
FUŊNE QAQA DÂŊ
Papia neŋgocne sâko kecʒi fua‐ ŋarekac irec ʒâŋe TIRI PAPIA QIZEC,

iŋlisdâŋko HOLY BIBLE mueŋgopeneŋ. Papia qizec irec maŋnaoMiti Binaŋ
raŋɋane â qâricne furu jaha qâreŋke‐fârekicne fokac, dâŋ tofane moc mi
behekicne. Mârâc jaha mitiŋic raŋɋane â porofete jaŋe Anuturaonec
Biŋebiaŋ â Sâcmutâc dâŋ erâ dâŋ wiac gâcne gâcne mana warembiŋ i
mecne, â juku ʒâhec Jesuzi mâreŋko fuarâ motecfâcne mitidâŋ jaza qazuc
ewec i mecne, erâ wâc Jesu motecfâcne jaŋe miti fuŋne mu qâreŋ embiŋ
i mâmâc papia qizec ʒirec maŋnao qâreŋkekicne forakac hâcne. Irec
TIRI PAPIA QIZEC kecʒirec maŋnao dâŋ forakac izi ŋic juwicnaonecteaŋ
juwefumbiŋ jaŋerao Anuture dâŋ â eebapa‐ ticnere fuŋne mutaniŋkehuc
juweczi jukac jaha.
TIRI PAPIA QIZEC neŋgocne sâko bâfâuckepene dâkâne sâko jajahec ekac,

moc irec ʒâŋe MITI RAŊɊA, â moc irec ʒâŋe MITI ɊÂRI mueŋgopeneŋ.
MITI ɊÂRI irec papia qizec fâri wâmbuŋne bajueŋgopeneŋte fuŋne piticne
manaeŋgopeneŋ, â MITI RAŊɊA ine mârâc jaha Kâtedâŋ‐nâŋecko mi
bâtikiekicnere fuŋne boc mi mana warembeŋ â mi mana taraŋgopeneŋ.
MITI RAŊɊA â MITI ɊÂRI maŋnao papiane papiane forakac i dameŋ

mocjahao mi qâreŋke‐fârekicne, me qâreŋkerâ izia wâc mi qâzuckepie
papia qizec fuawec. Aricne, papiane papiane i qanaŋ buc buc qâreŋkerâ
bajumbiŋ. Izi juku ʒâhec ine irec dâŋ muc manac ekupie sâckeme MITI
RAŊɊA â MITI ɊÂRI irec papia sasawa qâzuckepie TIRI PAPIA QIZEC
fuawec hâcne.
TIRI PAPIA QIZEC kecʒirec maŋnao papiane papiane gaŋ wiac forakac

irec namba i mârâc jaha MITI ɊÂRIo râekicne irec sâc jâmbâŋ mâcne,
hatane piticne moc râekicne. Ine Fufua Buk â Jeremia papiao
honeeŋgopeneŋ irec sâc. I papia sisipiric boc fuazacte gaŋte namba i
dâŋ fufuŋkenao kâcɋene qâreŋkekicne hâcne. Erâ ombâŋne ombâŋne irec
namba wiac mârâc jaha rehac qaŋeŋnao râe rakicne fowec hata i wâc
behembeŋ. Papia kecʒirec maŋnao ombâŋne ombâŋne tarame sâc siŋsiŋ
mocwâc mi bâfuaniŋmu, aricne, siŋsiŋ irec okacne ombâŋne ɋâricnere
namba râekicne fokac hâcne.

Dameŋ gâcnao ine Hebiraio me Grikdâŋko ombâŋne jajahec irec dâŋ
i Kâtedâŋko wâc sâc ijaha bâfâuckenaŋte quŋkerâ qâhâckehuc ombâŋne
mocjaha sawa râembeŋ. Ehuc irecma i rehac qaŋeŋnao ʒiŋuc râekicne: 5–6,
me 16–17. Izi ʒiŋuc nâzâkac hâcne: Ombâŋne jajaheczi mocjaha ekopirec.
Dâŋ gâcne irec râpenao bâpiŋ ma kecʒiŋuc * râekicne fokac. Ma

iŋucne honerâ ʒiŋuc manazo: Ma ihec dâŋ irec fuŋne rehac tataranao
qâreŋkekicne. Iŋuc manahuc juwic fipie wahame bâpiŋ ma ŋifecnao dâŋ
irec fuŋne woserâ mananʒepieŋ.
Riŋkoa ma kecʒiŋuc ( ) wâc bâfuaniŋmu. Ma irec fuŋne kecʒiŋuc fokac:

Sacmaŋko dâŋ fokac i papia raŋɋane gâcnao mi qâreŋkekicne, i mitiŋic
gâcne jaŋe ʒâhec ʒuhuckerâ qâreŋkembiŋ mecne.
MITI ɊÂRIo gaŋne gaŋne dâŋ qizecne forakac irec juwicnao papia

gâcnere ʒâŋe gaŋ rukec‐ticnehec fokac izi ʒiŋuc nâzâkâc: Binaŋ bakicne
3
medâŋmukicne irec binaŋ â dâŋ âgone i papia ʒâŋenemufuakicne ira fokac
wâc.
Rehac qaŋeŋnao papia gâcnere ʒâŋe râekicne izi ʒiŋuc mufua‐nârekac:

Dâŋ qâreŋkekicne fokac irec âgone papia gâcnao bâfuazo wâc. Rehac
qaŋeŋnao papia ʒâŋene râekicne i bâmbembeŋkehuc râekicne. Eme ʒâŋe
bembeŋ irec fuŋne i papia ʒâŋe biri fokac ira hone tarazo, ira hâcne ʒâŋe
fâri â ʒâŋe bembeŋ i mâmâc râe‐fârekicne. MITI ɊÂRI baju warembeŋ ira
miti papia raŋɋanere ʒâŋe bembeŋ sasawa i Iŋlisdâŋko râekicne, TIRI PAPIA
QIZEC ʒira ine Iŋlisdâŋ beherâ Kâtedâŋko sawa qâreŋke‐fârekicne.
Erâ dâŋ moc. TIRI PAPIA QIZEC kecʒirec maŋnao papia buc buc

forakac sâc irec dâŋ â fuŋne piticne mananiŋte bafic‐ŋopahuc fufuŋkenao
mumuʒâwe dâŋ bembeŋne bembeŋne râe rakicne wâc. Eme mumuʒâwe
dâŋ tarame sâc mitidâŋ fârine fuŋkekac. Mumuʒâwe dâŋ i qâreŋ piticnezi
qâreŋkekicne, â dâŋ fârine i ine qâreŋ kâcɋenezi qâreŋkekicne.
Erâ moc. Mumuʒâwe dâŋko qâreŋ hawari kecʒiŋuc fuakac wâc: B. C.

Qâreŋ hawari izi ʒiŋuc nâzâkac: Wiac mukicne â binaŋne bakicne i Jesuzi
mâreŋkomi wahawec dameŋ ira fua‐fârewec.

MITI RAŊɊA
MUMUJAŊGEŊ DÂŊ

MITI RAŊɊA maŋnao papia buc buc 39 sâko râekicne forakac. Eme
MITI RAŊɊA irec binaŋ maine â fâri hândâŋne i kâuc mi baŋgopeneŋ. I
mârâc jaha Binaŋ Papiao bâmbembeŋkehuc râekicne fokacte hone manac
efâreeŋgopeneŋ. MITI RAŊɊA irec papia qizec ine mi fonârewec. Ire
MITI RAŊɊA i Kâtedâŋ‐nâŋecko wâc bâtikiepie fuaocte Kâte Qâhâcte
Tutumaŋzi ŋic gâcnemucjopame bâbâtikie gie fuŋkerâ bambiŋ. Erâ bahuc
juwefukupie jara 5 tarame batarambiŋ.
MITI RAŊɊA dâŋqâreŋ‐ ticne fokac i mârâc jaha jâmbâŋ, Wofuŋ Jesu

Kristo emâreŋkowaharâmi fuahamemuqâreŋ ekicne. Mose â porofete erâ
mitiŋic gâcne jaŋe Tiri Mârozi esoc qafeŋ ejareme qâreŋkembiŋ hâcne. Dâŋ
hatane â hawarine fuŋne fuŋne qâreŋkembiŋ, gâcne binaŋ, gâcne sâcmutâc
dâŋ, gâcne miti fuŋne, gâcne gae mumuteŋ, gâcne findaŋdâŋ, gâcne okac
babazu dâŋ, â dâŋ gâcne gâcne. Erâ i Anuturaonec sasawa, ŋicdâŋ omane
mâcne.

MITI RAŊɊA i mâc mi fuawec, aricne. Ʒiŋuc manaŋgopeneŋ: Anutuzi
mârâc jaha Abraham rowosâerâ ehec â ɋâricfâc‐ticne, Israe ŋic hâcne,
jaŋehec ʒâʒâfic ewec. Eme ʒâʒâfic irec dâŋmiti i Anutuzi Sinai tikio Mose
râcnewec, erâ wâc porofete â mitiŋic raŋɋane gâcne jare warehuc juwec.
Eme jaŋe Anuture dâŋ qâreŋkembiŋ dâŋ sasawa izi ʒâʒâfic raŋɋanere miti
me MITI RAŊɊA ekac hâcne.
Juku ʒâhec ine Jesu e Anuture Ŋokâzi mâreŋko fuarâ juku socticnezi

sâqocnaonec batarac‐nâpohuc Anutuhec ʒâfic‐nâpowec. Dameŋ ira ʒâʒâfic
raŋɋane rârieha ɋâricne fuawec, mâc dâŋmiti‐ticne ine mi râriewec, i fokac
jaha. Irec kecʒiŋucmi muzo: MITI ɊÂRI sawa bajuhuc MITI RAŊɊA sâcne
behezo. Iŋuc misac. MITI RAŊɊA hâcne MITI ɊÂRIo dâŋ forakac i mana
taranaŋte hata bâʒâwe‐nârekac. MITI RAŊɊA kâuc bahucMITI ɊÂRImana
utuckerâ,memana tararâ babaju i mi fokac. Wemocte? Wiac MITI RAŊɊA
i Anuture tiridâŋ jaha i. MaŋnaoAnutuzi tâpiri‐ticnere fuŋne, ʒoɋac‐ticnere
fuŋne, tiri kimbeŋ‐ticnere fuŋne, tiŋne juju‐ticnere fuŋne, buuruc‐ticnere
fuŋne, maŋjauŋ‐ ticnere fuŋne â aki anonoc‐ ticnere fuŋne i mâreŋko â
ŋic ŋondeŋko bataniŋkehuc nâzâ nâwotuc eme honeeŋgopeneŋ. Ŋifec ine
mâreŋŋic fuŋne‐nâŋec wâc mu rituc eme hone manac eeŋgopeneŋ. Ine
hâcne, MITI RAŊɊA irec maŋnao dâŋ forakac i Anutuzi Israe ŋic jaŋe
kikefuŋfâc‐ticne erâ juniŋte rowosâec‐jopawec, erâ hone bafic ejarehuc
soŋaŋ‐ jopawec â jowac‐ jopa warehuc juwec irec dâŋ â binaŋ sasawa i
nâzâ mutâc ehuc mujaŋgeŋkekac. Ŋifec ine ŋicmicrereŋhec â qaqatarahec
jaŋere binaŋ i mâmâc bakac.
Wofuŋ e Anutu fârine,Wofuŋ e Anutu fârine (Ŋicwofuŋ I 18:39), dâŋ izi 8

hâcne MITI RAŊɊAnere dâŋ qizecne, dâŋ izi hâcne MITI RAŊɊAnere dâŋ
gâcne irec guriŋ bakac. Wofuŋ e mocjahazi Femicne jukac, e mocjahazi
wiacte wiac irec bâbâfua â irec rune. “Wiac sasawa eraonec wareekac,
â erao siŋkerâ foekac, â erao rafâreekac. Mumuteŋzi mumuteŋ i erao
ʒuhuckeme ʒuhuc foraʒihuc juzejec sanaŋ.” MITI RAŊɊAo dâŋ moc
mâcne, izi hâcne papiane papiane neŋgocne sâko forahuc Anuture fuŋne
mujaŋgeŋkekac. Ŋifec ine ʒiŋuc mujaŋgeŋkekac wâc: Ŋic â wiac sasawa
i Wofuŋte rurumaŋko jufâreekac, i ere wahamicne, ere mume rereŋ, ere
kiŋaŋ qaqa. Ŋiczi mâcne, Anutuzi juju â eebapare sâcmutâc râeekac, ere
micdâŋzimocjaha fârine ekac.
MITI RAŊɊA i jâmbomac qanaŋ kikefuŋ raŋɋane, Israe ŋicguru jaŋere

TIRI PAPIA QIZEC ewec. Jaŋe Anutu mai ecnehuc wose manac ejumbieŋ.
Ehame maŋnao dâŋ forakac izi âkesiŋ‐jopawec, hemiriŋ‐jopawec erâ hâbi
tâpiri bâfua‐jarewec. MITI RAŊɊA i Jesu Kristo â motecfâcne jaŋere MITI
PAPIA QIZEC jaha ewec. Ehame Jesu e jahacne MITI RAŊɊAre maname
fewecte motecfâcne jaŋe wâc iŋuc jaha manapie fewec. MITI RAŊɊAzi
Jesure hata bâʒâwewec. Miti RAŊɊAo Anuturaonec bâbâpiaŋ fuaocte dâŋ
mukicne i hâcne Jesurao fâri fideteŋnehec efârewec.
MITI RAŊɊAo dâŋ qâreŋkekicne forakac i gâcne Judaŋic dameŋ ira

jumbiŋ jaŋere biŋe sawa qâreŋkekicne, jaŋe sâsâc gie â ʒaʒawie gie bahuc
juniŋte irec hatane jaza jowatuc ewec. Dâŋ gâcne gâcne ine Wofuŋte kike-
fuŋ ʒâʒâfic ɋâricnere maŋnao juŋgopeneŋ nâŋâcne biŋe mâmâc ekac. We-
mocte? Judaŋic jaŋe qaqatara bâfuambiŋ iŋuc jaha nâŋâc bâfuaeŋgopeneŋ,
jaŋeAnutu râpecke jumbieŋ iŋuc jaha nâŋâc eeŋgopeneŋ, jaŋeAnuture dâŋ

â ŋicdâŋ bâsifuckerâ baju jumbieŋ iŋuc jaha nâŋâc eeŋgopeneŋ, Anutuzi
bâtiŋ‐jopawec iŋuc jaha nâŋâc bâtiŋ‐nâpoekac, jaŋe rowosâec‐nâporâ naru
motecfâc‐ticne bacnâpowec. Irec MITI RAŊɊAo dâŋ fokac i nâŋâc mâmâc
rocnâpokac, nâŋâcne biŋemâmâc ekac, nâŋâcwâcmana rereŋ âmanamaŋ
enaŋte. Anutuzi Israe ŋic dâŋ jarewec ijaha nâŋâc nâre tahac ehuc juekac,
maŋqâqâtâc‐nâŋectenânâ, juju ɋâribâbâfua. Irecmoc eMITI RAŊɊAwose
manac ehuc juocmuzi MITI ɊÂRI wâcmana utuckehuc mana‐hâmoocmu.
MITI RAŊɊA i mo dameŋko qâreŋkekicne?
Papia‐ ticne buc buc i mo dameŋko qâreŋke‐fârekicne i mi mana

sanaŋkeŋgopeneŋ. Mâc kecʒiŋuc sawa ine hone manac eeŋgopeneŋ: Papia
gâcne i mârâc jaha jâmbâŋ fuŋkerâ qâreŋkekicne. Eme juku ʒâhec Judaŋic
jaŋere ŋicwofuŋ fuŋkerâ jumbiŋ dameŋ ira ine papia mârâc qâreŋkekicne
i qâzuckembiŋ, erâ papia gâcne ʒuhuckerâ qâreŋkembiŋ. Erâ ʒiŋuc
honeŋgopeneŋ wâc: Papia gâcne i dameŋ biaŋnao â gâcne ine dameŋ
sâqocnao qâreŋkepie fuawec. Â moc ine Babe mâreŋko kâpâcwâru dameŋ‐
jeŋic tarame mâreŋ‐jeŋicko risiembiŋ dameŋ ira porofete gâcne jaŋe fuarâ
ŋicfâc‐jeŋic miti heɋâre‐jarembiŋ â Wofuŋte ufuŋ baniŋte hota‐ jarehuc
papia gâcne qâreŋkembiŋ wâc. Jaŋe iŋuczi iŋuc ewefukupie MITI RAŊɊA
fua‐ fârewec hâcne. Fua‐ fâreme Jesu mâreŋko fufua‐ ticnere dameŋ i
bembeŋkewec.
MITI RAŊɊA i mo dâŋko qâreŋkembiŋ?
I ŋiczi qâreŋkembiŋte ŋicdâŋko jaha fuawec. Papia‐ ticne gâcne irec

dâkâne moc moc i Aramea dâŋko qâreŋkekicne, â gâcne sâko ine Judaŋic
jaŋere dâŋko, Hebiraio dâŋko hâcne qâreŋkembiŋ. Mâc Hebiraio dâŋ i ŋic 9
afecnezi sawa manambiŋte juku ʒâhec Grikdâŋko wâc bâtikiembiŋ, eme
ŋic bocjahazi sâcne wose manac embiŋ. Grikdâŋko bâtikiepie ʒâŋene
“Septuaginta” mumbiŋ. Septuaginta i dâŋnâŋecko “70”. Ŋic 70 jaŋe
bâbâtikie gie bambiŋte papia ʒâŋene iŋuc hâcne mumbiŋ. Bâbâtikie gie
i Jesuzi mâreŋko mi fuaha jara dameŋ 250–130 irec maŋnao bambiŋ.
Eme irec faicnao juwefuku ʒâhec Septuaginta irecnec mocwâc Romadâŋko
bâtikiekicne, papia qizec irec ʒâŋe ine “Vulgata” mumbiŋ. I jara 390–
405 dameŋ ŋondeŋ ira ekicne. Erâ i sawa mâcne, juku ʒâhec juwefuhuc
ŋicguru bocjaha jaŋere dâŋko bâtikiekicne wâc. Eme ʒi MITI RAŊɊA
Kâtedâŋ‐nâŋecko fuakac i Hebiraio dâŋkoŋec mecne, Iŋlisdâŋkonec mecne
erâ Ʒiamaŋ dâŋkonecmâmâc honehuc bâtikiekicne.

FUFUA
FUFUA papia qizec izi MITI RAŊɊAnere birio micne bakac. Maŋnao dâŋ

neŋgocne neŋgocne biri‐ticne kecʒiŋuc forakac:
Fuf 1; Fuf 2:1–4 ira Anutuzi sambâŋ â mâreŋ â ŋic erâ wiac sasawa
bâfuac‐jopa‐fârewec irec binaŋ namba wâŋ qâreŋkekicne fokac.

Gaŋ 2:5–24 ira ine Anutuzi ŋic erâ sambâŋ â mâreŋ bâfuac‐jopawec irec
binaŋ namba 2 fokac. Ine hâcne, Anutuzi sambâŋ â mâreŋ â ŋic
bâfuac‐jopawec irec binaŋ jajahec fokopirec. Anutu e hata weniŋucko
â dameŋ wenimoira wiac sasawa bâfua‐fârewec irec binaŋ i bârâwiŋ
fokac hâcne.

Eme izi kecʒiŋuc mufua‐ nârekac: Papia i ŋic mocjahazi sawa mi
qâreŋkewec, ŋic jajahec me jahec â moczi qâreŋkembiŋ mecne. Ŋifec ine
sifu kecʒiŋuc honeŋgopeneŋ wâc: Sambâŋ â mâreŋ â ŋic bâfuac‐jopakicne
binaŋ jajahec irec dâŋqizecne mocjaha wirec‐jekic fokac, kecʒiŋuc: Anutu
tâpiri rune e wiac sasawa irec bâbâfua. Dâŋqizecne i hâcne qâreŋŋic jajahec
jahe mâmâc jaha mutaniŋkekopirec.
Fuf 3. Ira sâqocne â irec okacne fuawec irec binaŋ fokac.
Fuf 4—5. Irecmaŋnao ine Adamtaonec ŋic fuawefukupieNoarao tarawec
irec dâŋ binaŋ fokac.

Fuf 6—11. Ira rumi sâko fuawec, erâ Noa â ɋâricfâc‐ticne jaŋe fua sawec
ewefumbiŋ irec dâŋ qâreŋkekicne fokac. Binaŋ wiac irec maŋnao
Anutu tiri juju‐ticnere fuŋne erâ buuruc â erâ‐eesanaŋ‐ticnere fuŋne
i mâmâc fua taniŋkekac. Erâ Noa e ŋic mamanasiŋhec juhuc Anuture
dâŋmana rereŋ ewec i mujaŋgeŋkekicne wâc.

Fuf 12. Ira ine Anutu e tiri â tiŋne rune jukacte ŋic jaŋewiac mamakâcne
fuŋne fuŋne bâfuapiehone suŋgiŋ ejarehuc bâtâc qâtâtiec‐jopawec, erâ
weniŋuc ehuc e jahacne tiri ŋicgurumoc fuarâ juniŋtemanasuwec, irec
dâŋmuhuc Israe ŋicmimiŋnefâc‐jeŋic Abraham, Isaka â Jakobo jaŋere
binaŋ fuŋkerâ qâreŋke raku gaŋ 50 ira qâreŋke tarakicne. Ine kecʒiŋuc:

Fuf 12:1—Fuf 25:18. Ira Abrahamte binaŋ fokac.
Fuf 25:19—Fuf 27:46. Ira Isakare binaŋ bâfuaŋgopeneŋ.
Fuf 28—50. Ira ine Jakobo â ŋokâfâcne jaŋere binaŋ fofârekac.

Anutuzi sambâŋ â mâreŋ bâfuac‐jofawec irec binaŋ
1 Dameŋ fufuŋkenao Anutuzi sambâŋ â mâreŋ bâfuac‐jofawec. 2 Ehame

mâreŋ e sisifucne â tacne fowec, â ʒâkâŋ ʒora duŋdapâczi foŋkewec, ehame
opâ faickoWofuŋteMârozi teŋ hâmorâ racwarec ewec. 3EmeAnutuzi ʒiŋuc
muwec: “Tamaeoc!” Mume tamaewec. 4 Eme Anutuzi tatamac honeme
biaŋkeme tatamac â dapâc bâtâc bacjofawec. 5 Ehuc tatamacte ʒâŋe ʒoaŋ
â dapâcte ʒâŋe ŋafe mujactewec. Iŋuc eme hae ŋaferâ fureme ʒoaŋ 1
tarawec.

6 Tarame Anutuzi ʒiŋuc muwec: “Opâ ŋondeŋko aka sanaŋ moc fuaoc,
ehuc izi opâ bâtâc bazejec.” 7 Iŋuc mume opâ ŋondeŋko aka sâko fuarâ izi
opâ bârâwiŋneme tâcnerâ faic moc ewec â juwic moc ewec. 8 Iŋuc fuame
Anutuzi aka irec ʒâŋe sawamuwec. Emehae ŋaferâ fureme ʒoaŋ 2 tarawec.

9 Tarame Anutuzi ʒiŋuc muwec: “Sambâŋ rurumaŋnao opâ mockoa
qâzuckepie kereŋnezi fua tâcneoc!” Mume iŋuc fuawec. 10 Eme Anutuzi

kereŋne irec ʒâŋemâreŋ muwec â opâ ʒâkâŋ sâko irec ʒâŋe hâwecmuwec.
Eme honeme biaŋkewec. 11 Eme Anutuzi muwec: “Mâreŋte faio wiac
fofone i âkeʒurâ wefuoc! Nânâ monʒaŋ ʒariŋ wiac ukichec sasawa, â jâc
wiac hândâŋ ukichec sasawa, iŋucne fuŋne fuŋne wefunʒepieŋ!” Mume
iŋuc hâcne fuawec. 12 Mâreŋzi âke sueme nânâ monʒaŋ ʒariŋ wiac
fuŋne fuŋne, ukic‐jeŋichec sasawa wefumbiŋ, â jâc fuŋne fuŋne fârihec â
fârimaŋko ukic‐jeŋichec sasawa. Eme Anutuzi honeme biaŋkewec. 13 Iŋuc
eme hae ŋaferâ fureme ʒoaŋ 3 tarawec.

14 Tarame Anutuzi ʒiŋuc muwec: “Sambâŋko ʒoctamac fua raniŋ. Jaŋe
hâcne ʒoaŋ â ŋafe bâtâc bacjofanʒepieŋ, ehuc hoemaŋ â sâko ʒoaŋ, gie
bapa â jara irec dameŋ mufua‐nârehuc doma ranʒepieŋ! 15Ehuc sambâŋte
ʒoctamac erâ mâreŋ âke tamaenʒepieŋ!” Mume iŋuc fuawec. 16 Anutuzi
iŋuc ehuc ʒoctamac sâko jajahec bâfuac‐jofawec, kâcɋene moc e ʒoaŋko
micne barâ juocte â kâkâcɋene moc e ŋafeo micne barâ juocte. Erâ
wâc bâpiŋ mâmâc bâfuac‐jopawec. 17 Jaŋe mâreŋ âke tamaeniŋte â ŋafe
ʒoaŋ soŋaŋ‐jofahuc dapâc â tatamac bâtâc bacjofaniŋte Anutuzi sambâŋko
hâcne râec‐jopawec. 18 Eme Anutuzi honeme biaŋkewec. 19 Iŋuc eme hae
ŋaferâ fureme ʒoaŋ 4 tarawec.

20 Tarame Anutuzi ʒiŋuc muwec: “Opâ jaŋere maŋko opâ qowi fuŋne
fuŋnezi fuarâ fusucmapie qiriŋ sâko fuazejec âwipe jaŋe sawao furuc furuc
qahuc junʒepieŋ!” Mume fuawec. 21Anutuzi hâwec qowi sâkomakomecne
â wiac jujune fuŋne fuŋne opâmaŋko qiriŋhec foŋgopieŋ, â wipe fakechec
fuŋne fuŋne, iŋuc bâfuac‐joparâ honeme biaŋkewec. 22 Eme Anutuzi ʒiŋuc
muhuc jambuŋ‐jopawec: “Ŋoŋe ukichec erâ sawemâririackehuc opâ hâwec
sâcke‐fârenʒepieŋ â wipe jaŋemâreŋ faio sawenʒepieŋ!” 23 Iŋucmume hae
ŋaferâ fureme ʒoaŋ 5 tarawec.

24 Tarame Anutuzi ʒiŋuc muwec: “Mâreŋzi wiac jujune fuŋne fuŋne
kiweckerâ rozejec, hae qowi â homa gisic â kâte qowi fuŋne fuŋne!” Mume
iŋuc fuawec. 25Anutuzi hae qowi fuŋne fuŋne â kâte qowi fuŋne fuŋne erâ
homa gisic wiac fuŋne fuŋne iŋuc hâcne bâfuac‐joparâ honeme biaŋkewec.

Anutuzi ŋic â ŋokac bâfuac‐jofawec
26 Eme Anutuzi ʒiŋuc muwec: “Ajoc! Nâŋâc nâŋâcne hawarire sâcko ŋic

bâfuac‐jopanaŋ! Jaŋe hâwec qowi â sawa wipe â hae qowi â kâte qowi
sasawa erâ homa gisic wiac mâreŋko babarâ jueŋgopieŋ jaŋe ŋicwofuŋ
ejarenʒepieŋ!” 27 Eme Anutu e hawari‐ticnere sâcko ŋic bâfuawec hâcne.
Ŋic âŋokacbâfuac‐jofawec. 28Erâ jambuŋ‐jofahuc ʒiŋuc jasawec: “Ɋârichec
ehuc fua sawec erâ mâreŋ ŋefusucmahuc ruckenʒepieŋ. Ehuc hâwec qowi
â sawa wipe â mâreŋ qowi gisic wiac sasawa ŋicwofuŋ ejarenʒepieŋ!”
29Anutuzi iŋucmurâ ʒiŋuc jasawec: “No monʒaŋ wiac ukic‐ticne tie raekac
â jâcfâri nânâne ukic‐ticnehec ʒi râe‐ŋactekopac, izi nânâ‐ŋekic ezejec. 30Â
mâreŋ qowi â sawa wipe â homa gisic wiac nokafehec bâfuac‐jopakicne,
jaŋere nânâ ine sopâc hofâ qinʒiŋ wiac râekopac.” Eme iŋuc fuawec hâcne.
31Eme Anutuzi wiac bâfuawec i hone‐fâreme biaŋne jâmbâŋ ewec. Eme hae
mocwâc ŋaferâ fureme ʒoaŋ 6 tarawec.

2
Anutuzi hombaŋ ŋewec

1 Iŋuc hâcne ehuc sambâŋ â mâreŋ jahe kikefuŋ guru sâkofâc‐jekic
jaŋehec bâfuac‐jopa‐fârekicne. 2 Eme ʒoaŋ 7 ira Anutuzi gie‐ticne batara‐
fârehuc gie wiac bawec irec ŋemanaocte hombaŋ ŋewec. 3 Iŋuc ehuc
Anutuzi ʒoaŋ 7 hâcne jambuŋkehuc bâtiriwec, i wiac mocte mâcne, wiac
sasawa bâfua tararâ ŋemanaocte hombaŋ ŋewec. 4 Kecʒi sambâŋ â mâreŋ
kikefuŋfâc‐jekic jaŋehec bâfuac‐jopa wefukicne irec binaŋ.

Ŋic ŋokac â jufu gie bâfuac‐jopakicne irec binaŋ
Wofuŋ Anutuzi sambâŋ â mâreŋ bâfuac‐jofawec dameŋ ira jâc me

monʒaŋ wiac fuŋne fuŋne mâreŋko mi fua rawec, 5 i Wofuŋ Anuture
micte hoezi moc mi hewecte, â gie hesarac ee ŋic mi bâfuac‐jopakicnere
iŋuc hâcne fowec. 6 Dameŋ ira mâreŋ maŋnaonec rombâŋ sâkozi wefu
fehuc waha mâreŋ bâgunuckewec. 7 Eme Wofuŋ Anutu e mâreŋzi ŋic moc
basarickehuc sâkenao juju mâro ficneme hume ŋic e nokafe herâ ɋârewec.
8 Eme Wofuŋ Anutuzi ʒoaŋ wewefunaopec Edeŋko jufu gie moc sararâ ŋic
bâfuawec e ira râewec. 9 Eme Wofuŋ Anutuzi mâreŋ ecneme e jâc hone
aŋacnehec â fâri nânânehec biaŋne fuŋne fuŋne âke sueme wefuwec, jufu
ʒâʒâŋiŋnao ine jujujâc â fuŋnemamana jâc jahe wefupic.

10Opâ kâcɋene moc e ine Edeŋ jufu gieonec wefurâ bâbâgunuc gie baku
gieonec waha fâuckeme sohocne 4 ewec. 11 Moc ʒâŋene Pisoŋ, izi Hawila
mâreŋ orâŋke‐fârekac. Ira gol fokac. 12 Mâreŋ irec gol i furi sâko. Ira
wâc Bedolac sâfâ â Soham qânâ fokopirec. 13 Opâ ombâŋne moc ʒâŋene
Gihoŋ. Eki Kusu mâreŋ orâŋke‐fârekac. 14 Â ombâŋne moc ʒâŋene Tigirisi,
eki Asiria mâreŋ ʒoaŋ wewefu‐ticnao hurakac. Â ombâŋnemoc ʒâŋe‐ticne
Eufrata.

15 Eme Wofuŋ Anutuzi ŋic rorâ Edeŋ jufu gie ira hone soŋaŋ ehuc giene
baocte râewec. 16 Râerâ ŋic ʒiŋuc mupaŋkecnewec: “Jufu gieo jâc fârihec
doma raŋgopieŋ i sâcne ro nâc efârecmu. 17 Fuŋne mamana jâc mocjaha
ere fârinemocmi nâjâmbâŋkezemec! Sifu nâcmuo ine hâmo‐jâmbâŋkecmu.”

18EmeWofuŋ Anutuzi muwec: “Ŋic e buc jumemi biaŋkekac. Irec no ere
sâc jaha âgo babafic‐ticne moc bâfuazepac!”

19 Wofuŋ Anutu e hae qowi â kâte qowi sasawa â sawa wipe sasawa
mâreŋzi bacjoparâ ŋiczi ʒâŋe‐jeŋic weniŋuc muocmu i hone manac eocte
ŋictao amec‐jopa fisiwec. Eme ŋiczi ʒâŋe‐jeŋic mufuahuc muocmu i foocte
muwec. 20 Eme ŋic e hae qoqi â kâte qowi â sawa wipe sasawa jaŋere ʒâŋe
mufârewec. E jahacne sâc âgo babafic‐ticne moc ine mi bâfuawec. 21 Irec
Wofuŋ Anutuzi ŋic ecneme guŋsâko qâmâckeme fowec. Eme tambaraŋne
moc unuckerâ fofotacne biuczi bâbâzickewec. 22 Erâ Wofuŋ Anutu e ŋicte
tambaraŋ rowec izi ŋokac moc barâ ŋictao jowa rawec. 23 Jowa rame ŋiczi
honerâ muwec:
“Keʒi jâmbomac siec‐nane

â biuc‐nane!
E ŋickonec rokicnere

ʒâŋene Ŋokacmucnezo.”
24 Irec hâcne ŋiczi neŋgoc mamac jahec‐ticne behec‐jofarâ ŋonâŋ‐ticnerao
qohotame jahe maŋ sahac mocjaha erâ junicmu. 25Ŋic ŋokac jahe mâmâc
jaha biuctac juhuc mi mimiepic.

3
Mimiŋne jahec‐nâŋec sâqorepic

1 Wofuŋ Anutu e kâtere wiac jujune gâcne bâfuac‐jopawec jaŋere sâc
jâuru‐fârehuc homare gibioczi fejâmbâŋkewec. Eme homa e ŋokac ʒiŋuc
muhuc wiocnewec: “Jufuo jâc sasawa doma rakac irec fârine mi nânicte
Anutuzi muwec me?” 2 Eme ŋokaczi homa âzâcnewec: “Nâhe jufuo jâcne
jâcne doma rakac irec hândâŋne sâcne nanacte mana‐nâctekicne, 3 â jufu
ʒâʒâŋiŋko jâc moc domakac irec hândâŋne ine Anutuzi mi nanacte, erâ
wâc mi bâuanacte muwec, iŋuc erâ hâmozipecte.” 4 Eme homazi ŋokac
âzâcnewec: “Aricne, ŋohe mi hâmonicmu. 5 Anutu e ʒiŋuc manakac: Ŋohe
hândâŋ i nâpire ʒâŋe‐ŋekic tâcneme e jahacne iŋucne erâ biaŋne â sâqocne
irec fuŋne mana taranicmu.” 6 Eme ŋokaczi jâc honerâ ʒiŋuc manawec:
Jâchândâŋ i nânâne biaŋ â hawarine hone aŋac eene, erâ wâc mamana
bâbâfua‐ticnehec muhuc maname biaŋkewec. Iŋuc eku hândâŋ i batararâ
nâwec. Nâhuc ŋowene râcneme nâwec wâc. 7 Nâpire ʒâŋe‐jekic tâcnewec.
Tâcneme biuctac jupic i hone tarapic. Irec qoŋgeŋ rehaczi siŋiŋ furâ
jomapic.

8 Eme ʒoaŋ otewehuc hae urueme Wofuŋ Anutu e jufuo hata jume
fânâŋ‐ticne manapic. Manarâ ŋic â ŋonâŋ‐ticne jahe Wofuŋ Anuture
hâwic‐jofame jufuo jâc ŋondeŋko soŋkepic. 9 Ehame Wofuŋ Anutuzi ŋic
wiracnerâmuwec: “Gowena?” 10Ememuwec: “No jufuo hata jutec fânâŋge
manarâ, biuctac jukopacte hâwicnume soŋkepac.” 11 Eki muwec: “Biuctac
jukomec i mozi gazajec? Go jâchândâŋmi nâcmurâ mupaŋke‐garepo i moc
nâmecme?” 12Ŋiczimuwec: “Ŋokac nohec juocte naremeŋ eki jâchândâŋne
naremenapac.” 13EmeWofuŋAnutuzi ŋokac âzâcnewec: “Gowemocte iŋuc
emec?” Ŋokaczimuwec: “Homazi eatucnume napac.”

14 Eme Wofuŋ Anutuzi homa ʒiŋuc âzâcnewec:
“Go iŋuc emecte

ine hae qowi â kâte qowi
jaŋeraonec go mocjaha sâwecgukopac.

Go mâreŋko jucmu sâc
bugezi foforâ juhuc gâc wândoc nâzemec.

15 Erâ go â ŋokac ŋoherao kikisâ sanaŋ râekopac,
izi ɋâricge â ɋâric‐ticne jaherao wâc fozejec.

Eme eki qizecge âtenʒaŋneocmu,
goki ine kike kiririŋne kinʒaŋnecmu.”

16Ŋokac ine ʒiŋuc âzâcnewec:
“Kiwechec juhaŋtec ʒâic bocjaha bâfua‐garepemu,

eme gozi kicgukuhame naru motec rocjopazemec.
Ŋowegere aŋacguha

eki bomboŋ egarezejec.”
17Adam ine ʒiŋuc âzâcnewec:

“Go ŋonâŋgere dâŋ reŋkehuc
jâchândâŋmi nâjâmbâŋkecmurâ mupaŋke‐garepo i nâmec,
irec gore ehuc mâreŋ sâweckekopac!

Go ʒâic gie sâko tatara tâmiric bahuc
nânâge bâfuazemec.

18 Ehame hofâ qinʒiŋ wiaczi giegao kosa fuaha
irecnec monʒaŋ wiac nâhuc juzemec!

19 Fofoŋac sâkohec nânâge nârahuc juku
mâreŋkonec rocgukicnere

mocwâc risie mâreŋko jaha huzemec!
Gâc wândoczi gâc wândocko jaha risiezemec!”

20 Eme ŋic e ŋonâŋ‐ticnere ʒâŋe Ewa muwec, e mâreŋko ŋic sasawa
fuambeŋ nâŋâcne neŋgoc fuŋfuŋ ewec hâcne. 21 Eme Wofuŋ Anutu e qowi
sahaczi ŋaqi ɋâtârâ ŋic ŋokac hejacteme hume rojupic.

22Wofuŋ Anutu e iŋuc erâ ʒiŋuc muwec: “Jei! Ŋic e biac nâŋâcne sâcko
biaŋne â sâqocne irec fuŋne mamana ejec! E meticne sicnerâ jujujâcte
hândâŋ rorâ nâhuc juju sanaŋ juzacte mi manacnezo.” 23 Wofuŋ Anutu
e iŋuc murâ ŋic soreme Edeŋ jufuonec hurâ rawec, e mâreŋzi bakicnere
hu mâreŋ sawanao e jahac gie he sarac eocte. 24 Wofuŋ Anutuzi ŋic
ŋokac iŋuc jâpec‐jofame hurapic. Eme Edeŋ jufu gie ʒoaŋ wewefu‐ticnao
bâbâricte ʒocbâruŋ âkendâŋnehuc kerubim jajahec jahe jujujâcte hata âte
bâzickenicte soŋaŋ râec‐jofawec.

4
Kaiŋzi Abe qâhâmowec

1 Eme ŋic e ŋonâŋ‐ticne Ewa ehec jume motec kiweckerâ Kaiŋ rowec.
Rorâ ʒiŋuc muwec: “Anutuzi baficnume ŋokâ moc fua‐narekac.” 2 Eme
ʒuhuckerâ ɋaticne Abe rowec. E sokarâ noniŋ â lama jaŋere hone soŋaŋ
gie bawec. Kaiŋ e ine hesarac ŋic erâ juwec. 3 Eme jufeku Kaiŋzi gieonec
nânâ wiac rorâ Wofuŋ taha bâzi rikecnewec. 4Â Abe e iŋuc jaha lamafâcne
mârâc fufua irecnec moc hezurâ wokemaŋne rorâ bâzi rikewec. Eme
Wofuŋzi Abe jahacne â bâzi‐ticne hone biaŋkewec. 5 Kaiŋ â bâzi‐ticne
ine hone takirewec. Iŋuc eme Kaiŋ e mâretec aarickeme ʒâŋe maine
enduŋkewec. 6 Eme Wofuŋzi Kaiŋ âzâcnewec: “Wemocte aaricgume ʒâŋe
maige enduŋkekomec? 7 Go biaŋne jutec mana‐garepe sâckeocmu. Biaŋne
mi jucmuo ine sâqocnezi motâc râpeo soŋkerâ ruc bagareocmu. E gore
hâcne ecnekac, go ine aka hecnezemec.”

8 Eme Kaiŋzi ɋaticne Abe âzâcne muwec: “Nâhâc gieo ranac.” Mume
gieo ra jupic, ehuc Kaiŋzi fahare ɋaticne Abe qarâ qâhâmowec. 9 Eme
Wofuŋzi Kaiŋ ʒiŋuc wiocnewec: “Ɋage Abe wena jukac?” Eki muwec:
“Mi manakopac, no ɋananere soŋaŋ me?” 10 Eme Wofuŋzi muwec: “Go
wemo wiac emec? Ɋagere soczi mâreŋko wira wâwâsic enareme man-
akopac. 11 Irec sâwec faigao fekac, ehuc mâreŋ, micne aŋkehuc ɋagere
soc megaonec rorâ nâjec, mâreŋ izi jâpecgukac. 12 Hesarac gie batec
mâreŋzi guec‐ ticnere fârine sakare‐ garezejec. Eme wise wise juhuc ra
ju ware ju ezemec.” 13 Eme Kaiŋzi Wofuŋ âzâcnewec: “Okacne narekic i
bâmâmâckekopac. 14 Go miŋecgac gie hesarac mâreŋkonec jâpecnukomec,
irec ʒâŋesoŋ bagarerâ wise wise juhuc ra ju ware ju epemu, ehame ŋiczi
bâfuacnurâ qâhâmocnuniŋmu.” 15EmeWofuŋzimuwec: “Iŋucmisac, moc e
Kaiŋ qâhâmome okacne arec 7 irec sâc râcnezo.” Iŋucmurâ Kaiŋ sahacnao
maqâreŋ moc râewec, moczi moc bâfuarâ qanʒipiŋte. 16 Eme Kaiŋ e
Wofuŋtemaionec rarâ mâreŋ moc ʒâŋene Nodi, Edeŋ ʒoaŋ wewefu‐ticnao,
ira juwec.

Kaiŋ ere ɋâricfâc

17Eme Kaiŋ e ŋonâŋ‐ticne ehec jumemotec kiweckerâ Enoko rowec. Eme
Kaiŋ e hae moc barâ ŋokâ‐ticnere wase bahuc ʒâŋene Enoko jaha muwec.
18Enokore ŋokâmoc fuawec ʒâŋene Iradi, eme ere bifuŋkoMehujae fuawec,
Mehujae ere bifuŋkoMetusae fuawec, Metusae ere bifuŋko Lamec fuawec.
19Lamec e ine ŋokac jajahec rocjofawec, moc ʒâŋene Ada, moc Zila. 20Ada e
motec kiweckerâ Jabali rowec, e qoruc bozeo juju fofo eere â bec bulimakao
hone soŋaŋ giere fufuŋke ŋic. 21 Jabali ɋaticnere ʒâŋe ine Jubali. E gita â
mimi ŋokac irec fufuŋke ŋic ewec. 22 Zila e iŋuc jaha motec kiweckerâ ŋokâ
moc rowec ʒâŋene Tubali‐Kaiŋ, eki aeŋzi wiac fuŋne fuŋne bapa ŋicguru
jaŋere fufuŋke ŋic â micne ewec. Tubali‐Kaiŋ seŋticnere ʒâŋe ine Nama.
23 Juku Lamec e ŋonâŋ jahec‐ticne hefârec‐jofarâ ʒiŋuc jasawec:
“Ada â Zila, ŋohe hazec râerâ dâŋnanemananic!

Ŋonâŋ jahec‐nane, ŋohe saoreŋ gae‐nane maŋkenic!
Jâmbomac jâmbâŋ, wicte okacne ŋicmoc qapo,

â ʒâpâ nukicnere ine motec mac moc.
24Kaiŋ qaocmuzi okacne arec 7 roocmu

â Lamec no nuocmuzi ine okacne arec 77 roocmu.”
Adamte ŋokâ Sete fuawec

25Adam e ŋonâŋ‐ticnehec mocwâc jume kiwechec erâ motec moc rowec.
Eme ʒâŋe‐ticne ʒiŋuc manasuhuc Sete muwec: Kaiŋzi Abe qawecte ere
âkehoc Anuturaonec ŋic ukic biaŋ mocwâc fisi‐narekac. 26 Eme Sete e iŋuc
jaha ŋokâ moc fuacneme ʒâŋene Enosi muwec. Eme dameŋ ira hâcne ŋic
jaŋeWofuŋ ʒâŋe‐ticne bâtirihuc nunumucne gie i fuŋkembiŋ.

5
Setere ɋâricfâc
(Bin I 1:1–4)

1 Kecʒi Adamte ɋâricfâc jaŋere ʒâŋe biri papia: Anutuzi Adam bâfuawec
dameŋ ira e jahacne hawarire sâcko hâcne bâfuawec. 2 Ŋic â ŋokac
bâfuac‐jofarâ ʒâŋe‐jekic ŋic â ŋokac iŋucmujacterâ jambuŋ‐jofawec. 3 Eme
ŋic e jara 130 bazuhame ere bifuŋko ŋokâ moc, e jahacne sâc â hawari
iŋucne fuawec, eme ʒâŋe‐ticne Sete muwec. 4 Adam e Sete fuawec dameŋ
irecnec jara 800 ʒuhuckerâ juhame ere bifuŋko naru motec gâcne fua
fembiŋ. 5Adam e iŋuc jufeku jara 930 bazurâ hâmowec.

6 Sete e jara 105 bazume ere bifuŋko Enosi fuawec. 7 Sete e Enosi fuawec
dameŋ irecnec jara 807 ʒuhuckerâ juhame ere bifuŋko naru motec gâcne
fua fembiŋ. 8 Sete e iŋuc jufeku jara 912 bazurâ hâmowec.

9 Enosi e jara 90 bazume ere bifuŋko Kenaŋ fuawec. 10 Enosi e Kenaŋ
fuawec dameŋ irecnec jara 815 ʒuhuckerâ juhame ere bifuŋko naru motec
gâcne fua fembiŋ. 11 Enosi e iŋuc jufeku jara 905 bazurâ hâmowec.

12 Kenaŋ e jara 70 bazume ere bifuŋko Mahalale fuawec. 13 Kenaŋ e
Mahalale fuawec dameŋ irecnec jara 840 ʒuhuckerâ juhame ere bifuŋko
naru motec gâcne fua fembiŋ. 14 Kenaŋ e iŋuc jufeku jara 910 bazurâ
hâmowec.

15 Mahalale e jara 65 bazume ere bifuŋko Jarede fuawec. 16 Mahalale
e Jarede fuawec dameŋ irecnec jara 830 ʒuhuckerâ juhame ere bifuŋko
naru motec gâcne fua fembiŋ. 17 Mahalale e iŋuc jufeku jara 895 bazurâ
hâmowec.

18 Jarede e jara 162 bazume ere bifuŋko Enoko fuawec. 19 Jarede e Enoko
fuawec dameŋ irecnec jara 800 ʒuhuckerâ juhame ere bifuŋko naru motec
gâcne fua fembiŋ. 20 Jarede e iŋuc jufeku jara 962 bazurâ hâmowec.

21 Enoko e jara 62 bazume ere bifuŋko Metusela fuawec. 22 Enoko e
Anutuhec ʒuʒuhuc jâmbâŋ jupic. Enokozi ŋokâ‐ ticne Metusela fuawec
dameŋ irecnec jara 300 ʒuhuckerâ juhame ere bifuŋko naru motec gâcne
fua fembiŋ. 23 Enoko e iŋuc juku jara 365 bazuwec. 24 E Anutuhec ʒuʒuhuc
jufeku sipuac ewec. I Wofuŋ e jahac jowawec hâcne.

25 Metusela e jara 187 bazume ere bifuŋko Lamec fuawec. 26 Metusela
e Lamec fuawec dameŋ irecnec jara 782 ʒuhuckerâ juhame ere bifuŋko
naru motec gâcne fua fembiŋ. 27 Metusela e iŋuc jufeku jara 969 bazurâ
hâmowec.

28Lamec e jara 182 bazume ere bifuŋko ŋokâmoc fuawec. 29Fuame ʒiŋuc
muhuc ʒâŋene Noa muwec: “Anutuzi mâreŋ sâweckewecte ʒâic busâqoc
faio gie sâko bahuc juhapenemotec eki bâmiriŋ‐nâpozejec!” 30Lamec e Noa
fuawec dameŋ irecnec jara 595 ʒuhuckerâ juhame ere bifuŋko naru motec
gâcne fua fembiŋ. 31 Lamec e iŋuc jufeku jara 777 bazurâ hâmowec.

32 Noa e jara 500 bazume ere bifuŋko ŋokâ 3 fuambiŋ, ʒâŋe‐jeŋic Sem,
Ham â Jafete.

6
Anutuzi mâreŋŋic jaŋere eebapa honeme sâqorewec

1 Ŋiczi mâreŋko sawe mâririackezo ehapie narufâc‐jeŋic wâc boc-
jaha fuambiŋ, 2 dameŋ ira nemu jaŋe ŋic jaŋere narufâc hawari biaŋ
honec‐jopambiŋ, erâ honebâc‐jopambiŋ sâc ŋonâŋfâc‐jeŋic bacjopambiŋ.
3 Eme Wofuŋzi muwec: “Nore tâpirizi ŋicko mi fofehuc juzejec, ŋic e
mâreŋkonec, sahac biuchec, mâreŋko juju‐ticnere jara dameŋ 130 mocwâc
mi jâuruzejec.” 4Dameŋ ira nemu âmâreŋ ŋokac jaŋe turepie ŋicsâkomako
ʒâŋe biŋehec fuarâ jurambiŋ.

5 Eme ŋic jaŋe mâreŋko mamakâc sâko fuŋne fuŋne ehuc maŋ sâc wiac
sâqocne sasawa ʒuʒuhuc maŋke jumbiŋte 6 Wofuŋzi i honerâ mâreŋŋic
bâfuac‐jopawec irec erâ bunezi hâhâtâwewec. 7 EmeWofuŋzimuwec: “Ŋic
bâfuac‐jopapo jaŋe bâsirowec‐jopape mâreŋko omaenʒepieŋ, qowi â gisic
wiac â sawawipe jaŋemâmâc, jaŋe bâfuac‐jopapore bunane hâhâtâwekac!”

Anutu e Noa honeme biaŋkewec
8 Noa e ine Anutuzi hone ʒemuraŋ ecnewec. 9 E tiŋne â mitinezi ŋic

ŋondeŋko juwec, ehuc Anutuhec ʒâʒâfic sanaŋ erâ juwec. 10 Ehame ere
bifuŋko ŋokâ 3 fuambiŋ, ʒâŋe‐jeŋic Sem, Ham â Jafete. Noare binaŋ iŋuc.
11Âmâreŋŋic gâcne jaŋe ineAnuturemaio sâqore‐fârepie sindaŋhârindaŋzi
mâreŋ fusucmawec. 12 Eme Anutuzi mâreŋ honeme sâqore‐jâmbâŋkewec,
mâreŋŋic juju â eebapa‐jeŋic sifuc safucke‐fârerâ fowec.

Anutuzi Noa wokere dâŋ âzâcnekac
13 Eme irec Anutuzi Noa ʒiŋuc âzâcnewec: “No mâreŋŋic jaŋere dameŋ

taraocte manapaŋkekopac. Jaŋe sindaŋ hârindaŋ‐ jeŋiczi mâreŋ fusuc-
makacte no bâsirowec‐jopapemu. 14 Irec go marojâc herâ izi woke moc
bazemec. Erâ âke tâcnetec maŋne maŋne fua‐ fâreme maŋne â sahacne
sâfâzi ʒimickezemec. 15 Woke sâcticne kecʒiŋuc bazemec: Ʒoricne‐ticne

kubi 300,* otecne‐ ticne kubi 50 â hâŋne‐ticne kubi 30. 16 Erâ bupune
bâbâzickehuc sâcmutâcte sâcko faic motâc piticne moc bazemec â motâc
jâmbâŋ‐ticne ine neŋgocnaopec râezemec. Maŋnao feŋgaŋne jahec â moc
fuanʒepieŋ. 17 Manakic, no mâreŋko ŋic juŋgopieŋ jaŋe bâsirowec‐jopa‐
fârepemurâ rumi sâko bâfuape mâreŋko wiac jujune forakac i omae‐
fâreocmu. 18 Gohec ine ʒâʒâfic fârine ekopac. Goki wokeo ferâ juzemec,
go â ŋonâŋge â ŋokâ joŋaofâcge, jaŋe gohec mâmâc wokeo ferâ junʒepeiŋ.
19Â wipe qowi jaŋe sipiricke‐fârenʒipiŋte jaŋeraonec jajahec jajahec, ŋicne
ŋokacne iŋuc aŋa sâsâc rocjopatec gohec mâmâcwokeo fenʒepieŋ. 20Wipe
fuŋne fuŋne, qowi fuŋne fuŋne, â homa gisic wiac fuŋne fuŋne jaŋeraonec
jajahec jajahec gohec mâmâc wokeo raʒirâ junʒepieŋ. 21 Â wiac nânâne i
me i fokac sâc mâmâc nuse qâzuc efârerâ wokeo rotec feme izi gahacne
â wipe qowi jaŋere juju dopeckezejec.” 22 Eme Noa e Anutuzi muwec sâc
micdâŋ‐ticne reŋke‐fârerâ ejâmbâŋkewec. Noa e iŋuc hâcne ewec.

7
Anutuzi Noa âzâcneme wokeo fewec

1EmeWofuŋziNoa ʒiŋucmuhuc âzâcnewec: “Go âwiacfâcge ŋoŋewokeo
fefârenʒepieŋ, go ŋicguru ʒi jaŋere ŋondeŋkomitihec jukomecte honecgupe
biaŋkekac. 2 Irec go qowi nânâne jaŋeraonec 7, 7, ŋicne â ŋokacne aŋa sâsâc
â qowi mi nânâne jaŋeraonec jajahec jajahec rowosâec‐jopac. 3 Â sawa
wipe jaŋeraonec iŋuc jaha 7, 7, ŋicne â ŋokacne rocjopatec gohec wokeo
fefârenʒepieŋ, mâreŋte faio wiac jujunere ukicnezi omaezacte. 4 Eme no
ʒoaŋ 7 tarame mupe hoe micsâko mâreŋko hehuc domahame ŋafe ʒoaŋ
40 taraocmu. Iŋuc ehuc wiac jujune bâfuapo i mâmâc sasawa mâreŋkonec
bâsirowe‐fârepemu.” 5 Eme Noazi Wofuŋtemicdâŋ i reŋkehuc efârewec.

6 Noa e jara 600 bazume faicnao rumi sâkozi mâreŋko fisiwec. 7 Fisizo
ehame Noa e jahacne â ŋonâŋ‐ticne erâ ŋokâ joŋaofâcne jaŋemâmâcwokeo
fefârembiŋ. 8Ehame qowi nânâne âmi nânâne, erâwipe â homa gisic wiac i
jaŋe 9 jajahec jajahec sasawa, ŋicneŋokacne aŋa sâsâc, iŋucziNoahecwokeo
mâmâc fembiŋ, Anutuzi Noamutâcnecnewec irec sâc jâmbâŋ fembiŋ hâcne.

Rumi sâko fisiwec
10 Eme ʒoaŋ 7 hâcne tarame mâreŋko rumi sâko fisiwec. 11 Noare jara

dameŋ 600 irec mosa 2‐re ʒoaŋ gie bapa 17 ira opâ â hâwec ʒâkâŋ neŋgocne
juwicnec soka siwiŋ ewefuhapie sawaonec opâ motâc aŋkeme 12 hoe
micsâko jâmbâŋ hehuc foha ʒoaŋ 40 â ŋafe 40 ewec. 13Eme ʒoaŋ ijaha Noa â
ŋonâŋ‐ticne erâ ŋokâfâcne Sem, Ham â Jafete â ŋonâŋfâc‐jeŋic, jaŋemâmâc
wokeo fefârembiŋ. 14 Erâ hae qowi â kâte qowi fuŋne fuŋne â homa gisic
wiac fuŋne fuŋne â wipe fuŋne fuŋne suhuc fakechec jaŋeraonec jajahec
jajahec sasawa, 15 ŋicne ŋokacne aŋa sâsâc jaŋe wâc Noahec fefârehapie
mâsi sâko i hâcne fuawec.

16 Wiac jujune moc mi behekicne, Anutuzi Noa mutâcnecnewec sâc
fefârembiŋ. FefârehapieWofuŋzimotâc herâ sahacnao ki bawec. 17 Ehame
rumi sâko hâcne fisime opâ jaŋe siwiŋne fehuc woke eferenʒoŋkepie
mâreŋkonec fahare fewec. 18 Eme opâ jaŋe soka siwiŋ ehuc hâhâwicne
qaratiepie wokezi opâ faio rac warec ewec. 19 Eme opâ jaŋe mâreŋ
* 6:15: 1 kubi i sâcmetamoc 18 inses me 46 senti meta irec sâc.



FUFUA 7:20 13 FUFUA 8:21

faio mocwâc âke sue feku tiki ʒora doma raŋgopieŋ i mâmâc sasawa
qâuruc‐jopa‐ fârembiŋ. 20 Opâzi tiki botâŋ‐jeŋic sirickewec ine kubi 15
irec sâc. 21 Iŋuc eme mâreŋ faio wiac jujune omaewec, wipe mecne,
hae qowi mecne, kâte qowi mecne, â homa gisic wiac mecne, mâreŋko
babarâ jueŋgopieŋ, erâ wâc mâreŋŋic mâmâc, jaŋe sipiricke‐ fârembiŋ.
22 Mâreŋko wiac jujune, nokafehec, jaŋe hâmo‐fârembiŋ. 23 Iŋuc ehuc
Anutuzi mâreŋkowiac jujune sasawa, ŋicme qowi me gisic wiac, me wipe,
i jaŋe bâsirowec‐jopa‐fârewec. Noa â ehec wokemaŋnao jumbiŋ, jaŋe sawa
akic‐jopawec. 24 Eme opâ sâko jaŋe mâreŋ faio siwiŋne fehapie ʒoaŋ 150
tarawec.

8
Rumi fâre wahame mâreŋ kereŋkewec

1 Dameŋ ira Anutuzi Noare manasuhuc qowi wiac ehec wokeo jumbiŋ
jaŋere mâmâc manasuwec. Iŋuc ehuc mume mâŋâŋ sâko qame opâ sâko
e fâre wahawec. 2 Eme opâ mârâc juwic ʒâkâŋkonec wefuwec i mecne
â faic sawa motâc aŋkeme wahawec i mâmâc Anutuzi aka hejareme
ʒicke kereŋ embiŋ. 3 Eme mâreŋ faio opâ jaŋe fofo‐ jeŋickoa risiehuc
qâzucke‐fârepie opâ sâko fâre wahawec. Ʒoaŋ 150 irec faicnao hâcne
fuŋkehuc fâre wahawec. 4 Fâre wahakume wokezi mosa 7 irec ʒoaŋ gie
bapa 17 ira Ararata tiki botâŋne mocko hesanaŋkerâ ŋewec. 5 Juku opâ e
fâre wahakume mosa 10 irec ʒoaŋ gie bapa 1 ira tiki botâŋ‐jeŋic tâtâc fua
rawec.

6 Eme ʒoaŋ 40 tarame Noazi faic motâc pitic, mârâc bakicne i rorâ 7 kâec
kâecmoc soreme sawao rac warec ehuc juhame mâreŋko opâ kereŋkewec.
8Eme jurâ jurâ Noazi hapâ moc soreme rawec, mâreŋko opâ fârewahawec
me mâcne, irec fuŋne mana‐hâmoocte. 9 Hapâzi rac warec ehuc, opâzi
mâreŋ sâockewecte ŋeŋe basaku mocwâc Noarao risiewec. Eme Noazi
meticne sicnerâ hapâ ro wokemaŋko râewec. 10Ememocwâc ʒoaŋ 7 woŋec
juku hapâ ijaha soreme rawec. 11 Eme hapâzi owâcne erao risiehuc mi
oliwa rehacne ɋâricne barezejec i! Iŋuc eme Noazi fuŋne ʒiŋuc manawec:
Opâ fâre wahame mâreŋ fua rakac. 12 Eme mocwâc ʒoaŋ 7 woŋec ŋeku
hapâ moc soreme rawec. Eki rarâ mocwâc mi risiewec. 13 Noare jara
dameŋ 601 irec mosa wâŋte ʒoaŋ gie bapa 1 ira opâ sâkomâreŋ faio fowec
i kereŋke‐fârewec. Eme Noazi wokere bupu bâropierâ honewec: Mâreŋ
faio opâ ʒickewec hâcne. 14 Eme mosa 2 irec ʒoaŋ gie bapa 27 ira mâreŋzi
kereŋkerâ fowec.

Noa e wokeonec wahame Anutuzi dâŋ âzâcnewec
15 Eme Anutuzi Noa ʒiŋuc muhuc âzâcnewec: 16 “Go â ŋonâŋge erâ ŋokâ

joŋaofâcge, ŋoŋe wokeonec wahaniŋ! 17 Erâ qowi mecne, wipe homa gisic
wiac mecne, gohec wokeo juŋgopieŋ jaŋe ejaretec waha‐fârerâ fua sawec
ehuc mâreŋ sâcke‐fârenʒepieŋ.” 18 Iŋuc mume Noa â ŋonâŋ‐ticne â ŋokâ
joŋaofâc‐ticne, 19 erâ qowi sasawa â wipe â homa gisic sasawa, hawari‐
jeŋic sâc wokeonec wahambiŋ. 20Waha‐fârepie Noazi Wofuŋte alata moc
barâ qowi â wipe nânâne jaŋeraonecmocmoc iŋuc rocjopaku Anuture bâzi
rikec‐jopawec. 21 Eme Wofuŋzi bâbâmiriŋte âsumanahuc maŋticnao ʒiŋuc
muwec: “No mâreŋko wiac jujuhec i ŋicte ehuc mocwâc mi sâweckezepac.
Ŋic jaŋe ɋieonecteaŋmaŋjeŋiczimamanasu gie repicne baraʒihuc juniŋmu,

no ine sifu ŋicte erâ wiac jujuhec mocwâc mi bâsirowepemu. 22 Mâreŋte
dameŋ fofeocmu sâc:

Hesarac â qa roro,
mâmâteŋ â fâroroc,
hoe dameŋ â ʒoaŋ dameŋ,
ŋafe â furec

iŋuczi iŋuc ʒuʒuhuc fofehuc juzejec!”
9

Anutuzi Noa â kikefuŋfâc‐ticne dâŋ jazahuc jambuŋ‐jopawec
1 Eme Anutuzi Noa â ŋokâfâcne ʒiŋuc muhuc jambuŋ‐jopawec: “Ŋoŋe

fua sawec ehuc mâreŋ ŋefusucmanʒepieŋ. 2 Erâ kâte qowi â sawa wipe
jaŋe ŋoŋere hâhâwic bahuc wise wise junʒepieŋ. Homa gisic wiac mâreŋko
foforâ juekac â hâwec qowi jaŋe mâmâc ŋoŋere meo râec‐jopa‐fârekopac.
3 Erâ monʒaŋ wiac ŋarekopac i â wiac jujune qiriŋ‐ticnehec i nânâ‐ŋeŋic
efârezejec. 4 Mocjaha, qowi socnehec ine mi nânʒepieŋ! Erâ ʒiŋuc
mananiŋ: 5 Socŋeŋicte okacne i noni batarapemu. Ŋicjuju irec okacne
qowi jaŋerao, me ŋic jaŋerao, me âgo soctofa jaŋerao i nonizia batara‐
jâmbâŋkepemu. 6Ŋic e mocte hawario mâcne, Anutu nore hawarire sâcko
bakicne, irec moc e ŋicsoc hoŋkeocmu, ere soc ŋiczia wâc hoŋkenʒepieŋ.
7 Ŋoŋe ine ukichec ehuc sawe mâririackenʒepieŋ. Eme mâreŋ rauckehuc
guriŋne banʒepieŋ!”

8 Anutuzi iŋuc murâ Noa â ŋokâfâcne ʒiŋuc jazawec: 9 “No ʒi ŋoŋe
â ɋâricfâc‐ŋeŋic ŋoŋehec ʒâʒâfic sanaŋ ekopac, 10 erâ wâc wiac jujune
sasawa, ŋoŋehec wokeonec wahambieŋ, jaŋehec mâmâc, wipe â kâte
qowi â hae qowi sasawa, 11 ŋoŋehec mâmâc ʒâʒâfic sanaŋ ekopac, irec
rumi sâko mocwâc fisirâ mâreŋte wiac jujune â mâreŋ e jahacne mi
imac‐ŋopa‐fârezejec!” 12 Erâ Anutuzi ʒuhuckerâ muwec: “No ʒi ŋoŋe â
wiac jujune sasawa ŋoŋehec ʒâʒafic sanaŋ ekopac. 13 Irec maqâreŋ‐nane
huriri keci sawao râekopac, izi ʒâʒâfic‐nâŋecte ma ezejec. 14 Nore micte
hoe karorac qâzuckeha manane i sawao fuame 15 no ʒâʒâfic sanaŋ irec
manasupemu, ehame opâ rumi sâkozi mâreŋte wiac jujune mocwâc mi
imackezejec. 16 Eme no huriri hâcne karoracko domaocmu sâc, ʒâŋitahuc
mâreŋkowiac jujune sasawaŋoŋehec ʒâʒâfic sanaŋ epo irecmanasupemu.”
17 Anutuzi iŋuc murâ ʒuhuckerâ Noa ʒiŋuc âzâcnewec: “Mâreŋko ŋoŋehec
ʒâʒâfic sanaŋ ekopac irec ma ine hâcne!”

Noa â ŋokâfâcne
18 Noare ŋokâfâc wokeonec wahambiŋ jaŋere ʒâŋe Sem, Ham â Jafete.

Ham e ine Kanaaŋte mamac. 19 Ŋic jahec â moc keci jaŋe hâcne Noare
ŋokâfâc, jaŋeraonecmâreŋŋic gurune gurune fua sawec ewarekicne.

20Noa e ine hesarac ŋic juwec, ehuc waiŋ gie wâc fuŋkewec. 21 Juku waiŋ
opânebarâ nâkumaŋnebibiriwameqoruc boze‐ticnaowaha iŋke aŋke ehuc
fowec. 22Eme Ham, Kanaaŋtemamac hâcne, e mamac‐ticne Noa ere fuŋne
honehuc hahac jahec‐ticne mâreŋko hu dâŋ binaŋ ejactewec. 23Eme Sem â
Jafete jahe ŋaqimoc rorâ ɋawe‐jekicko râehuc rârâpe bozeo raʒirâ mamac‐
jekic biuctac fohame mi honehuc qofackepic. 24 Eme Noa e waiŋzi qame
guŋ sanaŋ foweckonec ɋârerâ motec‐ticnezi wiac kosa ecnewec irec dâŋ
manarâ ʒiŋucmuwec:

25 “Sâweczi Kanaaŋ ere faio fezejec,
e hahac jahec‐ticne jahere kiŋaŋ motec wawahane juzejec!”

26 Iŋucmurâ ʒiŋuc ʒuhuckerâ muwec:
“Wofuŋ Anutu‐nanezi Sem jambuŋkezejec

ehame Kanaaŋ e ine kiŋaŋ motec‐ticne juzejec!”
27 Erâ ʒuhuckerâ muwec:
“Anutuzi Jafete bafickeme sawe mâririackezejec,

ehame ɋâricfâc‐ticne jaŋe Semte ɋâricfâc
jaŋehec ŋeŋe juju enʒepieŋ,

â Kanaaŋ e ine kiŋaŋ qaqa‐ticne ezejec.”
28 Rumi sâkozi omaeweckonecteaŋ Noa e jara 350 ʒuhuckerâ juwec.

29 Juku jara 950 bazurâ hâmowec.
10

Noare ɋâricfâc
(Bin I 1:5–23)

1Noa ŋokâfâcne jaŋere ɋâricfâc jaŋere ʒâŋe biri ʒine hâcne: Sem, Ham â
Jafete jaŋe rumi sâkozi omaewec irec faicnao ŋokâ fua‐jarembiŋ.

2 Jafete ere ŋokâfâc jaŋere ʒâŋe ʒiŋuc: Gomera, Magogo, Madai, Jawaŋ,
Tubali, Meseke â Tirase. 3 Gomera ere ŋokâfâc ine Asakenasi, Rifata â
Togama. 4 Â Jawaŋte ŋokâ jahec ine: Elisa â Tarasisi; jaheraonec Kitim
â Dodanim ŋicguru fuambiŋ. 5 Jaŋeraonec guru gâcne gâcne fua rambiŋ,
mâreŋ‐ jeŋic sâc â dâŋjeŋic sâc â kikefuŋ guru‐ jeŋic sâc, jaŋe Jafetere
ɋâricfâc hâcne.

6 Ham ere ŋokâfâc jaŋere ʒâŋe ʒiŋuc: Kusu, Miziraim, Puti â Kanaaŋ.
7 Kusure ŋokâfâc ine Seba, Hawila, Sabita, Rama â Sabateka. Â Ramare
ŋokâ jahec jahere ʒâŋe ine Seba â Dedaŋ. 8 Kusure bifuŋko ine Nimorodi
fuawec, eki hâcnemâreŋko ŋicwofuŋ fekicne juju i fuŋkewec. 9Nimorodi e
Wofuŋtemaio wosaŋeŋ bapa kâcɋene juwec, irec ŋic jaŋe ere qâqiŋ qahuc
ʒiŋuc mujumbieŋ: “Wofuŋte maio wosaŋeŋ bapa kâcɋene, Nimorodi ere
sâcko.” 10 Uucmaŋ‐ticnere fufuŋke hae barawec ine Babe, Ereki, Akada
â Kalene, jaŋe sasawa Sina* mâreŋko ŋerambiŋ. 11 Irecnec rarâ Asiria
mâreŋko fisirâ hae biri moc ʒiŋuc bâfua rawec: Niniwe, Rehoboti‐Iri, Kala
12 â Reseŋ, izi Niniwe â Kala ŋondeŋ‐jekicko ŋekac erâ hae sâko jâmbâŋ.
13 Â Miziraim ere ɋâricfâc guru sâc ʒâŋe‐jeŋic ʒiŋuc: Ludi, Anami, Lehabi,
Nafituhi, 14 Patarusi â Kasiluhi. Jaŋeraonec Filisa â Kafatori jaŋe fua sawec
embiŋ.

15ÂKanaaŋ eremârâcmotec ine Sidoŋ â ere râpeo ineHeti erâ guru gâcne
ʒiŋuc: 16 Jebusi, Amori, Girigasi, 17 Hiwi, Areki, Sini 18 â Arawadi, Semari
â Hamati, guru iŋuc fua rambiŋ. Eme faicnao Kanaaŋ ere ɋâricfâc jaŋe
râwiŋnehuc qaratierâ jurambiŋ. 19Kanaaŋ ŋicguru jaŋeremâreŋ qaŋeŋnezi
Sidoŋ haeonec fuŋkerâ hae ʒiŋuc fotâcne rakac: Gerari, Gaza, Sodom,
Gomora, Adama, Seboim â Lasa. Ira tarakac. 20Hamte ɋâricfâc jaŋe iŋuc,
guru‐jeŋic sâc â dâŋjeŋic sâc erâ mâreŋ‐jeŋic sâc biric‐jopa wahakicne.

21 Jafete hahac‐ticne Sem, Ebere ere ɋâricfâc jaŋere mamac fuŋfuŋ, ere
ŋokâfâc wâc fuambiŋ. 22 Sem ŋokâfâcne jaŋere ʒâŋe ʒiŋuc: Elam, Asihuru,

* 10:10: I Babilonia mâreŋtemukicne.

Arapakisa, Ludi â Aram. 23Aram ere ŋokâfâc ine Usi â Hulu, Getere â Masi.
24 Arapakisa ere bifuŋko ine Sela â Sela ere bifuŋko ine Ebere. 25 Â Ebere
ere ŋokâ ine jajahec fuapic, moc ʒâŋe‐ticne Pelege mukicne, ere dameŋko
mâreŋŋic fâucke râwiŋ embiŋte. Ɋaticnere ʒâŋe ine Jokataŋ. 26 Jokataŋ ere
bifuŋko fuambiŋ ine ʒiŋuc: Alamoda, Selefe, Hazamawe, Jera, 27Hadoram,
Uʒali, Dikila, 28Obali, Abimae, Seba, 29Ofiri, Hawila â Jobabe; ŋic keci jaŋe
Jokataŋ ere ŋokâfâc sasawa. 30 Fic hae biri‐ jeŋiczi ʒoaŋ wewefunaopec
tiki mâreŋko Mesanec fuŋkerâ ŋeraku Sefara ira tarakac. 31 Semte ɋâricfâc
ine hâcne, guru‐ jeŋic sâc â dâŋjeŋic sâc erâ mâreŋ‐ jeŋic sâc biric‐ jopa
wahakicne.

32 Noa ŋokâfâc‐ticne jaŋere ɋâricfâc iŋuc, kikefuŋ gurune gurune fuam-
biŋ sâc râec‐jopa wahakicne. Rumi sâko fisiwec irec faicnao jaŋeraonec
hâcnemâreŋŋic gurune gurune fua warembiŋ.

11
Dâŋmarac bârâwiŋnekicne

1Mâreŋŋic sasawa dâŋmarac‐jeŋic mocjaha fowec â wiac ʒâŋene ʒâŋene
ijaha sasawa mujumbieŋ. 2 Eme jaŋe ʒoaŋ wewefunaopec rahuc juku Sina
mâreŋko wâneŋ sâko moc bâfuarâ ira fic hae erâ jumbiŋ. 3 Erâ kecʒiŋuc
muc manac embiŋ: “Ajoc, nâŋâc afe qâhâckerâ ʒocko rikepene sanaŋkeoc.”
Eme afe sanaŋkekicne izi fic bapa qânâ ejarewec â mâreŋ maŋkonec sâfâ
izi simeŋ ejarewec. 4Eme mumbiŋ: “Ajoc, nâŋâc hae sâkomoc barâ ficʒora
moc feŋgaŋne feŋgaŋne râe fekupene botâŋnezi sambâŋ âke uazejec. Eme
ʒâŋe biŋehec erâ siŋsaŋ qahuc mâreŋne mâreŋne mi ranʒepeneŋ.” 5 Iŋuc
murâhae sâko âficʒora bambiŋ iWofuŋzihoneoctewahawec. 6Erâmuwec:
“Jâmbomac, jaŋe ŋicguru mocjaha â dâŋmarac‐jeŋic wâc mocjaha, erâ gie
baniŋte mu biric embieŋ i mâc fufuŋkene sawa. Efehuc fârine quŋquŋke
tâmiric bâfuaniŋmu. 7 Ajoc, nâŋâc hurâ dâŋjeŋic bâsifuckepene dâŋte kâuc
babac enʒepieŋ.” 8Wofuŋ e iŋucmuhuc irecnec bârâwiŋ‐jopamemâreŋ sâc
rafârembiŋ, ehuc hae qizec sâko bapa i behembiŋ. 9Wofuŋzi hae ira hâcne
mâreŋŋic dâŋjeŋic bârâc qârâwiŋneme fâuckehuc mâreŋ sâc rafârembiŋte
hae irec ʒâŋe Babe* mumbiŋ.

Semte ɋâricfâc jaŋere ʒâŋe biri
(Bin I 1:24–27)

10 Kecʒi Semte ɋâricfâc jaŋere ʒâŋe biri: Sem e jara 100 bazume ere
bifuŋko Arapakisa fuawec, ine rumi sâko omaewec irec faicnao jara 2
tarame fuacnewec. 11 Sem e Arapakisa fuawec dameŋ irecnec jara 500
ʒuhuckerâ juhame ere bifuŋko naru motec gâcne fua fembiŋ.

12Arapakisa e jara 35 bazume ere bifuŋko Sela fuawec. 13Eme Arapakisa
e Sela fuawec dameŋ irecnec jara 403 ʒuhuckerâ juhame ere bifuŋko naru
motec gâcne fua fembiŋ. 14Sela e jara 30 bazume ere bifuŋko Ebere fuawec.
15 Eme Sela e Ebere fuawec dameŋ irecnec jara 403 ʒuhuckerâ juhame ere
bifuŋko naru motec gâcne fua fembiŋ.

16 Ebere e jara 34 bazume ere bifuŋko Pelege fuawec. 17 Eme Ebere e
Pelege fuawec dameŋ irecnec jara 430 ʒuhuckerâ juhame ere bifuŋko naru
motec gâcne fua fembiŋ.
* 11:9: Nâŋâcne dâŋko: Bârâwiŋ.

18 Pelege e jara 30 bazume ere bifuŋko Reu fuawec. 19 Eme Pelege e Reu
fuawec dameŋ irecnec jara 209 ʒuhuckerâ juhame ere bifuŋko naru motec
gâcne fua fembiŋ.

20Reu e jara 32 bazume ere bifuŋko Serugu fuawec. 21 Eme Reu e Serugu
fuawec dameŋ irecnec jara 207 ʒuhuckerâ juhame ere bifuŋko naru motec
gâcne fua fembiŋ.

22 Serugu e jara 30 bazume ere bifuŋko Naho fuawec. 23 Eme Serugu e
Naho fuawec dameŋ irecnec jara 200 ʒuhuckerâ juhame ere bifuŋko naru
motec gâcne fua fembiŋ.

24 Naho e jara 29 bazume ere bifuŋko Tera fuawec. 25 Eme Naho e Tera
fuawec dameŋ irecnec jara 119 ʒuhuckerâ juhame ere bifuŋko naru motec
gâcne fua fembiŋ.

26 Tera e jara 70 bazume ere bifuŋko ŋokâ ʒiŋuc fuacnembiŋ: Abram,
Naho â Haraŋ.

27 Kecʒi Tera ere ɋâricfâc jaŋere ʒâŋe: Tera ere bifuŋko Abram, Naho â
Haraŋ fuambiŋ. Haraŋ ere bifuŋko ine Loti fuawec. 28Haraŋ e ine mamac‐
ticne Tera juhame Kaldea mâreŋ qizec‐ticnao Uru hae ira hâmowec. 29Eme
Abram â Naho jahe ŋokac ropic. Abram e ŋonâŋ‐ticne Sarai rowec, â Naho
e Haraŋte otâ Milika i ŋonâŋ‐ticne rowec. Haraŋ e otâ jajahec jucnepic,
Milika â Isika. 30 Sarai e ine ŋokac hufiŋne naru motec tâmiric juwec.

31 Eme Tera e ŋokâ‐ticne Abram â ŋosa‐ticne Loti, Haraŋte ŋokâ hâcne, â
joŋao‐ticne Sarai, Abramte ŋonâŋ, iŋuc rocjopameKanaaŋmâreŋko raniŋte
Kaldea mâreŋko Uru hae ŋewec i beherâ hata fuŋkembiŋ. Raku hata
ombâŋko Haraŋ mâreŋko fisirâ ira ŋembiŋ. 32Terâ e jara 205 bazurâ Haraŋ
mâreŋko ira hâmowec.

12
Anutuzi Abram rowosâewec

1 Eme Wofuŋzi Abram âzâcnewec: “Go mâreŋ qizecge â mame sâkofâcge
â fic haege behe‐fârerâ noni mâreŋmoc gowatupemu ira ra juzemec. 2Eme
no jambuŋgupe ɋâricfâcge fua sawec epie gore ʒâŋe biŋezi haŋ bazejec.
Eme go jambuŋte qizec ezemec. 3 Go jambuŋguniŋmu i noni wâc jambuŋ‐
jopapemu, â go sâwecguniŋmu i noni iŋuc jaha sâwec‐jopapemu. Â goraonec
jambuŋzi ŋeratierâ mâreŋŋic sâcjopa‐fârezejec!”

4 Eme Abram eWofuŋtemic reŋkehuc hata fuŋkerâ raha Loti e bâjâpeme
mâmâc rapic. Abram e jara 75 bazuhuc Haraŋ mâreŋ behewec. 5 E
ŋonâŋ‐ticne Sarai â hahac‐ ticnere ŋokâ Loti erâ kiŋaŋ qaqafâc‐ticne â
mafa wiac‐ticne rocjopame Kanaaŋ mâreŋkopec raku mâreŋ ira fisimbiŋ.
6 Fisirâ fotâcne raku Sikem hae bâfuambiŋ, ira qâpuc jaŋere boriŋjâc
bâtirikicne domawec. 7 Dameŋ ira Kanaaŋ ŋic jaŋe hae mâreŋ irec rune
jumbiŋ. Eme Wofuŋzi Abram fuacnerâ muwec: “Ɋâricfâcge jaŋe mâreŋ
ʒi hâcne jarezokopac.” Eme Abram e Wofuŋzi fuacnerâ dâŋ âzâcnewecte
ira alata moc bawec. 8 Eme mocwâc tiki mâreŋkopec feraku Bete hae ʒoaŋ
wewefunao fisirâ ira qoruc boze‐jeŋic fârembiŋ. Bete hae ʒoaŋ huhunaopec
ŋewec â Ai hae ine ʒoaŋ wewefunaopec ŋewec. Eme Abram e ira Wofuŋ
alata moc bacnehuc numu wâwâsic ecnewec. 9 Erâ mocwâc faharerâ
Negebe mâreŋkopec rawec.

Abram e Aigita mâreŋko rawec

10 Eme mâreŋ ira roroc fuame Abramzi Aigita mâreŋko jaba juocte
ira rawec, roroc ŋemâc bâmâcne fowec irec. 11 Eme Aigita mâreŋ
bâqiŋkezo ehuc ŋonâŋ‐ticne Sarai ʒiŋuc âzâcnewec: “Manakic, go ŋokac
sahac hawarige biaŋne i kâuc mi bakopac. 12 Aigita ŋic jaŋe honecguhuc
ʒiŋuc muniŋmu: O, e ŋonâŋ‐ticne hâcne. Iŋuc murâ no nuniŋmu â go ine
akicguniŋmu. 13 Irec go ʒiŋuc muzemec: No seŋticne. Iŋuc mutecne no
gore erâ akicnupie sâcne jupemu.” 14EmeAbrameAigitamâreŋko ra fisime
Aigita ŋic jaŋe ŋokac e sahac hawari‐ticne biaŋne jume honembiŋ. 15 Eme
Farao fekicnefâc‐ticne jaŋeŋokachonerâ ra Faraoremaiomumbiaŋkembiŋ.
Erâ ŋokac e rorâ Faraore ficko jowa fembiŋ. 16 Eme Farao e Saraire erâ
Abram jauŋ biaŋne bacnehuc lama, bulimakao, doŋgi, kiŋaŋmotec â kiŋaŋ
naru erâ kamele bocjaha tahackewec.

17 Eme Wofuŋzi Farao â wiacfâcne jaŋe Abram ŋonâŋ‐ticne Saraire erâ
ʒâic guru fekicne bâfua‐jarewec. 18 Iŋuc fuame Faraozi Abram hefârerâ
ʒiŋucmuhucwiocnewec: “Keciwemomâsimoenaremeŋ? 19Eŋonâŋ‐nane,
go iŋuc wemocte mi nazameŋ? E seŋnane, iŋuc wemocte mutec nore
ŋonâŋ erâ juocte ficnaneo râepo? Ajoc, ʒi ŋonâŋge mocwâc jowarâ wisec!”
20 Eme Faraozi momori ejareme Abram ŋonâŋ‐ticne â mafa wiac‐ ticne
qâzuc‐joparâ mâreŋ‐ticnaonec jowac‐jopa rambiŋ.

13
Loti â Abram jahe râwiŋnepic

1 Abram e jahacne â ŋonâŋ‐ticne â mafa wiac‐ ticne erâ Loti mâmâc
Aigita mâreŋkonec risierâ Negebe mâreŋko ra fisimbiŋ. 2 Abram e lama
bulimakao erâ gol â siliwa ŋemâcne focnewec. 3 Eme Abram e Negebe
mâreŋkonec Bete haeopec juju fofo raku mârâc jaha Bete â Ai hae ŋondeŋ‐
jekicko qoruc boze‐ticne fâreme fowec ira fisiwec. 4 Erâ mârâc jaha alata
bawec ira hâcne Wofuŋte ʒâŋe riwaseckewec. 5 Loti e Abramhec juhuc
iŋuc jaha lama bulimakao bacjopa juwec â qoruc boze wâc ŋecnewec.
6 Eme mâmâc jaha junicte mâreŋzi mi sâcjofawec. Qowifâc‐jekic bocjaha
jumbiŋtemâreŋ mocjahao ŋec juc eenere sâcmi ewec. 7 Irec Abram â Loti
qowi soŋaŋfâc‐jekic jaŋe mâreŋte iiriac embiŋ. Dameŋ ira Kanaaŋ ŋic â
Periʒi ŋic jaŋemâreŋ irec rune jumbiŋ.

8 Eme Abram e Loti ʒiŋuc âzâcnewec: “Nâhâcne ŋondeŋko me
soŋaŋfâc‐nâhec jaŋere ŋondeŋko rârâsi fome mi sâckeocmu, nâhâc mame
ŋokâ. 9Ʒâŋemaigao mâreŋ sâko forakac i mi honekic me? Irec râwiŋnenac.
Go qanaopec razo mukicko noni fâreopec rapemu, me fâreopec razo
mukicko noni qanaopec rapemu.” 10 Eme Loti e ʒâŋe fime rame honewec:
Jordaŋ mâreŋ i opâzi bâgunucke‐fârekicne, Wofuŋte jufu gie iŋucne, erâ
Aigita mâreŋ iŋucne, domarâ raku Ʒoari fisikac hâcne. Wofuŋzi Sodom â
Gomora hae mi bâsirowec‐jofawec dameŋ ira Jordaŋ mâreŋzi iŋuc hâcne
fowec. 11Eme Loti e Jordaŋ wâneŋ sâko hone wosâerâ ʒoaŋ wewefunaopec
rawec. Iŋuc ehuc rârâwiŋ epic. 12 Eme Abram e Kanaaŋ mâreŋko ŋec juc
ewec, â Loti e ine Jordaŋ mâreŋko hae ŋerambiŋ jaŋere ŋondeŋko ju fofo
raku Sodom hae mendâŋko fisirâ qoruc boze‐ticne fâreme fowec. 13 Sodom
hae rune jaŋe ine Wofuŋte maio ŋic hehesicne juhuc sindaŋ fuŋne fuŋne
ejumbieŋ.

14 Loti e Abram beherâ rame Wofuŋzi Abram ʒiŋuc âzâcnewec: “Go
mâreŋ domakomecko qâhâŋnerâ ʒâŋe fitec mâreŋ faicpec â juwicpec erâ
ʒoaŋ wewefunaopec â huhunaopec raoc. 15 Mâreŋ honekic sasawa i go
â ɋâricfâcge fofo sanaŋ foŋareocte biŋe qaŋarekopac. 16 Â ɋâricfâcge
basawec‐jopape sawe mâririackepie ʒare‐jeŋic mâreŋko rufe fokac irec sâc
eocmu. Eme rufe wowosene mi ekac, wowosene ezacko ine ɋâricfâcge
wowosec‐ jopane jaha ezac. 17 Go faharec, erâ mâreŋ hâŋne â otecne
fotâcnerâ rac, mâreŋ i go tahacgukopac hâcne.” 18 Eme Abram e ju fofo
raku Heboroŋ haeoMamere ere boriŋ gie fowecko qoruc boze‐ticne fâreme
fowec. Erâ ira ŋec juc ehuc Wofuŋte alata moc bawec.

14
Abram e ʒikaonec risieme Melikisedezi jambuŋkewec

1 Sina ŋicwofuŋ Amarafe, â Elasa ŋicwofuŋ Arioko, â Elam ŋicwofuŋ Kedo‐
Laome erâ Goim ŋicwofuŋ Tidali 2 jaŋe ŋicwofuŋ 5 kecʒiŋuc jaŋehec qaqac
embiŋ: Sodom ŋicwofuŋ Bera, â Gomora ŋicwofuŋ Birisa â Adama ŋicwofuŋ
Sinaba â Zeboim ŋicwofuŋ Semebe erâ Bela ŋicwofuŋ. (Bela i Ʒoari irec ʒâŋe
moc.) 3 Ŋicwofuŋ i sasawa jaŋe Sidim wâneŋko (Sidim i Hâwec Hâmocne
irec ʒâŋe moc) ʒâʒâfic erâ tumaŋnembiŋ. 4 Jaŋe jara 12 Kedo‐Laome kiŋaŋ
qacnehuc jumbiŋ, jara namba 13‐ko ine e râpeckembiŋ. 5 Eme jara namba
14‐ko Kedo‐Laome â ŋicwofuŋ ehec jumbiŋ jaŋe ware Asitero‐Karanaim
haeo Refaim ŋic jopambiŋ, izi ware Ham haeo Ʒuŋim ŋic jopambiŋ, izi
ware Kiriatim wâneŋko Emimŋic jopambiŋ, 6 izi ware Seiri tikio Horite ŋic
jopa jâpec ejare raku Eleparaŋ haeo, mâreŋ burocnere qaŋeŋnao fisimbiŋ.
7 Erâ irecnec raku Eŋmisipa haeo (i Kadesi hae irec ʒâŋe moc) fisirâ ŋic
mâreŋ ira jurambiŋ jaŋe joparâ Amori ŋic Hazazoŋ‐Tama haeo mâmâc
jopambiŋ. 8 Eme Sodom ŋicwofuŋ, Gomora ŋicwofuŋ, Adama ŋicwofuŋ,
Zeboim ŋicwofuŋ, â Bela ŋicwofuŋ i jaŋe Sidim wâneŋko ʒika qaniŋte
rambiŋ. 9 Ra fisirâ ŋifec domahapie ŋifec Elam ŋicwofuŋ Kedo‐Laome, â
Goim ŋicwofuŋ Tidali, â Sina ŋicwofuŋ Amarafe, erâ Elasa ŋicwofuŋ Arioko
i jaŋe domambiŋ. Ŋifec 4 domambiŋ, ŋifec 5. 10 Sidim wâneŋko ira mâreŋ
sâfâ irec nombâŋ i mâreŋ sâckerâ forawec. Eme râsi jaŋe Sodom â Gomora
ŋicwofuŋ jahe jofa jâpec ejactepie wisepire ŋicfâc‐jekic gâcne nombâŋko
humbiŋ â tiwâne jumbiŋ jaŋe tiki mâreŋkowiserâ rambiŋ. 11 Irec râsi jaŋe
Sodom â Gomora haeonec mafa mecne nânâ mecne rofârerâ barâ rambiŋ.
12Ehuc Abram hahac‐ticnere ŋokâ Loti Sodom haeo ŋec juc ewec, e jahacne
â mafa‐ticne iŋuc jaha rorâ amecke rambiŋ.

13 Eme ʒikare nâfocne ŋicmoczi fisi Hebiraio ŋic Abram biŋe âzâcnewec.
Abram e dameŋ ira Amori ŋic Mamere ere boriŋ gieo ŋec juc ewec, â
Mamere qomâ jahec‐ticne Esikola â Anera jahe wâc Abramhec ʒâʒâfic erâ
jumbiŋ. 14Abram e ine motecoc‐ticne niŋgiŋko barâ rakicne biŋe i manarâ
izia ŋicfâc‐ticne ʒikare fuŋne mamana, ʒare‐ jeŋic 318, e jahacne ficko
fuakicne sasawa rocjopame râsi bâjâpec‐jopa raku Daŋ haeopec fisimbiŋ.
15 Eme Abramzi ŋicfâcne bâfâuc‐jopame gurune gurune ehapie ŋafeo râsi
ututuŋ fisi‐ jarerâ jopa jâpec ejare raku Hoba haeo Damasko faic‐ ticnao
fisimbiŋ. 16 Fisirâ mafa jowac rofârehuc motecoc‐ticne Loti â mafa wiac‐
ticne, erâ ŋokac â ŋic ŋokac gâcne wâcmâmâc bârisiec‐jopa‐fârewec.

17Abram e Kedo‐Laome â ŋicwofuŋ âgofâcne jopa jâpec ejareku risehame
Sodom ŋicwofuŋ e fahare Sawe Wâneŋ, ʒâŋene moc Ŋicwofuŋ Wâneŋ
ira hâcne bâfuaocte rawec. 18 Ehame Salem ŋicwofuŋ Melikisede, Anutu
Femicne ere taha bapa juweczi Abram poroŋ â waiŋ bacne rawec. 19 Erâ
jambuŋkehuc dâŋ ʒiŋucmuwec:
“Anutu Femicne e Abram jambuŋkezejec,

Anutu sambâŋmâreŋ bâbâfua eki hâcne.
20 Erâ Anutu Femicne mucne bacnezo,

eki hâcne râsifâcgemegao râec‐jopajec.”
Eme Abram e wiac sasawa teŋkonec wâŋ irec sâc râcnewec. 21 Ehame
Sodom ŋicwofuŋ e Abram ʒiŋuc muhuc âzâcnewec: “Ŋic ŋokac
bârisiec‐jopa‐narec, mafa ine fogareoc.” 22Mume Abramzi Sodom ŋicwofuŋ
ʒiŋuc âzâcnewec: “Wofuŋ Anutu Femicne hâcne, sambâŋ â mâreŋ irec
bâbâfua, erao musanaŋkekopac. 23 No qoruc ɋâɋâtâ muc me kikehuhu
bâmbândeŋ me wiac piticne i me i goraonec mi ropemu; go ʒiŋuc muzicte:
Noni Abram mafa qâmiecnepo. 24 Mâc motec jaŋe suanʒeŋ nâmbieŋ izi
fozejec, erâ ŋic nohec jumbeneŋ, Anera, Esikola â Mamere jaŋe ine sâcjeŋic
ronʒepieŋ.”

15
Anutuzi Abram biŋedâŋ âzâcnerâ ehec ʒâʒâfic ewec

1 Eme irec faicnao Wofuŋzi Abram maŋko fuac ecnerâ ʒiŋuc âzâcnewec:
“Abram, go mi hâwicguoc, maroge no hâcne, â furige i fekicne jâmbâŋ
fuaocmu.” 2 Abramzi ine muwec: “Wofuŋ Anutu, go wemo wiac moc
narecmurâ mukic? No ɋâric tâmiric mâc hahata juekopac, eme Elieʒe
Damasko haeonec eki merâfâc‐nane rauckerâ bajuocmu.” 3 Erâ ʒuhuckerâ
muwec: “Manakic, go ɋâric moc mi tahacnumeŋ, irec juku kiŋaŋ qaqa‐
nanezi merâfâc‐nane rauckeocmu hâcne.” 4 Iŋuc mume Wofuŋte dâŋ
kecʒiŋuc fuacnewec: “Eki merâfâcge mi rauckezejec, aricne, gore bifuŋko
fuaocmuzi merâfâge rauckeocmu.” 5 Eme mâreŋko jowa hurâ ʒiŋuc
âzâcnewec: “Go qâhâŋnerâ sambâŋko ʒâŋe fitec feme bâpiŋ honec‐jopac, i
sâcnewosec‐jopacmume?” Erâ âzâcnewec: “Ɋâricfâcge jaŋe irec sâc hâcne
fua ranʒoŋgopieŋ.” 6MumeAbramziWofuŋmanasiŋkeme irec erâmaname
kiŋticne tarawec.

7Erâ ʒiŋuc âzâcnewec: “Wofuŋ jukopac, noni hâcnemâreŋ ʒi garepemurâ
Uru haeonec, Kaldea mâreŋkonec jowacgu warepo.” 8Abram ine dâŋ ʒiŋuc
bâtikiecnewec: “WofuŋAnutu, nomâreŋ ʒi rauckepemu iweniŋuc erâ sâcne
mana ʒakiepemu?” 9 Iŋuc mume âzâcnewec: “Go ra bulimakao ŋokacne
moc jara‐ticne 3 ekicne â noniŋ ŋokacne â lama ŋicnemoc jara‐jekic 3 jaha
ekicne, erâ hapâ â buni motecne, iŋuc rocjoparâ bare‐narec.” 10Mume ro
bafisic‐joparâ hefâuckehucdâkânemocŋifec â dâkânemocŋifec iŋucbiricke
rawec, wipe sawa inemi hefâuckewec. 11Eme gafu hâro jaŋefisirâ âsu gârec
nâcjopaniŋte wahapie Abramzi jâpec‐jopawec.

12 Eme ʒoaŋ huzo eha Abram e guŋ qâŋɋâŋ foha hâhâwic â duŋdapâczi
foŋkewec. 13 Ehame Wofuŋzi Abram ʒiŋuc âzâcnewec: “Go ʒiŋuc mana
sanaŋkec: Ɋâricfâcge jaŋe mâreŋ moc, biŋe mi qajarekicne, ira jaba
juniŋmu; ehuc mâreŋ rune jaŋe bomac‐jopapie kiŋaŋ qajarehuc juhapie
jara 400 taraocmu. 14 Â kiŋaŋ qajareniŋmu ŋicguru i jaŋe ine noni okacne

bazu‐jarepemu, eme ɋâricfâcge jaŋe mafa mâririhec waha raniŋmu. 15 Go
gahacne ine apa ŋosafâcge jaŋere jujumana mâreŋko raʒicmu, go juju
juutuckehuc ŋicqizec erâ hâmotec ducguniŋmu. 16 Jaŋe ine Amori ŋic jaŋere
kiŋte sâcmicnao biac mi qakacte jufekupie gaŋne 4 eme risie wareniŋmu.”

17 Eme ʒoaŋ hume dapâc efâreha hosâc râqâc â waha ʒocbâruŋhec fuarâ
qowi dâkâne ŋondeŋko fotâcne rawec. 18 Ʒoaŋ ira Wofuŋzi ʒiŋuc muhuc
Abramhec ʒâʒâfic ewec: “Aigita mâreŋte opâonec fuŋkerâ raku Eufrata opâ
sâkoo tarakac, mâreŋ i hâcne ɋâricfâcge jaŋe jarepemurâ mupaŋkekopac.
19 Keniŋic, Keniʒi ŋic â Kadomi ŋic, 20 Hitiŋic, Periʒi ŋic â Refaim ŋic,
21Amori ŋic, Kanaaŋ ŋic â Jebusi ŋic jaŋeremâreŋ hâcne.”

16
Hagare ŋokâ Isimae fuawec

1 Abram ŋonâŋ‐ticne Sarai e hufiŋne juhuc naru motec moc mi rowec.
Ehame Aigita mâreŋkonec kiŋaŋ naru‐ ticne moc juwec, ʒâŋene Haga.
2 Eme Saraizi Abram ʒiŋuc âzâcnewec: “Manakic, Anutuzi kogoc fufua
irec mâsi sakare‐ narewecte go kiŋaŋ naru‐ nanehec juhaŋtec eraonec
motec moc sâcne fua‐ nareocmu mecne.” Mume Abramzi Saraire dâŋ
reŋkewec. 3 Irec Abram e Kanaaŋ mâreŋko jara 10 jutarawec dameŋ ira
Sarai, Abramte ŋonâŋ, e Aigita mâreŋkonec kiŋaŋ naru‐ ticne Haga rorâ
ŋowe‐ticne Abram râcneme ŋonâŋ‐ticne ewec. 4 Eme Haga e jume motec
kiweckewec. Erâ, kiwechec ekopac, iŋuc manahuc ŋokac bomboŋ‐ticnere
maname wawahane ewec. 5 Iŋuc eme Saraizi Abram ʒiŋuc âzâcnewec:
“Mimi fua‐narekac i gorao qacnezejec. Noni kiŋaŋ naru‐nane garehuc
amecgao râepo, eme eki, kiwechec ekopac, iŋucmuhucmana wahacnukac.
Ŋondeŋ‐nâhecko dâŋ fuarâ fokac i Wofuŋ e jahac mutarazejec.” 6 Mume
Abramzi Sarai dâŋ ʒiŋuc âzâcnewec: “Wiac kiŋaŋ naru e gore meo jukac,
e iŋuc me iŋuc ecnezo murâ ecnec.” Eme Saraizi Haga qa bâtiŋ ecneme
wiserâ rawec.

7RameWofuŋte aŋelozimâreŋ burocnao Suru hatamecko opâ ʒâŋe fokac
ira bâfuawec, 8 bâfuarâ ʒiŋuc muhuc wiocnewec: “Haga, Saraire kiŋaŋ
naru, go wenirec warekic erâ wena rakomec?” Eki muwec: “No ŋokac
bomboŋ‐nane Saraiwisecnekopac.” 9EmeWofuŋte aŋelozi‐âzâcnewec: “Go
risierâ ŋokac bomboŋge rumecnehuc juzemec.” 10 Erâ Wofuŋte aŋelozi
ʒuhuckerâ âzâcnewec: “No ɋâricfâcge basawec‐ jopape mâretec sawe
mâririackepie ʒare‐ jeŋiczi wowosenere sâc jâuruocmu.” 11 Erâ Wofuŋte
aŋelozi ʒiŋucwâc âzâcnewec: “Manakic, go kiwechec jukomecte jukumotec
moc rocmu, ere ʒâŋe Isimae muzemec, Wofuŋ e ki mamakucge manajec
irec. 12 Eki doŋgi momori wânʒâŋ iŋucne erâ juocmu, ehuc ŋic sasawa
râsi ejareha jaŋe wâc râsi jaha ecne‐fâreniŋmu, eme ɋafâcne jaŋere maio
ŋec juc ehuc qâhuc‐jopaocmu.” 13 Eme dâŋ âzâcnewec Wofuŋ ere ʒâŋe
ʒiŋuc muwec: “Go fufua tâcne Anutu.” I ʒiŋucte muwec hâcne: No
fua tâcne‐narewec eme no e hâcne ʒâŋitapo. 14 Irec opâ ʒâŋene ʒiŋuc
mueŋgpieŋ: “Juju runezi honecnuekac ere opâ ʒâŋe”, opâ ʒâŋe i Kadesi â
Berede ŋondeŋ‐jekicko fokac.

15 Juku Hagazi Abramte motec moc rowec, eme Abram e Hagazi motec
rowec ere ʒâŋe Isimaemuwec. 16Abrame jara 86 bazuhame Isimae fuawec.



FUFUA 17:1 22 FUFUA 17:23

17
Anutuzi sahacko ma bapa izi ʒâʒâfictema eocte muwec

1 Abram e jara‐ ticne 99 bazume Wofuŋzi fuacnerâ ʒiŋuc âzâcnewec:
“No Anutu tâpiri rune, go nore maio bahacmâc juzemec. 2 Ehame noni
gohec ʒâʒâfic ehuc basawecgupe sawe mâririackezemec.” 3Mume Abramzi
ʒâŋe maine mâreŋko hetutuckerâ fowec. Eme Anutuzi ʒiŋuc muhuc
âzâcnewec: 4 “Manakic, no gohec ʒâʒâfic‐nane ekopac i ʒiŋucte: Go
ŋic gurune gurune jaŋere mamac erâ juzemec, 5 irec go ʒâŋege Abram
mocwâc mi mumu Abraham, ʒâŋege iŋuc muzo, no ŋic gurune gurune
jaŋere mamac âkendâŋgukopac hâcne. 6 Ɋâricfâcge sawe‐ jâmbâŋkeniŋte
mupaŋkepe ŋic gurune gurune enʒepieŋ, erâ ŋicwofuŋ jaŋe goraonec jaha
fua ranʒoŋgopieŋ. 7 Eme no go â ɋâricfâcge ŋoŋere Anutu jupemurâ
ʒâʒâfic‐nane basanaŋkepe go â apa ŋiric ŋurucfâcgemimiŋzi ɋâric ŋondeŋ‐
nâŋecko tatara tâmiric forahuc juocmu sanaŋ. 8 Ehame mâreŋ jaba
jukomec, Kanaaŋ mâreŋ sâko hâcne, i go â ɋâricfâcge ŋoŋe ro rauc epie
fosanaŋke‐ŋareocte ŋarepemu, ehuc Anutu‐ŋeŋic erâ jupemu.”

9 Erâ Anutuzi Abraham ʒiŋuc wâc âzâcnewec: “Goki ine ʒâʒâfic‐nane
paŋnea soŋaŋkehuc bajuzemec, go â ɋâricfâcgemimiŋzi ɋâricmâmâc. 10Go
â ɋâricfâcge ŋoŋe ʒâʒâfic‐nane fokac i aimuŋ soŋaŋkeniŋte mukopac ine
ʒiŋucte: Ŋoŋerao ŋic juŋgopieŋ jaŋe mâmâc sasawa sahac tofa‐jeŋicko ma
bajarezo. 11 Ma bapa ine sahac tofa‐ŋeŋic hetâcnehuc ma bazo, eme izi
ŋondeŋ‐nâŋecko ʒâʒâfic fuawec fokac irec ma eocmu. 12 Ŋoŋerao gaŋne
gaŋne motec fua feniŋmu jaŋe fuarâ fohapie ʒoaŋ gie bapa 8 eme sahac‐
jeŋickoma bafârezo, ŋaŋacne ficko fuakicne erâ wâc ŋic furune moctaonec
moneŋzi furine bakicne â gore soc biuckonec mi fuawec jukac e mâmâc.
13 Ine hâcne, ficgao fuakicne â moneŋzi furi bakicne jahe mâmâc sahac‐
jekicko ma bazo. Ʒâʒâfic‐nanezi iŋuc hâcne sahac‐ŋeŋicko forâ forahuc
juzejec. 14Ŋic moc e ʒâʒâfic‐nane qâsuahuc sahac‐ticnao ma mi bapa mâc
juocmu, e gurufâc‐ticne jaŋeraonec bârâriepie juju‐ticne omaezejec.”

15Erâ Anutuzi ʒuhuckerâ Abraham dâŋ ʒiŋuc âzâcnewec: “Ŋonâŋge Sarai
ere ʒâŋe Sarai mocwâc mi muhuc Sara muzemec. 16 No e jambuŋkerâ
eraonec ŋokâ moc tahacgupemu. No Sara hâcne jambuŋkepe eraonec ŋic
gurune gurune fuarâ junʒepieŋ, erâ eraonec jaha ŋicwofuŋ fua ranʒepieŋ.”
17 Mume Abrahamzi ʒâŋe maine mâreŋko hetutuckerâ gâwiehuc ʒiŋuc
manasuwec: “Ŋicmoc e jara 100 bazume ŋokâ moc sâcne fuacneocmu, erâ
Sara e jara‐ticne 90 bazuweczi kogoc moc sâcne roocmu?” 18 Abraham e
iŋuc ehuc Anutu ʒiŋuc âzâcnewec: “Go mana‐naretec Isimaezi gore maio
jufezac me!” 19 Anutuzi ine muwec: “Misac, ŋonâŋge Sara eki ŋokâ moc
roocmu, ere ʒâŋe Isaka muzemec. Eme noni ehec ʒâʒâfic sanaŋ epe ʒâʒâfic
izi ɋâricfâc‐ticne jaŋehec fofehuc juzejec. 20 Â Isimaere wâc biac mana‐
garekopac. Manakic, no e jambuŋkehuc ecnepe ɋâricfâcne fuarâ sawe
mâririackenʒepieŋ. Ere bifuŋko ŋic fekicne 12 fuaniŋmu, erâ manacnepe
ŋicguru sâko erâ juocmu. 21 Ʒâʒâfic‐nane ine Isakarao basanaŋkepemu e
hâcne Sarazi jara faicnao dameŋ ʒiŋucnea roocmu.”

22 Anutuzi Abrahamhec dâŋticne iŋuc mutararâ eraonec fahare fewec.
23 Ehame Abraham e ŋokâ‐ticne Isimae â kiŋaŋ qaqafâcne ficticnao fua-
kicne mecne â moneŋzi furi bacjopakicne mecne, ine hâcne ficticnao ŋic
jumbiŋ sasawa, i jaŋe rocjoparâ Anutuzi mutâcnewec irec sâcko ʒoaŋ ijaha

sahac tofa‐ jeŋicko ma bajare‐fârewec. 24 Abraham e jara‐ticne 99 eha e
jahacne sahac tofaoma bawec, 25â ŋokâ‐ticne Isimae e ine jara‐ticne 13 eha
sahacnao ma bawec. 26 Ine hâcne Abraham â ŋokâ‐ticne Isimae ʒoaŋ ijaha
sahac‐jekicko ma bakicne. 27 Ehuc kiŋaŋ qaqafâc‐ticne sasawa, ficticnao
fuambiŋ me ŋic moctaonec moneŋzi furi bacjopakicne, jaŋe dameŋ ijaha
sahac‐jeŋickoma bafârekicne.

18
Anutuzi Abraham iqickewec

1 Eme Abraham e guŋpitic eme qoruc boze‐ ticnere motâcko ŋehame
Wofuŋzi Mamere boriŋ gieo fuacnewec. 2 Eme qâhâŋnerâ ʒâŋe fime feme
mi ŋic jahec â moc ututuŋ jaha mainao domapie honec‐jopazejec i! Honec‐
joparâ izia boze motâckonec faharerâ gasacke ra bâfuac‐jopahuc mâreŋko
fodaperâ 3 ʒiŋuc muwec: “Ŋicbomboŋ‐nane, go nore manatec biaŋkekacko
kiŋaŋŋicge no mi nowaruzemec. 4Mupe opâ bawarepie kike‐ŋeŋic ʒurerâ
jâc mumucko waha ŋemananiŋ. 5 Ehame no nahac ine ra poroŋ mac moc
roŋarepe nâqiŋnerâ razo murâ ranʒepieŋ. Kiŋaŋ qaqa‐ŋeŋic norao mac
fisiŋgopieŋte weniŋuc qâoma ezo!” Mume mumbiŋ: “Sâcne, mukomec
iŋuc ec.” 6 Eme Abraham e biac qoruc bozeo ferâ Sara âzâcnewec: “Ajoc,
go poroŋ uucne fifia râqâc jahec â moc fiarâ bâsifuckerâ poroŋ rikec.”
7 Abraham e iŋuc murâ gasacke rarâ bulimakao motecne urucne biaŋne
moc bâwosâehuc kiŋaŋ motec râcneme eki picpac jaha hezu rikec ewec.
8Eme susu opâne âwokemaŋne erâ bulimakaomotecne rike bâmoc ekicne i
mâmâc ro baware jarewec; eme jaŋe nâhuc ŋehapie e jahacne jâcmumucko
domawec.

9 Eme jaŋe wiocnembiŋ: “Ŋonâŋge Sara e wena?” Eme muwec: “E
bozeo ŋekac.” 10 Eme moc eki muwec: “No jara faicnao dameŋ ʒiŋucnea
mocwâc gorao warepemu, eme Sara e kogoc baŋeocmu.” Sarazi ine motâc
râpenao soŋkerâ hazec râehuc domawec. 11 Abraham â Sara jahe ine
biac jara‐ jekic bocjaha bazurâ ŋic ŋokac qizec epic, irec Sara e kogoc
rorore sâc mocwâc mi ewec. 12 Irec Sara e maŋzi ʒiŋuc muhuc gâwiewec:
“No sahac‐ nane muzuckekicne â bomboŋ‐ nane wâc ŋicqizec ekicnezi
mocwâc hâpo mumuduc enacmu me?” 13 Eme Wofuŋzi Abraham ʒiŋuc
wiocnerâ âzâcnewec: “Sara e wemocte ʒiŋuc muhuc gâwiekac: ‘No ŋokac
qizec ekicnezi jâmbomac motec sâcne kiweckerâ ropemu?’ 14 Wofuŋzi
wiac irec me irec moc bâipieocmu me? No jara faicnao dameŋ ʒiŋucnea
mocwâc gorao risie warepemu eme Sara e ŋokâhec juocmu.” 15Eme Sara e
hâwickeme mickehuc muwec: “No mi gâwiepac.” Eki ine muwec: “Aricne,
go gâwiemec.”

Abrahamzi Wofuŋ Sodom haere numucnewec
16 Eme ŋic jaŋe irecnec faharerâ Sodom haeopec raniŋte rambiŋ. Eme

Abraham e hatao râec‐jopaocte jaŋehec mâmâc rambiŋ. 17 Rahuc Wofuŋ
e maŋticnezi ʒiŋuc manawec: 18 “Abraham e ŋicguru sâko â sasanaŋhec
eocte â eraonec jambuŋzi mâreŋne mâreŋne ŋic jaŋerao fotâcnehuc
sâcjopaoctemupaŋkekicne. Irec no wiac ezomukopac i Abrahamwemocko
hesoŋkecnepemu? 19No e kecʒiŋuc muhuc rowosâepo hâcne: E ɋâricfâcne
â kikefuŋfâcne jaŋeWofuŋ nore hata jowatuhuc tiŋne â mitine juniŋte jaza
qâmoc ejarezejec. Iŋuc eme no Wofuŋzi Abraham wiac biŋe qacnepo irec

fârine sâcne bâfuacnepemu.” 20 Erâ Wofuŋzi muwec: “Sodom â Gomora
haeonec ŋic jaŋere sâqocne i ŋemâcne jâmbâŋ fokacte jaŋere erâ mu owa
sâko fuakac. 21 Irec no hurâ honepe, jaŋe jâmbomac mu owa norao
wefume manapo irec sâcko wiac efârembiŋ me weniŋuc, irec fuŋne mana‐
jâmbâŋkezomukopac.”

22 Eme ŋic jajahec jahe irecnec faharerâ Sodom haeopec rahapire Wo-
fuŋzi ine Abrahamhec ʒuhuckerâ domawec. 23 Eme Abraham e Wofuŋte
maŋfuŋko ra domahuc muwec: “Go jâmbomac ŋic biaŋne â sâqocne
mâmâc bâsirowec‐jopazo mukomec me? 24 Hae irec maŋnao ŋic tiŋne 50
juŋgopieŋko, irec go jaŋe mâmâc bâsirowec‐jopacmu me jaŋere erâ hae
sifu mi akickenʒaŋ me? Iŋuc mac mi ezemec! 25 Go ŋic tiŋne â sâqocne
mâmâc bâsirowec‐jopatecne tiŋne â sâqocne jahe sâc mocjaha ezipicte
iŋuc mi ezemec. Go mâreŋ sâko mâreŋ irec mumutara sâko jukomeczi
giege fâretiŋ jaha bazemec.” 26 Eme Wofuŋzi muwec: “No Sodom haeo
ŋic tiŋne 50 bâfuac‐jopapemuo ine jaŋere erâ gâcne sâko wâc hone akic
ejarepemu.” 27 Eme Abrahamzi âzâcnerâ muwec: “No gâc wândoc â ʒafe
iŋucnezi sifu ropaŋ erâ Wofuŋ‐nane go dâŋ gazakopac. 28 Ŋic tiŋne 50
muhape jaŋeraonec 5 basac‐ jopacmu mecne, eme go jâmbomac 5 jaŋere
erâ hae sâko bâsirowecmu me?” Mume muwec: “No ira 45 bâfuac‐joparâ
hae i ima mi bapemu.” 29 Eme Abrahamzi ine mocwâc ʒuhuckerâ ʒiŋuc
muhuc âzâcnewec: “Me ŋic 40 sawa bâfuac‐jopa wiac moc ecmu?” Eki
muwec: “No 40 jaŋere erâ mi epemu.” 30 Eme Abrahamzi muwec: “No
dâŋ ʒuhuckerâ mupe Wofuŋ‐nane go sifu mana‐naretec mi sâqoreoc: Ŋic
30 sawa bâfuac‐jopacmu mecne.” Eki muwec: “No 30 bâfuac‐joparâ mi
epemu.” 31 Eme Abrahamzi muwec: “No Wofuŋ‐nane gohec muc manac
ezore ropaŋ epac, ŋic 20 sawa ira bâfuac‐jopacmumecne.” Wofuŋzimuwec:
“No 20 jaŋere erâ hae i mi bâsirowepemu.” 32 Eme Abrahamzi muwec: “O
Wofuŋ‐nane, no arec mocjaha sawa mac ʒuhuckerâ mupe sifu mi mana
sâqore‐narezemec: Ŋic 10 sawa bâfuac‐jopa wiac moc etec!” Eki muwec:
“No 10 jaŋere erâ hae i ima mi bapemu.” 33Wofuŋ e Abrahamhec dâŋ iŋuc
mutararâ rawec. Eme Abrahamzi hae‐ticnao risiewec.

19
Wofuŋzi Loti akickehuc Sodom hae imackewec

1Hae owâeme aŋelo jajahec jahe Sodom haeo fisipic. Eme Loti e Sodom
haesac motâcko ŋehuc honec‐jofarâ izia fahare ra bâfuac‐jofarâ maŋfuŋ‐
jekicko fodapehuc muwec: 2 “Ŋicbomboŋ jahec‐nane, ŋohemiŋecgac ŋafeo
kiŋaŋ qaqa‐ŋekic nore ficko ferâ kike‐ŋekic ʒurerâ ŋec foc enic. Tomâcko
furicte ine sâcne faharerâ hata ʒuhuckerâ razepirec.” Jahe mupic: “Aricne,
nâhe ŋafe ʒi hae ʒoŋao fonacmu.” 3 Eki ine mâretec hota‐ jacteme sifu
ficticnao fepic. Eme hezu hewâneŋ ejactehuc poroŋ goreŋ tâmiric rike‐
jacteme nâpic. 4 Jahe ine guŋ mi fohapire hae irecnec ŋic, Sodom ŋic
hâcne, ŋic â motec mâmâc sasawa jaŋeware fic orâŋkerâ 5Loti wiracnehuc
ʒiŋuc âzâcnembiŋ: “Ŋafe ʒira gorao ŋic fisipirec jahe wena? Jowac‐ jofa
wahatecne bâsâqorec‐jofanaŋ.” 6 Eme Loti e jaŋerao hurâ motâc râpenao
ki bawec. 7 Erâ muwec: “Âgofâc‐nane, wiac sâqocne iŋucne moc mi
eniŋ. 8 Manaŋgopieŋ, nore otâ jajahec jukopirec, jahe ŋichec moc mi
jupic. No jahe jowac‐ jofa wahape wiac iŋuc me iŋuc ejactezo murâ

ejacteniŋ. Mocjaha, ŋic ʒi jahe ine wiac moc mi ejactenʒepieŋ, jahe nore
ficko wefupirec i!” 9 Jaŋe ine mumbiŋ: “Go wisec!” Erâ âzâcnembiŋ:
“Go wiwickonec warekicnezi ŋondeŋ‐nâŋecko jaba juhuc mutiŋ‐ nâpozo
mukic me? Nâŋe jahe wiac ejactezo mumbeneŋ irec sâc sirickehuc go
egarenaŋmu.” Jaŋe iŋuc murâ Loti ro fârec ecnehuc motâc qanʒaŋnezo
fuŋkembiŋ. 10 Eme ŋic jahe mejekic sicnerâ Loti ficko fârepire feme motâc
ki bapic. 11 Eme ŋic kâcɋene â piticne fic orâŋkembiŋ jaŋe ine tiŋtuŋ
bacjopapire motâc basambiŋ.

12 Eme ŋic jahe Loti ʒiŋuc âzâcnepic: “Âgofâcge ʒira moc juŋgopieŋ me?
Kimofâcge me ŋokâ otâfâcge me wiacfâcge gâcne, jaŋe ejaretec hae ʒi
beherâwisenʒepieŋ. 13Nâhe hae ʒi ima bazo ekoperec. Hae ʒirec ŋic jaŋere
erâ mu owa sâkoWofuŋtao fuawec, irec Wofuŋzi hae ʒi ima banacte sorec‐
nâfome wareperec.” 14 Eme Loti e ra otâ jahec‐ticne jahere ŋicbiŋe ʒiŋuc
jasawec: “Ajoc, fahare wiserâ ranic! Wofuŋzi hae ʒi ima bazo ekac.” Jahe
ine manapire ʒoraŋ ekac tinac ewec.

15 Eme furic râeme aŋelo jahe Loti fâro ecnehuc mupic: “Ŋic ʒi jaŋere
sâqocnere erâ mâmâc hâmozicte fahare ŋonâŋge â otâ jahecge ʒi rocjopatec
wiserâ raniŋ!” 16 Eme e bititiehuc domame aŋelo jahe Wofuŋzi akickeocte
muwecte e â ŋonâŋ‐ticne â otâ jahec‐ticne mejeŋicko rocjoparâ haeonec
jowac‐jopa hurâ hae mendâŋnao râec‐jopahuc 17 moczi ʒiŋuc âzâcnewec:
“Ajoc, go mâmâc sipirickezicte wiserâ razemec! Erâ forisie mi fizemec â
Jordaŋ wâneŋko ŋec domac wâc mi ezemec! Sipirickezicte tikio wiserâ
fezemec!” 18 Eme Lotizi ʒiŋuc muwec: “Ŋicbomboŋ‐ nane, iŋuc mâcne.
19 Go kiŋaŋ qaqage no aki anonoc enarehuc akicnumec. Noni ine tikio
sâcnemiwiserâ fepemu, ira wiac hâhâwicnemoc fua‐nareme hâmozipohec.
20Manakic, hae piticne mac kecocni i bembeŋko ŋekac, irec mana‐naretec
ira ra juzepac. No ira sâcne jupemu.” 21Eki ʒiŋucmuwec: “No i wâcmana‐
garehuc hae mukomec i ima mi bapemu. 22 Mâc go ira mi fisihaŋtec no
wiac moc ezo murâ eipiezipore gasackehuc wiserâ ira rac!” Irec hae irec
ʒâŋe Zoari* mukicne. 23 Eme ʒoaŋ wefuhame Lotizi Zoari haeo ra fisiwec.

24 Eme Wofuŋzi mume Sodom â Gomora haeo ʒoc hoe kâmbâc iŋucne
sambâŋkonec waharâ 25 wâneŋ ira hae ŋerawec â ŋic sasawa â mâreŋko
wiac doma rawec i ʒâseŋ‐jopa‐fârewec. 26 Loti ŋonâŋ‐ticne e ine forisie firâ
izia hâwec qânâ ewec. 27 Eme hae fureme Abraham e Wofuŋte maŋfuŋko
domawec haemâreŋ ira rarâ 28Sodom â Gomora hae ŋepickowâneŋmâreŋ
irapec ʒâŋe firâ hosâc sâko jâmbâŋ ŋezurâ feme honewec. 29 Ine hâcne,
Anutu e Jordaŋ wâneŋko hae ŋerawec i ima bawec dameŋ ira Abrahamte
manasuhuc Loti sisipirickonec jowa rarâ hae juwec i ima bawec.

Loti otâ jahec‐ticne jahere dâŋ
30 Loti e ine Zoari haeo juocte hâwickeme otâ jahec‐ticne jahehec hae i

beherâ tikio ferâ hawec mocko jumbiŋ. 31 Eme mârâc otâ‐ticnezi qoticne
ʒiŋuc âzâcnewec: “Mamac‐nâhec e ŋicqizec, eme mâreŋ ʒirec ŋic moczi
moc warerâ mâreŋŋic jaŋe eeŋgopieŋ irec sâcko mi enâcteocmu. 32 Ajoc,
nâhâc mamac‐ nâhec ecnepere waiŋ opâ nârâ maŋne sifuckeme ehec
fonac, eraonec ɋâric fua‐nâcteocte.” 33 Eme ŋafe ira mamac‐ jekic waiŋ
opâ gumepire maŋne sifuckeme foha mârâc otâzi ferâ mamac‐ ticnehec

* 19:22: Nâŋâcne dâŋko: Piticne.

fowec. Erâ waha fowec â fahare rawec i mamac‐ ticnezi mi manawec.
34 Ʒoaŋ faicnao mârâc otâzi qoticne ʒiŋuc âzâcnewec: “Manakic, no jacne
ŋafeo mamac‐nanehec fopac, nâhâc miŋecgac ŋafeo iŋuc jaha waiŋ opâ
gumepere maŋne sifuckeme goki ferâ ehec fozemec, nâhâc mamac‐nâhec
eraonec ɋâric fua‐nâcteocte.” 35 Eme jahe ŋafe ira mamac‐jekic iŋuc jaha
waiŋ opâ gumepiremaŋne sifuckeme ʒâhec otâzi ferâ ehec fowec. Erâwaha
fowec â fahare rawec i mamacnezi moc mi manawec. 36 Loti otâ jahec‐
ticne jahe iŋuc ehucmamac‐jekictaonec kiwec bâfuapic. 37Ememârâc otâzi
motec moc rowec, ere ʒâŋeMoabi† muwec. Eki Moabi ŋic jaŋere apa ewec.
38 Eme ʒâhec otâzi iŋuc jaha motec moc rowec, ere ʒâŋe Ben‐Ami‡ muwec.
Eki ine Amoŋŋic jaŋere apa ewec.

20
Abraham â Abimelec jahere binaŋ

1 Eme Abraham e Mamere ere boriŋ gieonec faharerâ Negebe mâreŋko
Kadesi â Suru ŋondeŋ‐jekicko Gerari hae ŋewec, ira ra jaba juwec. Ehuc
ŋonâŋ‐ticne Sarare seŋnane muwec. 2 Eme Gerari ŋicwofuŋ Abimelec eki
kiŋaŋŋic‐ticne soreme ra Sara rowec. 3 Anutuzi ine Abimelec ŋafeo guŋko
fuacnerâ ʒiŋuc âzâcnewec: “Go ŋokac romec irec hâmocte biŋe ekomec.
E ŋic mocte ŋonâŋ jukac irec.” 4 Abimelec eki ine ehec moc mi juwecte
ʒiŋucmuwec: “Wofuŋ, go ŋicguru tiŋne nâŋe sipiric‐nâpozomukomec me?
5 Abraham e ʒiŋuc nazajec: E seŋnane. Â ŋokaczi wâc mujec: Eki seŋnane.
Irec no wiac epac, i maŋɋaɋaoko epac, â menane i wâc bahacmâc.” 6 Eme
Anutuzi guŋko ʒiŋuc âzâcnewec: “Go wiac i maŋɋaɋacko emec, i no wâc
manakopac, erâ noni hâcne e bâuazicte aka hegarehuc sabecguhape nore
maio mi sâqoremec. 7 Irec go ʒiŋuczia ŋic e ŋonâŋ‐ticne bârisiecnezemec, e
porofete jukac, irec go jucmurâ eki gore erâ nunumu gie bazejec. Goki e mi
bârisiecnecmuo ine go â wiacfâcge ŋoŋe jâmbomac hâmo‐fâreniŋmu.”

8 Eme Abimelec e furicte jâmbâŋ faharerâ kiŋaŋ qaqafâcne hetumaŋ‐
joparâ dâŋ i sasawa jaza‐fârememâretec hâwic‐jopawec. 9 Eme Abimeleczi
Abraham hefârerâ ʒiŋucwiocnewec: “Go wemowiac enaremeŋ? Nowemo
wiac sâqocnemoc egarepacte go no â ŋicfâc‐nane sahacko râec enâremeŋ?
Go norao wiac mi eene emeŋ.” 10 Ehuc ʒuhuckerâ Abraham ʒiŋuc wioc-
newec: “Go weniŋuc manasuhuc wiac iŋucne emeŋ?” 11 Eme Abrahamzi
muwec: “No ʒiŋucmanasuhuc wiac i epo: Mâreŋ ʒirec ŋic jaŋe Anutu araŋ
mi bacneeŋgopieŋ, irec jaŋe no ŋonâŋ‐nanere erâ qâhâmocnuniŋmu. 12 Erâ
ewâc jâmbomac seŋnane jukac. Emamac‐nanere otâ hâcne, neŋgoc‐nanere
otâ aricne, erâ e ŋonâŋ‐nane ewec. 13 Eme Anutuzi munareme mamac‐
nanere fic beherâ mâreŋ furunao warepo dameŋ ira noni ʒiŋuc âzâcnepo:
‘Hae ira me ira fisirâ no sâsecnuhuc ʒiŋuc muzemec: E seŋnane.’ ” 14 Eme
Abimeleczi lama bulimakao â kiŋaŋŋic ŋokac rocjoparâ Abrahamte biŋe
râec‐jopawec, ehuc ŋonâŋ‐ticne Saramâmâc bârisiecnewec. 15Erâ Abraham
ʒiŋuc âzâcnewec: “Manakic, mâreŋ‐nane ʒi maigao forakac, go ira me ira
ŋec juc ezo murâ ezemec.” 16 Erâ wâc Sara ʒiŋuc âzâcnewec: “Manakic,
wiacfâcge jaŋe mana wahacgunʒipiŋte â jaŋere maio mimi gaŋgaŋhec
juzicte no seŋge siliwa dâkânewâŋ tauseŋ râcnekopac.” 17Anutu eAbraham

† 19:37: Nâŋâcne dâŋko: Mamactaonec. ‡ 19:38: Nâŋâcne dâŋko: Mamac‐nanere ŋokâ.

ŋonâŋ‐ticne Sarare erâ Abimelec ere ficko ŋokac jumbiŋ jaŋe mâmâc
sasawa ejareme hufiŋ efârembiŋ. 18 Irec Abraham e Anutu numucneme
Anutuzi Abimelec â ŋonâŋ‐ticne erâ kiŋaŋ ŋokacfâcne jaŋe mocwâc ɋâric
bâfuac‐jopaniŋte bâpiaŋ‐jopawec.

21
Isaka fuawec

1 Eme Wofuŋ e Sara iqickerâ mupaŋkecnewec irec sâc jauŋkehuc bafick-
ewec. 2Eme Abraham e ŋicqizec eha Anutuzi dameŋ bacnewec i maickeme
Sara e motec moc kiweckerâ rowec. 3Eme Abraham e ŋokâ fuacnewec, ere
ʒâŋe Isaka muwec. 4 Erâ Abraham e ŋokâ‐ticne Isaka fuarâ fohame ʒoaŋ
gie bapa 8 tarame Anutuzi mucnewec irec sâcko hezuwec. 5Abraham e ine
jara‐ticne 100 eha ŋokâ‐ticne Isaka fuawec. 6 Eme Sarazi muwec: “Anutuzi
hata banarewec i honepe gâgâwine ekac, irec binaŋ ʒi mananiŋmu jaŋe
gâwie‐nareniŋmuwâc.” 7Erâ muwec: “Mozi mo Abraham ʒiŋuc âzâcnezac:
Sarazi kogoc moc sâcne moŋ gumeocmu? Eme Abraham e ŋicqizec eha no
sifu ŋokâ moc ropo.”

Abrahamzi Ismae tuŋkewec
8 Eme motec e sokarâ moŋ natarame Abrahamzi tiwâ bâzi sâkomoc rike

bâmoc eme nâmbiŋ. 9Eme ʒoaŋmocko Aigita ŋokacHagare ŋokâ e Isakahec
mamasiri erâ gâwiepire Sarazi hone manac ejactewec. 10 Irec Abraham
ʒiŋuc âzâcnewec: “Go kiŋaŋ ŋokac keci ŋokâ‐ticnehec tuŋjofazemec. Kiŋaŋ
ŋokac keci ere ŋokâzi nore ŋokâ Isaka ehec merâfâc wiac‐nâhecmâmâcmi
rauckezepirec.” 11 Abraham e ine ŋokâ‐ticne Isimae ere busâqoc manarâ
Sarare dâŋmanamemi sâckewec. 12Anutuzi ineAbraham ʒiŋuc âzâcnewec:
“Go motec â kiŋaŋ ŋokacge jahere busâqoc mi manac. Sarazi dâŋ gazakac
i reŋkezemec. Isakare ɋâricfâc jaŋe sawa gore ʒâŋe biŋe rauckeniŋmu.
13 Eme kiŋaŋ ŋokacte ŋokâ e gore ɋâric ekacte iŋuc jaha ecnepe ɋâricfâcne
jaŋe ŋicguru sâko eniŋmu.”

14 Eme Abraham e furicte faharerâ poroŋ â ʒopo opâhec Haga râcnerâ
motec âsi‐ticnao herâ sorec‐jofame rapic. Rarâ Bere‐Seba haeopec mâreŋ
burocnao qâsoriehuc jupic. 15Eme ʒopoo opâ ʒickemeHagazimotec jâcdutu
moc ira domawec irec mumucko râewec. 16 Erâ tepe moc qâtâcnepene
raekac irec sâc rarâ taicko ŋewec. Ʒiŋuc muhuc ewec: “No motec hâmorâ
foha wemocko honepemu.” Iŋuc murâ motec fowec ocniŋucnao ŋehame
moteczi ki kâcɋene kiowec. 17 Eme Anutuzi motecte ki owa manawec;
ehame Anuture aŋelozi sambâŋkonec Haga wiracnerâ muwec: “Haga, go
weniŋuc egarekac? Mi hâwicguoc. Anutu e motecte ki owa manakac.
18 Irec fahare motec menao sanaŋne bazemec; noni ecnepe ɋâricfâcne jaŋe
ŋicguru sâko eniŋmu.” 19 Eme Anutuzi ʒâŋene bâtâcneme ʒâŋe firâ opâ
ʒâŋemoc honerâ ra ʒopoo opâ fiarâ ware motec gumewec. 20 Eme Anutuzi
motec hone soŋaŋ ecnehame sokawec. Erâ mâreŋ burocnao wosaŋeŋ gie
bapa kâcɋene juwec. 21Mâreŋ burocne ʒâŋene Paraŋ ira hâcne juwec; eme
neŋgocnezi Aigita mâreŋkonec ŋokacmoc rorâ râcnewec.

22Dameŋ ira Abimelec â momori soŋaŋ‐ticne Fikoli jahe Abraham ʒiŋuc
âzâcnepic: “Anutu e gohec juhame wiac ebac ehuc jukomec. 23 Irec go
no â ɋâricfâc‐nane erâ jaŋere ɋâricfâc burec eatuc moc mi enârecmurâ

mupaŋke‐narezemec. Noni âgo egare warehuc jupo iŋuc jaha goki no â
mâreŋ jaba jukomec irec ŋic nâŋe âgo enârezemec.” 24Abrahamzi muwec:
“No mupaŋke‐garekopac.”

25Abimelec kiŋaŋŋicfâcne jaŋe ine Abraham opâ nombâŋ moc oma jâoc
rombiŋ, irec Abrahamzi mu tutuc ecnewec. 26 Eme Abimeleczi muwec:
“Ŋic weni jaŋe iŋuc egarembiŋ i no mi manakopac; goki irec dâŋ moc
mi nazameŋ â no nahac wâc mi mana huŋgaŋkepo.” 27 Eme Abrahamzi
lama bulimakao rocjoparâ Abimelectao râec‐jopame jahe ʒâʒâficmoc epic.
28 Eme Abraham e lama ŋokacne 7 bâtâcko râec‐jopame 29 Abimeliczi
honerâmuwec: “Gowemocte lamaŋokacne 7 bâtâcko râec‐jopamec?” 30Eki
muwec: “Noni opâ nombâŋ ʒi ropo i goki ŋic jaŋeremaio musanaŋkecmurâ
lama ŋokacne 7 ʒi qikiŋne‐garepe rocjopazemec.” 31 Jahe ira mumupaŋ
sanaŋ mupaŋkepicte hae irec ʒâŋe Bere‐Seba mukicne. 32 Jahe Bere‐Seba
haeo ʒâʒâfic epic, ehuc Abimelec â momori soŋaŋ‐ticne Fikoli jahe Filisa
mâreŋko risiepic. 33 Abraham eki ine Bere‐Seba haeo boriŋjâc moc sararâ
Wofuŋ Anutu juju runere ʒâŋe riwaseckewec. 34 Erâ Filisa jaŋeremâreŋko
dameŋ ʒora jaba juwec.

22
Anutuzi Abraham esâickewec

1 Wiac i tara‐fâreha Anutuzi Abraham esâickehuc muwec: “Abraham!”
Eki muwec: “No ʒi.” 2 Eme muwec: “Go ŋokâge mocjaha Isaka, maŋzi
jauŋkeekic, e hâcne Moria mâreŋko jowa rarâ tiki moc gowatupemu ira
bâzi rike‐narezemec.” 3 Eme Abraham e furicte jâmbâŋ doŋgi‐ticne sate
hecnerâ kiŋaŋ motec jahec‐ticne â ŋokâ‐ticne Isaka rocjopawec. Erâ bâzi
ririkere ʒoc hesuckerâ jareme fahare Anutuzi hae mâreŋ mutâcnecnewec
irapec rambiŋ. 4Rakupie ʒoaŋ jahec â moc eha Abrahamzi qâhâŋnerâ fime
rame mâreŋ hâcne taicko honewec. 5 Erâ kiŋaŋ motec jahec‐ticne jasawec:
“Ŋohe doŋgi ʒira barâ ŋenic, ehame ŋokâhec kecocna rarâ taha nunumu
wiac erâ ŋoherao risie warenac.” 6 Eme Abraham e bâzi ririkere ʒoc rorâ
ŋokâ‐ticne Isaka fainao râewec. E jahac ine ʒoc ʒakicne â sâqe bawec. Eme
mâmâc jojowac rapic. 7 Eme Isakazi mamac‐ ticne Abraham âzâcnewec:
“Mamac!” Eme muwec: “Ŋokâ‐nane, no ʒi.” Eki muwec: “Ʒoc ʒakicne â
ɋâricne i bajukoperec, â bâzi rikenacmu irec lama ine weni?” 8 Abraham
muwec: “Ŋokâ‐mae, Anutu e jahac bâzire lama moc bâfuaocmu.” Eme
mâmâc jojowac rapic.

9 Raku Anutuzi mâreŋ mutâcnewecko fisirâ Abrahamzi ira alata moc
bawec, erâ ʒocfiki barâ ŋokâ‐ ticne Isaka bândeŋnerâ alatao ʒocfiki faio
râewec. 10 Erâ mene sicnerâ ŋokâ‐ticne qaocte sâqe rowec. 11 Ehame ine
Wofuŋte aŋelozi sambâŋkonec wiracnehuc muwec: “Abraham, Abraham!”
Eme muwec: “No ʒi.” 12 Eki muwec: “Go motec keci mi bâuac, â wiac
moc mi ecnec, go miŋecgac ŋokâge mocjaha e no mi sakare‐naretec mana
jaŋgeŋgukopac, go Anutu araŋ bacnekomec.” 13 Eme Abraham fotikie
firâ honewec, râpenao lama ŋicne moc ʒuŋenezi jâc uupicko heme hume
domawec. Irec Abraham e rarâ lama ŋicne rorâ ŋokâ‐ ticnere okacne
taha bâzi rikewec. 14 Eme Abraham e mâreŋ irec ʒâŋe ʒiŋuc muwec:
“Wofuŋzi bâfuakac”, irec dameŋ ʒiŋuczia wâc mueŋgopieŋ, “Wofuŋzi
tikionec bâfuawec.”

15 Eme Wofuŋte aŋelo e sambâŋkonec harierâ Abraham wiracnehuc
muwec: 16 “Wofuŋzi mukac, no nahacne ʒâŋeo mupaŋkekopac, go wiac
kecʒi emec, ehuc gahacne ŋokâ mocjaha mi sakare‐ naremec, 17 irec
noni fehuc jambuŋgupemu, erâ ɋâricfâcge basawec‐ jopakupe sambâŋko
bâpiŋ ŋeraŋgopieŋ â hâwecmecko moŋgeŋ forakac irec sâc enʒepieŋ. Erâ
ɋâricfâcge jaŋe râsifâc‐jeŋic jaŋere fic hae rauckenʒepieŋ. 18 Â ɋâricfâcge
jaŋeraonec jambuŋzi mâreŋ sâc ŋicne ŋicne jaŋerao fotâcnezejec, ine goki
dâŋnane reŋkemec irec furine iŋuc fuazejec.” 19 Eme Abraham e kiŋaŋ
motec jahecne jaherao risieme jaŋe faharerâ Bere‐Seba haeo rambiŋ, eme
ira ŋec juc ewec.

20 Wiac i tara‐fâreha Abrahamtao biŋedâŋ ʒiŋuc fuawec: Milika â ɋage
Naho jahere ŋokâfâc fuambiŋ wâc: 21 Bâbâni ŋokâ Uzi â ɋaticne Buʒi erâ
Kemuele, e ine Aramte mamac. 22Erâ Kesede â Hazo â Pilidasi â Jidilafe erâ
Betuele. 23 Betuele ere bifuŋko ine Rebeka fuawec. Ŋokâ 8 i jaŋe Abraham
ɋaticne Naho ere ŋonâŋMilikazi rocjopawec. 24Eme ŋonâŋoc‐ticne, ʒâŋene
Reuma, eki motec rocjopawec ine ʒiŋuc: Teha, Gaham â Tahasi erâ naru
moc ʒâŋeneMaka.

23
Sarazi hâmome Abrahamzi ʒâŋeruŋ gie moc furine bawec

1 Sara e jufeku jara dameŋ‐ ticne 127 bazuwec. 2 Eme Sara e Kanaaŋ
mâreŋko, Kiriati‐Araba hae, Heboroŋ hâcne, ira hâmowec. 3 Eme Abraham
e Sarare ki mamakuc eocte bozeo raʒiwec. Ki mamakuc eku qâŋɋâŋ
foweckonec faharerâ Hitiŋic jaŋe ʒiŋuc jazawec: 4 “No ŋoŋerao jaba â mafa
sawa juekopac, irec ŋoŋe mâreŋ mac moc ʒâŋeruŋte biŋe qikiŋne‐narepie
qâŋɋâŋ‐nane mai‐ naneonec bârârierâ duckezepac.” 5 Hitiŋic jaŋe ine
Abraham ʒiŋuc âzâcnembiŋ: 6 “Ŋicbomboŋ, gazapene manac: Go ŋondeŋ‐
nâŋeckoAnuture ŋic fekicne iŋucne jukomec, irec qâŋɋâŋgenâŋere ʒâŋeruŋ
basarickekicne mocko duckec. Nâŋeraonec moczi qâŋɋâŋge duckecmurâ
ʒâŋeruŋ‐ ticne moc mi sakare‐ gareocmu.” 7 Eme Abraham e faharerâ
mâreŋ rune, Hitiŋic hâcne, jaŋe dape‐ jarehuc 8 ʒiŋuc jazawec: “Ŋoŋe
qâŋɋâŋ‐nanemai‐naneonec bârârierâ ʒira duckepere mana‐nareŋgopieŋko
mupe mananiŋ: Ŋoŋe Zoharire ŋokâ Eferoŋ, 9 e mâreŋ ʒirec tofanao
Makepela hawec fokac irec rune jukacte nore âkehoc ecnepie hawec i
nore eocte mana‐narezejec. Eme ŋondeŋ‐ŋeŋicko hawec izi nore ʒâŋeruŋ
gie eocte furine muocmu sâc râcnezepac.” 10 Eferoŋ e Hitiŋic jaŋere
ŋondeŋko ŋewec. Erâ Hitiŋic sasawa ere haeo tumaŋnerâ ŋembiŋ jaŋere
maio Abraham ʒiŋuc âzâcnewec: 11 “Ŋicbomboŋ, iŋucmisac, mupe manac:
Gie i mâc qikiŋne‐garekopac erâ gieo hawec fokac i mâmâc tahacgukopac,
âgofâc‐nane mâmâc manahapie qikiŋne‐garekopac hâcne, irec qâŋɋâŋge
duckec.” 12 Eme Abraham e mâreŋ rune jaŋe dape‐jarehuc Eferoŋ ʒiŋuc
âzâcnememana‐fârembiŋ: 13 “I sâcne, erâ sifumacmocmana‐narenʒaŋ! No
mâreŋte furine garepe rozemec, eme qâŋɋâŋ‐nane ira duckezepac.” 14 Iŋuc
mume Eferoŋzi Abraham âzâcnewec: 15 “Ŋicbomboŋ, go mupe manac:
Mâreŋ tofanemacmoc irec furine siliwamoneŋ 100 ekac, erâ dâŋwemocte
boc munacmu. Go sifu qâŋɋâŋge duckec.” 16 Abraham e ine furinere
maname sâckeme Hitiŋic jaŋere maio ŋemâc bâbâfuao râerâ râcnewec. I
eebapa‐jeŋicte sâcko iŋuc ehuc siliwa moneŋ 100 râcnewec hâcne.

17 Abrahamzi iŋuc ehame Eferoŋte gie, Mamere ʒoaŋ wewefunaopec
Makepela wâneŋko fowec, erâ hawec â jâc wiac doma rawec i mâmâc
18 Hitiŋic haeru â ŋicmanac fisimbiŋ jaŋere maio ere biŋe ewec. 19 Eme
Abraham e ŋonâŋ‐ticne Sara Makepela gieo hawec fowec ira hâcne duck-
ewec. Makepela ine Mamere hae, Heboroŋ hâcne, ocniŋucnao Kanaaŋ
mâreŋko fowec. 20 Iŋuc eme Hitiŋic jaŋe gie mecne, hawec mecne, i mâmâc
Abraham ʒâŋeruŋ giere qikiŋnecnepie ere ewec.

24
Isakare ŋokac bâfuambiŋ

1Abraham e dameŋ ʒora jufeku ŋicqizec ewec. EhameWofuŋ e Abraham
wiac sasawa jambuŋkecnewec. 2 Iŋuc eme Abrahamzi kiŋaŋŋic‐ticne
micne, fic hae â wiac sasawa qizeckerâ irec soŋaŋ juwec, e hâcne ʒiŋuc
âzâcnewec: “Go mege gâjoŋ‐ naneo râehuc 3 Wofuŋ, sambâŋ â mâreŋ
jahere Anutu, ere maio ʒiŋucte mupaŋkezemec: Go Kanaaŋ ŋic ŋondeŋko
jukopac jaŋere naru moc rorâ ŋokâ‐nane mi râcnezemec. 4Aricne, go ŋokâ‐
nanere ŋonâŋ moc bâfuacmurâ nore fufua mâreŋko mame sâkofâc‐nane
juŋgopieŋ jaŋerao razemec.” 5Mume kiŋaŋŋiczi âzâcnerâ muwec: “Ŋokac
e no bâjâpecnurâ mâreŋ ʒira wareocte mi afeckeme weniŋuc epemu.
No ŋokâge mâreŋ beherâ waremeŋ ira mocwâc jowarâ risiepemu me
mâcne?” 6 Iŋuc mume Abrahamzi muwec: “Aricne jâmbâŋ, go ŋokâ‐
nane ira moc mi bârisie‐jâmbâŋkezemec. 7Wofuŋ, sambâŋte Anutu hâcne,
mamac‐nanere fickonec â mame sâkofâc‐nane jaŋeremâreŋkonec jowacnu
warewec eki dâŋ mupaŋkehuc ʒiŋuc nazawec: ‘Ɋâricfâcge jaŋe mâreŋ
ʒi hâcne jarepemu.’ Wofuŋ eki hâcne ŋokâ‐ nanere ŋonâŋ moc mâreŋ
irecnec bâfuacmurâ aŋelo‐ticne ecneme bânie‐gareocmu. 8 Eme ŋokac
e bâjâpecguocte mi afeckeocmuo ine mumupaŋgezi fârimâc eme irec
manabâc mi ezemec. Ehuc ŋokâ‐nane ine sifu mâreŋ ira moc mi jowa
razemec.” 9 Iŋuc mume kiŋaŋŋiczi meticne Abraham gâjoŋnao râerâ dâŋ
i mupaŋkecnewec.

10 Erâ kiŋaŋŋic e bomboŋ‐ticnere kamelefâc jaŋeraonec 10 rocjopawec,
erâ bomboŋ‐ ticnere boreŋ ʒeŋaŋ wiac fuŋne fuŋne i mâmâc ameckerâ
rawec. Rahuc juku Mesopotamia mâreŋko, Naho ere haeo hâcne fisiwec.
11 Hae mendâŋko ine opâ ʒâkâŋ fowec. Eme hae owâ ririŋte ŋokac jaŋe
ira hâcne opâ fianiŋte haeonec waha jumbieŋ. Eme kiŋaŋŋic e dameŋ
ira kamele ejareme waha fombiŋ. 12 Eme muwec: “O Wofuŋ, bomboŋ‐
nane Abraham ere Anutu, gomiŋecgac baficnuhuc bomboŋ‐nane Abraham
bubiaŋ qacnezemec. 13 Manakic, no ʒira opâ ʒâŋeo domahape hae rune
jaŋere narufâc opâ fianiŋte wahaniŋmu. 14 Eme naru moc wahame, ‘Opâ
kiruŋge naretec opâ nâpe,’ iŋuc âzâcnepe manarâ muocmu: ‘Nâc, eha
kamelefâcge opâ jarepe nânʒepieŋ wâc,’ naru e hâcne kiŋaŋŋicge Isaka ere
biŋe bâwosâemeŋ, no iŋuc manarâ ʒiŋuc mana tarapemu: Go ŋicbomboŋ‐
nane bubiaŋ qacnekomec.”

15 Dâŋ i mi mutarahame izia Rebeka opâ kiruŋ‐ticne hâporâ warewec.
Rebeka e Milika ŋokâ‐ ticne Betuele ere otâ fuarâ juwec, Milika e ine
Abraham ɋaticne Nahore ŋonâŋ. 16Naru e ine sahac hawari biaŋ‐ticnehec,
erâ naru ʒeŋoŋ juhuc ŋicmocte biŋe biac mi ewec. E opâ ʒâŋenao hurâ opâ
fiarâ wefuwec. 17 Wefuhame kiŋaŋŋic e erao gasacke ra muwec: “Mana‐

naretec kiruŋgaonec opâ piticne nâpe.” 18 Eme eki muwec: “Bomboŋ‐
nane, nâc,” murâ izia opâ kiruŋ‐ticne rorâ sicnecneme nâwec. 19 Eme nâ
gapec eme ʒiŋuc âzâcnewec: “No kamelefâcge jaŋe iŋuc jaha opâ fia‐jarepe
nâ gapec enʒepieŋ.” 20 Iŋuc murâ picpac jaha opâ otoo hoŋkeme hume
mocwâc fiaocte opâo huwec. Iŋuc ehuc kamelefâc‐ticne sasawa opâ fia‐
jare‐fârewec. 21Ŋic eki ine dâŋmi mumumâcwareckehuc domawec, ehuc
kecʒiŋucmanasuwec: Wofuŋ e gie‐nane jambuŋkeocmumemâcne, i mana
tarazepac.

22 Eme kamele jaŋe opâ nâ gapec epie tarame ŋic e maŋŋuruc moc golzi
bakicne, â maŋguc jajahec, furi‐jekic fekicne i râcnewec. 23Erâmuwec: “Go
more otâ, i nazac. Erâ mamacgere ficko sâcne fonaŋmu?” 24 Eki muwec:
“No Betuelere otâ, Betuele e ine Milika â Naho jahere ŋokâ.” 25 Iŋuc murâ
ʒuhuckerâ muwec: “Kamele jaŋere jawa wiac â nânâ bocjaha fonârekac â
guŋfic‐nâŋec fokac wâc.” 26 Eme ŋic e daperâ Wofuŋ numucnehuc muwec:
27 “Bomboŋ‐nane Abraham ere Anutu, Wofuŋ hâcne, e maŋuruchec juhuc
mumupaŋ‐ticnere fârine bomboŋ‐nane mi sakarecnewecte muteŋ bâteŋ
ecnezo. Wofuŋ e fâretiŋ jaha jowacnume bomboŋ‐nanere soctofa jaŋere
ficko ware fisipac.”

28Naru e ine gasacke rarâ neŋgoc‐ticnere ficko fe fisirâ wiac sasawa irec
dâŋ binaŋ ewec. 29 Eme Rebekare seŋ moc juwec, ʒâŋene Labaŋ, eki ŋic
opâo domawec erao gasacke rawec. 30 I ʒiŋucte: E qoticnerao maŋŋuruc
mecne â menao megâŋ ŋewec i honewec, erâ wâc ŋiczi dâŋ binaŋ ewec
i qoticnere mickonec manawec. Iŋuc hone manac erâ izia rawec hâcne.
Ŋic e ine kamelefâcne jaŋehec opâoa domawec. 31 Eme muwec: “Wofuŋzi
jambuŋguwec go wefuc me! Wemocte hae râpeo domakic? No fic biac
emasaŋkepac, â kamele jaŋere ŋeŋe fofo irec sawane wâc fokac.” 32 Eme
ŋic e ficko ferâ kamele jaŋere sate wiac hetarawec. Ehame kamele jaŋere
jawa wiac â nânâ râembiŋ. Erâ ŋic ehec jumbiŋ jaŋere kike ʒuʒure opâ i
mâmâc râembiŋ. 33 Eme irec faicnao nânâ râcnembiŋ. Eki ine muwec: “No
dâŋ bajukopac i mupe mi manahapie nânâ jâpec mi nâpemu.” Eme Labaŋ
muwec: “Murâ muc.”

34Eme ʒiŋucmuwec: “No Abrahamte kiŋaŋŋic. 35Wofuŋzi bomboŋ‐nane
jambuŋkeme ŋic fekicne ewec jukac. Ehame qowi fuŋne fuŋne â bulimakao,
siliwa â gol, kiŋaŋŋic â kiŋaŋ ŋokac, kamele â doŋgiwiac râcne tahac ewec.
36Â bomboŋ‐nanere ŋonâŋ e ŋokac qizec erâ sifu bomboŋ‐nanere ŋokâmoc
rowec. Eme Abraham e wiac‐ ticne sasawa ere meo râe‐fârewec. 37 Erâ
no mumupaŋ dâŋticne kecʒiŋuc i reŋkezo mupaŋkepemurâ nazawec: ‘Go
Kanaaŋ ŋic, mâreŋ‐jeŋicko jukopac, narufâc‐jeŋic jaŋeraonec ŋokâ‐nanere
ŋonâŋ moc mi rozemec. 38 Go mamac‐nanere haeo â mame sâkofâc‐nane
jaŋerao ŋokâ‐nanere ŋonâŋ moc bâfuazemec.’ 39 Iŋuc mume no bomboŋ‐
nane ʒiŋuc âzâcnepo: ‘Ŋokac e mi mecne afeckerâ bâjâpecnuocmu.’ 40 Eki
ine ʒiŋuc nazawec: ‘No Wofuŋte maio juwefuhuc juekopac, eki hâcne
aŋelo‐ticne soreme gohec juhuc baficgume mame sâkofâc‐nane jaŋerao
â mamac‐ nane ere fickonec ŋokâ‐ nanere ŋonâŋ moc sâcne bâfuacmu.
41 Go iŋuc etec mumupaŋ dâŋ i fârinehec eme taraocmu. Me mame
sâkofâc‐nane jaŋerao fisitec ŋokac sakare‐garepie mumupaŋgezi fârimâc
eme irec manabâcmi ezemec.’

42 “Eme no miŋecgac opâ ʒâŋeo fisirâ ʒiŋuc mupac: ‘Wofuŋ, bomboŋ‐
nane Abraham ere Anutu, go gie bapemurâ warekopac irec baficnutec

fârine fuaocte gazakopac mac, 43 no ʒira opâ ʒâŋeo domakopac, eme naru
moc opâ fiaocte wahame, “Kiruŋkonec opâ piticne naretec nâpe,” no iŋuc
âzâcnepe dâŋ 44 ʒiŋuc bâtikierâ nazaocmu: “Nâc, eha kamelefâcge iŋuc
jaha fia‐jarepe nânʒepieŋ.” Iŋuc mume ere mupemu: Wofuŋzi bomboŋ‐
nanere ŋokac biŋe bâwosâewec hâcne.’ 45 No maŋnanezi iŋuc muhuc
mutarahape Rebekazi opâ kiruŋ hâpo fârâ opâ ʒâŋeo hurâ opâ fiajec. Eme
no ʒiŋuc âzâcnepac: ‘Opâ narec nâpe.’ 46Mupe izia opâ kiruŋ rorâ mujec:
‘Nâc, ehame kamelefâcge fia‐jarepe nânʒepieŋ wâc.’ Iŋuc mume napac â
eki kamele gumec‐jopajec wâc. 47 Tarame wiocnehuc mupac: ‘Go more
naru?’ Eki mujec: ‘No Betuele ere otâ, e ine Naho â Milika jahere ŋokâ.’
Iŋuc nazame maŋŋuruc sâkenao râepac â megâŋ ine meombâŋ‐ticnao
hecnepe fejec, 48 erâ daperâ Wofuŋ, bomboŋ‐nane Abraham ere Anutu
hâcne, e numucnehuc muteŋkepac. Eki hâcne bomboŋ‐nane ɋaticnere
otâ Abraham ŋokâ‐ ticnere ŋonâŋ ropemurâ hata biaŋnao jowacnuwec.
49 Eme ʒi nazaniŋ: Ŋoŋe bomboŋ‐nane maŋuruc ecnehuc bubiaŋ qacnezo
muŋgopieŋme weniŋuc? Arictac eme nazanʒepieŋ wâc, eme no hata‐nane
fâreopecme qanaopec sâcne rapemu.”

50 Iŋuc mume Labaŋ â Betuele jahe ʒiŋuc muhuc âzâcnepic: “Wiac keci
Wofuŋtaonec i, irec nâhe dâŋ iŋuc me iŋuc, biaŋne me sâqocne sâcne mi
munacmu. 51 Rebeka e gore maio domakac hâcne, irec bomboŋgere ŋonâŋ
eocte Wofuŋzi dâŋ muwec irec sâcko ehuc jowa razemec, eme Wofuŋzi
muwec sâc sanaŋkezejec.”

52 Eme kiŋaŋŋic e dâŋjeŋic mupie manarâ Wofuŋ dapecnehuc ʒâŋe
maine mâreŋko hetutuckewec. 53 Erâ faharerâ mafa wiac siliwa â golzi
bakicne erâ ŋaqi wiac rorâ Rebeka râcnewec â boreŋ wiac furi sâko gâcne
neŋgoc hahac jahec‐ ticne wâc jactewec. 54 Iŋuc erâ kiŋaŋŋic Eliesa â
ŋic ehec fisimbiŋ jaŋe mâmâc nânâ opâ nârâ ŋafeme waha fombiŋ. Hae
fureme faharepie muwec: “Râecnupie bomboŋ‐nanerao rape.” 55 Rebeka
neŋgoc hahacne jahe ine mupic: “Naru e woka moc me ʒoaŋ 10 nâŋehec
juku razejec.” 56 Eki ine muwec: “Wofuŋ e hata juju‐ nanere guriŋne
bame biaŋkewec irec mi niŋgiŋnunʒepieŋ, bomboŋ‐ nanerao rapemurâ
râecnuniŋ.” 57 Mume mupic: “Nâhe naru hefârerâ e jahacne wiocnenac.”
58Murâ Rebeka wiocnerâ ʒiŋuc âzâcnepic: “Go ŋic ʒi ehec razo mukomec?”
Eki muwec: “No razo mukopac.” 59 Iŋuc mume jaŋe seŋjeŋic Rebeka â
jauŋ ŋokac‐ticne â Abrahamte kiŋaŋŋic â ŋicfâc‐ticne râec‐joparâ 60Rebeka
mu jambuŋ ecnehuc ʒiŋuc âzâcnembiŋ: “O seŋnâŋec, go ŋic tauseŋne
tauseŋne jaŋere neŋgoc ezemec erâ ɋâricfâcge jaŋe râsifâc‐jeŋic jaŋere fic
hae rauckenʒepieŋ.” 61 Iŋucmupie Rebeka â kiŋaŋ narufâcne jaŋe faharerâ
kamele faio ferâ ŋehuc ŋic bâjâpepie rambiŋ. Kiŋaŋŋic eki ine Rebeka
soŋaŋkehuc rawec.

62 Isaka eki ine opâ moc ʒâŋene “Juju runezi honecnuekac ere opâ ʒâŋe”
ira raweckonecwarewec. ENegebemâreŋkoŋec juc ewec. 63Eme ʒoaŋmoc
ira hae owâ ririŋte Isakazi gieo rawec. Ra juhuc ʒâŋe fime rame kamele
warepie honec‐jopawec. 64 Eme Rebeka e iŋuc jaha ʒâŋe fime rame Isaka
honerâ kameleonec waharâ 65 kiŋaŋŋic ʒiŋuc wiocnewec: “Ŋic kecocna
gieonec warekac e mo?” Kiŋaŋŋiczi âzâcnewec: “E bomboŋ‐nane hâcne.”
Iŋucmume qârufac rorâ ʒâŋemai‐ticne sâockewec. 66Kiŋaŋŋic eki ine wiac
ewec bawec irec dâŋ binaŋ Isaka ecne‐fârewec. 67 Tarame Isakazi Rebeka

neŋgoc‐ticne Sara ere qoruc bozeo jowa ferâ ŋonâŋ‐ticne rorâ âgo ecnewec.
Ehuc e jahacne maŋ bâmiriŋkerâ neŋgoc‐ticnere busâqoc i behewec.

25
Abrahamte ɋâricfâc gâcne
(Bin I 1:32–33)

1 Abraham e juku mocwâc ŋokac moc bawec, ʒâŋene Ketura. 2 Eme eki
ŋokâ ʒiŋuc rocjopawec: Ʒimiraŋ, Jokisaŋ, Medaŋ, Midiaŋ, Isibake â Sua.
3 Jokisaŋ ere bifuŋko ine Seba â Dedaŋ jahe fuapic, eme Dedaŋ ere ŋokâfâc
ine ʒiŋuc fuambiŋ: Asurim, Letusim â Leumim. 4 Midiaŋ ŋokâfâcne ine
ʒiŋuc: Efa, Efere, Hanoki, Abida â Elda, ŋic i jaŋe sasawaKetura ere ɋâricfâc
hâcne. 5 Abraham eki ine moneŋ mafa wiac‐ ticne Isaka râcne‐fârewec.
6Ŋonâŋocfâc‐ticne jaŋere ŋokâfâc ine mâc taha wiac gâcne jarerâ Isakahec
mi junʒepieŋ muhuc ʒoaŋ wewefunaopec mâreŋ fokac ira sorec‐jopame
rafârembiŋ.

Abraham hâmowec
7 Abraham e jufeku jara‐ticne 175 bazuwec. 8 E jujâmbâŋkeku ŋicqizec

erâ hâmowec. Ehuc mimiŋnefâc‐ticne hâmombiŋ jaŋerao ʒuhuckewec.
9 Eme ŋokâ jahec‐ticne Isaka â Isimae jahe Makepela hawecko duckepic.
Hawec i Hitiŋic Zoari ŋokâ‐ticne Eferoŋte gieo fowec. Gie i hâcne Mamere
ocniŋucnao fowec. 10 Gie i Abrahamzi Hitiŋic jaŋeraonec furine bawec.
Ira hâcne Abraham â ŋonâŋ‐ticne Sara ducjofakicne. 11 Eme Abrahamzi
hâmome Anutu e ŋokâ‐ticne Isaka jambuŋkewec. Isaka eki ine opâ moc
ʒâŋene “Juju runezi honecnuekac ere opâ ʒâŋe”, ira ŋec juc ewec.

Isimaere ɋâricfâc
(Bin I 1:28–31)

12Abraham ŋokâ‐ticne ʒâŋene Isimae, Sara kiŋaŋ naru‐ticne Aigita ŋokac
Hagazi rowec eraonec ŋic fuambiŋ jaŋere binaŋ ʒine hâcne: 13 Isimae
ŋokâfâcne jaŋere ʒâŋe ʒi, fua rambiŋ sâc râekicne hâcne: Mârâc ŋokâ‐
ticne Nebajoti izi Kedara, Adibele â Mibesam, 14 erâ Misima, Duma â Masa,
15 Hadadi â Tema, Jeturu, Nafisi erâ Kedema. 16 Ŋic i jaŋe hâcne Isimaere
ŋokâfâc, ʒâŋe‐jeŋic i hae‐jeŋic â qoruc boze‐jeŋic ŋerakac sâcmukicne. Jaŋe
guru‐ jeŋicte sâc ŋicwofuŋ 12 jumbiŋ. 17 Â Isimae dameŋ‐ ticnere fuŋne
ine ʒiŋuc: E jufeku jara 137 bazurâ hâmohuc mame sâkofâc‐ticne jaŋerao
ʒuhuckewec. 18 Jaŋe Hawila â Suru, Aigita mâreŋ ʒoaŋ wewefunaopec
mâreŋ ŋondeŋ moc ira jumbiŋ. Soctofafâc‐ticne jaŋere mâreŋ heririŋko
juwec hâcne.

Esau â Jakobo
19 Ʒi Abrahamte ŋokâ Isakare binaŋ. 20 Isaka e jara‐ ticne 40 bazurâ

Rebeka ŋonâŋ‐ticne rowec. E ine Mesopotamia mâreŋkonec Aramea ŋic
Betuele ere otâ Labaŋte seŋ. 21 Eme Isaka e ŋonâŋ‐ticnezi hufiŋ juwecte
ere erâ Wofuŋ numucnewec. Eme Wofuŋ e manacneme Rebekazi motec
kiweckewec. 22 Ehame kogoc jajahec jahe neŋgocte bumaŋko hehec epire
ʒiŋuc muwec: “Iŋuc fuame wemocko jupemu?” Erâ ra Wofuŋ mu wioc
ecnewec. 23 Eme Wofuŋzi ʒiŋuc âzâcnewec:
“Bumaŋgao ŋicguru jajahec fokopirec,

ŋicguru jajahec goraonec fuarâ râwiŋnenicmu hâcne.

Ŋicgurumoczi mocte femicne erâ juocmu,
bâbânizi ʒâhec ere kiŋaŋ qaocmu.”

24 Eme motec roro dameŋ‐ ticne maickeme bunaonec mi funʒuŋ fâri
fuazepirec i! 25 Bâbâni fuawec ere sahac i bâbâroŋ â ŋaqi kanʒaŋnehec
iŋucne, irec ʒâŋe‐ticne Esau mukicne. 26 Izi ɋaticne fuawec, e meticnezi
Esau kike kiririŋnao bahuc fuawecte ʒâŋene Jakobo*mumbiŋ. Isaka e jara‐
ticne 60 eha ŋokâ jahec‐ticne fuapic.

27 Eme motec jahe juku sokarâ Esauzi wosaŋeŋ gie bahuc irec fuŋne
manawec, ehuc kâteo kosa jujujec, Jakobo eki ine ŋic pectâcnezi haeo
juhuc gie bawec. 28 Isaka e kâte qowire boc aŋackewecte maŋticne Esaure
kâcɋene domawec, Rebeka e ine Jakobore maname joroc biaŋ‐ticne ewec.

29 Eme Jakobo e juku nânâ wiac rikewec. Ehame Esauzi kâteonec fisirâ
nânâre betaŋkehuc 30 Jakobo ʒiŋuc âzâcnewec: “Wiac bâbâroŋ keci moc
biac naretec nâpe, no nânâre hâmo sâqorekopac i!” Irec hâcne ʒâŋe‐ticne
Edom† mukicne. 31 Jakobozi ine muwec: “Mârâc fufuare wiac biŋege
qikiŋne‐narec.” 32 Mume Esauzi dâŋ ʒiŋuc bâtikiecnewec: “Manakic, no
hâmopemu irec bucne, irec mârâc fufuare wiac biŋe qanarekicne izi we-
mocko moc baficnuocmu.” 33 Jakobozi muwec: “Qanaŋ mupaŋke‐narec.”
Ememupaŋkecnehucmârâc fufuare wiac biŋe‐ticne Jakobo qikiŋnecnewec.
34 Eme Jakobozi Esau poroŋ â basac bâbâroŋ rikekicne râcnewec. Eki ine
nânâ opâ nârâ faharerâ rawec. Esau e iŋuc ehuc mârâc fufua‐ticnere wiac
biŋe qaisockewec.

26
Isakare binaŋ gâcne

1 Juku mâreŋ ira roroc mocwâc fuawec. Mârâc Abrahamzi juhame
moc fuawec, ʒi ine moc. Irec Isaka e Filisa ŋic jaŋere ŋicwofuŋ ʒâŋene
Abimelec, Gerari haeo juwec, erao rawec. 2 Ehame Wofuŋzi fuacnerâ
muwec: “GoAigitamâreŋkomi rahucmâreŋmocnoni gaza gowatuc epemu
ira ra juzemec. 3Mâreŋ ira jaba juhaŋtec no gohec juhuc jambuŋgupemu.
Mâreŋ i sasawa go â ɋâricfâcge ŋarepemu hâcne, ehuc mamacge Abraham
mumupaŋ dâŋ âzâcnepo i fârio qazejec. 4 Ɋâricfâcge jaŋe mana‐ jarepe
fua sawec epie ʒare‐jeŋic sambâŋko bâpiŋ ŋeraŋgopieŋ irec sâc ezejec, â
ɋâricfâcge jaŋere jambuŋzi mâreŋ sâc ŋicne ŋicne sâcjopa‐fârezejec. 5 I
Abrahamzi dâŋnane â mumutâc‐nane â sâcmutâc‐nane â dâŋsanaŋ‐nane
â wiac sasawa mana rereŋ efârewecte iŋuc epemu.”

6 Iŋuc mume Isaka e Gerari haeo juwec hâcne. 7 Eme mâreŋ irec rune
jaŋe ŋonâŋ‐ticnere mu indiŋ ecnepie ʒiŋuc jazawec: “E seŋnane.” “E
ŋonâŋ‐nane” iŋuc muocte hâwickewec. Maŋnezi ʒiŋuc manasuwec: Fuŋne
mufuape mâreŋ rune jaŋe Rebekare erâ qâhâmocnunʒipiŋkohec, e sahac
hawari‐ticne biaŋne irec. 8Eme ira juhuc dameŋmocko ŋonâŋ‐ticne Rebeka
hâpo mumuduc ecnewec. Ehame ŋicwofuŋ Abimelec e qâqâtâc kataŋko
honec‐ jofawec. 9 Honerâ Isaka hefâreme fisime âzâcnewec: “E ŋonâŋge
i! Fuŋne weniŋucte ‘E seŋnane’ mumec?” Isakazi muwec: “Jâmbomac, no
ere erâ nupie hâmozipore hâwicnume mupo.” 10 Eme Abimeleczi muwec:
“Go wiac hâhâwicne enâremeŋ, irec ŋicfâc‐nane jaŋeraonecmoczi ŋonâŋge
* 25:26: Nâŋâcne dâŋko: Kiririŋ bapa. † 25:30: Nâŋâcne dâŋko: Bâbâroŋ.

bâsâqoreme muzac, nâŋe gore erâ kiŋ hotâckenʒapeŋ.” 11 Iŋuc murâ
ŋicfâcne ʒiŋuc jazawec: “Moc e ŋic ʒi me ŋonâŋ‐ticne wiac iŋuc me iŋuc
ecneocmu e hâmoocmu.”

12Eme Isaka e mâreŋ ira gie he sarac ewec, ehameWofuŋzi jambuŋkeme
jara ira mâriri sâko fuacnewec. 13Eme ŋic e mazuc mâririhec ehamafa sâko
mako fuacnewec. 14 E hâcne lama bulimakao guru sâko â kiŋaŋ qaqafâcne
bocjaha bacjopa juwec. Irec Filisa ŋic jaŋe honerâ iiŋ guuŋ ecnembiŋ.
15 Opâ nombâŋ sasawa mamac‐ticnere kiŋaŋŋic jaŋe Abrahamzi juhame
rombiŋ, i hâcne Filisa ŋic jaŋemâreŋ fiapie hume hemase‐fârembiŋ. 16Eme
Abimeleczi Isaka ʒiŋuc âzâcnewec: “Go nâŋe siric‐nâpomeŋte behec‐nâporâ
mocko ra juzemec.”

17Eme Isaka e hae mâreŋ i beherâ Gerari wâneŋko hae boze barâ ŋec juc
ewec. 18Erâ opâ nombâŋmamac‐ticne Abraham juhame rombiŋ â Filisa ŋic
jaŋe hemasembiŋ i hâcne Isakazimocwâc roniŋtemuwec. Erâ opâ nombâŋ
irec ʒâŋe mamacnezi muwec ijaha muwec. 19 Eme Isaka kiŋaŋŋicfâcne
jaŋe mâreŋ ro gufuc ehuc opâ nombâŋ moc ira opâ ʒâŋene bâfuambiŋ.
20 Gerari lama bulimakao soŋaŋ jaŋe ine Isaka soŋaŋfâcne jaŋehec dâŋ
mumuc ehuc ʒiŋuc mumbiŋ: “Opâ i nâŋere.” Iŋuc epie opâ ʒâŋene “Dâŋ
mumuc” iŋuc muwec, jaŋe opâ irec erâ hehefaric embiŋte. 21 Eme irec
faicnao opâ nombâŋmoc ropie iŋuc jaha dâŋmumuc embiŋ. Eme irec opâ
irec ʒâŋe “Hehefaric” muwec. 22 Iŋuc epie mâreŋ i beherâ opâ nombâŋmoc
rowec, opâ irec erâ ine dâŋ mi fuawec, irec ʒâŋe i kecʒiŋuc muhuc “Sawa
sâko” muwec: Wofuŋ e mâreŋ ʒira sawe mâririackenaŋte mâreŋ kâcɋene
nârewec.

23 Eme irecnec Bere‐Seba haeo rafewec. 24 Eme Wofuŋ e ŋafeo fuacnerâ
muwec: “No mamacge Abraham ere Anutu, go mi hâwicguoc, no gohec
jukopac hâcne. No jambuŋgupemu erâ ɋâricfâcge jaŋe kiŋaŋŋic‐nane
Abraham ere erâ basawec‐jopapemu.” 25 Eme Isaka e ira alata moc barâ
Wofuŋ numucnewec. Erâ wâc qoruc boze‐ticne fârerâ ŋec juc ewec, ehame
kiŋaŋŋicfâc‐ticne jaŋe ira opâ nombâŋmoc rombiŋ.

26 Eme dameŋ mocko Abimelec e âgo‐ticne Ahuʒata â momori micne‐
ticne Fikoli jahehec Gerarinec ware fisimbiŋ. 27Eme Isakazi ʒiŋuc jazawec:
“Ŋoŋe wemocte norao wareŋgopieŋ? Ŋoŋe râsi enarehuc jâpecnupie
warepo i!” 28 Jaŋemumbiŋ: “NâŋeWofuŋzi gohec jukac i hone‐jâmbâŋkerâ
ʒiŋuc manambeŋ: Nâŋâc ŋondeŋ‐nâŋecko mumupaŋ moc mupene foha
gohec ʒâʒâfic moc enʒepeneŋ. 29 Nâŋe go wiac sâqocne moc mi egarehuc
ehâmo‐garerâwama faio râecgupenewaremeŋ, iŋuc jaha gokiwiac sâqocne
moc mi enârezemec. Go Wofuŋzi jambuŋguwec hâcne.” 30 Eme Isakazi
tiwâ bâzi ejareme nânâ opâ nâmbiŋ. 31 Eme hae fureme mumupaŋ dâŋ
muhuc ʒâʒâfic embiŋ. Iŋuc ehuc Isakazi râec‐jopame wama faio rambiŋ.
32 Eme ʒoaŋ ijaha Isaka kiŋaŋŋicfâcne jaŋe warerâ opâ nombâŋ rombiŋ
irec dâŋ binaŋ ehuc ʒiŋuc âzâcnembiŋ: “Nâŋe opâ bâfuambeneŋ.” 33Mupie
opâ irec ʒâŋe Siba* muwec. Irec dameŋ ʒiŋuczia hae irec ʒâŋe Bere‐Seba
mueŋgopieŋ jaha.

Esauzi qâpuc ŋokac rocjofawec
* 26:33: Nâŋâcne dâŋko: Mumupaŋ.

34 Esau e jara 40 bazurâ Hitiŋic Beri ere otâ ʒâŋene Juditi ŋonâŋ‐ticne
rowec, erâ Hitiŋic Eloŋ ere otâ Basemata mâmâc rowec. 35 Ŋokac i jahe
ine Isaka â Rebeka busâqoc boc bâfua‐jactepic.

27
Jakobozi eeatucko jambuŋ rowec

1 Eme Isaka e jufeku ŋicqizec erâ ʒâŋe‐ticne mâteŋkeme wiac sâcne
mi honehuc mârâc ŋokâ‐ ticne wiracnerâ âzâcnewec: “Ŋokâ‐mae!” Eki
muwec: “No ʒi.” 2 Mume muwec: “Manakic, no biac ŋicqizec ekopac,
ehuc hâmoc dameŋ‐ nane mi manakopac. 3 Irec go wosaŋeŋte wiacge,
tepege neŋgocne motecne rorâ kâteo ra qowi moc qanarezemec, 4 erâ
aŋac‐nanere sâcko rikerâ bare‐narezemec. Eme hâmoczi mi rocnuha qowi
nârâ jambuŋguzepac.”

5 Isaka e ŋokâ‐ ticne Esauhec dâŋ muc manac ehapire Rebekazi hazec
râerâ manawec. Eme Esau e qowi qaocte kâteo rawec. 6 Ehame Rebekazi
ŋokâ‐ticne Jakobo ʒiŋuc âzâcnewec: “Manakic, nomamacgezi hahacge Esau
ʒiŋuc âzâcnememanapac: 7 ‘Go qowimoc baware‐narerâ nânâ aŋacne rike‐
naretec hâmoczi mi rocnuha Wofuŋte maio jambuŋguzepac.’ 8 Irec ŋokâ‐
mae, ʒi dâŋ gaza mutâc epe mana rereŋ ezemec. 9 Go ʒiŋuczia rarâ noniŋ
motecne ŋicne jajahec baware‐ narec, eme noni mamacge aŋac‐ticnere
sâcko rike bâmoc ezepac. 10 Eme goki mamacgerao bafetec nârâ hâmoczi
mi maickeha jambuŋguzejec.” 11 Jakobo e ine neŋgoc‐ticne Rebeka ʒiŋuc
âzâcnewec: “Manakic, hahac‐nane Esau e sahac ʒâwânehec, no ine sahac
fâfâsâc. 12 Eme mamac‐ nanezi bâuacnuocmu mecne, iŋuc eme no ere
maio eeatuc ŋic tinac domahuc jambuŋmâcne, sâwec hotâckepemu hâcne.”
13 Eme neŋgoc‐ticnezi âzâcnewec: “Ŋokâ‐mae, sâwecgezi nore faio fezejec.
Go ine sifu dâŋnane reŋkehuc ra noniŋ motecne baware‐narec.” 14 Eme
eki ra rorâ baware neŋgoc‐ticne râcneme neŋgoc‐ticnezi nânâ moc mamac‐
ticnere aŋac irec sâcko rike bâmoc ewec. 15 Erâ Rebekazi mârâc ŋokâ‐ticne
Esau ere ŋaqi wiac biaŋne ficko fowec i rorâ ŋokâ‐ticne Jakobo hecneme
huwec. 16 Erâ noniŋ motecne jahere sahaczi meticne â upe‐ticne foŋkerâ
17noniŋ aŋacne â poroŋ rike bâmoc ewec i ŋokâ‐ticne Jakobomenao râewec.

18 Eme eki mamac‐ticnerao barerâ muwec: “Mamac‐nane!” Eki muwec:
“Motec‐ mae, no ʒi, go ine mo?” 19 Eme Jakobozi mamac‐ ticne ʒiŋuc
âzâcnewec: “NomârâcŋokâgeEsau, no dâŋnazamec i efârepac, go faharerâ
ŋehuc qowi‐nane nârâ jambuŋnuzemec.” 20Mume Isakazi ŋokâ‐ticne ʒiŋuc
âzâcnewec: “Ŋokâ‐ nane, go weniŋuc erâ qowi biac jâmbâŋ bâfuamec?”
Eme eki dâŋ ʒiŋuc bâtikiecnewec: “Wofuŋ, gore Anutu, eki nowatume biac
bâfuapac.” 21 Iŋuc mume Isakazi Jakobo âzâcnewec: “Ŋokâ‐nane, waretec
bâuacgupe, eme go ŋokâ‐ nane Esau me mâcne, irec fuŋne taniŋkeoc.”
22 Eme Jakobo e mamac‐ticne Isaka erao rame eki bâuarâ muwec: “Dâŋge
manape Jakobore dâŋ ekac, â megere ine manape Esaure me ekac.” 23Eme
meticne Esaure me iŋucne ʒâwânehectemi ʒâŋitahuc jambuŋkewec. 24 Erâ
muwec: “Go jâmbomac ŋokâ‐nane Esau me?” Eki muwec: “Ine hâcne.”
25 Eme muwec: “Nânâ barec, eme ŋokâ‐ nanere qowi rikekicne i nârâ
jambuŋguzepac.” Eme râcneme nâwec. Ehame waiŋ opâ mâmâc râcneme
nâwec. 26 Erâ mamac‐ticne Isakazi ʒiŋuc âzâcnewec: “Ŋokâ‐nane, maŋfuŋ‐

naneo ware muducnuc.” 27 Eme maŋfuŋ‐ticnao rarâ muduckewec. Ehame
ŋaqi‐ticnere âsumanarâ dâŋ ʒiŋucmuhuc jambuŋkewec:
“Manakic, ŋokâ‐nanere âsu i kâte âsu iŋucne

Wofuŋzi jambuŋkewec kâte i hâcne.
28Anutu e sambâŋte titikuc

â mâreŋte wokemaŋ
erâ jacgoŋ â waiŋ mazuc mâririhec tahacguzejec.

29Ŋicne ŋicne jaŋe kiŋaŋ qagarenʒepieŋ
â ŋic gurune gurune jaŋe gorao dapenʒepieŋ!

Go hahac ɋafâcge ŋicbomboŋ ejarezemec
eme neŋgocgere ɋâricfâc jaŋe gorao dapenʒepieŋ!

Go sâwecguniŋmu jaŋe sâwec‐jopazo,
â go jambuŋguniŋmu jaŋe jambuŋ‐jopazo!”

30Eme Isaka e Jakobo jambuŋkeme tarame Jakobozi mamac‐ticne beherâ
rahame Esauzi kâteonec risie warewec. 31 Erâ e iŋuc jaha qowi rikerâ
mamac‐ticnerao baferâ âzâcnewec: “Mamac‐nane, go faharerâ ŋokâgenore
qowi nârâ jambuŋnuzemec.” 32Eme mamac‐ticne Isakazi ʒiŋuc âzâcnewec:
“Hâc, go mo?” Eki muwec: “No mârâc ŋokâge Esau.” 33 Eme Isaka e
fâfâre sâqorehuc muwec: “Eme go mi warehaŋtecne qowi qarâ bawefu‐
nareme nârâ jambuŋkepac e mo? Jambuŋzi erao fohuc juocmu sanaŋ.”
34 Eme Esau e mamac‐ticnere dâŋ i manarâ kio ŋâŋâtâc ehuc mamacne
âzâcnewec: “O mamac‐ nane, no sifu jambuŋnuzemec wâc.” 35 Isakazi
ine muwec: “Ɋagezi sioc ehuc jambuŋge gowac rojec.” 36 Eme muwec:
“Sowine ʒâŋe‐ticne Jakobomukicne, e sioc enareha biac arec jajahec ekac, e
qanaŋmârâc fufuarewiac biŋe‐nanenowac rowec â ʒi jambuŋ‐nanenowac
rokac wâc.” Erâ ʒuhuckerâ muwec: “Nore biŋe jambuŋ moc mi sakaremec
me?” 37 Eme Isaka e Esau ʒiŋuc âzâcnewec: “Manakic, e gore ŋicbomboŋ
juocte âkendâŋnepac â qomâfâc‐ticne jaŋe ere kiŋaŋ qaqa juniŋte mupac
erâ jacgoŋ â waiŋ i ere biŋe jaha qapac. Irec, ŋokâ‐mae, go wemo wiac
mo egarepemu?” 38 Eme Esauzi mamac‐ticne âzâcnewec: “Mamac‐nane,
jambuŋge mocjaha mac sawa fogarejec me? O mamac‐ nane, no sifu
jambuŋnuzemec wâc!” Eme Isaka e dâŋemâc ŋeha Esauzi ki owa kâcɋene
ewec. 39 Iŋuc eme mamac‐ticne Isakazi dâŋ ʒiŋucmuhuc bâtikiecnewec:
“Manakic, go mâreŋ guec mi fokacko

â sambâŋte titikuc mi wahaekacko
fic hae ezemec.

40Go ʒikagezi nânâ bâfua‐garezejec,
eme ɋage kiŋaŋ qacnezemec.

Ehame ʒiŋuc fuaocmu:
Go sanaŋkerâ ʒoɋac ecmuo ine
tagi‐ticne upegaonec hetaracmu.”

41 Esau eki ine mamac‐ ticnezi Jakobo jambuŋkewec jambuŋ irec erâ
Jakobo aaric manacnewec. Ehuc maŋnezi ʒiŋuc manasuwec: Mamac‐
nanere ki mamakuc ee dameŋne bembeŋkekac, irec faicnao ɋanane Jakobo
qâhâmozepac. 42Eme Rebeka e mârâc ŋokâ‐ticnere dâŋ i âzâcnepiemanarâ
ʒâhec ŋokâ‐ticne hefârerâ dâŋ ʒiŋuc âzâcnewec: “Manakic, hahacge Esau
e okacne bazu‐ garehuc qâhâmocguzo mukac. 43 Irec, ŋokâ‐nane, ʒiŋuc
mupe manac: Go fahare hahac‐ nane Labaŋ, Haraŋ haeo jukac, erao
wiserâ razemec. 44 Erâ erao dameŋ ʒoricne juhaŋtec hahacgere aariczi

mâteŋkezejec. 45 Mâteŋkeme go wiac ecnemec irec nikeckeha no gorao
dâŋ râepe fâmemanarâ risie warezemec. Ŋohewemocte ʒoaŋ ijaha mâmâc
omae‐narenicmu?”

46 Rebeka e iŋuc murâ Isaka ʒiŋuc âzâcnewec: “No Hiti ŋokac jahere
takicnuekac. Ehame Jakobo e iŋuc jaha Hitiŋic jaŋere naru, mâreŋ ʒirec
rune hâcne, jahe iŋucnemoc roocmuo no wenac epemu?”

28
Jakobozi wisewec

1 Iŋucmume Isakazi Jakobo hefârerâ jambuŋkehuc dâŋ ʒiŋuc âzâcnewec:
“Go Kanaaŋ mâreŋkonec naru jaŋeraonec ŋonâŋ moc mi rozemec. 2 Irec
faharerâ Mesopotamia mâreŋko neŋgocgeremamac Betuele erao razemec.
Ira neŋgocgere hahac Labaŋte otâfâc jaŋeraonec ŋonâŋ moc rozemec.
3 Anutu babafâre e jambuŋguhuc baficgume fua sawec erâ ŋic gurune
gurune ezemec. 4 Eme eki go â ɋâricfâcge ŋoŋemâmâc Abrahamte jambuŋ
tahac‐ŋopaocmu, ehame Anutuzi Abraham mâreŋ râcnewec jaba jukomec
hâcne i sâcne rauckecmu.” 5 Isakazi Jakobo iŋuc âzâcne sorec eme eki
Mesopotamia mâreŋko Labaŋtao raocte rawec. Labaŋ e Aramea ŋic,
Betuele ere ŋokâ â Jakobo â Esau neŋgoc‐jekic Rebekare hahac.

6 Isakazi Jakobo jambuŋkerâ ŋokacmoc bâfuaocteMesopotamiamâreŋko
sorewec. Erâ jambuŋkehuc dâŋ ʒiŋuc âzâcnewec: “Go Kanaaŋ ŋokac
jaŋeraonec ŋonâŋ moc mi rozemec.” 7 Eme Jakobo e neŋgoc mamac jahec‐
ticne jahere dâŋ reŋkerâ Mesopotamia mâreŋko rawec. 8 Esauzi ine wiac
i, â mamac‐ ticne Isakazi Kanaaŋ ŋokac jaŋere maname mi sâckewec, i
mâmâc hone manac ehuc 9 Abrahamte ŋokâ Isimae erao rarâ otâ‐ ticne
Mahalati Nebajotire seŋ hâcne, ŋokac rorâmârâc ŋonâŋ jahec‐ticne jaherao
ʒuhuckewec.

Jakobozi sambâŋ riri honewec
10 Jakobo e Bere‐Seba hae beherâ Haraŋ haeo raocte rawec. Raku hae

mâreŋ mocko fisihame ʒoaŋ ŋetarawec. 11 Eme mâreŋ ira qânâ ŋerawec
irec moc ro roŋgâŋ herâ guŋ fowec. 12 Guŋko ine riri moc honewec,
fuŋnemâreŋko domawec â botâŋnezi fe sambâŋ âke uawec, ehameAnuture
aŋelofâc jaŋemi ririo fefec wawahac enʒepieŋ i! 13EhameWofuŋ e ututuŋ
fuarâ riri botâŋnao domahuc ʒiŋuc âzâcnewec: “No Wofuŋ, mamac ŋosa
jahecge Abraham â Isaka jahere Anutu, mâreŋ fokic i go â ɋâricfâcge
ŋarezokopac. 14 Â ɋâricfâcge jaŋe fua sawec eku mâreŋko rufe fokac irec
sâc enʒepieŋ. Eme go mâreŋ ŋifec â ŋifec faic â juwic ira soka ŋeratiec
ezemec. Erâ wâc go â ɋaricfâcge ŋoŋere erâ mâreŋ sâc ŋic jaŋe jambuŋ
hotâckenʒepieŋ. 15 Manakic, no gohec jupemu, ehuc mâreŋ jucmu sâc
sabecgupemu, erâ jowacgupemâreŋ ʒira risiewarecmu. Nomi behecguhuc
gohec jaha jukuhape wiac mupaŋke‐garekopac i fârio qafâreocmu.” 16 Eme
Jakobo e guŋkonec ɋârerâ muwec, “Wofuŋzimâreŋ kecʒira jujâmbâŋkekac,
no mâc fokac muhape.” 17 Erâ sahacne gâgâmârâme kecʒiŋuc muwec:
“Mâreŋ ʒi qeŋ bipinehec i! Jâmbomac, ʒi Anuture ŋeŋe hae â sambâŋte
motâc hâcne.”

18 Hae fureme Jakobozi furic araraŋte fahare qânâ roŋgâŋ he fowec
i bafahare ma âkendâŋnerâ wokemaŋ ruacnewec. 19 Ehuc hae mâreŋ
ʒâŋene Bete muwec. Juwicnao ine hae irec ʒâŋe Lusi mujumbieŋ. 20 Eme

Jakobo e dâŋ ʒiŋuc mupaŋkewec: “Anutu go nohec jucmu, ehuc hata ʒi
rahuc juhape hone soŋoŋ enarecmu, ehuc hobu‐ nanere nânâ â sahac‐
nanere foŋ bâfua‐narecmu, 21 iŋuc enarekutec sahac furu mamac‐nanere
ficko risiepemuo ine Wofuŋ go nore Anutu erâ juzemec. 22 Eme qânâ ʒi
ma âkendâŋnekopac izi gore fic ezejec; â wiac narehuc jucmu sasawa i
bâfâuckehuc teŋkonec wâŋ irec sâc bârisie‐garehuc jupemu.”

29
Jakobo e Labaŋtao fisiwec

1 Eme Jakobo e ʒoaŋ wewefunaopec ŋic jumbiŋ jaŋere mâreŋko ju fofo
rawec. 2 Raku ʒâŋe fime rame gieo opâ nombâŋ moc honewec. Ira lama
guru jahec â moczi fombiŋ. Hae rune ŋic jaŋe opâ nombâŋ irecnec hâcne
qowifâc‐jeŋic opâ gumec‐ jopa jumbieŋ. Opâ nombâŋ micnao ine qânâ
sâko ŋewec. 3 Irec opâ ira lama bulimakao jaŋe qanaŋ tumaŋne‐fârepie
ie soŋaŋ jaŋe opâ nombâŋ micnaonec qânâ i qârândiŋkerâ qowi gurune
gurune gumec‐joparâ qânâ i mocwâc ŋeŋe‐ticnao hepie ŋejujec.

4 Eme Jakobozi soŋaŋ wio‐ jarewec: “Âgofâc, ŋoŋe wenirec?” Jaŋe
mumbiŋ: “Nâŋe Haraŋnec.” 5 Eme wio‐jarerâ muwec: “Ŋoŋe Nahore ŋokâ
Labaŋ e moc manaŋgopieŋ me?” Jaŋe mumbiŋ: “Ea, manaŋgopeneŋ.”
6 Eme wio‐ jarehuc muwec: “E sâcne jukac me?” Jaŋe mumbiŋ: “Sâcne
jukac, erâ otâ‐ticne Rahe e kecocna lama bulimakao jowac‐jopa warekac
hâcne.” 7 Eki muwec: “Hâc, ʒoaŋ ɋaɋacko lama bulimakao haeo
râec‐jopaniŋte dameŋ biac mi maickekac i. Irec motecne sawa opâ gumec‐
joparâ mâc râec‐jopapie nânâ nâhuc juniŋ.” 8 Jaŋe mumbiŋ: “I qowi
gurune gurune mi ware‐ fârehapie sâcne mi enaŋmu. Ware‐ fârepie ine
nombâŋ micnao qânâ ŋekac i qârândiŋkerâ qowi motecne opâ gumec‐
jopaeŋgopeneŋ.”

9 Eme Jakobo jaŋehec dâŋ muc manac eha ehame izia Rahezi mamac‐
ticnere lama bulimakao bacjopa ware fisiwec, e irec soŋaŋ juwec hâcne.
10 Eme Jakobo e wawa‐ ticne Labaŋ ere otâ Rahe â wawa‐ ticnere qowi
mâmâc honec‐joparâ ra opâ nombâŋkonec qânâ qârândiŋkerâ wawa‐ticne
Labaŋ ere lamafâc opâ gumec‐ jopawec. 11 Tarame Rahe muduckehuc
fuŋkerâ kisâko kiowec. 12 Erâ e Rahe mamac‐ticnere soctofa â Rebekare
ŋokâ juwec irec dâŋ âzâcnewec. Eme eki beherâ ra mamac‐ ticne biŋe
âzâcnewec.

13 Eme Labaŋ e seŋticnere ŋokâ, Jakobo ere biŋe manarâ gasacke ra
bâfuarâ hâpomumuduc ecnehuc ficticnao jowa fewec. Eme eki binaŋ‐ticne
Labaŋ ninic jaha bacnewec. 14Eme Labaŋzi âzâcnewec: “Go nore biuc â soc
jâmbâŋ.” Eme Jakobo e mosa wâŋ ehec juwec.

Jakobo e Lea â Rahe ŋonâŋ jahec‐ticne rocjofawec
15 Eme Labaŋzi Jakobo âzâcnewec: “Go soctofa‐ nane jukomeczi we-

mocko okacmâc kiŋaŋ qanarecmu. Furine wemo rozo mukomec i nazac.”
16Labaŋte otâ jajahec jupic, mârâc otâ ʒâŋene Lea â ʒâhec otâ ʒâŋene Rahe.
17Lea e ʒâŋe hândâŋ‐ticne gogowac râmockekicne, Rahe e ine ʒâŋemai‐ticne
â sahac hawari biaŋne. 18Eme Jakobore maŋzi Rahere domawecte muwec:
“No ʒâhec otâge Rahe ere erâ jara 7 kiŋaŋ qagarezepac.” 19 Eme Labaŋzi
muwec: “E ŋic furunemocmi râcnehuc go garepe sâcke‐jâmbâŋkeocmu, irec

nohec juzemec!” 20Eme Jakobo e Rahere erâ jara 7 kiŋaŋ qahuc juwec, ehuc
ere mâretec ecnewecte jarare maname ʒoaŋ afecne tinac ewec.

21 Eme juku dameŋ i tarame Jakobozi Labaŋ âzâcnewec: “Dameŋ‐nane
tarakacte ŋonâŋ‐nane narec, eme no ehec juzepac.” 22 Eme Labaŋ e haeru
hefârec‐joparâ tiwâ ʒepec ejarewec. 23Erâ hae qâhâpoha otâ‐ticne Lea rorâ
Jakoborao jowa fewec. Eme ehec fowec. 24 Eme Labaŋ e kiŋaŋ naru‐ticne
Silipa e otâ‐ticne Lea kiŋaŋ qacneocte râcnewec. 25Hae fureme ine Jakobozi
honeme mi Lea ezejec i! Eme Labaŋ ʒiŋuc âzâcnewec: “Go wemo mâsi
enaremec? No Rahere erâ kiŋaŋ qagarepo i! Go wemocte eatucnumec?”
26EmeLabaŋzimuwec: “Haemâreŋ ʒiramârâcnaruzimâc juha ʒâhecnaru
ŋicko rârâe i mi eeŋgopeneŋ. 27 Irec keci ehec jutec woka moc tarame moc
e wâc garepene ere erâ iŋuc jaha jara 7 ʒuhuckerâ kiŋaŋ qanarezemec.”
28 Eme Jakobo e iŋuc hâcne ehuc Leahec jume woka moc tarawec. Eme
Labaŋ e otâ‐ticne Rahe râcneme ŋonâŋ‐ticne ewec wâc. 29 Erâ kiŋaŋ naru‐
ticne Biliha e otâ‐ ticne Rahere kiŋaŋ qaocte râcnewec. 30 Eme Jakobo e
Rahe ehec fowecwâc. Ememaŋticne Rahere kâcɋene domaha Leare afecne
ecnewec. Ehame jara 7 ʒuhuckerâ Labaŋte kiŋaŋ qahuc juwec.

Jakobore ɋâricfâc fuambiŋ
31 Eme Wofuŋ e, Lea maŋzi mi jauŋkekicne, iŋuc honerâ kiwechec eocte

manacnehaRahezi hufiŋne juwec. 32EmeLea emotec kiweckerâ rowec, ere
ʒâŋe kecʒiŋucmuhuc Rubeŋ muwec: “Wofuŋ e busâqoc‐nane hone manac
ehuc baficnuwec, miŋecne ŋowe‐nanezi jâmbomac maŋzi jauŋnuocmu.”
33 Eme faicnao motec mocwâc kiweckerâ rowec. Erâ muwec: “Âgo mi
enarekicne no Wofuŋzi mana‐ narerâ kecʒi ʒuhuckerâ narewec.” Iŋuc
murâ ʒâŋene Simeoŋ muwec. 34 Faicnao motec mocwâc kiweckerâ rowec.
Erâ muwec: “No ŋokâ jahec â moc rocjopapo irec ŋowe‐nanezi norao
qohotaocmu.” Iŋuc murâ ʒâŋene Lewi muwec. 35 Faicnao motec mocwâc
kiweckerâ rowec. Erâ muwec: “Ʒi ine Wofuŋ muteŋkezepac,” iŋuc murâ
ʒâŋene Juda muwec. Faicnao ine ʒuhuckerâ motec mocwâcmi rowec.

30
1 Rahe e ine hufiŋne juhuc Jakobore naru motec moc mi rocjopawec,

e jahacne fuŋne iŋuc honerâ hahac‐ ticne Lea iiŋ guuŋ ecnehuc Jakobo
ʒiŋuc âzâcnewec: “Go naru motec bâfuac‐jopa‐ narezemec, mi etecne
hâmopemu.” 2 Eme Jakobo e Rahere erâ bune wefume ʒiŋuc âzâcnewec:
“Wiac, Anutuzi naru motec sakare‐gareha no wemocko e âkehockerâ moc
bâfua‐garepemu.” 3Eme ekimuwec: “Ʒi kiŋaŋnaru‐nane Biliha bajuhaŋtec
ŋokâ moc rome nore biŋe ezejec.” 4 Iŋuc murâ kiŋaŋ naru‐ ticne Biliha
ŋokac‐ticne eocte râcneme Jakobozi ehec juwec. 5 Eme Bilihazi motec
kiweckerâ Jakobore ŋokâ moc rowec. 6Rahezi ine muwec: “Anutu e mana‐
nareme sâckeha dâŋnane manarâ motec moc tahacnuwec,” iŋuc murâ
ʒâŋe‐ticne Daŋ muwec. 7 Eme Rahe kiŋaŋ naru‐ticne e faicnao mocwâc
motec kiweckerâ Jakobore ŋokâ moc rome jajahec epic. 8 Eme Rahezi
muwec: “Hahac‐nanehec juju gie baku sanaŋkepo,” iŋucmurâmotecte ʒâŋe
Naftali muwec.

9 Eme Lea e motec roro dameŋ‐nane tarawec iŋuc manarâ kiŋaŋ naru‐
ticne Silipa rorâ Jakobore ŋokac eocte râcnewec. 10Eme Silipa, Leare kiŋaŋ
naru hâcne, e Jakobore ŋokâ moc rowec. 11 Rome Leazi muwec: “Bubiaŋ!”

iŋuc murâ ʒâŋene Gade muwec. 12 Eme Silipa, Leare kiŋaŋ naru hâcne,
e Jakobore ŋokâ moc rome jajahec epic. 13 Eme Leazi muwec: “No ʒeri‐
nanehec! Ŋokac jaŋe nore manapie ʒerine eocmu.” Iŋuc murâ ʒâŋene Ase
muwec.

14 Eme waizeŋ qa roro dameŋ ira Rubeŋzi ʒoaŋ mocko hata rarâ gieo
ŋokac seroŋ wiac moc bâfuawec. Erâ bare neŋgoc‐ticne Lea râcnewec.
Eme Rahezi Lea ʒiŋuc âzâcnewec: “Ŋokâgezi seroŋ wiac bawarejec i gâcne
no narec.” 15 Eki ine muwec: “Ŋowe‐nane nowac rozo ekomec i manatec
afeckeha ŋokâ‐nanere seroŋ wiac i mâmâc rozo mukic me?” Rahezi ine
muwec: “Sâcne, ŋokâgere seroŋ wiac irec okacne ŋowe‐nâhec ŋafe ʒi gohec
sâcne foocmu.” 16 Eme Jakobo e owâ ririŋte gieonec ware fisime Leazi
ra bâfuarâ muwec: “Go norao wefuzemec, no ŋokâ‐nanere seroŋzi furi
bacgupac.” Iŋuc mume ŋafe ira ehec fowec hâcne. 17 Eme Anutu e Lea
manacneme motec kiweckerâ juku Jakobore ŋokâ moc rome 5 embiŋ.
18 Eme Leazi muwec: “No kiŋaŋ naru‐nane ŋowe‐nane râcnepore Anutuzi
ŋokâmoc narewec.” Iŋucmurâ ʒâŋe‐ticne Isasamuwec. 19Eme irec faicnao
Leazi mocwâc motec kiweckerâ juku Jakobore ŋokâ moc rome 6 embiŋ.
20 Eme Leazi muwec: “Anutu e taha biaŋne tahacnume ŋowe‐nanere
ŋokâ 6 rocjopapo, irec ʒi nohec paŋʒâic juocmu.” Iŋuc murâ ʒâŋene
Sebuloŋ muwec. 21 Faicnao otâ moc rowec ere ʒâŋe Dina muwec. 22 Iŋuc
fua‐ fâreme Anutuzi Rahere manasurâ nunumu‐ ticne dopeckehuc naru
motecfâc‐ticne fuaniŋte manacnewec. 23 Eme motec kiweckerâ ŋokâ rorâ
muwec: “Anutuzi mimi‐nane nowac rowec.” 24 Iŋucmurâ ʒâŋe‐ticne ʒiŋuc
muhuc Josefe muwec: “Wofuŋ e ŋokâ moc ʒuhucke‐narezo murâ ʒuhucke‐
narezejec.”

Jakobozi mafa mâririhec ewec
25 Eme Rahe e Josefe rome Jakobozi Labaŋ ʒiŋuc âzâcnewec: “No

hae mâreŋ‐naneo rapemurâ râecnuzemec. 26 Ŋonâŋ jahec‐nane â naru
motecfâc‐nane jaŋere kiŋaŋ qagarehuc jupo irec jaŋe qikiŋ‐jopa‐naretec
jowac‐jopa razepac. Erâ kiŋaŋ weniŋuc jaha qagarehuc jupo i go gahac
manakic.” 27 Eme Labaŋzi âzâcnerâ muwec: “Wiac mocjahare sawa
mupe mana‐ narenʒaŋ. No ɋâsâi qahuc ʒiŋuc mana tarapo: Wofuŋ e
gore erâ ehâmo‐narewec.” 28 Eme ʒuhuckerâ muwec: “Giegere furine
mutec garezepac.” 29 Jakobozi ine muwec: “No kiŋaŋ weniŋuc qagarepo
â lama bulimakaofâcge soŋaŋ‐ jopahape jaŋe weniŋuc embiŋ i go gahac
manakomec. 30 No mi warehape afecne sawa jugarembiŋ, ʒi ine fua
sawec erâ guru sâko embiŋ juŋgopieŋ, eme Wofuŋ e gie‐ nane bahape
go ehâmo‐garewec. Dameŋ ʒi ine no nahac wiacfâc‐nane jaŋere erâ gie
bahuc dope wiac bâfua‐jarezepac.” 31 Eme Labaŋzi wiocnewec: “Wemo
wiac garepemurâ mukic?” Jakobozi dâŋ ʒiŋuc bâtikiecnewec: “Go wiac
moc mi narezemec. No dâŋ maŋkekopac i mupe manatec sâckeocmuo
ine lama bulimakaofâcge mocwâc soŋaŋ‐ jopahuc juzepac. 32 Ʒiŋuc: No
miŋecgac qowifâcge gurune gurune honec‐jopahuc qâqâreŋ â tiŋpâc tiŋpâc
jaŋe bâwosâec‐joparâ bârâriec‐jopapemu, lama motecne gâgâpâc â noniŋ
kuiqâreŋ â tiŋpâc tiŋpâc jaŋe hâcne. Eme qowi iŋucne jaŋe hâcne gie furi‐
nane enʒepieŋ. 33 Eme wiac ekopac i sâckekacme mâcne, irec fuŋne ʒâhec
taniŋkezejec. Go juku furi‐nane honezo warerâ, noniŋ jaŋere ŋondeŋko
kuiqâreŋ â tiŋpâc tiŋpâc tâmiric â lama motecne jaŋere ŋondeŋko gâgâpâc

sawa mâcne, gâcne mâmâc juniŋmu, iŋuc bâfuac‐joparâ muzemec: I jaŋe
fiuc rocjopakicne.” 34 Eme Labaŋzi muwec: “Sâcne, mukomec iŋuc fooc.”
35 Iŋucmurâ ra ʒoaŋ ijaha lama ŋicne qâqâreŋ â tiŋpâc tiŋpâc â noniŋ tiŋpâc
tiŋpâc â kuiqâreŋ â qaŋqaŋ ocŋondeŋ sasawa hâcne, erâ lama motecne
gâgâpâc rocjoparâ ŋokâfâcne jaŋere meo râec‐jopa‐fârewec. 36 Erâ Jakobo
beherâ ʒoaŋ jahec âmoc hata rakumâreŋwiwicko fisiwec. Ehame Jakobozi
Labaŋte lamafâc gâcne soŋaŋ‐jopahuc juwec.

37 Erâ Jakobo e fâric â jâcwiac gâcne irec huti ɋâricne hetâcnerâ sahacne
ocŋondeŋ ritumemaŋne qaŋqaŋ fua tâcneme qâqâreŋ ewec. 38 Iŋuc erâ huti
ritukicne i lama jaŋe opâ nâniŋte ware fisipie jaŋere maio opâ otoo râeme
hujujec. 39 I lama jaŋe opâ nâniŋtefisirâ ŋicnezi ŋokacne hucjopa jumbieŋte
iŋuc ewec. Eme qowi jaŋe hutire maŋfuŋko iŋuc erâ juku motecfâc‐jeŋic
qâqâreŋ â tiŋpâc tiŋpâc â kuiqâreŋ rocjopambiŋ. 40 Eme Jakobo e lama
motecne bâwosâec‐joparâ ejareme Labaŋte qowi gurune gurune qâqâreŋ â
gâgâpâc jaŋeraopec ʒâŋe fihuc domambiŋ. E iŋuc ehuc e jahacne guru moc
buc bâfuarâ Labaŋte guruo mi ʒuhuc‐jopawec. 41 Eme qowi sanaŋne jaŋe
huhuc epie sâc Jakobozi ʒâŋe mai‐jeŋicko huti otoo râeme hujujec. I huti
wiac honehuc huhuc eniŋte iŋuc ewec. 42 Qowi rorokacne jaŋe Labaŋte
biŋe ehapie tâpirihec jaŋe Jakobore embiŋ. 43 Ŋic e iŋuc hâcne ehuc mafa
sâkohec eha qowi â kiŋaŋ qaqa â kamele â doŋgi bocjaha fuacnembiŋ.

31
Jakobo wisewec

1Eme Labaŋ ŋokâfâcne jaŋe dâŋmumbiŋ i Jakobore hazecko huwec. Dâŋ
kecʒiŋuc: “Jakobo emamac‐nâŋectewiac sasawa hurewec, mamac‐nâŋecte
biŋe fowec wiac gâcne sâko i ro qâzuc eku mafa sâko hurewec hâcne.”
2 Eme Jakobo e Labaŋte ʒâŋe mai sorondoŋ eme honerâ ʒiŋuc manawec:
E mârâc âgo enarehuc juwec irec sâcmocwâcmi enarekac. 3 EmeWofuŋzi
Jakobo âzâcne muwec: “Mimiŋnefâcge â mame sâkofâcge jaŋere mâreŋko
risiezemec, eme no gohec jupemu.” 4Eme Jakobo e qowi jaŋehec gieo juhuc
dâŋ râeme rame Rahe â Lea jahe erao fisipire 5 ʒiŋuc jasawec: “No ʒiŋuc
honekopac: Mamac‐ŋekic emârâc âgo enarehuc juwec sâc ijahamocwâcmi
enarekac, mamac‐nanere Anutuzi ine nohec jukac. 6Ŋohemanakopirec, no
tâpiri‐nanere sâc mamac‐ŋekic kiŋaŋ qacnehuc jupo. 7Mamac‐ŋekiczi ine
eatucnuhuc gie furi‐nane bafec bawahac eme arec 10 ewec, ehucwiac‐nane
nowac rohuc bâʒâicnuzacte Anutuzi hekecnewec. 8 ‘Qowi tiŋpâc tiŋpâc
jaŋe gore gie furi enʒepieŋ,’ iŋuc mume qowi sasawa jaŋe motecfâc‐jeŋic
tiŋpâc tiŋpâc rocjopa‐fârembiŋ, me ‘Qâqâreŋ jaŋe gore gie furi enʒepieŋ,’
iŋuc mume qowi sasawa jaŋe motecfâc‐jeŋic qâqâreŋ rocjopa‐ fârembiŋ.
9 Iŋuc fuameAnutuzimamac‐ŋekic qowi iŋucne jâoc rohuc no nare‐fârewec.
10 Qowi ŋicne jaŋe ŋokacne hucjopambiŋ dameŋ ira guŋ manahuc ʒâŋe
firâ ʒiŋuc honepo: Lama â noniŋ ŋicnezi ŋokacne hucjopambiŋ jaŋere
sahac i qâqâreŋ, kuiqâreŋ â tiŋpâc tiŋpâc sasawa. 11 Eme Anuture aŋelozi
ʒiŋuc nazawec: ‘Jakobo!’ Eme no âzâcnepo: ‘No ʒi.’ 12 Eme muwec: ‘Go
ʒâŋege qâhâŋnerâ honec: Lama noniŋ ŋicnezi ŋokacne hucjopaeŋgopieŋ
jaŋe qâqâreŋ, kuiqâreŋ â tiŋpâc tiŋpâc sasawa! No Labaŋzi wiac egarewec
i hone manac efârepo. 13 No Bete hae irec Anutu, go ira hâcne qânâ
moc wokemaŋ ruacnehuc dâŋ moc mupaŋke‐naremeŋ. Ajoc, go ʒiŋuczia

faharec, erâ mâreŋ ʒi beherâ fufua hae mâreŋgao risie razemec.’ ” 14 Eme
Rahe â Lea jahe Jakobo dâŋ ʒiŋuc bâtikiecnepic: “Nâhe mamac‐nâhecte
merâfâcwiac biŋeqanâctekicnemoc fokacme? 15Meeremaio jaba tinacmi
juekoperec? E qikiŋ‐nâforâ furi‐nâhec rohuc sipirickewec i. 16 Irec Anutuzi
mamac‐nâhec mafa jâoc rowec sasawa i nâŋâc â ɋâricfâc‐nâŋec nâŋâcne
biŋe ekac. Irec Anutuzi mutâcne‐garewec sâc ezemec.”

17 Eme Jakobo e faharerâ ŋonâŋ jahec‐ ticne â ŋokâfâcne jaŋe kamele
faio râec‐jopawec. 18 Erâ lama bulimakaofâcne â mafa wiac Mesopotamia
mâreŋko juhuc hurewec i rocjopa‐ fârerâ Kanaaŋ mâreŋko mamac‐ ticne
Isaka erao risieocte rawec. 19 Labaŋzi ine lamafâcne jaŋere kanʒaŋ
bâtâcnezo rawec. Ehame Rahezi mamac‐ ticnere nemuɋâŋ fiuc rowec.
20 Jakobzi ine wiseocte Aramea ŋic Labaŋ hesoŋkecnehuc eatuckewec.
21 Ehuc faharerâ wiac ere biŋe ewec sasawa i ame susuckerâ wisewec.
Wiserâ ra Eufrata opâ fotâcnerâ Gileade tiki mâreŋkopec rawec.

Labaŋzi Jakobo bâjâperâ rawec
22 Eme ʒoaŋ jahec â moc tarame Labaŋ dâŋ ʒiŋuc âzâcnembiŋ: Jakobo e

wisewec. Iŋuc âzâcnepiemanarâ 23 soctofafâc‐ticne rocjopame ʒoaŋ 7 jâpe
raku Gileade tikio bâfuambiŋ. 24Anutuzi ine Aramea ŋic Labaŋ ŋafeo guŋko
fuacnerâ ʒiŋuc âzâcnewec: “Go Jakobo dâŋ i me i moc mucnezicte rucge
bazemec.”

25 Jakobozi tikio qoruc boze wiac‐ticne bahame Labaŋzi bâfuawec. Eme
soctofafâc‐ticne jaŋehec Gileade tikio jaha mâmâc fombiŋ. 26 Ehuc Labaŋzi
Jakobo ʒiŋuc âzâcnewec: “Go wemo mâsi enaremeŋ? Erâ eatucnuhuc otâ
jahec‐nane kâpâcwâru ŋic iŋucne jowac‐ jofa waremeŋ. 27 Go wemocte
eatucnuhuc kamierâ wisemeŋ? Mufua‐naretec muzac noni gae woŋgâŋ
ehuc râecguzapo. 28Go ine otâ jahec‐nane muduc‐jofapemurâ mi manasu‐
naremeŋ. Go mutuc emeŋ hâcne. 29 Eme ʒi wiac i me i kosa eŋarezomurâ
tâpiri mi basazapo. Mamacgere Anutuzi ine ŋafeo qatara‐narehuc ʒiŋuc
mujec: ‘Go Jakobo dâŋ i me i moc mucnezicte rucge bazemec.’ 30Go mame
sâkofâcge jaŋere boc egareha wisemeŋ i sâcne, mocjaha, nemuɋâŋ‐nane
wemocte fiuc romeŋ?” 31 Eme Jakobozi Labaŋ dâŋ ʒiŋuc bâtikiecnewec:
“No otâ jahecge nowac rocjofazicte hâwicnuwec. 32 Irec moctao me moctao
nemuɋâŋge bâfuacmu e mi juzejec. Wiac bajukopac i soctofafâc‐nâhec
jaŋere maio hone‐fârezemec. Ehuc bâfuarâ rozemec.” Jakobo e ine Rahezi
nemuɋâŋ fiuc rowec i mi manawec.

33Eme Labaŋ e Jakobo â Lea â kiŋaŋ narufâcne jaŋere qoruc bozeo fewec,
erâ nemuɋâŋ‐ticne moc mi bâfuawec. Erâ Leare bozeonec waharâ Rahere
bozeo fewec. 34 Ehame Rahezi ine nemuɋâŋ biac rorâ kamele jaŋere mafa
bapa he ŋierâ fainao ŋewec. Eme Labaŋzi bozeo babasa gie bame arictac
ewec. 35Rahezi ine mamac‐ticne ʒiŋuc âzâcnewec: “Bomboŋ‐nane, go aaric
mi manazemec, no gore maio sâcnemi faharepemu, ŋokac huc ejareekac i
hâcne enarekac.” Eki inewiac sasawa hone‐fârehuc nemuɋâŋmi bâfuawec.

36 Eme Jakobozi aarickeme Labaŋ dâŋ mucnehuc ʒiŋuc âzâcnewec:
“No wemo wiac sâqocne me bahac bâfuapore nu jâpec enarekomec?
37 Ʒi wiac‐ nane sasawa basa hewiric efâremec, irec gahacne wiac moc
bâfuamecko soctofafâc‐nâhec jaŋere maio râetecne jaŋe honerâ nâhâcne
dâŋ mutaranʒepieŋ. 38 No gohec juhape jara 20 tarawec, ehame lama
â noniŋfâcge jaŋe motec rocjopapie hâmo sipiric moc mi embiŋ, â gore

lama guruonec ŋicne qa nâc moc mi ejarepo. 39 Me qowi momori jaŋe
lamafâcge kisuc qâsuc‐jopapie mi bafisi‐garehuc no nahac okacne râepo,
go ʒoaŋko me ŋafeo nâcjopapie okacne garepemurâ munaremeŋ hâcne.
40No ʒoaŋko fârorocte dockehuc jupo â ŋafeomâmâteŋte erâ guŋqâri jupo.
41 No jara 20 sâko ficgao kiŋaŋ qagarehuc jupo, jara 14 otâ jahecge jahere
erâ epo â jara 6 qowifâcge jaŋere erâ epo, goki ine gie furi‐nane bafec
bawahac etecne arec 10 ewec. 42Mamac‐nanere Anutu, Abrahamte Anutu
hâcne, â Isakazi araŋ bacnehuc juwec, e mi jumemuzac go metariŋ jâmbâŋ
râecnutec warezapo. Anutuzi ine busâqoc â ʒâic gie‐nane hone manac erâ
ŋafeo dâŋnanemutarajec.”

Labaŋ â Jakobo jahe ʒâʒâfic epic
43 Eme Labaŋzi Jakobo dâŋ ʒiŋuc bâtikiecnewec: “Otâ jahe mecne, naru

motec mecne, lama bulimakao mecne â wiac hone‐fârekomec ʒi jaŋe nore
biŋe sasawa. Mâc otâ jahec‐ nane â naru motec rocjopambiŋ jaŋe ine
miŋecgac wemo wiac moc ehâmo‐jarepe sâckeocmu? 44 Ajoc, ʒâʒâfic moc
enac, ehuc qânâmamoc âkendâŋnepere izi ŋondeŋ‐nâheckomumutaniŋ erâ
ŋezejec.” 45 Iŋucmume Jakobozi qânâ moc rorâ ma âkendâŋnewec. 46 Eme
Labaŋzi soctofafâc‐ticne ʒiŋuc jazawec: “Ŋoŋe qânâ gâcne nuseniŋ.” Eme
jaŋe qânâ nuse guruc epie heririŋnao ŋehuc tiwâ bâzi nâmbiŋ. 47 Ehuc
Labaŋ eki qânâ guru irec ʒâŋe Jega Sahaduta* muhame Jakobozi ʒâŋene
Galede muwec. 48 Eme Labaŋzimuwec: “Miŋecgac qânâ guru ʒizi nâhâcne
mumutaniŋ ezejec, irec ʒâŋene Galede mukicne, 49 â qânâma jâmbâŋ ine
ʒiŋuc muhuc ʒâŋene Mizipa muwec: Wofuŋ e rârâwiŋ juhapere soŋaŋ‐
nâhec juzejec. 50Go otâ jahec‐nane hone takirec‐jofacmu me mi manahape
ŋokac gâcne ʒuhuckerâ rocjopacmuo ine ʒiŋuc manasuzemec: Anutu e
honec‐nâpoekac.”

51 Erâ Labaŋzi Jakobo ʒuhuckerâ ʒiŋuc âzâcnewec: “Manakic, qânâ
guru â qânâma ŋondeŋ‐nâhecko âkendâŋnepac 52 izi hâcne mumutaniŋ‐
nâhec ŋeha no râsi egarehuc jâururâ gorao mi fâzepac, erâ goki wâc râsi
enarehuc iŋuc jaha jâururâ noraomiwarezemec. 53AbrahamâNaho jahere
Anutuzi hâcnemumutara‐nâhec ezejec.” Eme Jakobo emamac‐ticne Isakazi
Anutu araŋ bacnehuc juwec erao mupaŋkewec. 54 Erâ tikio taha bâzi moc
bâmockerâ soctofafâc‐ticne nânâre hefârec‐jopawec. Eme tiwâ bâzi nârâ
tikio fombiŋ.

55 Izi hae fureme Labaŋ e otâ ŋosafâc‐ticne muduc‐ joparâ jambuŋ‐
jopawec. Iŋuc erâ behec‐jopahuc hae‐ticnao risie rawec.

32
Jakobozi risiewec

1 Eme Jakobo e iŋuc jaha hata‐ticnao rawec. Rahame Anuture aŋelofâc
jaŋe hatao bâfuambiŋ. 2 Eme Jakobozi honec‐ joparâ muwec: “I Anutu
momorifâc‐ticne jaŋere toma i!” Irec hae mâreŋ irec ʒâŋe Mahanaim*
muwec.

3 Erâ Jakobore hahac Esau e Seiri mâreŋko Edom hae mâreŋko hâcne
juwec. Eme Jakobozi kiŋaŋŋic erao sorec‐jopame bânierâ rambiŋ. 4Ehame
ʒiŋuc jazawec: “Ŋoŋe bomboŋ‐nane Esau ʒiŋuc âzâcnenʒepieŋ: Kiŋaŋŋicge
* 31:47: Nâŋâcne dâŋko: Mumutaniŋ qânâ guru. * 32:2: Nâŋâcne dâŋko: Momori jaŋere toma.

Jakobo e ʒiŋuc mukac: ‘No mâreŋ ʒoricko Labaŋhec juwarehuc jupo. 5No
lama, bulimakao, doŋgi â kiŋaŋŋic ŋokac rauc‐jopapo. Eme bomboŋ‐nane
go âgo enarecmurâ biŋedâŋ i hâcne râepe fakac.’ ”

6 Eme kiŋaŋŋic jaŋe Jakoborao risierâ ʒiŋuc âzâcnembiŋ: “Nâŋe ha-
hacge Esau bâfuambeŋ, e biac bâfuacguocte ŋicfâc‐ticne 400 jaŋehec
warehuc jukac.” 7 Eme Jakobo e hâwicke sâqoreme maŋticne gâckewec.
Irec ŋicfâc‐ticne mecne, lama bulimakao â kamelefâc‐ticne mecne
bâfâuc‐jopame guru jajahec embiŋ. 8 I ʒiŋuc muhuc ewec: “Esau e guru
moc jopaocmuo ine guru moc jaŋe sâcne wiserâ raniŋmu.”

9 Erâ Jakobozi ʒiŋuc muhuc numuwec: “O Wofuŋ, mamac ŋosa jahec‐
nane Abraham â Isaka jahere Anutu, goki hâcne ʒiŋuc nazameŋ: ‘Go
mâreŋ qizecgao â soctofafâcge jaŋerao risietec ehâmo‐garepemu.’ 10 Go
kiŋaŋŋicge waha qaqane no buuruc â bubiaŋ sâc mo iŋucne qanaremeŋ.
No gunu‐nane sawa bajuhuc Jordaŋ opâ ʒi fotâcnerâ rapo, ʒi ine sawe
mâririackerâ warehuc guru jajahec ekopac. 11 Irec go ŋezicnurâ hahac‐
nanere meonec bataracnuzemec, e ware no mecne, naru motecfâc‐nane
mecne, â neŋgocfâc‐jeŋic mâmâc qâhâmoc‐nâpozacte hâwicnukac. 12 Go
gahac ʒiŋuc hâcne mumeŋ: ‘No bubiaŋ qagarehuc ɋâricfâcge basawec‐
jopape hâwecko moŋgeŋ fokac irec sâc enʒepieŋ, i guru sâkore wowosene
tâmiric ekac.’ ”

13 Eme Jakobo e ŋafeo ira guŋ fowec. Hae fureme ine wiac hurewec irec-
nec gâcne hahac‐ticne Esau bubiaŋ qacneocte ʒiŋuc bâwosâewec: 14Noniŋ
ŋokacne 200 â ŋicne 20, erâ lama ŋokacne 200 â ŋicne 20, 15 kamele susu
bapazimotecnehec 30 a bulimakaoŋokacne 40 â ŋicne 10, erâ doŋgiŋokacne
20 â ŋicne 10. 16Wiac i hâcne gurune gurune buc buc kiŋaŋŋicfâcne jaŋe
jarehucmuwec: “Ŋoŋe bânie‐narepie qowi gurune gurune jaŋereŋondeŋko
sawane fozejec.” 17 Â micne bawec e ine ʒiŋuc âzâcnewec: “Hahac‐nane
Esauzi bâfuacgurâ, ‘Go more kiŋaŋŋic â wena razo ekomec â wiac keci
bânie‐garekac i more,’ 18 iŋuc wio‐gareme ʒiŋuc muzemec: ‘I kiŋaŋŋicge
Jakobozi bomboŋ‐nane Esau go tahacguocte râeme warekac, erâ manakic,
e jahacne ʒâhec bâjâpec‐nâporâ warekac.’ ” 19 Erâ soŋaŋ namba 2 â namba
3 erâ qowi guru gâcne soŋaŋ‐jopahuc rambiŋ jaŋe sasawa dâŋ ijaha jaza‐
fârehuc muwec: “Ŋoŋe Esau bâfuarâ iŋuc hâcne âzâcnenʒepieŋ. 20 Erâ
ʒiŋuc ʒuhuckerâmunʒepieŋ: ‘Manakic, kiŋaŋŋicge Jakobo e ʒâhecwarehuc
jukac.’ ” Jakobo e kecʒiŋucmanasuhuc wiac i efârewec: “Bubiaŋ wiac râepe
rame Esauzi honerâ bunemâteŋkeha raku bâfuape âgo enarezejec.” 21 Iŋuc
manasuhuc bubiaŋte wiac râeme bâniewec, e jahacne ine ŋafe ira tomao
jaha fowec.

Jakobozi ŋicmochec juju gie bawec
22 Eme Jakobo e hae mi fure taniŋkeha ŋafeoa faharerâ ŋonâŋ jahec‐

ticne â kiŋaŋ ŋokac jahec‐ ticne â ŋokâfâcne 11 jaŋe rocjopame Jaboko
opâ rendacnao fotâcnembiŋ. 23 E wiacfâcne jaŋe rocjopame fotâcne‐fârepie
mafa wiac‐ticne sasawa i mâmâc râeme raʒi‐fârewec. 24 Jakobo e jahacne
ine opâ ʒiŋucnao risierâ ŋewec. Ehame ŋic moc fuame ehec juju gie
bahapire furic râewec. 25 Eme ŋic eki Jakobore tâpiri bawahaocte eipierâ
gâjoŋnao qawec. Eme Jakobo e ŋic ehec juju gie bahapire hoqaŋeŋ‐ticne
ŋetarawec. 26 Eme ŋic e ʒiŋuc âzâcnewec: “Furic biac râekacte behec-
nuzemec.” Jakobozi ine dâŋ ʒiŋuc bâtikiecnewec: “Mâc mi behecgupemu,

jambuŋnutec behecgupemu.” 27 Eme ŋiczi wiocnewec: “Go ʒâŋege mo?”
Mume muwec: “Jakobo.” 28 Eme muwec: “Gore ʒâŋe Jakobo mocwâc mi
muhuc Israe†muzo. GoAnutuhec â ŋichecmâmâc juju gie barâ sanaŋkemec
hâcne.” 29 Eme Jakobozi wiocnerâ muwec: “Go muc, gore ʒâŋe ine mo?”
Eki ine muwec: “Go wemocte ʒâŋe‐nanere wiokomec?” Iŋuc murâ ijaha
jambuŋkewec. 30Eme Jakobo e haemâreŋ irec ʒâŋe Peniele‡muwec, i ʒiŋuc
muhuc: “No Anutu ʒâŋe mai jâmbâŋ‐ticne honerâ sifu mac mi hâmopac.”
31 Eme Peniele mâreŋ beherâ rahame ʒoaŋ wefuwec, e hoqaŋeŋ‐ ticne
ŋetarawecte âte ŋetarac rawec. 32Eme ŋic e Jakobo gâjoŋnao qawecte Israe
ŋic jaŋe qowi gâjoŋnere rua mi nânâ qikiŋnembiŋzi qikiŋnehuc jueŋgopieŋ
jaha.

33
Jakobo â Esau jahe bâbâfuac erâ ââgo epic

1 Eme Jakobo e ʒâŋe fime rame mi Esau â ŋicfâcne 400 warepie honec‐
jopazejec i. Iŋuc honec‐ joparâ naru motec bâtâc bacjoparâ Lea â Rahe
erâ kiŋaŋ ŋokac jajahec jaŋerao râec‐jopawec. 2 Erâ kiŋaŋ ŋokac jahe naru
motecfâc‐jekic jaŋehecmicne râec‐jopawec, izi Lea â naru motecfâcne, erâ
Rahe â Josefe jahe ine ʒâhec jâmbâŋ. 3E jahacne ine bânie‐jarehuc mâreŋko
dape qâhâŋ eha arec 7 eme hahac‐ticnerao fisiwec.

4 Esauzi ine gasacke ra fisirâ hâpo mumuduc ecneme kikioc epic.
5 Ehuc ʒâŋe fime rame ŋokac naru motec honec‐ joparâ muwec: “Keci
weni jaŋe gohec juŋgopieŋ?” Eki muwec: “Anutuzi buuruc‐ ticnere erâ
kiŋaŋŋicge no naru motec tahacnuwec jaŋe hâcne.” 6 Eme kiŋaŋ ŋokac
jahe â motecfâc‐jekic jaŋe ware dapembiŋ. 7 Eme Lea â naru motecfâcne
jaŋe iŋuc jaha ware dapembiŋ, eme ʒâhec Rahe â Josefe jahe wâc ware
dapepic. 8 Eme Esauzi Jakobo wiocnewec: “Ŋic â qowi guru hatao fâpie
bâfuac‐jopapac izi wemo ezo mukomec?” Eki dâŋ ʒiŋuc bâtikiecnewec:
“Bomboŋ‐ nane goki akicnucmurâ râec‐jopapac.” 9 Esauzi ine muwec:
“Ɋanane, no nahacne wiac bocjaha fonarekac, irec wiac fogarekac i
fogareoc.” 10Mume Jakobozi muwec: “Aricne, go nore manatec sâckekacko
taha i sifumac rozemec. Go âgo enarehuc akicnutec honecgupe ʒâŋemaige
Anuture ʒâŋe mai tinac ejec. 11 Irec taha baware‐garepac i rozemec mac,
Anutuzi buuruc‐ticnere erâ râe tahac enarewecte sesic qeqeri fonarekac
hâcne.” Iŋucmuhuc fotariecneme sifu rowec.

12Erâ Esauzi muwec: “Ʒi faharerâ bânie‐garepe ranac.” 13Eki inemuwec:
“Bomboŋ‐ nane go manakic, naru motec jaŋe gegecne sasawa â lama
bulimakao motecne jaŋe susu nâhuc juŋgopieŋ, irec ʒoaŋ mocjahao sawa
hatare fâro ejarepe biac betaŋkerâ hâmo‐fârenʒipiŋkohec. 14 Irec bomboŋ‐
nane, go kiŋaŋŋicge no bânie‐narec. No ine qowi â narumotec tâpiri‐jeŋicte
sâcko qataŋ‐joparâ fâku Seiri haeo gorao fisizepac.”

15 Eme Esauzi muwec: “Iŋuc mukicte ine ŋicfâc‐nane nohec juŋgopieŋ
jaŋeraonec gâcnezi baficguniŋte gorao râec‐jopape.” Eki ine muwec: “Iŋuc
wemocte? No bomboŋ‐nane go akicnucmurâ mocjaha mukopac.” 16 Eme
Esau e ʒoaŋ ijaha risie raku Seiri haeo fisiwec. 17 Jakobo e ine Sukoti haeo

† 32:28: Nâŋâcne dâŋko: Anutuhec juju gie bapa. ‡ 32:30: Nâŋâcne dâŋko: Anuture ʒâŋemai.

rarâ ficticne moc bawec, ehuc qowifâcne jaŋere boze wiac bawec wâc. Irec
hae mâreŋ irec ʒâŋe Sukoti* muwec.

18 Jakobo e Mesopotamia mâreŋkonec sahac furu risie wareku Sikem
haeo fisirâ hae mendâŋko ŋec juc ewec. 19 Ehuc boze‐ticne bawec mâreŋ
i Sikemte mamac, ʒâŋene Hamoro ere ŋokâfâc jaŋeraonec moneŋ kâcɋene
100‐zi furine bawec. 20Erâ ira alata moc barâ ʒâŋene ʒiŋucmuwec: “Anutu
e Israere Anutu”.

34
Sikem haeo wiac mamakâcne fuawec

1 Leazi Jakobore otâ moc rowec ʒâŋene Dina, e hâcne dameŋ mocko
mâreŋ rune naru âgofâc‐ticne jaŋe honec‐jopaocte rawec. 2 Ehame mâreŋ
irec ŋicbomboŋ Hiwiŋic Hamoro ere ŋokâ Sikemzi naru e honewec. Erâ
rorâ ehec fohuc bâsâqorewec. 3Ehuc maŋticnezi erea domaha âgo ecnehuc
mu bâmiriŋ biaŋne ecnewec. 4 Erâ mamac‐ticne Hamoro ʒiŋuc âzâcnewec:
“Go naru keci nore ŋonâŋ eocte dâŋgie bazemec.” 5 Jakobozi ine otâ‐ticne
bâsâqorekicne irec biŋene manawec, ehuc ine ŋokâfâcne jaŋe qowi soŋaŋ
jumbiŋte jaŋere woŋec juhuc dâŋ i mâc râeme fowec. 6 Ehame Sikem
mamac‐ticne Hamoro e Jakobohec dâŋ municte erao rawec. 7 Eme Jakobo
ŋokâfâcne jaŋe gieonec risierâ Sikemzi seŋjeŋic bâsâqorehuc Israe guruo
mimi sâko bâfuawec biŋe i manarâ bujeŋic wefume aaric‐jopawec. E wiac
mi eene jâmbâŋ ewec hâcne.

8Hamoro e ine ʒiŋucmuhuc jazawec: “Ŋokâ‐nane Sikem e maŋticne ere
sanaŋne domakacte sifu ŋonâŋ‐ticne eocte râcneniŋ me! 9 Eme nâŋehec
sâsâme efârenaŋ, ŋoŋe narufâc‐ŋeŋic nârehuc nâŋere narufâc rocjopaniŋ.
10 Ehuc nâŋerao juhapie mâreŋ ʒizi ŋoŋere biŋe ezejec wâc, irec ʒira juhuc
gie barâ ŋesanaŋkeniŋ.” 11 Eme Sikem e Dina mamac‐ ticne â seŋfâcne
ʒiŋuc jazawec: “Ŋoŋe sifu mac mana‐ nareniŋ! Eme wiac muniŋmu
sâc i ŋarepemu. 12 Ŋoŋe ŋokac furi bafehuc bec boreŋ wiac bocjahare
mupie sifu muniŋmu sâc râepemu, mâc naru e ŋonâŋ‐nane eocte nare‐
jâmbâŋkenʒepieŋ.”

13 Eme Sikem e seŋjeŋic Dina bâsâqorewecte Jakobo ŋokâfâcne jaŋe sioc
ehuc Sikem â mamac‐ticne Hamoro dâŋ ʒiŋuc bâtikie‐jactehuc jasambiŋ:
14 “Nâŋe ŋic moc sahacnao ma mi bakicne iŋucne seŋnâŋec sâcne mi
râcnenaŋmu, wiac iŋucne i nâŋerao miminehec eekac. 15 Irec ʒiŋuc epie
mana‐ ŋactenaŋmu: Ŋoŋe nâŋe iŋucne ehuc ŋic sasawa sahac‐ ŋeŋicko
ma banʒepieŋ. 16 Iŋuc epie narufâc‐nâŋec ŋarenaŋmu â nâŋe wâc
narufâc‐ŋeŋic sâcne rocjopanaŋmu, erâ ŋoŋerao ʒuhuckepene ŋicguru
mocjaha efârenʒepeneŋ. 17 Â dâŋ ŋazaŋgopneŋ i qatarahuc sahac‐ŋeŋicko
ma mi baniŋmuo ine naru‐nâŋec rorâ hae mâreŋ ʒi beherâ ranaŋmu.”

18 Hamoro â ŋokâ‐ ticne jahe dâŋjeŋicte manapire sâckewec. 19 Eme
Sikem e iŋuc eocte manabâc mi ewec, e Jakobo otâ‐ ticne honebâckewec
hâcne â wiacfâcne jaŋe ere manapie fefene ewec. 20 Eme Hamoro â ŋokâ‐
ticne Sikem jahe hae‐ jekicko risierâ tutumaŋ ficko ferâ hae rune ʒiŋuc
jazapic: 21 “Ŋic keci jaŋe wamane, irec mâreŋ‐nâŋecko juhuc gie wiac‐
jeŋic baniŋte mana‐ jarenʒepeneŋ. Mâreŋ rârec rârec kâcɋene fokacte
sâcne sâcjopaocmu. Ehame nâŋâc narufâc‐jeŋic ŋokac rocjopanʒepeneŋ,
* 33:17: Nâŋâcne dâŋko: Boze.

ehuc nâŋâcne narufâc jaŋe jarenʒepeneŋ wâc. 22 Mâc jaŋe wiac ʒiŋucte
sawa mana‐nârerâ ʒira juhuc nâŋâcnehec sisifuc eniŋte muŋgopieŋ: Jaŋe
sahac‐jeŋicko ma bakicne iŋuc jaha ŋic sasawa nâŋâc sahac‐nâŋecko ma
banʒepeneŋ. 23 Iŋuc epene lama bulimakaofâc‐jeŋic â mafa wiac‐ jeŋic
sasawa i nâŋâcne biŋe jaha eocmu. Irec mana‐jarepene nâŋâcnao ŋec juc
enʒepieŋ.” 24Eme hae rune sasawa jaŋeHamoro â ŋokâ‐ticne Sikem jahere
dâŋtemanapie sâckeme sahac‐jeŋickoma bambiŋ.

25 Eme ŋic jaŋe ʒâicmanahuc fohapie ʒoaŋ jahec â moc eha Jakobo ŋokâ
jahec‐ticne Simeoŋ â Lewi, Dinare seŋ jahec hâcne, jahe ʒika‐jekic rorâ haeo
ferâ ŋic jopa‐fârepic. 26Ehuc Hamoro â ŋokâ‐ticne Sikem jahemâmâc jofarâ
Sikemte fickonec Dina fârewaharâ jowa rapic. 27Eme Jakobo ŋokâfâc‐ticne
gâcne jaŋe ŋic qâhamoc‐jopakicne jaŋere mafa â hae irec mafa wiac fiuc
rombiŋ, i seŋjeŋic bâsâqorembiŋte iŋuc embiŋ. 28 Erâ lama bulimakao â
doŋgifâc‐jeŋic, haeo jumbiŋ mecne gieo jumbiŋ mecne i mâmâc rocjopa‐
fârembiŋ. 29 Ehuc mafa wiac‐jeŋic â ŋokac naru motecfâc‐jeŋic i mâmâc
jowac‐jopa rambiŋ. Ficko wiac fowec sâc i fiuc rofârerâ barambiŋ hâcne.
30 Iŋuc epie Jakobozi Simeoŋ â Lewi ʒiŋuc jasawec: “Ŋohe mâreŋ rune
Kanaaŋ â Periʒi ŋic jaŋere maio ʒâŋe biŋe‐nane bâsâqorehuc fai‐naneo
wiac hâhâwicne râepire fejec. No ŋicfâc‐nane afecne sawa juŋgopieŋ, eme
jaŋe râsi roroc ehuc ware nâpopie no â wiacfâc‐nane sipiricke‐fârenaŋmu.”
31 Eme jahe mupic: “Hâc, e seŋnâŋec boe sau ŋokac iŋucne wiac ecneme
sâckewecme?”

35
Jakobo e Heboroŋ haeo risiewec

1 Eme Anutuzi Jakobo ʒiŋuc âzâcnewec: “Ajoc, go ʒawierâ Bete haeo ferâ
ira ŋec juc ezemec. Ehuc hahacge Esaure hâwicgume wisehaŋtec Anutuzi
fua‐garewec, e hâcne ira alata moc bacnezemec.” 2 Iŋuc mume Jakobozi
wiacfâcne â ŋic ehec jumbiŋ jaŋe ʒiŋuc jaza‐ fârewec: “Ŋondeŋ‐ŋeŋicko
nemuɋâŋ forakac i behepie raha sahac‐ŋeŋic emasaŋkehuc ŋaqiwiac‐ŋeŋic
ɋaɋacne hepie huzejec. 3 Eme faharerâ Bete haeo fenʒepeneŋ, no fific
guguriŋ faio juhape mana‐narehuc hatao ŋezicnuwec, Anutu e hâcne ira
alata moc bacnezepac.” 4 Iŋuc jazame nemuɋâŋ bajumbiŋ i mecne â hazec
warawa wiac‐jeŋic i mâmâc Jakobo râcnepie, Sikem hae qaŋeŋnao boriŋjâc
domawec irec fuŋnao duckewec.

5 Eme faharerâ rambiŋ. Ehame hae rârec rârec ŋerawec irec rune
jaŋe ine Anuture hâwic‐jopame Jakobo â ŋokâfâcne wemocko jopa jâpec
ejarenʒapiŋ. 6 Eme Jakobo â ŋicfâcne ehec jumbiŋ jaŋe Kanaaŋ mâreŋko
Lusi haeo, Bete hâcne, ira fisi‐fârembiŋ. 7 Ehuc Jakobo e ira alata moc barâ
ʒâŋene El‐Bete* muwec. E hahac‐ticnere hâwickeme wiserâ raha Anutuzi
ira hâcne fuacnewecte iŋuc ewec. 8 Eme Rebeka jauŋ ŋokac‐ticne ʒâŋene
Debora, e ira hâmome Bete hae juwicnao boriŋjâc fuŋnao duckembiŋ.
Boriŋjâc ʒâŋene “Ki mamakuc boriŋ” muwec.

9 Eme Jakobo e Mesopotamia mâreŋkonec warerâ juhame Anutuzi
mocwâc fuacnerâ jambuŋkewec. 10 Ehuc ʒiŋuc âzâcnewec: “Go ʒâŋege
Jakobo, ʒi ine Jakobo mocwâc mi muhuc Israe muzo.” Iŋuc murâ Israe
muwec. 11 Erâ Anutuzi ʒuhuckerâ âzâcnewec: “No Anutu tâpiri rune, go
* 35:7: Nâŋâcne dâŋko: Betere Anutu.

fua sawec ehuc sawe mâririackezemec, ehame goraonec ŋicguru mocjaha
sawa mâcne, ŋic gurune gurune fua ranʒepieŋ, erâ ŋicwofuŋ jaŋe gore
bifuŋkonec fuanʒepieŋ wâc. 12 Eme Abraham â Isaka mâreŋ jactepo i go
garehuc ɋâricfâcge jaŋe mâmâc jarezepac.” 13 Eme Anutu e Jakobohec dâŋ
muc manac epic irecnec fahare fewec. 14 Ehame Jakobo e Anutuzi dâŋ
âzâcnewecmâreŋ ira qânâmamoc âkendâŋnewec, erâ fainao taha bâzi râerâ
wokemaŋ ruacnewec. 15Ehuc Anutuzi dâŋ âzâcnewecmâreŋ irec ʒâŋe Bete
muwec.

16 Eme jaŋe Bete beherâ rahuc juku Efarata hae bâqiŋkehuc Rahezi
ʒâic sâko manahuc motec rowec. 17 Motec roocte ŋemâckeme gozi bapa‐
ticnezi ʒiŋuc muhuc âzâcnewec: “Go mi hâwicguoc, ŋokâ jaha rocmu.”
18 Eme motec rorâ hâmozo ehuc ʒâŋene Ben‐oni† muwec, Mamacnezi ine
ʒâŋeneBenjamiŋ‡muwec. 19EmeRahezi hâmomeEfarata hatao, Betelehem
hatao hâcne, duckembiŋ. 20 Eme Jakobo e ʒâŋeruŋ‐ ticnao qânâma moc
âkendâŋnewec. Qânâ izi Rahe ʒâŋeruŋ‐ticnere ma ŋeweczi ŋekac. 21 Eme
Israe e hata mocwâc ʒuhuckerâ raku Migida‐Ede ficʒora ocniŋucnao fisirâ
qoruc boze‐ticne fârewec. 22 Erâ mâreŋ ira ŋec juc ehame Rubeŋzimamac‐
ticnere ŋonâŋoc Biliharao rame ehec fopic. Eme Israezi biŋe manarâ
aarickewec.

23 Jakobo ŋokâfâcne 12 jumbiŋ. Leare ŋokâfâc ʒiŋuc: Rubeŋ, e Jakobo
mârâc ŋokâ‐ticne, erâ Simeoŋ, Lewi, Juda, Isasa â Sebuloŋ. 24 Rahe ere
ŋokâ jahec ʒiŋuc: Josefe â Benjamiŋ. 25 Biliha, Rahe kiŋaŋ naru‐ticnere
ŋokâ ʒiŋuc: Daŋ â Naftali. 26 Silipa, Leare kiŋaŋ naru ere ŋokâ ine Gade â
Ase. Jakobo ŋokâfâcne iŋuc hâcneMesopotamia mâreŋko fuambiŋ.

27Eme Jakobo e mamac‐ticne Isaka Mamere haeo Kiriati‐Araba, Heboroŋ
hâcne, juwecko ra fisiwec. Haemâreŋ ira hâcneAbrahamâ Isaka jahe jupic.
28 Isaka e jara‐ticne 180 bazuwec. 29 E jujâmbâŋkeku ŋicqizec erâ hâmohuc
mimiŋnefâc‐ticne jaŋerao ʒuhuckewec. Eme ŋokâ jahec‐ticne Esau â Jakobo
jahe duckepic.

36
Esaure ɋâricfâc
(Bin I 1:34–36)

1 Ʒi Esau, Edom hâcne, ere ɋâricfâc jaŋere ʒâŋe biri. 2 Esau e Kanaaŋ
naru jaŋeraonec ŋonâŋ jahec â moc rocjopawec, moc Ada, Hitiŋic Eloŋ ere
otâ, â moc Hiwiŋic Zibeoŋ ŋokâ‐ticne Ana ere otâ, ʒâŋene Oholibama, 3 erâ
moc ine Isimaere otâ, ʒâŋene Basemata, Nebajotire seŋ. 4Eme Adazi Elifaʒi
rowec, Basematazi Reguele rowec 5 â Oholibama eki ine Jeusi, Jalam â Kora
rocjopawec. Esaure ŋokâfâc iŋuc hâcne Kanaaŋ mâreŋko fuambiŋ.

6 Eme Esau e ŋonâŋfâcne mecne, naru motecfâcne mecne â ŋic ŋokac
gâcne ficticnao jumbiŋ jaŋe mecne, erâ mafa wiac â lama bulimakao sa-
sawa â wâcwiac‐ticne Kanaaŋmâreŋko juhuc hure‐fârewec i rocjopa‐fârerâ
ɋaticne Jakobo beherâ Seiri mâreŋko rawec. 7 Mafa wiac‐jekic bocjahare
mâmâc jaha ŋec juc enicte manapire quŋkewec, erâ bulimakaofâc‐jekic
guru sâkoremâreŋ jaba jupic izi mi sâcjopawec. 8Esau, Edom hâcne, e iŋuc
ehuc Seiri tiki mâreŋko ŋec juc ewec.

† 35:18: Nâŋâcne dâŋko: Ʒâic‐nanere motec. ‡ 35:18: Nâŋâcne dâŋko: Ʒerimotec.

9Ʒi ine Edomŋic Seiri tiki mâreŋko jurambiŋ jaŋere apa Esau ere ɋâricfâc.
10 Esau ŋokâfâcne jaŋere ʒâŋe biri ʒine hâcne: Elifaʒi e Esaure ŋonâŋ Ada
ere ŋokâ, Reguele e Esaure ŋonâŋ Basemata ere ŋokâ. 11 Elifaʒire ŋokâfâc
ine ʒiŋuc: Temaŋ, Omare, Ʒefo, Gatam â Kenaʒi. 12 Eme Elifaʒi, Esaure
ŋokâ hâcne, ere ŋonâŋoc Timina eki Amaleke rowec. Esau ŋonâŋ‐ticne Ada
ere ɋâricfâc ine hâcne. 13 Reguele ere ŋokâfâc ine ʒiŋuc: Nahati, Sera,
Sama â Misa. I jaŋe hâcne Esaure ŋonâŋ Basematare ɋâricfâc. 14 Eme
Zibeoŋte ŋokâ Ana ere otâ Oholibama e Esaure ŋonâŋ juweczi ŋokâ‐fâcne
ʒiŋuc rocjopawec: Jeusi, Jalam â Kora.

15 Ʒi ine Esau ŋokâfâcne jaŋere ŋicwofuŋ. Esau mârâc ŋokâ‐ticne Elifaʒi
ere ŋokâfâc hâcne: Temaŋnec ŋicwofuŋ, Omarenec ŋicwofuŋ, Ʒefonec
ŋicwofuŋ, Kenaʒinec ŋicwofuŋ, 16 Koranec ŋicwofuŋ, Gatamnec ŋicwofuŋ
erâ Amalekenec ŋicwofuŋ. Elifaʒiraonec ŋic izi hâcne Edom mâreŋko
ŋicwofuŋ jumbiŋ. Erâ ŋic izia Ada ere ɋâricfâc. 17 Ʒi ine Esaure ŋokâ
Reguele ere ŋokâfâc: Nahati ŋicwofuŋ, Sera ŋicwofuŋ, Sama ŋicwofuŋ,Misa
ŋicwofuŋ. Reguele eraonec ŋic izi hâcne Edom mâreŋko ŋicwofuŋ jumbiŋ,
erâ ŋic izia wâc Basemata ere ɋâricfâc. 18 Ʒi Esaure ŋonâŋ Oholibama ere
ŋokâfâc: Jeusi ŋicwofuŋ, Jalam ŋicwofuŋ, Kora ŋicwofuŋ. Ŋic izi hâcne
Esaure ŋonâŋOholibama, Anare otâ, eraonec fuarâ ŋicwofuŋ jumbiŋ. 19Ŋic
izi Esau, Edom hâcne, ere ŋokâfâc erâ jaŋere ŋicwofuŋ.

20 Ʒi ine Horiŋic, ʒâŋene Seiri ere ŋokâfâc â mâreŋ irec rune jâmbâŋ
jaŋere ʒâŋe: Lotaŋ, Sobali, Zibeoŋ, Ana, 21 Disoŋ, Eʒere â Disaŋ. Ŋic izi
hâcne Horiŋic jaŋere ŋicwofuŋ â Seiri ere ŋokâfâc Edom mâreŋko jumbiŋ.
22Lotaŋ ŋokâ jahec‐ticneHori âHemaŋ, Lotaŋ seŋticne ine Timina. 23Sobali
ere ŋokâfâc ine ʒiŋuc: Aliwaŋ, Manahati, Ebali, Sefo â Onam. 24 Zibeoŋte
ŋokâ jahec ine kecʒiŋuc: Aja â Ana. Ana ere fuŋne ine ʒiŋuc: E mamac‐
ticne Zibeoŋ ere doŋgi soŋaŋ‐jopahuc mâreŋ tuhuo opâ ʒâŋe fârone moc
bâfuawec. 25 Anare naru motec ine ʒiŋuc: Disoŋ â otâ‐ ticne ʒâŋene
Oholibama. 26 Disoŋte ŋokâfâc ine ʒiŋuc jumbiŋ: Hemidaŋ, Esibaŋ, Itiraŋ
â Keraŋ. 27 Eʒere ere ŋokâfâc jumbiŋ ine kecʒiŋuc: Bilihaŋ, Sawaŋ â Akaŋ.
28Disaŋ ŋokâ jahec‐ticne ʒiŋuc jupic: Uzi â Araŋ. 29Horiŋic jaŋere ŋicwofuŋ
ʒiŋuc hâcne jumbiŋ: Lotaŋnec ŋicwofuŋ, Sobalinec ŋicwofuŋ, Zibeoŋnec
ŋicwofuŋ, Ananec ŋicwofuŋ. 30 Disaŋnec ŋicwofuŋ. Ŋic izi hâcne Horiŋic
jaŋere ŋicwofuŋ mâreŋ ruckembiŋ sâc Seiri mâreŋko jumbiŋ.

31 Israe ŋic jaŋere ŋicwofuŋ moc mi fuarâ juha Edom mâreŋko ŋic
kecʒiŋuc jaŋe ŋicwofuŋ gie bahuc jumbiŋ: 32 Beoro ere ŋokâ ʒâŋene Bela
e Edomko ŋicwofuŋ juwec, hae qizec‐ticne ʒâŋene Diŋhaba. 33Bela hâmome
Sera, Bozera haeonec, ere ŋokâ Jobabezi tucticne qawec. 34 Jobabezi
hâmome Husam, Temaŋ mâreŋkonec eki tucticne qawec. 35 Husamzi
hâmome Hadadi, Bedadi ŋokâ‐ticne, eki tucticne qawec. Eki ine Midiaŋ ŋic
Moabi mâreŋko jopawec. Hadadi hae qizec‐ticne ine Awiti. 36 Hadadizi
hâmome Samala, Masarekaonec, eki tucticne qawec. 37 Samalazi hâmome
Saulu, Rehoboti hae Eufrata opâo ŋewec, e irec runezi tucticne qawec.
38 Sauluzi hâmome Baali‐ Hanaŋ, Akaboro ere ŋokâzi tucticne qawec.
39 Baali‐Hanaŋ, Akaboro ere ŋokâzi hâmome Hadarizi tucticne qawec. E
hae qizec‐ticne ʒâŋene Pahu â ŋonâŋ‐ticne ʒâŋene Mehetabe. Mehetabe e
ine Matirede ere otâ â Meʒahabare ŋosa.

40 Esaure ɋâricfâc ŋicwofuŋ jumbiŋ jaŋere ʒâŋe biri ine fufua â hae
â ʒâŋe‐jeŋicte sâcko kecʒiŋuc fokac: Timina irec ŋicwofuŋ, Aliwanec
ŋicwofuŋ, Jeteti irec ŋicwofuŋ, 41Oholibamanec ŋicwofuŋ, Elanec ŋicwofuŋ,
Pinoŋ irec ŋicwofuŋ, 42Kenaʒi irec ŋicwofuŋ, Temaŋnecŋicwofuŋ,Mibezare
irec ŋicwofuŋ, 43 Magadeilenec ŋicwofuŋ erâ Iramnec ŋicwofuŋ. Ŋic i
jaŋe hâcnemâreŋ rauckembiŋko jurambiŋ sâc Edom ŋicwofuŋ erâ jumbiŋ.
Edomŋic jaŋere apa Esau, ere ɋâricfâc hâcne.

37
Josefere binaŋ

1 Jakobo e Kanaaŋ mâreŋko mamac‐ticnezi jaba juwec ira hâcne ŋec juc
ewec.

2 Jakobo wiacfâcne jaŋere binaŋ kecʒiŋuc fokac: Josefe e jara‐ticne 17
bazume hahacfâcne jaŋehec mâmâc lama soŋaŋ jumbiŋ. E motec ɋâri
juwecte mamac‐ticnere ŋokac jahec Biliha â Silipa jahere ŋokâfâc jaŋehec
juwec hâcne. Eme jaŋe bahac i me i moc bâfuapie Josefezi irec dâŋmamac‐
ticne âzâcne jujec. 3 Israezi ine Josefe maŋjauŋ ecnewec i ŋokâfâcne gâcne
ejarewec irec sâc sirickewec. E Israezi biac ŋicqizec erâ juha fuawecte iŋuc
ecnewec. Ehuc mume ŋaqi menehec moc bacnembiŋ. 4 Eme hahacfâcne
jaŋe, mamac‐ jeŋiczi ŋokâfâcne gâcne jauŋ afecne ejarehuc Josefe ine
bafehuc ecnewec, iŋuc honerâ Josefe qaisockehuc ehec dâŋ urucne muc
manac mi embiŋ.

5 Juku Josefezi guŋ moc manarâ hahacfâcne binaŋ bajarehuc 6 ʒiŋuc
jazawec: “Ŋoŋe mananiŋ, no guŋ moc ʒiŋuc manapo: 7 Nâŋâc gieo padi
dâtâckembeŋ. Ehame nore dâtâczi acmâc fahare domawec, â ŋoŋere
dâtâczi ine nore orâŋkerâ hasickehuc domambiŋ.” 8 Iŋucmumehahacfâcne
jaŋe ʒiŋuc âzâcnembiŋ: “Hâc, go nâŋere ŋicwofuŋ ehuc soŋaŋ‐nâpocmurâ
mukic me?” Iŋuc murâ guŋticnere â dâŋticnere boc qaisockembiŋ. 9 Eme
irec faicnao guŋmocmanawec i ŋuc jaha hahacfâcnebinaŋbajarehuc ʒiŋuc
muwec: “Mananiŋ, no guŋ moc ʒiŋucmanapac: Mosa ʒoaŋ â bâpiŋ 11 jaŋe
dape‐narembiŋ.” 10 Binaŋ i mamac hahacfâcne mâmâc bajarewec. Eme
mamacnezi dâŋ mucnehuc âzâcnewec: “Go guŋ keci manamec i weniŋuc?
Neŋgocmamac â hahacfâcgenâŋefisirâmaŋfuŋgao fodapenaŋtemukomec
me?” 11 Eme hahacfâcne jaŋe iiŋ guuŋ ecnehapie mamacnezi ine dâŋ i
maŋkerâ juwec.

Josefe moneŋte erâ qikiŋnembiŋ
12 Eme hahacfâcne jaŋe mamac‐jeŋicte lamafâc soŋaŋ‐jopaniŋte Sikem

hae mâreŋko ra juhapie 13 Israezi Josefe ʒiŋuc âzâcnewec: “Go manakic,
hahacfâcge jaŋe Sikem mâreŋko lama soŋaŋ juŋgopieŋ. Irec warec, eme
no jaŋerao sorecgupe razemec.” Mume muwec: “No ʒawierâ jukopac.”
14 Eme eki âzâcnewec: “Go rarâ hahacfâcge honec‐jopazemec, jaŋe ɋiɋicne
â biaŋne juŋgopieŋ me weniŋuc, erâ lama guru jaŋe iŋuc jaha sâcne mac
juŋgopieŋ me mâcne, erâ ware dâŋ binaŋ enarezemec.” Iŋuc muhuc
Heboroŋ wâneŋkonec soreme raku Sikemko fisiwec. 15 Erâ hata qâsoriehuc
rac warec eha ŋic moczi bâfuarâ wiocnewec: “Go wemo wiac basakic?”
16 Eki muwec: “No hahacfâc‐nane basac‐jopakopac. Jaŋe wena juhuc lama
soŋaŋ‐jopaŋgopieŋ i nazac mac.” 17Ŋic eki muwec: “Jaŋe ʒirecnec mocko
rambiŋ. Ehuc ʒiŋuc mupie manapo hâcne: ‘Ajoc, nâŋâc Dotaŋko ranaŋ.’ ”

18 Eme Josefe e hahacfâcne basac‐jopa raku Dotaŋko bâfuac‐jopawec. Eme
taicko juhame honerâ qaniŋte mumockehuc 19 ʒiŋuc muc manac embiŋ:
“Honeniŋ, guŋŋic warekac kecocna! 20 Ajoc, wareme qanaŋ, erâ opâ
nombâŋko behepene hurâ foha ʒiŋucmunʒepeneŋ: Qowi mimicnezi ware
kisuckewec. Ehame guŋticnere fuŋne taniŋkezejec.” 21 Eme Rubeŋzi dâŋ
i manarâ mejeŋickonec bataraocte manasuhuc ʒiŋuc muwec: “Aricne,
mi qazo.” 22 Erâ ʒuhuckerâ jazawec: “Socticne mi hoŋkeniŋ! Mâreŋ
tuhuo nombâŋ moc fokac ira behepie huoc, juju‐ticne ine akickenʒepieŋ.”
E mejeŋickonec batararâ mamac‐ ticnerao bârisieocte manasuhuc iŋuc
muwec. 23 Eme Josefe e hahacfâcne jaŋerao fisime ŋaqi rojuwec, ŋaqi
menehec hâcne, i heunuckecnembiŋ. 24 Erâ rorâ nombâŋko behepie
huwec, nombâŋ ine opâ tâmiric tacne fowec.

25 Jaŋe iŋuc erâ nânâ nâniŋtewaha ŋembiŋ. Ehuc ʒâŋe fipie rame Isimae
âbârâ ŋic Gileade haeonec warepie honec‐jopambiŋ. Jaŋe kamelefâc‐jeŋic
jaŋe gumi â wokemaŋ â jâc sâŋiŋ wiac âsickepie Aigita mâreŋko raniŋte
warembiŋ. 26 Eme Judazi ɋafâcne ʒiŋuc jazawec: “Nâŋâc ɋanâŋec
qâhâmorâ hesoŋkepene wemo wiac fârine moc fua‐ nâreocmu? 27 Irec
Isimae ŋic jarepene jaŋe furi nârenʒepieŋ, e jahacne ine akickenʒepeneŋ,
e ɋanâŋec â nâŋâcne soc biuc jaha.” Iŋuc mume ɋafâcne jaŋe manapie
sâckewec. 28 Eme Midiaŋ âbârâ ŋic jaŋe ware fisipie Josefe nombâŋkonec
fârepie wefume Ismae ŋic jarepie furine siliwa moneŋ 20 jarembiŋ. Ehuc
Aigita mâreŋko barambiŋ.

29 Eme Rubeŋ e ʒâhec nombâŋko risie rarâ Josefe basawec. Erâ busâqoc
manahuc ŋaqi‐ticne bâsuckerâ 30ɋafâcne jaŋerao risierâmuwec: “Nomotec
e basakopac i! Irec weniŋuc epe.” 31 Eme jaŋe noniŋ ŋicne moc qarâ
Josefere ŋaqi noniŋ socko âke uruckembiŋ. 32 Iŋuc erâ ŋaqi menehec i
mamac‐jeŋictao ʒiŋuc muhuc râepie rawec: “Wiac bâfuambeŋ i honec! I
ŋokâge Josefere ŋaqi me mâcne?” 33 Eme eki ʒâŋitarâ muwec: “I ŋokâ‐
nanere ŋaqi hâcne. Qowi mimicne moczi kisuckerâ nâwec, jâmbomac
Josefe e kisuc qâsuckekicne.” 34 Erâ Jakobo e ŋaqi‐ticne bâsuckehuc mateŋ
qonaŋkerâ ŋokâ‐ticnere ki mamakuc ehuc juwec. 35 Eme naru motecfâcne
jaŋe sasawa faharerâ mu bâmiriŋ ecnezo mupie mana‐bipiehuc muwec:
“Aricne, no ki busâqoc ehuc juku hâmorâ ŋokâ‐ nanerao hâmoc haeo
huzepac!” Mamacnezi iŋuc hâcne murâ kiohuc juwec. 36 Midiaŋ ŋic jaŋe
ine Josefe Aigita mâreŋko ŋic moc ʒâŋene Potifa râcnepie furine bawec.
Potifa e Faraore momori fuŋfuŋfâc jaŋeremicne juwec.

38
Juda â Tama

1 Eme dameŋ ira Juda e ɋafâcne jaŋe behec‐jopa ra Adulam hae mâreŋko
ŋic moc ʒâŋene Hira erao juwec. 2 Erâ ira juhuc Kanaaŋ ŋic moc, ʒâŋene
Sua, ere otâ honerâ ŋokac rorâ ehec juwec. 3Eme ŋokac e motec kiweckerâ
rorâ ʒâŋene Ero muwec. 4 Juku motec mocwâc kiweckerâ rowec, ere ʒâŋe
Onaŋ muwec. 5 Izi motec moc kiweckerâ rowec, ere ʒâŋe Sela muwec,
motec e ine Keʒibi haeo juhuc rowec. 6 Eme Juda e juku mârâc ŋokâ‐ticne
Ero ŋokac moc râcnewec, ʒâŋene Tama. 7 Wofuŋzi ine mârâc motec ere
maname mi sâckewecte mume hâmowec. 8 Iŋuc fuame Judazi Onaŋ ʒiŋuc
âzâcnewec: “Go qozigerao razemec, erâ qozi jaŋere ɋâric bâbâfuare dâŋ

mukicne, i hâcne reŋkehuc hahacgere biŋe ɋâric bâfuazemec.” 9 Onaŋzi
ine ʒiŋuc manawec: No ɋâric bâfuape nore biŋe mi eniŋmu. Iŋuc muhuc
hahac‐ticnere ɋâric moc mi bâfuaocte manasuhuc ŋokactao rawec sâc wie
gorewac‐ticnemâcmâreŋko hoŋkemewahawec. 10 Iŋuc emeWofuŋzimana
sâqorerâ mume e wâc hâmowec. 11 Eme Judazi joŋao‐ticne Tama ʒiŋuc
âzâcnewec: “Go mamacgere ficko ra hozec jaha juhaŋtec ŋokâ‐nane Selazi
sokazejec.” I ʒiŋucmanahuc muwec: Sela e hahac jahec‐ticne hâmopic iŋuc
jaha hâmozackohec. Eme Tama e ra mamac‐ticnere ficko juhuc juwec.

12 Ehame juku ʒâhec Suare otâ, Juda ŋonâŋ‐ticne hâcne, e hâmowec.
Eme ki mamakuc dameŋ tarame Judazi âgo‐ticne Hira, Adulam haeonec
ehec Timina mâreŋko, lamafâc‐ticne jaŋere kanʒaŋ bâtâcnembiŋko rapic.
13 Ehame Tama dâŋ ʒiŋuc âzâcnembiŋ: “Manakic, joŋaoge e lamafâcne
jaŋere kanʒaŋ bâtâcneocte Timina hae mâreŋko fekac.” 14 Iŋuc manarâ
rurufa‐ticne hetararâ qâruruzi ʒâŋe maine foŋkewec. Erâ ra Timina hatao
hae moc ŋewec, ʒâŋene Enaim, hae irec mendâŋko waha ŋewec. I Selazi
soka tarame ere ŋonâŋ juocte mi râcnembiŋte iŋuc ewec. 15 Eme Judazi fisi
honerâ ere maname boe sau ŋokac tinac ewec, e ʒâŋemaine foŋkewec irec.
16 Eme hata kizurâ erao ra muwec: “No gohec fopemurâ mana‐narec.” E
joŋao‐ticnezi ŋewec i mi manahuc dâŋ i muwec hâcne. Eki muwec: “Nohec
focmurâ mana‐garepe wemo wiac mo narecmu?” 17 Mume muwec: “No
noniŋ motecne moc râe‐garepe wareocmu.” Mume muwec: “Irec kifac
wiac moc naretec bajuhape ware fisizejec.” 18Eki muwec: “Wemo kifac mo
garepemurâ mukic?” Ŋokaczimuwec: “Meo fefege maqâreŋhec â mucge â
gunuge meo badomakic i narec.” Eme wiac muwec sâc râcnerâ ehec fowec.
19Emekiwechec ewec. Izi faharerâ ra qâruruhetararâ rurufa‐ticnemocwâc
heme huwec.

20 Eme Judazi âgo‐ticne, Adulam haeonec, e ŋokactaonec kifac wiac rorâ
bârisiecneocte noniŋ motecne râcnehuc soreme rawec. Eki ine ra ŋokac
basawec. 21 Ehuc ŋic mu wioc ejarehuc muwec: “Boe sau ŋokac Enaim
hatao ŋewec e wena?” Jaŋe mumbiŋ: “Boe sau ŋokac moczi ʒira moc mi
wareme honembeŋ.” 22 Eme mocwâc Judarao risie âzâcnewec: “No ŋokac
e mi bâfuapo, ehame hae irec rune jaŋe ʒiŋuc nazambiŋ: Boe sau ŋokac
moczi moc ʒira ware mi juwec.” 23Eme Judazi muwec: “Dâŋnâŋec fuazacte
wiac i sifu focneoc. Nononiŋmotecne râepe rawec, eme gokimi bâfuameŋ.”

24 Eme mosa jahec â moc tarame Juda biŋedâŋ ʒiŋuc âzâcnembiŋ:
“Joŋaoge sasec gie baku ʒi kiwechec jukac.” Eme Judazi muwec: “E jowa
warepie ʒocte biŋe ezejec.” 25 Eme jowapie rahuc joŋao‐ticnerao dâŋ ʒiŋuc
râeme rawec: “Wiac ʒirec rune jukac eki bacnume kiwechec epo. Irec go
honec, meo fefe maqâreŋhec â muc â gunu wiac i more?” 26 Eme Juda e
wiac i hone dendeŋnehuc ʒâŋitarâ muwec: “E dâŋ jâmbomacmukac, wiac i
nore sasawa. No wemocte mutuc erâ ŋokâ‐nane Sela erao mi râepo.” Iŋuc
murâ ŋokac ehec mocwâcmi juwec.

27 Eme motec roocte dameŋne maickeme mi funʒuŋ fâri rocjofazejec i!
28 Motec rozo ehame qanaŋ mocte mezi wahawec. Wahame gozi bapa
ŋokaczi biac rorâ muc bâbâroŋ bândeŋnewec. I ʒiŋuc muhuc ewec: Eki
hâcne bâbâni fuawec. 29 Kogoc eki ine meticne mocwâc fâreme fehame
ɋanezi fuawec. Eme gozi bapa ŋokaczi muwec: “Hâc, go hawec sâko mo

iŋucne bâfuarâ fuamec?” Iŋuc mume ʒâŋe‐ticne Pereze* mumbiŋ. 30 Eme
ʒâhec hahac‐ticnemenaomuc bâbâroŋ bândeŋnekicne eki fuawec. Ere ʒâŋe
ine Sera mumbiŋ.

39
Josefere binaŋ

1 Eme Josefe Aigita mâreŋko ba fisipie Aigita ŋic moc ʒâŋene Potifa e
Faraore momori fuŋfuŋfâc jaŋere micne juweczi Isimae ŋic jaŋeraonec
furine bawec. 2 Wofuŋzi ine Josefehec juwecte eki wiac ebac ewec i
biaŋke‐fâreme bomboŋ‐ticnere ficko juocte manacnekicne. 3 Eme Josefe
e gie bawec sâc i Wofuŋzi ehec juhuc bafickeme bame biaŋke‐fârewec.
4 Bomboŋ‐ticnezi iŋuc honerâ Josefere maname sâckeme e jahacne kiŋaŋ
qaqa jâmbâŋ bawec, ehuc ficticnere â wiac focnewec sâc irec soŋaŋ
âkendâŋnewec. 5 Eme Potifa e Josefe ficticnere â moneŋ mafa wiac‐
ticnere soŋaŋ râewec, dameŋ ira Wofuŋzi Josefere erâ Aigita ŋic ficticne
jambuŋkewec, ehame wiac focnewec sâc, ficko mecne, gieo mecne i
Wofuŋte jambuŋzi sâcke‐fârerâ fowec. 6 Eme irec hâcnewiac focnewec sâc
i Josefere meo râehuc wiac irec me irec mana mezac mi ewec, mâc nânâ
nâhuc juwec irec mocjaha manasuwec.
Josefe e sahac hawari biaŋ. 7 Eme irec hâcne Potifa ŋonâŋ‐ticnezi Josefe

honebâckehuc juku dameŋ mocko ʒiŋuc âzâcnewec: “Go nohec fozemec.”
8 Eki ine qatararâ bomboŋ‐ ticnere ŋonâŋ ʒiŋuc âzâcnewec: “Manakic,
bomboŋ‐ nanezi nore manabâc mi ehuc wiac focnekac sâc i nore meo
râe‐fârewec. 9 Ehuc fic ʒira e jahacne sâc jaha jupemurâ râecnuwec.
E wiac sasawa qikiŋne‐narehuc go mocjaha ŋonâŋ‐ticne jukicte sakare‐
narewec. Ehame no wemocko hehesic iŋucne sâko moc bâfuahuc Anutu
bunao bapemu.” 10 Eme ŋokac e ʒoaŋne ʒoaŋne Josefe jâiŋkehuc jume
sifu sanaŋkerâ ehec juc foc eocte takickeme dâŋticne qikeŋnewec. 11 Eme
ʒoaŋ mocko kiŋaŋ qaqa gâcne jaŋemocko juhapie Josefezi gie‐ticne baocte
ficko fewec. 12 Eme ŋokac e Josefere ŋaqi rorâ basanaŋkehuc muwec: “Go
ware nohec fonac.” Eki ine ŋaqi‐ticne hetarame ere meo foha wiserâ hae
ʒoŋaowahawec. 13 Eme ŋaqi‐ticne hetararâ hae ʒoŋao huwec, ŋokaczi iŋuc
honerâ 14kiŋaŋqaqafâcnewira‐jarerâ ʒiŋuc jazawec: “Keci honeniŋ! Potifa
e Hebiraio ŋic moczi kosa enâreocte baware‐nârewec i! E nohec foocte
wefume owa ruruckepac. 15 Eme owa ruruckepe manarâ ŋaqi‐ticne norao
hetararâ hae ʒoŋao hujec.” 16 Eme ŋaqi‐ticne râeme foha Josefe bomboŋ‐
ticnezi risiewec. 17 Eme binaŋ ijaha bacnehuc muwec: “Hebiraio kiŋaŋŋic
jowa waremeŋ, e wiac kosa enareocte wefujec i! 18 Eme no owa ruruckerâ
wirape ŋaqi‐ticne norao ʒi hetararâ mâc wiserâ hae ʒoŋao hujec.”

19Eme bomboŋ‐ticne e, ŋonâŋnezi “Kiŋaŋ qaqage e iŋuc enarejec”muhuc
dâŋ binaŋ ecneme manarâ mâretec aarickewec. 20 Eme Potifa e Josefe
rorâ kâpâcwâru ficko, ŋicwofuŋte kâpâcwâru ŋic ŋembiŋkoa râewec, eme
ira fohuc juwec. 21 Ehame Wofuŋzi Josefehec juhuc kâpâcwâru fic soŋaŋ
ecneme eki Josefere maname biaŋkewec. 22 Irec kâpâcwâru fic soŋaŋ e
Josefezi kâpâcwâru ŋic sasawa soŋaŋ‐jopaocte erao râec‐jopa‐fârewec. Eme
jaŋe wiac ebac embiŋ i Josefere micte efârembiŋ. 23 Eme kâpâcwâru fic
soŋaŋ e Josefezi giedâŋ i me i muwec ira ʒuhuckerâ dâŋ moc mi muwec,
* 38:29: Nâŋâcne dâŋko: Hawec.

i Wofuŋzi Josefehec juhuc bafickeme wiac ebac eme biaŋke‐fârewecte iŋuc
ewec.

40
Josefe e kâpâcwâru ficko juha ŋicwofuŋte kiŋaŋŋic jajaheczi guŋ manapic

1 Eme wiac keci fuawec irec faicnao ŋicwofuŋte waiŋ soŋaŋ micne â
poroŋ ririke micne jahe gie‐ jekic bâsifuckepic. 2 Eme Farao e kiŋaŋŋic
jahec‐ ticne, waiŋ soŋaŋ micne â poroŋ ririke micne hâcne, jahere aar-
ickewec. 3 Irec mume momori micne ere ficko, kâpâcwâru ficko hâcne,
râec‐jofambiŋ. Josefezi ine fic ijaha fowec. 4 Eme momori micne e Josefezi
kiŋaŋ qajacteocte mucnewec. Ehame jahe dameŋ ŋondeŋ bembeŋne
kâpâcwâru ficko ʒuhuckerâ fopic. 5 Ehuc dameŋ mocko ŋafe ijaha guŋ
manapic. Moc e guŋticne moc manawec â moc e guŋticne moc manawec,
guŋ manapic i ine fuŋnehec. Aigita ŋicwofuŋte waiŋ soŋaŋ micne â poroŋ
ririke micne kâpâcwâru ficko fopic, jahe hâcne iŋuc epic. 6Eme hae fureme
Josefezi jahere ficmaŋko ferâ busâqoc hawari ŋehapire honec‐ jofawec.
7 Honec‐jofarâ indiŋ‐jofahuc muwec: “Ŋohe miŋecgac wemocte busâqoc
hawari ŋekopirec?” 8 Mume jahe âzâcnepic: “Nâhe guŋ manaperec, erâ
ŋic moczi irec fuŋne nâsâocte basakoperec.” Eme Josefezi muwec: “Guŋte
fuŋnemumu i Anuture wiac, erâ sifu binaŋ banarenic.”

9 Eme waiŋ soŋoŋ micnezi guŋ manawec irec binaŋ bahuc muwec: “No
ʒiŋuc manapac: Maŋfuŋ‐ naneo waiŋ qizecne fuame honepac. 10 Eme
gitecne jahec â moc heha hehame ârine qajec, erâ izia wâc fârine fuarâ
qeuejec. 11 Noni ine Faraore râqâc menanezi badomahuc hândâŋne rorâ
bâpisickepe râqâcko hume Farao menao râepe rowec.” 12 Eme Josefezi
âzâcnewec: “Irec fuŋne ʒiŋuc: Gitecne jahec âmoc izi ʒoaŋ jahec âmoc irec
sâc ekac. 13 Ʒoaŋ jahec â moc tarame Faraozi bârisiecgurâ mocwâc giegao
râecguocmu, eme go mârâc waiŋ soŋaŋ micne juhuc Farao râqâc râcnehuc
jumeŋ iŋuc jahamocwâc ehuc jucmu. 14 Iŋuc erâ bubiaŋ faio juhuc ine nore
macmanasuhuc fuŋne‐nane Farao âzâcnezemec, iŋuc ehuc baficnutec fic ʒi
behezepac. 15Manakic, no Kanaaŋ mâreŋkonec fiuc rocnukicne â ʒira iŋuc
jahawiac sâqocnemocmi ehape oma jâmbâŋ kâpâcwâru ficko râecnumbiŋ.”

16 Eme poroŋ ririke micne e, Josefezi guŋte fuŋne biaŋne mutaniŋkejec,
iŋuc honerâ ʒiŋuc âzâcnewec: “No guŋ manapac wâc, kecʒiŋuc: No amae
jahec â moc poroŋhec qizecko huhuckepac. 17 Ehame amae faine ŋejec ira
Faraore biŋne nânâ poroŋ aŋacne fuŋne fuŋne foha wipe jaŋeware irecnec
nâmbiŋ.” 18 Eme Josefezi dâŋ ʒiŋuc bâtikiecnewec: “Irec fuŋne kecʒiŋuc:
Amae jahec â moc izi ʒoaŋ jahec â moc irec sâc jaha. 19 Ʒoaŋ jahec â
moc tarame Faraozi mume jâcko bituacguniŋmu, eme wipe jaŋe biucge
nâfâreniŋmu.”

20 Eme ʒoaŋ jahec â moc tarame Farao fufua hombaŋ‐ticne maickeme
kiŋaŋ qaqafâc‐ticne jaŋere tiwâ bâzi ewec. Ehuc kiŋaŋ qaqafâcne jaŋere
ŋondeŋko waiŋ soŋaŋ micne â poroŋ ririke micne jahere dâŋ mutarawec.
21 Ehuc waiŋ soŋaŋ micne e râqâc‐ticne mocwâc râcneocte mucnewec,
mârâc gie‐ticnao râewec hâcne. 22Poroŋ ririke micne e ine Josefezi jasawec
irec sâcko bituambiŋ. 23 Waiŋ soŋaŋ micne eki ine Josefere mocwâc mi
manasuwec, mâc nâme nikec erâ juwec.

41
Faraozi guŋ maname Josefezi fuŋne âzâcnewec

1 Juku jara jajahec tarame Faraozi guŋ moc kecʒiŋuc manawec: E Nilu
opâ mecnao domaha 2 bulimakao 7 biaŋne biuc sâko jaŋe Nilu opâonec
wefurâ kecɋaŋ nâhuc domambiŋ. 3 Ehame bulimakao 7 jaha ʒuhuckerâ
wefumbiŋ, jaŋe ine sâqocne â siec sawa, erâ bâbâni wefumbiŋ jaŋerao
rambiŋ. 4 Erâ bulimakao sâqocne â siec sawazi mi biaŋne biuc sâkohec
jaŋe ɋâcjopanʒepieŋ i! Eme Farao e guŋkonec ɋârewec. 5 Erâ mocwâc
qâmâckeme fohuc guŋ mocwâc ʒiŋuc manawec: Padi wefurâ domawec,
kikene mocsâkoa â fârine ine 7, biaŋne â kâcɋene. 6 Ʒâhec ine padi kikene
moc wefuwec, fârine 7 jaha erâ piticne â jowareczi qakume ɋaŋakicne.
7Eme fârine piticne jaŋe fârine biaŋne â kâcɋene ɋâcjopambiŋ. Eme Faraozi
ɋârerâ ʒiŋuc mana tarawec: No guŋ fârine manapac. 8 Hae fureme ine
Faraozi manabâc ewec. Irec qaŋgec bapa â fuŋne mamana ŋic Aigita
mâreŋko jumbiŋ jaŋe sasawa hetumaŋ‐jopaocte dâŋ râeme rawec. Fisipie
guŋ manawec i binaŋ bajarewec. Eme jaŋeraonec moczi wemocko Farao
guŋticnere fuŋnemana tarahuc âzâcnezac.

9 Eme waiŋ soŋaŋ micnezi Farao ʒiŋuc âzâcnewec: “No miŋecgac bahac‐
nanemanasukopac. 10Farao go kiŋaŋŋicfâcgenâŋere aaricmanahuc poroŋ
ririke micne â no nâhe kâpâcwâru ficko râec‐nâfomeŋ 11 dameŋ ira ŋafe
mocko guŋ manapec. Erâ guŋ manapec i fuŋnehec. 12 Eme dameŋ ira
Hebiraio ŋicmotecmoczimomori soŋaŋte kiŋaŋ qaqa juhuc nâhehec fowec.
Eki hâcne guŋmanapec i âzâcnepere fuŋne nâsâwec, ehuc guŋmanapec sâc
fuŋne buc buc mutaniŋke‐nâctewec. 13 Eme fuŋne mutâcnewec irec sâcko
jâmbâŋ fârine fuawec, no mocwâc gie‐naneo râecnukicne â poroŋ ririke
micne e ine bituambiŋ.”

14 Eme Faraozi Josefe wareocte mume izia kâpâcwâru fickonec jowa
warembiŋ. Erâ qizec‐ticne bâtâcnepie ŋaqi ɋâricne heme hume Faraore
maio fuawec. 15 Fuame Faraozi ʒiŋuc âzâcnewec: “No guŋ manapac, eme
irec fuŋne ŋic moczi moc mi mana tararâ nazakac. Gore ine ʒiŋuc mupie
manapac: Go guŋ manarâ gazapie fuŋnemutaniŋkeekic.” 16 Iŋuc âzâcneme
Josefezi Farao dâŋ ʒiŋuc bâtikiecnewec: “No maŋnanere wemocko epemu,
Anutuzi ine Farao go bubiaŋ dâŋ gazazo murâ gazaocmu.” 17 Eme Faraozi
Josefe ʒiŋuc âzâcnewec: “No Nilu opâ mecnao domapac. 18 Ehame opâonec
bulimakao 7 biaŋne â biuc sâko wefurâ kecɋaŋ nâhuc domambieŋ. 19 Eme
ʒâhec bulimakao 7 jaha, sâqocne â siec sawa iŋuc jaha wefumbieŋ. No
bulimakao sâqocne iŋucne Aigita mâreŋko moc mi honec‐ jopahuc jupo.
20 Eme bulimakao sâqocne jaŋe bâbâni bulimakao 7 biaŋne â biuc sâko
nâcjopambieŋ. 21 Nâcjopa‐fârepie sifu bujeŋic mi sokajec. Qanaŋ sâqocne
â siec sawa domambieŋ sâc ijaha ʒâhec domambieŋ. No guŋ iŋuc manarâ
ɋârepac. 22 Erâ guŋ mocwâc manapac ine kecʒiŋuc: Padi wefurâ domajec,
kikene mocsâkoa â fârine ine 7 biaŋne â kâcɋene. 23Eme ʒâhec padi kikene
moc wefujec fârine 7 jaha, erâ jowareczi qakume ɋaŋakicne. 24 Eme fârine
aputaczi fârine biaŋne ɋâcke‐fârejec. Eme irec mamana ŋic jazape fuŋne
nazaniŋte eipieŋgopieŋ.”

25 Eme Josefezi Farao ʒiŋuc âzâcnewec: “Farao, go guŋ jajahec manamec
irec fuŋne mocjaha sawa fokac. Anutuzi mâsi moc baocte gazakac hâcne.
26 Bulimakao biaŋne 7 izi jara 7 irec sâc ekac, erâ padi fârine biaŋne 7

izi jara 7 irec sâc jaha, irec guŋ jajaheczi mocjaha ekac. 27 Bulimakao
sâqocne 7 ʒâhecwefumbieŋ jaŋe jara 7 irec sâc jaha, erâ padi fârine aputac
jowareczi qakicne izi roroc jara 7 irec sâc. 28 No irec hâcne manasuhuc
Farao go ʒiŋuc gazapac: Anutu e mâsi baocte mukac i go mufua‐garezo
ekac. 29Manakic, ʒi Aigita mâreŋko jara 7 mâriri sâko fuarâ foocmu. 30Eme
mâriri dameŋ tarame roroc sâko fuarâ fokuhame jara 7 jaha taraocmu.
Dameŋ irecmaŋnaomâririrenikec‐jopamenânâre hâmo sipiric efâreniŋmu.
31 Mâririre kâuc baniŋmu i roroc qaŋqaŋ fuarâ fofeocmu irec. 32 Farao
go guŋ ijaha arec jajahec manamec irec fuŋne ine ʒiŋuc: Anutu e wiac i
biac jâmbâŋ fuaocte mupaŋkewec fokac. 33 Irec Farao go ŋic moc mamana
â maŋɋârâŋhec bâwosâerâ Aigita mâreŋ sâko soŋaŋkeocte mucnezemec.
34Erâ go hae sâc kia râec‐jopa ratec jaŋe jara 7mâririmaŋnaowiac fuaocmu
sâc irec 5‐konec wâŋ rorâ râepie mâc fozejec. 35 Jaŋe dameŋ irec maŋnao
padi â jacgoŋ fuaocmu sâc ro qâzuc erâ gore micte râepie fozejec, jaŋe padi
â jacgoŋ wiac hae sâkoo râepie rame soŋaŋkepie fozejec. 36 Iŋuc epie jacgoŋ
â padi izi roroc jara 7 irec biŋe fozejec. Eme Aigita mâreŋko roroc fuarâ
foha ŋiczi nânâre hâmo sipiric mi enʒepieŋ.”

Faraozi Josefe ŋicbomboŋ âkendâŋnewec
37 Eme Farao â ŋicfâcne jaŋe dâŋ irec manapie biaŋkewec. 38 Ehame

Faraozi kiŋaŋŋicfâcne ʒiŋucmuhuc wio‐jarewec: “Nâŋâc ŋic kecʒi Anuture
Mârohec jukac iŋucne moc sâcne bâfuanaŋmu me?” 39 Erâ Josefe ʒiŋuc
âzâcnewec: “Anutuzi dâŋ i sasawa mufua‐ garewecte ŋic mamana â
maŋɋârâŋhec go iŋucne moc mi jukac. 40 Irec go hâcne ficnanere soŋaŋ
râecguzo mukopac, eme ŋicfâc‐nane jaŋe gore dâŋ reŋke‐fârenʒepieŋ.
Mocjaha, ŋicwofuŋ ŋeŋezi sawa nore biŋe ŋezejec.” 41 Erâ Faraozi Josefe
ʒuhuckerâ âzâcnewec: “Manakic, no ʒi hâcne Aigita mâreŋ sâko irec
soŋaŋ râecgukopac.” 42 Farao e iŋuc murâ meo fefe‐ ticne, ŋicwofuŋ
mahec, i heunuckerâ Josefere meo hecneme fewec, erâ ŋaqi biaŋne moc
hecneme huwec â qoqonaŋ golzi bakicne qonaŋkecnewec. 43 Erâ mume
namba 2 keretac‐ ticnao ferâ rahame ŋiczi bâniecnerâ ʒiŋuc wirahuc
mumbiŋ: “Dieŋzi hecneniŋ!” Iŋuc ecnehuc Aigita mâreŋ sâko irec
soŋaŋ âkendâŋnewec hâcne. 44 Erâ Faraozi Josefe ʒiŋuc âzâcnewec: “No
hâcne Farao, erâ sifu goki mi manahaŋtecne Aigita mâreŋ sâkoo ŋic jaŋe
maŋjeŋicte iŋucme iŋucmocmi enʒepieŋ.” 45Eme Farao e Josefe ʒâŋe‐ticne
Zafena‐Panea*muwec, erâ Oŋ haeonec taha bapamoc, ʒâŋene Potifera, ere
otâ Asinati râcneme ŋonâŋ‐ticne ewec. Iŋuc fuaha Josefe e Aigitamâreŋ irec
soŋaŋ juwec.

46 Josefe e jara‐ ticne 30 bazurâ Aigita ŋicwofuŋ Farao ere maio fuarâ
domawec. Erâ Farao beherâ keretacko Aigita mâreŋ sâko fotâcne‐fârewec.
47 Jara 7 irec maŋnao mâreŋ ira mâriri sâko jâmbâŋ fuawec. 48 Eme Josefe
e jara 7 irec maŋnao padi â jacgoŋ guru fufusuc fuawec i ro qâzuc erâ
hae sâkoo râeme rafârewec. Hae sâko sâc râreckehuc gie forawec irecnec
padi â jacgoŋ rorâ haeo râe qâzuc ewec hâcne. 49 Josefe e iŋuc ehuc padi â
jacgoŋ i hâweckomoŋgeŋ fokac irec sâc fofo dunduŋ fome râe qâzuc ekume
wowosere sâc jâurumemâc kosa rome fewec.

50 Eme roroc mi fuahame Josefe ŋokâ jajahec fuacnepic, Oŋ haeonec
taha bapa Potiferare otâ Asinatizi rocjofawec. 51 Eme Josefe e mârâc
* 41:45: Nâŋâcne dâŋko: Nemuzi mume jukac.

ŋokâ‐ticnere ʒâŋe ʒiŋuc muhuc Manase muwec: “Anutuzi baficnume ʒâic
busâqoc‐nanere â mamac‐nanere ficte nikecnuwec.” 52 Ʒâhec ŋokâre ʒâŋe
ine ʒiŋuc muhuc Eferaim muwec: “Anutuzi mâreŋ ʒira fific guguriŋ faio
juhape manasu‐narerâ ɋâric bâfua‐narekac.”

53Eme Aigita mâreŋko jara 7 mâriri sâko fowec i tarame jara 7 jaha roroc
dameŋ fuŋkerâ fuawec. 54 Josefezi muwec irec sâc fuawec hâcne. Ehame
mâreŋ sâc roroc fuarâ foha Aigita mâreŋ sâkoo nânâ mi basambiŋ. 55 Eme
Aigita mâreŋko roroc fuame ŋic jaŋe nânâre hâmohuc Farao kiocnembiŋ.
Eme Faraozi Aigita ŋic ʒiŋuc jaza‐fârewec: “Ŋoŋe Joseferao raniŋ, eme eki
mume sâc enʒepieŋ.” 56Roroczi ine mâreŋ sâcke‐fârerâ fowec. Iŋuc fuame
Josefezi Aigita ŋic nânâ rowaŋ irec motâc rojareme nânâ furine bambiŋ.
Ehame roroczi Aigita mâreŋko ɋârâŋkewec. 57 Eme mâreŋ sâc irec ŋic jaŋe
nânâ furine baniŋte Aigita mâreŋko fisimbiŋ, i mâreŋ sâc roroc ɋârâŋkerâ
fowec irec.

42
Josefe hahacfâcne jaŋe Aigita mâreŋko rambiŋ

1 Eme Jakobo e, Aigita mâreŋko nânâ sâcne furine bazo, iŋuc manarâ
ŋokâfâcne ʒiŋuc jazawec: “Ŋoŋe wemocte mana qâoma ehuc juŋgopieŋ?
2 Aigita mâreŋko nânâ wiac sâcne furine bazo, no iŋuc mupie manakopac
i! Irec ŋoŋe ira ra furine barâ bawareniŋ, nâŋâc nânâre hâmo sipiric
enʒipeŋte.” 3 Eme Josefe hahacfâcne 10 jaŋe nânâ furine baniŋte Aigita
mâreŋko rambiŋ. 4 Josefere ɋa, Benjamiŋ hâcne, e ine mamacnezi
hahacfâcne jaŋehec mi raocte ʒiŋuc manasuhuc sakarewec: E raku hatao
ʒâpâ faio fezackohec. 5 Eme Kanaaŋ ŋic gâcne rambiŋ jaŋere ŋondeŋko
Israe ŋokâfâcne jaŋe mâmâc nânâ furine baniŋte raku fisimbiŋ. Kanaaŋ
mâreŋko iŋuc jaha roroc sâko fowec hâcne.

6 Josefe e Aigita mâreŋte ŋicbomboŋ juhuc mâreŋ sâc irec ŋic sasawa
nânâ jareme furine bambiŋ. Ehame hahacfâcne jaŋe erao fisirâ fodapec-
nembiŋ. 7 Eme Josefe e hahacfâcne honec‐ joparâ ʒâŋitac‐jopawec, ehuc
fuŋne‐ticne hesoŋke‐jarerâ dâŋ fâfâcnehec ehuc ʒiŋuc wio‐jarewec: “Ŋoŋe
wenirec wareŋgopieŋ?” Jaŋe mumbiŋ: “Kanaaŋ mâreŋkonec, nânâ furine
banaŋte wareŋgopeneŋ.” 8 Josefe e hahacfâcne ʒâŋitac‐jopahame jaŋe
ine e mi ʒâŋitambiŋ. 9 Eme Josefe e mârâc jaha jaŋere guŋ manawec
irec manasuwec. Ehuc ʒiŋuc jazawec: “Ŋoŋe doc bapa ŋic, ŋoŋe mâreŋ‐
nâŋec moc wena soŋaŋ tâmiric kosa fokacko hone tâcnezo wareŋgopieŋ.”
10 Jaŋe mumbiŋ: “Bomboŋ, iŋuc mâcne! Kiŋaŋ qaqafâcge nâŋe nânâ
furine banaŋtewarembeneŋ. 11Nâŋe ŋicmocjahare ŋokâfâc sasawa, nâŋe
ŋic sioc tâmiric, kiŋaŋ qaqafâcge nâŋe doc bapa ŋic aricne.” 12 Eki ine
jazawec: “Aricne, ŋoŋe mâreŋ ʒi moc wena soŋaŋ tâmiric kosa fokacko
hone tâcneniŋte warembieŋ hâcne.” 13Mume jaŋe ʒiŋuc mumbiŋ: “Kiŋaŋ
qaqafâcge nâŋe 12‐ zi jumbeŋ. Nâŋe hahac ɋa, ŋic mocjahare ŋokâfâc,
Kanaaŋ mâreŋkonec. Ɋaʒâc‐nâŋec mamac‐nâŋehec jukac â ɋanâŋec moc
ine mârâc jaha sifuckewec.” 14 Eme Josefezi jazawec: “No mupac i, ŋoŋe
doc bapa ŋic. 15 Irec dâŋŋeŋicte fuŋne taniŋkezejec. No Faraore ʒâŋeo
mupaŋkekopac: Ɋaʒâc‐ŋeŋic mi ware fisiocmuo ine ŋoŋe mâreŋ ʒirecnec
mocwâc mi risie raniŋmu. 16 Irec ŋoŋeraonec moc râepie rarâ ɋaʒâc‐ŋeŋic
jowa warezejec, â gâcne ŋoŋe ine kâpâcwâru ficko ŋeniŋmu. No dâŋŋeŋicte

fuŋne bataniŋkezepac, eme dâŋ muŋgopieŋ i honepe burec eme doc bapa
ŋicmucŋopapemu, i Faraoremaiomupaŋkekopac.” 17 Iŋucmurâ kâpâcwâru
ficko râec‐jopa‐fâreme ʒoaŋ jahec â moc ira fombiŋ.

18 Eme ʒoaŋ jahec â moc eha Josefezi ʒiŋuc jazawec: “No Anutu
araŋ bacneekopac. Irec no akic‐ ŋopapemurâ muŋgopieŋko kecʒiŋuc
enʒepieŋ: 19 Ŋoŋe ŋic eeatuc tâmiric juŋgopieŋko ŋoŋeraonec mocsâkoa
ʒira kâpâcwâru ficko râepie ŋeha gâcne ŋoŋe ine wiacfâc‐ŋeŋic jaŋe nânâre
hâmo sipiric enʒipiŋte padi jacgoŋ barâ ranʒepieŋ. 20 Erâ ɋaʒâc‐ŋeŋic
norao jowa warepie, dâŋ jâmbomac muŋgopieŋ, iŋuc manarâ akic‐ŋopape
juniŋmu.” Eme jaŋe mume sâc embiŋ. 21 Ehuc jaŋaczia nazaŋ gazaŋ
erâ ʒiŋuc mumbiŋ: “Jambomac, wiac ʒi ɋanâŋec behembeŋ irec okacne
fisi‐nârekac hâcne. E nokafe tataeŋ ehuc mu wâwâsic enâreme dâŋticne
mana‐bipierâ behembeŋ. Eme irec hâcne wiac hâhâwicne ʒi fai‐nâŋecko
fekac.” 22 Eme Rubeŋzi ʒiŋuc jazawec: “No ŋazapo i! Ŋoŋe motec mac
e wiac sâqocne mi ecnenʒepieŋ, ŋoŋe ine dâŋnane mana takirembiŋ irec
ʒi fuŋne honeŋgopieŋ: Socticnere kiŋte okacne fisi‐nârekac.” 23 Jaŋe ine
Josefezi dâŋnâŋec manakac i mi manambiŋ, e jaŋehec dâŋ dâŋ eocte dâŋ
bâbâtikie ŋic ecneme dâŋ mu bâtikic ehuc juwec hâcne. 24 Erâ Josefe e
behec‐joparâ ra kiowec. Izi ʒâhec jaŋerao risierâ jaŋehec dâŋ dâŋ ewec.
Ehuc mume ŋondeŋ‐jeŋickonec Simeoŋ rorâ mai‐jeŋickoa bândeŋnembiŋ.
25Erâmume târu‐jeŋicko padi â jacgoŋ ŋiepie hurâ fusucmamemoneŋ‐jeŋic
ru sâc târu‐jeŋicko ŋiembiŋ. Erâ hatare nâsiŋ jareniŋte mâmâc jazawec.
Eme iŋuc ejarembiŋ.

26 Eme jaŋe nânâ wiac‐ jeŋic doŋgifâc‐jeŋic jaŋere faio herâ ram-
biŋ. 27 Raku tomafic mocko fisirâ jaŋeraonec moczi doŋgi‐ticne nânâ
gumeocte târu‐ticne firuerâ honewec: Moneŋ‐ticne nânâ fainao ŋiekicne
fowec. 28 Iŋuc honerâ hahac ɋafâcne ʒiŋuc jazawec: “Moneŋ‐ nane
bârisie‐narekicne, ʒi târu‐nane micnao fokac hâcne.” Eme jaŋe manarâ
maŋjeŋic gâckeme fâfârerâ hohonec ehuc mumbiŋ: “Anutuzi weniŋuc
enârekac?”

29 Eme jaŋe Kanaaŋ mâreŋko, mamac‐ jeŋic Jakoborao fisirâ wiac fua‐
jarewec irec dâŋ binaŋ ninic sininic ecnehuc mumbiŋ: 30 “Mâreŋ rambeŋ
irec ŋicbomboŋ e dâŋ hâhâwicne enârehuc, ‘ŋoŋe docbapa’ iŋuc muhuc
kâpâcwâru ficko râec‐nâpowec. 31 Iŋuc enâreme ʒiŋuc âzâcnembeŋ: ‘Nâŋe
ŋic wamane, nâŋe docbapa aricne. 32 Nâŋe hahac ɋa 12 mamac‐nâŋecte
ŋokâfâc, mocjahazi mârâc jaha sifuckewec â ɋaʒâc‐nâŋec e ine Kanaaŋ
mâreŋko mamac‐nâŋechec jukac.’ 33 Iŋuc mupene mâreŋ irec ŋicbomboŋ
e ʒiŋuc nâzâwec: ‘Ŋoŋe ŋic wamane me mâcne, irec fuŋne ʒiŋuc ehuc
bataniŋkepie honezepac: Ŋoŋeraonec mocsâkoazi ʒira juha gâcne ŋoŋe
wiacfâc‐ŋeŋic jaŋe nânâre hâmo sipiric enʒipiŋte padi wiac rorâ baraniŋ.
34 Juku ine ɋaʒâc‐ŋeŋic jowa warenʒepieŋ, eme ŋoŋe docbapa mâcne,
ŋic wamane jueŋgopieŋ, irec fuŋne hone tarazepac. Iŋuc epie hahac‐
ŋeŋic bârisie‐ŋarepe ŋoŋe mâreŋ ʒira rambaŋ juhuc rac warec ezo murâ
enʒepieŋ.’ ”

35Eme jaŋe ru sâc târu‐jeŋickonec padi hoŋkehapiemimoneŋ kânoŋ‐jeŋic
moneŋhec wahame bâfuanʒepieŋ i! Eme motec jaŋe mecne, mamac‐jeŋic
mecne, moneŋ kânoŋ moneŋhec honerâ hâwic‐jopawec. 36 Eme mamac‐
jeŋic Jakobozi ʒiŋuc jazawec: “Ŋoŋe ŋokâfâc‐nane nowac rofâreniŋmu,
Josefezi sifuckewec, Simeoŋzi mocwâc mi junarekac, ehame Benjamiŋ e

wâc iŋuc jaha jowa razo muŋgopieŋ. Busâqoc wiac i sasawa fai‐naneo
fekac.” 37 Iŋuc mume Rubeŋzi âzâcnewec: “No Benjamiŋ mocwâc mi
bârisie‐garepemuo ine okacne ŋokâ jahec‐nane sâcne qâhâmoc‐jofazemec.
Irec sifu e nore meo râec, eme no sâcne bârisie‐garepemu.” 38 Eki
ine muwec: “Ŋokâ‐ nane e ŋoŋehec mi rajâmbâŋkeocmu, hahac‐ ticnezi
hamowecte e buc mac junarekac. Ŋoŋe hata raniŋmu ira wiac hâhâwicne
moc fuacneme no jaŋɋâŋheczi busâqocko hâmope kiŋnane ŋoŋere faio
feocmu.”

43
Josefe hahacfâcne jaŋe Aigita mâreŋko rapie jajahec ewec

1 Roroc neŋgocne jâmbâŋ Kanaaŋ mâreŋ sâcke‐fârerâ fohuc juwec.
2 Eme Aigita mâreŋkonec nânâ bawarembiŋ i nâpie omaeme mamac‐
jeŋiczi ʒiŋuc jazawec: “Ŋoŋe nânâ‐nâŋec gâcne furine baniŋte mocwâc
ranʒepieŋ.” 3 Mume Judazi ʒiŋuc âzâcnewec: “Ŋic e dâŋ mupaŋkehuc
ʒiŋuc nâzâwec: ‘Ŋoŋe ɋaŋeŋic tâmiric nore maio mocwâc mi fuanʒepieŋ.’
4 Irec go ɋanâŋec e nâŋehec mâmâc ranaŋte mana‐nârecmuo ine sâcne
ra nânâ furine bagarenaŋmu. 5 E sakare‐ nârecmuo ine ŋic e ʒiŋuc
muwecte mi ranaŋmu: ‘Ŋoŋe ɋaŋeŋic tâmiric nore maio mocwâc mi fua‐
jâmbâŋkenʒepieŋ.’ ” 6Eme Israezi muwec: “Ŋoŋewemocte bunaneo bahuc,
ɋaŋeŋicte biŋe ŋic e âzâcnembiŋ?” 7Mume mumbiŋ: “Ŋic e nâŋe nâŋâcne
â wiacfâc‐nâŋec ŋoŋere mu indiŋ enârehuc muwec: ‘Mamac‐ŋeŋic jukac
me? Erâ ɋaŋeŋic moc jukac me weniŋuc?’ Iŋuc eme juŋgopeneŋ sâc
irec dâŋ âzâcne‐fârembeŋ. Eme eki, ‘Ɋaŋeŋic jowa warenʒepieŋ,’ iŋuc
muocmu, i wemocko mananʒapeŋ.” 8 Eme Judazi mamac‐ ticne Israe
âzâcnewec: “Motec e norao râetec ʒawierâ fahare ranʒepeneŋ. Eme
nâŋe mecne, go mecne, naru motecfâc‐nâŋec jaŋe mecne, nâŋâc hâmo
sipiric mi enʒepeneŋ. 9 No ere riŋ rohape risie‐gareocte mupaŋkekopac,
me bârisie‐garerâ maŋfuŋgao mi râepemuo ine irec kiŋ i fai‐naneo feme
âsickerâ juhape juju dameŋ‐nane tarazejec. 10 Nâŋe irec maŋjahec boc mi
enʒapeŋ muzac ine huc wefuc epene biac arec jajahec ezac.”

11 Eme mamac‐ jeŋic Israe e ʒiŋuc jazawec: “Iŋuc eene fokacko ine
ʒiŋuc enʒepieŋ: Mâreŋ ʒira wiac fuaekac irecnec gâcne biaŋne kecʒiŋuc
bâwosâerâ târu‐ŋeŋicko ŋierâ ŋic erao bara tahackenʒepieŋ: Wokemaŋ
biaŋ, gumi, baŋac, jâcsâŋiŋ, kaŋa â fâric. 12 Erâ moneŋ ɋâricne â mârâc
târu‐ŋeŋicko nânâ fainao ŋiekicne i mâmâc baranʒepieŋ, i bâbâsifuc moc
fuawec mecne. 13 Erâ wâc ɋaŋeŋic jowahuc ŋic erao mocwâc ranʒepieŋ.
14Anutu bapafâre eki ine ŋic ere maio roroŋ sasabec eŋarehuc hahac‐ŋeŋic
mecne, Benjamiŋ mecne bârisie‐ŋarehuc sorec‐ŋopame risie warenʒepieŋ.
No ine naru motecheczi naru motec tâmiric tinac juekopac hâcne.”

15 Eme ŋic jaŋe taha mecne, moneŋ ɋâricne â raŋɋane mecne rorâ
Benjamiŋ jowapie Aigita mâreŋko rahuc juku Josefere maio fuambiŋ.
16 Eme Josefezi Benjamiŋ jaŋehec jume honerâ ficsoŋaŋ‐ ticne âzâcnerâ
muwec: “Go ŋic jaŋe ficko jowac‐jopa fec, erâ qowi hezurâ tiwâ bâzi râe
bâmoc etec jaŋe ʒoaŋte nânâ nohec mâmâc nânʒepeneŋ.” 17 Eme ŋic e
Josefezimuwec sâc efârewec, erâ ŋic jowac‐jopameficko fembiŋ. 18 Jaŋe ine
Josefere ficko râec‐jopakicnere hâwic‐jopame mumbiŋ: “Bâbâni warepene
târu‐nâŋecko moneŋ mocwâc bârisierâ ŋie‐nârekicne moneŋ irec erâ ʒira

râec‐nâpoŋgopieŋ: nâŋâc ʒira ŋehapene wefu niŋgiŋ‐nâpohuc kiŋaŋ qaqa
bacnâponiŋmu â doŋgifâc‐nâŋec nâwoc roniŋmu.” 19 Irec Josefere ficsoŋoŋ
juwec ŋic erao rarâ ficmotâcko domaha 20 ʒiŋuc âzâcnembiŋ: “O bomboŋ‐
nâŋec. Nâŋe mârâc nânâ furine banaŋte warembeŋ. 21 Eme ra juku fic
fombeŋ ira fisirâ târu‐nâŋec firuerâ mi târu sâc moneŋ nânâ faio fome
bâfuanʒepeneŋ i! Eme moneŋ i hâcne mocwâc bawarembeneŋ. 22 Â nânâ
furine banaŋte moneŋ ɋâricne mâmâc bafisimbeneŋ wâc. Moneŋ‐nâŋec
mozi târu‐nâŋecko ŋiewec i mi manaŋgopeneŋ.” 23Eki ine muwec: “I sâcne,
mi hâwic‐ŋopaoc, ŋoŋere â mamac‐ŋeŋicte Anutu eki hâcne târu‐ŋeŋicko
wiac furi sâko ŋarewec, moneŋ‐ŋeŋiczi norao sâcne fisiwec.” Iŋuc murâ
Simeoŋ jaŋerao jowa wahawec. 24 Erâ Josefere ficko jowac‐jopa ferâ kike‐
jeŋic ʒureniŋte opâ fia‐jarewec, erâ doŋgifâc‐jeŋic nânâ gumec‐jopawec.
25Eme jaŋe Josefezi nânârewareoctewoŋec juhuc, ere tahawiac bafisimbiŋ
i râe biric embiŋ; jaŋe ficmaŋne ira nânâ nâniŋte mukicne irec biŋe biac
manambiŋ hâcne.

26Eme Josefe e wareme taha wiac bajumbiŋ i bafe râcnerâ ere maŋfuŋko
fodapembiŋ. 27 Eki ine mu indiŋ ejarehuc muwec: “Mamac raŋɋa‐ŋeŋicte
nazambiŋ e weniŋuc jukac? Sâcne jukac me?” 28 Jaŋe mumbiŋ:
“Kiŋaŋŋicge, mamac‐nâŋec hâcne, e sâcne mac jukac.” Iŋuc murâ dieŋzi
hecnehuc fodapembiŋ. 29 Eme eki qâhâŋnerâ ɋaticne Benjamiŋ honerâ
muwec: “Ɋaʒâc‐ŋeŋicte dâŋ nazambiŋ ʒine hâcne me?” Erâ muwec:
“Motec‐mae, Anutuzi ehâmo‐garezejec.” 30 Josefe e iŋucmurâ biac e jahacne
ficmaŋko raʒiwec, ɋaticne honerâ bu heheric ecneha kiozo ewec irec. Erâ
ira kiowec. 31 Erâ ʒâŋe mai‐ticne ʒurerâ mocwâc waha sanaŋkerâ muwec:
“Nânâ râeniŋ!” 32 Eme e nânâ buc râcnehuc jaŋe iŋuc jaha buc jarembiŋ,
erâ Aigita ŋic ehec mâmâc nânâ nâhuc ŋembiŋ jaŋe iŋuc jaha buc jarembiŋ.
Aigita ŋic jaŋe Hebiraio ŋic jaŋehec nânâ mi nâniŋte aka fowec hâcne,
Aigita ŋic jaŋe irec manapie mamakâcne ewec. 33 Eme Josefe e ŋifec ŋeha
jaŋe ŋifec mârâc motec erao fuŋkerâ biric‐jopa rakupie ʒâhec motec erao
tarawec, fua rambiŋ irec sâcko biric‐jopapie ŋerambiŋ hâcne. Eme jaŋe irec
hohonec erâ wareckembiŋ. 34 Josefezi ine mume e jahacne teboonec nânâ
rorâ jarembiŋ. Ehuc gâcne jaŋere wâŋ wâŋ râehuc Benjamiŋte 5, 5, iŋuc
râembiŋ. Eme jaŋe ehec nânâ â waiŋ opâ nâhuc bubiaŋ manambiŋ.

44
Josefezi hahacfâcne esâic‐jopawec

1 Eme Josefezi ficsoŋaŋ‐ticne ʒiŋuc âzâcnewec: “Go ŋic tâpiri‐jeŋicte sâc
manahuc padi târu‐jeŋicko fiatec huoc, erâmoneŋ‐jeŋic i ru sâc târu‐jeŋicko
padi fainao ŋie‐jarezemec. 2Râqâc‐nane, siliwazi bakicne, i ine ʒâhecmotec
ere târu micnao padire moneŋhec mâmâc ŋiezemec.” Eme Josefezi muwec
sâc efârewec. 3Hae fureme ŋic doŋgifâc‐jeŋic jaŋehec râec‐jopapie rambiŋ.
4 Eme hae beherâ rapie mi ʒoraha Josefezi ficsoŋaŋ‐ticne ʒiŋuc âzâcnewec:
“Ajoc, go ŋic jâpec‐jopa rac, erâ bâfuac‐joparâ ʒiŋuc jazac: ‘Ŋoŋe wiac
biaŋne eŋarekicnezi okacne wemocte sâqocne bazu‐narehuc râqâc‐nane
siliwazi bakicne i fiuc rombieŋ? 5 Bomboŋ‐nanezi râqâc ira hâcne opâ
nâekac, erâ i bajuhuc findaŋdâŋmuekac. Ŋoŋe iŋuc epie sâqorejec.’ ”

6 Eme e ra bâfuac‐joparâ dâŋ i hâcne jazawec. 7 Jaŋe ine dâŋ ʒiŋuc
bâtikiecnembiŋ: “Bomboŋ‐nâŋeczi wemocte dâŋ iŋucne nâzâkac? Nâŋe

wiac iŋucne moc mi eeŋgopeneŋ. 8 Nâŋe mârâc jaha târu‐nâŋec mic-
nao moneŋ bâfuambeŋ i Kanaaŋ mâreŋkonec barâ risie warembeŋ, irec
wemocko bomboŋgere fickonec siliwa me gol fiuc ronʒapeŋ? 9 Kiŋaŋ
qaqafâcge e me e erao bâfuacmu e hâmocte biŋe ezejec, ehame gâcne nâŋe
bomboŋ‐nâŋec gore kiŋaŋŋicfâc enʒepeneŋ.” 10 Eki muwec: “Muŋgopieŋ
iŋuc hâcne fuaoc, moc erao bâfuanaŋmu e hâcne kiŋaŋŋic‐nane ezejec,
gâcne ŋoŋe inemâc ra junʒepieŋ.” 11Eme jaŋe biac târu‐jeŋic rorâmâreŋko
hepie ŋeha firue‐fârembiŋ. 12 Eki ine mârâc motec erao fuŋkerâ târu sâc
basa raku ʒâhec motec erao basa tarawec, râqâc ine Benjamiŋte târuo
bâfuawec. 13 Iŋuc fuame jaŋe ŋaqi‐jeŋic bâsuckerâ târu wiac‐jeŋic doŋgi
faio râepie feme haeo risie fembiŋ.

14 Eme Josefe e ficko jaha juhame Juda â hahac ɋafâcne jaŋe fisirâ
maŋfuŋnao fodapembiŋ. 15 Eme Josefezi jazawec: “Ŋoŋe wemo mâsi
mo embieŋ? Ŋic moc no iŋucnezi findaŋdâŋ muhuc fuŋne‐ŋeŋic
bataniŋkeocmu, i ŋoŋe kâuc bambieŋ me?” 16 Eme Judazi muwec: “Nâŋe
bomboŋ‐nâŋec go wemo dâŋ moc gazanaŋmu, me Anutuzi kiŋaŋŋicfâcge
nâŋere kiŋ bataniŋkewecko ine wemo dâŋ moc mupene sâckeocmu? Man-
akic, ʒi bomboŋ‐ nâŋec gore kiŋaŋŋic eŋgopeneŋ hâcne, nâŋe mecne â
târu‐ticnao râqâc bâfuakicne ŋic e mâmâc.” 17 Eki ine muwec: “Iŋucmisac!
Târu‐ticnao râqâc bâfuakicne e sawa kiŋaŋŋic‐nane juzejec, gâcne ŋoŋe ine
wamao mamac‐ŋeŋictao sâcne ranʒepieŋ.”

18 Iŋuc mume Judazi mai ferâ muwec: “O bomboŋ‐nane, kiŋaŋŋicge no
gore maio dâŋ micafec jaha mupe manarâ buge mi wefuzejec, go Faraore
sâc jukic i! 19 Bomboŋ‐nâŋec go kiŋaŋŋicfâcge ʒiŋuc muhuc wio‐nâremeŋ:
‘Ŋoŋe mamac‐ŋeŋic me ɋaŋeŋic moc jukac me?’ 20 Eme nâŋe bomboŋ‐
nâŋec go ʒiŋuc gazambeŋ: ‘Nâŋemamac‐nâŋec jukac, erâ ŋicqizec erâ juha
ɋaʒâc‐nâŋec moc fuawec. E hahac fuŋfuŋ‐ticne hâmowec. Neŋgoc‐jekiczi
motec jajahec sawa rocjofawecte e mocsâkoa hâcne jukac, eme irec ma-
macnezi ere boc ecneekac.’ 21Goki ine kiŋaŋŋicfâcge nâŋe ʒiŋuc nâzâmeŋ:
‘Ŋoŋe jowapie wareme honezepac.’ 22 Nâŋe ine bomboŋ‐nâŋec go ʒiŋuc
gazambeŋ: ‘Motec e mamac‐ ticne sâcne mi beheocmu, beheme muzac
mamac‐ ticnezi hâmozac.’ 23 Eme go ʒiŋuc nâzâmeŋ: ‘Ɋaʒâc‐ŋeŋic e mi
wareocmuo ine nore maio mocwâc mi fua‐ jâmbâŋkenʒepieŋ.’ 24 Eme
nâŋe kiŋaŋŋicge, mamac‐nâŋec hâcne, erao risierâ gore dâŋ hâcne mu-
fuacnembeŋ. 25 Eme juku mamac‐nâŋeczi ʒiŋuc nâzâwec: ‘Ŋoŋe nânâ‐
nâŋec furine baniŋtemocwâc ranʒepieŋ.’ 26 Iŋucmume ʒiŋuc âzâcnembeŋ:
‘Nâŋe mâc mi ranaŋmu. Ɋaʒâc‐nâŋec e nâŋehec mâmâc ranaŋte mana‐
nâretec sâcne ranaŋmu. E tâmiric ine ŋic ere maio sâcne mocwâc mi
fuanaŋmu.’ 27 Iŋucmupene mamac‐nâŋeczi ʒiŋuc nâzâwec: ‘Ŋonâŋ‐nanezi
ŋokâ jajahec sawa rocjofawec i ŋoŋe manaŋgopieŋ. 28 Eme moc e behec-
nurâ sifuckeme ʒiŋuc mupo: E qowi mimicnezi kisuc qâsuckewec irec e
mocwâc mi honehuc jupozi jukopac. 29 Eme ʒi jukac e wâc nowac ropie
wiac moc fuacneme no jaŋɋâŋheczi busâqocko hâmope kiŋnane ŋoŋere faio
feocmu.’ 30 Irec no motec e tâmiric kiŋaŋŋicge, mamac‐nâŋec hâcne, erao
risiepemuo ine maŋticnezimotecte boc domaekacte 31motec hâcne basarâ
izia hâmoocmu. 32Kiŋaŋŋicge no, motec ere riŋ ropemurâ mamac‐nanerao
ʒiŋuc mupaŋkepo: ‘No mi bârisie‐garepemuo ine gore maio kiŋhec jaha
juhape hâmoc dameŋ‐nane maickezejec.’ 33 Irec ʒi kiŋaŋŋicge no motecte

âkehoc bomboŋ‐nane gore kiŋaŋ qahuc jupemurâ mana‐naretec moteczi
hahacfâcne jaŋehec risiezejec. 34 No motec e tâmiric wemocko mamac‐
nanerao risie rapemu. No mamac‐nane wiac iŋucne fuacneme honezore
hâwicnu sâqorekac.”

45
Josefezi fuŋne‐ticne mujaŋgeŋkewec

1 Eme Josefe e orâŋkerâ domambiŋ ŋic i jaŋere maio bu heheric ecneme
ʒiŋuc muwec: “Ŋic ejarepie hufâreniŋ.” Iŋuc mume hufârepie Josefezi
hahacfâcne fuŋne‐ticne mutaniŋke‐jarewec. 2 Eme ki kâcɋene kiowecte
Aigita ŋic jaŋe manambiŋ, â Faraore ficko jumbiŋ jaŋe wâc mâmâc mana‐
fârembiŋ. 3 Eme Josefezi hahacfâcne ʒiŋuc jazawec: “No Josefe, mamac‐
nane jukac me?” Hahacfâcne jaŋe ine fâfâre sâqorehuc mâc bipic tatara
domambiŋ.

4 Ehame Josefezi hahacfâcne jazawec: “Ŋoŋe ware mai domaniŋ!” Eme
jaŋe rarâ mai domahapie ʒiŋuc muwec: “No ɋaŋeŋic Josefe, Aigita ŋic
jaŋerao râecnuhuc furi rombiŋ, no hâcne ʒi. 5 Eme ʒi mi hâwic‐ŋopaoc â
busâqoc boc mi mananiŋ, furi‐nane rohuc Aigita ŋic jaŋerao râecnumbiŋ
i no juju‐ŋeŋic dopeckepemurâ Anutuzi sorecnume bânie‐ŋarerâ warepo
hâcne. 6 Ʒi roroc foha biac jara jajahec tarakac, erâ he sarac â qa roro
mi ee mâc jufekuhapene ʒuhuckerâ jara 5 taraocmu. 7 Garikiŋfâc‐ŋeŋic
jaŋe mâreŋko mi omaeniŋte â ŋoŋeraonec bocjahazi mi hâhâmo jufehuc
juniŋteAnutuzi sorecnume bânie‐ŋarerâwarepo hâcne. 8 Irec ŋoŋemâcne,
Anutuzi sorecnume warepo, eki hâcne Farao mamac ecnehuc ficticnere
soŋaŋ â Aigita mâreŋ sâko irec ŋicbomboŋ jupemurâ râecnuwec. 9 Irec ʒi
bâruŋ jaha mamac‐nanerao risierâ âzâcnenʒepieŋ: ‘Ŋokâge Josefe e gore
dâŋ ʒiŋucmukac: Anutuzi Aigita mâreŋ sasawa irec ŋicbomboŋ râecnuwec,
irec go ŋeŋe râqâc mi ehuc biac norao warezemec. 10 Erâ Goseŋ mâreŋ
bembeŋko fokac ira ŋec juc ezemec, go mecne, ŋokâ ŋosafâcge mecne,
lama bulimakaofâcge mecne, erâ wiac fogarekac sasawa i mâmâc. 11 Go
ira juhaŋtec hone jauŋ egarepemu, i roroczi ʒuhuckerâ jara 5 foha go â
wiacfâcge erâ wiac jugarekac sasawa ŋoŋe tac qararacne erâ junʒipiŋte
iŋuc ezemec.’ 12No nahac ŋoŋehec dâŋ dâŋ ekopac i ŋoŋe ʒâŋe fâri‐ŋeŋiczi
honeŋgopieŋ erâ ɋanane Benjamiŋzi wâc honekac. 13 Eme Aigita mâreŋko
gie fekicne munarekicne bahuc jukopac i mecne, â wiac gâcne hone manac
embiŋ irec binaŋ mâmâc mamac‐nane bacne‐fârenʒepieŋ, ehuc biac jaha
jowawarenʒepieŋ.” 14 Iŋucmurâ ɋaticneBenjamiŋhec hâhâpoc ehuc kikioc
epic. 15 Eme hahacfâcne sasawa hâpo mickukuc ejarehuc kiowec. Iŋuc
ejareme hahacfâcne jaŋe ehec dâŋ dâŋ embiŋ.

16 Eme Faraore ficko dâŋ biŋe ʒiŋuc ra fisiwec: “Josefe hahacfâcne jaŋe
warembieŋ.” Eme Farao â kiŋaŋŋicfâcne jaŋe biŋe i manarâ bujeŋic
biaŋkewec. 17 Eme Faraozi Josefe âzâcnewec: “Hahacfâcge ʒiŋuc jazac:
‘Ŋoŋe becâsicfâc‐ŋeŋic jaŋere faio nânâ mafa râepie feme Kanaaŋ mâreŋko
risierâ 18 mamac‐ ŋeŋic â ŋonâŋ naru motecfâc‐ŋeŋic norao jowac‐ jopa
warenʒepieŋ. Eme Aigita mâreŋkomâriri sâko fokac i hâcne ŋarepemâreŋ
ʒirec nânâ qowi nâ bac enʒepieŋ.’ 19 Go ine ʒiŋuc jazacmurâ gazakopac:
‘Ŋoŋe ŋonâŋ motecfâc‐ŋeŋic jaŋere erâ Aigita mâreŋkonec keretac bararâ
mamac‐ŋeŋic jowa warenʒepieŋ. 20 Erâ wâc wiac‐ŋeŋic gâcnere mana



FUFUA 45:21 64 FUFUA 46:20

mezac mi enʒepieŋ, Aigita mâreŋ sâkoo wiac fâri biaŋ jâmbâŋ fuaekac izi
ŋoŋere biŋe ezejec.’ ”

21 Eme Israe ŋokâfâcne jaŋe iŋuc hâcne embiŋ. Ehame Josefe e Faraore
micte keretac â hatare nâsiŋ jarewec. 22 Erâ ru sâc hombaŋ ŋaqi moc-
jaha mocjaha jarehuc Benjamiŋ ine hombaŋ ŋaqi 5 â siliwa moneŋ 300
râcnewec. 23 Ehuc mamac‐ ticnere ine doŋgi 10, fainao Aigita mâreŋte
wiac fâri biaŋ râekicne jaŋe mecne â doŋgi ŋokacne 10 padi â poroŋ â
hatare nâsiŋhec jaŋemâmâc râec‐jopame rambiŋ. 24 Iŋuc ehuc hahacfâcne
râec‐jopahuc ʒiŋuc jazawec: “Ŋoŋe hatao rahucmumuhehecmi enʒepieŋ.”
25 Iŋuc ejareme jaŋe Aigita mâreŋkonec fahare raku Kanaaŋ mâreŋko
mamac‐ jeŋic Jakoborao fisimbiŋ. 26 Fisirâ dâŋ binaŋ ʒiŋuc ecnembiŋ:
“Josefe e jukac, ehuc Aigita mâreŋ sasawa irec ŋicbomboŋ jukac hâcne.”
E ine dâŋjeŋicte maname fârine mi eha maŋticne gâckewec. 27 Ehame
jaŋe Josefezi dâŋ jazawec sâc âzâcne‐fârembiŋ. Eme Josefezi mamac‐ticne
roocte keretac râewec i ware fisime mamac‐jeŋic Jakobozi honerâ maŋne
fie ruruckewec. 28 Eme muwec: “Sâcne, ŋokâ‐nane Josefe jukac, no mi
honehuc hâmozipore biac ra honezepac.”

46
Jakobozi Aigita mâreŋko rawec

1 Eme Israe e wiac‐ticne sasawa ame susuckerâ ra Bere‐Seba haeo fisirâ
mamac‐ticne Isakare Anutu bâzi rikecnewec. 2 Eme Anutuzi guŋko Israe
ʒiŋuc âzâcnewec: “Jakobo, Jakobo!” Eki ine muwec: “No ʒi.” 3 Eme
muwec: “Nomamacgere Anutu. Go Aigita mâreŋko racmurâmi hâwicguoc,
no ira basawecgupe ŋicguru sâko ezemec. 4 No gohec mâmâc Aigita
mâreŋko ra jupemu, erâ juku irecnec mocwâc bârisiecgupemu, Josefezi
ine ʒâŋege bâhâpozejec.” 5 Iŋuc âzâcneme Jakobo e Bere‐ Seba haeonec
fahareme ŋokâfâcne jaŋemamac‐jeŋicmecne, naru motecfâc‐jeŋicmecne,
ŋonâŋfâc‐jeŋic mecne mâmâc keretac faio râec‐jopapie fembiŋ. Faraozi
Jakobo roocte keretac râeme warewec, ira hâcne. 6 Erâ qowifâc‐jeŋic
â mafa wiac‐ jeŋic Kanaaŋ mâreŋko hurembiŋ i mâmâc rocjoparâ raku
Aigita mâreŋko fisimbiŋ. Jakobo â ɋâricfâc‐ticne sasawa 7 ŋokâ otâfâcne
â ŋosafâcne hâcne Aigita mâreŋko bacjopa rawec.

8 Ʒi ine Israe ɋâricfâcne Aigita mâreŋko fisimbiŋ jaŋere ʒâŋe biri, Jakobo
â ŋokâfâcne hâcne: Mârâc ŋokâ‐ticne Rubeŋ. 9 Rubeŋ ŋokâfâcne ine ʒiŋuc:
Hanoki, Palu, Hezoroŋ â Karami. 10 Simeoŋ ere ŋokâfâc ʒiŋuc: Jemuele,
Jamiŋ, Ohada, Jakiŋ erâ Kanaaŋ ŋokac ere ŋokâ Saulu. 11 Lewire ŋokâfâc
ʒiŋuc: Geresoŋ, Kohati â Merari. 12 Juda ere ŋokâfâc ʒiŋuc: Ero, Onaŋ,
Sela, Pereze â Sera. Ero â Onaŋ jahe ine biac Kanaaŋ mâreŋko hâmopic.
Eme Pereze ere ŋokâ jajahec ʒiŋuc jupic: Hezoroŋ â Hamulu. 13 Isasa ere
ŋokâfâc ʒiŋuc: Tola, Puwa, Jasubu â Simoroŋ. 14 Sebuloŋ ere ŋokâfâc:
Serede, Eloŋ, â Jalele. 15 Leazi Mesopotamia mâreŋko Jakobore ŋokâ
rocjopawec ine hâcne, erâ otâ‐ticne Sine mâmâc; qâhâckepene naru motec
33 eŋgopieŋ. 16 Erâ Gadere ŋokâfâc: Ʒifioŋ, Kagi, Suni, Eziboŋ, Eri, Arodi â
Areli. 17Ase ere ŋokâfâc ʒiŋuc: Imina, Isiwa, Isiwi, Beria â seŋjeŋic Sera. Erâ
Beria ŋokâ jahec‐ticne Hebere â Malikiele. 18 Labaŋzi otâ‐ticne Lea Silipa
râcnewec, e Jakobore ŋokâfâc 16 rocjopawec hâcne. 19 Jakobo ŋonâŋ‐ticne
Rahe ere ŋokâ ine Josefe â Benjamiŋ. 20 Josefe e ine Aigita mâreŋko ŋokâ

jajahec fuacnepic, ʒâŋe‐jekic Manase â Eferaim. Ine Oŋ haeonec taha bapa
Potifera ere otâ Asinatizi rocjafawec. 21 Benjamiŋte ŋokâfâc ine ʒiŋuc:
Bela, Bekere, Asibele, Gera, Naemaŋ, Eki, Rosi, Mupim, Hupim â Arada.
22 Rahe e Jakobore ŋokâfâc 14 i jaŋe hâcne rocjopawec. 23 Daŋ ere ŋokâ
Husim mocjaha. 24 Naftali ere ŋokâfâc ʒiŋuc: Jazele, Guni, Jezera â Silem.
25Labaŋzi otâ‐ticne Rahe Biliha râcnewec eki Jakobore ŋokâfâc rocjopawec
jaŋere ʒare 7 hâcne. 26 Ŋic ŋokac sasawa, Jakobore bifuŋko fuambiŋ erâ
Aigita mâreŋko ra fisimbiŋ, jaŋere ʒare qâhâckepene 66 ekac. Jakobo
ŋokâfâc‐ticne jaŋere ŋonâŋfâc ine jaŋerao mi ʒuhuc‐jopakicne. 27 Josefere
ŋokâ, Aigita mâreŋko fuacnepic ine jajahec sawa. Jakobore wiacfâc Aigita
mâreŋko fisi‐fârembiŋ jaŋere ʒare 70 hâcne.

28 Jakobo e Juda soreme Joseferao bânierâ rawec, i biŋe âzâcneme Goseŋ
mâreŋko raocte iŋuc ewec. 29 Josefezi mume keretac baʒawiecnepie
mamac‐ticne Israe bâfuaocte Goseŋ mâreŋko rawec. Ra bâfuarâ hâpohuc
boc kiowec. 30Eme Israezi Josefe âzâcnewec: “Go juhaŋtec jaha ʒâŋemaige
honekopacte ʒi sâcne afeckerâ hâmopemu.” 31 Eme Josefezi hahacfâcne â
mamac‐ticnere wiacfâc ʒiŋuc jazawec: “No ra Farao dâŋ binaŋ ecnehuc
ʒiŋuc âzâcnepemu: ‘Hahacfâc‐nane â mamac‐nanere wiacfâc jaŋe Kanaaŋ
mâreŋko jumbiŋzi norao ware fisimbiŋ. 32 Erâ jaŋe lama soŋaŋ juhuc
bulimakao gie baeŋgopieŋwâc, irec lama â bulimakaofâc‐jeŋic â wiac‐jeŋic
sasawa amec‐jopa warembiŋ.’ 33Eme Faraozi hefârec‐ŋoparâ, ‘Ŋoŋewemo
gie bahuc jueŋgopieŋ,’ 34 iŋuc wio‐ŋareme ʒiŋuc âzâcnenʒepieŋ: ‘Kiŋaŋ
qaqafâcge nâŋemamacfâc‐nâŋec jaŋe iŋucne ɋie‐nâŋeckonecteaŋ qowi gie
bapa jumbeŋzi jueŋgopeneŋ.’ Ŋoŋe iŋuc âzâcnepie Goseŋ mâreŋko juniŋte
mana‐ŋareocmu; i Aigita ŋic jaŋe lama bulimakao soŋaŋ jaŋere manapie
mamakâcne eekac irec.”

47
Jakobozi Faraore maio fuawec

1 Josefe e iŋuc murâ ra Farao biŋedâŋ ʒiŋuc muhuc âzâcnewec: “Mamac
hahacfâc‐nane â bulimakaofâc‐jeŋic erâ wiac sasawa‐ jeŋic jaŋe Kanaaŋ
mâreŋkonec warembiŋ Goseŋ mâreŋko juŋgopieŋ.” 2 Erâ hahacfâcne
jaŋeraonec 5 rocjoparâ Faraore maio râec‐jopame domambiŋ. 3 Eme
Faraozi Josefe hahacfâcne ʒiŋuc wio‐ jarewec: “Ŋoŋe wemo gie bahuc
jueŋgopieŋ?” Iŋuc wio‐ jareme ʒiŋuc âzâcnembiŋ: “Kiŋaŋŋicfâcge nâŋe
mamacfâc‐nâŋec jaŋe iŋucne lama soŋaŋ jueŋgopeneŋ.” 4 Erâ ʒuhuckerâ
Farao ʒiŋuc âzâcnembiŋ: “Nâŋe mâreŋ ʒira jaba junaŋte warembeŋ.
Kanaaŋ mâreŋko roroc qaŋqaŋ fuarâ fokacte kiŋaŋŋicfâcge nâŋere lamazi
nânâ basambiŋ. Eme irec hâcne kiŋaŋŋicfâcge nâŋe Goseŋ mâreŋko
juzo muŋgopeneŋ.” 5 Eme Faraozi Josefe âzâcnewec: “Mamac hahacfâcge
jaŋe gorao sâcne warembiŋ. 6 Aigita mâreŋ i gore meo râekicne, irec
mamac hahacfâcge mâreŋ dâkâne biaŋnao râec‐jopazemec, jaŋe Goseŋ
mâreŋ hâcne mujaretec sâcne juniŋmu. Ehame go jaŋere ŋondeŋkonec ŋic
ʒoɋachec moc manac‐jopakicko no nahacne qowi guru irec soŋaŋ juniŋte
râec‐jopazemec.”

7Eme irec faicnao Josefezi mamac‐ticne Farao jâutuocte erao jowa fewec;
eme Jakobozi Farao jambuŋkewec. 8 Eme Faraozi Jakobo wiocnewec: “Go
jarage wezimuc?” 9 Jakobozi Farao dâŋ ʒiŋuc bâtikiecnewec: “Mâreŋko

jaba juju‐nanere dameŋ jara 130 tarawec, i dameŋ bembeŋne mac erâ
sifu ʒâic busâqoc‐ticnehec. Erâ mamac ŋosafâc‐nane jaŋe mâreŋko jaba
juju‐jeŋicte dameŋ ʒoricne, no irec sâc mi bâfuakopac.” 10 Jakobo e iŋuc
murâ Farao jambuŋkerâ rawec. 11 Josefezi ine mamac hahacfâcne fic
hae bâfua‐jarehuc Aigita mâreŋte dâkâne moc jaŋe jaŋacne biŋe eocte
qikiŋne‐jarewec. Mâreŋ i mâreŋ biaŋne jâmbâŋ, Faraozi muwec sâc,
Ramesesi mâreŋ hâcne. 12Erâ Josefe emamac hahacfâcne âmamac‐ticnere
wiacfâc sasawa naru motecfâc‐jeŋic jaŋere sâcko nânâ wiac râe‐jarewec.

Josefezi Aigita mâreŋ soŋaŋkewec
13 Eme mâreŋ sâc nânâ poroŋ basambiŋ, roroc qaŋqaŋ jaha fome Aigita

mâreŋ â Kanaaŋ mâreŋ irec rune jaŋe nânâre hâmo sipiric embiŋ hâcne.
14 Josefezi ine Aigita â Kanaaŋ mâreŋkonec nânâ furire moneŋ warewec
i sasawa ro qâzuc ewec. Erâ moneŋ i Faraore ficko bafewec. 15 Eme
juku Aigita mareŋko mecne, Kanaaŋ mâreŋko mecne moneŋ omaeme ŋic
jaŋe Joseferao fisirâ mumbiŋ: “Go nânâ bâfua‐nârec! Nâŋe wemocte
gore maio hâmo sipiric ehapene hone qâoma enâreekic? Moneŋ‐nâŋec
omaewec hâcne.” 16 Josefezi muwec: “Moneŋ omaekacko qowi wiac‐ŋeŋic
bacjopa wareniŋ, eme noni irec okacne nânâ ŋarepemu.” 17 Iŋuc mume
jaŋe qowifâc‐jeŋic bacjopa warepie becâsic â lama bulimakao erâ doŋgi
irec okacne nânâ jarewec. Jara ira hâcne iŋuc epie qowifâc‐jeŋic sasawa
izi nânâ kitâcne‐jareme gumec‐ jopawec. 18 Eme jara i tarame jara moc
ira mocwâc ware fisirâ ʒiŋuc âzâcnembiŋ: “Bomboŋ‐ nâŋec, nâŋe gore
maio fuŋne‐nâŋec wemocko hesoŋkenaŋmu: Moneŋzi omaewec erâ qowi
gurufâc‐nâŋec jaŋe biac gore biŋe embiŋ, irec sahac‐nâŋec â gie hesarac
mâreŋ‐nâŋec sawa bomboŋ‐nâŋec gore biŋe eocte fokac. 19Nâŋe nâŋâcne
mecne, â mâreŋ‐nâŋec mecne wemocte gore maio sipirickenaŋmu? Irec
nâŋe nâŋâcne â hesarac mâreŋ‐nâŋec nânâre furine bacnâpotecne Faraore
kiŋaŋ qanʒepeneŋ. Nâŋe hâmo sipiric epene mâreŋ tuhu fuazacte nânâ
ukicne nâretec gie he sarac enʒepeneŋ.”

20 Iŋuc mupie Josefezi Aigita mâreŋko hesarac mâreŋ sasawa furi bame
Faraore biŋe ewec. Roroc qaŋqaŋ foha nânâre boc hâmombiŋte Aigita ŋic
jaŋe ʒeŋgoma hesarac mâreŋ‐jeŋic furire qikiŋne‐fârembiŋ, eme mâreŋ i
Faraore biŋe efârewec. 21 Ehame Josefezi Aigita mâreŋ ŋifec â ŋifec, faic
â juwic ŋic jurambiŋ jaŋe sasawa Faraore kiŋaŋ qaqa bacjopa‐ fârewec.
22 Taha bapa jaŋere mâreŋ mocjaha ine furi mi bawec; jaŋe Faraonec
gie furi rombiŋ; irec Faraozi gie furi jarewec izi nânâ kitâcne‐jarewecte
mâreŋ‐jeŋic furiremi qikiŋnembiŋ. 23Eme Josefezi ŋic ŋokac ʒiŋuc jazawec:
“No miŋecgac ŋoŋe â mâreŋ wiac‐ŋeŋic furine bacŋopape Faraore biŋe
eŋgopieŋ, irec nânâ ukic ʒi rorâ gie he sarac eniŋ. 24 Eme juku fârine
fuame ine 5‐konec wâŋ i Faraore biŋe eha, 4 ŋaŋacne biŋe ezejec, i gie
mocwâc he sarac epie fârine fuame ŋaŋacne â wiacfâc‐ŋeŋic erâ naru
motecfâc‐ŋeŋic ŋoŋe nâniŋte iŋuc enʒepieŋ.” 25 Jaŋe mumbiŋ: “Go juju‐
nâŋec ŋezickekomec, irec juranaŋmu sâc bomboŋ‐nâŋec go honec‐nâpotec
biaŋkeme ine afeckerâ Farao kiŋaŋ qacnenaŋmu.” 26 Josefe e iŋuc hâcne
ehuc Aigita mâreŋ‐jeŋicko sâcmutâc ʒiŋuc râeme foweczi fokac: Nânâ wiac
5‐konec wâŋ i Faraore biŋe râezo. Taha bapa jaŋere mâreŋ sawa Faraore
biŋemi ewec.

Jakobo hâmoc dameŋ‐ticne bembeŋkewec

27 Iŋuc fuame Israe ŋic jaŋe Aigita mâreŋko, Goseŋ mâreŋko hâcne, ŋec
juc embiŋ, ehuc mâreŋ i rauckerâ fua sawec ehuc sawe mâririackembiŋ.
28 Eme Jakobo e Aigita mâreŋko jara 17 ʒuhuckerâ jufeku jara‐ ticne
147 bazuwec. 29 Eme hâmoc dameŋ‐ticne qândâŋkeme ŋokâ‐ticne Josefe
hefârerâ ʒiŋuc âzâcnewec: “Go bubiaŋwiacmoc enarecmurâ ʒiŋuc ezemec:
Mege gâjoŋ‐naneo râerâ jauŋnuhuc mupaŋke‐narec: Go Aigita mâreŋko
mi ducnuzemec. 30 No mamac ŋosafâc‐nane jaŋerao ʒuhuckerâ hâmope
Aigita mâreŋkonec bacnu rarâ jaŋere ʒâŋeruŋko ducnuzemec.” Eki muwec:
“Mukomec irec sâcko epemu.” 31 Eme muwec: “Mupaŋke‐narec!” Eme
mupaŋkecnewec. Eme Israe e fofo‐ticnere roŋgâŋkopec dapewec.

48
Jakobozi Josefere ŋokâ jahec jambuŋ‐jofawec

1 Juku Josefe biŋedâŋ ʒiŋucmuhuc âzâcnembiŋ: “Manakic, mamacge huc
bakac.” Eme ŋokâ jahec‐ticne Manase â Eferaim rocjofame rambiŋ. 2 Eme
Jakobo âzâcnembiŋ: “Manakic, ŋokâge Josefe ware fisijec.” Eme Jakobo
e sanaŋkehuc fofo‐ ticnao fahare ŋewec. 3 Erâ Josefe ʒiŋuc âzâcnewec:
“Anutu bapafâre e Lusi haeo fua‐narerâ jambuŋnuhuc 4 ʒiŋuc nazawec:
‘Manakic, no basawecgupe sawe mâririackezemec, erâ go ŋicguru sâko
ehaŋtec ɋâricfâcge jaŋe mâreŋ ʒi jarepe jaŋere biŋe esanaŋkezejec.’ 5 Irec
no Aigita mâreŋko mi warehape ŋokâ jahecge Aigita mâreŋko fuapic jahe
nore biŋe ezepirec. Eferaim â Manase jahe, Rubeŋ â Simeoŋ junarekopirec
jahere sâc jaha junarezepirec. 6Eme ʒâhec narumotec gâcne fua‐garembiŋ
jaŋe ine gore biŋe junʒepieŋ, jaŋemâreŋ biŋe qajarekicne ira juhapie jaŋe
jaŋacne ʒâŋemâcne, hahac jahec‐jeŋic jahere ʒâŋe sawa fuazejec. 7No ine
Mesopotamiamâreŋkonecwareku Efarata hae bâqiŋkehape Rahezi Kanaaŋ
mâreŋko hâmome, Efarata hatao, Betelehem hâcne, ira duckepo.”

8 Eme Israe e Josefe ŋokâ jahec‐ticne honec‐jofarâ wiowec: “Keci weni
jahe?” 9 Eme Josefezi mamac‐ticne ʒiŋuc âzâcnewec: “Ŋokâ jahec‐nane,
mâreŋ ʒira juhape Anutuzi narec‐ jofawec, jahe hâcne.” Eki muwec:
“Ejactetec warenic, eme jambuŋ‐ jofape.” 10 Israe e biac ŋicqizec ewecte
ʒâŋe‐ticne mâteŋkewec, irec wiac sâcne mi ʒâŋitawec. Eme ejacteme
maŋfuŋnao ra domahapire hâpo mumuduc ejactewec. 11 Erâ Josefe ʒiŋuc
âzâcnewec: “No ʒâŋe maige mocwâc honepemu i mi manasupo, eme ʒi
Anutuzi mana‐nareme ɋâric jahecge honec‐jofakopac wâc.” 12Eme Josefezi
qicticnaonec rocjofarâ mâreŋko fodapewec. 13 Erâ Josefe e mefâre‐ticnezi
Eferaim rorâ Israere meqanaopec râewec, erâmeqana‐ticnezi Manase rorâ
Israere mefâreopec râewec. 14 Eme Israezi meticne nowac gowac ehuc
mefâre‐ticne sicnerâ ʒâhecmotec Eferaimte qizecko râewec âmeqana‐ticne
Manasere qizecko râewec. 15 Erâ jambuŋ‐jofahuc kecʒiŋucmuwec:
“Mamac ŋosa jahec‐nane

Abraham â Isaka jahe Anuture maio jupic,
Anutu eki hâcne jambuŋ‐jofazejec,

Anutu, nore soŋaŋ juweczi jukac,
eki jambuŋ‐jofazejec.

16 Ʒârâ hâriŋ fuŋne fuŋne irecnec bataracnuwec,
aŋelo eki motec jahec ʒi jambuŋ‐jofame
nore ʒâŋezi jaherao fohuc juzejec.

Erâ mamac ŋosa jahec‐nane,
Abraham â Isaka jahere ʒâŋemâmâc.
Eme motec jahe mâreŋko sawe mâririackezepirec.”

17 Eme Josefe e, mamacnezi mefâre‐ticne Eferaimte qizecko râewec, i
honeme mi sâckeme mamac‐ ticnere me Eferaimte qizeckonec Manasere
qizecko râeocte rowec. 18 Ehuc muwec: “Mamac, iŋuc mâcne! Ʒizi mârâc
motec, irec mefârege ere qizecko râec.” 19Mamacnezi ine qatararâ muwec:
“Ŋokâ‐nane, no manakopac, no mana‐jâmbâŋkekopac. Manase e iŋuc jaha
ŋic fekicne juocmu â ɋâricfâc‐ticne jaŋe ŋicguru sâko eniŋmu, mâc ɋanezi
sirickeocmu â ere ɋâricfâc jaŋe ŋic gurune gurune erâ juniŋmu.” 20 Iŋuc
murâ ʒoaŋ ijaha jambuŋ‐jofahuc muwec:
“Ŋohere ʒâŋeo ɋetickehuc

Israe ŋic jaŋe jambuŋdâŋmuniŋte ʒiŋucmuniŋmu:
‘Anutu e Eferaim â Manase ehâmo‐jactewec

irec sâc jaha egarezejec.’ ”
E iŋuc muhuc Eferaim e Manasere fekicne râewec hâcne. 21 Israe e iŋuc
erâ Josefe ʒiŋuc âzâcnewec: “Manakic, no ʒi hâmozo ekopac, Anutuzi ine
ŋoŋehec juhuc juku jowac‐ŋopame apafâc‐ŋeŋic jaŋere mâreŋko mocwâc
risieniŋmu. 22 Eme no tiki moc, Amori ŋic tepe ʒikazi jopa jâpec ejarehuc
jowac ropo i hahacfâcge jaŋemâcne, go hâcne qikiŋne‐garekopac.”

49
Jakobozi ŋokâfâcne jaŋere findaŋdâŋmuwec

1 Eme Jakobo e ŋokâfâcne hefârec‐joparâ ʒiŋuc muwec: “Ŋoŋe tu-
maŋneniŋ, eme jufeniŋmu dameŋ irec maŋnao wemo wiac fua‐ŋarezokac
irec dâŋ ŋazazepac.
2Ŋokâfâc‐nane, ŋoŋe tumaŋne‐fâreniŋ,

ehuc mamac‐ŋeŋic Israe norao hazec râeniŋ!
3 “Rubeŋ, go mârâc ŋokâ‐nane,

tâpiri â sasanaŋ‐nanere fârine bâbâni go hâcne,
go tâpiri â ʒai ʒonʒoŋge fekicne.

4Go opâzi roma baekac iŋuc emeŋ
irec fekicne sâkomi juzemec.

Go mamacge nore fofoo femeŋ
ehuc fofo i dameŋ ira gâc hecnemeŋ.

5 “Simeoŋ â Lewi ŋohe hahac ɋa,
ʒika‐ŋekiczi bâbâʒâic gie baekac.

6Maŋnanezi ŋohere tutumaŋ geŋkezejec,
mâro‐nanezi ŋohere guruo mi ʒuhuckezejec.

Ŋohe aaricte ŋic qâhâmoc‐jopapic
â maŋhazec gâc jaha bulimakao bâpuriŋ‐jopapic.

7Maŋʒoc‐ŋekiczimomori wânʒâŋ ekacte sâweckezo,
â aaric‐ŋekic hâhâwicne i mâmâc.

No Jakobore mâreŋko bâfâuc‐ŋofapemu
â Israe ŋic jaŋere ŋondeŋko bârâwiŋ‐ŋofapemu.

8 “Juda, go hahac ɋafâcge jaŋemu ʒeri egareniŋmu.
Megezi râsifâcge jaŋere upeo foocmu,
mamacgere ŋokâfâc jaŋe gorao dapeniŋmu.

9 Juda go laioŋ motec iŋucne
o ŋokâ‐nane, go soroŋ qaqa juhuc sokameŋ hâcne.

Go laioŋ ŋicne iŋucne waha fomanaekic,
erâ laioŋ ŋokacne iŋucnea,
mozi moc sâcne surucguocmu?

10Ŋicwofuŋ gunu i Juda goraonec mi râriezejec,
â micne gunu i kikegezi qafitackerâ ŋezemec.

Ehame tâpiri rugezi fisime
mâreŋ sâc ŋicne ŋicne jaŋemicne reŋke‐fâreniŋmu.

11Go doŋgige neŋgocne waiŋjâc fuŋnao niŋgiŋkehuc
doŋgimotecne tieŋnao niŋgiŋkeekic.

Go qorucge waiŋ opâo ʒureekic
â ŋaqige waiŋ hândâŋnere opâo heuruckeekic.

12 Ʒâŋe hândâŋge waiŋte erâ bâruŋkeekac
â micsiecge susure erâ qaŋqaŋ eekac.

13 “Sebuloŋ go hâwec heririŋko ŋec juc eekic,
go woke jaŋere siluŋ ehaŋ
magezi raku Sidoŋ hae mâreŋko tarakac.

14 “Isasa go doŋgi sasanaŋhec,
lama bulimakao sapa ŋoŋondeŋko foekic.

15Ŋeŋemana toma i aŋacne
â mâreŋ fomeŋ i biaŋne,

go iŋuc honerâ tagi hâpocmurâ ɋawege sicnehuc
jâiŋko gie irec kiŋaŋ qaqa emeŋ.

16 “Daŋ go Israe guru gâcne eeŋgopieŋ
jaŋere sâc jaha ehuc ŋic gurufâcge
jaŋere dâŋmutaraekic.

17Daŋ go sopâc homa
â kâteo qotâ juekac iŋucne erâ

becâsic kike kiririŋko kitec
fainao ŋeekac e rârâpe rândiŋke qazejec.

18O Wofuŋ, no bâbâpiaŋgere woŋec juekopac.
19 “Gade go râsifâcge jaŋe gu jâpec boc egareeŋgopieŋ,

goki ine kikeo kikeo ejarehuc jopa jâpec ejareekic jaha.
20 “Ase go nânâ qowi fofo dunduŋ fogareekac

irec nânâ wiac aŋac baŋacne kâdoc bacmu.

21 “Naftali go qowi rambaŋ jueŋgopieŋ iŋucne,
goki hâcne gae biaŋne hefuaekic.

22 “Josefe go jâc dutu ɋâri fâri raraunehec iŋucne,

jâc dutu ɋâri fâri rarauneheczi opâ mecko domaha
tieŋ taeŋnezi sac qambaraŋkehuc ŋeratieekac.

23 Tepeŋic jaŋe râsi fisirâ
surucguhuc tepe qâtâcnepie

24 go gahacne tepezi sifu qiriŋ tâmiric domawec
â megezi wâcmi tarawec;

i Jakobo nore Tâpiri runezi baficguwecte
â Israere soŋaŋ â haroŋaŋ ere ʒâŋeo roweckemeŋ irec.

25Mamacge nore Anutu e basanaŋguweczi baficguzejec,
Anutu bapafâre e sabecguweczi jambuŋguzejec.

E sambâŋkonecmâririzi jambuŋguzejec.
E mâreŋmaŋko opâre rowaŋ fokac izi jambuŋguzejec,
erâ kogoc fufua â moŋ i mâmâc jambuŋke‐garezejec.

26Mamacge nore jambuŋ i
tiki ŋeŋene irec sâc sirickehuc
tiki sanaŋ irec guec i mâmâc sirickekac.

Jambuŋ i sasawa Josefe gore faio ferâ fozejec,
hahacfâcge jaŋere guruonec rowosâecgukicne gore faio hâcne.

27 “Benjamiŋ go qâtomomori wânʒâŋ,
go furicte soroŋ qahuc nâekic
â ŋafeo ine nânâ qowi tucne fokac i bâtâc baekic.”

28Ŋic i sasawa jaŋe Israe ŋicguru 12 ine hâcne, erâmamac‐jeŋiczi jambuŋ‐
jopahuc dâŋ jazawec ine hâcne; ru sâc jambuŋdâŋ jazahuc buc buc jambuŋ‐
jopawec hâcne.

Jakobo hâmowec
29-30 Iŋuc erâ dâŋ mu qâmoc ejarehuc ʒiŋuc jazawec: “No

mimiŋnefâc‐nane jaŋerao rape ŋoŋe mamac ŋosafâc‐nane jaŋe
foŋgopieŋko ducnunʒepieŋ, ine KanaaŋmâreŋkoMamere ʒoaŋwewefunao
mâreŋ dâkâneMakepela ira Hitiŋic ʒâŋene Eferoŋ ere gieo hawec fokac ira
ducnunʒepieŋ. Gie i hâcne Abrahamzi Hitiŋic Eferoŋ eraonec ʒâŋeruŋte
biŋe furine bawec. 31 Ira Abraham â ŋonâŋ‐ticne Sara ducjofambiŋ, â Isaka
â ŋonâŋ‐ticne Rebeka ducjofambiŋ, erâ noni wâc Lea ira duckepo. 32Gie â
hawec i Hitiŋic jaŋeraonec furine bakicne.” 33 Eme Jakobo e ŋokâfâcne dâŋ
iŋuc jaza mutâc ejare‐ fârerâ kike jahec‐ ticne fofoo fâreme feme hâmorâ
mimiŋnefâc‐ticne jaŋe qâtec‐jopawec hâcne.

50
Jakobo duckembiŋ

1 Eme Josefezi mamac‐ ticne hâporâ kiohuc muduckewec. 2 Erâ kiŋaŋ
qaqafâcne â dotafâcne jaŋe mamac‐ ticnere sahac babasanaŋ wokemaŋ
ruacneniŋte mujarewec; eme jaŋe Israe wokemaŋ ruacnembiŋ. 3 Gie
i bahuc juhapie ŋafe ʒoaŋ 40 tarawec, dameŋ ʒora iŋuc hâcne gie i
bajumbieŋ. Eme Aigita ŋic jaŋe ere ki mamakuc ehapie ʒoaŋ 70 tarawec.

4Emekimamakuc dameŋ tarame Josefezi Faraowiacfâcne ʒiŋuc jazawec:
“Ŋoŋe bubiaŋ moc qanarezo murâ ine nore âkehoc Farao ʒiŋuc âzâcneniŋ:
5 Mamac‐nane e ʒiŋuc mupaŋkecnepemurâ muwec: No hâmope Kanaaŋ

mâreŋko qânâ hawec‐nane moc gufupo, ira ducnuzemec. No irec hâcne
rarâ mamac‐ nane duckerâ mocwâc risiezo mukopac.” 6 Eme Faraozi
muwec: “Murâ iŋuc ec, erâ mumupaŋ dâŋ mumeŋ irec sâcko mamacge
duckezemec.” 7 Eme Josefe e mamac‐ticne duckeocte rawec, ehame Farao
kiŋaŋŋicfâcne â ficticnere micnefâc â Aigita mâreŋkonec ŋic fekicne jaŋe
mecne, 8 erâ Josefe â Israe wiacfâc‐jekic mecne, jaŋe sasawa ehec mâmâc
rafârembiŋ. Naru motec piic piic â qowi â bulimakao wiac jaŋe sawa
ine Goseŋ mâreŋko behec‐jopapie jumbiŋ. 9 Keretac â becâsicko rarâ ŋic
ine mâmâc rapie biri ʒora jâmbâŋ ewec. 10 Eme jaŋe raku Goreŋ Atadi*
Jordaŋ opâ ocniŋucnao fokac, ira fisirâ soŋgâŋ bahuc ki kâcɋene kiombiŋ.
Ehame Josefezi mamac‐ ticnere erâ ki mamakuc eha ʒoaŋ 7 tarawec.
11 Iŋuc epie mâreŋ rune, Kanaaŋ ŋic hâcne, jaŋe hone manac erâ mumbiŋ:
“Aigita ŋic jaŋere ki mamakuc ine hâcne.” Eme irec hae mâreŋ irec ʒâŋe
AbeMiziraim† mueŋgopieŋ; mâreŋ i Jordaŋ opâ ocniŋucnao fokac. 12 Eme
Jakobo ŋokâfâcne jaŋewiac muwec sâc ecnembiŋ. 13 Jaŋe Kanaaŋmâreŋko
bararâ ine Mamere ʒoaŋ wewefunao Makepela mâreŋko hawec fowec,
Abrahamzi Hitiŋic Eferoŋ eraonec furine bawec, ira duckembiŋ. 14 Eme
Josefe e mamac‐ ticne duckeme tarame e jahacne mecne â hahacfâcne
mecne â gâcne sasawa ehec mamac‐ ticne duckeniŋte mâmâc rambiŋzi
Aigita mâreŋko risie‐fârembiŋ.

Josefezi hahacfâcne bâmiriŋ‐jopawec
15 Josefe hahacfâcne jaŋemamac‐jeŋic hâmome honerâ mumbiŋ: “Josefe

e wiac sâqocne ecnembeŋ sasawa irec juku qaisoc‐nâpohuc okacne wiac
moc nâreme!” 16 Iŋuc muhuc erao dâŋ kecʒiŋuc râepie rawec: “Ma-
macgezi hâmozo ehuc mutâcne‐nârerâ muwec: 17 ‘Josefe âzâcnenʒepieŋ,
hahacfâcge nâŋe wiac hehesicne egarembeŋ kiŋ bahac‐nâŋec i sifu be-
hezemec.’ Irec numu‐gareŋgopeneŋ hâcne, mamacgere Anutu ere kiŋaŋ
qaqafâc juŋgopeneŋte kiŋnâŋec behezemec.” Josefezi dâŋ i manarâ kiowec.
18Ehame hahacfâcne jaŋe jaŋacwâc rarâ Josefere maio fodaperâ mumbiŋ:
“Kiŋaŋ qaqafâcge nâŋe ʒi.” 19 Iŋuc epie Josefezi jazawec: “Mi hâwic‐ŋopaoc,
no Anuture dodomao mi domakopac. 20 Ŋoŋe jâmbomac norao wiac
sâqoreocte muhuc embiŋ, Anutuzi ine herisieme bibiaŋko rawec. Ŋic
bocjaha juju‐jeŋicte hata wiŋkeocte iŋuc manaha fuawec i miŋecgac tâtâc
honeŋgopeneŋ. 21 Irec mi hâwic‐ŋopaoc. No ŋaŋacne â ɋiefâc‐ŋeŋic hone
maiŋ eŋarehuc jupemu.” Iŋucmu baafec ejarehuc bâmiriŋ‐jopawec.

Josefe hâmowec
22Eme Josefe e jahacne â mamac‐ticnere kikefuŋ Aigita mâreŋko jumbiŋ.

Josefe ine jufeku jara 110 bazuwec. 23 Ehuc Eferaimtaonec apa ŋosafâcne
fuapie honec‐jopawec. ErâwâcManasere ŋokâMakiri ɋiefâcne qicjopawec.
24 Eme Josefezi hahacfâcne jaŋere ɋâricfâc ʒiŋuc jazawec: “No ʒi hâmozo
ekopac. Anutu e ine iqic‐ ŋopazokac. Ehuc mâreŋ ʒirecnec rocŋoparâ
jowac‐ ŋopa ra mâreŋ Abraham, Isaka â Jakobo mupaŋke‐jarewec ira
râec‐ŋopazokac.” 25 Eme Josefe e Israe ŋokâfâcne jaŋe Anuture maio
dâŋ mupaŋkecneniŋte ejarewec. Ʒiŋuc muwec: “Anutuzi iqic‐ŋopazokac
dameŋ ira siec‐nane barâ ranʒepieŋ.” 26 Eme Josefe e jara 110 bazurâ
* 50:10: Nâŋâcne dâŋko: Padi bâbâmârâŋ toma. † 50:11: Nâŋâcne dâŋko: Aigita ŋic jaŋere ki
mamakuc.

hâmowec. Hâmome sahac babasanaŋ wokemaŋ ruacnerâ Aigita mâreŋko
qâŋɋâŋ‐ticne katapa mocko râepie fowec.

WAHA RARA
MITI RAŊɊAnerepapia qizec namba 2 irec ʒâŋeWAHARARA iŋuc fuakac.

Ʒâŋe i gaŋ 13 â gaŋ 19 ombâŋne 1 ira fuakac. Papia irec maŋnao Israe ŋic
jaŋere binaŋ ʒuhuckerâ ʒiŋuc fokac: Mose e fuarâ sokame Wofuŋzi Israe
ŋicfâc‐ticne Faraore meonec batarac‐ jopaocte manasuhuc Mose soreme
hahac‐ ticne Aroŋ ehec jojowac erâ Aigita ŋic jaŋere ŋicwofuŋ Farao e
fuacnepic. Erâ ere maio dâŋgie sâko bakupire Farao e qaqatara gie bâipie
feku Wofuŋ dockecnerâ Israe ŋicguru râec‐jopame jaŋe Aigita mâreŋkonec
waha rambiŋ, mâreŋ burocnao. Raku Sinai tikio fisimbiŋ. Binaŋ sasawa i
hâcneWAHA RARA papiao qâreŋkekicne fokac.
Erâ i sawa mâcne, Israe ŋic juju â eebapa‐ jeŋicte fuŋne i mâmâc mu-

taniŋkekicne fokac. Jaŋe mâreŋ burocnao wiac ŋemâcne gâcne fua‐jareme
mamanasiŋ‐jeŋic goroŋkeme Wofuŋ râpeckezo embiŋ â micne jahec‐jeŋic
Mose â Aroŋ mu kâroŋ boc ejactembiŋ. Ehame Wofuŋ Anutu e buuruc
â erâ‐eesanaŋ‐ticnere erâ sifu mi bebehec‐jopa mâsi fuŋne fuŋne bahuc
bafic‐jopahuc juwec. Ehucwâc Sâcmutâc Sanaŋ Teŋ jarehuc jaŋehec ʒâʒâfic
ewec, â qoruc boze bapie ŋondeŋ‐jeŋicko ŋeŋe juju eoctemupaŋke‐jarewec.
Ine hâcne, Israe ŋic jaŋeWofuŋ‐jeŋic behezo ehapie eki mi behec‐jopawec,
jaŋe kiŋ bahac bâfuahapie eki akic‐jopahuc maŋjauŋ‐ticnere fuŋne jaŋerao
bataniŋkewec. Papiare dâŋqizecne ʒiŋuc honeŋgopeneŋ: Anutuzi hâcne
Wofuŋ jukac, eki Israe ŋic kâpâcwâruonec batarac‐joparâ e jahacne ŋicguru
erâ juniŋte giene bawec.
Dâŋ neŋgocne neŋgocne gaŋ sâc kecʒiŋuc forakac:
Wah 1:1–7. I mumuʒâwe dâŋ.
Wah 2:8—Wah 7:7. Ira Israe ŋic jaŋe Aigita mâreŋko fific bacjopa‐kicne
irec dâŋ fokac.

Wah 7:8—Wah 13:16. Ira ine Anutuzi mume Aigita ŋic jaŋerao okacne
wiac hâhâwicne fuŋne fuŋne fuawec irec binaŋ fokac.

Wah 13:17—Wah 18. Israe ŋic jaŋe Aigita mâreŋkonec waha rambiŋ irec
dâŋ.

Wah 19 —24. Sinai tikio ʒâʒâfic fuawec, eme ʒâʒâfic irec dâŋmiti,
Sâcmutâc Sanaŋ Teŋ hâcne, i Anutuzi Mose râcnewec, irec dâŋ.

Wah 25—31. Qoruc boze bapa erâ taha bapa fufua irec sâcmutâc.
Wah 32:1 —Wah 35:3. Ʒâʒâfic raŋɋane qâsuapie mocwâc
heɋâre‐jarekicne.

Wah 35:4 —Wah 40. Tiri boze irec babaʒawie gie baku tiri boze
âkendâŋnembiŋ irec dâŋ.

Aigita ŋic jaŋe Israe ŋic bomac‐jopambiŋ
1 Israere ŋokâfâc jaŋe ru sâc ŋokac naru motecfâc‐jeŋic jaŋehec â

mamac‐jeŋic Jakobo ehec mâmâc Aigita mâreŋko ra fisimbiŋ jaŋere ʒâŋe
biri ʒiŋe hâcne: 2 Rubeŋ, Simeoŋ, Lewi â Juda. 3 Isasa, Sebuloŋ â
Benjamiŋ. 4 Daŋ â Naftali, Gade â Ase. 5 Jakobore ɋâricfâc sasawa
jaŋere qâqâhâc ʒare 70; Josefe eki ine biac juwicnao Aigita mâreŋko ra
juwec. 6 Eme Josefe hahacfâcne â wiacfâc‐jeŋic jaŋe juku hâmo‐fârembiŋ.
7 Ehame ɋâricfâc‐jeŋic jaŋe ine fua soka erâ sawe mâririackepie ʒare‐jeŋic
fejâmbâŋkeme sanaŋkerâ mâreŋ fusucma sâqorembiŋ.



WAHA RARA 1:8 74 WAHA RARA 2:10

8 Ehame Aigita ŋic jaŋere ŋicwofuŋ ɋâricne moc fuawec e Josefe kâuc
bawec. 9 Eki hâcne ŋicfâcne ʒiŋuc jazawec: “Manaŋgopieŋ, Israe ŋic
jaŋe siric‐ nâpopie ʒare â tâpiri‐jeŋic boc fekac. 10 Ajoc, nâŋâc bomac‐
jopanʒepeneŋ, jaŋe boc sawe mâririackepie juku ʒika wiac moc fua‐
nâreme râsifâc‐nâŋec qâtec‐joparâ nâpohuc mâreŋ nâwoc ronʒipiŋkohec.”
11 Iŋuc mume kia âkendâŋ‐jopapie jaŋe soŋaŋ‐ jopahuc gie hâhâwicne
jarembiŋ, ehuc Faraore nânâ rowaŋ hae jajahec, Pitoŋ â Ramasesi bacjo-
faniŋte mujarembiŋ. 12 Jaŋe ine bomac‐jopa‐bipiehapie sifu fehuc sawe
mâririackembiŋ, eme Aigita ŋic jaŋe Israe ŋic jaŋere hâwic‐jopawec. 13 Irec
Aigita ŋic jaŋe Israe ŋic kâpâcwâru gie ŋemâcne mujarembiŋ, 14 ehuc fific
bacjoparâ gie ŋemâcne jarepie ʒâicmanahuc afezi fic bapa qânâ bambiŋ, â
nânâ gie he rikec â he sarac eniŋte ʒoɋac ejarembiŋ wâc. 15 Eme Aigita
ŋicwofuŋ e Hebiraio gozi bapa ŋokac jajahec, Sifera â Pua, jahe ʒiŋuc
muhuc jasawec: 16 “Ŋohe Hebiraio ŋokac gozi bajarehapire ɋâric fuapie
honec‐jopa‐hâmozepirec, motec fuaocmuo bâhâmozepirec, naru fuaocmuo
ine akickezepirec.” 17 Gozi bapa ŋokac jahe ine Anutu araŋ bacnehuc
Aigita ŋicwofuŋzi dâŋ jasawec i mana rereŋ mi ee motec akic‐ jopapic
wâc. 18 Iŋuc epire Aigita ŋicwofuŋ e gozi bapa ŋokac hefârec‐jofarâ mu
wioc ʒiŋuc ejactewec: “Ŋohe wemocte iŋuc ehuc motec jaŋe akic‐jopapic?”
19 Eme gozi bapa ŋokac jahe Farao dâŋ ʒiŋuc bâtikiecnepic: “Hebiraio
ŋokac jaŋe Aigita ŋokac iŋucne aricne, jaŋe ŋokac sanaŋne, irec gozi bapa
ŋokac nâŋe mi fisihapene motec biac rocjopaeŋgopieŋ.” 20 Anutuzi ine
gozi bapa ŋokac ŋezic‐jopawec irec ŋic jaŋe fua sawec erâ soka sanaŋ
embiŋ. 21 Eme gozi bapa ŋokac jaŋe Anutu araŋ bacnehuc gie bambiŋte
ɋâricfâc‐jeŋic tahac‐ jopawec wâc. 22 Iŋuc fuame Faraozi ŋicfâcne ʒiŋuc
muhuc jazawec: “Hebiraio ŋic jaŋere motecfâc fuaniŋmu sâc Nilu opâo
behec‐jopapie hufârenʒepieŋ, naru jaŋe ine akic‐jopanʒepieŋ.”

2
Mose fuawec

1Eme Lewi guruonec ŋicmoczi ra Lewi guruonec jaha ŋokacmoc rowec.
2 Eme ŋokac e juku motec kiweckerâ rowec. Erâ motec e sahac hawari‐
ticne biaŋne, iŋuc honerâ soŋkeme foha mosa jahec â moc tarawec. 3 Eme
ʒuhuckerâ ficko soŋkeocte maname quŋkeme sasac moc soroqeczi fukicne
i rorâ kikisune sâfâzi bâbâzicke‐fârerâ motec ira râeme hume Nilu opâ
mecnao ʒamac ʒamac maŋko heme ŋewec. 4 Eme seŋticnezi ine wiac i me
i moc fuacneme honezepac muhuc taicko soŋaŋ domawec. 5 Ehame Farao
otâ‐ticne e opâ ruaocte ra fisiwec, eme kiŋaŋ narufâcne jaŋe opâ mecnao
racwarec ehuc juhapie naru e sasac i bâfuarâ kiŋaŋnaru‐ticnemoczi roocte
soreme huwec. 6 Eme bawefume tapane rorâ mi motec moc kiohuc foha
honezejec i! Ehuc bune sâqoreme muwec: “Hebiraio ŋic jaŋere ɋâric moc
ʒine hâcne.” 7Eme seŋticnezi Faraore otâ ʒiŋuc âzâcnewec: “No ra Hebiraio
ŋokac moc âzâcnepe ware motec moŋ gume‐garezac me?” 8 Eme Faraore
otâzi âzâcnewec: “Ra iŋuc ec.” Eme naru e ra motec neŋgoc‐ticne jowa
warewec. 9Ware fisime Faraore otâzi âzâcnewec: “Go motec kecʒi bararâ
moŋ gume‐narezemec, eme no irec furine garepemu.” Eme ŋokac e motec
bararâ moŋ gumehuc juwec. 10 Eme motec e sokame Farao otâ‐ticne bara

râcneme motec‐ticne erâ juwec. Ehame ʒâŋe‐ticne kecʒiŋuc muhuc Mose
muwec: “No opâonec fârepe wefuwec hâcne.”

11 Eme Mose e juku soka tararâ dameŋ mocko Israe ŋic âgofâcne jaŋerao
rarâ kâpâcwâru gie bahuc juhapie honec‐jopawec. Ehuc Aigita ŋic moczi
Hebiraio ŋic âgofâcne jaŋeraonec moc qame honewec. 12 Erâ ŋifec â ŋifec
ŋic jaŋere ʒâŋe fime arictac eme Aigita ŋic qâhâmorâmoŋgeŋzi hefackewec.
13 Hae fureme mocwâc rarâ Hebiraio ŋic jajahec perec eec ehapire ŋic
âgo‐ticnemaŋgâŋqawec e ʒiŋuc âzâcnewec: “Gowemocte âgogeqakomec?”
14 Mume eki dâŋ ʒiŋuc bâtikiecnewec: “Nâŋere ŋic fekicne me mumutara
ŋic i mozi râecguwec? Go Aigita ŋic qâhâmomec iŋuc jaha no qâhâmocnuzo
mukomec me?” Iŋuc mume Mosezi hâwickeme ʒiŋuc manasuwec hâcne:
“Wiac epac i biac mana‐fâreŋgopieŋ i.” 15 Eme Faraozi biŋe manarâ Mose
qaocte qâqâreŋne qawec.

Mosezi Midiaŋ mâreŋko wiserâ rawec
Mose eki ine Faraoraonec wiserâ Midiaŋ mâreŋko ra juwec. E ira fisirâ

opâ nombâŋ mocte heririŋko waha ŋewec. 16 Eme Midiaŋ ŋic jaŋere taha
bapa ere otâfâc 7 jumbiŋ. Eme jaŋe ware mamac‐jeŋicte lama bulimakao
opâ gumec‐jopaniŋte opâ fiarâ otoo hoŋkepie huwec. 17Ehame qowi soŋaŋ
jaŋe fisirâ jâpec‐jopambiŋ. Iŋuc epie Mosezi faharerâ naru bafic‐jopahuc
qowifâc‐jeŋic opâ gumec‐ jopawec. 18 Eme jaŋe mamac‐ jeŋic, ʒâŋene
Reguele, Jetoro hâcne, erao fisipie ʒiŋuc wio‐ jarewec: “Ŋoŋe miŋecgac
weniŋuc erâ biac jâmbâŋwareŋgopieŋ?” 19 Jaŋemumbiŋ: “Aigita ŋicmoczi
soŋaŋ jaŋe jâpec‐nâpopie bafic‐nâpojec, ehuc opâ fia‐nârerâ qowifâc‐nâŋec
gumec‐jopajec wâc.” 20 Eme otâfâcne wio‐jarehuc muwec: “Ŋic e wena?
Ŋoŋe wemocte behepie ŋejec? Wiracnepie ware nânâ nâzejec.” 21 Eme
Mose e ŋic ehec juoctemaname sâckewec, ehameŋic e otâ‐ticne ƷiboraMose
râcnewec. 22 Eme juku motec kiweckerâ rowec. Rome Mose e ʒiŋucmuhuc
ʒâŋene Geresom muwec: “No mâreŋ furunao jaba jukopac.”

23 Eme juku Aigita ŋicwofuŋ Faraozi hâmowec. Israe ŋic jaŋe ine
kâpâcwâru giezi bâmâc‐jopame mu huacbuc â kio wâwâsic embiŋ. Eme
kâpâcwâruo juhuc kiowâwâsic epie Anuturao fe fisiwec. 24EmeAnutu emu
huacbuc‐jeŋic manarâ Abraham, Isaka â Jakobo jaŋehec ʒâʒâfic ewec irec
manasuwec. 25 Erâ Anutu e Israe ŋic jaŋe hone ʒemuraŋ ejarehuc batarac‐
jopaocte manasuwec.

3
WofuŋziMose giedâŋmucnewec

1 Mose e kimo‐ ticne Jetoro, Midiaŋ ŋic jaŋere taha bapa, ere lamafâc
soŋaŋ‐jopahuc juwec. Eme lamafâcne mâreŋ burocne ocniŋucnao jowac‐
jopa raku Anuture tike Horebe ira fisiwec. 2EmeWofuŋte aŋelozi ʒocbârun
hawari fuacnewec, ʒoc i jâc dutu maŋkonec bâruŋkehuc domawec. Eme
fime rame honewec, jâc dutu i bâruŋkehuc sifu mi ʒâtâcnewec. 3Eme Mose
e manasuwec: “No ipec rarâ wiac ʒâŋe furu fuakac i honepe, jâc dutu
i wemocte mi ʒâtâcnekac?” 4 Iŋuc murâ wiac i hone taraocte ipec rame
Wofuŋ Anutuzi honerâ jâc dutu maŋkonec wiracne muwec: “Mose, Mose!”
Eme muwec: “No ʒi.” 5Eme eki muwec: “Bembeŋkomi warec, kikehuhuge
hetarac, mâreŋ domakic i furu.” 6 Erâ muwec: “No apafâcge Abraham,

Isaka â Jakobo jaŋere Anutu.” Eme Mose e Anutu honezacte hâwickeme
ʒâŋemaine bâsoŋkewec.

7 Eme Wofuŋzi muwec: “Ŋicfâc‐nane Aigita mâreŋko fific guguriŋ
ejarepie honekopac; â jopa tuŋtuŋ ejarepie kio owa eŋgopieŋ i manakopac,
ʒâic manaŋgopieŋ i kâuc mi bakopac. 8 Erâ ʒi Aigita ŋic jaŋere meonec
batarac‐ jopapemurâ wahakopac hâcne. Erâ mâreŋ irecnec jowac‐ jopa
rarâ mâreŋ biaŋne â qaratiekicne sâko moc ira râec‐jopapemu. Mâreŋ
ira susu â baŋac fusucmarâ qâmbâriŋkeekac, Kanaaŋ ŋic, Hitiŋic, Amori
ŋic, Periʒi ŋic Hiwiŋic â Jebusi ŋic jaŋere mâreŋ. 9 Eme manakic, ʒi
ine Israe ŋicguru jaŋere ki owa bâfuacnujec, â Aigita ŋic jaŋe bomac‐
jopaŋgopieŋ i honekopac. 10 Irec fahare rac, no Faraorao sorecgukopac,
go Israe ŋicfâc‐nane Aigita mâreŋkonec jowac‐ jopa razemec.” 11 Mosezi
Anutu âzâcnewec: “No iŋucnezi wemocko Faraorao rarâ Israe ŋic Aigita
mâreŋkonec jowac‐ jopa rapemu?” 12 Eme muwec: “No gohec jupemu.
Noni sorecgukopac irec ma ine kecʒiŋuc fuame honezemec: Israe ŋic Aigita
mâreŋkonec jowac‐jopatecne tiki kecʒira Anutu no kiŋaŋ qanareniŋmu.”

13 Eme Mosezi Anutu âzâcnewec: “No Israe ŋic jaŋerao ra fisirâ ʒiŋuc
jazapemu, ‘Mimiŋnefâc‐nâŋec jaŋere Anutuzi ŋoŋerao sorecnukac,’ eme
jaŋe, ‘Anutu ʒâŋene mo?’ iŋuc muhuc wio‐narepie weniŋuc jazapemu?”
14 Eme Anutuzi Mose âzâcnewec: “NO JUKOPACZI JUKOPAC.” Erâ muwec:
“Go Israe ŋic ʒiŋuc jazazemec, ‘NO JUKOPAC eki ŋoŋerao sorecnukac.’ ”
15 Erâ Mose ʒuhuckerâ âzâcnewec: “Israe ŋic ʒiŋuc jazazemec, ‘Wofuŋ,
mimiŋnefâc‐ŋeŋic Abraham, Isaka â Jakobo jaŋere Anutu, eki ŋoŋerao
sorecnukac.’ Izi ʒâŋe‐nane fofo sanaŋ ekac, mimiŋzi ɋâric ʒâŋe‐nane iŋuc
hâcne muhuc junʒepieŋ. 16 Go rarâ Israe ŋic micnefâc‐jeŋic hetumaŋ‐
joparâ jazazemec, ‘Wofuŋ, mimiŋnefâc‐ŋeŋic Abraham, Isaka â Jakobo
jaŋere Anutu, eki fua‐narerâ ʒiŋuc nazawec: “No ŋoŋe honec‐ŋopakopac
erâ Aigita ŋic jaŋe wiac eŋareŋgopieŋ i wâc mâmâc hone manac ekopac.
17Ehuc ʒiŋucmupaŋkekopac, ‘NoAigitamâreŋtefific guguriŋkonecbatarac‐
ŋoparâ jowac‐ŋopa raku Kanaaŋ ŋic, Hitiŋic, Amori ŋic, Periʒi ŋic Hiwiŋic
â Jebusi ŋic jaŋere mâreŋko râec‐ŋopapemu. Mâreŋ ira susu â baŋac
fusucmarâ qâmbâriŋkeekac.’ ” ’ 18 Eme jaŋe dâŋge manapie fârine eha
go Israe ŋic micne jaŋehec Aigita ŋicwofuŋ erao rarâ âzâcnenʒepieŋ,
‘Wofuŋ, Hebiraio ŋic nâŋere Anutu e fua‐ nârewec, irec mana‐ nâretec
nâŋe ʒoaŋ jahec â moc ra juku mâreŋ tuhuo Wofuŋ Anutu‐nâŋec taha
bâzi rikecnenʒepeneŋ.’ 19No ine ʒiŋuc manakopac wâc, Aigita ŋicwofuŋ e
mesanaŋ izi me izi ʒoɋacmi ecneha raniŋtemi mana‐ŋareocmu. 20 Irec no
menane sicnerâ jaŋere ŋondeŋko fuŋne qaqa mâsi bâfuahuc Aigita mâreŋ
ima bapemu. Eme irec faicnao sâcne râec‐ŋopame raniŋmu. 21 Eme no
Aigita ŋic ejarepe ŋoŋe âgo eŋareniŋmu, eme ŋoŋe behec‐joparâ raniŋmu
i metariŋ jâmbâŋ mi raniŋmu. 22 Irec ŋokac sasawa jaŋe Aigita ŋokac
âgofâc‐jeŋic erâ ficjeŋicko mâmâc jueŋgopieŋ jaŋe eri wiac, siliwa â golzi
bakicne irec mecne, â ŋaqi wiac irec mâmâc numu‐ jarepie jarenʒepieŋ.
Eme wiac i naru motecfâc‐jeŋic hejarepie huzejec; ŋoŋe iŋuc ehuc Aigita
ŋic wâc wiac‐jeŋic jowac ronʒepieŋ hâcne.”

4
Mose e Anuture dâŋ reŋkeoctemi afeckewec

1 Eme Mose e dâŋ ʒiŋuc bâtikiecnerâ muwec: “Manakic, jaŋe dâŋnanemi
mana ʒakiehuc muniŋmu, ‘Wofuŋ e go mi fua‐garewec.’ Iŋucmupie wenac
epemu?” 2MumeWofuŋzi âzâcnewec: “Megao wemo wiac bakomec?” Eme
eki muwec: “Gunu moc.” 3 Eme muwec: “Mâreŋko behec.” Eme mâreŋko
beheme gunuzi homa eme Mose e wisewec. 4Wiseme WofuŋziMose ʒiŋuc
âzâcnewec: “Mege sicnerâ ʒinao roc.” Eme meticne sicnerâ rome mocwâc
gunu ewec. 5 Eme muwec: “Iŋuc etec jaŋe ʒiŋuc mana taraniŋmu, Wofuŋ,
apafâc‐nâŋec Abraham, Isaka â Jakobo jaŋere Anutu eki fuacnewec.” 6 Erâ
Wofuŋzi ʒuhuckerâ ʒiŋuc âzâcnewec: “Mege ŋaqimaŋko esoriec.” Eme e
meticne ŋaqimaŋko esoriewec, eme mocwâc unuckeme mene mi wakoc
sasawa ehuc qaŋqaŋ jâmbâŋ ezejec i! 7 Eme Anutuzi muwec: “Mege
mocwâc ŋaqimaŋko esoriec.” Eme meticne mocwâc ŋaqimaŋko esoriewec,
eme mocwâc unuckeme fâsâerâ sahac‐ ticne gâcnere sâc ewec. 8 Eme
Anutuzi muwec: “Jaŋe dâŋge mi mana ʒakieniŋmuo â mâsi bâbâni bacmu
irec wâc manapie fârine mi eocmuo ine mâsi arec jajahec irec manapie
fârine eocmu mecne. 9 Me mâsi i â i hone‐bipiehuc manapie fârine mi
eha dâŋge qataraniŋmuo ine Nilu opâonec opâ afecne fiarâmâreŋ kereŋnao
hoŋkezemec, eme opâ fiacmu izi mâreŋ kereŋnao soc eocmu.”

10 Mosezi ine Wofuŋ âzâcnewec: “No ŋic micafec aricne, no mârâc ŋic
micafec moc mi jupo, erâ ʒi kiŋaŋŋicge no dâŋ nazakomecko ŋic micafec
wâc mi jukopac, aricne, no marac‐nane piticne â nameŋ‐nane ŋemâcne.”
11 Eme Wofuŋzi âzâcnewec: “Ŋicte mic mozi bâfuawec? Me mozi ŋic
ecneme nâŋguŋme qepoŋme ʒâŋe fifime tiŋtuŋ eekac? Wofuŋ noni hâcne.
12 Irec go rac, eme no nahacmicge baafeckehuc dâŋ qazu‐garepemu i hâcne
muzemec.” 13Eki ine muwec: “O Wofuŋ, go ŋic e me e sorezo murâ soretec
raoc.” 14 Iŋuc mume Wofuŋ e Mosere erâ bune ʒâʒâficne qame muwec:
“Hahacge Aroŋ, Lewiŋic hâcne, e mi jukac me? E dâŋmicafec muekac i no
manakopac, erâ e bâfuacguocte biac warehuc jukac, erâ ware honecgurâ
ine bune biaŋkeocmu. 15Eme go dâŋ âzâcnehucmicnao râezemec. Noni ine
gore â ere mic i mâmâc baafeckehuc wiac enicmu i qazu‐ŋactepemu. 16 Eki
gore âkehoc ŋic dâŋ jazazejec, eme e gore mic eha goki ere Anutu tinac
ezemec. 17 Eme go gunu keci megao badomahuc izi hâcnemâsi bazemec.”

Mose e Aigita mâreŋko risiewec
18 Eme Mose e kimo‐ ticne Jetoro erao risie rarâ âzâcnewec: “No

qomâfâc‐nane Aigita mâreŋko juŋgopieŋ jaŋe sâcne mac juŋgopieŋ me
weniŋuc i honec‐jopazore jaŋerao risiezo mukopac.” Eme Jetorozi Mose
âzâcnewec: “Go wamao rac.” 19 Eme Wofuŋzi Midiaŋ mâreŋko Mose
ʒiŋuc âzâcnewec: “Ajoc, go Aigita mâreŋko risie rac, ŋic guzo mumbiŋ
jaŋe hâmo‐fârembiŋ hâcne.” 20 Eme Mose e ŋonâŋ motecfâcne rocjoparâ
doŋgi faio râec‐joparâ Aigita mâreŋko risie rawec; ehuc Anuture gunu meo
bawec.

21 Eme Wofuŋzi Mose âzâcnewec: “Go Aigita mâreŋko risie rarâ mâsi
wiac gaza gowatuc ehuc irec tâpiri qikiŋne‐garepo i sasawa manasurâ
Faraore maio bafârezemec. Noni ine ŋicmi râec‐jopame raniŋtemaŋsanaŋ
bâfuacnepemu. 22 Goki ine Farao âzâcnezemec, ‘Wofuŋzi ʒiŋuc mukac:
Israe e mârâc ŋokâ‐ nane hâcne. 23 Eme “Ŋokâ‐ nane râetec ra kiŋaŋ
qanarezejec,” iŋuc gazape mi ehuc qataracmuo ine no gahacne mârâc
ŋokâ qâhâmopemu.’ ” 24 Eme hata raku mocko fohapie Wofuŋzi Mose

qâhâmoocmurâ fuacnewec. 25 Iŋuc eme Ʒiborazi buse dâkânemicnehec rorâ
ŋokâ‐ticnere sahac tofa hetâcnerâ izi Mosere sahac tofa heuahuc muwec:
“Go socte erâ nore biŋe ekomec.” 26 Iŋuc mume Wofuŋzi Mose akickewec.
Dameŋ ira sahacko ma bapare ʒiŋuc mujumbieŋ hâcne: “Socte erâ nore
biŋe.”

27 Wofuŋzi Aroŋ dâŋ ʒiŋuc âzâcnewec: “Go Mose bâfuacmurâ mâreŋ
tuhuo razemec.” Eme eki raku Anuture tiki fuŋnao bâfuarâ muduckewec.
28 Eme Mose e Anutuzi dâŋ âzâcnewec â mâsi baocte mucnewec irec binaŋ
Aroŋ bacne‐fârewec. 29 Eme Mose â Aroŋ jahe ra Israe ŋic micne sasawa
hetumaŋ‐jopapic. 30 Ehuc Wofuŋzi Mose dâŋ âzâcnewec sâc i Aroŋzi jaza‐
fârewec, erâ mâsi wiac i ŋic mai‐ jeŋicko bawec. 31 Eme ŋic jaŋe mana
ʒakiembiŋ, erâ Wofuŋ e Israe ŋic nâŋere busâqoc manahuc fific guguriŋ‐
nâŋec hone manac ewec, jaŋe iŋucmanarâ fodapehuc numucnembiŋ.

5
Mose â Aroŋ jahe Farao dâŋ âzâcnepire fâri tâmiric ewec

1 Eme Mose â Aroŋ jahe juku Faraorao rarâ dâŋ ʒiŋuc âzâcnepic:
“Wofuŋ, Israe ŋic jaŋereAnutu e ʒiŋucmukac: ‘Go ŋicfâc‐nane râec‐jopatec
mâreŋ tuhuo rarâ nore hombaŋ moc ŋenʒepieŋ.’ ” 2 Iŋuc mupire Faraozi
muwec: “Mo Wofuŋ mo, irec no dâŋticne mana rereŋ erâ Israe ŋic ŋoŋe
râec‐ŋopape raniŋmu? No Wofuŋ e kâuc bakopac, erâ Israe ŋic ŋoŋe mi
râec‐ŋopape raniŋmu.” 3 Iŋuc mume mupic: “Hebiraio ŋic nâŋere Anutu
e nâŋe fua‐nârewec, irec huc hâmoczi me ʒikazi sipiric‐nâpozacte mana‐
nâretec ʒoaŋ jahec â moc raku mâreŋ tuhuo Wofuŋ Anutu‐nâŋec taha bâzi
rikecnenʒepeneŋ.” 4 Aigita ŋicwofuŋzi ine jasawec: “Mose â Aroŋ, ŋohe
wemocte ŋic jaŋe gie‐ jeŋic beheniŋte mukopirec? Ŋohe kâpâcwâru gie‐
ŋekic ra banic me!” 5 Farao e iŋuc murâ ʒiŋuc jasawec: “Manakopirec,
jaŋemâreŋ rune nâŋe biac siric‐nâpoŋgopieŋkowemocte gie‐jeŋic hetararâ
hombaŋ ŋeniŋtemukopirec?” 6 Erâ Farao e ʒoaŋ ijaha gie soŋaŋfâc‐jeŋic â
micnefâc‐jeŋic dâŋ ʒiŋucmutâcne‐jarewec: 7 “Ŋoŋe ŋic sopâc uucne jarepie
afehec bâsifuckehuc fic bapa qânâ baeŋgopieŋ i mocwâc mi jarenʒepieŋ,
jaŋe jaŋac rarâ ro nusec enʒepieŋ. 8 Erâ juwicnao qânâ rikeniŋte mujare-
kicne ʒare i moc mi bawahahuc ijaha bâfuanʒepieŋ. I jaŋe ojoŋ juhuc
ʒiŋuc muŋgopieŋte: ‘Nâŋe ra Anutu‐nâŋec bâzi rikecnenʒepeneŋ.’ 9 Irec
fai‐ jeŋicko gie bâmâckehuc ŋemâcne jâmbâŋ râepie ferâ kihâmoc‐jopame
burecdâŋte hazec mi râenʒepieŋ.”

10 Iŋuc mume ŋic jaŋere gie soŋaŋ â micne jaŋe ra ŋic jazambiŋ: “Farao
e muac‐nâpohuc ʒiŋuc mukac: ‘Sopâc mocwâc mi jarezo. 11 Irec ŋoŋe
ŋaŋac, ira me ira fokacko ra bâfuarâ ronʒepieŋ, ehame gie‐ŋeŋicte sâc
ine moc mi wahazejec.’ ” 12 Eme ŋic jaŋe sopâc ro nusec eniŋte Aigita
mâreŋ sâkoo râwiŋ qâwiŋne‐fârembiŋ. 13Gie soŋaŋ jaŋe ine fafine ejarehuc
mumbiŋ: “Sopâc uucne râe‐ŋarekicne dameŋ ira ʒoaŋne ʒoaŋne gie bambiŋ
sâc ijaha wâc bâfuanʒepieŋ.” 14 Ehame Faraore soŋaŋfâc Israe gie soŋaŋ
râec‐jopambiŋ jaŋe ʒiŋucwio‐jarehuc jopambiŋ: “Ŋoŋewemocte juwicnao
qânâ gie muŋarepene bambiŋ sâc ijaha jacne â miŋecgacmi bâfuambieŋ?”

15 Eme Israe gie soŋaŋ jaŋe Faraorao rarâ mu huacbuc ehuc ʒiŋuc
âzâcnembiŋ: “Kiŋaŋ qaqafâcge nâŋe iŋuc wemocte enârekomec? 16 Sopâc
uucne mocwâcmi nârehuc sifu ʒiŋucmunâreŋgopieŋ: ‘Qânâ rikenʒepieŋ!’

Iŋuc muhuc kiŋaŋ qaqafâcge nâŋe nâpoŋgopieŋ wâc. Go ŋicfâcge nâŋe
iŋuc enârehuc kiŋsâko hurekomec i!” 17 Eme eki muwec: “Ŋoŋe ŋic
ojoŋne, ojoŋ juŋgopieŋ hâcne. Irec muŋgopieŋ, ‘Nâŋe ra Wofuŋ bâzi
rikecnenʒepeneŋ.’ 18Ʒi ra gie‐ŋeŋic baniŋ,mâc sopâc uucne ine mi ŋarezo,
erâ sifu qânâ ʒare muŋarekicne i jâmbâŋ bâfuarâ râepiewarezejec.” 19Eme
Israe gie soŋaŋ jaŋe ʒiŋuc jazakicnere manapie boc ŋemâckewec: “Ŋoŋe
ʒoaŋne ʒoaŋne qânâ bâfuaniŋte mukicne sâc i moc mi wahazejec.” 20 Eme
Faraoraonec waharâ Mose â Aroŋ jahe woŋec domahapire bâfuac‐jofarâ
21 dâŋ ʒiŋuc jasambiŋ: “Wofuŋzi fua‐ŋacterâ okacne bazu‐ŋacteoc. Farao
â ŋicfâcne jaŋe ŋohere erâ hâcne mana‐ nârepie boc sâqorekac, ŋohe
qâhâmoc‐nâponiŋte ʒika mejeŋicko râekopirec hâcne.”

22 Iŋuc mupie Mosezi Wofuŋ mu wâwâsic ecnehuc ʒiŋuc muwec: “O
Wofuŋ, go wemocte ŋicguru ʒi wiac hâhâwicne iŋucne ejaremeŋ, wemocte
sorecnutec warepo? 23 No Faraorao rarâ gore micte dâŋ âzâcnepo dameŋ
ira hâcne fuŋkerâ ŋicguru ʒi mâsi repicne ejarehuc juweczi jukac jaha, eme
goki ine gurufâcgemoc mi batarac‐jopameŋ.”

6
Anutuzi Mose mocwâc rowosâewec

1 Wofuŋzi ine Mose ʒiŋuc âzâcnewec: “No miŋecne Farao wiac ecnepe
honezemec, mesanaŋ‐ nanezi ecnepe râec‐ŋopame raniŋmu, mesanaŋ‐
nanezi ecnepe mâreŋ‐ticnaonec jâpec‐ŋopaocmu hâcne.”

2 Erâ Anutuzi ʒuhuckerâ Mose ʒiŋuc âzâcnewec: “No hâcne Wofuŋ
jukopac. 3No Anutu tâpiri runezi Abraham, Isaka â Jakobo fua‐jarepo, mâc
Wofuŋ ʒâŋe‐nane mutaniŋkerâ fuŋne‐nane mumufua‐jare ine mi epo. 4No
Kanaaŋ mâreŋ jarepemurâ jaŋehec ʒâʒâfic epo wâc, mâreŋ jaba jumbiŋ i
hâcne. 5 Erâ i sawa mâcne, Aigita ŋic jaŋe kâpâcwâru gie mujareeŋgopieŋ
Israe ŋic i jaŋere ki owa manapo wâc, ehuc ʒâʒâfic‐nanere manasupo.
6 Irec Israe ŋicguru jazac, ‘No hâcne Wofuŋ jukopac, erâ no Aigita mâreŋte
ʒâic gieonec â kiŋaŋ qaqa bacŋopakicnaonec batarac‐ ŋoparâ bawefuc‐
ŋopahucmesanaŋ‐nanezi okac babazu gie bahuc firuec‐ŋopapemu. 7Erâ no
ŋicfâc‐nane bacŋoparâ Anutu‐ŋeŋic juhape ŋoŋe ʒiŋuc mana taranʒepieŋ:
Anutu‐ŋeŋic, Wofuŋ no hâcne Aigita mâreŋte kâpâcwâru â ʒâic gieonec
batarac‐ŋopakopac. 8 No menane bafaharehuc Abraham, Isaka â Jakobo
mâreŋ jarezo mupaŋke‐jarepo ira hâcne jowac‐ ŋopape raʒiniŋmu; eme
qikiŋne‐ŋarepe ŋoŋere biŋe eocmu. No hâcne Wofuŋ jukopac.’ ” 9 Mose e
Israe ŋic jaŋe iŋuc hâcne jazawec. Jaŋe ine kâpâcwâru giere hâbi fafara
ejareha dâŋticnemi manambiŋ.

10 Eme Wofuŋzi Mose ʒiŋuc âzâcnewec: 11 “Go Aigita ŋicwofuŋ Faraorao
ferâ âzâcnetec Israe ŋic jaŋe mâreŋ‐ticne beherâ raniŋte mana‐jarezejec.”
12 Eme Mosezi Wofuŋ ʒiŋuc âzâcnewec: “Manakic, Israe ŋic jaŋe dâŋnane
qatarambiŋko Faraozi wemocko moc manaocmu, erâ no micnane ŋemâcne
i.” 13Wofuŋ eki ine Mose â Aroŋ jahe Israe ŋic Aigita mâreŋkonec jowac‐
jopa ranictemukicne dâŋ i Israe ŋicmecne, â Faraomecnemâmâc jazanicte
mujactewec.

Mose â Aroŋ apa ŋiric ŋurucfâc‐jekic jaŋere ʒâŋe biri
14 Israe ficne ficne micnefâc‐jeŋic jaŋere ʒâŋe ʒine hâcne: Israe mârâc

ŋokâ‐ ticne Rubeŋ ere ŋokâfâc: Hanoki, Palu, Hezoroŋ â Karami. Ŋic i

jaŋe hâcne Rubeŋte ɋâricfâc. 15 Simeoŋte ŋokâfâc ine ʒiŋuc: Jemue, Jamiŋ,
Ohada, Jakiŋ, Zohari â Sauli. Sauli e ine Kanaaŋ ŋokac ere ŋokâ. Ŋic i jaŋe
Simeoŋte ɋâricfâc. 16 Ʒi Lewi ŋokâfâcne fuambiŋ sâc jaŋere ʒâŋe: Geresoŋ,
Kohati â Merari. Lewi e jara 137 bazurâ hâmowec. 17 Geresoŋte ŋokâ
jajahec ine ʒiŋuc: Libini â Simei, guru‐jekicte micne hâcne. 18 Kohati ere
ŋokâfâc: Amaram, Izara, Heboroŋ â Uʒiele. Kohati e ine jara 133 bazuwec.
19 Merari ere ŋokâ jajahec ʒiŋuc: Mali â Musi. Ŋic i jaŋe Lewire ɋâricfâc
gaŋne gaŋne fua wefumbiŋ. 20 Eme Amaram e neŋgoc pitic‐ticne Jokebede
ŋokac‐ticne bawec, eme eki hâcne Mose â Aroŋ rocjofawec. Amaram e
ine jara 137 bazurâ hâmowec. 21 Izara ere ŋokâfâc ʒiŋuc: Kora, Nefege â
Sikiri. 22 Uʒiele ere ŋokâfâc ʒiŋuc: Misae, Eliʒafaŋ â Sitiri. 23 Aroŋ eki ine
Aminadare otâ,Nasoŋ ere seŋ, ʒâŋene Eliseba e ŋokac‐ticne bawec. Eme eki
Nadaba, Abihu, Eleaʒa â Itama rocjopawec. 24 Kora ere ŋokâfâc ine Asiri,
Elikana â Abiasa iŋuc fuambiŋ. Ŋic i jaŋe hâcne Korare ɋâricfâc. 25Aroŋte
ŋokâ Eleaʒa e Putie otâfâcne jaŋeraonec moc ŋokac‐ticne bawec, eme eki
Pinehasi rowec. Ŋic i jaŋe Lewire ɋâricfâc gaŋne gaŋne juwefumbiŋ jaŋere
micnefâc. 26 Mose â Aroŋ jahe hâcne Wofuŋzi ʒiŋuc jasawec: “Ŋohe
Israe ŋic guru‐ jeŋic sâc biric‐ jopahuc Aigita mâreŋkonec jowac‐ jopapire
wahanʒepieŋ.” 27 Erâ Mose â Aroŋ jahezia Israe ŋic Aigita mâreŋkonec
jowac‐jopanicte Faraorao dâŋgie bapic.

28 Eme Wofuŋ e Aigita mâreŋko Mosehec dâŋ muc manac ehuc 29 ʒiŋuc
âzâcnewec: “No hâcne Wofuŋ jukopac, irec no dâŋ sasawa gazakopac i
Aigita ŋicwofuŋFarao âzâcne‐fârezemec.” 30Mosezi ineWofuŋ ʒiŋucmuhuc
âzâcnewec: “Manakic, nomicnaneŋemâcne, irec Farao e dâŋnanewemocko
moc manaocmu?”

7
Anutuzi Mose harierâ Faraorao sorewec

1 Eme Wofuŋzi Mose âzâcnewec: “Manakic, no Faraore maio Anutu
tinac âkendâŋguhape Aroŋzi porofetege juzejec. 2 Erâ dâŋ sasawa
mutâcne‐garekopac i hahacge mufuacnetec eki Farao âzâcneme Israe ŋic
râec‐jopame mâreŋ‐ ticne beherâ ranʒepieŋ. 3 Â no nahac ine Farao
maŋticne bâzickehuc Aigita mâreŋko wiac ʒâŋe furu â fuŋne qaqa mâsi
bocjaha bapemu. 4 Eme Farao e ine sifu dâŋŋekic mi manaocmu. Irec
no Aigita ŋic bomac‐jopahuc okacne ŋemâcne jarehuc Israe ŋic guru sâko
Aigitamâreŋkonec jowac‐ŋopa rapemu. 5Eme no tâpiri‐nanere fuŋneAigita
ŋic jaŋerao bataniŋkehuc ŋondeŋ‐ jeŋickonec Israe ŋic jowac‐ ŋopapemu
dameŋ ira, no hâcneWofuŋ jukopac, irec fuŋnemana taranʒepieŋ.” 6 Eme
Mose â Aroŋ jahe Wofuŋzi dâŋ jasa mutâc ewec irec sâckowiac epic hâcne.
7 Jahe Faraorao rarâ dâŋgie bapic dameŋ ira Mose e jara‐ticne 80, â Aroŋ
eki ine 83 iŋuc bazupic.

Anutuzi wiac hâhâwicne fuŋne fuŋne bâfua‐jarewec
8 Eme Wofuŋzi Mose â Aroŋ ʒiŋuc jasawec: 9 “Farao e, ‘Dâŋŋekic

dopeckehucmâsimoc banic,’ iŋuc ŋasameAroŋ âzâcnezemec, ‘Gunuge rorâ
Faraore maio mâreŋko behetec homa ezejec!’ ” 10 Eme Mose â Aroŋ jahe
Faraorao ferâ Wofuŋzi muwec sâc epic. Aroŋ e gunu‐ticne Farao â kiŋaŋ
qaqafâc‐ticne jaŋere maio beheme homa ewec. 11 Eme Farao e mamana
ŋic â qaŋgec bapa hefârec‐jopawec. Eme Aigita qaŋgec bapa jaŋe iŋuc

jaha mâsi soŋne bapie ijaha fuawec. 12 Jaŋe ru sâc gunu‐ jeŋic behepie
homa efârembiŋ hâcne. Aroŋte gunuzi ine jaŋere gunu ɋâcjopa‐fârewec.
13 Faraore maŋzi ine râŋgeŋkeme mi mana‐jactewec, Wofuŋzi muwec iŋuc
hâcne fuawec.

14 Eme Wofuŋzi Mose ʒiŋuc âzâcnewec: “Farao e maŋsanaŋ erâ ŋic jaŋe
raniŋte qatara‐jarekac. 15 Irec go tomâcko furicte Faraozi opâo raocte ra-
hame gunuzi homa ewec i hâcnemeobarâNilu opâmoŋgeŋnaobâfuacmurâ
razemec. 16 Erâ âzâcnezemec, ‘Wofuŋ, Hebiraio ŋic nâŋere Anutu hâcne,
e ʒiŋuc gazapemurâ gorao sorecnuwec: “Ŋicfâc‐nane mâreŋ tuhuo kiŋaŋ
qanareniŋte râec‐jopatec ranʒepieŋ. Go ine dâŋ i moc mi reŋkehuc juekic.”
17 Irec Wofuŋzi ʒiŋuc mukac: “Manakic, no gunu menaneo bakopac izi
Nilu opâ qape soc eocmu. 18 Ehame Nilu opâo qowi hâmo‐fârepie Nilu opâ
âsu fime Aigita ŋic jaŋe opâ nâzore mamakâc‐jopaocmu. Iŋuc fuame, no
hâcneWofuŋ jukopac, irec fuŋnemana tarazemec.” ’ ” 19ErâWofuŋziMose
ʒiŋuc âzâcnewec: “Aroŋ ʒiŋuc âzâcnec, ‘Go gunuge rorâ Aigita mâreŋte opâ
sasawa, opâ sâko mecne, opâwâc mecne, opâ ʒâkâŋ mecne, â opâ nombâŋ
mecne irapec mege sicnetec opâzi soc efârezejec, ehuc Aigita mâreŋ sâko
sâcke‐fârehuc opâ râqâc jâczime qânâzi bakicne ira mâmâc fozejec.’ ”

20Mose â Aroŋ jahe Wofuŋzi dâŋmutâcne‐jactewec irec sâcko wiac epic.
Ehuc Aroŋ e Farao â ŋicfâcne jaŋere maio gunu‐ticne bâfeŋnerâ Nilu opâ
qame soc efârewec hâcne. 21Eme Nilu opâo qowi jumbiŋ jaŋe hâmo‐fârepie
opâ âsu fime Aigita ŋic jaŋe wemocko moc sâcne nanʒapiŋ. Ehame soczi
Aigita mâreŋ sâckerâ fowec. 22 Aigita qaŋgec bapa jaŋe ine mâsi soŋne
bahuc ijaha embiŋ. Irec Farao e maŋsanaŋ erâ Wofuŋzi qanaŋ muwec
irec sâcko ehuc mi mana‐jactewec. 23 Ehuc râpec‐jofarâ ficticnao rawec,
erâ wiac fuawec irec maname fârinemi ewec. 24Aigita ŋic sasawa jaŋe ine
opâ nâniŋteNilu opâ heririŋnao opâ nombâŋ rombiŋ. Nilu opâonecnâniŋte
mamakâc‐jopawec irec. 25Wofuŋ e Nilu opâ qame wiac i fuarâ foha ʒoaŋ 7
tarawec.

8
Qaqec fuambiŋ

1 Eme Wofuŋzi Mose ʒiŋuc âzâcnewec: “Faraorao rarâ âzâcnec, ‘Wo-
fuŋzi ʒiŋuc mukac: “Go ŋicfâc‐nane râec‐jopatec ra kiŋaŋ qanarenʒepieŋ.
2 Me raniŋte qatara‐ jarecmuo ine mupe qaqec fuarâ hae mâreŋge
ŋefacke‐fâreniŋmu. 3 Erâ Nilu opâ fusucma sâqorehuc wefurâ ficgao
ferâ guŋficko mecne fofogao mecne sâcke‐fârerâ raku kiŋaŋ qaqafâcge
â ŋicfâcge jaŋere fic sasawa fusucma‐ fâreniŋmu wâc. Erâ ʒafeo â oto
gomba wiacko qaqec sasawa ŋeniŋmu. 4 Erâ i sawa mâcne, gahacne
sahacko mecne, ŋicfâcge jaŋere sahacko mecne, kiŋaŋ qaqafâcge sasawa
jaŋere sahacko mâmâc ferâ bohotaniŋmu.” ’ ” 5 Eme Wofuŋzi Mose ʒiŋuc
âzâcnewec: “Go Aroŋ âzâcnec, ‘Go gunuge bahuc mege bâfeŋnerâ opâ sâko
â opâ hata â opâ ʒâkâŋ irapec sicnerâ mutec qaqec wefurâ Aigita mâreŋ
ŋefacke‐fârenʒepieŋ.’ ” 6 Eme Aroŋzi meticne Aigita mâreŋte opâopec sic-
neme qaqaeczi wefurâ Aigita mâreŋ ŋefacke‐fârembiŋ. 7Qaŋgec bapa jaŋe
ine mâsi soŋne iŋuc jaha bapie qaqeczi Aigita mâreŋ sâcke‐fârembiŋ.

8 Iŋuc fuame Faraozi Mose â Aroŋ hefârec‐jofarâ ʒiŋuc jasawec: “Ŋohe
Anutu‐ ŋekic numucnepire qaqec wiac no â ŋicfâc‐nane nâŋeraonec

bârârieme no ŋoŋe râec‐ŋopape ra Anutu‐ ŋeŋic bâzi rikecnenʒepieŋ.”
9 Mosezi Farao dâŋ ʒiŋuc bâtikiecnewec: “No wezimucko go â kiŋaŋ
qaqafâcge â ŋicfâcge ŋoŋere erâ numupe qaqec i gorao mecne â fic ŋerakac
sâc ira mecne arictac ehapie Nilu opâo sawa foniŋmu, irec ʒâfo i go gahac
banarec.” 10 Eki muwec: “Tomâcko.” Eme Mosezi muwec: “Mukomec iŋuc
fuazejec. Fuame ine ʒiŋucmana tarazemec: Wofuŋ, Anutu‐nâŋec e iŋucne
moczi moc mi jukac. 11 Qaqec jaŋe gorao mecne, ficge ŋerakac ira mecne,
kiŋaŋ qaqafâcge â ŋicfâcge jaŋerao mecne mâmâc arictac efârenʒepieŋ,
mâc Nilu opâo sawa ine junʒepieŋ.” 12 Eme Mose â Aroŋ jahe Faraoraonec
waharâ Mosezi Farao mupaŋkecnewec irec sâcko qaqec rârieniŋte Wofuŋ
numucnewec. 13 EmeWofuŋ e Mosezi numucnewec sâcmanacnerâ mume
qaqec ficko mecne, hae ʒoŋao mecne, gieo mecne hâmo‐fârembiŋ. 14 Eme
ofaŋne guruc epie âsunezi hae mâreŋ sâcke‐fârewec. 15 Qaqec arictac
eme honerâ Farao sahac‐ticne firieme mocwâc maŋsanaŋ erâ mi mana‐
jactewec. Wofuŋzi qanaŋ muwec iŋuc hâcne ewec.

Neŋgec fuambiŋ
16 Eme Wofuŋzi Mose ʒiŋuc âzâcnewec: “Go Aroŋ âzâcnetec gunu‐ticne

bâfeŋnerâ mâreŋko rufe fokac i qazejec, eme Aigita mâreŋ sâkoo rufezi
neŋgec efârezejec.” 17 Eme jahe iŋuc hâcne epic. Aroŋ e meticnezi gunu
bawec i bâfeŋnerâ mâreŋko rufe fowec i qâiŋneme neŋgec qâŋhec fuarâ ŋic
â qowi mâmâc nâcjopawec. Mâreŋko rufe fowec i sasawa neŋgec efârerâ
Aigita mâreŋ sâcke‐fârewec hâcne. 18 Eme qaŋgec bapa jaŋe neŋgec jaha
fuaocte qaŋgec bahuc bâipiembiŋ. Iŋuc epie neŋgecziŋic â qowi nâcjopawec
hâcne. 19 Eme qaŋgec bapa jaŋe Farao âzâcnembiŋ: “Ʒi Anuture tâpiri
jâmbâŋ.” Farao e ine maŋsanaŋ erâ mi mana‐ jarewec. Wofuŋzi qanaŋ
muwec iŋuc hâcne fuawec.

Mâkâcmimiŋ fuambiŋ
20 Eme Wofuŋzi Mose ʒiŋuc âzâcnewec: “Go tomâc furicte Faraozi

opâo raocte rahame fuacnerâ âzâcnezemec, ‘Wofuŋzi ʒiŋuc mukac: “Go
ŋicfâc‐nane râec‐jopatec ra kiŋaŋ qanarenʒepieŋ. 21Manakic, ŋicfâc‐nane
mi râec‐jopacmuo mâkâc mimiŋ ejarepe go mecne, kiŋaŋ qaqafâcge
mecne, ŋicfâcge mecne ŋoŋerao mâmâc fuaniŋmu. Ehuc Aigita ŋic ŋoŋere
fic wiac mâkâczia fusucmaniŋmu â fic ŋerakac hae mâreŋ i mâmâc
sâocke‐fâreniŋmu. 22 No ʒoaŋ ira ŋicfâc‐nane Goseŋ mâreŋko juŋgopieŋ
jaŋerao ine mâkâc wiac moc mi fuaniŋte mupe, no hâcne mâreŋ ʒirec
Wofuŋ jukopac i mana tarazemec. 23 Erâ nore ŋicfâc â gore ŋicfâc jaŋere
ŋondeŋko aka moc âkendâŋnepemu. Ma i tomâcko hâcne fuazejec.” ’ ”
24 Eme Wofuŋ e iŋuc hâcne ewec. Irec mâkâcmimiŋzi Faraore fic, ŋicfâcne
jaŋere fic â Aigita mâreŋ sasawa fusucma‐fârerâ mâreŋ sipiricke‐fârembiŋ.

25 Eme Faraozi Mose â Aroŋ jahe hefârec‐jofarâ jasawec: “Ajoc, ŋoŋe
Anutu‐ ŋeŋic mâreŋ ʒi jaha bâzi rikecneniŋ.” 26 Mosezi ine muwec:
“Iŋuc misac, nâŋe Wofuŋ Anutu‐nâŋec bâzi rikecnepene Aigita ŋic jaŋe
honepie mamakâcne eekac. Eme Aigita ŋic jaŋe bâzi‐nâŋecte manapie
mamakâc eekac i mana‐bipiehuc sifu jaŋere maio rikehapene qânâzi mi
hecnâponiŋmu me? 27 Nâŋe Wofuŋzi nâzâ mutâc ewec sâc mâreŋ tuhuo
rakupene ʒoaŋ jahec â moc eha Wofuŋ Anutu‐ nâŋec bâzi rikecnepene
sâckeocmu.” 28 Eme Faraozi muwec: “Wofuŋ Anutu‐ŋeŋic bâzi rikecnezore

mâreŋ tuhuo raniŋte sâcne mana‐ ŋarepemu, mocjaha, ʒoricko boc mi
ranʒepieŋ. Erâ wâc nore erâ numunʒepieŋ.” 29 Mosezi muwec: “No ʒi
behecgu hurâ Wofuŋ numucnepe tomâcko mâkâc mimiŋ i gorao mecne,
kiŋaŋ qaqafâcge â ŋicfâcge jaŋerao mâmâc omaezejec. Mocjaha, go eatuc‐
nâpohuc ŋicguru jaŋe Wofuŋ bâzi rikecnezo raniŋte mupie mocwâc mi
sakarec‐ jopazemec.” 30 Mose e iŋuc muhuc Farao beherâ Wofuŋ wira
wâwâsic ecnewec. 31EmeWofuŋ eMosere dâŋmanarâmumemâkâcwiaczi
Faraorao â kiŋaŋ qaqafâcne â ŋicfâcne jaŋerao omae‐jâmbâŋkerâ moc mi
fohuŋgaŋkewec. 32 Faraozi ine dameŋ ira iŋuc jaha maŋne bâzickeme ŋic
mi râec‐jopawec.

9
Aigita ŋic jaŋere qowifâc sipiricke‐fârembiŋ

1 Iŋuc fuameWofuŋziMose ʒiŋuc âzâcnewec: “Go Faraorao ferâ âzâcnec,
‘Hebiraio ŋic nâŋere Anutu, Wofuŋ hâcne, e dâŋ ʒiŋucmukac: “Ŋicfâc‐nane
jaŋe kiŋaŋ qanareniŋte râec‐jopatec ranʒepieŋ. 2 Manakic, dâŋnane
qatararâ sakarec‐ jopahuc râec‐jopatecne mi raniŋmuo 3 ine Wofuŋ nore
tâpirimesanaŋzi qowifâcge gieo juraŋgopieŋ, becâsicmecne, doŋgimecne,
kamele mecne, lama bulimakao mecne jopame qowi hâmoc fua‐fâreocmu.
4 Ehame Wofuŋ noni Israe ŋic jaŋere qowi wiac â Aigita ŋic jaŋere qowi
wiac i bâtâc bacjopape Israe ŋic jaŋere qowi moc mi sipirickeocmu.” ’ ”
5Wofuŋ e ʒiŋuc muhuc dameŋ bawec wâc: “No tomâcko mâreŋ ʒira iŋuc
hâcne epemu.” 6 Eme hae fureme Wofuŋzi iŋuc hâcne ewec. Ehame Aigita
ŋic jaŋere qowi wiac hâmo‐fârehapie Israe ŋic jaŋere qowi wiac ine moc
mi hâmombiŋ. 7 Eme Faraozi fuŋne mana‐hâmoocte kiŋaŋ râeme rame mi
ʒiŋuc taniŋkezejec i: Israe ŋic jaŋere qowi mocmi hâmombiŋ. Ehame Farao
e ine sifu maŋsanaŋ ehuc ŋicmi râec‐jopawec.

Wicʒâhâc fua‐jarewec
8 Eme Wofuŋzi Mose â Aroŋ ʒiŋuc jasawec: “Ŋohe meŋekiczi ʒocmâsic

me fufusuc rozepirec eme Mosezi Faraore maio sawao wickezejec. 9 Eme
ʒocmâsiczi iiŋnehuc rufe erâ Aigita mâreŋ sâcke‐fâreme ŋic sahackomecne,
qowi sahacko mecne wicʒâhâc fuarâ fâuckezejec. Aigita mâreŋ sâkoo
wiac iŋuc hâcne fuazejec.” 10 Eme jahe ʒocmâsic rorâ Faraore maio
fuarâ domahuc Mosezi sawao wickeme feme ŋic sahacko â qowi sahacko
wicʒâhâc fuarâ fâuckewec. 11 Eme Aigita ŋic wicʒâhâc fua‐ jare‐ fârewec
iŋuc jaha qaŋgec bapa jaŋerao fuame jaŋe Mosere maio fuarâ domaniŋte
quŋkembiŋ. 12Wofuŋzi ine Faraore maŋ bârâŋgeŋkememi mana‐jactewec,
Wofuŋzi qanaŋ Mose âzâcnewec sâc fuawec hâcne.

Hoe sanaŋ hewec
13 Eme Wofuŋzi Mose ʒiŋuc âzâcnewec: “Tomâcko uupictea faharerâ

Faraorao rarâ âzâcnezemec, ‘Hebiraio ŋic nâŋere Anutu, Wofuŋ hâcne, eki
dâŋ ʒiŋucmukac: “Ŋicfâc‐nane kiŋaŋ qanareniŋte râec‐jopatec ranʒepieŋ.
14 No dameŋ ʒi hâcne go â wiacfâcge â ŋic gurufâcge wiac hâhâwicne
jâmbâŋ eŋarepe ʒiŋuc mana tarazemec: ‘Mâreŋ sâko mâreŋ ira Anutu
iŋucne moc mi jujâmbâŋkekac.’ 15 No biac juwicnao menane sicnerâ go
â ŋic gurufâcge iroŋzi qâmiziec‐ŋopazo murâ sâcne ezapo, eme go arictac
enʒaŋ. 16 No ine tâpiri‐nanere fuŋne gowatupemurâ â ʒâŋe biŋe‐nane

mâreŋ sâc muromackepie haŋ baocmurâ akicgupo. 17 Goki ine gahacne
manatec feha ŋicfâc‐nane râec‐jopatec raniŋte mupe qatarakomecte 18 no
tomâcko dameŋ ʒiŋucne hoe sanaŋ hâhâwicne,Aigitamâreŋ fuŋnaonecteaŋ
fuarâ fowefuwecko moc mi hejujec, iŋucne moc mupe heocmu. 19 Irec
kiŋaŋ sorec‐jopatec rarâ bulimakao â qowifâcge sasawa gieo juraŋgopieŋ
jaŋe qâzuc‐jopapie ficko fefârenʒepieŋ; ŋic mecne, qowi mecne ficko
mi fehuc gieoa juniŋmu jaŋe ʒeŋgoma hoezi hecjopame hâmo‐fâreniŋmu
hâcne.” ’ ” 20EmeFaraore ŋicfâc tucne jaŋeWofuŋdâŋticnerehâwic‐jopame
kiŋaŋ qaqafâc‐jeŋic â qowifâc‐jeŋic ejarepie ficko fefârembiŋ. 21 Â mi
hâwic‐jopawec jaŋe ine kiŋaŋ qaqafâc‐jeŋic â qowifâc‐jeŋic gieoa behec‐
jopapie jumbiŋ.

22EmeWofuŋziMose dâŋ ʒiŋuc âzâcnewec: “Mege sambâŋkopec sicnetec
Aigita mâreŋ sâkoo hoe sanaŋ hehuc ŋicmecne, qowi mecne jâckâtemecne
â nânâ monʒaŋ mecne Aigita mâreŋko forakac sasawa hecjopazejec.”
23 Eme Mose e gunu‐ ticne sambâŋkopec bâfeŋneme Wofuŋte micte ɋuŋ
parandaŋ â hoe sanaŋ â ʒocbâruŋ sambâŋkonecmâreŋkowahawec. Ehame
Wofuŋzia mume Aigita mâreŋko hoe sanaŋ hewec. 24 Hoe sanaŋ â
bâbâric hâhâwicne jâmbâŋ ʒuʒuhuc jahawahahuc fowec, wiac iŋucneAigita
mâreŋ sâkoo ŋic fuarâ juwefumbiŋko moc mi fuarâ fowec. 25 Eme hoe
sanaŋ izi Aigita mâreŋ sâkoo ŋic mecne, qowi mecne, gieo jurambiŋ jaŋe
hehâmoc‐jopa‐ fârewec erâ nânâ monʒaŋ â jâc wiac gieo doma rawec i
wâc iŋuc jaha henʒaŋ qanʒaŋne‐fârewec. 26Mâc Goseŋ mâreŋko, Israe ŋic
jumbiŋ ira sawa hoe sanaŋ mi hewec.

27 Iŋuc fuame Faraozi kiŋaŋ soreme ra Mose â Aroŋ hefârec‐jofame
rapire dâŋ ʒiŋuc jasawec: “Ʒi kiŋnane hone manac ekopac, Wofuŋ e tiŋne
jâmbâŋ, no â ŋicfâc‐nane nâŋe ine hehesicne. 28 Irec ŋohe nore erâ Wofuŋ
numucnenic, ɋuŋ parandaŋ â hoe sanaŋ izi siric‐ nâpokac hâcne. No
râec‐ŋopape ranʒepieŋ, ŋoŋe ʒira ʒuhuckerâ mi junʒepieŋ.” 29Mosezi ine
dâŋ ʒiŋuc bâtikiecnewec: “No hae beherâ menane sicnepe Wofuŋtao feme
ɋuŋ parandaŋ â hoe sanaŋ tâcneme ʒiŋuc mana tarazemec: Mâreŋ sâko
mâreŋ i Wofuŋte biŋe. 30 No ine go â ŋicfâcge ŋoŋere fuŋne manakopac,
ŋoŋe Wofuŋ Anuture sifu mi hâwic‐ŋopakac.” 31 Bundajâc â padi imacke‐
fârekicne, padi i biac fârinehec domawecte â bundajâc i ârine qawecte.
32 Waizeŋ â wiac iŋucne tinac ine ʒâhec sawa ârickerâ fârine râeekacte
hoe sanaŋzi mi imackewec. 33 Eme Mose e Farao beherâ haeonec hurâ
meticne Wofuŋtao sicneme ɋuŋ parandaŋ â hoe sanaŋ omaepire mâreŋko
hoe mocwâcmi hewec. 34Eme Farao e ɋuŋ parandaŋ â hoe sanaŋ omaeme
honerâ izia e jahacne mecne â ŋicfâcnemecne sâqocne‐jeŋic basanaŋkepie
maŋjeŋic ʒicke sanaŋkewec. 35 Eme Farao e maŋsanaŋ erâ Israe ŋic mi
râec‐jopawec. Wofuŋzi qanaŋ Mose âzâcnewec iŋuc hâcne fuawec.

10
Hâpic fuambiŋ

1 Iŋuc fuameWofuŋziMose dâŋ ʒiŋuc âzâcnewec: “Go Faraorao fezemec.
No nahac hâcne fuŋne qaqa mâsi‐nane ŋondeŋ‐ jeŋicko bapemurâ e â
ŋicfâcne jaŋe ejarepe maŋjeŋic sanaŋkewec. 2 Eme no Aigita ŋic maŋ
bâsifuc ejarehuc fuŋne qaqa mâsi bakopac irec binaŋ naru motecfâcge â
ŋosafâcge bajaretec, no Wofuŋ jukopac, irec fuŋne ʒâŋitanʒepieŋ.”

3EmeMose â Aroŋ jahe Faraorao ferâ ʒiŋuc âzâcnepic: “Wofuŋ, Hebiraio
ŋic nâŋere Anutu, e ʒiŋuc mukac: ‘Go nore maio rumehuc juju i wemocte
boc qikiŋnekomec? Go ŋicfâc‐nane nore kiŋaŋ qaniŋte râec‐jopatec raniŋ.
4 Manakic, go ŋicfâc‐nane raniŋte mi mana‐jarecmuo ine tomâcko mupe
hâpiczi fuarâ hae mâreŋge sâcke‐fâreniŋmu. 5 Erâ mâreŋ sâockerâ, hoe
sanaŋzi wiac gâcne akickewec i hâcne nâ miziehuc gie‐ jeŋicko jâc wiac
doma rakac i mâmâc nâ imac epie garaŋ garaŋne domazejec. 6 Erâ
go gahacne fic mecne, kiŋaŋ qaqafâcge jaŋere fic mecne â Aigita ŋic
sasawa jaŋere fic mecne i mâmâc fusucma‐ fârenʒepieŋ. Wiac iŋucne i
mamac ŋosafâcge jaŋe mâreŋko fua wefumbiŋkonecteaŋ moc mi honehuc
jumbiŋ.’ ” Iŋucmuhuc fotikierâ Farao beherâ rawec.

7Eme Faraore kiŋaŋ qaqa jaŋe e ʒiŋuc âzâcnembiŋ: “Ŋic sipiric‐nâpoocte
doc sipuac enâreku mo dameŋko moc behec‐ nâpoocmu? Go ŋic jaŋe
râec‐jopatec ra Wofuŋ Anutu‐jeŋic kiŋaŋ qacnenʒepieŋ. Aigita mâreŋ biac
ima bakicne i go mi manakic me?” 8 Iŋuc mupie mume Mose â Aroŋ jahe
Faraorao risiepire ʒiŋuc jasawec: “Ŋoŋe raniŋ, erâ Wofuŋ Anutu‐ŋeŋic
kiŋaŋ qacneniŋ. Mâc mozia raniŋmu?” 9 Mosezi muwec: “Nâŋe kâcɋene
piticne, ŋokac naru motecfâc‐nâŋec, bulimakao â qowifâc‐nâŋec i mâmâc
jowac‐jopa ranaŋmu. Nâŋe Wofuŋ‐nâŋecte hombaŋ ŋenaŋte munârekicne
hâcne.” 10 Eki ine jasawec: “No ŋoŋe â ŋokac motecfâc‐ŋeŋic râec‐ŋopape
ra wiac moc eniŋmuo ine Wofuŋzi ŋoŋehec juzo murâ juzejec. Ŋoŋe wiac
hehesicne eniŋtemaŋkerâ juŋgopieŋ i tâtâc fokac i! 11Mâcne, ŋiczi sawa ra
Wofuŋte kiŋaŋ qanʒepieŋ, ŋoŋe iŋuc hâcne eniŋtemuŋgopieŋ.” Iŋucmurâ
mume Faraore maionec jâpec‐jofapie rapic.

12EmeWofuŋziMose dâŋ ʒiŋuc âzâcnewec: “Go mege Aigita mâreŋkopec
sicnetec hâpic jaŋe ware Aigita mâreŋ ŋefacke‐fârerâ wiac rehacnehec,
hoe sanaŋzi akickewec fokac i nâpie omae‐ fârezejec.” 13 Eme Mose e
gunu‐ ticne Aigita mâreŋkopec bâfeŋnewec. Eme Wofuŋzi mume ʒoaŋ
wewefunaonec mâŋâŋ sâkozi ware ŋafe ʒoaŋ qahuc fowec. Eme hae
fureme mâŋâŋ izi hâcne hâpic ficne suec‐jopame warembiŋ. 14 Erâ hâpic
guru hâhâwicne jâmbâŋzi Aigita mâreŋ sâko sâckerâ ŋefacke‐fârembiŋ.
Hâpic guru iŋucne sâko dameŋ juwicnao moc mi fisi jumbieŋ erâ wâc
juku mocwâc mi fisinʒoŋgopieŋ. 15 Eme mâreŋ sasawa ŋefacke‐fârepie
dapâc ewec. Ehame hoe sanaŋzi mâreŋko wiac rehacnehec â jâchândâŋ
akickewec i nâmiziembiŋ. Irec Aigita mâreŋ sâkoo jâc mecne, wiac gâcne
gieo doma rawec i mecne rehacnehec mocwâc mi domawec. 16 Iŋuc
fuame Farao e Mose â Aroŋ bâruŋ jaha hefârec‐jofarâ jasawec: “No
Wofuŋ Anutu‐ ŋeŋic sindaŋ ecnehuc ŋoŋe mâmâc eŋarepo. 17 Irec ʒi
sâqocne‐nane mocwâc bâtâmire‐narenicmurâ numu‐ŋactepe ŋohe Wofuŋ
Anutu‐ŋekic wira wâwâsic ecnepire sisipiric keci mume arictac ezejec.”
18 Eme Mose e Farao beherâ Wofuŋ wira wâwâsic ecnewec. 19 Eme
Wofuŋzi ʒoaŋ wewefunaonec mâŋâŋ i herisieme ʒoaŋ huhunaonec mâŋâŋ
sanaŋ warewec. Mâŋâŋ izi ine hâpic ficne suec‐jopame Hâwec Bâbâroŋko
hufârepie Aigita mâreŋko hâpiczi omaewec. 20 Wofuŋzi ine Farao ecneme
maŋsanaŋ erâ Israe ŋicmi râec‐jopawec.

Dapâc qisiric fuawec
21 Iŋuc fuame Wofuŋzi Mose dâŋ ʒiŋuc âzâcnewec: “Go mege

sambâŋkopec sicnetec Aigita mâreŋ sâkoo dapâc qisiric jâmbâŋ fuazejec.”

22 Eme Mose e meticne sambâŋkopec sicneme Aigita mâreŋ sâkoo dapâc
qisiric fuarâ ʒoaŋ jahec â moc foha 23 ŋiczi hohonec eniŋte eipiembiŋ,
ehuc fic hae‐jeŋic moc mi bebehe mâc fohapie ʒoaŋ jahec â moc tarawec.
Israe ŋic jaŋere fic hae ine tatamac jaha foha jumbiŋ. 24 Iŋuc fuame
Faraozi Mose hefârerâ muwec: “Ŋoŋe Anutu ra kiŋaŋ qacneniŋ, mâc
qowi â bulimakaofâc‐ŋeŋic ine hae mâreŋ ʒira behec‐jopapie junʒepieŋ.
Ŋokac naru motecfâc‐ŋeŋic jaŋe ine ŋoŋehec sâcne raniŋmu.” 25 Mosezi
ine muwec: “Aricne, go bâzi ririkere â qowi bâzire wâcwiac nâretecne
Wofuŋ Anutu‐nâŋec bâzi rikecnenʒepeneŋ. 26 Qowi â bulimakao wiac‐
nâŋec imâmâc ame susuc‐jopahuc huŋgaŋnemacmocmi behepene juzejec.
Nâŋe irecnec hâcne gâcne bâwosâerâ Wofuŋ Anutu‐nâŋec bâzi rikecnehuc
kiŋaŋ qacnenaŋmu. Nâŋe bâzi weniŋucne Wofuŋ rikecnenaŋmu i biac
mi manaŋgopeneŋ, raku ocna fisirâ ine mananaŋmu.” 27 Wofuŋzi ine
Faraoremaŋbârâŋgeŋkeme râec‐jopaoctemi ecnewec. 28EmeFaraoziMose
âzâcnewec: “Go behecnurâ rac, erâ mocwâc maicnuzicte tukige rozemec.
Go mocwâcmaicnutec izia qâhâmocgupemu.” 29Mosizi muwec: “Mukomec
iŋuc, no ʒâŋemaige mocwâcmi honepemu.”

11
Mârâc fufua jaŋere hâmoc biŋemukicne

1 Eme Wofuŋzi Mose dâŋ ʒiŋuc âzâcnewec: “Wiac hâhâwicne sâko moc-
jaha fokac i mupe Faraorao â Aigita mâreŋko fuazejec. Fuame râec‐ŋopame
ʒirecnec sâcne raniŋmu, erâ mâteŋne mi sorec‐ŋopaocmu, fâro bahuc hae
nânâ jâpec‐ŋopame raniŋmu hâcne. 2 Irec go ʒiŋuczia ŋic ŋokac jazatec jaŋe
ru sâc diguracfâc‐jeŋic eri wiac siliwa â golzi bakicne irec numu‐jarepie
jarenʒepieŋ.” 3 Eme Wofuŋ e Aigita ŋic bufahac qajareme mana‐jarembiŋ.
Eme Israe ŋic jaŋere ʒâŋe biŋe i Wofuŋte erâ Aigita ŋic jaŋerao boc haŋ
bawec. Erâ i sawa mâcne,Mosere ʒâŋe biŋe i iŋuc jaha Aigita mâreŋko boc
fewec, Farao ŋicfâcne jaŋere maio mecne erâ ŋic ŋokac sâko jaŋere maio
mâmâc.

4 Eme Mosezi muwec: “Wofuŋ e ʒiŋuc mukac: ‘No ŋafe ʒâŋiŋko waharâ
Aigita mâreŋ fotâcne rahape 5 Aigita mâreŋko mârâc motecfâc‐jeŋic jaŋe
ʒeŋgoma hâmo‐fârenʒepieŋ. Farao mârâc ŋokâ‐ticne, juku tucticne qaocte
mukicne, erao fuŋkerâ raku kiŋaŋ naru padi masiŋko banʒaŋnehuc ŋekac
ere mârâc ŋokâ erao taraocmu. Erâ i sawa mâcne, lama bulimakao ŋicne
mârâc fufua jaŋe iŋuc jaha hâmo‐fâreniŋmu. 6 Ehame kio owa sâkozi Aigita
mâreŋ sâko sâcke‐fâreocmu. Kio owa sâko iŋucne juwicnao moc mi fuarâ
fowec erâ wâc juku mocwâc mi fuaocmu. 7 Ehame Israe ŋic jaŋerao qâto
moczi, ŋic me qowi moc mi qâŋke‐jarezejec. I kecʒiŋuc mana taraniŋte:
Wofuŋ e Aigita ŋic â Israe ŋic bâtâc bacjopakac. 8 Iŋuc fuame kiŋaŋ
qaqafâcge ʒi jaŋe sasawa norao fuarâ fodape‐narehuc ʒiŋucmuniŋmu, “Go
â ŋicfâcge bâjâpecguŋgopieŋ ŋoŋe sasawa rafârenʒepieŋ.” Iŋuc nazapie
rapemu.’ ” Mose e iŋuc murâ bune ʒâʒâficne qame Farao beherâ rawec.
9 Eme Wofuŋzi Mose ʒiŋuc âzâcnewec: “No Aigita mâreŋko mâsi bocjaha
barâ ba ezo mupe Faraozi mi mana‐ŋareocmu.”

10Mose â Aroŋ jahe Faraore maio mâsi i sasawa bafârepic, eme Wofuŋ e
sifu Farao ecnememaŋsanaŋ erâ Israe ŋic jaŋemâreŋ‐ticne beherâ raniŋte
mi mana‐jarewec.

12
Aakic lamare sâcmutâc

1 Eme Wofuŋzi Aigita mâreŋko Mose â Aroŋ ʒiŋuc mupaŋke‐jactewec:
2 “Ŋoŋe mosa kecʒirec manapie fufuŋke mosa ezejec. Jara sâc mosa ʒizi
gâcne sasawa bânie‐jarezejec. 3 Erâ Israe kikefuŋ mâmâc sâko sâcmutâc
ʒiŋuc ejarenic: Mosa kecʒirec gie bapa namba 10 ira ŋicne ŋicne jaŋe
ŋokac naru motecfâc‐jeŋic jaŋere lama motec wâŋ wâŋ ronʒepieŋ, moc e
garikiŋfâc‐ticne jaŋere lama wâŋ, moc e wâŋ, iŋuczi iŋuc. 4 Â fic mocko
ŋic ŋokac naru motec afecne juniŋmu, lama motecne mi nânâ‐fârene, ine
fic jajahec, didigurac ŋekopireczi lama motec mocjahare turezepirec. Ŋic
ŋokac naru motec hobu‐jeŋicte sâcmanahuc fic wezimuc lama mocte biŋe
musanaŋkezo. 5 Erâ lama motec ŋicne sahac furu, jara‐jeŋic wâŋ, iŋucne
sawa rocjopazo, lama motec me noniŋ motec. 6 Baʒawiec‐joparâ bacjopa
juhapie mosare gie bapa namba 14 ehame hae owâeme Israe kikefuŋ guru
mâmâc sâko lamamotec serec jaha hezuc‐jopanʒepieŋ. 7Erâ socjeŋic gâcne
rorâ izi, fic maŋnao ŋehuc nâniŋmu, fic irec motâctewâtuŋ ŋifec â ŋifec erâ
jâc otecne faic rikenʒepieŋ. 8 A biucne ŋafe ijaha ʒegoc ʒame nânʒepieŋ.
Poroŋ goreŋ tâmiric erâ wâc rehac hâtâne ihec nânʒepieŋ. 9 Qowi i
ɋâricne me opâ sicko ʒakicne mâcne, ʒegoc sasawa rikerâ nânʒepieŋ, ine
qizecne â me kikene â fâri ombâŋne furu foha ʒame nâzo. 10 Â tiwâne
ine moc mi ŋeha hae furezejec; moc ŋeha hae fureocmuo ine ʒocko râepie
ʒâtâmirezejec. 11 Erâ kecʒiŋuc ehuc nânʒepieŋ: Umbika‐ ŋeŋic jomarâ,
kikehuhu‐ŋeŋic hepie huha, gunu‐ŋeŋic baŋehuc fârohec nânʒepieŋ. Fuŋne
ʒiŋucte: Wofuŋzi akic‐ŋopahuc ŋowaruocmu. 12No ŋafe ijaha Aigita mâreŋ
fotâcnehuc mârâc fufuafâc‐jeŋic, ŋic mecne qowi mecne, jopa‐fârepemu, â
Aigita nemufâc‐jeŋic jaŋerao okac babazu gie bapemu, Wofuŋ noni hâcne.
13 Soczi fic juŋgopieŋko maŋeŋic ezejec, soc i honerâ ŋowarupemu, eme
Aigitamâreŋko ima sâko bâfuahapeŋoŋeraowiac hâhâwicnemocmi fuahuc
sipiric‐ŋopazejec.

14 “Eme ʒoaŋ izi hombaŋ‐ŋeŋic ezejec, i jara sâc ŋehuctecne Wofuŋzi
wiac ewec irec manasuhuc junʒepieŋ; mimiŋzi ɋâric mâsi i basanaŋkerâ
bajupie hata sanaŋ foŋarezejec. 15Ŋoŋe poroŋ goreŋ tâmiric nâhuc juhapie
ʒoaŋ gie bapa 7 tarazejec. Gie bapa namba wâŋ ira goreŋ ficŋeŋickonec
bârârienʒepieŋ. Eme moc e poroŋ goreŋhec nâocmu e Israe guruonec
tuŋkepie huzejec. Dâŋ izi gie bapa wâŋkonec sâcmutâc‐ŋeŋic foraku 7‐
ko tarazejec. 16 Ʒoaŋ gie bapa wâŋ ira tutumaŋ tirine moc enʒepieŋ, erâ
ʒoaŋ namba 7 ira tutumaŋ iŋucnea mocwâc fuazejec. Gie bapa jajahec
mukicne ira gie moc mi banʒepieŋ,mâc ŋiczi nânâ nâniŋmu sâc i sawa rike
bâmoc enʒepieŋ. 17Erâ goreŋ sowa jujure sâcmutâc i mana rereŋ enʒepieŋ.
No ʒoaŋ ira hâcne ŋic ŋokac naru motecfâc‐ŋeŋic Aigita mâreŋkonec
batarac‐ŋopapo. Irec ŋoŋe mimiŋzi ɋâric gie bapa irec manasurâ mâsi i
basanaŋkerâ bajupie hata sanaŋ foŋarezejec. 18Fufuŋkemosa irec ʒoaŋ gie
bapa namba 14 owâcne fuŋkerâ goreŋ sowa jufeku ʒoaŋ namba 21 owâcnea
behenʒepieŋ. 19 Ficŋeŋicko goreŋ moc mi ŋeha ʒoaŋ gie bapa 7 tarazejec,
irec jaba me mâreŋ rune moc e poroŋ goreŋhec nâocmu, e tuŋkepie Israe
kikefuŋ râpenao huzejec. 20 Wiac goreŋnehec moc mi nânâ ficŋeŋic sâc
goreŋ sowa jufârenʒepieŋ.”

21 Eme Mose e Israe ŋic micnefâc‐jeŋic hetumaŋ‐jopa‐fârerâ ʒiŋuc jaza-
wec: “Ŋoŋe ra garikiŋfâc‐ŋeŋic jaŋere sâcmanahuc lama bâwosâec‐joparâ
aakic lama qa hezuc enʒepieŋ. 22 Erâ soroqec rehacne rorâ soc otoo fokac
ira âke uruckerâ izi motâcte wâtuŋ ŋifec â ŋifec â otecne faic rikenʒepieŋ.
Erâ ŋoŋeraonecmoczi moc hae mi fureha fickonec mi wahazejec. 23Wofuŋ
e Aigita ŋic jopaocte mâreŋ fotâcne raocmu hâcne. Ehuc jâc otecne faic
â motâcte wâtuŋ jajahec ira soc honerâ motâc jâuruhuc ima bapa aŋelo
aka hecneme ŋopaocte ficŋeŋicko mi feocmu. 24 Ŋaŋacne â ɋâricfâc‐ŋeŋic
ŋoŋe mâsi i basanaŋkerâ bajupie hata sanaŋ foŋarezejec. 25 Eme Wofuŋzi
mâreŋ biŋe qaŋarewec i ŋareme raʒirâ hata i hâcne âtehuc junʒepieŋ.
26Eme naru motecfâc‐ŋeŋic jaŋe, ‘I fuŋneweniŋucte eeŋgopieŋ?’ iŋucwio‐
ŋarepie 27 ʒiŋuc jazanʒepieŋ: ‘I Wofuŋte aakic tiwâ bâzi. Eki hâcne Aigita
ŋic jopahuc Israe ŋic Aigita mâreŋko jumbiŋ, jaŋere fic jowaruhuc akic‐
jopawec.’ ” Iŋucmume ŋic ŋokac jaŋemanarâ fodapehuc numumbiŋ.

28Erâ Israe ŋicguru jaŋe ra iŋuc embiŋ;WofuŋziMose â Aroŋmujactewec
irec sâcko embiŋ hâcne.

Wofuŋzimârâc fufua jopawec
29 Eme ŋafe ʒâŋiŋko Wofuŋzi Aigita mâreŋko mârâc fufua sasawa jopa‐

fârewec. Faraore mârâc ŋokâ, juku tucticne qaocte mukicne, erao hâcne
fuŋkerâ jopa raku kâpâcwâru ŋic jaŋere mârâc ŋokâfâc jaŋerao jopa
tarawec, erâ qowi sasawa jaŋerao sâc ijaha ewec. 30 Iŋuc eme Farao â
kiŋaŋŋicfâcne erâ Aigita ŋic sasawa jaŋe ŋafeo faharerâ kio owa sâko epie
Aigita mâreŋ sâcke‐fârewec. I fic sasawa ira qâŋɋâŋ fua‐ fârewecte iŋuc
fuawec. 31 Eme Faraozi ŋafeoa Mose â Aroŋ hefârec‐jofarâ muwec: “Ajoc,
ŋohe mecne Israe ŋicguru mecne, ŋoŋe fahare ŋicfâc‐nane behec‐ joparâ
raniŋ; ehuc mumbiŋ irec sâcko ra Wofuŋ kiŋaŋ qacneniŋ. 32 Erâ lama
bulimakaofâc‐ŋeŋicmâmâc amec‐jopa raniŋ; eme nunumu‐ŋeŋicte fârine i
norao fotâcnezejec wâc!”

33 Eme Aigita ŋic jaŋe Israe ŋicguru ʒiŋuc muhuctecne mâreŋ‐ jeŋic
beheniŋte fâro boc ejarembiŋ: “Nâŋe hâmocte biŋe efâreŋgopeneŋ.” 34Eme
Israe ŋicguru jaŋe poroŋ goreŋ tâmiric mi ʒakicne, ɋâricne foha otohec
rorâ ŋaqi‐jeŋiczi foŋkerâ ɋawe‐jeŋicko herâ rambiŋ. 35 Erâ Mosezi moc
mutâcne‐jarewec i wâc iŋuc jaha embiŋ: Eri wiac siliwa â golzi bakicne
â ŋaqi wiac irec Aigita ŋic numu‐jarembiŋ hâcne. 36 Eme Wofuŋzi Aigita
ŋic ejareme jaŋe Israe ŋicguru âgo ejarehuc mana urue‐jarerâ wiac numu‐
jarembiŋ sâc jare‐fârembiŋ. Iŋuc ehuc Aigita ŋic jaŋerewiac jowac rombiŋ
hâcne.

Israe ŋic jaŋe Aigita mâreŋ beherâ rambiŋ
37 Eme Israe ŋicguru jaŋe Ramasesi hae beherâ Sukoti haeo rambiŋ.

Kikezi rambiŋ ŋic i jaŋere ʒare 600 tauseŋ qâririŋ, ŋokac naru motec ine
mi wosec‐ jopakicne. 38 Erâ ŋic jaba bocjahazi jaŋehec mâmâc rambiŋ,
erâ lama bulimakao guru sâko jaha. 39 Eme Aigita mâreŋkonec poroŋ
ɋâricne barambiŋ i goreŋ tâmiric rike nâc embiŋ. Jaŋe Aigita mâreŋ be-
heniŋte fâro ejarehuc bâsuec‐jopambiŋte dameŋ basahuc poroŋ goreŋhec
mi bâsifuckembiŋ hâcne. Ehuc hatare nâsiŋ gâcne wâcmi barambiŋ.

40 Israe ŋicguru jaŋe Aigita mâreŋko juwefukuhapie jara 430 tarawec.
41 Eme jara 430 tarawec ʒoaŋ ira jâmbâŋ Wofuŋte ŋicfâc guru sâko jaŋe

Aigita mâreŋ beherâ rambiŋ hâcne. 42Wofuŋzi Israe ŋic Aigita mâreŋkonec
jowac‐jopa rawec, ŋafe i guŋɋâri juju ŋafe hâcne. Eme Israe ŋicguru jaŋe
mimiŋzi ɋâric ŋafe i hâcneWofuŋte erâ guŋɋâri jaha jumbiŋzi jueŋgopieŋ.

Aakic lama nânâre sâcmutâc dâŋ gâcne
43 Eme Wofuŋzi Mose â Aroŋ ʒiŋuc jasawec: “Aakic hombaŋte hata

sanaŋ ʒiŋuc fozejec: Jabazi aakic lama moc mi nâjâmbâŋkezejec. 44 Kiŋaŋ
qaqa moneŋzi furi bacjopakicne jaŋe ine sahac‐jeŋickoma bajarepie sâcne
nâniŋmu. 45 Kiŋaŋ qaqa omane me mâc qâtec‐ŋoparâ juocmu, iŋucnezi
ine aakic lama moc mi nâzejec. 46 Aakic lama i fic mocjahao turerâ
nânʒepieŋ, ehuc fickonec tiwâne mac moc mi bawahanʒepieŋ, â aakic
lamare siec wiac moc mi qazunʒepieŋ. 47Dâŋ i Israe kikefuŋ mâmâc sâkozi
reŋke‐fârenʒepieŋ. 48 Ŋic jabane moczi ŋoŋehec juhuc aakic lama nâzo
mume ine e jahacne sahacko mecne, ŋic â motecfâc‐ticne jaŋere sahacko
mecne ma bapie sâcne nâocmu, eme e ŋoŋe iŋucne mâreŋ rune jaha erâ
juzejec. Sahacnao ma mi bakicnezi ine mi nâzejec. 49 Mâreŋ rune â ŋic
jabane ŋoŋehec jueŋgopieŋ ŋoŋere sâcmutâcmocjaha fozejec.”

50 Eme Israe ŋicguru jaŋe ʒeŋgoma iŋuc embiŋ, Wofuŋzi Mose â Aroŋ
mutâcne‐jactewec irec sâcko embiŋ hâcne. 51EmeWofuŋ e Israe ŋic gurune
gurune ʒoaŋ ira hâcne Aigita mâreŋkonec jowac‐jopame wahambiŋ.

13
Mârâc fufua sasawa i Wofuŋte biŋe qazo

1 Wofuŋzi Mose ʒiŋuc âzâcnewec: 2 “Mârâc fufua ʒeŋgoma nore biŋe
qahuc bâwosâec‐jopapie junʒepieŋ. Israe ŋondeŋko ŋic me qowi neŋgoc
bumaŋkonec bâbâni fuaocmu izi hâcne nore biŋe ezejec.”

Goreŋ sowa juhuc hombaŋ ŋeŋe irec sâcmutâc
3 Eme Mosezi kecʒiŋuc jazawec: “Ŋoŋe ʒoaŋ ʒi Aigita kâpâcwâru fick-

onec wahambiŋ irec manasuhuc junʒepieŋ, Wofuŋ e mesanaŋ‐ ticnezi
irecnec jowac‐ ŋopame wahambiŋ hâcne. Irec ŋoŋe poroŋ goreŋhec
moc mi nânʒepieŋ. 4 Ŋoŋe miŋecgac, fufuŋke mosa April hâcne ira
waha raŋgopieŋ. 5 Eme Wofuŋ e mâreŋ moc, susu â baŋac fusucmarâ
qâmbâriŋkeekac, erâ ŋoŋe ŋareocte mimiŋnefâc‐ŋeŋic mupaŋke‐jarewec,
Kanaaŋ ŋic, Hitiŋic, Amori ŋic, Hiwiŋic â Jebusi ŋic jaŋere mâreŋ hâcne,
ira râec‐ŋopame mosa ʒi hâcne mâsi ʒiŋuc basanaŋkepie hata sanaŋ
foŋarezejec. 6 Ŋoŋe goreŋ sowa juhapie gie bapa 7 tarazejec, eme ʒoaŋ
namba 7 ira Wofuŋte hombaŋ fuazejec. 7 Poroŋ goreŋ tâmiric i nâhuc
juhapie gie bapa 7 tarazejec. Wiac goreŋhec ŋoŋerao moc mi bâfuazo, â
hae mâreŋ‐ŋeŋicko, goreŋ wiac moc mi bajunʒepieŋ. 8 Ehame gie bapa
ira ŋokâfâc‐ŋeŋic ʒiŋuc jazanʒepieŋ: ‘I Wofuŋzi Aigita mâreŋkonec waha-
hapene ehâmo‐nârewecte iŋuc fuakac.’ 9 Eme eebapa irec nikec‐ŋopazacte
meŋeŋicko â ʒâŋe mai‐ŋeŋicko ma bapie muzac sâckezac, erâ iŋuc mâcne,
Wofuŋte sâcmutâc dâŋzi micŋeŋicko fozejec. Wofuŋ e mesanaŋ‐ ticnezi
Aigita mâreŋkonec jowac‐ŋopame wahambiŋ irec. 10 Hata sanaŋ i hâcne
jara sâc dameŋ‐ticnao âte rahuc junʒepieŋ.

Mârâc fufua jaŋere dâŋ
11 “Eme Wofuŋ e ŋoŋe â apa ŋosafâc‐ŋeŋic mupaŋke‐ŋarewec irec

sâcko Kanaaŋ ŋic jaŋere mâreŋko râec‐ŋopahuc mâreŋ ŋareme 12 ŋoŋe

neŋgoc bumaŋkonec mârâc fufua sasawa Wofuŋte biŋe qanʒepieŋ; bu-
limakaofâc‐ŋeŋic jaŋere mârâc fufua ŋicne sasawa i Wofuŋte biŋe jaha.
13 Doŋgi jaŋere mârâc fufua sasawa irec okacne ine lama motecne râezo
murâ ine upene qâpirickenʒepieŋ. Ŋic jaŋere mârâc fufua sasawa irec
okacne lama motecne râenʒepieŋ. 14 Eme juku ʒâhec ŋokâfâc‐ŋeŋic
ʒiŋuc wio‐ ŋareŋimu: ‘Wiac i fuŋne weniŋucte eeŋgopieŋ?’ Eme ʒiŋuc
jazanʒepieŋ: ‘Wofuŋ e mesanaŋ‐ticnezi Aigita kâpâcwâru fickonec batarac‐
nâporâ jowac‐nâpome wahambeŋ. 15 Farao e râec‐nâpoocte maŋsanaŋ erâ
qikiŋnewecte Wofuŋzi Aigita mâreŋko mârâc fufua sasawa, ŋicte mecne
qowire mecne qâhâmoc‐jopa‐fârewec. Eme irec hâcne neŋgoc bumaŋkonec
mârâc fufua sasawa i Wofuŋte bâzi rikeeŋgopeneŋ. Mârâc ŋokâfâc‐nâŋec
jaŋere kiwiric ine roeŋgopeneŋ.’ 16 Wofuŋ e mesanaŋ‐ ticnezi Aigita
mâreŋkonec jowac‐nâpome wahambeŋte mâsi izi ma iŋucne erâ megao â
ʒâŋemaigao fozejec.”

Karorac â ʒocbâruŋ jahe bânie‐jarepic
17 Eme Farao e ŋic ŋokac râec‐jopame Anutuzi ʒiŋuc muhuctecne hata

bembeŋne Filisa mâreŋkopec fowec, ira mi jowac‐ jopawec: “Hatao ʒika
wiac moc fua‐jareme maŋjeŋic risieme Aigita mâreŋko risienʒipiŋkohec.”
18 Anutu e iŋuc murâ ine ŋic ŋokac bârisiec‐jopame mâreŋ tuhuo Hâwec
Bâbâroŋkopec rambiŋ. Israe ŋicguru jaŋe momori ŋiczi birio raeŋgopieŋ
irec sâcko Aigita mâreŋkonec waha rambiŋ hâcne. 19 Eme Mose e
Josefere siec mâmâc barâ rawec, i Josefezi Israe ŋicguru jaŋe ʒiŋuc mu-
paŋkecneniŋte ejarewec irec: “Anutuzi iqic‐ŋopazokac dameŋ ira siec‐nane
barâ ranʒepieŋ.” 20 Eme jaŋe Sukoti haeonec fahare raku Etamko tuhu
mâreŋ qaŋeŋnao hâcne ira toma âterâ fombiŋ. 21 Eme Wofuŋ e jowac‐
jopaocte ʒoaŋko karorac ɋâfoŋnemaŋnao bâjuŋ‐jopahuc juwec â ŋafeo ine
ʒocbâruŋ maŋnao juhuc tamae‐jarewec. Jaŋe ʒoaŋko â ŋafeo hata honehuc
raniŋte iŋuc ejarewec. 22 Eme ʒoaŋko karorac â ŋafeo ʒoc izi mi bebehec‐
jopa ŋic bânie‐jarehuc jaha juwec.

14
Israe ŋicguru jaŋe Hâwec Bâbâroŋ fotâcnembiŋ

1 Eme Wofuŋzi Mose ʒiŋuc âzâcnewec: 2 “Go Israe ŋicguru jaŋe risierâ
Migidoli ficsanaŋ â hâwec irec ŋondeŋko Pi‐ Hahiroti hae maickehuc
toma âterâ fonʒepieŋ. 3 Farao eki Israe ŋicguru jaŋere ʒiŋuc muocmu
hâcne: ‘Mâreŋ burocnezi râreŋ bârâreŋ fokacte jaŋe kosa qac qâsoric
ehuc juŋgopieŋ.’ 4 Eme no Faraore maŋ bâzickepe kikeo kikeo eŋarezejec,
ehame no Farao â momori gurufâc‐ticne jaŋerao tâpiri‐nanere fuŋne
bataniŋkezepac. No hâcneWofuŋ jukopac, jaŋe i mana taranʒepieŋ.” Eme
jaŋe iŋuc embiŋ.

5 Ŋic ŋokac wiserâ rambiŋ, Aigita ŋicwofuŋ biŋe iŋuc âzâcnepie manarâ
e jahacne mecne, ŋicfâcne jaŋe mecne fâfârerâ ʒiŋuc mumbiŋ: “Nâŋâc
wemocte mutuc erâ Israe ŋic jaŋe kiŋaŋ qanârembiŋkonec râec‐jopapene
rambiŋ?” 6 Iŋuc murâ ʒika keretac‐ ticne mume wareme momorifâcne
rocjopawec. 7 Keretac bâwosâec‐jopakicne 600 erâ keretac gâcne gâcne
Aigita mâreŋko bajumbiŋ sâc i mâmâc rofârewec wâc. Keretac fainao ine
ru sâc momori ŋic bâwosâec‐jopakicne râec‐jopame ŋembiŋ. 8 Eme Israe
ŋicguru jaŋe momori hawari birio rahapie Wofuŋzi Aigita ŋicwofuŋ Farao

maŋne bâzickeme bâjâpec‐jopa rawec. 9 Aigita ŋic, Farao becâsicfâcne â
keretac wiac â becâsicko rara ŋic â momori, iŋuczi bâjâpec‐jopa raku Baali‐
Zefoŋ ʒiŋucnao, Pi‐Hahiroti haeo waha ŋehapie bâfuac‐jopambiŋ.

10 Eme Faraozi bâqiŋ‐ jopahame Israe ŋicguru jaŋe ʒâŋe fipie rame
honec‐joparâ mi ʒiŋuc mananʒepieŋ i: Aigita ŋic jaŋe nâpo jâpec enârezo
wareŋgopieŋ. Iŋucmanarâmâretec hâwic‐jopawec. Eme Israe ŋicguru jaŋe
Wofuŋ wira wâwâsic ecnembiŋ. 11 Ehuc Mose ʒiŋuc âzâcnembiŋ: “Aigita
mâreŋko ʒâŋeruŋ gie mi fokac me, irec ʒira mâreŋ burocnao hâmonaŋte
hota‐nâretecne wareŋgopeneŋ? Go weniŋuc enârehuc Aigita mâreŋkonec
jowac‐nâpo waremeŋ? 12 Nâŋe ocna Aigita mâreŋko ʒiŋuc mi gazambeŋ
me, ‘Go behec‐nâpotec nâŋe sifu Aigita ŋic kiŋaŋ qajarenʒepeneŋ?’ Nâŋe
Aigita ŋic jaŋere kiŋaŋ qahuc junʒapeŋmuzac afecke‐nârezac, ʒi inemâreŋ
burocnao hâmo sipiric enaŋmu ekac.” 13 Eme Mosezi ŋic ŋokac jazawec:
“Ŋoŋe mi hâwic‐ŋopaoc, qiŋ herâ domaniŋ. Erâ Wofuŋzi miŋecgac bafic‐
ŋopaocmu i honenʒepieŋ. Aigita ŋic miŋecgac honec‐ jopaŋgopieŋ jaŋe
mocwâcmi honec‐jopa‐jâmbâŋkeniŋmu hâcne. 14Ŋoŋemâc domahapieWo-
fuŋ e ŋoŋere âkehoc ʒika qaocmu.” 15 Eme WofuŋziMose ʒiŋuc âzâcnewec:
“Go wemocte wira wâwâsic enarekic? Go Israe ŋic jaŋe jazatecne fahare
ranʒepieŋ. 16Go ine gunuge bâfeŋnerâ mege hâweckopec sicnetec hâweczi
tâcneme Israe ŋicguru jaŋe mâreŋ kereŋnao fotâcne ranʒepieŋ. 17 Eme
noni Aigita ŋic jaŋeremaŋ bâzickepe jaŋe bâjâpec‐ŋopahapieWofuŋ qâreŋ‐
nane Farao â momorifâc‐ticne, keretac‐ticne erâ becâsicko rara ŋicfâc‐ticne
jaŋerao bataniŋkezepac. 18 Eme no Farao â keretac‐ ticne erâ momori â
becâsicko rara ŋicfâc‐ticne jaŋerao Wofuŋ qâreŋ‐nane bataniŋkepe Aigita
jaŋe, no hâcneWofuŋ jukopac, i mana taranʒepieŋ.”

19 Eme Wofuŋte aŋelo Israe ŋic bânie‐jareweczi rârierâ râpefuŋ‐jeŋicko
domawec. Ehame karorac ɋâfoŋnezi iŋuc jaha mai‐ jeŋickonec rârierâ
râpefuŋ‐jeŋicko domawec. 20 Ehuc Aigita ŋic â Israe ŋic ŋondeŋ‐jeŋicko aka
iŋucne erâ domawec. Ehuc ŋifecne dapâc ewec, â ŋifecne tamaewec, irec
ŋic jaŋe ŋafeo hohonec me bâbâfuacmi ehapie hae furewec.

21EhameMose e hâwec faiometicne sicnewec. Wofuŋ eki inemume ʒoaŋ
wewefunaonecmâŋâŋ sâkozi ŋafe ʒora qahuc hâwec qâkereŋkewec. 22Eme
opâzi ŋifec â ŋifec sanaŋkerâ sac iŋucne domaha Israe ŋic jaŋe duŋmâreŋ
kereŋnao fotâcnembiŋ. 23 Ehame Aigita ŋic jaŋe fâro erâ bâjâpec‐jopahuc
iŋuc jaha fotâcnezo murâ Faraore becâsic sasawa mecne, keretac mecne
erâ becâsicko rara ŋic mâmâc hâwec ʒâʒâŋiŋko ra fisimbiŋ. 24 Eme hae
fufurecte ruc bapa dameŋko Wofuŋzi ʒocbâruŋ â karorac maŋnao juhuc
Aigita ŋic jaŋeraopec ʒâŋe fime rame honec‐joparâ maŋmutuc bacjopawec.
25 Ehuc mume keretac‐ jeŋicte ʒafeŋgâŋne ŋetarame ʒuhuckerâ raniŋte
eipiembiŋ. Iŋuc fuame Aigita ŋic jaŋe mumbiŋ: “Israe ŋic behec‐joparâ
wiserâ ranaŋme! Wofuŋ e jahac bafic‐jopakac i! I Aigita ŋicnâŋâcnâpoocte
iŋuc ekac.”

26 Eme Wofuŋzi Mose ʒiŋuc âzâcnewec: “Go mege mocwâc hâwec faio
sicnetec hâweczi risierâ Aigita ŋic, keretac â becâsicko rara ŋic hâcne
qâuruc‐jopazejec.” 27 Eme Mose e meticne hâwec faio mocwâc sicnewec.
Eme hae fureme Aigita ŋic jaŋe hâwec risie wareweckopec wisezo ehapie
hâweczi fofo‐ticnao risiehuc qofac‐jopawec. Iŋuc fuame Wofuŋzi Aigita ŋic
hâwec ʒâʒâŋiŋko bâsirowec‐jopawec hâcne. 28 Eme hâweczi risierâ keretac

mecne, becâsicko rara ŋic mecne, Faraore momori sasawa hâcne Israe ŋic
bâjâpec‐joparâ hâwecko humbiŋ jaŋe ʒeŋgoma qâuruc‐jopa‐fâreme hâmo
miziembiŋ. 29 Israe ŋicguru jaŋe ine hâweczi ŋifec â ŋifec sanaŋkerâ sac
iŋucne domaha hâwec ʒâʒâŋiŋkomâreŋ kereŋnao rahuc fotâcnembiŋ.

30 Iŋuc fuame Wofuŋzi ʒoaŋ ira Israe ŋic ŋokac jaŋe Aigita ŋic jaŋere
meonec batarac‐ jopawec, ehame Aigita ŋic qâŋɋâŋ‐jeŋic hâwec sirizi
qârâriec‐jopamemoŋgeŋko fe fohapie Israe ŋic jaŋe honec‐jopambiŋ. 31Erâ
Wofuŋzi tâpiri sâko‐ticnere fuŋneAigita ŋic jaŋerao bataniŋkewec i Israe ŋic
jaŋemâmâc hone tarambiŋ. Ehuc Wofuŋ araŋ bacnehuc manasiŋkembiŋ â
kiŋaŋŋic‐ticne Mose e wâcmanasiŋkembiŋ.

15
Israe ŋicguru jaŋeremumumbiaŋ gae

1 Dameŋ ira Mose â Israe ŋicguru jaŋe Wofuŋ muteŋkehuc gae kecʒiŋuc
hembiŋ:
“No Wofuŋ gae hecnepe,

e tâpiri ɋuŋɋasaŋ‐ticne bataniŋkewec hâcne;
e becâsic â ŋic hâwecko tuŋjopame humbiŋ.

2 Sasanaŋ â mumuteŋ‐nane i Wofuŋ e hâcne,
ŋeŋezic‐nane i ekizia juwec;

e hâcne Anutu‐nane, no muteŋ bâteŋ ecnezepac,
e apa ŋosa â mamacfâc‐nane jaŋere Anutu,
no e muafeckezepac.

3Wofuŋ e ʒika qaqa ŋicsaric
ʒâŋe‐ticne Wofuŋ hâcne.

4 “Faraore keretac â momorifâc i hâwecko tuŋjopawec,
â momori micne bâwosâec‐jopakicne jaŋe
Hâwec Bâbâroŋko bâutuc‐jopakicne.

5 Rumizi bârârâŋ‐jopawec;
qânâ iŋucne ʒâkâŋ fâhâŋnao hujâmbâŋkembiŋ.

6O Wofuŋ,mefârege i tâpiri ɋuŋɋasaŋhec,
gore mefârezi râsi qanʒaŋ‐jopaekac, o Wofuŋ.

7 Tâpiri ɋuŋɋasaŋge fekicne,
irec râsi jaŋe guriŋ‐jopaekic;

erâ kimbeŋgere ʒocbâruŋ râetec
izi ra sopâc iŋucne ʒahuc ʒâseŋ‐jopaekac.

8 Sâke rombâŋge wefume opâzi ferâ sanaŋkewec,
â hâweczi sac iŋucne hâŋ domawec,
sirizi hâwec ʒâʒâŋiŋko sanaŋkerâ fowec.

9 Râsizimuwec: ‘No jopa jâpec ejarehuc jowarupe,
no mateŋ bâtâc bape andac‐nane omaezejec.

No ʒika‐nane bâfeŋnepe
menanezi jopa miziezejec.’

10Go mutec mâŋâŋ qame hâweczi qâuruc‐jopawec,
jaŋe aeŋ iŋucne opâ sâkoo hufârembiŋ.

11 “O Wofuŋ, nemu ŋondeŋko go iŋucnemozi moc jukac?
Mozi moc go iŋucne ɋuŋɋasaŋ‐ticnehec â tirine

erâ mâsi bapa â ʒika qaqare ʒâŋe rara sâkohec jukac?
12Go mefârege sicnemeŋ,

eme mâreŋzi ɋâcjopawec.
13 “Go aki anonoc fogareha ŋic batarac‐jopameŋ,

go tâpirigezi jowa qataŋ ejarehuc
tiri haegao râec‐jopameŋ.

14Ŋic jaŋemanarâ fâfârembiŋ,
Filisa mâreŋ rune jaŋe ɋarac ɋarac qambiŋ.

15Dameŋ ira Edom ŋicwofuŋ jaŋe bipic tatara ejarewec,
â Moabi fekicnefâc‐jeŋic hâwic‐jopawec.
Kanaaŋ mâreŋ rune ʒeŋgomamaŋjeŋic gâckewec.

16Hâhâwic â bipic tatara ejarewec;
megere tâpiri sâko irec erâ
qânâ iŋucne qiriŋmâc embiŋ.

O Wofuŋ, gurufâcge jaŋe fotâcnembiŋ,
go gahac batarac‐jopameŋ
ŋicguru i jaŋe hâcne fotâcnembiŋ.

17Goki jowac‐jopatec raʒimbiŋ
erâ gokizia gahacne tiki mâreŋko sara mama ejaremeŋ,
go gahac fic hae erâ ŋec juc eekic

ira hâcne, o Wofuŋ,
gahacne mezi tirific bameŋ,

ira hâcne, o Wofuŋ.
18Wofuŋ e guriŋ bapa gie‐ticne bahuc juekaczi

baraʒihuc juocmu sanaŋ.”
19Farao becâsic â keretac âmomorifâc‐ticne jaŋe hâwec fotâcnezo ehapie

Wofuŋzi hâwec ecneme fai‐ jeŋicko fehuc qâurucjopawec hâcne. Israe
ŋic jaŋe ine mâreŋ kereŋnao hâwec fotâcnembiŋ. 20 Eme porofete ŋokac
Miriam, Aroŋte qo hâcne, eki woŋgâŋ rome ŋokac sasawa e qâterâ woŋgâŋ
jaha ropie gae wombiŋ. 21 Eme Miriamzi gae ʒiŋuc hejarewec:
“Wofuŋ gae hecnenaŋ,

e tâpiri ɋuŋɋasaŋ‐ticne bataniŋkewec hâcne;
e becâsic â momori hâwecko

tuŋjopame hufârembiŋ.”
Israe ŋic jaŋemâreŋ sawao ra jumbiŋ

22 Eme Mose e Israe ŋic jaŋe ejareme Hâwec Bâbâroŋ behembiŋ. Eme
jaŋe Surumâreŋ burocnao rahuc juhapie ʒoaŋ jahec âmoc eha opâmocmi
bâfuambiŋ. 23RakuMara mâreŋko fisirâ opâ bâfuambiŋ. Erâ i opâ hâtânere
wemocko moc nanʒapiŋ. Opâ hâtânere mâreŋ irec ʒâŋe Mara mukicne.
24 Eme ŋic ŋokac jaŋe Mose mu heŋɋâŋ ecnehuc ʒiŋuc âzâcnembiŋ: “Nâŋe
opâ wenirec nanaŋmu?” 25 Eme Mose e Wofuŋ wira wâwâsic ecneme
Wofuŋzi jâcmoc jâutuwec i rorâ opâo behemehume opâzinocne ewec. Eme
Wofuŋ e ira hâcne dâŋsanaŋ â mumutâc dâŋ gâcne jarehuc esâic‐jopawec.
26 Ehuc muwec: “Ŋoŋe Wofuŋ Anutu‐ ŋeŋicte mic reŋkehuc ere maio
wiac eene biaŋ i ehuc dâŋsanaŋ â sâcmutâc‐ticne reŋkeniŋmuo ine Aigita
mâreŋko huc ʒâic wiac bâfuapo i ŋoŋere faio râepe mi feocmu, no Wofuŋ
ŋoŋere bâbâpiaŋ hâcne.”

27 Eme jaŋe raku Elim hae mâreŋko fisimbiŋ. Ira ine opâ ʒâŋe 12 fowec
â hâmu jâcne 70 doma rawec. Eme jaŋe opâ fowecko toma âterâ waha
fombiŋ.

16
Anutuzi nânâ qowi bâfua‐jarewec

1 Juku Elim beherâ rambiŋ. Raku Israe kikefuŋ jaŋe ʒeŋgoma mâreŋ
burocne moc, ʒâŋene Sini ira fisimbiŋ. Sini mâreŋ i ine Elim â Sinai
ŋondeŋ‐ jekicko fokac. Jaŋe Aigita mâreŋ beherâ ra juku mosa namba
tu irec gie bapa 15 ira hâcne fisimbiŋ. 2 Eme Israe kikefuŋ mâmâc sâko
jaŋe mâreŋ burocnao Mose â Aroŋ mu kâroŋ ejactembiŋ. 3 Ehuc ʒiŋuc
muhuc jasambiŋ: “Nâŋe Aigita mâreŋko qowi â poroŋ mâretec fonâreme
nâ gapec ehuc jumbeŋ dameŋ ira Wofuŋte mezi nâpome hâmonʒapeŋ me!
Ŋohe ine kikefuŋ ʒi nâŋe hâmo‐fârenaŋte mâreŋ burocnao jowac‐nâpopire
warembeŋ hâcne.”

4 Eme Wofuŋzi Mose âzâcnewec: “Noni mupe poroŋ sambâŋkonec hoe
iŋucne ŋoŋerao wahaocmu, eme ŋic jaŋe ʒoaŋne ʒoaŋne ra ʒoaŋte sâc ro
nusec enʒepieŋ. Iŋuc ehapie noremicsâcko juŋgopieŋmemâcne, irec fuŋne
honezepac. 5 Eme ʒoaŋ namba 6 ira ro nusec eniŋmu i rike bâmoc epie
ʒoaŋ sâc roeŋgopieŋ irec sâc sirickehuc ʒoaŋ jajahecte sâc ezejec.” 6 Iŋuc
mume Mose â Aroŋ jahe Israe ŋicguru ʒeŋgoma ʒiŋuc jazapic: “Wofuŋzi
Aigita mâreŋkonec batarac‐ŋopame wahambiŋ irec fuŋne i hae owâeme
hone taranʒepieŋ. 7 Erâ hae fureme, Wofuŋ mu kâroŋ ecnepie manawec
i sifu mana urue‐ŋareme Wofuŋ ʒai ʒonʒoŋ‐ ticnere fuŋne honenʒepieŋ
wâc. Nâhe mac ʒi ine wemo wiacte maŋgâŋ dâŋ munâcteŋgopieŋ?” 8 Eme
Mosezi muwec: “Wofuŋ e mu kâroŋ ecnepie manawecte hae owâeme qowi
ŋareocmu â furicte poroŋ ŋareme nâ gapec eniŋmu. Nâhe iŋucnezi wemo
enacmu? Ŋoŋe nâhemâcne,Wofuŋ mu kâroŋ ecneŋgopieŋ hâcne.”

9 Erâ Mosezi Aroŋ âzâcnewec: “Go Israe kikefuŋ mâmâc sâko kecʒiŋuc
jazac, ‘Ŋoŋe Wofuŋte maio ware fuaniŋ, e mukâroŋ‐ ŋeŋic manawec
hâcne.’ ” 10Eme Aroŋ e Israe kikefuŋmâmâc sâko dâŋ jazahame jaŋemâreŋ
burocnaopec ʒâŋe fipie rame mi Wofuŋ tatamac‐ ticne karorac maŋko
fuame honenʒepieŋ i! 11 Iŋuc fuameWofuŋziMose ʒiŋuc âzâcnerâ muwec:
12 “No Israe ŋicguru jaŋere kâroŋ qaqa manapac, irec go jazac, ‘Owâ ririŋko
qowi nâniŋmu â furicte poroŋ nâ gapec eniŋmu, iŋuc ehuc noWofuŋ Anutu‐
ŋeŋic jukopac i mana taranʒepieŋ.’ ”

13 Eme hae owâeme koneŋ qâŋhec fisirâ tomao herâ fusucmambiŋ, eme
hae fureme titikuczi toma râreckehuc fowec. 14 Erâ titikuc kereŋkeme
mâreŋko hândâŋ piic piic padi tinac ŋerawec. 15 Eme Israe ŋicguru jaŋe
honerâ jaŋackoaŋ ʒiŋuc mu wioc embiŋ: “Ʒi wemo wiac mo?” Jaŋe
wiac irec fuŋne kâuc bambiŋ hâcne. Iŋuc epie Mosezi ʒiŋuc jazawec:
“I nânâ hâcne, Wofuŋzi nâniŋte ŋarejec. 16 Wofuŋzi irec dâŋ ʒiŋuc
mutâcne‐ŋarewec: ‘Ŋoŋe ru sâc nânâ i sâcŋeŋic ro nusec enʒepieŋ. Boze‐
ŋeŋicko ŋic ŋokac naru motec ŋec foc eeŋgopieŋ jaŋere ʒare manahuc ru
sâc amae wâŋ wâŋ iŋuc ronʒepieŋ.’ ” 17 Eme Israe ŋicguru jaŋe iŋuc hâcne
embiŋ, gâcnezi afecne, gâcnezi bocjaha iŋuc rofârembiŋ. 18 Eme sâcticne
honeniŋte amaeo râepie hume ʒiŋuc fuawec: Bocjaha nuseweczi mâririhec
mi ewec â afecne nuseweczi nânâ wâc mi basawec, jaŋe sasawa hobu‐

jeŋicte sâc ro nusec embiŋ hâcne. 19EmeMosezi jazawec: “Ŋicmoczi tomâc
furictere biŋe moc mi râeme fozejec.” 20 Jaŋe ine Mosere dâŋ mana rereŋ
mi embiŋ. Ehuc gâcnezi tiwâne ʒoaŋ mocte biŋe râepie foha umbeŋ fuame
âsu fiwec, eme Mosezi aaric mana‐jarewec. 21 Jaŋe furic sâc hobu‐jeŋicte
sâc ro nusec ejumbieŋ, ʒoaŋ wefurâ sanaŋkeme ine opâ efâre jujec.

22 Ʒoaŋ namba 6 ira ine ʒoaŋ gâcnao rombiŋ irec sâc ʒuhuckerâ ru sâc
amae jajahec ro nusec embiŋ. Iŋuc epie soŋaŋ sasawa jaŋe Moserao rarâ
âzâcnembiŋ. 23 Âzâcnepie muwec: “Wofuŋ e irec hâcne ʒiŋuc muwec:
‘Tomâcko sabata hombaŋ, Wofuŋte tiri sabata hâcne. Ŋoŋe ʒegoc rikezo
murâ ʒegoc rikeniŋ me kuʒio rikezo murâ rikeniŋ, iŋuc epie tiwâne ŋeme
tomâckore biŋe râepie fozejec.’ ” 24Eme jaŋeMosezi jazawec irec sâcko ehuc
furictere biŋe râepie forâ âsumi fiwec erâ umbeŋ wiac ira wâcmi fuawec.
25 Eme Mosezi muwec: “Miŋecgac nânʒepieŋ, miŋecgac Wofuŋte sabata
hombaŋ hâcne. Ŋoŋemiŋecgac gieo moc mi bâfuaniŋmu. 26Ŋoŋe ʒoaŋ gie
bapa 6 sâcne ro nusec eniŋmu, ʒoaŋ namba 7, sabata hâcne, ira ine moc mi
fuarâ foocmu.” 27 Gâcne jaŋe ine mana‐bipiehuc ʒoaŋ namba 7 ira sifu ro
nusec eniŋte rarâ basambiŋ. 28EmeWofuŋziMose ʒiŋuc âzâcnewec: “Ŋoŋe
dâŋnane â sâcmutâc‐nane qatarahuc juwarembiŋ i wezimucko moc mana
rereŋ eniŋmu? 29Manaŋgopieŋ,Wofuŋ no hâcne sabata bâfua‐ŋarepo, irec
ʒoaŋ namba 6 ira ʒoaŋ jajahecte sâcnânâ râe‐ŋarekopac. Irec ʒoaŋ namba 7
ira ŋic sasawa ŋoŋe boze‐ŋeŋicko ŋefârehapie ŋic moczi boze‐ticne beherâ
gieo moc mi razejec.” 30 Eme ŋic ŋokac jaŋe iŋuc ehuc ʒoaŋ namba 7 ira
sabata hombaŋ ŋembiŋ.

31 Eme Israe kikefuŋ jaŋe nânâ irec ʒâŋe “mana” mumbiŋ. I padi
qaŋqaŋ iŋucne, erâ nâpie baŋac aŋac iŋucne ewec. 32 Eme Mosezi muwec:
“Wofuŋzi mumupaŋ dâŋ muwec i kecʒiŋuc: ‘Ŋoŋe nânâ i amae mocte sâc
ɋâricfâc‐ŋeŋic jaŋere erâ râepie fozejec. Eme jaŋe, no Aigita mâreŋkonec
jowac‐ ŋopa waharâ mâreŋ burocnao nânâ weniŋuc gumec‐ ŋopapo i
honenʒepieŋ.’ ” 33EmeMosezi Aroŋ âzâcnewec: “Go rowaŋ kiruŋ moc rorâ
ira amae mocjahare sâc ‘mana’ hoŋketec hume ɋâricfâc‐ŋeŋic jaŋere erâ
Wofuŋtemaio râepie domazejec.” 34 Eme Aroŋ e WofuŋziMose âzâcnewec
irec sâcko ehuc sâcmutâc dâŋte katapamaŋfuŋnao râeme domawec. 35 Israe
ŋicguru jaŋe ine “mana” nâhuc juhapie jara 40 tarame mâreŋ moc ŋic
jumbiŋko ira fisimbiŋ. Ine hâcne, “mana” nâhuc juku Kanaaŋ mâreŋ
qaŋeŋnao fisimbiŋ. 36Amae 10 râepie oto kâcɋenemocjahare sâc ewec.

17
Mosezi haroŋaŋ qame opâ wahawec
(Ʒar 20:1–13)

1 Israe kikefuŋ mâmâc sâko jaŋe Wofuŋte micte Sini mâreŋ burocne
beherâ juju fofo raku Refidimko fisirâ toma âterâ boze bafârembiŋ. Ehuc
ŋic ŋokac jaŋe opâ basambiŋ. 2 Irec Mose dâŋ mucnehuc ʒiŋuc mumbiŋ:
“Opâ nâretec nanaŋ me!” Eme Mosezi jazawec: “Ŋoŋe wemocte no dâŋ
munareŋgopieŋ? Wemocte Wofuŋ esâickeŋgopieŋ?” 3 Ŋic jaŋe ine opâre
hâmorâ Mose mu kâroŋ ecnehuc mumbiŋ: “Go wemocte nâŋe nâŋâcne
mecne, naru motecfâc‐nâŋec jaŋemecne â lama bulimakaofâc‐nâŋec nâŋe
mâmâc ʒira opâre hâmo sipiric efârenaŋte Aigita mâreŋkonec jowac‐nâpo
waremeŋ?” 4 Iŋuc mupie Mosezi Wofuŋ wira wâwâsic ecnehuc muwec:

“No ŋicguru ʒi weniŋuc ejarepemu? Jaŋe qânâzi hehâmocnuzo eŋgopieŋ
ine.” 5Wofuŋzi Mose âzâcnewec: “Go Israe soŋaŋ micne gâcne rocjopatec
ŋicguru bânie‐jareniŋ, ehuc gunuge Nilu opâ qameŋ i hâcne barâ razemec.
6 Manakic, no ocna, Horebe tiki fuŋnao haroŋaŋ faio maigao domazepac.
Eme go haroŋaŋ qatec opâ wahame ŋic ŋokac jaŋe sâcne nâniŋmu.” Eme
Mose e Israe soŋaŋmicne jaŋere ʒâŋe faio iŋuc hâcne ewec. 7Erâ haemâreŋ
irec ʒâŋe “Masa” (eesâic) â “Meriba” (dâŋmumu) muwec, ine Israe ŋic jaŋe
mukâroŋ ehucWofuŋdâŋ ʒiŋucmuhuc esâickembiŋ irec: “Wofuŋ e ŋondeŋ‐
nâŋecko jukac me mâcne?”

Amaleke ŋic jaŋehec qaqac embiŋ
8 Refidim mâreŋko juhapie Amaleke ŋic jaŋe warepie Israe ŋic jaŋehec

qaqac embiŋ. 9 Eme Mosezi Josua âzâcnewec: “Go ŋic rowosâec‐jopatec
ra Amaleke ŋic jopanʒepieŋ. No tomâcko tiki botâŋnao ferâ Anuture gunu
badomapemu.” 10 Josua e Mosezi âzâcnewec irec sâcko ehuc momori
jaŋehec Amaleke ŋic jopaniŋte rambiŋ. Ehame Mose â Aroŋ erâ Huru jaŋe
ine tiki botâŋnao ferâ domambiŋ. 11 Eme Mose mejahec‐ticne bâfeŋneme
sâc Israe ŋic jaŋe sanaŋkembiŋ, mene wahame sâc ine Amaleke ŋic jaŋe
sanaŋkembiŋ. 12 Eme Mose e mene baŋaŋkeme qânâ moc rorâ domawecko
hecnepire waha ŋewec. Ehame Aroŋ â Huru jahe mejahec‐ticne dopec‐
jofahuc domapic, moc ŋifec â moc ŋifec; iŋuc ehapire mejahec‐ ticne
sanaŋkerâ domaha ʒoaŋ huwec. 13 Iŋuc epie Josua e Amaleke ŋicwofuŋ â
momorifâcne ʒika tinacbiric jopawec.

14 Eme Wofuŋzi Mose kecʒiŋuc âzâcnewec: “Go wiac irec manasuhuc
juniŋte papiao qâreŋkerâ Josua âzâcne qâmoc ezemec, no sambâŋ ruru-
maŋnaoAmaleke ŋic jaŋere ʒâŋe biŋe hetâ qâtâtiepe omae‐jâmbâŋkeocmu.”
15 Mose eki ine alata moc barâ ʒâŋene “Wofuŋzi filak‐ nane ekac” iŋuc
muwec. 16 Erâ muwec: “Wofuŋte filak i meŋeŋicko râepie fooc! Wofuŋzi
hâcne Amaleke ŋic jaŋehecmimiŋzi ɋâric ʒika gie bahuc juocmu.”

18
Jetoro e Mose iqickewec

1 Midiaŋ mâreŋkonec taha bapa ŋic moc ʒâŋene Jetoro, Mose kimo‐
ticne hâcne, e Anutuzi Mose â Israe ŋic ehâmo‐jarewec, erâ Wofuŋ e
Israe ŋic Aigita mâreŋkonec jowac‐jopa wahawec irec biŋe mana‐fârewec.
2 Irec Mose kimo‐ ticne Jetoro e Mosezi juwicnao ŋonâŋ‐ticne Ʒibora â
ŋokâ jahec‐ ticne râec‐jopame risiembiŋ jaŋe Moserao jowac‐ jopa raocte
hefârec‐jopawec. 3 Motec mocte ʒâŋe i ʒiŋuc muhuc Geresom mukicne:
“No mâreŋ furunao jaba jukopac.” 4 Mocte ʒâŋe ine ʒiŋuc muhuc Elieʒe
mukicne: “Mamac‐ nanere Anutuzi bafic‐ nane juhuc Faraore ʒikaonec
bataracnuwec.” 5Eme Jetoro, Mose kimo‐ticne hâcne, e Mose ŋonâŋ‐ticne â
ŋokâ jahecne jowac‐jopa raku mâreŋ burocnao Anuture tikio Mosezi ŋec
juc ewecko fisiwec hâcne. 6 Ehuc Moserao dâŋ ʒiŋuc râeme rawec: “Go
manac, kimoge Jetoro no â ŋonâŋ ŋokâfâcge nâŋe gorao fâzo eŋgopeneŋ.”
7 Eme Mose e kimo‐ticne hatao bâfuaocte rawec. Raku bâfuarâ maŋfuŋnao
fodaperâ muduckewec. Eme jahe juju‐ jekicte muc manac eraku qoruc
bozemaŋko fepic. 8 Eme Mose e Wofuŋzi Israe ŋic jaŋere erâ Farao â
Aigita ŋic jaŋerao wiac ewec bawec irec dâŋ binaŋ kimo‐ticne ninic ecne‐
fârewec. Erâ hatao juhapie ʒârâ ʒâpâ wiac fua‐jareme Wofuŋzi hone kitaŋ

ejarewec irec bianŋ i mâmâc bacnewec. 9 Iŋuc eme Jetoro e Wofuŋzi Israe
ŋic ehâmo‐jarewec â Aigita mâreŋkonec batarac‐jopawec irec binaŋ sasawa
manarâ bubiaŋ manahuc ʒeri bari ewec.

10 Erâ Jetorozi muwec: “Aigita ŋic â Farao jaŋere meonec batarac‐
ŋopawec â ŋicguru ʒi Aigita kâpâcwâru‐jeŋickonec firuec‐jopawec, Wofuŋ
e hâcne muteŋ bâteŋ ecnezo. 11 No ʒi manakopac: Wofuŋ e nemu fuŋne
fuŋne siric‐ jopa‐ fârerâ femicne sâko jukac. E Aigita ŋic jaŋe ŋicguru ʒi
bomboŋ ejarehapie mejeŋickonec batarac‐jopawec hâcne.” 12 Eme Mose
kimo‐ticne Jetoro e Anutu qowi bâzi â taha bâzi rikecnewec. Ehame Aroŋ
â Israe ŋic micnefâc‐jeŋic sasawa jaŋe Anuture maio Mose kimo‐ticnehec
tiwâ ʒepec nâniŋte bozeo raʒimbiŋ.

13 Hae fureme Mose e ŋic jaŋerao mumutiŋ gie baocte waha ŋeha ŋic
jaŋe Mosere maio furicte fuŋkerâ domahuc juhapie hae owâewec. 14 Eme
Mose kimo‐ ticne e Mosezi ŋic jaŋerao gie sasawa bahuc juwec i hone‐
fârerâ muwec: “Go ŋic jaŋerao keci wemo gie bakomec? Erâ go wemocte
gie i buc bahuc ŋehaŋtecne ŋic jaŋe gore maio fuŋkerâ ware domahuc
juhapie hae ŋafekac?” 15 Eme Mosezi kimo‐ ticne âzâcnewec: “Ŋic jaŋe
Anutu mu wioc ecnezo norao wareŋgopieŋte bakopac. 16 Jaŋe dâŋjeŋic
moc fuame norao wareeŋgopieŋ, eme noni dâŋjeŋic mutarahuc Anuture
dâŋsanaŋ â mumupaŋ dâŋ mutâcne‐jareekopac.” 17 Iŋuc mume kimo‐
ticnezi âzâcnewec: “Gowiac keci etecnemi sâckekac. 18Ŋoŋe iŋuc epie gore
tâpiri mecne â ŋic gohec juŋgopieŋ jaŋere tâpiri mecne i biac wahaocmu.
Gie keci i ŋemâcne, irec go buc bapare sâc mi ekac. 19 Irec no dâŋ
moc gazape manahuc juhaŋte Anutuzi gohec juzejec. Go ŋic jaŋere erâ
Anuture maio fuazemec, ehuc dâŋ wiac‐jeŋic muzemec. 20 Erâ dâŋsanaŋ â
mumupaŋ dâŋ mutâcne‐jarehuc hata raniŋte â wiac ebac eniŋte mukicne
i wâc jaza jowatuc ezemec. 21 Iŋuc ehuc ine jaŋere ŋondeŋkonec ŋic asa
faio gie bapane â Wofuŋ araŋ babacne, siocmâc â mu bâmiriŋ dâŋ qiqikiŋ,
iŋucne bâwosâec‐joparâ micne râec‐jopazemec. Eme gâcne jaŋe ŋic tauseŋ,
gâcne jaŋe 100, gâcne jaŋe 50, gâcne jaŋe 10 jaŋere micne junʒepieŋ.
22 Ehuc dameŋ sâc dâŋjeŋic mutiŋne‐jarehuc mutara‐ jarenʒepieŋ. Dâŋ
ŋemâcne sasawa gorao râenʒepieŋ, aafecne ine jaŋe jaŋacmutiŋne‐jarehuc
mufâsâenʒepieŋ. Iŋuc epie gore giezi afeckeha jaŋe tagi ŋifec dehuc go
baficgunʒepieŋ. 23 Go iŋuc ecmuo ine Anutuzi giedâŋ mugarewec i sâcne
bahuc jucmu â ŋic ŋokac ʒi jaŋe ʒeŋgoma maŋjeŋic taraha bumâteŋko fic
boze‐jeŋicko risieniŋmu.”

24Mose e kimo‐ticnezi dâŋ âzâcnewec sâc mana rereŋ efârewec. 25 Ehuc
Israe ŋic gurune gurune jaŋeraonec ŋic ropaŋ‐jeŋichec rowosâec‐joparâ ŋic
ŋokac jaŋeremicne râec‐jopawec, gâcne ŋic tauseŋ jaŋeremicne, gâcne ŋic
100, gâcne ŋic 50, gâcne ŋic 10 jaŋeremicne râec‐jopawec hâcne. 26Ehuc ŋic
ŋokac jaŋere dâŋ dameŋ sâcmutiŋne‐jarehuc dâŋ ŋemâcne erao râeniŋte â
aafecne ine jaŋe jaŋac mutaraniŋte mujarewec. 27 Mose e iŋuc erâ kimo‐
ticne mâzockememâreŋ‐ticnao risie rawec.

19
Sinai tikio fisimbiŋ

1 Israe ŋicguru jaŋe Aigita mâreŋkonec waha rahuc juhapie mosa jahec â
moc eha ʒoaŋ ijaha jâmbâŋ Sinai mâreŋ burocnao fisimbiŋ. 2 Jaŋe Refidim

hae mâreŋ beherâ raku Sinai mâreŋ burocnao fisirâ ira ŋec juc embiŋ.
Ehuc Sinai tiki mendâŋko toma âterâ fombiŋ. 3Mosezi ine Anuturao fewec.
Ehame Wofuŋzi tikionec wirahuc âzâcnewec: “Go Jakobore ɋâricfâc, Israe
ŋicguru hâcne ʒiŋuc muhuc jazazemec: 4 No Aigita ŋic jaŋe wiac ejarepo
â ŋoŋe tucwipere fakec faio tinac bacŋopa warepo i ŋoŋe hone‐fârembiŋ.
5Eme ʒi dâŋnanemana rereŋ ehuc ʒâʒâfic‐nane bajuniŋmuo ine ŋicne ŋicne
jaŋere ŋondeŋko ŋicfâc‐nane bacŋopapemu, mâreŋ sâko mâreŋ i nore biŋe
ekac hâcne. 6Ŋoŋe taha bapazi uucmaŋ‐nane rauckerâ ŋicguru tirine moc
erâ junarenʒepieŋ. Go dâŋ i hâcne Israe ŋic jazazemec.”

7 Eme Mose e waharâ ŋicguru jaŋere micne bapa hetumaŋ‐ joparâ
Wofuŋzi dâŋ âzâcnewec i furu jaha jaza‐fârewec. 8 Eme ŋic jaŋe ʒeŋgoma
ʒiŋuc âzâcnembiŋ: “Wofuŋzi dâŋ muwec i reŋke‐fârenaŋte muŋgopeneŋ.”
9 Eme Wofuŋzi Mose âzâcnewec: “No karorac maŋko gorao fâzo ekopac,
eme no gohec dâŋ muc manac ehapere ŋicguru jaŋe manarâ dâŋge mana
ʒakiehuc junʒepieŋ sanaŋ.”
Iŋuc mume Mose e ŋic ŋokac jaŋere dâŋ i Wofuŋ âzâcnewec. 10 Eme

WofuŋziMose âzâcnewec: “Go ŋicguru jaŋerao hurâ jazatec jaŋemiŋecgac
â tomâcko maŋsowa juhuc ŋaqi wiac‐jeŋic ʒurenʒepieŋ. 11 Ehuc ʒawierâ
juhapie ʒoaŋ namba 3 maickezejec. Eme ʒoaŋ ira hâcne Wofuŋzi ŋic
ʒeŋgoma jaŋere ʒâŋe faio Sinai tikio wahaocmu. 12Goki ine aka hajarehuc
ʒiŋuc jazazemec: ‘Ŋoŋe tikio fenʒipiŋte me tiki qaŋeŋne sawa moc ba
bâuac enʒipiŋte rucŋeŋic banʒepieŋ. Moc e tiki ba bâuac eocmu e
hâmo‐jâmbâŋkezejec. 13 Ŋic moczi moc mi bâuazejec, bâuame qânâzi
hehâmozome tepezimuru‐hâmozo, ŋicmeqowi emocmi jujâmbâŋkezejec.’
Qeŋ ʒoricne dâŋeme manarâ ine tiki fuŋko warenʒepieŋ.” 14 Iŋuc
mume Mosezi tikionec ŋic jaŋerao waharâ ʒawieniŋte jazawec, eme jaŋe
ŋaqi‐jeŋic ʒurembiŋ. 15 Eme ŋic ŋokac ʒiŋuc jazawec: “Ŋoŋe sowa juhapie
ʒoaŋ namba 3 maickezejec. Ehame ŋokac ba bâuacmoc mi ejarenʒepieŋ.”

16 Eme ʒoaŋ namba 3 hae fureme ɋuŋ parandaŋ hehuc fowec â karorac
ɋâfoŋne moc waha tiki botâŋne foŋkewec erâ qeŋ sokawec dâŋeme ŋic
tomao jumbiŋ jaŋe ɋarac ɋarac qambiŋ. 17 Iŋuc fuame Mosezi ŋic ŋokac
jaŋeAnutuhec bâbâfuac eniŋte tomaonec jowac‐jopame tikifuŋko birickerâ
domambiŋ. 18 Eme Wofuŋ e ʒocmaŋko tikio wahawecte tikizi hosâc
qame hosâc‐ticnezi hosâc qeŋqeŋko feekac iŋucne fewec, erâ tiki i mâretec
ɋiɋiteckehuc ŋewec. 19 Ehame qeŋzi soka makawec dâŋeme Mose e dâŋ
mume Anutuzi okacne ɋuŋmaŋko bâtikiecnewec. 20 Erâ Wofuŋ e Sinai
tikio wahawec, tiki botâŋnao hâcne. Ehuc Mosezi tiki botâŋnao feocte
wiracneme fewec. 21 Eme Wofuŋzi Mose âzâcnewec: “Go hurâ ŋicguru
uŋ jazac, jaŋe Wofuŋ no honecnuniŋte aka huckerâ wefuhuc bocjahazi
hâmo sipiric enʒipiŋte. 22 Erâ taha bapa Wofuŋ maickeeŋgopieŋ jaŋe iŋuc
jahamaŋsowa juhuc ʒawienʒepieŋ,mi epieWofuŋ noni sipiric‐jopazipore.”
23 Eme Mosezi Wofuŋ âzâcnewec: “Ŋic ŋokac jaŋe Sinai tikio sâcne mi
wefuniŋmu, i go gahac uŋsawaŋ enârehuc ʒiŋucmumeŋte: ‘Tiki râreckehuc
sac barâ furu muzemec.’ ” 24 Eme Wofuŋzi âzâcnewec: “Go huc, eme Aroŋ
jowatec mâmâc wefuzepirec, taha bapa â ŋic ŋokac jaŋe ine Wofuŋ norao
wefuniŋte aka mi huckenʒepieŋ; epie Wofuŋ noni sipiric‐ jopazipohec.”
25 Iŋucmume Mosezi ŋicguru jaŋerao waharâ jazawec.

20
Anutuzi Sâcmutâc Sanaŋ 10 jarewec
(Sâc 5:1–21)

1 Eme Anutu e dâŋ kecʒiŋuc sasawa mufuahuc muwec:
2 “Noni Wofuŋ gore Anutu, no hâcne Aigita mâreŋ, kâpâcwâru fic hâcne,

irecnec bataracgupo.
3 “Go nore maio nemu burec wiac moc mi bajuzemec.
4 “Go ɋâŋ qâqâtâc moc barâ mi bajuzemec, sambâŋko mecne mâreŋko

mecne opâomecne, mâreŋmaŋkomecne wiac forakac irec qâqâtâcmoc mi
bazemec. 5Go wiac i araŋ bacnehuc kiŋaŋ moc mi qacnezemec; no Wofuŋ
gore Anutu hâcne, no ʒoɋac‐nanehec. No qaisocnueŋgopieŋ jaŋe kiŋjeŋicte
okacne narumotec ŋosafâc‐jeŋic bazu‐jare raekopac. 6Â ŋic tauseŋ gurune
gurune maŋzi ʒâficnuhuc dâŋnane reŋkeeŋgopieŋ jaŋe ine ehâmo‐jarehuc
juekopac.

7 “Wofuŋge Anutu ere ʒâŋe mi sipirickezemec, ʒâŋe‐ticne sipirickeocmu
ŋic e Wofuŋzimi akickeocmu.

8 “Sonda e tiri foocte manasuzemec. 9 Go ʒoaŋ gie bapa 6 giege baku
bafârezemec. 10 Ʒoaŋ namba 7 izi ine Wofuŋge Anutu ere hombaŋ ekac,
irec ʒoaŋ ira gie moc mi bazemec, go mecne, ŋokâge mecne, otâge mecne,
kiŋaŋ qaqafâcge ŋic me ŋokac jaŋe mecne, bulimakaofâcge mecne erâ ŋic
furunezi ficgao jukac e mecne. 11 Wofuŋ e gie bapa 6 gie bahuc sambâŋ
â mâreŋ â hâwec erâ maŋnao wiac forakac sasawa i bâfua‐fârewec hâcne,
ʒoaŋ namba 7 ira ine ŋemanawec. Irec Wofuŋ e sabata jambuŋkehuc furu
muwec.

12 “Go neŋgoc mamac jahecge sâsec‐jofazemec, Anutuzi mâreŋ
râecguocmu ira dameŋ ʒora juhâc qâhâmocmurâ iŋuc hâcne ezemec.

13 “Go ʒika mi qazemec.
14 “Ŋowe ŋonâŋ ŋohe bebehec mi ezepirec.
15 “Go fiuc mi rozemec.
16 “Go ŋic âgogemicko âkecmi ecnezemec.
17 “Go ŋic jaŋere huhure wiac irec andac mi ezemec. Go ŋic âgofâcge

jaŋere ŋokac me kiŋaŋ qaqafâc‐jeŋic ŋic me ŋokac me bec bulimakao me
doŋgifâc‐jeŋicme wiac‐jeŋic i me i fojareekac irec andac mi ezemec.”

18Ŋic ŋokac jaŋe sasawa ɋuŋ parandaŋ â bâbâric â qeŋfânâŋ â tikizi hosâc
qawec, wiac i sasawa hone manac erâ hâwic‐jopame ɋarac ɋarac qambiŋ,
ehuc taicko domambiŋ. 19 Erâ Mose âzâcnembiŋ: “Goki dâŋ nâzâtec
mananʒepeneŋ. Anutuzi ine dâŋmoc mi nâzâzejec, nâzâme hâmonʒipeŋ.”
20 Iŋuc mupie Mosezi ŋic ŋokac ʒiŋuc jazawec: “Mi hâwic‐ŋopaoc, Anutu e
ŋoŋerao fisijec i fuŋne‐ŋeŋic bataniŋkeocte, erâ ere hâhâwiczimai foŋareha
sâqocnemi baniŋte.”

21 Eme ŋic ŋokac jaŋe taicko domahapie Mose e Anutuzi karorac
ɋâfoŋne maŋnao ŋewec karorac i ra bâqiŋkewec. 22 Ehame Wofuŋzi Mose
âzâcnerâ muwec: “Go Israe ŋicguru kecʒiŋuc jazac: ‘No sambâŋkonec
dâŋ mupe hufâjec i ŋoŋe ŋaŋac hone manac embieŋ. 23 Irec nemu moc
norao ʒuhuckehuc qâqâtâc‐ticne siliwazi me golzi bapa i mi enʒepieŋ.
24 Mâreŋzi alata banarenʒepieŋ, erâ fainao qowi bâzi â wama bazi lama
bulimakaofâc‐ŋeŋic rike‐ narenʒepieŋ. Noni mupe hae mâreŋ moc ira
me ira araŋ banareniŋmuo ine maic‐ŋopahuc jambuŋ‐ŋopapemu. 25 Irec
go qânâzi alata moc banarezo murâ ine qânâ fasaekicnezi mi bazemec,

go aeŋ wiaczi qânâ he fasaec etecne omane eocmu hâcne. 26 Go ririo
fehuc alata‐nane mi maickezemec, iŋuc etecne alata maŋfuŋnao mimige
jaŋgeŋkezacte.’

21
Kiŋaŋ qaqa jaŋere sâcmutâc dâŋ
(Sâc 15:12–18)

1 “Sâcmutâc dâŋ kecʒiŋuc mutâcne‐jarezemec: 2 Go Hebiraio kiŋaŋ qaqa
ŋic moc furine bacmu ine kiŋaŋ qagarehuc juhame jara 6 tarazejec, jara
namba 7 ira ine mâc râetec ra rambaŋ juzejec. 3E bucticne warewecko buc
jaha râetec ra juzejec, me ŋonâŋ‐ticnehec warepicko ŋonâŋnehec mâmâc
râec‐jofatec ra juzepirec. 4 Me bomboŋ‐ticnezi ŋokac moc râcneme naru
motec rocjopaocmuo ine ŋokac mecne naru motec mecne jaŋe mâmâc
bomboŋte biŋe ehapie ŋic e bucticne ra juzejec. 5 Me kiŋaŋŋiczi ʒiŋuc
muocmu, ‘Maŋnanezi bomboŋ‐ nane mecne, ŋonâŋ naru motecfâc‐nane
mecne jaŋerao domakacte no bucnane rambaŋ mi jupemu,’ 6 iŋuc mume
bomboŋ‐ticnezi Anuture maio râeme domazejec. Eme motâcko me motâc
wâtuŋko râeme domaha bomboŋ‐ ticnezi hazecne bâmârâŋkezejec; iŋuc
eme kiŋaŋ qaqa‐ticne jusanaŋkezejec.

7 “Ŋic moc e otâ‐ ticnezi kiŋaŋ qaqa juocte manasuhuc furire erâ
qikiŋneocmu ine juku bomboŋ‐ticnezi kiŋaŋ qaqa ŋic jaŋere sâcko râememi
razejec. 8 Me bomboŋ‐ticnezi e jahacne biŋe qarâ juku ere takickeocmuo
ine ŋic moctao furire jaha râezejec. E ŋic furune jaŋerao furire râeocte
mi manacnekicne, e eatuckewec irec. 9Me ŋokâ‐ticnere biŋe qaocmuo ine
e jahacne otâfâc ejareekac sâc ijaha ecnezejec. 10 Ŋokac moc ʒuhuckerâ
roocmuo ine bâbâni rokicne e nânâ me ŋaqi qoruc me sahac‐ ticne mi
sakarecnezejec. 11 Wiac jahec â moc i mi ecneocmuo ine ŋokaczi tofa mi
bazucnehuc mâc beherâ rambaŋ juzejec.

Ʒika qaqa ŋic jaŋere akadâŋ
12 “Ŋicmoczi moc ŋic âgo‐ticne moc qâhâmome e jahacne wâc qâhâmozo

13Me hâmocnemâcne, ʒâpâ qaocte qame Anutuzi manaha hâmoocmuo ine
ʒika qaqa ŋic e mâreŋ moc mutâcnepe ira sâcne wiserâ ra juzejec. 14 Me
ŋic moczi âgo‐ticne somâckerâ ututuŋ qâhâmoocmu e alata‐nane maicke‐
bipieha sifu bârârietec hâmozejec.

15 “Ŋicmoczi neŋgocmamac jahec‐ticne jofaocmu e wâc qâhâmozo.
16 “Ŋic moczi âgo‐ticne fiuc rorâ furi roocte ŋic gâcne qikiŋne‐jareocmu

me e jahacne kiŋaŋ qaqa juocte fiuc roocmu ŋic iŋucne hâmocko râezo.
17 “Moc e neŋgoc mamac jahec‐ ticne sâwec‐jofaocmu e wâc hâmocko

râezo.
18 “Ŋic jaŋe dâŋ mumuc ehuc moczi ŋic âgo‐ticne qânâzi me mehuhuŋzi

heme mi hâhâmo mâc puriŋ erâ 19 juku mocwâc biaŋkerâ gunuo sâcne
juocmuo ine ʒika qawec ŋic e okac tâmiric juzejec. Mâc âgo‐ticnere gie
dameŋ sipirickekicnere furine râcnezejec, ehuc dotazi erao gie baocte wâc
furine mâmâc râezejec.

20 “Ŋic moc e kiŋaŋ qaqa‐ticne ŋic me ŋokac qaha qaha hâmoocmuo ine
bâbâtiŋko râezo. 21Me kiŋaŋ qaqazi ʒoaŋ 2 me 3 ʒuhuckerâ juocmu ine ŋic
e bâbâtiŋkomi râezo, e jahacne moneŋzi kiŋaŋ qaqa furine bawec irec.

22 “Ŋic jaŋe ʒika kosa qahuc ŋokac kiwechec moc qa hetuŋ ecnepie
kogoc hâmocne rome faicnao huc ʒâicmi fuacneocmuo ine ŋokac qa hetuŋ
ecnewec ŋic eki okacne moneŋ râcneme tarazejec. Ine ŋokac ŋowenezi
kogoc hâmocnere furi muocmu sâc râezejec, erâ i mumutara ŋic jaŋe
mutâcnehapie râezejec. 23Me huc ʒâicme hâmoc fuacneocmuo ine okacne
ŋic e wâc hâmozejec, 24 ʒâŋere okacne ʒâŋe jaha, micsiecte okacne micsiec
jaha, mere okacne me jaha, kikere okacne kike jaha, 25 ʒocte okacne ʒoc
jaha, wicte okacne wic jaha, ʒâpâre okacne ʒâpâ jaha râezemec.

26 “Ŋic moczi kiŋaŋ qaqa‐ticne ŋic me ŋokac ʒâŋenao qahuc ʒâŋe‐ticne
sipirickeocmuo ine ʒâŋe‐ticnere erâ mâc râeme ra rambaŋ juzejec. 27 Me
kiŋaŋ qaqa‐ticne ŋicme ŋokac ere micsiec moc hemârâŋkeme wahaocmuo
ine micsiec‐ticnere erâ mâc râeme rambaŋ juzejec.

Qowizi ŋic hehâmoocmu irec sâcmutâc
28 “Bulimakao moczi ŋic me ŋokac moc ʒuŋenezi heme hâmome bu-

limakao e qânâzi hehâmorâ biuc‐ ticne mi nânʒepieŋ, bulimakao rune
ine okacnere mi mucnezo. 29 Me bulimakao e ʒuŋenezi ŋic hecjopaku
biac maŋne eha rune uŋdâŋ âzâcnepie mana‐bipiehuc mi soŋaŋkeha ŋic
me ŋokac moc hehâmome ine bulimakao qânâzi hehâmorâ rune mâmâc
qâhâmonʒepieŋ. 30 Me moneŋzi juju‐ticne kitâcneocte mucnepie ine jaŋe
juju‐ticnere okacne moneŋ ʒare muniŋmu sâc râezejec. 31 Me ŋic mocte
naru me motec moc hehâmoocmuo ine sâc ijaha ecnezo. 32 Kiŋaŋ qaqa ŋic
me ŋokac moc hehâmoocmuo ine bulimakao runezi kiŋaŋ qaqare bomboŋ
siliwa moneŋ 30 râcnezejec, bulimakao ine qânâzi hehâmozo.

33 “Ŋic moczi nombâŋ beheme aaŋ foocmu me nombâŋ rorâ mi qofack-
eme bulimakao me doŋgi moczi huocmuo 34 ine nombâŋ runezi okacne
râezejec, ine qowi rune moneŋ hâcne râcnezejec, â qowi hâmocne izi
nombâŋ rune e jahacne biŋe ezejec.

35 “Ŋic mocte bulimakaozi ŋic mocte bulimakao heme hâmoocmuo ine
bulimakao ɋâricne juocmu e râepiemoneŋ kitâcnememoneŋ i sâckoa bâtâc
bazepirec, â bulimakao hâmocne i hezurâ iŋuc jaha bârâwiŋnezepirec.
36Me bulimakao e râŋgeŋne, runezi fuŋne‐ticne iŋuc biac juwicnaomanarâ
sifu mana‐bipiehuc sapao mi râewecko ine bulimakao hâmocnere okacne
bulimakao jaha râezejec, â hâmocnezi e jahacne biŋe ezejec.

22
Wiac sasawa sâqore sifuc eme okac babazure sâcmutâc

1 “Ŋic moczi bulimakao me lama moc fiuc rorâ qa nâc eocmu me furire
râeocmu ine bulimakaore okacne bulimakao 5 â lamare okacne lama 4 iŋuc
râezejec. 2Fiuc roro e fiuc rohuc juhame jaha runezi bâfuarâ qâhâmoocmuo
ine ʒika qahuc kiŋ bâfuawecmimucnezo. 3Mefiuc roro biacmi qâhâmohuc
ŋafemoc huckehuc qâhâmoocmuo ine ʒika qahuc kiŋ bâfuawecmuzo. Fiuc
rorozi okacne râe‐jâmbâŋkezejec, mi focnekacko ine wiac fiuc rowec irec
okacne e jahacne ŋic gâcne qikiŋne‐jarehuc furi ronʒepieŋ. 4 Qowi fiuc
rokicne, bulimakao me lama me doŋgi i ɋâricne jaha juha bâfuaniŋmuo ine
bârisiehuc e jahacnaonec moc ʒuhuckezejec.

5 “Meŋicmoczi qowifâcne seackomewaiŋ gieo nânâ nâniŋte râec‐jopame
rambaŋ juku âgo‐ticnere gieo raʒirâ nânâ wiac sipirickeniŋmu irec okacne
ine e jahacne gieonec â waiŋkonec wiac biaŋne jâmbâŋ râezejec.

6 “Me ŋicmoczi gieo ʒoc râeme ʒa fofotâc raku nâŋ gagate rohuc padi qa
râec ekicne me gieo doma rakac me gieo wiac gâcne gâcne ʒafâreocmuo ine
ʒoc râeme ʒawec eki okacne bazu‐fârezejec.

7 “Me ŋic moc e moneŋ me mafa wiac gâcne i ŋic âgo‐ticnezi
soŋaŋkecneocte râcneme râeme foha ere fickonec fiuc ropie ʒâhec fiuc roro
bâfuaniŋmuo ecnepie bârisiehuc e jahacnaonec irec sâc jaha ʒuhuckerâ
râezejec. 8 Fiuc roro mi bâfuaniŋmuo ine fic runezi âgo‐ticnere wiac fiuc
rowec me mâcne irec fuŋne taniŋkeocte Anuture maio fuarâ fuŋne‐ticne
muzejec.

9 “Me ŋic moczi ŋic âgo‐ticne qorickehuc bulimakaore me doŋgire me
lamare me ŋaqi qoructe me wiac irec me irec, ‘Ine hâcne nore,’ iŋucmuhuc
hehefaric epiremâmâc jaha Anuturemaio râec‐jofazo. Eme Anutu e ereme
ere fuŋne bataniŋkeocmu ŋic e hâcne âgo‐ticne okacne bafehuc râcnezejec.

10 “Me ŋic moc e âgo‐ticne doŋgi me bulimakao me lama me qowi moc
soŋaŋkecneocte râcneocmu, eme qowi izi hâmoocmu me puriŋ eocmu me
ŋic moczi mi honehuc mocko ro bawiseniŋmuo ine 11 ŋic jajahec jahe
Anuture maio mumupaŋ dâŋ muzepirec. Eme ŋic e âgo‐ticnere wiac fiuc
roocte meticne sicnewec me mâcne irec fuŋne taniŋkezejec. Eme qowi
runezi mumupaŋte maname fârine eha okacnere mi muzejec. 12 Fiuc
rowecko ine fiuc rorozi rune okacne bazucnezejec. 13Me qowi mimicnezi
kisuckembiŋko ine qâŋɋâŋne ro bafisime fuŋne taniŋkezejec, eme qowi
kisuckekicnere okacne râeoctemi muzo.

14 “Me ŋic moczi âgo‐ticnere qowi moc gie sawa bacneocte bajuha
kikene bazuocmuo me runezi mi honeha hâmoocmuo ine okacne furu jaha
bazucnezejec. 15 Me runezi honeha hâmoocmuo ine okacne râeocte mi
muzo. Qanaŋ qowire gie furi râewecko ine gie furizi okacne ezejec.

Juju â eebapa gâcnere sâcmutâc
16 “Me ŋic moczi naru ŋokac moc ŋicbiŋe tâmiric juha eatuckehuc

bâsâqoreocmuo ine ŋokac furi furu jaha râerâ ŋonâŋ‐ticne bazejec.
17Mamac‐ticnezi mi râcnehuc sakare‐jâmbâŋkeocmu ine ŋokac ʒeŋoŋte furi
fehuc roeŋgopieŋ irec sâcko jâmbâŋ râcnezejec.

18 “Ŋokac hafec bapa e manacnetec mi juzejec.
19 “Ŋicmoczi qowihec sâqocne baocmu e hâmo‐jâmbâŋkezejec.
20 “Ŋic moczi Anutu sawa mâcne, nemu gâcne wâc bâzi rike‐jareocmu e

bâsirowezo.
21 “Ŋoŋe ŋic jaba moc wiac sâctiri mi ecnenʒepieŋ â gie bapare faficne

wâc boc mi ecnezo, ŋaŋac wâc Aigita mâreŋko jaba jumbiŋ irec. 22 Ŋoŋe
hozec bekâ jaŋe mi bomac‐jopanʒepieŋ. 23 Bomac‐jopapie wira wâwâsic
enarepie manarâ mana‐ jare‐ jâmbâŋkepemu, 24 ehuc kimbeŋ‐ nanere
ʒocbâruŋzi ʒâseŋ‐ŋopapemu â ʒika‐nanezi qâhâmoc‐ŋopape ŋonâŋfâc‐ŋeŋic
hozec erâ juniŋmu, â naru motecfâc‐ŋeŋicmamac tâmiric erâ juniŋmu.

25 “Go ŋicfâc‐nane jaŋeraonec moczi hapetac erâ gohec juekac e moneŋ
moc râcnecmuo i juku okacne bafehuc gareocte mi muzemec, â moneŋ
nâfocne ʒuhucke‐gareocte wâc mi muzemec. 26 Me go moneŋte okacne
âgogere ŋaqi rocmuo ine ʒoaŋzimi huha mocwâc bârisiecnezemec. 27Wiac
izi mocjaha rurufa‐ ticne hâcne, izi hâcne sahac‐ ticnere foŋ, i tâmiric
ine wemo wiac rufarâ guŋ foocmu? E no wira wâwâsic enareocmuo
manacnepemu, no buuruc‐nanehec hâcne.

28 “Go Anutu mi musoriŋkezemec, erâ wâc ŋicfâcge jaŋere ŋicwofuŋ mi
sâweckezemec.

29 “Nânâmâririge âwaiŋmâririge irecnec gâcne tahare biŋemi sakarehuc
afeckerâ râezemec. Mârâc ŋokâge ine nore biŋe qazemec. 30 Bulimakao â
lamafâcge jaŋeremârâc fufua iŋuc jaha ezemec, i neŋgocnehec juha ʒoaŋ 7
tarazejec, ʒoaŋ namba 8 ira ine no narezemec.

31 “Ŋoŋe ŋic tirine junarenʒepieŋ, ehuc gieo qowi kisuckekicne irec
biucne i mi nânâ qâto behe‐jarenʒepieŋ.

23
Mumutiŋ gie bahuc ŋic wiac sâckoa ejarezo irec sâcmutâc

1 “Go micko âkec mi ezemec. Go ŋic sâqoc qaqocne hehesic‐ticnere mi
bafickehuc eebapa‐ticnere fuŋnemutaniŋkezemec. 2Go ŋic guru sâko jaŋe
sâqocne bazo mupie mi qâtec‐jopazemec, erâ dâŋficko ŋic guru sâko jaŋere
hata hehesicne âtehuc dâŋ tiŋne mi muhasickezemec. 3 Me ŋic fekicne
mocte dâŋ fuame fuŋne‐ticne mi hesoŋkezemec.

4 “Kisâgere bulimakao me doŋgi qâsorierâ juha bâfuacmuo ine runerao
bârisie‐jâmbâŋkezemec. 5Qaisocguekac ere doŋgi e mafa‐ticnezi kidapeme
foha hone qâomami ehuc fahareocte bafickezemec.

6 “Go ŋicwaha qaqanezi dâŋgie bahuc juhame dâŋticnemi muhasickeze-
mec. 7Go ŋic qorickehuc dâŋko rârâe i mi ezemec, erâ ŋic kiŋ bahac tâmiric
hâmoocte mi mutaracnezemec, no ŋic kiŋ bahachec mi akickepemu irec.
8Gomicmuacte furi mi rozemec, micmuacte furizi dâŋmumu ŋic ʒâŋe sâoc
ejareekac â kiŋ tâmiric jueŋgopieŋ jaŋere dâŋmuhasickeekac.

9 “Ŋic jabane moc mi bomackenʒepieŋ, ŋoŋe ŋaŋac Aigita mâreŋko jaba
jumbiŋte jaba jujure fuŋnemanaeŋgopieŋ hâcne.

Sabata jara hombaŋ irec sâcmutâc
10 “Go giegao nânâ wiac sara mama erâ fârine qa roro ehuc juhaŋte jara

6 tarazejec. 11 Jara namba 7 ira ine mâc behetec foha hapetac gurufâcge
jaŋe ro nâc epie tiwâne fome kâte qowi jaŋe nâfârenʒepieŋ. Waiŋ giegere
â oliwa giegere sâc ijaha ezemec.

12 “Go ʒoaŋ gie bapa 6 giege bahuc juzemec, ʒoaŋ namba 7 ira ine
ŋemanazemec, i doŋgi bulimakaofâcge jaŋe ŋemananiŋte â kiŋaŋ narugere
ŋokâ â ŋic jabane ficgao jueŋgopieŋ jaŋe wâc âke mâteŋ‐ jopaocte iŋuc
ezemec. 13 Dâŋ ŋazapo i sasawa aimuŋ bajuhuc junʒepieŋ. Nemu gâcne
jaŋere ʒâŋe mu bâuac mi enʒepieŋ, erâ ʒâŋe wiac iŋucne micŋeŋickonec
moc mi wahazejec.

Hombaŋ jahec â moc ŋeniŋtemutâcne‐jarekicne
(Wah 34:18–26; Sâc 16:1–17)

14 “Jara mocte maŋnao nore hombaŋ ŋepie arec jahec â moc ezejec.
15Ŋoŋe goreŋ sowahombaŋŋenʒepieŋ, ine nonimuŋarepo irec sâcko goreŋ
sowa juhapie ʒoaŋ 7 tarazejec, erâ dameŋ bakicne, mosa April ira iŋuc
enʒepieŋ; ŋoŋe mosa ira hâcne Aigita mâreŋkonec wahambiŋ. Irec moczi
nore maio metariŋ mi fisizejec. 16Hombaŋ moc ine nânâ bâbâsu hombaŋ
ŋenʒepieŋ, gieo nânâ sara mama embiŋ irec fârine bâbâni rorore hombaŋ
hâcne. Erâ qa roro hombaŋ ŋenʒepieŋ wâc. Ira hâcne gie‐ŋeŋicte fârine
gieonec ro qâzuc eeŋgopieŋ. 17Ŋic sasawa ŋoŋe jara mocte maŋnaoWofuŋ
Anuture maio arec jahec â moc fuanʒepieŋ.

18 “Qowi bâzi‐nanere soc i poroŋ goreŋhec mi rikezemec, erâ tiwâ
bâzi‐nanere wokemaŋ irec tiwâne foha hae mi furezejec.

19 “Gieonec nânâ bâbâsu biaŋne jâmbâŋ i Wofuŋ Anutugere ufuŋko
bafezemec. Go lama motec neŋgocnere susuhec mi rikezemec.

Wofuŋte aŋelozi Israe ŋic bânie‐jareocte mukicne
20 “Manakic, no aŋelo moc sorepe bânie‐garehuc hatao roroŋ sasapec

egarerâ hae mâreŋ bâʒâwe‐garepo ira râecguzejec. 21 Go ere maio aimuŋ
juhuc dâŋticnemana rereŋ ezemec. Go mi râŋgeŋkecnezemec, e ʒâŋe‐nane
maŋkerâ bajukacte qaqatara‐ŋeŋicmi bâtâmire‐ŋareocmu.

22 “Ŋoŋe dâŋticne mana rereŋ ejâmbâŋkehuc no dâŋ mukopac sâc
efâreniŋmuo ine no râsifâc‐ŋeŋic jaŋe râsi ejarepemu â kisâfâc‐ŋeŋic jaŋe
fific guguriŋ ejarepemu.

23 “Aŋelo‐nanezi bânie‐garehuc Amori ŋic â Hitiŋic â Periʒi ŋic â
Kanaaŋ ŋic â Hiwiŋic â Jebusi ŋic jaŋere mâreŋko râecguhame no
jaŋe bâsirowec‐jopapemu. 24 Go jaŋere nemu wiac fodape‐ jarerâ araŋ
mi bajarezemec, â eebapa‐ jeŋicte sâcko wiac moc mi ezemec, aricne,
go ɋâŋ qâqâtâc‐jeŋic hetâc qâtâtiehuc qânâ wâtuŋ‐ jeŋic i wâc henʒaŋ
qanʒaŋne‐fârezemec. 25ŊoŋeWofuŋ Anutu‐ŋeŋic no kiŋaŋ qanarenʒepieŋ,
eme no poroŋ â opâ‐ŋeŋic jambuŋkehuc ŋondeŋ‐ŋeŋickonec huc ʒâic‐ŋeŋic
bârâriepemu. 26 Ŋokac moczi moc kogoc hâmocne roro me hufiŋne juju
mâsi iŋucne mâreŋ‐ŋeŋicko moc mi fuaocmu. Noni hâcne juju‐ŋeŋicte
dameŋ mutâcnepe feriŋ wahariŋ mi ezejec. 27 No wiac bipinehec mupe
bânie‐ŋareme ŋic gurune gurune bâfuac‐jopaniŋmu sâc jaŋe maŋ bâsifuc
ejarepemu â râsifâc‐ŋeŋic sasawa jaŋe ejarepe râpec‐ŋopaniŋmu. 28 Erâ no
bitu gâpâcmupe fuarâ bânie‐ŋarehucHiwiŋic â Kanaaŋ ŋic â Hitiŋic ŋoŋere
maionec jâpec‐jopame wisenʒepieŋ. 29 No jara mocjaha irec maŋnao
ŋoŋeraonec jâpec‐jopape mi wiseniŋmu, iŋuc epe mâreŋzi tuhu foha qowi
mimicnezi sawe mâririackerâ râsi eŋarenʒipiŋte. 30 No dameŋ sâc âketâc
âketâc jâpec‐jopahuc juhape ŋoŋe sawe mâririackerâ mâreŋ raucke‐fârerâ
junʒepieŋ. 31 Eme no mâreŋ‐ŋeŋicte ma i Hâwec Bâbâroŋkonec fuŋkerâ
raku Filisa ŋic jaŋere hâwecko râepe mickezejec, erâ wâc mâreŋ buroc-
naonec fuŋkerâ raku Eufrata opâo tarazejec, no mâreŋ rune jaŋe ŋoŋere
meo râec‐jopape jâpec‐jopapie ŋoŋeraonec wisenʒepieŋ hâcne. 32 Ŋoŋe
jaŋehecme nemufâc‐jeŋic jaŋehec ʒâʒâficmoc mi enʒepieŋ. 33 Jaŋe ŋoŋere
mâreŋko ʒuhuckerâ mi junʒepieŋ, ira juku sâqocnere mu qafeŋ eŋarepie
behecnunʒipiŋte; ŋoŋe nemufâc‐jeŋic kiŋaŋ qajareniŋmuo ine izi wiwitic‐
ŋeŋic jâmbâŋ eocmu hâcne.”

24
Ʒâʒâfic fuawec

1 Eme Wofuŋzi Mose kecʒiŋuc âzâcnewec: “Go Aroŋ â Nadaba â Abihu
erâ Israe micne bapa 70 jaŋehec Wofuŋ norao wefuzemec, erâ taic dom-
ahuc fodape‐narenʒepieŋ. 2 Ehame Mose go bucge no maicnuhaŋ jaŋe
bembeŋko mi warenʒepieŋ, â ŋic ŋokac jaŋe ine gohec moc mi wefu‐
jâmbâŋkenʒepieŋ.”

3 IŋucmumeMose e jaŋerao fuarâWofuŋte dâŋ âmumutâc jaza‐fârewec.
Eme ŋic ŋokac jaŋemusereckehucmumbiŋ: “Wofuŋzi dâŋmuwec i sasawa

efârenaŋmu.” 4EmeMose eWofuŋtedâŋ sasawaqâreŋke‐fârewec. Erâ furic
uupicte faharerâ tiki fuŋnao alata moc bawec, ehuc Israe ŋicguru 12 irec
sâc qânâ wâtuŋ 12 jaha âkendâŋnewec. 5 Iŋuc erâ Israe ŋic socɋâri jaŋe
jaza sorec eme qowi bâzi rikembiŋ â bulimakao hezurâ wama bubiaŋ bâzi
rikembiŋ wâc. 6 Eme Mose e soc gâcne rorâ râqâcko hoŋkeme huwec â
gâcne ine alata faio tiewec. 7 Iŋuc erâ ʒâʒâficte papia rorâ ŋic ŋokac wose‐
jarewec, eme jaŋe mumbiŋ: “Wofuŋzi dâŋ muwec i sasawa mana rereŋ
efârenʒepeneŋ.” 8 Iŋuc mupie Mosezi soc rorâ ŋic tie‐jarerâ muwec: “Dâŋ
mukicne sasawa irec sâcko Wofuŋzi ŋoŋehec ʒâʒâfic ewec irec soc ʒine
hâcne.”

9 Eme Mose â Aroŋ â Nadaba â Abihu erâ Israe micne bapa 70 jaŋe
tikio fembiŋ. 10 Ferâ Israe ŋic jaŋere Anutu kecʒiŋuc honembiŋ: Kike‐
ticnere ââtesiŋ i qânâ furi sâko â sambâŋ hawari iŋucne tatamac jâmbâŋ.
11Eme emeticnezi Israe ŋic kâcɋenemi jopawec, aricne, jaŋeAnuturemaio
domahuc nânâ opâ nâmbiŋ.

Mosezi Sinai tikio fewec
12Wofuŋzi Mose âzâcnewec: “Go norao tikio wefurâ woŋec juc, eme no

ŋic jaŋe jaza qazuc ecmurâ sâcmutâc dâŋ â Sâcmutâc Sanaŋ qorac tapao
qâreŋkepo i garezepac.” 13 Eme Mose e kiŋaŋŋic‐ticne Josua ehec ʒawierâ
Anuture tikio fepic. 14 Micne bapa jaŋe ine ʒiŋuc jazawec: “Ŋoŋe ʒira
woŋec ŋehapie risie‐ŋarezeperec. Manaŋgopieŋ, Aroŋ â Huru jahe ŋoŋehec
jukopirec, irec moc e dâŋmoc bajukacko jaherao razejec.”

15 Eme Mose e tikio feme karoraczi tiki foŋkewec. 16 Ehame Wofuŋte
tatamaczi Sinai tiki botâŋnao waha ŋesanaŋkewec. Eme karoraczi tiki
foŋkerâ foha ʒoaŋ 6 tarawec, ʒoaŋ 7 ira ine Wofuŋzi karorac maŋkonec
Mose wiracnewec. 17Wofuŋte tatamac fuawec i Israe ŋicguru jaŋere ʒâŋe
faio ʒoc iŋucne tiki botâŋnao fuawec. 18 Eme Mose e karorac maŋko raʒirâ
tikio fewec. Ferâ juhame ŋafe ʒoaŋ 40 tarawec.

25
Tiri boze bapare sâcmutâc
(Wah 35:4–9)

1 Eme Wofuŋzi Mose kecʒiŋuc âzâcnerâ muwec: 2 “Go Israe ŋicguru jaŋe
taha wiac râe‐nareniŋte jazazemec. Râeniŋte maŋjeŋic afeckeekac ŋic i
jaŋeraonec sasawa nore taha ronʒepieŋ. 3 Jaŋeraonec tahare wiac kecʒiŋuc
ronʒepieŋ: Gol, siliwa, aeŋ bâbâroŋ, 4 qoruc furi sâko keŋkeŋne â âmuc
âmucne, qoruc hahameŋne â noniŋ kanʒaŋne, 5 lama ŋicnere sahac peŋ
bâbâroŋzi rikekicne, noniŋ sahac â jâmiŋjâc, 6 lambere wokemaŋ, rurua
wokemaŋte â hosâc âsu ririkere wiac âsu biaŋhec. 7 Erâ taha bapare
qoqonaŋ ŋaqi â qâticnere qânâ furi sâko bâbâroŋ â qânâ furi sâko gâcne
gâcne. 8Eme jaŋe furufic moc banarepie no ŋondeŋ‐jeŋicko ŋec juc ezepac.
9 No tiri boze â maŋnao wiac ŋeraocmu hawarine gowatupemu irec sâcko
jâmbâŋ bafârenʒepieŋ.

Qorac tapa katapa bapare sâcmutâc
(Wah 37:1–9)

10 “Eme jaŋe jâmiŋjâczi katapa moc banʒepieŋ, ʒoricne‐ ticnere sâc
kubi* jajahec â nâfocne, otecne‐ ticnere sâc kubi mocjaha â nâfocne â
hâŋne‐ticnere sâc kubimocjaha â nâfocne jaha. 11Ememaŋne â sahacne gol
ɋaɋacnezi foŋkezemec, erâ qaŋeŋne moc golzia râreckerâ bazemec. 12 Erâ
reŋ raraʒi 4 golzi barâ katapa kikenao basanaŋkezemec, ine ŋifec jajahec
â ŋifec jajahec. 13 Erâ jâmiŋzi reŋ jajahec fasaerâ golzi foŋkezemec wâc.
14Eme katapa reŋkeniŋte reŋ i katapa ŋifecnao reŋ raraʒi basanaŋkekicnao
esorietec raʒizejec. 15Eme reŋ i mocmi unuckehuc katapahec jaha behepie
fozejec. 16 Erâ sâcmutâc dâŋ garepemu i katapa maŋko râetec hurâ fozejec.
17 Iŋuc efârerâ golzi tapane moc bazemec, ʒoricne‐ ticne kubi jajahec â
nâfocne â otecne ine kubi mocjaha â nâfocne. 18 Erâ go kerubim hawari
jajahec golzia bazemec, gol hedapirekicnezi hâcne tapanere qaŋeŋnao
bazemec. 19 Kerubim hawari moc ŋifec â moc ŋifec iŋuc râec‐jofatec jahe
tapanehec qâfâsâehuc qaŋeŋne ŋifec â ŋifec ŋezepirec. 20 Eme kerubim
jahe mamaic erâ ŋehuc fakec‐ jekic tapa hezickehuc faicpec qaratiepire
domazejec, ehame ʒâŋe mai‐jeŋic tapaopec enduŋkezepirec. 21 Go tapane
katapa fainao hetec ŋezejec â katapa maŋnao ine sâcmutâc garepemu i
râetec hurâ fozejec. 22 Eme gohec ira bâbâfuac enacmu, erâ kerubim tapa
fainao ŋekopirec jahere ŋondeŋko domahuc dâŋ gazapemu sasawa i Israe
ŋicguru jaza mutâc ezemec.

Poroŋ furu mukicne tebo‐ticnere sâcmutâc
(Wah 37:10–16)

23 “Eme go jâmiŋzi tebo moc bazemec, ʒoricne‐ticnere sâc kubi jajahec â
otecne‐ticnere sâc kubi mocjaha â hâŋnere sâc kubi mocjaha â nâfocne.
24 Erâ gol ɋaɋacnezi foŋkerâ mecqaŋeŋne rârec rârec ine gol ɋâfoŋnezi
bazemec. 25Erâ tebo rârec rârec qaŋeŋnemocmetapere sâc, â irec qaŋeŋne
moc golzi ba akic ekicne i mâmâc râezemec. 26 Erâ irec reŋ raraʒi 4
golzia barâ gurucne 4 kikene fokacko basanaŋkezemec. 27 Reŋ raraʒi ine
qaŋeŋnere heririŋko jâmbâŋ domazejec. 28 Go reŋ i jâmiŋzi fasaerâ golzi
ɋorockezemec, eme reŋ izi hâcne katapa reŋkezo. 29 Eme go taha wiac
rârâere oto â amae â waiŋ bâzire kiruŋ â râqâc kâwinehec bazemec wâc, i
gol ɋaɋacnezia ba akic ehuc bazemec. 30Erâ go tebo ira poroŋ furumukicne
i dameŋ sâc nore maio râetec fozejec.

Lambe dodoma irec sâcmutâc
(Wah 37:17–24)

31 “Lambe dodoma i gol ɋaɋacnezia bazemec. Kikene â wâtuŋne i
gol hedapirekicnezi bazo, â râqâc‐ticne erinehec â ʒariŋ ɋoŋnehec i gol
hâcbucziabazemec. 32Emewâtuŋkonec sohocne 6 râwiŋnerâ domanʒepieŋ,
ŋifec sohocne jahec â moc â ŋifec sohocne jahec â moc jaha. 33 Erâ
wawec kaoŋne ɋoŋnehec iŋucne ʒariŋ ɋoŋne jahec â moc sohocne ŋifec
â ŋifec ira bazemec; lambe dodomare wâtuŋkonec sohocne 6 râwiŋnerâ
domaŋgopieŋ ira iŋuc hâcne bafârezemec. 34Erâ lambe dodomare wâtuŋko
ʒariŋ ɋoŋnehec iŋucne 4 râezemec. 35 Ine ʒiŋuc bahuc râezemec; ʒariŋ
ɋoŋnehec sohocne moc biri wâŋ irec juwicnao, moc biri 2 irec juwicnao,
moc biri 3 irec juwicnao, iŋuc hâcne ehuc sohocne 6 ŋifec â ŋifec râwiŋnerâ
domaŋgopieŋkoa râe razemec. 36 Sohocne â ʒariŋ ɋoŋnehec i ɋâfâsâerâ
* 25:10: 1 kubi sâcmetamoc 18 inses me 46 senti meta irec sâc.

fozejec, ehame gol ɋaɋacne hedapirekicnezi bazemec. 37Erâ go lambe‐ticne
7 bazemec, eme lambe i fainao hetec ŋehuc wiac mamai fokac i batamae‐
fârezejec. 38Lambe qoruc bâbâtâc â râqâc‐ticne i gol ɋaɋanezia bazo. 39Gol
bâwiŋke‐hâmokicne ŋemâc‐ticne 100 izi lambe dodoma âwiac i sasawa bazo
hâcne. 40 Erâ manakic, tikio hawarine gaza gowatuc epemu irec sâcko
jâmbâŋ bafârezemec.

26
Tiri bozere dâŋ
(Wah 36:8–38)

1 “Tiri boze i qoruc sanaŋ 10 izi bazemec, ine qoruc fâfâsâc â âmuc âmucne
â bâbâroŋ furi sâko â keŋkeŋne izi bazemec, ehuc qoruc i mutec qâreŋnehec
fupie kerubim hawari fuazejec. 2 Qoruc sanaŋ moc ʒoricne‐ticnere sâc i
kubi 28 â otecne‐ticne kubi 4 iŋuc efârezejec. Qoruc sanaŋ 10 i sasawa
sâc ijaha bafârezo. 3 Ŋifec qoruc 5 ʒuʒuhuc ezo â ŋifec qoruc 5 iŋuc jaha
ʒuʒuhuc ezo. 4 Erâ qoruc sanaŋ mocte qaŋeŋnao jâmbâŋ qoruc keŋkeŋnezi
ʒâʒâfickere muc barâ râezemec, erâ qoruc sanaŋ mocte qaŋeŋnao jâmbâŋ
ijaha ezemec. 5Qoruc moc ʒâʒâfickeremuc 50 â qoruc moc ʒâʒâfickeremuc
50 jaha qoruc qaŋeŋnao basanaŋkezemec, ʒâʒâfickere muc i qoruc ŋifec
â ŋifec sâckoa forazejec. 6 Eme go heheawic‐ticne 50 golzi bazemec, erâ
heheawic izi qoruc ʒâficketec tiri boze mocjaha fuazejec.

7 “Erâ noniŋ kanʒaŋnezi qorucmoc barâ tiri boze fainao râetec forazejec,
qoruc iŋucne 11 bazemec. 8 Qoruc buc buc i ʒoricne‐ticnere sâc kubi 30 â
otecnere sâc kubi 4 ezejec, qoruc 11 jaŋere sâc mocjaha fuazejec. 9 Eme
qoruc 5 jaŋe moc buc ʒâfic‐jopazemec, erâ qoruc 6 jaŋe iŋuc jaha moc
buc ʒâfic‐jopazemec, erâ qoruc namba 6 i ine qazurâ qoruc boze mamai
râetec faio fefec fozejec. 10 Ʒâʒâfickeremuc 50 i qoruc qaŋeŋnao fokac irec
mecnao râe razemec â ʒâʒâfickeremuc 50 jaha i qoruc ʒuhucke itic ekicne
irec qaŋeŋnao râe razemec. 11 Erâ go heheawic‐ ticne 50 aeŋ bâbâroŋzi
barâ ʒâʒâfic‐ticnao esoriezemec, iŋuc ehuctecne qoruc ʒâficketec mocjaha
ezejec. 12 Eme qoruc bozere qoruc tofane foocmu, qoruc nâfocne hâcne, i
tiri boze râpenao behepie waha domazejec. 13 Erâ qoruc ʒoricnere tofane
i ŋifec kubi mocjaha â ŋifec kubi mocjaha jaha waha domahuc tiri boze
sâockezejec. 14Wiac i batec tarame qoruc boze bupunere qofac moc noniŋ
kanʒaŋne peŋ bâbâroŋzi rikekicne izi barâ râezemec, erâ fainao sâsâocmoc
lama ŋicnere sahaczi barâ qârufacnetec fozejec.

15 “Tarame tiri bozere katapa fasaezemec, ine jâmiŋzi fasaerâ hâŋ
âecketec safatariŋ iŋucne domazejec. 16 Katapa ʒoricnere sâc kubi 10 â
otecnere sâc kubi moc â nâfocne. 17 Katapa sasawa bareŋ‐ jeŋic jajahec
jajahec iŋuc bazo, i ʒuʒuhuc eniŋte tiri boze katapa‐ ticnere iŋuc hâcne
efârezo. 18 Katapa ʒare‐ticne ine ʒiŋuc fuazejec: Sâpe juwic mâreŋkopec
ira katapa 20 âeckezo; 19 erâ rurumaŋnao râqâc siliwazi bakicne 40
hetec ŋezejec, katapa mocte râqâc jajahec, katapa mocte jajahec, iŋuc
hetec sâcke‐fârezejec. 20 Eme sâpe faic mâreŋkopec iŋuc jaha katapa 20
âeckezemec; 21 ehuc râqâc‐ticne 40 i siliwazia bazo, katapa mocte râqâc
jajahec, katapa mocte jajahec jaha. 22 Sâpe ʒoaŋ huhunaopec, fic râpenao
hâcne, ira ine katapa 6 fasaerâ âeckezemec. 23 Erâ fic râpenere gurucko
katapa jajahec âeckezemec. 24 Eme katapa i juwic rârâwiŋ domahuc feku

faic hoŋeŋeŋ micne foocmuo iitic ezepirec. Ŋifec â ŋifec iŋuc hâcne
domapire gurucne fuazejec. 25 Katapa 8 jaŋe hâcne râqâc‐jeŋic siliwazi
bakicne iŋuc doma ranʒepieŋ, katapa mocte râqâc jajahec, mocte jajahec,
iŋuc ŋerapie râqâc 16 ezejec.

26 “Erâ go babasanaŋ‐ticne jâmiŋjâczi bazemec. 27 Babasanaŋ 5 tiri boze
neŋgoc ŋifecte biŋe â 5 izi tiri boze neŋgoc ŋifecte biŋe, â babasanaŋ 5 izi
ine tiri bozere sâpe râpene, ʒoaŋ huhunaopec fokac irec biŋe. 28Babasanaŋ
ʒâʒâŋiŋko fokac izi katapa ombâŋnao ŋifeckonec ware raku ŋifecko taraze-
jec. 29 Katapa sasawa ine golzi ɋorockezemec, erâ babasanaŋte raraʒi i
golzia bazemec, â babasanaŋ i wâc iŋuc jaha golzi ɋorockezemec. 30Go iŋuc
ehuctecne tiri bozere hawari tikio gowatukicne irec sâcko âkendâŋnezemec.

31 “Erâ ʒuhuckerâ qoruc furi sâko keŋkeŋne â âmuc âmucne â bâbâroŋ
fâfâsâc izi ââketâc moc bazemec, ehuc mutec qoruc i qâreŋnehec fupie
kerubim hawari fuazejec. 32 Erâ qoruc ââketâc i jâmiŋ wâtuŋ 4 golzi
ɋorockekicne â heheawic‐ ticne golzia bakicne ira ɋetickezemec, jâmiŋ
wâtuŋzi ine râqâc siliwazi bakicne irec faio domazejec. 33Erâ qoruc ââketâc
i heheawic juwicnao fifitaczi basanaŋketec waha domazejec, ehame qoruc
ââketâc râpenao qorac tapa katapa hetec ŋezejec; eme qoruc ââketâczi
hâcne furufic â furu dindiŋ irec aka domazejec. 34 Go mumutaniŋ katapa
furu dindiŋko ŋekac irec fainao tapane hetec ŋezejec. 35 Erâ tebo i ââketâc
sahacnao hetec ŋeha lambe wâtuŋne tiri boze juwic mâreŋkopec tebo
ŋifecnao domazejec, tebozi ine faic mâreŋkopec hetec ŋezejec.

36 “Qoruc bozeo raraʒire motâc moc i qoruc furi sâko keŋkeŋne â
bâbâroŋ, qoruc fâfâsâc izi bazemec, qoruc geroŋkeeŋgopieŋ irec sâc hâcne.
37 Ââketâcte qoruc irec jâmiŋ wâtuŋ 5 fasaerâ golzi ɋorockezemec, â
ɋeɋetic‐ticne i golzia bazo erâ wâtuŋte râqâc 5 jaha i aeŋ bâbâroŋzi ba akic
ehuc bazemec.

27
Qowi bâzi ririkere alata
(Wah 38:1–7)

1 “Go alata jâmiŋjâczi bazemec, ʒoricne‐ticnere sâc 5 kubi otecne‐ticnere
sâc 5 kubi jaha, sâckoa fozejec hâcne, erâ hâŋne‐ticnere sâc kubi 3.
2 Faic gurucne 4 ira ʒuŋene 4 fasaerâ râezemec, eme ʒuŋenezi alatahec
qâfâsâezejec. Eme alata aeŋ bâbâroŋzi foŋkezemec. 3Wokemaŋwiac alatao
bohotame ʒure bataniŋ ezo â ʒafe‐ticne hezuzo irec kuʒi pake wiac barâ
sapac â titie râqâc â sarac â ʒocrâqâcwiacmâmâc bazemec, erâwiac sasawa
i aeŋ bâbâroŋzi bafârezemec. 4 Erâ go sapa‐ ticne moc aeŋ bâbâroŋzia
bazemec â sapare gurucne 4 ira aeŋ bâbâroŋzi reŋ raraʒi 4 jaha barâ
basanaŋkezemec. 5 Eme sapa i alatare qaŋeŋne rurumaŋnao âke hotahuc
alata ombâŋnao wefu mickezejec. 6 Erâ alatare reŋ i jâmiŋzia fasaerâ aeŋ
bâbâroŋzi ɋorockezemec. 7Eme reŋ i reŋ raraʒinao esoriepie raʒizejec, eme
reŋ i alata ŋifec â ŋifec fohame reŋke ranʒepieŋ. 8 Eme go alata hâcbuc
mâcne, tikio gaza gowatuc ekicne irec sâcko katapazi maŋnehec bazemec.

Tiri bozere hae ʒoŋa
(Wah 38:9–20)

9 “Go tiri boze hae ʒoŋa‐ticne bazemec wâc. Juwic mâreŋkopec ira
qoruc fâfâsâc ɋetickepie waha domazejec, ŋifec ʒoric‐ ticnere sâc kubi

100. 10 Wâtuŋ‐ticne 20 â wâtuŋte râqâc 20 jaha aeŋ bâbâroŋzi bazo, erâ
heheawic â qârârâc‐ticne i siliwazi bazo. 11 Faic mâreŋkopec iŋuc jaha
qoruc ʒoricne jaha domazejec, ʒoricne‐ticnere sâc kubi 100 jaha; erâ wâtuŋ
20 â râqâc‐ticne 20 jaha aeŋ bâbâroŋzi bazo, qârârâc‐ticne ine siliwazi bazo.
12 Â otecne‐ticne ʒoaŋ huhunaopec ira ine qoruc moc ʒoricne‐ticnere sâc
kubi 50 izi waha domazejec, wâtuŋ‐ticne ine 10, erâ wâtuŋte râqâc 10 jaha
wâc râezo. 13Hae ʒoŋare otecne ʒoaŋwewefunaopec izi kubi 50 jaha ezejec.
14Motâc ŋifecnere qoruc i kubi 15 â wâtuŋ‐ticne 3 â wâtuŋte râqâc 3 jaha
wâc, iŋuc hâcne fuazejec. 15 Â motâc ŋifecnere qoruc i kubi 15 jaha, erâ
wâtuŋ‐ticne 3 â wâtuŋte râqâc 3 jaha wâc ŋezejec. 16 Sacmotâc sâko irec
qoruc kubi 20 irec sâc, erâ qoruc i qoruc fâfâsâc keŋkeŋne, âmuc âmucne
â bâbâroŋ erâ eri qâreŋ‐ ticnehec bazo. Wâtuŋ‐ ticne 4 â wâtuŋte râqâc
4 jaha râezo. 17 Wâtuŋ sasawa sac râreckehuc domaniŋmu jaŋe siliwazi
ɋoroc‐jopazo, â heheawic‐jeŋic i siliwazia â râqâc‐jeŋic ine aeŋ bâbâroŋzi
bazo. 18Hae ʒoŋa ʒoricne‐ticnere sâc kubi 100 â otecne‐ticnere sâc kubi 50
â hâŋne‐ticne ine kubi 5, iŋuc fuazejec. Erâ qoruc fâfâsâc barâ ɋetickepie
waha domazejec â wâtuŋ râqâc‐jeŋic ine aeŋ bâbâroŋzi bazo. 19Tiri bozere
wâcwiac sasawa taha giere bajuniŋmu i mecne erâ hae ʒoŋarewâtuŋte fâzâ
mecne i iŋuc jaha aeŋ bâbâroŋzia bafârezo.

Lambe sosoŋaŋ irec dâŋ
(Tah 24:1–4)

20 “Eme go Israe ŋicgurumujaretec tatamacte wokemaŋ ɋaɋacne baware‐
garenʒepieŋ, i lambe qazepie sâcne ʒaocte iŋuc enʒepieŋ. 21 Eme tutumaŋ
qoruc bozeo, ââketâc sahacnao hâcne, ira Aroŋ â ŋokâfâcne jaŋe hae
ŋafeme fuŋkerâ lambe i Wofuŋte maio soŋaŋkehuc juhapie hae furezejec.
Mâsi i Israe ŋicguru mimiŋzi ɋâric basanaŋkerâ bajupie hata sanaŋ‐jeŋic
ezejec.

28
Taha bapa jaŋere gie ŋaqi wiac bapare dâŋ
(Wah 39:1–31)

1 “Eme go hahacge Aroŋ â ŋokâfâcne jaŋe Israe ŋicguru jaŋeraonec
rowosâec‐jopatec maŋfuŋgaoa juhuc nore taha bapa erâ junʒepieŋ, Aroŋ
â ŋokâfâcne Nadaba â Abihu â Eleaʒa erâ ltama jaŋe hâcne. 2 Eme go
hahacge Aroŋ e ʒâŋe biŋehec â eri tatamachec juocte tiri ŋaqi‐ticne moc
bazemec. 3 Eme maŋ mamana tahac‐jopape mamana sarichec juŋgopieŋ
ŋic iŋucne jaŋe jazatec Aroŋ gieremufirieniŋte ŋaqi‐ticne ɋâtâpie nore taha
bapa juzejec. 4Ŋaqiwiac kecʒiŋuc ɋâtânʒepieŋ: Amecte qâ â qoqonaŋ ŋaqi
â ŋaqi goŋgoŋhec erâ ŋaqi maŋne qaŋeŋnehec â duticne â umbika moc;
wiac i hâcne hahacge Aroŋ â ŋokâfâcne ɋâtâ‐jarepie nore taha bapa erâ
junʒepieŋ.

5 “Ŋaqi wiac i baniŋte gol â qoruc furi sâko keŋkeŋne âmuc âmucne â
bâbâroŋ erâ qoruc fâfâsâc iŋuc ronʒepieŋ. 6 Qoqonaŋ ŋaqi i golzi â qoruc
keŋkeŋne â âmuc âmucne â bâbâroŋ furi sâko â qoruc fâfâsâc biaŋne fukicne
izi banʒepieŋ. 7 I tofane ŋifec â ŋifec ɋaweo ʒuhucke itic enʒepieŋ. 8 Erâ
bâmbândeŋ‐ticne i wiac izia, gol â qoruc keŋkeŋne â âmuc âmucne â bâbâroŋ
â fâfâsâc izi ba akic enʒepieŋ. 9 Erâ go qânâ furi sâko jajahec rorâ ira Israe
ŋic guru 12 jaŋere ʒâŋe heutuckehuc qâreŋkezemec, 10 qânâ moc ira ʒâŋe 6

â qânâ moc ira ʒâŋe 6 jaha, ehuc fuambiŋ sâc heutuckehuc qâreŋkezemec.
11Golzi wiac bapa ŋic e wiac furi sâkoo ʒâŋe heutuckeekac iŋuc hâcne Israe
ŋic guru 12 jaŋere ʒâŋe heutuckehuc qânâ jajahecko qâreŋkezemec, ehuc
râqâc kâwinehec golzia barâ maŋnao qânâ i râetec ŋezejec. 12 Iŋuc erâ qânâ
jajahec i ɋawe ŋifec â ŋifec qoqonaŋ ŋaqi tofanezi ʒuʒuhuc‐jekicko Israe ŋic
guru 12 jaŋeremanasuhuc basanaŋkezemec. Eme Aroŋ e qânâ izi ɋawenao
foha Wofuŋte maio jume Wofuŋzi jaŋere manasuhuc juzejec. 13 Eme go
râqâc kâwinehec golzi bazemec. 14 Erâ kâpâcwâru jajahec gol ɋaɋacnezi
bazemec, erâ i muc wiac mizeeŋgopieŋ iŋuc tinac mizerâ muc mizekicne
kâpâcwâru i râqâcko basanaŋkezemec.

15 “Izi amecte qâ, dâŋ mumutarare ma hâcne moc ba akic ezemec; ehuc
qoqonaŋ ŋaqi iŋucne gol â qoruc furi sâko keŋkeŋne â âmuc âmucne â
bâbâroŋ â fâfâsâcne izi bazemec. 16 Ʒoricne â otecne‐ticne sâc mocjaha, 9
inses* hâcne ehamaine â râpenemâmâc bacjofazemec. 17Eme qâ faio qânâ
biri 4 birickezemec. Biri namba wâŋ ira qânâ furi sâko ʒiŋuc râezemec:
Saradiu i qânâ bâbâroŋ, Topazi i qânâ âmuc âmucne â karapuŋke i qânâ
ârâŋ ɋâri. 18 Biri namba 2 ira ine qânâ furi sâko kecʒiŋuc birickezemec:
Emerali i qânâ ârâŋ ɋâɋâri, Safiri i qânâ keŋkeŋne â Daemaŋ i qânâ ɋaɋac
taeŋne kiruŋ tinac. 19 Biri namba 3 ira qânâ ʒiŋuczi fozejec: Jaziŋti i qânâ
bâbâroŋ soc tinac, Akata i qânâ buge iŋucne â Ametis i qânâ qondaŋ horiki
tinac. 20 Biri namba 4 ine qânâ ʒiŋuc birickezemec: Berili i qânâ bâbâŋeŋ,
Onisi i qânâ bâbâroŋmoc, â Jasipe i qânâ birâ birâ. Erâ qânâ i sasawa jaŋere
râqâc golzi bafârezo. 21 Qânâ 12 hâcne ʒâŋe‐jeŋichec birickezo, â ʒâŋe ine
Israe ŋokâfâc‐ticne jaŋere ʒâŋe heutuckehuc qâreŋkepie ŋic guru 12 jaŋere
ma fozejec. 22 Amecte qâ irec masecne ine gol ɋaɋacnezi muc mizekicne
tinac bazemec, 23 erâ hoŋeŋeŋ‐ticne jajahec golzia barâ qâ qaŋeŋne ŋifec â
ŋifec ira basanaŋkezemec. 24Muc jajahec golzi bakicne i ine qâ qaŋeŋnao
hoŋeŋeŋ jajahec basanaŋ‐ jofakicnao esoriezemec. 25 Iŋuc erâ gol tofa
jahecne ine baferâ qoqonaŋ ŋaqire qânâ râqâcko basanaŋkezemec, ehame
qoqonaŋ ŋaqire faio fozepirec. 26 Izi hoŋeŋeŋ jajahec golzi barâ qâmaŋnere
qaŋeŋne juwicpec ŋifec â ŋifec qoqonaŋ ŋaqiopec ira bohotazemec. 27 Erâ
gol hoŋeŋeŋ jajahec mocwâc ʒuhuckehuc barâ qoqonaŋ ŋaqi ʒuʒuhuc‐
jekicko, qâ fokackoa bohotazemec. 28 Eme qâre hoŋeŋeŋ i qorucmuc
keŋkeŋnezi qoqonaŋ ŋaqire hoŋeŋeŋ bohotakicne ira basanaŋkepie qâzi
qoqonaŋ ŋaqionec mi ŋetarazejec. 29 Eme Aroŋ e tiri ufuŋko raʒiocmu sâc
Israe ŋokâfâcne jaŋere ʒâŋe qâo fohapie amecnao bajuhuc Wofuŋte maio
jaŋeremanasuhuc juzejec. 30Qâ ira ine dâŋmumutarare ma jajahec, Urim
â Tunim, fuŋne babataniŋ â mumutiŋte ma hâcne, i ŋihec‐jofatec Aroŋ
e Wofuŋte maio fuaocmu sâc amec‐ticnao fohuc juzepirec. Aroŋ e iŋuc
ehuc Israe ŋicguru jaŋere erâ mumutara ma i Wofuŋtemaio amecnao foha
juzejec.

31 “Eme qoqonaŋ ŋaqi irec juwicnao ŋaqi ʒoricne moc qoruc keŋkeŋnezi
bazemec. 32 Ehuc qizeczi raʒiocte faic ʒâʒâŋiŋko hawecnehec bahuc
qaŋeŋnemâmâc ɋâtâzo; erâ tâcnezactemomori jaŋere aeŋ ŋaqio hawecne
fokac irec sâc bahuc ɋâtâzo. 33 Eme ŋaqi qaŋeŋne juwicne jâchândâŋ
qâqâtâc qoruc keŋkeŋne â âmuc âmucne â bâbâroŋ izi ba akic ehuc
ɋâtâzemec. Erâ ŋondeŋko huhuc rârec rârec golzi goŋgoŋ biricke razemec.
* 28:16: I 23 senti meta irec sâc.

34 Ine ŋaqi ʒoricne irec qaŋeŋne waha domakacko goŋgoŋ â jâchândâŋ
ŋondeŋko huhuc doma raocte iŋuc enʒepieŋ. 35Aroŋ e ŋaqi i hâcne rojuhuc
tiri gie bazejec, erâ Wofuŋte maio fuaocte tiri ufuŋko raʒic wefuc eocmu
sâc goŋgoŋzi dâŋememananʒepieŋ, goŋgoŋ tâmiric juhuc hâmozacte.

36 “Erâ go gol ɋaɋacnezimasapumoc barâ irec faio dâŋ ʒiŋucheutuckehuc
qâreŋkezemec: ‘Wofuŋte erâ bâtirikicne’. 37 Eme masapu i muc keŋkeŋnezi
basanaŋkerâ maikura fainao bândeŋnetec mai fozejec. 38 Aroŋte maio
fozejec hâcne, ehame Israe ŋicguru jaŋe tiri taha wiac i me i bâtirihuc kiŋ
bahac bâfuaeŋgopieŋ i Aroŋzi de âsic efârezejec. Ine hâcne Wofuŋzi Israe
ŋicguru jaŋeremaname biaŋkeoctemasapuzi Aroŋtemaio fohuc juzejec.

39 “Eme ŋaqi maŋne ine qoruc hahameŋnezi qâqâreŋ bazemec, erâ du
moc qoruc hahameŋnezia â umbika moc erinehec ba akic ezemec.

40 “Aroŋ ŋokâfâcne jaŋere ŋaqi maŋne â umbika erâ du ʒoricne batec
huririnehec â hone aŋac eene ezejec. 41 Iŋuc erâ hahacge Aroŋ â ŋokâfâcne
hejaretec hume wokemaŋ rua‐ jarezemec, ehuc giere mufiriec‐ joparâ
jambuŋ‐jopatec taha bapa junarenʒepieŋ. 42 Eme mimi‐jeŋic sâockeniŋte
qoruc fâfâsâczi kike ŋaqi bajarezemec wâc, bifuŋ‐jeŋickonec waha dieŋko
qazejec. 43 Eme Aroŋ â ŋokâfâcne jaŋe tutumaŋ qoruc bozeo raʒiniŋmu
sâc me tiri gie baniŋte alata maickeniŋmu sâc kiŋ bâfuarâ hâmonʒipiŋte
wiac i hâcne rojunʒepieŋ. Sâcmutâc izi Aroŋ e jahacne â ɋâricfâc‐ticne hata
sanaŋ‐jeŋic ezejec.

29
Taha bapa jajambuŋ‐jopa irec dâŋ
(Tah 8:1–36)

1 “Jaŋe taha bapa junareniŋte mufiriec‐jopahuc kecʒiŋuc ezemec: Buli-
makao ŋicnemotec ɋâricmoc erâ lama ŋicne sahac fâsâc jajahec rocjopaze-
mec. 2 Erâ poroŋ goreŋ tâmiric â poroŋ aŋacne goreŋ tâmiric jaha erâ
poroŋ wokemaŋ ruacnekicne erâ poroŋ waizeŋ uucnezi bakicne i mâmâc
rozemec. 3 Rorâ kâdoc mocko râetec hume kâdoc mecne bulimakao ŋicne
mecne â lama ŋicne jajahec mecne i mâmâc bafisizemec. 4 Ehuc Aroŋ â
ŋokâfâcne ejaretec tutumaŋ qoruc bozere motâcko ware domapie opâ rua‐
jarezemec. 5 Erâ tiri ŋaqi rorâ ŋaqi maŋne â sahacne â qoqonaŋ ŋaqi erâ
amecte qâ i Aroŋ hecnetec huzejec â qoqonaŋ umbika jomacnezemec. 6 Â
duticne hecnetec hume du fainao tiri hendiŋ wâc hetec huzejec. 7 Eme
rurua wokemaŋ rorâ qizecnao hesierâ wokemaŋ ruacnezemec. 8 Izi
ŋokâfâcne jowac‐jopa warerâ ŋaqi maŋne hejaretec hume 9 umbika joma‐
jarezemec â dujeŋic basanaŋke‐jarezemec. Iŋuc ejarehaŋtec taha bapa gie
i sâcmutâc dâŋ fofo sanaŋ irec sâcko mejeŋicko fezejec. Go iŋuc hâcne
ehuctecne Aroŋ â ŋokâfâcne giere mufiriec‐jopazemec.

10 “Eme bulimakao ŋicne tutumaŋ qoruc bozere motâcko jowa wareze-
mec. Eme Aroŋ â ŋokâfâcne jaŋe mejeŋiczi bulimakao qizecne
bânduŋkehapie 11motâc fuŋnaoWofuŋtemaio qazemec. 12Qarâ bulimakao
soc gâcne rorâmemotecgezi alata ʒuŋene ruacnezemec â soc gâcne ine alata
fuŋnao hesiezemec. 13 Erâ wokemaŋ sasawa hobu wiac foŋkerâ fokac i
mecne â bugâpâc mecne erâ râpe hândâŋ jajahec wokemaŋnehec mecne
mâmâc rorâ alata faio rikezemec. 14 Biucne â sahacne â howiac‐ticne i ine
sâqocnemuhuc toma râpenao riketec ʒafârezejec.

15 “Tarame lama ŋicne moc rotecne Aroŋ â ŋokâfâcne jaŋe mejeŋiczi
qizecne bânduŋkehapie qazemec, 16 erâ socticne rorâ alata rârec rârec tie
razemec. 17 Erâ lama ŋicne hezurâ hone â kikene ʒurerâ qizecne â dâkâne
alata faio rike‐fârezemec, 18 izi hâcne Wofuŋte qowi bâzi, âsu mumundoŋ
fârine,Wofuŋtemaio ʒoczi bâzi ririke hâcne.

19 “Iŋuc erâ lama ŋicne moc i rorâ Aroŋ â ŋokâfâcne jaŋe mejeŋiczi
qizecne bânduŋkehapie 20 goki qâhâmorâ socticne gâcne izi Aroŋ â
ŋokâfâcne hazec tofa‐ jeŋic fâreopec â meneŋgoc fâreopec â kike neŋgoc
fâreopec rua‐jarezemec; â soc gâcne ine alata rârec rârec tie razemec. 21Erâ
ine soc alata faio fokac irecnec gâcne â rurua wokemaŋ i mâmâc rorâ Aroŋ
mecne ŋokâfâcnemecne erâ wâc ŋaqiwiac‐jeŋicmâmâc tie‐jarezemec; iŋuc
ejaretecne e jahacne â ŋaqi‐ticne erâ ŋokâfâcne â ŋaqi wiac‐jeŋic mâmâc
tirine efâreniŋmu.

22 “Eme wiac ʒiŋuc ro bâmoc ezemec: Lama fârinere wokemaŋ, gecne
wokemaŋnehec, hobunere wokemaŋ erâ bugâpâc â râpe hândâŋ jahecne
wokemaŋnehec erâ ŋefacne fâreopec (lama ŋicne i mumufiriere lama
hâcne). 23 Erâ nânâ poroŋ moc hâcbuc â poroŋ moc wokemaŋ opânehec
bâsifuckerâ bakicne, erâ Wofuŋte maio poroŋ goreŋ tâmiric kâdochec
ŋekac irecnec poroŋ moc. 24 Wiac i sasawa Aroŋ â ŋokâfâcne mejeŋicko
râetec foha Wofuŋte maio fenʒoŋkenʒepieŋ. 25 Epie tarame mejeŋickonec
rorâ Wofuŋte maio bâzi âsu mumundoŋhec eocte qowi bâzi rikerâ ijaha
ʒuhuckerâ alata faio rikezemec wâc. Izi Wofuŋte maio ʒoczi ririke bâzi
hâcne.

26 “Eme Aroŋte mumufirie lama ŋicne irec amecne rorâ Wofuŋte maio
fefenʒoŋkere bâzi eocte fenʒoŋketec gore biŋe ezejec. 27 Eme go Aroŋ â
ŋokâfâcne jaŋere mumufirie lama irec amecne â ŋefacne fenʒoŋkekicne i
fefenʒoŋkere taha bâzi muhuc mutirizemec. 28 Israe ŋicguru jaŋe Aroŋ â
ŋokâfâcne jaŋere furi sanaŋ iŋuc hâcne râehuc junʒepieŋ. Israe ŋicguru
jaŋe wama bâzi‐jeŋic rikeeŋgopieŋ irec tofane wiac izi hâcne taha bapa
jaŋere biŋe ezejec. Jaŋe iŋuc epie Wofuŋ taha râcneŋgopieŋ eocmu.

29 “Aroŋte tiri ŋaqi i eki hâmome ŋokâfâcne jaŋere biŋe ezejec. Eme
jaŋe rojuhapie wokemaŋ opâ rua‐ jarehuc taha giere mufiriec‐ jopazo.
30 Ŋokâfâcne jaŋeraonec moczi moc âkehoc‐ticne erâ taha bapa juhuc
tutumaŋ qoruc bozeo raʒirâ taha gie baocmu eki hâcne ŋaqi i rojuhame
ʒoaŋ gie bapa 7 tarazejec.

31 “Mumufirie lama biucne ine rorâ tiri tomao rikezemec. 32 Eme Aroŋ
â ŋokâfâcne jaŋe lama biucne rikekicne i mecne erâ poroŋ kâdocko fokac
i mecne mâmâc tutumaŋ qoruc bozere motâcko nânʒepieŋ. 33 Jambuŋ‐
jopahuc mufiriec‐jopazore wiac kiwiric‐jeŋic rokicne i hâcne nânʒepieŋ,
wiac izi tiri fokacte ŋic omane moczi moc mi nâzejec. 34 Biuc mecne poroŋ
mecne jambuŋkekicne i tiwâne foha hae fureocmuo ine tiwâne hâcne ʒocko
râetec ʒafârezejec, i tiri fokacte mi nâzo.

35 “No dâŋ gaza qâmoc egarepo irec sâcko hâcne Aroŋ â ŋokâfâcne
ejarezemec. Eme jambuŋ â mumufirie gie bahuc juhaŋtec ʒoaŋ gie bapa
7 tarazejec. 36 Go ʒoaŋne ʒoaŋne bulimakao ŋicne rorâ Aroŋ â ŋokâfâcne
jaŋere kiwiric rohuc sâqocne tâtâmire bâzi rikezemec. Erâ alatare kiwiric
rohuc sâqocne tâtâmire bâzi rikezemec wâc, erâ jambuŋkezore wokemaŋ
ruacnezemec. 37 Alatare kiwiric roro gie i ʒoaŋ gie bapa 7 iŋuc bahuc

jambuŋkezemec. Iŋuc etecne alatazi tiri jâmbâŋ ŋeocmu, â moczi moc alata
bâuaocmu e tirificte biŋe eocmu.

Ʒoaŋ sâc bâzi ririke irec dâŋ
(Ʒar 28:1–8)

38 “Alata faio ine wiac kecʒiŋuc rike râec ezemec: Ʒoaŋne ʒoaŋne lama
jajahec jara‐jekic wâŋ ekicne. 39 Ine lama moc furicte â moc owâcne iŋuc
rikec‐ jofazemec. 40 Lama bâbâni rikecmu ira poroŋ uucne oto moc irec
teŋkonec wâŋ oliwa wokemaŋ tase mocjahahec bâsifuckekicne i erâ taha
bapare waiŋ opâ sâc ijaha ʒuhuckezemec. 41Erâ lamamoc ine owâcne bâzi
rikezemec, ehuc poroŋ âwaiŋ furicte taha râecmu sâc ijaha jâmbâŋ râetecne
ʒoczi ʒâsi siŋkeme Wofuŋte âsu mumundoŋ fuazejec. 42 Tiwâ bâzi i ʒoaŋ
sâc mimiŋzi ɋâric tutumaŋ qoruc bozere motâcko Wofuŋte maio rikehuc
junʒepieŋ. Ehame no dâŋ gazapemurâ ira gohec bâbâfuac ehuc juzeperec.
43 Eme ijaha Israe ŋicguru jaŋehec bâbâfuac ehapene eri tatamac‐nanezi
tiri bacjopazejec. 44 Eme no iŋuc ehuc tutumaŋ qoruc boze mecne, alata
mecne jambuŋkehucAroŋ â ŋokâfâcnemâmâc jambuŋ‐jopapemu, eme jaŋe
nore taha bapafâc juhuc kiŋaŋ qanarenʒepieŋ. 45 Ehame no Israe ŋicguru
ŋondeŋ‐ jeŋicko ŋec juc ehuc Anutu‐ jeŋic erâ juzepac. 46 Iŋuc epe jaŋe,
no Wofuŋ Anutu‐jeŋic, noni hâcne ŋondeŋ‐jeŋicko ŋec juc epemurâ Aigita
mâreŋkonec batarac‐jopapo i hone mana tarac enʒepieŋ. Wofuŋ Anutu‐
jeŋic no hâcne.

30
Hosâc âsu ririkere alata
(Wah 37:25–28)

1 “Eme go jâmiŋjâczi hosâc âsu ririkere alata moc bazemec.
2 Ʒoricne‐ticnere sâc kubi mocjaha â otecne‐ ticnere sâc kubi mocjaha
jaha, sâc mocjaha hâcne ezejec. Hâŋne‐ticnere sâc ine kubi jajahec
bazemec, ʒuŋene ine alatahec qâfâsâezejec. 3 Erâ alata faine mecne
sâpene mecne ʒuŋene mecne i mâmâc gol ɋaɋacnezi ɋorockezemec, erâ
mecqaŋeŋne moc golzia barâ rârec rârec qatec fozejec. 4 Eme reŋ raraʒi
jajahec golzia barâ ŋifec â ŋifec mecqaŋeŋne juwicnao basanaŋkezemec, i
alata reŋkezore reŋticne ira hâcne esoriepie raʒizejec. 5Reŋticne i jâmiŋzia
fasaerâ golzi jaha foŋkezemec. 6 Eme go ââketâc qoruczi qorac tapa katapa
sâockehuc waha domaekac, â qorac katapare tapanezi Sâcmutâc Sanaŋ
fomackeekac, erâ gohec bâbâfuac enacmu ŋondeŋne ira hâcne alata hetec
ŋezejec. 7 Eme Aroŋ e alata irec fainao hosâc âsu rikezejec, furic sâc
lambe wiac bâpiaŋkehuc iŋuc hâcne ezejec. 8 Erâ wâc owâc sâc lambe wiac
qazehuc rikezejec. Izi mimiŋzi ɋâric Wofuŋte maio hosâc âsu ririke fohuc
juzejec. 9 Ŋoŋe alata irec faio hosâc âsu jawane me qowi me taha bâzi mi
rikenʒepieŋ, erâ soczi taha ira wâc mi hoŋkenʒepieŋ. 10 Eme Aroŋ e jara
mocte maŋnao arec mocjaha alata ʒuŋene domakacko kiwiric rorore taha
gie bazejec, ine sâqocne tâtâmire taha irec soczi jara mocte maŋnao arec
mocjaha sâqocne bâbâtâmirere gie i mimiŋzi ɋâric bahuc juzejec. Alata izi
Wofuŋtemaio wiac furu dindiŋ ekac hâcne.”

Sahac taha rârâere dâŋ
11 Wofuŋzi Mose kecʒiŋuc âzâcnewec: 12 “Go Israe ŋicguru wose qâreŋ

ejarecmu dameŋ ira ŋic sasawa sahac taha‐jeŋicWofuŋ qikiŋnecnenʒepieŋ,

eme wose qâreŋ ejarehapie ŋondeŋ‐jeŋicko huc hâmoc wiac moc mi fuarâ
fozejec. 13Ehamewose qâreŋ ejarekicne jaŋe sasawa furufictemoneŋte sâc
mukicne irec sâc moneŋ seke* nâfocne râenʒepieŋ, (seke wâŋ izi gera 20
ekac) i Wofuŋte taha hâcne. 14 Jara‐jeŋic 20‐o domarâ fekac â wose qâreŋ
ejarekicne sasawa jaŋe hâcne taha i râenʒepieŋ. 15 Moneŋ mafaheczi sâc
baferâ rârâe me hapetaczi sâc bawaharâ rârâe i misac, jaŋe sasawa seke
nâfocne Wofuŋte taha râepie sahac taha‐jeŋic ezejec. 16 Go Israe ŋicguru
jaŋeraonec sahac taha moneŋ iŋuc rotec izi tutumaŋ qoruc bozeo gie bapa
irec biŋe ezejec. Ŋoŋe iŋuc ehuc ŋaŋac juju‐ŋeŋicte kiwiric roŋgopieŋ tinac
eocmu, ehuc wâcWofuŋzi Israe ŋicguru ŋoŋehec juocte manasucneniŋmu.”

Ʒuʒure râqâc irec dâŋ
17 Erâ Wofuŋzi Mose ʒiŋuc âzâcnewec: 18 “Go aeŋ bâbâroŋzi wiac ʒuʒure

râqâc kikenehec barâ tutumaŋ qoruc boze â alata ŋondeŋ‐ jekicko hetec
ŋeha opâ qatec huzejec. 19 Eme Aroŋ â ŋokâfâcne jaŋe ira hâcne me
kike‐ jeŋic ʒurenʒepieŋ. 20 Ine tutumaŋ qoruc bozeo fehuc me Wofuŋ
bâzi rikecneniŋte alata maickehuc tiri gie bazo murâ hâmonʒipiŋte iŋuc
hâcne enʒepieŋ. 21Hâmonʒipiŋte me kike‐jeŋic ʒurenʒepieŋ. Eme Aroŋ â
ɋâricfâc‐ticne jaŋemimiŋzi ɋâricmâsi i hâcne basanaŋkerâ bajupie eebapa
sanaŋ‐jeŋic ezejec.”

22 Erâ Wofuŋzi ʒuhuckerâ Mose ʒiŋuc âzâcnewec: 23 “Go wiac furi sâko â
âsunehec kecʒiŋuc rozemec: Moneŋ 500 seke irec sâc wokemaŋ âsu biaŋ,
erâ moneŋ 250 seke irec sâc musijâc sahacne, erâ moneŋ 250 seke jaha
irec sâc sopâc ââsu, 24 erâ moneŋ 500 seke irec sâc woworaŋ ââsu jâc
irec sâfâ, erâ oliwa wokemaŋ fifia râqâc moc irec sâc; seke ine furuficte
moneŋte sâcmukicne irec sâc ezejec. 25Gowiac i sasawa, wokemaŋ bapazi
weniŋuc emewokemaŋ fuaekac iŋuc hâcne ehuc bâsifucketec tiri wokemaŋ
fuazejec. 26 Eme wokemaŋ izi tutumaŋ qoruc boze â qorac tapa katapa
ruacnezemec. 27Erâ tebo â fainao wiac ŋerakac sasawa, erâ lambe dodoma
â wiac‐ticne â hosâc âsu ririke alata, 28 erâ bâzi ririke alata â wâcwiac‐ticne
sasawa erâ ʒuʒure râqâc kikenehec i mâmâc ruacne‐fârezemec. 29 Go iŋuc
ehuc bâtiritecne wiac sasawa tirine efârezejec. Eme moczi moc wiac i
ba bâuac eocmu e tirificte biŋe ezejec. 30 Erâ Aroŋ â ŋokâfâcne mâmâc
wokemaŋ rua‐ jarehuc tiri bacjopatec nore taha bapafâc erâ junʒepieŋ.
31 Israe ŋicguru jaŋe ine ʒiŋuc jazazemec: ‘Ŋoŋe mimiŋzi ɋâric wokemaŋ
irec manapie nore tiri rurua wokemaŋ ezejec. 32 Wokemaŋ i ŋic omane
moc mi rua‐ jarenʒepieŋ, erâ ŋoŋe wokemaŋ iŋucne wâc bâsifuckerâ mi
bâfuanʒepieŋ; wokemaŋ i tirine erâ ŋoŋe wâc manapie tirine jaha ezejec.
33Moc e wokemaŋ iŋucnea bâsifuckerâ bâfuaocmume irec nâfocne rorâ ŋic
furune moc râcneocmu e ŋic âgofâc‐ticne jaŋere ŋondeŋkonec bârâriehuc
qâhâmonʒepieŋ.’ ”

34ErâWofuŋ e Mose ʒiŋuc âzâcnewec: “Go wiac âsu biaŋ sâckoa kecʒiŋuc
rozemec: Jâcsâŋiŋ fuŋne fuŋne (waha kufaŋ, usu â qârâpâ) erâ wiac âsu
biaŋ ɋaɋacne moc. 35 Rorâ hosâc âsu ririkere wiac bapazi eekac irec sâc
jaha ehuc bâsifuckezemec, erâ hâwec ʒuhucketecne ɋaɋacne â tirine ezejec.
36 Eme gâcne piic piic banʒaŋnerâ tutumaŋ qoruc bozeo qorac tapa katapa
ŋekacko ira bahefârâ râetec ŋehame ira hâcne fua‐garezepac. Wiac irec
manapie tirine jâmbâŋ ezejec. 37Eme hosâc âsu ririkere wiac bâsifuckecmu
* 30:13: Seke wâŋ i toea 76 qâririŋ ekac.

irec sâcko jâmbâŋ ŋaŋacne biŋe moc mi banʒepieŋ, ŋoŋe irec manapie
Wofuŋte biŋe bâtirikicne ezejec. 38Moc e wiac irec âsu mana aŋac eocte e
jahacne biŋe bâfuaocmu e ŋic âgofâc‐ticne jaŋere ŋondeŋkonec bârâriehuc
qâhâmonʒepieŋ.”

31
Bezalele â Oholiabe giedâŋmujactekicne
(Wah 35:30—36:1)

1 Wofuŋzi Mose kecʒiŋuc âzâcnewec: 2 “Manakic, no Juda guruonec ŋic
moc ʒâŋeneBezalele, Huruŋokâ‐ticneUri ere ŋokâhâcne e rowosâepo. 3Erâ
Anutu nore Mâromecne, maŋfânâŋmecne, maŋfâri â mamana tara mecne
i tahackepemaŋnao fusucmarâ fohametâ bapa ŋic erâ jukac. 4Erâ i ʒiŋucte
epo: Ŋic e mana gufuc erâ wiac fuŋne fuŋne gol â siliwa â aeŋ bâbâroŋzi ba
akic ezejec. 5Erâ qânâwiac furi sâko i râqâc kâwinehecko râezore fasaezejec
â jâc wiac wâc fasaerâ meqâreŋ fuŋne fuŋne bazejec. 6 Erâ manakic, no
Daŋte guruonec ŋic moc ʒâŋene Ahisamac ere ŋokâ Oholiabe eki Bezalele
bafickeocte râcnepo; erâ metâ bapa ŋic sasawa jaŋe wiac mugarepo i ba
akic efâreniŋtemaŋfânâŋ qikiŋne‐jarepo. Wiac kecʒiŋuc: 7 Tutumaŋ qoruc
boze, qorac katapa â tapane, qoruc bozere wâcwiac; 8 tebo â wâcwiac‐ticne,
lambe dodoma gol ɋaɋacnezi bakicne â wâcwiac‐ticne; 9 hosâc âsu ririke
alata, erâ bâzi ririke alata â wâcwiac‐ticne; ʒuʒure râqâc kikenehec; 10 taha
bapaAroŋ ere gie ŋaqihone aŋac eene â tiri ŋaqi‐ticne, erâ ŋokâfâcne jaŋere
gie ŋaqi; 11 rurua wokemaŋ â tirificte hosâc âsu ririkere wiac. Ine hâcne
mugarepo irec sâcko jâmbâŋ wiac sasawa ba akic efârenʒepieŋ.”

Sabata hombaŋte dâŋ jaha
12 Erâ Wofuŋzi Mose ʒiŋuc âzâcnewec: 13 “Go Israe ŋicguru jazazemec,

‘Ŋoŋe hombaŋ‐nane ŋefârenʒepieŋ, hombaŋ i ŋoŋehec ʒâʒâfic epo irec ma,
erâ i mimiŋzi ɋâric forahuc juzejec. NoWofuŋ jukopaczi tiri bacŋopakopac,
iŋuc mana‐ fârenʒepieŋ. 14 Ŋoŋe hombaŋ‐ nanere manapie tirine eha
ŋenʒepieŋ. Moc e hombaŋ sipirickeme qâhâmozo, â moc e hombaŋko gie
baocmu e wâc iŋuc jaha ŋic âgofâc‐ticne jaŋere ŋondeŋkonec bârâriehuc
qâhâmozo. 15 Gie bapa 6 ira gie bazore mukicne, gie bapa namba 7 izi
ine Wofuŋte hombaŋ sâko, irec moc e sabata hombaŋko gie baocmu e
qâhâmonʒepieŋ. 16 Irec Israe ŋicguru jaŋemimiŋzi ɋâric hombaŋ ŋepie hata
sanaŋ‐jeŋic eha hombaŋ i hâcne ŋehuc junʒepieŋ. 17 Wofuŋ noni hâcne
ʒoaŋ gie bapa 6 sambâŋ â mâreŋ bâfuac‐jofapo, erâ ʒoaŋ namba 7 ira ine
ŋemanahuc âke mâteŋnuwec, irec hombaŋ i Israe ŋicguru ŋoŋehec ʒâʒâfic
epo irec ma erâ nac ʒora fosanaŋkezejec.’ ”

18 Eme Wofuŋ e Mosehec Sinai tikio dâŋ muc manac epire tarame
Sâcmutâc Sanaŋte tafe râcnewec. Tafe i qânâzi fasaekicne â Anuture mezi
qâreŋkekicne.

32
Wofuŋ râpeckembiŋ
(Sâc 9:6–29)

1 Mose e tikio jume ʒorame ŋic ŋokac jaŋe Aroŋtao heâckerâ rarâ
âzâcnembiŋ: “Ajoc, nemu moc bâfua‐nâretec bânie‐nârezejec. Mose ŋic
keci, Aigita mâreŋkonec bacnâpo warewec, e iŋuc me iŋuc fuacnejec i mi

manaŋgopeneŋ.” 2 Eme Aroŋzi jazawec, “Ŋoŋe ŋokac naru motecfâc‐ŋeŋic
jaŋere hazeckonec pâŋi warawa golzi bakicne batararâ norao bafisiniŋ.”
3Eme ŋic ŋokac narumotec mâmâc sasawa jaŋe pâŋiwarawa hazec‐jeŋicko
doma rawec i batararâ Aroŋtao bafisimbiŋ. 4 Eme Aroŋ e gol jowac rohuc
rike dockerâ bulimakao motecne irec hawari bawec. Eme jaŋe mumbiŋ,
“O Israe, Aigita mâreŋkonec bacgu warewec nemuge ʒi hâcne.” 5 Iŋuc
epie Aroŋzi honerâ bulimakaore maŋfuŋko alata moc bawec; erâ dâŋ
kecʒiŋuc jazame wirapie hazec sâc huwec: “Tomâcko Wofuŋte hombaŋ
ŋezo.” 6 Hae fureme uupictea qowi bâzi rikembiŋ â wama bubiaŋte taha
wiac bafisimbiŋ. Eme ŋic ŋokac jaŋe waha ŋehuc nânâ opâ nâmbiŋ, erâ
faharerâ mamasiri wiac embiŋ.

7 Eme Wofuŋzi Mose âzâcnewec, “Ajoc, fahare huc! Ŋicfâcge Aigita
mâreŋkonec jowac‐ jopa waremeŋ jaŋe sindaŋ eŋgopieŋ; 8 no hata
mutâcne‐jarepo i biac qâsuambieŋ. Jaŋe bulimakao qâqâtâc moc bâfuarâ
numucnehuc bâzi rikecneŋgopieŋ, ehuc ʒiŋuc muŋgopieŋ: ‘O Israe,
Aigita mâreŋkonec bacgu warewec nemuge ʒi hâcne.’ ” 9 Iŋuc murâ ʒiŋuc
âzâcnewec: “No ŋic ŋokac ʒi hone tarac‐ jopakopac, jaŋe ŋic ŋokac
maŋsanaŋ; 10 irec behecnuhaŋ kimbeŋ‐ nanere ʒoczi bâruŋkerâ ʒâseŋ‐
jopazejec; go ine mupe sawe mâririackerâ ŋicguru sâko ezemec.”

11 Eme Mose e ine Wofuŋ Anutu‐ticne mu bâmunaŋ ecnerâ muwec, “O
Wofuŋ, ŋicfâcge Aigita mâreŋkonec mesanaŋgezi tâpiri sâkohec bacjopa
waremeŋ, jaŋe wemocte kimbeŋgere ʒoczi ʒâseŋ‐ jopaocte bâruŋkekac?
12Go iŋuc etec Aigita ŋic jaŋe ʒiŋucmuniŋmu i: ‘Imac‐jopaocte manasuhuc
tiki mâreŋko bacjopa rawec, ehuc mâreŋkonec bâsirowec‐jopaocte iŋuc
hâcne ewec?’ Irec sifu ŋicfâcge jaŋere buge sâqoreme mana uruetec
kimbeŋgere ʒoc qaʒuezejec. 13 Kiŋaŋŋicfâcge Abraham, Isaka â Israe
jaŋe manasuc‐jopac. Erâ gahacne ʒâŋeo iticnehuc mumupaŋ sanaŋ mu-
paŋke‐jarehuc biŋedâŋ ʒiŋuc jazameŋ i manasuc, ‘Ɋâricfâc‐ŋeŋic basawec‐
jopakupe sambâŋko bâpiŋ ŋeraŋgopieŋ irec sâc fuaniŋmu, â mâreŋ biŋe
qaŋarepo ʒi ɋâricfâc‐ŋeŋic jarepe raucke sanaŋkenʒoŋgopieŋ.’ ” 14 Eme
Wofuŋ e ŋicfâcne sisipiric wiac ejarezo muwec i mana uruehuc maŋne
risieme behewec.

15 Eme Mose e tikionec risierâ wahawec. Eme Sâcmutâc Sanaŋte qorac
tapa jajahec meo bacjofawec. Tapa jajahec i ŋifec â ŋifec qâreŋhec
sasawa. 16 Qorac tapa i Anutuzi bâfuawec erâ qâreŋ i ekizia qorac tapao
heutuckehuc qâreŋkewec. 17 Eme wahahuc Josuazi ŋic jaŋere ojowa fânâŋ
manarâ Mose ʒiŋuc âzâcnewec: “Tomao ʒikare ojowa fuame manakopac.”
18 Eme eki muwec: “No saoreŋ fânâŋ me busâqocte kio owa mâcne,
gae woŋgâŋte micʒonʒoŋ manakopac.” 19 Eme wahaku toma bâqiŋkehuc
bulimakao qâqâtâc â gae wowo hone manac erâ bune bâruŋkeme qorac
tapa tiki fuŋnao beheme qanʒaŋnewec. 20 Erâ ra bulimakao qâqâtâc
bambiŋ i rorâ ʒocko beheme ʒame henʒaŋ qanʒaŋnerâ uucne opâhec
bâsifuckerâ Israe ŋicguru jaŋe nâniŋte ʒoɋac ejarewec.

21 Eme Mosezi Aroŋ ʒiŋuc âzâcnewec: “Ŋicguru ʒi jaŋe weniŋuc egarepie
kiŋ iŋucne sâko fai‐jeŋicko râetec fewec?” 22 Aroŋzi muwec: “O bomboŋ,
kimbeŋgezi mi bâruŋkeoc, ŋicguru ʒi jaŋe boc repireeŋgopieŋ i gahac
manaekic i! 23 Jaŋe ʒiŋuc nazambiŋ hâcne: ‘Go nemu bâfuac‐jopatec
bânie‐nârepie ranʒepeneŋ; Aigita mâreŋkonec jowac‐nâpo warewec, Mose

hâcne, ŋic e sifucke wiac moc ewec me weniŋuc i mi manaŋgopeneŋ.’
24 Iŋuc mupie jazapo, ‘Moc e eri wiac golzi bakicne moc bajuekacko
hetarazejec.’ Eme narepie ʒocko behepe hume bulimakao qâqâtâc ʒi hâcne
fuawec.”

25 Eme Mose e bâbâsifuc sâko bâfuapie honewec. Aroŋzi docke‐jareme
iŋuc epie râsifâc‐jeŋic sowine iŋuc eŋgopieŋ muhuc bubiaŋ manam-
biŋ, Mose e iŋuc hone manac erâ 26 teuŋ‐ jeŋicte motâcko domahuc
wirarâ muwec: “Moc e Wofuŋte ŋic juzo ecnekacko norao warezejec.”
Mume Lewire gurufâc jaŋe sasawa erao tumaŋne‐fârembiŋ. 27 Eme
jazawec: “Wofuŋ, Israere Anutu e hâcne ʒiŋuc mukac, ‘Ŋoŋe ru sâc
ombâŋ‐ŋeŋicko becsahac jomarâ ʒika‐ ŋeŋic esorienʒepieŋ. Erâ teuŋ
sâckerâ motâc mockoneczi mocko rac warec ehuc hahac ɋafâc‐ŋeŋic
mecne, âgo tofafâc‐ŋeŋic mecne, soctofafâc‐ŋeŋic mecne jaŋe mâmâc
sasawa qâhâmoc‐jopanʒepieŋ.’ ” 28 Eme Lewire gurufâc jaŋe Mosezi mu-
jarewec sâc efârembiŋ. Iŋuc epie ŋic jaŋeraonec ʒoaŋ ira 3 tauseŋzi
hâmombiŋ. 29 Eme Mosezi muwec, “Ŋoŋe miŋecgac ru sâc Wofuŋte biŋe
eniŋtemupaŋkehuc ŋokâfâc‐ŋeŋicme hahac ɋafâc‐ŋeŋic qaisoc‐jopambieŋ
i Wofuŋte jambuŋzi ʒoaŋ ʒira fai‐ŋeŋicko feocte iŋuc hâcne embieŋ.”

30Hae fureme Mosezi ŋic ŋokac ʒiŋuc jazawec: “Ŋoŋe sâqocne ŋemâcne
bâfuambiŋ. Irec no ʒi Wofuŋtao fepemu, erâ hece, ŋoŋere erâ Wofuŋ mu
wâwâsic ecnehuc kiwiric‐ŋeŋic sâcne ropemu me weniŋuc?” 31 Mose e
iŋuc murâ mocwâc Wofuŋtao ferâ ʒiŋuc âzâcnewec: “Jâi, ŋicguru ʒi jaŋe
sâqocne ŋemâcne bâfuambiŋ, jaŋe golzi nemuɋâŋ bambiŋ hâcne. 32 Eme
ʒi sifu sâqocne‐jeŋic bâtâmire‐jarezemec. Mi ezo murâ ine nore ʒâŋe
papiagao qâreŋkemeŋ i hetâmirezemec.” 33 Wofuŋzi ine Mose âzâcnewec,
“Iŋucmâcne,moc e sâqocne bahuc bunaneo baocmu ere ʒâŋe papia‐naneo
hetâmirepemu. 34Ʒi ine rac, erâ haemâreŋ gazapo ira ŋicguru jowac‐jopatec
ranʒepieŋ. Manakic, aŋelo‐nanezi bânie‐gareocmu. Ehame dameŋ‐nane
maickeme ine kiŋjeŋicte okacne bazu‐jarepemu.”

35 Eme Aroŋzi bulimakao qâqâtâc bame araŋ bacnembiŋte Wofuŋzi
mume wiac mimicne fai‐jeŋicko fewec.

33
Sinai tikionec fahare raniŋtemujarekicne

1 Eme Wofuŋzi Mose ʒiŋuc âzâcnewec: “Ajoc, go â ŋicguru Aigita
mâreŋkonec jowac‐ jopa waremeŋ ŋoŋe ʒirecnec rahuc juku Abraham,
Isaka â Jakobomâreŋmupaŋke‐jarehuc biŋeqajarepo ira fisinʒepieŋ. Ʒiŋuc
hâcne mupaŋke‐jarepo: ‘Ɋâricfâc‐ŋeŋic jarezokopac.’ 2 Eme no aŋelo moc
sorepe bânie‐ŋarezejec, ehame Kanaaŋ ŋic, Amori ŋic, Hitiŋic, Periʒi ŋic,
Hiwiŋic â Jebusi ŋic jâpec‐jopazepac. 3 Go mâreŋ susu â baŋac fusucmarâ
qâmbâriŋkeekacko razemec; no ine ŋoŋehecmi rapemu, ŋoŋeŋicmaŋsanaŋ
juŋgopieŋte juku hatao bâsirowec‐ŋopazipohec.”

4 Eme ŋic ŋokac jaŋe dâŋ ŋemâcne i manarâ makuc bambiŋ, ehuc
moczi moc eri qoqonaŋ wiac‐ ticne moc mi qonaŋkewec. 5 Wofuŋzi ine
Mose ʒiŋuc âzâcnewec: “Go Israe ŋicguru jazac, ‘Ŋoŋe ŋicguru râŋgeŋ
qaŋqaŋne, irec no dameŋ bembeŋne mac sawa ŋondeŋ‐ŋeŋicko rafehuc
bâsirowec‐ŋopazipohec. Irec ʒi eri wiac‐ŋeŋic heunucke hetarac enʒepieŋ,
eme no wiac weniŋuc jaha eŋarezo i mana tarazepac.’ ” 6 Iŋucmume Israe

ŋic ŋokac jaŋe Horebe tikionec rahuc rahuc izia eri wiac‐jeŋic heunucke
hetarac embiŋ.

Tutumaŋ qoruc bozere dâŋ
7 Eme Mose e ine qoruc boze rorâ teuŋ qaŋeŋnao taicko fâre jujec, ehuc

ʒâŋene tutumaŋ qoruc boze mujujec. Eme moc e Wofuŋ mu wioc ecnezo
murâ tutumaŋ qoruc boze teuŋ qaŋeŋnao ŋewec ira rajujec. 8 Eme Mose e
qoruc bozeo rame sâc ŋic ŋokac jaŋe ʒeŋgoma faharerâ ru sâc boze‐jeŋicte
motâcko domahuc Mose ʒâŋezi hone jâjâpe jumbieŋ. 9 Eme Mose e qoruc
bozeo raʒime karorac ɋâfoŋnezi waharâ bozere motâc ɋorockerâ domaha
Wofuŋzi Mosehec dâŋ muc manac ejujec. 10 Eme ŋic ŋokac ʒeŋgoma jaŋe
boze motâcko karorac ɋâfoŋne domame honerâ ru sâc faharerâ boze‐
jeŋicte motâcko fodape jumbieŋ. 11 Wofuŋ e Mosehec mamaic ehuc
dâŋ muc manac ejupirec, ŋic moczi âgo qomâ‐ticnehec dâŋ muc manac
eekopirec irec sâc. Eme Mose e ŋic jaŋere teuŋko risieme kiŋaŋŋic‐ticne
socɋâri Josua, Nuŋte ŋokâ hâcne, e tutumaŋ qoruc boze imocmi behe jujec.

Wofuŋzi jaŋehec jaha juocte mupaŋkewec
12 Eme Mose e Wofuŋ âzâcnerâ muwec: “Manakic, go ŋicguru ʒi

bacjopa rapemurâ munaremeŋ, erâ mo ŋic mo soretec nohec mâmâc
ranacmu, i ine mi mutec manaekopac; kecʒiŋuc ine nazameŋ: ‘No
ʒâŋege manaekopac â honeriŋguekopac.’ 13 Irec ʒiŋuc numu‐garekopac:
No jâmbomac honeriŋnuekicko mamana birige nowatutec fuŋnege mana
tarape â honeriŋnuekic i wâc hone tarape. Erâ ŋicguru ʒi jaŋe gore gurufâc
juŋgopieŋ i wâc manasuc.” 14 Eme dâŋ ʒiŋuc bâtikiecnewec: “No nahac
bânie‐ŋarehuc jowac‐ŋoparâ hatao râec‐ŋopape me?” 15 Eme eki muwec,
“Go gahac jâmbâŋ mi bânie‐nârezo mukicko ine ʒirecnec mi jowac‐nâpo
razemec. 16Goki nomecne â ŋicguru ʒi mecne honeriŋ‐nâpoekic i wemocko
fuŋne taniŋkeme hone tarazo? Ʒiŋucko hâcne hone tarazo: Go gahac jâmbâŋ
bânie‐nâretec no â ŋicfâcge nâŋe ŋicne ŋicne mâreŋko juraŋgopieŋ jaŋere
sâcmâcne, sâcmoc enaŋmu hâcne.”

17 Eme Wofuŋzi Mose âzâcnewec, “Wiac moc, go mukomec iŋuc jâmbâŋ
epemu hâcne. No go honeriŋguekopac â ʒâŋege wâc manaekopac i!”
18 Mume Mosezi muwec, “Mana‐ naretecne eri tatamacge honezepac.”
19 Mume muwec, “No eri tatamac‐ nane gore maio râepe fota rame
ʒâŋe‐nane ‘Wofuŋ’ i gore maio musokapemu, erâ no ŋic moc aki anonoc
ecnezo murâ ecnepemu; â moc buuruc qacnezo murâ qacnepemu jaha.”
20 Erâ muwec, “Mocjaha, ʒâŋe mai‐nane sâcne mi honecmu, ŋiczi honec-
nurâ ɋâricne juju i mi fokac.” 21 Erâ Wofuŋzi ʒuhuckerâ muwec, “Manakic,
ʒi maŋfuŋ‐naneo sawane fokac ira haroŋaŋko domazemec. 22 Eme no
qânâ hawecko râecgurâ menanezi ʒâŋege bâsoŋkehuc eri tatamac‐nanehec
gowarupemu. 23 Iŋuc ehuc menane bârâriepe râpe‐nane sawa honezemec,
mâc ʒâŋemai‐nane hohonene ine mi fokac.”

34
Qorac tapa ɋâricnemocwâc qâreŋ‐jofakicne
(Sâc 10:1–5)

1 Eme Wofuŋzi Mose âzâcnewec, “Qorac tapa jajahec qanaŋ fasaec‐
jofakicne iŋucne mocwâc fasaec‐ jofazemec, eme qorac tapa qanʒaŋ‐ jo-
fameŋ jahere faio dâŋ qâreŋkekicne fowec ijaha qâreŋkepemu. 2 Irec go
uupicte ʒawiezemec. Erâ furicte Sinai tikio wefurâ tiki botâŋko nore
maio fuazemec. 3 Erâ moczi moc gohec moc mi wefuzepirec, â moczi
moc tikio moc mi juzejec, â lama bulimakao wiac jaŋe tiki fuŋko ware
nânâ mi nânʒepieŋ.” 4 Iŋuc mume Mosezi qorac tapa jajahec mârâc
fasaec‐jofakicne iŋucnea fasaec‐jofawec. Erâ Mose e furic uupicte Wofuŋzi
mutâcnecnewec irec sâcko qorac tapa jajahec bacjofarâ Sinai tikio fewec.
5EmeWofuŋ e karoracmaŋkowaharâ erao domawec. EmeMose eWofuŋte
ʒâŋe riwaseckeme 6Wofuŋzi ere ʒâŋe maio fotâcnehuc kecʒiŋuc wirawec:
“Wofuŋ, Wofuŋ e Anutu buuruc â aki anonoc‐ ticnehec, kimbeŋ‐ ticne
urucne, erâ maŋjauŋ â erâ‐eesanaŋ i ɋârâŋnea focnekac. 7 E ŋifec kiŋtofa
â qaqatara â sâqocne bâtâmirehuc ŋic tauseŋne tauseŋne ehâmo‐jarehuc
juekac, â ŋifec ine kiŋhec jaŋere fuŋne mi mana pitiwahuc naru motec
ŋosafâc‐jeŋic bazu‐jare raekac.” 8 Iŋuc mume Mose e picpac jaha mâreŋko
fodapewec. 9 Ehuc muwec, “O Wofuŋ, go nore manatec sâckekacko ine sifu
ŋondeŋ‐nâŋecko juhuc nâŋehec mâmâc razemec, ŋicguru ʒi jaŋe râŋgeŋ
qaŋqaŋne juŋgopieŋ hâcne. Erâ kiŋ bahac â sâqocne‐nâŋec behehuc
biŋefâcge bacnâpozemec.”

Ʒâʒâfic heɋârekicne
(Wah 23:14–19; Sâc 7:1–5; 16:1–17)

10 Eme Wofuŋzi muwec, “Manakic, no ʒâʒâfic moc bâfuapemu. No
ŋicgurufâcge sasawa jaŋere maio mâsi moc bapemu, mâsi iŋucne mâreŋ
sâko mâreŋ irec faio mecne â ŋicne ŋicne jaŋere ŋondeŋko mecne moc mi
fua wefuwec, eme ŋicguru ŋondeŋ‐jeŋicko jukomec jaŋe ʒeŋgoma Wofuŋ
nore gie bapare fuŋne honenʒepieŋ; no wiac qeŋ bipinehec eŋarepemu
hâcne.

11 “No miŋecgac dâŋ ŋazakopac i mana rereŋ enʒepieŋ. Manaŋgopieŋ,
no Amori ŋic, Kanaaŋ ŋic, Hitiŋic, Periʒi ŋic, Hiwiŋic â Jebusi ŋic ʒâŋe fai‐
ŋeŋicko jâpec‐jopapemu. 12 Ŋoŋe rucŋeŋic banʒepieŋ, mâreŋ raʒiniŋmu
irec rune jaŋehec juhuc ʒâʒâfic moc epie dâŋzi bitiŋ râe‐ŋarenʒipiŋte.
13 Ŋoŋe alata wiac‐ jeŋic heropienʒepieŋ, nemure qânâ wâtuŋ wiac‐
jeŋic qanʒaŋnenʒepieŋ â nemuɋâŋ‐jeŋic hezu henʒaŋnenʒepieŋ. 14 Ŋoŋe
nemu gâcne moc mi numu‐ jarenʒepieŋ. Wofuŋ nore ʒâŋe ‘Ʒoɋachec’;
no Anutu ʒoɋac‐nanehec hâcne. 15 Ŋoŋe mâreŋ irec rune jaŋehec
ʒâʒâfic moc mi enʒepieŋ, jaŋe nemufâc‐jeŋic jaŋerao qohotahuc bâzi
rike‐ jareniŋte hefârec‐ŋopapie nemure tiwâ ʒepec nânʒipiŋte 16 erâ
narufâc‐jeŋic rocjoparâ motecfâc‐ŋeŋic jarepie ŋonâŋfâc‐jeŋic juhuc ne-
mufâc‐jeŋic araŋ bajarehuc motecfâc‐ŋeŋic eatuc‐ jopapie jaŋe wâc ne-
mufâc‐jeŋic jaŋerao qohotanʒipiŋte.

17 “Ŋoŋe gol rike dockekicnezi nemu qâqâtâcmoc mi banʒepieŋ.
18 “Goreŋ sowa hombaŋ ŋehuc junʒepieŋ. Ŋoŋe goreŋ sowa juhapie ʒoaŋ

gie bapa 7 tarazejec, ine ŋazapo irec sâc mosa dameŋ April‐ko ŋenʒepieŋ,
ŋoŋemosa dameŋ ira hâcne Aigita mâreŋkonec wahambiŋ. 19Mârâc fufua
sasawa ŋicme qowi i nore biŋe, qowi ŋicnemârâc fufua, bulimakao â lama
mârâc fufua hâcne. 20Doŋgimârâc fufua irec okacne lama râenʒepieŋ,me
okacne mi râezo murâ ine doŋgi upene qâpirickenʒepieŋ. Motecfâc‐ŋeŋic

mârâc fufua jaŋere okacne wâc râenʒepieŋ. Erâ moczi moc nore maio
metariŋ mi fisinʒepieŋ.

21 “Ŋoŋe ʒoaŋ gie bapa 6 gie sâcne baniŋmu, ʒoaŋ namba 7 ira ine
hombaŋ ŋenʒepieŋ, ine gie hesarac dameŋkome qa roro dameŋko hombaŋ
ŋenʒepieŋ wâc. 22 Erâ woka hombaŋ, bâbâsu hombaŋ hâcne, i mecne â
jara tataranao waiŋ qa roro irec hombaŋ mecne i mâmâc ŋenʒepieŋ. 23Ŋic
ʒeŋgoma jaŋe jara mocte maŋnao arec jahec â moc Wofuŋ Anutu, Israere
Anutu hâcne, nore maio fuanʒepieŋ. 24No ŋoŋeremaio ŋic gurune gurune
jâpec‐joparâ hae mâreŋ‐ŋeŋic bâsokapemu, eme jara mocte maŋnao arec
jahec â moc Wofuŋ Anutu‐ŋeŋic fua‐nareniŋte rahapie moczi moc mâreŋ‐
ŋeŋicte andac mi ezejec.

25 “Ŋoŋe qowi bâzi‐nanere soc i poroŋ goreŋhecmi rikenʒepieŋ, erâ aakic
hombaŋte lama bâzi i tiwâne râepie foha hae mi furezejec. 26Nânâ bâbâsu
dameŋko wiac fârine biaŋne i Wofuŋ Anutu‐ŋeŋic nore ficko bafenʒepieŋ.
Erâ lama motecne i neŋgocnere susuhec mi rikenʒepieŋ.” 27 Erâ Wofuŋzi
Mose âzâcne muwec, “Go dâŋ i qâreŋkezemec, no dâŋ izi hobeteŋne eha
go â Israe ŋic ŋoŋehec ʒâʒâfic mocwâc ekopac hâcne.” 28 Eme Mose e ira
Wofuŋhec nânâ opâ tâmiric juhame ŋafe ʒoaŋ 40 tarawec. Ehame ʒâʒâficte
dâŋ, Sâcmutâc Sanaŋ Teŋ i hâcne qorac tapao qâreŋkewec.

Mosezi tikionec wahawec
29 Eme Mose e Sinai tikionec wahahuc Sâcmutâc Sanaŋ Teŋ irec qorac

tapa jajahec i meo bacjofa wahawec. Ehuc faic Wofuŋhec dâŋ muc manac
epicko ʒâŋe mai‐ ticne tatamachec ewec tatamac i foha waha fisiwec, i
e jahac mi manawec. 30 Eme Aroŋ â Israe ŋicguru sasawa jaŋe Mose
honembiŋ i ʒâŋe mai‐ticne tamaeme honerâ hâwic‐jopame maŋfuŋ‐ticnao
mi rambiŋ. 31 Eme Mosezi wira‐jareme Aroŋ â kikefuŋte micne bapa jaŋe
Moserao rapie jaŋehec dâŋ muc manac embiŋ. 32 Izi ʒâhec Israe ŋic ŋokac
sasawa jaŋe ware maŋfuŋnao fisipie eki Wofuŋzi Sinai tikio sâcmutâc dâŋ
âzâcnewec i bâtikie‐jare‐fârewec. 33Dâŋ jaza‐fârerâ ʒâŋemai‐ticne rurufazi
qofackewec. 34 Erâ dameŋ sâc Wofuŋhec mai ecneme dâŋ dâŋ enicte
rurufa bârârierâ mâc domaha Wofuŋzi dâŋ âzâcneku âzâcne‐fârewec. I
taramewaharâ dâŋ âzâcnemutâc ekicne sasawa i Israe ŋicguru bâtikie‐jare‐
fârewec. 35Eme dameŋ iraMose ʒâŋemai‐ticne tamaeme Israe ŋicguru jaŋe
hone jumbieŋ. Irec Mose e ʒâŋe maine rurufazi mocwâc qofackeme foha
Anuturao fefe dameŋ‐ticne maicke jujec.

35
Sabata hombaŋ ŋeŋere sâcmutâc dâŋ

1EmeMose e Israe kikefuŋ jaŋe ʒeŋgoma hetumaŋ‐joparâ ʒiŋuc jazawec:
“Wofuŋ e wiac kecʒiŋuc eniŋte ŋaza mutâc ewec: 2 Ʒoaŋ gie bapa 6 ira gie
banʒepieŋ, â ʒoaŋ namba 7 ira ineWofuŋtehombaŋŋenʒepieŋ. Moc e ʒoaŋ
ira gie baocmu e qâhâmonʒepieŋ. 3 Ŋoŋe sabata hombaŋko ficŋeŋicko ʒoc
moc mi ruqenʒepieŋ.”

4Erâ Mose e Israe ŋicguru kikefuŋ qâqâhâc sâko ʒiŋuc jazawec: “Wofuŋzi
wiac kecʒiŋucte dâŋ ŋazamutâc ewec: 5Wiac foŋarekac irecnec gâcne rorâ
Wofuŋte taha râenʒepieŋ; moc e maŋticnezi mutâcnecneme sâc Wofuŋte
taha ʒiŋuc bafisizejec: Gol, siliwa, aeŋ bâbâroŋ, 6 qoruc furi sâko keŋkeŋne
â bâbâroŋ â âmuc âmucne â fâfâsâc, erâ noniŋ kanʒaŋne, 7 â lama ŋicnere

sahac peŋ bâbâroŋzi rikekicne, erâ noniŋ sahacne â jâmiŋjâc, 8 erâ lambere
wokemaŋ â rurua wokemaŋ â hosâc âsu ririke irec wiac âsu biaŋ. 9 Erâ
qoqonaŋ â qâ irec biŋe qânâ furi sâko bâbâroŋ erâ qânâ furi sâko gâcne
mâmâc.

10 “Erâ ŋoŋeraonecmetâ bapare fuŋnemamana ŋic jaŋewarerâ,Wofuŋzi
wiac muwec i bafârenʒepieŋ, ine ʒiŋuc: Tiri boze, 11 erâ sâpe â bupu‐ticne,
heheawic â katapa â babasanaŋ erâ wâtuŋ râqâc‐ticnehec mâmâc. 12 Erâ
qorac tapa katapa reŋ wiac‐ticnehec, katapa tapane â ââketâc qoruc, 13 erâ
tebo reŋnehec â râqâc wiac‐ ticne erâ poroŋ furu mukicne, 14 erâ lambe
dodomane â wâcwiac‐ticne â lambe â lambere wokemaŋ, 15 erâ hosâc âsu
ririkere alata reŋticnehec, erâ rurua wokemaŋ â hosâc ririkere wiac âsu
biaŋ erâ tiri boze motâcte ââketâc, 16 erâ qowi bâzi ririkere alata irec sac
â reŋ erâ gie bapare wiac‐ticne sasawa erâ wiac ʒuʒure râqâc kikenehec,
17 erâ hae ʒoŋare sâpe irec qoruc â wâtuŋ â wâtuŋte râqâc erâ hae ʒoŋa
motâcte qoruc, 18 erâ tiri boze â hae ʒoŋare fâzâ â mucticne, 19 erâ tirificko
gie bapare ŋaqi ba akic ehuc bakicne, taha bapa Aroŋte tiri ŋaqi hâcne, erâ
ŋokâfâcne jaŋere tiri giere ŋaqimâmâc.”

20 Dâŋ iŋuc jazame Israe ŋicguru kikefuŋ ʒeŋgoma jaŋe Mosere maionec
ratâmirembiŋ. 21 Erâ maŋjeŋiczi bufahac qajarewec jaŋe risierâ tutumaŋ
qoruc boze bapa â maŋnao gie bapa â tiri ŋaqi irec wiac i Wofuŋte taha
bafisi‐fârembiŋ. 22Ŋicmecne ŋokacmecne maŋjeŋiczi esoc qafeŋ ejarewec
jaŋe kubu â sarasa â pâŋi warawa â megâŋ mahec, erâ maŋguc eri wiac
gâcne gâcne golzi bakicne i Wofuŋte taha bafisimbiŋ hâcne. 23 Erâ qoruc
furi sâko keŋkeŋne â bâbâroŋ, fâfâsâc â âmuc âmucne, erâ noniŋ kanʒaŋne
â lama sahacne peŋ bâbâroŋzi rikekicne â noniŋ sahacne fojarewec jaŋe
sasawa wiac iŋuc bafisimbiŋ hâcne. 24 Â moc e siliwa me aeŋ bâbâroŋ
râeoctemanasuweczi wiac i Wofuŋte taha bafisiwec, â moc e jâmiŋzi wiac
bapa irec biŋe jâc focneweczi bafisiwec wâc. 25 Eme ŋokac qoruc bapare
fuŋne mamana jaŋe qoruc furâ bafisimbiŋ, qoruc furi sâko keŋkeŋne â
bâbâroŋ â fâfâsâc â âmuc âmucne. 26 Erâ maŋjeŋiczi bufahac qajarewec
ŋokac i jaŋe sasawa noniŋ kanʒaŋnezi qoruc fumbiŋ. 27 Eme micne
jaŋe ine qânâ furi sâko bâbâroŋ â qânâ furi sâko gâcne gâcne bafisimbiŋ,
qoqonaŋ ŋaqi â amecte qâ irec biŋe. 28 Erâ tatamacte wokemaŋ â ruruare
wokemaŋ erâ hosâc âsu irec wiac furi sâko, âsu biaŋ â wokemaŋ i mâmâc
bafisimbiŋ. 29 Ine hâcne, Israe ŋic ŋokac sasawa jaŋe Wofuŋzi gie baniŋte
Mose âzâcnewec irec wiac i maŋjeŋiczi baafec‐ jopawec sâc buafec jaha
Wofuŋte taha bafisimbiŋ.

30 Eme Mose e Israe ŋic ŋokac ʒiŋuc jazawec: “Manaŋgopieŋ, Wofuŋ e
Juda guruonec ŋic moc ʒâŋene Bezalele, Hurure ŋokâ Urire ŋosa hâcne
e ʒâŋene muhuc rowosâewec. 31 Ehuc Mâro‐ticne qikiŋnecneme eki maŋ
baafec ecneme ŋic meafec â maŋɋârâŋ â metâ bapare fuŋne mamana
tarahec ewec. 32 I wiac bâbâfuare mamanasu gie baocte, ehuc gol â siliwa
â aeŋ bâbâroŋzi wiac ba akic ehuc baocte, 33 erâ qânâ bâjomireocte â jâc
fasaeocte â wiac sasawa ba batakire eocte iŋuc ecnewec. 34 Erâ e Daŋ
guruonec ŋic moc, ʒâŋene Oholiabe, Ahisamac ere ŋokâ hâcne, jahe ŋic
gâcne wâc qazu‐jarenicte mamana qikiŋne‐jactewec. 35Metâ qâreŋ ba eric
ehuc bapa ŋic jaŋe qoruc furi sâko keŋkeŋne â bâbâroŋ â âmuc âmucne
â fâfâsâc irec faio eri wiac baeŋgopieŋ, me qoruc bapa me wiac i me i



WAHA RARA 36:1 122 WAHA RARA 36:24

bapa jaŋe gie‐jeŋic baeŋgopieŋ, irec sâcko jâmbâŋ gie‐jekic banicte tâpiri
râe‐jactewec hâcne.

36
1 “Eme ʒi Bezalele â Oholiabe erâ ŋic meafec gâcne gie iŋucne

baniŋte Wofuŋzi maŋɋârâŋ â mamana tahac‐ jopame furufic bapare
fuŋne manaŋgopieŋ jaŋe sasawa Wofuŋzi mutâcnewec irec sâcko jâmbâŋ
bafârenʒepieŋ.”

Ŋic ŋokac jaŋe taha wiac bocjaha bafisimbiŋ
2 Eme Mose e Bezalele â Oholiabe erâ ŋic meafec sasawa Wofuŋzi metâ

bapare mamana tahac‐jopawec â maŋjeŋiczi gie i ware baniŋte qacfahac
ejarewec jaŋe hefârec‐jopawec. 3 Erâ Mose e Israe ŋic ŋokac jaŋe furufic
bapare taha wiac bafisimbiŋ i jare‐ fârewec, ehame ŋic ŋokac jaŋe furic
sâc buafec jaha taha gâcne ʒuhuckerâ bafisihuc jumbiŋ. 4 Irec metâ bapa
furuficte gie bambiŋ jaŋe sasawa gie‐jeŋic bahuc jumbiŋ i beherâ 5Moserao
fisirâ mumbiŋ, “Ŋic ŋokac jaŋe wiac bafisiŋgopieŋ i Wofuŋzi gie banaŋte
muwec irec sâc sirickekac.” 6 Iŋuc mupie Mosezi dâŋ ʒiŋuc râeme teuŋ
sâcke‐fârewec: “Ŋicme ŋokacmoczi furuficte tahawiac ʒuhuckerâmocwâc
mi bafisinʒepieŋ.” Iŋucmuhuc ŋic ŋokacwiac ʒuhuckerâ bafisinʒipiŋte aka
hejarewec hâcne, 7 i wiac bafisikicne izi giere sâc sirickewecte.

Tiri boze bambiŋ irec dâŋ
(Wah 26:1–37)

8 Eme gie bambiŋ jaŋeraonec ŋic meafec sasawa jaŋe tiri boze i qoruc
furi sâko fâfâsâc â keŋkeŋne â bâbâroŋ â âmuc âmucne 10 izi bambiŋ, ehuc
qoruc i qâreŋnehec fupie kerubim hawari fuawec. I Bezalelezi iŋuc bawec.
9 Qoruc moc i ʒoricne‐ticnere sâc kubi 28 â otecne‐ticnere sâc kubi 4, iŋuc
bapie sâcjeŋicmocjaha efârewec.

10Eme e qoruc 5 jaŋemoc buc ʒuhuc‐jopawec â 5 jaŋe iŋuc jaha moc buc
ʒuhuc‐jopawec. 11Erâ e qoruc qaŋeŋnao jâmbâŋ qoruc furi sâko keŋkeŋnezi
ʒâʒâfickemuc barâ râewec â qoruc mocte qaŋeŋnao jâmbâŋ iŋuc jaha ewec.
12 Qoruc mocte ʒâʒâfickere muc 50 â qoruc mocte qaŋeŋnao ʒâʒâfickere
muc 50 jaha basanaŋkewec. Iŋuc eme ʒâʒâfickeremuc i qoruc ŋifec â ŋifec
sâckoa forawec. 13 Erâ heheawic 50 golzi barâ izi qoruc heawic‐jofame tiri
boze mocjaha fuawec.

14 Erâ bupure qoruc 11 i noniŋ kanʒaŋnezi bawec. 15 Qoruc buc buc
ʒoricne‐jeŋicte sâc kubi 30 â otecne‐jeŋicte sâc kubi 4, qoruc 11 sâcjeŋic
mocjaha hâcne. 16 E qoruc 5 moc buc ʒâfic‐jopawec â qoruc 6 jaŋe iŋuc
jaha moc buc ʒâfic‐jopawec. 17 Erâ ʒâʒâfickere muc 50 i qoruc tataranere
qaŋeŋnao râe rawec erâ ʒâʒâfickere muc 50 jaha i qoruc mocte qaŋeŋnao
iŋuc jaha râe rawec. 18 Erâ qoruc ʒuhucke itic eme mocjaha eocte aeŋ
bâbâroŋzi heheawic 50 bawec. 19 Erâ qoruc boze bupune i lama ŋicnere
sahac peŋ bâbâroŋzi rikekicne â noniŋ sahacne izi bawec.

20 I tarame tiri bozere katapa hâŋ ââeckene jâmiŋzi fasaewec. 21 Katapa
ʒoricnere sâc kubi 10 â otecnere sâc kubi moc â nâfocne sasawa. 22Katapa
sasawa bareŋ‐jeŋic jajahec jajahec, i ʒuʒuhuc eniŋte tiri bozere katapa iŋuc
sasawa bawec. 23 Tiri bozere katapa ine kecʒiŋuc bafârewec: Sâpene juwic
mâreŋkopec irec biŋe 20, 24 erâ katapa 20 irec juwic tofanao siliwazi râqâc
40 bawec; katapa mocte bareŋne jajahec irec râqâc jajahec â katapa mocte

bareŋne jajahec irec râqâc jajahec, iŋuczi iŋuc. 25Erâ tiri bozere sâpene faic
mâreŋkopec irec katapa 20 26 â siliwazi râqâc‐ticne 40 jaha, katapa mocte
râqâc jajahec â katapa mocte râqâc jajahec jaha. 27 Tiri boze râpene, ʒoaŋ
huhunaopec hâcne, irec katapa 6 fasaewec. 28 Erâ fic gurucne râpenao irec
wâtuŋ jajahec fasaewec. 29 Eme wâtuŋ i juwic rârâwiŋ domahuc feku faic
hoŋeŋeŋ micne fowecko iitic epic; gurucne jajahec irec wâtuŋ jajahec iŋuc
hâcne bawec. 30 Katapa 8 i siliwazi râqâchec hâcne, mocte râqâc jajahec
mocte jajahec, iŋuc râe rame 16 ewec.

31Eme jâmiŋzi babasanaŋ fasaewec, ine tiri bozere neŋgoc ŋifec 5, 32â tiri
bozere neŋgoc ŋifec 5, â râpene ʒoaŋ huhunaopec irec biŋe 5 jaha. 33 Eme
babasanaŋ ʒâʒâŋiŋko fowec izi katapa ombâŋnao ŋifeckonec ware raku
ŋifecko fisiwec. 34 Eme katapa sasawa golzi ɋorockewec, erâ babasanaŋte
raraʒi, hoŋeŋeŋ hâcne i golzia bawec, â babasanaŋ i wâc iŋuc jaha golzi
ɋorockewec.

35Qoruc ââketâc ine qoruc furi sâko keŋkeŋne â âmuc âmucne â bâbâroŋ
â fâfâsâc izi bawec, ehuc qâreŋnehec fume kerubiŋ hawari fuawec. 36 Erâ
wâtuŋ‐ ticne 4 jâmiŋzi fasaerâ golzi ɋorockewec; wâtuŋ heheawic‐ ticne
golzia bakicne â râqâc‐ticne ine siliwa rike sueŋkekicnezi bawec. 37 Qoruc
boze motâcte qoruc i qoruc furi sâko keŋkeŋne â âmuc âmucne â bâbâroŋ â
fâfâsâc izi bawec wâc, ehuc geroŋkewec. 38 Erâ wâtuŋ‐ticne 5 i heheawic‐
ticnehec bawec. Wâtuŋ utune â otecne i golzi ɋorockewec â râqâcne ine aeŋ
bâbâroŋzi wâc bawec.

37
Qorac tapa katapa bawec
(Wah 25:10–22)

1 Eme Bezalele e qorac tapa katapa jâmiŋzi fasaerâ bawec, ine ʒoric‐
ticnere sâc kubi jajahec â nâfocne, otecne‐ticnere sâc kubi moc â nâfocne
â hâŋne‐ticnere sâc kubi moc â nâfocne jaha, iŋuc bawec. 2 Erâ maŋne â
sahacne i gol ɋaɋacnezi ɋorockewec, erâ qaŋeŋne moc rârec rârec i golzia
bâjomirehuc bawec. 3 Guruc‐ ticne 4 irec reŋ raraʒi 4 jaha golzi bawec,
ine ŋifecte biŋe jajahec â ŋifecte biŋe jajahec jaha. 4 Erâ jâmiŋzi reŋ
jajahec fasaerâ golzi foŋkewec wâc. 5 Eme katapa reŋkeniŋte reŋ i katapa
ŋifec â ŋifec reŋ raraʒi basanaŋkekicnao esorieme raʒiwec. 6 Iŋuc erâ
katapa tapane i gol ɋaɋacnezia ba akic ewec; ʒoricnere sâc kubi jajahec
â nâfocne â otecnere sâc kubi moc â nâfocne. 7 Erâ kerubim hawari
jajahec gol hedapirekicnezi basaric‐ jofawec, ehuc tapa qaŋeŋ jahecnao
bâjomirec‐jofame ŋepic. 8 Kerubim hawari moc i qaŋeŋne ŋifec â kerubim
hawari moc i qaŋeŋne ŋifec; kerubim hawari i katapa tapa faio ŋifec â
ŋifec bâjomirec‐jofawec hâcne. 9 Kerubim jahe mamaic erâ ŋehuc fakec‐
jekic bâfeŋnepire faicpec qaratierâ domahuc tapane qofackewec, ehame
ʒâŋemai‐jekic tapaopec enduŋkepic.

Poroŋ furu mukicne irec tebo bawec
(Wah 25:23–30)

10 Eme jâmiŋzi tebo fasaewec wâc, ine ʒoricne‐ ticnere sâc kubi jaja-
hec, otecne‐ ticnere sâc kubi mocjaha â hâŋne‐ticnere sâc kubi moc â
nâfocne. 11 Erâ gol ɋaɋacnezi ɋorockerâ rârec rârec mecqaŋeŋne golzia
bâjomirewec. 12 Erâ qaŋeŋne moc metapere sâc i golzia ba akic erâ rârec

rârec râe‐fârewec. 13 Izi ine gol sueŋkekicnezi reŋ raraʒi 4 barâ kikene 4
irec nopacnao basanaŋkewec. 14 Reŋ esoriepie raʒime tebo reŋkeniŋte reŋ
raraʒi i qaŋeŋnere heririŋkomickewec. 15Eme tebo reŋkeniŋte reŋ i jâmiŋzi
fasaerâ golzi foŋkewec. 16Wiac teboo ŋeŋe i gol ɋaɋacnezi bawec, kecʒiŋuc:
Oto, amae, râqâc â ʒopo eme ira hâcne taha bâzirewiac hume râe jumbieŋ.

Lambe dodoma bawec
(Wah 25:31–40)

17 Eme lambe dodoma i gol ɋaɋacnezia wâc bawec. Lambe dodomare
kikene â wâtuŋne i gol hedapirekicnezi bawec, eme râqâc â ʒariŋ ɋoŋnehec
izi dodomahec qâfâsâerâ mocjaha ewec. 18 Wâtuŋnere ombâŋkonec ine
sohocne 6 râwiŋnerâ domambiŋ. Ŋifec sohocne jahec âmoc â ŋifec sohocne
jahec âmoc jaha. 19Erâwawec kaoŋne ɋoŋnehec iŋucne ʒariŋ ɋoŋne jahec â
moc sohocne ŋifec â ŋifec domawec; lambe dodomare wâtuŋkonec sohocne
6 râwiŋnerâ domambiŋ ira iŋuc hâcne doma‐ fârembiŋ. 20 Erâ lambe
dodomare wâtuŋkowawec kaoŋne ɋoŋnehec iŋucne ʒariŋ ɋoŋne 4 bakicne.
21 Ine ʒiŋuc domawec: Ʒariŋ ɋoŋnehecmoc sohoc fuŋne irec juwicnao, moc
sohoc birine namba 2 irec juwicnao, iŋuczi iŋuc doma rawec. 22 Sohocne â
ʒariŋ ɋoŋnehec i qâfâsâerâ mocjaha efârewec, wiac i sasawa gol ɋaɋacne
hedapirekicnezi bakicne hâcne. 23 Erâ e lambe 7 â lambere qoruc bâbâtâc
â râqâc‐ticne i gol ɋaɋacnezia bafârewec. 24 Gol ɋaɋacne ŋemâc‐ticne 100
izi lambe dodoma â wâcwiac‐ticne sasawa basaricke‐fârewec.

Hosâc âsu ririkere alata bawec
(Wah 30:1–5)

25Hosâc ririkere alata i jâmiŋzi ʒiŋuc bawec: Ʒoricnere sâc kubi mocjaha
â otecnere sâc kubi mocjaha jaha, sâckoa bawec hâcne; hâŋne‐ticnere sâc
kubi jajahec â ʒuŋene ine alatahec qâfâsâememocjaha ewec. 26Eme faine â
sâpene rârec rârec â ʒuŋene i gol ɋaɋacneziaɋorocke‐fârewec âmecqaŋeŋne
moc i golzia barâ rârec rârec râe‐fârewec. 27Mecqaŋeŋne juwicnao ŋifec â
ŋifec ine reŋ raraʒi golzi bakicne râec‐jofawec, i reŋkeniŋte reŋ ira esoriepe
raʒiocte. 28 Reŋ ine jâmiŋzi fasaerâ golzi foŋkewec.

Wiac âsu biaŋ bawec
29 Erâ tiri rurua wokemaŋ â hosâc âsu ririkere wiac ɋaɋacne i âsu biaŋ

wiac bapa jaŋere sâcko bawec.

38
Qowi bâzi ririkere alata bawec
(Wah 27:1–8)

1 Erâ jâmiŋzi qowi bâzi ririkere alata fasaewec i ʒoricne‐ticnere sâc kubi
5 â otecne‐ticnere sâc kubi 5 jaha, sâcjekic mocjaha hâcne; hâŋne ine kubi
3, iŋuc bawec. 2 Erâ gurucne 4 irec ʒuŋene 4 jaha fasaeme domawec,
erâ alatahec qâfâsâerâ domaha aeŋ bâbâroŋzi ɋorockewec. 3 Izi alatare
wâcwiac sasawa kecʒiŋuc bawec: Kuʒi, sapac, titie râqâc, sarac â ʒocrâqâc;
wiac i sasawa aeŋ bâbâroŋzi bafârewec. 4 Erâ alatare sapa moc i aeŋ
bâbâroŋzia bawec, eme sapa izi alatare qaŋeŋne rurumaŋnao âke hotahuc
wefu alata ombâŋnao mickewec. 5 Erâ sapa gurucne 4 ira aeŋ bâbâroŋzi
reŋ raraʒi 4 jaha bahuc basanaŋkewec, i reŋ ira esoriepie raʒiocte. 6 Reŋ
ine jâmiŋzi fasaerâ aeŋ bâbâroŋzia ɋorockewec. 7 Eme alata reŋkeniŋte reŋ
i raraʒi‐ticnao esorieme raʒiwec. Alata ine katapazi maŋnehec bawec.

Ʒuʒure râqâc bawec
(Wah 30:18)

8Wiac ʒuʒure râqâc â kikene ine aeŋ bâbâroŋzi basarickewec, ine ŋokac
tutumaŋ qoruc boze motâcko kiŋaŋ gie bahuc jumbiŋ jaŋere hawari wiac
rorâ izi bawec.

Tiri bozere hae ʒoŋa bawec
(Wah 37:9–29)

9 Erâ ie tiri boze hae ʒoŋa‐ticne bawec. Juwic mâreŋkopec ira qoruc
sâko fâfâsâc i ɋetickewec, qoruc ʒoricnere sâc kubi 100. 10 Qoructe
wâtuŋ ine 20 â wâtuŋte râqâc aeŋ bâbâroŋzi bakicne i 20 jaha, wâtuŋte
heheawic â qârârâc‐ticne ine siliwazi bawec. 11 Faic mâreŋkopec ira qoruc
iŋucnea, sâcticne kubi 100 ɋetickewec, â wâtuŋ‐ticne 20 â wâtuŋte râqâc
aeŋ bâbâroŋzi bakicne 20 jaha. Heheawic â qârârâc‐ticne ine siliwazia
bawec. 12 Ʒoaŋ huhunaopec irec qoruc ine sâcticne kubi 50 â wâtuŋ‐
ticne 10 â wâtuŋte râqâc 10 jaha, iŋuc râewec, heheawic â râqâc‐ticne i
siliwazi bawec. 13 Ʒoaŋ wewefunaopec mamai hâcne, irec qoruc i kubi
50 jaha. 14 Motâc ŋifecnere qoruc i kubi 15 â wâtuŋ‐ ticne 3 â wâtuŋte
râqâc 3 jaha. 15 Motâc ŋifecnere sâc ijaha ewec. Iŋuc eme qoruc ŋifec â
ŋifec sâcticne kubi 15 â wâtuŋ‐ticne 3, 3 â wâtuŋte râqâc 3, 3 iŋuc doma
rawec. 16 Qoruc hae ʒoŋa rârec rârec râe rakicne i qoruc fâfâsâc sasawa.
17 Wâtuŋte râqâc sasawa aeŋ bâbâroŋzi bakicne, heheawic â qârârâc ine
siliwazi bafârekicne. Wâtuŋ botâŋne sasawa siliwazi ɋorockekicne â hae
ʒoŋare wâtuŋ qârârâc‐ticne i siliwazia bafârekicne. 18 Hae ʒoŋa motâcte
qoruc i qoruc fâfâsâc â âmuc âmucne â bâbâroŋzi geroŋkekicne; qoruc
ʒoricne‐ticne kubi 20 â otecne‐ticne kubi 5, erâ hae ʒoŋare qoruchec sâc
mocjaha ewec. 19 Wâtuŋ‐ticne 4 â wâtuŋte râqâc aeŋ bâbâroŋzi bakicne
4 jaha, heheawic ine siliwazi bakicne â botâŋne i siliwazi ɋorockekicne â
qârârâc‐jeŋic i siliwazia bakicne. 20 Tiri boze â hae ʒoŋare fâzâ rârec rârec
râe rakicne i aeŋ bâbâroŋzi bafârekicne.

Tiri boze bapare wiac irec ʒare
21 Ʒi ine tiri boze, sâcmutâc dâŋte tiri boze hâcne, irec wiac sasawa

ʒare â sâcticne Mosezi mutâcne‐jarewec irec sâcko wosembiŋ. Ine Lewire
garikiŋfâc jaŋe Aroŋte ŋokâ, taha bapa Itama eki hâcne soŋaŋ‐ jopaha
wosembiŋ. 22 Juda guruonec ŋic ʒâŋene Bezalele, Huru ŋokâ‐ ticne Uri
ere ŋokâ hâcne, eki Wofuŋzi Mose dâŋ mutâcnecnewec irec sâcko wiac
efârewec. 23 Ehame Daŋ guruonec ŋic ʒâŋene Oholiabe Ahisamacte ŋokâ
hâcne, e aeŋ wiac bapa â ficbapa â qoruc keŋkeŋne â âmuc âmucne â
bâbâroŋ â fâfâsâc irec faio geroŋ bapa juweczi bafickewec.

24 Tiri boze bapare gol râekicne sasawa irec ŋemâc i 2 tauseŋ 930, erâ i
furuficte ŋemâc fowec irec sâc. 25 Â kikefuŋte ŋic wose qâreŋ ejarekicnezi
siliwa râembiŋ irec ŋemâc i 10 tauseŋ 70, erâ i furuficte ŋemâc fowec irec sâc
jaha. 26 Ine kecʒiŋuc ehuc râembiŋ: Ŋic jara‐jeŋic 21 bazukicne jaŋe wose
qâreŋ ejarepie ʒare‐jeŋic 603 tauseŋ 550 fuawec; ehame furuficte ŋemâc
fowec irec sâc buc buc moneŋ râeniŋte mujarekicne i râembiŋ. 27 Siliwa
ŋemâc 10 tauseŋ izi ine furuficte katapa sasawa â ââketâc irec râqâc wiac
rike sueŋkehuc bambiŋ, ŋemâc 100 izi râqâcmoc, ŋemâc 100 izi râqâcmoc,
iŋuczi iŋuc bame râqâc 100 fuawec. 28 Siliwa nâfocne ŋemâc 70 fowec izi
ine heheawic bawec â wâtuŋ ɋorockewec, erâ wâtuŋte qârârâc i siliwa izia

bawec wâc. 29Aeŋ bâbâroŋ tahare biŋe râekicne irec ŋemâc ine 7 tauseŋ 90.
30 Izi tutumaŋ qoruc bozere motâctewâtuŋ irec râqâcmecne, alata mecne,
alata sapa‐ ticne mecne, alatare wâcwiac mecne, 31 hae ʒoŋare wâtuŋte
râqâc mecne, hae ʒoŋare motâcte wâtuŋ irec râqâc mecne erâ tiri bozere
fâzâ â hae ʒoŋa rârec rârec fâzâ râe rakicne i sasawa bafârewec.

39
Taha bapa jaŋere gie ŋaqi
(Wah 28:1–43)

1 Eme qoruc keŋkeŋne â âmuc âmucne â bâbâroŋ izi tirificko gie bapare
ŋaqi ba akic ehuc ɋâtâmbiŋ, ŋaqi i WofuŋziMosemutâcnecnewec irec sâcko
Aroŋte biŋe bambiŋ hâcne.

2 Ehuc qoqonaŋ ŋaqi i gol â qoruc furi sâko keŋkeŋne â âmuc âmucne â
bâbâroŋ â fâfâsâc izi bambiŋ. 3 Erâ gol hejacnerâ bâtâcnepie muc eme izi
qoruc keŋkeŋne â âmuc âmucne â bâbâroŋ â fâfâsâc qâreŋnehec bambiŋ.
4Â qoqonaŋ ŋaqiremasecne barâ tofanao ʒuhucke itic embiŋ. 5 Eme ŋaqio
basanaŋkezore bâmbândeŋ‐ticne i wiac izia bakicne, gol â qoruc furi sâko
keŋkeŋne â âmuc âmucne â bâbâroŋ â fâfâsâc izi basarickekicne hâcne, ine
WofuŋziMose mutâcnecnewec irec sâko bakicne.

6 Eme qânâ furi sâko ba akic erâ râqâc kâwinao râepie huwec, eme qânâ
furi sâko ira Israe ŋicguru 12 jaŋere ʒâŋe heutuckehuc qâreŋkembiŋ. 7 Eme
qânâ jajahec i ɋawe ŋifec â ŋifec qoqonaŋ ŋaqi masecne ʒuʒuhuc‐jekicko
basanaŋkembiŋ, erâ i Israe ŋic manasuc‐jopahuc juniŋte iŋuc embiŋ; ine
WofuŋziMose mutâcnecnewec irec sâcko hâcne.

8 Eme amecte qâ i qoqonaŋ ŋaqi iŋucne gol â qoruc furi sâko keŋkeŋne â
âmuc âmucne â bâbâroŋ â qoruc fâfâsâc izi ba akic ehuc bambiŋ. 9 Ʒoricne
â otecne sâcjekic mocjaha, erâ sâcticne i 9 inses bahuc maine â râpene
bâturec‐jofarâ bacjofambiŋ. 10 Erâ qâ faio qânâ birine 4 birickembiŋ. Biri
namba wâŋ ira qânâ furi sâko ʒiŋuc birickepie forawec: Saradiu i qânâ
bâbâroŋ, Topazi i qânâ âmuc âmucne, 11 Karapuŋke i qânâ ârâŋ ɋâri. Biri
namba 2 ira ine qânâ furi sâko kecʒiŋuc râembiŋ: Emerali i qânâ ârâŋ
ɋâɋâri, Safiri i qânâ keŋkeŋne â Daemaŋ i qânâ ɋaɋac taeŋne kiruŋ tinac.
12Biri namba 3 ira qânâ furi sâko ʒiŋuc birickembiŋ: Jaʒiŋti i qânâ bâbâroŋ
soc tinac bâbâroŋ, Akata i qânâ buge iŋucne â Ametisi i qânâ qondaŋ
horiki tinac. 13 Biri namba 4 ira ine qânâ ʒiŋuc birickembiŋ: Berili i qânâ
bâbâŋeŋ, Onisi i qânâ bâbâroŋ fuŋmoc, erâ Jasipe i qânâ birâ birâ. Erâ
qânâ i sasawa râqâc golzi bakicne ira râepie fowec. 14 Eme qânâ furi sâko
12 jaŋe ʒâŋe‐jeŋichec sasawa, ʒâŋe i ine Israe ɋâricfâc‐ticne jaŋere sâcko
heutuckehuc qâreŋkepie fowec. 15 Eme amecte qâ ira gol ɋaɋacnezi muc
kâpâcwâru hawari mizekicne i basanaŋkembiŋ. 16 Erâ babasanaŋ jajahec â
hoŋeŋeŋ jajahec golzi barâ hoŋeŋeŋ i qâ qaŋeŋ jahecnao basanaŋkembiŋ.
17 Erâ golzi muc jajahec qâ qaŋeŋnao hoŋeŋeŋ jajahec basanaŋ‐jofakicnao
esoriembiŋ. 18 Erâ muc tofa jahecne i heheawic jajahec ira basanaŋkembiŋ
wâc, ehuc qoqonaŋ ŋaqiremasecnemamai fowec ira basanaŋkembiŋ. 19 Izi
hoŋeŋeŋ jajahec golzia barâ qâ maŋnere qaŋeŋne ŋifec â ŋifec qoqonaŋ
ŋaqi heririŋnao basanaŋkembiŋ. 20 Erâ gol hoŋeŋeŋ jahec â moc barâ
qoqonaŋ ŋaqi ʒuʒuhuc‐ ticne juwicpec mamai fowec erâ bâmbândeŋ ba
akic ekicne izi basanaŋ‐jofawecko râembiŋ. 21 Iŋuc ehuc qâ i qoruc muc

keŋkeŋnezi qoqonaŋte hoŋeŋeŋko basanaŋkepie qoqonaŋte bâmbândeŋko
fosanaŋkewec. I qâzi qoqonaŋ ŋaqionec ŋetarazacte iŋuc embiŋ. Wiac i
WofuŋziMose mutâcnecnewec irec sâcko embiŋ hâcne.

22 Eme qoqonaŋ ŋaqi irec juwicnao ŋaqi ʒoricne moc qoruc furi sâko
keŋkeŋnezi fumbiŋ. 23 Ehuc faic momori jaŋere aeŋ ŋaqi hawecne-
hec bajumbieŋ iŋuc jaha hawecnehec bambiŋ, erâ tâcnezacte hawecne
râreckehuc qaŋeŋne ɋâtâmbiŋ. 24 Ŋaqi qaŋeŋne juwicne ira ine jâchândâŋ
qâqâtâc qoruc keŋkeŋne â âmuc âmucne â bâbâroŋ izi ba akic ehuc
basanaŋkembiŋ. 25 Erâ goŋgoŋ gol ɋaɋacnezi bambiŋ. Erâ goŋgoŋ mecne
jâchândâŋ qâqâtâcmecne i ŋondeŋko huhuc ɋetickepie ŋaqi qaŋeŋnao rârec
rârec waha doma rawec. 26 Goŋgoŋ moc â jâchândâŋ qâqâtâc moc, iŋuczi
iŋuc ocŋondeŋ taha giere ŋaqi qaŋeŋnao râe rambiŋ, i Wofuŋzi Mose
mutâcnecnewec irec sâcko embiŋ hâcne.

27 Erâ Aroŋ ŋokâfâcne jaŋere ŋaqi i qoruc fâfâsâc fukicnezi bambiŋ wâc.
28 Ehuc maikura â dujeŋic i qoruc fâfâsâczia bambiŋ, â kike ŋaqi‐jeŋic ine
qoruc âmuc âmucne fâfâsâczi ɋâtâmbiŋ. 29 Umbika ine qoruc fâfâsâc â
qoruc furi sâko keŋkeŋne â âmuc âmucne â bâbâroŋ izi ba eric embiŋ; i
WofuŋziMose mutâcnecnewec irec sâcko embiŋ hâcne.

30 Erâ tiri masapu i gol ɋaɋacnezi barâ irec fainao dâŋ ʒiŋuc heutuck-
ehuc qâreŋkembiŋ: “Wofuŋte erâ bâtirikicne”. 31 Erâ masapu i muc
keŋkeŋnezi bândeŋnerâ maikura fainao basanaŋkembiŋ, i Wofuŋzi Mose
mutâcnecnewec irec sâcko embiŋ hâcne.

Tiri bozere wâcwiac bafârembiŋ
(Wah 35:10–19)

32 Iŋuc epie tiri bozere gie sasawa tarawec. Ehame Israe ŋic ŋokac jaŋe
WofuŋziMose dâŋ âzâcnemutâc ewec sâc i mana rereŋ efârehuc iŋuc hâcne
embiŋ. 33 Tarame tiri boze Moserao bafisimbiŋ. Wiac kecʒiŋuc bafisimbiŋ
hâcne: Qoruc boze â wâcwiac‐ticne sasawa, heheawic‐ticne, katapa‐ticne,
babasanaŋ‐ticne, wâtuŋ‐ticne, râqâc‐ticne, 34 bupure qoruc lama â noniŋ
sahaczi bakicne â peŋzi rikekicne, erâ ââketâc qoruc i mâmâc. 35 Qorac
tapa katapa â reŋticne erâ tapane, 36 tebo â wâcwiac‐ticne erâ poroŋ furu
mukicne; 37 erâ lambe dodoma gol ɋaɋacnezi bakicne sohocne â râqâc
kâwinehec, â wâcwiac‐ticne sasawa erâ tatamacte wokemaŋ. 38 Alata golzi
bakicne i â rurua wokemaŋ erâ wiac âsu biaŋ, erâ qoruc boze motâcte
qoruc. 39Alata aeŋ bâbâroŋzi bakicne â sapa‐ticne aeŋ bâbâroŋzia bakicne,
reŋticne â gie bapare wiac sasawa, wiac ʒuʒure râqâc sâko â kikenemâmâc.
40Hae ʒoŋa sâpere qoruc â katapa â râqâc‐ticne â hae ʒoŋamotâcte qoruc,
erâ muc â fâzâ wiac‐ticne, erâ tiri boze, tutumaŋ qoruc boze hâcne irec
maŋnao gie bapare wâcwiac sasawa. 41 Tirificko gie bapare ŋaqi ba akic
ehuc ɋâtâkicne, taha bapa Aroŋ ere tiri ŋaqi â ŋokâfâcne jaŋere taha giere
ŋaqi hâcne. 42WofuŋziMose dâŋmutâcnecnewec irec sâcko Israe ŋic ŋokac
jaŋe gie iŋuc hâcne bafârembiŋ. 43 Eme Mose e wiac ebac embiŋ i sasawa
hone‐fârerâ ʒiŋuc hâcnemana tarawec: Wofuŋzimuwec irec sâcko jâmbâŋ
efârekicne. Iŋucmanarâ jambuŋ‐jopawec.

40
Tiri boze mutirimbiŋ

1 Eme Wofuŋzi Mose kecʒiŋuc âzâcnewec: 2 “Fufuŋke mosare ʒoaŋ
gie bapa namba wâŋ ira tiri boze, tutumaŋ qoruc boze hâcne wisetec
huzejec. 3 Ehame qorac tapa katapa i maŋnao hetec ŋeha qoruc ââketâczi
sâockezejec. 4 Erâ tebo iŋuc jaha boze maŋnao hetec ŋeha fainao poroŋ
furu mukicne i râe biric ezemec, â lambe dodoma wâc baferâ lambe
wiac‐ticne âkendâŋnezemec. 5 Erâ hosâc âsu ririkere alata golzi bakicne
i qorac tapa katapa maŋfuŋnao hetec ŋeha tiri boze motâcte qoruc ââketâc
ɋetickezemec. 6 Qowi bâzi ririkere alata ine tutumaŋ qoruc bozere motâc
fuŋnao hetec ŋezejec. 7 Ʒuʒure râqâc sâko ine tutumaŋ qoruc boze â alata
ŋondeŋ‐jekicko hetec ŋeha opâ qatec huzejec. 8 Erâ rârec rârec hae ʒoŋare
sac bafârehucmotâc‐ticnere qoruc ɋetickezemec. 9 Izi rurua wokemaŋ rorâ
tiri boze â maŋnao wiac ŋerakac sasawa i ruacnetec tiri ŋezejec. 10 Qowi
bâzi ririkere alata â gie bapare wiac‐ ticne sasawa i iŋuc jaha wokemaŋ
ruacnehuc bâtirizemec, eme alatazi tiri jâmbâŋ ŋezejec. 11Erâ ʒuʒure râqâc
â kikene i iŋuc jaha wâc wokemaŋ ruacnehuc bâtirizemec. 12 Iŋuc erâ
Aroŋ â ŋokâfâcne ejaretec ware tutumaŋ qoruc bozeremotâcko domahapie
opâ rua‐jarezemec. 13 Erâ Aroŋ tiri ŋaqi‐ticne hecnetec hume wokemaŋ
ruacnehuc mufirietecne taha bapa‐nane erâ juzejec. 14 Eme ŋokâfâcne
jaŋe wâc mutec ware domahapie ŋaqi ʒora hejaretec huzejec. 15 Eme
mamac‐ jeŋic wokemaŋ ruacnecmu iŋuc jaha jaŋe wokemaŋ rua‐ jaretec
taha bapafâc‐nane erâ junʒepieŋ. Eme wokemaŋ rua‐ jarehuc mimiŋzi
ɋâric taha bapa gie forahuc juocte mutara‐jarezemec.”

16Eme Mose e Wofuŋzimutâcnecnewec irec sâcko jâmbâŋwiac efârewec.
17 Eme jara namba 2 irec fufuŋke mosare ʒoaŋ gie bapa wâŋ ira tiri boze
wiseme huwec. 18 Mose e tiri boze ʒiŋuc ehuc bafaharewec: Râqâc wiac‐
ticne heme ŋeha katapa âkendâŋnewec, erâ babasanaŋ‐ticne râerâ wâtuŋ
bâfeŋnewec. 19 Eme tiri boze bupunere qoruc fâreme sâcke‐fârewec, erâ
fainao bupu sâsâc‐ticne i Wofuŋzi Mose âzâcnewec irec sâcko qaratiewec.
20 Izi ine Sâcmutâc Sanaŋ qorac tapa katapa maŋnao râeme huwec, erâ reŋ
i fofonao esorieme raʒiwec, eme tapa‐ticne qorac tapa katapa fainao heme
ŋewec. 21Emeqorac tapa katapa i tiri bozeo baferâ qoruc ââketâc ɋetickeme
qorac tapa katapa sâockewec. Wofuŋzi Mose âzâcnewec irec sâcko ewec
hâcne. 22Erâ tebo i tutumaŋ qoruc boze ira faic mâreŋkopec qoruc ââketâc
sahacnao heme ŋewec. 23 Ŋehame fainao poroŋ furu mukicne i Wofuŋte
maio râe biric ewec, i Wofuŋzi Mose dâŋ âzâcne mutâc ewec irec sâcko
jaha ewec. 24 Izi lambe dodoma i tiri boze juwic mâreŋkopec ira tutumaŋ
qoruc bozeo tebo ŋifecnao heme ŋewec. 25ErâWofuŋziMose âzâcnemutâc
ewec irec sâcko lambe wiac‐ ticne i wâc Wofuŋte maio âkendâŋnewec.
26Eme alata golzi bakicne i tutumaŋ qoruc bozeo ââketâc qoruc heririŋnao
heme ŋewec. 27 Ehame wiac âsu biaŋzi hosâc âsu rikewec, i Wofuŋzi
Mose mutâcnecnewec irec sâcko ewec. 28 Ehuc tiri bozere motâcko qoruc
ɋetickewec. 29Qowi bâzi ririkere alata i ine tiri boze motâcnao heme ŋeha
fainao qowi bâzi rikewec â taha bawec. Wofuŋzi Mose dâŋ âzâcnewec irec
sâcko ewec hâcne. 30 Eme wiac ʒuʒure râqâc i tutumaŋ qoruc boze â alata
ŋondeŋ‐jekicko heme ŋeha opâ qame huwec. 31 Eme Mose mecne â Aroŋ
â ŋokâfâcne mecne jaŋe ira me kike‐jeŋic ʒure jumbieŋ. 32 Ine tutumaŋ
qoruc boze raʒimbiŋ sâc me alata maickembiŋ sâc iŋuc ejumbieŋ hâcne. I
Wofuŋzi Mose âzâcne mutâc ewec irec sâcko embiŋ. 33Wiac i tara‐fâreme

tiri boze â alata rârec rârec hae ʒoŋa bafârewec. Ehuc hae ʒoŋamotâc irec
qoruc ɋetickewec. Mose e iŋuc ehuc gie batarawec hâcne.

Karoraczi tiri boze qofackewec
(Ʒar 9:15–23)

34 Eme karoraczi tutumaŋ qoruc boze qofackewec, ehame Wofuŋte
tatamaczi tiri boze fusucmawec. 35 Eme karoraczi tutumaŋ qoruc boze
qofackehuc fowecte â Wofuŋte eri tatamaczi tiri boze fusucmawecte
Mose e ira wemocko moc raʒizac. 36 Eme Israe ŋicguru jaŋe mâreŋ
sawao jumbiŋko karoraczi tiri bozeonec fewec sâc hata‐ jeŋic ʒuhuckerâ
rajumbieŋ. 37 Karoraczi mi fahareme ine jaŋe mi rara fahareocte mâc
woŋec jujumbieŋ. 38 Ʒoaŋko Wofuŋte karoraczi tiri boze qofackerâ fowec
hâcne, â ŋafeo ine Israe ŋicguru ʒeŋgoma jaŋere maio ʒocbâruŋ tinac
bâruŋkewec. I mâreŋ sawao juhapie iŋuc hâcne fua jujec.

TAHA BAPARE SÂCMUTÂC
Papia irec maŋnao Israe ŋic ŋokac juju â eebapa‐jeŋic irec sâcmutâc, erâ

Anutu mai eecne, â taha bapa â taha bâzi ririke gie irec sâcmutâc mufua‐
fârekicne. WAHA RARA papaio ira qoruc boze bapare sâcmutâc fokac, eme
ʒi qoruc boze maŋnao weniŋuc erâ Anutu mai ecnepie sâckeocmu irec dâŋ
â sâcmutâc qâreŋkekicne forakac hâcne. Eme Israe ŋic jaŋe sâcmutâc izi
hâcne jowa qataŋ ejarehame Anutu araŋ bacnehuc mai ecne jumbieŋ.
Dâŋne dâŋne forakac irec qizecne kecʒiŋuc: Ŋic sâqocne‐nâŋec fokacte

Anutu, Israere Tiri rune e mâc sâcne mai mi ecnezo. E mai ecnezo murâ
taha bacnehuc mai ecnezo.
Taha bapare sâcmutâc fuŋne fuŋne forakac i Israe ŋic jaŋere biŋe.

Ŋifec ine sifu nâŋâc wâc ʒiŋuc manasu‐nârekac: Soc tâmiricko sâqocne
bâbâtâmire mi fokac. Irec Jesuzi sâqocne‐nâŋec bâtâmireocte socticne
hoŋkewec hâcne. Erâ sâcmutâc i ʒiŋuc nâzâkac wâc: Anutu araŋ bacnehuc
daŋgemumuteŋ eecne â kiŋaŋ qaqacne izi taha bâzi ɋaɋacne â fârine.
Gaŋne gaŋne dâŋ neŋgocne forakac irec birine ʒi:
Tah 1—7. Taha bâzi fuŋne fuŋne â irec gie â sâcmutâc.
Tah 8—10. Taha bapa giere mumufiriec‐jopa irec sâcmutâc.
Tah 11—15. Ŋic ŋokacme qowi wiac i weniŋuc ehuc baɋaɋac‐jopazo, irec
mumutâc dâŋ.

Tah 16. Ira jara sâcmiriŋ bapa hombaŋ ŋeŋe irec sâcmutâc.
Tah 17—26. Soczi taha gie bapa, erâmaŋfuru â tiri juju irec sâcmutâc dâŋ.
Tah 27. Iramumupaŋ dâŋmumuâ taha teŋkonecwâŋ rârâe irec sâcmutâc
fokac.

Dâŋmamana‐nâŋecmoc gaŋ 19:18 ira fokac, kecʒiŋuc: “Ŋoŋe ŋaŋacnere
eŋareekac sâc ijaha âgofâc‐ŋeŋic jaŋere eŋarezejec.” Jesuzi dâŋ irec hâcne
sâcmutâc dâŋ qizecne namba 2 mukac. (Mataio 22:39)

Qowi bâzi ririkere dâŋ
1Wofuŋ e tutumaŋqoruc bozeo juhucMose hefârerâ kecʒiŋuc âzâcnewec:

2 “Go Israe ŋic ŋokac dâŋ kecʒiŋucmuhuc jazazemec: Ŋoŋeraonec ŋicmoczi
Wofuŋ taha bacneoctemurâ ine bulimakao moc me lama me noniŋ moc
rorâ taha bacnezejec.

3 “E qowi bâzi moc rikezo murâ ine bulimakao ŋicne biaŋne moc taha
bazejec, ehucWofuŋzimaname biaŋkeocte tutumaŋ qoruc bozere motâcko
taha bazejec. 4 E meticne taha bâzi qowire qizec faio râeme Wofuŋzi
manacneme biaŋkeha kiŋticne tarazejec. 5 Izi Wofuŋte maio bulimakao i
hâcne qâhâmozejec, eme taha bapa, Aroŋ ŋokâfâcne hâcne, jaŋe socticne
rorâ alata qoruc bozeremotâcfuŋko ŋekac i râreckehuc tienʒepieŋ. 6Ehame
tahare qowi sahacne âkehockerâ fârine hezuzejec. 7 Eme taha bapa, Aroŋ
ŋokâfâcne jaŋe ʒoc ruqenʒepieŋ. 8Ehuc alata faio ʒoc ʒakac ira qowi dâkâne
â qizecne erâ wokemaŋne râe‐fârenʒepieŋ. 9Hone â kikene ine opâo ʒure‐
fârezejec. Eme taha bapa e wiac i mâmâc sasawa alata faio qowi bâzi rike
siŋsiŋkemeWofuŋtemaio âsu biaŋ fuazejec.

10 “Me qowi bâzire biŋe lama me noniŋ moc rikezo murâ ine ŋicne
biaŋne moc taha bazejec. 11 Ehuc alata tambaraŋne faicpec ira Wofuŋte
maio qâhâmozejec, ehame taha bapa, Aroŋte ŋokâfâc hâcne, jaŋe socticne

rorâ alata râreckehuc tienʒepieŋ. 12 Eme ŋic eki hezume taha bapa jaŋe
dâkâne dâkâne â qizecne erâ wokemaŋne alata faio ʒoc ʒakacko ira râe
guruc enʒepieŋ. 13 Hone â kikene ine opâo ʒurezejec. Eme taha bapa eki
wiac i sasawa alata faio qowi bâzi rike siŋsiŋkeme Wofuŋte maio âsu biaŋ
fuazejec.

14 “Wofuŋ taha bacneocte qowi bâzire biŋewipe râecnezomurâ ine hapâ
â buni râecnezejec. 15 Eme taha bapa e alatao bararâ upene ʒâkiriŋkerâ
alata faio rikezejec. Socticne ine alata ŋifecnao hoŋkeme razejec. 16 Erâ
nârowaŋne â suhucne i alata ŋifecne ʒoaŋ wewefunaopec ʒafe hohoŋke
hae fokac ira beheme huzejec. 17 Â fakecne ine mâc bazu banʒaŋ eme
fârinehec fozejec. Ehuc taha bapa e alata faio ʒoc ʒakacko ira qowi bâzi
rike siŋsiŋkemeWofuŋtemaio âsu biaŋ fuazejec.

2
Taha bâzire dâŋ

1 “Moc e Wofuŋ taha bacneocte taha bâzi râezo murâ ine poroŋ uucne
râecnezejec, ehuc wokemaŋ fainao hoŋkehuc wiac âsu biaŋ ʒuhuckezejec.
2 Iŋuc erâ Aroŋ ŋokâfâcne taha bapa jaŋerao barazejec. Eme jaŋeraonec
moczi wiac irecnec poroŋ uucne â wokemaŋme fufusuc jaha rorâ wiac âsu
biaŋ sasawa ihec alata faio ʒocko rike siŋsiŋkeme Wofuŋte maio âsu biaŋ
fuazejec. 3 Taha bâzire nâfocne izi ine Aroŋ â ŋokâfâcne jaŋere biŋe ezejec,
i Wofuŋte taha bâzi rikepie wiac tirine jâmbâŋ ewec irec nâfocne hâcne.

4 “Ŋoŋe taha bâzi ofeŋ maŋnao rikekicne tahare biŋe râezo murâ ine
poroŋ uucne goreŋ tâmiric wokemaŋ opânehec bâsifuckekicne me poroŋ
goreŋ tâmiric wokemaŋ opâ ruacnekicne i râenʒepieŋ. 5Me taha bâzi ofeŋ
fainao rikekicne tahare biŋe râezo murâ ine poroŋ uucne goreŋ tâmiric
wokemaŋ opânehec bâsifuckekicne râenʒepieŋ. 6 Ŋoŋe poroŋ bâfâuckepie
piic piic eme wokemaŋ ruacnenʒepieŋ. Iŋuc epie taha bâzi eocmu hâcne.
7Me taha bâzi‐ŋeŋic ʒocrâqâcko rikekicne tahare biŋe râezomurâ ine poroŋ
uucne jaha wokemaŋ opânehec bâsifuckerâ rikenʒepieŋ. 8 Erâ taha bâzi
wiac izi bakicne i Wofuŋtao baranʒepieŋ, ehuc taha bapa râcnepie alatao
râezejec. 9 Erâ taha bapa e taha bâzi nâfocne rorâ alata faio ʒocko rike
siŋsiŋkemeWofuŋtemaio âsu biaŋ fuazejec. 10Taha bâzire tiwâne ine Aroŋ
â ŋokâfâcne jaŋere biŋe ezejec, i Wofuŋte taha bâzi rikepie tirine jâmbâŋ
ewec irec nâfocne hâcne.

11 “Ŋoŋe Wofuŋte biŋe taha bâzi râezo murâ goreŋ tâmiric banʒepieŋ.
Ŋoŋe goreŋ me baŋac wiac Wofuŋ taha bacnehuc ʒocko moc mi rikepie
ʒazejec. 12 Wiac iŋucne i Wofuŋte biŋe râezo murâ nânâ nânâsu
dameŋko taha râeeŋgopieŋ irec sâc râenʒepieŋ, âsu biaŋ fuaocte ine
alata faio mi rikenʒepieŋ. 13 Ŋoŋe taha bâzi wiac‐ ŋeŋic râezo murâ
hâwec hefârenʒepieŋ. Anutuhec ʒâʒâfic ekicne irec hâwec i behepie taha
bâzi‐ŋeŋic nocne mi ezejec. Aricne taha bâzi wiac‐ŋeŋic sasawa i hâwec
hefârehuc râenʒepieŋ.

14 “Ŋoŋe gie ɋârionec jacgoŋ taha bâzire biŋe Wofuŋ râcnezo murâ
ine hazecne moc ʒocko rikekicne me ɋâricne banʒaŋnekicne râenʒepieŋ.
15 Ehuc wokemaŋ opâne hoŋkepie ruacnezejec. Erâ wiac âsu biaŋhec
ʒuhuckenʒepieŋ, iŋuc epie taha bâzi eocmu hâcne. 16 Eme taha bapazi

hândâŋne banʒaŋnekicne â wokemaŋ irec nâfocne, erâ wiac âsu biaŋhec
sasawa i rorâ rikeme ʒazejec. Iŋuc emeWofuŋte taha bâzi rikekicne eocmu.

3
Wama bâzire dâŋ

1 “Ŋic moc e wama bâzi rikezo manasurâ bulimakao ŋicne me ŋokacne
moc roocte ecneme ine biaŋne moc rorâ Wofuŋte maio râezejec. 2 E
meticnezi qowi qizecne bânduŋkerâ tutumaŋ qoruc bozere motâcko
qâhâmozejec, ehame Aroŋ ŋokâfâcne taha bapa jaŋe socticne rorâ alata
râreckehuc tienʒepieŋ. 3 Eme qowi taha bâzire biŋe bâmockekicne irec
wokemaŋ qârurune raruŋkerâWofuŋ bâzi rikecnezejec. 4Ehuc râpe hândâŋ
jajahecko wokemaŋzi bohotarâ fokac, erâ bugâpâcko qârurune fokac i
mâmâc bârâriec‐jopazejec. 5Eme Aroŋ ŋokâfâcne jaŋewiac i rorâ qowi bâzi
ʒocko fokac irec fainao râerâ rikenʒepieŋ. Iŋuc rike siŋsiŋkepie Wofuŋte
maio âsu biaŋ fuazejec.

6 “Me Wofuŋ wama bâzi rikecnezo manasurâ lama noniŋfâcne
jaŋeraonec ŋicne me ŋokacne moc roocte ecneme ine biaŋne moc rozejec.
7 E lama moc bâzi rikezo murâ Wofuŋte maio rikezejec. 8 Ehuc meticnezi
qowi qizecne bânduŋkerâ tutumaŋ qoruc bozere motâcko qâhâmozejec;
ehame Aroŋ ŋokâfâcne jaŋe socticne rorâ alata râreckehuc tienʒepieŋ.
9 Eme qowi wama bâzire biŋe bâmockekicne irec wokemaŋ qârurune
raruŋkerâ Wofuŋ bâzi rikecnezejec. Ehuc gecne wokemaŋnehec fuŋnao
hetâcnekicne â qârurune sasawa, 10 erâ râpe hândâŋ jajahecko wokemaŋzi
bohotarâ fokac erâ bugâpâcko qârurune fokac i mâmâc bârâriec‐jopazejec.
11 Eme taha bapazi wiac i rorâ alata faio Wofuŋ tiwâ bâzi rikecnezejec.

12 “Me taha bâzire biŋe noniŋ moc râeocmu ine Wofuŋte maio rikezejec.
13Ehucmeticnezi qowi qizecne bânduŋkerâ tutumaŋ qoruc bozeremotâcko
qâhâmozejec; ehame Aroŋ ŋokâfâcne jaŋe socticne rorâ alata râreckehuc
tienʒepieŋ. 14 Eme qowi irec qârurune sasawa raruŋkeme taha bâzi‐ticne
eha Wofuŋ rikecnezejec. 15 Ehuc râpe hândâŋ jajahecko wokemaŋzi
bohotarâ fokac erâ bugâpâcko qârurune fokac i mâmâc bârâriec‐jopazejec.
16 Eme taha bapazi wiac i rorâ alata faio Wofuŋ tiwâ bâzi rikecneme
âsu biaŋ fuazejec. Wokemaŋ sasawa i Wofuŋte biŋe hâcne. 17 Ŋoŋe
wokemaŋ me soc mi nâjâmbâŋkenʒepieŋ, dâŋsanaŋ i mimiŋzi ɋâric ira me
ira jufeniŋmu sâc bajunʒepieŋ.”

4
Sâqocne tâtâmire taha irec dâŋ

1Wofuŋzi Mose dâŋ kecʒiŋuc âzâcnewec: 2 “Go Israe ŋic ŋokac dâŋ ʒiŋuc
jazazemec: Wofuŋziwiac ebac ezore sâcmutâc râewec i ŋicmoczi mi mana
tarahuc huckeocmuo, 3 me taha bapa wokemaŋ ruacnekicne e sâqocne
bâfuahuc ŋic ŋokac bâbiec‐jopame kiŋhec eniŋmuo ine sâqocne bâfuawec
irec erâ bulimakao ŋicnezi motecne biaŋne moc Wofuŋte maio sâqocne
tâtâmire taha moc bazejec. 4 Ehuc bulimakao i tutumaŋ qoruc bozere
motâcko Wofuŋte maio bafisizejec, erâ meticnezi qizecne bânduŋkehuc
qâhâmozejec. 5 Erâ taha bapa wokemaŋ ruacnekicne e bulimakao soc
gâcne rorâ tutumaŋ qoruc boze maŋko bafezejec. 6 Ehuc memotec‐ticne
socko âke uruckerâ Wofuŋte maio tirificte ââketâc fuŋnao tieme arecne

7 ezejec. 7 Erâ taha bapa e soc gâcne Wofuŋte maio hosâc âsu ririkere
alata, tutumaŋ qoruc bozere maŋko ŋekac irec ʒuŋene ruacnezejec. Soc
tiwâne ine tutumaŋ qoruc bozere motâcko qowi bâzi ririkere alata ŋekac
irec fuŋnao hoŋkezejec. 8 Erâ bulimakao sâqocne tâtâmirere biŋe qakicne
irec wokemaŋ â qârurune honao bohotarâ fokac i raruŋkezejec. 9 Ehuc
râpe hândâŋ jajaheckowokemaŋzi bohotarâ fokac, erâ bugâpâcko qârurune
fokac i mâmâc bârâriezejec, 10 (wama bâzire biŋe bulimakao taha bahuc
wiac ecnekicne sâc ijaha ecnezo). Ehuc taha bapa e wiac i taha bâzi ririkere
alata faio rikezejec. 11 Bulimakao sahacne â biucne â qizecne â kikene erâ
hone 12 i sasawa hae râpenao ʒafe hohoŋke mâreŋ biaŋnao bararâ ʒocko
rikenʒepieŋ.

13 “Me Israe kikefuŋ ʒeŋgoma jaŋe Wofuŋzi wiac ebac ezore sâcmutâc
râewec i mi mana tarahuc huckerâ tutumaŋko hesoŋkehuc kiŋhec eniŋmu.
14 Eme sâqocne bâfuakicne i fua taniŋkeme kikefuŋzi bulimakao ŋicnezi
motecne moc rorâ sâqocne tâtâmirere biŋe taha baniŋte tutumaŋ qoruc
bozeo bafisinʒepieŋ. 15 Ehame soŋaŋ micne jaŋe Wofuŋte maio mejeŋiczi
bulimakao qizecne bânduŋkerâ qâhâmonʒepieŋ. 16 I tarame taha bapa
wokemaŋ ruacnekicne eki bulimakao soc gâcne rorâ tutumaŋ qoruc bozeo
bafezejec. 17 Erâ memotec‐ticne socko âke uruckerâ Wofuŋtemaio ââketâc
fuŋnao tieme arecne 7 ezejec. 18 Izi soc gâcne rorâ tutumaŋ qoruc bozere
maŋko alata Wofuŋte maio ŋekac irec ʒuŋene ruacnezejec; soc tiwâne ine
tutumaŋ qoruc bozere motâcko qowi bâzi ririke alata ŋekac irec fuŋnao
hoŋkezejec. 19 Ehuc wokemaŋ‐ticne sasawa alata faio rikezejec. 20 Sâqocne
tâtâmirere biŋe mârâc bulimakao wiac ecnekicne sâc ijaha bulimakao ʒi
ecnezejec. Taha bapa e iŋuc ehuc kiwiric‐jeŋic rome sâqocne bâbâtâmire
fua‐jarezejec. 21 Eme bulimakao hae râpenao bahurâ mârâc moc rikewec
iŋuc jaha rikezejec. I kikefuŋte sâqocne tâmireocte wiac iŋuc hâcne
fuazejec.

22 “Me ŋic fekicne moc e Wofuŋ Anutu‐ticnezi wiac ebac ezore sâcmutâc
râewec i mi mana tarahuc huckerâ kiŋ bâfuaocmuo, 23 me sâqocne
bâfuawec i mutaniŋkecneniŋmuo ine taha baocte noniŋ ŋicne biaŋne moc
râezejec. 24 Ehuc meticnezi noniŋ qizecne bânduŋkerâ taha bâzire qowi
qâhâmoeŋgopieŋ ijaha Wofuŋte maio qâhâmozejec. E iŋuc eme sâqocne
tâtâmire taha eocmu. 25 Eme taha bapa e sâqocne tâtâmire taha irec soc
gâcne rorâ memotec‐ticnezi qowi bâzi ririkere alata ʒuŋene ruacnezejec;
soc tiwâne ine alata irec fuŋnao hoŋkezejec. 26 Wokemaŋne sasawa ine
alata faiowama bâzirewokemaŋ rikewec irec sâc jaha rikezejec. Taha bapa
e iŋuc ehuc ŋic sâqocne ere kiwiric rome sâqocne bâbâtâmire fuacneocmu.

27 “Me ŋic ŋokac omane jaŋeraonec moc e Wofuŋzi wiac ebac ezore
sâcmutâc râewec i mimana tarahuc huckerâ kiŋ bâfuaocmuo, 28me sâqocne
bâfuawec i mutaniŋkecneniŋmuo ine taha baocte noniŋ ŋokacne biaŋnemoc
râezejec. 29 Ehuc meticnezi noniŋ qizecne bânduŋkerâ noniŋ i taha bâzire
qowi qaeŋgopieŋ ira okacne qâhâmozejec. 30Eme taha bapa emeticnezi soc
gâcne rorâ qowi bâzi ririkere alata ʒuŋene ruacnezejec; soc tiwâne ine alata
fuŋ nao hoŋkezejec. 31 Ehuc wama bâzire wokemaŋ bârârieeŋgopieŋ irec
sâc jaha wokemaŋ‐ticne sasawa bârâriezejec. Erâ alata fâio rike siŋsiŋkeme
Wofuŋte maio âsu biaŋ fuazejec. Taha bapazi iŋuc ehuc ŋic ere kiwiric
rome sâqocne bâbâtâmire fuacnezejec.

32 “Me ŋic ekizia sâqocne tâtâmire taha baocte lama moc râeocmuo ine
ŋokacne biaŋne moc râezejec. 33 Ehuc meticnezi lama qizecne bânduŋkerâ
bâzire qowi qâhâmoeŋgopieŋ ijaha sâqocne tâtâmirere qowi qâhâmozejec.
34 Eme taha bapa e sâqocne tâtâmire irec soc gâcne rorâ memotec‐ticnezi
qowi bâzi ririkere alata ʒuŋene ruacnezejec; soc tiwâne ine alata fuŋnao
hoŋkezejec. 35Wokemaŋ‐ticne sasawa i wama bâzire lama irec wokemaŋ
bârârieeŋgopieŋ irec sâc jaha bârârierâ alatao Wofuŋte taha bâzi gâcne
ʒahuc fokac irec fainao râeme ʒazejec. Taha bapa e iŋuc ehuc ŋic sâqocne
bâfuawec ere kiwiric rome sâqocne bâbâtâmire fuacnezejec.

5
Bahac gâcne fuame sâqocne tâtâmire taha rârâe

1 “Ŋic moc e ŋic âgo‐ticnezi wiac repicne ebac eme hone manac erâ
mi mufuaocmuo ine kiŋ hotâckeocmu. 2 Me ŋic moczi wiac wâwânâŋne,
qowi mimicne me hae qowi jaŋere qâŋɋâŋ me wiac babarâ jueŋgopieŋ
jaŋere qâŋɋâŋ moc mi mana tarahuc ba bâuac erâ wâwânâŋhec ehuc kiŋ
bâfuaocmu hâcne. 3 Me ŋic moc e ŋic âgofâc‐ticne wiac repicne izi me
izi bâpuriŋ‐ jopaha qanaŋ mi mana tarahuc he heuac ejareocmu mecne,
ʒâhec ine mana tarahuc ʒiŋuc muocmu: No kiŋhec ekopac hâcne. 4Me ŋic
moczi wiac biaŋne me sâqocne ebac eocte mi mana tarahuc acmâc jaha
mupaŋkeocmu mecne, ʒâhec ine fuŋne‐ticne mana tararâ kiŋhec ekopac
muocmu. 5Ŋicmoc ewiac ime i ehuc kiŋ bâfuaocmuo ine sâqocne bâfuawec
i mufuazejec. 6 Ehuc sâqocne bâfuawec irec kiŋ tatarare bâzi Wofuŋtao
râezejec. Lama me noniŋ ŋokacne moc sâqocne tâtâmire taha râezejec
hâcne. Eme taha bapazi sâqocne‐ticnere erâ kiwiric‐ticne rozejec.

7 “Me lama moc mi focnekacko ine sâqocne bâfuawec irec kiŋ tatara
tahare biŋe hapâ jajahec me buni jajahec Wofuŋtao râec‐jofazejec. Moc
i sâqocne tâtâmire tahare biŋe ehame moc i qowi bâzire biŋe ezejec. 8 E
wiac i taha baparao râezejec. Eme eki hapâ moc i sâqocne tâtâmire tahare
biŋe râezejec, ehuc upene mâc ʒâkiriŋkerâ mi hetâcnezejec. 9Erâ soc gâcne
rorâ alata tambaraŋnao tiehuc nâfocne ine alata fuŋnao hesiezejec. Iŋuc
eme sâqocne tâtâmire taha eocmu hâcne. 10 I tarame hapâ moc mumutâc
dâŋte sâcko qowi bâzire biŋe râezejec. Taha bapa e ŋic sâqocne bâfuawec
ere kiwiric rome sâqocne bâbâtâmire fuacnezejec.

11 “Me ŋic hapâ jajahec me buni jajahec moc mi jucnepie ine sâqocne
bâfuawec irec sâqocne tâtâmire tahare biŋe poroŋ uucne amae 10‐konec
wâŋ râezejec. Sâqocne tâtâmire taha ekacte wokemaŋ opâne me wiac âsu
biaŋhec moc mi ʒuhuckezejec. 12 E wiac i taha baparao bafisime eki hosâc
âsure biŋeme fufusuc jaha rorâ alatao bâzi gâcneWofuŋte biŋe ʒahuc fokac
irec fainao rikezejec i sâqocne tâtâmire taha ekac hâcne. 13 Taha bapa eki
ŋic e wiac i me i ehuc sâqocne bâfuawec ere kiwiric rome sâqocne tâtâmire
fuacnezejec. Ehame taha bâzire ekicne sâc ijaha ehapie poroŋ tiwânezi taha
bapare biŋe ezejec.”

Kiŋ tatara taha irec dâŋ
14 Wofuŋzi Mose dâŋ ʒiŋuc âzâcnewec: 15 “Ŋic moczi mi mana tarahuc

wiac moc Wofuŋte biŋe bâtirikicne i sâctiri râeocmu ine kiŋ tatara tahare
biŋe lamafâc‐ticne jaŋeraonec ŋicne biaŋne moc Wofuŋtao râezejec. Furi‐
ticne ine tiri ficte siliwa moneŋ fokac irec sâcko muzemec, wiac i kiŋ

tatarare taha hâcne. 16 Wiac bâtirikicne sâckoa mi râewec irec okacne
bârisiezejec, erâ i sawamâcne,wiac fiuc rowec irec 5‐konec wâŋ ʒuhuckerâ
taha bapa râcnezejec. Eme taha bapa e lama ŋicne kiŋ tatara tahare biŋe
râehuc kiwiric jâoc rome sâqocne bâbâtâmire fuacnezejec.

17 “Wofuŋzi wiac ebac ezore sâcmutâc râewec i ŋic moczi mi mana
tarahuc huckerâ sâqocne bâfuaocmuo ine sifu kiŋ hotâckeocmu. 18 Irec ŋic
e goki mutâcnecnecmu irec sâc lamafâc‐ticne jaŋeraonec ŋicne biaŋnemoc
kiŋ tatara tahare biŋe taha baparao bafisizejec. Eme taha bapa eki, ŋic mi
mana tarahuc bahac bâfuawec ere kiwiric jâoc rome sâqocne bâbâtâmire
fuacnezejec. 19Ŋic e Wofuŋtemaio kiŋ bâfuawecte taha izi kiŋ tatara taha
ekac hâcne.”

6
1WofuŋziMose dâŋ kecʒiŋuc âzâcnewec: 2 “Ŋicmoc e ŋic âgo‐ticnerewiac

hone soŋaŋ eocte râcnekicne i mickecnehuc bajuocmu me wiac moc fiuc
roocmu, me ŋic âgo‐ticne bâʒâickehucwiac jâoc roocmu eWofuŋ râpeckerâ
kiŋ bâfuaocmu. 3 Me wiac sifuckekicne i bâfuarâ mumupaŋ dâŋ burecne
muhuc mickeocmu ine kiŋ jaha bâfuaocmu. 4 Ine ŋiczi wiac i me i ebac
ehuc sâqocne bâfuaeŋgopieŋ i ehuc kiŋ hotâckeocmu jaha. Irec wiac fiuc
roocmumeŋic jopa sipiric ehuc roocmumewiac hone soŋaŋ eocte râcnepie
bâsifuckeocmu me wiac sifuckekicne bâfuaocmu, 5 me wiac irec me irec
mumupaŋ dâŋ burecne muhuc sakareocmu i furu jaha bârisie‐fârezejec.
Erâ i sawa mâcne, e wiac i sasawa irec 5‐konec wâŋ ʒuhuckerâ kiŋ tatara
taha râeocmu dameŋ ira rune râcne‐fârezejec. 6 Erâ goki mucmu irec sâc
lamafâc‐ticne jaŋeraonec ŋicne biaŋnemoc Wofuŋte biŋe qahuc kiŋ tatara
tahare biŋe taha baparao bafisizejec. 7 Eme taha bapa e Wofuŋte maio
kiwiric jâoc rome ŋic e wiac i me i ebac ehuc kiŋ bâfuawec irec bâbâtâmire
fuacnezejec.”

Taha bâzi ririkere sâcmutâc dâŋ gâcne
8 Wofuŋzi Mose dâŋ kecʒiŋuc âzâcnewec: 9 “Go Aroŋ â ŋokâfâcne ʒiŋuc

mutâcne‐jarezemec: Qowi bâzi ririkere sâcmutâc kecʒiŋuc fokac: Qowi
bâzi i alata faio ʒafeo jaha ʒahuc foha hae furezejec, ehame alatao ʒoc
ʒakac i bâruŋkehuc fozejec. 10 Eme taha bapa e gie ŋaqi â hohose‐ ticne
heme hume qowi bâzi alatao ʒakume ʒafe fuawec i rorâ alata heririŋnao
hesiezejec. 11 Iŋuc erâ gie ŋaqiwiac‐ticne mocwâc heunuckerâ ŋaqi omane
herâ ʒafe wiac hae râpenao ʒafe hohoŋkemâreŋ biaŋne fokac ira barazejec.
12Alata faio ʒoc i mi hâhâpo ʒahuc jaha fozejec, ehame taha bapa e furic sâc
ʒoc tucne râerâ fainao qowi bâzi qandaŋkehuc ine wama bâzire wokemaŋ
rikezejec. 13 Ehame alata faio ʒoc i mi hâhâpo ʒahuc jaha fozejec.

14 “Taha bâzi ririkere sâcmutâc kecʒiŋuc fokac: Aroŋ ŋokâfâcne jaŋe
Wofuŋtemaio alata fuŋko taha bâzi râenʒepieŋ. 15Ehamemoczi taha bâzire
poroŋ uucne wokemaŋnehec me fufusuc moc, â wiac âsu biaŋhec fainao
râekicne i sasawa rorâ alata faio rike siŋsiŋkeme Wofuŋte maio âsu biaŋ
fuazejec. 16 Tiwâne ine Aroŋ â ŋokâfâcne jaŋe nânʒepieŋ, jaŋewiac i goreŋ
tâmiric tutumaŋ qoruc bozere tiri hae ʒoŋao nânʒepieŋ hâcne. 17 Tiwâ bâzi
i goreŋ tâmiricmâc rikenʒepieŋ. Nore biŋe tiwâ bâzi rikekicne irec dâkâne
moc qikiŋne‐jarepo hâcne, i sâqocne tâtâmire â kiŋ tatarare taha irec sâc
taha tiri jâmbâŋ ekac. 18 Aroŋ ɋâricfâcne jaŋe sasawa Wofuŋte tiwâ bâzire

dâkâne sâcne nâniŋmu irec sâcmutâc i mimiŋzi ɋâric foŋare rahuc juzejec.
Ehame ŋic izi me izi wiac i ba bâuac ejarerâ tirine eocmu.”

19 Wofuŋzi Mose ʒiŋuc âzâcnewec: 20 “Aroŋ ŋokâfâcne jaŋeraonec moc
wokemaŋ ruacneniŋmu dameŋ ira Aroŋ â ŋokâfâcne jaŋe taha bâzi
kecʒiŋuc râenʒepieŋ: Poroŋ uucne amae 10‐konec wâŋ iŋuc râenʒepieŋ,
ehuc gâcne furictere â gâcne ŋafere biŋe râenʒepieŋ. 21 Jaŋe wokemaŋhec
bâsifuckerâ ʒocrâqâcko rikenʒepieŋ; eme rike hâmokicne i bazutec dâkâ
piic piic eme taha bâzi iŋucne bafisirâ rike siŋsiŋketec Wofuŋte maio âsu
biaŋ fuazejec. 22 Ehame Aroŋ ŋokâfâcne jaŋeraonec moc mamac‐ ticne
âkehockeocte wokemaŋ ruacnekicne e wâc iŋuc jaha taha bâzi Wofuŋte
biŋe râehuc juzejec. ƷiWofuŋtemumupaŋ fofo sanaŋ. Taha i ine furu jaha
rikenʒepieŋ. 23 Taha bapazi taha bâzi rikeocmu i moc mi nâhuc furu jaha
râepie ʒafârezejec.”

24 Wofuŋzi Mose ʒiŋuc âzâcnewec: 25 “Go Aroŋ â ŋokâfâcne kecʒiŋuc
jazazemec: Sâqocne tâtâmirere sâcmutâc i kecʒiŋuc: Qowi bâzi
qâhâmoeŋgopieŋ hae ijaha sâqocne tâtâmire qowi Wofuŋte maio
qâhâmonʒepieŋ, i wiac tirine jâmbâŋ. 26 Taha bapa sâqocne tâtâmire
bâzi rikeocmu eki nâzejec; ine tutumaŋ qoruc bozere tiri hae ʒoŋao
nâzejec. 27 Ŋic omane moczi ba bâuac eocmu e ine okacne fuacneocmu,
me socticnezi ŋaqi moc ruacneme ŋaqi i tirific maŋko ʒurenʒepieŋ. 28 Â
qowi biucne ʒaekac hapec i qanʒaŋnenʒepieŋ, me aeŋ kuʒio ʒaocmuo ine
kuʒi i ʒure bâkereŋ enʒepieŋ. 29 Taha bapa ŋic jaŋe sâqocne tâtâmire taha
irecnec nâzomurâ sâcne nâniŋmu, taha i wiac tirine jâmbâŋ hâcne. 30Mâc
sâqocne tâtâmire qowi mocte soc tutumaŋ qoruc bozere maŋko kiwiric
rorore manasuhuc tirificko bafembiŋko ine qowi i moc mi nânʒepieŋ,
aricne, i ʒocko râepie ʒafârezejec.

7
Kiŋ tatara taha â taha bâzi irec sâcmutâc

1 “Kiŋ tatara taha bâzi i tirine jâmbâŋ, irec sâcmutâc ine kecʒiŋuc:
2 Qowi bâzi qâhâmoeŋgopieŋ hae ijaha kiŋ tatara taha bâzi irec qowi
qâhâmonʒepieŋ wâc, ehuc socticne taha bâzire alata râreckehuc tienʒepieŋ.
3 Wokemaŋ‐ ticne sasawa, gecticne wokemaŋnehec â qârurune honao
bohotakac i mâmâc tahare biŋe qafârenʒepieŋ. 4 Ehuc râpe hândâŋ
jajaheckowokemaŋzi bohotarâ fokac erâ bugâpâcnao qârurune fokac i râpe
hândâŋhec mâmâc bârâriezo. 5 Taha bapa eki hâcne wiac i Wofuŋte biŋe
qahuc alata faio rikezejec; wiac i kiŋ tatarare taha hâcne. 6 Taha bapa ŋic
jaŋe irecnec wiac gâcne nâzo murâ sâcne nâniŋmu, wiac i tirine jâmbâŋ
ekacte nâzo murâ tirific maŋko nânʒepieŋ. 7 Kiŋ tatara i sâqocne tâtâmire
tahare sâc jaha, irec jahe sâcmutâc‐jekic mocjaha. Wiac i taha bapa kiŋ
tatara taha râehuc kiwiric roocmu ere biŋe ezejec. 8Me taha bapamoc e ŋic
i me i ere qowi bâzi rikeocmu e qowi bâzi rikewec irec sahacne rozejec. 9Me
taha bâzi ofeŋmaŋkome ʒocrâqâckome ofeŋ fainao rikekicne i taha bapazi
taha râeocmu ere biŋe ezejec. 10Â taha bâziwokemaŋhec bâsifuckekicneme
kereŋne i sasawa Aroŋ ŋokâfâcne jaŋere biŋe eme sâckoa bâtâc banʒepieŋ.

Wama bâzi gâcne gâcne irec sâcmutâc

11 “Wama bâzi gâcne gâcneWofuŋte biŋe qahuc rikeniŋmu irec sâcmutâc
i kecʒiŋuc: 12 Ŋic moc e wama bâzi daŋge tahare biŋe râezo murâ ine
nânâ poroŋ goreŋ tâmiric wokemaŋhec bâsifuckekicne â poroŋ wokemaŋ
ruacnekicne erâ poroŋ uucne wokemaŋhec bâsifucke‐hâmokicne i mâmâc
râezejec. 13 Wama bâzi‐ticne daŋge tahare biŋe râehuc nânâ poroŋ
goreŋnehec mâmâc râezejec. 14 Erâ e taha râeocmu sâc poroŋ irec dâkâne
moc rorâ Wofuŋte biŋe qazejec; izi ʒâhec ine taha bapazi wama bâzire soc
tieekac ere biŋe ezejec. 15 Daŋge tahare biŋe wama bâzi qowi irec biucne
rikeniŋmu ʒoaŋ ijaha nâfârenʒepieŋ, tiwâne moc behepie foha hae mi
furezejec. 16Meŋicmoczimumupaŋmuwecte erâ taha râeocmumebuafec‐
ticnere râeocmuo ine râeocmu ʒoaŋ ijaha nânʒepieŋ, tiwâne foocmuo ine
hae fureme nâfârenʒepieŋ. 17 Me qowi tucne tofane moc foocmuo ine
ʒoaŋ namba 3 ira ʒocko râepie ʒafârezejec. 18 Me wama bâzi qowi irec
biucne gâcne ʒoaŋ namba 3 ira moc nâniŋmuo ine Wofuŋzi ŋic taha râewec
e jahacne â taha‐ticnere maname mi biaŋkeocmu. Taha iŋucnere manapie
wiac mamakâcne ezejec, ehame moc e nâ bac eocmuzi kiŋ nâfuaocmu.

19 “Qowi biucnezi wiac mamakâcne he heuac eocmu ine mi nânʒepieŋ,
i ʒocko râepie ʒazejec. Ŋic ɋaɋacne juŋgopieŋzi qowi gâcne nâzo murâ
nânʒepieŋ. 20Mâc ŋic moc e wâwânâŋhec juhuc wama bâzi Wofuŋte biŋe
mukicne irec qowi nâocmu e mi juzejec. 21 Me ŋic moczi ŋic me qowi
wâwânâŋhec me wiac wâwânâŋne ba bâuac erâ wama bâzi Wofuŋte biŋe
mukicne irec qowi nâocmu e wâcmi juzejec.”

22 Wofuŋzi Mose ʒiŋuc âzâcnewec: 23 “Go Israe ŋic ʒiŋuc jazac: Ŋoŋe
bulimakao me lama me noniŋ irec wokemaŋ moc mi nânʒepieŋ. 24 Qowi
e jahac hâmoekac me qowi mimicne gâcne jaŋe kisuc qâsuckeeŋgopieŋ
irec wokemaŋ i wiac irec me irec rozo murâ ronʒepieŋ, nânâ ine moc mi
nânʒepieŋ. 25 Me ŋic moc e Wofuŋte biŋe bâzi rikeniŋmu irec wokemaŋ
nâocmu e mi juzejec. 26 Erâ i sawa mâcne, ŋoŋe ira me ira juhuc qâqâc me
qowi soc moc mi nânʒepieŋ. 27Moc e soc i nâocmu e mi juzejec.”

28 Wofuŋzi Mose ʒiŋuc âzâcnewec: 29 “Go Israe ŋic ʒiŋuc jazac: Moc e
wama bâzi‐ticne Wofuŋtao râeocmu e irec tofane Wofuŋte biŋe qazejec.
30 Ehuc Wofuŋte biŋe alatao rikeeŋgopieŋ i e jahac bafisizejec. Wokemaŋ
â qowi amec siecne hâcne bafisizejec, eme amec siecne i Wofuŋte maio
fenʒoŋkehuc taha râenʒepieŋ. 31Ehame taha bapa ewokemaŋ alatao râeme
ʒaha amec siecnezi Aroŋ â ŋokâfâcne jaŋere biŋe ezejec. 32 Wama bâzire
ŋefacne fâreopec i ine taha bapa râcne tahac enʒepieŋ. 33Ŋefacne fâreopec
i Aroŋ ŋokâfâcne jaŋeraonecmoczi soc tiehuc wokemaŋ rikeocmu ere biŋe
ezejec. 34No Israe ŋic wama bâzi‐jeŋic irecnec amec siecne â ŋefacne nore
biŋe rorâ taha bapa Aroŋ â ŋokâfâcne jarepo. I Israe ŋic jaŋe honerâ iŋuc
erahuc juniŋte epo hâcne. 35 Wofuŋ bâzi rikecneniŋmu irecnec wiac izi
hâcne Aroŋ â ŋokâfâcne jaŋere biŋe ezejec. Iŋuc fuaocte Wofuŋzi taha
bapafâc‐ticne erâ juhuc kiŋaŋ qacneniŋte rowosâec‐jopawec dameŋ ira
hâcne mupaŋkekicne. 36 Israe ŋic jaŋe wiac iŋuc hâcne jare tahac eniŋte
Wofuŋzi taha bapa wokemaŋ rua‐jarembiŋ dameŋ ira mupaŋke‐jarewec.
Jaŋemimiŋzi ɋâric iŋuc erahuc junʒepieŋ.”

37 Qowi bâzi ririke â taha bâzi sâqocne tâtâmire â kiŋ tatara taha â
mumufirie taha erâ wama bâzi irec sâcmutâc iŋuc hâcne fokac. 38 Israe ŋic

jaŋe Sinai mâreŋ sawao Wofuŋ bâzi rikecneniŋtemutâcne‐jarewec dameŋ
ira hâcne sâcmutâc i sasawa Sinai tikio Mose âzâcnemutâc efârewec.

8
Aroŋ â ŋokâfâcne giere mufiriec‐jopakicne
(Wah 29:1–37)

1WofuŋziMose ʒiŋuc âzâcnewec: 2 “Aroŋ â ŋokâfâcne rocjopazemec, erâ
ŋaqi qoruc, wokemaŋ opâ, sâqocne tâtâmire tahare bulimakao, lama ŋicne
jajahec erâ poroŋ goreŋ tâmiric kâdohec i mâmâc rofârezemec. 3 Rofârerâ
kikefuŋ ʒeŋgoma tutumaŋ qoruc bozere motâcko hetumaŋ‐ jopazemec.”
4EmeMose eWofuŋzi âzâcnemutâc ewec irec sâc efârewec, ehame kikefuŋ
jaŋe tutumaŋ qoruc bozere motâcko tumaŋnembiŋ.

5 Ehame Mose e kikefuŋ ʒiŋuc jazawec: “Wofuŋzi wiac kecʒiŋuc enaŋte
mutâcne‐nârewec.” 6Mose e iŋuc jazarâ Aroŋ â ŋokâfâcne ejareme warepie
opâ rua‐jarewec. 7 Rua‐jareme tarame Aroŋ ŋaqi maŋne hecneme hume
umbikazi basanaŋkecnewec. Izi ŋaqi sahacne â qoqonaŋ ŋaqi hecneme
hume qoqonaŋ ŋaqire masecne mizekicne izi hafecnewec. 8 Iŋuc erâ
qâ amecnao qonaŋkecnerâ amecnao dâŋ mumutarare ma jajahec Urim â
Tumim i hâcne râecnewec. 9 Erâ Wofuŋzi Mose mutâcnecnewec irec sâcko
qizecnao du kakambuc moc hecneme huwec â masapu golzi bakicne, eri
hendiŋ tirine hâcne, i ira bohotacneme mamai fowec.

10 Eme Mose e rurua wokemaŋ opâ rorâ tiri boze â maŋnao wiac
fofârewec i ruacnehuc bâtiriwec. 11 Erâ wokemaŋ gâcne alatao tieme
arec 7 ewec. Ehuc alata â giere wiac‐ ticne sasawa erâ opâ pake sâko
ŋeŋenehec i bâtirieocte wokemaŋ ruacnewec wâc. 12 Wokemaŋ gâcne
ine Aroŋ mufirieocte qizecnao hoŋkehuc ruacnewec. 13 Mose e iŋuc erâ
Wofuŋzi mutâcnecnewec irec sâc ehuc Aroŋ ŋokâfâcne ejareme warepie
ŋaqi hejareme hume umbika joma‐jarerâ du hejareme huwec.

14 I tarame sâqocne tâtâmire tahare bulimakao ŋicne mume bafisipie
Aroŋ â ŋokâfâcne jaŋe mejeŋiczi qizecne basanaŋkembiŋ. 15 Iŋuc ehuc
bânduŋkepie Mosezi qâhâmowec. Ehuc socticne rorâ meticnezi alata
ʒuŋene râreckehuc ruacnewec, iŋuc ehuc ʒure ɋaɋackewec. Soc gâcne ine
alata fuŋnao hoŋkewec. E alatare due baocte iŋuc ehuc bâtiriwec. 16 Iŋuc
erâ Mose e wokemaŋ qârurune â bugâpâcnao qârurune fokac erâ râpe
hândâŋ jahecnao wokemaŋzi bohotara fokac i rorâ alatao râeme ʒawec.
17 Bulimakao fârine â sahacne â biucne erâ hone i ine Wofuŋzi Mose
mutâcnecnewec irec sâcko hae râpenao ʒocko râeme ʒafârewec.

18 Eme Mosezi mume qowi bâzi ririkere lama ŋicne bafisipie Aroŋ â
ŋokâfâcne jaŋe qizecne bânduŋkembiŋ. 19EhameMose e qâhâmorâ socticne
alata râreckehuc tie rawec. 20 Izi lama ŋicne hezupie tarameMosezi qizecne
â dâkânedâkâne erâwokemaŋne râeme ʒawec. 21Erâ hobune â kikene opâzi
ʒureme tarame wiac i sasawa iŋuc jaha alatao rome ferâ ʒawec. I Wofuŋzi
Mose mutâcnecnewec irec sâcko hâcne qowi bâzi râeme ʒahuc Wofuŋte
maio âsu biaŋ fuawec.

Mumufirie taha bâzi rikekicne
22EmeMose e lamaŋicnemoc,mumufiriere lamahâcne, imumebafisipie

Aroŋ â ŋokâfâcne jaŋe mejeŋiczi qizecne bânduŋkembiŋ. 23 Ehame Mosezi
qâhâmorâ soc gâcne rorâ Aroŋ hazecɋoŋ‐ticne fâreopec â meneŋgoc‐ticne

fâreopec erâ kike neŋgoc‐ticne fâreopec jaha ruacnewec. 24 I tarame
Aroŋ ŋokâfâcne jowac‐ jopa warepie Mosezi hazecɋoŋ‐ jeŋic fâreopec â
meneŋgoc‐jeŋic fâreopec â kike neŋgoc‐jeŋic fâreopec jaha i soc rua‐
jarewec; soc gâcne ine alata râreckehuc tie rawec. 25 Iŋuc erâ wiac kecʒiŋuc
rofârewec: Wokemaŋ â gecne wokemaŋhec â honao wokemaŋ bohotarâ
fowec â bugâpâcnao qârurune fowec â râpe hândâŋ jajahec â irawokemaŋzi
bohotara fowec erâ ŋefacne fâreopec. 26 Erâ Wofuŋte maio nânâ poroŋ
kâdoc ŋewec irecnec poroŋ goreŋ tâmiric moc â poroŋ wokemaŋhec
rikekicnemoc erâ poroŋ rike dapirekicne imâmâc rorâwokemaŋ â ŋefacne
fâreopec irec faio râewec. 27 Ehuc wiac i sasawa Aroŋ â ŋokâfâcne jaŋere
meo râerâ ejareme Wofuŋte maio fenʒoŋkembiŋ. 28 Eme Mose e mocwâc
mejeŋickonec rorâ alata faio qowi bâzihecmâmâcmumufirie taha eha rike
siŋsiŋkeme Wofuŋte maio âsu biaŋ fuawec. 29 Ehame Mose e amec siecne
rorâ Wofuŋte maio fenʒoŋkewec wâc. Wofuŋzi Mose mutâcnecnewec irec
sâcmumufiriere amec siecne i Mosere biŋe ewec hâcne.

30 Eme Mose e rurua wokemaŋ gâcne â alatao soc fowec irecnec wâc
gâcne rorâ Aroŋ jahacne â ŋaqi‐ticne erâ wâc ŋokâfâcne erâ ŋaqi‐jeŋic
rua‐jarewec. Iŋuc ehuc Aroŋ e jahacne â ŋokâfâcne mâmâc ŋaqi‐jeŋichec
bâtiric‐jopawec.

31 Erâ Mose e Aroŋ â ŋokâfâcne ʒiŋuc jazawec: “Ŋoŋe tutumaŋ qoruc
bozere motâcko qowi biuc rikerâ poroŋ mumufirie kâdocko fokac ihec
mâmâc nânʒepieŋ. No irec hâcne ʒiŋuc mutâcne‐ŋarepo: ‘Aroŋ go â
ŋokâfâcge ŋoŋe nânʒepieŋ.’ 32 Erâ qowi â poroŋ irec tiwâne fome ʒocko
rikenʒepieŋ. 33Ŋoŋe ʒoaŋ gie bapa 7 tutumaŋ qoruc boze moc mi bebehe
ijaha ŋehuc juhapie mumufirie dameŋ‐ ŋeŋic tarazejec; nâŋe mufiriec‐
ŋopahuc juhapene ʒoaŋ 7 taraocmu hâcne. 34 Miŋecgac wiac ekicne i
kiwiric‐ŋeŋic rozore Wofuŋtemicte ekicne. 35Ŋoŋe hâmonʒipiŋteWofuŋzi
mutâcnewec irec sâcko wiac ebac ehuc tutumaŋ qoruc bozere motâcko
ŋafe ʒoaŋ ŋehuc juhapie ʒoaŋ 7 tarazejec; dâŋ iŋuc hâcne ŋazapemurâ
mutâcne‐narekicne.” 36 Eme Aroŋ â ŋokâfâcne jaŋe Wofuŋzi Mose dâŋ
mutâcnecnewec i jazame reŋke‐fârembiŋ.

9
Aroŋzi fuŋkerâ bâzi rikewec

1 Ʒoaŋ gie bapa namba 8 maickeme Mosezi Aroŋ â ŋokâfâcne erâ Israe
soŋaŋ micne hetumaŋ‐jopa‐fârewec. 2 Ehuc Aroŋ ʒiŋuc âzâcnewec: “Go
bulimakao motecnezi ŋicne biaŋne moc sâqocne tâtâmire tahare biŋe,
erâ lama ŋicne biaŋne moc qowi bâzire biŋe rocjofarâ Wofuŋte maio
bâzi rikec‐ jofazemec. 3 Ehuc Israe ŋic ʒiŋuc jazazemec: ‘Ŋoŋe noniŋ
ŋicne moc sâqocne tâtâmire tahare biŋe rorâ bulimakao motecne â lama
biaŋne jara‐jekic wâŋ ekicne i qowi bâzire biŋe rocjofanʒepieŋ. 4Wofuŋte
maio wama bâzi rikeniŋte bulimakao ŋicne moc â lama ŋicne moc
rocjofanʒepieŋ, erâ taha bâzi i wokemaŋhec bâsifuckenʒepieŋ; Wofuŋ e
miŋecgac maic‐ŋopaocmu hâcne.’ ” 5 Eme Mosezi wiac mutâcne‐jarewec
irec sâc tutumaŋ qoruc bozeo bafisipie kikefuŋ sasawa jaŋeWofuŋtemaio
tumaŋne‐fârembiŋ. 6 Ehame Mosezi ʒiŋuc jazawec: “Wofuŋ e huriri qâreŋ‐
ticnezi fua‐ŋareocmurâ iŋuc hâcne eniŋtemutâcne‐ŋarewec.” 7Mose e iŋuc
murâ Aroŋ ʒiŋuc âzâcnewec: “Go alata maickehuc sâqocne tâtâmire taha â

qowi bâzige rikehuc gahacne â wiacfâcge ŋaŋacne kiwiric rozemec. Izi ine
Wofuŋzi mutâcnewec irec sâcko ŋic ŋokac jaŋere taha bahuc kiwiric‐jeŋic
wâc rozemec.”

8 Eme Aroŋ e alata maickehuc e jahacne biŋe sâqocne tâtâmire tahare
bulimakao motecne moc qâhâmowec. 9 Ehame ŋokâfâcne jaŋe soc râcnepie
memotec‐ticne ira âke uruckerâ alata ʒuŋene ruacnewec, soc tiwâne ine
alata fuŋnao hoŋkewec. 10Sâqocne tâtâmire taharewokemaŋ â râpe hândâŋ
erâ bugâpâcte qârurune i ine Mose mutâcnecnewec irec sâcko alatao râeme
ʒawec. 11 Biucne â sahacne ine hae râpeo ʒocko rikewec.

12 Aroŋ e iŋuc erâ qowi tahare biŋe qâhâmowec; ehame ŋokâfâcne jaŋe
soc râcnepie alata râreckehuc tie rawec. 13 Eme jaŋe qowi bâzi i dâkâne
dâkâne erâ qizecne wâc râcnepie alata faio râeme ʒawec. 14 Ehame hobune
â kikene opâzi ʒurerâ qowi bâzihecmâmâc alata faio râeme ʒawec.

15 Ʒafâreme ŋic ŋokac jaŋere taha ʒiŋuc râewec: E qanaŋ e jahacne biŋe
sâqocne tâtâmire taha râewec irec sâc jaha ehuc noniŋ ŋicne rorâ ŋic ŋokac
jaŋere biŋe sâqocne tâtâmire taha rikewec. 16 Erâ mumutâc‐ticne fowec
irec sâcko qowi bâzi rikewec wâc. 17 Erâ taha bâzi mâmâc râewec, ehuc
me fufusuc jaha alata faio furictere qowi rikewec ijaha ʒuhuckerâ râeme
ʒawec.

18Eme Aroŋ e bulimakao â lama ŋicne ŋic ŋokac jaŋere biŋewama bâzire
qâhâmowec, ehame ŋokâfâcne jaŋe soc râcnepie alata râreckehuc tiewec.
19 Bulimakao â lama jahere wokemaŋ me gecne wokemaŋhec â qârurune
honao mecne, râpe hândâŋko mecne, erâ bugâpâcnao mâmâc bohotarâ
fokac 20 i hâcne amec siec‐jekicko ropie feme alatao râeme ʒawec. 21 Amec
siecne â ŋefacne fâreopec i ine Mosezi mutâcnecnewec irec sâcko Wofuŋte
maio fenʒoŋkehuc taha râewec.

22 Aroŋ e iŋuc erâ mejahec‐ ticne ŋic ŋokac jaŋeraopec bâfeŋnehuc
jambuŋ‐jopawec. Iŋuc erâ sâqocne tâtâmire taha â qowi bâzi erâ wama
bâzi rike‐fârerâ wahawec. 23 Eme Mose â Aroŋ jahe tutumaŋ qoruc bozeo
raʒipic. Izi risie wefurâ ŋic ŋokac jambuŋ‐jopapire Wofuŋte huriri qâreŋzi
ŋic ŋokac sasawa jaŋerao fua taniŋkewec. 24 Ehame Wofuŋtaonec ʒoc
bâruŋzi fuarâ qowi bâzi â wokemaŋ alata faio fowec i ʒâseŋkewec. Eme
ŋic ŋokac jaŋe wiac i honerâ ʒeri ehuc fodape‐fârembiŋ.

10
Nadaba â Abihu jahe bahac bâfuapic

1 Aroŋ ŋokâ jahec‐ ticne Nadaba â Abihu jahe hosâc âsu ririkere
ʒocrâqâc rorâ ʒoc ʒakicne â hosâc âsure wâcwiac râepic. Erâ Wofuŋzi mi
mutâcne‐jacteha ere maio ʒoc furune rikepire gâpârewec. 2 Iŋuc epire
Wofuŋte ʒocbâruŋzi fuarâ mai‐ ticnao ʒâhâmoc‐jofawec. 3 Iŋuc fuame
Mosezi Aroŋ ʒiŋuc âzâcnewec: “Wofuŋzi dâŋ ʒiŋuc muwec irec fârine
fuakac hâcne: ‘Norao qohotahuc jueŋgopieŋ jaŋerao tiri juju‐nanere fuŋne
bataniŋkepe ŋic ŋokac jaŋerao huriri qâreŋ‐nane fua taniŋkezejec.’ ” Iŋuc
mume Aroŋ e mâc fâsâerâ domawec.

4 Eme Mose e Aroŋ wawa‐ ticne Uʒiele ŋokâ jahecne Misae â Elizafaŋ
jahe wira‐ jacterâ ʒiŋuc jasawec: “Ŋohe âgo jahec‐ ŋekic jahere qâŋɋâŋ
tiri bozeonec hae râpeo reŋjofa hunic.” 5 Iŋuc mume jahe rarâ qâŋɋâŋ
jahe ŋaqi‐jekiczi foŋjofarâ Mosezi mutâcne‐jactewec irec sâcko hae râpenao

reŋjofa hupic. 6 Eme Mose e Aroŋ â ŋokâ jahec‐ ticne Eleaʒa â Itama
jaŋe ʒiŋuc jazawec: “Ŋoŋe hâmonʒipiŋte â Wofuŋzi kikefuŋ aaric mana‐
jarezacte qizec susuc‐ ŋeŋic behepie mi ʒorazejec â ŋaqi‐ŋeŋic wâc mi
bâsuckenʒepieŋ. Qomâfâc‐ŋeŋic Israe kikefuŋ hâcne jaŋe ine Wofuŋzi
manaha ʒoc fuarâ ŋic jahe ʒâseŋ‐jofawec irec ki soŋgâŋ ezomurâ enʒepieŋ.
7ŊoŋeWofuŋziwokemaŋ rua‐ŋarewecte,me hâmonʒipiŋte tutumaŋ qoruc
bozere motâc beherâ mi hunʒepieŋ.” Eme Mosere dâŋ reŋkehuc iŋuc
embiŋ.

Taha bapa jaŋere sâcmutâc gâcne
8 Eme Wofuŋ e Aroŋ dâŋ kecʒiŋuc muhuc âzâcnewec: 9 “Go mecne,

ŋokâfâcge mecne, ŋoŋe hâmonʒipiŋte tutumaŋ qoruc bozeo raʒizo murâ
waiŋ me opâ sanaŋ gâcne moc mi nânʒepieŋ; dâŋsanaŋ i mimiŋzi ɋâric
bajunʒepieŋ. 10Ŋoŋewiac tirine â omane erâ wiac ɋaɋacne â wâwânâŋhec
i ʒâŋitarâ mana wosâenʒepieŋ. 11 Ehuc noni Mose dâŋsanaŋ âzâcnemutâc
epe mufua‐ŋarewec i Israe ŋic ŋokac qazu‐jare‐fârenʒepieŋ.”

12 Eme Mose e Aroŋ â ŋokâfâcne jaŋeraonec jajahec sawa jupic, Eleaʒa â
Itama jaŋe ʒiŋuc jazawec: “Ŋoŋe taha bâzi Wofuŋte biŋe rikepie tiwâne
foekac i wâc tirine jâmbâŋ ekacte rorâ alata heririŋko goreŋ tâmiric
nânʒepieŋ. 13 I Wofuŋte biŋe rikekicnaonec go â ŋokâfâcge ŋoŋere biŋe
qakicnere tiri haeo nânʒepieŋ. No iŋuc hâcnemutâcne‐narekicne. 14Amec
siecne fenʒoŋkekicne â ŋefacne bâzi rikekicne i go mecne â ŋokâfâcge
mecne erâ otâfâcge jaŋehecmâmâcfic hae ɋaɋacnemockonânʒepieŋ. Wiac
i hâcne Israe ŋic ŋokac jaŋere wama bâzionec go â ŋokâfâcge ŋoŋere biŋe
qakicne. 15 Ŋefacne bâzi rikeeŋgopieŋ â amec siecne fenʒoŋkeeŋgopieŋ i
Wofuŋtemaio fenʒoŋkehuc taha baniŋtewokemaŋ ʒocko rikeeŋgopieŋ ihec
mâmâc bafisinʒepieŋ. Eme Wofuŋzimutâcnewec irec sâcko go â ŋokâfâcge
ŋoŋere biŋe erâ fohuc juzejec.”

16Mose e iŋuc murâ sâqocne tâtâmire tahare noniŋ irec aijakic jaha mu
wioc ewec. Ehuc, biac râepie ʒajec, iŋucmanarâ Aroŋ ŋokâfâcne jaŋeraonec
jajahec jupic, Eleaʒa â Itama jahe aaric mana‐ jactehuc ʒiŋuc jasawec:
17 “Ŋohe sâqocne tâtâmire taha i wemocte tiri haeomi nâpirec? I wiac tirine
jâmbâŋ hâcne, erâ Wofuŋte maio kikefuŋ jaŋere kiwiric rohuc kiŋjeŋic
âsickenicte ŋacte taha ekicne. 18Manakopirec, socticne i tiri boze maŋnao
mi bafekicne. No mutâcne‐ŋactepo irec sâcko tiri bozeo nâpire muzac
sâckezac. 19 Iŋuc mume Aroŋzi Mose ʒiŋuc âzâcnewec: Manakic, jahe
miŋecgac Wofuŋte maio sâqocne tâtâmire taha â qowi bâzi‐jekic rikepirec,
ehame sifuwiac hâhâwicne keci fua‐narejec. Memiŋecgac sâqocne tâtâmire
taha nâpemuzacWofuŋtemaio sâckezacme?” 20EmeMose e dâŋ i manarâ
maname fâsâewec.

11
Wipe qowi ɋaɋacne â wâwânâŋhec jaŋere dâŋ
(Sâc 14:3–21)

1 Eme Wofuŋzi Mose â Aroŋ ʒiŋuc jasawec: 2 “Ŋohe Israe ŋic
ŋokac kecʒiŋuc jazazepirec: Ŋoŋe mâreŋko qowi juraŋgopieŋ jaŋeraonec
gâcne kecʒiŋuc nâcjopazo murâ nâcjopanʒepieŋ. 3 Kike râqâc‐jeŋic
fâucke‐hâmokicne fuambiŋ â nânâ ŋâc hepie wefume nâeŋgopieŋ i
jaŋe sâcne nâcjopaniŋmu. 4 Kike râqâc‐jeŋic fâuckekicne fuambiŋ me

nânâ ŋâc hepie wefume nâeŋgopieŋ jaŋeraonec sifu kecʒiŋuc jaŋe mi
nâcjopanʒepieŋ: Kamele e nânâ ŋâc heme wefume nâekac, mâc kike
râqâc‐ticne mi fâuckekicnere manacnepie wâwânâŋhec ezejec. 5 Erâ qowi
moc ʒâŋene roki beʒe e nânâ ŋâc heme wefume nâekac, mâc kike
râqâc‐ticne mi fâuckekicnere manacnepie qowi wâwânâŋhec ezejec. 6 Me
qowi moc ʒâŋene hea, e nânâ‐ticne ŋâc heme wefume nâekac, mâc kike
râqâc‐ticne mi fâuckekicnere manacnepie wâwânâŋhec ezejec. 7 Erâ bec e
kike râqâc‐ticne fâuckekicne,mâc nânâ nâhuc ŋâcmi heekacte manacnepie
wâwânâŋhec jaha ezejec. 8 Qowi i jaŋere hâcne manapie wâwânâŋhec eha
mi nâcjopanʒepieŋ â qâŋɋâŋ‐jeŋic ba bâuac wâcmi enʒepieŋ.

9 “Opâo qowi juŋgopieŋ gâcne kecʒiŋuc nâcjopazomurâ nâcjopanʒepieŋ:
Hâwecko me opâo qowi dipa â garac‐jeŋichec sasawa juŋgopieŋ jaŋe sâcne
nâcjopaniŋmu. 10 Qowi wiac gâcne gâcne hâwecko me opâo dipa â garac
tâmiric gerec gerec bahuc juŋgopieŋ jaŋere ine manapie wiac mamakâcne
ezejec. 11 Eme jaŋe mamakâcne jaha juhapie biuc‐ jeŋic mi nânʒepieŋ â
qâŋɋâŋ‐jeŋic honepie mamakâcne jaha ezejec. 12 Opâ qowi dipa â garac
tâmiric sasawa honec‐jopapie mamakâcne efârenʒepieŋ.

13 “Wipe jaŋeraonec ine kecʒiŋuc jaŋere mamakâc‐ŋopame mi
nâcjopanʒepieŋ, jaŋe wiac mamakâcne hâcne. Tucwipe, mombaŋ, keŋ,
14 bicqâreŋ, mebâroŋ â wipe iŋucne gâcne, 15 kâec kâec â wipe iŋucne
gâcne, 16 qera, ŋafe wipe, kâte kaiŋɋaŋ, piʒu piʒu â wipe iŋucne gâcne,
17 bioc bioc, gararaweŋ, ɋâreŋ hâmoc, 18mebâ, baro gâgâpâc, qeri, 19 qeʒo,
baro qaŋqaŋ, bikuaŋ erâ mindi mindi.

20 “Gisic wiac fafakec‐jeŋichec â mekike‐jeŋic 4‐zi rac warec eeŋgopieŋ
jaŋere manapie wiac mamakâcne jaha ezejec. 21 Mâc gisic wiac gâcne
fakec‐ jeŋichec â mekike‐ jeŋic 4‐ zi rac warec eeŋgopieŋ erâ kike‐ jeŋic
gâcnezi mâreŋko tara he ehuc raeŋgopieŋ jaŋe ine nâcjopazo murâ sâcne
nâcjopaniŋmu. 22Ʒiŋuc jaŋe sâcne nâcjopaniŋmu hâcne: Hâpic fuŋne fuŋne,
ɋâuc bisirec fuŋne fuŋne, ɋirikiŋ fuŋne fuŋne, erâ hefuac fuŋne fuŋne.
23Gisicwiac gâcne gâcne fakec‐jeŋichec âmekike‐jeŋic 4 jaŋere inemanapie
wiac mamakâcne ezejec.

24 “Ŋoŋe qowi â gisic iŋucnenâhucwâwânâŋhec eniŋmuhâcne; ememoc e
qâŋɋâŋ‐jeŋic ba bâuac ehucwâwânâŋhec erâ juha hae ŋafeocmu. 25Memoc
e qâŋɋâŋ‐jeŋic tofane moc rorâ baraocmu e ŋaqi‐ticne ʒurezejec, e jahacne
ine wâwânâŋhec erâ juha hae ŋafeocmu. 26Qowi kike râqâc‐jeŋic dâkâpeaŋ
fâuckekicne fuambiŋ, me nânâ nâhuc ŋâc mi heeŋgopieŋ jaŋere manapie
wâwânâŋhec ezejec. Irecmoc e ba bâuac ejarerâwâwânâŋhec eocmu. 27Erâ
qowi me kike tape‐ jeŋic 4‐ zi rac warec eeŋgopieŋ jaŋere wâc manapie
wâwânâŋhec ezejec. Ehame moc e qâŋɋâŋ‐jeŋic ba bâuac ejareocmu e
wâwânâŋhec erâ juha hae ŋafeocmu. 28 Me moc e qâŋɋâŋ‐jeŋic rorâ
baraocmu e ŋaqi‐ticne ʒurezejec, e jahacne ine wâwânâŋhec erâ juha hae
ŋafeocmu. Ŋoŋe qowi iŋucne hâcne honec‐jopapie wâwânâŋhec enʒepieŋ.

29 “Wiac kecʒiŋuc jaŋe mâreŋko guru sâko jueŋgopieŋ jaŋere wâc
manapie wâwânâŋhec ezejec: Qâqâto, ʒuc, fârio fuŋne fuŋne, 30 râoŋ,
gugume, rekâ, gurac erâ kambarec. 31 Qowi piic piic i jaŋere hâcne
manapie wâwânâŋhec ezejec, ehame ŋicmoczi qâŋɋâŋ‐jeŋic ba bâuac ehuc
wâwânâŋhec erâ juha hae ŋafeocmu. 32 Me qâŋɋâŋ‐jeŋiczi wiac moc jâczi
bakicne, me ŋaqi, me qowi sahac, me târu, me giere wiac i me i he heuac

ejareme wâwânâŋhec eniŋmu. Irec wiac iŋucne i opâo râepie hurâ foha
hae ŋafeme ɋaɋackezejec. 33 Me qowi iŋucnezi hapecko me kuʒio hume
wiac maŋnao fokac izi wâwânâŋhec eme kuʒi qanʒaŋnenʒepieŋ. 34 Hapec
iŋucnao opâ fokac i nânâ faio hesiepie wâwânâŋhec eocmu, me hapec
irecnec opâ nâpiewâwânâŋhec jaha eocmu. 35Me qâŋɋâŋ‐jeŋicmoczi waha
qahuc wiac i me i he heuac ecneme wâwânâŋhec eocmu. Irec nânâ ʒaza
qânâ nombâŋ me ʒafe he heuac ejacteme hezuc hemasec ejactenʒepieŋ.
Jahe wâwânâŋhec epicte honec‐jofapie wâwânâŋhec jaha ezepirec. 36Qowi
iŋucne moczi opâ ʒâŋeo me opâ nombâŋko hume opâzi sifu ɋaɋacnea
foocmu; mâc qowi opâo hukicne i ŋic moczi ba bâuac ehuc wâwânâŋhec
eocmu. 37 Me qowi i jaŋere qâŋɋâŋte dâkâne moczi hândâŋ titiere biŋe
râekicne irec fainao ferâ heuame hândâŋ izi sifu ɋaɋacne foocmu. 38 Mâc
hândâŋ i qanaŋ opâ hehapie ʒâhec qâŋɋâŋ iŋucnezi heuame ine manapie
wâwânâŋhec ezejec.

39 “Qowi nâcjopaniŋtemana‐ŋarekicne jaŋeraonecmoc hâmome ba bâuac
ecneniŋmu inewâwânâŋhec erâ juhapie hae ŋafezejec. 40Meŋicmoc e qowi
hâmocne i nâocmu e ŋaqi‐ticne ʒurerâ wâwânâŋhec erâ juha hae ŋafezejec.
Memoc e qowi hâmokicne rorâ baraocmu e wâc iŋuc jaha ŋaqi‐ticne ʒurerâ
e jahacne wâwânâŋhec erâ juhame hae ŋafezejec.

41 “Gisic wiac piic piic mâreŋko gerec gerec bahuc jueŋgopieŋ jaŋe
wiac mamakâcne eŋgopieŋte mi nâcjopanʒepieŋ. 42 Qowi wiac foforâ
jueŋgopieŋ me mekike‐jeŋiczi babarâ raeŋgopieŋ me mekike‐jeŋic bocjaha,
erâ wiac sasawa mâreŋ faio gerec gerec bahuc jueŋgopieŋ jaŋe wiac
mamakâcne eŋgopieŋte mi nâcjopanʒepieŋ. 43 Ŋoŋe wiac gerec gerec
bahuc jueŋgopieŋ jaŋe ba bâuac ejarehuc mi makârenʒepieŋ, ŋoŋe juju‐
ŋeŋic hegâpârenʒipiŋtewiac i ba bâuac ejarehucwâwânâŋhecmi enʒepieŋ.
44 No Wofuŋ Anutu‐ ŋeŋic jukopac hâcne, no tiri jukopacte ŋoŋe juju‐
ŋeŋic bâtirihuc tiri jaha junʒepieŋ. Ŋoŋe mâreŋko wiac gerec gerec bahuc
jueŋgopieŋ jaŋe ba bâuac ejarehuc wâwânâŋhecmi enʒepieŋ. 45NoWofuŋ‐
ŋeŋiczi Anutu‐ŋeŋic jupemurâ Aigita mâreŋkonec jowac‐ŋopa wefupo, irec
no tiri jukopacte ŋoŋe tiri jaha erâ junʒepieŋ.”

46 Dâŋ ʒizi wipe qowi â wiac jujune sasawa opâo me mâreŋko gerec
gerec bahuc jueŋgopieŋ jaŋere sâcmutâc. 47 Ŋoŋe wiac wâwânâŋhec â
ɋaɋacne me qowi gâcne nâniŋte me mi nâniŋte muŋarekicne i ʒâŋitarâ
mana wosâec‐jopaniŋte dâŋ i hâcne râe‐ŋarekicne.

12
Ŋokac jaŋere sâcmutâc dâŋ

1 Wofuŋzi Mose dâŋ kecʒiŋuc âzâcnewec: 2 “Go Israe ŋic ŋokac ʒiŋuc
jazazemec: Ŋokac moczi kogoc kiweckerâ motec roocmu irec faicnao
wâwânâŋhec juha ʒoaŋ gie bapa 7 tarazejec; mosa dameŋ‐ticnao soc rohuc
wâwânâŋhec ewec irec sâc jaha juzejec. 3 Eme ʒoaŋ gie bapa namba
8 maickeme motec e sahac tofa‐ ticne hetâcnenʒepieŋ. 4 Eme ŋokac e
tâpiri‐ticne mocwâc fuaocte ʒoaŋ gie bapa 33 ficko ŋehuc juzejec, e wiac
tirine ba bâuac mi ehuc â tirificko wâc mi fefe mâc ŋehuc juha ɋaɋacne
juju dameŋ‐ ticne mocwâc maickezejec. 5 Me ŋokac e kogoc kiweckerâ
naru roocmu irec faicnao wâwânâŋhec juha sonda 2 tarazejec, e mosa
dameŋ‐ticnao soc rohuc wâwânâŋhec ewec irec sâc jaha juzejec. Eme irec



TAHA BAPARE SÂCMUTÂC 12:6 144 TAHA BAPARE SÂCMUTÂC 13:17

faicnao ʒoaŋ gie bapa 66mâcŋehuc juha ɋaɋacne juju dameŋ‐ticnemocwâc
maickezejec.

6 “Ŋokac e naru me motec roocmu irec faicnao taha bapa tutumaŋ qoruc
bozere motâcko juekac erao taha râezejec, ine lama moc jara‐ticne wâŋ
ekicne i qowi bâzi tahare biŋe â hapâ me buni moc ine sâqocne tâtâmire
tahare biŋe râezejec. 7 Eme taha bapa e wiac i Wofuŋte maio taha bahuc
ŋokacte kiwiric rozejec, ehame ŋokac e soc rohuc wâwânâŋhec juweczi
ɋaɋackezejec. Ŋokac naru me motec roocmu ere sâcmutâc dâŋ iŋuc hâcne
fokac. 8Me lama moc mi jucneŋgopieŋko ine hapâ jajahec me buni jajahec
rocjofarâ moc qowi bâzi tahare biŋe â moc sâqocne tâtâmire tahare biŋe
râezejec. Ehame taha bapazi taha bahuc kiwiric rocneme ɋaɋackezejec.”

13
Wicsanaŋte sâcmutâc dâŋ

1 Wofuŋ e Mose â Aroŋ ʒiŋuc jasawec: 2 “Ŋic moc e sahac‐ ticne
siwiŋneocmu me pupucneocmu me waec fuacneocmuzi ʒâhec wicsanaŋ
ecneme taha bapa Aroŋ me ŋokâfâcne jaŋeraonec taha bapa moc erao
jowa ranʒepieŋ. 3 Eme taha bapa e ŋic sahac ʒâwâ‐ ticne qaŋqaŋ eme
me sahac‐ ticne biac dockeme honerâ muzejec, i wicsanaŋ hâcne. Taha
bapa e ŋic iŋuc hone manac ecnerâ ʒiŋuc âzâcnezejec: Go wâwânâŋhec.
4 Mâc sahaczi dockerâ wic mi ehuc mâc qeueocmu, me sahac ʒâwâ‐ticne
qaŋqaŋ mi eme taha bapazi ŋic e ficko râeme ŋehuc juha ʒoaŋ gie bapa 7
tarazejec. 5 Eme ʒoaŋ gie bapa namba 7 ira ine taha bapazi ŋic mocwâc
hone manac ecneme wic biac mi fuame ine ʒoaŋ gie bapa 7 ʒuhuckerâ
ficko ŋeoctemuzejec. 6Eme dameŋ i tarame hone manac ecneme wiczi fua
sokac mi eme taha bapazi ŋic ʒinuc âzâcnezejec: Sahacge ɋaɋacnea fokac,
i mâc pupucne rakac; eme ŋic e ŋaqi qoruc‐ticne ʒure‐fârerâ ɋaɋacne jaha
juzejec. 7 Eme ŋic e taha baparao fuaocmu irec faicnao wiczi sokame ine
taha bapa mocwâc fuacnezejec. 8 Eme taha bapazi mocwâc hone manac
ecnehuc, wiczi fua sokac ewec, iŋuc honerâ ʒiŋucmuzejec: Ŋic e wicsanaŋ
fuacnekacte wâwânâŋhec ekac.

9 “Ŋic moc wicsanaŋ ecneme taha baparao jowa ranʒepieŋ. 10 Eme taha
bapazi hone manac ecnezejec. Ehame sahac‐ ticne tamaehuc siwiŋneme
sahac ʒâwâ‐ ticne qaŋqaŋ ewec, eme sisiwiŋ fokac ira biuczi hâckerâ
ŋeme honerâ ʒiŋuc manazo: 11 I wicsanaŋ raŋɋane, irec taha bapa
e, ŋic go wâwânâŋhec jukomec, iŋuc âzâcnerâ ficko mi râezejec; ŋic e
biac wâwânâŋhec ekac hâcne. 12 Me wicsanaŋzi fua sawec erâ sahac‐
ticne sasawa qizecnaonec fuŋkerâ wahaku kikenao tarakac i sâcke‐fâreme
13 taha bapazi hone manac ecnezejec. Eme wicsanaŋzi sahac‐ ticne
sâcke‐fârewec, iŋuc honerâ ʒiŋuc âzâcnezejec: Go ɋaɋackekomec. Wiczi
qaŋqaŋ efârewecte ŋic e ɋaɋackekac hâcne. 14 Me biuczi erao hâckerâ
ŋeme ʒiŋuc manazo: Ŋic e wâwânâŋhec. 15 Eme taha bapa e hone manac
ecnerâ ʒiŋuc âzâcnezejec: Go wâwânâŋhec ekomec. Wicsanaŋ fokacte
biuc hâckekicnezi wâwânâŋhec ekac. 16 Me biuc hâckekicnezi qaŋqaŋ eme
ŋic e taha bapa mocwâc fuacnezejec. 17 Eme taha bapazi hone manac
ecnehuc, wic i biac qaŋqaŋ efârewec, iŋuc honerâ ʒiŋuc âzâcnezejec: Go
ɋaɋackekomec hâcne.

18 “Me ŋic mocte sahacko wicʒâhâc tackekicnao 19 sisiwiŋ hawarine
qaŋqaŋ me gogowac moc fuame taha bapa jâutunʒepieŋ. 20 Eme taha
bapazi hone manac ezejec. Ehame sahac‐ ticne biac dockeme sahac
ʒâwâ‐ ticne qaŋqaŋ eme taha bapazi honerâ ŋic ʒiŋuc âzâcnezejec: Go
wâwânâŋhec ekomec, i wicʒâhâczi juku wicsanaŋ ewec hâcne. 21Me sahac
ʒâwâzi qaŋqaŋ mi eme â sahac‐ticnezi biac mi dockeha taha bapazi honerâ
ficko râeme ŋehuc juha ʒoaŋ gie bapa 7 tarazejec. 22Ehame wiczi mesahac‐
ticne gâcne sâcke‐fâreme taha bapazi ʒiŋuc âzâcnezejec: Go wâwânâŋhec
ekomec, wicgezi wicsanaŋ ekac hâcne. 23 Me wiczi mi sokame ine ʒiŋuc
muzo: Wicʒâhâcte râfâ sawa eme taha bapazi fâsâcne jukomec, iŋuc
âzâcnezejec.

24 “Me ŋic mocte sahac ʒoczi ʒame pârâckerâ gowaeme qaŋqaŋ erâ
foocmu, 25 ine taha bapazi honemanac ezejec. Ehame sahac ʒâwâzi qaŋqaŋ
eha sahac‐ticne dockeme ʒiŋuc manazo: I wicsanaŋ hâcne, ʒoczi ʒakicnao
fuawec. Eme taha bapazi ʒiŋuc âzâcnezejec: Go wicsanaŋ fua‐garekacte
wâwânâŋhec ekomec hâcne. 26 Me sahac ʒâwâzi qaŋqaŋ mi ewec, me
sahaczi biac mi dockehuc mâc bâŋeŋkeme taha bapazi honerâ ficko râeme
ŋehuc juha ʒoaŋ gie bapa 7 tarazejec. 27Eme ʒoaŋ gie bapa namba 7 ira taha
bapazi ŋic e hone manac ecnezejec. Ehuc wic i fua sokac eme honerâ ʒiŋuc
âzâcnezejec: Go wicsanaŋ fua‐garekacte wâwânâŋhec ekomec. 28Me wic i
mârâc fowec ijaha fohuc mi sosoka mâc gowaeme ʒiŋucmuzo: Ʒocbâruŋzi
ʒame siwiŋnewec. Irec taha bapa e ŋic ʒiŋuc âzâcnezejec: Ʒocte râfâ sawa
ekacte ɋaɋackekomec.

29 “Eme ŋic me ŋokac moc utunao me mecqaŋeŋnao wic moc fuacneme
30 taha bapazi wic i honezejec. Ehame sahac‐ticne dockeha sahac ʒâwâne
bâŋeŋkeme taha bapazi ŋic ʒiŋuc âzâcnezejec: Utugao me mecqaŋeŋgao
wic fua‐garekac i wicsanaŋ ekacte wâwânâŋhec ekomec. 31 Me sahaczi
biac mi dockeha â sahac ʒâwâzi gâgâpâcmocwâcmi ehuc bâŋeŋkeme taha
bapazi wicte fuŋne iŋuc honerâ ŋic wichec e ficko râeme ŋehuc juha ʒoaŋ
gie bapa 7 tarazejec. 32 Eme ʒoaŋ gie bapa namba 7 ira taha bapazi i
mocwâc honezejec. Eme wiczi soka ŋedâmârec mi ewec, me sahac ʒâwâzi
bâbâŋeŋ mi fuame â wiczi mi dockeme 33 ine ŋic e mecʒâwâ hehuc wicko
ine mi hezejec. Ehame taha bapazi ŋic wichec e ficko râeme ʒoaŋ gie bapa
7 ʒuhuckerâ ŋezejec. 34 Eme ʒoaŋ gie bapa namba 7 ira taha bapazi wic
honezejec. Ehamewiczi soka ŋedâmârecmi eme â sahaczi wâcmi dockeme
taha bapazi ŋic ʒiŋuc âzâcnezejec: Go ɋaɋackekomec. Iŋuc âzâcneme
ŋic e qoruc wiac‐ ticne ʒure‐ fârerâ ɋaɋacne juzejec. 35 Me irec faicnao
wicticnezi mocwâc soka ŋedâmârec eme 36 taha bapazi honezejec. Ehuc
fua sawec ewecko ine sahac ʒâwâ bâbâŋeŋte ʒâŋemi fihuc mâc ʒiŋuc sawa
âzâcnezejec: Go wâwânâŋhec jukomec. 37 Me wic sâfirune mârâc fowec
ijaha foha sahac ʒâwâ gâgâpâc mocwâc fuame honerâ ʒiŋuc muzo: Wiczi
somiekacte ŋic e ɋaɋackekac. Eme taha bapazi ʒiŋuc âzâcnezejec: Go
ɋaɋackekomec.

38 “Me ŋic me ŋokac moc sahac‐ ticnao ɋâɋâfoŋ fuame 39 taha bapazi
honezejec. Ehame sahac‐ticnao ɋâɋâfoŋ fuakaczi qaʒueme ʒiŋuc manazo:
Wic omanezi sawa fuakacte ŋic e ɋaɋackekac.

40 “Ŋic moc qizec susuc‐ ticne waha‐ fâreme utu pârâc eocmuzi sifu
ɋaɋacne juocmu. 41 Me ŋic moc e qizec susuc‐ticne mai‐ticnao me naki‐

ticnao domakac izi waha‐fârememai pârâc erâ sifu ɋaɋacne juocmu. 42Me
utu pârâc me mai pârâc‐ticnao sahaczi bâruŋkeme ʒiŋuc muzo: Utu pârâc
me mai pârâc‐ticnao wicsanaŋ fuakac hâcne. 43 Iŋuc fuame taha bapazi
honezejec, ehame sisiwiŋ bâbâroŋ fuakac i sahacko wicsanaŋ fuaekac irec
sâc eme ʒiŋuc manazo: 44 Ŋic e wicsanaŋhec ehuc wâwânâŋhec ekac.
Irec wicsanaŋzi qizec‐ticnao fuakacte taha bapazi ʒiŋuc âzâcnezejec: Go
wâwânâŋhec ekomec.

45 “Ŋic moc wicsanaŋ ecneocmu e ŋaqi suckekicne heme hume juzejec,
erâ qizec susuc‐ ticne beheme ʒorazejec. Ehuc mecʒâwâ‐ ticne faicpec
bâsoŋkerâ ʒiŋuc muhuc owackezejec: Wâwânâŋhec, wâwânâŋhec. 46 E
wicsanaŋ focneocmu sâc wâwânâŋhec jaha juocmu. Erâ wâwânâŋhec
ekacte hae râpenao bucticne juzejec.

47 “Ŋaqi ʒâwânehec me ʒâwâ tâmiric 48 â qoruc wiac ʒâwânehec me ʒâwâ
tâmiric, erâ qowi sahacmewiac gâcne qowi sahaczi bakicne 49 i gukuckehuc
qondaŋ qarâ gufeme honerâ taha bapa jâutunʒepieŋ. 50 Eme taha bapazi
honerâ ŋaqi qoruc gukuckekicne i ficko râeme foha ʒoaŋ gie bapa 7
tarazejec. 51 Ehame ʒoaŋ gie bapa namba 7 ira mocwâc honezejec. Eme
gukuczi ŋaqi qoruc me qowi sahac me wiac gâcne qowi sahaczi bakicne
i sâcke‐fâreme honerâ ʒiŋuc manazejec: I wiac repicnezi wâwânâŋhec.
52 Iŋuc manarâ ŋaqi qoruc ʒâwânehec me ʒâwâ tâmiric â wiac gâcne qowi
sahaczi bakicne i ʒocko rikezejec.

53 “Me taha bapa e ʒiŋuc mecne honeocmu: Gukuczi ŋaqio me qoruc
wiacko me wiac qowi sahaczi bakicnao mi sawewec. 54 Iŋuc honerâ wiac
gukuckekicne i ʒureniŋtemutâcne‐jarezejec, ʒurepie ficko râeme foha ʒoaŋ
gie bapa 7 tarazejec. 55 Eme wiac gukucnehec ʒurekicne i taha bapazi
mocwâc honezejec. Eme gukuczi mi sawewec â hawari‐ ticne wâc mi
hetikiewec, iŋuc honerâ sifu ʒiŋuc manazejec: I wâwânâŋnehec ekac. Irec
gukuczi ŋifec fuame ʒocko rikezemec.

56 “Me wiac gukucnehec ʒurepie gowaeme taha bapazi honerâ ŋaqi me
qowi sahac me qoruc tofane gukuckewec i bâsuckerâ behezejec. 57 Eme
ŋaqio me qoruc wiacko me wiac gâcne qowi sahaczi bakicnao mocwâc
saweme gowiac gukuckekicne hâcne ʒocko rikezemec. 58Meŋaqime qoruc
wiac me wiac gâcne qowi sahaczi bakicne i ʒurepie gukuc omaeme harierâ
ʒurepie ɋaɋacke‐hâmozejec.”

59 Ŋoŋe ŋaqi ʒâwânehec me ʒâwâ tâmiric me qoruc wiac, me wiac gâcne
qowi sahaczi bakicne i gukuckeme ɋaɋacne me wâwânâŋhec eocmu irec
fuŋnemananiŋte sâcmutâc ʒine hâcne râekicne.

14
Wicsanaŋheczi ɋiɋic qaniŋmu irec dâŋ

1Wofuŋzi Mose kecʒiŋuc âzâcnewec: 2 “Ŋic wicsanaŋheczi ɋiɋic qaocmu
ʒoaŋ ira sâcmutâc dâŋ kecʒiŋuc fokac irec sâcko ecnezo: Ŋic e taha baparao
baranʒepieŋ. 3 Eme taha bapazi hae râpenao hurâ ŋic e hone manac
ecnezejec. Eme ŋic e ɋiɋic qawec, 4 taha bapazi iŋuc honerâ mume ŋic ere
biŋe taha râepie ɋaɋackeocte wiac kecʒiŋuc bafisinʒepieŋ: Wipe ɋâricne
biaŋne jajahec â jâmâzâc jâc dâkâne moc, erâ muc bâbâroŋ â wiac âsu
biaŋhec. 5Erâ taha bapazi jazamewipemoc i kuʒimaŋko opâ ɋâricne ŋekac
irec fainao qâhâmonʒepieŋ. 6 Ine wipe ɋâricne â jâmâzâc jâc dâkâne erâ

muc bâbâroŋ âwiac âsu biaŋhec i rocjoparâwipe opâ faio qâhâmokicne irec
socko âke uruc‐jopazejec. 7Ehuc ŋicwicsanaŋheczi ɋiɋic qaocte bafisimbiŋ
e soc ruacneme arec 7 ezejec. Iŋuc erâ ʒiŋuc âzâcnezejec: Ɋaɋackekomec
hâcne. Iŋuc muhuc wipe ɋâricne sawao beheme ferâ razejec. 8 Eme ŋic
ɋiɋic qaocte mukicne e qoruc wiac‐ticne ʒurerâ qizec‐ticne rozejec, ehuc e
jahacne opâ ruarâ ɋaɋackezejec. Eme irec faicnao haeo raʒirâ boze râpeo
ŋehuc juha ʒoaŋ gie bapa 7 tarazejec. 9 Eme ʒoaŋ gie bapa namba 7 ira ine
qizec‐ticne mocwâc rohuc mecʒâwâ â ʒâŋe susuc‐ticne â sahac ʒâwâ‐ticne
sasawa hefârezejec. Iŋuc erâ ŋaqi qoruc‐ticne mocwâc ʒurehuc e jahacne
wâc opâ ruarâ ɋaɋackezejec.

10 “Erâ ʒoaŋ gie bapa namba 8 ira wiac kecʒiŋuc bacjopa fisizejec: Lama
ŋicne biaŋne jajahec â lama ŋokacne biaŋne moc jara‐ ticne wâŋ ekicne
erâ poroŋ uucne oto moc irec 10‐ konec 3 wokemaŋhec bâsifuckekicne
â wokemaŋ opâ kiruŋ moc. 11 Eme taha bapa e ŋic wâwânâŋhec eki
ɋaɋackeocte taha gie baocmuzi ŋic e jahacne â wiac bafislocmu i tutumaŋ
qoruc bozere motâcko Wofuŋte maio râec‐jopazejec. 12 Ehuc lama ŋicne
moc âwokemaŋ opâ kiruŋhec i kiŋ tatara tahare biŋe râehucWofuŋtemaio
fenʒoŋkezejec. 13 Iŋuc erâ sâqocne tâtâmire tahare biŋe qowi â qowi bâzi
tahare biŋe qâhâmoeŋgopieŋ alata mutirikicne ira lama qâhâmozejec; kiŋ
tatarare tahazi sâqocne tâtâmire taha iŋucne taha bapare biŋe ekac irec, i
wiac tirine jâmbâŋ. 14 Eme taha bapa e kiŋ tatara tahare soc gâcne rorâ ŋic
ɋaɋackeoctemukicne ere hazec fâreopec â meneŋgoc‐ticne fâreopec â kike
neŋgoc‐ticne fâreopec i ruacne‐fârezejec. 15Taha bapa e iŋuc erâ wokemaŋ
opâ kiruŋko ŋekac i gâcne e jahacne metape qanaopec ira hoŋkezejec. 16 Izi
memotec‐ticne fâreopec wokemaŋ ira âke uruckerâ Wofuŋte maio tieme
arec 7 ezejec. 17Wokemaŋ tiwâneŋeocmu i ine ŋic ɋaɋackeoctemukicne ere
hazec fâreopec â meneŋgoc‐ticne fâreopec erâ kike neŋgoc‐ticne fâreopec
kiŋ tatarare soc ruacnekicne irec faio ruacne‐ fârezejec. 18 Wokemaŋ
opâ tofane taha bapare meo ŋeocmu i ine ŋic ɋaɋackeocte mukicne ere
faio hoŋkezejec. Iŋuc ehuc Wofuŋte maio kiwiric jâoc rozejec. 19 Taha
bapa e ŋic ɋaɋackeocte mukicne ere kiwiric rohuc sâqocne tâtâmire taha
hâcne râezejec. Iŋuc ehuc ʒâhec qowi bâzi ririkere qowi qâhâmozejec.
20Qâhâmorâ qowi bâzi â taha bâzi i alatao rikezejec. Taha bapa e iŋuc ehuc
ŋic kiwiric jâoc rome ɋaɋackezejec.

21 “Me ŋic e hapetactewiac iŋucne sâko râeocte quŋkeocmuo ine kiŋ tatara
taha fenʒoŋkehuc kiwiric jâoc roniŋte lama ŋicne mocjaha sawa râezejec.
Taha bâzire ine poroŋ uucne wokemaŋhec bâsifuckekicne oto moc irec 10‐
konec wâŋ erâ wokemaŋ opâ kiruŋ moc bafisizejec. 22 Ehuc hapâ jajahec
me buni jajahec, ine focneocmu sâc râezejec, ehamemoc i sâqocne tâtâmire
tahare biŋe â moc i qowi bâzi tahare biŋe ezejec. 23Ŋic e ɋaɋackerâ wiac i
ʒoaŋ gie bapa namba 8 ira taha baparao tutumaŋ qoruc bozere motâcko
Wofuŋte maio râezejec. 24 Eme taha bapa e kiŋ tatara tahare lama â
wokemaŋ kiruŋ i rorâ taha bahucWofuŋtemaio fenʒoŋkezejec. 25Ehuc kiŋ
tatara tahare lama qâhâmorâ socticne gâcne rorâ ŋic ɋaɋackeocte fisiocmu
ere hazecɋoŋ fâreopec â meneŋgoc‐ticne fâreopec erâ kike neŋgoc‐ticne
fâreopec i ruacne‐fârezejec. 26 Taha bapa e iŋuc erâ wokemaŋ opâ kiruŋko
ŋekac i gâcne e jahacne metape qanaopec ira hoŋkezejec. 27 Izi memotec‐
ticne fâreopec wokemaŋ opâ ira âke uruckerâ Wofuŋte maio tieme arec

7 ezejec. 28 Wokemaŋ gâcne ine ŋic ɋaɋackeocte mukicne ere hazecɋoŋ
fâreopec â meneŋgoc‐ticne fâreopec erâ kike neŋgoc‐ticne fâreopec kiŋ
tatara tahare soc ruacnekicne irec faio ruacne‐fârezejec. 29Wokemaŋ opâ
tofane taha bapare meo ŋeocmu i ine ŋic ɋaɋackeocte mukicne ere faio
hoŋkezejec. Iŋuc ehuc Wofuŋte maio kiwiric‐ ticne rozejec. 30 Eme ŋic
e hapâ me buni moc jucneŋgopieŋko taha bazejec. 31 Ine moc sâqocne
tâtâmire tahare biŋe â moc qowi bâzi tahare biŋe eha taha bâzi mâmâc
râezejec. Ehame taha bapazi ŋic ɋaɋackewec ere kiwiric rozejec. 32Ŋicmoc
wicsanaŋhec juku biaŋkeweczi taha wiac râezo eipieocmu ere sâcmutâc
iŋuc hâcne fokac.”

Ficwiac gukuckeme wâwânâŋhec eekac
33 Wofuŋzi Mose â Aroŋ ʒiŋuc jasawec: 34 “No Kanaaŋ mâreŋ i ŋoŋere

biŋe eocte ŋare tahac epemu. Eme ŋoŋe ira fisirâ juhapie mupe fic hae‐
ŋeŋic gukuckeme 35 fic runezi taha baparao rarâ ʒiŋuc âzâcnezejec: No
honepe fic hae‐nane gukuckekac iŋuc tinac ekac. 36 Iŋuc âzâcneme taha
bapazi ficmaŋkowiac sasawa fokac i ropie waha‐fâreocte jazazejec. Wiac i
wâwânâŋhec efârekacmuzacte iŋuc enʒepieŋ. Eme ropiewaha‐fâreme taha
bapazi ficmaŋko fezejec. 37 Ferâ fic gukuckewec i honezejec; ehame ficsâpe
gukuckehuc qondaŋ qarâ gufewec, 38 taha bapazi iŋuc honerâ fickonec
waharâ motâc ki bame ʒoaŋ gie bapa 7 fozejec. 39Eme taha bapa e ʒoaŋ gie
bapa namba 7 ira risierâ mocwâc honezejec. Ehame gukuczi fic sâpenao
soka ŋedâmârec eme 40honerâ jazame qânâ gukuc hawarinehec i bârârierâ
hae râpeo jawao tuŋkepie razejec. 41Erâ qânâ sâpe fainao rârec rârec simeŋ
fokac i fâze emasaŋ eniŋte jazazejec wâc. Eme wiac fâzekicne i hae râpeo
jaha jawao hoŋkepie razejec. 42 Erâ qânâ ɋâricne rorâ ŋeŋetacnao hepie
ŋeha simeŋzi ʒimickenʒepieŋ.

43 “Eme qânâ wiac ropie wahaocmu â sâpe fâze emasaŋ erâ simeŋ
ɋâricnezi ʒimickepie fainao mocwâc gukuckeocmuo 44 ine taha bapazi ra
honezejec. Eme gukuczi fic maŋnao soka ŋedâmârec eme ʒiŋuc manazo:
Gukuc repicnezi ficmaŋne fusucmakactewâwânâŋhec ekac. 45 Iŋucmanarâ
fic i heropierâ qânâ â paraŋ wiac‐ticne erâ simeŋ ʒimickekicne i hae râpeo
jawao behepie razejec. 46Me ŋicmoc e ficzi motâc hehe foha raʒiwecko ine
wâwânâŋhec erâ juha hae ŋafezejec. 47Memoc e fic ira foocmuzi ŋaqi‐ticne
ʒurezejec, â moc e fic ira nânâ nâocmu e wâc iŋuc jaha ŋaqi‐ticne ʒurezejec.

48 “Me fic i simeŋ ɋâricnezi bâpiaŋkepie faicnao gukuczi mocwâc mi
fuame taha bapazi honerâ ʒiŋuc muzejec: Gukuczi omaeme ficzi ɋaɋacne
jaha ŋekac. 49 Eme fic i wâwânâŋ tâmiric ʒuhuckerâ ŋeocte taha bapazi
wipe piticne jajahec â jâmâzâc jâc dâkâne erâ muc bâbâroŋ â wiac âsu
biaŋhec rozejec. 50 Rorâ wipe moc kuʒimaŋko opâ ɋâricne ŋekac irec
faicnao qâhâmozejec. 51 Iŋuc erâ jâmâzâc jâc dâkâne erâ wiac âsu biaŋhec â
muc bâbâroŋ i wipe qâhâmokicnere socko mecne â opâ ɋâricnaomecne âke
uruckerâ ficmaŋko tieme arec 7 ezejec. 52E iŋuc ehucwipesoc â opâ ɋâricne
â wipe ɋâricne â jâmâzâc jâc dâkâne erâ wiac âsu biaŋhec â muc bâbâroŋ
izi ficmaŋne ʒure ɋaɋackezejec. 53 Tarame wipe ɋâricne i hae râpeo sawao
beheme ferâ razejec. E iŋuc ehuc ficte due bamefic izi hâcne ɋaɋackezejec.”

54 Wicsanaŋ fuŋne fuŋne irec sâcmutâc iŋuc hâcne fokac. 55 Wic sâfiru
me ŋaqiome ficko gukuc fuakac, 56me sisiwiŋ me ɋâɋâfoŋme pârâc fuame

57wâwânâŋhec me wâwânâŋ tâmiric ekac irec fuŋne taniŋkeocte sâcmutâc
iŋuc hâcne fokac.

15
Ŋic sahac opâ wâwânâŋhec jaŋere dâŋ

1WofuŋziMose â Aroŋ kecʒiŋuc jasawec: 2 “Ŋohe Israe ŋic ŋokac kecʒiŋuc
jazanic: Ŋic moc sahac tofa‐ ticnaonec opâ wahaocmu i wâwânâŋhec
eocmu. 3Ehame sahac opâ‐ticnewâwânâŋhec irec sâcmutâc kecʒiŋuc fokac:
Sahac opâ‐ticne wahahuc foekac me waharâ mocwâc omaewec ŋic e sifu
wâwânâŋhec jaha ekac. 4 Irec ira me ira fome fofozi wâwânâŋhec jaha
eocmu,me irame ira ŋemeŋeŋeziwâcwâwânâŋhec jaha eocmu. 5Meŋic izi
me izi fofo‐ticne ba bâuac eocmu e qoruc wiac‐ticne ʒurerâ e jahacne wâc
opâ ruazejec, ehuc wâwânâŋhec jaha juha hae ŋafezejec. 6Me ŋic izi me izi
ŋic sahac opâ‐ticne wahame ŋewec ijaha ŋeocmu e qoruc wiac‐ticne ʒurerâ
e jahacne wâc opâ ruazejec, ehuc wâwânâŋhec jaha juha hae ŋafezejec.
7 Me ŋic izi me izi ŋic sahac opâ‐ticne wahaekac e ba bâuac ecneocmuzi
qoruc wiac‐ ticne ʒurerâ e jahacne wâc opâ ruazejec, ehuc wâwânâŋhec
jaha juha hae ŋafezejec. 8 Me ŋic sahac opâ‐ ticne wahaekac e ŋic moc
tâfeckeme eki qoruc wiac‐ticne ʒurerâ e jahacne wâc opâ ruazejec, ehuc
wâwânâŋhec jaha juha hae ŋafezejec. 9Me ŋic sahac opâ‐ticne wahaekaczi
sate faio ŋeme sate i wâwânâŋhec jaha eocmu. 10 Me ŋic e wiac i me i
ŋefackeocmu i ŋicmoczi ba bâuac erâ wâwânâŋhec jaha juha hae ŋafezejec;
me moc e wiac iŋucne baraocmu e qoruc wiac‐ticne ʒurerâ e jahacne wâc
opâ ruazejec, ehuc wâwânâŋhec jaha juha hae ŋafezejec. 11 Me ŋic sahac
opâ‐ticne wahaekaczi meticne mi ʒuʒure ŋic moc ba bâuac ecneocmu e
qorucwiac‐ticne ʒurerâ e jahacnewâc opâ ruazejec, ehucwâwânâŋhec jaha
juhahae ŋafezejec. 12Meŋic sahac opâ‐ticnewahaekaczi kuʒimoc ba bâuac
eme kuʒi i henʒaŋnenʒepieŋ, oto wiac ine opâzi ʒurenʒepieŋ.

13 “Eme ŋic sahac opâ‐ticne wâwânâŋhec e ɋiɋic qarâ ɋaɋackeocte ʒoaŋ
gie bapa 7 wose fezejec. Dameŋ i tarame qoruc wiac‐ticne ʒurerâ e jahacne
wâc opâ fifisinao rarâ ruahuc ɋaɋackezejec. 14 Erâ ʒoaŋ gie bapa namba
8 ira ine hapâ me buni jajahec rocjofarâ tutumaŋ qoruc bozere motâcko
Wofuŋte maio taha bapa râcnezejec. 15 Eme taha bapazi taha râeme moc i
sâqocne tâtâmire tahare biŋe eha moc ine taha bâzire biŋe ezejec. Ehame
taha bapa e Wofuŋtemaio ŋic wâwânâŋ‐ticnere erâ kiwiric jâoc rozejec.

16 “Ŋic moc e wie gorewac‐ticne hoŋkeocmu e sahac‐ticne sasawa opâzi
ʒure‐fârezejec, ehuc wâwânâŋhec jaha juha hae ŋafezejec. 17 Ehame wie
gorewac‐ticnezi ŋaqiwiac me fofo mâki bânâŋkeme opâo ʒure‐fârenʒepieŋ,
eme wâwânâŋhec jaha foha hae ŋafezejec. 18Me ŋic moczi ŋokac mochec
fohuc wie gorewac‐ticne hoŋkeme jahe mâmâc jaha opâ ruarâ wâwânâŋhec
jaha juhapire hae ŋafezejec.

Ŋokac wâwânâŋhec jaŋere dâŋ
19 “Ŋokac moc e mosa dameŋ‐ticnao soc rohuc juocmu e wâwânâŋhec

erâ juhame ʒoaŋ gie bapa 7 tarazejec; ehame moczi ba bâuac ecnerâ
wâwânâŋhec jaha juha hae ŋafezejec. 20 Eme ŋokac e wiac irec me irec
fainao fome wiac izi wâwânâŋhec jaha eocmu; me wiac i me i irec fainao
ŋeme wâwânâŋhec jaha eocmu. 21 Me moc e fofo‐ticne ba bâuac eocmu
e qoruc wiac‐ticne ʒurerâ e jahacne wâc opâ ruazejec, ehuc wâwânâŋhec

jaha juha hae ŋafezejec. 22 Me ŋokac e wiac i me i irec fainao ŋeha ŋic
moczi ba bâuac erâ ŋaqi wiac‐ ticne ʒurerâ e jahacne wâc opâ ruazejec,
ehuc wâwânâŋhec jaha juha hae ŋafezejec. 23 Me ŋokaczi ŋec foc ewecko
wiac moc fowec i ŋic moczi ba bâuac ehuc wâwânâŋhec erâ juha hae
ŋafezejec. 24 Me ŋic moc e ŋokac iŋucne ehec foha ere wâwânâŋzi erao
fotâcneme wâwânâŋhec jaha juha ʒoaŋ gie bapa 7 tarazejec. Ehame ŋic e
fofo foraocmu sâc fofo izi wâwânâŋhec efârezejec.

25 “Me ŋokacmoc emosa dameŋ‐ticnemimaickeha soc roocmu, memosa
dameŋ‐ ticne tarame sifu soc ʒuhuckerâ roocmuo ine soc rohuc juocmu
dameŋ irec sâc wâwânâŋhec erâ juzejec, mosa dameŋ‐ticnao wâwânâŋhec
eekac irec sâc hâcne wâwânâŋhec ezejec. 26 Soc rohuc fofo fainao foocmu
fofo izi mosa dameŋ‐ticne maickeme fofo foekac irec sâc ezejec, me wiac
i me i irec fainao ŋeocmu izi wâwânâŋhec ezejec, ine mosa dameŋ‐ticnao
ŋeŋe wiac‐ticne wâwânâŋhec eekac irec sâc. 27 Eme moczi wiac i ba bâuac
eocmu e wâwânâŋhec ehuc qoruc wiac‐ ticne ʒurerâ e jahacne wâc opâ
ruarâ sifu wâwânâŋhec jaha juha hae ŋafezejec. 28Me socticne kereŋkeme
ʒoaŋ gie bapa 7 wose fezejec; eme irec faicnao ɋaɋackezejec. 29 Ʒoaŋ
gie bapa 8 ira ine hapâ me buni jajahec rocjofarâ tutumaŋ qoruc bozere
motâcko taha bapa râcnezejec. 30Eme taha bapazi taha râememoc i sâqocne
tâtâmire tahare biŋe ehamoc izi ine taha bâzire biŋe ezejec. Eme taha bapa
e Wofuŋtemaio ŋokac wâwânâŋ‐ticnere erâ kiwiric jâoc rozejec.

31 “Israe ŋic jaŋe tirific‐ nane ŋondeŋ‐ jeŋicko ŋekac i gâc hecnehuc
hâmonʒipiŋtewâwânâŋ‐jeŋicte erâ uŋ sawaŋ ejarezemec.” 32Ʒi ŋicmoc sa-
hac opâ‐ticne wahaocmu me sahac tofa‐ticnao opâ hoŋkehuc wâwânâŋhec
eocmu ere sâcmutâc. 33 Erâ sâcmutâc i ŋokac moc mosa dameŋ‐ ticne
maickeme wâwânâŋhec eocmu, me ŋic ŋokac i me i sahac opâ‐ jeŋic
wahaocmu jaŋere biŋe, me ŋic moczi ŋokac wâwânâŋhec ehec foocmu ere
biŋe wâcmâmâc eocmu.

16
Kiwiric rorore hombaŋ sâko

1 Aroŋ ŋokâ jahec‐ticne jahe Wofuŋte maio fuarâ hâmopic irec faicnao
Wofuŋzi Mose dâŋ kecʒiŋuc âzâcnewec: 2 “Go hahacge Aroŋ e hâmozacte
âzâcnetec tirificte ââketâc râpenao katapa tapanere maŋfuŋko dameŋ sâc
mi warezejec, no ʒira hâcne karorac maŋko fuapemu. 3 Aroŋ e tirificko
wefuocte wiac kecʒiŋuc rorâ wefuzejec: Sâqocne tâtâmire tahare biŋe
bulimakao motecnezi ŋicne moc â taha bâzire biŋe lama ŋicne moc, iŋuc
rocjofarâ wefuzejec. 4 Ehuc ŋaqi maŋne â kike ŋaqi heme hume umbikazi
basanaŋkerâ du kakambuc mâmâc heme huzejec. Wiac izi gie ŋaqi tirine
ekac, i hâcne opâ ruarâ heme huzejec. 5 Erâ e Israe kikefuŋ jaŋeraonec
noniŋ ŋicne jajahec sâqocne tâtâmire tahare biŋe rocjofahuc lama ŋicne
moc taha bâzire biŋe rozejec.

6 “Eme Aroŋ e jahacne â wiacfâc‐ticne jaŋere kiwiric roocte bulimakao i
sâqocne tâtâmire tahare biŋe râezejec. 7 Iŋuc erâ noniŋ jajahec rocjofarâ
Wofuŋtemaio tutumaŋ qoruc bozere motâcko râec‐jofazejec. 8Râec‐jofarâ
moc Wofuŋte biŋe â moc Aʒaʒele nemure biŋe eocte ɋâsâi qazejec.
9 Erâ Wofuŋte biŋe âke fuaocmu i sâqocne tâtâmire tahare biŋe râezejec.

10 Aʒaʒelere biŋe âke fuaocmu i ine ɋâricne domahame Wofuŋte maio
râehuc kiwiric rorâ mâreŋ burocnao Aʒaʒelerao ecneme razejec.

11 “Aroŋ e bulimakao i e jahacne â wiacfâc‐ticne jaŋere kiwiric roocte
sâqocne tâtâmire tahare biŋe râezejec, ehuc e jahacnere wâc manasuhuc
sâqocne tâtâmire tahare biŋe qâhâmozejec. 12 Ehuc alata Wofuŋte maio
ŋekac irecnec ʒoc kine gomba tâtâcko hezurâ hosâc âsure wiac uucne me
jajahec fufusuc i ââketâc maŋnao bafisizejec. 13 Erâ hâmozacte ʒoc ʒahuc
fokac ira râeme hosâc âsure rombâŋzi qorac tapa katapa tapane sâckezejec.
14 Ehame bulimakao soc gâcne rorâ meticnezi qorac tapa katapa tapane
maŋfuŋnao â fainao tieme arec 7 ezejec.

15 “Eme irec faicnao sâqocne tâtâmire tahare biŋe noniŋ moc ŋic jaŋere
erâ qâhâmozejec, ehuc socticne ââketâc râpenao bafisihuc bulimakao soc
tiewec irec sâc jaha ehuc qorac tapa katapa tapane fainao â maŋfuŋnao
tiezejec. 16 E iŋuc ehuc Israe ŋic jaŋe wâwânâŋhec â qaqatara erâ
sâqocne‐jeŋic sasawazi tirific hegâpârembiŋ i bâtirizejec. Jaŋewâwânâŋhec
juhapie tutumaŋ qoruc bozere manasuhuc iŋuc hâcne ezejec. 17 Aroŋ e
jahacne me wiacfâc‐ticne â Israe ŋic jaŋere kiwiric roocte tirificko ferâ
juhame ŋic moczi tutumaŋ qoruc bozemaŋko moc mi juzejec. 18 Kiwiric
rome tarame waharâ Wofuŋte maio alata ŋekac i bâtirizejec, ehuc noniŋ
bulimakao soc gâcne rorâ alata ʒuŋene râreckehuc ruacnezejec. 19 Ehame
meticnezi soc gâcne tieme arec 7 eha Israe ŋic jaŋe alata hegâpârembiŋ i
ʒure ɋaɋackehuc bâtirizejec.

20 “Eme tirific â tutumaŋ qoruc boze erâ alata irec bâbâtiri gie bame
tarame noniŋ moc i tahare biŋe ɋâricne râezejec. 21 Ehuc mejahec‐ticne
noniŋ qizecnao râehuc Israe ŋic ŋokac jaŋere kiŋ bahac â qaqatara erâ
sâqocne mutaniŋkezejec, ehuc noniŋte faio mume feha ŋic moc ʒawierâ
jukac e hâcne soreme mâreŋ burocnao jowa razejec. 22 Eme noniŋ e kiŋ
bahac fainao râekicne i de âsic erâmâreŋ tuhu pectâcko fisime ŋiczi soreme
mâreŋ burocnao ra juzejec.

23 “Eme Aroŋ e tirificko feocte ŋaqi hewec i tutumaŋ qoruc bozeo ferâ
hetara ira râeme fozejec. 24 Ehame fic maŋne moc bâtirikicne ira opâ
ruarâ gie ŋaqi‐ticne moc i heme hume waharâ e jahacne â ŋic jaŋere biŋe
taha bâzi rikezejec, ehuc e jahacne â ŋic jaŋere kiwiric rozejec. 25 Ehuc
sâqocne tâtâmire tahare wokemaŋ i alatao rikezejec. 26 Eme noniŋ Aʒaʒele
nemurao jowac rawec ŋic e ŋaqi‐ticne ʒurerâ e jahacne wâc opâ ruarâ
teuŋko raʒizejec. 27 Erâ socjekic bâbâtiri gie bazore tirificko bafekicne
bulimakao â noniŋ i jahere fâri hae râpenao bacjofa hunʒepieŋ, ehuc sahac
â biuc erâ hojekic ʒocko behepie ʒâtâmirezejec. 28 Eme wiac i rikeocmu ŋic
e iŋuc jaha ŋaqi‐ticne ʒurerâ e jahacne wâc opâ ruarâ teuŋko raʒizejec.

29 “Eme dâŋsanaŋ kecʒiŋuc foŋarehuc juzejec: Ŋoŋe mosa namba 7 irec
ʒoaŋ gie bapa 10 ira sowa juhuc ŋaŋacne mecne â ŋic jabane ŋondeŋ‐
ŋeŋicko jueŋgopieŋ jaŋe mecne gie moc mi banʒepieŋ. 30 Ʒoaŋ ira
ɋaɋackeniŋte kiwiric ŋowac rozo, ehame Wofuŋte maio sâqocne tâmiric
domanʒepieŋ. 31 Ʒoaŋ i sabata hombaŋ fekicne, irec erâ sowa junʒepieŋ;
dâŋ izi hâcne foŋare rahuc juzejec. 32Eme taha bapamamac‐ticnere âkehoc
wokemaŋ ruacnekicne âmufiriekicne e tiri ŋaqihemehume tiri gie bazejec.
33Ehuc furufic â tutumaŋ qoruc boze erâ alata bâtirihuc taha bapa âgofâcne
erâ kikefuŋ guru sasawa jaŋere kiwiric rozejec. 34 Israe ŋic sâqocne‐jeŋicte

erâ jaramoctemaŋnao arec wâŋ kiwiric‐jeŋic rozo, dâŋ izi hâcne dâŋsanaŋ‐
ŋeŋic erâ foŋare rahuc juzejec.” Eme Mose e Wofuŋzi mutâcnecnewec irec
sâc ewec.

17
Taha bapa gie i hae mocjahao sawa bapane

1 Eme Wofuŋ e Mose ʒiŋuc âzâcnewec: 2 “Go Aroŋ â ŋokâfâcne erâ
Israe kikefuŋ ʒiŋuc jazazemec: Wofuŋzi dâŋ kecʒiŋuc mutâcnewec: 3 Israe
kikefuŋkonec ŋicmoc e bulimakao me lama me noniŋ hae maŋnaome hae
râpeo qâhâmorâ 4 Wofuŋte tiri bozeo taha râeocte tutumaŋ qoruc bozere
motâcko mi bafisiocmuo ine soc hoŋkewec irec kiŋ i ŋic ere faio feme ŋic
âgofâcne jaŋere guruonec bâsirowezo. 5 Israe ŋic jaŋe taha bâzire qowi
gieo qâhâmoc‐jopaeŋgopieŋ i Wofuŋte biŋe qahuc tutumaŋ qoruc bozere
motâcko taha baparao bafisirâ ira wama bâzire biŋe qâhâmorâ Wofuŋ taha
bacnenʒepieŋ. 6 Ehame taha bapazi irec soc rorâ Wofuŋte alata tutumaŋ
qoruc bozere motâcko ŋekac ira tiezejec, ehuc wokemaŋ‐jeŋic ine ʒocko
rikeme Wofuŋte maio âsu biaŋ fuazejec. 7 Israe ŋic jaŋe taha bâzire
qowi‐jeŋic i nemu sâqocne kiŋaŋ qajareeŋgopieŋ jaŋere biŋe mocwâc mi
qâhâmonʒepieŋ. Dâŋ izi ŋic gaŋne gaŋne fuarâ juniŋmu sâc jaŋeredâŋsanaŋ
erâ fozejec.

8 “Erâ ʒiŋuc ʒuhuckerâ jazazemec: Israe kikefuŋ ŋoŋeraonec,me ŋondeŋ‐
ŋeŋicko ŋic jaba jueŋgopieŋ jaŋeraonecmoczi qowi bâzi rikehuc 9 tutumaŋ
qoruc bozeremotâckobafisirâWofuŋ tahami bacneocmu ine ŋic e âgofâcne
jaŋere guruonec bâsirowezo.

10 “Israe kikefuŋ ŋoŋeraonec me ŋondeŋ‐ ŋeŋicko ŋic jaba jueŋgopieŋ
jaŋeraonec moczi soc nâocmu e ine râsi ecnehuc ŋic âgofâc‐ticne jaŋere
guruonec bâsirowepemu. 11 Jujure tâpiri i socko fokac hâcne; eme no irec
hâcne taha bapazi kiwiric‐ŋeŋic rohuc alatao hoŋkeoctemupo. Jujure tâpiri
i socko fokacte taha bapazi iŋuc ehuc kiwiric‐ŋeŋic sâcne roocmu. 12No irec
hâcne Israe ŋic kecʒiŋuc jazapo: Ŋoŋeraonec me ŋondeŋ‐ŋeŋicko ŋic jaba
jueŋgopieŋ jaŋeraonec moczi soc mi nâzejec. 13 Israe ŋic ŋoŋeraonec me
ŋondeŋ‐ŋeŋicko ŋic jaba jueŋgopieŋ jaŋeraonec moczi wosaŋeŋ gie bahuc
qowi nânânemoc roocmu e socticnemâreŋkohoŋkerâ rufezi hemackezejec.

14 “Wiac jujune sasawa jaŋere tâpiri i socko fokac; eme no irec hâcne Israe
ŋic ʒiŋuc jazapo: Wiac jujune sasawa jaŋere tâpiri i socko fokacte wiac i
jaŋere soc moc mi nânʒepieŋ. Moc e sifu nâocmuzi mi juzejec. 15 Â mâreŋ
rune me ŋic jabane moczi qowi e jahac hâmoekac me qowi gâcne jaŋe ki
sipiric ecnepie hâmoekac i nâocmuzi ŋaqi‐ticne ʒurerâ e jahacne wâc opâ
ruarâ wâwânâŋhec jaha juha hae ŋafezejec. Hae ŋafeme ine ɋaɋackezejec.
16Me ŋaqi wiac‐ticne mi ʒurehuc opâ mi ruaocmu ine kiŋ hureocmu.”

18
Wiac mamakâcnemi eniŋtemuac‐jopakicne

1EmeWofuŋziMose ʒiŋuc âzâcnewec: 2 “Go Israe ŋic kecʒiŋuc jazazemec:
No Wofuŋ ŋoŋere Anutu. 3 Ŋoŋe Aigita mâreŋko juhuc Aigita ŋic jaŋe
wiac ebac epie hone jumbieŋ irec sâc mi enʒepieŋ, â Kanaaŋ mâreŋko
jowac‐ŋopape raʒirâ, mâreŋ rune jaŋe wiac ebac eeŋgopieŋ irec sâc wâc
mi enʒepieŋ. Ŋoŋe jaŋere dâŋsanaŋte sâcko mi junʒepieŋ. 4 Aricne, ŋoŋe

nore mumutâc dâŋ â dâŋsanaŋ mana rereŋ ehuc irec sâcko junʒepieŋ.
No hâcne Wofuŋ ŋoŋere Anutu. 5 Ŋoŋe irec hâcne dâŋsanaŋ â mumutâc
dâŋnane reŋkehuc bâjâpenʒepieŋ, ine hâcne,moc e bâjâpehuc reŋkeocmuzi
juju bâfuaocmu. No Wofuŋ jukopac hâcne.

6 “Ŋoŋeraonec moc e soctofafâc‐ticne bâsâqorec‐jopaocte mi fua‐jareze-
jec. No Wofuŋ jukopac hâcne. 7 Go neŋgocge bâsâqorehuc mamacge mimi
qaqa mi ecnezemec, e hâcne neŋgocge jukacte mimi fainao mi râezemec.
8 Go neŋgococge bâsâqorehuc mimi qaqa mi ecnezemec. 9 Go mamacgere
me neŋgocgere otâ, seŋge hâcne, soctofage me seŋocge bâsâqorehuc mimi
qaqa mi ecnezemec. 10 Go ŋosage mi bâsâqorezemec, gahacne faio mimi
fezacte iŋucmi ezemec. 11Go neŋgococgere otâ,mamacgezi bâfuawec e mi
bâsâqorezemec, e seŋge jaha, irec mimi qaqa mi ecnezemec. 12 Go neŋgoc
piticgemi bâsâqorezemec, emamacgere soctofa hâcne. 13Go neŋgoc piticge
mi bâsâqorezemec, e neŋgocgere soctofa hâcne. 14 Mamac jahecge hahac
ɋa jahere ŋokac mi bâsâqorec‐jofazemec, jahe neŋgoc jahecge jaha. 15 Go
joŋaoge mi bâsâqorezemec, e hâcne ŋokâgere ŋokac, irec e mimi qaqa mi
ecnezemec. 16Go qozige mi bâsâqorezemec, hahacge mimi qaqa ecnezicte.
17 Go ŋokac moc â naru‐ticne mi bâsâqorec‐jofazemec, me joŋao‐ticne me
ŋosa‐ticne jahe wâc mi bâsâqorec‐jofazemec, jahe soctofa jahec‐ticne, irec
jahehec sâqocne bapa i wiac hâhâtâne. 18 Go ŋonâŋge juhame qoticne
mamare bajuhuc mi bâsâqorezemec.

19 “Go ŋokac moc mosa dameŋ‐ticne maickeha bâsâqorecmurâ mi fuac-
nezemec. 20 Go ŋic âgogere ŋokac bâsâqorehuc wâwânâŋhec mi ezemec.
21Go naru motecfâcgeMoleke nemure biŋe râec‐jopahuc Anuture ʒâŋemi
sipirickezemec. NoWofuŋ jukopac hâcne. 22Ŋokac jaŋehec foeŋgopieŋ irec
sâc ŋic jaŋehec mi fozemec, iŋuc etec wiac mamakâcne eocmu. 23Go qowi
moc bâsâqorehuc wâwânâŋhec mi ezemec; â ŋokac moczi qowi ŋicnehec
sasec gie mi bazejec, iŋuc eme wiac mamakâcne jâmbâŋ eocmu.

24 “Go wiac mukicne sasawa i ebac ehuc wâwânâŋhec mi ezemec; no
ŋoŋeremaio qâpuc ŋic gurune gurune jâpec‐jopapewiseŋgopieŋ jaŋe hâcne
wiac iŋucne ebac ehuc wâwânâŋhec embiŋ. 25 Jaŋe iŋuc epie mâreŋ‐jeŋiczi
wâwânâŋhec ewec; eme no kiŋjeŋicte erâ okacne bazu‐ jarepe mâreŋ‐
jeŋic tuhutac fuawec. 26 Ŋoŋe ine dâŋsanaŋ â mumutâc dâŋnane reŋkerâ
bâjâpehucwiacmamakâcne kecimocmi enʒepieŋ,mâreŋ rune ŋoŋemecne
â ŋic jabane ŋondeŋ‐ŋeŋicko jueŋgopieŋ jaŋe mecne. 27 (Ŋic mârâc jaha
mâreŋ ʒi rauckerâ jumbiŋ jaŋe hâcnewiac i ebac epie mâreŋ i wâwânâŋhec
ewec.) 28 Ŋoŋe iŋuc epie mâreŋzi mârâc jaha tuhutac fuarâ fowec irec
sâc fuaocmu. 29 Ŋic izi me izi wiac mamakâcne keci moc ebac eocmu e
ŋic âgofâc‐ticne jaŋere ŋondeŋkonec bâsirowezo. 30 Irec ŋoŋe mumutâc
dâŋnane mana rereŋ ehuc wiac mamakâcne mârâc jaha ejumbieŋ i ebac
ehuc wâwânâŋhecmi enʒepieŋ. No Wofuŋ ŋoŋere Anutu hâcne.”

19
Tiri â tiŋne juju irec mumutâc dâŋ gâcne

1 Eme Wofuŋzi Mose ʒiŋuc âzâcnewec: 2 “Go Israe kikefuŋ sasawa
kecʒiŋuc jazazemec: Wofuŋ Anutu‐ŋeŋic no tiri jukopacte ŋoŋe tiri jaha
junʒepieŋ. 3 Ŋoŋe sasawa neŋgoc mamacfâc‐ŋeŋic sâsec‐jopanʒepieŋ, erâ
sabata hombaŋ‐nanere manapie tirine ezejec. No Wofuŋ ŋoŋere Anutu

hâcne. 4Ŋoŋe nemuɋâŋ jaŋerao mi qohotanʒepieŋ, ehuc ɋâŋ qâqâtâc wâc
mi banʒepieŋ. No Wofuŋ ŋoŋere Anutu hâcne.

5 “Ŋoŋe wama bâzi rikezo murâ ine mumutâc dâŋte sâcko rikepie
Wofuŋzi mana‐ŋareme biaŋkezejec. 6 Wama bâzi rikeniŋmu i ʒoaŋ ijaha
me hae fureme nânʒepieŋ; â tiwâne foha ʒoaŋ jahec â moc eocmuo ine
ʒocko râepie ʒazejec. 7 Me ʒoaŋ jahec â moc eha sifu nâniŋmuo ine wiac
mamakâcne eme Wofuŋzi mana‐ŋareme mi biaŋkeocmu. 8 Moc e wiac i
eocmuzi kiŋ hureocmu, e Wofuŋte wiac tirine irec maname wawahane
ewecte. Ŋic iŋucne e âgofâcne jaŋere ŋondeŋkonec bâsirowezo.

9 “Ŋoŋe padi wiac qa roro ehuc gie qaŋeŋnao doma rakac i mi
rofârenʒepieŋ; â kisecne doma raocmu i wâc mi unucke‐ fârenʒepieŋ.
10 Waiŋ hândâŋne i iŋuc jaha furu mi bâtâcne‐fârenʒepieŋ, â mâreŋko
waharâ fokac i wâc mi nusehuc ŋic hapetac â jabane jaŋere biŋe behepie
fozejec. No Wofuŋ ŋoŋere Anutu hâcne.

11 “Ŋoŋe fiuc mi ronʒepieŋ â eeatuc ehuc burec eec wâc mi enʒepieŋ.
12 Ŋoŋe nore ʒâŋeo ɋetickerâ mumupaŋ dâŋ burecne ehuc ʒâŋe‐nane mi
bawahanʒepieŋ. No hâcneWofuŋ jukopac.

13 “Ŋoŋe ŋic âgofâc‐ŋeŋic bâʒâic‐jopahuc mafa wiac‐ jeŋic mi jowac
ronʒepieŋ. Kiŋaŋŋicfâc‐jeŋic jaŋere gie furi i bajuhapie hae mi furezejec.
14 Ŋoŋe ŋic nâŋguŋne mi sâwec‐jopanʒepieŋ; â tiŋtiŋ jaŋere hata i aka mi
henʒepieŋ, ehuc Anutu‐ŋeŋic ine araŋ bacnenʒepieŋ. No Wofuŋ jukopac
hâcne.

15 “Ŋoŋe ŋic dâŋjeŋic mutarahuc mi musifuckenʒepieŋ, ehuc ŋic
waha qaqane araŋ mi bajarenʒepieŋ, â ŋic fekicne jaŋe wâc mi
sâsec‐jopanʒepieŋ, aricne, ŋoŋe ŋic âgofâc‐ŋeŋic jaŋere dâŋ i sâcmutâc
dâŋte sâcko mutara‐jarenʒepieŋ. 16 Ŋoŋe ŋic âgofâc‐ŋeŋic micko âkec mi
ejarenʒepieŋ â jaŋere dâŋgie bahuc juju‐jeŋic ba ima ezo mi munʒepieŋ.
No Wofuŋ jukopac hâcne.

17 “Ŋoŋe qomâfâc‐ŋeŋic mi qaisoc‐ jopanʒepieŋ, ŋoŋe jaŋere erâ kiŋ
hurenʒipiŋte juju â eebapa‐jeŋicmutiŋnenʒepieŋ. 18Ŋoŋe okac babazu gie
bahuc âgofâc‐ŋeŋic jaŋere kiŋ mi bajunʒepieŋ; ŋoŋe ŋaŋacnere eŋareekac
sâc ijaha âgofâc‐ŋeŋic jaŋere eŋarezejec. No Wofuŋ jukopac hâcne.

19 “Ŋoŋe dâŋsanaŋ‐nane mana rereŋ enʒepieŋ. Bulimakaofâc‐ŋeŋic jaŋe
bulimakao fuŋne fuŋne jaŋehec sisifuc erâmi junʒepieŋ. Ŋoŋewiac ukicne
jajahec gie‐ ŋeŋicko mi tienʒepieŋ, â ŋaqi wiac‐ ŋeŋic i qoruc hawarine
jajaheczi bakicne mi rojunʒepieŋ.

20 “Ŋicmoc e kiŋaŋ narumoc ŋicmocte biŋe qakicne e kiwiric‐ticne ropie
rambaŋko mi juha bâsâqoreocmu ine dâŋgie fuazejec. Naru e rambaŋko
mi juwecte mi qâhâmoc‐jofazo. 21 Ŋic e kiŋ tatara taha Wofuŋ râcnezejec,
ine lama ŋicne moc kiŋ tatara tahare biŋe tutumaŋ qoruc bozere motâcko
hâcne râezejec. 22 Eme taha bapa e Wofuŋte maio lama ŋicne i kiŋ
tatara tahare biŋe râehuc kiwiric‐ ticne rozejec, eme sâqocne bawec i
bâtâmirecnezo.

23 “Ŋoŋemâreŋ biŋe qaŋarekicne ira fisirâ jâc fuŋne fuŋne sarapie fârine
fuame mi nâhuc juhapie jara jahec â moc tarazejec. Iŋuc juhuc manapie
muac‐nâpokicne ezejec. 24 Eme jara namba 4 ira fârine fuaocmu i Wofuŋ
ʒeri mumuteŋ ecnehuc daŋge taha râecnenʒepieŋ. 25 Jara 5 ira ine nâ bac
epie mâriri sâko fua‐ŋarezejec. No Wofuŋ ŋoŋere Anutu hâcne.

26 “Ŋoŋe qowi biuc socnehec mi nânʒepieŋ, ehuc faŋfaŋdâŋ muhuc
qaŋgec mi banʒepieŋ. 27 Ŋoŋe naki‐ ŋeŋic ŋifec â ŋifec susucne mi
hezunʒepieŋ, â mecʒâwâ‐ŋeŋic tofane wâc mi bâtâcnenʒepieŋ. 28 Hâmoc
fuame busâqocte sahac‐ ŋeŋic mi hetâcnenʒepieŋ, â soqâreŋ wâc mi
banʒepieŋ. No Wofuŋ jukopac hâcne.

29 “Go otâge bawahahuc sasec giere mi qikiŋnezemec, iŋuc etec sau gie
â hehesiczi mâreŋ mi sâckezejec. 30Ŋoŋe sabata hombaŋ‐nanere manapie
tirine eha furufic‐nane araŋ bacnenʒepieŋ. No Wofuŋ jukopac hâcne.

31 “Ŋoŋe bawe me faŋfaŋ wiac maic‐ joparâ jaŋerao qohotahuc
wâwânâŋhecmi enʒepieŋ. No Wofuŋ ŋoŋere Anutu hâcne.

32 “Ŋoŋe ŋic jaŋɋâŋhec jaŋerao faharenʒepieŋ, ehuc ŋicraŋɋa jaŋe
sâsec‐jopanʒepieŋ, â Anutu‐ŋeŋic araŋ bacnenʒepieŋ. No Wofuŋ jukopac
hâcne.

33 “Ŋic jabane moc e ŋondeŋ‐ ŋeŋicko juhame mi bâʒâickenʒepieŋ.
34 Aricne, ere manapie mâreŋ rune tinac eha ŋoŋe ŋaŋacnere eŋareekac
sâc ijaha ere eŋarezejec. Ŋoŋe Aigita mâreŋko jaba jaha jumbiŋte iŋuc
enʒepieŋ. No Wofuŋ ŋoŋere Anutu hâcne.

35 “Ŋoŋe ŋic dâŋjeŋic mutarahuc mi musifuckenʒepieŋ, â sâcmeta me
sigelire bâbâsifucwâcmi bâfuanʒepieŋ. 36Ŋoŋe sigeli me ŋemâcme otome
fifia râqâc wiac‐ŋeŋic i sâc mocjaha foŋarezejec. No Wofuŋ ŋoŋere Anutu,
noni hâcne Aigita mâreŋkonec jowac‐ŋopa wefupo. 37 Irec ŋoŋe dâŋsanaŋ
â mumutâc dâŋnanemana rereŋ efârenʒepieŋ. No Wofuŋ jukopac hâcne.”

20
Wofuŋte dâŋ qatarapie okacne fisi‐jareocmu

1EmeWofuŋziMose ʒiŋuc âzâcnewec: 2 “Go Israe ŋic kecʒiŋuc jazazemec:
Israe ŋic ŋoŋeraonec moc me ŋondeŋ‐ ŋeŋicko ŋic jabane jueŋgopieŋ
jaŋeraonec moczi naru motecfâc‐ticne Moleke nemure biŋe qaocmu e
hâmozejec, mâreŋ rune jaŋe hâcne qânâzi hehâmonʒepieŋ. 3 Ŋic e naru
motecfâc‐ticne jaŋeraonecmocMolekere biŋeqahuc furufic‐nanewâwânâŋ
ecnerâ ʒâŋe‐nane bawahawecte râsi ecnehuc ŋicfâc‐ticne jaŋere guruonec
bâsirowepemu. 4 Ŋic moc e motec me naru‐ticne Molekere biŋe qame ŋic
jaŋe hone bipiehuc mi qâhâmoniŋmuo 5 ine ŋic e mecne â wiacfâc‐ticne
jaŋe râsi ejarehuc gurufâc‐jeŋic jaŋere ŋondeŋkonec bâsirowec‐jopapemu,
e jahacne â e bâjâpehucMoleke nemu araŋ bacneeŋgopieŋ jaŋe iŋuc hâcne
ejarepemu.

6 “Ŋicmoc e baweme faŋfaŋwiacmaic‐joparâ jaŋerao qohotaocmu e râsi
ecnehuc ŋicfâc‐ticne jaŋere ŋondeŋkonec bâsirowepemu. 7Ŋoŋe juju‐ŋeŋic
bâtirihuc pectâc junʒepieŋ, noWofuŋ Anutu‐ŋeŋic hâcne. 8Ŋoŋe dâŋsanaŋ‐
nane bajuhuc mana rereŋ enʒepieŋ, Wofuŋ noni hâcne bâtiric‐ŋopakopac.
9 Irec moc e neŋgoc mamac jahec‐ ticne sâwec‐jofaocmu e hâmozejec, e
neŋgocmamac jahec‐ticne sâwec‐jofawecte kiŋticnere okacne fisicnezejec.

10 “Ŋicmoc e âgo‐ticnere ŋonâŋhec sau gie banicmuo ine ŋicmecne ŋokac
mecne mâmâc qâhâmoc‐jofazo. 11 Ŋic moc e neŋgococ‐ticne bâsâqorehuc
mamac‐ticne mimi qaqa ecneocmu, irec e mecne â neŋgococ‐ticne mâmâc
qâhâmoc‐jofazo, jahe okacne fua‐ jactezejec. 12 Me ŋic moc e joŋao‐ticne
bâsâqoreocmuo ine jahe mâmâc jaha qâhâmoc‐jofazo, jahe wâwânâŋhec
epicte okacne fua‐jactezejec. 13Me ŋicmoc e ŋokac jaŋehec foeŋgopieŋ irec

sâc ŋic mochec foocmu ine jahe wiac mamakâcne epicte qâhâmoc‐jofazo,
jahe okacne fisi‐jactezejec. 14Me ŋicmoc e ŋokacmoc â neŋgoc‐ticne rocjo-
fame wiac hehesicne eocmu, irec jaŋe mâmâc ʒoczi ʒacjopame ŋondeŋ‐
ŋeŋicko hehesiczi omaezejec. 15 Me ŋic moczi qowi mochec foocmu ine
ŋic mecne qowi mecne mâmâc qâhâmoc‐jofazo. 16 Me ŋokac moczi qowi
i me i moc maickerâ ehec foocmuo ine ŋokac mecne qowi mecne mâmâc
qâhâmoc‐jofazo, jahe okacne fua‐jactezejec.

17 “Ŋic moc e seŋoc‐ticne, mamac‐ ticnere otâ me neŋgoc‐ticnere otâ
hâcne, ehec mamanac ehuc sasec gie bapire wiac miminehec eocmu, irec
jahe gurufâc‐jekic jaŋere ŋondeŋkonec bâsirowec‐jofazo. Ŋic e seŋticne
bâsâqorewecte kiŋticnere okacne fuacnezejec. 18Me ŋic moc e ŋokac moc
mosa huc dameŋ‐ ticne maickeha bâsâqoreocmuo ine jahe mâmâc jaha
ŋokac soc roro‐ ticnere fuŋne bajaŋgeŋkenicmu, irec jahe gurufâc‐jekic
jaŋere ŋondeŋkonec bâsirowec‐jofazo. 19Go neŋgocgere qo me mamacgere
seŋmi bâsâqorec‐jofazemec. Go iŋuc etec soctofa jahecge bâsâqorec‐jofakic
eocmu. Irec kiŋŋeŋicte okacne fua‐ŋareocmu. 20Me ŋic moc e woki‐ticne
bâsâqoreocmuo inewawa‐ticnemimi qaqa ecneocmu, irec ŋic e âwoki‐ticne
jahe sâqocne‐jekicte okacne hufiŋne erâ juku hâmozepirec. 21Me ŋicmoc e
qozi‐ticne bâsâqoremewiac gâgâpâcne eocmu, ehuc hahac‐ticnemimi qaqa
ecneocmu; irec jahe hufiŋne erâ juzepirec.

22“Ŋoŋe irec hâcnedâŋsanaŋâmumutâcdâŋnane sasawa i bajuhucmana
rereŋ efârenʒepieŋ, ehamemâreŋ qikiŋne‐ŋarepe ŋec juc eniŋmu izi râsimi
eŋarezejec. 23Ŋoŋe ŋic gurune gurune mai‐ŋeŋicko jâpe bâsuec ejarekopac
jaŋere hata mi âtenʒepieŋ, jaŋe hâcnewiac i sasawa efârepie honec‐joparâ
mamakâcnuwec. 24 Ŋoŋe ine dâŋ ʒiŋuc muhuc mupaŋke‐ŋarepo: ‘Ŋoŋe
jaŋere mâreŋ susu â baŋac fusucmarâ qâmbâriŋkeekac i hâcne ro rauc
epie ŋoŋere biŋe ezejec.’ No Wofuŋ ŋoŋere Anutu, noni hâcne ŋic gurune
gurune jaŋere ŋondeŋkonec rowosâec‐ŋopapo. 25 Ŋoŋe irec hâcne wipe
qowi wâwânâŋhec â wâwânâŋ tâmiric hone râwiŋ‐jopanʒepieŋ. No wipe
qowi me mâreŋko wiac babarâ jueŋgopieŋ jaŋe biac bâtâc bacjopapore
nâcjopahuc me ba bâuac ejarehuc wâwânâŋhec mi enʒepieŋ. 26No Wofuŋ
tirine jukopacte ŋoŋe iŋuc jaha nore maio tiri jaha junʒepieŋ. Ŋoŋe nore
biŋe erâ juniŋte ŋic gâcne jaŋere ŋondeŋkonec rowosâec‐ŋopapo.

27 “Ŋic me ŋokac moc e bawe me faŋfaŋ wira hefârec ejareocmu e
hâmocte biŋe ezejec. Ŋic iŋucne jaŋe hâcne qânâzi hehâmoc‐jopanʒepieŋ.
Jaŋe kiŋjeŋicte okacne fisi‐jarezejec.”

21
Taha bapa jaŋe ŋic tirine junʒepieŋ

1 Eme Wofuŋzi Mose ʒiŋuc âzâcnewec: “Go Aroŋte ŋokâfâc taha bapa
juŋgopieŋ jaŋe kecʒiŋuc jazazemec: Taha bapa ŋoŋe ŋic âgofâc‐ŋeŋic
jaŋeraonec moczi hâmome qâŋɋâŋ‐ticne ba bâuac ehuc wâwânâŋhec mi
enʒepieŋ. 2 Â soctofafâc‐ŋeŋic, neŋgoc mamac me naru motec me hahac
ɋafâc‐ŋeŋic jaŋe hâmopie ine ba bâuac sâcne ejareniŋmu. 3 Erâ seŋ
qofâc‐ŋeŋic ʒeŋoŋne ŋic tâmiriczi maŋfuŋ‐ŋeŋicko juŋgopieŋ jaŋe hâmopie
wâc sâcne ba bâuac ejareniŋmu. 4 Ŋoŋe mamac‐ŋeŋicte soctofafâc jaŋere
ŋondeŋko juhuc ŋokacmoc ŋichec erao sâqorerâ wâwânâŋhecmi enʒepieŋ.
5Ŋoŋe qizec susuc‐ŋeŋic rohuc utu pârâcmi enʒepieŋ, erâ mecʒâwâ‐ŋeŋic

tofane mi bâtâcnenʒepieŋ. 6 Ŋoŋe Anuture maio tirine juhuc ʒâŋe‐ticne
mi sipirickenʒepieŋ. Ŋoŋe Wofuŋte taha bâzi, Anuture nânâ hâcne, i
rikeeŋgopieŋte tirine erâ junʒepieŋ. 7Taha bapa jaŋe sasec ŋokacme ŋokac
wâwânâŋhecmocmi rocjopanʒepieŋ, erâ ŋokac ʒuhuc bâtâc ekicne wâcmi
rocjopanʒepieŋ; taha bapa jaŋeAnutu noremaio ŋic tirine juŋgopieŋte iŋuc
mi enʒepieŋ. 8 JaŋeAnutu no taha bâzi rike‐nareeŋgopieŋte jaŋeremanatec
tirine juŋgopieŋ ezejec; Wofuŋ no bâtiric‐ŋopahuc tiri jukopacte jaŋere
manatec tirine jaha juŋgopieŋ ezejec. 9 Ehame taha bapa mocte otâzi sasec
gie barâ juju‐ ticne sipirickehuc mamac‐ ticnere ʒâŋe biŋe bawahaocmu;
irec e ʒocko rikenʒepieŋ.

10 “Taha bapa micne wokemaŋ ruacnehuc gie ŋaqi tirine rojuocte
mufiriekicne e busâqocte erâ qizec susuc‐ ticne beheme mi ʒorazejec, â
ŋaqi wiac‐ticne mi bâsuckezejec. 11 Ehuc neŋgoc mamac jahec‐ticne me
ŋic mocte qâŋɋâŋ fokacko raʒirâ wâwânâŋhec mi ezejec. 12 E Anuture
tiri wokemaŋ ruacnekicnere furufickonec mi wahazejec, â Anutu‐ticnere
furufic i wâwânâŋ mi ecnezejec. No hâcne Wofuŋ jukopac. 13 E ŋokac
bazo murâ ine ŋokac ʒeŋoŋ rozejec. 14 E hozec me ʒuhuc bâtâc ekicne
me ŋokac wâwânâŋhec me sasec ŋokac, ŋokac iŋucne moc mi rozejec,
aricne, e ŋicfâc‐ticne jaŋeraonec ŋokac ʒeŋoŋ moc rozejec hâcne. 15 E iŋuc
ehuc ŋicfâc‐ticne jaŋere ŋondeŋkonec naru motecfâc‐ticne mi bawahac‐
jopazejec. Wofuŋ noni hâcne e bâtirikopac.”

16 Wofuŋzi Mose ʒiŋuc âzâcnewec: 17 “Go Aroŋ kecʒiŋuc âzâcnezemec:
Ɋâricfâcge gaŋne gaŋne jufeniŋmu jaŋeraonecmoczi sahac fâsâcmi juocmu
eWofuŋ taha bâzi rikecneoctemimaickezejec. 18Ŋic kecʒiŋucne jaŋe hâcne
mi maickenʒepieŋ: Tiŋtuŋ me ʒeke puriŋ, me ʒâŋe mai‐jeŋic sâqorekicne,
me tuturuŋ‐jeŋic tarakicne, 19 me mekike‐ jeŋic herickekicne, 20 me râpe
kumbeŋ‐ jeŋichec, me ŋic bembeŋne, me ʒâŋe‐jeŋic hâpokicne, me wic
piic piic â korehec, me biŋjeŋic bakicne. 21 Taha bapa Aroŋ ere ɋâricfâc
jaŋeraonec moc sahac fâsâc mi juocmu e Wofuŋ taha bâzi rikecneocte mi
maickezejec. E sahac fâsâc mi jukacte iŋuc hâcne ezejec. 22 E taha bâzi
bâtirikicne â tiri jâmbâŋ Wofuŋte biŋe qakicne i nâzo murâ sâcne nâocmu,
23mâc sahac fâsâcmi juhuc tirific‐nane bawahazacte ine ââketâcme alata
mi maickezejec; Wofuŋ noni hâcne bâtirikopac.” 24Eme Mose e dâŋ i hâcne
Aroŋ â ŋokâfâcne erâ Israe ŋic sasawa jaza‐fârewec.

22
Taha wiacte manapie tirine ezejec

1EmeWofuŋzi ʒuhuckerâ Mose ʒiŋuc âzâcnewec: 2 “Go Aroŋ â ŋokâfâcne
jaŋe tiri ʒâŋe‐nane bawahanʒipiŋte Israe ŋic jaŋe tiri taha nore biŋe
qahuc râeeŋgopieŋ i moc mi maickeniŋte jazazemec, no hâcne Wofuŋ
jukopac. 3 Erâ ʒiŋuc jazazemec: Ɋâricfâcge gaŋne gaŋne jufeniŋmu
jaŋeraonecmoczi Israe ŋic jaŋe tiri tahawiacWofuŋte biŋe qahuc râeniŋmu
i wâwânâŋhec juhuc maickeocmu e mai‐naneonec bâsirowezo, no hâcne
Wofuŋ jukopac. 4Aroŋte ɋâricfâc jaŋeraonecmoczi wicsanaŋhecme sahac
opâ‐ticne wâwânâŋheczi tiri taha moc mi nânâ mâc juhuc ɋaɋackezejec.
Ŋic moc e, wiac moczi me ŋic moczi qâŋɋâŋ heuawec i ba bâuac eocmu,
me wie gorewac‐ ticne hoŋkeocmu 5 me wiac babarâ jueŋgopieŋ jaŋe ba
bâuac ejareocmu, me ŋic moc wâwânâŋ‐ticne i me i he heuac eocmu e

wâwânâŋhec jaha eocmu. 6 Wiac iŋucne hâcne ba bâuac eocmu ŋic e
wâwânâŋhec erâ juha hae ŋafezejec, ehame tiri taha wiac moc mi nânâ
qanaŋ opâ ruazejec. 7 Izi ʒoaŋ hume ɋaɋackezejec. Eme faicnao tiri
taha wiac izi nânâ‐ticne ekacte sâcne nâzejec. 8 Qowi e jahac hâmoekac
me qowi gâcnezi ki qâsuc ecneeŋgopieŋ i wâc wâwânâŋhec ekacte mi
nâzejec, no Wofuŋ jukopac hâcne. 9 Jaŋe qaqatara bâfuahuc kiŋhec erâ
hâmonʒipiŋtemumutâc dâŋnanemana rereŋ enʒepieŋ. Wofuŋ noni hâcne
bâtiric‐jopakopac.

10 “Ŋic furunezi nânâ bâtirikicne moc mi nâzejec. Me ŋic moczi taha
bapa ŋicmanac fisicneocmu, me taha bapare kiŋaŋŋic jabane, jahe wâc
nânâ bâtirikicnemi nâzepirec. 11 Taha bapa kiŋaŋŋic‐ticne moneŋzi furine
bakicne e me ficticnao fuambiŋ jaŋe ine sâcne nâniŋmu. 12 Taha bapa
otâ‐ ticnezi ŋic furune moc baocmu e wâc iŋuc jaha taha bâtirikicne mi
nâzejec. 13 Mâc otâ‐ ticne moczi hozec me ʒuhuc bâtâc erâ naru motec
tâmiric juhuc mârâc naru‐ticnao juwec irec sâcmamac‐ticnere ficko risierâ
juocmu eki ine mamac‐ ticnere nânâ sâcne nâocmu; ŋic furunezi ine mi
nâzejec. 14Me ŋic moczi fuŋne mi mana tarahuc nânâ bâtirikicne nâocmu
e irec okacne râehuc ʒuhuckerâ moneŋ 5‐konec wâŋ bâfuarâ taha bapa
râcnezejec. 15 Israe ŋic jaŋe Wofuŋte tiri taha râeeŋgopieŋ i taha bapa
jaŋe mi bâsifuckenʒepieŋ. 16 Jaŋe iŋuc epie Israe ŋic jaŋe nânâ bâtirikicne
i nâhuc kiŋ bahac bâfuanʒipiŋte iŋuc mi enʒepieŋ. Wofuŋ noni hâcne
bâtiric‐jopakopac.”

17 Eme Wofuŋzi Mose kecʒiŋuc âzâcnewec: 18 “Go Aroŋ â ŋokâfâcne
erâ Israe ŋic sasawa ʒiŋuc jazazemec: Israe kikefuŋ me ŋondeŋ‐ŋeŋicko
ŋic jabane jueŋgopieŋ jaŋeraonec moczi mumupaŋ‐ ticnere manasuhuc
taha râeocmu, me buafec faio taha râehuc Wofuŋ rikecneocmu 19 e buli-
makao me lama me noniŋ ŋicne biaŋne moc râeme Wofuŋzi manacneme
biaŋkezejec. 20 Ŋoŋe qowi repicne mi râenʒepieŋ, qowi iŋucnere Wofuŋzi
mana‐ ŋareme mi biaŋkeocmu. 21 Ŋoŋeraonec moczi mumupaŋ‐ ticnere
manasuhucme buafec faioWofuŋwamabâzimoc rikecnezomurâ ine qowi
biaŋne â bahac fâsâcmoc rikecnezejec. 22Qowi ʒâŋe‐jeŋic hâpokicneme tu-
turuŋ‐jeŋic tarakicnemewichec me sahac opâ‐jeŋicwahaekacme korehec,
iŋucneWofuŋte taha râehuc alatao mi rikenʒepieŋ. 23 Bulimakao me lama
me kike‐jeŋic herickekicne jaŋe buafec faio taha râezo murâ râenʒepieŋ,
mâc mumupaŋ‐ jeŋicte manasuhuc qowi iŋucne râepie mi sâckeocmu.
24Qowi moc biŋticne bâropiekicne me kijacnekicne me bâpârâckekicne me
bakicne i mâreŋ‐ŋeŋicko juhuc Wofuŋte taha mi râenʒepieŋ. 25 Erâ qowi
iŋucne ŋic gurune gurune jaŋeraonec rorâ Anutu taha mi bacnenʒepieŋ. E
qowi puriŋne iŋucne tahare râepiemana‐ŋarememi biaŋkeocmu.”

26 Eme Wofuŋzi Mose kecʒiŋuc âzâcnewec: 27 “Bulimakao me lama me
noniŋ motecne moc fuarâ neŋgocnehec juhame ʒoaŋ gie bapa 7 tarazejec.
Eme ʒoaŋ gie bapa 8 ira fuŋkerâ jufehuc taha rârâere sâc eme alatao
rikepie Wofuŋzi maname biaŋkeocmu. 28 Bulimakao me lama neŋgocne
jahe motecnehec ʒoaŋ ijaha mi qâhâmoc‐jopanʒepieŋ. 29 Ŋoŋe Wofuŋ
daŋge tahamoc râcnezomurâ ineWofuŋzimanamebiaŋkeoctemanasuhuc
râenʒepieŋ. 30 Ŋoŋe taha i ʒoaŋ ijaha nâfârenʒepieŋ, tiwâne moc râepie
foha hae mi furezejec. No Wofuŋ jukopac hâcne.



TAHA BAPARE SÂCMUTÂC 22:31 159 TAHA BAPARE SÂCMUTÂC 23:20

“Ŋoŋe iŋuc ehuc sâcmutâc dâŋnane reŋkenʒepieŋ. 31 No Wofuŋ jukopac
hâcne. 32 Ehame tiri ʒâŋe‐nane mi bawahanʒepieŋ, aricne, Israe ŋic ŋoŋe
nore manapie tiri jukopac ezejec, noni hâcne bâtiric‐ŋopakopac. 33 Erâ
nonizia Anutu‐ŋeŋic jupemurâ Aigita mâreŋkonec jowac‐ŋopa wefupo. No
Wofuŋ jukopac hâcne.”

23
Hombâŋ fuŋne fuŋne irec sâcmutâc dâŋ
(Ʒar 28:16—29:40)

1 Wofuŋzi Mose kecʒiŋuc âzâcnewec: 2 “Go Israe ŋic ʒiŋuc jazazemec:
Ŋoŋe Wofuŋte hombaŋ kecʒiŋuc mukicnezi tutumaŋ hombaŋ eocte mu-
sokanʒepieŋ. 3 Ŋoŋe ʒoaŋ gie bapa 6 gie banʒepieŋ, ʒoaŋ gie bapa 7 izi
ine hombaŋ ezejec, ehame tutumaŋ tirine enʒepieŋ. Ŋoŋe ira gie moc
mi banʒepieŋ, aricne, ʒoaŋ izi ŋeŋe juju eraniŋmu sâc Wofuŋte sabata
hombaŋ ezejec. 4 Wofuŋte hombaŋ, tiri tutumaŋ hâcne kecʒiŋuc fokac i
dameŋ mukicne ira musokahuc ŋenʒepieŋ: 5Mosa wâŋ irec ʒoaŋ gie bapa
14 owâcne Wofuŋte aakic hombaŋ maickeocmu. 6 Eme mosa irec ʒoaŋ gie
bapa 15 ira ineWofuŋtemanasuhuc poroŋ goreŋ tâmiric nânâ irec hombaŋ
ŋenʒepieŋ, ŋoŋe dameŋ ira fuŋkerâ nânâ poroŋ goreŋ tâmiricnâhuc juhapie
ʒoaŋ gie bapa 7 tarazejec. 7 Ʒoaŋ ira tiri tutumaŋ moc ehuc gie moc mi
banʒepieŋ. 8 Erâ Wofuŋ alatao bâzi rikecnehuc juhapie ʒoaŋ gie bapa 7 ira
ine mocwâc tiri tutumaŋ ehuc gie moc mi banʒepieŋ.”

9 Wofuŋzi Mose kecʒiŋuc âzâcnewec: 10 “Go Israe ŋic ʒiŋuc jazaze-
mec: Ŋoŋe mâreŋ ŋarepemu ira fisirâ nânâ nânâsu dameŋ maickeme
nânâ gieonec fuŋkerâ rohuc taha baparao râenʒepieŋ. 11 Eme sabata
hombaŋ ŋerâ irec faicnao Wofuŋte maio fenʒoŋkeme Wofuŋzi mana‐
ŋareme biaŋkezejec. 12 Fenʒoŋkeocmu ʒoaŋ ira ŋoŋe lama ŋicne biaŋne
moc Wofuŋ bâzi rikecnenʒepieŋ. 13 Ehuc taha bâzire biŋe wiac kecʒiŋuc
ʒuhuckerâ Wofuŋ rikecnepie âsu biaŋ fuazejec: Poroŋ uucne wokemaŋhec
bâsifuckekicne otomocjahaonec teŋkonec jajahec âwaiŋzi taha bâzi ine fifia
râqâckonec nâfocne 4 irec sâc ʒuhuckenʒepieŋ. 14 Erâ ŋoŋe nânâ poroŋ
me jacgoŋ hâcbuc me sâŋsâŋ bakicne i mi nânâ mâc juhapie ʒoaŋ i hâcne
maickezejec, ŋoŋe qanaŋ Anutu‐ŋeŋic taha bacnenʒepieŋ. Dâŋ izi hâcne
ŋic gaŋne gaŋne fuarâ ŋeŋe juju eniŋmu sâc dâŋsanaŋ‐ŋeŋic erâ forahuc
juzejec.

15 “Ŋoŋe sabata hombaŋ tarame nânâ nânâsu dameŋko taha baparao
nânâ wiac râepie fenʒoŋkeocmu, ʒoaŋ gie bapa irecnec fuŋkerâ jufekupie
sabata hombaŋ 7 tarazejec. 16 I tarame ʒoaŋ gie bapa 50 eha gie ɋârionec
padizi taha bâzi Wofuŋ râcnenʒepieŋ. 17 Ehuc oto mocjahaonec teŋkonec
jajahec irec sâc poroŋ uucne rorâ goreŋhec bâsifuckerâ poroŋ jajahec
rikepie tarame ficŋeŋickonec taha baparao bafisipie eki fenʒoŋkezejec.
Poroŋ izi hâcne Wofuŋtao nânâ bâbâsu tinac ekac. 18 Erâ lama biaŋne 7,
jara‐jeŋic wâŋ ekicne, erâ bulimakao motecnezi ŋicne â lama ŋicne jajahec
jaŋe poroŋhec tahare biŋe râec‐jopanʒepieŋ. Jaŋe hâcne Wofuŋtao qowi
bâzire biŋe enʒepieŋ. Ehame taha bâzi â waiŋzi taha bâzi i ʒuhuckerâ
rikepie Wofuŋte maio âsu biaŋ fuazejec. 19 Ehame ŋoŋe sâqocne tâtâmire
tahare biŋe noniŋ ŋicne moc, me wama bâzire biŋe lama ŋicne jajahec
jara‐ jekic wâŋ ekicne, iŋucne râec‐jopanʒepieŋ. 20 Eme taha bapa eki
nânâ bâbâsu poroŋ â lama mâmâc jaha Wofuŋtemaio fenʒoŋkezejec. Jaŋe

Wofuŋte maio bâtiric‐jopakicnezi taha bapare biŋe enʒepieŋ. 21 Ŋoŋe
ʒoaŋ ira hâcne ŋic ʒiŋuc jazanʒepieŋ: Ŋoŋe tiri tutumaŋ ehuc gie moc
mi banʒepieŋ. Dâŋ izi hâcne ŋic gaŋne gaŋne fuarâ ŋeŋe juju eniŋmu sâc
dâŋsanaŋ‐ŋeŋic erâ forahuc juzejec.

22 “Ŋoŋe padi wiac qa roro ehuc, gie qaŋeŋnao doma rakac i mi
rofârenʒepieŋ â kisecne doma raocmu i wâcmi unucke‐fârenʒepieŋ. Ŋoŋe
wiac i ŋic hapetac â jabane jaŋere biŋe behepie fozejec. No Wofuŋ ŋoŋere
Anutu hâcne.”

23 Wofuŋzi Mose kecʒiŋuc âzâcnewec: 24 “Go Israe ŋic ʒiŋuc jazazemec:
Mosa 7 irec ʒoaŋ gie bapawâŋ ira hombaŋmoc ŋenʒepieŋ, erâ sawaŋ qaqac
ehuc qeŋ qanʒepieŋ, ehuc tirificko tumaŋnenʒepieŋ. 25 Ŋoŋe gie bapao
gie baeŋgopieŋ irec sâc hombaŋ ira mi banʒepieŋ, ehuc Wofuŋ taha bâzi
rikecnenʒepieŋ.”

26 Eme WofuŋziMose kecʒiŋuc âzâcnewec: 27 “Mosa 7 irec ʒoaŋ gie bapa
10 izi kiwiric roro dameŋ ezejec. Ŋoŋe ira hâcne tirificko tumaŋnenʒepieŋ,
erâ sowa juhuc Wofuŋ tiwâ bâzi rikecnenʒepieŋ. 28 Ŋoŋe ʒoaŋ ira gie
moc mi bajâmbâŋkenʒepieŋ, ʒoaŋ i kiwiric roro dameŋ hâcne. Taha
bapa jaŋe ʒoaŋ ira hâcne Wofuŋ Anutu‐ ŋeŋic ere maio kiwiric‐ ŋeŋic
ronʒepieŋ. 29 Eme ŋic moc e ʒoaŋ ira sowa mi juocmu e ŋic âgofâc‐ticne
jaŋere ŋondeŋkonec bâsirowezo. 30 Me moc e ʒoaŋ ira gie baocmu e ŋic
âgofâc‐ticne jaŋere ŋondeŋkonec bâsirowepemu. 31 Ŋoŋe ʒoaŋ ira gie moc
mi bajâmbâŋkenʒepieŋ. Dâŋ izi hâcne ŋic gaŋne gaŋne fuarâ ŋeŋe juju
eniŋmu sâc dâŋsanaŋ‐ ŋeŋic erâ forahuc juzejec. 32 Hombaŋ izi sabata
hombaŋ fârine eha sowa junʒepieŋ. Ŋoŋe sabata‐ŋeŋic ʒoaŋ gie bapa 9
ira hae owâeme fuŋkerâ ŋehapie hae furerâ owâeme ŋetaranʒepieŋ.”

33 Eme Wofuŋzi Mose kecʒiŋuc âzâcnewec: 34 “Go Israe ŋic ʒiŋuc jazaze-
mec: Mosa 7 irec ʒoaŋ gie bapa 15 ira fuŋkerâWofuŋte rehac boze hombaŋ
ŋehuc juhapie ʒoaŋ gie bapa 7 tarazejec. 35Ʒoaŋbâbâni ira tirificko tutumaŋ
ehuc gie moc mi banʒepieŋ. 36 Ŋoŋe ʒoaŋne ʒoaŋne Wofuŋ tiwâ bâzi
rikecnehuc juhapie ʒoaŋ 7 tarazejec. Ʒoaŋ gie bapa 8 ira ine tirificko
mocwâc tumaŋnehucWofuŋ tiwâ bâzi rikecnenʒepieŋwâc; i hombâŋ fârine
jaha, irec gie moc mi bajâmbâŋkenʒepieŋ.

37 “Ŋoŋe hombaŋ biri ʒi mucjopakicne ira hâcne Wofuŋ taha bâzi
kecʒiŋuc rikecneniŋte mupie tirificko tutumaŋ fuazejec. Qowi bâzi, taha
bâzi fuŋne fuŋne erâ waiŋzi taha bâzi; i dameŋ bakicnao rikenʒepieŋ.
38Ŋifec ine Wofuŋte sabata hombaŋ ŋenʒepieŋ wâc, ehuc mumupaŋ taha,
me buafec taha me taha wiac gâcne i Wofuŋ râcnenʒepieŋ jaha.

39 “Ŋoŋe gieonec nânâ wiac rofârepie tarame mosa 7 irec ʒoaŋ gie bapa
15 ira Wofuŋte hombaŋ sâko fuŋkerâ ŋehuc juhapie ʒoaŋ 7 tarazejec. Ʒoaŋ
bâbâni izi hombaŋ fârine eha gie moc mi banʒepieŋ, â ʒoaŋ namba 8 izi
wâc hombaŋ fârine jaha ezejec. 40 Ʒoaŋ wâŋ ira jâchândâŋ biaŋne erâ
hâmu rehacne â jâc rehac sâkohec irec tieŋne â kakikic jâc irec tieŋne jaha
bazurâ fenʒoŋkehuc Wofuŋ Anutu‐ŋeŋic ere maio ʒeri ehuc juhapie ʒoaŋ
gie bapa 7 tarazejec. 41Ŋoŋe hombaŋ i Wofuŋtemanasuhuc jara sâc ŋehuc
juhapie ʒoaŋ 7 tarazejec. Ŋoŋe hombaŋ i mosa 7 ira ŋenʒepieŋ. Dâŋ izi ŋic
gaŋne gaŋne fuarâ jufeniŋmu ŋoŋere dâŋsanaŋ erâ forahuc juzejec. 42 Israe
kikefuŋ sasawaŋoŋedameŋ ira rehac bozeo ŋehuc juhapie ʒoaŋ 7 tarazejec.
43 Iŋuc epie Wofuŋ noni hâcne Israe ŋic ŋoŋe Aigita mâreŋkonec jowac‐

ŋopa waharâ rehac bozeo ŋec juc eniŋte muŋarepo, ɋâricfâc‐ŋeŋic jaŋe
iŋucmana taranʒepieŋ. No Wofuŋ Anutu‐ŋeŋic hâcne.”

44 Eme Mose e Wofuŋ hombaŋ‐ticnere dâŋ i Israe ŋicmutâcne‐jarewec.

24
Lambere dâŋ
(Wah 27:20–21)

1 Wofuŋzi Mose kecʒiŋuc âzâcnewec: 2 “Go Israe ŋic jazatec oliwa
hândâŋne bâpisickekicne irec wokemaŋ ɋaɋacne lambere biŋe bafisipie
ʒahuc ʒuʒuhuc jaha tamaehuc fozejec. 3 Tutumaŋ qoruc bozeo qorac tapa
katapa ŋekac irec ââketâc râpenao ira Aroŋzi ʒure emasaŋ ezejec; eme hae
owâeme Wofuŋte maio qazeme ʒahuc ŋeha hae furezejec. Dâŋ izi gaŋne
gaŋne dâŋsanaŋ‐ŋeŋic erâ forahuc juzejec. 4 Lambe kikene golzi bakicne
irec faio lambe ŋekac i ʒure emasaŋ emeWofuŋtemaio ʒuʒuhuc jaha ʒahuc
ŋezejec.

Poroŋ furu mukicne
5 “Eme go poroŋ uucne rorâ nânâ poroŋ 12 rikezemec, nânâ poroŋ moc-

jahare sâc ine poroŋ uucne tase moc irec teŋkonec jajahec rocjofazemec.
6 Ehuc tebo golzi bakicne irec faio biri jajahec râezemec, biri mocko nânâ
poroŋ 6 â mocko 6 jaha, iŋuc râe razemec. 7 Erâ nânâ poroŋ birickerâ
wiac âsu biaŋ furi sâkozi ruacnezemec. Eme poroŋ âsu biaŋhec izi Wofuŋte
taha bâzi ezejec. 8 Eme Aroŋ e sabata hombaŋ sâc nânâ poroŋ iŋuc hâcne
birickehuc juzejec. Israe ŋic jaŋe iŋuc ehuc juniŋte mutâcne‐jarekicne
hâcne. 9Nânâ poroŋ i wiac tirine jâmbâŋ, irec Aroŋ â ŋokâfâcne jaŋere biŋe
eha tirificko nânʒepieŋ. Wofuŋ taha bâzi rikecneniŋmu sâc wiac izi hâcne
taha bapare biŋe erâ forahuc juzejec.”

Mumusoriŋ giere okacne
10 Ehame Israe ŋic jaŋere ŋondeŋko ŋic moc juwec e neŋgoc‐ticne Israe

ŋokac âmamac‐ticne ine Aigita ŋic. E juku dameŋmocko teuŋ‐jeŋicko Israe
ŋic moc ehec dâŋ mumuc epic. 11 Ehuc ŋic e Wofuŋte ʒâŋe musoriŋkehuc
sâweckewec. Iŋuc eme Moserao jowa rambiŋ. Neŋgoc‐ticnere ʒâŋe
Selomiti, e Daŋ guruonec Dibirire otâ. 12 Eme Wofuŋtaonec dâŋ okacne
mananiŋte woŋec kâpâcwâru bapie ŋewec.

13 Eme Wofuŋzi Mose kecʒiŋuc âzâcnewec: 14 “Ŋic sâwecdâŋ
muwec e mutec teuŋkonec jowa wahanʒepieŋ, ehame sâwecdâŋ
mume manambiŋ jaŋe mejeŋic qizecnao râehapie kikefuŋ sasawa
jaŋe qânâzi hehâmonʒepieŋ. 15 Erâ Israe ŋic ʒiŋuc jazazemec: Moc
e Anutu musoriŋkeocmu e kiŋsâko hureocmu. 16 Moc e Wofuŋte
ʒâŋe musoriŋkeocmu e qâhâmonʒepieŋ; kikefuŋ sasawa jaŋe qânâzi
hehâmonʒepieŋ. Ŋic jabane mecne mâreŋ rune mecne Wofuŋte ʒâŋe
musoriŋkepie qâhâmoc‐jopanʒepieŋ. 17 Moc e ŋic moc qâhâmome okacne
qâhâmonʒepieŋ wâc. 18 Â moc e qowi moc qâhâmoocmu e okacne râerâ
juzejec. 19 Me ŋic moczi âgo‐ticnere sahac sipirickeocmu e ine âgo‐ticne
ecnewec sâc ijaha ecnezo. 20 Me kikene qazume okacne ere wâc qazuzo,
ʒâŋene âke hâpome okacne ere wâc âke hâpozo, me micsiecne hezume
okacne ere wâc hezuzo. E âgo‐ticne ba imac ecnewec sâc ijaha ecnezo.
21Moc e qowi qâhâmoocmu e okacne râezejec â moc e ŋicmoc qâhâmoocmu

e wâc qâhâmonʒepieŋ. 22 Ŋic jabane mecne mâreŋ rune mecne jaŋere
sâcmutâc dâŋ i mocjaha fozejec. Noni hâcne Wofuŋ Anutu‐ŋeŋic.” 23Mose
e Israe ŋic dâŋ iŋuc hâcne jazawec, ehame jaŋe sâwecdâŋ muwec ŋic e
ecnepie teuŋkonec wahame qânâzi hehâmombiŋ. Iŋuc ehuc Israe ŋic jaŋe
WofuŋziMose dâŋmutâcnecnewec irec sâcko embiŋ.

25
Sabata jara hombaŋ sâko

1Wofuŋzi Sinai tikio Mose dâŋ kecʒiŋuc âzâcnewec: 2 “Go Israe ŋic ʒiŋuc
jazazemec: Ŋoŋe mâreŋ ŋarepemu ira fisirâ Wofuŋte manasuhuc sabata
hombaŋ sâko moc ŋenʒepieŋ. 3 Ŋoŋe jara 6 gie‐ŋeŋic he sarac ehuc waiŋ‐
ŋeŋic bâtâcne emasaŋ enʒepieŋ, ehame fârine fuame ro nusec enʒepieŋ.
4 Jara namba 7 ira ineWofuŋtemanasuhuc sabata hombaŋ sâko ŋenʒepieŋ.
Ŋoŋe jara ira hesarac gie mi bahuc waiŋ‐ŋeŋic wâc bâtâcne emasaŋ mi
enʒepieŋ. 5Wiac gâcne ro bâtiric epie waha ŋehuc âkeʒurâ fârine fuamemi
ronʒepieŋ,mewaiŋ bâtâcne emasaŋmi ekicnao fârine fuamewâc ro nusec
mi enʒepieŋ. Jara iramâreŋzimâc jâmbâŋ fozejec. 6Mâcwiac nânâne gâcne
mâreŋzi sabata hombaŋ dameŋ ira gumehesiwiŋ ecneocmu izi ine ŋaŋacne
â kiŋaŋ qaqafâc‐ŋeŋic furi bacjopakicne â kiŋaŋ ŋic ŋokacfâc‐ŋeŋic gâcne
moneŋ gie baeŋgopieŋ, erâ ŋic jabane ŋondeŋ‐ŋeŋicko jueŋgopieŋ ŋoŋere
nânâ ezejec. 7 Erâ hae qowi â kâte qowi mâreŋ‐ŋeŋicko jueŋgopieŋ jaŋere
wâcmâmâc ezejec.

Ʒeri bubiaŋ jara hombaŋ
8 “Eme ŋoŋe sabata jara hombaŋ iŋucne 7 guru 7 irec sâcwosekupie jara

49 ezejec. 9 Eme jara 50 irec mosa 7 â ʒoaŋ gie bapa 10 ira ine qeŋ lama
ʒuŋezi bakicne i qâsokapie fânâŋ‐ticne mâreŋ sâc rafârezejec. Ine kiwiric
roro dameŋ ira hâcne qeŋ qapie fânâŋ‐ticnezi mâreŋ‐ŋeŋic sâcke‐fârezejec.
10 Ŋoŋe iŋuc ehuc jara 50 i furu munʒepieŋ, ehuc hae mâreŋ sâc irec ŋic
ŋokac jaŋe wama faio rambaŋ juniŋte jazanʒepieŋ. Ehuc ŋoŋe fic hae‐
ŋeŋic sâc me wiacfâc‐ŋeŋic jaŋerao risiehuc manapie ʒeri bubiaŋ sâkohec
ezejec. 11 Jara 50 izi hâcne ʒeri bubiaŋ dameŋ‐ŋeŋic ezejec. Ŋoŋe dameŋ ira
hesarac gie me wiac bâtirikicnezi fârine fuaekac i qa roro mi enʒepieŋ, me
waiŋ bâtâcne emasaŋ mi ekicnao fârine fuame wâc ro nusec mi enʒepieŋ.
12Dameŋ i bubiaŋ dameŋ, irecmanapie tirine ezejec. Ehamemâreŋzi gume
hesiwiŋ ecneocmu izi nânâ‐ŋeŋic ezejec.

13 “Ŋoŋe ʒeri bubiaŋ dameŋ ira ru sâc hae mâreŋ‐ ŋeŋicko risie‐
fârenʒepieŋ. 14Ŋoŋe ŋic âgofâc‐ŋeŋic jaŋehec âbârâ gie bahuc nareŋ gareŋ
sâcti qâtiric mi enʒepieŋ. 15 Ʒeri hombaŋ juwicnao fuŋkerâ jara wezimuc
juwefumbiŋ irec sâc manasuhuc ŋic âgofâc‐ŋeŋic jaŋeraonec wiac furine
banʒepieŋ, erâ jarawezimuc qa roro gie baniŋmu irecmanasuhucmoneŋte
erâ mâreŋ mutara‐ŋarenʒepieŋ. 16 Jara ʒoricne fome furine bafenʒepieŋ,
me bembeŋne fome furine bawahanʒepieŋ. Jara wezimuc irec maŋnao
he sara nâc eniŋmu irec manasuhuc mâreŋ qikiŋne‐ŋarenʒepieŋ hâcne.
17Ŋoŋe nareŋ gareŋ sâcti qâtiricmi ehuc Anutu‐ŋeŋic araŋ bacnenʒepieŋ.
No hâcneWofuŋ Anutu‐ŋeŋic jukopac.

18 “Ŋoŋe irec hâcne dâŋsanaŋ‐nane bajuhuc mumutâc dâŋnane mana
rereŋ enʒepieŋ. Iŋuc ehuc mâreŋko wama faio ŋec juc eniŋimu. 19 Ehame
mâreŋ‐ŋeŋicko nânâ mâriri sâko fuame nâ gapec ehuc wama faio juniŋmu.

20 Ŋoŋe ʒiŋuc muniŋmu mecne: ‘Nâŋe jara namba 7 ira he sarac â qa
roro mi ehuc wemo wiac moc nâ bac enaŋmu?’ 21 Ŋoŋe iŋuc mupie ʒiŋuc
ŋazapemu: No jara namba 6 ira jambuŋ‐ ŋopape mâreŋ‐ ŋeŋicko jara 3
irec sâc mâriri sâko fuarâ foocmu. 22 Irec jara 8 ira he sarac ehuc nânâ
raŋɋane nânʒepieŋ, ehame jara 9 ira nânâ gie raŋɋanaonec jaha nâhuc
juhapie ɋâricnezi fuazejec. 23Ŋoŋe mâreŋ‐ŋeŋic i moneŋte erâ mi qikiŋne
sanaŋkenʒepieŋ, ŋoŋe nohec juhuc ŋic furune â jabane sawa eŋgopieŋte
mâreŋ i nore biŋe ekac hâcne. 24 Irec ŋoŋe mâreŋ ro rauc embiŋ i mâreŋ
runezi mocwâc furine bazo mume mana uruecnenʒepieŋ.

25 “Âgo qomâge moczi hapetac juhuc mâreŋ‐ ticne gâcne moneŋte
erâ qikiŋneocmuo fisirâ âgo‐ticnezi mâreŋ qikiŋnewec i moneŋ râeme
kitâcneme mocwâc bârisiecnezejec. 26 Me ŋic ere tuctofa moc mi juhuc
mâreŋ bârisiecneocmuo, me e jahac juku moneŋ bâfuarâ mocwâc furine
bazo muocmuo 27 ine ŋic moczi mâreŋ‐ ticne furine barâ jara wezimuc
bajuwec i manasuhuc moneŋ tofane sawa bârisiecnezejec, ehuc mâreŋ‐
ticnao risiezejec. 28 Me mâreŋ i mocwâc e jahacne biŋe furine baocte
moneŋ basarâ beheme ŋic furine bawec eki bajuhame ʒeri bubiaŋ jara
hombaŋ sâkomaickezejec. Eme hombaŋ dameŋ ira ine mâreŋ bajukac ŋic
eki beheme runezi mocwâc fuarâ rauckezejec.

29 “Ŋic moc e hae sâko qânâsac‐ticnehec ira ficticne moc moneŋte erâ
qikiŋneocmu mecne. Erâ jufehuc jara moc mi taraha fic izi mocwâc e
jahacne biŋe eocte furine bazo murâ sâcne furine baocmu. E jara ŋondeŋ
irec maŋnao iŋuc ezo mume manacnezo. 30 Me jara ŋondeŋ irec maŋnao
runezi mocwâc furine bazo mi ecneme ine ŋic qanaŋ furine bawec e
jahacne â ɋâricfâc‐ticne jaŋere biŋe erâ ŋefehuc juzejec. Ʒeri bubiaŋ jara
hombaŋko ine fic i behepie runere biŋe mocwâc mi ezejec. 31Hae piticko
fic sac tâmiric ŋerakac izi ine giegaŋte sâc jaha ekac, irec runezi mocwâc
furine bahuc ŋec juc eniŋmu, â ʒeri bubiaŋ jara hombaŋ sâko ira behepie
mocwâc runere biŋe ezejec. 32 Lewiŋic jaŋe hae sâko‐jeŋicko fic hae‐jeŋic
moneŋte erâ qikiŋneeŋgopieŋ i ʒâhec dameŋ ira me ira mocwâc furine
bahuc jaŋacne biŋe eocte mupie mana‐jarezo. 33 Me Lewiŋic moc e hae
iŋucnao ficticne moneŋte erâ qikiŋnewec i mocwâc e jahacne biŋe eocte
furine mi baocmu ine ʒeri bubiaŋ jara hombaŋko behepie mocwâc runere
biŋe ezejec; Lewiŋic jaŋere hae sâkoo fic hae ŋerakac i Lewiŋic Israe ŋic
jaŋere ŋondeŋko juraŋgopieŋ jaŋere biŋe hâcne. 34 Mâc giegaŋ‐jeŋic hae
sâko orâŋkehuc forakac izi ine furi bapare biŋe mi ekac, i Lewiŋic jaŋere
biŋe erâ fosanaŋkeoctemukicne.

Babafic eere dâŋ
35 “Âgo qomâ‐ŋeŋicmoczi hapetac juhuc juju‐ticnere dope wiac sâcnemi

bâfuaocmuo ine ŋoŋe bafickenʒepieŋ, ehame ŋic furune me jabane iŋucne
ŋondeŋ‐ŋeŋicko juzejec. 36 Ŋoŋe moneŋ‐ŋeŋic tofane erao fokac i bafehuc
mi jâoc ronʒepieŋ, aricne, ŋoŋe Anutu‐ŋeŋic araŋ bacnehuc juhapie âgo
qomâ‐ŋeŋiczi ŋoŋehec juzejec. 37 Ŋoŋe moneŋ me nânâ râcneniŋmu irec
furi bafehuc bârisie‐ŋareocte ʒoɋac mi ecnenʒepieŋ. 38 No Wofuŋ Anutu‐
ŋeŋic, noni hâcne Kanaaŋ mâreŋ ŋarehuc Anutu‐ŋeŋic jupemurâ Aigita
mâreŋkonec jowac‐ŋopa wefupo.



TAHA BAPARE SÂCMUTÂC 25:39 164 TAHA BAPARE SÂCMUTÂC 26:5

39 “Âgo qomâ‐ ŋeŋic moczi hapetac erâ juhuc ŋoŋere kiŋaŋ qaqa erâ
juzo mume mi manacnenʒepieŋ. 40 E ŋoŋehec ŋic jabane jaŋere sâc erâ
juhuc moneŋ gie bazejec, e ŋoŋere kiŋaŋ qaqa gie iŋuc bahuc juhame
ʒeri bubiaŋ jara hombaŋ sâko maickezejec. 41 Hombaŋ ira ine naru
motecfâc‐ticne jaŋehec behec‐ŋoparâ wiacfâc‐ticne jaŋerao risiezejec, ehuc
mamac ŋosafâc‐ticne jaŋere mâreŋ rauckezejec. 42 Jaŋe nore kiŋaŋŋicfâc,
noni hâcne Aigita mâreŋkonec jowac‐ jopa wefupo, jaŋe moneŋte erâ
kiŋaŋ qaqa mi bacjopazo. 43 Ŋoŋe Anutu‐ŋeŋic araŋ bacnehuc ŋic iŋucne
ŋicbomboŋ ejarehuc mi bâʒâic‐jopanʒepieŋ. 44 Ŋoŋe kiŋaŋ ŋic ŋokac
rocjopazo murâ ine qâpuc ŋic gurune gurune rârec rârec juraŋgopieŋ
jaŋeraonec furi bacjopanʒepieŋ. 45Me ŋic jabane â wiacfâc‐jeŋic ŋondeŋ‐
ŋeŋicko jueŋgopieŋ me mâreŋ‐ ŋeŋicko fuambiŋ jaŋeraonec wâc furi
bacjopazo murâ furi bacjopapie ŋoŋere biŋe enʒepieŋ. 46 Erâ juku
hâmoc dameŋ‐ ŋeŋic maickeme ŋic iŋucne jaŋe ŋokâfâc‐ŋeŋic jaŋerao
râec‐jopazo murâ râec‐jopapie jaŋere kiŋaŋ qaqa erâ junʒepieŋ. Israe ŋic
qomâfâc‐ŋeŋic jaŋe ine ŋicbomboŋ ejarehuc mi bâʒâic‐jopanʒepieŋ.

47 “Ŋic furune me jabane moc moneŋ mafa sâkoheczi ŋoŋehec juhame
qomâ‐ŋeŋic moczi hapetac erâ ŋic jabane e jahacne me soctofa‐ticne moc
ere kiŋaŋ qaqa erâ juocmuo 48 ine hahac ɋafâc‐ticne jaŋeraonecmoczi furi‐
ticne râezomurâ râeme rambaŋko juzejec. 49Me wawa‐ticne me nafe‐ticne
me soctofa‐ticne moczi furine bazo murâ bahuc rambaŋko râeme juzejec.
Me e jahac moneŋ mafa sâkohec erâ sahac‐ticnere furi râehuc rambaŋko
juzejec. 50 E jahacne â ŋic furi‐ticne râewec jahe kiŋaŋ gie fuŋkekicne jara
irecnec fuŋkerâ wose rakupire ʒeri bubiaŋ hombaŋko tarazejec. Ehame
dameŋ ŋondeŋ ira jara wezimuc foocmu, irec sâcko furi râezejec. Kiŋaŋ
qaqa gie dameŋ‐ticneremanapire inemoneŋ gie bapa ŋic ere dameŋ iŋucne
ezejec. 51 Jara‐ticne bocjaha foocmuo ine irec sâc manasuhuc furi rowec
irecnec sahac‐ ticnere furi rorâ râezejec. 52 Me jara‐ ticne afecne sawa
fome ʒeri bubiaŋ hombaŋ sâko maickeocmuo ine jara irec manasuhuc
moneŋ afecne sawa bârisiecneme tarame rambaŋko juzejec. 53 E ŋic furine
bawec erao jara sâc moneŋ gie bapa ŋic iŋucne juzejec, ehame bomboŋ‐
ticnezi bâʒâickeocte mi manacnenʒepieŋ. 54 Me jaŋe furi‐ ticne bahuc
rambaŋko mi râeniŋmu ine ʒuhuckerâ juhame ʒeri bubiaŋ jara hombaŋ
maickeme bomboŋ‐ticnezi beheme rambaŋko juzejec, e jahacne mecne â
naru motecfâcne jaŋe mâmâc iŋuc ejarezejec. 55 Israe ŋic jaŋe nore kiŋaŋ
qaqafâc, noni hâcne Aigita mâreŋkonec jowac‐ jopa wefupo. No Wofuŋ
ŋoŋere Anutu jukopac hâcne.

26
Micrereŋhec juhuc fârine bâfuazo
(Sâc 7:12–24; 28:1–14)

1 “No Wofuŋ Anutu‐ŋeŋic jukopacte ŋoŋe nemu â ɋâŋ qâqâtâc me qânâ
wâtuŋ herâ mi âkendâŋnenʒepieŋ, erâ qânâ kita qâreŋnehec dapecneniŋte
mâreŋ‐ŋeŋicko wâc mi bajunʒepieŋ. 2 Ŋoŋe sabata hombaŋ‐nane ŋehuc
furufic‐nane araŋ bacnenʒepieŋ. No hâcneWofuŋ jukopac.

3 “Ŋoŋe dâŋnane bajuhuc sâcmutâc dâŋnane mana rereŋ eniŋmuo 4 ine
mupe hoe i dameŋ‐ticnao heŋareocmu, ehame mâreŋzi nânâ wiac gume
hesiwiŋ ecneocmu â jâc wiaczi wâc hândâŋ fârihec efâreocmu. 5 Eme

padi jacgoŋ bâmârâŋkehuc juhapie waiŋ roro dameŋ maickezejec, â waiŋ
rohuc juhapie hesarac dameŋ maickezejec; iŋuc fuame nânâ wiac‐ŋeŋic
nâ gapec ehuc mâreŋ‐ŋeŋicko juhâc qâhâmonʒepieŋ. 6 Ehame noni wama
bâfua‐ŋarepe ŋoŋe waha fohapie moczi moc hâhâwic mi heŋarezejec. Erâ
no qowi mimicne mâreŋ‐ ŋeŋickonec bârâriec‐jopahape ʒikazi mi maic‐
ŋopazejec. 7 Eme ŋoŋe râsifâc‐ŋeŋic jopa jâpec ejarepie jaŋe ʒikare micko
fenʒepieŋ. 8 Ŋoŋeraonec ŋic 5 jaŋe ŋic 100 jâpec‐jopahapie 100 jaŋe
teŋ tauseŋ jâpec‐jopanʒepieŋ; ehame râsifâc‐ŋeŋic jaŋe ʒâŋe fai‐ŋeŋicko
ʒikare micko feniŋmu. 9 Eme no ehâmo‐ŋarehuc sâoc‐ŋopahape sawe
mâririackenʒepieŋ, ehame ŋoŋehec ʒâʒâfic epo i basanaŋkepemu. 10 Ŋoŋe
nânâ rowaŋ raŋɋanaonec nâhuc junʒepieŋ, ehame nânâ ɋâricnere dameŋ
maickeme raŋɋane bârâriepie ɋâricnere ŋeŋe fuazejec. 11 Eme no ŋondeŋ‐
ŋeŋicko ŋeŋe juju epemu, ehamemaŋ qâqâtâc‐nanezimi suŋgiŋ‐ŋopazejec.
12 Ehame no ŋondeŋ‐ŋeŋicko rac warec ehuc Anutu‐ŋeŋic juhape ŋoŋe
ŋicfâc‐nane erâ junʒepieŋ. 13 No Wofuŋ Anutu‐ŋeŋic jukopac, noni hâcne
Aigita ŋic jaŋere kiŋaŋ qaqa ʒuhuckerâ junʒipiŋtemâreŋ‐jeŋickonec jowac‐
ŋopawefupo; ŋoŋe rambaŋ juniŋte upe‐ŋeŋicko kioŋte babasanaŋ bazupo.

Qaqatarare okacne
(Sâc 28:15–68)

14 “Me ŋoŋe dâŋnane manahuc sâcmutâc dâŋ sasawa ʒi mana rereŋ mi
eniŋmuo 15 me dâŋsanaŋ‐ nane qâsuahuc mumutâc dâŋnane qaisockerâ
mumutâc dâŋ sasawa mana rereŋ mi ehuc ʒâʒâfic‐nane hetâcneniŋmuo
16 ine wiac ʒiŋuc eŋarepemu: No mupe wiac hâhâwicnezi ututuŋ fua‐
ŋareocmu, ehamehucsanaŋ â huc ʒocnehec fua‐ŋareme ʒâŋe ʒoʒora â sahac
wawaha eniŋmu. Iŋuc ehuc nânâ wiac he sarac eipiehapie fârine fuame
râsifâc‐ŋeŋic jaŋe nâ bac eniŋmu. 17 No râsi eŋarehape râsifâc‐ŋeŋic jaŋe
jâpec‐ŋopanʒepieŋ, â qaisoc‐ ŋopaeŋgopieŋ jaŋe bomboŋ eŋarenʒepieŋ,
ehame moczi moc ŋopa jâpec mi eŋareha wisenʒepieŋ. 18 Iŋuc fua‐ŋareme
sifu dâŋnanemana rereŋ mi eniŋmuo ine sâqocne‐ŋeŋicte erâ bâtiŋ‐ŋopape
arec 7 ezejec. 19 Ehame no pepec penaroŋ‐ŋeŋic bawahahuc sawa qânikiŋ
mupe aeŋ iŋucne erâ sanaŋkerâ fozejec âmâreŋ‐ŋeŋic i aeŋ bâbâroŋ iŋucne
erâ fozejec. 20 Iŋuc fuame ŋoŋe tâpiri‐ŋeŋicmâc qâmienʒepieŋ, erâ mâreŋ‐
ŋeŋiczi nânâ wiac gume hesiwiŋ mi ezejec â gieo jâc wiac doma rakac izi
hândâŋ fârihecmi ezejec.

21 “Ŋoŋe dâŋnane qatarahuc micnane mi reŋkeniŋmuo ine mupe
wiac hâhâwicne mocwâc fua‐ŋareocmu, sâqocne‐ŋeŋicte erâ mupe wiac
hâhâwicne arec 7 fua‐ ŋarezejec. 22 Erâ no qowi mimicne ejarepe
ŋondeŋ‐ ŋeŋicko fuarâ naru motecfâc‐ŋeŋic kisuc qâsuc‐jopahuc buli-
makaofâc‐ŋeŋicwâc sipiric‐jopapie ʒare‐jeŋicwahazejec; iŋuc eŋarepie hae
mâreŋ‐ŋeŋic niniŋ siarereŋ fuarâ fozejec.

23 “Bâbâtiŋ iŋuc fua‐ŋareme sifu norao risiehuc dâŋnanemimananiŋmuo
24 ine noni iŋuc jaha dâŋŋeŋic mi manahuc sâqocne‐ŋeŋicte erâ bâtiŋ‐
ŋopape arec 7 eocmu. 25 Erâ mupe ʒikazi fai‐ ŋeŋicko ferâ ʒâʒâfic
hetâcnembiŋ irec okacne bazu‐ŋarezejec, ehame ŋoŋe hae sâko‐ŋeŋicko
tumaŋnepiemupe huc hâmoc fua‐ŋareme râsi jaŋeremeo fenʒepieŋ. 26Eme
noni nânâ mâriri‐ŋeŋic baafeckepe ŋokac 10 jaŋe kuʒi mocjahao sawa nânâ
rikerâ sigelio râehuc kâdoc qaŋarepie nârâ hesâsâc‐ŋopazejec.

27 “Wiac iŋuc fua‐ ŋarehame sifu micnane mi reŋkehuc dâŋnane
qataraniŋmuo 28 ine noni iŋuc jaha dâŋŋeŋic mi mamana fotariehuc
sâqocne‐ŋeŋicte erâ bâtiŋ‐ ŋopape arec 7 eocmu. 29 Ehame qowire
okacne naru motecfâo‐ŋeŋic nâcjopaniŋmu. 30 No nemuɋâŋ fic hae‐
ŋeŋic â hosâc âsu ririkere alata wiac‐ ŋeŋic i hetâtierâ qâŋɋâŋfâc‐ŋeŋic
nemuɋâŋ‐ŋeŋic ʒaŋkekicne irec faio behec‐ jopape foniŋmu, eme honec‐
ŋoparâ mamakâcnuocmu. 31 Ehame no hae sâkofâc‐ŋeŋic ima bacjopahuc
nemufic‐ŋeŋic hetâtierâ wiac âsu biaŋ‐ŋeŋicte takicnuocmu. 32 Eme hae
mâreŋ‐ŋeŋic imackepe râsifâc‐ŋeŋic jaŋe ira ŋec juc eniŋte fisi honerâ
bipic tatara ejareocmu. 33 No qâpuc gurune gurune jaŋere ŋondeŋko
bâtâtiec‐ŋopahuc ʒikazi ŋopa jâpec eŋarepe mâreŋ‐ŋeŋic tuhu fuaha hae
sâkofâc‐ŋeŋic jaŋe niniŋ siarereŋ fuarâ fonʒepieŋ.

34 “Ŋoŋe râsifâc‐ŋeŋic jaŋere mâreŋko juhapie mâreŋ‐ ŋeŋiczi niniŋ
siarereŋ fuarâ foha sabata jara hombaŋ‐ ticne maickeocmu, dameŋ ira
hâcne mâreŋ‐ ŋeŋiczi qoroc herâ fozejec. 35 Mâreŋ e niniŋ siarereŋ
fuarâ foocmu iŋuc jaha qoroc herâ forahuc juzejec hâcne. Ŋoŋe
mâreŋ ira juhuc sabata jara hombaŋ mi ŋembiŋte iŋuc mi foju-
jec. 36 Ʒanʒaŋnefâc‐ŋeŋic râsifâc‐ŋeŋic jaŋere mâreŋko juniŋmu jaŋe
ejarepe maŋjeŋic gâckeme jâcrehac hâmocne mâŋâŋzi ficneme fânâŋkeme
hâwic‐ŋopame wiseniŋmu, ine ŋic moczi ʒikare hâhâwicte wiseekac irec
sâc wiseniŋmu hâcne, ehuc moczi moc jopa jâpec mi ejareha sifu waha
jopaocmu. 37 Moczi moc jopa jâpec mi ejareha, ʒikazi jâpec‐nâpokac
muhuc wiserâ fâfâc‐jopame waha jopaocmu. Ehame râsifâc‐ŋeŋic
sanaŋke‐jareniŋte tâpiri basaniŋmu. 38 Ehuc râsifâc‐ŋeŋic jaŋere ŋondeŋko
sipirickepie mâreŋ‐jeŋiczi ɋâcŋopaocmu. 39 Ehame ʒanʒaŋnefâc‐ŋeŋic jaŋe
jaŋacne kiŋtememamac ŋosafâc‐jeŋic jaŋere kiŋte erâ râsifâc‐ŋeŋic jaŋere
mâreŋko hâmomiziec eniŋmu.

Jaŋemaŋjeŋic bârisiepieWofuŋzimocwâc rocjopaocmu
40 “Jaŋe iŋuc ehuc jaŋe jaŋacnemecne âmamac ŋosafâc‐jeŋic jaŋemecne

ʒâʒâfic hetâcnerâ râsi enarehuc kiŋ bahac bâfuambiŋ i mufuaniŋmu. 41 Erâ
dâŋnane qâsuambiŋte no iŋuc jaha dâŋjeŋic qâsuahuc râsifâc‐jeŋic jaŋere
mâreŋko râec‐jopapo i ʒâŋitaniŋmu wâc. Jaŋe iŋuc epie maŋrâŋgeŋ‐jeŋiczi
urueha okacne fua‐jareme manapie sâckeocmuo 42 ine noni Jakobo â Isaka
erâ Abraham jaŋehec ʒâʒâfic epo irec manasuhuc mâreŋ‐jeŋicte wâc mi
nikecnuocmu. 43 Jaŋe inemâreŋ‐jeŋic beherâ rapiemâreŋzi ŋic tâmiric foha
sabata hombaŋ‐ticne maickezejec. Jaŋe ine mumutâc dâŋnane qâsuahuc
dâŋsanaŋ‐ nane qatarambiŋte kiŋjeŋicte okacne fisi‐ jareocmu. 44 Eme
râsifâc‐jeŋic jaŋere mâreŋko juhapie no sifu wiac irec erâ qâmâtâc mi
ejarepemu, erâ bâsuec‐jopahuc mi sipiric‐ jopapemu; erâ jaŋehec ʒâʒâfic
ekicne i mi hetâcnepemu, no Wofuŋ Anutu‐jeŋic hâcne. 45 No jaŋere erâ
mamac ŋosafâc‐jeŋic jaŋehec ʒâʒâfic epo irec manasupemu. No Anutu‐
jeŋic jupemurâ mamacfâc‐jeŋic qâpuc gurune gurune jaŋere maio Aigita
mâreŋkonec jowac‐jopa wefupo. No Wofuŋ jukopac hâcne.”

46 Wofuŋ e dâŋsanaŋ â mumutâc erâ sâcmutâc dâŋ i hâcne Sinai tikio e
jahacne â Israe ŋic jaŋeremanasuhuc Mose râcnewec.

27
Wofuŋte biŋe wiac rârâe irec sâcmutâc

1 Wofuŋzi Mose kecʒiŋuc âzâcnewec: 2 “Go Israe ŋic ʒiŋuc jazazemec:
Ŋic moc e Wofuŋte maio mumupaŋ‐ticnere fârine e jahacne me ŋic mocte
okacne moneŋ râezo murâ ine irec sâcmutâc kecʒiŋuc forakac irec sâcko
râezejec: 3 Ŋic jara‐ticne 20‐onec 60‐o tarakac jaŋere erâ siliwa moneŋ 50
râezo, ine furufic moneŋte hawari mukicne irec sâc. 4 Me mumupaŋ izi
ŋokac mocte manasuhuc mukicnao ine siliwa moneŋ 30 râezo. 5 Me ŋic
ŋokac jara‐ jeŋic 5‐konec 20‐o taraocmuo ine ŋicte okacne siliwa moneŋ
20 â ŋokacte okacne moneŋ 10 râezo. 6 Me ŋic ŋokac jara dameŋ‐ jeŋic
mosa wâŋkonec raku jara 5‐ko fisiocmuo ine ŋicte okacne siliwa moneŋ
5 â ŋokacte okacne moneŋ 3 râezo. 7 Me ŋic ŋokac jara dameŋ‐jeŋic 60
me jara 60 jâururâ feocmuo ine ŋicte okacne siliwa moneŋ 15 â ŋokacte
okacne moneŋ 10 râezo. 8Me ŋic e hapetac juhuc moneŋ mukicne i râezo
eipieocmuo ine taha baparao jowa rapie eki ŋic fuŋne‐ticnemana tarazejec.
Ehuc ŋic e moneŋ wezimuc sâcne râeocmu i mana tarahuc irec sâc râeocte
mucnezejec.

9 “Me qowi Wofuŋ taha rikecneeŋgopieŋ qowi iŋucne moc Wofuŋte biŋe
qambiŋko ine manapie tirine ezejec. 10 Ŋic moc e qowi iŋucne mocwâc
bârârierâ âkehoc‐ticne moc rârâe i mi ezejec, e qowi biaŋnere okacne
sâqocne mi râezejec â qowi sâqocnere okacne biaŋne wâc mi râezejec. Me
sifu âkehoc‐ticne râezomume ine qowimârâc râekicne â âkehoc‐ticne ʒâhec
râekicne jahe mâmâc jaha Wofuŋte biŋe ezepirec. 11 Me ŋic moczi qowi
wâwânâŋhecWofuŋ mi rikecneeŋgopieŋ iŋucnemoc râezomurâ ine qanaŋ
taha baparao barazejec. 12Eme taha bapa eki, qowi biaŋneme sâqocne irec
dâŋmutaramemanapie sâckezejec. 13Meŋic e qowire okacnemoneŋ râezo
murâ ine furine mukicne irec sâc erâ 5‐konec wâŋ ʒuhuckerâ râezejec.

14 “Me ŋic moc e ficticne Wofuŋte biŋe qaocmuo ine taha bapazi fic i
biaŋne me sâqocne irec fuŋne hone manac ehuc furine muzejec, eme dâŋ
muocmu irec manapie sâckezejec. 15Me ŋic e ficticne Wofuŋte biŋe qawec
i mocwâc e jahacne biŋe eocte manasurâ ine furine mukicne irec sâc erâ 5‐
konec wâŋ ʒuhuckerâ râeme e jahacne biŋe ezejec.

16 “Ŋic moc e mamac ŋosafâc‐ticne jaŋere merâfâc mâreŋ bajukac irec
dâkâne moc Wofuŋte biŋe qaocmuo ine mâreŋ ira wiac ukicne pake
wezimuc râeniŋmu izi furire sâc mufuazejec, padi ukicne pake wâŋ irec
furine siliwa moneŋ 50 ezejec. 17Ŋic e mâreŋ‐ticne sabata jara hombaŋko
Wofuŋte biŋe qaocmuo ine furine mukicne i furu jaha rozejec. 18Me ŋic e
mâreŋ‐ticne sabata jara hombaŋ faicnao sawa Wofuŋte biŋe qaocmuo ine
irecnec fuŋkerâwose rakupie sabata jara hombaŋmocmaickeocmu dameŋ
ŋondeŋ ira jara wezimuc foocmu irec sâcmanahuc furine bawahanʒepieŋ.
19 Me mâreŋ‐ticne Wofuŋte biŋe qaocmu i mocwâc furine bazo murâ ine
mâreŋte furi mukicne irec sâc erâ 5‐konec wâŋ ʒuhuckerâ râeme e jahacne
biŋe fozejec. 20Memocwâc furine bazo mi ecneocmuomemoneŋte erâ ŋic
moc mutaracneocmuo ine furi bapare sâc mocwâc mi eocmu. 21 Aricne,
mâreŋ i sabata jara hombaŋko behepie Wofuŋte biŋe tirine eha taha
bapazi rauckezejec. 22Me ŋic moc e merâfâc mâreŋ mâcne, mâreŋ furune
moc furine bakicne i Wofuŋte biŋe qaocmuo 23 ine taha bapazi mâreŋ
Wofuŋte biŋe qakicne dameŋ ira fuŋkerâwose rakume sabata jara hombaŋ

maickeha jara wezimuc eocmu irec sâc ʒoaŋ ijaha furine râeme Wofuŋte
taha tirine ezejec. 24 Sabata jara hombaŋko ira ine mâreŋ i mocwâcmârâc
rune ere biŋe ezejec, mamac ŋosafâc‐ticne jaŋere meonec rorâ bajuwec
erao hâcne risiezejec. 25 Furine sasawa ine furufic moneŋte hawari fokac
irec sâc efârezejec. Gera moneŋ 20 izi siliwa moneŋ wâŋ irec sâc ezejec.

26 “Qowi mârâc fufua i biac Wofuŋte biŋe ekacte ŋiczi Wofuŋte biŋe
mocwâc mi qanʒepieŋ; bulimakao me lama, qowi iŋucne i Wofuŋte biŋe
mukicne hâcne. 27 Me qowi iŋucnezi sahac fâsâc mi fuawecko ine runezi
furine mukicne irec sâc erâ 5‐konec wâŋ ʒuhuckerâ râeme e jahacne biŋe
ezejec. Me eki furine mi baocmuo ine ŋic moczi furine mukicne irec sâc
sawa râeme ere ezejec.

28 “Ŋic moc e ŋic me qowi me hae mâreŋ wiac sipirickeocte mukicne i
Wofuŋte biŋe qame ŋic moczi irecnec furine mi bazejec. Wiac sisipiricte
biŋe mukicne sasawa i Wofuŋzi honeme tirine jâmbâŋ ekac. 29 Ehame ŋic
moc sisipiricte biŋe râembiŋkomoczi furinemocmi bazejec, e hâmocte biŋe
ekac hâcne.

30 “Mâreŋkonec wiac sasawa, wiac ukicne me jâchândâŋ, irecnec hâcne
teŋkonecwâŋ iWofuŋte biŋe, eki honeme tirine ekac. 31Wiac teŋkonecwâŋ
râezomukicne irec okacne ŋicmoczimoneŋ râezomurâ ine furinemukicne
irec sâc erâ 5‐konec wâŋ ʒuhuckerâ râezejec. 32Erâ lama bulimakao â qowi
sasawa soŋaŋ‐jeŋic jâuruhuc rahapie gunu‐ticnezi wose qârâwiŋ ejarehuc
teŋkonec wâŋ bâtirieocmu i Wofuŋzi honeme tirine eocmu. 33 Ehame
ŋic moczi, qowi i biaŋne me sâqocne, iŋuc mu wioc ehuc okacne mi
râezejec. Me sifu râeocmuo ine qowi qanaŋ bâwosâekicne i mecne erâ
okacne râekicne i mecne mâmâc jaha râec‐jofame tirine ezepirec, jahe furi
bapare sâcmi ekopirec.”

34 Sâcmutâc dâŋ i hâcne Wofuŋzi Israe ŋic jaŋere biŋe Sinai tikio Mose
râcnewec.

ƷARE BIRI
Papia qizec irecmaŋnao taha bapare sâcmutâc gâcne ʒuhuckerâ râekicne.

Erâ Israe ŋic jaŋe Sinai tikionec faharerâ mâreŋ tuhuo rahuc juhapie jara
40 tarawec, dameŋ irec maŋnaowiac fua rawec irec binaŋ sasawa forakac.
Erâmoc ineMosezi Sinai tikiomecne, erâ juku ʒâhecMoabimâreŋko fisipie
Israe ŋic dâkâne dâkâne wosec‐jopahuc ʒare‐jeŋic qâreŋkewec, ʒare biri i
mâmâc râekicne fokac. Irec hâcne papia ʒâŋene ƷARE BIRI mukicne.
Mose e Anuture kiŋaŋŋic biaŋnezi ŋicgurufâc‐ticne jaŋe wiac ŋemâcne

fuŋne fuŋne fua‐ jareme hehesic bocjaha bâfuapie Anuture maio sac-
fozic ejarehuc jaŋere erâ numuhuc juha Anutuzi buuruc‐ ticnere erâ
ŋezic‐jopahuc hone maiŋ ejare jujec, irec binaŋ bakicne fokac hâcne.
Papia irec dâkâne sâko jahec â moc fokac.
Dâkâne 1:
Ʒar 1:1—Ʒar 10:10. Gaŋ wiac irec maŋnao Israe ŋic jaŋe Sinai tikionec
faharerâ raniŋte ʒaʒawie gie bambiŋ irec binaŋ bakicne fokac.

Dâkâne 2:
Ʒar 10:11—Ʒar 21. Ira ine Sinai tikionec fuŋkerâ rahuc juku Jordaŋ opâ
ocniŋucnaoMoabimâreŋko fisimbiŋ irec dâŋ binaŋ ehuc qâreŋkekicne.

Dâkâne 3:
Ʒar 22—36. Gaŋ wiac irec maŋnao ine Moabi mâreŋko juhapie wemo
wiac mo fua‐jarewec irec binaŋ mecne, erâ qaŋgec bapa Bileam ere
binaŋ i mâmâc râekicne fokac.

Israe ŋic Sinai tiki mâreŋko wose qâreŋ ejarekicne
1 Israe ŋic jaŋe Aigita mâreŋkonec waharâ juhapie jara 2 irec mosa 2

â irec ʒoaŋ gie bapa 1 eha Wofuŋzi Sinai mâreŋ burocnao tutumaŋte
qoruc bozeo Mose dâŋ kecʒiŋuc âzâcnewec: 2 “Ŋoŋe Israe kikefuŋ sasawa
wose qâreŋ ejarenʒepieŋ, ehuc fic sâc â guru sâc mamacfâc‐jeŋic jaŋere
ʒâŋe biri forakac irec sâcko ŋic sasawa jaŋere ʒâŋe ronʒepieŋ. 3 Aroŋhec
ŋohe Israe ŋic jara‐ jeŋic 20‐ o domarâ fekac, ʒikao rarare sâc eŋgopieŋ
jaŋere ʒare rofârezepirec. 4 Ehame guru sâc irecnec micne bapa ŋoherao
ʒuhuckenʒepieŋ. 5 Ine ŋic kecʒiŋuc jaŋe hâcne ŋohehec ranʒepieŋ: Rubeŋ
guruonec Sedeure ŋokâ Elizuru, 6 Simeoŋ guruonec Zurisadaire ŋokâ Selu-
nie, 7 Juda guruonec Aminadare ŋokâ Nasoŋ, 8 Isasare guruonec Zuarare
ŋokâ Netanele, 9 Sebuloŋte guruonec Heloŋte ŋokâ Eliaba, 10 Josefere ŋokâ
Eferaim guruonec Amihudure ŋokâ Elisama, â Manase guruonec Pedazure
ŋokâ Gamalie, 11 Benjamiŋte guruonec Gideonire ŋokâ Abidaŋ, 12 Daŋte
guruonec Amisadaire ŋokâ Ahieʒe, 13Ase guruonec Okoraŋte ŋokâ Pagiele,
14Gadere guruonec Reguelere ŋokâ Elisafa, 15Naftali guruonec Enaŋte ŋokâ
Ahira.” 16Ŋic i jaŋe hâcne kikefuŋkonec rowosâec‐jopakicne, jaŋe mamac
ŋosafâc‐jeŋic jaŋere ɋâricfâc jaŋeraonec micne â Israe ŋic gurune gurune
jaŋere fekicnefâc.

17 Eme Mose â Aroŋ jahe ŋic ʒâŋe‐jeŋic mukicne jaŋe rocjopapic. 18 Eme
jaŋe mosa 2 irec ʒoaŋ gie bapa 1 ira kikefuŋ sasawa hetumaŋ‐jopambiŋ.
Ehuc fic sâc âmamacfâc‐jeŋic jaŋere ʒâŋe biri forawec irec sâcko ŋic sasawa
jara‐jeŋic 20‐o domarâ fekac jaŋe wose qâreŋ ejarembiŋ. 19Wofuŋzi Mose



ƷARE BIRI 1:20 170 ƷARE BIRI 1:41

mutâcnecnewec irec sâcko ehuc Sinai mâreŋ burocnao ʒare‐jeŋic rofârewec
hâcne.

20 Israe mârâc motec‐ ticne Rubeŋ, ere ɋâricfâc jaŋe fic sâc erâ ma-
macfâc‐jeŋic jaŋere ʒâŋe biri forawec irec sâcko wose qâreŋ ejarembiŋ.
Ehuc ŋic sasawa jara‐jeŋic 20‐o domarâ fekac, erâ ʒikao rarare sâc embiŋ,
21 jaŋere ʒâŋemuhuc wosec‐jopakupie Rubeŋ guru ʒare‐jeŋic 46 tauseŋ 500
fuawec.

22 Simeoŋte ɋâricfâc jaŋe fic sâc erâ mamacfâc‐jeŋic jaŋere ʒâŋe biri
forawec irec sâcko wose qâreŋ ejarembiŋ. Ehuc ŋic sasawa jara‐jeŋic 20‐
o domarâ fekac, erâ ʒikao rarare sâc embiŋ 23 jaŋere ʒâŋe muhuc wosec‐
jopakupie Simeoŋ guru ʒare‐jeŋic 59 tauseŋ 300 fuawec.

24 Gadere ɋâricfâc jaŋe fic sâc erâ mamacfâc‐jeŋic jaŋere ʒâŋe biri
forawec irec sâcko wose qâreŋ ejarembiŋ. Ehuc ŋic sasawa jara‐jeŋic 20‐
o domarâ fekac, erâ ʒikao rarare sâc embiŋ 25 jaŋere ʒâŋe muhuc wosec‐
jopakupie Gadere guru ʒare‐jeŋic 45 tauseŋ 650 fuawec.

26 Judare ɋâricfâc jaŋefic sâc erâmamacfâc‐jeŋic jaŋere ʒâŋe biri forawec
irec sâcko wose qâreŋ ejarembiŋ. Ehuc ŋic sasawa jara‐jeŋic 20‐o domarâ
fekac, erâ ʒikao rarare sâc embiŋ 27 jaŋere ʒâŋe muhuc wosec‐jopakupie
Juda guru ʒare‐jeŋic 74 tauseŋ 600 fuawec.

28 Isasa ere ɋâricfâc jaŋe fic sâc erâ mamacfâc‐jeŋic jaŋere ʒâŋe biri
forawec irec sâcko wose qâreŋ ejarembiŋ. Ehuc ŋic sasawa jara‐jeŋic 20‐
o domarâ fekac, erâ ʒikao rarare sâc embiŋ 29 jaŋere ʒâŋe muhuc wosec‐
jopakupie Isasa guru ʒare‐jeŋic 54 tauseŋ 400 fuawec.

30 Sebuloŋte ɋâricfâc jaŋe fic sâc erâ mamacfâc‐jeŋic jaŋere ʒâŋe biri
forawec irec sâcko wose qâreŋ ejarembiŋ. Ehuc ŋic sasawa jara‐jeŋic 20‐
o domarâ fekac, erâ ʒikao rarare sâc embiŋ 31 jaŋere ʒâŋe muhuc wosec‐
jopakupie Sebuloŋ guru ʒare‐jeŋic 57 tauseŋ 400 fuawec.

32 Josefere ɋâricfâc, Eferaimte ŋicguru hâcne, jaŋe fic sâc erâ ma-
macfâc‐jeŋic jaŋere ʒâŋe biri forawec irec sâcko wose qâreŋ ejarembiŋ.
Ehuc ŋic sasawa jara‐jeŋic 20‐o domarâ fekac, erâ ʒikao rarare sâc embiŋ
33 jaŋere ʒâŋe muhuc wosec‐jopakupie Eferaim guru ʒare‐jeŋic 40 tauseŋ
400 fuawec.

34 Manasere ɋâricfâc jaŋe fic sâc erâ mamacfâc‐jeŋic jaŋere ʒâŋe biri
forawec irec sâcko wose qâreŋ ejarembiŋ. Ehuc ŋic sasawa jara‐jeŋic 20‐
o domarâ fekac, erâ ʒikao rarare sâc embiŋ 35 jaŋere ʒâŋe muhuc wosec‐
jopakupie Manase guru ʒare‐jeŋic 32 tauseŋ 200 fuawec.

36 Benjamiŋte ɋâricfâc jaŋe fic sâc erâ mamacfâc‐jeŋic jaŋere ʒâŋe biri
forawec irec sâcko wose qâreŋ ejarembiŋ. Ehuc ŋic sasawa jara‐jeŋic 20‐
o domarâ fekac, erâ ʒikao rarare sâc embiŋ 37 jaŋere ʒâŋe muhuc wosec‐
jopakupie Benjamiŋ guru ʒare‐jeŋic 35 tauseŋ 400 fuawec.

38Daŋte ɋâricfâc jaŋe fic sâc erâ mamacfâc‐jeŋic jaŋere ʒâŋe biri forawec
irec sâcko wose qâreŋ ejarembiŋ. Ehuc ŋic sasawa jara‐jeŋic 20‐o domarâ
fekac, erâ ʒikao rarare sâc embiŋ 39 jaŋere ʒâŋe muhuc wosec‐jopakupie
Daŋ guru ʒare‐jeŋic 62 tauseŋ 700 fuawec.

40Asere ɋâricfâc jaŋe fic sâc erâ mamacfâc‐jeŋic jaŋere ʒâŋe biri forawec
irec sâcko wose qâreŋ ejarembiŋ. Ehuc ŋic sasawa jara‐jeŋic 20‐o domarâ
fekac, erâ ʒikao rarare sâc embiŋ 41 jaŋere ʒâŋe muhuc wosec‐jopakupie
Ase guru ʒare‐jeŋic 41 tauseŋ 500 fuawec.

42 Naftalire ɋâricfâc jaŋe fic sâc erâ mamacfâc‐jeŋic jaŋere ʒâŋe biri
forawec irec sâcko wose qâreŋ ejarembiŋ. Ehuc ŋic sasawa jara‐jeŋic 20‐
o domarâ fekac, erâ ʒikao rarare sâc embiŋ 43 jaŋere ʒâŋe muhuc wosec‐
jopakupie Naftali guru ʒare‐jeŋic 53 tauseŋ 400 fuawec.

44Ŋic guru i jaŋe hâcnewose qâreŋ ejarekicne. Mose â Aroŋ erâ Israe ŋic
micne 12 jaŋe wose qâreŋ gie i bambiŋ. Ŋic 12 i jaŋe ine Israe guru sâc â
ficjeŋic sâc irec micne erâ jumbiŋ. 45 Jaŋe mamacfâc‐jeŋic jaŋere ʒâŋe biri
forawec irec sâcko Israe ŋic sasawa jara‐jeŋic 20‐o domarâ fekac, erâ ʒikao
rarare sâc embiŋ 46 jaŋere ʒare qâhâckekupie 603 tauseŋ 550 ewec.

Lewiŋic jaŋe tiri bozere soŋaŋ râec‐jopakicne
47 Lewi guru jaŋe ine mamacfâc‐jeŋic jaŋere ʒâŋe biri foipieha wose

qâreŋ mi ejarekicne. 48 Wofuŋzi Mose kecʒiŋuc âzâcnewec: 49 “Ŋoŋe
Lewi guru jaŋe mi wosec‐ jopanʒepieŋ, â Israe ŋic gâcne jaŋerao ʒuhuc‐
joparâ wose qâreŋ wâc mi ejarenʒepieŋ. 50 Jaŋe ine tiri boze â
wâcwiac‐ticne sasawa irec soŋaŋ âkendâŋ‐jopanʒepieŋ. Jaŋe tiri boze
â wâcwiac‐ticne sasawa reŋkenʒepieŋ, erâ kiŋaŋ‐ ticne qahuc râreckerâ
ficboze erâ ŋenʒepieŋ. 51 Izi ʒuhuckerâ raniŋte manasuhuc Lewiŋic jaŋe
tiri bozere wiac qâzuckerâ reŋke ranʒepieŋ, me ŋemanahuc tiri boze
mocwâc fârenʒepieŋ. Ehame ŋic omane moczi tiri bozere maŋfuŋko fisime
qâhâmonʒepieŋ. 52 Israe ŋic gâcne jaŋe ine guru‐jeŋic â maqâreŋ‐jeŋic sâc
qoruc boze‐jeŋic fârenʒepieŋ. 53Anuture kimbeŋzi Israe kikefuŋ jaŋere faio
fezacte Lewiŋic jaŋe tiri boze râreckehuc ŋec foc enʒepieŋ. Lewiŋic jaŋe
hâcne tiri boze soŋaŋkehuc irec kiŋaŋ qaqa gie banʒepieŋ.” 54 Eme Israe
ŋic jaŋe iŋuc ehuc WofuŋziMose dâŋmutâcnecnewec irec sâcko efârembiŋ
hâcne.

2
Israe guru teuŋ‐jeŋic â hata rara‐jeŋicte sâcmutâc

1Wofuŋzi Mose â Aroŋ kecʒiŋuc jasawec: 2 “Israe ŋic jaŋe guru sâc jaŋe
jaŋacnemaqâreŋ â mamacfâc‐jeŋic jaŋerema âkendâŋnehuc teuŋ âterâ tu-
tumaŋ qoruc boze maickehuc râreckerâ fonʒepieŋ. 3 Ʒoaŋ wewefunaopec
ira Juda guru jaŋe maqâreŋ‐jeŋic âkendâŋnehuc birine birine teuŋ âterâ
ŋec foc enʒepieŋ. Ine Nasoŋ, Aminadare ŋokâ hâcne, eki micne bajareha
iŋuc enʒepieŋ. 4Momori ŋicfâc‐ticne jaŋere ʒare 74 tauseŋ 600. 5 Jaŋerao
ʒuhuckerâ ine Isasa guru jaŋe teuŋ âtenʒepieŋ. Ehame Netanele, Zuarare
ŋokâ hâcne, eki micne‐jeŋic juzejec. 6 Momorifâc‐ticne jaŋere ʒare ine 54
tauseŋ 400. 7 Izi ine Sebuloŋ jaŋe Eliaba, Heloŋte ŋokâ hâcne, eki micne‐
jeŋic juha teuŋ âtenʒepieŋ. 8 Ere momorifâc ine 57 tauseŋ 400. 9 Juda guru
birine birine jaŋere qâqâhâc ʒare i 180 tauseŋ 400 ekac. Jaŋe hâcne fuŋkerâ
birihec ranʒepieŋ.

10 “Mâreŋ juwicpec ira ine Rubeŋ guru jaŋemaqâreŋ‐jeŋic âkendâŋnehuc
birine birine teuŋ âterâ ŋec foc enʒepieŋ. Ehame Sedeure ŋokâ Elizuru
eki micne‐ jeŋic juzejec. 11 Momorifâc‐ticne jaŋere ʒare ine 46 tauseŋ
500. 12 Jaŋerao ine Simeoŋ guru jaŋe ʒuhuckerâ teuŋ âtenʒepieŋ. Ehame
Zurisadaire ŋokâ Selumie eki micne‐ jeŋic juzejec. 13 Ere momorifâc ine
59 tauseŋ 300. 14 Izi ine Gade guru jaŋe Reguele ŋokâ‐ ticne Elisafa eki
micne bajareha ʒuhuckenʒepieŋ. 15 Elisafa ere momorifâc ine 45 tauseŋ

650. 16Rubeŋ guru birine birine jaŋere qâqâhâc ʒare i 151 tauseŋ 450 ekac.
Jaŋe Juda guru jaŋere râpefuŋko ranʒepieŋ.

17 “Eme jaŋere râpefuŋko Lewiŋic jaŋe guru gâcne jaŋere ŋondeŋko ŋec
foc eeŋgopieŋzi faharerâ tutumaŋ qoruc boze reŋkerâ ranʒepieŋ. Jaŋe teuŋ
âterâ ŋec foc eeŋgopieŋ irec sâcko ru sâcmaqâreŋ‐jeŋic bâjâperâ ranʒepieŋ.

18 “Ʒoaŋ huhunaopec ira ine Eferaim guru jaŋe Amihudure ŋokâ Elisama
eki micne bajareha maqâreŋ‐jeŋic âkendâŋnehuc birine birine teuŋ âterâ
ŋec foc enʒepieŋ. 19Elisamamomorifâc‐ticne jaŋere ʒare ine 40 tauseŋ 500.
20 Jaŋere ŋifecnao ine Manase guru jaŋe ʒuhuckenʒepieŋ. Ehame Pedazure
ŋokâ Gamalie eki micne‐jeŋic juzejec. 21Momorifâc‐ticne ine 32 tauseŋ 200.
22 Izi ine Benjamiŋ guru jaŋe Gideonire ŋokâ Abidaŋ eki micne bajareha
ʒuhuckenʒepieŋ. 23 Abidaŋte momorifâc jaŋere ʒare ine 35 tauseŋ 400.
24 Eferaim guru birine birine jaŋere qâqâhâc ʒare i 108 tauseŋ 100 ekac.
Jaŋe rapie biri jahec â moc ezejec.

25 “Mâreŋ faicpec ira ineDaŋ guru jaŋeAmisadaire ŋokâAhieʒe ekimicne
bajareha maqâreŋ‐ jeŋic âkendâŋnehuc birine birine teuŋ âterâ ŋec foc
enʒepieŋ. 26 Ahieʒe momorifâc‐ticne jaŋere ʒare 62 tauseŋ 700. 27 Jaŋere
ŋifecnao ine Ase guru jaŋe ʒuhuckenʒepieŋ. Ehame Okoraŋte ŋokâ Pagiele
eki micne‐jeŋic juzejec. 28 Momorifâc‐ticne ine 41 tauseŋ 500. 29 Izi ine
Naftali guru jaŋe Ahirare ŋokâ Enaŋ eki micne bajareha ʒuhuckenʒepieŋ.
30 Enaŋte momorifâc jaŋere ʒare ine 53 tauseŋ 400. 31 Daŋte guru birine
birine jaŋere qâqâhâc ʒare i 157 tauseŋ 600 ekac. Jaŋe hâcne birine birine
rakupie tarazejec.”

32 Israe ŋic guru i jaŋe hâcne mamacfâc‐jeŋic jaŋere ʒâŋe biri forawec
irec sâcko wosec‐jopakicne. Teuŋ sâc birine birine ŋec foc erambiŋ jaŋere
qâqâhâc ʒare i 603 tauseŋ 550. 33 Wofuŋzi Mose mutâcnecnewec irec sâc
Israe ŋic gâcne wose qâreŋ ejarehuc Lewiŋicmi wosec‐jopakicne.

34 Israe ŋic jaŋeWofuŋziMosemutâcnecnewec irec sâc jâmbâŋ efârembiŋ.
Iŋuc ehuc maqâreŋ‐jeŋic doma rawec sâc teuŋ âterâ ŋec foc ejumbieŋ, erâ
fic sâc â mamacfâc‐jeŋic jaŋere ʒâŋe biri forawec irec sâc bâjâpehuc fahare
rajumbieŋ.

3
Lewiŋic jaŋere ʒare â gie biri irec dâŋ

1Wofuŋzi Sinai tikio Mose dâŋ âzâcnewec dameŋ ira Mose â Aroŋ jahere
ɋâricfâc kecʒiŋuc jumbiŋ: 2 Aroŋ ŋokâfâc‐ticne janere ʒâŋe ine kecʒiŋuc:
Mârâc motec ere ʒâŋe Nadaba, ere râpeo ine Abihu â Eleaʒa erâ Itama.
3 Aroŋte ŋokâfâc, taha bapa gie baniŋte mufiriec‐jopahuc wokemaŋ rua‐
jarekicne jaŋere ʒâŋe iŋuc hâcne. 4 Nadaba â Abihu jahe ine Sinai mâreŋ
burocnao Wofuŋtemaio taha bâzi wâwânâŋhec rikehuc izia hâmopic. Jahe
naru motec tâmiric. Irec Eleaʒa â Itama jahe mamac‐jekic Aroŋ eki hone
soŋaŋ ejacteha taha bapa gie bahuc jupic.

5 Eme Wofuŋzi Mose kecʒiŋuc âzâcnewec: 6 “Go Lewiŋic jaŋe ejaretec
warepie taha bapa Aroŋ ere maŋfuŋko râec‐jopatec kiŋaŋ qacnehuc
junʒepieŋ. 7 Jaŋe tutumaŋ qoruc bozeo taha bapa â kikefuŋ sasawa
jaŋere gie fokac i hâcne bahuc tiri bozere kiŋaŋ gie banʒepieŋ. 8 Jaŋe
tutumaŋ qoruc bozere wâcwiac i hone soŋaŋ ehuc Israe ŋic gie mujare-
kicne jaŋe âkehoc‐jopahuc tiri bozere kiŋaŋ qanʒepieŋ. 9 Go Israe ŋic

jaŋeraonec Lewiŋic hâcne Aroŋ â ŋokâfâcne jaŋerao ʒuhuc‐jopatec Aroŋte
biŋe efârenʒepieŋ. 10 Eme go Aroŋ â ŋokâfâc‐ticne jaŋe taha bapa giere
âkendâŋ‐jopazemec, ehame ŋic omane moczi taha bapa gieo ʒuhuckezo
mume qâhâmonʒepieŋ.”

11 Eme Wofuŋzi Mose kecʒiŋuc âzâcnewec: 12 “Manakic, no Israe ŋic
jaŋeraonec mârâc motec jaŋere âkehoc Lewiŋic rowosâec‐jopapo, jaŋe
hâcne nore biŋe erâ junʒepieŋ. 13 Mârâc motec jaŋe sasawa nore biŋe.
No Aigita mâreŋko ŋic â qowi mârâc fufuafâc‐jeŋic qâhâmoc‐jopa‐fârepo,
dameŋ ira hâcne Israe ŋic jaŋere mârâc fufua sasawa no nahacne biŋe
rowosâec‐jopapo. Jaŋe nore biŋe erâ junʒepieŋ. NoWofuŋ jukopac hâcne.”

14 Eme Wofuŋ e Sinai mâreŋ burocnao Mose kecʒiŋuc âzâcnewec: 15 “Go
Lewire ɋâricfâc jaŋe fic sâc â mamacfâc‐jeŋic jaŋere ʒâŋe biri forakac irec
sâckowose qâreŋ ejarezemec, ehuc ŋicmosa‐jeŋicwâŋkodomarâ fekac jaŋe
wosec‐jopazemec.” 16 Eme Mose e Wofuŋzi mutâcnecnewec irec sâc wose
qâreŋ ejarewec. 17 Lewire ŋokâfâc jaŋere ʒâŋe biri ine kecʒiŋuc: Geresoŋ,
Kohati âMerari. 18Geresoŋ ŋokâ jahec‐ticne garikiŋfâc‐jekichec jaŋere ʒâŋe
ine kecʒiŋuc: Libini â Simei, 19 Kohati ŋokâfâc‐ticne garikiŋfâc‐jeŋichec
jaŋere ʒâŋe ine Amaram, Izara, Heboroŋ erâ Uʒiele. 20Merari ŋokâ jahec‐
ticne garikiŋfâc‐jekichec jahere ʒâŋe ine Mali â Musi. Lewire ɋâricfâc
mamacfâc‐jeŋic jaŋere ʒâŋe biri forawec irec sâc iŋuc hâcne jumbiŋ.

21 Libini â Simei ŋicguru i jaŋe Geresoŋtaonec fua wefumbiŋ, jaŋe
Geresoŋte ɋâricfâc hâcne. 22 Ʒare‐jeŋic ine kecʒiŋuc: Ŋic mosa‐ jeŋic
wâŋko domarâ fekac jaŋe wosec‐jopakupie ʒare‐jeŋic 7 tauseŋ 500 ewec.
23 Geresoŋte ɋâricfâc jaŋe ʒoaŋ huhunaopec tiri boze râpenao teuŋ âterâ
ŋec foc embiŋ. 24 Micne‐ jeŋic ine Laele ŋokâ‐ ticne Elisafa eki juwec.
25 Geresoŋte ɋâricfâc jaŋe wiac kecʒiŋuc soŋaŋkeniŋte mujarekicne: Tu-
tumaŋ qoruc bozeo tiri boze ŋewec i mecne erâ qoruc boze â bupu‐ticne
erâ motâc‐ticnere ââketâc, 26 hae ʒoŋa kâcɋenere ââketâc qoruc erâ hae
ʒoŋa piticne alata â tiri boze rârec‐jofahuc forakac irec motâcte ââketâc â
mucticne i mecne erâ ba bâpiaŋ eere wiac mâmâc.

27 Amaram â Izara â Heboroŋ erâ Uʒiele ŋicguru i jaŋe Kohatiraonec
fua wefumbiŋ, jaŋe Kohatire ɋâricfâc hâcne. 28 Ʒare‐jeŋic ine kecʒiŋuc:
Ŋic mosa‐ jeŋic wâŋkonec domarâ fekac jaŋe wosec‐ jopakupie ʒare‐ jeŋic
8 tauseŋ 600 ewec. Jaŋe hâcne furuficte kiŋaŋ gie baniŋte mujarekicne.
29Kohatire ɋâricfâc i jaŋemâreŋ juwicpec tiri boze râpenao teuŋ âterâ ŋec
foc embiŋ. 30 Micne‐ jeŋic ine Elisafaŋ eki juwec. 31 Jaŋe wiac kecʒiŋuc
soŋaŋkeniŋte mujarekicne: Qorac tapa katapa, tebo, lambe dodoma, alata
â taha bapa jaŋe taha gie bambiŋ irec wâcwiac â furufic irec ââketâc, erâ
i ba bâpiaŋ eere wiac. 32 Ehame Aroŋ ŋokâ‐ticne Eleaʒa eki Lewiŋic jaŋere
micne juhuc furuficko gie bambiŋ jaŋe soŋaŋ‐jopawec.

33Mali â Musi ŋicguru i jaŋeMerariraonec fua wefumbiŋ, jaŋeMerarire
ɋâricfâc hâcne. 34Ʒare‐jeŋic ine kecʒiŋuc: Ŋicmosa‐jeŋicwâŋkonec domarâ
fekac jaŋewosec‐jopakupie ʒare‐jeŋic 6 tauseŋ 200 ewec. 35Micne‐jeŋic ine
Abihaire ŋokâ Zuriele eki juwec. Jaŋemâreŋ faicpec tiri boze râpenao teuŋ
âterâ ŋec foc embiŋ. 36 Jaŋe wiac kecʒiŋuc soŋaŋkeniŋtemujarekicne: Tiri
bozere paraŋ â babasanaŋ‐ticne, erâ wâtuŋ â râqâc wiac ŋesiŋ‐ticne erâ
wâcwiac‐ticne sasawa, erâ i ba bâpiaŋ eere wiac. 37 Erâ hae ʒoŋare wâtuŋ
doma rawec i jaŋere ŋesiŋ â fâzâ erâ mucwiac i mâmâc soŋaŋ‐jopambiŋ.

38 Eme mâreŋ ʒoaŋ wewefunaopec, tiri boze maŋfuŋnao hâcne, ira Mose
â Aroŋ erâ Aroŋ ŋokâfâc‐ticne jaŋe teuŋ âterâ ŋec foc embiŋ. Jaŋe hâcne
Israe ŋic jaŋere erâ furuficko taha gie bahuc jumbiŋ. Ehame ŋic omane
moczi maŋfuŋ‐jeŋicko fisime qâhâmombiŋ. 39 Mose â Aroŋ jahe Wofuŋte
micte Lewiŋic fic sâc mosa‐ jeŋic wâŋkonec domarâ fekac jaŋe wosec‐
jopapie ʒare‐jeŋic 22 tauseŋ ewec.

Lewiŋic â Israe ŋicmârâc fufua jaŋere dâŋ
40 Eme Wofuŋzi Mose kecʒiŋuc âzâcnewec: “Go Israe ŋic jaŋere mârâc

motecfâc mosa‐jeŋic wâŋkonec domarâ fekac jaŋere ʒâŋe muhuc wosec‐
jopazemec. 41 Ehuc Israe mârâcmotecfâc‐jeŋic jaŋere okacne Lewiŋic jaŋe
Wofuŋ nore biŋe erâ juniŋte rowosâec‐jopazemec. Erâ Israe ŋic lama buli-
makaofâc‐jeŋic mârâc fufua irec okacne Lewiŋic jaŋere bulimakao mârâc
fufua nore biŋe jaha qazemec.” 42 Eme Mose e Wofuŋzi mutâcnecnewec
irec sâc Israe ŋicmârâcmotecfâc‐jeŋicwosec‐jopawec. 43Ememârâcmotec
sasawa ʒâŋe biri‐jeŋic forawec irec sâcmosa‐jeŋicwâŋkonec domarâ fekac
jaŋe wosec‐jopakume ʒare‐jeŋic 22 tauseŋ 273 fuawec.

44 Eme Wofuŋzi Mose kecʒiŋuc âzâcnewec: 45 “Go Israe ŋic mârâc
motecfâc‐jeŋic jaŋere okacne Lewiŋic jaŋe Wofuŋ nore biŋe erâ juniŋte
rowosâec‐jopazemec, ehuc Israe ŋic lamabulimakaofâc‐jeŋic jaŋere okacne
Lewiŋic jaŋere lama bulimakao nore biŋe jaha qazemec. 46 Israe ŋicmârâc
motecfâc‐jeŋic jaŋere ʒarezi Lewiŋic jaŋere ʒare jâurukac, 273 irec sâc
jâurukac hâcne. Irec 273 jaŋe sahac taha‐jeŋicmoneŋ râenʒepieŋ. 47Ehame
go moctaonec siliwa moneŋ 5 â moctaonec 5 jaha, iŋuczi iŋuc rofârezemec;
ine furuficte moneŋ hawari fokac irec sâc hâcne rozemec. Ehame moneŋ
bâbâroŋ 20 izi siliwamoneŋwâŋ ezejec. 48Eme go sahac tahamoneŋ râepie
Aroŋ â ŋokâfâc‐ticne jaŋe jarezemec.” 49EmeMose e Lewiŋic jaŋere okacne
ŋic gâcnewose bâtiric ejarekicne jaŋere sahac tahamoneŋ rowec. 50Moneŋ
ʒare ine kecʒiŋuc rowec: Furuficte moneŋ hawari fowec irec sâc siliwa
moneŋ 1 tauseŋ 365 rowec hâcne. 51 Erâ Mose e Wofuŋzi mutâcnecnewec
irec sâc ehuc sahac taha moneŋ i Aroŋ â ŋokâfâcne jarewec.

4
Lewiŋic jaŋe giedâŋmujarekicne

1 Wofuŋ e Mose â Aroŋ dâŋ kecʒiŋuc jasawec: 2 “Ŋohe Lewiŋic jaŋere
guruonec Kohatire ɋâricfâc jaŋe fic sâc â mamacfâc‐jeŋic jaŋere ʒâŋe
biri forakac irec sâc wose qâreŋ ejarezepirec. 3 Jara‐ jeŋic 30‐o domarâ
feku 50‐o tarakac â tutumaŋte qoruc boze maŋko kiŋaŋ gie bapare sâc
eŋgopieŋ ŋic i jaŋe hâcne wose qâreŋ ejarezepirec. 4 Kohatire ɋâricfâc
jaŋe tutumaŋte qoruc bozeo tiri gie kecʒiŋuc banʒepieŋ: 5 Israe ŋic jaŋe
ŋec foc embiŋkonec faharerâ razo ehapie Aroŋ â ŋokâfâcne jaŋe tutumaŋ
qoruc bozeo ferâ qoruc ââketâc tiri bozeo domakac i batararâ izi qorac
tapa katapa qofackenʒepieŋ. 6 Irec fainao ine noniŋ sahac râerâ qoruc
keŋkeŋnezi foŋkenʒepieŋ, ehuc reŋ wiac‐ticne esorienʒepieŋ. 7 Poroŋ furu
mukicne irec teboo ine qoruc keŋkeŋne jaha râehuc fainao tela â hosâc
âsure râqâc wiac erâ waiŋzi taha bâzi irec tase wiac hepie ŋerazejec;
ehame poroŋ râepie ŋeekac i mâmâc râenʒepieŋ. 8 Izi ine wiac sasawa
qoruc bâbâroŋzi qofacke‐ fârerâ fainao noniŋ sahac râepie fohame reŋ
wiac esorienʒepieŋ. 9 Iŋuc erâ qoruc keŋkeŋne moc rorâ lambe dodoma

lambe‐ticnehec erâ qoruc bâbâtâc fitac â râqâc erâ wokemaŋ kiruŋ sasawa
râekicne i sâocke‐fârenʒepieŋ. 10 Ehuc lambe dodoma â wâcwiac‐ticne
sasawa i noniŋ sahaczi foŋke‐fârerâ reŋ faio râenʒepieŋ. 11 Erâ alata
golzi bakicne i iŋuc jaha qoruc keŋkeŋne â noniŋ sahaczi qofackerâ
reŋticne esorienʒepieŋ. 12 Ehuc taha giere râqâc wiac sasawa furufic
maŋko bajueŋgopieŋ i wâc qoruc keŋkeŋne â noniŋ sahaczi foŋkerâ reŋ
faio râerâ basanaŋkenʒepieŋ. 13 Izi ine bâzi ririke alata irec ʒafe hezurâ
qoruc bâbâroŋzi behepie qomackezejec. 14 Erâ irec fainao alatare wâcwiac
kecʒiŋuc taha giere bajueŋgopieŋ i râenʒepieŋ: Ʒocrâqâc, sarac â sapac erâ
râqâc, alatare wâcwiac sasawa i hâcne râe‐fârerâ noniŋ sahaczi qofackerâ
reŋ wiac‐ticne esorie‐fârenʒepieŋ. 15 Eme Aroŋ â ŋokâfâcne jaŋe furufic
â irec wâcwiac sasawa qofacke‐fârepie tarame ŋic jaŋe raniŋte ʒawiehuc
Kohatire ɋâricfâc jaŋe wiac i reŋkeniŋte afeckenʒepieŋ. Erâ hâmonʒipiŋte
ine wiac tirine i ba bâuacmocmi enʒepieŋ. Kohatire ɋâricfâc jaŋe tutumaŋ
qoruc bozere wiac i hâcne reŋkeniŋtemujarekicne.

16 “Eme taha bapa Aroŋ ere ŋokâ Eleaʒa eki wiac kecʒiŋuc soŋaŋkehuc
juzejec: Lambe wokemaŋ, hosâc âsu biaŋ irec wiac, taha bâzi râehuc
jueŋgopieŋ erâ rurua wokemaŋ. Ehuc tiri boze â irec maŋnao wiac
fofârekac erâ furufic â wâcwiac‐ticne sasawa i mâmâc soŋaŋkehuc juzejec.”

17 Wofuŋzi Mose â Aroŋ dâŋ kecʒiŋuc jasawec: 18 “Kohatire ɋâricfâc
jaŋe Lewiŋic jaŋere ŋondeŋko juhuc hâmo sipiric mi enʒepieŋ. 19 Irec
jaŋe wiac tirine i maickerâ hâmonʒipiŋte kecʒiŋuc ejarenʒepieŋ: Aroŋ â
ŋokâfâcne jaŋe furufic maŋko raʒirâ Kohatire ŋicfâc jaŋe ru sâc giedâŋ
mujarenʒepieŋ. 20 Jaŋe jaŋacne ine hâmonʒipiŋte wiac tirine i honeniŋte
maŋnaomoc mi raʒinʒepieŋ.”

21 Wofuŋzi Mose kecʒiŋuc âzâcnewec: 22 “Go Geresoŋte ɋâricfâc jaŋe
fic sâc â mamacfâc‐jeŋic jaŋere ʒâŋe biri forakac irec sâc wose qâreŋ
ejarezemec. 23 Jara‐ jeŋic 30‐ o domarâ feku 50‐ o tarakac, â tutumaŋ
qoruc boze maŋko kiŋaŋ gie bapare sâc eŋgopieŋ, ŋic i jaŋe hâcne wose
qâreŋ ejarezemec. 24 Eme Geresoŋte ɋâricfâc jaŋe wiac kecʒiŋuc reŋkehuc
kiŋaŋ gie banʒepieŋ: 25 Tiri bozere ââketâc qoruc â tutumaŋ qoruc boze
bupunehec erâ fainao lama sahac fokac i mecne erâ tutumaŋ qoruc boze
motâcte ââketâc qoruc i mâmâc. 26 Erâ hae ʒoŋa kâcɋenere ââketâc
qoruc â hae ʒoŋa piticnezi alata â tiri boze rârec‐jofahuc forakac irec
motâcte ââketâc qoruc â muc erâ wâcwiac‐ticne gâcne, jaŋe wiac iŋucne
hâcne reŋkenʒepieŋ. 27 Ehuc wiac irec gie gâcne fokac i wâc mâmâc ebac
enʒepieŋ. Ehame wiac reŋkehuc gie baniŋmu sâc i Aroŋ â ŋokâfâcne
jaŋe mutâcne‐jarehapie bafârenʒepieŋ. Erâ wiac reŋkeniŋte mujarekicne
i ʒâŋene muhuc biricke‐jarepie reŋkenʒepieŋ. 28 Geresoŋte ɋâricfâc jaŋe
tutumaŋ qoruc bozere kiŋaŋ gie iŋuc hâcne bahuc juhapie Aroŋte ŋokâ
Itamazi hone soŋaŋ ejarezejec.

29 “Go Merarire ɋâricfâc jaŋe fic sâc â mamacfâc‐jeŋic jaŋere ʒâŋe biri
forakac irec sâc wose qâreŋ ejarezemec wâc. 30 Ehuc jara‐ jeŋic 30‐ o
domarâ feku 50‐o tarakac â tutumaŋ qoruc boze maŋko kiŋaŋ gie bapare
sâc eŋgopieŋ, ŋic i jaŋe hâcne wose qâreŋ ejarezemec. 31 Jaŋe tutumaŋ
qoruc boze irec kiŋaŋ gie bahuc wiac kecʒiŋuc reŋkerâ baranʒepieŋ: Tiri
boze irec jâc wiac â babasanaŋ, erâ wâtuŋ â ŋesiŋ‐ticne. 32 Erâ hae ʒoŋare
wâtuŋ doma rakac i jaŋere ŋesiŋ â fâzâ erâ muc â wâcwiac‐jeŋic sasawa.

Ehame goki wiac reŋkeniŋmu i ʒâŋenemuhuc biricke‐jaretec reŋkenʒepieŋ.
33 Merarire ɋâricfâc jaŋe taha bapa Aroŋ ere ŋokâ Itamazi hone soŋaŋ
ejareha tutumaŋ qoruc bozere kiŋaŋ gie iŋuc hâcne bahuc junʒepieŋ.”

34 Mose â Aroŋ erâ kikefuŋte micne guru jaŋe Kohatire ɋâricfâc fic sâc
â mamacfâc‐jeŋic jaŋere ʒâŋe biri forawec irec sâc wose qâreŋ ejarembiŋ.
35 Ehuc ŋic jara‐jeŋic 30‐o domarâ feku 50‐o tarakac â tutumaŋ qoruc boze
maŋko gie bapare sâc embiŋ jaŋe hâcne wosec‐jopambiŋ. 36 Fic sâc wosec‐
jopakupie ʒare‐jeŋic 2 tauseŋ 750 ewec. 37Mose â Aroŋ jahe WofuŋziMose
mutâcnecnewec irec sâc Kohatire ɋâricfâc wosec‐jopapire tutumaŋ qoruc
bozeo kiŋaŋ gie bambiŋ jaŋere ʒare iŋuc hâcne fuawec.

38-39 Geresoŋte ɋâricfâc jara‐ jeŋic 30‐ o domarâ feku 50‐ o tarakac â
tutumaŋ qoruc boze maŋko kiŋaŋ gie bapare sâc embiŋ, jaŋe fic sâc
mamacfâc‐jeŋic jaŋere ʒâŋe biri forawec irec sâcwosec‐jopakicne. 40Fic sâc
â mamacfâc‐jeŋic jaŋere ʒâŋe biri forawec irec sâc wosec‐jopakupie ʒare‐
jeŋic 2 tauseŋ 630 ewec. 41Mose â Aroŋ jaheWofuŋziMosemutâcnecnewec
irec sâc Geresoŋte ɋâricfâc wosec‐jopapire tutumaŋ qoruc bozeo kiŋaŋ gie
bambiŋ jaŋere ʒare iŋuc hâcne fuawec.

42-43 Merarire ɋâricfâc jara‐ jeŋic 30‐ o domarâ feku 50‐ o tarakac â
tutumaŋ qoruc boze maŋko kiŋaŋ gie bapare sâc embiŋ, jaŋe fic sâc â
mamacfâc‐jeŋic jaŋere ʒâŋe biri forawec irec sâcwosec‐jopakicne. 44Fic sâc
â mamacfâc‐jeŋic jaŋere ʒâŋe biri forawec irec sâc wosec‐jopakupie ʒare‐
jeŋic 3 tauseŋ 200 ewec. 45Mose â Aroŋ jaheWofuŋziMosemutâcnecnewec
irec sâcMerarire ɋâricfâc wosec‐jopapic jaŋere ʒare iŋuc hâcne fuawec.

46 Mose â Aroŋ erâ Israe ŋic jaŋere micne guru jaŋe iŋuc ehuc Lewiŋic
fic sâc â mamacfâc‐jeŋic jaŋere ʒâŋe biri forawec irec sâc ʒâŋe biri‐jeŋic
rofârembiŋ. 47 Ŋic jara‐ jeŋic 30‐o domarâ feku 50‐o tarakac â tutumaŋ
qoruc bozemaŋko kiŋaŋ gie bapa âmafa rereŋkere sâc embiŋ 48 jaŋere ʒare
ropie 8 tauseŋ 580 ewec. 49Wofuŋzi Mose dâŋ mutâcnecnewec i reŋkehuc
ru sâc kiŋaŋ qaqa â mafa bapa gie mujarekicne. Iŋuc ehuc Wofuŋzi Mose
mutâcnecnewec irec sâc ejarembiŋ hâcne.

5
Ŋic wâwânâŋhec jaŋe teuŋkonec bârâriec‐jopazo

1 Wofuŋzi Mose dâŋ kecʒiŋuc âzâcnewec: 2 “Go Israe ŋic jazatec ŋic
wicsanaŋhec me sahac opâ‐jeŋic wahaekac me qâŋɋâŋ ba bâuac ejarehuc
wâwânâŋhec eeŋgopieŋ jaŋe teuŋkonec bârâriec‐jopanʒepieŋ. 3 Ehuc ŋic
â ŋokac mâmâc teuŋ râpenao râec‐jopapie teuŋ‐jeŋic mi hegâpâreʒepieŋ,
no teuŋ‐ jeŋic ira hâcne juekopac.” 4 Eme Israe ŋic jaŋe iŋuc ehuc ŋic
wâwânâŋhec jaŋe teuŋ râpenao râec‐jopambiŋ. Wofuŋzi Mose âzâcnewec
irec sâc hâcne embiŋ.

Wiac okacne rârâere sâcmutâc
5EmeWofuŋziMose kecʒiŋuc âzâcnewec: 6 “Go Israe ŋic ʒiŋuc jazazemec:

Ŋic me ŋokac moc e ŋiczi hehesic bâfuaeŋgopieŋ hehesic iŋucne moc
bâfuahuc Wofuŋ râpeckerâ kiŋ bâfuaocmu 7 e hehesic‐ticne i mufuazejec.
Ehuc wiac bâsifuckewec irec okacne i furu jaha râehuc furine 5‐ konec
wâŋ ʒuhuckezejec. 8 Wiac‐ ticne sipirickewec ŋic ere soctofafâc moc
mi juŋgopieŋko ine okacne i Wofuŋte biŋe qahuc taha bapa râcnezejec.
Okacne i ine kiŋticne taraocte kiŋ tatara taha bâzire lama ŋicne râeocmu

ira ʒuhuckerâ râezejec. 9 Ehame Israe ŋic jaŋe taha wiac me wiac‐jeŋic
tirine gâcne taha baparao râeeŋgopieŋ i ere ezejec. 10 Ine hâcne, ŋic sasawa
jaŋe wiac tirine taha bapa râcneeŋgopieŋ i ere biŋe jaha efârezejec.”

Mamanauŋ ee irec sâcmutâc
11 Eme Wofuŋzi Mose kecʒiŋuc âzâcnewec: 12 “Go Israe ŋic ʒiŋuc jazaze-

mec: Ŋokac moczi qâsoriehuc ŋowe‐ticne eatuckeocmu, 13 me ŋowe‐ticne
hesoŋkecnehuc ŋic mochec sasec gie bahuc wâwânâŋhec eocmu. Eme
moczi hone manac mi ecnehuc fuŋne‐ticne mi bataniŋkeocmu. 14 Ehame
bahac bâfuawecmemi bâfuawec i ŋowe‐ticnezi mi mana tarahuc sifu man-
auŋkeocmuo ine taha baparao jowa razejec. 15 Ehuc ŋokac iŋucnere taha
râezo mukicne i mâmâc barazejec. Wiac kecʒiŋuc hâcne: Oto mocjahao
poroŋ uucne fokac irecnec teŋkonecwâŋ; erâ taha bâzi i mamanauŋte bâzi
ekacte wokemaŋ opâne me wiac âsu biaŋhec mi ʒuhuckezejec. Taha bâzi i
fuŋne babataniŋ taha bâzi hâcne.

16 “Eme taha bapazi ŋokac e Wofuŋtemaio barazejec. 17Ehuc râqâc afezi
bakicne moc rorâ opâ bâtirikicne hoŋkeme hume irec fainao tiri bozere
rufe fiame huzejec. 18 Ehuc taha bapazi ŋokac e Wofuŋte maio râeme
domaha rurufa hecneme hume meticnao mamanauŋte fuŋne babataniŋte
taha râezejec. Ehuc e jahac ine hâwec opâ hâtâne badomazejec. 19 Ehuc
ŋokaczimumupaŋ dâŋmuocte kecʒiŋuc âzâcnezejec: ‘Go ŋowegehec juhaŋ
ŋic moczi gohec fome wâwânâŋhec mi emeŋko ine sâwec opâ ʒi nâtec iŋuc
me iŋucmi egarezejec. 20Meŋowegehec juhuc qâsorierâwâwânâŋhec emeŋ
me ŋic moczi bâsâqorecguwecko ine’ 21 (taha bapazi iŋuc muhuc ŋokac
e sâwecte mumupaŋ dâŋ muocte ecnehuc ʒuhuckerâ muzejec) ‘Wofuŋzi
gorao sâwecte fârine bâfuame kogoc dameŋnemi maickeha ombâŋne sawa
rotec ŋic ŋokac gâcne jaŋe honecgurâ hâwic‐jopazejec. 22 Sâwec opâ ʒizi
bumaŋgao hurâ wiac iŋuc hâcne bâfua‐garezejec.’ Iŋuc âzâcneme ŋokaczi
ʒiŋucmuzejec: ‘Jâmbomac jâmbâŋ, iŋuc hâcne fua‐narezejec.’

23 “Iŋuc mume taha bapa e sâwecdâŋ i papiao qâreŋkerâ opâ hâtâne izi
ʒurezejec. 24 Ʒurerâ sâwec opâ hâtâne i hâcne ŋokac ecneme nârâ buʒâic
fuacnezejec. 25 Ehame taha bapa e ŋokacte meo mamanauŋte taha bâzi
râekicne i jâoc rorâ Wofuŋte maio fenʒoŋkehuc alatao râezejec. 26 Ehuc
taha bâzi hosâc âsure biŋe qakicne irecnec me mocjahare sâc rorâ alatao
rikezejec. Erâ ŋokac opâ gumezejec. 27Eme opâ gumeme nârâ wâwânâŋhec
ehuc ŋowe‐ticne eatuckewecko sâwec opâzi bumaŋ‐ ticnao ʒâic serereŋ
bâfuacnezejec. Ehame buticne siwiŋneme gâjoŋ‐ticne tackeme ŋic ŋokac
gâcne jaŋe honerâ hâwic‐jopazejec. 28 Me ŋokac e wâwânâŋhec mi ehuc
bahac tâmiric juwecko ine wiac hâhâwicne moc mi fuacneha motec sâcne
mocwâc kiweckerâ roocmu.

29 “Mamanauŋte sâcmutâc dâŋ ʒiŋuc hâcne fokac: Ŋokac moczi
ŋowe‐ticnehec juhuc qâsorierâ wâwânâŋhec eocmu, 30 me ŋic moczi ma-
manauŋ bâfuarâ ŋonâŋ‐ticne manauŋkeocmuo ine ŋic e ŋonâŋ‐ticne Wo-
fuŋtemaio râezejec. Ehame taha bapazi sâcmutâc dâŋ fokac irec sâc ŋokac
wiac ecnezejec. 31 Eme ŋic e kiŋ tâmiric juha ŋokaczi kiŋticnere okacne
rozejec.”

6
Wofuŋte erâ pectâc jueŋgopieŋ jaŋere sâcmutâc dâŋ

1 Eme Wofuŋzi Mose dâŋ kecʒiŋuc âzâcnewec: 2 “Go Israe ŋic ʒiŋuc
jazazemec: Ŋic me ŋokac moczi Wofuŋte biŋe juocte muocmuzi ine ŋic
pectâc jueŋgopieŋ jaŋere mumupaŋ dâŋ muzejec. 3 Ehuc waiŋ opâ me
opâ momori gâcne moc mi nâzejec; e opâ ʒaʒacne waiŋzi me opâ momori
gâcnezi bakicne i wâcmi nâzejec, ehucwaiŋ hândâŋne bâpisickepene opâne
wahaekac i wâc iŋuc jaha mi nâzejec. Erâ waiŋ hândâŋne ɋâricne me
raŋɋane kereŋkekicne i qikiŋnezejecwâc. 4E pectâc juocmu dameŋ irawiac
i me i waiŋzi bakicne, me waiŋ maŋnao hândâŋne fokac me sahacne i moc
mi nâhuŋgaŋkezejec.

5 “E pectâc juocmu dameŋ ira qizec susuc‐ticne moc mi rozejec; e tirine
juhaWofuŋte erâ pectâc juju dameŋ‐ticne tarazejec. Ehuc qizec susuc‐ticne
beheme fohuc ʒorazejec. 6EWofuŋte erâ pectâc juocmu dameŋ ira qâŋɋâŋ
mocmimaickezejec. 7Neŋgocmamac jahec‐ticneme hahac seŋ ɋafâc‐ticne
jaŋeraonec moczi hâmone jaŋere qâŋɋâŋ ba bâuac ehuc wâwânâŋhec mi
ezejec, e Wofuŋte biŋe jukac irec. 8 E pectâc juocmu sâc Wofuŋtetiriŋic
juocmu hâcne.

9 “Me ŋic ere heririŋko ŋic moczi ututuŋ hâmome qizec‐ticne furu mu-
kicne izi wâwânâŋhec eocmuo ine ʒoaŋ namba 7‐ko mocwâc ɋaɋackeocmu
dameŋ ira hâcne qizec‐ ticne rozejec. 10 Ʒoaŋ namba 8 ira ine hapâ me
buni jajahec tutumaŋ qoruc bozere motâcko taha baparao bafisizejec.
11 Eme taha bapazi rocjofarâ moc sâqocne tâtâmire tahare râehuc moc ine
qowi bâzi tahare biŋe rikezejec: Iŋuc ehuc, ŋic e qâŋɋâŋ bâuahuc kiŋhec
ewecte kiwiric‐ticne rozejec. Ehame ʒoaŋ ijaha pectâc juocte mupaŋkehuc
qizec‐ticne beheme ʒorazejec. 12 Ehuc mârâc mumupaŋ dâŋticne mocwâc
heɋârehucWofuŋtemaio pectâc juocte mupaŋkezejec. Erâ lama ŋicne jara‐
ticne wâŋ ekicne i kiŋ tatara tahare biŋe râezejec. E wâwânâŋhec ewecte
mârâc pectâc juju‐ticnezi fâri tâmiric ewec.

13 “Ŋic e pectâc juju dameŋ‐ticne tarame ine sâcmutâc fokac irec sâcko
kecʒiŋuc ezejec: E tutumaŋ qoruc bozere motâcko ecnepie razejec. 14 Ehuc
wiac kecʒiŋuc Wofuŋ taha bacnezejec: Qowi bâzi ririkere biŋe lama ŋicne
biaŋne moc jara‐ ticne wâŋ ekicne, â sâqocne tâtâmire tahare biŋe lama
ŋokacne biaŋnemoc jara‐ticne wâŋ jaha, erâ lama ŋicne sokakicnezi biaŋne
moc wama bâzire biŋe,wiac iŋuc râezejec. 15Erâ wiac kecʒiŋuc ʒuhuckerâ
râezejec: Poroŋ goreŋ tâmiric kâdoc moc â nânâ poroŋ uucnezi bakicne
â wokemaŋ opâhec bâsifuckekicne, poroŋ wokemaŋ ruacnekicne erâ taha
bâzi gâcne â waiŋzi taha bâzi, 16 wiac iŋuc hâcne râe‐fârezejec. Eme taha
bapazi wiac i Wofuŋte maio râehuc sâqocne tâtâmire taha â qowi bâzi i
mâmâc rikezejec. 17 Lama ŋicne sokakicne â poroŋ goreŋ tâmiric kâdoc
moc i ine wama bâzire biŋe Wofuŋ rikecnezejec. Ehuc taha bâzi gâcne
â waiŋzi taha bâzi i mâmâc râezejec. 18 Eme pectâc juju ŋic e tutumaŋ
qoruc bozere motâcko qizec susuc‐ticne furu mukicne i bâtâcnerâ wamare
taha bâzi ʒakac ira beheme ʒazejec. 19 Eme taha bapa e lama ŋicnere ɋawe
siecnemoc â kâdockonecnânâ poroŋ goreŋ tâmiricmoc erâ poroŋwokemaŋ
ruacnekicne i rorâ, pectâc juju ŋic e qizec‐ticne rofâreha ere meo râezejec.
20Erâ taha bapa eWofuŋtemaiowiac i fenʒoŋkezejec. Wiac i â amec siecne
fenʒoŋkekicne erâ ŋefacne i taha bapare biŋe tirine ekac. Gie i bapie tara‐
fâreme pectâc juju ŋic e waiŋ nâzo ecneme nâzejec.

21 “Pectâc juju ŋiczi mumupaŋ dâŋ muekac ere sâcmutâc iŋuc hâcne
fokac. E maŋticnere wiac râeocmu ira ʒuhuckerâ Wofuŋ taha bacneocmu i
pectâc juju‐ticnere mumupaŋ dâŋ fokac irec sâc ezejec. Mumupaŋ‐ticnezi
fârinehec eocte ine pectâc jujure sâcmutâc fokac irec sâckowiac efârezejec.”

Jambuŋdâŋ
22Wofuŋzi Mose ʒiŋuc âzâcnewec: 23 “Go Aroŋ â ŋokâfâcne jazac: Ŋoŋe

Israe kikefuŋ dâŋ kecʒiŋuc jazahuc jambuŋ‐jopahuc junʒepieŋ: 24 Wofuŋ
e jambuŋgurâ hone maiŋ egarezejec. 25 Wofuŋ e ʒâŋe mainezi âke
tamaecgurâ anonocguzejec. 26 Wofuŋ e ʒâŋe maine bâfeŋneme sâocguha
wama garezejec. 27 Iŋuc ehuc ʒâŋe‐nane Israe kikefuŋ fai‐jeŋicko râepie no
jambuŋ‐ŋopahuc jupemu.”

7
Alata mutirihuc taha râembiŋ

1 Mose e tiri boze bafârewec ʒoaŋ ira wokemaŋ ruacnehuc mutiriwec;
erâ irec wâcwiac â alata wâcwiac‐ticnehec i mâmâc ruacnehuc mutiriwec.
2 Eme Israe ŋic fekicne, gurune gurune jaŋere micnefâc wose qâreŋ giere
Mose â Aroŋ bafic‐jofambiŋ 3 jaŋe hâcne taha wiac‐jeŋic kecʒiŋuc bafisirâ
Wofuŋte maio râembiŋ: Qoruczi keretac 6 qofac‐jopakicne erâ bulimakao
ŋicne 12. Micne jajaheczi keretac wâŋ â jajaheczi keretac wâŋ, iŋuczi
iŋuc râe‐fârembiŋ; bulimakao ine ru sâc râec‐jopambiŋ. Ehuc wiac i tiri
boze motâcko râec‐jopa‐fârembiŋ. 4 Eme Wofuŋzi Mose ʒiŋuc âzâcnewec:
5 “Go wiac i sasawa micne jaŋeremeonec rocjopatec tutumaŋ qoruc bozeo
gie baniŋmu irec biŋe efâreʒepieŋ. Erâ Lewiŋic jaŋe ru sâc gie baniŋmu
irec manasuhuc jaŋere meo râec‐jopazemec.” 6 Eme Mose e keretac â
bulimakao rocjoparâ Lewiŋic jarewec. 7 Ehuc keretac jajahec â bulimakao
4 i Geresoŋte ɋâricfâc jaŋe gie baniŋmu irec manasuhuc jaŋere meo
râec‐jopawec. 8 Keretac 4 â bulimakao 8 ine Merarire ɋâricfâc taha bapa
Aroŋ ere ŋokâ Itamazi hone soŋaŋ ejareha gie baniŋmu irec manasuhuc
jaŋeremeo râec‐jopawec. 9Kohatire ɋâricfâc jaŋe inewiac tirine reŋkeniŋte
mujarekicnere wiac moc mi jarewec. 10 Ehame ŋic micne jaŋe alata
mutirikicne ʒoaŋ ira alatare tahawiac râembiŋ i alataremaŋfuŋko râembiŋ.
11EmeWofuŋziMose ʒiŋuc âzâcnewec: “Micne bapa jaŋe alata mumutirire
taha wiac‐jeŋic ʒoaŋ sâc buc buc râenʒepieŋ, ehuc moc e ʒoaŋ moc â moc
e ʒoaŋ moc, iŋuczi iŋuc râe‐fârenʒepieŋ.”

12 Ʒoaŋ namba 1 ira Judare guruonec Aminada ere ŋokâ Nasoŋ eki
taha râewec. 13 Ehuc wiac kecʒiŋuc râewec: Râqâc siliwazi bakicne moc,
sigeli‐ ticnere sâc 130, â oto siliwazi bakicne moc, sigeli‐ ticnere sâc 70,
â sigeli ine furuficte sigeli fowec irec sâc; ehame râqâcko mecne otoo
mecne taha bâzire poroŋ uucne wokemaŋ opâhec bâsifuckekicnezi ŋewec.
14Erâ râqâc golzi bakicne moc wiac âsu biaŋzi fusucmakicne, râqâc i sigeli‐
ticnere sâc 10. 15 Erâ qowi bâzire biŋe bulimakao ŋicnezi motecne moc
â lama ŋicne sokakicne moc erâ lama ŋicne moc jara‐ ticne wâŋ ekicne.
16 Sâqocne tâtâmire tahare biŋe ine noniŋ ŋicne moc. 17Wama bâzire biŋe
ine bulimakao ŋicne jajahec â lama ŋicne sokakicne 5 erâ noniŋ ŋicne 5 jaha
erâ lama ŋicne 5 jara‐jeŋic wâŋ ekicne. Aminadare ŋokâ Nasoŋ ere tahare
wiac iŋuc hâcne.

18 Ʒoaŋ namba 2 ira Israere gurufâc jaŋeremicne Netanele, Zuarire ŋokâ
hâcne, eki taha râewec. 19 Ehuc wiac kecʒiŋuc jaha râewec: Râqâc siliwazi
bakicnemoc, sigeli‐ticnere sâc 130, â oto siliwazi bakicnemoc, sigeli‐ticnere
sâc 70, â sigeli ine furuficte sigeli fowec irec sâc; ehame râqâckomecne otoo
mecne taha bâzire poroŋ uucne wokemaŋ opâhec bâsifuckekicnezi ŋewec.
20Erâ râqâc golzi bakicne moc wiac âsu biaŋzi fusucmakicne, râqâc i sigeli‐
ticnere sâc 10. 21 Erâ qowi bâzire biŋe bulimakao ŋicnezi motecne moc
â lama ŋicne sokakicne moc erâ lama ŋicne moc jara‐ ticne wâŋ ekicne.
22 Sâqocne tâtâmire tahare biŋe ine noniŋ ŋicne moc. 23Wama bâzire biŋe
ine bulimakao ŋicne jajahec â lama ŋicne sokakicne 5 erâ noniŋ ŋicne 5 jaha
erâ lama ŋicne 5 jara‐jeŋic wâŋ ekicne. Zuarire ŋokâ Netanele ere tahare
wiac iŋuc hâcne.

24Ʒoaŋ namba 3 ira Sebuloŋte gurufâc jaŋeremicne Eliaba, Heloŋte ŋokâ
hâcne, eki taha râewec. 25 Ehuc wiac kecʒiŋuc jaha râewec: Râqâc siliwazi
bakicnemoc, sigeli‐ticnere sâc 130, â oto siliwazi bakicnemoc, sigeli‐ticnere
sâc 70, â sigeli ine furuficte sigeli fowec irec sâc; ehame râqâckomecne otoo
mecne taha bâzire poroŋ uucne wokemaŋ opâhec bâsifuckekicnezi ŋewec.
26Erâ râqâc golzi bakicne moc wiac âsu biaŋzi fusucmakicne, râqâc i sigeli‐
ticnere sâc 10. 27 Erâ qowi bâzire biŋe bulimakao ŋicnezi motecne moc
â lama ŋicne sokakicne moc, erâ lama ŋicne moc jara‐ticne wâŋ ekicne.
28 Sâqocne tâtâmire tahare biŋe ine noniŋ ŋicne moc. 29Wama bâzire biŋe
ine bulimakao ŋicne jajahec â lama ŋicne sokakicne 5 erâ noniŋ ŋicne 5 jaha
erâ lama ŋicne 5 jara‐jeŋicwâŋ ekicne. Heloŋte ŋokâ Eliaba ere tahare wiac
iŋuc hâcne.

30Ʒoaŋ namba 4 ira Rubeŋte gurufâc jaŋeremicne Elizuru, Sedeure ŋokâ
hâcne, eki taha râewec. 31 Ehuc wiac kecʒiŋuc jaha râewec: Râqâc siliwazi
bakicnemoc, sigeli‐ticnere sâc 130 â oto siliwazi bakicnemoc, sigeli‐ticnere
sâc 70, â sigeli ine furuficte sigeli fowec irec sâc; ehame râqâckomecne otoo
mecne taha bâzire poroŋ wokemaŋ opâhec bâsifuckekicnezi ŋewec. 32 Erâ
râqâc golzi bakicnemocwiac âsu biaŋzi fusucmakicne, râqâc i sigeli‐ticnere
sâc 10. 33 Erâ qowi bâzire biŋe bulimakao ŋicnezi motecne moc â lama
ŋicne sokakicne moc, erâ lama ŋicnemoc jara‐ticne wâŋ ekicne. 34 Sâqocne
tâtâmire tahare biŋe noniŋ ŋicnemoc. 35Wama bâzire biŋe ine bulimakao
ŋicne jajahec â lama ŋicne sokakicne 5 erâ noniŋ ŋicne 5 jaha erâ lama ŋicne
5 jara‐jeŋic wâŋ ekicne. Sedeure ŋokâ Elizuru ere tahare wiac iŋuc hâcne.

36Ʒoaŋ namba 5 ira Simeoŋte gurufâc jaŋeremicne Selumie, Zurisadaire
ŋokâ hâcne, eki taha râewec. 37 Ehuc wiac kecʒiŋuc jaha râewec: Râqâc
siliwazi bakicne moc, sigeli‐ticnere sâc 130, â oto siliwazia bakicne moc,
sigeli‐ ticnere sâc 70, â sigeli ine furuficte sigeli fowec irec sâc; ehame
râqâcko mecne otoo mecne taha bâzire poroŋ uucne wokemaŋ opâhec
bâsifuckekicnezi ŋewec. 38 Erâ râqâc golzi bakicne moc wiac âsu biaŋzi
fusucmakicne, râqâc i sigeli‐ ticnere sâc 10. 39 Erâ qowi bâzire biŋe
bulimakao ŋicnezi motecne moc â lama ŋicne sokakicne moc erâ lama
ŋicnemoc jara‐ticne wâŋ ekicne. 40 Sâqocne tâtâmire tahare biŋe ine noniŋ
ŋicne moc. 41Wama bâzire biŋe ine bulimakao ŋicne jajahec â lama ŋicne
sokakicne 5 erâ noniŋ ŋicne 5 jaha erâ lama ŋicne 5 jara‐jeŋic wâŋ ekicne.
Zurisadaire ŋokâ Selumie ere tahare wiac iŋuc hâcne.

42Ʒoaŋ namba 6 ira Gadere gurufâc jaŋeremicne Elisafa, Reguelere ŋokâ
hâcne, eki taha râewec. 43 Ehuc wiac kecʒiŋuc jaha râewec: Râqâc siliwazi
bakicnemoc, sigeli‐ticnere sâc 130, â oto siliwazi bakicnemoc, sigeli‐ticnere
sâc 70, â sigeli ine furuficte sigeli fowec irec sâc; ehame râqâckomecne otoo
mecne taha bâzire poroŋ uucne wokemaŋ opâhec bâsifuckekicnezi ŋewec.
44Erâ râqâc golzi bakicne moc wiac âsu biaŋzi fusucmakicne, râqâc i sigeli‐
ticnere sâc 10. 45 Erâ qowi bâzire biŋe bulimakao ŋicnezi motecne moc
â lama ŋicne sokakicne moc erâ lama ŋicne moc jara‐ ticne wâŋ ekicne.
46 Sâqocne tâtâmire tahare biŋe ine noniŋ ŋicne moc. 47Wama bâzire biŋe
ine bulimakao ŋicne jajahec â lama ŋicne sokakicne 5 erâ noniŋ ŋicne 5 jaha
erâ lama ŋicne 5 jara‐jeŋic wâŋ ekicne. Reguelere ŋokâ Elisafa ere tahare
wiac iŋuc hâcne.

48Ʒoaŋ namba 7 ira Eferaimte gurufâc jaŋeremicne Elisama, Amihudure
ŋokâ hâcne, eki taha râewec. 49 Ehuc wiac kecʒiŋuc jaha râewec: Râqâc
siliwazi bakicne moc, sigeli‐ ticnere sâc 130, â oto siliwazi bakicne moc,
sigeli‐ ticnere sâc 70, â sigeli ine furuficte sigeli fowec irec sâc; ehame
râqâcko mecne otoo mecne taha bâzire poroŋ uucne wokemaŋ opâhec
bâsifuckekicnezi ŋewec. 50 Erâ râqâc golzi bakicne moc wiac âsu biaŋzi
fusucmakicne, râqâc i sigeli‐ ticnere sâc 10. 51 Erâ qowi bâzire biŋe
bulimakao ŋicnezi motecne moc â lama ŋicne sokakicne moc erâ lama
ŋicnemoc jara‐ticne wâŋ ekicne. 52 Sâqocne tâtâmire tahare biŋe ine noniŋ
ŋicne moc. 53Wama bâzire biŋe ine bulimakao ŋicne jajahec â lama ŋicne
sokakicne 5 erâ noniŋ ŋicne 5 jaha erâ lama ŋicne 5 jara‐jeŋic wâŋ ekicne.
Amihudure ŋokâ Elisama ere tahare wiac iŋuc hâcne.

54 Ʒoaŋ namba 8 ira Manasere gurufâc jaŋere micne Gamalie, Pedazure
ŋokâ hâcne, eki taha râewec. 55 Ehuc wiac kecʒiŋuc jaha râewec: Râqâc
siliwazi bakicne moc, sigeli‐ ticnere sâc 130, â oto siliwazi bakicne moc,
sigeli‐ ticnere sâc 70, â sigeli ine furuficte sigeli fowec irec sâc; ehame
râqâcko mecne otoo mecne taha bâzire poroŋ uucne wokemaŋ opâhec
bâsifuckekicnezi ŋewec. 56 Erâ râqâc golzi bakicne moc wiac âsu biaŋzi
fusucmakicne, râqâc i sigeli‐ ticnere sâc 10. 57 Erâ qowi bâzire biŋe
bulimakao ŋicnezi motecne moc â lama ŋicne sokakicne moc erâ lama
ŋicnemoc jara‐ticne wâŋ ekicne. 58 Sâqocne tâtâmire tahare biŋe ine noniŋ
ŋicne moc. 59Wama bâzire biŋe ine bulimakao ŋicne jajahec â lama ŋicne
sokakicne 5 erâ noniŋ ŋicne 5 jaha erâ lama ŋicne 5 jara‐jeŋic wâŋ ekicne.
Pedazure ŋokâ Gamalie ere tahare wiac iŋuc hâcne.

60Ʒoaŋ namba 9 ira Benjamiŋte gurufâc jaŋeremicne Abidaŋ, Gideonire
ŋokâ hâcne, eki taha râewec. 61 Ehuc wiac kecʒiŋuc jaha râewec: Râqâc
siliwazi bakicne moc, sigeli‐ ticnere sâc 130, â oto siliwazi bakicne moc,
sigeli‐ ticnere sâc 70, â sigeli ine furuficte sigeli fowec irec sâc; ehame
râqâcko mecne otoo mecne taha bâzire poroŋ uucne wokemaŋ opâhec
bâsifuckekicnezi ŋewec. 62 Erâ râqâc golzi bakicne moc wiac âsu biaŋzi
fusucmakicne, râqâc i sigeli‐ ticnere sâc 10. 63 Erâ qowi bâzire biŋe
bulimakao ŋicnezi motecne moc â lama ŋicne sokakicne moc erâ lama
ŋicnemoc jara‐ticne wâŋ ekicne. 64 Sâqocne tâtâmire tahare biŋe ine noniŋ
ŋicne moc. 65Wama bâzire biŋe ine bulimakao ŋicne jajahec â lama ŋicne
sokakicne 5 erâ noniŋ ŋicne 5 jaha erâ lama ŋicne 5 jara‐jeŋic wâŋ ekicne.
Gideonire ŋokâ Abidaŋ ere tahare wiac iŋuc hâcne.

66 Ʒoaŋ namba 10 ira Daŋte gurufâc jaŋere micne Ahieʒe, Amisadaire
ŋokâ hâcne, eki taha râewec. 67 Ehuc wiac kecʒiŋuc jaha râewec: Râqâc
siliwazi bakicne moc, sigeli‐ ticnere sâc 130, â oto siliwazi bakicne moc,
sigeli‐ ticnere sâc 70, â sigeli ine furuficte sigeli fowec irec sâc; ehame
râqâcko mecne otoo mecne taha bâzire poroŋ uucne wokemaŋ opâhec
bâsifuckekicnezi ŋewec. 68 Erâ râqâc golzi bakicne moc wiac âsu biaŋzi
fusucmakicne, râqâc i sigeli‐ ticnere sâc 10. 69 Erâ qowi bâzire biŋe
bulimakao ŋicnezi motecne moc â lama ŋicne sokakicne moc erâ lama
ŋicnemoc jara‐ticne wâŋ ekicne. 70 Sâqocne tâtâmire tahare biŋe ine noniŋ
ŋicne moc. 71Wama bâzire biŋe ine bulimakao ŋicne jajahec â lama ŋicne
sokakicne 5 erâ noniŋ ŋicne 5 jaha erâ lama ŋicne 5 jara‐jeŋic wâŋ ekicne.
Amisadaire ŋokâ Ahieʒe ere tahare wiac iŋuc hâcne.

72 Ʒoaŋ namba 11 ira Asere gurufâc jaŋeremicne Pagiele, Okoraŋte ŋokâ
hâcne, eki taha râewec. 73 Ehuc wiac kecʒiŋuc jaha râewec: Râqâc siliwazi
bakicnemoc, sigeli‐ticnere sâc 130, â oto siliwazi bakicnemoc, sigeli‐ticnere
sâc 70, â sigeli ine furuficte sigeli fowec irec sâc; ehame râqâckomecne otoo
mecne taha bâzire poroŋ uucne wokemaŋ opâhec bâsifuckekicnezi ŋewec.
74Erâ râqâc golzi bakicne moc wiac âsu biaŋzi fusucmakicne, râqâc i sigeli‐
ticnere sâc 10. 75 Erâ qowi bâzire biŋe bulimakao ŋicnezi motecne moc
â lama ŋicne sokakicne moc erâ lama ŋicne moc jara‐ ticne wâŋ ekicne.
76 Sâqocne tâtâmire tahare biŋe ine noniŋ ŋicne moc. 77Wama bâzire biŋe
ine bulimakao ŋicne jajahec â lama ŋicne sokakicne 5 erâ noniŋ ŋicne 5 jaha
erâ lama ŋicne 5 jara‐jeŋic wâŋ ekicne. Okoraŋte ŋokâ Pagiele ere tahare
wiac iŋuc hâcne.

78 Ʒoaŋ namba 12 ira Naftalire gurufâc jaŋeremicne Ahira, Enaŋte ŋokâ
hâcne, eki taha râewec. 79 Ehuc wiac kecʒiŋuc jaha râewec: Râqâc siliwazi
bakicnemoc, sigeli‐ticnere sâc 130, â oto siliwazi bakicnemoc, sigeli‐ticnere
sâc 70, â sigeli ine furuficte sigeli fowec irec sâc; ehame râqâckomecne otoo
mecne taha bâzire poroŋ uucne wokemaŋ opâhec bâsifuckekicnezi ŋewec.
80Erâ râqâc golzi bakicne moc wiac âsu biaŋzi fusucmakicne, râqâc i sigeli‐
ticnere sâc 10. 81 Erâ qowi bâzire biŋe bulimakao ŋicnezi motecne moc
â lama ŋicne sokakicne moc erâ lama ŋicne moc jara‐ ticne wâŋ ekicne.
82 Sâqocne tâtâmire tahare biŋe ine noniŋ ŋicne moc. 83Wama bâzire biŋe
ine bulimakao ŋicne jajahec â lama ŋicne sokakicne 5 erâ noniŋ ŋicne 5 jaha
erâ lama ŋicne 5 jara‐jeŋic wâŋ ekicne. Enaŋte ŋokâ Ahira ere tahare wiac
iŋuc hâcne.

84 Israe ŋic micnefâc‐jeŋic jaŋe alata mutirikicne dameŋ ira alatare taha
wiac kecʒiŋuc râe‐fârembiŋ: Râqâc siliwazi bakicne 12, oto siliwazi bakicne
12, erâ râqâc golzi bakicne 12 jaha. 85Râqâc siliwazi bakicne buc buc sigeli‐
jeŋicte sâc 130, â oto siliwazi bakicne buc buc sigeli‐jeŋicte sâc 70. Wiac
siliwazi bakicne sasawa jaŋere sigeli 2 tauseŋ 400 ewec, ine râepie furuficte
sigeli fowec irec sâc bâfuawec. 86 Râqâc 12 golzi bakicne â wiac âzu biaŋzi
fusucmakicne buc buc sigeli‐jeŋicte sâc 10, i ine furuficte sigeli fowec irec
sâc râepie bâfuawec. Râqâc wiac golzi bakicne sasawa jaŋere sigeli ine
120. 87 Qowi bâzire biŋe ine wiac kecʒiŋuc râekicne: Bulimakao ŋicne 12,
lama ŋicne sokakicne 12, lama ŋicne jara‐jeŋic wâŋ ekicne 12 jaha erâ irec
taha bâzire wiac gâcne. Sâqocne tâtâmire tahare biŋe ine noniŋ ŋicne 12
râec‐jopakicne. 88 Wama bâzire biŋe ine bulimakao ŋicne 24, lama ŋicne

sokakicne 60 â noniŋ ŋicne 60 jaha, erâ lama ŋicne jara‐jeŋic wâŋ ekicne
60 jaha râec‐jopakicne. Alata mutirimbiŋ irec faicnao taha wiac‐ticne iŋuc
hâcne râe‐fârembiŋ.

89 Eme Mose e Wofuŋhec dâŋ muc manac enicte tutumaŋ qoruc bozeo
raʒirâ ine qorac tapa katapa tapare faionec dâŋ moc fuame manawec.
Kerubim jajahec jahere ŋondeŋkonec dâŋ fuame manawec hâcne.

8
Aroŋzi lambe biric‐jopawec

1 Wiac tara‐ fâreme Wofuŋzi Mose kecʒiŋuc âzâcnewec: 2 “Aroŋ ʒiŋuc
âzâcnec: Go lambe jaŋe birio hecjopatec mai jaha ŋehuc tamaenʒepieŋ.”
3 Eme Aroŋ e Wofuŋzi Mose mutâcnecnewec irec sâc ehuc lambezi mai
jaha ŋehuc tamaeniŋte biric‐ jopawec. 4 Lambe dodoma i gol hedapire-
kicnezi bakicne; fuŋnaonec feku tieŋnao tarakac wiac‐ticne i sasawa gol
hedapirekicnezi bafârekicne; Wofuŋzi Mose âzâcne jâutuc ewec irec sâc
lambe dodoma bawec hâcne.

Lewiŋic kiŋaŋ giere rowosâec‐jopakicne
5 Eme Wofuŋzi Mose kecʒiŋuc âzâcnewec: 6 “Go Israe ŋic jaŋere

ŋondeŋkonec Lewiŋic rowosâec‐joparâ ʒure ɋaɋac‐jopazemec. 7 Wiac
kecʒiŋuc hâcne ejarehuc ʒure ɋaɋac‐jopazemec: Sâqocne tâtâmire opâ
rua‐ jarehuc ejaretec jaŋe sahac ʒâwâ‐ jeŋic resazi hefârerâ ŋaqi wiac‐
jeŋic â mesahac‐ jeŋic ʒure emasaŋ enʒepieŋ. 8 Iŋuc erâ bulimakao
ŋicnezi motecne moc â taha bâzire biŋe poroŋ uucne wokemaŋ opâhec
bâsifuckekicne i ronʒepieŋ. Ehame goki bulimakao ŋicnezi motecne moc
sâqocne tâtâmire tahare biŋe rozemec. 9 Ehuc Lewiŋic tutumaŋ qoruc
bozere motâcko râec‐jopahuc Israe kikefuŋ furu jaha hetumaŋ‐jopazemec.
10 Iŋuc ejarehuc Wofuŋte maio râec‐jopahaŋtec Israe ŋic jaŋe mejeŋic
Lewiŋic jaŋere qizecko râe‐fârenʒepieŋ. 11 Ehame Aroŋzi Israe ŋic jaŋere
taha, Lewiŋic hâcne, Wofuŋte maio râec‐jopame Wofuŋte kiŋaŋ gie bahuc
junʒepieŋ. 12 Eme Lewiŋic jaŋe mejeŋic bulimakao qizecko râepie kiwiric-
jeŋic rozore bulimakao moc i sâqocne tâtâmire tahare biŋe â moc ine qowi
bâzire biŋeWofuŋ rikecnezemec. 13 Iŋuc erâ Lewiŋic jaŋeAroŋ â ŋokâfâcne
jaŋeremaio râec‐jopatec Wofuŋte taha fuŋmoc enʒepieŋ.

14 “Go iŋuc ehuc Lewiŋic Israe ŋic jaŋere ŋondeŋkonec rowosâec‐jopatec
nore biŋe erâ junʒepieŋ. 15 Irec faicnao ine ʒure ɋaɋac‐joparâ nore maio
râec‐jopatec tutumaŋ qoruc bozeo raʒirâ kiŋaŋ gie‐ jeŋic fuŋkenʒepieŋ.
16 Jaŋe hâcne nore biŋe Israe ŋic jaŋere ŋondeŋkonec rowosâec‐jopapo.
Israe ŋic jaŋere mârâc fufua sasawa irec okacne Lewiŋic hâcne nore biŋe
erâ juniŋte rowosâec‐jopapo. 17 Israe ŋic jaŋere mârâc fufua ŋic me qowi
jaŋe nore biŋe sasawa; no Aigita mâreŋko mârâc fufua qâhâmoc‐jopa‐
fârepo dameŋ ira hâcne rowosâec‐jopapo. 18 No Israe ŋic jaŋere mârâc
motecfâc jaŋere âkehoc Lewiŋic rowosâec‐jopapo. 19 Ehuc Israe ŋic jaŋere
taha, Lewiŋic hâcne, Aroŋ â ŋokâfâcne jaŋerao râec‐jopapo. Jaŋe tutumaŋ
qoruc bozeo Israe ŋic jaŋere erâ kiŋaŋ gie bahuc kiwiric‐jeŋic roniŋte iŋuc
ejarepo. Jaŋe iŋuc epie Israe ŋic jaŋe furufic maickehapie wiac hâhâwicne
mi fua‐jarezejec.”

20 Mose â Aroŋ erâ Israe kikefuŋ sasawa jaŋe Wofuŋzi Mose
mutâcnecnewec irec sâc Lewiŋic ejarehuc mutiric‐ jopambiŋ. 21 Eme

Lewiŋic jaŋe sâqocne tâtâmire opâ ruahuc ŋaqi‐jeŋic ʒure bâpiaŋ embiŋ.
Ehame Aroŋzi Wofuŋte maio râec‐jopahuc ɋaɋackeniŋte kiwiric‐ jeŋic
rowec. 22 Eme irec faicnao Lewiŋic jaŋe Aroŋ â ŋokâfâcne jaŋe hone
soŋaŋ ejarehapie kiŋaŋ gie‐ jeŋic fuŋkerâ baniŋte tutumaŋ qoruc bozeo
raʒimbiŋ. Wofuŋzi Lewiŋic jaŋere dâŋMosemutâcnecnewec irec sâc hâcne
ejarembiŋ.

Lewiŋic jaŋere gie dameŋ
23 Eme Wofuŋzi Mose kecʒiŋuc âzâcnewec: 24 “Lewiŋic jaŋere dâŋ ʒiŋuc

fokac: Ŋic jara‐jeŋic 25‐ko domarâ fekac jaŋe hâcne tutumaŋ qoruc bozeo
kiŋaŋ gie banʒepieŋ. 25 Jara‐ jeŋic 50 bazurâ ine kiŋaŋ gie i râerâ mâc
junʒepieŋ. 26Mâc qomâfâc‐jeŋic tutumaŋ qoruc bozeo gie baeŋgopieŋ jaŋe
bafic‐jopazo murâ bafic‐jopanʒepieŋ, jaŋe jaŋac gie mocwâc ruckerâ bapa
ine mi enʒepieŋ. Go Lewiŋic giedâŋmujarehuc iŋuc jazazemec.”

9
Aakic hombaŋ ŋeŋe irec dâŋ

1 Israe ŋic jaŋe Aigita mâreŋkonec waharâ juhapie jara 2 irec mosa
1 maickeme Wofuŋzi Sinai mâreŋ burocnao Mose kecʒiŋuc muhuc
âzâcnewec: 2 “Israe ŋic jaŋe dameŋ mukicnao aakic hombaŋ ŋenʒepieŋ.
3 Mosa ʒirec ʒoaŋ gie bapa 14 ira hae owâeme dameŋ mukicne
ira ŋenʒepieŋ; dâŋsanaŋ â mumutâc dâŋticne fokac irec sâcko hâcne
ŋenʒepieŋ.” 4 Iŋuc âzâcneme Mosezi Israe ŋic jaŋe aakic hombaŋ ŋeniŋte
jazawec. 5 Eme jaŋe mosa 1 irec ʒoaŋ gie bapa 14 ira hae owâeme Sinai
mâreŋ burocnao aakic hombaŋ ŋembiŋ. Israe ŋic jaŋe Wofuŋzi Mose dâŋ
âzâcne mutâc ewec irec sâc efârembiŋ hâcne. 6 Ehame ŋic gâcne jaŋe
ŋicqâŋɋâŋ ba bâuac ehuc wâwânâŋhec embiŋte ʒoaŋ ira aakic hombaŋ
ŋeniŋte quŋkembiŋ. Ehuc ʒoaŋ ijaha Mose â Aroŋ jaherao fuarâ 7 Mose
ʒiŋuc âzâcnembiŋ: “Nâŋe qâŋɋâŋ bâuarâ wâwânâŋhec embeŋ. Eme irec
erâ wemocte dameŋ bakicne ira Israe ŋic jaŋehec juhuc Wofuŋ taha
bacnenaŋte muac‐nâpokicne?” 8 Iŋuc mupie Mosezi ʒiŋuc jazawec: “Ŋoŋe
behehapie, no Wofuŋzi ŋoŋere dâŋ weniŋuc nazame manarâ ŋazapemu.”

9 Wofuŋzi Mose kecʒiŋuc âzâcnewec: 10 “Go Israe ŋic ʒiŋuc jazac:
Ŋoŋeraonec me ɋâricfâc‐ŋeŋic jaŋeraonec moczi qâŋɋâŋ moc bâuahuc
wâwânâŋhec eocmu me mâreŋ ʒoricko ra juocmu e sifu Wofuŋte mana-
suhuc aakic hombaŋ ŋezejec. 11 Jaŋe mosa 2 irec ʒoaŋ gie bapa 14 ira
hae owâeme ŋenʒepieŋ, ehuc aakic lama i poroŋ goreŋ tâmiric â monʒaŋ
hâtâne ihec nânʒepieŋ. 12 Ehuc tiwânemoc mi behepie foha hae furezejec,
â siecne wâc mi qazunʒepieŋ. Aakic hombaŋte dâŋsanaŋ fokac irec sâc
efârehuc ŋenʒepieŋ. 13 Me ŋic moc e wâwânâŋ tâmiric juhuc hombaŋ
mi ŋeocmu me mâreŋ ʒoricko wâc mi raocmuzi sifu aakic hombaŋ mi
ŋeocmu e ŋic âgofâcne jaŋere ŋondeŋkonec bâsirowezo. E dameŋmukicnao
Wofuŋ taha mi bacnewecte iŋuc hâcne ecnezo, ehame kiŋticnere okacne
fisicnezejec. 14 Me ŋic furune moczi ŋoŋehec juhuc Wofuŋte manasuhuc
aakic hombaŋ ŋezo murâ ine aakic hombaŋte dâŋsanaŋ â mumutâc dâŋ
fokac irec sâc ŋezejec. Ŋaŋacne mecne â ŋic furune jaŋe mecne ŋoŋere
dâŋsanaŋ mocjaha fozejec.”

Karoraczi tiri boze qofackewec
(Wah 40:34–38)

15 Tiri boze bafârembiŋ ʒoaŋ ira karoraczi tiri boze, sâcmutâc dâŋte
tiri boze hâcne i qofackewec, eme hae ŋafeme ʒocbâruŋ iŋucne tamaehuc
domaha hae furewec. 16 Eme iŋuc hâcne ʒuhuckerâ fua‐jare jujec, ʒoaŋko
karoraczi boze mâc qofacke jujec â ŋafeo ine ʒocbâruŋ iŋucne tamae jujec.
17 Ehuc karorac e qoruc bozeonec fahare feme sâc Israe ŋic jaŋe hata
fuŋkerâ rajumbieŋ, me karoraczi waha boze qofackeme sâc Israe ŋic jaŋe
teuŋ âterâ ŋejumbieŋ. 18 Jaŋe Wofuŋte micte hata rajumbieŋ â Wofuŋte
micte jaha teuŋ âterâ ŋejumbieŋ, ehuc karoraczi boze qofacke jujec sâc
teuŋko ŋec foc ejumbieŋ. 19 Ehame karoraczi tiri bozeo waharâ dameŋ
ʒora qofackerâ ŋeme Israe ŋic jaŋe Wofuŋte dâŋ reŋkehuc mocwâc mi
rajumbieŋ. 20 Dameŋ gâcnao ine karoraczi tiri bozeo waharâ ʒoaŋ jahec
mac sawa qofackerâ ŋeme jaŋe Wofuŋte mic reŋkehuc ijaha ŋejumbieŋ.
Erâ Wofuŋte dâŋ jaha reŋkehuc mocwâc ʒuhuckerâ rajumbieŋ. 21 Dameŋ
gâcnao ine karoraczi tiri bozeo waha ŋeha hae fure jujec. Hae fureme
mocwâc fahare feme ŋic jaŋe hata‐jeŋic ʒuhuckerâ rajumbieŋ. Me ŋafe
ʒoaŋ moc ʒuhuckerâ ŋeku fahareme ŋic jaŋe ʒuhuckerâ rajumbieŋ wâc.
22Me karorac e ʒoaŋ gie bapa jajahec, memosamoc, memosamoc jâuruhuc
dameŋ ʒoʒoricne ŋeme ŋic jaŋe iŋuc jaha ʒuhuckerâ mi rahuc ŋejumbieŋ.
Izi ine mocwâc fahare feme ʒuhuckerâ rajumbieŋ. 23 Ine hâcne, jaŋe
Wofuŋte micte teuŋ âterâ ŋec foc ejumbieŋ, erâ wâc Wofuŋte micte jaha
hata rajumbieŋ. Wofuŋzi Mose dâŋ âzâcne mutâc ewec i reŋkehuc iŋuc
efârembiŋ hâcne.

10
Siliwazi qeŋ bakicne

1 Eme Wofuŋzi Mose kecʒiŋuc âzâcnewec: 2 “Go qeŋ jajahec siliwa
hedapirekicnezi bazemec. Eme qeŋ i hâcne qapie dâŋeha kikefuŋ jaŋe
manahuc tumaŋnenʒepieŋ me teuŋ beherâ hata ranʒepieŋ. 3 Me mâmâc
jaha qapie dâŋehapire kikefuŋ jaŋemanarâ tutumaŋ qoruc bozeremotâcko
gorao fisinʒepieŋ. 4Me qeŋ mocjaha sawa qapie dâŋeme ine Israe ŋic gu-
rune gurune jaŋeremicnefâc jaŋe sawa gorao tumaŋnenʒepieŋ. 5Ŋoŋe qeŋ
bâsokahuc qapie ine ŋic ʒoaŋ wewefunaopec teuŋ âterâ ŋec foc eeŋgopieŋ
jaŋe fuŋkerâ hatackenʒepieŋ. 6 Eme qeŋ bâsokahuc qapie arec jajahec eme
ine juwic mâreŋkopec ŋec foc eeŋgopieŋ jaŋe hatackenʒepieŋ. 7 Kikefuŋ
hetumaŋ‐jopaniŋte qeŋ bâsokahucmâcne, bâpitiwahuc qanʒepieŋ. 8Qeŋte
dâŋ mukopac izi ŋoŋerao mimiŋzi ɋâric dâŋsanaŋ erâ forahuc juzejec.
9 Râsifâc‐ŋeŋic fific bacŋopaeŋgopieŋ jaŋe jopaniŋte ʒikao rahuc qeŋ
bâsokahuc qapie Wofuŋ Anutu‐ ŋeŋiczi ŋoŋere manasuhuc râsifâc‐ŋeŋic
jaŋere meonec batarac‐ŋopazejec. 10 Ʒeri hombaŋ‐ŋeŋicko me hombaŋ
muŋarekicnao, me mosa fufuŋkenao ira qowi bâzi me wama bâzi rikehuc
qeŋ qanʒepieŋ wâc; qeŋ jahe ŋoŋere erâ Anutu‐ŋeŋicte maio dâŋepire
Anutuzi manasuc‐ŋopazejec. Noni hâcneWofuŋ Anutu‐ŋeŋic jukopac.”

Israe ŋic jaŋe Sinai tiki beherâ rambiŋ
11 Jara 2 irec mosa 2‐re ʒoaŋ gie bapa 20 ira karoraczi sâcmutâc dâŋte tiri

bozeonec fahare fewec. 12 Eme Israe ŋic jaŋe biri‐ jeŋic sâc Sinai mâreŋ
burocnaonec fahare rahapie karoraczi Paraŋ mâreŋ burocnaonec waha

herâ ŋewec. 13 JaŋeWofuŋziMose dâŋ âzâcnemutâc ewec i bâjâpehuc hata
fuŋkerâ rambiŋ hâcne. 14 Judare gurufâc jaŋemaqâreŋ‐jeŋiczi bânie‐jareha
birine birine fuŋkerâ rambiŋ, i Aminadare ŋokâ Nasoŋ eki micne bajareha
iŋuc embiŋ. 15 Isasare gurufâc jaŋere micne i Zuarare ŋokâ Netanelezi
juwec. 16 Â Sebuloŋte gurufâc jaŋere micne ine Heloŋte ŋokâ Eliabazi
juwec.

17 Tiri boze batac qatara‐ fârerâ qâzuckepie Geresoŋ â Merari jahere
ɋâricfâc jaŋe tiri boze reŋkerâ jujumbieŋ jaŋe hâcne hata fuŋkembiŋ. 18Erâ
Rubeŋte gurufâc jaŋemaqâreŋ‐jeŋiczi bânie‐jareha birine birine rambiŋ, i
Elizuru, Sedeure ŋokâ hâcne, eki micne bajareha iŋuc embiŋ. 19 Simeoŋte
gurufâc jaŋere micne Zurisadaire ŋokâ Selumiezi juwec. 20 Â Gadere
gurufâc jaŋeremicne ine Reguelere ŋokâ Elisafazi juwec.

21 Eme jaŋere râpeo Kohatire ɋâricfâc jaŋe wiac tirine reŋkerâ rambiŋ.
Rahapie bânierâ rambiŋ jaŋe tiri boze mocwâc bambiŋ. 22 Izi ine Eferaimte
gurufâc jaŋemaqâreŋ‐jeŋiczi bânie‐jareha birine birine rambiŋ, i Elisama,
Amihudure ŋokâ hâcne, eki micne bajareha iŋuc embiŋ. 23 Manasere
gurufâc jaŋere micne Pedazure ŋokâ Gamaliezi juwec. 24 Â Benjamiŋte
gurufâc jaŋeremicne ine Gideonire ŋokâ Abidaŋzi juwec.

25 Eme ʒâhec jâmbâŋ Daŋte gurufâc jaŋe maqâreŋ‐jeŋiczi bânie‐jareha
birine birine rakupie tarawec. Jaŋe Ahieʒe, Amisadaire ŋokâ hâcne, eki
micne bajareha iŋuc embiŋ. 26 Asere gurufâc jaŋere micne i Okoraŋte
ŋokâ Pagielezi juwec. 27 Â Naftalire gurufâc jaŋere micne ine Enaŋte ŋokâ
Ahirazi juwec. 28 Israe ŋic guru sâc jaŋe faharerâ birine birine bâbâjâpec
iŋuc hâcne rambiŋ.

29 Eme Mose e kimo‐ticne Reguele, Midiaŋ ŋic hâcne, ere ŋokâ Hobabi
ʒiŋuc âzâcnewec: “NâŋeWofuŋzi ‘mâreŋ i ŋoŋerebiŋeqakopac’ iŋucmuhuc
mâreŋnârewec ira razo eŋgopeneŋ. Wofuŋ e Israe ŋicnâŋe ehâmo‐nâreocte
mupaŋkewecte go nâŋehec ratecne nâŋe wâc ehâmo‐garenaŋmu.” 30 Eki
ine dâŋ ʒiŋuc bâtikiecnewec: “No ŋoŋehec mi rahuc no nahacne mâreŋko
â wiacfâc‐nane jaŋerao risiepemu.” 31 Iŋuc mume Mosezi dâŋ ʒiŋuc
bâtikiecnewec: “Go mi behec‐nâpocmurâ numu‐ garekopac. Goki hâcne
mâreŋ burocnao ju fofo eere fuŋne manakicte jowac‐nâpozemec. 32 Go
nâŋehec racmuo ine Wofuŋzi nâŋe ehâmo‐nâreocmu sâc ijaha nâŋe go
egarenaŋmu.”

33 Eme jaŋe Wofuŋte tiki beherâ rahuc juhapie ʒoaŋ gie bapa jahec â
moc tarawec. Ehame Wofuŋte ʒâʒâfic katapazi ʒoaŋ jahec â moc jaha
bânie‐jarehuc ŋec foc eniŋte hae mâreŋ hone tâcnewec. 34 Jaŋe teuŋ‐jeŋic
behembiŋ sâcWofuŋte karoraci ʒoaŋko bânie‐jarehuc juwec.

35 Eme katapa e hata rawec sâc Mosezi ʒiŋuc muhuc numuwec: “O
Wofuŋ, go faharerâ râsifâcge batâtiec‐jopac, ehame qaisocgueŋgopieŋ jaŋe
gore maionec wisenʒepieŋ.” 36 Me katapa e niniŋkerâ ŋewec sâc Mosezi
ʒiŋuc muhuc numuwec: “O Wofuŋ, go Israe ŋic tauseŋ gurune gurune
jaŋehec juzemec.”

11
Wofuŋzi qowi bâfua‐jareocte mupaŋkewec

1 Eme ŋic ŋokac jaŋe nânâ opâre hâmo sipiric ehuc Wofuŋ mu kâroŋ
ecnepie manawec. Manarâ aarickeme mume ʒoc fuarâ teuŋ qaŋeŋne

ʒahuc wâcwiac‐jeŋic gâcne ʒafârewec. 2 Iŋuc fuame ŋic ŋokac jaŋe Wofuŋ
kio wâwâsic ecnepie Mosezi Wofuŋ numucneme mume ʒoczi hâpowec.
3 Wofuŋzi mume ŋondeŋ‐jeŋicko ʒoc fuarâ ʒawecte hae mâreŋ irec ʒâŋe
Tabera* mumbiŋ.

4Eme Israe ŋic jaŋere ŋondeŋko ŋic repicne gâcne jumbiŋ jaŋe nânâ wiac
biaŋnere andac ehapie Israe ŋic jaŋewâc kiohuc kecʒiŋucmumbiŋ: “Qowi
moc fua‐nâreme nanʒapeŋ me! 5Nâŋe Aigita mâreŋko opâ qowi me qahac
me bomboŋ herimuŋ me raki wiac fuŋne fuŋne furi tâmiric nâjumbeneŋ
irec manasuhuc juŋgopeneŋ. 6Ʒi ine nânâre hâmohuc tâpiri‐nâŋec omaeme
mana sawa honeŋgopeneŋ.”

7 Mana ine hândâŋ piic piic, padi tinac fuarâ ŋerawec. 8 Eme ŋic
ŋokac jaŋe nuserâ toŋtoŋko âkenʒaŋnerâ kuʒio rikepie dockeme poroŋ
bajumbieŋ; erâ nâpie aŋac‐ticne poroŋ uucne wokemaŋ opâhec rikekicne
iŋucne tinac ewec. 9 Mana i ŋafeo teuŋko titikuc wahame mâmâc waha
jujec.

10 Eme ŋic jaŋe guru sâc qoruc boze‐jeŋicko domahuc kiohapie Mosezi
manawec. Ehame Wofuŋzi aaricke sâqoreme Mosezi mana gâpârewec.
11 Ehuc Wofuŋ kecʒiŋuc âzâcnewec: “Go kiŋaŋ qaqage no weniŋucte wiac
ʒâʒâicne iŋucne enaremeŋ? No wemo wiac sâqocne moc egarepo irec
ŋic ʒi jaŋere ŋemâc i nore faio râekomec? 12 Noni neŋgoc‐jeŋic jukopac
me? Me noni bâfuac‐joparâ mâreŋko râec‐jopapo irec go ʒiŋuc nazakomec:
‘Go ŋokac moczi kogoc‐ ticne hâpo heâroŋ ecneekac irec sâc ŋic ʒi jaŋe
ejarehuc mamacfâc‐jeŋic mâreŋ biŋe qajarepo ira jowac‐ jopa razemec?’
13 No qowi wenirec bâfuarâ ŋic gumec‐ jopape sâcjopa‐fâreocmu? Jaŋe
nore maio kiohuc ʒiŋuc hâcne mueŋgopieŋ: ‘Go qowi moc bâfua‐nâretec
nânʒepeneŋ.’ 14 Ŋic ʒi jaŋere ŋemâc i nore sâc sirickekac, no buc-
nane sâcne mi âsickepemu. 15 No iŋuc epemurâ manasukicko ine
ʒiŋuczia qâhâmocnuzemec, me nore manatec sâckeme ine wiac ŋemâcne ʒi
bârârietec omaezejec.”

16 Eme Wofuŋzi Mose kecʒiŋuc âzâcnewec: “Go Israe ŋic soŋaŋ mic-
nefâc‐jeŋic weni jaŋe jupie manac‐ jopaekic guru i jaŋeraonec ŋic 70
rowosâec‐joparâ tutumaŋ qoruc bozere motâcko biric‐ jopatec gohec
mâmâc domanʒepieŋ. 17 Ehame no hufâpe gohec dâŋmuc manac enacmu,
ehuc go maŋɋârâŋhec jukic maŋɋârâŋ iŋucnea jaŋe wâc tahac‐jopape ŋic
jaŋere ŋemâc i go buc mâcne, jaŋe gohec mâmâc âsickenʒepieŋ. 18 Erâ ŋic
ŋokac ʒiŋuc jazac: ‘Ŋoŋe tomâckore ʒawiehuc juhapie hae fureme qowi fua‐
ŋareme nânʒepieŋ. Ŋoŋe Wofuŋ kecʒiŋuc muhuc kio wâwâsic ecnembiŋ
irec: “Nâŋe Aigita mâreŋko sâcne mac jumbeŋ, ʒi ine mozi qowi nâreme
nanaŋmu?” IŋucmumbiŋteWofuŋzi qowi ŋareme nânʒepieŋ. 19Ŋoŋe qowi
nâniŋmu i ʒoaŋ gie bapa 1 me 2 me 5 me 10 me 20 ira sawa mâcne, 20nâhuc
juhapiemosamoc tarame qowire takic‐ŋopamemamakâc‐ŋopaocmu. Ŋoŋe
Wofuŋ ŋondeŋ‐ŋeŋicko jukac e hâcne râpeckerâ ʒiŋuc muhuc kio wâwâsic
ecnembiŋte iŋuc fua‐ ŋareocmu: “Nâŋe wemocte Aigita mâreŋ beherâ
warembeŋ?” ’ ”

21 Mosezi ine ʒiŋuc muwec: “Ŋic nohec hata wareŋgopieŋ jaŋere ʒare i
600 tauseŋ, eme go sifu mukomec: ‘No qowi bâfua‐jarepe nâhuc juhapie
mosa moc tarazejec.’ 22 Jaŋere erâ lama bulimakaofâc‐nâŋec qa hezuc

* 11:3: Nâŋâcne dâŋko: Ʒocbâruŋ.

epene sâcjopaocmu me? Me hâwec qowi rocjopa‐fârerâ gumec‐jopapene
sâcjopaocmu me?” 23 Mose e iŋuc mume Wofuŋzi ʒiŋuc âzâcnewec: “Go
Wofuŋ nore tâpirire manatec wawahane ekac me? Dâŋnane burec me
jâmbomac irec fârinemiŋecgac jaha taniŋkeme honezemec.”

Micne 70 jaŋe findaŋdâŋmumbiŋ
24 Eme Mose e ŋic ŋokac jaŋerao rarâ Wofuŋte dâŋ jazawec, ehuc soŋaŋ

micne jaŋeraonec ŋic 70 rocjoparâ qoruc boze râreckehuc râec‐jopa rawec.
25 Eme Wofuŋzi karorac maŋkowaharâ Mose dâŋ âzâcnewec. Ehuc Mosezi
maŋɋârâŋhec juwec irec sâc jaha ŋic 70 jaŋe maŋɋârâŋ tahac‐ jopame
findaŋdâŋmumbiŋ. Mâc ʒâhec ine findaŋdâŋmocwâcmi mumbiŋ.

26Ŋic jajahec ʒâŋe‐jekic Elida â Meda, jahe ŋic gâcne rowosâec‐jopakicne
jaŋere guruonec jaha, erâ sifu teuŋko ʒuhuckerâ ŋehuc maŋɋârâŋhec
erâ findaŋdâŋ mupic. 27 Eme ŋicmotec moczi manarâ gasacke rarâ
Mose ʒiŋuc âzâcnewec: “Elida â Meda jahe teuŋkoa ŋehuc findaŋdâŋ
mukopirec.” 28 Iŋuc mume Nuŋte ŋokâ Josua, e fuŋnaonecteaŋ Mosere
mefâro juweczi ʒiŋucmuhuc âzâcnewec: “O bomboŋ‐naneMose, go qatara‐
jactec.” 29Mosezi ine dâŋ kecʒiŋuc bâtikiecnewec: “Go wemocte nore mana
mezac erâ ʒoɋac ekomec? Manakic, Wofuŋte ŋic sasawa jaŋe porofete erâ
juhapieWofuŋzimaŋɋârâŋ tahac‐jopamemuzac biaŋkezac.” 30Mose e iŋuc
mutararâ e jahacne â Israe soŋaŋ micne jaŋe teuŋko risiembiŋ.

Wofuŋzi qowi bâfua‐jarewec
31 Eme Wofuŋzi mume hâweckonec mâŋâŋ ʒocnehec qahuc koneŋ wipe

qâŋhec ficne suec‐jopame wefurâ teuŋko ŋifec â ŋifec herâ ŋerambiŋ. Eme
ŋiczi ʒoaŋ mocjahao hata raniŋmu irec sâc teuŋ râreckehuc herâ ŋerambiŋ
hâcne. Ehucmâreŋ sâockerâ gurune gurune qâŋhecŋembiŋ. 32Emeŋic jaŋe
faharerâ ŋafe ʒoaŋ ro nusec ejarehuc juhapie hae fureme ʒuhuckerâ rohuc
juhapie hae ŋafewec. Aafecne rombiŋ jaŋe sifu pake 10 bâfusembiŋ. Ehuc
kereŋkeocte teuŋ rârec rârec qandaŋkembiŋ. 33 Eme qowi nâhuc nâhuc
juhapie Wofuŋte kimbeŋzi bâruŋkeme wiac hâhâwicne fua‐ jareme hâmo
sipiric embiŋ. 34 Eme hae mâreŋ irec ʒâŋe Kibero‐Hatawa mukicne irec
fuŋne kecʒiŋuc: Ŋic ŋokac jaŋe ira qowire andac epie okacne fisi‐jareme
hâmo duduc embiŋ. 35Erâ Kibero‐Hatawamâreŋ beherâ raku Hazeroti hae
mâreŋko fisirâ ira ŋec foc embiŋ.

12
Miriam â Aroŋ jahe Mose mana sâqorecnepic

1 Mose e Kusi ŋokac moc rome ŋonâŋ‐ticne ewecte Miriam â Aroŋ jahe
mana sâqorecnepic. 2 Ehuc ʒiŋuc mupic: “Wofuŋ e jâmbomac dâŋticne
Mosere micko sawa me gâcne nâŋere micko mâmâc râewec me?” Iŋuc
muhapire Wofuŋzi manawec. 3 Mose e mâreŋte faio ŋic jumbiŋ jaŋe
jowaruhuc maŋhuhuŋ jâmbâŋ juwec. 4 Eme jahe dâŋ mupic i Wofuŋzi
manarâ izia Mose â Aroŋ â Miriam ʒiŋuc jazawec: “Ŋic ŋokac jahec
â moc ŋoŋe tutumaŋ qoruc bozeo wefuniŋ.” Iŋuc mume jaŋe fembiŋ.
5 Eme Wofuŋ e karorac maŋko waharâ tutumaŋ qoruc bozere motâcko
domahuc Aroŋ âMiriamwira‐jactememamai rapic. 6Eme e ʒiŋuc jasawec:
“Ŋohe dâŋnanemananic: Ŋondeŋ‐ŋeŋicko porofete moc juocmu ine Wofuŋ
no maŋɋârâŋ‐ticne bâtâcnehuc fuŋne‐nane âzâcne jâutuc epemu, ehuc

guŋqâhâŋ ecnerâ dâŋnane âzâcnepemu. 7 Kiŋaŋŋic‐nane Mose e wiac
iŋucne moc mi ecneekopac, e kikefuŋfâc‐nane sasawa soŋaŋ‐ jopaocte
mucnekicne. 8 No e guŋko mâcne, tâtâc mai fuacnehuc dâŋ âzâcnepe
Wofuŋ qâreŋ‐ nane honeekac. Ehame ŋohe wemocte mi hâwic‐ŋofaha
kiŋaŋŋic‐nane Mose mana sâqorecnekopirec?”

9 Eme Wofuŋ e kimbeŋ‐ ticne bâruŋke‐jacteha behec‐ jofarâ rawec.
10 Ehame karoraczi qoruc boze beherâ feme Miriam e mi wicsanaŋ fuac-
neme qaŋ kisieckerâ domazejec i! Eme AroŋziMiriamtao forisierâ honeme
wicsanaŋhec domawec. 11 Iŋuc honerâ Mose ʒiŋuc muhuc wâsickewec:
“O bomboŋ‐nane, nâhe mutuc erâ bahac bâfuaperec irec okacne mi mac
nâctezemec. 12 Go manatec kogoc moc neŋgoc bumaŋkonec ombâŋtâc
fuaekac irec sâc mi ezejec.” 13 Iŋuc mume Mosezi Wofuŋ kecʒiŋuc muhuc
wiracnewec: “O Anutu, go bâpiaŋkecmurâ numu‐garekopac.” 14 Wofuŋzi
ine dâŋ ʒiŋuc bâtikiecnewec: “Mamac‐ticnezi ʒâŋemainao tâfeckememuzac
ine mimiehuc juhame ʒoaŋ 7 tarazac. Irec teuŋ râpenao râepie hurâ
juhame ʒoaŋ 7 tarazejec, tarame ine mocwâc ecnepie wefuzejec.” 15 Iŋuc
mume jaŋeMiriam teuŋ râpenao râepie hurâ juhame ʒoaŋ 7 tarawec hâcne.
Ehame ŋic ŋokac jaŋe hata ʒuhuckerâ mi rambiŋ. 16Miriamzi teuŋko risie
wefuwec irec faicnao ine Hazeroti hae mâreŋ beherâ raku Paraŋ mâreŋ
burocnao fisirâ ŋec juc embiŋ.

13
Ŋic 12 jaŋe Kanaaŋ mâreŋ hone tâcnembiŋ
(Sâc 1:19–33)

1Wofuŋzi Mose ʒiŋuc âzâcnewec: 2 “Israe ŋic Kanaaŋ mâreŋ jarepemu i
hone tâcneniŋte ŋic 12 sorec‐jopazemec. Mamacfâc‐jeŋic jaŋere guruonec
ŋicmicne wâŋwâŋ bâwosâec‐joparâ sorec‐jopate ranʒepieŋ.” 3 Iŋucmume
Mose eWofuŋzimutâcnecnewec irec sâcko Israe ŋicmicne rowosâec‐joparâ
Paraŋ mâreŋ burocnao sorec‐jopame rambiŋ. 4 Ʒâŋe‐jeŋic ine kecʒiŋuc:
Rubeŋte guruonec Ʒakurure ŋokâ Samua. 5 Simeoŋte guruonec Horire
ŋokâ Safati. 6 Judare guruonec Jefunere ŋokâ Kalebe. 7 Isasare guruonec
Josefere ŋokâ Igali. 8 Eferaimte guruonec Nuŋte ŋokâ Hosea. 9 Benjamiŋte
guruonec Rafure ŋokâ Palati. 10 Sebuloŋte guruonec Sodire ŋokâ Gadiele.
11 Josefere guruonec (Manase guru hâcne) Susire ŋokâ Gadi. 12 Daŋte
guruonec Gemaliere ŋokâ Amiele. 13Asere guruonec Mikaere ŋokâ Seturu.
14Naftalire guruonec Wofisire ŋokâ Nabi. 15Gadere guruonec Makire ŋokâ
Geuele. 16Mosezi ŋicmâreŋ hone tâcneniŋte sorec‐jopawec jaŋere ʒâŋe ine
hâcne. Ehuc Mose e Hoseare ŋokâ Nuŋ ere ʒâŋe Josua muwec.

17 Eme Mose e ŋic i jaŋe Kanaaŋ mâreŋ hone tâcneniŋte dâŋ kecʒiŋuc
jazahuc sorec‐jopawec: “Ŋoŋe Negebe mâreŋ râpenao tiki mâreŋ fokac ira
feranʒepieŋ. 18 Ehuc mâreŋ irec fuŋne hone tâcnehuc ŋic ira juŋgopieŋ
jaŋe sanaŋne me dodocne, bocjaha me afecne i mâmâc hone manac
efârenʒepieŋ. 19Erâmâreŋ juŋgopieŋ i biaŋneme sâqocne, â hae‐jeŋic i jaba
sawa me basanaŋ‐jopahuc bakicne, 20 erâ mâreŋ i guec sâkohec me mâreŋ
kereŋne, erâ jâckâte‐ticne fokacmemâcne, i wâcmâmâc hone‐fârenʒepieŋ.
Ŋoŋe hâbi hârohec eniŋ, ehuc mâreŋ irec fâri wiac gâcne bawarenʒepieŋ.”
Rambiŋ i waiŋ fâri fufua dameŋko hâcne.

21 Eme jaŋe ferâ, Ziŋ mâreŋ burocnaonec raku Rehoboo, Hamati hae
mendâŋko ira forakac mâreŋ i hone tâcnembiŋ. 22 Ehame Anakare ɋâricfâc
Ahimaŋ, Sesai â Talamai jaŋe hâcne ira jumbiŋ. (Heboroŋ hae bambiŋ
irec faicnao jara 7 tarame Aigita mâreŋko Zoaŋ hae bakicne.) 23 Eme
jaŋe Esikola wâneŋko fisirâ waiŋ qaŋeŋne moc makenehec bâtâcnerâ ŋic
jajaheczi reŋkepire risie warembiŋ. Ehuc wâc nemuja â jâchândâŋ gâcne
i mâmâc bawarembiŋ. 24 Eme ŋic jaŋe waiŋ qaŋeŋne makenehec ira
bâtâcnembiŋte hae mâreŋ irec ʒâŋe Esikola wâneŋ* mumbiŋ.

25 Eme mâreŋ hone tâcneniŋte rambiŋ jaŋe juhapie ʒoaŋ gie bapa 40
tarame risie warembiŋ. 26 Ehuc Mose â Aroŋ erâ Israe kikefuŋ sasawa
Paraŋ mâreŋ burocnao Kadesi haeo jumbiŋ jaŋerao risie warembiŋ. Erâ
dâŋ binaŋ ejarehuc mâreŋ hone tâcnembiŋ irec jâchândâŋ wiac jowa-
tumbiŋ. 27 Ehuc Mose ʒiŋuc âzâcnembiŋ: “Sorec‐nâpomeŋ nâŋe mâreŋ ira
sâcne ra fisimbeŋ. Mâreŋ i susu â baŋaczi fusucmarâ qâmbâriŋkehuc foekac
irec hândâŋ fâri‐ticne ʒi hâcne. 28 Ŋic ira juŋgopieŋ jaŋe ŋic sanaŋne, â
hae‐jeŋic i kâcɋene erâ basanaŋkehuc bakicne. Ira Anakare ɋâricfâc jupie
honec‐jopambeŋ wâc. 29 Amaleke ŋic jaŋe Negebe mâreŋko juŋgopieŋ, â
Hitiŋic â Jebusi ŋic erâ Amoŋŋic jaŋe tiki mâreŋko juŋgopieŋ; Kanaaŋ ŋic
jaŋe ine hâwecmecko â Jordaŋ opâ heririŋnao ŋec juc eraŋgopieŋ.”

30 Kalebezi ine Mosere maio ŋic ŋokac mu bâmiriŋ ejarehuc kecʒiŋuc
muwec: “Nâŋâc ʒiŋuczia ferâ mâreŋ i ro rauc enʒepeneŋ, nâŋâc sâcne
sanaŋkerâ ro rauc enaŋmu.” 31 Iŋuc mume ŋic ehec rambiŋ jaŋe ine
kecʒiŋuc mumbiŋ: “Ŋic keci jaŋere tâpirizi nâŋâcne tâpiri sirickerâ fokac,
irec nâŋâc sâcne mi sanaŋke‐jarenaŋmu.” 32 Jaŋe iŋuc murâ mâreŋ hone
tâcnembiŋ irec dâŋ binaŋ bipic tataranehec ʒuhuckerâ ejarepie Israe ŋic
jaŋemanarâ hâbi‐jeŋic goroŋkewec. Ehame ʒiŋuc hâcne jazambiŋ: “Mâreŋ
hone tâcnenaŋte fotâcnembeŋ izi hâcne ŋecjucfâc‐ticne ɋâcjopa‐fâreekac,
erâ ŋic honec‐jopambeŋ jaŋe ŋic ʒoricne â sanaŋne sasawa. 33 Erâ ŋic soka
makakicne, Anakare ɋâricfâc hâcne, jaŋe wâc honec‐jopambeŋ. Honec‐
jopahuc nâŋe nâŋâcnemanapene ɋirikiŋ jaŋere sâc juŋgopeneŋ tinac ewec,
ehame jaŋe wâc honec‐nâpopie irec sâc jaha embeŋ.”

14
Israe ŋic jaŋemu kâroŋ embiŋ

1 Eme Israe kikefuŋ sasawa jaŋe kio owa sâko ehuc juhapie hae furewec.
2 Iŋuc ehuc Mose â Aroŋ mu kâroŋ ejactehuc ʒiŋuc jasambiŋ: “Nâŋe
Aigita mâreŋko juhuc hâmonʒapeŋ me! Me mâreŋ burocnao ʒira moc
hâmonʒapeŋ me! 3 Wofuŋ e wemocte ʒikare nânâ enaŋte mâreŋ ʒira
jowac‐nâpome wareŋgopeneŋ? Â ŋokac naru motecfâc‐nâŋec jaŋe wâc
râsifâc‐nâŋec jaŋere meo feniŋmu, irec Aigita mâreŋko risiepene muzac
sâckezac.”

4 Iŋuc murâ jaŋaczia ʒiŋuc muhuc nazaŋ gazaŋ embiŋ: “Nâŋâc micne
moc âkendâŋnepene eki jowac‐ nâpome Aigita mâreŋko risienʒepeneŋ.”
5 Iŋuc mupie Mose â Aroŋ jahe Israe kikefuŋ sasawa jaŋere maio mâreŋko
hetutuckerâ fopic. 6 Ehame Nuŋte ŋokâ Josua â Jefunere ŋokâ Kalebe,
mâreŋ hone tâcneniŋte mâmâc rapic jahe ŋaqi‐jekic bâsuckepic. 7 Ehuc

* 13:24: Nâŋâcne dâŋko: Waiŋ makenehec bâtâcnekicne wâneŋ.

Israe kikefuŋ mâmâc sâko ʒiŋuc jazapic: “Mâreŋ hone tâcnezo rambeŋ i
mâreŋ biaŋne jâmbâŋ. 8 Eme Wofuŋ e nâŋâcne maname sâckeme mâreŋ
ira jowac‐nâpo rarâ nâre tahac eocmu; mâreŋ i susu â baŋac fusucmarâ
qâmbâriŋkehuc foekac. 9Mocjaha, ŋoŋe Wofuŋ mu kâroŋ mi ecnenʒepieŋ,
ehuc mâreŋ rune jaŋere wâc mi hâwic‐ŋopazejec, nâŋâc jopa jâpec sâcne
ejarenaŋmu. Ŋeŋezic‐jeŋic rârieha Wofuŋzi nâŋâc bafic‐nâpoocmu, irec
jaŋere mi hâwic‐ŋopazejec.” 10 Iŋuc jazapire kikefuŋ ʒeŋgoma jaŋe qânâzi
hehâmoc‐jofazomumbiŋ. IŋucmuhapieWofuŋte tatamaczi tutumaŋ qoruc
bozeo ira fuarâ Israe kikefuŋ batamaec‐jopawec. 11 Ehame Wofuŋzi Mose
ʒiŋuc âzâcnewec: “Ŋic ʒi jaŋe qaisocnuhuc jueŋgopieŋ i mo dameŋko
beheniŋmu? Meŋondeŋ‐jeŋickomâsiwiac fuŋne fuŋne baekopac i honehuc
mo dameŋko moc manasiŋnuniŋmu? 12 No mupe huc hâmoczi rocjopame
omaenʒepieŋ, ehame go basawecgupe ɋaricfâcge jaŋe ŋic ʒi jaŋere sâc
sirickehuc guru sâko erâ junʒepieŋ.”

13Mosezi ine Wofuŋ ʒiŋuc âzâcnewec: “Go ŋicguru ʒi Aigita mâreŋkonec
jowac‐jopa waremeŋ i Aigita ŋic jaŋe mana‐fârembiŋ. 14 Erâ mâreŋ ʒirec
rune jaŋe wâc ʒiŋuc manambiŋ: Wofuŋ, go ŋicguru ʒi jaŋere ŋondeŋko
jutec ʒâŋe fâri‐jeŋiczi honecgueŋgopieŋ, ehame ʒoaŋko karorac maŋko
domahuc bânie‐jareekic â ŋafeo ine ʒocbâruŋ maŋko juhuc jowac‐jopaekic.
15 Eme ʒi ŋicguru keci bâsirowec‐jopacmuo ine ŋic gurune gurune gore
biŋe manambiŋ jaŋe ʒiŋuc muniŋmu: 16 ‘Wofuŋ e ŋicguru keci jaŋe
mâreŋ jareocte mupaŋkewec ira bacjopa raocte eipierâ mâreŋ burocnao
qâhâmoc‐jopawec.’ 17 Iŋuc fuazacte ʒiŋuc numu‐ garekopac: Go ʒiŋuc
hâcne mupaŋkemeŋ irec sâcko Wofuŋ tâpirige bataniŋkezemec: 18 ‘No
kimbeŋ‐nane uneŋne â buuruc‐nane ɋârâŋne, no hehesic â qaqatara‐jeŋic
behekopac, kiŋ hureeŋgopieŋ jaŋe ine okacne bazu‐jare rahuc juhape naru
motec ŋosafâc‐jeŋic jaŋerao tarazokac.’ 19 Irec buurucge ɋârâŋne fokac
â Aigita mâreŋkonec fuŋkerâ kiŋjeŋic behe waremeŋ irec sâcko kiŋjeŋic
mocwâc behecmurâ numu‐garekopac.”

Anuturaonec okacne fisi‐jareocmu
(Sâc 1:34–40)

20 Eme Wofuŋzi muwec: “No nunumuge manarâ kiŋjeŋic behekopac.
21Erâ no jujâmbâŋkekopac, â Wofuŋ nore huriri qâreŋzimâreŋ sâkomâreŋ
sâcke‐fârerâ foocmu irec ʒiŋuc mupaŋkekopac: 22-23 Huriri qâreŋ‐ nane
hone‐bipiembiŋ â Aigita mâreŋko me mâreŋ burocnao mâsi fuŋne fuŋne
bapo i hone‐ bipiehuc jumbiŋ jaŋe mamacfâc‐jeŋic mâreŋ jarepemurâ
mupaŋkepo i moc mi honenʒepieŋ. Jaŋe esâicnupie arec 10 ewec, ehuc
dâŋnanere hazec wâcmi râembiŋ. Erâ qaisocnuhuc jumbiŋ jaŋewâcmi ho-
nenʒepieŋ. 24 Kiŋaŋŋic‐nane Kalebe e ine maŋticne norao râehuc dâŋnane
reŋkewecte mâreŋ hone tâcnewec ira manacnepe ra fisime ɋâricfâc‐ticne
jaŋe mâreŋ i ro rauc enʒepieŋ. 25 Ʒi ine Amaleke ŋic â Kanaaŋ ŋic
jaŋe wâneŋko juŋgopieŋte ŋoŋe tomâcko risierâ mâreŋ burocne Hâwec
Bâbâroŋkopec fokac irapec ranʒepieŋ.”

26 Eme Wofuŋ e Mose â Aroŋ dâŋ kecʒiŋuc jasawec: 27 “Kikefuŋ râŋgeŋ
qaŋqaŋne ʒi jaŋemu kâroŋ enareeŋgopieŋ i mo dameŋkomoc beheniŋmu?
Israe ŋic jaŋe mu kâroŋ enarepie boc manaekopac. 28 Irec ʒiŋuc jazanic:
Wofuŋ e kecʒiŋuc mukac: ‘No jujâmbâŋkekopac, irec ŋoŋe dâŋ muwarepie
manaekopac irec sâcko wiac eŋarepemu. 29 Irec qâŋɋâŋfâc‐ŋeŋic jaŋe

mâreŋ burocnao ʒira hâcne foraniŋmu. Wose qâreŋ ejarekicne â jara‐
jeŋic 20‐o domarâ fekac erâ mu kâroŋ enarembiŋ ŋoŋe hâcne 30 mâreŋ
juniŋte biŋe qaŋarepo ira moc mi raʒi‐jâmbâŋkeniŋmu. Mocjaha, Jefunere
ŋokâ Kalebe â Nuŋte ŋokâ Josua jahe sawa raʒinicmu. 31 Erâ naru
motecfâc‐ŋeŋic jaŋere manabâc ehuc râsi jaŋere meo feniŋmu mumbiŋ
jaŋe wâc raʒiniŋmu. Ehuc ŋoŋe mâreŋ surembiŋ i hâcne ro rauc ehuc
juhâc qâhâmonʒepieŋ. 32 Ŋoŋe ine mâreŋ burocnao hâmo‐fârenʒepieŋ:
33 Ehame naru motecfâc‐ŋeŋic jaŋe mâreŋ burocnao lama bulimakao
soŋaŋ juhuc qaqatara‐ŋeŋicte okacne âsickehuc juhapie kâcɋene ŋoŋe ira
hâmo‐fârenʒepieŋ. 34Ŋoŋe ŋafe ʒoaŋ 40 mâreŋ hone tâcnehuc jumbiŋ iŋuc
jaha jara 40 kiŋŋeŋic âsickehuc ʒiŋuc mana taranʒepieŋ: Wofuŋzi behec‐
nâpokac.’ 35Wofuŋ no, kikefuŋ râŋgeŋ qaŋqaŋne ʒi râsi enarehuc juŋgopieŋ
jaŋe wiac iŋuc hâcne ejarepemurâ mupaŋkekopac; jaŋe mâreŋ burocnao
hâmomiziec efârenʒepieŋ.”

Mâreŋ hone tâcnembiŋ jaŋeraonec ŋic 10 hâmombiŋ
36 Eme Mosezi ŋic mâreŋ hone tâcneniŋte sorec‐ jopame rambiŋ jaŋe

risierâ kikefuŋ sasawa mâreŋ irec binaŋ bipic tataranehec bajarepie jaŋe
manarâ Mose mu kâroŋ ecnembiŋ. 37 Iŋuc epie binaŋ bipic tataranehec
bambiŋ jaŋe Wofuŋte maio ututuŋ hâmo‐fârembiŋ. 38 Ehame mâreŋ hone
tâcneniŋte rambiŋ jaŋeraonec Nuŋte ŋokâ Josua â Jefunere ŋokâ Kalebe
jahe sawa jupic.

Israe ŋic Horima haeo jopakicne
(Sâc 1:41–46)

39EmeMose eWofuŋteuŋdâŋ i Israe kikefuŋ sasawa jaza‐fâreme jaŋema-
narâ ki busâqoc kâcɋene embiŋ. 40Erâ jaŋe furic uupicte faharerâ kecʒiŋuc
muhuc tiki mâreŋko fembiŋ: “Manakic, nâŋe kiŋ i jâmbomac bâfuambeŋ,
erâ ʒi sifu Wofuŋzi mâreŋ biŋe qanârewec ira razo eŋgopeŋeŋ.” 41Mosezi
ine dâŋ kecʒiŋuc bâtikie‐jarewec: “Ŋoŋe wemocte Wofuŋte dâŋ ʒuhuckerâ
qatarazo eŋgopieŋ? Ŋoŋe iŋuc epie mi sâckeocmu. 42 Wofuŋzi ŋoŋehec
mi jukacte râsifâc‐ŋeŋic jaŋe ŋopanʒipiŋte mi fenʒepieŋ. 43 Amaleke ŋic
â Kanaaŋ ŋic jaŋe ira juŋgopieŋte ŋoŋe ʒikare biŋe eniŋmu. Ŋoŋe Wofuŋ
bâjâpezore takic‐ ŋopawecte Wofuŋzi ŋoŋehec mi juocmu.” 44 Jaŋe ine
Wofuŋte ʒâʒâfic katapa mi rawec â Mosezi wâc teuŋ beherâ mi raha sifu
maŋsanaŋ erâ tiki mâreŋko feniŋte mumbiŋ. 45 Erâ fehapie Amaleke ŋic â
Kanaaŋ ŋic tiki mâreŋ ira jumbiŋ jaŋe waharâ jopa bâtâtiec ejarepie raku
Horima haeo fisimbiŋ.

15
Taha bapa giere sâcmutâc dâŋ gâcne

1Wofuŋzi Mose dâŋ kecʒiŋuc âzâcnewec: 2 “Go Israe ŋic ʒiŋuc jazac: No
mâreŋ ŋarepemu ira fisirâ ŋec juc ehuc Wofuŋ taha bâzi rikecneniŋmu. 3 I
mumupaŋte erâ me buafec faio taha rârâe irec erâ me hombaŋ dameŋ‐
ŋeŋicte erâ Wofuŋte maio âsu biaŋ fuaocte bulimakao me lama moc
qowi bâzire biŋe rikeniŋmu hâcne. 4 Ŋoŋe iŋuc ehuc taha bâzire wiac
kecʒiŋuc ʒuhuckerâ râenʒepieŋ: Oto moc irecnec poroŋ uucne teŋkonec
wâŋwokemaŋ opâhec bâsifuckekicne. 5Erâ lama taha bâzire biŋe râeniŋmu
sâc ine waiŋzi taha bâzi i fifia râqâc irecnec teŋkonec 4 irec sâc mâmâc

râenʒepieŋ. 6Me lama ŋicnemoc râeniŋmuo ine oto moc irec poroŋ uucne
teŋkocne 2 wokemaŋ opâhec bâsifuckekicne i mâmâc râenʒepieŋ. 7 Erâ
waiŋzi taha bâzi ine fifia râqâc irecnec teŋkonec 3 râenʒepieŋ. Ŋoŋe iŋuc
râepie Wofuŋte maio âsu biaŋ fuaocmu. 8 Me bulimakao ŋicne moc qowi
bâzire biŋe, me mumupaŋ‐ŋeŋiczi fârinehec eocte irec biŋe, me wama
bâzire biŋe Wofuŋ rikecnezo murâ, 9 ine oto moc irecnec poroŋ uucne
teŋkonec 3 wokemaŋ opâhec bâsifuckekicne i mâmâc râenʒepieŋ. 10 Erâ
waiŋzi taha bâzi ine waiŋ fifia râqâc irecnec teŋkonec 5 râenʒepieŋ wâc.
Wiac i sasawa rike râec epie Wofuŋtemaio âsu biaŋ fuaocmu.

11 “Ŋoŋe bulimakao me lama ŋicneme lama â noniŋ motecne taha bâzire
biŋe rikekuc iŋuc hâcne enʒepieŋ. 12 Erâ qowi rike râec eniŋmu sâc ijaha
wiac gâcne râenʒepieŋ. 13Mâreŋ rune ŋoŋeWofuŋtemaio âsu biaŋ fuaocte
taha bâzi iŋuc hâcne rikenʒepieŋ. 14Me ŋic jabane moczi ŋondeŋ‐ŋeŋicko
juocmu, me ŋic moczi ŋoŋehec raŋqa juwefuhuc Wofuŋte maio âsu biaŋ
fuaocte taha bâzi rikezo murâ ine ŋoŋe eeŋgopieŋ ijaha ehuc rikezejec.
15Ŋic jabane ŋoŋehec jueŋgopieŋ âmâreŋ rune ŋoŋere dâŋsanaŋ i mocjaha
erâ mimiŋzi ɋâric foŋare rahuc juzejec. Ŋoŋe mâmâc Wofuŋte maio sâc
mocjaha erâ junʒepieŋ. 16Ŋic jabane ŋondeŋ‐ŋeŋicko jueŋgopieŋ â mâreŋ
rune, ŋoŋere sâcmutâc â mumutâc dâŋmocjaha foŋarezejec.”

17 Eme Wofuŋzi ʒuhuckerâ Mose kecʒiŋuc âzâcnewec: 18 “Go Israe ŋic
ʒiŋuc jazac: No mâreŋ jowac‐ŋopa rapemu ira fisirâ 19 mâreŋ irec mazu
mâriri nâ bac ehuc ine Wofuŋ taha bâzi râcnenʒepieŋ wâc. 20Nânâ bâbâni
nâniŋmu irec poroŋ moc barâ tahare biŋe râenʒepieŋ; gie ɋârionec nânâ
wiac gâcne tahare biŋe râeniŋmu irec sâc râenʒepieŋ. 21Ŋoŋemimiŋzi ɋâric
iŋuc erâ Wofuŋ taha bacne rahuc junʒepieŋ.

22 “Ŋoŋe Wofuŋzi Mose sâcmutâc dâŋ râcne‐fârewec i mi mana tarahuc
âte sifuckeniŋmuo 23 ine Wofuŋzi qanaŋ fuŋkerâ sâcmutâc dâŋ Mosere
micko râehucmimiŋzi ɋâricmutâcne‐ŋarewarehuc juwec, 24 i kikefuŋ jaŋe
mi mana tarahuc âte sifuckembiŋko ine jaŋe sasawa bulimakao ŋicnezi
motecne moc qowi bâzire biŋe rikepie Wofuŋte maio âsu biaŋ fuazejec,
ehame taha bâzire wiac â waiŋzi taha bâzi i mumutâc dâŋte sâcko mâmâc
râenʒepieŋ, ehuc sâqocne tâtâmire tahare biŋe noniŋ ŋicnemoc râenʒepieŋ
wâc. 25Eme jaŋemi mana tarahuc bâbâsifuc bâfuambiŋ erâ bâbâsifuc‐jeŋic
irec erâ taha bâzi‐jeŋic râehuc Wofuŋ bâzi rikecnembiŋte taha bapazi
kikefuŋ sasawa kiwiric‐ jeŋic rome sâqocne‐jeŋic tâmirezejec. 26 Israe
kikefuŋ jaŋe mecne erâ ŋondeŋ‐ŋeŋicko ŋic jabane jueŋgopieŋ jaŋe mecne
mâmâc sasawa bâbâsifuc bâfuambiŋte iŋuc hâcne fua‐jarezejec.

27 “Ŋicmoc e mi mana tarahuc bahac moc bâfuaocmu e sâqocne tâtâmire
tahare biŋe noniŋ ŋokacnemoc jara‐ticne wâŋ ekicne râezejec. 28 Iŋuc eme
taha bapazi Wofuŋte maio kiwiric‐ ticne rome sâqocne‐ticne tâmirezejec.
29 Mi mana tarahuc bahac bâfuaniŋmu, Israe ŋic me ŋondeŋ‐ jeŋicko ŋic
jabane jueŋgopieŋ, jaŋere sâcmutâc dâŋ mocjaha fuarâ fozejec. 30 Israe
ŋic me ŋic jabane moczi bahac mana afeckerâ bâfuahuc Wofuŋ bunao
baocmu e ine ŋic âgofâcne jaŋere ŋondeŋkonec bâsirowezo. 31 E Wofuŋte
dâŋ qâsuahuc sâcmutâc dâŋticne qatarawecte bâsirowe‐jâmbâŋkezo hâcne,
e kiŋticnere okacne buc rozejec.”

32 Israe ŋic jaŋe mâreŋ burocnao juhuc ŋic moc sabata hombaŋko ʒoc
rohuc juhame bâfumbiŋ. 33 Bâfuarâ Mose â Aroŋ erâ kikefuŋ sasawa



ƷARE BIRI 15:34 194 ƷARE BIRI 16:14

jaŋerao jowa rambiŋ. 34Eme ŋic iŋucneweniŋuc ecnezo irec mumutâc dâŋ
mocmi fowectemâc kâpâcwâru bapie ŋewec. 35EhameWofuŋziMose ʒiŋuc
âzâcnewec: “Ŋic e hâmocte biŋe ezejec, kikefuŋ sasawa jaŋe teuŋ râpenao
qânâzi hehâmonʒepieŋ.” 36 Iŋuc mume kikefuŋ jaŋe teuŋ râpenao jowa
hurâ,WofuŋziMose dâŋmutâcnecnewec irec sâc qânâzi hehâmombiŋ.

37 Eme Wofuŋzi Mose kecʒiŋuc âzâcnewec: 38 “Go Israe ŋic dâŋ ʒiŋuc
jazac: Ŋoŋe mimiŋzi ɋâric ŋaqi‐ŋeŋic qaŋeŋnao eri wiac ʒariŋ hândâŋ
hawari tinac biricke ranʒepieŋ. Ehuc hândâŋ ira muc keŋkeŋnezi ɋâtâ
ranʒepieŋ. 39 Erâ hândâŋko muc râekicne i honeniŋmu sâc ine Wofuŋte
sâcmutâc dâŋ sasawa i manasuhuc reŋke‐fârenʒepieŋ. Ehuc eeatucko
qâsorienʒipiŋte maŋŋeŋicte hata kosa mi âtenʒepieŋ â ʒâŋe kosa mi
finʒepieŋ. 40 Iŋuc ehuc sâcmutâc dâŋnane sasawa manasuhuc reŋke‐fârerâ
Wofuŋte maio tirine junʒepieŋ. 41 No Wofuŋ ŋoŋere Anutu, noni hâcne
Anutu‐ŋeŋic jupemurâ Aigita mâreŋkonec jowac‐ŋopa warepo. No Wofuŋ
ŋoŋere Anutu jukopac hâcne.”

16
Kora, Dataŋ â Abiram jaŋemu qaqatara sâko embiŋ

1Eme Lewire ŋokâ Kohati ere ŋosa Kora, Izarare ŋokâ hâcne, e â Eliabare
ŋokâ jahec Dataŋ â Abiram, erâ Peletire ŋokâ Oŋ, Rubeŋte ŋosa hâcne, jaŋe
Mose râsi ecnembiŋ. 2 Ehuc Israe kikefuŋ soŋaŋ micne ʒâŋe biŋehec â
bâwosâec‐jopakicne jaŋeraonec ŋic 250 rocjopambiŋ. 3 Rocjoparâ Mose â
Aroŋ râsi ejactehuc ʒiŋuc jasambiŋ: “Ŋohe ŋahacnere boc manapire fekac.
Kikefuŋ jaŋe furu jaha tirine erâ juhapie Wofuŋzi ŋondeŋ‐jeŋicko jukac.
Ŋohe inewemocteWofuŋte kikefuŋfâc jaŋeremanapirewawahane eekac?”
4 Iŋuc mupie Mosezi manarâ mâreŋko hetutuckerâ fowec. 5 Ehuc Kora
â ŋicfâcne ʒiŋuc jazawec: “Hae furume Wofuŋzi ŋic weni jaŋe ere biŋe
erâ tirine juhuc taha gie sâcne baniŋmu irec fuŋne bataniŋkeocmu. Ehuc
rowosâeocmu ŋic eki hâcne Wofuŋ maickezejec. 6 Kora gahacne â ŋicfâcge
ŋoŋe tomâcko ʒiŋuc enʒepieŋ: 7Ŋoŋe ʒocrâqâc moc rorâ maŋnao ʒoc kine
â wiac âsu biaŋ ropie hume Wofuŋtemaio râenʒepieŋ. Eme Wofuŋzi ŋic e
me e rowosâeocmu eki hâcne tirine ezejec. Lewire ɋâricfâc ŋoŋe ŋaŋacnere
manapie boc fekac i!” 8Mose e iŋuc murâ Kora ʒiŋuc âzâcnewec: “Lewire
ɋâricfâc ŋoŋe mananiŋ: 9 Ŋoŋe Anutu maickehuc Wofuŋte tiri bozeo ŋic
ŋokac jaŋere kiŋaŋ gie baniŋte Israere Anutuzi rowosâec‐ŋopawec irec
manapie wawahane ekac me? 10 Eki hâcne go gahacne mecne â Lewire
ɋâricfâc hahac ɋafâcge jaŋe mecne rowosâec‐ŋopawec. Eme irec wemocte
manapie wawahane eha taha bapa erâ juniŋte muŋgopieŋ? 11 Irec go â
ŋicfâcge ŋoŋe Wofuŋte maio mu kâroŋ epie mi sâckekac. Aroŋ e mo ŋic
mo, irec mu kâroŋ ecneŋgopieŋ?”

12 Eme Mosezi Eliabare ŋokâ jahec Dataŋ â Abiram jahe erao fisinicte
dâŋ râeme dâŋ ʒiŋuc bâtikiecnepic: “Nâhe mi hefanacmu. 13Mâreŋ buroc-
nao hâmo sipiric enaŋte susu â baŋac fusucmarâ qâmbâriŋkeekac mâreŋ
irecnec jowac‐nâpo waremeŋ i go manatec afeckeha ŋicbomboŋ enârezo
mukic me? 14 Erâ go mâreŋ susu â baŋac fusucmarâ qâmbâriŋkeekacko
râec‐nâpotec mi raʒimbeŋ, ehuc mâreŋ â waiŋ gie wiac nâŋere biŋe eocte
wâc nâre tahac mi emeŋ. Go ʒâŋe bâsoŋ enârezo mukic me? Nâhe mi
hefanacmu.”

15 Eme Mose e dâŋ i manarâ aaricke sâqoreme Wofuŋ ʒiŋuc âzâcnewec:
“Go taha wiac‐ jeŋic hone aŋac mi ezemec. No jaŋeraonec doŋgi wiac
moc mi ropo erâ wiac gâgâpâcne wâc mi ejarepo.” 16 Mose e iŋuc murâ
Kora ʒiŋuc âzâcnewec: “Go gahacne mecne ŋicfâcge jaŋe mecne ŋoŋe
tomâcko Aroŋhec Wofuŋte maio fuanʒepieŋ. 17 Ehuc ŋoŋe mâmâc sasawa
ʒocrâqâc‐ŋeŋic rofârerâ wiac âsu biaŋ râehuc Wofuŋte maio râenʒepieŋ,
ʒocrâqâc 250 hâcne râenʒepieŋ. Erâ Aroŋhec ŋohe mâmâc râezepirec.”
18 Iŋuc mume ŋic sasawa jaŋe ʒocrâqâc‐jeŋic rorâ maŋnao ʒoc kine â
wiac âsu biaŋ ropie hume Mose â Aroŋ jahehec tutumaŋte qoruc bozere
motâcko tumaŋnerâ domambiŋ. 19 Domahapie Korazi ŋicfâc‐ticne sasawa
ejareme jaŋe tutumaŋte qoruc bozere motâckoMose â Aroŋ râsi ejactehuc
domambiŋ. EhameWofuŋte huriri qâreŋzi kikefuŋ sasawa batamaec‐jopa‐
fârewec.

Qaqatara‐jeŋicte okacne fua‐jarewec
20EmeWofuŋziMose âAroŋdâŋ ʒiŋuc jasawec: 21“Ŋohe kikefuŋ keci jaŋe

behec‐joparâ bucŋekic domapire mi ʒoraha ututuŋ bâsirowec‐jopazepac.”
22 Eme jahe mâreŋko hetutuckerâ ʒiŋuc muhuc numupic: “O Anutu, go ŋic
sasawa jaŋere Anutu, irec ŋic mocjahazi sâqocne bâfuame kikefuŋ sasawa
bâsirowec‐jopatec sâckeocmu me?” 23 Iŋuc mupire Wofuŋzi Mose ʒiŋuc
âzâcnewec: 24 “Go ŋic jazatec jaŋe Kora, Dataŋ â Abiram behec‐ joparâ
warepie buc domanʒepieŋ.”

25 Iŋuc âzâcneme Mosezi faharerâ Dataŋ â Abiram jaherao rahame
Israe soŋaŋ micne jaŋe bâjâpembiŋ. 26 Ehame kikefuŋ ʒiŋuc jazawec:
“Ŋoŋe ŋic repicne keci jaŋere boze behehuc wiac‐jeŋic ba bâuac moc mi
enʒepieŋ, ŋoŋe jaŋere sâqocnere erâ sirowenʒipiŋte.” 27 Iŋuc jazame jaŋe
Kora, Dataŋ â Abiram jaŋere boze behembiŋ. Eme Dataŋ â Abiram jahe
ŋokac naru motecfâc‐jekic jaŋehec boze‐jeŋictemotâcko waha domambiŋ.
28 Domahapie Mosezi kecʒiŋuc muwec: “Gie sasawa keci i no nahacne
maŋte mâcne, Wofuŋzi munareme baekopac irec fuŋne ʒi taniŋkeme
honeniŋ. 29Ŋic ʒi jaŋe, ŋiczi hâmoc omane hâmo‐fâreeŋgopeneŋ iŋuc sawa
hâmopie, me wiac gâcne fua‐nâreekac irec sâc sawa fua‐jareme, ‘Wofuŋzi
mi sorecguwec,’ iŋuc munarenʒepieŋ. 30 Me Wofuŋzi mâsi fuŋmoc bame
mâreŋzi aŋkerâ ɋâcjopame wâcwiac‐jeŋichec ɋâricne hâmoc haeo hupie
honerâ ʒiŋuc mananʒepieŋ: Ŋicguru keci jaŋe hâcne Wofuŋ behe qaisoc
ecnembiŋte wiac iŋuc fua‐jarekac.”

31 Eme Mose e dâŋ i mutara‐fârehame mâreŋ domambiŋ izi fâuckewec.
32 Fâuckerâ aŋkehuc Kora â ŋicfâcne garikiŋfâc‐jeŋic â mafa wiac‐
jeŋichec ɋâcjopa‐fârewec. 33 Iŋuc fuame jaŋe wâcwiac‐jeŋichec ɋâricne
hâmoc haeo hufârembiŋ. Hufârepie mâreŋ mocwâc kibâzickeme kike-
fuŋ jaŋere ŋondeŋkonec omaembiŋ hâcne. 34 Owackehuc hupie Israe
ŋic rârec‐jopahuc domambiŋ jaŋe owa‐ jeŋic manarâ kecʒiŋuc muhuc
wise‐ fârembiŋ: “Ʒira domahapene mâreŋzi ɋâcnâpozackohec.” 35 Eme
Wofuŋtaonec ʒoc fuarâ ŋic 250 ʒocrâqâc badomambiŋ jaŋe ʒâseŋ‐ jopa‐
fârewec.

Uŋsawaŋ â bâbâtiŋ gâcne fua‐jarewec
36 Iŋuc fuame Wofuŋzi Mose ʒiŋuc âzâcnewec: 37 “Go Aroŋ ŋokâ‐ticne

taha bapa Eleaʒa âzâcnetec ʒocrâqâc i ʒockonec bârâiehuc ʒoc hetâtiezejec.
Ʒocrâqâc i wiac tirine hâcne. 38 Erâ ŋic sâqocne bâfuarâ hâmombiŋ jaŋere

ʒocrâqâc i hamazi hejacnerâ alata râreckehuc ɋorockepie fozejec. Wiac
i Wofuŋte maio bajumbiŋte tirine ekac. Wiac izi hâcne Israe ŋic jaŋere
uŋsawaŋ ehuc majeŋic ezejec.” 39 Iŋuc mume taha bapa Eleaʒa e ʒocrâqâc
aeŋ bâbâroŋzi bakicne, ŋic ʒoczi ʒâhâmoc‐jopawec jaŋe badomambiŋ, i
rofârerâ ŋic jareme hedapirerâ alata ɋorockembiŋ. 40 Eme ŋic moczi taha
bapami juocmume Aroŋte ɋâricwâcmi juocmu e sifuWofuŋtemaio fuarâ
wiac âsu biaŋ rikerâ Kora ŋicfâcne wiac fua‐jarewec iŋucnea fuacnezacte
wiac izi Israe ŋic jaŋere uŋsawaŋ ehuc majeŋic ewec. Eme Eleaʒa e wiac i
sasawa WofuŋziMose dâŋ âzâcnewec irec sâc efârewec.

41 Hae fureme Israe kikefuŋ sasawa jaŋe Mose â Aroŋ mu heŋɋâŋ
ejactehuc ʒiŋuc mumbiŋ: “Ŋohe hâcne Wofuŋte ŋicfâc qâhâmoc‐jopapirec
i!” 42 Erâ Mose â Aroŋ râsi ejactehuc tumaŋnerâ tutumaŋ qoruc boze
maickehuc ʒiŋuc honembiŋ: Karoraczi waha boze sâockerâ foha Wo-
fuŋte huriri qâreŋ fuawec. 43 Ehame Mose â Aroŋ jahe tutumaŋ qoruc
boze maŋfuŋnao ra domapic. 44 Eme Wofuŋzi Mose ʒiŋuc âzâcnewec:
45 “Ŋohe kikefuŋ keci jaŋe behec‐ joparâ bucŋekic domapire mi ʒoraha
ututuŋ bâsirowec‐jopazepac.” Iŋucmume jahe mâreŋko hetutuckerâ fopic.
46 Ehuc Mosezi Aroŋ ʒiŋuc âzâcnewec: “Wofuŋtaonec kimbeŋ aaric fuame
huc mimicnezi biac rocjopakacte go ʒocrâqâcge barâ maŋnao ʒoc kine
rotec hume fainao wiac âsu biaŋ râerâ kikefuŋ jaŋerao ra kiwiric‐ jeŋic
rozemec.” 47 Eme Aroŋ e Mosezi dâŋ âzâcnewec irec sâc ehuc kikefuŋ
jaŋe tumaŋnembiŋ ira rawec. Ra juhame mi huc mimicnezi ŋic gâcne
biac rocjopazejec i! Iŋuc fuame honerâ ʒocrâqâcko wiac âsu biaŋ râerâ
ŋic kiwiric‐ jeŋic rowec. 48 Ehuc ŋic hâmockicne â ɋâricne jumbiŋ jaŋere
ŋondeŋko domahame huc mimicnezi omaewec. 49 Huc mimicnezi ine ŋic
14 tauseŋ 700 rocjopame hâmombiŋ. Kora ŋicfâcne hâmombiŋ jaŋerao ŋic
iŋucnezi ʒuhuckerâ hâmombiŋ hâcne. 50 Eme huc qaʒuerâ wahame Aroŋzi
tutumaŋ qoruc bozeo Moserao risie rawec.

17
Aroŋ gunu‐ticnere dâŋ

1 Eme Wofuŋzi Mose ʒiŋuc âzâcnewec: 2 “Go Israe ŋic jazatec gurune
gurune irec micne jaŋe apafâc‐jeŋic jaŋere sâc gunu moc moc râekupie 12
ezejec. Ehame gunu sahacnao micne jaŋere ʒâŋe qâreŋkezemec. 3 Lewire
gunuo ine Aroŋte ʒâŋe qâreŋketec fozejec. Ehame guru sâc micne jaŋere
biŋe gunu mocjaha sawa fozejec. 4 Iŋuc erâ tutumaŋ qoruc bozeo qorac
tapa katapa maŋfuŋnao bâbâfuac eekoperecko ira râetec fozejec. 5 Eme
rowosâepemu ŋic ere gunuzi gitec qame Israe ŋic jaŋe honerâ pipic tatara
ejareme mu heŋɋâŋ eŋacteeŋgopieŋ i moc behenʒepieŋ.” 6 Iŋuc mume
Mose e ŋic jazame micnefâc‐jeŋic jaŋe apafâc‐jeŋic jaŋere sâc manahuc
gunu ru sâc râcnekupie 12 ewec. Gunu 12 jaŋeraonecmoc ine Aroŋte biŋe.
7 Eme Mose e gunu i tiri bozeo Wofuŋtemaio râeme fowec.

8 Eme hae fureme Mosezi tiri bozeo raʒirâ honeme mi Lewire guruonec
Aroŋte gunuzi gitec qazejec i! Ehuc âri qarâ hândâŋ fârihec ehuc woze qeuc
ewec. 9 Eme Mosezi gunu sasawa i Wofuŋte tiri bozeonec Israe ŋic ŋokac
jaŋerao bawahawec. Bawahame ʒâŋe qâreŋ‐jeŋic sâc honehuc rofârembiŋ.
10 Eme Wofuŋzi Mose ʒiŋuc âzâcnewec: “Go Aroŋte gunu i mocwâc tiri
bozeo bârisierâ râezemec. Izi hâcne ŋic râŋgeŋ qaŋqaŋne jaŋerema ezejec.

Ehuc no mu heŋɋâŋ enareeŋgopieŋ jaŋe jazatec behe‐ jâmbâŋkenʒepieŋ.
Iŋuc mi eniŋmuo ine hâmo‐jâmbâŋkeniŋmu.” 11 Eme Mose e Wofuŋzi dâŋ
âzâcnewec irec sâc efârewec.

12 Eme Israe ŋic jaŋe Mose ʒiŋuc muhuc âzâcnembiŋ: “Manakic, nâŋe
hâmo sipiric ehuc omae‐ fârezo eŋgopeneŋ. 13 Moc e Wofuŋte tiri boze
maickeocmu e hâmoocmu. Nâŋe moczi moc mi bafic‐nâpoha omaenaŋmu
me?”

18
Taha bapa â Lewiŋic jaŋere sâcmutâc gâcne

1 Eme Wofuŋzi Aroŋ ʒiŋuc âzâcnewec: “Furufic maŋnao bâbâsifuc moc
fuame irec kiŋ i go â ŋokâfâcge erâ kikefuŋfâcge ŋoŋere faio fezejec, me
taha gieo bâbâsifuc moc fuame irec kiŋ i iŋuc jaha ŋoŋe âsickenʒepieŋ.
2 Qomâfâcge, Lewiŋic guru, mamacgere kikefuŋ hâcne, jaŋe mana‐jaretec
qâtec‐ŋoparâ, go â ŋokâfâcge ŋoŋe tiri bozeo taha gie bahuc juhapie kiŋaŋ
qaŋarenʒepieŋ. 3 Jaŋe iŋuc ehuc tiri bozere kiŋaŋ gie gâcnewâc banʒepieŋ,
mâc jaŋe mecne â ŋoŋe mecne mâmâc hâmonʒipiŋte alata â furuficte
wâcwiac gâcne mi maickenʒepieŋ. 4 Jaŋe hâcne qâtec‐ŋoparâ tutumaŋ
qoruc bozere wiac gâcne bahapie ŋic omane jaŋe moc mi siŋŋopanʒepieŋ.
5 Ehame ŋoŋe furufic â alatare gie bahuc juhapie kimbeŋ aariczi Israe ŋic
jaŋere faio mocwâc mi fezejec. 6 Erâ manakic, no qomâfâcge, Lewiŋic
hâcne, Israe ŋic gâcne jaŋeraonec rowosâec‐jopapo, jaŋe Wofuŋ nore biŋe
erâ juhuc tutumaŋ qoruc bozere kiŋaŋ gie baniŋte ŋoŋe tahac‐ŋopapo. 7Go
â ŋokâfâcge ŋoŋe sawa ine alatao â tiri bozemaŋnao taha gie banʒepieŋ, gie
izi hâcne ŋoŋere biŋe ekac. Taha bapa gie i ŋoŋe hâcne tahac‐ŋopakopac.
Ŋic omane moczi gie i bame qâhâmozo.”

8EmeWofuŋzi ʒuhuckerâ Aroŋ ʒiŋuc âzâcnewec: “Manakic, Israe ŋic jaŋe
taha wiac sasawa bâtirihuc nare tahac eeŋgopieŋ irec tiwâne gâcne i gore
biŋeqakopac. Go â ŋokâfâcgeŋoŋemimiŋziɋâricwiac i nâ bac ehuc juniŋte
qikiŋne‐ŋarekopac. 9Wiac tirine kecʒiŋuc i ʒoczi mi ʒâtâcneha ŋoŋere biŋe
ezejec: Nânâ wiaczi taha bâzime sâqocne tâtâmire taha bâzi,me kiŋ tatara
taha bâzi; taha bâzi wiac‐jeŋic sasawa hâcne nore biŋe râeŋgopieŋ i go â
ŋokâfâcge ŋoŋe ŋare tahac epe ro rauc ehuc irec manapie tirine jâmbâŋ
ezejec. 10 Ehame ŋoŋe tirificko juhuc nânʒepieŋ, ehuc irec manapie tirine
eha ŋiczi sawa nânʒepieŋ. 11 Erâ wiac kecʒiŋuc izi wâc ŋoŋere biŋe ezejec:
Israe ŋic jaŋe taha wiac fenʒoŋkeeŋgopieŋ i go â ŋokâfâcge ŋoŋere biŋe
qape mimiŋzi ɋâric nâ bac erahuc junʒepieŋ. Wiacfâcge jaŋeraonec e me
e ɋaɋacne juocmuzi nâzo murâ nâzejec. 12 Ehame wokemaŋ opâne me
waiŋ opâne me padi wiac biaŋne jâmbâŋ me nânâ bâbâsu Wofuŋ nore
biŋe qaeŋgopieŋ i go qikiŋne‐garekopac. 13 Erâ mâreŋ‐jeŋicko wiac nânâne
sasawa fuŋkerâ woze qeuc eha Wofuŋ norao râeniŋmu i gore biŋe jaha;
ehame wiacfâcge jaŋeraonec e me e ɋaɋacne juocmuzi nâzomurâ nâzejec.
14 Israe ŋic jaŋere ŋondeŋko wiac i me i Wofuŋte biŋe mupaŋkekicne izi
gore biŋe jaha efârezejec. 15Ŋicme qowi mârâc fufua sasawa Wofuŋ nore
biŋe râeeŋgopieŋ i gore biŋe jaha ezejec; ehame ŋic mârâc fufua me qowi
sâqocnemârâc fufua irec okacne ine moneŋ garepie rozemec. 16 Jaŋemosa
wâŋ bazupie iŋuc ehuc furi‐jeŋic siliwa moneŋ 5 rozemec. Ine furuficte
moneŋ hawari fokac irec sâc hâcne rozemec. Gera moneŋ 20 izi ine siliwa

moneŋ wâŋ ekac. 17 Bulimakao me lama me noniŋ mârâc fufua jaŋe tiri
bozere biŋe eeŋgopieŋte akic‐ jopahuc okacne moneŋ mi rozemec. Go
socjeŋic alatao tierâ wokemaŋ‐jeŋic ʒocko rike siŋsiŋketec Wofuŋte maio
âsu biaŋ fuazejec. 18 Ehame amec siec‐ jeŋic fenʒoŋkekicne â ŋefac‐jeŋic
gore biŋe eekac irec sâc jaha biuc‐ jeŋiczi gore biŋe ezejec. 19 Israe ŋic
jaŋe taha wiac tirine no nare tahac eeŋgopieŋ i go â ŋokâfâcge ŋoŋe tahac‐
ŋopape ŋoŋere biŋe erâ forahuc juzejec. Wiac izi Wofuŋ nore maio ʒâʒâfic
fofosanaŋ erâ go â ɋâricfâcge ŋoŋere biŋe fozejec.” 20Wofuŋ e iŋucmuhuc
ʒuhuckerâ Aroŋ ʒiŋuc âzâcnewec: “Go Israe ŋic mâreŋ‐ jeŋicko merâfâc
mâreŋ me jufu sesuc moc mi fua‐garezejec. Go jaŋere ŋondeŋko juhaŋtec
noni hâcnemerâfâcmâreŋ â jufu sesucge erâ jupemu.

21 “Israe ŋic jaŋe wiac sasawa irec teŋkonec wâŋ râeŋgopieŋ i Lewiŋic
jaŋe tutumaŋ qoruc bozeo kiŋaŋ gie baeŋgopieŋte jaŋere biŋe eocte jarepo.
22 Israe ŋic jaŋe sâqocne âsickerâ hâmonʒipiŋte jefuhuc tutumaŋ qoruc boze
maŋfuŋnao moc mi ranʒepieŋ. 23 Irec Lewiŋic jaŋe hâcne sâqocne‐jeŋic
qâŋkerâ tutumaŋ qoruc bozeo kiŋaŋ qahuc junʒepieŋ. Sâcmutâc dâŋ izi
ŋoŋeraomimiŋzi ɋâric forahuc juzejec. EhameLewiŋic jaŋe Israe ŋic jaŋere
ŋondeŋko juhucmerâfâcmâreŋmocmi bâfuanʒepieŋ. 24 Israe ŋic jaŋewiac
sasawa teŋkonecwâŋWofuŋ no nare tahac eeŋgopieŋ i Lewiŋic jaŋere biŋe
eocte qikiŋne‐jarepo hâcne. Irec erâ jaŋere kecʒiŋuc mupo: Jaŋe Israe ŋic
jaŋere ŋondeŋko juhuc merâfâcmâreŋ moc mi bâfuanʒepieŋ.

25 Eme Wofuŋzi Mose kecʒiŋuc âzâcnewec: 26 “Go Lewiŋic ʒiŋuc
ʒuhuckerâ jazac: Ŋoŋe Israe ŋic jaŋewiac teŋkonecwâŋ râepie ŋoŋere biŋe
eocte qikiŋne‐ŋarepo irecnec teŋkonecwâŋ jaha Wofuŋ nore tiri taha eocte
râenʒepieŋ. 27 Eme no taha wiac irec manape ŋaŋacne gieonec me waiŋ
rowaŋ‐ŋeŋickonec râeŋgopieŋ ezejec. 28 Ŋoŋe Israe ŋic jaŋeraonec wiac
teŋkonecwâŋ roeŋgopieŋ irecnec gâcneWofuŋ no nare tahac enʒepieŋ, erâ
nore taha i taha bapa Aroŋ râcnepie ere biŋe ezejec. 29 Wiac ŋareniŋmu
sasawa irecnec Wofuŋ nore biŋe mukicne i nare tahac enʒepieŋ, ine
wiac biaŋne jâmbâŋ irecnec bâtirihuc nore biŋe qanʒepieŋ. 30 Irec hâcne
kecʒiŋuc jazazemec: ‘Ŋoŋe wiac biaŋne jâmbâŋ taha bâzire biŋe râepie ine
manape Lewiŋic ŋaŋacne gieonec me waiŋ rowaŋ‐ŋeŋickonec râeŋgopieŋ
ezejec. 31 Ehame ŋoŋe â kikefuŋfâc‐ŋeŋic ŋoŋe ira me ira nâzo murâ
nânʒepieŋ, i tutumaŋ qoruc bozeo kiŋaŋ gie baeŋgopieŋ irec suanʒeŋ‐ŋeŋic
ekac hâcne. 32 Ŋoŋe wiac biaŋne jâmbâŋ taha bâzire biŋe râehuc kiŋ moc
mi hotâckeniŋmu. Ehuc Israe ŋic jaŋere wiac tirine mi hegâpâreniŋmu, erâ
wâcmi hâmoniŋmu.’ ”

19
Ŋic wâwânâŋhec ekicne jaŋe ʒure ɋaɋac‐jopazo

1 Eme Wofuŋ e Mose â Aroŋ kecʒiŋuc jasawec: 2 “Wofuŋzi sâcmutâc
dâŋte dâŋsanaŋ kecʒiŋucmuwec: Ŋohe Israe ŋic jazapire bulimakao biaŋne
bâbâroŋzi sahac fâfâsac, erâ upenao kioŋ mi râekicne iŋucnemoc noherao
bafisinʒepieŋ. 3Bafisipie taha bapa Eleaʒa râcnepire eki teuŋ râpenao jowa
hume ere maio qâhâmonʒepieŋ. 4Qâhâmopie taha bapa Eleaʒazi memotec‐
ticne socko âke uruckerâ tutumaŋ qoruc boze maŋfuŋnao tieme arec 7
ezejec. 5 Eme eki honehame bulimakao sahac biuc‐ ticne â socticne erâ
hoticne i ʒocko râepie ʒazejec. 6 Ehame taha bapa e jâmâzâc jâc erâ wiac



ƷARE BIRI 19:7 199 ƷARE BIRI 20:3

âsu biaŋ â muc bâbâroŋ rorâ bulimakao ʒakac ʒoc ira wâc beheme ʒazejec.
7 Taha bapa e iŋuc erâ ŋaqi wiac‐ticne ʒurehuc e jahacne wâc opâ ruarâ
teuŋko risierâ wâwânâŋhec juhame hae ŋafezejec. 8Â ŋic bulimakao ʒocko
rikeocmu e wâc iŋuc jaha ŋaqi wiac‐ ticne ʒurehuc e jahacne opâ ruarâ
wâwânâŋhec jaha juhame hae ŋafezejec. 9Ehame ŋicmoc wâwânâŋ tâmiric
juocmuzi bulimakao ʒafe‐ticne hezurâ teuŋ râpenao hae mâreŋ biaŋnao
hoŋkezejec. Eme ʒafe i Israe kikefuŋ jaŋe opâhec bâsifuckepie sâqocne
tâtâmire opâ eocte irec biŋe fozejec. 10 Â bulimakao ʒafe hezuocmu ŋic e
iŋuc jaha ŋaqi wiac‐ticne ʒurerâ wâwânâŋhec juhame hae ŋafezejec. Dâŋ
izi Israe ŋic â ŋic jabane ŋondeŋ‐jeŋicko jueŋgopieŋ jaŋere dâŋsanaŋ erâ
forahuc juzejec.

11 “Ŋic moczi qâŋɋâŋ moc ba bâuac eocmu e wâwânâŋhec juhame ʒoaŋ
gie bapa 7 tarazejec. 12 E ʒoaŋ gie bapa 3 â 7 ira sâqocne tâtâmire opâ
ruarâ ɋaɋackezejec, me ʒoaŋ ira opâ i mi ruaocmu ine mi ɋaɋackeocmu.
13 Moc e ŋic hâmokicne jaŋere qâŋɋâŋ ba bâuac erâ opâ mi ruaocmu e
Wofuŋte tiri boze wâwânâŋ ecneocmu, eme ŋic iŋucne e Israe kikefuŋkonec
bâsirowezo. Wemocte? E sâqocne tâtâmire opâ mi ruawecte wâwânâŋhec
jaha ʒuhuckerâ jukac hâcne.

14 “Ŋic moczi qoruc bozeo hâmome ine sâcmutâc dâŋ kecʒiŋuc fokac irec
sâc enʒepieŋ. Boze ira juniŋmu me ira fisirâ raʒiniŋmu jaŋe wâwânâŋhec
erâ juhapie ʒoaŋ 7 tarazejec. 15 Ehame boze ira kuʒi hapec wiac tapa
tâmiric ŋeocmu i wâc iŋuc jaha wâwânâŋhec eocmu. 16Me moc e ŋic ʒikazi
qâhâmokicne, me qâŋɋâŋ moc, me ŋicsiec ba bâuac ehuc ʒâŋeruŋko rac
warec eocmu e iŋuc jaha wâwânâŋhec juhame ʒoaŋ 7 tarazejec. 17 Wiac
wâwânâŋhec iŋucnere ine sâqocne tâtâmire bâzi rikekicne irec ʒafe fiarâ
râqâcko opâ ɋâricnehec bâsifuckenʒepieŋ. 18 Erâ ŋic moc wâwânâŋ tâmiric
e ʒariŋ moc âsunehec irec tieŋne bazurâ opâ ira âke uruckerâ qoruc boze
mecne, erâ kuʒi hapec â ŋic sasawamecne, erâ ŋicsiec bâuambiŋ,me ʒikazi
qâhâmoc‐jopakicne, me mâc hâmokicne ba bâuac ejarehuc ʒâŋeruŋko rac
warec embiŋ jaŋe tieme rua‐ jare‐ fârezejec. 19 Ehuc wâwânâŋ tâmiriczi
wâwânâŋhec jaŋe ʒoaŋ gie bapa 3 â 7 ira tieme rua‐jarezejec. Iŋuc hâcne
ehuc ʒoaŋ 7 ira ʒure ɋaɋac‐jopazejec. Erâ ŋaqi wiac‐ticne ʒurerâ e jahacne
wâc opâ ruarâ juha hae ŋafeme ɋaɋackezejec.

20 “Ŋic moc wâwânâŋhec juhuc ɋaɋackeocte giene mi baocmu e kike-
fuŋkonec bâsirowezo. E sâqocne tâtâmire opâ mi ruawecte wâwânâŋhec
juhuc Wofuŋte furufic hegâpâreocmu. 21 Sâcmutâc dâŋ izi ine foŋare rahuc
juzejec. Sâqocne tâtâmire opâ tieocmu ŋic e ŋaqi wiac‐ticne ʒurezejec, â
sâqocne tâtâmire opâ bâuaocmuŋic ewâwânâŋhec juha hae ŋafezejec. 22Ŋic
wâwânâŋheczi wiac i me i ba bâuac eme wâwânâŋhec jaha ezejec, ehame
moc e wiac i bâuarâ iŋuc jaha wâwânâŋhec juha hae ŋafezejec.”

20
Opâ qânâonec wahawec
(Wah 17:1–7)

1Eme Israe kikefuŋ sasawa jaŋemosa wâŋko Ziŋmâreŋ burocnao Kadesi
haeo fisirâ ira ŋec juc embiŋ; ehame Miriam e ira hâmome duckembiŋ.
2Eme kikefuŋ jaŋemâreŋ irâ opâ basarâ tumaŋnehucMose â Aroŋ dâŋmu-
jactembiŋ. 3 Erâ Mosere aaric manahuc ʒiŋuc âzâcnembiŋ: “Qomâfâc‐nâŋe

jaŋeWofuŋtemaio hâmombiŋkoa hâmonʒapeŋme! 4Wofuŋte kikefuŋ nâŋe
â bulimakaofâc‐nâŋec mâreŋ burocnao ʒira hâmonaŋte wemocte jowac‐
nâpowaremeŋ? 5Erâ wemocte Aigita mâreŋkonec enâretecmâreŋ sâqocne
ʒira warembeŋ? Mâreŋ ʒira padi jacgoŋ me jâmbo me waiŋ me jâcfâri
gâcne sâcne mi fuaekac, erâ opâ wâc mi fokac.” 6 Iŋuc mupie Mose
â Aroŋ jahe kikefuŋ behec‐ joparâ tutumaŋ qoruc bozere motâcko rarâ
mâreŋko hetutuckerâ fopic. Ehame Wofuŋte huriri qâreŋzi batamaec‐
jofame 7 Wofuŋzi Mose ʒiŋuc âzâcnewec: 8 “Go gunuge rorâ kikefuŋ
sasawa hetumaŋ‐joparâ hahacge Aroŋhec ŋohe ʒâŋe fai‐jeŋicko qânâ dâŋ
âzâcnepire opâwahame kikefuŋ jaŋe â bulimakaofâc‐jeŋic opâ gumec‐jopa‐
fârezepirec.” 9 Eme Mose e Wofuŋzi mutâcnecnewec irec sâc eocte gunu‐
ticne rowec.

10 Eme Mose â Aroŋ jahe kikefuŋ sasawa qânâ maŋfuŋko hetumaŋ‐jopa‐
fârerâ Mosezi ʒiŋucmuhuc jazawec: “Ŋic râŋgeŋ qaŋqaŋne ŋoŋemananiŋ!
Nâhe sâcne ŋoŋere opâ qânâ ʒirecnec bâfua‐ŋarenacmu me?” 11 Mose e
iŋucmuhucmeticne bafahararâ gunu‐ticnezi qânâ qame arec jajahec ewec;
iŋuc eme opâ sâro sâko jâmbâŋ wahahuc domawec, eme kikefuŋ jaŋacne â
bulimakaofâc‐jeŋicmâmâc nâfârembiŋ. 12 EmeWofuŋziMose â Aroŋ ʒiŋuc
jasawec: “Ŋohewemocte Israe kikefuŋ jaŋeremaio ʒâŋe‐nane bâtirihucmi
manasiŋnupirec? Irec erâ ŋohe kikefuŋ jaŋemâreŋ biŋe qajarepo ira jowac‐
joparâ sâcnemi ranicmu.” 13Eme opâ irec ʒâŋeMeriba mumbiŋ, ira hâcne
Israe kikefuŋ jaŋe Wofuŋ mana sâqorecnehapie eki tiri juju‐ticnere fuŋne
jaŋerao bataniŋkewec.

Edom mâreŋ fotâcnezomupie aka fua‐jarewec
14 Eme Mose e Kadesi haeo juhuc Edom ŋicwofuŋtao dâŋ ʒiŋuc râeme

rawec: “Qomâfâcge Israe ŋic nâŋe ʒiŋuc muŋgopeneŋ: Ʒârâ hâriŋ maŋko
juwefumbeŋ i go manaekic. 15 Mamacfâc‐nâŋec jaŋe Aigita mâreŋko
hurâ ira dameŋ ʒora jumbiŋ; ehame Aigita ŋic jaŋe mamacfâc‐nâŋec
jaŋe mecne â nâŋe mecne boc bomac‐ nâpombiŋ. 16 Iŋuc epie Wofuŋ
wira wâwâsic ecnepene dâŋnâŋec manarâ aŋelo‐ticne moc soreme eki
Aigita mâreŋkonec jowac‐nâpo wefume gore mâreŋ qaŋeŋnao Kadesi haeo
warembeŋ juŋgopeneŋ. 17 Irec mana‐ nârehaŋ mâreŋge fotâcnenaŋte
muŋgopeneŋ. Nâŋe giegaŋ me waiŋ gie‐ ŋeŋic mi fotâcnenaŋmu, erâ
opâ nombâŋ forakac irecnec opâ nanaŋte wâc mi manasuŋgopeneŋ;
nâŋe fâreopec me qanaopec mâcne, hata sâkooa rahuc juku mâreŋge
fotâcnenaŋte muŋgopeneŋ hâcne.” 18 Edom ŋicwofuŋzi ine ʒiŋuc muwec:
“Ŋoŋe mâreŋ‐nane moc mi fotâcnerâ ranʒepieŋ, sifu raniŋmuo ine râsi
eŋarehuc ʒikazi ŋopa jâpec eŋarenaŋmu.” 19 Iŋuc mume Israe ŋic jaŋe
dâŋ ʒiŋuc bâtikiecnembiŋ: “Nâŋe hata sâko sawa bâjâperâ ranaŋmu,
ehuc nâŋe nâŋâcne mecne bulimakaofâc‐nâŋec mecne nâŋe opâ wiacge
moc nanaŋmuo ine furine râenaŋmu, nâŋe mana‐nârehaŋ mâreŋge mâc
fotâcnerâ ranaŋte muŋgopeneŋ.” 20 Edom ŋicwofuŋ eki ine dâŋ kecʒiŋuc
bâtikie‐jarewec: “Aricne, ŋoŋe mi fotâcnenʒepieŋ.” Ŋicwofuŋ e iŋuc murâ
momorifâc‐ticne bocjaha rocjopame haeonec wahambiŋ. 21 Edom ŋic jaŋe
iŋuc ehuc Israe ŋic jaŋemâreŋ‐jeŋic fotâcnenʒipiŋte aka hejarembiŋ. Iŋuc
epie Israe ŋic jaŋe behec‐joparâ hata kizurâ rambiŋ.

Aroŋ Hora tikio hâmowec

22 Eme Israe kikefuŋ jaŋe ʒeŋgoma Kadesi hae beherâ raku Hora tikio
fisimbiŋ. 23Eme tiki ira fisipieWofuŋzi Edommâreŋ qaŋeŋnaoMose â Aroŋ
ʒiŋuc jasawec: 24 “Aroŋ e ʒira apafâc‐ticne qâtec‐jopahuc hâmozejec. Ŋohe
Meriba opâo dâŋŋasapo i qatarapicte e Israe ŋicmâreŋ biŋe qajarepo irami
raʒizejec. 25 Irec go Aroŋ â ŋokâ‐ticne Hora tikio jowac‐jofa fezemec. 26Ferâ
Aroŋ gie ŋaqiwiac‐ticne hetararâ ŋokâ‐ticne Eleaʒa hecnetec huzejec. Aroŋ
e ira hâcne apafâc‐ticne jaŋe qâtec‐joparâ hâmozejec.” 27 Eme Mose e
Wofuŋzi dâŋ âzâcne mutâc ewec irec sâcko ehuc kikefuŋ jaŋere ʒâŋe faio
jowac‐jofame tikio fembiŋ. 28 Fe fisirâ Mosezi Aroŋte ŋaqi hetararâ ŋokâ‐
ticne Eleaʒa hecneme huwec. Ehame Aroŋ e tiki botâŋnao ira hâmowec.
Hâmome Mose â Eleaʒa jahe tikionec wahapic. 29 Aroŋ hâmowec, Israe
kikefuŋ jaŋe biŋe iŋuc manarâ Aroŋte ki busâqoc ehuc juhapie ʒoaŋ gie
bapa 30 tarawec.

21
Kanaaŋ ŋic jaŋe Israe ŋic râsi ejarembiŋ

1 Kanaaŋ ŋicwofuŋ Arada e Negebe mâreŋko juweczi, Israe ŋic jaŋe
Atarim haeo warehuc juŋgopieŋ, biŋe iŋuc manarâ fahare jopahuc gâcne
kâpâcwâru bacjopawec. 2 Iŋuc fuame Israe ŋic jaŋe Wofuŋtao dâŋ ʒiŋuc
mupaŋkembiŋ: “Go ŋic ʒi jaŋe menâŋecko râec‐jopatec nâŋe fic hae wiac‐
jeŋic i hetâc qâtâtienʒepeneŋ.” 3 Eme Wofuŋ e Israe ŋic dâŋjeŋic manarâ
Kanaaŋ ŋicmejeŋicko râec‐jopawec. Eme Israe ŋic jaŋe ŋicmecne â fic hae
wiac‐jeŋicmecne i bâsirowec‐jopa‐fârembiŋ. Iŋuc epie hae mâreŋ irec ʒâŋe
Horima* mumbiŋ.

Aeŋ homa
4 Eme Israe ŋic jaŋe Hora tiki beherâ Edom mâreŋ getâckeniŋte Hâwec

Bâbâroŋkopec rambiŋ, rahuc juku aaric‐ jopawec. 5 Irec Wofuŋ â Mose
dâŋ mujactehuc kecʒiŋuc mumbiŋ: “Ŋohe wemocte mâreŋ burocnao
hâmonaŋte Aigita mâreŋkonec jowac‐ nâpo warepic? Ʒira nânâ opâ mi
fokac, â nânâ nâeŋgopeneŋ kecirec mamakâc‐nâpoekac.” 6 Iŋuc mupie
Wofuŋzi mume homa bâbâroŋ ŋic ŋondeŋko fisirâ Israe ŋic kicjopapie
bocjahazi hâmombiŋ. 7 Ehame ŋic jaŋe Moserao fisirâ ʒiŋuc âzâcnembiŋ:
“Nâŋe Wofuŋhec ŋohe dâŋ muŋactehuc bahac bâfuambeŋ, irec go Wofuŋ
numucnetec mume homa arictac ezejec.” Iŋuc mupie Mosezi jaŋere erâ
numuwec. 8EmeWofuŋziMose ʒiŋuc âzâcnewec: “Go aeŋ bâbâroŋzi homa
qâqâtâc moc barâ jâmâ wâtuŋko qahasickec, eme homazi ŋic kicjopame
homa qâqâtâc i hone dendeŋnerâ juniŋmu.” 9 Iŋuc âzâcneme Mose e aeŋ
bâbâroŋzi homa qâqâtâc barâ jâmâ wâtuŋko qahasickewec. Eme homazi
ŋic kicjopame homa qâqâtâc hone dendeŋnembiŋ jaŋe biaŋkerâ jumbiŋ.

Israe ŋic jaŋeMoabi mâreŋ râreckembiŋ
10 Eme Israe ŋic jaŋe hata ʒuhuckerâ raku Oboti haeo teuŋ âterâ fombiŋ.

11Erâ Oboti haeonec raku Ije‐Abarim hae mâreŋko teuŋ âterâ fombiŋ. Hae
mâreŋ i Moabi mâreŋ ŋifecnao ʒoaŋ wewefunaopec ira fowec. 12 Eme
irecnec raku Ʒerede wâneŋko teuŋ âterâ fombiŋ. 13 Erâ irecnec raku
Aronoŋ opâ ocniŋucnao fisirâ mâreŋ burocnao teuŋ âterâ fombiŋ. Mâreŋ
burocne izi ine raku Amori ŋic jaŋeremâreŋkomickekac. Aronoŋ opâzi ine
* 21:3: Nâŋâcne dâŋko: Sisipiric hae.

Moabi â Amori ŋic jaŋere ŋondeŋko fohuc Moabi mâreŋte ma ekac. 14 Irec
hâcneWofuŋte ʒika papiao dâŋ kecʒiŋucmukicne:
“Wahebe opâ ʒâŋe i Sufa mâreŋko fokac,
erâ wâc Aronoŋ opâre wâneŋ.
15Â wâneŋ irec tiki ŋifec â ŋifec ŋeraku
Ari hae mâreŋko tarakac,
ehuc Moabi mâreŋ mao siŋkekac.”

16 Eme ŋic jaŋe irecnec raku Bere opâ nombâŋko fisimbiŋ. Opâ nombâŋ
irecWofuŋziMose kecʒiŋuc âzâcnewec: “Go ŋic ŋokac hetumaŋ‐jopatec opâ
gumec‐jopapemu.”

17 Eme Israe ŋic jaŋe dameŋ ira gae kecʒiŋuc hembiŋ:
“Opâ, go siwiŋnerâ nombâŋkonec wefuhaŋ gae ʒiŋuc hegareniŋ:
18Ŋicwofuŋ jaŋe opâ nombâŋ i rombiŋ,
ŋic fekicne jaŋe gunu â ɋaruc‐jeŋiczi nombâŋ i qaandaŋkembiŋ.”
Eme jaŋe mâreŋ burocne i beherâ raku Matana hae mâreŋko fisimbiŋ.
19Erâ irecnec raku Nahalie hae mâreŋko fisimbiŋ; erâ irecnec raku Bamoti
hae mâreŋko fisimbiŋ. 20 Bamotionec fahare raku ine Moabi hae mâreŋko
Pisiga tikitoŋko fisimbiŋ. Tikitoŋne i mâreŋ burocnao domahuc tâtâc ŋeme
hone jumbieŋ.

21 Eme Israe ŋic jaŋe Amori ŋicwofuŋ Sihoŋ erao kiŋaŋŋic ʒiŋuc
muhuc sorec‐ jopambiŋ: 22 “Mana‐ nârehaŋ mâreŋ‐ ŋeŋic fotâcnenaŋte
muŋgopeneŋ. Nâŋe hata qâsorierâ giegaŋko me waiŋ gieo mi raʒinaŋmu,
erâ opâ nombâŋ‐ŋeŋickonec opâ wâc mi nânâ mâc hata sâkooa rahuc
mâreŋ‐ ŋeŋic fotâcnenaŋmu.” 23 Sihoŋ eki ine Israe ŋic jaŋe mâreŋ‐
ticne fotâcnezo mupie qatara‐ jarewec. Ehuc momorifâc‐ticne hetumaŋ‐
jopame Israe ŋic mâreŋ burocnao râsi ejare raku Jahazi haeo fisirâ Israe
ŋic jopazo embiŋ. 24 Israe ŋic jaŋe ine sanaŋkerâ jopa jâpec ejarehuc
mâreŋ‐ jeŋic Aronoŋ opâo fuŋkerâ raku Jaboko opâo â Amoŋŋic jaŋere
mâreŋko mickekac i ro rauc efârembiŋ. Jazere haezi ine Amoŋŋic jaŋere
mâreŋte masanaŋ ewec. 25 Israe ŋic jaŋe Amori ŋic jaŋere hae sâko â hae
piticfâc‐ticne i ro rauc efârerâ ira ŋeŋe juju embiŋ. 26 Hesiboŋ i Amori
ŋicwofuŋ Sihoŋ ere hae qizec hâcne. Sihoŋ eki mârâc jaha Moabi ŋicwofuŋ
qa jâpec ecnehuc mâreŋ‐ticne ro rakume Aronoŋ opâo tarawec. 27 Irec
hâcnemu âke sisic gae ʒiŋuc hembiŋ:
“Ŋoŋe Hesiboŋ haeo fisiniŋ,

ehuc Sihoŋte hae heɋârerâ bapie honeniŋ.
28 Ʒoczi Hesiboŋ hae, Sihoŋte hae qizeckonec hâcne

bâruŋkerâ ʒarawec.
Ehuc Moabi hae Ari i ʒâseŋkewec,

â Aronoŋ opâre jâckâte i mâmâc ʒâtâmirewec.
29 Jei, Moabi!

Kemosi nemure qâjâpecfâc ŋoŋere dameŋ i tarakac hâcne.
Moabi ŋokâfâc‐ticne jopa jâpec ejarembiŋ,

â otâfâc‐ticne jaŋe kâpâcwâru bacjoparâ
Amori ŋicwofuŋ erao bacjopa rambiŋ.

30Hesiboŋ haeo fuŋkerâ jopa qâhâmoc ejae raku
Diboŋ haeo fisimbiŋ,



ƷARE BIRI 21:31 203 ƷARE BIRI 22:14

ehuc ima samaki bapene foha ʒoczi ʒaraku
Medeba haeo fisiwec.”

31 Israe ŋic jaŋe iŋuc ehuc Amori ŋic jaŋere mâreŋko ŋeŋe juju embiŋ.
32 Ehame Mosezi Jazere hae hone tâcneniŋte ŋic gâcne sorec‐ jopame
rambiŋ. Eme jaŋe hae i erâ hae piticfâc‐ticne ro rauc ehuc Amori haeo
ŋic jumbiŋ jaŋe jâpec‐jopambiŋ. 33 Jaŋe iŋuc ehuc risierâ Basaŋ haeopec
rambiŋ. Ehame Basaŋ ŋicwofuŋ Ogo e â ŋicfâc‐ticne jaŋe Israe ŋic jaŋehec
Ederei haeo qaqac eniŋte wahambiŋ. 34 Wofuŋzi ine Mose kecʒiŋuc
âzâcnewec: “Go jaŋeremi hâwicguoc, no ŋiwofuŋ â ŋicfâc‐ticne erâ mâreŋ‐
ticne i gore meo râec‐jopa‐ fârepo; irec Amori ŋicwofuŋ Sihoŋ Hesiboŋ
haeo juhame wiac ecnemeŋ sâc ijaha Ogo ecnezemec.” 35 Iŋuc mume jaŋe
Ogo jahacne â ŋokâfâcne erâ ŋicfâc‐ticne sasawa jopaku jopa mizie‐fârepie
nâfocnemoc mi jumbiŋ; ehame mâreŋ‐jeŋic rauckembiŋ.

22
Balakezi Bileam hefârewec

1 Eme Israe ŋic jaŋe irecnec fahare raku Moabi mâreŋ sawao Jordaŋ
ocniŋucnao Jeriko haeopec teuŋ âterâ fombiŋ. 2 Ziporore ŋokâ Balake
eki ine Israe ŋic jaŋe Amori ŋic wiac ejarembiŋ i hone manac efârewec.
3 Ehame Moabi ŋic jaŋe Israe ŋic bocjahare mâretec hâwic‐jopawec. Eme
honec‐ joparâ bipic tatara ejarewec. 4 Irec Midiaŋ soŋaŋ micne ʒiŋuc
jazambiŋ: “Bulimakao jaŋeqinʒiŋ nâfâreeŋgopieŋ irec sâcŋicguru keci jaŋe
omaec‐nâpo‐fâreniŋmu.” Iŋucmupie Ziporo ŋokâ‐ticne Balake e dameŋ ira
Moabi mâreŋte ŋicwofuŋ juweczi 5 Beoro ŋokâ‐ticne Bileam erao kiŋaŋŋic
sorec‐jopame rambiŋ. Bileam e ine Amawimâreŋko Eufrata opâ heririŋnao
Petoro haeo juwec. Eme kiŋaŋŋic jaŋe erao fisirâ dâŋ ʒiŋuc âzâcneniŋte
sorec‐ jopawec: “Manakic, Aigita mâreŋkonec ŋicguru moc jaŋe warerâ
mâreŋ‐nane sâcke‐fârerâ maŋfuŋ‐naneo ŋefâreŋgopieŋ. 6 Jaŋe guru sâkore
bâipiec‐jopaŋgopeneŋ, irec goki ware nore erâ sâwec‐jopatec rokawepie
sâcnemecne jâpec‐jopapenemâreŋ‐nâŋec beheniŋmu. No gore ʒiŋuc hâcne
manakopac: Goki ŋic jambuŋ‐jopatec fârinehec eekac, me sâwec‐jopatec i
wâc fârinehec jaha eekac.”

7 Iŋuc mume Moabi â Midiaŋ soŋaŋ micne jaŋe sâwecdâŋ mumure furi
bara rambiŋ. Rahuc juku Bileamtao fisirâ Balakere dâŋ i âzâcnembiŋ.
8 Âzâcnepie ʒiŋuc jazawec: “Ŋoŋe ʒira foniŋ, ehame Wofuŋzi dâŋ i me i
nazame ŋazapemu.” Iŋuc mume Moabi ŋic micne jaŋe Bileamhec fombiŋ.
9 Eme Anutuzi Bileam fuacnerâ ʒiŋuc wiocnewec: “Ŋic weni jaŋe gohec
juŋgopieŋ?” 10 Eme Bileamzi Anutu dâŋ ʒiŋuc bâtikiecnewec: “Ziporore
ŋokâ Balake, Moabi ŋicwofuŋ hâcne, e norao dâŋ ʒiŋuc muhuc râeme
warejec: 11 ‘Manakic, Aigita mâreŋkonec ŋicguru moc jaŋe warerâ mâreŋ
sâcke‐fâreŋgopieŋ. Irec goki ware nore erâ sâwec‐jopatec rokawepie sâcne
mecne jopa jâpec ejarepene behec‐ nâponiŋmu.’ ” 12 Anutuzi ine Bileam
kecʒiŋuc âzâcnewec: “Go jaŋehecmi razemec, erâ ŋicguru keci jaŋe jambuŋ‐
jopakicnere mi sâwec‐jopazemec.” 13 Iŋucmume Bileam e furicte faharerâ
Balake ŋicfâcne ʒiŋuc jazawec: “Wofuŋzi ŋoŋehec mi rapere qatara‐
narejecte ŋoŋe mâreŋ‐ŋeŋicko risieniŋ.” 14 Iŋuc mume Moabi ŋic micne

jaŋe fahare Balakerao risie rarâ ʒiŋuc âzâcnembiŋ: “Bileam e nâŋehec
wareocte mi ecnekac.”

15 Eme Balake e harierâ ŋic fekicne bocjaha ʒâŋe biŋe sâkohec sorec‐
jopame rambiŋ. 16 Rahuc juku Bileamtao fisirâ ʒiŋuc âzâcnembiŋ: “Zi-
porore ŋokâ Balake e ʒiŋuc mukac: ‘Go norao warezo etec wiac moczi
aka moc mi hegarezejec. 17 No sâsecgu‐jâmbâŋkehuc wiac irec me irec
numu‐ naretec sâcne epemu, irec go ware nore erâ ŋicguru keci jaŋe
sâwec‐jopazemec.’ ” 18 Bileam eki ine Balake kiŋaŋŋicfâcne dâŋ ʒiŋuc
muhuc bâtikie‐jarewec: “Balake e ficticnao siliwa â gol fusucmarâ fokac
i nare tahac eocmuo ine no sifu wiac piticne me kâcɋenere erâ Wofuŋ
Anutu‐nanere dâŋ sâcnemi qatarapemu. 19Erâ ŋoŋe sifu ʒira foniŋ, eme no
Wofuŋzi dâŋ weniŋuc ʒuhuckerâ nazaocmu i manazepac.” 20 Eme Anutuzi
ŋafeoBileam fuacnerâ ʒiŋuc âzâcnewec: “Ŋic jaŋe jowacguzowarembieŋko
ine faharerâ jaŋehec rac; mâc noni dâŋ gazapemu i sawa ezemec.”

Aŋelomoczi Bileam fuacnewec
21 Eme Bileam e hae fureme faharerâ doŋgi‐ticnao sate râerâ Moabi ŋic

fekicne jaŋehec rawec. 22 Rame Anutuzi aarickewec. Ehame Wofuŋte
aŋelo aka hecnehuc hata âte bâzickecnewec. Bileam e ine kiŋaŋŋic jahec‐
ticne bâjâpehapire doŋgi faio rawec. 23 Eme doŋgi e Wofuŋte aŋelozi
ʒika barâ hatao domaha honewec; honehuc hata kizurâ giegaŋko raʒiwec.
Eme doŋgi e mocwâc hatao risieocte Bileamzi qawec. 24 Eme aŋelozi ra
waiŋ gie ŋoŋondeŋko hata gâŋgâŋnao domawec, ŋifec â ŋifec ira ine saczi
orâŋke‐fârekicne. 25 Ehame doŋgi e Wofuŋte aŋelo honerâ sac jâŋâhuc
rame saczi Bileam kikene najacnewec. Iŋuc eme Bileamzi doŋgi mocwâc
qawec. 26EhaWofuŋte aŋelozi ʒuhuckerâ bânie ra hata gâŋgâŋne fowec ira
domawec. Ŋondeŋ ira domahuc qanaopec me fâreopec foc fotikic sâcne
mi eene. 27 Ira hâcne doŋgizi Wofuŋte aŋelo honerâ hata razo eipierâ
mâreŋko waha fowec. Bileamzi iŋuc honerâ boc aarickeme ɋaruc‐ticnezi
doŋgimocwâc qawec. 28 Iŋuc emeWofuŋzi doŋgimicne baafeckemeBileam
dâŋ ʒiŋuc âzâcnewec: “No wemo wiac moc egarepe honehuc nutecne arec
jahec â moc ekac?” 29 Iŋucmume Bileamzi doŋgi ʒiŋuc âzâcnewec: “Go âke
sisic boc enarehuc jukomec. Manakic, no sâqe bajurâ muzac ʒine hâcne
âke‐hâmocguzapo.” 30Eme doŋgizi Bileam ʒiŋuc âzâcnewec: “No gore doŋgi
mocwâc mi ekopac, â nore faio rac warec ehuc jumeŋzi miŋecgac wâc mi
jukomecme? No goremic reŋkehucwamanemocmi jupome?” Iŋucmume
Bileamzi muwec: “Misac!”

31 Iŋuc muhame Wofuŋzi Bileam ʒâŋe‐ticne bâtâcneme Wofuŋte aŋelozi
ʒika barâ hatao domaha honehuc fodapecnerâ mâreŋko hetutuckewec.
32 Iŋuc eme Wofuŋte aŋelozi kecʒiŋuc âzâcnewec: “Go wemocte doŋgige
qatec arec jahec â moc ejec? Manakic, go hata hehesicne rakomecte no
aka hegarezore fua‐garepac. 33 Eme doŋgizi honecnurâ hata kizuhuc rame
arec jahec â moc ejec. E hata mi kizume muzac no ʒi e akickehuc go
qâhâmocguzapo.” 34 Iŋuc mume Bileamzi Wofuŋte aŋelo ʒiŋuc âzâcnewec:
“Go râsi enarehuc hatao domamec i mi hone tarahuc wiac epe sâqorejec.
Irec wiac epac i manatec sâqorekacko risiezepac.” 35 Eme Wofuŋte aŋelozi
Bileam dâŋ ʒiŋuc bâtikiecnewec: “Go ŋic jaŋehec rac, mâc noni dâŋ gaza
mutâc epemu i sawa muzemec.” Iŋuc âzâcneme Bileam e Balakere ŋic
fekicne jaŋehec rawec.

Bileam â Balake
36 Eme Balake e Bileamzi warehuc jukac, biŋe iŋuc manarâ Ari‐Moabi

haeo bâfuaocte rawec. Hae izi ine mâreŋ qaŋeŋnao jâmbâŋ Aronoŋ opâzi
mâreŋ ma ekac ira ŋewec. 37 Eme Balakezi Bileam bâfuarâ kecʒiŋuc
âzâcnewec: “No hefârecguhuc ŋic sorec‐ jopape fâpie wemocte mi ware-
meŋ? Me manatec sâsecguhuc furine sâcne mi garepemu me?” 38 Iŋuc
mume Bileamzi dâŋ ʒiŋuc bâtikiecnewec: “No gorao warepac i mi honekic
me? Erâ ʒi no nahacne maŋte wiac irec me irec dâŋ moc mupemurâ
tâpiri fonarekacme? Aricne,Wofuŋzimutâcne‐nareme sâc sawamupemu.”
39 Iŋuc murâ Balakehec raku Kiriati‐Huzo haeo fisipic. 40 Eme Balake e ira
bâzire biŋe lama bulimakao qa hezuc ejarehuc Bileam â ŋic fekicne ehec
jumbiŋ jaŋere wâc râeme rawec.

41 Eme hae fureme Balakezi Bileam jowame Bamoti‐Baali mâreŋ toŋnao
fepic. Ferâ ira domahuc Bileamzi Israe ŋic teuŋ âterâ fombiŋ jaŋe honec‐
jopa‐fârewec.

23
Balakezi alata 7 bawec

1 Eme Bileamzi Balake ʒiŋuc âzâcnewec: “Go ʒira alata 7 banarezemec,
ehuc bulimakao 7 â lama 7 jaha râec‐jopazemec.” 2 Eme Balake e Bileamzi
âzâcnewec sâc ewec. I tarame Balake â Bileam jahe alata ŋerawec ira
bulimakao â lama bâzi rikec‐ jopapic. 3 Iŋuc erâ Bileamzi Balake ʒiŋuc
âzâcnewec: “Go qowi bâzigere maŋfuŋko domahaŋ no ipec rape Wofuŋzi
fua‐nareocmu mecne. Eme dâŋ i me i naza nowatuc eme gazapemu.” Iŋuc
murâ mâreŋ toŋnao fewec.

Anutuzi Bileam fuacnewec
4 Eme Anutuzi Bileam fuacneme eki ʒiŋuc âzâcnewec: “No alata 7 barâ

irec fainao bulimakao â lama bâzi rikec‐ jopapo.” 5 Iŋuc mume Wofuŋzi
Bileam dâŋ ʒiŋuc âzâcnewec: “Go Balakerao risierâ dâŋ gazapemu i
âzâcnezemec.” 6Eme risierâ honeme Balake emiMoabi ŋic fekicne jaŋehec
bâzi‐ticnere maŋfuŋko jaha domanʒepieŋ i!

Bileamzi jambuŋdâŋ fuŋkerâ muwec
7 Eme Bileam e jambuŋdâŋ fuŋkerâ kecʒiŋucmuwec:

“Moabi ŋicwofuŋ Balake e Aram mâreŋkonec
ʒoaŋ wewefunaopec tiki mâreŋkonec ʒiŋuc muhuc hefârecnume
warepo:

‘Go nore erâ ware Jakobore ɋâricfâc sâwec‐jopac,
erâ Israe ŋic jaŋemusoriŋ‐jopac!’

8Noni ine wemocko Anutuzi mi sâwec‐jopawec,
ŋic iŋucne sâwec‐jopapemu,

me Anutuzi mi musoriŋ‐jopawec
ŋic iŋucnemusoriŋ‐jopapemu.

9No tiki botâŋko domahuc honec‐jopakopac,
â tikitoŋko ferâ hone manac ejarekopac.

Honec‐jopape gâmbuŋ juŋgopieŋ ekac,
eha ŋicguru gâcne jaŋehec qaja fuserâ mi juŋgopieŋ.

10Mozi Jakobore ɋâricfâc wosec‐jopaocmu,
me Israe ŋic guru dindiŋ jaŋere ʒare manaocmu?

Ŋic tiŋne jaŋe hâmoeŋgopieŋ hâmoc iŋucne hâmozo enarekac,
â juju dameŋ‐jeŋic taraekac irec sâc nore juju dameŋ wâc tarazejec.”

11 Iŋucmume Balakezi manarâ Bileam ʒiŋuc âzâcnewec: “Go wemo mâsi
enarekomec? Go râsifâc‐nane sâwec‐jopacmurâ hefârecgupo, goki ine mi
sâsâwec‐jopa jambuŋ‐jopakomec i!” 12 Eki ine dâŋ kecʒiŋuc bâtikiecnewec:
“Wofuŋzi dâŋ naza mutâc ejec i wemocko moc huckezapo.”

13 IŋucmumeBalakezi ʒiŋuc âzâcnewec: “Gowaretecmâreŋ toŋnemocko
fenac, eme ira domahuc Israe ŋic ʒeŋgoma mâcne, mai juŋgopieŋ jaŋe
sawa honec‐jopacmu. Honec‐joparâ sâwec‐jopa‐narezemec.” 14 Iŋuc murâ
jowame ruc bapa ŋic jaŋere toma Pisiga tiki toŋnao fowec ira fepic. Fe
fisirâ Balakezi alata 7 barâ bulimakao â lama bâzi rikec‐jopawec. 15 Ehame
Bileamzi Balake ʒiŋuc âzâcnewec: “Go qowi bâzigere maŋfuŋko domahaŋ
no ocna ra Wofuŋ bâfuazepec.” 16 Eme Wofuŋzi fuacnerâ dâŋ ʒiŋuc
muhuc âzâcnewec: “Go Balakerao risierâ dâŋ gazapemu i âzâcnezemec.”
17 Eme risierâ honeme Balake e mi Moabi ŋic fekicne jaŋehec bâzi‐ticnere
maŋfuŋko jaha domanʒepieŋ i! Eme Balakezi ʒiŋuc muhuc wiocnewec:
“Wofuŋzimo dâŋmoc gazajec?”

Bileamzi Pisiga tikio domahuc Israe ŋic jambuŋ‐jopawec
18 Eme Bileam e ʒuhuckerâ jambuŋdâŋmuwec:

“Balake, go faharerâ manac,
Ziporore ŋokâ, go norao hazec râec.

19Anutu e ŋic aricne, irec burec moc mi eekac,
e ŋicte ɋâric wâc aricne, irec maŋnemi risieocmu.

Eki dâŋmoc mume sâcnemi sanaŋkeocmume?
Me mumupaŋ dâŋmume fârinehec sâcnemi eocmu me?

20Manakic, no jambuŋdâŋmupemurâ mutara‐narekicne.
Eki jambuŋ‐jopawecte no sâcnemi sâwec‐jopapemu.

21 Jakobore ɋâricfâc jaŋerao wiac hâhâwicnemoc mi fome honekopac,
erâ Israe ŋic jaŋere ŋondeŋko ʒârâ ʒâpâ wâcmi fokac.

Wofuŋ Anutu‐jeŋiczi jaŋehec juekac,
ehame ŋicwofuŋ iŋucne ofac hecneeŋgopieŋ.

22Anutuzi Aigita mâreŋkonec jowac‐jopame wefumbiŋ,
irec ere manapie tâpiri sâkohec eekac.

23 Jakobore ɋâricfâc jaŋerao qaŋgec qapene fâri tâmiric eocmu,
â Israe ŋic sâwec‐jopapene fârimâc jaha eocmu.

Dameŋ ʒiŋuczia hâcne Jakobo â Israe ŋic jaŋere ʒiŋucmueŋgopieŋ:
‘Anutuzi jaŋeraomâsi sâko bawec i!’

24Opoŋ, jaŋe ŋicsaric! Laioŋ ŋokacne iŋucne fahareeŋgopieŋ,
â iaioŋ ŋicne iŋucne tarahuc he raeŋgopieŋ.

Jaŋe qowi qarâ mi nâfârehuc ine mi waha foniŋmu,
â qowi qakicne irec soc mi nâhuc wâcmi fomananiŋmu.”

25 Eme Balakezi Bileam ʒiŋuc âzâcnewec: “Go sâwec‐jopazore manatec
quŋkeme ine jajambuŋ‐jopa i wâcmi ezemec.” 26 Iŋucmume Bileamzi dâŋ
kecʒiŋuc bâtikiecnewec: “No ʒiŋuc gazapac i! ‘Wofuŋzi dâŋ nazaocmu i
sawa mupemu.’ ” 27 Bileam e iŋuc mume Balakezi ʒiŋuc âzâcnewec: “Go
waretec hae mâreŋ mocko jowacgu rapemu. Eme Wofuŋzi ira mecne
maname sâckeha nore erâ sâwec‐jopazemec.” 28Balake e iŋucmurâ Bileam

Peoro tikio jowame fepic. Ira hâcne domahucmâreŋ burocne hone‐fârepic.
29 Ehuc Bileamzi Balake ʒiŋuc âzâcnewec: “Go ʒira alata 7 banarezemec,
ehuc bulimakao 7 â lama 7 jaha bâfuac‐jopa‐narezemec.” 30 Eme Balake e
Bileamzi âzâcnewec irec sâc ehuc alata ŋerawec ira bulimakao â lama bâzi
rikec‐jopawec.

24
Bileamzi Peoro tikio domahuc Israe ŋic jambuŋ‐jopawec

1 Eme Bileam e Israe ŋic jambuŋ‐jopaocte Wofuŋzi maname sâckekac,
iŋucmana tarahuc sowi wiac moc hone manac eocte mi rahuc mâcmâreŋ
burocnaopec ʒâŋe fime rawec. 2 Ehuc Israe ŋic gurune gurune teuŋ âterâ
fopie honec‐jopawec. Erâ Anuture Mârozi erao waharâ neŋgoc ŋecnehame
3 jambuŋdâŋ ʒuhuckerâ kecʒiŋucmuwec:
“Bileam no Beorore ŋokâ,

no ʒâŋe‐nane bâtâcnekicne.
4No Anuture dâŋmanahuc

tâpiri rune ere mu bararuŋ dâŋ hone manac ekopac;
no mâreŋko fodapehape

maŋʒâŋe‐nane tâcnewec noni hâcne ʒiŋucmukopac:
5O Jakobo, boze wiacge i biaŋne jâmbâŋ!

O Israe, ŋeŋe tomage i aŋac ʒizine!
6 I wâneŋ qaratiekicne fokac iŋucne,

â jufu gie opâ heririŋnao fokac irec sac,
i ʒineaŋ saŋkarac âsu biaŋ Wofuŋzi sarawec iŋucne,

â jâmâzâc jâc opâo domakac irec sâc.
7 Jambuŋ‐ticnezi ine opâ pake fusucmarâ qâmbâriŋkeekac irec sâc,

â guec mâriri‐ticnezi opâ moc mi basaocmu.
Ŋicwofuŋ‐ticne e ŋicwofuŋ Agagere sâc sirickeocmu

â uucmaŋ‐ticnezi ferâ foocmu.
8Aigita mâreŋkonec jowa wefuwec Anutu eki hâcne

kâte bulimakaore ʒuŋe iŋucne tâpiri‐ticne erâ jukac.
E ŋic gurune gurune râsifâc‐ticne imac‐jopa‐fârewec,

ehuc siec wiac‐jeŋic henʒaŋ qanʒaŋne‐fârerâ
tepe motec‐ticnezi muruc‐jopa‐fârewec.

9 E laioŋ ŋicne iŋucne wahawec fokac,
erâ laioŋ ŋokacne irec sâc;mo ŋiczi sâcne suruckeocmu?

Moc e go jambuŋguocmu e jambuŋkezo,
â moc e go sâwecguocmu e wâc sâweckezo.”

10 Eme Balake e dâŋ i manarâ bune qâoriŋkeme Bileam me pocpoc
qacnerâ ʒiŋuc âzâcnewec: “No râsifâc‐nane sâwec‐jopacte hefârecgupo,
goki ine ware jambuŋ‐ jopatec mi arec jahec â moc ezejec i! 11 Irec ʒi
mâreŋgao wiserâ rac me! No ʒiŋuc hâcne gazapo: ‘No sâsecguhuc furine
garepemu,’ ʒi ine Wofuŋzi mu hezuc egarekacte foocmu.” 12 Iŋuc mume
Bileamzi ʒiŋuc âzâcnewec: “Kiŋaŋŋicfâcge sorec‐jopatec fâmbiŋ jaŋe ʒiŋuc
jazapo i: 13 ‘Balake e ficticnao siliwa â gol fusucmarâ fokac i nare tahac
eocmuo ine no sifu Wofuŋte dâŋ huckerâ nahacne maŋte wiac biaŋne me
sâqocne moc mi epemu. Wofuŋzi dâŋ nazaocmu i sawa mupemu.’ 14 No

ʒi ŋicfâc‐nane jaŋerao risiepemu, irec ŋicguru ʒi jaŋe juku ʒâhec ŋicfâcge
weniŋuc ejareniŋmu irec dâŋ gazape manac.”

Bileamzi jambuŋdâŋ ʒuhuckerâ muwec
15 Eme Bileam e jambuŋdâŋ‐ticne ʒuhuckerâ kecʒiŋucmuwec:

“Bileam no Beorore ŋokâ,
no ʒâŋe‐nane bâtâcnekicne.

16No Anuture dâŋmanahuc,
Fekicne sâkoremamana biri kâucmi baekopac.

No tâpiri rune ere mu bararuŋ dâŋ hone manac ekopac,
no mâreŋko fodapehape maŋʒâŋe‐nane tâcnewec noni hâcne ʒiŋuc
mukopac:

17 Jakoboraonec bâpiŋ moc fuazokac,
â Israe kikefuŋkonec ŋicwofuŋ moc fisizokac.

E hâcne honezo ekopac, erâ ʒiŋucziamâcne,
e ʒoricko juhame erao ʒâŋe fipe rakac.

E fuarâ Moabi ŋic qa imac ejareocmu,
â Sefere ɋâricfâc jopa qâtâtiec ejareocmu.

18 E Edomŋic jaŋeremâreŋ ro rauc eocmu,
â Seiri râsifâc‐ticne jaŋe wâc jowac roocmu.
Israe ŋic jaŋe ine sanaŋkerâ juniŋmu.

19Ŋicwofuŋ e Jakoboraonec fuarâ
hae sâkoo soŋkerâ juraniŋmu jaŋe imac‐jopaocmu.”
Ŋicguru gâcne jaŋere okacdâŋ

20 Bileam e iŋuc murâ Amaleke ŋic honec‐ joparâ dâŋticne ʒuhuckerâ
kecʒiŋucmuwec:
“Amaleke ŋiczi, ŋic gurune gurune jaŋeremicne erâ jumbiŋ,

jaŋe hâcne imac‐jopapie omaenʒoŋgopieŋ.”
21 Iŋucmurâ Keniŋic honec‐joparâ dâŋticne ʒuhuckerâ kecʒiŋucmuwec:

“Fic hae‐ŋeŋic sanaŋne ŋerakac,
â sareŋ‐ŋeŋic i qânâ faio râe rakicne.

22 Ehame Kaiŋte qâjâpecfâc ŋoŋe sifu omae‐fâreniŋmu.
Manaŋgopieŋ, dameŋ mi ʒoraha Asihuru ŋic jaŋe kâpâcwâru bacŋopa
raniŋmu.”

23 Iŋucmurâ dâŋticne ʒuhuckerâ ʒiŋucmuwec:
“Jei, Anutuzi wiac i mume fuaha mozi sâcne juocmu?
24Kitim mâreŋkonec ine woke wiac fisirâ

Asihuru â Ebere ŋic imac‐jopaniŋmu wâc.”
25 Bileam e iŋucmuhuc faharerâ mâreŋ‐ticnao risiewec; ehame Balake e

wâc iŋuc jaha hae‐ticnao risierâ rawec.

25
Israe ŋic jaŋe Baali‐Peoro nemu araŋ bacnembiŋ

1 Israe ŋic jaŋe Sitim mâreŋko juhuc Moabi ŋic otâfâc‐jeŋic jaŋehec sasec
boe sau gie bambiŋ. 2 Jaŋe hâcne nemufâc‐jeŋic taha bâzi rike‐jarehuc Israe
ŋic hefârec‐jopambiŋ. Eme jaŋe rarâ taha bâzi nâ bac ehuc nemufâc‐jeŋic

araŋ bajarembiŋ. 3 Israe ŋic jaŋe iŋuc ehuc Baali‐ Peoro nemu erao
qohotapie Wofuŋzi jaŋere boc mana gâpârewec. 4 Ehuc Mose kecʒiŋuc
âzâcnewec: “Go micne bapafâc‐jeŋic rocjoparâ ʒoaŋ ɋaɋacko Wofuŋ nore
maio bituac‐jopa‐fâretec aaric‐nane omaezejec.” 5 Iŋuc âzâcneme Mosezi
Israe mumutara ŋic ʒiŋuc jazawec: “Ŋoŋe ru sâc ŋicfâc‐ŋeŋic Baali‐Peoro
nemurao qohotambiŋ jaŋe qâhâmoc‐jopanʒepieŋ.”

6 Eme Israe kikefuŋ sasawa jaŋe tutumaŋ qoruc bozere motâcko kio owa
ehuc domahapie Israe ŋic moczi Midiaŋ ŋokac moc Mose â kikefuŋ jaŋere
maio e jahacne wiacfâc jaŋerao jowa warewec. 7 Eme taha bapa Aroŋte
ŋokâ Eleaʒa ere ŋokâ Pinehasizi honerâ fahare ŋic ŋokac behec‐ joparâ
damu moc rowec. 8 Erâ ŋic ŋokac jahe ficmaŋko fepire mi bâjapec‐jofa ferâ
âkehâmoc‐jofazejec i! E iŋuc eme Israe ŋichucmimicne fua‐jarewec i qaʒue
wahawec. 9 Eme sifu huc mimicnere erâ hâmombiŋ jaŋere ʒare 24 tauseŋ
ewec.

10 Eme Wofuŋzi Mose kecʒiŋuc âzâcnewec: 11 “Aroŋte ŋokâ Eleaʒa ere
ŋokâ Pinehasi eki nore âkehoc Israe ŋic jaŋere ŋondeŋko ʒoɋac sâko ehuc
jaŋeraonec aaric‐nane bâsuewecte moc mi bâsirowec‐jopapo. 12 Irec hâcne
ʒiŋuc âzâcnezemec: ‘Manakic, no gohec wamare ʒâʒâfic epemu. 13 Eme go
â ɋâricfâcge ŋoŋe ʒâʒâfic irec maŋnao juhuc taha bapa gie barâ barahuc
junʒepieŋ. Go Anutuge nore erâ ʒoɋac ehuc Israe ŋic jaŋere kiwiric
romeŋte iŋuc fua‐ŋarezejec.’ ”

14 Israe ŋic Midiaŋ ŋokac ehec âke hâmoc‐jofakicne ere ʒâŋe Ʒimiri. E
Simeoŋte guru irec garikiŋ gurumoc jaŋeremicne Salu ere ŋokâ. 15Midiaŋ
ŋokac âke hâmokicne ere ʒâŋe ine Koʒibi. EMidiaŋ ŋicguru irec garikiŋ guru
moc jaŋeremicne Zuru ere otâ.

16 Eme Wofuŋzi Mose ʒiŋuc muhuc âzâcnewec: 17 “Go Midiaŋ
ŋic bâʒâic‐jopazemec. 18 Jaŋe nemuɋâŋ‐jeŋiczi eatuc‐ ŋopahuc
bâʒâic‐ŋopambiŋ, irec ŋoŋe okacne joparâ ima samaki bacjopanʒepieŋ.
Jaŋe hâcne Peoro nemure taha bâzio hefârec‐ŋoparâ otâ seŋjeŋic Koʒibi
ŋarehuc eatuc‐ŋopapie sâqorembiŋ. Koʒibi e Midiaŋ ŋicguru irec garikiŋ
mocte micne ere otâ. Eme ŋokac e hâcne Peoro nemure erâ huc mimicne
fuawec ʒoaŋ ira qâhâmombiŋ.”

26
Israe ŋic wose qâreŋ ejarepie arec jajahec ewec

1Huc mimicnezi qaʒue wahame WofuŋziMose â taha bapa Aroŋte ŋokâ
Eleaʒa jahe ʒiŋuc jasawec: 2 “Ŋohe Israe kikefuŋ sasawa jara‐ jeŋic 20‐o
domarâ fekac erâ ʒikao rarare sâc eŋgopieŋ jaŋe mamacfâc‐jeŋic jaŋere
ʒâŋe biri forakac irec sâcko wose qâreŋ ejarezepirec.” 3 Iŋuc mume Mose
â taha bapa Eleaʒa jahe Moabi wâneŋko Jordaŋ opâ heririŋnao Jeriko hae
ŋewec ira 4 ŋic jara‐jeŋic 20‐o domarâ fewec jaŋe wose qâreŋ ejarepic. Ine
Wofuŋzi Mose mutâcnecnewec irec sâcko epic hâcne. Israe ŋic kecʒiŋuczi
Aigita mâreŋkonec wahambiŋ:

5 Rubeŋ Israere mârâc motec ere ŋokâfâc jaŋeraonec ŋic ʒiŋuczi wa-
hambiŋ hâcne: Hanoki ɋâricfâc‐ticne, Hanoki ŋic jaŋe hâcne; Palu
ɋâricfâc‐ticne, Paluŋic jaŋe hâcne. 6 Hezoroŋ ɋâricfâc‐ticne, Hezoroŋ ŋic
jaŋe hâcne; Karami ɋâricfâc‐ticne, Karami ŋic jaŋe hâcne. 7Ŋicguru i jaŋe
hâcne Rubeŋ kikefuŋ erâ jumbiŋ; ʒare‐jeŋic ine 43 tauseŋ 730. 8 Palure

ŋokâ ine Eliaba. 9 Eliabare ŋokâfâc ine Nemuele, Dataŋ erâ Abiram.
Dataŋ â Abiram jahe hâcne kikefuŋ jaŋere micne bâwosâec‐jofakicnezi
Kora kikefuŋko ʒuhuckerâ Mose â Aroŋ râsi ejactehuc Wofuŋ bunao
bapic. 10 Eme mâreŋzi fâuckerâ aŋkekuc Kora â wiacfâcne jaŋehec mâmâc
ɋâcjopa‐fâreme ʒoczi ŋic 250 ʒâseŋ‐jopawec. Jahe iŋuc ehuc okacne ropic
izi ŋic gâcne jaŋere uŋsawaŋ ewec. 11Kora ɋâricfâcne jaŋe ine ʒeŋgomami
hâmo‐fârembiŋ.

12 Simeoŋ ŋokâfâcne jaŋere garikiŋfâc kecʒiŋuc jumbiŋ: Nemuele
ɋâricfâc, Nemuele ŋic jaŋe hâcne; Jamiŋte ɋârifâc, Jamiŋŋic jaŋe hâcne;
Jakiŋte ɋâricfâc, Jakiŋŋic jaŋe hâcne; 13Ʒerare ɋâricfâc, Ʒeraŋic jaŋe hâcne;
Saulire ɋâricfâc, Sauliŋic jaŋe hâcne. 14 Ŋicguru i jaŋe hâcne Simeoŋte
garikiŋ guru sasawa erâ jumbiŋ; ʒare‐jeŋic ine 22 tauseŋ 200.

15 Gade ŋokâfâcne jaŋere garikiŋfâc kecʒiŋuc jumbiŋ: Zefoŋte ɋâricfâc,
Zefoŋŋic jaŋe hâcne; Hagire ɋâricfâc, Hagiŋic jaŋe hâcne; Sunire ɋâricfâc,
Suniŋic jaŋe hâcne. 16Oʒinire ɋâricfâc, Oʒini ŋic jaŋe hâcne; Elire ɋâricfâc,
Eliŋic jaŋe hâcne. 17 Arodore ɋâricfâc, Arodo ŋic jaŋe hâcne; Arelire
ɋâricfâc, Areli ŋic jaŋe hâcne. 18Ŋicguru i jaŋe hâcne Gadere garikiŋ guru
sasawa erâ jumbiŋ; ʒare‐jeŋic ine 40 tauseŋ 500.

19 Juda ŋokâ jahec‐ ticne Ero â Onaŋ jahe Kanaaŋ mâreŋko hâmopic.
20Ŋokâfâcne gâcne jaŋere garikiŋfâc ine kecʒiŋuc: Serare ɋâricfâc, Seraŋic
jaŋe hâcne; Perezere ɋâricfâc, Pereze ŋic jaŋe hâcne. Zerare ɋâricfâc,
Zeraŋic jaŋe hâcne. 21 Pereze ŋokâfâcne ine ʒiŋuc jumbiŋ: Hezoroŋte
ɋâricfâc, Hezoroŋ ŋic jaŋe hâcne; Hamulure ɋâricfâc, Hamulu ŋic jaŋe
hâcne. 22 Ŋicguru i jaŋe hâcne Judare garikiŋ guru sasawa; ʒare‐jeŋic ine
76 tauseŋ 500.

23 Isasa ŋokâfâcne jaŋere garikiŋfâc kecʒiŋuc jumbiŋ: Tolare ɋâricfâc,
Tolaŋic jaŋe hâcne, Puware ɋâricfâc, Puwaŋic jaŋe hâcne. 24 Jasubure
ɋâricfâc, Jasubu ŋic jaŋe hâcne; Simoroŋte ɋâricfâc, Simoroŋ ŋic jaŋe
hâcne. 25 Ŋicguru i jaŋe hâcne Isasare garikiŋ guru sasawa; ʒare‐jeŋic ine
64 tauseŋ 300.

26 Sebuloŋte ŋokâfâc jaŋere garikiŋfâc kecʒiŋuc jumbiŋ: Seredere
ɋâricfâc, Serede ŋic jaŋe hâcne; Eloŋte ɋâricfâc, Eloŋŋic jaŋe hâcne; Jalele
ɋâricfâcne, Jalele ŋic jaŋe hâcne. 27Ŋicguru i jaŋe hâcne Sebuloŋte garikiŋ
guru sasawa; ʒare‐jeŋic ine 60 tauseŋ 500.

28 Josefe ŋokâ jahec‐ticne Manase â Eferaim. 29Manase ŋokâfâcne jaŋere
garikiŋfâc ine kecʒiŋuc jumbiŋ: Makirire ɋâricfâc, Makiri ŋic jaŋe hâcne,
Makiri e ine Gileade eremamac. Gileadere ɋâricfâc, Gileade ŋic jaŋe hâcne.
30 Gileade ŋokâfâcne jaŋere garikiŋfâc ine kecʒiŋuc: Jezerare ɋâricfâc,
Jezera ŋic jaŋe hâcne; Helekire ɋâricfâc, Heleki ŋic jaŋe hâcne. 31 Asiriele
ɋâricfâcne, Asiriele ŋic jaŋe hâcne; Sekemte ɋâricfâc, Sekemŋic jaŋe hâcne.
32 Semidare ɋâricfâc, Semida ŋic jaŋe hâcne; Hefere ɋâricfâcne, Hefere
ŋic jaŋe hâcne. 33 Hefere ŋokâ‐ ticne Zelofeha e naru sawa jucnembiŋ,
ʒâŋe‐jeŋic ine kecʒiŋuc: Mala, Noa, Hogela, Milika erâ Tiriza. 34 Ŋicguru
i jaŋe hâcneManasere guru sasawa; ʒare‐jeŋic ine 52 tauseŋ 700.

35 Eferaimte ŋokâfâc jaŋere garikiŋfâc ine kecʒiŋuc jumbiŋ: Sutelacte
ɋâricfâc, Sutelac ŋic jaŋe hâcne; Bekere ɋâricfâcne, Bekere ŋic jaŋe hâcne;
Tahaŋte ɋâricfâc, Tahaŋŋic jaŋe hâcne. 36 Sutelac ŋokâ‐ ticne mocjaha
ʒâŋene Eraŋ ere ɋâricfâc, Eraŋŋic jaŋe hâcne. 37 Ŋicguru i jaŋe Eferaimte

ŋokâfâc jaŋere garikiŋ guru sasawa; ʒare‐jeŋic ine 32 tauseŋ 500. Ŋic i jaŋe
hâcne Josefe ŋokâfâc‐ticne jaŋere garikiŋfâc.

38 Benjamiŋte ŋokâfâc jaŋere garikiŋfâc kecʒiŋuc jumbiŋ: Belare
ɋâricfâc, Belaŋic jaŋe hâcne; Asibelere ɋâricfâc, Asibele ŋic jaŋe hâcne;
Ahiramte ɋâricfâc, Ahiram ŋic jaŋe hâcne. 39 Sefufamte ɋâricfâc, Sefufam
ŋic jaŋe hâcne; Hufamte ɋâricfâc, Hufamŋic jaŋe hâcne. 40 Bela ŋokâ
jahec‐ticne ine Arada â Namaŋ. Aradare ɋâricfâc, Arada ŋic jaŋe hâcne;
Namaŋte ɋâricfâc, Namaŋŋic jaŋe hâcne. 41Ŋicguru i jaŋe hâcne Benjamiŋ
ŋokâfâc‐ticne jaŋere garikiŋ guru sasawa; ʒare‐jeŋic ine 45 tauseŋ 600.

42Daŋteŋokâmocjaha ʒâŋene Suhamere ɋâricfâc i Suhamŋic. Jaŋehâcne
Daŋte garikiŋfâc. 43 Suhamŋic garikiŋ guru sasawa jaŋere ʒare i 64 tauseŋ
400.

44 Asere ŋokâfâc jaŋere garikiŋfâc kecʒiŋuc jumbiŋ: Iminare ɋâricfâc,
Imina ŋic jaŋe hâcne; Isiwire ɋâricfâc, Isiwi ŋic jaŋe hâcne; Beriare
ɋâricfâc, Beria ŋic jaŋe hâcne. 45 Beria ŋokâfâcne jaŋere garikiŋfâc ine
kecʒiŋuc: Hebere ɋâricfâcne, Hebere ŋic jaŋe hâcne; Malikiele ɋâricfâcne,
Malikiele ŋic jaŋe hâcne. 46 Ase otâ‐ticnere ʒâŋe ine Sera. 47Ŋicguru i jaŋe
hâcne Ase ŋokâfâcne jaŋere garikiŋ guru sasawa; ʒare‐jeŋic ine 53 tauseŋ
400.

48Naftalire ŋokâfâc jaŋere garikiŋfâc kecʒiŋuc jumbiŋ: Jehasire ɋâricfâc,
Jehasi ŋic jaŋe hâcne; Gunire ɋâricfâc, Guniŋic jaŋe hâcne. 49 Jezerare
ɋâricfâc, Jezera ŋic jaŋe hâcne; Silemte ɋâricfâc, Silemŋic jaŋe hâcne.
50 Ŋicguru i jaŋe hâcne Naftalire garikiŋ guru sasawa; ʒare‐ jeŋic ine 45
tauseŋ 400.

51 Israe ŋicwose ɋâreŋ ejarekupie qâqâhâc ʒare‐jeŋic 601 tauseŋ 730 iŋuc
fuawec.

52 Eme Wofuŋzi Mose kecʒiŋuc âzâcnewec: 53 “Ŋicguru i jaŋere ʒâŋe
biri forakac irec sâcko mâreŋ bâtâc bajarepie ro rauc enʒepieŋ. 54 Ehuc
ŋicguru kâcɋene jaŋemâreŋ kâcɋene jarenʒepieŋ â guru piticne jaŋemâreŋ
piticne jarenʒepieŋ; ine hâcne, ŋic ʒare‐ jeŋic fokac irec sâcko mâreŋ
bâtâc bajarenʒepieŋ. 55 Mâreŋ ine ɋâsâi qahuc bâtâc bazo; eme ŋic jaŋe
mamacfâc‐jeŋic jaŋere garikiŋ guru ʒâŋe‐jeŋic forakac irec sâcko mâreŋ
ro rauc enʒepieŋ. 56 Ehame ɋâsâi qapie âke fuaocmu sâc mâreŋ i ŋicguru
kâcɋene â piticne bâtâc bajarenʒepieŋ.”

57 Lewiŋic garikiŋfâc‐jeŋic wose qâreŋ ejarekicne jaŋe ine kecʒiŋuc:
Geresoŋte ɋâricfâc, Geresoŋ ŋic jaŋe hâcne; Kohatire ɋâricfâc, Kohati
ŋic jaŋe hâcne; Merarire ɋâricfâc, Merari ŋic jaŋe hâcne. 58 Lewire
garikiŋfâc ine kecʒiŋuc jumbiŋ: Libini garikiŋfâc,Heboroŋ garikiŋfâc,Mali
garikiŋfâc, Musi garikiŋfâc, Kohari garikiŋfâc. Kohati eki ine Amaramte
mamac. 59 Amaram ŋonâŋ‐ticnere ʒâŋe ine Jokebede, e hâcne Lewire otâ
Aigita mâreŋko fuawec. Ŋokac eki hâcne juku Mose â Aroŋ erâ seŋjekic
Miriam rocjopawec. 60 Aroŋte ŋokâfâc ine ʒiŋuc fuambiŋ: Nadaba, Abihu,
Eleaʒa â Itama. 61Nadaba â Abihu jahe ineWofuŋtemaio bâziwâwânâŋhec
rikepicte hâmopic. 62Eme Lewiŋicmosa‐jeŋicwâŋkonec domarâ fekac jaŋe
wosec‐ jopakupie ʒare‐ jeŋic 23 tauseŋ ewec. Jaŋe Israe ŋic gâcne jaŋere
ŋondeŋko mâreŋ moc mi jarekicnere Israe ŋic jaŋehec qâturerâ mi wosec‐
jopambiŋ.

63Mose â taha bapa Eleaʒa jahe Moabi mâreŋ sawao Jordaŋ opâ heririŋ
Jeriko hae ŋewec ira Israe ŋic wose qâreŋ ejarekupire ŋic ʒare‐jeŋic iŋuc

hâcne fuawec: 64 Ehame Mose â taha bapa Aroŋ jahe mârâc jaha Sinai
mâreŋ burocnao Israe ŋic wose qâreŋ ejarepic ŋic i jaŋeraonecmoczi guru
ʒi jaŋereŋondeŋkomocmi juwec. 65 JaŋerehâcneWofuŋzi kecʒiŋucmuwec:
“Jaŋe mâreŋ burocnao hâmonʒepieŋ.” Jaŋeraonec Jefunere ŋokâ Kalebe â
Nuŋte ŋokâ Josua jahe sawa jupic.

27
Ʒelofeha otâfâcne jaŋere dâŋ

1 Eme Josefere ŋokâ Manase ere ŋokâ Makiri ere ŋokâ Gileade ere
ŋokâ Hefere ere ŋokâ Ʒelofeha ere otâfâc jaŋe dâŋ gie baniŋte fisimbiŋ.
Jaŋere ʒâŋe ine kecʒiŋuc: Mala, Noa, Hogela, Milika erâ Tiriza. 2 Jaŋe
hâcne tutumaŋ qoruc bozere motâcko Mose â taha bapa Eleaʒa erâ micne
bapa â kikefuŋ jaŋere maio fuarâ kecʒiŋuc mumbiŋ: 3 “Mamac‐nâŋec e
mâreŋ burocnao hâmowec, erâ e Kora â ŋicfâc‐ticne Wofuŋ râsi ecnehuc
jumbiŋ jaŋere guruo mi juwec, aricne, e ŋokâ tâmiriczi e jahacne kiŋte
erâ hâmowec. 4 Eme e ŋokâ tâmiric juwecte erâ ʒâŋe‐ticne garikiŋfâc‐ticne
jaŋerao omaeme sâckeocmu me? Irec mamac‐nâŋecte hahac ɋafâc jaŋere
ŋondeŋkomâreŋ moc nârenʒepieŋ wâc.”

5 Mose e ine dâŋjeŋic i Wofuŋte maio bafisiwec. 6 Eme Wofuŋzi Mose
kecʒiŋuc âzâcnewec: 7 “Ʒelofeha otâfâc‐ticne jaŋe dâŋmuŋgopieŋ i manape
sâckekac; irec go mamac‐ jeŋicte hahac ɋafâc jaŋere ŋondeŋko mâreŋ
moc jaretec ro rauc epie mamac‐ jeŋicte mâreŋ izi jaŋere biŋe ezejec.
8 Ehame Israe ŋic ʒiŋuc jazazemec: ‘Ŋic moc e ŋokâ tâmiric juku hâmome
mâreŋ‐ ticnezi otâ‐ ticnere biŋe ezejec. 9 Me otâ‐ ticne moc mi jume
mâreŋ‐ ticne i hahac ɋafâcne jarepie jaŋere biŋe ezejec. 10 Me hahac
ɋafâcnemoc mi jupie ine mâreŋ‐ticne i mamac piticfâc‐ticne jarepie jaŋere
biŋe ezejec. 11 Me mamac pitifâc‐ticne wâc mi jupie ine mâreŋ‐ ticne i
tuctofafâc‐ticne jaŋeraonec moc râcnepie ere biŋe ezejec. Dâŋ i Wofuŋzi
Mose mutâcnecnewec irec sâc Israe ŋic jaŋere dâŋsanaŋ â mumutâc erâ
forahuc juzejec.’ ”

12 Eme Wofuŋzi Mose ʒuhuckerâ ʒiŋuc âzâcnewec: “Go Abarim tikio
ferâ, Israe ŋic mâreŋ jare tahac ekopac i honezemec. 13 Honerâ hahacge
Aroŋ e mamacfâc‐ŋekic qâtec‐joparâ bâmowec iŋuc jaha goki qâtec‐joparâ
hâmozemec. 14 Ŋohe hâcne Ziŋ mâreŋ burocnao kikefuŋ jaŋere maio opâ
bâfuahuc ʒâŋe biŋe‐nane bâtirinicte mupe qatarapic.” (Meriba â Kadesi
opâ i jahe Ziŋ mâreŋ burocnao fokopirec hâcne.) 15 Eme Mose e Wofuŋ
ʒiŋuc âzâcnewec: 16 “Wofuŋ, go ŋic sasawa jaŋere Anutu juekiczi kikefuŋ
jaŋere micne moc rowosâezemec. 17 Eme eki jowa qataŋ ejarehame
ʒikao ranʒepieŋ â ekizia micne bajareha risienʒepieŋ. Ehame Wofuŋ
gore kikefuŋ jaŋe lama guru soŋaŋ tâmiric iŋucne mi junʒepieŋ.” 18 Iŋuc
mume Wofuŋzi Mose dâŋ ʒiŋuc bâtikiecnewec: “Go Nuŋte ŋokâ Josua e
Mâro focnekacte rowosâerâ jambuŋkezemec. 19 Ehuc ecnetec taha bapa
Eleaʒa â kikefuŋ ʒeŋgoma jaŋeremaio domaha giere mufiriezemec. 20Eme
eki gore tuc qarâ tâpirihec eme Israe kikefuŋ jaŋe dâŋticne mana rereŋ
enʒepieŋ. 21 E dameŋ sâc taha bapa Eleaʒa ere maio fuahuc juzejec. Eme
Eleaʒazi ere âkehoc domahuc Wofuŋte maio ɋâsâi tirine qazejec. Ehame
Wofuŋtaonec dâŋweniŋuc fuaocmu i manarâ Josua â Israe kikefuŋ sasawa
jaŋe hata ranʒepieŋ, erâ wâc risienʒepieŋ.” 22 Eme Mose e Wofuŋzi dâŋ

mutâcnecnewec i renkehuc Josua ecneme eki taha bapa Eleaʒa â kikefuŋ
sasawa jaŋere maio ra domawec. 23 Ehame Mose e Wofuŋzi dâŋ âzâcne
mutâc ewec irec sâc ehuc jambuŋkerâ giere mufiriewec.

28
Ʒoaŋ sâc taha bâzi ririke irec dâŋ
(Wah 29:38–46)

1 Eme Wofuŋzi Mose dâŋ kecʒiŋuc âzâcnewec: 2 “Go Israe ŋic ʒiŋuc
mutâcne‐jarezemec: ‘Nore taha bâzi rikepie âsu biaŋ fuaekac i dameŋ
mupaŋkekicnao rike râec enʒepieŋ.’ 3 Erâ ʒiŋuc wâc ʒuhuckerâ jazazemec:
Ŋoŋe wiac kecʒiŋuc rorâ Wofuŋte bâzi rikenʒepieŋ: Lama ŋicne biaŋne
jajahec jara‐ jekic wâŋ ekicne i ʒoaŋne ʒoaŋne rikec‐ jofahuc junʒepieŋ.
4Moc i furicte âmoc i owâcne rikenʒepieŋ. 5Ehuc taha bâzirewiac kecʒiŋuc
wâc ʒuhuckerâ râenʒepieŋ: Poroŋ uucne i oto moc irecnec teŋkonec wâŋ
rorâ wokemaŋhec bâsifuckenʒepieŋ. Wokemaŋ ine fifia râqâcmoc irecnec
4‐onec wâŋ irec sâc ronʒepieŋ. 6 Taha bâzi iŋucne hâcne ʒoaŋ sâc rikehuc
juniŋte Sinai tiki mâreŋko fuŋkerâ rikepie Wofuŋte maio âsu biaŋ fua
jujec. 7 Lama mocko ine waiŋ taha bâzi fifia râqâc moc irecnec 4‐onec
wâŋ irec sâc ʒuhuckenʒepieŋ, ehuc waiŋ izi Wofuŋte bâzi eocte tirificko
hoŋkenʒepieŋ. 8Â lamamoc ine hae owâeme rikenʒepieŋ, ehuc furicte taha
bâzi â waiŋ bâzi rike râec eeŋgopieŋ irec sâc jaha rikepieWofuŋtemaio âsu
biaŋ fuazejec.

Sabata hombaŋko â mosa sâc taha bâzi rârâe
9 “Sabata hombaŋko ira ine lama ŋicne biaŋne jajahec jara‐ jekic

wâŋ ekicne, erâ poroŋ uucne oto moc irecnec teŋkonec 2 wokemaŋhec
bâsifuckekicne, erâ waiŋ taha bâzi i mâmâc râenʒepieŋ. 10 Sabata hombaŋ
sâcwiac iŋuc hâcne ʒoaŋ sâc taha bâzi rikeeŋgopieŋ ira ʒuhuckerâ rike râec
enʒepieŋ.

11 “Mosa fufuŋkenao ira wiac kecʒiŋuc i Wofuŋte bâzi rikenʒepieŋ:
Bulimakao ŋicnezi motecne jajahec, lama sokakicne ŋicne moc erâ lama
ŋicnezi motecne 7 jara‐jeŋic wâŋ ekicne. 12 Erâ bulimakao rikeniŋmu sâc
ira taha bâzire biŋe poroŋ uucne oto moc irecnec teŋkonec 3 wokemaŋhec
bâsifuckekicne i mâmâc râezo. Ehuc lama ŋicne ira taha bâzire biŋe
wiac kecʒiŋuc ʒuhuckerâ râezo: Poroŋ uucne oto moc irecnec teŋkonec 2
wokemaŋhec bâsifuckekicne. 13 Erâ lama sasawa jaŋerao taha bâzire biŋe
poroŋ uucne oto moc irecnec teŋkonec wâŋ wokemaŋhec bâsifuckekicne
râenʒepieŋ. Wiac i sasawa rikepieWofuŋtemaio âsu biaŋ fuazejec. 14Waiŋ
taha bâzi ine kecʒiŋuc râenʒepieŋ: Bulimakaomocte sâc ine fifia râqâcmoc
irec nâfocne, lama ŋicnere sâc ine fifia râqâcmoc irecnec 3‐onecwâŋ â lama
motecnere ine fifia râqâcmoc irecnec 4‐onecwâŋ. Jaramoctemaŋnaomosa
sâc taha bâzi wiac iŋuc hâcne râehuc junʒepieŋ. 15 Ehuc sâqocne tâtâmire
bâzire biŋe noniŋ ŋicne moc Wofuŋ rikecnenʒepieŋ, noniŋ i taha bâzi â
waiŋ bâzi rike râec eeŋgopieŋ ira hâcne ʒuhuckenʒepieŋ.

Hombaŋ mupaŋkekicne ira taha bâzi rârâe
(Tah 23:1–44)

16 “Mosawâŋ irec ʒoaŋ gie bapa 14 iraWofuŋte aakic hombaŋ ŋenʒepieŋ.
17 Erâ mosa irec ʒoaŋ gie bapa 15 ira ine tiwâ bâzi hombaŋ fuazejec.
Ira hâcne fuŋkerâ poroŋ goreŋ tâmiric nâhuc juhapie ʒoaŋ gie bapa 7

tarazejec. 18 Ʒoaŋ namba wâŋ ira tiri bozeo tumaŋnehuc gie moc mi
banʒepieŋ. 19 Ehuc Wofuŋ qowi bâzi kecʒiŋuc rikecnenʒepieŋ: Bulimakao
ŋicnezi motecne jajahec, erâ lama ŋicne sokakicne moc, erâ lama ŋicnezi
motecne 7 jara‐jeŋic wâŋ ekicne, erâ qowi râeniŋmu i qowi biaŋne sasawa
râe‐fârenʒepieŋ. 20 Ehuc qowi i jaŋerao taha bâzire biŋe poroŋ uucne
waiŋhec bâsifuckekicne kecʒiŋuc râenʒepieŋ: Bulimakao moc ira oto moc
irecnec teŋkonec 3 ʒuhuckenʒepieŋ. Lama ŋicne moc ira oto moc irecnec
teŋkonec 2, 21â lamamotecne 7 ru sâc jaŋerao ine oto moc irecnec teŋkonec
wâŋ ʒuhuckenʒepieŋ. 22 Erâ kiwiric‐ŋeŋic roniŋte sâqocne tâtâmire tahare
biŋe noniŋ ŋicne moc rikenʒepieŋ wâc. 23 Furic sâc qowi bâzi rikehuc
jueŋgopieŋ ira ʒuhuckerâ wiac i hâcne rike râec enʒepieŋ. 24Ŋoŋe ʒoaŋ gie
bapa 7 ira iŋuc hâcne ehuc taha bâzi wiac rikepie Wofuŋte maio âsu biaŋ
fuazejec. Wiac i ʒoaŋ sâc taha bâzi âwaiŋ bâzi rike râec eeŋgopieŋ ira hâcne
ʒuhuckerâ rikenʒepieŋ. 25Ʒoaŋ gie bapa 7 ira ine tiri bozeo tumaŋnehuc gie
wiac moc mi banʒepieŋ.

26 “Mâc nânâ bâbâsu ʒoaŋ ira ŋoŋe padi wiac nâsuniŋmu â woka irec
maŋnao Wofuŋ taha bâzi rikecnehuc irec hombaŋ ŋeniŋmu ira tiri bozeo
tumaŋnenʒepieŋ. Ehuc gie wiac moc mi banʒepieŋ. 27 Mâc qowi bâzi
kecʒiŋuc rikepie Wofuŋte maio âsu biaŋ fuazejec: Bulimakao ŋicnezi
motecne jajahec, â lama ŋicne sokakicne moc, erâ lama ŋicnezi motecne
7 jara‐jeŋic wâŋ ekicne. 28 Ehuc qowi i jaŋerao taha bâzire poroŋ uucne
waiŋhec bâsifuckekicne kecʒiŋuc râenʒepieŋ: Bulimakao buc buc ira oto
moc irecnec teŋkonec 3 ʒuhuckenʒepieŋ. Lama ŋicne moc ira oto moc
irecnec teŋkonec 2 29 â lama motecne 7 ru sâc jaŋerao oto moc irecnec
teŋkonecwâŋ ʒuhuckenʒepieŋ. 30Erâ kiwiric‐ŋeŋic roniŋte ine noniŋ ŋicne
moc rikenʒepieŋ wâc. 31 Ʒoaŋ sâc qowi bâzi â taha bâzi gâcne rike râec
eeŋgopieŋ ira wiac i â waiŋ taha bâzi ʒuhuckenʒepieŋ. Erâ qowi râeniŋmu
i qowi biaŋne sasawa râe‐fârenʒepieŋ.

29
Hombaŋko taha bâzi rârâe irec dâŋ jaha

1 “Mosa 7 irec ʒoaŋ gie bapa wâŋ ira tiri bozeo tumaŋnehuc gie wiac moc
mi banʒepieŋ. Ŋoŋe ʒoaŋ ira hâcne qeŋ qahuc domanʒepieŋ. 2 Ehuc qowi
bâzi wiac kecʒiŋuc rikepie Wofuŋte maio âsu biaŋ fuazejec: Bulimakao
ŋicnezimotecnemoc â lama ŋicne sokakicnemoc erâ lama ŋicnezimotecne
biaŋne 7 jara‐jeŋic wâŋ ekicne. 3 Ehuc qowi i jaŋerao taha bâzire poroŋ
uucne wokemaŋhec bâsifuckekicne kecʒiŋuc râenʒepieŋ: Bulimakao ira oto
moc irecnec teŋkonec 3 ʒuhuckenʒepieŋ. Lama ŋicne ira oto moc irecnec
teŋkonec 2 4 â lamamotecne 7 ru sâc jaŋerao oto moc irecnec teŋkonecwâŋ
ʒuhuckenʒepieŋ. 5 Erâ kiwiric‐ŋeŋic roniŋte sâqocne tâtâmire tahare biŋe
noniŋ ŋicne moc rikenʒepieŋ wâc. 6 Mosare qowi bâzi â taha bâzi‐ticne
gâcne, â ʒoaŋ sâc irec qowi bâzi â taha bâzi‐ticne erâ waiŋ taha bâzi rike
râec eniŋtemutâcne‐jarekicne ijaha wiac i wâc ʒuhuckerâ rikepieWofuŋte
maio âsu biaŋ fuazejec.

7 “Mosa 7 irec ʒoaŋ gie bapa 10 ira sowa juhuc tiri bozeo tumaŋnenʒepieŋ,
ehuc ʒoaŋ ira gie wiac moc mi banʒepieŋ. 8 Ŋoŋe ira qowi bâzi wiac
kecʒiŋuc rikepie Wofuŋte maio âsu biaŋ fuazejec: Bulimakao ŋicnezi
motecne moc â lama ŋicne sokakicne moc erâ lama ŋicnezi motecne

7 jara‐ jeŋic wâŋ ekicne. Qowi râec‐jopaniŋmu jaŋe biaŋne sasawa
râec‐jopanʒepieŋ. 9 Ehuc qowi jaŋerao taha bâzire poroŋ uucne woke-
maŋhec bâsifuckekicne kecʒiŋuc râenʒepieŋ: Bulimakao ira otomoc irecnec
teŋkonec 3 ʒuhuckenʒepieŋ. Lama ŋicne ira oto moc irecnec teŋkonec
2 10 erâ lama motecne 7 ru sâc jaŋerao oto moc irecnec teŋkonec wâŋ
ʒuhuckenʒepieŋ. 11 Erâ kiwiric rorore sâqocne tâtâmire taha â ʒoaŋ sâc
irec qowi bâzi â taha bâzi‐ticne erâ waiŋ taha bâzi rike râec eeŋgopieŋ ijaha
noniŋ ŋicnemoc sâqocne tâtâmire tahare biŋe ʒuhuckerâ râenʒepieŋ wâc.

12 “Mosa 7 irec ʒoaŋ gie bapa 15 ira gie moc mi bahuc tiri bozeo
tumaŋnenʒepieŋ, erâWofuŋte erâ hombaŋ ŋehuc juhapie ʒoaŋ 7 tarazejec.
13 Ŋoŋe ʒoaŋ ira qowi bâzi wiac kecʒiŋuc rikepie Wofuŋte maio âsu biaŋ
fuazejec: Bulimakao ŋicnezi motecne 13 â lama ŋicne sokakicne 2 erâ
lama ŋicnezi motecne 14 jara‐ jeŋic wâŋ ekicne. Jaŋe biaŋne sasawa
râec‐jopanʒepieŋ. 14 Ehuc qowi jaŋere taha bâzire poroŋ uucne woke-
maŋhec bâsifuckekicne kecʒiŋuc râenʒepieŋ: Bulimakao ru sâc ira oto moc
irecnec teŋkonec 3 ʒuhuckenʒepieŋ. Lamaŋicne 2 ru sâc ira otomoc irecnec
teŋkonec 2 15 erâ lama motecne 14 ru sâc ira oto moc irecnec teŋkonecwâŋ
ʒuhuckenʒepieŋ. 16Erâ ʒoaŋ sâc qowi bâzi â taha bâzi‐ticne gâcne erâ waiŋ
taha bâzi rike râec eeŋgopieŋ ijaha noniŋ ŋicnemoc sâqocne tâtâmire tahare
biŋe ʒuhuckerâ râenʒepieŋ wâc.

17 “Ʒoaŋ gie bapa 2 ira ine bulimakao ŋicnezi motecne 12 â lama ŋicne
sokakicne 2 erâ lama ŋicnezi motecne biaŋne 14 jara‐ jeŋic wâŋ ekicne
rike râec enʒepieŋ. 18 Ehuc bulimakao mecne, lama ŋicne mecne, â lama
motecne ʒare‐jeŋic manasuhuc taha bâzire poroŋ uucne â waiŋ taha bâzi
mukicne irec sâc ʒuhuckerâ râenʒepieŋ. 19 Erâ ʒoaŋ sâc qowi bâzi â taha
bâzi‐ticne gâcne erâ waiŋ taha bâzi rike râec eeŋgopieŋ ijaha noniŋ ŋicne
moc sâqocne tâtâmire tahare biŋe ʒuhuckerâ râenʒepieŋ wâc.

20 “Ʒoaŋ gie bapa 3 ira bulimakao 11 â lama ŋicne sokakicne 2 erâ lama
ŋicnezi motecne biaŋne 14 jara‐ jeŋic wâŋ ekicne i rike râec enʒepieŋ.
21 Ehuc bulimakao mecne, lama ŋicne mecne, â lama motecne ʒare‐jeŋic
manasuhuc taha bâzire poroŋ uucne â waiŋ taha bâzi mukicne irec sâc
ʒuhuckerâ râenʒepieŋ. 22Erâ ʒoaŋ sâc qowi bâzi â taha bâzi‐ticne gâcne erâ
waiŋ taha bâzi rike râec eeŋgopieŋ ijaha noniŋ ŋicnemoc sâqocne tâtâmire
tahare biŋe ʒuhuckerâ râenʒepieŋ wâc.

23 “Ʒoaŋ gie bapa 4 ira bulimakao 10 â lama ŋicne sokakicne 2 erâ lama
ŋicnezimotecne biaŋne 14 jara‐jeŋicwâŋ ekicne rike râec enʒepieŋ. 24Ehuc
bulimakaomecne, lamaŋicnemecne â lamamotecne ʒare‐jeŋicmanasuhuc
taha bâzire poroŋ uucne â waiŋ taha bâzi mukicne irec sâc ʒuhuckerâ
râenʒepieŋ. 25Erâ ʒoaŋ sâc qowi bâzi â taha bâzi‐ticne gâcne erâ waiŋ taha
bâzi rike râec eeŋgopieŋ ijaha noniŋ ŋicnemoc sâqocne tâtâmire tahare biŋe
ʒuhuckerâ râenʒepieŋ wâc.

26 “Ʒoaŋ gie bapa 5 ira bulimakao 9 â lama ŋicne sokakicne 2 erâ lama
ŋicnezi motecne biaŋne 14 jara‐ jeŋic wâŋ ekicne i rike râec enʒepieŋ.
27 Ehuc bulimakao mecne, lama ŋicne mecne, erâ lama motecne ʒare‐jeŋic
manasuhuc taha bâzire poroŋ uucne â waiŋ taha bâzi mukicne irec sâc
ʒuhuckerâ râenʒepieŋ. 28Erâ ʒoaŋ sâc qowi bâzi â taha bâzi‐ticne gâcne erâ
waiŋ taha bâzi rike râec eeŋgopieŋ ijaha noniŋ ŋicnemoc sâqocne tâtâmire
tahare biŋe ʒuhuckerâ râenʒepieŋ wâc.

29 “Ʒoaŋ gie bapa 6 ira bulimakao 8 â lama ŋicne sokakicne 2 erâ lama
ŋicnezi motecne biaŋne 14 jara‐ jeŋic wâŋ ekicne i rike râec enʒepieŋ.
30 Ehuc bulimakao mecne, lama ŋicne mecne â lama motecne ʒare‐jeŋic
manasuhuc taha bâzire poroŋ uucne â waiŋ taha bâzi mukicne irec sâc
ʒuhuckerâ râenʒepieŋ. 31Erâ ʒoaŋ sâc qowi bâzi â taha bâzi‐ticne gâcne erâ
waiŋ taha bâzi rike râec eeŋgopieŋ ijaha noniŋ ŋicnemoc sâqocne tâtâmire
tahare biŋe ʒuhuckerâ râenʒepieŋ wâc.

32 “Ʒoaŋ gie bapa 7 ira bulimakao 7 â lama ŋicne sokakicne 2 erâ lama
ŋicnezi motecne biaŋne 14 jara‐ jeŋic wâŋ ekicne i rike râec enʒepieŋ.
33 Ehuc bulimakao mecne, lama ŋicne mecne â lama motecne ʒare‐jeŋic
manasuhuc taha bâzire poroŋ uucne â waiŋ taha bâzi mukicne irec sâc
ʒuhuckerâ râenʒepieŋ. 34Erâ ʒoaŋ sâc qowi bâzi â taha bâzi‐ticne gâcne erâ
waiŋ taha bâzi rike râec eeŋgopieŋ ijaha noniŋ ŋicnemoc sâqocne tâtâmire
tahare biŋe ʒuhuckerâ râenʒepieŋ wâc.

35 “Ʒoaŋ gie bapa 8 ira gie i me i moc mi bahuc tiri bozeoa tu-
maŋnenʒepieŋ. 36 Ehuc ine qowi taha bâzi kecʒiŋuc rikepie Wofuŋte maio
âsu biaŋ fuazejec: Bulimakao moc â lama ŋicne sokakicne moc erâ lama
ŋicnezi motecne biaŋne 7. 37 Ehuc bulimakao mecne, lama ŋicne mecne â
lama motecne ʒare‐jeŋic manasuhuc taha bâzire poroŋ uucne â waiŋ taha
bâzi mukicne irec sâc ʒuhuckerâ râenʒepieŋ. 38 Erâ ʒoaŋ sâc qowi bâzi â
taha bâzi‐ticne gâcne erâ waiŋ taha bâzi rike râec eeŋgopieŋ ijaha noniŋ
ŋicnemoc sâqocne tâtâmire tahare biŋe ʒuhuckerâ râenʒepieŋ wâc.

39 “Bâzi wiac iŋuc hâcne hombaŋ‐ ŋeŋic mupaŋkekicnao Wofuŋ rikec-
nenʒepieŋ. Erâ i qowi bâzi mecne, taha bâzi mecne, waiŋ bâzi mecne, erâ
wamabâzimumupaŋ‐ŋeŋicte erâmebuafec faio rike râec eniŋmu ira hâcne
ʒuhuckerâ râenʒepieŋ.”

40EmeMose eWofuŋzi dâŋmutâcnecnewec i Israe ŋic ŋokac jaza‐fârewec.

30
Ŋokac jaŋeremumupaŋ dâŋ irec sâcmutâc

1 Mose e Israe ŋic gurune gurune jaŋere micnefâc ʒiŋuc jazawec:
“Wofuŋzi dâŋ kecʒiŋuc mutâcnewec: 2 Ŋic moczi Wofuŋte maio dâŋ moc
mupaŋkeocmu me wiac irec me irec sowa juocte Wofuŋte ʒâŋeo iticnehuc
dâŋ mupaŋkeocmu e mumupaŋ dâŋticne moc mi huckehuc micticnaonec
dâŋ wahawec irec sâc fârine bâfua‐fârezejec. 3 Me naru ŋokac socɋâri
moczi mamac‐ticnere ficko juhuc Wofuŋte maio dâŋ moc mupaŋkeocmu,
me wiac irec me irec sowa juocte mumupaŋ dâŋ moc muocmu mecne.
4 Ehame mamac‐ticnezi mumupaŋ dâŋ i manarâ moc mi qataracneocmuo
ine naru mumupaŋ dâŋticne i sanaŋkezejec, â sowa jujure dâŋmufârewec
i wâc deŋkezejec. 5 Me mamac‐ticnezi mumupaŋ dâŋticne manarâ ʒoaŋ
ijaha qataracneocmuo ine mumupaŋ dâŋticne mecne â sowa jujure dâŋ
muwec i mâmâc fâri tâmiric ezejec. Ehame mamac‐ticnezi qataracnewecte
Wofuŋzi wâc kiŋticne beheocmu. 6 Me mumupaŋ dâŋticne â wiac irec
me irec sowa juocte mi mana tarahuc mumupaŋ dâŋ muwec i foha
ŋic baocmu mecne. 7 Eme ŋowe‐ticnezi mumupaŋ dâŋ i manarâ ʒoaŋ
ijaha mi qataracneocmuo ine ŋokacte mumupaŋ dâŋ â sowa jujure dâŋ
mupaŋkewec i sanaŋkezejec. 8 Me ŋowe‐ticne e mumupaŋ dâŋ i manarâ
ʒoaŋ ijaha qataracneocmuo ine mumupaŋ dâŋticne mecne â sowa jujure

dâŋ mi mana tarahuc muwec i mâmâc fâri tâmiric ezejec. Ehame Wofuŋzi
wâc kiŋticne beheocmu. 9Me ŋokac hozecte me ŋokac ʒuhuc bâtâc ekicne
i jahere mumupaŋ dâŋ moc me moc izi ine sanaŋkezejec. 10 Me ŋokac
neŋgocne moczi ŋowe‐ticnere ficko juhuc mumupaŋ dâŋ moc muocmu
me wiac irec me irec sowa jujure dâŋ muha 11 ŋowe‐ticnezi manarâ dâŋ
moc mi mucnehuc qataracneocmuo ine mumupaŋ dâŋticnemecne â sowa
jujure dâŋ mupaŋkewec i sanaŋke‐fârezejec. 12 Me ŋowe‐ticne e manarâ
ʒoaŋ ijaha mumupaŋ dâŋ i fârimâc ekac muocmuo ine mumupaŋ dâŋ
i mecne â sowa jujure dâŋ mupaŋkewec izi mâmâc fâri tâmiric ezejec.
Ŋowe‐ticnezi mana suawecte Wofuŋzi wâc kiŋticne beheocmu. 13Ŋic moc
e ŋonâŋ‐ticnere mumupaŋ dâŋ me sowa jujure dâŋ basanaŋkezo murâ
basanaŋkezejec â qâsuazomurâ qâsuazejec. 14Me ŋic e ʒoaŋne ʒoaŋne irec
dâŋmoc mi muhuc ŋonâŋ‐ticnere mumupaŋ dâŋ â sowa jujure dâŋ sasawa
mupaŋkewec i basanaŋkeocmu. E mumupaŋ dâŋ i manarâ ʒoaŋ ijaha dâŋ
moc mi muwecte basanaŋkekac hâcne. 15Mâc mumupaŋ dâŋ manarâ irec
faicnao qâsuaocmuo ine ŋonâŋ‐ticnere kiŋ i e jahac âsickeocmu.”

16Wofuŋ e ŋoweŋonâŋ erâmamac ânaru‐ticne socɋâri ehec juekac jaŋere
dâŋsanaŋ iŋuc hâcneMose mutâcnecnewec.

31
Israe ŋic jaŋeMidiaŋ ŋic okacne bazu‐jarembiŋ

1 Wofuŋzi Mose dâŋ kecʒiŋuc âzâcnewec: 2 “Go Israe ŋic jaŋere erâ
Midiaŋ ŋic okacne bazu‐ jarehuc mamacfâcge qâtec‐joparâ hâmozemec.”
3 Iŋuc âzâcnemeMosezi ŋic ŋokac ʒiŋuc jazawec: “Ŋoŋe ŋondeŋ‐ŋeŋickonec
ŋic baʒawiec‐ jopapie ʒikao ranʒepieŋ, ehuc Wofuŋte ʒâŋeo Midiaŋ ŋic
okacne bazu‐ jarenʒepieŋ. 4 Israe ŋic guru sâc irecnec ŋic wâŋ tauseŋ
iŋuc rocjopapie ʒikao ranʒepieŋ.” 5 Eme jaŋe iŋuc ehuc Israe ŋic guru
sâc irecnec wâŋ tauseŋ wâŋ tauseŋ rocjopakupie ʒikao rarare biŋe ŋic 12
tauseŋ embiŋ. 6 Eme Mose e ŋic i jaŋe hâcne ʒikao sorec‐jopame rambiŋ,
ehame taha bapa Eleaʒare ŋokâ Pinehasi eki furuficte râqâc wiac â qeŋ
rome mâmâc rambiŋ. 7 Erâ Wofuŋzi Mose mutâcnecnewec irec sâc Midiaŋ
ŋic joparâ jopa miziembiŋ. 8 Ehuc Midiaŋ ŋicwofuŋ 5 kecʒiŋuc jaŋemâmâc
jopambiŋ: Ewi, Rekem, Zuru, Huru â Reba. Erâ Beoro ŋokâ‐ticne Bileam
e wâc qâhâmombiŋ. 9 Israe ŋic jaŋe Midiaŋ ŋokac â naru motecfâc‐jeŋic
kâpâcwâru bacjopambiŋ, ehuc lama bulimakaofâc‐jeŋic â mafa wiac‐jeŋic
sasawa mateŋ‐jeŋic eocte rofârembiŋ. 10 Ehuc fic hae ŋerawec â teuŋ âterâ
ŋeŋe juju embiŋ i rikepie ʒafârewec. 11Eme mafa mateŋ mecne, ŋicmecne
â lama bulimakao i mâmâc rocjopambiŋ. 12 Rocjoparâ Mose â taha bapa
Eleaʒa erâ Israe kikefuŋ Moabi wâneŋko Jordaŋ opâ heririŋnao Jeriko hae
ŋewec ira ŋec juc embiŋ jaŋerao bacjopa rambiŋ.

13 Eme Mose â taha bapa Eleaʒa erâ kikefuŋte micnefâc sasawa jaŋe
teuŋ râpenao bâfuac‐jopaniŋte hurâ rambiŋ. 14 Mose e ine momori ŋic
micnefâc‐jeŋic, tauseŋ guru â 100 guru jaŋere micnefâc hâcne ʒikaonec
risiembiŋ jaŋere boc aaricke sâqorewec. 15 Ehame ʒiŋuc jazawec: “Ŋoŋe
ŋokac sasawa akic‐ jopambiŋ me? 16 Manaŋgopieŋ, ŋokac jaŋe hâcne
Bileamte dâŋ reŋkehuc Israe ŋic eatuc‐jopapie Peoro nemurao qohotahuc
Wofuŋ râpeckembiŋte kikefuŋ ŋondeŋko huc mimicne fuawec. 17 Irec ŋoŋe
motecfâc‐jeŋic â ŋokac ŋichec jukicne sasawa jaŋe qâhâmoc‐jopanʒepieŋ.

18 Ŋokac naru mesawane jaŋe ine akic‐ jopapie ŋaŋacne biŋe junʒepieŋ.
19 Ŋoŋe teuŋ râpenao juhapie ʒoaŋ gie bapa 7 tarazejec. Ehame ŋic
qâhâmoc‐jopambiŋ ŋoŋe mecne, me ʒikao hâmokicne ba bâuac ejarembiŋ
ŋoŋe mâmâc ʒoaŋ gie bapa 3 â 7 ira ŋaŋacne â kâpâcwâru ŋicfâc‐ŋeŋic
jaŋere sahac ʒure ɋaɋackenʒepieŋ. 20 Ehuc ŋaqi wiac‐ŋeŋic sasawa â wiac
qowi sahaczi me noniŋ kanʒaŋnezi bakicne sasawa erâ wiac jâczi bakicne
sasawa i ʒurepie ɋaɋacke‐fârezejec.”

21 Eme taha bapa Eleaʒa e momori ŋic ʒikaonec risiembiŋ jaŋe ʒiŋuc
jazawec: “Wofuŋzi Mose sâcmutâc dâŋte dâŋsanaŋ âzâcne mutâc ewec i
kecʒiŋuc: 22 Ŋoŋe gol, siliwa, aeŋ bâbâroŋ, aeŋ, wapa, led, 23 erâ wiac
sanaŋne sasawa ʒocko rikepie mi ʒâtâcneekac i hâcne ʒocko râepie ʒame
ɋaɋackezejec. Ehame sâqocne tâtâmire opâzi wâc ʒurenʒepieŋ; erâ wiac
gâcne sasawa ʒocko ririkenere sâc mi eekac i opâzi ʒure‐ fârenʒepieŋ.
24 Ʒoaŋ gie bapa 7 ira hâcne ŋaqi wiac‐ŋeŋic ʒurerâ ɋaɋackenʒepieŋ; iŋuc
efârerâ teuŋko wefunʒepieŋ.”

Mafa mateŋ wiac kâdoc qambiŋ
25 Wofuŋzi Mose kecʒiŋuc âzâcnewec: 26 “Go â taha bapa Eleaʒa erâ

garikiŋne garikiŋne irec micnefâc ŋoŋe mafa mateŋ wiac ŋic me qowi i
wosec‐jopafârenʒepieŋ. 27 Ehuc kâdoc qapie guru jajahec eme guru moc i
momori ŋic ʒikao rambiŋ jaŋere biŋe eha gurumoc ine kikefuŋ jaŋere biŋe
ezejec. 28Ehamemomori ŋicwiac jarekicne irecnecWofuŋte biŋe kecʒiŋuc
râenʒepieŋ: Ŋic me bulimakao me doŋgi me noniŋ â lama 500 gurune
gurune juraŋgopieŋ irecnec moc moc rocjopanʒepieŋ. 29 Rocjoparâ taha
bapa Eleaʒa râcnepie eki Wofuŋte biŋe qazejec. 30 Erâ Israe kikefuŋ mafa
mateŋ jarekicne irecnec ine wiac kecʒiŋuc ronʒepieŋ: Ŋic me bulimakao
me doŋgi me noniŋ â lama 50 gurune gurune juraŋgopieŋ irecnec moc
moc rocjopanʒepieŋ. Rocjoparâ Lewiŋic Wofuŋte tiri boze hone soŋaŋ
eeŋgopieŋ jaŋe jarenʒepieŋ.” 31 Eme Mose â Eleaʒa jahe Wofuŋzi Mose
âzâcnemutâc ewec irec sâc efârepic.

32 Eme momori ŋic jaŋe mafa mateŋ wiac rombiŋ irec nâfocne kecʒiŋuc
bafisimbiŋ: Lama 675 tauseŋ, 33 bulimakao 72 tauseŋ, 34 doŋgi 61 tauseŋ,
35 â naru ŋokac mesawane ine 32 tauseŋ. 36 Eme kâdoc qapie tucne
kecʒiŋuc i momori ŋic ʒikao rambiŋ jaŋere biŋe ewec: Lama 337 tauseŋ
500. 37 Irecnec ine Wofuŋte biŋe 675 bâwosâec‐jopambiŋ. 38 Bulimakao 36
tauseŋ. Eme irecnec Wofuŋte biŋe qambiŋ ine 72. 39 Doŋgi 30 tauseŋ 500
jarekicne, eme irecnec 61 Wofuŋte biŋe râec‐jopambiŋ. 40Naru ŋokacme-
sawane 16 tauseŋ, eme jaŋeraonec Wofuŋte biŋe 32 bâwosâec‐jopambiŋ.
41 Ehame Mose e Wofuŋzi âzâcne mutâc ewec irec sâc ehuc wiac Wofuŋte
biŋe qakicne sasawa i taha bapa Eleaʒa râcne‐fârewec.

42 Mafa mateŋ wiac bafisimbiŋ i Mosezi bâfâuckeme momori ŋic jaŋere
guru moc ewec â Israe ŋic ŋokac sâko jaŋere moc ewec. 43 Kikefuŋ jaŋere
biŋezi ine kecʒiŋuc fuawec: Lama 337 tauseŋ 500. 44 bulimakao 36 tauseŋ,
45 doŋgi 30 tauseŋ 500, 46 â naru ŋokac ine 16 tauseŋ. 47 Eme Mose e Israe
ŋic jaŋere biŋe kâdoc qakicne irec ŋicme qowi 50 gurune gurune jurambiŋ
irecnecmocmoc rocjoparâ LewiŋicWofuŋte tiri boze hone soŋaŋ ejumbieŋ
jaŋe jarewec. Wofuŋzimutâcnecnewec irec sâc ewec hâcne.

48 Eme momori ŋic tauseŋne tauseŋne jaŋere micnefâc, tauseŋ gurune
gurune â 100 gurune gurune jaŋere micnefâc hâcne, jaŋe Moserao fuarâ

49 ʒiŋuc âzâcnembiŋ: “Kiŋaŋŋicfâcge nâŋemomori ŋicwahakicnefâc‐nâŋec
wosec‐ jopapene furu jaha jufâreŋgopieŋ. 50 Nâŋe Wofuŋte biŋe tahare
wiac i kecʒiŋuc bâfuarâ Wofuŋte maio kiwiric‐ nâŋec ronaŋte bafisim-
beneŋ: Wiac gâcne golzi bakicne, erâ maŋguc â qoqonaŋ wiac, meo fefe
maqâreŋhec, hazec sarasa â kubu wiac.” 51 Eme Mose â taha bapa Eleaʒa
jahe jaŋere meonec eri wiac golzi bakicne i ropic. 52 Tauseŋ gurune
gurune â 100 gurune gurune micnefâc‐jeŋic jaŋe Wofuŋ taha bacneniŋte
gol bafisimbiŋ irec ŋemâc i 16 tauseŋ 750 ewec. 53 (Momori ŋic omane
jaŋe ine mafa mateŋ wiac jaŋe jaŋacne biŋe sawa rombiŋ.) 54 Eme Mose
â taha bapa Eleaʒa jahe tauseŋ gurune gurune â 100 gurune gurune
micnefâc‐jeŋic jaŋere meonec gol i rorâ tutumaŋ qoruc bozeo bafepic. I
Wofuŋzi Israe ŋic jaŋeremanasuhuc juocte iŋuc epic.

32
Rubeŋ, Gade âManase jaŋere ɋâricfâc jaŋe Jordaŋ opâ ocniŋucnao ŋec juc

embiŋ
(Sâc 3:12–22)

1 Rubeŋ â Gade jahere ɋâricfâc jaŋere bulimakao guru sâko jumbiŋ.
Ehame jaŋe Jazere â Gileade mâreŋ honepie bulimakao jaŋe jujunere
sâc ewec. 2 Jaŋe iŋuc honerâ Mose â taha bapa Eleaʒa erâ kikefuŋ
jaŋerao fisirâ ʒiŋuc jazambiŋ: 3 “Ataroti, Diboŋ, Jazere, Nimira, Hesi-
boŋ, Eleale, Sebem, Nebo â Beoŋ mâreŋ 4 i bulimakao jaŋe jujunere
sâc jâmbâŋ; mâreŋ i hâcne Wofuŋzi Israe ŋic nâŋâcne maio ima bawec.
Kiŋaŋŋicfâc‐ŋeŋic nâŋe ine bulimakaofâc‐nâŋec bocjaha.” 5 Jaŋe iŋuc
murâ ʒuhuckerâ ʒiŋuc mumbiŋ: “Ŋoŋe nâŋere manapie sâckekacko ine
mâreŋ muŋgopeneŋ i kiŋaŋŋicfâc‐ŋeŋic nâŋe nârepie ro rauc erâ Jordaŋ
ocniŋucnaomi ranʒepeneŋ.”

6 Iŋuc mupie Mosezi ʒiŋuc jazawec: “Hâc, ŋoŋe qomâfâc‐ŋeŋic ʒikao
buc rahapie ʒira ŋezo muŋgopieŋ me? 7 Ŋoŋe wemocte Wofuŋzi Israe
ŋic mâreŋ jarezo mukac i ocniŋucnao raʒirâ mi roniŋte mu bawahac
ejareŋgopieŋ? 8 Mamacfâc‐ŋeŋic jaŋe mâreŋ hone tâcneniŋte Kadesi‐
Baranea haeonec sorec‐jopape mâsi ijaha embiŋ. 9 Jaŋe Esikola wâneŋko
ferâ mâreŋ honehuc, ine Wofuŋzi mâreŋ jareocte muwec ira Israe ŋic
jaŋe mi raniŋte mu bawahac ejarembiŋ. 10 Irec Wofuŋ e ʒoaŋ ira aaricke
sâqoreme dâŋ kecʒiŋuc mupaŋkewec: 11 ‘Aigita mâreŋkonec wahambiŋ,
jara‐jeŋic 20‐o domarâ fekac, ŋic i jaŋeraonec moczi moc Abraham, Isaka
â Jakobo mâreŋ jarepemurâ mupaŋkepo ira moc mi raʒi‐ jâmbâŋkezejec;
jaŋe norao mi qohota sanaŋkembiŋ irec. 12 Mâc Keniʒi ŋic Jefune ere
ŋokâ Kalebe â Nuŋte ŋokâ Josua jahe sawa norao qohota sanaŋkepicte
raʒinicmu.’ 13 Eme Wofuŋ e Israe ŋic jaŋere aaricke sâqoreha ejareme
mâreŋ burocnao juhapie jara 40 tarame Wofuŋte maio hehesic bâfuambiŋ
ŋic i jaŋe hâmo sipiric efârembiŋ. 14 Erâ manaŋgopieŋ, ŋoŋe ŋicguru sâqoc
qaqocnezi mamacfâc‐ŋeŋic jaŋere âkehoc Wofuŋ maŋbâiŋ ecnepie Israe
ŋic jaŋere mocwâc aaricke sâqore‐jâmbâŋkeocte faharembiŋ. 15 Ŋoŋe e
râpeckehuc mi bâjâpeniŋmuo ine Israe ŋic jaŋe ejareme mâreŋ burocnao
jaha ʒuhuckerâ juku hâmo sipiric efâreniŋmu hâcne.”

16 Iŋuc jazame jaŋemaŋfuŋnao rarâ ʒiŋuc âzâcnembiŋ: “Naŋemâreŋ ʒira
lama bulimakaofâc‐nâŋec jaŋere sapa bahuc ŋokac naru motecfâc‐nâŋec

jaŋere fic hae sawa banaŋmu. 17 Ŋic nâŋe nâŋâc ine sându maro rorâ
Israe ŋic bânie‐jarehuc, mâreŋ ro rauc eniŋmu ira râec‐jopahapene ŋokac
naru motecfâc‐nâŋec jaŋe mâreŋ rune jaŋere erâ hae basanaŋkekicnao
ŋenʒepieŋ. 18 Nâŋe hae mâreŋ‐ nâŋecko mi risiehapene Israe ŋic jaŋe
ru sâc merâfâc mâreŋ‐ jeŋic rauckenʒepieŋ. 19 Nâŋere merâfâc mâreŋ
i Jordaŋ opâ ʒiŋucnao ʒoaŋ wewefunaopec fokacte mâreŋ Jordaŋ oc-
niŋucnao me ʒuhuckerâ forakac i ro rauc mi enaŋmu.” 20 Jaŋe Mose
iŋuc âzâcnepie kecʒiŋuc jazawec: “Ŋoŋe iŋuc ejâmbâŋkehuc Wofuŋte maio
ʒikare ʒawieniŋmu 21 erâ ʒikare ʒawiekicne sasawa ŋoŋe Wofuŋte maio
Jordaŋ fotâcnerâ râsifâc‐ŋeŋic jopa jâpec ejarehuc 22 mâreŋ‐ jeŋic jowac
roniŋmuo ine risierâ Wofuŋte maio me Israe ŋic jaŋere maio kiŋ tâmiric
eniŋmu, ehuc Wofuŋte maio mâreŋ ʒi ro rauc epie ŋoŋere biŋe ezejec.
23 Iŋuc mi eniŋmuo ine Wofuŋ bunao bahuc sâqocne bâfuapie sâqocnere
okacne fua‐ ŋare‐jâmbâŋkeocmu. 24 Irec ʒi naru motecfâc‐ŋeŋic jaŋere
fic hae mecne â lamafâc‐ŋeŋic jaŋere sapa i mâmâc baniŋ, ehuc dâŋ
mupaŋkembiŋ irec fârine wâc bâfuaniŋ.” 25 Eme Rubeŋ â Gade jahere
ɋâricfâc jaŋeMose ʒiŋuc âzâcnembiŋ: “Kiŋaŋŋicfâcge nâŋe dâŋ nâzâmutâc
ekomec irec sâc enaŋmu hâcne. 26 Ŋokac naru motecfâc‐nâŋec mecne â
lama bulimakaofâc‐nâŋec jaŋe mâmâc Gileade mâreŋko hae ŋerakac ira
ŋec juc efârenʒepieŋ. 27 Kiŋaŋŋicfâcge nâŋe ine ʒeŋgoma sându maro rorâ
Wofuŋte maio opâ fotâcnerâ ʒikao ranaŋmu. Bomboŋ‐ nâŋec goki dâŋ
mutâcne‐nârekomec irec sâc enaŋmu hâcne.”

28 Iŋuc mupie Mosezi jaŋere erâ taha bapa Eleaʒa â Nuŋte ŋokâ Josua
erâ Israe ŋic gurune gurune garikiŋfâc‐jeŋic jaŋeremicnefâcmumutâc dâŋ
jaza mutâc ewec. 29 Ehuc kecʒiŋuc muwec: “Gade â Rubeŋ jahere ɋâricfâc
jaŋe ru sâc Wofuŋte maio ʒikare ʒawierâ ŋoŋehec Jordaŋ opâ fotâcnerâ
bânie‐ŋarehuc mâreŋ getâckepie ŋoŋere biŋe eha Gileade mâreŋ jarepie
ro rauc enʒepieŋ. 30 Me ŋoŋehec ʒikao rahuc opâ mi fotâcneniŋmuo ine
ŋondeŋ‐ŋeŋicko Kanaaŋ mâreŋ gâcne ro rauc enʒepieŋ.” 31 Iŋuc mume
Gade â Rubeŋ jahere ɋâricfâc jaŋe dâŋ ʒiŋuc bâtikiecnembiŋ: “Wofuŋzi
kiŋaŋŋicfâcgenâŋedâŋnâzamutâc ewec irec sâc enʒepeneŋ. 32Nâŋe sându
maro rorâ Wofuŋte maio opâ fotâcnerâ Kanaaŋ mâreŋko raʒinʒepeneŋ,
ehame merâfâcmâreŋ‐nâŋeczi ine Jordaŋ opâ ʒiŋucnao fozejec.”

33 Eme Mose e Amori ŋicwofuŋ Sihoŋ â Basaŋ ŋicwofuŋ Ogo jahere
uucmaŋ irecmaŋnao haemâreŋ forawec i Gade â Rubeŋ jahere ɋâricfâc erâ
Josefere ŋokâ Manase ere ɋâricfâc dâkâne jaŋe jare‐fârewec. 34Eme Gadere
ɋâricfâc jaŋe hae kecʒiŋuc barambiŋ: Diboŋ, Ataroti, Aroe, 35 Ataroti‐
Sofaŋ, Jazere, Jobeha, 36 Bete‐Nimira erâ Bete‐Haraŋ. Hae i hae sanaŋne â
lamafâc‐jeŋic jaŋere sapa hâcne. 37 Rubeŋte ɋâricfâc jaŋe ine hae kecʒiŋuc
barambiŋ: Hesiboŋ, Eleale, Kiriataim, 38 Nebo, Baali‐Meoŋ (hae i jaŋere
ʒâŋe moc mukicne) erâ Sibema. Hae barambiŋ jaŋere ʒâŋe iŋuc hâcne
mumbiŋ. 39 Manasere ŋokâ Makiri ere ɋâricfâc jaŋe Gileade mâreŋ ro
rauc ehuc Amori ŋic mâreŋ rune jopa jâpec ejarembiŋ. 40 Ehame Mose e
Gileade hae mâreŋ Manasere ŋokâ Makiri ere ɋâricfâc jareme jaŋe ira ŋec
juc embiŋ. 41 Eme Manasere ŋokâ moc ʒâŋene Jairi ere ɋâricfâc jaŋe ine
Amori ŋic jaŋere hae boze wiac gâcne ro rauc ehuc ʒâŋe‐jeŋic Jairi ere hae
boze iŋuc mumbiŋ. 42 Erâ Nobare garikiŋfâc jaŋe ine rarâ Kenati hae sâko
â hae piticfâc‐ticne ro rauc ehuc ʒâŋene Noba jaha mumbiŋ.



ƷARE BIRI 33:1 221 ƷARE BIRI 33:36

33
Israe ŋic jaŋe teuŋ‐jeŋic sâc ju fofo rambiŋ

1 Israe ŋic gurune gurune jaŋe Mose â Aroŋ jahe micne bajarehapire
Aigita mâreŋkonec waha rahuc teuŋ‐jeŋic sâc ju fofo rambiŋ irec ʒâŋe biri
ʒira fua rakac. 2 Mose e Wofuŋte micte teuŋ fisimbiŋ sâc irec ʒâŋe biri i
qâreŋke‐fârewec. Erâ hata fuŋkerâ rahuc teuŋ sâc fisi rambiŋ irec ʒâŋe biri
ʒine hâcne. 3 Israe ŋic jaŋe mosa namba wâŋ irec ʒoaŋ gie bapa 15 ira
Ramasesimâreŋbeherâ rambiŋ. Ine aakic hombaŋ tarameAigita ŋic jaŋere
ʒâŋe faio rambiŋ hâcne. 4 Aigita ŋic jaŋe mârâc motecfâc‐jeŋic Wofuŋzi
qâhâmoc‐jopawec jaŋe ducjopahuc domahapie iŋuc embiŋ. Wofuŋ e iŋuc
ejarehuc nemufâc‐jeŋic jaŋere fuŋne bataniŋkewec wâc.

5 Israe ŋic jaŋe Ramasesi beherâ raku Sukoti ira fisirâ teuŋ âterâ ŋec foc
embiŋ. 6 Sukoti beherâ raku ine Etam mâreŋ burocnere qaŋeŋnao fisirâ
teuŋ âterâ ŋec foc embiŋ. 7Etammâreŋ beherâ risie raku Baali‐Ʒefoŋ ʒoaŋ
wewefunaopec Pi‐Hahiroti hae ŋewec ira fisimbiŋ, ehuc Migidoli ficsanaŋ
maickerâ teuŋ âterâ ŋec foc embiŋ. 8 Pi‐Hahiroti beherâ Hâwec Bâbâroŋ
fotâcnerâ raku Etam mâreŋ burocnao rahuc juhapie ʒoaŋ jahec â moc
tarame Mara opâ ʒâkâŋko fisirâ teuŋ âterâ ŋec foc embiŋ. 9 Mara beherâ
raku Elim hae ira fisirâ teuŋ âterâ ŋec foc embiŋ. Elim ira ine opâ ʒâŋe
12 forawec erâ hâmu jâcne 70 doma rawec. 10 Elim beherâ raku Hâwec
Bâbâroŋqaŋeŋnao teuŋ âterâ ŋec foc embiŋ. 11HâwecBâbâroŋbeherâ raku
Siŋ mâreŋ burocnao fisirâ teuŋ âterâ ŋec foc embiŋ. 12 Siŋ mâreŋ burocne
beherâ Dofaka hae ira fisirâ teuŋ âterâ ŋec foc embiŋ. 13 Dofaka beherâ
raku Alusi hae ira fisirâ teuŋ âterâ ŋec foc embiŋ. 14 Alusi beherâ raku
Refidim hae ira fisirâ opâ basambiŋ. 15 Refidim beherâ raku Sinai mâreŋ
burocnao fisirâ teuŋ âterâ ŋec foc embiŋ. 16 Sinai mâreŋ burocne beherâ
raku Kibero‐Hatawa hae ira fisirâ teuŋ âterâ ŋec foc embiŋ. 17 Kibero‐
Hatawa beherâ raku Hazeroti hae ira fisirâ teuŋ âterâ ŋec foc embiŋ.
18 Hazeroti beherâ raku Ritama hae ira fisirâ teuŋ âterâ ŋec foc embiŋ.
19Ritama beherâ raku Rimoŋ‐Pereze hae ira fisirâ teuŋ âterâ ŋec foc embiŋ.
20Rimoŋ‐Pereze beherâ raku Libina hae ira fisirâ teuŋ âterâ ŋec foc embiŋ.
21 Libina beherâ raku Risa hae ira fisirâ teuŋ âterâ ŋec foc embiŋ. 22 Risa
beherâ raku Kahelata hae ira fisirâ teuŋ âterâ ŋec foc embiŋ. 23 Kahelata
beherâ raku Sefeli tiki fuŋnao teuŋ âterâ ŋec foc embiŋ. 24Sefeli tiki beherâ
raku Harada hae ira fisirâ teuŋ âterâ ŋec foc embiŋ. 25Harada beherâ raku
Make‐Heloti hae ira fisirâ teuŋ âterâ ŋec foc embiŋ. 26Make‐Heloti beherâ
raku Tahati hae ira fisirâ teuŋ âterâ ŋec foc embiŋ. 27 Tahati beherâ raku
Tera hae ira fisirâ teuŋ âterâ ŋec foc embiŋ. 28 Tera beherâ raku Mitika
hae ira fisirâ teuŋ âterâ ŋec foc embiŋ. 29 Mitika beherâ raku Hasimona
hae ira fisirâ teuŋ âterâ ŋec foc embiŋ. 30Hasimona beherâ raku Moseroti
hae ira fisirâ teuŋ âterâ ŋec foc embiŋ. 31Moseroti beherâ raku Bene‐Jakaŋ
opâ nombâŋ ira fisirâ teuŋ âterâ ŋec foc embiŋ. 32Bene‐Jakaŋ beherâ raku
Horo‐Hagiga hae ira fisirâ teuŋ âterâ ŋec foc embiŋ. 33Horo‐Hagiga beherâ
raku Jotibata hae ira fisirâ teuŋ âterâ ŋec foc embiŋ. 34 Jotibata beherâ raku
Abirona hae ira fisirâ teuŋ âterâ ŋec foc embiŋ. 35 Abirona beherâ raku
Ezioŋ‐Gebe hae ira fisirâ teuŋ âterâ ŋec foc embiŋ. 36 Ezioŋ‐Gebe beherâ
raku Ziŋ mâreŋ burocnao, Kadesi mâreŋko hâcne fisirâ teuŋ âterâ ŋec foc

embiŋ. 37 Kadesi beherâ raku Hora tikio, Edom mâreŋ qaŋeŋnao ira fisirâ
teuŋ âterâ ŋec foc embiŋ.

38Eme taha bapa Aroŋ e Wofuŋtemicte Hora tikio ferâ ira hâmowec. Ine
Israe ŋic jaŋeAigitamâreŋkonecwaharâ juwefukuhapie jara namba 40 irec
mosa 5 â irec ʒoaŋ gie bapa wâŋ eha hâmowec. 39 Aroŋ e jara 123 bazurâ
Hora tikio hâmowec hâcne.

40Kanaaŋ ŋicwofuŋ Arada e Negebe wâneŋ Kanaaŋ mâreŋko juhuc, Israe
ŋic jaŋe wareŋgopieŋ biŋe iŋucmanawec.

41 Eme Israe ŋic jaŋe Hora tiki beherâ raku Zalimona hae ira fisirâ teuŋ
âterâ ŋec foc embiŋ. 42 Zalimona beherâ raku Punoŋ hae ira fisirâ teuŋ
âterâ ŋec foc embiŋ. 43 Punoŋ beherâ raku Oboti hae ira fisirâ teuŋ âterâ
ŋec foc embiŋ. 44 Oboti beherâ raku Moabi mâreŋ mao Ije‐Abarim hae
ira fisirâ teuŋ âterâ ŋec foc embiŋ. 45 Ijim beherâ raku Diboŋ‐Gade hae
ira fisirâ teuŋ âterâ ŋec foc embiŋ. 46 Diboŋ‐Gade beherâ raku Alimoŋ‐
Dibilataim hae ira fisirâ teuŋ âterâ ŋec foc embiŋ. 47 Alimoŋ‐Dibilataim
beherâ raku Nebo tiki ʒoan wewefu‐ticnaopec Abarim tiki mâreŋ ira fisirâ
teuŋ âterâ ŋec foc embiŋ. 48Abarim tiki beherâ raku Moabi wâneŋ Jordaŋ
opâ heririŋ Jeriko hae ŋekac ira fisirâ teuŋ âterâ ŋec foc embiŋ. 49 Jaŋe
Jordaŋ opâ heririŋnao Bete‐Jesimo hae ira fuŋkerâ raku Abe‐Sitim haeo
tarakac Moabi wâneŋ ira teuŋ âterâ ŋec foc embiŋ.

Kanaaŋ mâreŋ ro rauc eniŋteWofuŋzimutâcne‐jarewec
50 Eme Wofuŋ e Moabi wâneŋ Jordaŋ opâ heririŋ Jeriko hae ŋekac ira

Mose ʒiŋuc âzâcnewec: 51 “Go Israe ŋic ŋokac ʒiŋuc jazac: Ŋoŋe Jordaŋ
opâ fotâcnerâ Kanaaŋ mâreŋko raʒinʒepieŋ. 52 Ehuc mâreŋ rune jopa
jâpec ejarehuc nemuɋâŋ‐jeŋic qânâ me aeŋ rike dockekicnezi bakicne i
henʒaŋ qanʒaŋ‐joparâ furu mâreŋ‐jeŋic ima banʒepieŋ. 53 Erâ no mâreŋ
i rauckeniŋte tahac‐ŋopapo, irec ro rauc erâ ira ŋec juc enʒepieŋ. 54Ŋoŋe
ɋâsâi qahuc garikiŋ‐ŋeŋic sâc ro rauc enʒepieŋ. Garikiŋ guru kâcɋene
jaŋemâreŋ kâcɋene jarenʒepieŋ â garikiŋ guru piticne jaŋemâreŋ piticne
jarenʒepieŋ. Ɋâsâi qapie âke fuaocmu sâc rauckenʒepieŋ;mamacfâc‐jeŋic
jaŋere ʒâŋe biri forakac irec sâc ro rauc enʒepieŋ hâcne. 55Memâreŋ rune
jopa jâpec mi ejareniŋmuo ine jaŋe ʒuhuckerâ juhuc, ʒâŋe‐ŋeŋicko siŋuŋzi
heâriŋ‐ ŋopaekac â ʒârâzi sahac‐ ŋeŋic bâpârâckeekac irec sâc eŋarehuc
mâreŋ ŋec juc eniŋmu ira fific bacŋopaniŋmu. 56 Ehame no wiac ejarezo
manasupo i ŋoŋe hâcne eŋarepemu.”

34
Kanaaŋ mâreŋ kâdoc qaqa â ma bapa irec dâŋ

1 Wofuŋzi Mose dâŋ kecʒiŋuc âzâcnewec: 2 “Go Israe ŋic ŋokac ʒiŋuc
muhuc jaza mutâc ezemec: Ŋoŋe dameŋ mi ʒoraha Kanaaŋ mâreŋko
raʒiniŋmu. Mâreŋ izi hâcne merâfâc mâreŋ‐ ŋeŋic erâ fosanaŋkeocte
mukicne. Mâreŋte ma ine kecʒiŋuc forazejec: 3 Mâreŋ dâkâne juwicpec
irec ma i Ziŋ mâreŋ burocnao ira fuŋkerâ Edom mâreŋ qacnerâ razejec,
â juwicpec ma izi ine Hâwec Hâmocnere ʒoaŋ wewefunaopec fuŋkerâ
hurazejec. 4 Huraku Akerabim heâŋ juwicpec ira ŋehasickerâ Ziŋ mâreŋ
fotâcnerâ raku Kadesi‐ Baranea hae juwicnao fisizejec. 5 Irecnec ine
ŋehasickerâ Aigita opâopec raku hâwecko tarazejec.

6 “Ʒoaŋ huhunaopec ine Mâreŋ Ŋoŋondeŋ Hâwec izi mâreŋ‐ŋeŋicte ma
ezejec.

7 “Faic mâreŋkopecmâreŋ‐ŋeŋictema ine kecʒiŋuc fuarâ fozejec: Mâreŋ
Ŋoŋondeŋ Hâwec irecnec fuŋkerâ ma qahapie raku Hora tikio fisizejec.
8 Hora tikionec ine ʒuhuckerâ qarapie Hamati hae upe rozejec. 9 Ma
tofane ine irecnec fuŋkerâ qapie Ʒiforoŋ haeo fisirâ raku Haza‐Enaŋ hae
ira tarazejec. Faic mâreŋkopecmâreŋ‐ŋeŋictema iŋuc hâcne fuazejec.

10 “Ʒoaŋ wewefunaopec mâreŋ‐ ŋeŋicte ma ine Haza‐ Enaŋ haeonec
fuŋkerâ qapie raku Sefam haeo fisizejec. 11 Erâ Sefamkonec huraku Aiŋ
opâ ʒâŋere ʒoaŋwewefunao Ribela hae ŋekac ira fisizejec. Erâ irecnec hurâ
raku Kinerete* riqicte ʒoaŋ wewefunao tiki ŋerakac ira fisizejec. 12 Irecnec
ine Jordaŋ opâ qacnerâ rahuku HâwecHâmocnao tarazejec. Mâreŋ‐ŋeŋicte
ma iŋuc hâcne forazejec.”

13 Eme Mosezi Israe ŋic ŋokac ʒiŋuc muhuc jaza mutâc ewec: “Mâreŋ
ʒi hâcne Wofuŋzi ŋic guru 9 erâ dâkâne moc jaŋe jare tahac eocte mu-
paŋke‐jarewec. Irec ŋoŋe ɋâsâi qapie merâfâc mâreŋ‐ŋeŋic âke fuaocmu
sâc ro rauc enʒepieŋ. 14 Rubeŋ â Gade guru garikiŋ‐ jeŋic sâc erâ wâc
mamacfâc‐jeŋic jaŋere ʒâŋe biri forakac irec sâc merâfâc mâreŋ‐jeŋic ro
rauc efârembiŋ. Erâ Manase guru dâkâne jaŋe wâc mâmâc. 15 Ŋic guru
jajahec erâ wâc guru dâkâne moc keci jaŋe hâcne Jordaŋ ʒiŋucnao Jeriko
hae ŋekac irec ʒoaŋ wewefunao ira hâcne merâfâc mâreŋ‐ jeŋic ro rauc
efârembiŋ.”

16 Eme WofuŋziMose kecʒiŋuc âzâcnewec: 17 “Mâreŋ bâtâc baŋarepie ro
rauc eniŋmu ŋic i jaŋere ʒâŋe ʒiŋuc hâcne: Taha bapa Eleaʒa â Nuŋte ŋokâ
Josua. 18 Erâ mâreŋ bâtâc bapie ro rauc eniŋte gurune gurune jaŋeraonec
micne moc moc bâwosâec‐jopanʒepieŋ. 19 Ʒâŋe‐jeŋic ine kecʒiŋuc: Judare
guruonec Jefunere ŋokâ Kalebe. 20 Simeoŋte guruonec Amihudure ŋokâ
Semue. 21Benjamiŋte guruonec Kisoloŋte ŋokâ Elidada. 22Daŋte guruonec
Jogilire ŋokâ Buki. 23 Josefere ɋâricfâc Manase guruonec Efodire ŋokâ
Haniele. 24 Eferaimte guruonec Sifetaŋte ŋokâ Kemuele. 25 Sebuloŋte
guruonec Paranakare ŋokâ Elisafaŋ. 26 Isasare guruonec Azaŋte ŋokâ
Palatie. 27 Asere guruonec Selomire ŋokâ Ahihudu. 28 Naftali guruonec
Amihudure ŋokâ Pedahele. 29 Ŋic i jaŋe hâcne Kanaaŋ mâreŋko Israe ŋic
merâfâcmâreŋ‐jeŋic bâtâc bajareniŋteWofuŋzimutâcne‐jarewec.”

35
Lewiŋic jaŋere fic hae

1 Eme Wofuŋzi Moabi wâneŋko Jordaŋ opâ heririŋ Jeriko hae ŋekac ira
Mose kecʒiŋuc âzâcnewec: 2 “Go Israe ŋic mutâcne‐jaretec hae mâreŋ ro
rauc embiŋ irecnec fic hae wiac gâcne Lewiŋic jarepie jaŋe ira ŋec juc
enʒepieŋ. Erâ hae râreckehuc mâreŋ fokac i lama bulimakaofâc‐jeŋic
jaŋere sapa eocte jarenʒepieŋ wâc. 3 Eme ŋic jaŋe hae ira ŋeŋe juju ehuc
lama bulimakao â qowifâc‐jeŋic gâcne mâreŋ jareniŋmu ira râec‐jopapie
junʒepieŋ. 4 Haesac râpenao mâreŋ râreckehuc forakac izi wâŋ tauseŋ
kubi* ezejec. Eme mâreŋ irec tofanao Lewiŋic lama bulimakaofâc‐jeŋic
jaŋere sapa fuazejec. 5 Ehame hae râpenao ʒoaŋ wewefunaopec sâc
* 34:11: Genesarete riqicte mukicne. * 35:4: 1 kubi i sâcmeta moc 18 inses me 46 senti meta
irec sâc.

bapie 2 tauseŋ kubi ezejec, â juwic mâreŋkopec sâc bapie 2 tauseŋ kubi
ezejec, â ʒoaŋ huhunaopec sâc bapie 2 tauseŋ kubi ezejec, erâ faic
mâreŋkopec sâc bapie 2 tauseŋ kubi jaha ezejec; fic haezi ine ʒâʒâŋiŋko
ŋehame mâreŋ ira hâcne lama bulimakaofâc‐jeŋic jaŋere sapa fuazejec.
6Ŋeŋezic hae 6 ŋerakac i hâcne Lewiŋic jarenʒepieŋ, ehame ʒika qaqa ŋic
jaŋe hae ira rarâ soŋkeniŋte mana‐jarenʒepieŋ. Ehuc hae 42 ʒuhuckerâ
qikiŋne‐jarenʒepieŋ. 7 Hae mâreŋ jareniŋmu irec qâqâhâc ʒare 48 ezejec.
8 Israe ŋic jaŋe fic hae ro rauc embiŋ irecnec hae jareniŋmu ine guru
kâcɋenezi hae bocjaha qikiŋne‐jarenʒepieŋ â guru piticnezi hae afecne
qikiŋne‐jarenʒepieŋ. Ine hâcne, guru sâc fic hae wiac ro rauc embiŋ irec
sâcmanahuc Lewiŋic hae mâreŋ wiac qikiŋne‐jarenʒepieŋ.”

Ŋeŋezic haere dâŋ
(Sâc 19:1–13; Jos 20:1–9)

9 Eme Wofuŋzi Mose kecʒiŋuc âzâcnewec: 10 “Go Israe ŋic ʒiŋuc jazaze-
mec: Ŋoŋe Jordaŋ opâ fotâcnerâ Kanaaŋ mâreŋko raʒinʒepieŋ. 11 Raʒirâ
ŋeŋezic hae‐ŋeŋic bâwosâec‐jopapie ine ŋic moczi ŋic âgo‐ticne mi mana
tarahuc qâhâmoocmuo ira ra soŋkezejec. 12Okacne bazucnenʒipiŋtewiserâ
hae ira ra soŋkerâ mi hâhâmo ɋâricne juhame kikefuŋ jaŋe fuŋne‐ticne
bataniŋkenʒepieŋ. 13 Hae ine ŋeŋezic hae‐ŋeŋic 6 qikiŋne‐jarenʒepieŋ.
14 Ŋoŋe Jordaŋ opâ ʒiŋucpec hae 3 â Kanaaŋ mâreŋko hae 3 jaha ŋeŋezic
hae‐ jeŋic eocte qikiŋne‐jarenʒepieŋ. 15 Hae 6 i jaŋe hâcne Israe ŋic me
ŋic furune me ŋondeŋ‐jeŋicko ŋic jaba jueŋgopieŋ jaŋere ŋeŋezic hae erâ
ŋehapie ŋic moczi mi mana tarahuc ŋic âgo‐ticne moc qâhâmorâ ra ira
soŋkezejec.

16 “Me aeŋ ɋaruczi ŋic qâhâmoc‐jopaeŋgopieŋ ɋaruc iŋucnezi
ŋic âgo‐ticne qame hâmoocmuo ine ŋic e ʒika qaqa mucnerâ
qâhâmonʒepieŋ. 17 Me qânâzi ŋic hehâmoc‐jopaeŋgopieŋ qânâ iŋucnezi
heme hâmo‐jâmbâŋkeocmuo ine ŋic e ʒika qaqa mucnerâ qâhâmonʒepieŋ.
18 Me jâcɋaruczi ŋic qâhâmoc‐jopaeŋgopieŋ ɋaruc iŋucnezi qame
hâmo‐jâmbâŋkeocmuo ine e ʒika qaqa mucnerâ qâhâmonʒepieŋ. 19 Okac
babazu ŋic eki hâcne ʒika qaqa ŋic e bâfuarâ qâhâmozejec. 20 Me ŋic e
ŋic âgo‐ticne qaisockehuc mezi heocmu, me somâ barâ fohuc wiac moc
wickerâ hehâmoocmu, 21me râsi ecnehuc mezi heme hâmoocmuo ine ŋic e
ʒika qaqa mucnehuc qâhâmozo wâc. Okac babazu ŋic eki hâcne ʒika qaqa
ŋic e bâfuarâ qâhâmozejec.

22 “Me râsi ecnehuc mezi mi heocmu, me somâ mi bacnehuc wiac moc
kosawickeme ŋic âgo‐ticne heocmu 23meqânâzi ŋic hehâmoc‐jopaeŋgopieŋ
qânâ iŋucnezi ŋic âgo‐ticne mi honehuc, me qa jâpec ecneocte wâc mi
manasuhuc kosa wickeme ra hehâmoocmuo 24 ine kikefuŋ jaŋe ʒika qaqa
ŋic â okac babazu ŋic jahere dâŋ i mumutâc dâŋmukicne irec sâckomutara‐
jactenʒepieŋ. 25 Ehame kikefuŋ jaŋe ʒika qaqa ŋic ŋezickehuc okac babazu
ŋic ere meonec batararâ ŋeŋezic haeo wiserâ rawec ira râepie juhame taha
bapa sâko tiri wokemaŋ ruacnekicne ere hâmoc dameŋ maickezejec. 26Me
ʒika qaqaŋic e ŋeŋezichaeo soŋkewec i beherâ râpenaohurâ juhame 27okac
babazu ŋic eki ware ŋic e bâfuarâ qâhâmome kiŋ tâmiric ezejec. 28 Ʒika
qaqa ŋic e ŋeŋezic hae‐ticnao juhame taha bapa sâko ere hâmoc dameŋ
maickezejec. Taha bapa sâko hâmone ine ʒika qaqa ŋic e hae mâreŋ‐ticnao
risiezo murâ risiezejec.

Mumutaniŋ â furi roro irec sâcmutâc dâŋ
29 “Irec wiac ʒiŋuczi ŋoŋere mumutâc â dâŋsanaŋ erâ ŋic gaŋne gaŋne

fuarâ ŋec juc efeniŋmu sâc forahuc juzejec. 30 Ŋic izi me izi ŋic moc
qâhâmoocmuo ine ʒika qaqa ŋic e fuŋne‐ticne mutaniŋkepie okacne bazuc-
nehuc qâhâmozo wâc. Mâc ŋic mocjahazi sawa mutaniŋkeme ŋic e sâcne
mi qâhâmozo. 31 Erâ ʒika qaqa ŋiczi juku hâmome hâmoc‐ticnere furi wâc
mi ronʒepieŋ, e ine qâhâmo‐jâmbâŋkezo. 32 Me ŋoŋe ʒika qaqa ŋic eki
ŋeŋezic hae‐ticnao wiserâ ra juweczi taha bapa sâkozi mi hâmoha mâreŋ‐
ticnao risierâ juzo mume manacnehuc furi wâc mi ronʒepieŋ. 33 Ŋoŋe
soc hoŋkehuc mâreŋ‐ ŋeŋic mi hegâpârenʒepieŋ, soczi hâcne mâreŋ he
gâpâreekac; â soc hoŋkekicne izi mâreŋte kiwiric sâcne wâc mi roocmu,
ŋic soc hoŋkewec ere soczi ine sâcne rorone. 34 Ŋoŋe mecne â no mecne
mâreŋ ŋec juc eeŋgopeneŋ i mi hegâpârenʒepieŋ, Wofuŋ noni hâcne Israe
ŋic ŋoŋere ŋondeŋko ŋec juc eekopac.”

36
Naru jaŋemamac merâfâcmâreŋ rarauckere dâŋ

1 Manasere ŋosa Gileade, Makirire ŋokâ hâcne, ere ŋokâfâc jaŋere
garikiŋfâc gurune gurune, Josefere ɋâricfâc gaŋne gaŋne juwefumbiŋ irec
tofane moc hâcne, jaŋere micnefâc jaŋe Mose â Israe ŋic garikiŋfâc‐jeŋic
jaŋere micne bapa jaŋerao fuambiŋ. 2 Ehuc kecʒiŋuc mumbiŋ: “Wo-
fuŋzi bomboŋ‐ nâŋec goki ɋâsâi qahuc Israe ŋic merâfâc mâreŋ‐ nâŋec
nârecmurâ mutâcne‐garewec. Ehuc qomâ‐ nâŋec Zelofeha ere merâfâc
mâreŋ i otâfâc‐ticne jarecmurâ mutâcne‐garewec wâc. 3 Mâc jaŋe Israe
ŋicguru gâcne jaŋeraonec ŋic rocjopaniŋmuo ine merâfâc mâreŋ‐ jeŋic i
mamacfâc‐nâŋec jaŋere merâfâc mâreŋ fonârekac irecnec rorâ guru weni
jaŋehec juniŋmu jaŋere merâfâc mâreŋ ira ʒuhuckeniŋmu. Iŋuc ehuc
nâŋere merâfâc wiac gâcne nâwoc roniŋmu hâcne. 4 Iŋuc fuame Israe ŋic
nâŋâcne jara hombaŋ sâko maickeme merâfâc mâreŋ‐ jeŋic i guru weni
jaŋehec juniŋmu jaŋere merâfâc mâreŋko ʒuhuckeocmu hâcne, ehame
mamacfâc‐nâŋec jaŋeremerâfâcmâreŋ i pitiwaocmu.”

5 IŋucmupieMoseziWofuŋtemicte Israe ŋic ŋokac ʒiŋucmuhuc jazawec:
“Josefere ɋâricfâc jaŋere garikiŋ guru jaŋe dâŋ muŋgopieŋ i manape
sâckekac. 6 Wofuŋ e Zelofeha otâfâcne jaŋere dâŋ kecʒiŋuc mukac: ‘Jaŋe
ŋic i me i rocjopazo ejareme rocjopanʒepieŋ, erâ inemamac‐jeŋicte soctofa
jaŋere guruonec sawa rocjopanʒepieŋ. 7 Israe ŋic ŋoŋere merâfâc mâreŋ
i guru mockonec guru mocko mi fotâcnezejec, aricne, Israe ŋic ŋokac
sasawa ŋoŋe ru sâc mamacfâc‐ŋeŋic jaŋere merâfâc mâreŋ rosanaŋkerâ
bajunʒepieŋ. 8Â naru ŋokac Israe ŋic guru‐jeŋickomerâfâcmâreŋ‐jeŋichec
juŋgopieŋ jaŋe mamacfâc‐jeŋic jaŋere garikiŋfâc irecnec ŋic rocjopapie
Israe ŋic ŋokac ŋoŋe ru sâcmamacfâc‐ŋeŋic jaŋeremerâfâcmâreŋ ro rauc
erâ bajunʒepieŋ. 9 Iŋuc epie merâfâc mâreŋ‐ŋeŋic i guru mockonec guru
mocko mi fotâcnezejec. Israe ŋic gurune gurune ŋoŋe ru sâc ŋoŋe ŋaŋacne
merâfâcmâreŋ basanaŋkerâ bajunʒepieŋ.’ ”

10 Eme Zelofeha otâfâcne jaŋe Wofuŋzi Mose mutâcnecnewec irec sâc
efârembiŋ. 11 Zelofeha otâfâc‐ticne Mala, Tiriza, Hogela, Milika â Noa
jaŋe mamac‐ jeŋicte hahac ɋafâc jaŋere ŋokâfâc rocjopambiŋ. 12 Jaŋe

Josefere ŋokâ Manase ere garikiŋfâc jaŋeraonec ŋic rocjopambiŋ hâcne;
irec merâfâcmâreŋ‐jeŋic i mamac‐jeŋicte garikiŋ guruo jaha fowec.

13 Sâcmutâc â dâŋsanaŋ i hâcne Wofuŋzi Moabi wâneŋko Jordaŋ heririŋ
Jeriko hae ŋewec ira Mose âzâcneme Israe ŋicmutâcne‐jare‐fârewec.

SÂCMUTÂC HÂSINE
MITI RAŊɊAre papia qizec namba 5 irec ʒâŋe SÂCMUTÂC HÂSINE

mueŋgopeneŋ. Papia irec fuŋne kecʒiŋuc fokac: Mose e qanaŋ Israe ŋic
Sinai tikio jowac‐jopa rame ira fisipie Wofuŋzi mâsi hâhâwicne ejarehuc
sâcmutâc dâŋ fuŋne fuŋne mufua‐ jarewec. Eme Mosezi bânie‐jareme
Sinai tiki mâreŋkonec faharerâ rahuc juku Kanaaŋ mâreŋ mendâŋnao
fisimbiŋ, Jordaŋ opâ ocniŋucnao. I Israe ŋic Aigita mâreŋkonec wahambiŋ
i jaŋe hâmohapie ɋâricfâc‐jeŋic jaŋe iŋuc embiŋ. Eme jaŋe Anutuzi
mamacfâc‐jeŋic Sâcmutâc Sanaŋ Teŋ jarehuc jaŋehec ʒâʒâfic ewec irec dâŋ
boc mi manahuc juhapie Mosezi ira hâcne hetumaŋ‐joparâ mâzoc‐jopahuc
Wofuŋtaonec sâcmutâc dâŋ i mocwâc heɋâre‐jarewec, ehuc dâŋ i reŋkehuc
juniŋte jaza qâmoc ewec. Jordaŋ wâneŋko dâŋ jazawec sasawa i Sâcmutâc
Hâsine papia irec maŋnao qâreŋke‐fârekicne fokac hâcne.
Eme gaŋne gaŋne dâŋ forakac i kecʒiŋuc:
Sâc 1:1–5. Mumuʒâwe dâŋ. Qâreŋŋic e juwicnao wiac fua wefuwec irec
binaŋ bakicne ira iticnehuc dâŋ fuŋkekac.

Sâc 1:6—Sâc 3. Ira Israe ŋicguru jaŋe Horebe tiki mâreŋkonec faharerâ
hata juwarehapie Anutuzi weniŋuc erâ ŋezic‐jopahuc jowac‐ jopa
warewec irec binaŋ fokac.

Sâc 4:1–43. Ira Anuture sâmutâc dâŋmana rereŋ eniŋte jaza qâmoc ekac,
erâ nemu burec â qâpucwiac bajunʒipiŋte uŋ sawaŋ ejarewec irec dâŋ
qâreŋkekicne.

Sâc 4:44—Sâc 30. Ira sâcmutâc dâŋ fuŋne fuŋne harierâ mufua‐jarewec.
Â sâcmutâc dâŋ izi ʒâʒâfic raŋɋanere hobeteŋ erâ foocte manasuhuc
jazawec.

Sâc 31—34. Ira ine Mose hâmoc dameŋ‐ticne bembeŋkeha wiac fuawec
irec dâŋ fokac. Gaŋ 32 iraMosere gae sâko fokac, gaŋ 33 iraMosezi Israe
ŋic mimic jambuŋ‐jopawec irec dâŋ, â gaŋ 34 ira Mose hâmoc‐ticnere
binaŋ, iŋuc forakac hâcne.

Papiare dâŋ neŋgocne sâko ʒiŋuc fokac: Anutuzi ŋicfâc‐ticne
bâwosâec‐jopakicne jaŋe maŋjauŋ ejarehuc jambuŋ‐ jopawec â
ŋezic‐jopawec. Irec jaŋe i manasuhuc erao roweckehuc dâŋticne mana
rereŋ enʒepieŋ.
Â dâŋ fâri hândâŋne moc ine gaŋ 6:4–5 ira fokac, kecʒiŋuc: “O Israe

kikefuŋ, ŋoŋe mananiŋ: Wofuŋ e mocjahazi Anutu‐ nâŋec jukac. Irec
ŋoŋe maŋŋeŋic â qâqâtâc‐ŋeŋic â ʒoɋac‐ŋeŋic Wofuŋ Anutu‐ŋeŋic furu
jaha qikiŋnecnepie fozejec.” Dâŋ irec hâcne Jesuzi ʒiŋuc muwec: “Dâŋ izi
sâcmutâc dâŋ fârine â femicne.” (Mataio 22:37)

Mosezi Israe ŋicWofuŋtemumupaŋ dâŋ heɋâre‐jarekac
1Mose e Jordaŋ opâ ocniŋucmâreŋ burocnao, Araba wâneŋko hâcne, ira

Israe ŋic ʒeŋgoma dâŋ jazawec ʒine hâcne. Araba wâneŋ i Sufu mâreŋ
ŋifecnao erâ Paraŋ, Tofele, Labaŋ, Hazeroti â Diʒahaba ŋondeŋ‐ jeŋicko
fowec. 2 Horebe tikionec rahuc juku Seiri tiki mâreŋ fotâcnerâ Kadesi‐
Baranea haeo fisihapie ʒoaŋ gie bapa 11 tarawec. 3 Eme jara namba 40
irec mosa 11 ʒoaŋ gie bapa wâŋ ira, Wofuŋzi Israe ŋic jaŋere sâcmutâc dâŋ

Mose âzâcnewec i heɋâre‐jarehuc jaza mutâc ewec. 4 Ine Amori ŋicwofuŋ
Sihoŋ Hesiboŋ haeo juwec â Basaŋ ŋicwofuŋ Ogo Asitaroto â Ederei haeo
juwec jahe jofa jâpec ejactewec irec faicnao iŋuc ewec. 5 Mose e Jordaŋ
ocniŋucnao Moabi mâreŋko hâcne sâcmutâc dâŋ i mutâcne‐jarehuc ʒiŋuc
jazawec: 6 “Wofuŋ Anutu‐nâŋec e Horebe tikio kecʒiŋuc nâzâwec: ‘Ŋoŋe
tiki ʒira boc jupie dameŋ ʒorakac. 7 Irec fahare risie raniŋ, rahuc Amori
ŋic jaŋere tiki mâreŋko erâ wâc âgo diguracfâc‐jeŋic Araba wâneŋko me
tiki mâreŋko me Negebe wâneŋko me hâwec heririŋko juraŋgopieŋ ira
fisinʒepieŋ. Ine hâcne, Kanaaŋ â Lebanoŋ mâreŋ foraku Eufrata opâ sâkoo
tarakac ira fisi‐ fârenʒepieŋ. 8 Manaŋgopieŋ, no mâreŋ i hâcne ŋarezo
ekopac, irec ŋoŋe raʒirâ, mamac ŋosafâc‐ŋeŋic Abraham, Isaka â Jakobo
erâ ɋâricfâc‐jeŋicmâreŋ jarepemurâ mupaŋke‐jarepo i ro rauc enʒepieŋ.’

Ŋicmicne âkendâŋ‐jopakicne
(Wah 18:13–27)

9 “No dameŋ ira dâŋ kecʒiŋuc ŋazapo: ‘No bucnane jowa qataŋ sâcne
mi eŋarepemu. 10 Manaŋgopieŋ, Wofuŋ Anutu‐ ŋeŋiczi manaha sawe
mâririackerâ juwefukupie ʒare‐ŋeŋic sambâŋko bâpiŋ ŋeraŋgopieŋ jaŋere
sâc ekac. 11 Wofuŋ, mamacfâc‐ŋeŋic jaŋere Anutu hâcne, eki basawec‐
ŋopame dameŋ ʒiŋuczia juŋgopieŋ irec sâc fejâmbâŋkehuc sirickenʒepieŋ,
erâ dâŋ mupaŋke‐ŋarewec irec sâc jambuŋ‐ŋopazejec. 12 No ŋemâc‐ŋeŋic
â tagi‐ŋeŋic erâ fâfâuc‐ŋeŋic i wemocko bucnane sâcne de âsic epemu?
13 Irec ŋoŋe ŋic maŋɋârâŋ â mamanahec erâ fuŋne mamana saric
bâwosâec‐jopapie noni micnefâc‐ŋeŋic âkendâŋ‐jopapemu.’ 14 Iŋuc ŋazape
dâŋ ʒiŋuc bâtikie‐narembiŋ: ‘Wiac ebac enaŋte nâzâkomec i manapene
biaŋkekac.’ 15 Iŋuc mupie guru‐ ŋeŋic sâc irec micne maŋɋârâŋhec â
fuŋne mamana saric rocjoparâ guru‐ ŋeŋic sâc hone soŋaŋ eŋareniŋte
râec‐jopapo. Gâcne jaŋe tauseŋ gurune gurune, gâcne jaŋe 100 gurune
gurune, gâcne jaŋe 50 gurune gurune â gâcne jaŋe 10 gurune gurune
ŋoŋere micnefâc erâ juniŋte râec‐jopapo hâcne. 16 Ehuc dameŋ ijaha
mumutara ŋicfâc‐ŋeŋic ʒiŋuc jaza mutâc epo: ‘Ŋoŋe qomâfâc‐ŋeŋic jaŋere
dâŋ manahuc, ŋic moc qomâ‐ticnehec me ŋic jabanehec dâŋjekic foocmu
i sifu fâretiŋ jaha mutaranʒepieŋ. 17 Ŋoŋe dâŋ ŋifecpeaŋ sawa mi
mutaranʒepieŋ; ŋoŋe ŋic fekicne me waha qaqane jaŋere dâŋ sâkoa
mananʒepieŋ, ehuc ŋic jaŋere mi hâwic‐ŋopazejec, dâŋ mutaraniŋmu i
Anuture manasuhuc mutaranʒepieŋ. Me dâŋ moc manapie ŋemâckeme
norao bawarepie manazepac.’ 18 No dameŋ ira hâcne wiac sasawa ebac
eniŋtemutâcne‐ŋarepo.

Ŋicmâreŋ hone tâcneniŋte sorec‐jopambiŋ
(Ʒar 14:20–35)

19 “Eme nâŋâc Wofuŋzi mutâcne‐nârewec irec sâc ehuc Horebe tiki
beherâ mâreŋ burocne kâcɋene â hâhâwicne sâko i honehuc fotâcnerâ
Amori ŋic jaŋere tiki mâreŋkopec wareku Kadesi‐Baranea hae mâreŋko
fisimbeŋ. 20 Fisirâ kecʒiŋuc ŋazapo: ‘Nâŋâc Amori ŋic jaŋere mâreŋko
fisiŋgopeneŋ; Wofuŋ Anutu‐nâŋeczi mâreŋ i hâcne nâre tahac ezo mukac.
21 Manaŋgopieŋ, Wofuŋ Anutu‐ ŋeŋic e mâreŋ i ŋarezo ekac, irec ŋoŋe
Wofuŋ,mamacfâc‐ŋeŋic jaŋere Anutuzi dâŋ ŋazawec irec sâc ehuc ro rauc
enʒepieŋ; ehuc mi hâwic‐ŋopaha hâbi gogoroŋ wâc mi enʒepieŋ.’ 22 Iŋuc
ŋazape ŋoŋe ʒeŋgoma fua‐ narehuc ʒiŋuc nazambiŋ: ‘Nâŋâc ŋic sorec‐

jopapene bânie rarâ mâreŋ hone tâcnenʒepieŋ, ehuc hata wena raku hae
wenimoira fisinaŋmu i hone manac erâ binaŋ banârenʒepieŋ.’ 23 Iŋuc
mupie manape sâckeha guru‐ŋeŋic sâc irecnec ŋic 12 rowosâec‐jopapo.
24 Eme jaŋe faharerâ raku tiki mâreŋko Esikola wâneŋko fisirâ mâreŋ hone
tâcnembiŋ. 25 Erâ mâreŋ irec jâcfâri wiac gâcne rorâ bafisi‐nârembiŋ, ehuc
dâŋ binaŋ ʒiŋuc enârembiŋ: ‘Wofuŋ Anutu‐nâŋeczimâreŋ nâre tahac ekac
i mâreŋ biaŋne jâmbâŋ.’

26 “Ŋoŋe ine Wofuŋ Anutu‐ ŋeŋicte mumutâc dâŋ qatarahuc feniŋte
mi afeckembiŋ. 27 Ehuc qoruc boze‐ŋeŋicko ŋehuc mu kâroŋ erâ ʒiŋuc
mumbiŋ: ‘Wofuŋ e qaisoc‐ nâpohuc Amori ŋic jaŋere meo râec‐nâpome
nâpo sipiric eniŋte Aigita mâreŋkonec jowac‐nâpo wefuwec. 28 Ʒi ine ira
ferâ wemo wiac moc bâfuanaŋmu? Qomâfâc‐nâŋec jaŋe dâŋ ʒiŋuc mupie
maŋnâŋec gâckewec: “Ŋic faic juŋgopieŋ jaŋe nâŋâcne sâc sirickehuc ŋic
kâcɋene â ʒoricne juŋgopieŋ, â fic hae‐ jeŋic i basanaŋkehuc bafekupie
sambâŋ heuazo ekac. Erâ ŋic soka makakicne, Anakare ɋâricfâc hâcne
jaŋe wâc honec‐jopambeŋ.” ’ 29 Iŋuc mupie kecʒiŋuc ŋazapo: ‘Ŋoŋe bipic
tatara eŋarehami hâwic‐ŋopazejec. 30Wofuŋ Anutu‐ŋeŋiczi Aigitamâreŋko
ʒâŋe fai‐ŋeŋicko râsifâc‐ŋeŋic jopawec irec sâc jaha ehuc bafic‐ŋopaocmu.
31 Erâ mâreŋ burocnao ʒiŋuc honembiŋ wâc: Ŋic moczi ŋokâ‐ ticne âsi
qataŋ ecneekac irec sâc jahaWofuŋ Anutu‐ŋeŋiczi âsi qataŋ eŋarewarehuc
juha hae mâreŋ ʒira fisimbiŋ.’ 32 Ŋoŋe ine sifu Wofuŋ Anutu‐ŋeŋic mi
manasiŋkembiŋ. 33 Eki hâcne teuŋ âterâ ŋec foc eniŋte bânie‐ŋarehuc hae
mâreŋ bâfua‐ŋare jujec. Hata ŋaza ŋowatuc eocte ŋafeo ʒocbâruŋ maŋko â
ʒoaŋko karorac maŋko bânie‐ŋare jujec hâcne.

Israe ŋic Anuturaonec okacne fisi‐jarewec
34 “EhameWofuŋ e dâŋŋeŋicmanarâ aarickeme ʒiŋucmupaŋke‐ŋarewec:

35 ‘Ŋicguru repicne ʒi domaŋgopieŋ ŋoŋe mamacfâc‐ŋeŋic mâreŋ jarepe-
murâ mupaŋke‐jarepo i moc mi hone‐ jâmbâŋkeniŋmu. 36 Jefunere ŋokâ
Kalebe eki inemaŋticne hâcbuc jahaWofuŋ norao râeme foekac, erâmâreŋ
i wâc âtewec; irec e jahacne â ɋâricfâcne jaŋe sawa mana‐jarepe mâreŋ i
honenʒoŋgopieŋ.’ 37 Wofuŋ e ŋoŋere eebapa sâqocnere erâ no wâc aaric
mana‐narekac, ehuc ʒiŋucmukac: ‘Go wâc iŋuc jahamâreŋ irami raʒicmu.
38 Erâ wâc Josua, Nuŋte ŋokâ mefâroge juekac e hâcne mu âkeriŋ ecnetec
bânie‐jarehuc mâreŋ ira raʒirâ Israe ŋic ejareme mâreŋ i ro rauc enʒepieŋ.
39 Erâ ɋâricfâc‐ŋeŋic ʒikare nânâ eniŋte mumbiŋ, â naru motecfâc‐ŋeŋic
dameŋ ʒiŋuczia biaŋne â sâqocne irec fuŋnemocmimana taraŋgopieŋ jaŋe
ira raʒiniŋmu, jaŋe hâcnemâreŋ i jarepe ro rauc eniŋmu. 40Ŋoŋe inemâreŋ
burocnao risierâ raniŋte Hâwec Bâbâroŋkopec ranʒepieŋ.’

Israe ŋic Horima haeo jopakicne
(Ʒar 14:39–45)

41 “Iŋuc ŋazape dâŋ kecʒiŋuc bâtikie‐narembiŋ: ‘Nâŋe sâqocne bahuc
Wofuŋ bunao bambeŋ, irec Wofuŋ Anutu‐nâŋeczi dâŋ nâzâ mutâc ewec
irec sâc jaha ehuc ferâ ʒika qanʒepeneŋ.’ Ŋoŋe sasawa iŋuc muhuc
ʒikare wiac rofârerâ tiki mâreŋko feraniŋte manapie afeckewec. 42 Iŋuc
epie Wofuŋzi ʒiŋuc nazawec: ‘Go ʒiŋuc jazac: No ŋondeŋ‐ ŋeŋicko mi
juhape râsifâc‐ŋeŋic jaŋe ŋopanʒipiŋte ʒika qazo mi fenʒepieŋ.’ 43No dâŋ
iŋuc ŋazape ŋoŋe mi manambiŋ, ehuc Wofuŋte mumutâc dâŋ qatararâ
sahac fefe ehuc sifu tiki mâreŋko fembiŋ. 44 Iŋuc epie Amori ŋic tiki

mâreŋ ira jumbiŋ jaŋe waharâ, bituc bâiŋnepene jâpec‐nâpoekac irec sâc
Seiri tiki mâreŋkonec fuŋkerâ jâpec‐ŋopa raku Horima haeo ŋopambiŋ.
45 Iŋuc eŋarepie ŋoŋe risierâWofuŋ kio wâwâsic ecnepiemimana‐ŋarewec.
46Wiac iŋuc fua‐ŋareme Kadesi haeo dameŋ ʒora jumbiŋ hâcne.

2
Mâreŋ burocnao juhapie jara 40 tarawec

1 “Eme nâŋâc risierâ, Wofuŋzi nazawec irec sâc ehuc mâreŋ burocnao
ranaŋte Hâwec Bâbâroŋkopec rambeŋ, ehuc dameŋ ʒora Seiri tiki mâreŋ
râreckehuc jumbeŋ. 2EhameWofuŋzi kecʒiŋuc nazawec: 3 ‘Ŋoŋe tikimâreŋ
ʒira dameŋ ʒora râreckehuc jumbiŋ, irec ʒi faic mâreŋkopec raniŋ. 4 Erâ
ŋic ŋokac ʒiŋuc jazac: Ŋoŋe qomâfâc‐ŋeŋic, Esaure ɋâricfâc jaŋere mâreŋ
fotâcnezo eŋgopieŋ; jaŋe Seiri mâreŋko juŋgopieŋ hâcne, ehuc ŋoŋere
hâwic‐jopakac. Irec ŋoŋe rucjari‐ŋeŋic bahuc 5 jaŋehec qaqac mi enʒepieŋ.
No Esau Seiri tiki mâreŋ râcnepe ro rauc ewecte jaŋere mâreŋ dâkâne
piicne jâmbâŋ, kike tapezi ââtenere sâc i moc mi ŋare‐jâmbâŋkepemu.
6 Ŋoŋe jaŋeraonec nânâ opâ moneŋzi furine barâ nânʒepieŋ. 7 No Wofuŋ
Anutu‐ŋeŋiczi wiac ebac ehuc jumbiŋ sasawa i jambuŋke‐ŋarepo, ehuc
mâreŋ burocne ʒi fotâcnehuc juhapie hone manac eŋareekopac wâc; no
Wofuŋ Anutu‐ŋeŋiczi jara 40 sâko ŋoŋehec juhape wiac moc mi basambiŋ.’
8 Wofuŋzi iŋuc nâzâme hata ʒuhuckerâ rambeŋ, ehuc qomâfâc‐nâŋec,
Esaure ɋâricfâc Seiri tiki mâreŋko juŋgopieŋ jaŋe behec‐ joparâ Araba
wâneŋko hata sâko fokac i mecne erâ Elata â Ezioŋ‐Gebe hata i mâmâc
jâururâ rambeŋ.
“Rahuc hata bâŋorierâ Moabi mâreŋ burocnaopec rambeŋ. 9 Ehame

Wofuŋzi kecʒiŋuc nazawec: ‘Ŋoŋe Moabi ŋic maŋbâiŋ ejarehuc ʒika mi
qanʒepieŋ; no Ari hae Lotire ɋâricfâc jaŋe jarepe ro rauc embiŋ, irecMoabi
ŋic jaŋere mâreŋ dâkâne ŋarepe moc mi rauckeniŋmu.’ 10 (Emimŋic jaŋe
mârâc jaha ira jumbiŋ, jaŋe ŋic kâcɋene â guru sâko; jaŋe Anaka ŋic jaŋere
sâc ŋic ʒoricne jaha. 11Anaka ŋic jaŋere ʒâŋe Refaim ŋicmumbiŋ iŋuc jaha
wâc jaŋere ʒâŋe mumbiŋ, mâc Moabi ŋic jaŋe ine Emimŋic mujarembiŋ.
12 Horiŋic jaŋe mârâc jaha Seiri tiki mâreŋko jumbiŋ wâc, ehame Esaure
ɋâricfâc jaŋe ine mâreŋ‐jeŋic jowac rorâ ŋic jopa jâpec ejarehuc sipiric‐
jopambiŋ. Ehuc rune jaŋere jujutacko ŋec juc embiŋ; ine Wofuŋzi Israe ŋic
mâreŋ jareme ro rauc ehuc rune jopa bâtâtiec ejarembiŋ irec sâc embiŋ
hâcne.) 13 ‘Irec ŋoŋe ʒi faharerâ raku Ʒerede opâ fotâcneniŋ.’ Wofuŋzi
iŋuc nâzâme nâŋâc raku Ʒerede opâ fotâcnembeŋ. 14 Eme Kadesi‐Baranea
hae beherâ rahuc juku Ʒerede opâ fotâcnehapene jara 38 ewec. Erâ rahuc
juhapene Wofuŋzimomori ŋicmupaŋke‐jarewec irec sâc fua‐jareme hâmo
sipiric efârembiŋ. 15Wofuŋ e râsi ejarehuc teuŋkonec bâsirowec‐jopakume
omae‐fârembiŋ hâcne.

16 “Eme momori ŋic jaŋe ŋic ŋokac guru‐jeŋicko omae‐fârepie 17Wofuŋzi
kecʒiŋuc nazawec: 18 ‘Ŋoŋe miŋecgac jaha Moabi mâreŋte ma Ari haeo
fokac i jâurunʒepieŋ. 19 Jâururâ raku Amoŋŋic jaŋere mâreŋ bâqiŋkerâ
maŋbâiŋ ejarehuc ʒika mi qanʒepieŋ; no mâreŋ‐jeŋic Lotire ɋâricfâc jaŋe
jarepe ro rauc embiŋte Amoŋŋic jaŋeremâreŋ dâkâne ŋarepe ro rauc moc
mi eniŋmu.’ 20 (Mâreŋ irec ʒâŋe i Refaim mâreŋ mueŋgopieŋ wâc, mârâc
jaha Refaim ŋic jaŋe ira jumbiŋ irec. Amoŋŋic jaŋe ine Ʒamaʒumim ŋic

mujareeŋgopieŋ. 21 Jaŋe ŋic kâcɋene erâ guru sâko, Anaka ŋic jaŋere sâc
ŋic ʒoricne jaha. Wofuŋzi ine jopa jâpec ejarehame Amoŋŋic jaŋe mâreŋ‐
jeŋic ro rauc erâ jujutac‐ jeŋicko ŋec juc embiŋ. 22 Wofuŋ e mârâc jaha
Esaure ɋâricfâc, Seiri tiki mâreŋko juŋgopieŋ jaŋere erâ iŋuc jaha ewec.
E jaŋere ʒâŋe faio Horiŋic jopa sipiric ejareme jaŋe mâreŋ‐ jeŋic jowac
rorâ jujutac‐jeŋicko ŋec juc embiŋzi eeŋgopieŋ. 23 Awimŋic hae piic piicko
Gaza hae râreckehuc jurambiŋ jaŋe sâc ijaha wâc ejarekicne, Kafatori ŋic
jaŋe hâcnemâreŋ‐jeŋickonec fisirâ jopa sipiric ejarehuc jujutac‐jeŋicko ŋec
juc embiŋ.) 24 ‘Ajoc, ŋoŋe faharerâ hata ʒuhuckerâ raku Aronoŋ opâwâc
qaniŋ. Manaŋgopieŋ, no Hesiboŋ haeonec Amori ŋicwofuŋ Sihoŋ e jahacne
â mâreŋ‐ticne i ŋoŋeremeo râekopac, irec ŋoŋe fuŋkerâ ʒika qahuc mâreŋ‐
ticne ro rauc enʒepieŋ. 25Nomiŋecgachâcne fuŋkerâ, sambâŋ rurumaŋnao
ŋic gurune gurune juraŋgopieŋ jaŋe ejarepe ŋoŋere hâwic‐jopaha bipic
tatara ejarezejec. Jaŋe ŋoŋere biŋe manarâ ɋarac ɋarac qahuc maŋjeŋic
gâckezejec.’

Israe ŋic jaŋe Sihoŋ â ŋicfâc‐ticne qâmiziec‐jopambiŋ
(Ʒar 21:21–30)

26 “Eme Kedemoti mâreŋ burocnao juhuc kiŋaŋŋic sorec‐jopape Hesiboŋ
ŋicwofuŋ Sihoŋtao wamadâŋ kecʒiŋuc barambiŋ: 27 ‘Go mana‐ nârehaŋ
mâreŋge fotâcnenʒepeneŋ. Nâŋe fâreopec me qanaopec mâcne, hata
sâkooa ranaŋte muŋgopeneŋ. 28 Erâ nânâ opâ râe‐nâretec moneŋzi furine
banʒepeneŋ. 29 Esaure ɋâricfâc Seiri tiki mâreŋko juŋgopieŋ â Moabi
ŋic Ari haeo juhuc mana‐ nârembiŋ, iŋuc jaha mana‐ nârehaŋ mâreŋge
kikezi fotâcnerâ raku Jordaŋ opâ qarâ Wofuŋ Anutu‐nâŋeczi mâreŋ nâre
tahac ekac ira raʒinʒepeneŋ.’ 30 Hesiboŋ ŋicwofuŋ Sihoŋ eki ine hecke‐
nârewec, erâ i Wofuŋ Anutu‐nâŋeczi menâŋecko râeocte maŋmutuc bahuc
maŋrâŋgeŋ bâfuacnewecte iŋuc ewec. Irec fuŋne miŋecgac taniŋkekac
hâcne. 31 Eme Wofuŋzi kecʒiŋuc nazawec: ‘Manakic, no Sihoŋ â mâreŋ‐
ticne i meŋeŋicko râezo ekopac, irec ŋoŋe fuŋkerâ mâreŋ‐ ticne ro rauc
enʒepieŋ.’ 32 Sihoŋzi ine râsi enârehuc momorifâc‐ticne sasawa jaŋehec
waharâ Jahazi haeo ʒika fuŋkembiŋ. 33 Wofuŋ Anutu‐ nâŋec eki ine
menâŋecko râec‐jopame Sihoŋ e jahacne â ŋokâfâc‐ticne sasawa jopa‐
fârembeŋ. 34 Erâ domarâ fic hae wiac‐ticne ro rauc ehuc ŋic ŋokac naru
motec qâmiziec‐jopambeŋ. 35 Bulimakao jaŋe sawa ʒikare mateŋ‐nâŋec
rocjopambeŋ, erâ haeo ʒikare merâfâcwiac gâcne fowec i mâmâc rombeŋ.
36 Aroe hae Aronoŋ wâneŋ qaŋeŋnao ŋekac ira fuŋkerâ raku Gileade
mâreŋko tarakac, ŋondeŋ ira hae sacnehec ŋerawec ira wâcmi quŋkembeŋ,
Wofuŋ Anutu‐nâŋeczi menâŋecko râe‐fârewec hâcne. 37 Amoŋŋic jaŋere
mâreŋ ine mi bâqiŋkembeŋ, Wofuŋ Anutu‐nâŋeczi dâŋ nâzâ mutâc ewec i
reŋkehuc Jaboko opâ qaŋeŋnao me tiki mâreŋko hae ŋerawec ira moc mi
rambeŋ.

3
Israe ŋic jaŋe Ogo â ŋicfâc‐ticne qâmiziec‐jopambiŋ
(Ʒar 21:31–35)

1 “Eme irec faicnao forisierâ Basaŋ mâreŋko fembeŋ. Ehame Basaŋ
ŋicwofuŋ Ogo e ŋicfâc‐ticne sasawa jaŋehec waharâ râsi enârehuc Ederei
hae ira ʒika fuŋkembiŋ. 2 Wofuŋzi ine kecʒiŋuc nazawec: ‘Ŋoŋe ere



SÂCMUTÂC HÂSINE 3:3 232 SÂCMUTÂC HÂSINE 3:20

mi hâwic‐ŋopaoc, noni hâcne e jahacne â ŋicfâc‐ticne erâ mâreŋ‐ ticne
meŋeŋicko râe‐fârekopac. Irec ŋoŋe Amori ŋicwofuŋ Sihoŋ e Hesiboŋ
haeo juhame wiac ecnembiŋ sâc ijaha Ogo ecnenʒepieŋ.’ 3Wofuŋ Anutu‐
nâŋeczi iŋuc murâ Basaŋ ŋicwofuŋ Ogo â ŋicfâc‐ticne sasawa menâŋecko
râec‐jopameqâmiziec‐jopa‐fârembeŋ. 4Erâ haewiac‐ticne ŋerawec imocmi
behehuc ro rauc efârembeŋ. Nâŋâc hae sâko 60, Arigoba hae mâreŋ, Basaŋ
ŋicwofuŋ Ogo ere uucmaŋ hâcne i rofârembeŋ. 5 Hae i basanaŋkekicne
erâ sac ʒoranehec, erâ motâc sâko i babasanaŋ‐ticnehec sasawa. Erâ hae
piic piic sac tâmiric i wâc bocjaha rocjopambeŋ. 6 Ehuc Hesiboŋ ŋicwofuŋ
Sihoŋ ecnembeŋ sâc ijaha ehuc fic hae sasawa hetâc qâtâtie‐fârehuc ŋic
ŋokac â naru motec mâmâc qâmiziec‐jopa‐ fârembeŋ. 7 Mâc bulimakao
sasawa â haeo ʒikare merâfâc fowec i ʒikare mateŋ‐nâŋec rocjopambeŋ.
8Nâŋâc dameŋ ira hâcne Amori ŋicwofuŋ jajahec jahere mâreŋ Jordaŋ opâ
ʒiŋucnao Aroroŋ opâo fuŋkerâ raku Herimoŋ tikio tarakac i jofac rombeŋ.
9 (Sidoŋ ŋic jaŋe Herimoŋ tiki irec ʒâŋe Sirioŋ muhapie Amori ŋic jaŋe
Seniri mueŋgopieŋ.) 10Wâneŋko fic hae ŋerawec erâ Gileademâreŋ sasawa
â Basaŋ mâreŋ raku Saleka â Ederei haeo tarakac, Basaŋ ŋicwofuŋ Ogo ere
uucmaŋte hae mâreŋ sasawa hâcne i rofâ qâfârembeŋ. 11 (Basaŋ ŋicwofuŋ
Ogo e hâcne Refaim ŋic jaŋere soctofa moc buc juwec. Qâŋɋâŋ‐ticnere fofo
buse heutuckehuc gufukicne i Amoŋŋic jaŋere hae moc ʒâŋene Raba ira
foweczi fokac. Ʒoricne‐ticnere sâc i 9 kubi â otecne‐ticnere sâc i 4 kubi*
ekac. Sâc i kubi omanere sâcmanahuc mukicne.)

Guru gâcne jaŋe Jordaŋ opâ ocniŋucnaomâreŋ ro rauc embiŋ
(Ʒar 32:1–42)

12 “Nâŋâcmâreŋ ro rauc embeŋ dameŋ ira Rubeŋ â Gade jahere gurufâc
Aronoŋ wâneŋ tofanao Aroe hae ŋekac irecnec fuŋkerâ mâreŋ forakac i
mecne erâ Gileade tiki mâreŋ ŋifecne i mâmâc jarepo. 13 Gileade mâreŋ
ŋifecne â Basaŋ mâreŋ sasawa, ŋicwofuŋ Ogo ere uucmaŋ, Arigoba hae
mâreŋ sasawa i hâcneManase guru dâkâne jaŋe jarepo. (Basaŋ hae mâreŋ
sasawa irec ʒâŋe Refaim mâreŋ mueŋgopieŋ. 14 Manasere ŋokâ Jairi ere
ɋâric moc e Arigoba hae mâreŋ, Basaŋ hâcne, i rorâ raku Gesuri â Makati
ŋic jaŋere mâreŋ qaŋeŋnao rotarawec, ehuc hae wiac irec ʒâŋe ‘Jairi hae
boze’ mume foweczi fokac jaha.) 15 Makiri e ine Gileade mâreŋ râcnepo.
16 Rubeŋ â Gade jahere gurufâc jaŋe ine Gileade mâreŋko domarâ raku
Aronoŋ wâneŋ ʒâʒâŋiŋko mâreŋ ma fokac i jâururâ raku Jaboko opâo
Amoŋŋic jaŋere mâreŋ mao tarakac mâreŋ i hâcne jarepo. 17 Erâ Araba
wâneŋ, Jordaŋ opâzima eha Kinerete riqickonec raku Araba hâwec,Hâwec
Hâmocne hâcne, ira hurâ Pisiga tiki fuŋnao ʒoaŋwewefunao forakacwâneŋ
i mâmâc jarepo.

18 “Eme no dameŋ ira dâŋ kecʒiŋuc muhuc ŋaza mutâc epo: ‘Wofuŋ
Anutu‐ ŋeŋiczi mâreŋ ʒi hâcne ro rauc eniŋte ŋare tahac ewec, irec
momori ŋicfâc‐ŋeŋic jaŋe ʒikare wiac‐ jeŋichec Israe ŋic qomâfâc‐ŋeŋic
bânie‐jarehuc opâ ʒi fotâcnenʒepieŋ. 19Ŋokac naru motecfâc‐ŋeŋic â lama
bulimakaofâc‐ŋeŋic jaŋe ine hae mâreŋ qikiŋne‐ŋarepo ʒira ŋefârenʒepieŋ
(lama bulimakaofâc‐ŋeŋic jaŋe guru sâko i nomanakopac). 20EmeWofuŋzi
ŋoŋe wama bâfua‐ŋarewec iŋuc jaha qomâfâc‐ŋeŋic jaŋe bâfua‐jareocmu.
Eme Wofuŋ Anutu‐ŋeŋiczi Jordaŋ opâ ocniŋucnao mâreŋ jare tahac ekac i
* 3:11: 1 kubi i sâcmetamoc 18 inses me 46 senti meta irec sâc.

ro rauc efarenʒepieŋ. Iŋuc epie tarame ŋoŋe ru sâcmâreŋ kâdoc qaŋarepo
ʒira risienʒepieŋ.’ 21 Erâ dameŋ ira Josua wâc kecʒiŋuc âzâcne mutâc
epo: ‘Wofuŋ Anutu‐ ŋeŋiczi ŋicwofuŋ Sihoŋ â Ogo wiac ejacteme ʒâŋe
fârigezi honemeŋ sâc ijaha ŋicwofuŋ gâcne jaŋe ejarehamâreŋ‐jeŋic ro rauc
eniŋmu. 22 Irec ŋoŋe jaŋeremihâwic‐ŋopazejec;WofuŋAnutu‐ŋeŋic e bafic‐
ŋopahuc iŋuc hâcne eocmu.’

Mosezi Kanaaŋ mâreŋkomi raʒiocte heckecnekicne
23 “Erâ no dameŋ ira ʒiŋuc muhuc Wofuŋ mu wâwâsic ecnepo: 24 ‘O

Wofuŋ Anutu, go kiŋaŋŋicge no ʒai ʒonʒoŋ â tâpirigere fuŋne naza nowatuc
emeŋ; sambâŋkonec me mâreŋkonec mo nemuzi goki wiac qeŋ bipinehec
ebac emeŋ irec sâcmoc ezac? 25 Irec mana‐narehaŋ Jordaŋ opâ ocniŋucnao
mâreŋ biaŋ fokac, tiki mâreŋ biaŋne â Lebanoŋ tiki hâcne, i honezepac.’
26 Wofuŋ eki ine ŋoŋere erâ aaric mana‐narehuc dâŋnane qatararâ ʒiŋuc
nazawec: ‘Sâcne mumec, irec dâŋ mocwâc mi muc. 27 Go Pisiga tiki
botâŋnao ferâ ʒâŋege bâfeŋnerâ fitec rame ʒoaŋ huhunaopec, â faic
mâreŋkopec â juwic mâreŋkopec erâ ʒoaŋ wewefunaopec hae mâreŋ fokac
i hone‐fârezemec, Jordaŋ opâ ʒi fotâcnerâ ine mi razemec. 28 Josua ine mu
baafec ecnerâ hâbidâŋ âzâcnetec ŋic ŋokacmicne bajarehuc opâ fotâcnerâ,
mâreŋ honecmu i bâtâc bajareme ro rauc enʒepieŋ.’ 29 Iŋuc nazame nâŋe
Bete‐Peoro hae ŋifecnao wâneŋ fokac ira ʒuhuckerâ ŋec juc embeŋ.

4
Israe ŋic jaŋemicrereŋhec erâ juniŋteMosezi jaza qâmoc ekac

1 “O Israe ŋicbureŋ, no dâŋsanaŋ â mumutâc dâŋ qazu‐ŋarekopac i mana
rereŋ enʒepieŋ, iŋuc ehuc sâcne juniŋmu, ehuc Wofuŋ mamacfâc‐ŋeŋic
jaŋere Anutu e mâreŋ ŋare tahac ekac i ro rauc enʒepieŋ. 2 No dâŋ
ŋaza qâmoc ekopac ira moc ʒuhuckerâ mumu me irecnec moc bârârierâ
bebehe ine mi enʒepieŋ, aricne, Wofuŋ Anutu‐ŋeŋicte sâcmutâc dâŋ ŋaza
mutâc ekopac i hâcne reŋkenʒepieŋ. 3 Wofuŋzi Baali‐ Peoro haeo wiac
ewec i ʒâŋe fâri‐ŋeŋiczi hone‐fârembiŋ; Wofuŋ Anutu‐ŋeŋic e Baali‐Peoro
nemurao qohotambiŋ jaŋe hâcne ŋondeŋ‐ŋeŋickonec bâsirowec‐jopawec.
4Wofuŋ Anutu‐ŋeŋictao qohotambiŋ ŋoŋe sasawa ine jumbiŋzi juŋgopieŋ
jaha. 5 Manaŋgopieŋ, Wofuŋ Anutu‐nanezi naza mutâc ewec irec sâcko
dâŋsanaŋ â mumutâc dâŋ qazu‐ŋarepo i ŋoŋe mâreŋ ro rauc eniŋmu ira
juhuc mana rereŋ eniŋte iŋuc hâcne epo. 6 Irec ŋoŋe mana rereŋ eniŋ.
Iŋuc epie ŋic gurune gurune jaŋe dâŋsanaŋ i mana‐fârerâ ŋoŋeremanapie
ŋic maŋɋârâŋ â mamanahec eha ʒiŋuc muŋareniŋmu: ‘Opoŋ, ŋicguru keci
jaŋe jâmbomac maŋɋârâŋ â mamanahec juŋgopieŋ.’ 7 Me Wofuŋ Anutu‐
nâŋec wira wâwâsic ecnepene nâŋâcnehec juekac irec sâcmo ŋicguru ʒâŋe
biŋe sâkohec jaŋere nemuzi iŋuc ejareekac? 8Me miŋecgac sâcmutâc dâŋ
mutâcne‐ŋare‐fârekopac dâŋsanaŋ â mumutâc dâŋticne iŋucne i ŋicguru
weni jaŋemoc bajuŋgopieŋ?

9 “Ŋoŋe wiac fua‐ ŋareme ʒâŋe fâri‐ŋeŋiczi honembiŋ i jufeniŋmu sâc
nikec‐ŋopazacte juju‐ŋeŋic soŋaŋkehuc aimuŋ junʒepieŋ, ehuc naru motec
ŋosafâc‐ŋeŋic irec dâŋ binaŋ ejarenʒepieŋ. 10 Ŋoŋe Horebe tikio Wofuŋ
Anutu‐ ŋeŋicte maio domahapie Wofuŋzi ʒiŋuc nazawec: ‘Go ŋic ŋokac
nore maio hetumaŋ‐jopatec dâŋnane jazape mananʒepieŋ, ehuc mâreŋko
jufeniŋmu sâc araŋbanarehuc narumotecfâc‐jeŋicqazu‐jarenʒepieŋ. Ŋoŋe

ʒoaŋ irec moc mi nikec‐ ŋopazejec.’ 11 Eme ŋoŋe tiki fuŋnao warerâ
domambiŋ. Ehame tikionec ʒocbâruŋ fuarâ feku sambâŋko qataraha
duŋdapâc â hâweŋ karoraczi râreckehuc hae mâreŋ sâockerâ fowec. 12 Iŋuc
fuame Wofuŋzi ʒocmaŋko juhuc dâŋ ŋazame manambiŋ, e jahacne ine mi
honehuc mâc dâŋticne sawa manambiŋ. 13 E ʒâʒâfic‐ticnere dâŋ Sâcmutâc
Sanaŋ Teŋ hâcne, i mana rereŋ eniŋte ŋazahuc qorac tapa jajahecko
qâreŋkewec. 14Wofuŋ e dameŋ ira hâcne dâŋsanaŋ â mumutâc dâŋ qazu‐
ŋarepemurâ nazamutâc ewec, i ŋoŋemâreŋ ro rauc eniŋmu ira juhucmana
rereŋ eniŋte iŋuc ewec.

Nemu araŋ babajare irec uŋdâŋ
15 “Wofuŋ e Horebe tikio ʒocmaŋko juhuc dâŋ ŋazawec dameŋ ira e

jahacne mi honembiŋte aimuŋ junʒepieŋ. 16 Ehuc sâqorenʒipiŋte wiac i
me i jaŋere hawari ɋâŋ qâqâtâc moc mi henʒepieŋ; ŋic hawari mecne,
ŋokac hawari mecne, 17 me mâreŋ faio qowi juraŋgopieŋ jaŋere hawari
mecne, 18 me mâreŋko wiac i me i foforâ jueŋgopieŋ jaŋere hawari
mecne, me opâ qowi opâmaŋko jueŋgopieŋ jaŋere hawari mecne i moc mi
banʒepieŋ. 19Erâ wâc sambâŋkomosa ʒoaŋ â bâpiŋ wiac ŋeraŋgopieŋ jaŋe
honec‐jopahuc araŋ bajarenʒipiŋte ira qâhâŋnerâ fipie mi fezejec. Wofuŋ
e ŋic gâcne sasawa mâreŋko juraŋgopieŋ jaŋe wiac i araŋ bajareniŋte
mutâcne‐jarewec hâcne. 20 Ŋoŋe miŋecgac Wofuŋte ŋicfâc eŋgopieŋ, iŋuc
hâcne fuaocte Wofuŋzi ʒocmaŋkonec, Aigita mâreŋkonec hâcne, batarac‐
ŋoparâ jowac‐ŋopa wefuwec. 21 Erâ wâc ŋoŋere erâ aaric mana‐narehuc
no Jordaŋ opâ mi fotâcnepemurâ mupaŋke‐narewec. Erâ Wofuŋ Anutu‐
ŋeŋiczimâreŋ biaŋne ŋare tahac eme merâfâcmâreŋ‐ŋeŋic eocmu ira wâc
mi raʒipemurâ hecke‐narewec. 22 No Jordaŋ opâ mi fotâcnehuc mâreŋ
ʒira hâcne hâmozepac, ŋoŋe ine fotâcnerâ mâreŋ biaŋ forakac i ro rauc
enʒepieŋ. 23 Ŋoŋe Wofuŋ Anutu‐ŋeŋiczi ŋoŋehec ʒâʒâfic ewec irec nikec‐
ŋopame wiac qatara‐ ŋarewec irec hawari ɋâŋ qâqâtâc wiac henʒipiŋte
rucgereŋ‐ŋeŋic banʒepieŋ. 24 Wofuŋ Anutu‐ŋeŋic e ʒocbâruŋ iŋucne erâ
ʒoɋac‐ticnehec hâcne.

25 “Ŋoŋe sawe mâririackerâ naru motec ŋosafâc‐ŋeŋic jaŋehec mâreŋ
ira juku ŋic ŋokac qizec erâ ɋâŋ qâqâtâc i me i hehuc Wofuŋ Anutu‐
ŋeŋicte maio wiac mamakâcne erâ maŋbâiŋ ecneniŋmuo 26 ine Jordaŋ
opâ fotâcnerâ mâreŋ ro rauc eniŋmu ira jupie mi ʒoraha sipiricke‐
jâmbâŋkeniŋmu. No miŋecgac sambâŋ â mâreŋ jahe hone manac ehapire
dâŋ ʒi hâcnemukopac. 27 Eme Wofuŋ e ŋopa bâtâtiec eŋareme siŋsaŋ qarâ
ŋicguru gâcne jaŋere ŋondeŋko rahuc ʒanʒaŋne erâ juniŋmu. 28 Ehuc ɋâŋ
qâqâtâc jâcme qânâzi he fasaec ehuc ŋicmezi bakicne erâ wiac honemanac
mi eene, me nânâ opâ mi nânâne me wiac âsune mi manaeŋgopieŋ jaŋe
hâcne araŋ bajarehuc kiŋaŋ qajareniŋmu. 29 Mâc ŋoŋe ira juhuc Wofuŋ
Anutu‐ŋeŋic maŋ qâqâtâc‐ŋeŋiczi wira basac ecnehuc sâcne bâfuaniŋmu.
30 Ŋoŋe juku ʒârâ hâriŋ faio juhapie wiac i sasawa maic‐ ŋopaocmu
dameŋ ira Wofuŋ Anutu‐ŋeŋictao risiehuc dâŋticne mana rereŋ eniŋmu.
31Wofuŋ Anutu‐ŋeŋic e buuruc‐ticnehec, irec qâmâtâc eŋarehucmi sipiric‐
ŋopaocmu,memamacfâc‐ŋeŋic jaŋehec ʒâʒâfic ehuc dâŋmupaŋke‐jarewec
irec wâcmi nikeckeocmu.

32 “Ŋoŋemi fuarâ juhapie Anutuzi mâreŋko ŋic bâfuawec irecnec fuŋkerâ
dameŋ fowefuwec irec maŋnao wiac qeŋ bipinehec ŋoŋe fua‐ ŋarewec

iŋucne moc ŋic gâcne jaŋe wâc fua‐jareme hone manac embiŋ me? Ŋoŋe
irec fuŋne mananiŋte mâreŋ qaŋeŋne ŋifeckonec fuŋkerâ raku ŋifecko
tarakac ira ŋic juŋgopieŋ jaŋemu wioc ejarenʒepieŋ. 33Ŋoŋe Anuture dâŋ
ʒocmaŋkonec fuame manarâ jumbiŋ irec sâc ŋic weni jaŋe wâc manarâ
jumbiŋ? 34 Me Wofuŋ Anutu‐ ŋeŋiczi Aigita mâreŋko ʒâŋe fai‐ ŋeŋicko
mâsi bahuc ŋicfâc‐ticne bacŋopawec irec sâc mo nemuzi ŋicguru moc
jaŋe e jahacne biŋe eniŋte mume wiac hâhâwicne kecʒiŋuc fua‐ jareme
tâpiri â mesanaŋ‐ticnezi ŋic gâcne jaŋere ŋondeŋkonec rocjopawec: Fific
guguriŋ, wiac ʒâŋe furu fuŋne fuŋne erâ ʒika â wiac hâhâwicne sâko
gâcne gâcne? 35 Wofuŋ e mocjahazi Anutu, e iŋucne moc mi jukac, irec
fuŋne i ŋoŋe hâcne ŋaza ŋowatuc ekicne. 36 E fuŋne‐ticne ŋaza ŋowatuc
eocte dâŋticne sambâŋkonec wahame hone manac embiŋ, â mâreŋko
ine ʒocbâruŋ sâko‐ticne honembiŋ, ehuc ʒocmaŋkonec dâŋticne fuame
manambiŋ wâc. 37 E maŋticnemamacfâc‐ŋeŋic jaŋerao foha ɋâricfâc‐jeŋic
ŋoŋe rowosâec‐ŋoparâ e jahacne tâpirio Aigita mâreŋkonec jowac‐ ŋopa
wefuwec. 38 Ehuc ŋicguru gâcne jaŋe ŋoŋere sâc sirickehuc tâpiri sâkohec
jumbiŋ jaŋe ʒâŋe fai‐ ŋeŋicko jopa jâpec ejarehuc mâreŋ‐ jeŋic ro rauc
eniŋte ŋare tahac ewec. Eme miŋecgac irec fârine fuakac hâcne. 39 Irec
ŋoŋe miŋecgac dâŋ ʒiŋuc mana maŋ enʒepieŋ: Moczi mâcne, Wofuŋ eki
hâcne sambâŋko â mâreŋko Anutu jukac. 40 Irec dâŋsanaŋ â sâcmutâc‐ticne
miŋecgac ŋaza mutâc ekopac i mana rereŋ enʒepieŋ. Iŋuc ehuc ŋaŋacne
mecne â ɋâricfâc‐ŋeŋic jaŋe mecne juhâc qâhâmonʒepieŋ, ehuc Wofuŋ
Anutu‐ŋeŋiczi mâreŋ fosanaŋke‐ŋareocte ŋare tahac ekac ira dameŋ ʒora
junʒepieŋ.”

Jordaŋ ocniŋucnao ŋeŋezic hae ŋerambiŋ
41 Eme Mose e Jordaŋ opâ ocniŋucnao hae jahec â moc jaŋe ŋeŋezic

hae erâ ŋeniŋte rowosâec‐jopawec. 42 I ʒika qaqa ŋic moczi juwicnao
ŋic âgo‐ticne râsi mi ecnehuc â qâhâmoocte wâc mi manasuhuc juku sifu
qâhâmoocmuo ine hae ira wiserâ ra juocte iŋuc ewec. 43Hae kecʒiŋuc jaŋe
hâcne rowosâec‐jopawec: Bezere hae mâreŋ burocnere wâneŋko ŋewec i
Rubeŋ guru jaŋere biŋe; Ramoti hae Gileade mâreŋko ŋewec i Gade guru
jaŋere biŋe, â Golaŋ hae Basaŋ mâreŋko ŋewec i Manase guru jaŋere biŋe.

Sâcmutâc hâsinemukicne irec mumuʒâwe dâŋ
44 Mosezi Israe kikefuŋ sâcmutâc dâŋ mutâcne‐jarewec ʒine hâcne.

45 Israe kikefuŋ jaŋe Aigita mâreŋkonec wahapie Mosezi dâŋsanaŋ erâ
mumutaniŋ â mumutâc dâŋ ʒi jaza‐fârewec. 46 Ine Jordaŋ opâ ocniŋucnao,
Bete‐Peoro hae ŋifecnao Amori ŋicwofuŋ Sihoŋ Hesiboŋ haeo juwec, ere
mâreŋko wâneŋ fokac ira hâcne jazawec. Mose â Israe kikefuŋ jaŋe Aigita
mâreŋkonec waharâ ŋicwofuŋ Sihoŋ e hâcne bawahambiŋ. 47 Bawaharâ e
jahacne â Basaŋ ŋicwofuŋ Ogo jahere mâreŋ ro rauc embiŋ. Jahe Amori
ŋic jaŋere ŋicwofuŋzi Jordaŋ opâ ocniŋucnao ʒoaŋ wewefunaopec jupic
hâcne. 48 Aronoŋ wâneŋ qaŋeŋnao Aroe hae ŋekac irecnec fuŋkerâ raku
Sirioŋ tikio (Herimoŋ tiki hâcne) tarakac mâreŋ i hâcne ro rauc embiŋ.
49 Ehuc Araba wâneŋ Jordaŋ ocniŋucnao foraku Hâwec Hâmocnao, Pisiga
tiki fuŋnao tarakac i mâmâc ro rauc embiŋ.

5
Sâcmutâc Sanaŋ Teŋ
(Wah 20:1–17)

1 Eme Mose e Israe kikefuŋ ʒeŋgoma hetumaŋ‐joparâ kecʒiŋuc jazawec:
“O Israe ŋicbureŋ, no miŋecgac dâŋsanaŋ â mumutâc dâŋ mai‐ ŋeŋicko
ŋazakopac i aimuŋ mana maŋ ehuc reŋkenʒepieŋ. 2Wofuŋ Anutu‐nâŋec e
Horebe tikio nâŋâcnehec ʒâʒâfic ewec. 3 Ʒâʒâfic i mamacfâc‐nâŋec jaŋehec
mâcne, ʒiŋuczia juŋgopeneŋ nâŋâcnehec ewec hâcne. 4Wofuŋ e ʒocmaŋko
juhuc ŋoŋe manahapie dâŋ ŋazawec. 5 Ehame ŋoŋe dameŋ ira ʒocte
hâwic‐ŋopame tikio mi fembiŋ, irec noni ŋic â Wofuŋ ŋondeŋ‐ ŋeŋicko
domahuc dâŋticnemutâcne‐ŋarepo. E dâŋ kecʒiŋucmuwec:

6 “ ‘Noni Wofuŋ gore Anutu, noni hâcne Aigita mâreŋ, kâpâcwaru fic
hâcne, irecnec bataracgupo.

7 “ ‘Go nore maio nemu burec wiac moc mi bajuzemec.
8 “ ‘Go ɋâŋ qâqâtâc moc barâ mi bajuzemec, sambâŋko mecne, mâreŋko

mecne, opâomecne, mâreŋmaŋkomecne, wiac forakac irec qâqâtâcmocmi
bazemec. 9Go wiac i araŋ bacnehuc kiŋaŋ moc mi qacnezemec; no Wofuŋ
gore Anutu hâcne, no ʒoɋac‐nanehec. No qaisocnueŋgopieŋ jaŋe kiŋjeŋicte
okacnenarumotec ŋosafâc‐jeŋicbazu‐jare raekopac. 10Âŋic tauseŋ gurune
gurune maŋzi ʒâficnuhuc dâŋnane reŋkeeŋgopieŋ jaŋe ine ehâmo‐jarehuc
juekopac.

11 “ ‘WofuŋgeAnutu ere ʒâŋemi sipirickezemec, ʒâŋe‐ticne sipirickeocmu
ŋic e Wofuŋzimi akickeocmu.

12 “ ‘Go sabata hombaŋ i Wofuŋ Anutugezi mutâcne‐garewec irec sâc
tiri foocte manasuzemec. 13 Go ʒoaŋ gie bapa 6 giege baku bafârezemec.
14 Ʒoaŋ 7 i ine Wofuŋge Anutu ere hombaŋ ekac, irec ʒoaŋ ira gie moc mi
bazemec; go mecne, ŋokâge mecne, otâge mecne, kiŋaŋ qaqafâcge ŋic me
ŋokac jaŋe mecne, bulimakao â doŋgifâcge jaŋe mecne erâ ŋic furunezi
ficgao juekac e mecne, ŋoŋe hâcne ʒoaŋ ira gie moc mi banʒepieŋ. Iŋuc
ehuc kiŋaŋ qaqafâcge jaŋe gohec mâmâc ŋemananʒepieŋ. 15 Ŋoŋe Aigita
mâreŋko kiŋaŋ qaqa juhapie Wofuŋ Anutu‐ŋeŋic e tâpiri â mesanaŋ‐ticnezi
irecnec jowac‐ŋopa wahawec irec manasuhuc junʒepieŋ. Wofuŋ Anutu‐
ŋeŋic e irec hâcne sabata hombaŋ ŋeniŋte ŋazamutâc ewec.

16 “ ‘Go Wofuŋ Anutugezi mutâcne‐garewec irec sâc neŋgoc mamac
jahecge sâsec‐jofazemec; iŋuc ehuc Anutu nomâreŋ râecgupemu ira dameŋ
ʒora juhâc qâhâmocmu.

17 “ ‘Go ʒika mi qazemec.
18 “ ‘Ŋowe ŋonâŋ ŋohe bebehec mi ezepirec.
19 “ ‘Go fiuc mi rozemec.
20 “ ‘Go ŋic âgogemicko âkecmi ecnezemec.
21 “ ‘Go ŋic âgofâcge jaŋere ŋokac,me fic hae‐jeŋic,me giegaŋ wiac‐jeŋic,

me kiŋaŋ qaqafâc‐jeŋic ŋic me ŋokac, me bulimakao â doŋgifâc‐jeŋic, me
wiac‐jeŋic i me i irec andac mi ezemec.’

Israe ŋic jaŋe Anuture hâwic‐jopawec
(Wah 20:18–21)

22 “Wofuŋ e tikio ʒocmaŋko â karorac maŋko erâ duŋdapâcmaŋko juhuc
dâŋ hahaŋne bahuc sâcmutâc dâŋ i hâcne kikefuŋ ŋoŋe ŋaza‐fârewec.

Ŋaza‐fârerâ dâŋ ʒuhuckerâ moc mi muwec. Ehuc dâŋ i qorac tapa jaja-
hecko qâreŋkerâ narewec. 23 Ŋoŋe ine ʒocbâruŋzi tiki sâockeha duŋdapâc
maŋkonec dâŋ fuamemanahapie gurune gurune irec soŋaŋmicnefâc‐ŋeŋic
jaŋe nore maŋfuŋko fisimbiŋ. 24 Fisirâ kecʒiŋuc nazambiŋ: ‘Manakic,
Wofuŋ Anutu‐nâŋec e tâpiri â huriri qâreŋ‐ ticnere fuŋne nâzâ nâwotuc
eha dâŋticne ʒocmaŋkonec fuame manambeneŋ. Ŋic jaŋe Anutuhec muc
manac ehuc sifu mi hâmoeŋgopieŋ, nâŋâc miŋecgac iŋuc hâcne honem-
beneŋ. 25 Eme ʒi wemocte hâmozo eŋgopeneŋ? Ʒocbâruŋ sâko kecizi
ʒâseŋ‐nâpozo ekac hâcne, irec Wofuŋ Anutu‐nâŋec ere dâŋfâŋâŋ mocwâc
mananaŋmuo ine hâmonaŋmu. 26Mo mâreŋŋiczi Anutu jujunere dâŋfâŋâŋ
ʒocmaŋkonec fuame manambeneŋ irec sâc manarâ mi hâmoocmu? 27 Irec
go bembeŋko rarâ Wofuŋ Anutu‐nâŋecte dâŋ manazemec, erâ dâŋ gaza-
ocmu sâc i risie nâzâtecmana rereŋ enʒepeneŋ.’

28 “Eme Wofuŋ e dâŋ nazambiŋ i manarâ kecʒiŋuc nazawec: ‘Ŋic
ŋokac jaŋe dâŋ gazapie manapac, erâ dâŋ mumbieŋ sasawa i manape
sâcke‐fârekac. 29 Jaŋe maŋjeŋic norao domaha araŋ banarehuc sâcmutâc
dâŋnane sasawamana rereŋ ehuc jaŋacne â ɋâricfâc‐jeŋic jaŋe dameŋ ʒora
juhâc qâhâmoniŋte enarekac hâcne. 30 Irec go ra ʒiŋuc jazac: “Ŋoŋe qoruc
boze‐ŋeŋicko risieniŋ.” 31 Go gahac ine ʒira nore maŋfuŋko domazemec,
eme no sâcmutâc dâŋ â dâŋsanaŋ erâ mumutâc dâŋ sasawa qazu‐jarecmu
i gazapemu. Eme jaŋe mâreŋ jarepe ro rauc eniŋmu ira juhuc mana rereŋ
enʒepieŋ.’ 32 Irec ŋoŋeWofuŋ Anutu‐ŋeŋiczi ŋazamutâc ewec irec sâc ebac
eniŋte aimuŋ junʒepieŋ, ehuc hata qâsorierâ fâreopecmeqanaopecmocmi
ranʒepieŋ. 33Ŋoŋe Wofuŋ Anutu‐ŋeŋiczi hata mutâcne‐ŋarewec ira rahuc
juku mâreŋ ro rauc eniŋmu ira dameŋ ʒora juhâc qâhâmoniŋmu.

6
Sâcmutâc dâŋ qizecne sâko

1 “Wofuŋ Anutu‐ŋeŋiczi sâcmutâc dâŋ â dâŋsanaŋ erâ mumutâc dâŋ naza
mutâc ewec i qazu‐ŋarepe ŋoŋe mâreŋ ro rauc eniŋte raŋgopieŋ ira juhuc
mana rereŋ enʒepieŋ. 2Ehuc ŋoŋe â narumotec ŋosafâc‐ŋeŋic ŋoŋeWofuŋ
Anutu‐ŋeŋic araŋ bacnehuc sâcmutâc dâŋ â dâŋsanaŋ‐ticne ŋaza mutâc
ekopac i juniŋmu sâcmanamaŋ enʒepieŋ, iŋuc ehuc dameŋ ʒora jufeniŋmu
hâcne. 3 Irec Israe kikefuŋ ŋoŋe dâŋ i manarâ aimuŋ soŋaŋkehuc mana
rereŋ enʒepieŋ. Ŋoŋe iŋuc ehuc Wofuŋ Anutu‐ŋeŋiczi mupaŋke‐ŋarewec
irec sâc susu â baŋac fusucmarâ qâmbâriŋkehuc foekac mâreŋ ira juhâc
qâhâmohuc sawe mâririackeniŋmu.

4 “O Israe kikefuŋ, ŋoŋemananiŋ: Wofuŋ emocjahazi Anutu‐nâŋec jukac.
5 Irec ŋoŋe maŋŋeŋic â qâqâtâc‐ŋeŋic â ʒoɋac‐ŋeŋic Wofuŋ Anutu‐ŋeŋic
furu jaha qikiŋnecnepie fozejec. 6Ehame miŋecgac ŋazamutâc ekopac dâŋ
i hâcnemaŋkenʒepieŋ. 7Erâ narumotecfâc‐ŋeŋic aijakic jaha qazu‐jarehuc
ficko ŋec foc eniŋmu me hata juniŋmu me fo faharec eniŋmu sâc irec dâŋ
muc manac enʒepieŋ. 8 Erâ irec manasuhuc juniŋte qâreŋkerâ meŋeŋicko
â mai‐ŋeŋicko bândeŋnepie fozejec. 9 Ehuc ficwâtuŋ â sacmotâc‐ŋeŋicko
mâmâc qâreŋkepie fozejec wâc.

Sâcmutâc dâŋ qataranʒipiŋte uŋdâŋ jazakicne
10 “Eme Wofuŋ Anutu‐ŋeŋic e mamacfâc‐ŋeŋic Abraham, Isaka â Jakobo

mâreŋ ŋareocte mupaŋke‐jarewec ira jowac‐ŋopa rarâ, hae kâcɋene ŋoŋe

tâmiricko basarickekicne ŋerakac i ŋare tahac eocmu. 11Ehuc wiac biaŋnezi
ŋoŋe tâmiricko fic hefusucmakicne erâ opâ nombâŋ ŋoŋe tâmiricko rokicne,
â waiŋ gie â oliwa jâc ŋoŋe tâmiricko jaha sarakicne i wâc ŋare tahac
eocmu. Irec ŋoŋe nâ gapec ehuc 12 Wofuŋ Aigita mâreŋ, kâpâcwâru
fic hâcne, irecnec batarac‐ ŋoparâ jowac‐ŋopa wahawec ere moc nikec‐
ŋopazacte rucgereŋ‐ŋeŋicbanʒepieŋ. 13ŊoŋeWofuŋAnutu‐ŋeŋic araŋbac-
nehuc kiŋaŋ qacnenʒepieŋ, ehuc ere ʒâŋeo ɋetickehucmumupaŋ dâŋŋeŋic
munʒepieŋ. 14 Ŋoŋe ŋic gurune gurune rârec‐ŋopahuc juraŋgopieŋ
jaŋere nemufâc jaŋerao mi qohotanʒepieŋ. 15 Wofuŋ Anutu ŋondeŋ‐
ŋeŋicko juekac e ʒoɋac‐ticnehec, irec e maŋbâiŋ ecnepie mâreŋkonec
bâsirowec‐ŋopazacte iŋucmoc mi enʒepieŋ.

16 “Ŋoŋe Wofuŋ Anutu‐ŋeŋic Masa opâo (Meriba opâ hâcne) ira eatuck-
embiŋ iŋuc jaha mocwâc mi eatuckenʒepieŋ. 17 Ŋoŋe Wofuŋ Anutu‐ŋeŋic
sâcmutâc â mumutaniŋ dâŋ â dâŋsanaŋ‐ticne ŋaza mutâc ewec i aijakic
jaha mana rereŋ enʒepieŋ. 18 Ehuc Wofuŋzi maname sâckeekac wiac i
hâcne ehuc junʒepieŋ. Ŋoŋe iŋuc ehuc juhâc qâhâmoniŋmu erâ Wofuŋzi
mamacfâc‐ŋeŋic mâreŋ biaŋ jare tahac eocte mupaŋke‐jarewec i sâcne ro
rauc eniŋmu. 19EhucWofuŋzimupaŋke‐ŋarewec irec sâc râsifâc‐ŋeŋicwâc
jopa jâpec ejareniŋmu.

20 “Juku ŋokâfâc‐ŋeŋic jaŋe ʒiŋuc mecne wio‐ŋareniŋmu: ‘Wofuŋ Anutu‐
nâŋeczi mumutaniŋ â mumutâc dâŋ erâ dâŋsanaŋ ŋaza mutâc ewec irec
fuŋne weniŋuc fokac?’ 21 Iŋuc wio‐ŋarepie dâŋ ʒiŋuc jazanʒepieŋ: ‘Nâŋe
Aigitamâreŋko Faraore kiŋaŋqaqa jumbeŋ;Wofuŋ eki inemesanaŋ‐ticnezi
Aigita mâreŋkonec batarac‐ nâpowec. 22 Ehuc mume ʒâŋe fai‐ nâŋecko
wiac ʒâŋe furu â mâsi hâhâwicne â bipic tataranehec Aigita mâreŋko
erâ Farao â kikefuŋfâcne jaŋerao fuawec. 23 Erâ mamacfâc‐nâŋec mâreŋ
jareoctemupaŋke‐jarewec ira hâcne râec‐nâpohucmâreŋ i nâre tahac eocte
Aigita mâreŋkonec jowac‐ nâpo wahawec. 24 Ehuc Wofuŋ Anutu‐ nâŋec
araŋ bacnepene, miŋecgac juhâmoŋgopeneŋ irec sâc hone maiŋ enâreha
dâŋsanaŋ i sasawa mana rereŋ efârehuc juhâc qâhâmonaŋte nâzâ mutâc
ewec. 25 Eme Wofuŋ Anutu‐nâŋec e sâcmutâc keci nâzâ mutâc ewec i ere
maio aijakic jaha mana rereŋ efârepene irec erâ mana‐nâreme kiŋnâŋec
taraocmu.’

7
Israe ŋic jaŋeWofuŋte biŋe rowosâec‐jopakicne
(Wah 34:11–16)

1 “Ŋoŋe Wofuŋ Anutu‐ ŋeŋiczi hae mâreŋ biŋe qaŋarewec i ro rauc
eniŋte jowac‐ŋopa fisihuc ŋicguru bocjaha, Hitiŋic, Girigasi ŋic, Amori ŋic,
Kanaaŋ ŋic, Periʒi ŋic,Hiwiŋic â Jebusi ŋic, ŋicguru 7 ŋoŋere sâc sirickehuc
tâpiri sâkohec juŋgopieŋ jaŋe hâcne ŋoŋere erâ jopa jâpec ejareocmu.
2 Eme Wofuŋ Anutu‐ ŋeŋiczi meŋeŋicko râec‐jopame bawahac‐ jopahuc
jopa qâmiziec ejarenʒepieŋ. Ŋoŋe jaŋehec ʒâʒâfic ehuc moc mi akic‐
jopanʒepieŋ. 3 Erâ jaŋehec roroc babac mi enʒepieŋ, ehuc narufâc‐ŋeŋic
jaŋere motecfâc mi jarenʒepieŋ â jaŋere narufâc jaŋe motecfâc‐ŋeŋic mi
rocjopanʒepieŋ. 4 Jaŋe motecfâc‐ŋeŋic ejarepie no behecnurâ nemu gâcne
kiŋaŋ qajareniŋmu. Iŋuc epie Wofuŋ no kimbeŋ qaŋarehuc acmâc jaha
sipiric‐ŋopa‐jâmbâŋkepemu. 5Ŋoŋe ine kecʒiŋuc ejarenʒepieŋ: Alata wiac‐
jeŋic hetâc qâtâtienʒepieŋ, ɋâŋwâtuŋ wiac‐jeŋic henʒaŋ qanʒaŋnenʒepieŋ.

Aserim nemu wâtuŋ‐ ticne hetâc qâtâcnenʒepieŋ, erâ ɋâŋ qâqâtâc wiac‐
jeŋic i ʒocko behepie ʒazejec.

6 “ŊoŋeWofuŋ Anutu‐ŋeŋicte biŋe erâ juniŋte rowosâec‐ŋopakicne. Wo-
fuŋ Anutu‐ŋeŋic e mâreŋte faio ŋic gurune gurune juraŋgopieŋ jaŋeraonec
ŋoŋe hâcne ere biŋe juniŋte rowosâec‐ŋopawec. 7 Ŋoŋe ŋic gâcne siric‐
jopahuc bocjaha jumbiŋtemi rowosâec‐ŋopakicne, aricne, ŋoŋe ŋic afecne
sawa jumbiŋ. 8 Wofuŋ e maŋjauŋ eŋareekac â mamacfâc‐ŋeŋic dâŋ
mupaŋke‐jarewec, irec erâ mesanaŋ‐ ticnezi kâpâcwâru, Aigita ŋicwofuŋ
Faraore meonec hâcne batarac‐ŋoparâ jowac‐ŋopa wahawec. 9 Irec ŋoŋe
ʒiŋuc mananʒepieŋ: Wofuŋ Anutu‐nâŋec eki mocjaha Anutu fârine. Eki
hâcne maŋjeŋic erao râehuc sâcmutâc dâŋticne mana rereŋ eeŋgopieŋ
jaŋehec ʒâʒâfic ehuc aki anonoc ejare rahuc juocmu sanaŋ. 10 Â e
qaisockehuc jueŋgopieŋ jaŋe ine sipiric‐ jopahuc okacne bazu‐ jareocmu.
Ine hâcne, e qaisockeeŋgopieŋ jaŋe okacne bazu‐jareocte ŋeŋe ʒeʒepec mi
eocmu. 11 Irec ŋoŋe sâcmutâc dâŋ â dâŋsanaŋ â mumutâc dâŋ miŋecgac
ŋazamutâc ekopac i aijakic jaha mana rereŋ enʒepieŋ.

Micrereŋ bâfuapieWofuŋzi jambuŋ‐jopaocmu
(Tah 26:3–13; Sâc 28:1–14)

12 “Ŋoŋe mumutâc dâŋ keci mananiŋmuo ine Wofuŋ Anutu‐ŋeŋic eki
ʒâʒâfic â aki anonoc irec dâŋmamacfâc‐ŋeŋicmupaŋke‐jarewec i iŋuc jaha
soŋaŋkehuc juocmu. 13 E maŋjauŋ eŋareocmu â jambuŋ‐ ŋopaocmu erâ
basawec‐ŋopaocmu, ehuc ɋâricfâc‐ŋeŋic â mâreŋ‐ŋeŋickowiac nânâne fua‐
fâreocmu, padi jacgoŋ‐ŋeŋic mecne, waiŋ‐ŋeŋic mecne, oliwa wokemaŋ‐
ŋeŋicmecne erâ lama bulimakaofâc‐ŋeŋicmotecne juŋareŋgopieŋ imâmâc
mâreŋ ŋareocte mamacfâc‐ŋeŋic mupaŋke‐jarewec ira juhapie jambuŋ‐
jopaocmu. 14 Ŋoŋe ŋicguru gâcne jaŋere sâc jâuruhuc jambuŋ‐ ŋopame
ŋondeŋ‐ ŋeŋicko ŋic aputacne me ŋokac â bulimakao hufiŋne moc mi
junʒepieŋ. 15 Ehame Wofuŋ e huc wiac sasawa bârârie‐ŋareme Aigita ŋic
jaŋere hucukic repicne hone manac embiŋ i ŋoŋe moc mi fua‐ŋarezejec,
aricne, ŋic qaisoc‐ŋopaeŋgopieŋ jaŋere faio ine mume feocmu. 16 Ehame
ŋoŋe Wofuŋ Anutu‐ ŋeŋiczi ŋic meŋeŋicko râec‐jopaocmu jaŋe honec‐
joparâ busâqoc moc mi mana‐jarehuc jopa sipiric ejare‐fârenʒepieŋ. Erâ
nemufâc‐jeŋic jaŋe wâc kiŋaŋ mi qajarenʒepieŋ. Ŋoŋe kiŋaŋ qajarehuc
sahac‐ŋeŋic seroŋ baniŋmu hâcne.

17 “Ŋoŋe maŋŋeŋiczi ʒiŋuc mecne muniŋmu: ‘Ŋicguru keci jaŋe nâŋere
sâc sirickehuc tâpiri sâkohec eŋgopieŋ, irec weniŋuc erâ mâreŋ‐ jeŋic ro
rauc enaŋmu?’ 18 Ŋoŋe iŋuc muhuc mi hâwic‐ŋopazejec, aricne, Wofuŋ
Anutu‐ŋeŋiczi Farao â Aigita ŋic ʒeŋgoma wiac hâhâwicne ejarewec irec
manasunʒepieŋ. 19 Ŋoŋe honehapie tâpiri‐ticnere fuŋne bataniŋkehuc
wiac ʒâŋe furu â mâsi fuŋne fuŋne bâfuarâ tâpiri mesanaŋ‐ ticnezi
Aigita mâreŋkonec rocŋoparâ bacŋopa wahawec, sâc ijaha râsifâc‐ŋeŋic
keci jaŋe sipiric‐ jopaocmu. 20 Wofuŋ Anutu‐ ŋeŋic e iŋuc ehuc wâc
bitu gâpâc fuŋmoc ejareme ki bâʒâic ejarekupie ʒanʒaŋne juniŋmu me
ŋoŋere hâwic‐jopame soŋkeniŋmu jaŋe omaeniŋmu. 21 Wofuŋ Anutu‐
ŋeŋic, Anutu kâcɋene â ʒoɋac‐ticnehec e ŋondeŋ‐ŋeŋicko jukacte jaŋere
mi hâwic‐ŋopazejec. 22 Wofuŋ Anutu‐ ŋeŋic e ŋic gurune gurune keci
jaŋe uneŋ uneŋ jopa qâhâmoc ejareocmu. Eme qowi mimicne jaŋe
nâcjopahuc boc fua sawec erâ ŋoŋe mâmâc nâcŋopanʒipiŋte ŋic keci jaŋe

acmâc jaha mi bâsirowec‐jopanʒepieŋ. 23 Wofuŋ Anutu‐ ŋeŋic eki ine
meŋeŋicko râec‐jopahucmaŋ bâsifuc ejarekume sipirickeniŋmu hâcne. 24E
ŋicwofuŋfâc‐jeŋic jaŋe wâc meŋeŋicko râec‐jopame ŋoŋe mâreŋko ʒâŋe
biŋe‐jeŋic bawahapie omaezejec. Ŋic moczi moc sanaŋkerâ mi domaha
bâsirowec‐jopa‐fâreniŋmu. 25 Ŋoŋe nemu ɋâŋ qâqâtâc wiac‐jeŋic sasawa
ʒocko behepie ʒafârezejec. Ɋâŋ qâqâtâc siliwa â golzi ɋorockekicne i
rohuc sahac‐ ŋeŋic seroŋ banʒipiŋte me ŋaŋacne biŋe eocte irec andac
mi enʒepieŋ. Wiac izi hâcne Wofuŋte maio mamakâcne ekac. 26 Erâ
ŋoŋe wiac mamakâcne i ficŋeŋicko moc mi bafenʒepieŋ. Iŋuc ehuc sâwec
hotâckenʒipiŋte wiac sâwec bâbâfuanehec i qikiŋne behec efârenʒepieŋ.

8
Wofuŋzimâreŋ biaŋnemoc jare tahac ekac

1 “Ŋoŋe ʒuhuckerâ juhuc sawe mâririackeniŋte â Wofuŋzi
mamacfâc‐ŋeŋicmâreŋ jare tahac eocte mupaŋke‐jarewec i ro rauc eniŋte
miŋecgac sâcmutâc dâŋ sasawa ŋaza mutâc ekopac i aijakic jaha mana
rereŋ efârenʒepieŋ. 2 Ehuc Wofuŋ Anutu‐ŋeŋiczi mâreŋ burocnao jara
40 jowa qataŋ eŋare warehuc juwec hata irec wâc manasunʒepieŋ. E
maŋŋeŋicko dâŋ weniŋucne fowec erâ sâcmutâc dâŋ mana rereŋ embiŋ
me mâcne irec fuŋne manaocte esâic‐ŋopahuc bawahac‐ŋopawec hâcne.
3 E bawahac‐ŋopame nânâre hâmo sipiric epie ŋaŋacne â mamacfâc‐ŋeŋic
mana kâuc bambiŋ i hâcne gumec‐ŋopawec. I ŋoŋe ʒiŋuc mana taraniŋte
iŋuc eŋarewec: Ŋiczi nânâre sawa mi juhâmoocmu,Wofuŋtemickonec dâŋ
wahame sâc manahuc juhâmoocmu. 4 Jara 40 sâko juwefuhapie ŋaqi wiac‐
ŋeŋic tâcne ʒaŋ mi ewec â kike‐ŋeŋiczi soka siwiŋ wâc mi ewec. 5 Irec
ʒiŋuc mana taranʒepieŋ: Ŋic moczi ŋokâ‐ticne qa bâtiŋ ecneekac irec sâc
jaha Wofuŋ Anutu‐ŋeŋiczi ŋoŋe qa bâtiŋ eŋareekac. 6 Ŋoŋe iŋuc mana
tararâ Wofuŋ Anutu‐ŋeŋic araŋ bacnehuc ere kike hata bâjâperâ sâcmutâc
dâŋticne mana rereŋ enʒepieŋ. 7 Wofuŋ Anutu‐ ŋeŋic e mâreŋ biaŋne
moc tiki â wâneŋ‐ticnao opâ ʒâŋe â riqic wiac forakac ira râec‐ŋopaocmu.
8Mâreŋ ira hâcne padi jacgoŋ fuaekac, erâ jâmbo â waiŋ, nemuja â oliwa
jâc fuarâ doma rahapie ombâŋ‐jeŋicko baŋac wâc mâmâc âteekac. 9 Ŋoŋe
mâreŋ ira nânâ bocjaha nâ gapec ehuc wiacmocmi basaniŋmu. Mâreŋ irec
qânâmaŋko aeŋ fokac â tikimaŋkonec aeŋ bâbâroŋ wise gufuc erâ roniŋmu.
10 Irec ŋoŋe ira juhuc nânâ nâ gapec erâ Wofuŋ Anutu‐ŋeŋicmâreŋ biaŋne
ŋare tahac ewec e muteŋ bâteŋ ecnenʒepieŋ.

Wofuŋte nikec‐jopazacte uŋsawaŋ ejarekicne
11 “No miŋecgac sâcmutâc â mumutâc dâŋ erâ dâŋsanaŋ ŋaza mutâc

ekopac i mana rereŋ mi ehuc Wofuŋ Anutu‐ ŋeŋicte nikec‐ ŋopazacte
rucgereŋ‐ŋeŋic bahuc junʒepieŋ. 12 Ŋoŋe nânâ nâ gapec ehuc fic wiac
biaŋne basarickerâ ira ŋec foc eniŋmu 13 me lama bulimakaofâc‐ŋeŋic â
siliwa â gol wiac‐ŋeŋic erâ wâcwiac‐ŋeŋic gâcne sasawa sawemâririackeme
14 maŋfefe ehuc Wofuŋ Anutu‐ ŋeŋic kâpâcwâru fic, Aigita mâreŋkonec
hâcne batarac‐ ŋopawec ere nikec‐ ŋopazacte rucgereŋ‐ ŋeŋic banʒepieŋ.
15Eki hâcnemâreŋburocne kâcɋene â hâhâwicne sâkohomamomori â ome-
qaqa fusucmakicne ira jowa qataŋ eŋarewec, erâ ekizia mâreŋ kereŋnao
mume qânâ sanaŋ jomirekicnaonec opâ wahawec. 16 Erâ wâc mâreŋ
burocnao mamacfâc‐ŋeŋic mana kâuc bambiŋ i hâcne gumec‐ŋopawec.

Erâ i bawahac‐ŋopahuc esâic‐ŋoparâ ʒâhec mocwâc ehâmo‐ŋareocte iŋuc
eŋarewec. 17Ŋoŋe ʒiŋuc munʒipiŋte rucgereŋ‐ŋeŋic banʒepieŋ: ‘Menâŋec
â tâpiri‐nâŋecte fârine mâriri sâko ʒi bâfuaŋgopeneŋ hâcne.’ 18 Ŋoŋe
Wofuŋ Anutu‐ ŋeŋicte manasuhuc junʒepieŋ, eki hâcne mazuc mâriri
bâfuaniŋte tâpiri râe‐ŋareekac; e ʒâʒâfic‐ticnere dâŋ mamacfâc‐ŋeŋic mu-
paŋke‐jarewec i basanaŋkeocte iŋuc hâcne eŋareekac. 19 No miŋecgac
uŋdâŋ kecʒiŋuc ŋazakopac: Ŋoŋe Wofuŋ Anutu‐ ŋeŋicte nikec‐ ŋopame
nemu gâcne bâjâpec‐joparâ kiŋaŋ qajarehuc araŋ bajareniŋmuo ine sipir-
icke‐ jâmbâŋkeniŋmu. 20 Ŋoŋe Wofuŋ Anutu‐ŋeŋicte dâŋ mana rereŋ mi
epie Wofuŋzi ŋic gurune gurune ʒâŋe fai‐ŋeŋicko bâsirowec‐jopawec irec
sâc jaha ŋoŋe bâsirowec‐ŋopaocmu.

9
Wofuŋzi Kanaaŋ ŋic gurune gurune bâsirowec‐jopaocmu

1 “O Israe kikefuŋ, ŋoŋe mananiŋ: Ŋoŋe Kanaaŋ mâreŋko raʒirâ ŋic
gurune gurune ŋoŋere sâc sirickehuc kâcɋene â tâpiri sâkohec juŋgopieŋ
jaŋere hae kâcɋene basanaŋkekicne erâ bafekupie sambâŋ heuazo ekac
i ro rauc eniŋte miŋecgac Jordaŋ opâ fotâcneniŋmu. 2 Jaŋe ŋic kâcɋene
â ʒoricne, Anaka ere ɋâricfâc hâcne; ŋoŋe jaŋere dâŋ ʒiŋuc mupie
manaeŋgopieŋ: ‘Mo ŋiczi Anaka ɋâricfâc‐ticne sâcne sanaŋke‐jareocmu?’
3 Irec ŋoŋe miŋecgac ʒiŋuc mananʒepieŋ: Wofuŋ Anutu‐ŋeŋic e ʒocbâruŋ
iŋucne bânie‐ŋarehuc ŋic keci jaŋe bawahac‐joparâ ʒâŋe fai‐ŋeŋicko sipiric‐
jopaocmu; irec Wofuŋzimupaŋke‐ŋarewec irec sâc jopa jâpec ejarehuc ɋeŋ
jaha omaec‐jopanʒepieŋ.

4 “Wofuŋzi ŋic keci jaŋe ʒâŋe fai‐ ŋeŋicko jopa qâtâtiec ejareme
maŋŋeŋiczi kecʒiŋucmimunʒepieŋ: ‘Wofuŋ e tiŋne juju‐nâŋecte erâmâreŋ
ʒi ro rauc enaŋte bacnâpo warewec.’ Aricne, Wofuŋ e ŋic gurune gurune
keci jaŋe hehesic‐jeŋicte erâ ʒâŋe fai‐ŋeŋicko jopa jâpec ejareocnu. 5Ŋoŋe
tiŋne â maŋɋaɋac juju‐ŋeŋicte erâ mâcne, ŋic gurune gurune keci jaŋere
hehesicte erâ mâreŋ i ro rauc eniŋmu. Wofuŋ e irec hâcne ŋic keci jaŋe
ʒâŋe fai‐ŋeŋicko jopa jâpec ejareocmu; erâ wâcmamacfâc‐ŋeŋic Abraham,
Isaka â Jakobo dâŋmupaŋke‐jarewec i basanaŋkeocte iŋuc eocmu.

Israe ŋic jaŋe Horebe tikio qaqatara bâfuambiŋ
(Wah 31:18—32:35)

6 “Irec ŋoŋe ʒiŋuc mananʒepieŋ: Wofuŋ Anutu‐ŋeŋic e mâreŋ biaŋne ʒi
tiŋne juju‐ŋeŋicte erâ ŋare tahac mi eocmu; ŋoŋe ŋicguru râŋgeŋ qaŋqaŋne
hâcne. 7 Ŋoŋe mâreŋ burocnao Wofuŋ Anutu‐ŋeŋic maŋbâiŋ ecnembiŋ
irec manasuhuc mi nikec‐ŋopazejec. Ŋoŋe Aigita mâreŋkonec wahambiŋ
dameŋ ira fuŋkerâ Wofuŋte dâŋ qatara warehuc juku hae mâreŋ ʒira
fisimbiŋ. 8Ŋoŋe Horebe tikio ira Wofuŋ maŋbâiŋ hâhâwicne ecnepie aaric
mana‐ŋarehuc sipiric‐ŋopazo muwec. 9 Eme no Wofuŋzi ŋoŋehec ʒâʒâfic
ewec irec qorac tapa ropemurâ tikio ferâ ŋafe ʒoaŋ 40 juhuc nânâ opâ
moc mi nâpo. 10 Ehame Wofuŋ Anutu e qorac tapa jajahec e jahacne mezi
qâreŋkerâ narewec. Ŋoŋe tumaŋnehapie Wofuŋzi tikio ʒocbâruŋ maŋko
juhuc dâŋ nazawec i sasawa qorac tapa ira hâcne qâreŋkekicne fowec.
11 Eme ŋafe ʒoaŋ 40 tarame Wofuŋzi ʒâʒâfic qorac tapa jajahec i narewec.
12 Ehuc ʒiŋuc nazawec: ‘Ajoc, go ŋicfâcge Aigita mâreŋkonec bacjopa

waremeŋ jaŋe wiac mamakâcne eŋgopieŋte biac faharerâ huc. Jaŋe hata
jaza jowatuc epo i biac râpeckehuc aeŋzi ɋâŋ qâqâtâcmoc bambiŋ.’

13 “Erâ Wofuŋ e ʒuhuckerâ ʒiŋuc nazawec: ‘Manakic, no ŋicguru keci
jaŋe râŋgeŋ qaŋqaŋne jaha juhapie honec‐ jopakopac. 14 Irec behe-
haŋ bâsirowec‐jopape ʒâŋe biŋe‐jeŋic mâreŋko omaezejec; ehame go ba-
sawecgupe jaŋere sâc sirickehuc ŋicguru kâcɋene â tâpiri sâkohec ezemec.’
15 Iŋuc nazame forisierâ tikionec wahapo; ehuc qorac tapa jajahec bacjofa
wahahape tikio ʒoc bâruŋkehuc domawec. 16 Eme ʒâŋe firâ ʒiŋuc honec‐
ŋopapo: Ŋoŋe wiac mamakâcne ehuc Wofuŋ Anutu‐ŋeŋic bunao bahuc
bulimakao ɋâŋ qâqâtâcmoc bambiŋ; ŋoŋeWofuŋzi hata ŋazamutâc ewec
i biac beherâ qâsoriembiŋ hâcne. 17 No iŋuc honerâ qorac tapa jajahec
bacjofa wahapo i ʒâŋe fai‐ŋeŋicko behepe qanʒaŋnewec. 18 Eme mârâc
epo iŋuc jaha ehuc Wofuŋ fodapecnehuc juhape ŋafe ʒoaŋ 40 tarawec; erâ
ŋoŋe sâqocne barâ Wofuŋte maio wiac mamakâcne ehuc bunao bambiŋte
erâ nânâ opâ moc mi nâhuc jupo. 19 Erâ Wofuŋ e aarickeme kimbeŋ
qaŋarehuc bâsirowec‐ŋopazomuwec irec hâwicnumewira wâwâsic ecnepo;
eme Wofuŋ e dameŋ ira wâc mana‐narewec. 20 Erâ Wofuŋ e Aroŋte wâc
aarickeme bâsirowezo mume ere erâ mâmâc numucnepo. 21 Eme tikionec
waharâ bulimakao ɋâŋ qâqâtâc bambiŋ,wiac repicne i hâcne ʒocko behepe
ʒame rorâ henʒaŋ qanʒaŋnepe uucne eme opâ tikionec wahahuc fokac ira
tiepe huwec.

22 “Ŋoŋe Tabera â Masa erâ Kibero‐Hatawa hae mâreŋ ira wâc iŋuc
jaha Wofuŋ maŋbâiŋ ecnepie aarickewec. 23 Eme Wofuŋ e Kadesi‐Baranea
haeonec ʒiŋucmuhuc sorec‐ŋopawec: ‘Ŋoŋe ferâ mâreŋ ŋare tahac epo i ro
rauc enʒepieŋ’; iŋuc muhuc ŋazame ŋoŋe Wofuŋ Anutu‐ŋeŋicte sâcmutâc
dâŋ qatararâ e jahacne mi manasiŋkehuc dâŋticne wâc mi reŋkembiŋ.
24 No fuŋkerâ manac‐ŋopapo dameŋ ira hâcne Wofuŋ fecnehuc jumbiŋzi
juŋgopieŋ jaha.

25 “Wofuŋzi bâsirowec‐ŋopazo muwecte ŋafe ʒoaŋ 40 ere maio fodaperâ
fohuc jupo. 26 Ehuc ʒiŋuc muhuc Wofuŋ wâsickepo: ‘O Wofuŋ Anutu,
go ŋicfâcge â ʒâŋetucfâcge tâpiri sâko â mesanaŋgezi Aigita mâreŋkonec
batarac‐ joparâ jowac‐ jopa wahameŋ jaŋe mi bâsirowec‐jopac. 27 Go
kiŋaŋŋicfâcge Abraham, Isaka â Jakobo jaŋere manasuhuc ŋicguru ʒi
maŋsanaŋ â hehesic erâ sâqocne‐jeŋichec jaŋe honec‐ jopatec boc mi
gâpârezejec. 28 Iŋuc mi etec Aigita mâreŋkonec jowac‐ nâpo wahameŋ
irec rune jaŋe ʒiŋuc munʒipiŋte: “Wofuŋ e mâreŋ mupaŋke‐jarewec
ira râec‐jopazo eipierâ qaisoc‐ jopahuc mâreŋ burocnao jopa qâhâmoc
ejareocte jowac‐jopa rawec.” 29 Jaŋe ŋicfâcge â ʒâŋetucfâcge tâpiri sâko â
mesanaŋgezi jowac‐jopa wahameŋ hâcne.’

10
Qorac tapa jajahec ɋâricne fasaekicne
(Wah 34:1–10)

1 “Dameŋ ira Wofuŋzi dâŋ kecʒiŋuc nazawec: ‘Qorac tapa jajahec mârâc
fasaec‐ jofakicne iŋucne mocwâc fasaec‐ jofarâ tikio norao bawefuzemec,
erâ jâczi katapa wâc bazemec. 2 Eme qorac tapa qanʒaŋnemeŋ irec fainao
dâŋqâreŋ fowec ijaha qâreŋkepe katapa maŋko râetec huzejec.’ 3 Iŋuc
nazame jâmiŋjâczi katapa bapo, erâ qorac tapa jajahec mârâc fasaec‐

jofakicne iŋucne mocwâc fasaec‐ jofarâ tikio bacjofarâ fepo. 4 Eme ŋoŋe
tumaŋnehapie Wofuŋzi tikio ʒocbâruŋ maŋko juhuc Sâcmutâc Sanaŋ Teŋ
ŋazawec imârâc qâreŋkekicne irec sâc jaha qorac tapao qâreŋkerâ narewec.
5Nareme forisierâ tikionec waharâ qorac tapa i Wofuŋzimutâcne‐narewec
irec sâc ehuc katapa bapo irec maŋnao râepe hurâ fowec fokac jaha.”

6 Eme Israe ŋicguru jaŋe Beroti‐ Bene‐ Jakaŋ teuŋkonec faharerâ raku
Mosera haeo fisimbiŋ. Eme Aroŋ e ira hâcne hâmome duckembiŋ,
ehame ŋokâ‐ ticne Eleaʒa e tucticne qarâ taha bapa juwec. 7 Eme jaŋe
irecnec ʒuhuckerâ raku Gudogoda haeo fisirâ fombiŋ. Erâ irecnec raku
Jotibata hae mâreŋko fisimbiŋ. Hae mâreŋ ira opâ wiac bocjaha forawec.
8 Eme Wofuŋ e dameŋ ira Lewiŋic jaŋe ʒâʒâfic katapa‐ticne reŋkerâ ere
maio kiŋaŋ gie bahuc ŋic Wofuŋte ʒâŋeo ʒuhuc‐joparâ jambuŋ‐jopaniŋte
rowosâec‐jopawec. Eme jaŋe gie i hâcne bambiŋzi bahuc juŋgopieŋ jaha.
9Eme irec hâcne Lewiŋic jaŋe qomâfâc‐jeŋic jaŋerao ʒuhuckerâmâreŋwiac
ro raucmi eniŋmu. Wofuŋ Anutu‐ŋeŋiczi jazawec irec sâc rujeŋic erâ juhuc
hone bafic ejareocmu.

10 Mosezi ʒiŋuc ʒuhuckerâ muwec: “Eme no mârâc epo iŋuc jaha ehuc
tikio juhape ŋafe ʒoaŋ 40 tarawec, ehame dameŋ ira Wofuŋ numucnepe
mana‐narewec wâc; ehuc sipiric‐ŋopaocte boc mi afeckewec. 11 Wofuŋ
e iŋuc erâ ʒiŋuc nazawec: ‘Ajoc, go faharerâ ŋic micne bajaretec hata
ʒuhuckerâ raku mamacfâc‐jeŋic mâreŋ mupaŋke‐jarepo ira fisirâ ro rauc
enʒepieŋ.’

12 “O Israe ŋicbureŋ, Wofuŋ Anutu‐ŋeŋic e wiac kecʒiŋuc jaha eniŋte
ŋaza mutâc ekac: Ŋoŋe Wofuŋ Anutu araŋ bacnehuc ere kike hata
bâjâpenʒepieŋ, ehuc maŋŋeŋic erao râepie domaha maŋ qâqâtâc‐ŋeŋiczi
kiŋaŋ qacnenʒepieŋ. 13 Ehuc Wofuŋte sâcmutâc dâŋ â dâŋsanaŋ miŋecgac
ŋaza mutâc ekopac i hâcne mana rereŋ ehuc juhâc qâhâmonʒepieŋ.
14Manaŋgopieŋ, sambâŋ â mâreŋ â irec maŋnao wiac fokac sasawa i Wo-
fuŋte biŋe. 15Ehame sifu mamacfâc‐ŋeŋicmaŋjauŋ ejarehuc ɋâricfâc‐jeŋic
ŋoŋe ŋic gurune gurune jaŋeraonec rowosâec‐ŋopame ŋicfâc‐ticne erâ
jumbiŋzi juŋgopieŋ jaha. 16 Irec ŋoŋe maŋrâŋgeŋ‐ŋeŋic beherâ maŋuruc
junʒepieŋ. 17 Wofuŋ Anutu‐ ŋeŋic e nemu jaŋere femicne â ŋicwofuŋ
jaŋere Wofuŋ, e hâcne Anutu fekicne â tâpiri‐ticnehec â araŋ babacnehec,
e ra rowec ware rowec mi focnekac â bâbâmiriŋ moneŋ wâc mi roekac.
18 E hozec bekâ jaŋe roroŋ sasabec ejarehuc dâŋjeŋicte bafic‐ jopaekac,
ehuc ŋic jabane maŋjauŋ ejarehuc nânâ opâ â ŋaqi qoruc wiac jare tahac
eekac. 19 Irec ŋoŋe ŋic jabane maŋjauŋ jaha ejarenʒepieŋ; ŋoŋe hâcne
Aigita mâreŋko jabane jumbiŋ wâc. 20 Ŋoŋe Wofuŋ Anutu‐ ŋeŋic araŋ
bacnenʒepieŋ, ehuc kiŋaŋ qacnehuc erao qohotanʒepieŋ, erâ ere ʒâŋeo
ɋetickehuc mumupaŋ dâŋŋeŋic mupaŋkenʒepieŋ. 21 E hâcne mumuteŋ‐
ŋeŋic â Anutu‐ŋeŋic, wiac hâhâwicne â bipic tataranehec ʒâŋe fâri‐ŋeŋiczi
honembiŋ i eki hâcne mume fuawec. 22 Mamacfâc‐ŋeŋic jaŋe ŋic ŋokac
70 sawazi Aigita mâreŋko humbiŋ, ʒi ine Wofuŋ Anutu‐ŋeŋiczi basawec‐
ŋopame ŋic guru sâko jâmbâŋ embiŋ juŋgopieŋ.

11
Wofuŋzi fekicne juju‐ticnere fuŋne bataniŋkeme honembiŋ

1 “Ŋoŋe irec hâcneWofuŋAnutu‐ŋeŋic eraomaŋŋeŋic râepie fohamicdâŋ
â dâŋsanaŋ erâ mumutâc â sâcmutâc dâŋticne dameŋ sâc mana rereŋ
enʒepieŋ. 2 Ehuc Wofuŋ Anutu‐ŋeŋic e ŋoŋerao bâbâtiŋ gie bahuc fekicne
juju â tâpiri â mesanaŋ‐ ticnere fuŋne bataniŋkewec i hone mana tarac
efârenʒepieŋ. (No naru motecfâc‐ŋeŋic jaŋe wiac i fuame hone manac
mi embiŋte jaŋere mi mukopac.) 3 Wofuŋzi hâcne Aigita mâreŋko Farao
â ŋicfâc‐ticne sasawa jaŋerao wiac ʒâŋe furu â mâsi fuŋne fuŋne ebac
ewec. 4 Ehuc Aigita momori ŋic â becâsic keretac wiac‐ jeŋichec sipiric‐
jopa‐ fârewec, erâ jâpec‐ŋopahuc Hâwec Bâbâroŋ fotâcnehapie hâweczi
qâuruc‐jopaha Wofuŋzi bâsirowec‐jopawec. Wiac iŋuc fuawec fokac.
5Wofuŋ e mâreŋ burocnao ehâmo‐ŋarewarehuc juha mâreŋ ʒira fisimbiŋ.
6 Erâ ekizia mume mâreŋ fâuckerâ aŋkehuc Rubeŋte ŋokâ Eliaba ere ŋokâ
jahec Dataŋ â Abiram â wiacfâc‐jekic erâ qoruc boze â wiac jujunefâc‐jekic
sasawa ɋâcjopa‐fârewec. 7Wofuŋzi wiac sâko ebac ewec i ŋoŋe hâcne ʒâŋe
fâri‐ŋeŋiczi honembiŋ.

Mâreŋ biŋe qajarekicne i mazuc mâriri‐ticnehec
8 “Ŋoŋe irec hâcne miŋecgac sâcmutâc dâŋ ŋaza mutâc ekopac i

reŋkenʒepieŋ, iŋuc ehuc sanaŋkerâ mâreŋ razo eŋgopieŋ ira raʒirâ ro rauc
eniŋmu. 9 Erâ Wofuŋzi mimiŋnefâc‐ŋeŋic â mamac ŋosafâc‐ŋeŋic mâreŋ
jareocte mupaŋke‐jarewec ira hâcne dameŋ ʒora juniŋmu. Mâreŋ i susu â
baŋac fusucmarâ qâmbâriŋkeekac. 10Mâreŋ raʒirâ ro rauc eniŋmu i Aigita
mâreŋ beherâ warembiŋ iŋucne aricne; ŋoŋe ira hâcne gie‐ŋeŋic he sarac
ehucmonʒaŋ gie iŋucne opâ râe jumbieŋ. 11Mâreŋ ro rauc eniŋmu i ine tiki
â wâneŋ‐ticnehec, ehame hoezi hehuc bâgunuckeekac. 12 Mâreŋ i Wofuŋ
Anutu‐ŋeŋic e jahac soŋaŋkeekac, ehuc jara moc irec fufuŋkenao fuŋkerâ
mâreŋ i hone ʒiziwehuc juhame jara taraekac.

13 “Ŋoŋe miŋecgac sâcmutâc dâŋ ŋaza mutâc ekopac i mana rereŋ ehuc
maŋŋeŋic Wofuŋ Anutu‐ŋeŋic erao râepie domaha maŋ qâqâtâc‐ŋeŋiczi
kiŋaŋ qacneniŋmuo 14 ine eki mume hoe ʒoaŋ jahe mâreŋ‐ŋeŋic sâckoa
bacnehapire padi jacgoŋ erâ waiŋ â oliwa wokemaŋ wiac fua biaŋ eme ro
nusec eniŋmu. 15 Erâ Wofuŋzia mume bulimakaofâc‐ŋeŋic jaŋere kecɋaŋ
wiac fua biaŋ eocmu. Wiac i sasawa fua‐ ŋareme ŋoŋe wâc nâ gapec
eniŋmu. 16Ŋoŋemaŋŋeŋic eatuckehuc Anutu râpeckerâ nemu gâcne kiŋaŋ
qajarehuc araŋ bajarenʒipiŋte rucgereŋ‐ŋeŋic bahuc junʒepieŋ. Iŋuc mi
eniŋmuo 17 ine Wofuŋzi aaric mana‐ŋarehuc hoe motâc hecneme mâreŋko
nânâ mi fuame Wofuŋzimâreŋ biaŋ ŋare tahac ewec ira biac hâmomiziec
efâreniŋmu.

18 “Ŋoŋe irec hâcne sâcmutâc dâŋnane ʒi maŋkehucmana sakac enʒepieŋ,
ehuc qâreŋkerâ meŋeŋicko â mai‐ŋeŋicko bândeŋnepie fozejec. 19 Erâ naru
motecfâc‐ŋeŋic qazu‐jarehuc ficko ŋec juc eniŋmu me hata raniŋmu me fo
faharec eniŋmu sâc irec dâŋ muc manac enʒepieŋ. 20 Ehuc ficwâtuŋko â
sacmotâc‐ŋeŋicko mâmâc qâreŋkepie fozejec wâc. 21 Iŋuc ehuc Wofuŋzi
mamacfâc‐ŋeŋic mâreŋ jareocte mupaŋke‐jarewec ira ŋaŋacne â naru
motecfâc‐ŋeŋic ŋoŋe sambâŋ â mâreŋ fonicmu sâc dameŋ ʒora jufehuc
junʒepieŋ. 22 Ŋoŋe sâcmutâc dâŋ reŋkeniŋte ŋaza mutâc ekopac i aijakic
jaha mana rereŋ ehuc Wofuŋ Anutu‐ ŋeŋic maŋzi ʒâfickerâ kike hata‐
ticne bâjâpehuc erao qohotaniŋmuo 23 ine Wofuŋ e ŋic gurune gurune
keci jaŋe jâpec‐jopame ŋoŋere sâc sirickehuc ŋic tâpiri sâkohec juŋgopieŋ

jaŋere mâreŋ ro rauc eniŋmu. 24 Eme kike‐ŋeŋiczi mâreŋ âteniŋmu sâc
i ŋoŋere biŋe ezejec; mâreŋ burocnaonec fuŋkerâ raku Lebanoŋ tikio
tarakac erâ ŋifec Eufrata opâonec fuŋkerâ ware raku Mâreŋ Ŋoŋondeŋ
Hâwecko tarakacmâreŋ izi hâcne ŋoŋere biŋe. 25Ŋicmoczi sanaŋkerâ ŋopa
jâpec sâcnemi eŋareocmu. EhameWofuŋ Anutu‐ŋeŋiczimupaŋke‐ŋarewec
irec sâc ehuc mâreŋ âtehapie ŋic hâhâwic bâfua‐jareocmu.

26 “Manaŋgopieŋ, nomiŋecgac jambuŋ â sâwec biŋe qaŋarekopac. 27Eme
ŋoŋe Wofuŋ Anutu‐ŋeŋicte sâcmutâc dâŋ miŋecgac ŋaza mutâc ekopac
i mana rereŋ epie jambuŋzi ŋoŋere faio feocmu. 28 Me Wofuŋ Anutu‐
ŋeŋicte sâcmutâc dâŋ mana rereŋ mi ehuc miŋecgac hata ŋaza ŋowatuc
ekopac i râpeckerâ nemu wiac mi mamana‐ŋeŋic jaŋerao qohotaniŋmuo
ine sâwec hotâckeniŋmu. 29 Ŋoŋe Wofuŋ Anutu‐ ŋeŋiczi jowac‐ ŋopame
mâreŋ ro rauc eniŋmu ira fisirâ Geriʒim tikio jambuŋdâŋ munʒepieŋ â
Ebali tikio ine sâwecdâŋ munʒepieŋ. 30 Tiki i jahe Jordaŋ opâ ocniŋucnao
Giligali hae mendâŋko â More haeo boriŋjâc domaŋgopieŋko erâ Kanaaŋ
ŋic Araba wâneŋko juŋgopieŋ jaŋeremâreŋko hata ʒoaŋ huhunaopec fokac
irec heririŋnao ŋekopirec. 31 Ŋoŋe Wofuŋ Anutu‐ŋeŋic mâreŋ ŋare tahac
eocmu i ro rauc eniŋte Jordaŋ opâ fotâcnezo eŋgopieŋ hâcne. 32 Irec ŋoŋe
ira juhuc dâŋsanaŋ â mumutâc dâŋ miŋecgac ŋaza mutâc ekopac i aijakic
jaha mana rereŋ efârenʒepieŋ.

12
Wofuŋ e hae mocjahao sawa mai ecnezo

1 “Ŋoŋe dâŋsanaŋ â mumutâc dâŋ ʒine hâcne i Wofuŋ mamacfâc‐ŋeŋic
jaŋere Anutuzi mâreŋ ŋare tahac eme ro rauc eniŋmu ira jufeniŋmu sâc
aijakic jaha mana rereŋ enʒepieŋ. 2Ŋoŋe ŋic gurune gurune jaŋeremâreŋ
ro rauc ehuc, nemufâc‐jeŋic tikio me mâreŋ facnao me jâc dodomanere
fuŋnao kiŋaŋ qajare jumbieŋ hae mâreŋ i ima bafârenʒepieŋ. 3 Ehuc
alata wiac‐ jeŋic heroc qâropienʒepieŋ, â ɋâŋwâtuŋ wiac‐ jeŋic henʒaŋ
qanʒaŋnenʒepieŋ, â Aserim ɋâŋ qâqâtâc i ʒocko behepie ʒazejec, erâ
nemufâc‐jeŋic jaŋere hawari wiac i hetâc qâtâcnepie ʒâŋe biŋe‐jeŋiczi hae
mâreŋ ira omaezejec. 4 Ŋoŋe wiac iŋuc bajuhuc Wofuŋ Anutu‐ ŋeŋic
araŋ mi bacnenʒepieŋ. 5 Ŋoŋe Wofuŋ Anutu‐ ŋeŋiczi guru‐ ŋeŋic sâc
mâreŋ ro rauc eniŋmu irecnecmoc bâwosâe‐ŋarehuc ʒâŋe‐ticnere ŋeŋe hae
bâfuame ira ranʒepieŋ. 6 Ehuc qowi bâzime taha bâzi wiac‐ŋeŋic teŋkonec
wâŋ me taha wiac gâcne me mumupaŋ taha me buafec taha me lama
bulimakao‐ ŋeŋic jaŋeraonec mârâc fufua i sasawa ira râe‐fârenʒepieŋ.
7 Ŋoŋe ira hâcne Wofuŋ Anutu‐ ŋeŋicte maio taha bâzire wiac nâ bac
enʒepieŋ, ehuc Wofuŋ Anutu‐ŋeŋiczi jambuŋ‐ŋopame wiac hure hemârec
embiŋte wiacfâc‐ŋeŋic jaŋehec mu ʒeri enʒepieŋ. 8 Nâŋâc miŋecgac buc
bucmaŋnâŋectewiac ebac eeŋgopeneŋ irec sâcmi enʒepieŋ. 9ŊoŋeWofuŋ
Anutu‐ŋeŋiczi juju mana â merâfâc mâreŋ ŋareocte muwec ira biac mi
fisimbiŋ. 10Erâ ŋoŋe sifu Jordaŋ opâ fotâcnerâWofuŋ Anutu‐ŋeŋiczimâreŋ
ŋareme ro rauc eniŋmu, erâ râsifâc‐ŋeŋic rârec rârec juraŋgopieŋ jaŋe
bawahac‐ jopame wamao juhâmoniŋmu. 11 Ehame Wofuŋ Anutu‐ŋeŋiczi
haemâreŋmoc bâwosâe‐ŋarehuc ʒâŋe‐ticnere ŋeŋe hae bâfuame ŋoŋewiac
ŋaza mutâc ekopac i ira hâcne bara‐ fârenʒepieŋ. Wiac kecʒiŋuc: Qowi
bâzi, taha bâzi, wiac‐ŋeŋic teŋkonec wâŋ, taha wiac gâcne, â Wofuŋtao

mumupaŋ dâŋ mumbiŋ irec taha wiac sasawa. 12 Ehuc ŋaŋacne mecne,
naru motecfâc‐ŋeŋicmecne, kiŋaŋ ŋic ŋokacfâc‐ŋeŋicmecne, ŋoŋemâmâc
Wofuŋ Anutu‐ŋeŋicte maio mu ʒeri enʒepieŋ. Erâ Lewiŋic hae mâreŋ
tâmiriczi ŋoŋehec juŋgopieŋ jaŋe mâmâc. 13 Ŋoŋe qowi bâzi‐ŋeŋic i hae
mâreŋ maŋŋeŋicte kosa honeniŋmu ira mâcne, 14 Wofuŋzi guru‐ ŋeŋic
sâc mâreŋ ro rauc eniŋmu irec dâkâne moc bâwosâe‐ŋareme ira hâcne
rikenʒepieŋ, ehuc wiac mutâcne‐ŋarekopac i ira wâc ebac efârenʒepieŋ.

Qowi nânâ irec sâcmutâc
15 “Ŋifec ine hae‐ŋeŋic sâc ira qowire eŋaremeWofuŋzi ŋare tahac eekac

irec sâc qa hezuc ezo murâ enʒepieŋ; ehame kâte noniŋ â kâte bulimakao
nâcjopaeŋgopieŋ iŋuc jaha qowi i ŋic wâwânâŋ tâmiric â wâwânâŋheczi
kosa nânʒepieŋ. 16 Socjeŋic ine mi nâhuc opâ omane iŋucne mâreŋko
hoŋkepie razejec. 17 Ŋoŋe hae mâreŋ‐ ŋeŋicko juhuc wiac kecʒiŋuc ine
mi nânʒepieŋ: Padi jacgoŋ me waiŋ me oliwa wokemaŋ wiac‐ŋeŋic irec
teŋkonec wâŋ, me lama bulimakaofâc‐ŋeŋic mârâc fufua, me mumupaŋ
taha wiac‐ŋeŋic, me buafec taha wiac‐ŋeŋic, me taha wiac fenʒoŋkehuc
râeeŋgopieŋ. 18 Ŋoŋe wiac i Wofuŋzi hae mâreŋ bâwosâe‐ŋareocmu ira
hâcne ere maio nânʒepieŋ; ŋoŋe ŋaŋacne â naru motecfâc‐ŋeŋic mecne,
â kiŋaŋ ŋic ŋokacfâc‐ŋeŋic mecne, erâ Lewiŋic ŋoŋehec hae‐ ŋeŋicko
jueŋgopieŋ jaŋe mâmâc. Ehuc ŋoŋe meŋeŋiczi gie i me i bapie fua biaŋ
eŋareme Wofuŋte maio bubiaŋ manahuc ʒeri enʒepieŋ. 19 Ŋoŋe mâreŋ‐
ŋeŋicko jufeniŋmu sâc Lewiŋic hone takirec‐ jopanʒipiŋte jaŋere mana
mezac ehuc junʒepieŋ.

20 “Wofuŋ Anutu‐ ŋeŋic e mupaŋke‐ŋarewec irec sâc mâreŋ‐ ŋeŋic
bâsokame qowire eŋareme ʒiŋuc muniŋmu: ‘Nâŋe qowi nânʒepeneŋ,’ iŋuc
murâ qowi aŋac‐ŋopaocmu sâc nânʒepieŋ. 21 Wofuŋ Anutu‐ŋeŋiczi ʒâŋe
biŋe‐ticnere hae mâreŋ bâwosâeocmu i ʒoricko fome ine Wofuŋzi lama
bulimakao ŋare tahac ewec jaŋeraonec ŋaza mutâc epo irec sâc ehuc moc
qazo murâ qanʒepieŋ. Ehuc qowire eŋareme sâc hae‐ŋeŋicko nânʒepieŋ.
22 Kâte noniŋ me kâte bulimakao nâcjopaeŋgopieŋ iŋuc jaha ehuc ŋic
wâwânâŋ tâmiric â wâwânâŋheczi kosa nânʒepieŋ. 23Mocjaha, socjeŋic ine
moc mi nâjâmbâŋkenʒepieŋ, soczi juju ekac, irec soc nâhuc juju mâmâc
nânʒipiŋte qowi socnehec mi nânʒepieŋ. 24 Ŋoŋe soc mi nânâ mâc opâ
omane iŋucne mâreŋko hoŋkepie razejec. 25 Ŋoŋe ŋaŋacne mecne, â
ɋâricfâc‐ŋeŋic jaŋe mecne, Wofuŋte maio wiac ebac epene sâckeekac,
i erâ soc mi nâhuc juhâc qâhâmonʒepieŋ. 26 Mâc taha wiac bâtirihuc
râeniŋte mukicne erâ mumupaŋ taha wiac i ine Wofuŋzi hae mâreŋ
bâwosâe‐ŋareocmu ira baranʒepieŋ. 27 Ehuc qowi bâzi wiac‐ ŋeŋic soc
biucnehec i Wofuŋ Anutu‐ŋeŋicte alatao râenʒepieŋ, ehuc soc i Wofuŋ
Anutu‐ŋeŋicte alatao hoŋkerâ qowi biucne nâzo murâ nânʒepieŋ. 28 Dâŋ
ŋaza mutâc ekopac i aijakic jaha mana rereŋ enʒepieŋ, erâ Wofuŋ Anutu‐
ŋeŋicte maio wiac ebac epene sâckeekac i ehuc ŋoŋe ŋaŋacne mecne â
ɋâricfâc‐ŋeŋic jaŋemâmâc raŋɋa raŋɋa juhâc qâhâmonʒepieŋ.

Nemu araŋ babajare irec uŋsawaŋ dâŋ
29 “Ŋoŋe Wofuŋ Anutu‐ ŋeŋiczi ŋic gurune gurune ʒâŋe fai‐ ŋeŋicko

bâsirowec‐jopame mâreŋ ro rauc erâ ira ŋec juc eniŋmu. 30 Ehuc jaŋe
sirowe‐fârehapie ŋoŋe dockerâ jaŋere kike hata bâjâpehuc nemufâc‐jeŋic
jaŋere ʒiŋuc mu wioc enʒipiŋte rucŋeŋic banʒepieŋ: ‘Ŋic gurune gurune

keci jaŋeweniŋuc erâ nemufâc‐jeŋic araŋ bajarembiŋ. Jaŋe embiŋ sâc ijaha
ezo muŋgopeneŋ.’ 31 Ŋoŋe Wofuŋ Anutu‐ŋeŋic iŋuc moc mi ecnenʒepieŋ.
JaŋeWofuŋzimaname mamakâcne eekac wiac i hâcne ehuc nemufâc‐jeŋic
araŋ bajare jumbieŋ, ehuc jaŋere erâ naru motecfâc‐jeŋic rikec‐ jopa
jumbieŋ wâc.

32 “Ŋoŋe wiac sasawa ŋaza mutâc ekopac i aijakic jaha mana rereŋ
enʒepieŋ, ehuc dâŋmoc bârârierâ bebehe me moc ʒuhuckerâ mumu i moc
mi enʒepieŋ.

13
Uŋsawaŋ dâŋ jaha

1 “Ŋondeŋ‐ ŋeŋicko porofete burecne me guŋ burec mamana ŋic
moc fuarâ wiac ʒâŋe furu â mâsi hâhâwicne moc fuaocmu irec dâŋ
ŋazaocmu mecne. 2 Izi juku fârine fuame ʒiŋuc muocmu: ‘Nemu fu-
rune bâjâpec‐jopahuc kiŋaŋ qajarenʒepieŋ.’ 3 Iŋuc ŋazame dâŋticne mi
mananʒepieŋ. Maŋ qâqâtâc‐ŋeŋic Wofuŋ Anutu‐ ŋeŋic erao furu jaha
râepie foekac me mâcne, irec fuŋne taniŋkeocte Wofuŋ Anutu‐ ŋeŋiczi
esâic‐ŋopaocmu hâcne. 4 Ŋoŋe Wofuŋ Anutu‐ŋeŋic bâjâpehuc sâcmutâc
â micdâŋ‐ticne mana rereŋ erâ kiŋaŋ qacnehuc erao qohotanʒepieŋ.
5 Porofete burecne me guŋ burec mamana ŋic e ine Wofuŋ Anutu‐ŋeŋiczi
kâpâcwâru, Aigita mâreŋ hâcne, irecnec batarac‐ŋoparâ jowac‐ŋopa wa-
hawec ere dâŋ qataraniŋte qazu‐ŋarewec irec qâhâmonʒepieŋ. Ŋic eki
hâcne Anutu‐ ŋeŋiczi kike hata‐ ticne bâjâperâ raniŋte mutâcne‐ŋarewec
i beheniŋte esoc qafeŋ eŋarewec. Ŋoŋe wiac hehesicne ŋondeŋ‐ŋeŋicko
fuame bâsuepie razejec.

6 “Neŋgocgere ŋokâ, hahacge hâcne, me gahacne ŋokâ me otâge me
joroc ŋonâŋge me âgo fâri‐jâmbâŋge, ŋic ŋokac i jaŋe eatucguhuc ʒiŋuc
gazaniŋmu: ‘Ajoc, nâŋâc nemu gâcne kiŋaŋ qajarenaŋ.’ Go gahacne â
mamacfâcge ŋoŋe ine nemu imocmimanac‐jopaeŋgopieŋ. 7Ŋic bembeŋko
me ʒorickomemâreŋ tofane ŋifec â ŋifec rârecguhuc jueŋgopieŋ 8 jaŋerene-
mure iŋucmu qafeŋ egarepie mi mana‐jarezemec â busâqocmana‐jarehuc
mi ŋezic‐jopazemec erâ kiŋjeŋic wâc mi hesoŋkezemec. 9Aricne, ŋic i jaŋe
qâhâmoc‐jopazo; qanaŋ go gahac fuŋkerâ jopatec ʒâhec ine ŋic ʒeŋgoma
jaŋe qâhâmoc‐jopanʒepieŋ. 10 Ŋoŋe ŋic i jaŋe Wofuŋ Anutu‐ ŋeŋiczi
kâpâcwâru fic, Aigita mâreŋkonec hâcne, jowac‐ŋopawahawec ere meonec
batarac‐ŋopazo fotarie‐ŋarembiŋte qânâzi hehâmoc‐jopanʒepieŋ. 11 Eme
Israe ŋic sasawa ŋoŋe irec dâŋ manarâ hâwic‐ŋopame wiac hehesicne
mocwâcmi enʒepieŋ.

12 “Ŋoŋe Wofuŋ Anutu‐ŋeŋiczi hae wiac gâcne ŋare tahac eme ira ŋec
juc ehapie dâŋ ʒiŋuc mecne ŋazapie mananiŋmu: 13 Ŋic repic qapicne
gâcne ŋondeŋ‐ŋeŋickoneczi fuarâ hae rune eatuc‐jopahuc ʒiŋucmuŋgopieŋ:
‘Ajoc, nâŋâc ra nemu gâcne kiŋaŋ qajarenaŋ.’ Ŋoŋe ine nemu i jaŋe
moc mi manac‐ jopaeŋgopieŋ. 14 Irec ŋoŋe dâŋ iŋucne mana taraniŋte
aijakic jaha mu wioc enʒepieŋ. Eme ŋondeŋ‐ŋeŋicko wiac mamakâcne
iŋucne fuarâ fokac, ŋoŋe iŋuc mana taraniŋmuo ine 15 hae irec rune
qâhâmoc‐jopanʒepieŋ, ehuc bulimakaofâc‐jeŋic â wiac‐jeŋic gâcne sasawa
haeo fokac i bâsirowec‐jopa‐fârenʒepieŋ. 16 Ŋoŋe mafa wiac‐jeŋic sasawa
hae ʒoŋao ropie fisime ficjeŋichec rikepieWofuŋAnutu‐ŋeŋicte bâzi hâcbuc

rikekicne tinac ezejec. Hae i heɋârerâ mi banʒepieŋ, i mâc sesuctac jaha
fohuc juzejec sanaŋ. 17Wiac ʒocte biŋe mukicne i moc mi ronʒepieŋ; eme
Wofuŋ e kimbeŋ‐ticnere ʒocbâruŋ qaʒue wahame busâqoc mana‐ŋarerâ
buuruc qaŋarehuc mamacfâc‐ŋeŋic mupaŋke‐jarewec irec sâc basawec‐
ŋopaocmu. 18 Ŋoŋe Wofuŋ Anutu‐ŋeŋicte sâcmutâc dâŋ â micdâŋ‐ticne
miŋecgac ŋaza mutâc ekopac i mana rereŋ eniŋmu â ere maio wiac epene
sâckeekac i eniŋmuo ine iŋuc hâcne eŋareocmu.

14
Hâmoc fuame wiac fuŋne fuŋnemi enʒepieŋ

1 “ŊoŋeWofuŋ Anutu‐ŋeŋicte naru motecfâc, irec hâmoc fuame busâqoc
manahuc sahac‐ŋeŋic he qânʒiŋ mi enʒepieŋ, erâ mai‐ŋeŋicko qizec susuc‐
ŋeŋic mi bâtâcnenʒepieŋ. 2 Ŋoŋe Wofuŋ Anutu‐ŋeŋicte maio ŋic tirine
juŋgopieŋ,Wofuŋ eki hâcne e jahacnere biŋe erâ juniŋte ŋic gurune gurune
mâreŋko juraŋgopieŋ jaŋeraonec rowosâec‐ŋopawec.

Qowi wâwânâŋhec â wâwânâŋ tâmiric irec dâŋ
(Tah 11:1–47)

3 “Ŋoŋe wiac mamakâcne moc mi nânʒepieŋ. 4 Qowi kecʒiŋuc jaŋe ine
sâcne nâcjopaniŋmu: Bulimakao ŋicne, lama, noniŋ, 5kâte bulimakao, kâte
noniŋ fuŋne fuŋne erâ tiki lama. 6Qowi kike‐jeŋic sosohoc â nânâ ŋâc hepie
wefume nâeŋgopieŋ i jaŋe sasawa sâcne nâcjopaniŋmu. 7 Mâc nânâ ŋâc
hepie wefume nâeŋgopieŋ â kike‐jeŋic sosohoc jaŋeraonec qowi kecʒiŋuc
jaŋe ine mi nâcjopanʒepieŋ: Kamele â qowi moc ʒâŋene hea â moc ʒâŋene
roki beʒe. Jaŋe nânâ ŋâc hepie wefume nâeŋgopieŋ,mâc kike‐jeŋic sosohoc
mi efârekicneremana‐jarepie qowi wâwânâŋhec enʒepieŋ. 8 Ehuc bec jaŋe
kike‐jeŋic sosohoc, erâ ine nânâ nâhuc ŋâc mi heeŋgopieŋte mana‐jarepie
wâwânâŋhec jaha enʒepieŋ. Ŋoŋe biuc‐jeŋic mi nânʒepieŋ â qâŋɋâŋ‐jeŋic
ba bâuac wâcmi enʒepieŋ.

9 “Opâo qowi juŋgopieŋ jaŋeraonec gâcne kecʒiŋuc nâcjopazo murâ
nâcjopanʒepieŋ: Dipa â garac‐jeŋichec sasawa sâcne nâcjopaniŋmu. 10Ehuc
opâ qowi dipa â garac tâmiric juŋgopieŋ jaŋe ine mi nâcjopanʒepieŋ, jaŋe
wâwânâŋhec hâcne.

11 “Ŋoŋe wipe wiac wâwânâŋ tâmiric jaŋe nâcjopazo murâ
nâcjopa‐fârenʒepieŋ. 12 Mâc wiac kecʒiŋuc jaŋe ine mi nâcjopanʒepieŋ:
Tucwipe, qeri, keŋ, 13 mebâroŋ â bicqâreŋ, 14 kâec kâec, 15 qera, wioc,
kâte kaiŋɋaŋ, piʒu piʒu, 16 bioc bioc, qâoŋ, opâ baro, 17 baro gâgâpâc, gafu
hâro, gara raweŋ, 18 qeʒo, baro qaŋqaŋ, bikuaŋ â mindi mindi. 19 Erâ gisic
wiac fakec‐jeŋichec jaŋere manapie wâwânâŋhec eme mi nâcjopanʒepieŋ.
20Wiac fakec‐jeŋichec gâcne biaŋne ine nâcjopanʒepieŋ.

21 “Qowi wiac i me i e jahac hâmo sipiric eocmu i mi nânʒepieŋ. Hae‐
ŋeŋicko ŋic jaba juŋgopieŋ jaŋe ine jarezo murâ jarepie nânʒepieŋ, me ŋic
furune jaŋe jarezo murâ jarepie furine ŋarenʒepieŋ.
“Ŋoŋe lama motecne neŋgocnere susuhec mi rikenʒepieŋ.
Wiac teŋkonec wâŋ rârâe irec sâcmutâc

22 “Ŋoŋe jarane jarane gie wiac he sarac epie fârine fuame irecnec
teŋkonec wâŋ bârârienʒepieŋ. 23 Eme Wofuŋ Anutu‐ŋeŋic e ʒâŋe‐ticnere
ŋeŋe hae moc bâfuaocte hae mâreŋ bâwosâeocmu ira ere maio padi
jacgoŋ me waiŋ me oliwa wokemaŋ me lama bulimakaofâc‐ŋeŋic mârâc



SÂCMUTÂC HÂSINE 14:24 249 SÂCMUTÂC HÂSINE 15:11

fufua irec teŋkonec wâŋ nânʒepieŋ; ehuc dameŋ sâc Wofuŋ Anutu‐ŋeŋic
araŋ babacne irec fuŋne mana taranʒepieŋ. 24 Me Wofuŋ Anutu‐ŋeŋiczi
giegaŋ‐ŋeŋic jambuŋkeme nânâ wiac‐ŋeŋic teŋkonec wâŋ i hata ʒoricnere
Wofuŋ Anutu‐ŋeŋic ʒâŋe‐ticnere ŋeŋe hae bâfuaocte mâreŋ bâwosâeocmu
ira baraniŋte eipieniŋmuo 25 ine moneŋte erâ qikiŋnehuc moneŋ rorâ
Wofuŋ Anutu‐ŋeŋiczi hae mâreŋ bâwosâeocmu ira ranʒepieŋ. 26 Ra fisirâ
aŋac‐ŋeŋiczi muocmu irec sâc moneŋ izi wiac kecʒiŋuc furine banʒepieŋ:
Lama bulimakao, me waiŋ me opâ sanaŋ me wiac gâcne gâcne. Ehuc
ŋaŋacne â wiacfâc‐ŋeŋic ŋoŋe ira hâcne wiac i Wofuŋ Anutu‐ŋeŋicte maio
nâ bac ehuc ʒeri enʒepieŋ. 27Ehuc Lewiŋic jaŋemerâfâc haemâreŋ tâmiric
ŋoŋehec jueŋgopieŋ jaŋeremi nikec‐ŋopazejec.

28 “Ŋoŋe jara jahec âmoc tarame sâcwiac fua‐ŋareocmu irecnec teŋkonec
wâŋ hae‐ ŋeŋicko bâtumaŋnenʒepieŋ. 29 Ehame Lewiŋic jaŋe ŋoŋehec
merâfâcmâreŋ mi rauckeniŋmu jaŋemecne erâ ŋic jabane me hozec bekâ
hae‐ŋeŋicko mâmâc juraniŋmu jaŋe fisirâ nâ gapec enʒepieŋ. Iŋuc epie
Wofuŋ Anutu‐ŋeŋiczi gie baniŋmu sâc i jambuŋke‐ŋareocmu.

15
Tofa bebehe jara

1 “Ŋoŋe jara 7 tarame sâc tofa bebehec enʒepieŋ. 2 Ehuc wiac kecʒiŋuc
enʒepieŋ: Ŋic moc e ŋic âgo‐ticne me qomâ‐ticne wiac moc râcneme hotâ
bajuocmuo tofa‐ ticne bazuocte ʒoɋac mi ecnehuc mâc beheme fozejec,
i Wofuŋ araŋ bacnehuc tofa bebehere dâŋ musanaŋkembiŋ irec. 3 Ŋic
furune jaŋerao tofa‐ŋeŋic foocmu i bazu‐ŋareniŋtemuzomurâmunʒepieŋ,
mâc qomâfâc‐ŋeŋic jaŋe wiac‐ŋeŋic i me i jarepie bajuniŋmuo ine mâc
behepie fozejec. 4 Erâ Wofuŋ Anutu‐ŋeŋiczi merâfâc mâreŋ ŋareme ro
rauc ehuc ira juhapie jambuŋ‐ŋopame ŋondeŋ‐ŋeŋicko ŋic hapetac moc
mi juniŋmu. 5Ŋoŋe Wofuŋ Anutu‐ŋeŋicte dâŋ mana rereŋ ehuc, sâcmutâc
dâŋmiŋecgac ŋazamutâc ekopac i aijakic jaha bajuniŋmuo ine iŋuc hâcne
fuaocmu. 6 Wofuŋ Anutu‐ ŋeŋic e mupaŋke‐ŋarewec irec sâc jambuŋ‐
ŋopaocmu, irec ŋoŋe ŋic gurune gurune wiac hotâ jarenʒepieŋ, mâc ŋoŋe
ŋaŋac ine jaŋeraonecwiac tofamâcmi ronʒepieŋ. Ŋoŋe ŋic gurune gurune
rauc‐ joparâ kiŋaŋ qaqafâc‐ŋeŋic bacjopanʒepieŋ, ehame jaŋe ine rauc‐
ŋoparâ kiŋaŋ qaqa mi bacŋopanʒepieŋ.

7 “Wofuŋ Anutu‐ŋeŋiczi mâreŋ ŋare tahac eocmu ira juhuc hae‐ŋeŋicko
qomâfâc‐ŋeŋic jaŋeraonec moczi hapetac jume honehuc maŋsanaŋ erâ
mi hone takirenʒepieŋ. 8 Aricne, ŋoŋe qomâ‐ŋeŋic afeckerâ bafickehuc,
wiac i me i basaocmu sâc râcnepie hotâ baŋare juzejec. 9 Maŋŋeŋiczi
dâŋ sâqocne manasuhuc ʒiŋuc munʒipiŋte rucŋeŋic banʒepieŋ: ‘Jara
7, tofa bebehe jara hâcne maickekac.’ Ŋoŋe iŋuc murâ qomâfâc‐ŋeŋic
ʒâŋe ʒârâ honec‐ jopahuc wiac moc mi jareniŋmuo ine jaŋe Wofuŋ kio
wâwâsic ecnepie ŋoŋerao kiŋnehec eocmu. 10 Ŋoŋe buafec jaha wiac
aameo jarenʒepieŋ; iŋuc epie Wofuŋ Anutu‐ŋeŋiczi gie baniŋmu me wiac
ebac eniŋmu sâc i jambuŋke‐ŋareocmu. 11Ŋic hapetac dameŋ sâc ŋondeŋ‐
ŋeŋicko juniŋmu, irec ʒiŋuc mutâcne‐ŋarekopac: Ŋoŋe qomâfâc‐ŋeŋic me
ŋic hapetac me qarâ suriŋne mâreŋ‐ŋeŋicko juniŋmu jaŋe afeckerâ bafic‐
jopahuc junʒepieŋ.

Kiŋaŋ qaqa eehâmo‐jare irec dâŋ
(Wah 21:1–11)

12 “Qomâge, Hebiraio ŋic me ŋokac moczi moneŋte erâ kiŋaŋ qaqage
juocte muocmuo ine kiŋaŋ qagarehuc juhame jara 6 tarazejec. Jara 7
ira ine mocwâc rambaŋ juocte râetec razejec. 13 Erâ ine rambaŋ juocte
râetec metariŋ mi razejec. 14 Go lama bulimakao me padi jacgoŋ me waiŋ
wiacge irecnec ŋeŋemâcne râcnezemec; Wofuŋ Anutugezi jambuŋguwec
irec sâcmanahuc râcnezemec. 15Go Aigita mâreŋko kiŋaŋ qaqa jaha juwe-
fukuhaŋteWofuŋ Anutugezi irecnec bataracguwec irec manasuzemec. No
irec hâcne miŋecgac dâŋ ʒi mutâcne‐garekopac. 16Me ŋic e gore maname
sâckeha ʒiŋuc mecne muocmu: ‘No maŋnane go â wiacfâcge ŋoŋerao
fokacte mi behec‐ŋopapemu.’ 17 Iŋuc gazarâ motâc wâtuŋko roweckeha
hazec‐ ticne âke mârâŋketecne kiŋaŋ qaqage juraʒihuc juzejec. Kiŋaŋ
ŋokacge e sâc ijaha ecnezemec. 18 Ŋic e rambaŋ juocte râecmurâ manatec
boc mi ŋemâckezejec. Wemocte? E kiŋaŋ qaqa giere furi nâfocne sawa
rohuc jara 6 kiŋaŋ qagarewec irec. Go iŋuc ehaŋ Wofuŋ Anutugezi wiac
ebac ecmu sâc jambuŋke‐gareocmu.

Qowi mârâc fufua bâtirikicne
19 “Lama bulimakaofac‐ ŋeŋic mârâc fufua i Wofuŋ Anutu‐ ŋeŋicte

biŋe qanʒepieŋ; ehame bulimakaofâc‐ŋeŋic mârâc fufua jaŋe gie
mi baŋarenʒepieŋ â lamafâc‐ŋeŋic mârâc fufua jaŋere kanʒaŋ wâc
mi bâtâcnenʒepieŋ. 20 Go â wiacfâcge ŋoŋe Wofuŋzi hae mâreŋ
bâwosâe‐ŋareocmu ira jarane jarane Wofuŋ Anutu‐ ŋeŋicte maio
nâcjopahuc junʒepieŋ. 21 Mâc, sahac fâsâc mi juju, kike demba â ʒâŋe
tiŋtuŋ,mewiac izime izi bâpuriŋ‐jopakicne jaŋeWofuŋAnutu‐ŋeŋicte biŋe
taha bâzi mi rikec‐jopanʒepieŋ. 22 Ŋoŋe qowi iŋucne i hae‐ŋeŋicko juhuc
qa nâc enʒepieŋ; ehame kâte noniŋ â kâte bulimakao nâcjopaeŋgopieŋ
iŋuc jaha qowi i ŋic wâwânâŋ tâmiric â wâwânâŋ heczi kosa nânʒepieŋ.
23Mocjaha, socjeŋic ine mi nânâ mâc opâ omane iŋucnemâreŋko hoŋkepie
razejec.

16
Hombaŋ jahec â moc ŋeniŋtemupaŋkekicne
(Wah 23:14–17; 34:18–24)

1 “Wofuŋ Anutu‐ŋeŋic e mosa April ira ŋafeo Aigita mâreŋkonec jowac‐
ŋopa wahawecte mosa irec manapie feha Wofuŋ Anutu‐ ŋeŋicte mana-
suhuc aakic hombaŋ ŋenʒepieŋ. 2 Ehuc lama bulimakao gâcne rocjoparâ,
Wofuŋzi ʒâŋe‐ticnere ŋeŋe hae bâwosâeocmu ira Wofuŋ Anutu‐ ŋeŋicte
manasuhuc bâzi rikec‐ jopanʒepieŋ. 3 Ŋoŋe bâzi irec poroŋ, ʒârâ ʒâpâ
bâzi hâcne, i goreŋ tâmiric nâhuc juhapie ʒoaŋ gie bapa 7 tarazejec. Ŋoŋe
Aigita mâreŋkonec fâro faio wahahuc poroŋ i hâcne nâmbiŋ. Irec Aigita
mâreŋkonec wahambiŋ dameŋ irec manasuhuc junʒepieŋ. 4Ŋoŋe mâreŋ‐
ŋeŋicko goreŋ moc mi bapa mâc juhapie ʒoaŋ gie bapa 7 tarazejec; erâ
hombaŋ fuŋkerâ ŋehuc qowi bâzi rikec‐jopaniŋmu irec tiwâne râepie foha
hae mi furezejec. 5 Ŋoŋe aakic hombaŋte bâzi i Wofuŋ Anutu‐ŋeŋiczi hae
ŋare tahac eme ro rauc eniŋmu ira moc mi rikenʒepieŋ. 6 Aricne, Wofuŋ
Anutu‐ŋeŋiczi ʒâŋe‐ticne foocte hae mâreŋ bâwosâeocmu ira hae owâeme,
Aigita mâreŋkonec wahambiŋ dameŋ iŋucnao hâcne aakic hombaŋte bâzi

rikenʒepieŋ. 7 Ehuc Wofuŋ Anutu‐ŋeŋiczi hae mâreŋ bâwosâeocmu ira
hâcne rike nâc enʒepieŋ. Erâ hae fureme qoruc boze‐ ŋeŋic sâc risie
rafârenʒepieŋ. 8 Ŋoŋe poroŋ goreŋ tâmiric nâhuc juhapie ʒoaŋ gie bapa
6 tarazejec, ʒoaŋ 7 ira ine Wofuŋ Anutu‐ŋeŋicte manasuhuc tutumaŋ sâko
ehuc gie moc mi banʒepieŋ.

9 “Ŋoŋe padi qa roro dameŋ maickeme fârine fuŋkerâ rohuc Sonda
wosefekupie 7 ezejec. 10 Sonda 7 tarame woka moc ira ine Wofuŋ
Anutu‐ŋeŋicte manasuhuc hombaŋ sâko ŋenʒepieŋ, ehuc Wofuŋ Anutu‐
ŋeŋiczi jambuŋ‐ŋopawec irec manasuhuc buafec taha râenʒepieŋ. 11 Erâ
otâ ŋokâfâc‐ŋeŋic me kiŋaŋ ŋic ŋokacfâc‐ŋeŋic me Lewiŋic hae‐ŋeŋicko
juniŋmu me ŋic jabane â hozec bekâ ŋoŋerao juniŋmu jaŋehec Wofuŋ
Anutu‐ ŋeŋiczi ʒâŋe‐ticne foocte mâreŋ bâwosâeocmu ira juhuc mu ʒeri
enʒepieŋ. 12 Ŋoŋe Aigita mâreŋko kiŋaŋ qaqa jumbiŋ irec manasuhuc
dâŋsanaŋ ʒi aijakic jaha mana rereŋ efârenʒepieŋ.

13 “Ŋoŋe padi jacgoŋ â waiŋ wiac‐ŋeŋic ropie fisi‐fâreme rehac boze hom-
baŋ ŋehuc juhapie ʒoaŋ gie bapa 7 tarazejec. 14 Erâ ŋoŋe otâ ŋokâfâc‐ŋeŋic
me kiŋaŋ ŋic ŋokacfâc‐ŋeŋic me Lewiŋic me ŋic jabane â hozec bekâ hae‐
ŋeŋicko juniŋmu jaŋehec hombaŋ ŋehuc mu ʒeri enʒepieŋ. 15Ŋoŋe Wofuŋ
Anutu‐ŋeŋiczi hae mâreŋ bâwosâeocmu ira hâcne hombaŋ i ŋehuc juhapie
ʒoaŋ 7 tarazejec. Wofuŋ Anutu‐ŋeŋiczi gie bapie jambuŋke‐ŋareha fâri
rarau fuame qa roro epie tarame hombaŋ ŋehuc ʒeri bubiaŋ sâko enʒepieŋ.

16 “Ŋicfâc‐ŋeŋic sasawa jaŋe Wofuŋ Anutu‐ ŋeŋiczi hae mâreŋ
bâwosâeocmu ira jara mocte maŋnao Wofuŋte maio fuapie arec jahec
â moc ezejec. Ine aakic hombaŋko, woka hombaŋ ira erâ rehac boze
hombaŋko iŋuc enʒepieŋ. Erâ ine Wofuŋte maio metariŋ mi fuanʒepieŋ.
17 Irec Wofuŋ Anutu‐ŋeŋiczimâriri bâfua‐ŋarewec irec sâcmanahuc ru sâc
taha râenʒepieŋ.

Mumutara gie bapa irec dâŋ
18 “Ŋoŋe Wofuŋ Anutu‐ ŋeŋiczi hae wiac ŋare tahac eocmu ira guru‐

ŋeŋic sâc mumutara ŋic â micne fekicne râec‐jopapie jaŋe ŋic ŋokac
jaŋerao mumutiŋ gie fâretiŋ jaha banʒepieŋ. 19 Ŋoŋe dâŋ mutiŋnehuc mi
muhasickenʒepieŋ, ehuc ŋic dâŋjeŋic sâckoamutaranʒepieŋ, erâ bâbâmiriŋ
moneŋ wâc mi ronʒepieŋ. Bâbâmiriŋ moneŋ ropie maŋŋeŋic sifuckeme
ŋic tiŋne jaŋere dâŋ muhasickeniŋmu hâcne. 20 Ŋoŋe tiŋne jujure sawa
henʒiriŋnenʒepieŋ, iŋuc erâWofuŋ Anutu‐ŋeŋiczimâreŋ ŋare tahac eocmu
i ro rauc erâ juhâc qâhâmoniŋmu.

21 “Ŋoŋe Wofuŋ Anutu‐ŋeŋicte alata baniŋmu irec ŋifecnao Asera nemu
ere ma wiac moc mi râepie domazejec. 22 Erâ Wofuŋ Anutu‐ ŋeŋiczi
ɋâŋwâtuŋ sureekacte moc mi âkendâŋnenʒepieŋ.

17
1 “Ŋoŋe Wofuŋ Anutu‐ŋeŋic lama me bulimakao puriŋ ekicne me huc

wichec‐jeŋic taha bâzi moc mi rikecnenʒepieŋ; Wofuŋ Anutu‐ŋeŋic e wiac
iŋucne hâcne honeme mamakâcne eekac.

2 “Wofuŋ Anutu‐ŋeŋiczi hae mâreŋ ŋare tahac eocmu ira ŋic me ŋokac
moc e Wofuŋ Anuture maio wiac hehesicne ehuc ʒâʒâfic‐ticnere dâŋ
bâsueocmu, 3 me nemu wiac gâcne â mosa ʒoaŋ erâ bâpiŋ wiac araŋ
bajarehuc kiŋaŋ qajareocmu, wiac qatara‐ jarepo i hâcne eocmuo 4 ine

manarâ aijakic jaha mu wioc ecnenʒepieŋ. Eme wiac mamakâcne iŋucne
Israe ŋondeŋko jâmbomac ekicne, ŋoŋe iŋuc manarâ 5 ŋic me ŋokac wiac
hehesicne bâfuawec e haesac râpenao bahurâ qânâzi hehâmonʒepieŋ.
6 Hâmocte biŋe mukicne ŋic ere fuŋne ŋic jajahec me jahec â moc
jaŋe mu rituc epie qâhâmonʒepieŋ; ŋic mocjahazi sawa mume ine mi
qâhâmonʒepieŋ. 7 Fuŋne‐ticne rituocmu eki fuŋkerâ qazejec, ehame gâcne
sâko jaŋe ʒâhec qâhâmonʒepieŋ. Ŋoŋe iŋuc ehuc wiac hehesicne ŋondeŋ‐
ŋeŋicko fuame bâsuenʒepieŋ.

8 “Hae‐ŋeŋicko ŋicmoczi ŋic âgo‐ticnere soc hoŋkeocmu,me hae mâreŋte
hehefaric mu qaqatara sâko fuaocmu, me ŋicmoczi ŋic âgo‐ticne qa bâʒâic
ecnekume hâmoocmu, me wiac ŋemâcne i me i moc fuarâ siric‐ŋopaocmuo
ine dâŋŋeŋic i Wofuŋ Anutu‐ ŋeŋiczi hae mâreŋ bâwosâe‐ŋareocmu ira
baranʒepieŋ. 9Ehuc Lewiŋic taha bapamecne âmumutara ŋic juocmu jaŋe
mâmâc mu wioc ejarepie dâŋŋeŋic i hâcne mufâsâenʒepieŋ. 10 Eme jaŋe
Wofuŋzi hae mâreŋ bâwosâe‐ŋareocmu ira juhuc dâŋ ŋaza mutâc eniŋmu
i mana rereŋ enʒepieŋ. 11 Ehuc hata i me i mutâcne‐ŋarepie bâjâpehuc
qanaopec me fâreopec qâsorierâ mi ranʒepieŋ. 12 Eme ŋic moczi maŋfefe
ehuc, taha bapa Wofuŋ Anutu‐ŋeŋictemaio domahuc kiŋaŋ gie baekac erâ
mumutara ŋic jahere dâŋ qataraocmu ŋic e qâhâmonʒepieŋ. Ŋoŋe iŋuc
ehuc wiac hehesicne Israe ŋic ŋondeŋ‐ŋeŋickonec bâsuenʒepieŋ. 13 Ehame
ŋicŋokac sasawa jaŋemanarâ hâwic‐jopamemaŋfefemocwâcmi enʒepieŋ.

Ŋicwofuŋ jujure sâcmutâc dâŋ
14 “Ŋoŋe Wofuŋ Anutu‐ŋeŋiczi hae mâreŋ ŋare tahac eocmu ira fisirâ

ro rauc erâ juku ʒiŋuc muniŋmu: ‘Ŋic gurune gurune rârec‐nâporâ juhuc
mâsi eeŋgopieŋ iŋuc jaha ehuc ŋicwofuŋ moc âkendâŋnepene junârezejec.’
15 Ŋoŋe Wofuŋ Anutu‐ ŋeŋiczi ŋic moc bâwosâe‐ŋareocmu e ŋicwofuŋ
âkendâŋnezo murâ âkendâŋnenʒepieŋ. Mâc ŋic furune, qomâ‐ŋeŋic mi
juekac e mâcne, qomâfâc‐ŋeŋic jaŋere ŋondeŋkonec ŋic moc ŋicwofuŋ
juocte âkendâŋnenʒepieŋ. 16 Mocjaha, e becâsicfâc‐ticne bocjaha mi
rocjopazejec, me becâsicfâc‐ticne guru sâko jucneniŋte ŋic ŋokacfâc‐ticne
sorec‐ jopame Aigita mâreŋko mi risienʒepieŋ; Wofuŋ e ʒiŋuc hâcne
ŋazawec: ‘Ŋoŋe mâreŋ ira mocwâc mi risie‐ jâmbâŋkenʒepieŋ.’ 17 Erâ
maŋticneziWofuŋ behezacte ŋokac bocjaha wâcmi rocjopazejec, â siliwa â
gol hure hemârec boc mi ezejec.

18 “Âkendâŋnepie ŋicwofuŋ erâ juhuc, Lewiŋic taha bapa jaŋe sâcmutâc
dâŋte papia bajuŋgopieŋ ira honehuc e jahacne biŋe moc qâreŋkeme
fozejec. 19 Focnehame ʒoaŋne ʒoaŋne wose manac ehuc sâcmutâc dâŋ â
dâŋsanaŋ i mana rereŋ erâ Wofuŋ Anutu‐ ticne araŋ bacnehuc juzejec.
20 Ehuc maŋfefe erâ qomâfâc‐ticne mi mana wahac‐ jopazejec, erâ wâc
sâcmutâc dâŋ beherâ qâsoriehuc qanaopec me fâreopec mi razejec. E iŋuc
ehuc e jahacne â ɋâricfâc‐ticne jaŋe Israe ŋondeŋko ŋicwofuŋ gie dameŋ
ʒora bahuc junʒepieŋ.

18
Lewiŋic taha bapa â Lewiŋic gâcne wiac kâdoc qajarekicne

1 “Lewiŋic taha bapa, Lewiŋic sasawa hâcne, jaŋe Israe ŋic gâcne jaŋehec
merâfâc mâreŋ me mâreŋ dâkâne gâcne ro rauc moc mi enʒepieŋ, aricne,
jaŋeWofuŋ bâzi rikecneeŋgopieŋ â taha wiac gâcne râecneeŋgopieŋ i hâcne

nâhuc junʒepieŋ. 2 Jaŋe qomâfâc‐jeŋic jaŋere ŋondeŋko juhuc merâfâc
mâreŋ moc mi rauckenʒepieŋ. Wofuŋzi mupaŋke‐jarewec irec sâc hone
bafic ejareocmu. 3 Ehame kikefuŋ jaŋe lama bulimakao bâzi rikehuc
taha bapa wiac kecʒiŋuc jarenʒepieŋ: Qowi ɋawene, mauc jahecne erâ
ho neŋgocne. 4 Ehuc nânâ gie ɋâricnaonec padi jacgoŋ â waiŋ erâ oliwa
wokemaŋ wiac i mâmâc râe‐jarenʒepieŋ. Erâ lama motecne jaŋere kanʒaŋ
bâtâcnehuc jarenʒepieŋ wâc. 5 Wofuŋ Anutu‐ ŋeŋic eki hâcne gurune
gurune jueŋgopieŋ ŋoŋeraonec Lewiŋic jaŋemimiŋzi ɋâricWofuŋte ʒâŋeo
kiŋaŋ gie bahuc juniŋte rowosâec‐jopawec.

6 “Eme Lewiŋic moc e Israe hae ŋerakac ira juocmuzi faharerâ Wofuŋzi
hae mâreŋ bâwosâe‐ŋareocmu ira mecne ra fisiocmu. 7 Fisirâ Lewiŋic
âgofâc‐ticne jaŋe Wofuŋte maio kiŋaŋ gie bahuc jueŋgopieŋ irec sâc jaha
Wofuŋte ʒâŋeo kiŋaŋ gie bazo murâ bazejec. 8 Ehame mamacfâc‐jeŋic
jaŋerewiaczi moneŋ kitâcne‐jareme fojareha nânâ sâckoa nâ bac enʒepieŋ.

Qâpuc eebapa mi bajuniŋte uŋdâŋ jazakicne
9 “Ŋoŋe Wofuŋ Anutu‐ŋeŋiczi mâreŋ ŋare tahac eocmu ira fisirâ mâreŋ

irec rune jaŋere eebapa mamakâcne i moc mi bâjâpenʒepieŋ. 10 Ehuc
ŋoŋeraonecmoczi narumotecfâc‐ticne jaŋeraonecmoc rorâ bâzimi rikeze-
jec. Erâ wâc ŋondeŋ‐ŋeŋicko findaŋdâŋmumu ŋic,me sowidâŋmumu ŋic,
me riuc bapa, me hafec bapa, 11me qaŋgec bapa fuŋne fuŋneme faŋfaŋdâŋ
mumu ŋic moc mi junʒepieŋ. 12 Ŋic moc e wiac iŋucne ebac eocmu ere
Wofuŋzimanamemamakâcne eocmu. WofuŋAnutu‐ŋeŋic e ŋic iŋucne jaŋe
hâcne ʒâŋe fai‐ŋeŋicko jopa jâpec ejareocmu. 13ŊoŋeWofuŋ Anutu‐ŋeŋicte
maio bahac fâsâc junʒepieŋ. 14Mâreŋ ro rauc eniŋmu irec rune jaŋe hâcne
findaŋdâŋ â sowidâŋ mumu ŋic jaŋere dâŋte hazec râeeŋgopieŋ, ŋoŋe ine
iŋuc enʒipiŋteWofuŋ Anutu‐ŋeŋiczi aka heŋarewec.

Porofete fârine â porofete burecne jaŋere dâŋ
15 “Wofuŋ Anutu‐ ŋeŋic e porofete no iŋucne moc ŋondeŋ‐ ŋeŋicko

qomâfâc‐ŋeŋic jaŋeraonec hâcne âkendâŋneme dâŋticne mana rereŋ
enʒepieŋ. 16 Ŋoŋe Horebe tikio tutumaŋ sâko ehuc Wofuŋ Anutu‐ŋeŋic
wira wâwâsic ecnembiŋ irec sâc hâcne fuaocmu. Ŋoŋe ʒiŋuc hâcne
mumbiŋ: ‘Nâŋe hâmonʒipeŋteWofuŋ Anutu‐nâŋecte dâŋmaracmocwâcmi
mananʒepeneŋ â ʒocbâruŋ sâko‐ticne mocwâc mi honenʒepeneŋ.’ 17 Iŋuc
mupie Wofuŋzi ʒiŋuc nazawec: ‘Jaŋe dâŋ mumbiŋ i fârine. 18 Irec no
qomâfâc‐jeŋic jaŋeraonec porofete go iŋucne moc âkendâŋnehuc dâŋnane
micticnao râepemu. Eme dâŋ âzâcne mutâc epemu i ŋic ŋokac jaza‐
fârezejec. 19Ehame nore ʒâŋeo dâŋ jazame ŋicmoczimana rereŋmi eocmu
e okacne bazucnepemu. 20 Me porofete moc e maŋfefe ehuc noni dâŋ
âzâcne mutâc mi ecnehape e jahacne maŋte nore ʒâŋeo me nemu jaŋere
ʒâŋeo ɋetickehuc dâŋ muocmu e hâmozejec.’ 21 Me ŋoŋe ʒiŋuc mu wioc
eniŋmu mecne: ‘Dâŋ i Wofuŋzi muwec me mâcne, i weniŋuc erâ fuŋne
mananaŋmu?’ 22 Irec ʒiŋuc mananiŋ: Porofete moc e nore ʒâŋeo dâŋ
mume fâri tâmiric eme honerâmunʒepieŋ: ‘Dâŋ i Wofuŋzimimuwec.’ Eme
porofete e maŋfefe ehuc dâŋmuwecte ere mi hâwic‐ŋopazejec.

19
Ŋeŋezic hae jaŋere dâŋ
(Ʒar 35:9–28; Jos 20:1–9)

1 “Ŋoŋe Wofuŋ Anutu‐ ŋeŋiczi ŋic gurune gurune bâsirowec‐jopahuc
mareŋ‐jeŋic ŋare tahac eme ro rauc erâ hae‐jeŋicko ŋec juc eniŋmu. 2 Ehuc
Wofuŋ Anutu‐ŋeŋiczi mâreŋ ŋare tahac eme ro rauc eniŋmu ira hae sâko
jahec â moc bâwosâec‐jopanʒepieŋ. 3 Erâ hata wiac‐ jeŋic barâ, Wofuŋ
Anutu‐ŋeŋiczi mâreŋ ŋare tahac eocmu i bâfâuckepie dâkâne jahec â moc
ezejec; ehame ʒika qaqa ŋic jaŋe ira wiserâ razo murâ ranʒepieŋ.

4 “Ŋoŋe iŋuc epie ʒika qaqa ŋic jaŋe hae ira wiserâ rahuc juju‐jeŋic sâcne
ŋezickeniŋmu. Ŋic moczi ŋic âgo‐ticne râsi mi ecneocmu me qâhâmoocte
mi mecne manasuocmu. 5 Ehuc âgo‐ticnehec kâteo rarâ jâc qahuc râric
qâunuckeme rarâ âgo‐ticne hehâmome ine ŋic e hae kecira wiserâ ra
soŋkezo murâ soŋkezejec. 6 E okac babazu ŋiczi aarickeme jâpe raku hata
ʒoricnere dockeme qâhâmozacte iŋuc ezejec. Ŋic iŋucne e juwicnao ŋic
âgo‐ticne râsi mi ecnewecte hâmocte biŋe mi ekac. 7 No irec hâcne ʒiŋuc
mutâcne‐ŋarekopac: Ŋoŋe hae jahec â moc bâwosâenʒepieŋ. 8-9 Erâ ŋoŋe
miŋecgac sâcmutâc ŋaza mutâc ekopac i aijakic jaha mana rereŋ ehuc
Wofuŋ Anutu‐ŋeŋic maŋzi ʒâfickerâ kike hata‐ticne bâjâpeniŋmuo ine eki
mamacfâc‐ŋeŋic mupaŋke‐jarewec irec sâc mâreŋ‐ŋeŋicte ma bâskoahuc
mamacfâc‐ŋeŋic mâreŋ jareocte mupaŋkewec i sasawa ŋoŋe ŋareme hae
iŋucne jahec â moc ʒuhuckerâ bâwosâenʒepiaŋ. 10 Ŋoŋe Wofuŋ Anutu‐
ŋeŋiczi mâreŋ ŋare tahac eme ro rauc eniŋmu ira ŋic bahacmâc ere soc
hoŋkepie irec kiŋzi fai‐ŋeŋicko fezacte iŋuc hâcne enʒepieŋ.

11 “Me moczi ŋic âgo‐ticne râsi ecnerâ somâ bacnehuc qarâ qâhâmohuc
wiserâ ra ŋeŋezic hae moc ira fisirâ soŋkeocmu mecne. 12 Iŋuc eme e
jahacne hae soŋaŋfâc jaŋe ŋic gâcne sorec‐ jopapie ra rorâ okac babazu
ŋic ere meo râepie eki qâhâmozejec. 13 Ŋoŋe ŋic e honerâ ere busâqoc
mi mananʒepieŋ, aricne, e qâhâmopie ŋic bahacmâc socticne maŋgâŋ
hoŋkekicne irec kiŋ i Israe ŋondeŋ‐ŋeŋicko omaezejec. Ŋoŋe iŋuc erâ juhâc
qâhâmoniŋmu.

14 “ŊoŋeWofuŋ Anutu‐ŋeŋiczimâreŋ ŋare tahac eme ro rauc eniŋmu ira
juhuc mamacfâc‐ŋeŋic jaŋe diguracfâc‐ŋeŋic jaŋere mâreŋte ma bambiŋ i
mi bârârienʒepieŋ.

Mumutaniŋ giere sâcmutâc
15 “Ŋic moczi wiac hâhâwicne me wiac hehesic i me i bâfuame ŋic

mocjahazi fuarâ fuŋne‐ticnemimuzejec, aricne, ŋic jajahecme jahec âmoc
jaŋe fuŋne‐ticnemutaniŋkepie dâŋticnemutaranʒepieŋ. 16Me ŋic sindaŋne
moczi fuarâ ŋic âgo‐ticne dâŋgieo râezo mume 17 ine jahe mâmâc jaha
Wofuŋtemaio mecne erâ taha bapa â mumutara ŋic dameŋ ira mumutara
gie baniŋmu jaŋere maio mâmâc fuazepirec. 18 Ehame mumutara ŋic
jaŋe fuŋne‐jekic mananiŋte aijakic jaha mu wioc ejactenʒepieŋ. Eme
mumutaniŋ ŋic burecnezi ŋic âgo‐ticne maŋgâŋ qorickewec, fuŋne iŋuc
taniŋkeme 19 ine âgo‐ticnewiac ecneoctemanasuwec i hâcne e ecnenʒepieŋ.
Ŋoŋe iŋuc ehucwiac hehesicne ŋondeŋ‐ŋeŋickonec bâsuepie razejec. 20Eme
ŋic gâcne sâko jaŋe wiac i hone manac erâ hâwic‐jopame wiac hehesic
iŋucne ŋondeŋ‐ŋeŋicko mocwâc mi enʒepieŋ. 21 Ŋoŋe ŋic iŋucne honerâ
busâqoc mi manacnenʒepieŋ, aricne, eki ŋopame okacne qanʒepieŋ, me

moczi ʒâŋe‐ŋeŋic âke hâpome okacne âke hâpocnenʒepieŋ, me moczi
micsiec‐ŋeŋic hezume okacne hezucnenʒepieŋ, me moczi me kike‐ŋeŋic
qazume okacne qazucnenʒepieŋ jaha.

20
Ʒikare sâcmutâc

1 “Ŋoŋe râsifâc‐ŋeŋic jopaniŋte ʒikao rahuc becâsic keretac wiac‐
jeŋic â momorifâc‐jeŋic ŋoŋere sâc sirickepie honec‐ joparâ jaŋere mi
hâwic‐gopazejec. Wofuŋ Anutu‐ŋeŋiczi Aigita mâreŋkonec batarac‐ŋoparâ
jowec‐ ŋopa wefuwec, eki hâcne ŋoŋehec juocmu. 2 Eme ʒikao razo
ehapie taha bapazi mai fuarâ momori ŋic mu basanaŋ ejarezejec. 3 Ehuc
kecʒiŋuc jazazejec: ‘O Israe ŋicbureŋ, mupe mananiŋ: Ŋoŋe miŋecgac
râsifâc‐ŋeŋic jopaniŋte ʒikao raŋgopieŋ, irec maŋŋeŋic mi gâckezejec erâ
jaŋere hâwic‐ŋopame ɋarac ɋarac qahuc mi fâfârenʒepieŋ. 4Wofuŋ Anutu‐
ŋeŋic eki hâcne ŋoŋehec juhuc râsifâc‐ŋeŋic jopame sanaŋke‐jarenʒepieŋ.’
5 Iŋucmume tarameŋicmicne jaŋemomori guru ʒiŋucmuhuc jazanʒepieŋ:
‘Ŋic moc e ficticne ɋâricne barâ nâ ŋemac mi ewecko ʒikao hâmome ŋic
moczi ficticne nâ ŋemac ezacte risiezejec. 6 Me ŋic moczi waiŋ gie‐ticne
sararâ fârine fuame mi nâsuwecko ʒikao hâmome ŋic moczi nâsuzacte
risiezejec. 7 Me ŋic moc e ŋokac biŋe‐ticne mi rowecko ʒikao hâmome
ŋic moczi rozacte risiezejec.’ 8 Jaŋe momori ŋic iŋuc jazahuc ʒuhuckerâ
ʒiŋuc jazanʒepieŋ wâc: ‘Ŋic moc e maŋticne goroŋkeme hâwickeocmu e
risiezejec; e maŋ gogoroŋ ecneme âgofâcne jaŋere maŋ iŋuc jaha ezacte
iŋuc ezejec.’ 9 Jaŋemomori guru iŋuc jazapie taramemicne bajareniŋte ŋic
âkendâŋ‐jopanʒepieŋ.

10 “Ŋoŋe hae mocko ʒika qaniŋte rarâ bâqiŋ‐ jopahuc qanaŋ hae rune
jaŋehec wama qaqac eniŋte giene banʒepieŋ. 11 Eme jaŋe wamadâŋ
jaha ŋazahuc hae motâc roŋarepie ferâ ŋic ŋokac bâfuac‐jopaniŋmu sâc
ejarepie kiŋaŋ qaqafâc‐ŋeŋic erâ junʒepieŋ. 12 Me hae irec rune jaŋe
wamadâŋ mi ŋazahuc râsi eŋarepie ine hae i somâckenʒepieŋ. 13 Ehame
Wofuŋ Anutu‐ŋeŋiczi hae imeŋeŋicko râeme ŋic ʒeŋgoma jopa‐fârenʒepieŋ.
14 Ŋokac naru motec me lama bulimakao me haemaŋko wâcwiac gâcne
sasawa, mafa mateŋ wiac hâcne i ropie ŋaŋacne biŋe ezejec. Ehame
Wofuŋ Anutu‐ŋeŋiczi wiac ŋare tahac eocmu i bubiaŋ faio bajunʒepieŋ.
15Mâreŋ ʒira hae ŋeraŋgopieŋ jaŋe mâcne, taicko ŋeraŋgopieŋ jaŋe hâcne
iŋuc ejarenʒepieŋ. 16 Wofuŋ Anutu‐ŋeŋiczi ŋic gurune gurune ʒi jaŋere
hae wiac ŋare tahac eme ro rauc eniŋmu ira wiac jujune moc mi akic‐
jopanʒepieŋ. 17 Aricne, ŋoŋe Wofuŋ Anutu‐ ŋeŋiczi ŋaza mutâc ewec
irec sâc Hitiŋic, Amori ŋic, Kanaaŋ ŋic, Pereʒi ŋic, Hiwiŋic â Jebusi
ŋic jaŋe jopa mizienʒepieŋ. 18 Jaŋe nemufâc‐jeŋic kiŋaŋ qajarehuc wiac
mamakâcne embiŋ i ŋoŋe qazu‐ŋarepie ijaha ehuc Wofuŋ Anutu‐ŋeŋic
bunao banʒipiŋte bâsirowec‐jopanʒepieŋ hâcne.

19 “Ŋoŋe ʒika qahuc hae moc ro rauc eniŋte dâmeŋ ʒora somâckehuc
jâc wiac‐ticne râriczi mi qafaranʒepieŋ. Aricne, ŋoŋe jâc i jaŋere fârine
nâhuc akic‐ jopanʒepieŋ. Jâc gieo doma raŋgopieŋ jaŋe ŋic aricne, irec
râsi ejarehuc mi somâc‐jopanʒepieŋ. 20 Jâc wiac gâcne fâri tâmiric doma
raŋgopieŋ jaŋe ine qafarac‐ jopahuc somâ bapare sacwiac barâ hae râsi
eŋareocmu i somâckekupiemeŋeŋicko fezejec.

21
Ʒika sosoŋko qakicne irec mumutara dâŋ

1 “Wofuŋ Anutu‐ŋeŋiczimâreŋ ŋare tahac eme ro rauc eniŋmu irecmâreŋ
sawane ira me ira ŋic qâhâmokicne moc bâfuarâ, mozi qâhâmojec, iŋuc
muhuc kâuc baniŋmuo 2 ine soŋaŋ â mumutara ŋicfâc‐ŋeŋic jaŋe warerâ
ŋic qâhâmokicne râreckehuc hae ŋerakac irec sawane forakac ira muc
fârehuc ma banʒepieŋ. 3 Eme hae bembeŋko ŋekac irec soŋaŋ micne jaŋe
bulimakao ŋokacne gie biac mi bakicne â fainao kioŋ mi râekicne iŋucne
moc ronʒepieŋ. 4 Ehuc bulimakao i wâneŋ mocko opâ rahuc fokac â gie he
sarac mi ekicne ira jowa hurâ upe siecne qazunʒepieŋ. 5 Eme taha bapa,
Lewire ɋâricfâc jaŋe hâcnemai fuanʒepieŋ. JaŋeWofuŋ kiŋaŋ qacneniŋte
â ere ʒâŋeo ŋic jambuŋ‐jopaniŋte erâ wâc dâŋme ʒika wiac fuame irec dâŋ
mutaraniŋte Wofuŋ Anutu‐ŋeŋiczi rowosâec‐jopawec hâcne. 6 Ehame hae
bembeŋko ŋekac irec soŋaŋ micne jaŋe bulimakao upe siecne qazukicne
ere faio mejeŋic ʒurenʒepieŋ. 7 Ehuc dâŋ kecʒiŋuc musokanʒepieŋ: ‘Nâŋe
soc ʒi mi hoŋkembeneŋ, erâ mo ŋiczi soc hoŋkejec i wâc mi honembeneŋ.
8 Irec Wofuŋ, go Israe ŋicfâcge nâŋere kiwiric romeŋte sâqocne‐nâŋec
behec, ehuc ŋic bahacmâc ere socte kiŋ i Israe ŋicfâcge nâŋere faio mi
râehuc soc irec kiŋ behe‐nârezemec.’ 9ŊoŋeWofuŋtemaiowiac ebac epene
sâckeekac i ehuc soc kosa hoŋkekicne irec kiŋ i ŋondeŋ‐ŋeŋickonec bâsuepie
razejec.

Ʒikao ŋokac kâpâcwâru babac‐jopa irec dâŋ
10 “Ŋoŋe râsifâc‐ŋeŋic jopaniŋte ʒikao rahuc Wofuŋ Anutu‐ ŋeŋiczi

meŋeŋicko râec‐jopame kâpâcwâru bacjopaniŋmu. 11 Ehame ŋoŋeraonec
moczi kâpâcwâru ŋic jaŋere ŋondeŋko ŋokac hawari biaŋ moc honerâ ere
aŋackeme ŋonâŋ‐ticne eocte rohuc 12 ficticnao jowa rame qizec susuc â
mesârâ‐ticne bâtâcne‐fârezejec. 13 Erâ ŋaqi‐ticne raŋɋane hetararâ ŋic ere
ficko juhuc neŋgocmamac jahec‐ticne jahere ki busâqoc ehuc juhamemosa
moc hâmozejec. Eme irec faicnao ŋiczi ehec juhame ŋonâŋ‐ticne ezejec.
14 Eme juku ʒâhec ine ere aŋac mocwâc mi manahuc soreme ira me ira
razo murâ razejec, mâc ehec juju fofo ewecte furinere erâ mi sorezejec â
kiŋaŋ qaqa wâcmi bazejec.

Mârâc fufua jaŋere sâcmutâc
15 “Ŋic moc ŋokac jajahec rocjofarâ maŋticnezi moc âgo ecnehuc moc

hone takireocmu. Eme jahe juku motec kiweckerâ rocjofanicmu. Ehame
ŋokac hone takic ecnekicne ere moteczi bâbâni fuaocmuo 16 ine mamaczi
merâfâc bâtâc bapa dameŋko ira ŋokac âgo ecneekac ere motecte maname
feha mafa bocjaha râcnehuc ŋokac hone takic ecneekac ere motec ine
afecne sawa mi râcnezejec. 17 Aricne, hone takic ecneekopac ere motec
e mârâc fufua‐ nane, iŋuc mana tarahuc wiac focnekac sasawa irecnec
ŋemâcne jaha râcnezejec. E mamacte mârâc motec, irec hâcne wiac iŋuc
râcnezo.

Motec râŋgeŋnere sâcmutâc
18 “Motec râŋgeŋne â qaqataranemoc e neŋgocmamac jahec‐ticne jahere

dâŋ mi reŋkeme mu bâtiŋ ecnehapire sifu micrereŋ mi bâfuaocmuo 19 ine
neŋgocmamac jahec‐ticne jahe hae ʒoŋao soŋaŋmicne ŋeeŋgopieŋ jaŋerao
barazepirec. 20Ehuc soŋaŋmicne ʒiŋuc jazazepirec: ‘Ŋokâ‐nâhec ʒi emotec

râŋgeŋne â qaqatarane, e dâŋnâhecmoc mi reŋkeekac; e nâ araŋ ehuc opâ
sanaŋ âmbâŋ nâekac.’ 21 Iŋuc muhuc jazapire hae irec ŋic sasawa jaŋe
qânâzi hehâmonʒepieŋ. Ŋoŋe iŋuc ehuc wiac hehesicne ŋondeŋ‐ŋeŋickonec
bârârienʒepieŋ. Iŋuc epie Israe ŋic sasawa jaŋemanarâ hâwic‐jopazejec.

Sâcmutâc dâŋ gâcne gâcne
22 “Ŋic moc sâqocne barâ hâmocte biŋe eme jâcko bituaniŋmuo 23 ine

behepie domahame hae mi furezejec; aricne, ŋoŋe ʒoaŋ ijaha batararâ
duckenʒepieŋ. Ŋic bituakicne e Anutuzi sâweckewec hâcne. Ŋoŋe Wofuŋ
Anutu‐ ŋeŋiczi mâreŋ ŋare tahac eme ro rauc eniŋmu i wâwânâŋ mi
ecnenʒepieŋ.

22
1 “Go qomâgere lama bulimakao wiac moc qâsoriepie hone qâoma

mi ejarehuc qomâgerao bârisiec‐jopazemec. 2 Me qomâge e bem-
beŋko mi juhame mi manacnekicko ine lama bulimakao i go gahacne
ficko râec‐jopatec ira juhapie qomâgezi basac‐ jopahuc juhame erao
bârisiec‐jopazemec. 3 Erâ go qomâgere doŋgi me ŋaqi me wiac i me i moc
sifuckeme bâfuarâ ijaha ezemec. Go qomâge bafickecmurâmi takicguzejec.
4Doŋgime bulimakao‐ticne hatao qarâ fohame honerâ mocwâc fahareocte
bafickezemec. Go iŋuc ehuc qomâge bafickecmu hâcne.

5 “Ŋokac moczi ŋic ŋaqi moc mi rojuzejec, â ŋic moczi ŋokac ŋaqi wiac
moc mi heme huzejec. Moc e iŋuc eocmuzi Wofuŋ Anutu‐ŋeŋicte maio
mamakâcne eocmu.

6 “Go jâc hahaŋko me mâreŋko wipe jawa moc bâfuarâ neŋgocnezi
hândâŋne me motecne fomackerâ foha honecmu. 7 Go iŋuc honerâ
neŋgocne behetec ramemotecne go gahacne biŋe rozomurâ rozemec. Iŋuc
erâ dameŋ ʒora juhâc qâhâmocmu.

8 “Go fic ɋâricne bahuc bupune sacticnehec bazemec. Ŋic mozi waha
qame socticnere kiŋzi go â wiacfâcge ŋoŋere faio fezacte iŋuc hâcne
ezemec.

9 “Go waiŋ giegao ukic hawari jajahec mi râezemec. Waiŋ gieo wiac
fuaocmu sasawawaiŋmecne â ukic tiecmu irec fârine i mâmâc jaha tirificte
biŋe ezacte iŋucmi ezemec. 10Go mâreŋ bâbâfâuc giere bulimakao â doŋgi
mâmâc jaha mi râec‐jopazemec. 11 Go ŋaqi qowi kanʒaŋne â qâruruzi ateŋ
bakicne mi rojuzemec.

12 “Bilaŋke rufarâ foekic irec qaŋeŋne 4 ira hândâŋnemize razemec.
13 “Ŋic moczi ŋokac moc rorâ ehec fohuc qaisockeocmu, 14 ehuc mimi

qaqa ecnerâ qorickehuc ʒiŋucmuocmu: ‘No ŋokac ʒi rorâ ehec fohuc ʒiŋuc
hone tarakopac: E ŋokac ʒeŋoŋ mocwâc mi jukac.’ 15 Ŋic e iŋuc mume
naru ŋokac ere neŋgoc mamac jahe naru‐ jekicte fuŋne bataniŋkenicte
fofo qoructicne hae soŋaŋ hae ʒoŋao ŋeeŋgopieŋ jaŋerao barazepirec.
16 Ehuc naru mamac‐ ticnezi soŋaŋ ʒiŋuc jazazejec: ‘No naru‐ nane ŋic
keci ŋonâŋ‐ticne eocte râcnepo, eki ine qaisockerâ 17 mimi qaqa ecnehuc
ʒiŋucmukac: Naruge e ŋokac ʒeŋoŋ mocwâcmi jukac, no fuŋne‐ticne iŋuc
honekopac.’ Iŋuc muhuc neŋgoc mamac jahe fofo qoruc i haere soŋaŋ
jaŋere maio qaratiezepirec. 18 Iŋuc epire hae irec soŋaŋ jaŋe ŋic e rorâ
kâcbiŋzi qanʒepieŋ. 19 Ehuc siliwa moneŋ 100 râeocte mucnenʒepieŋ.
Eme ŋic e Israe naru ʒeŋoŋ ere ʒâŋe biŋe bawahawecte moneŋ i kimo‐
ticne râcnezejec, ehuc naru e rome ŋonâŋ‐ticne erâ juha mocwâcmi behe‐

jâmbâŋkezejec. 20Me naru e juwicnao ŋic gâcne jaŋehec juwec, iŋuc mana
taraniŋmuo 21 ine mamac‐ticnere ficmotâcko râepie domaha hae irec ŋic
jaŋe qânâzi hehâmonʒepieŋ. E mamac‐ticnere ficko sasec gie bahuc Israe
maŋnao wiac miminehec bâfuawecte iŋuc hâcne ecnenʒepieŋ. Ŋoŋe iŋuc
ehuc ŋondeŋ‐ŋeŋicko wiac hehesicne bârârienʒepieŋ.

22 “Ŋic moczi ŋic mocte ŋonâŋhec fohapire bâfuac‐jofarâ ŋic ŋokachec
fowec e mecne erâ ŋokac mecne mâmâc jaha qâhâmoc‐jofanʒepieŋ. Ŋoŋe
iŋuc ehuc Israe ŋondeŋ‐ŋeŋicko wiac hehesicne bârârienʒepieŋ.

23 “Ŋokac ʒeŋoŋ ŋic mocte biŋe qakicne e haeo juha ŋic moczi bâfuarâ
ehec foocmuo 24 ine jahe mâmâc jaha haesac motâc râpenao bacjofa hurâ
qânâzi hehâmoc‐jofanʒepieŋ. Naru ŋokac e haeo juipiehuc bafickeniŋtemi
owackewec â ŋic e ine âgo‐ticnere ŋokac bâsâqorewec irec. Ŋoŋe iŋuc ehuc
ŋondeŋ‐ŋeŋicko wiac hehesicne bârârienʒepieŋ.

25 “Me ŋicmoczi ŋokac ʒeŋoŋ ŋicmocte biŋe qakicne i hae hatao bâfuame
ehec fohapire bâfuac‐jofaniŋmuo ine ŋic e sawa qâhâmonʒepieŋ. 26 Ŋokac
erao bâbâsifuc hâmocte biŋe mi fokacte wiac moc mi ecnenʒepieŋ. Mâsi i
ŋicmoczi ŋic âgo‐ticne qâhâmoocmu irec sâc. 27Ŋokac e hae hatao juhame
ŋiczi fuacneme gâcne jaŋe bafickeniŋte owacke‐bipiewec hâcne.

28 “Me ŋic moczi ŋokac ʒeŋoŋ ŋic mocte biŋe mi qakicne iŋucne moc
bâfuame ehec fohapire bâfuac‐jofaniŋmuo 29 ine ŋic ŋokachec fowec e
ŋokac mamac‐ticne siliwa moneŋ 50 râcnezejec, ehuc ŋokac bâsâqorewec
e ŋonâŋ‐ticne barâ mocwâcmi behe‐jâmbâŋkezejec.

30 “Ŋic moczi mamac‐ticnere ŋonâŋ mi rozejec, erâ mamac‐ticne mimi
qaqac wâcmi ecnezejec.

23
Wofuŋte kikefuŋkomi jujune jaŋere dâŋ

1 “Biŋhândâŋ‐jeŋic bakicne â sahac tofa‐jeŋic hetâcnekicne jaŋe Wofuŋte
kikefuŋ guruo mi junʒepieŋ.

2 “Â soc sisifucko fuakicne jaŋe gaŋne gaŋne jufekupie arecne 10 ehame
wâc sifu Wofuŋte kikefuŋkomi junʒepieŋ.

3 “Amoŋŋic me Moabi ŋic jaŋe wâc iŋuc jaha Wofuŋte kikefuŋ guruo mi
ʒuhuckenʒepieŋ, ehuc ɋâricfâc‐jeŋic jaŋe gaŋne gaŋne jufekupie arecne 10
ehame wâc sifu mi ʒuhuckenʒepieŋ. 4 Jaŋe hâcne ŋoŋe Aigita mâreŋkonec
waharâ wefuhapie hatao nânâ opâ wiac moc mi gumec‐ ŋopambiŋ, erâ
wâc Mesopotamia mâreŋkonec, Petoro haeonec ŋic moc ʒâŋene Beoro ere
ŋokâ Bileam e sâwec‐ŋopaocte mu qafeŋ ecnehuc furine râcnezo mumbiŋ.
5EmeWofuŋ Anutu‐ŋeŋiczi ine sifu Bileammimanacnehuc sâwecdâŋ‐ticne
i hetikieme jambuŋdâŋ ewec. Wofuŋ Anutu‐ŋeŋiczi ŋoŋere boc ecnewecte
iŋuc hâcne ewec. 6 Jaŋe juhâc qâhâmonʒipiŋte jaŋerao eehâmo giemi bahuc
junʒepieŋ.

7 “Edomŋic jaŋe qomâfâc‐ŋeŋic juŋgopieŋte mi qaisoc‐ jopanʒepieŋ â
Aigita ŋic jaŋere mâreŋko jaba jumbiŋte wâc mi qaisoc‐ jopanʒepieŋ.
8 Jaŋere ɋâricfâc jaŋe jufekupie arecne 3 ehame Wofuŋte kikefuŋko
ʒuhuckezo murâ sâcne ʒuhuckeniŋmu.

Teuŋ‐jeŋiczi petâc foocte mukicne
9 “Ŋoŋe râsifâc‐ŋeŋic jopaniŋte ʒikao rarâ teuŋko juhuc wiac sâqocne

sasawa dic bacnenʒepieŋ.

10 “Me ŋoŋeraonec ŋic moc e ŋafeo sahac tofa‐ ticnere opâ wahame
wâwânâŋhec eocmuo ine teuŋ râpenao hurâ juzejec. 11 Juku hae owâehame
opâ ruarâ ʒoaŋ hume teuŋko risiezo murâ risiezejec.

12 “Ŋoŋe teuŋ râpenaomâreŋ ŋondeŋnemoc ho fâzire biŋemupie fozejec.
13 Ehame ʒikare wiac â sua i mâmâc bajunʒepieŋ. Ehuc ho fâzire eŋareme
mâreŋ ŋondeŋ ira hurâ suazi mâreŋ qâfierâ ho fâzi enʒepieŋ. Epie
tarame hemackenʒepieŋ. 14 Wofuŋ Anutu‐ŋeŋic e ŋondeŋ‐ŋeŋicko juhuc
bafic‐ŋoparâ râsifâc‐ŋeŋicmeŋeŋicko râec‐jopazo ekacte teuŋ‐ŋeŋic pectâc
fozejec. E ŋoŋerao wiac mamakâcne honerâ râpec‐ŋopazacte iŋuc hâcne
enʒepieŋ.

Sâcmutâc dâŋ gâcne gâcne
15 “Kiŋaŋ qaqa moc e bomboŋ‐ ticne beherâ ŋoŋerao fisime bomboŋ‐

ticneraomi bârisienʒepieŋ. 16E hae‐ŋeŋic irame ira juocte ecneme ŋoŋehec
juzejec; ehame qa bâʒâicmi ecnenʒepieŋ.

17 “Israe ŋic ŋoŋere otâ â ŋokâfâc jaŋeraonecmoczimoc taha ufuŋko sasec
gie moc mi bazejec. 18Me moc e mumupaŋ‐ticnere fârine bâfuaocte ŋicte
me ŋokacte sasec furi i Wofuŋ Anutu‐ŋeŋicte ufuŋko wâc mi bafezejec;
Wofuŋ Anutu‐ŋeŋic e wiac irec â irec mâmâc maname mamakâcne eekac
hâcne.

19 “Ŋoŋe moneŋ me nânâ wiac me wiac gâcne i me i ŋic omane
jarehuc furine roeŋgopieŋ, wiac iŋucnea i qomâfâc‐ŋeŋic jarepie mâc
bajunʒepieŋ. Â ŋic furune jaŋeraonec furine rozo murâ sâcne roniŋmu,
qomâfâc‐ŋeŋic jaŋeraonec ine mi ronʒepieŋ. 20 Ŋoŋe iŋuc eniŋmuo ine
mâreŋ ro rauc eniŋmu ira juhuc gie i me i bahapie Wofuŋ Anutu‐ŋeŋiczi
jambuŋke‐ŋareocmu.

21 “ŊoŋeWofuŋ Anutu‐ŋeŋic dâŋmoc mupaŋkecneniŋmuo ine irec fârine
bâfuaniŋte qâoma mi enʒepieŋ. Wofuŋ Anutu‐ŋeŋic e iŋuc hâcne eniŋte
muekac, fârine mi bâfuaniŋmu ine kiŋhec eniŋmu. 22 Me mumupaŋ dâŋ
mi muniŋmuo ine kiŋ tâmiric eniŋmu. 23 Mâc ŋoŋe maŋŋeŋiczi afeckeha
Wofuŋ Anutu‐ŋeŋic dâŋmoc mupaŋkecneniŋmuo ine irec manasurâ fârine
wâc bâfuanʒepieŋ.

24-25 “Ŋoŋe âgofâc‐ŋeŋic jaŋerewaiŋ gieo rarâ waiŋ hândâŋne nâzomurâ
nâ gapec enʒepieŋ, mâc heŋeŋicko ine mi ŋienʒepieŋ. Me âgofâc‐ŋeŋic
jaŋere jacgoŋ gieo rarâ jacgoŋ fârine wackezo murâ wackenʒepieŋ, mâc
jâcnehec ine mi qanʒepieŋ.

24
Ʒuhuc bâtâcte sâcmutâc

1 “Ŋic moc e ŋokac moc ŋonâŋ‐ticne barâ juku, ŋokac e bahac‐ticnehec,
iŋucmanarâ ʒuhuc bâtâcte papia moc qâreŋkerâ râcnehuc soreme ficticne
beherâ razejec. 2 Ra juhame ŋic moczi mecne roocmu. 3 Eme e juku
wâc iŋuc jaha ŋokac ere maname mi sâckeme ʒuhuc bâtâcte papia jaha
qâreŋkerâ râcnehuc soreme ficticne beherâ razejec. Me ʒâhec ŋowe‐ticnezi
ŋonâŋ‐ticne juocte rowec e hâmome 4 mârâc ŋowe‐ticnezi soreme rawec
e mocwâc mi rozejec. Ŋokac e ro behec ecnepie wâwânâŋhec ewecte
iŋuc hâcne ezo. Wiac iŋucne i Wofuŋ Anutu‐ŋeŋicte maio mamakâcne
eekac hâcne. Irec ŋoŋe Wofuŋ Anutu‐ŋeŋiczi mâreŋ ro rauc eniŋte biŋe
qaŋarewec i mi bâsâqorenʒepieŋ.

5 “Ŋic moczi ŋokac ɋâricne rorâ momori jaŋehec ʒikao mi razejec â gie
niŋgiŋ ʒiriŋ‐ticnehec wâcmi râcnenʒepieŋ. Ŋic e ŋokac rowec ehec bubiaŋ
faio junicte mâc juhame jara wâŋ tarazejec.

Sâcmutâc dâŋ gâcne gâcne
6 “Ŋic moc e ŋic âgo‐ticne wiac moc râcnehuc okacne nânâ opâ‐ticne mi

jâoc rozejec; nânâ opâ jâoc rohuc juju‐ticne sipirickeocmu hâcne.
7 “Ŋicmoc e Israe ŋic âgofâc‐ticne jaŋeraonec ŋicmoc fiuc rorâ e jahacne

kiŋaŋ qaqa baocmu me moneŋte erâ ŋicmoc râcneocmuo ine fiuc roro ŋic
e qâhâmonʒepieŋ. Ŋoŋe iŋuc epie hehesiczi ŋondeŋ‐ŋeŋicko omaeocmu.

8 “Ŋoŋe wicsanaŋ fua‐ ŋareme aimuŋ, sosoŋaŋ ehuc junʒepieŋ, ehuc
Lewiŋic taha bapa jaŋe dâŋ ŋaza ŋowatuc eniŋmu sâc reŋke‐fârenʒepieŋ.
Ehuc dâŋ jaza mutâc epo irec sâc jâmbâŋ wiac efârenʒepieŋ. 9 Erâ Aigita
mâreŋkonec waharâ juhapie Wofuŋ Anutu‐ ŋeŋic eki Miriam wicsanaŋ
bâfuacnewec irec manasuhuc junʒepieŋ.

10 “Ŋoŋeŋic âgo‐ŋeŋicwiac ime i hotâ bajuocte râcnerâ ŋaŋacziaficticnao
ferâ wiac irec okacne mi ronʒepieŋ. 11Aricne, ŋoŋe hae ʒoŋao domahapie
ŋic e jahac okacne ŋarezejec. 12 Me ŋic e hapetac juhuc wiac irec okacne
ŋareocmuo 13 ine ŋoŋe bajuhapie haemi ŋafehamocwâc bârisiecnenʒepieŋ,
eme e bilaŋke‐ticne rufarâ fohuc ŋoŋere maname biaŋkezejec. Ŋoŋe iŋuc
epie Wofuŋ Anutu‐ŋeŋiczimana‐ŋareme sâckezejec.

14 “Ŋoŋe kiŋaŋ qaqafâc‐ŋeŋic hapetac â qarâ suriŋne, qomâfâc‐ŋeŋicme
ŋondeŋ‐ŋeŋicko jaba kiŋaŋ qaŋareeŋgopieŋ, jaŋe bâʒâic‐jopahuc gie furi‐
jeŋic mi sakare‐jarenʒepieŋ. 15 Jaŋe gie baŋareniŋmu ʒoaŋ gie bapa ijaha
hae mi ŋafeha gie furi jarenʒepieŋ. Jaŋe hapetac juhuc dope boc basarâ
Wofuŋtao kio wâwâsic epie ŋoŋe kiŋhec enʒipiŋte iŋuc hâcne enʒepieŋ.

16 “Mamac jaŋe naru motecfâc‐jeŋic jaŋere hehesicte erâ mi
qâhâmoc‐jopazo â naru motec jaŋe mamacfâc‐jeŋic jaŋere hehesicte erâ
wâc mi qâhâmoc‐jopazo. Aricne, ŋic sasawa ru sâc jaŋe jaŋacne hehesicte
erâ qâhâmoc‐jopazo.

17 “Ŋoŋe ŋic jabane me bekâ mâsiŋ jaŋere dâŋgie bahuc dâŋjeŋic mi
muhasickenʒepieŋ, â hozec moc hone bafic ecnehuc okacne ŋaqi‐ticne
mi jâoc ronʒepieŋ. 18 Wofuŋ Anutu‐ŋeŋiczi Aigita mâreŋko kiŋaŋ qaqa
jumbiŋkonec batarac‐ ŋopawecte iŋuc eniŋte dâŋ ʒi ŋaza mutâc ekopac
hâcne.

19 “Ŋoŋe qa roro dameŋko padi wiac ro bâtiric epie foekac i risierâ mi
ronʒepieŋ, i ŋic jabane â hozec bekâ jaŋere biŋe fozejec. Iŋuc epie Wofuŋ
Anutu‐ŋeŋiczi giegaŋ‐ŋeŋic jambuŋke‐fâreocmu. 20Me woraŋ âtepie fârine
wahaocmu i sawa ro nusec efârenʒepieŋ. Ʒâhec risierâ ine mocwâc mi
âtenʒepieŋ. Gâcne ŋeocmu ine ŋic jabane â hozec bekâ jaŋere biŋe ŋezejec.
21Ŋoŋe waiŋ hândâŋne qa roro ehuc gâcne bâtiripie foocmu i ʒâhec risierâ
mi ronʒepieŋ, i ŋic jabane â hozec bekâ jaŋere biŋe fozejec. 22Ŋoŋe Aigita
mâreŋko kiŋaŋ qaqa jumbiŋ irec manasuhuc junʒepieŋ; iŋuc hâcne eniŋte
dâŋ ʒi ŋazamutâc ekopac.

25
1 “Ŋic jahec jahere ŋondeŋko fâfâuc fuame dâŋgieo râec‐jofapie mumu-

tara ŋic eki dâŋjekic mutarahuc ŋic bahac tâmiric e râeme raha bahachec
e ine okacne rozejec. 2 Ŋic ʒikare biŋe ekac e mumutara ŋiczi mume mai‐

ticnao ecnepie waha foha kâcbiŋzi qapie arec 40 ezejec, i bahac bâfuawec
irec sâc hâcne ecnenʒepieŋ. 3Qapie 40 eme behenʒepieŋ; ʒuhuckerâ qapie
40 jârume qomâ‐ŋeŋicte faio mimi fezacte.

4 “Go bulimakaozi gie bagareha micticne qâqâ mi hafezemec.
Ɋazi hahacte hozec roro irec dâŋ

5 “Hahac ɋa jajahec junicmu, eme hahaczi ɋâric tâmiric juku hâmome
hozec‐ticne ŋic furune moc mi râcnenʒepieŋ. Ŋowe‐ticnere ɋa eki rome
ŋonâŋ‐ticne ezejec, ehuc ʒâŋetuc‐ticne moc bâfuazejec. 6Ememotec bâbâni
fuaocmu e hahac‐ ticnere wase bahuc ʒâŋe‐ticne mume Israe ŋondeŋko
moc mi omaezejec. 7 Me ŋic e hahac‐ticnere hozec qikiŋneme ine ŋokac
e soŋaŋ micne jaŋerao rarâ ʒiŋuc jazazejec: ‘Ŋowe‐nanere ɋa e hahac‐
ticnere ʒâŋezi Israe ŋondeŋko ʒuhuckerâ foocte mi ecnekac, ehuc hahac‐
ticnere gie tofa i norao baocte takickekac.’ 8 Iŋuc jazame haere soŋaŋ
micne jaŋe ŋic e hefârehuc dâŋ âzâcnenʒepieŋ. Eme ŋic e sifu sanaŋkehuc
ʒiŋucmuocmumecne: ‘No ŋokac e rozore takicnukac.’ 9 Iŋucmume hahac‐
ticnere hozeczi ra soŋaŋmicne jaŋeremaio ŋic ere kikehuhu hetararâ ʒâŋe
mainao tâfeckezejec, ehuc dâŋ ʒiŋuc muzejec: ‘Ŋic moc e hahac‐ticnere
kikefuŋ fua soka eocte mi manasuocmu e wiac iŋuc hâcne ecnezo.’ 10 Ehuc
e jahacne kikefuŋ irec ʒâŋe ʒiŋuc muzo: Kikehuhu hetaracnekicne ŋic ere
kikefuŋ.

Sâcmutâc gâcne gâcne
11 “Ŋic jajahec jahe qaqac ehuc juhapire mocte ŋonâŋzi ŋowe‐ticne

bafickehuc kisâ‐ticneremeonec bataraoctemeticne sicnerâ ŋic e sahac tofa‐
ticnao fâreocmuo 12 ine meticne hetâcnenʒepieŋ; ŋoŋe ŋokac ere busâqoc
moc mi mananʒepieŋ.

13 “Ŋoŋe ŋemâc bâbâfuare sâc wiac teŋtiri mi bajunʒepieŋ 14 â sâcmeda
wiac iŋuc jaha teŋtiri wâc mi bajunʒepieŋ. 15 Ŋoŋe ŋemâc bâbâfuare sâc
me sâc bapare wiac gâcne i sâc mocjaha baju‐fârenʒepieŋ. Ŋoŋe iŋuc epie
Wofuŋ Anutu‐ŋeŋiczi mâreŋ ŋare tahac eocmu ira dameŋ ʒora jufeniŋmu.
16Wiac teŋtiri bajuhuc eeatuc gie baniŋmu ŋic i jaŋereWofuŋAnutu‐ŋeŋiczi
maname mamakâcne eocmu.

Ameleke ŋic jopa mizieniŋte qafeŋ‐jopakicne
17 “Ŋoŋe Aigita mâreŋkonec waharâ wefuhapie Amaleke ŋic jaŋe wiac

eŋarembiŋ irec manasuhuc junʒepieŋ. 18 Ŋoŋe hatao rahuc docke be-
taŋ ehapie jaŋe ŋopa jâpec eŋarembiŋ, ehuc Anuture mi hâwic‐jopaha
ŋicfâc‐ŋeŋic gâcne betaŋke sâqorerâ ʒâhec jumbiŋ jaŋe jopambiŋ hâcne.
19Ŋoŋe irec hâcneWofuŋ Anutu‐ŋeŋiczimâreŋ ŋare tahac eme ro rauc erâ
ira juhuc râsifâc‐ŋeŋic sasawa qâhuc‐joparâ wama faio juniŋmu dameŋ ira
Amaleke ŋic jopa miziepie sambâŋ rurumaŋnao ʒâŋe biŋe‐jeŋic omaezejec.
Ŋoŋe irec moc mi nikec‐ŋopazejec.

26
Nânâ bâbâsu â teŋkonec wâŋ rârâe irec sâcmutâc

1 “Ŋoŋe Wofuŋ Anutu‐ ŋeŋiczi mâreŋ moc ro rauc epie ŋoŋere biŋe
eha ira juniŋte ŋare tahac eocmu. 2 Eme ŋoŋe ira fisirâ juhuc he
sarac epie fârine fuame gie ɋâricnaonec nânâ wiac gâcne heo ro ŋiec
erâ Wofuŋ Anutu‐ŋeŋic e ʒâŋe‐ticne foocte hae mâreŋ moc bâwosâeocmu

ira baranʒepieŋ. 3 Ehuc dameŋ ira taha bapa moczi gie bahame erao
rarâ ru sâc ʒiŋuc âzâcnenʒepieŋ: ‘No miŋecgac Wofuŋ Anutuge ere maio
ʒiŋuc mupaŋkekopac: Wofuŋzi mâreŋ nâre tahac eocte mamacfâc‐nâŋec
mupaŋke‐jarewec mâreŋ ira hâcne ware fisipo.’ 4 Iŋuc mupie taha bapazi
nânâ wiac ŋowac rorâ Wofuŋ Anutu‐ŋeŋicte alata maŋfuŋko râezejec.

5 “Ehame ŋoŋe Wofuŋ Anutu‐ ŋeŋicte maio dâŋ kecʒiŋuc munʒepieŋ:
‘Mamac‐nâŋec e Aramea ŋiczi hahata jujujec. Juku Aigita mâreŋko hurâ
ira jaba juwec. E kikefuŋfâc‐ticne jaŋe ŋic afecne mac. Eme ira juhuc ine
sawe mâririackerâ ŋic guru sâko embiŋ. 6 Ehame Aigita ŋic jaŋe bomac‐
nâpohuc bâʒâic‐nâporâ fai‐ nâŋecko tagi ŋemâcne râepie fewec. 7 Iŋuc
enârepie mamacfâc‐nâŋec jaŋere Wofuŋ Anutu e wira wâwâsic ecnepene
mana‐nârehuc fific guguriŋ â ʒâic busâqoc erâ ʒârâ hâriŋ faio jumbeŋ i
hone‐fârewec. 8 Hone‐fârerâ tâpiri mesanaŋ‐ticnezi mâsi wiac hâhâwicne
fuŋne fuŋne bâfuahuc Aigita mâreŋkonec bacnâpo wahawec. 9 Ehuc hae
mâreŋ susu â baŋac fusucmarâ qâmbâriŋkeekac ʒira hâcne râec‐nâpowec.
10 O Wofuŋ, ʒi ine mâreŋ nâre tahac emeŋ irec fârine bâsuhuc baware‐
gareŋgopeneŋ.’ Ŋoŋe iŋuc muhuc nânâ wiac‐ŋeŋic i Wofuŋ Anutu‐ŋeŋicte
maio râepie foha Wofuŋ Anutu‐ŋeŋic mai ecnenʒepieŋ. 11 Ehuc ŋaŋacne
mecne, garikiŋfâc‐ŋeŋic mecne, Lewiŋic mecne â ŋondeŋ‐ ŋeŋicko ŋic
jabane juŋgopieŋ jaŋemecne mâmâcWofuŋ Anutu‐ŋeŋiczi ehâmo‐ŋarewec
irec ʒeri enʒepieŋ.

12 “Ŋoŋe jufekupie jara jahec â moc eha gie‐ŋeŋicko wiac fuaekac irec
fârine teŋkonecwâŋ i Lewiŋicmecne, ŋondeŋ‐ŋeŋickoŋic jabane jueŋgopieŋ
mecne, erâ hozec bekâ jaŋemâmâc jare‐fârepie hae‐ŋeŋicko juhuc nâ gapec
enʒepieŋ. 13Ŋoŋe iŋuc ehuc Wofuŋ Anutu‐ŋeŋictemaio ʒiŋucmunʒepieŋ:
‘Nâŋe nânâ wiac bâtirikicne i ficnâŋeckonec bârârierâ sâcmutâc nâzâ mutâc
emeŋ irec sâcko Lewiŋic â ŋic jabane erâ hozec bekâ jaŋe jare‐fârembeŋ.
Nâŋe sâcmutâc dâŋge pitic siŋsiŋne moc mi qâsuambeŋ, me irec wâc mi
nikec‐ nâpowec. 14 Nâŋe ki busâqoc ehuc wiac teŋkonec wâŋ moc mi
nâmbeŋ,me wâwânâŋhec juhuc moc mi bârâriembeŋ,me gâcne hâmokicne
jaŋere taha bâziwâcmi râembeŋ. NâŋeWofuŋ Anutu‐nâŋec gore dâŋmana
rereŋ ehuc dâŋ nâzâ mutâc emeŋ irec sâc wiac efârembeŋ. 15 Irec go tiri
haegao sambâŋ hâcne, ira juhuc ʒâŋe fitecwahame Israe ŋicgurufâcge nâŋe
jambuŋ‐nâpohuc mâreŋ susu â baŋac fusucmarâ qâmbâriŋkeekac i nârezo
mamacfâc‐nâŋecmupaŋke‐jaremeŋ i mâmâc jambuŋkezemec.’

Israe ŋic jaŋeWofuŋte tiri ŋicguru
16 “Ŋoŋe dâŋsanaŋ â mumutâc dâŋ ʒi mana rereŋ eniŋte Wofuŋ Anutu‐

ŋeŋiczi miŋecgac mutâcne‐ŋarekac; irec ŋoŋe maŋ â mamanasu‐ŋeŋic i
erao furu jaha râepie foha aimuŋ mana rereŋ enʒepieŋ. 17Ŋoŋemiŋecgac
Wofuŋ e Anutu‐ nâŋec jukac muhuc ere kike hata bâjâperâ dâŋsanaŋ‐
ticne â sâcmutâc â mumutâc dâŋticne bajuhuc dâŋticne reŋkeniŋte mu-
sanaŋkembieŋ hâcne. 18 Ehame Wofuŋzi mupaŋke‐ŋarewec irec sâc e
jahacne ŋicfâc erâ juniŋte â sâcmutâc dâŋticne reŋke‐fâreniŋte miŋecgac
mupaŋke‐ŋarekac wâc. 19 Ehuc bafaharec‐ ŋopame, ŋic gurune gurune
bâfuac‐jopawec jaŋere sâc siricke‐fârehuc ʒâŋe biŋe sâkohec erâ juhapie
muteŋ‐ŋopahuc sâsecŋopanʒepieŋ. Ehame mupaŋkewec irec sâc Wofuŋ
Anutu‐ŋeŋicte tiri ŋicguru erâ junʒepieŋ.”

27
Ebali tikio sâcmutâc dâŋ qâreŋkeniŋte jazakicne

1Mose â Israe soŋaŋmicne jaŋeŋicŋokac dâŋ kecʒiŋuc jazamutâc embiŋ:
“Ŋoŋe miŋecgac sâcmutâc dâŋ ŋaza mutâc embeneŋ i reŋke‐fârenʒepieŋ.
2 Ehuc Wofuŋ Anutu‐ŋeŋiczimâreŋ ŋare tahac ekac ira raniŋte Jordaŋ opâ
fotâcneniŋmu dameŋ ira qânâzimaâkendâŋnehuc simeŋzi batakirenʒepieŋ.
3 Ehuc fainao sâcmutâc dâŋ ʒi sasawa qâreŋke‐fârenʒepieŋ. Wofuŋ
Anutu‐ŋeŋiczi mâreŋ ŋare tahac eme ro rauc eniŋte raʒihuc iŋuc hâcne
enʒepieŋ. Mâreŋ ira susu â baŋac fusucmarâ qâmbâriŋkeekac i hâcne
mamacfâc‐ŋeŋic jaŋere Wofuŋ Anutuzi ŋareocte mupaŋkewec. 4 Ŋoŋe
Jordaŋ opâ fotâcnerâ, dâŋ ŋazamutâc embeneŋ irec sâcko qânâzima i Ebali
tikio âkendâŋnenʒepieŋ, ehuc simeŋzi batakirenʒepieŋ. 5 Erâ ira Wofuŋ
Anutu‐ŋeŋicte alata moc aeŋ wiaczi mâcne, qânâzi sawa banʒepieŋ. 6 Ine
hâcne, ŋoŋe Wofuŋ Anutu‐ŋeŋicte alata i qânâ hâcbuczi banʒepieŋ, ehuc
fainao Wofuŋ Anutu‐ŋeŋicte qowi bâzi rikenʒepieŋ. 7 Erâ wama bâzi wâc
rikerâ nâhuc Wofuŋ Anutu‐ŋeŋicte maio ʒeri enʒepieŋ. 8 Ŋoŋe sâcmutâc
dâŋ ʒi qânâo qâreŋke‐hâmopie fua taniŋkezejec.”

9 Eme Mose â Lewiŋic taha bapa jaŋe Israe ŋic ʒeŋgoma ʒiŋuc jazambiŋ:
“O Israe ŋicbureŋ, ŋoŋe niniŋkerâ hazec râeniŋ: Ŋoŋe ʒoaŋ ʒira Wofuŋ
Anutu‐ŋeŋicte ŋic ŋokac eŋgopieŋ. 10Ŋoŋe irec hâcneWofuŋ Anutu‐ŋeŋicte
dâŋ mananʒepieŋ, ehuc sâcmutâc â dâŋsanaŋ‐ticne miŋecgac ŋaza mutâc
eŋgopeneŋ i reŋkenʒepieŋ.”

Sâwecdâŋ gâcne
11 Eme Mose e ʒoaŋ ijaha ŋic ŋokac dâŋ ʒiŋuc jaza mutâc ewec: 12 “Ŋoŋe

Jordaŋ opâ fotâcnerâ ŋicguru kecʒiŋuc jaŋe ŋic ŋokac jambuŋ‐ jopaniŋte
Geriʒim tikio domanʒepieŋ: Simeoŋ, Lewi, Juda, Isasa, Josefe â Benjamiŋ.
13 Â sâwec‐jopaniŋte ine ŋicguru kecʒiŋuc jaŋe Ebali tikio domanʒepieŋ:
Rubeŋ, Gade, Ase, Sebuloŋ, Daŋ â Naftali. 14 Ehame Lewiŋic jaŋe Israe ŋic
ʒeŋgoma hahaŋne bahuc dâŋ kecʒiŋuc jazanʒepieŋ:

15 “ ‘Metâ bapa ŋic jaŋe ɋâŋ qâqâtâc wiac bapie Wofuŋzi maname wiac
mamakâcne eekac i ŋic moczi moc jâczi me aeŋzi barâ soŋsoŋko heme
ŋeocmuŋic e sâweckenʒepieŋ.’ Iŋuc epie ŋicŋokac jaŋe ʒeŋgomadâŋ okacne
ʒiŋucmunʒepieŋ: ‘Jâmbomac.’

16 “ ‘Ŋic moczi neŋgoc mamac jahec‐ ticne ʒaubac ejacteocmu e
sâweckenʒepieŋ.’ Iŋuc epie ŋic ŋokac jaŋe ʒeŋgoma dâŋ okacne ʒiŋuc
munʒepieŋ: ‘Jâmbomac.’

17 “ ‘Ŋic moczi âgo‐ticnere mâreŋte ma bârârieocmu e sâweckenʒepieŋ.’
Iŋuc epie ŋic ŋokac jaŋe ʒeŋgoma dâŋ okacne ʒiŋucmunʒepieŋ: ‘Jâmbomac.’

18 “ ‘Ŋic moczi ŋic ʒâŋe tiŋtuŋ moc ecneme hata qâsorieocmu e
sâweckenʒepieŋ.’ Iŋuc epie ŋic ŋokac jaŋe ʒeŋgoma dâŋ okacne ʒiŋuc
munʒepieŋ: ‘Jâmbomac.’

19 “ ‘Ŋic moczi ŋic jabane me hozec bekâ jaŋere dâŋ muhasickeocmu
e sâweckenʒepieŋ.’ Iŋuc epie ŋic ŋokac jaŋe ʒeŋgoma dâŋ okacne ʒiŋuc
munʒepieŋ: ‘Jâmbomac.’

20 “ ‘Ŋic moczi mamac‐ticnere ŋonâŋhec fohuc mamac‐ticne mimi qaqac
ecneocmu e sâweckenʒepieŋ.’ Iŋuc epie ŋic ŋokac jaŋe ʒeŋgoma dâŋ okacne
ʒiŋucmunʒepieŋ: ‘Jâmbomac.’

21 “ ‘Ŋic moczi qowi jaŋehec sasec gie baocmu e sâweckenʒepieŋ.’ Iŋuc
epie ŋic ŋokac jaŋe ʒeŋgoma dâŋ okacne ʒiŋucmunʒepieŋ: ‘Jâmbomac.’

22 “ ‘Ŋic moczi seŋoc‐ticnehec foocmu e sâweckenʒepieŋ.’ Iŋuc epie ŋic
ŋokac jaŋe ʒeŋgoma dâŋ okacne ʒiŋucmunʒepieŋ: ‘Jâmbomac.’

23 “ ‘Ŋic moczi safeŋ‐ticnehec foocmu e sâweckenʒepieŋ.’ Iŋuc epie ŋic
ŋokac jaŋe ʒeŋgoma dâŋ okacne ʒiŋucmunʒepieŋ: ‘Jâmbomac.’

24 “ ‘Ŋic moczi ŋic âgo‐ticne soŋsoŋko qâhâmoocmu e sâweckenʒepieŋ.’
Iŋuc epie ŋic ŋokac jaŋe ʒeŋgoma dâŋ okacne ʒiŋucmunʒepieŋ: ‘Jâmbomac.’

25 “ ‘Ŋic moczi ŋic moc kiŋ tâmiric qâhâmoocte furine râcnepie roocmu
e sâweckenʒepieŋ.’ Iŋuc epie ŋic ŋokac jaŋe ʒeŋgoma dâŋ okacne ʒiŋuc
munʒepieŋ: ‘Jambomac.’

26 “ ‘Ŋicmoczi sâcmutâc dâŋ ʒi reŋkehucmi bajuocmu e sâweckenʒepieŋ.’
Iŋuc epie ŋic ŋokac jaŋe ʒeŋgoma dâŋ okacne ʒiŋucmunʒepieŋ: ‘Jâmbomac.’

28
Micrereŋte fârine
(Tah 26:3–13; Sâc 7:12–24)

1 “Ŋoŋe Wofuŋ Anutu‐ŋeŋicte dâŋ mana rereŋ ehuc sâcmutâc dâŋticne
miŋecgac ŋaza mutâc ekopac i aimuŋ jaha bajuniŋmuo ine Wofuŋ Anutu‐
ŋeŋiczi bafaharec‐ŋopame mâreŋ sâc ŋicne ŋicne juraŋgopieŋ jaŋe siric‐
jopaniŋmu. 2ŊoŋeWofuŋ Anutu‐ŋeŋicte dâŋmana rereŋ eniŋmuo ine jam-
buŋte fârine kecʒiŋuc bâfuanʒepieŋ: 3 Hae‐ŋeŋicko juhâc qâhâmonʒepieŋ
â gie boze‐ŋeŋicko iŋuc jaha juhâc qâhâmonʒepieŋ. 4 Ɋâricfâc‐ŋeŋic jaŋe
fua sawec enʒepieŋ â giegaŋ‐ŋeŋicte fârinemazuc mâriri fuazejec erâ lama
bulimakaofâc‐ŋeŋic sasawa jaŋe sawe mâririackenʒepieŋ. 5Heŋeŋicko me
rowaŋ‐ŋeŋicko dameŋ sâc nânâzi fusucmarâ fozejec. 6 Fahare raniŋmume
fisi foniŋmu ine Wofuŋzi jambuŋ‐ŋopahuc juzejec.

7 “Wofuŋ e râsifâc‐ŋeŋic jaŋe qâzuckerâ guru mocjaha warehapie ʒâŋe
fai‐ ŋeŋicko bawahac‐ jopame siŋsaŋ qarâ gurune gurune ehuc wise‐
fâreniŋmu. 8 Wofuŋ e iŋuc ehuc rowaŋ fic wiac‐ ŋeŋic jambuŋkeme
mazuc mâriri sâkohec eocmu â gie wiac‐ ŋeŋic sasawa jambuŋkeme
qarâ biaŋ fua‐ fâreocmu. Wofuŋ Anutu‐ ŋeŋiczi mâreŋ ŋare tahac
eocmu ira juhapie jambuŋ‐ ŋopaocmu hâcne. 9 Ŋoŋe Wofuŋ Anutu‐
ŋeŋicte sâcmutâc dâŋ mana rereŋ ehuc itiroc‐ ticne bâjâpeniŋmuo ine
mupaŋke‐ŋarewec irec sâcko tiri ŋicgurufâc‐ticne bacŋopaocmu. 10 Iŋuc
eme Wofuŋte ŋicfâc muŋareeŋgopieŋ i mâreŋ sâc ŋic jaŋe manarâ ŋoŋere
erâ hâwic‐jopazejec. 11 Ehame Wofuŋzi mâreŋ ŋare tahac eocte ma-
macfâc‐ŋeŋicmupaŋke‐jarewec ira juhapie jambuŋ‐ŋopame ɋâricfâc‐ŋeŋic
mecne, bulimakaofâc‐ŋeŋic mecne jaŋe sawe mâririackehapie nânâ wiac‐
ŋeŋic wâc fua biaŋ ezejec. 12 Ehame Wofuŋzi mume sambâŋ aŋkeme
hoezi dameŋ‐ticnaoa hehuc mâreŋ‐ŋeŋic bâgunuckezejec. Iŋuc eme nânâ
mâriri fua‐ŋareme ŋicne ŋicne kime dopec ejarehuc jaŋere wiac tofamâc
mi jowac ronʒepieŋ. 13 Wofuŋ e iŋuc ehuc bafaharec‐ ŋopame ŋicguru
gâcne jaŋere kiŋaŋ qaqa mi junʒepieŋ, ehame juju ʒae‐ŋeŋiczi wawahane
mi eha fefene jaha fozejec. Ŋoŋe Wofuŋ Anutu‐ŋeŋic ere sâcmutâc dâŋ
miŋecgac ŋaza mutâc ekopac i mana rereŋ ehuc aimuŋ jaha bajuniŋmuo
14 me miŋecgac dâŋ wiac gâcne ŋaza mutâc ekopac i qatarahuc fâreopec

me qanaopec qâsorierâ nemu gâcne araŋ moc mi bajareniŋmuo ine iŋuc
hâcne eŋareocmu.

Qaqatarare fârine
(Tah 26:14–46)

15 “Me ŋoŋe Wofuŋ Anutu‐ ŋeŋicte dâŋ mana rereŋ mi eniŋmu me
sâcmutâc â dâŋsanaŋ‐ ticne miŋecgac ŋaza mutâc ekopac i aimuŋ jaha
mi bajuniŋmuo ine sâwec ʒiŋuc hotâckeniŋmu: 16 Hae‐ ŋeŋicko juhapie
sâwec‐ŋopazo, me gie boze‐ ŋeŋicko ŋec juc ehapie sâwec‐ŋopazo wâc.
17 Heŋeŋic me rowaŋ‐ŋeŋic i sâweckezo jaha. 18 Ɋâricfâc‐ŋeŋic mecne,
giegaŋ‐ ŋeŋicte fârine mecne, lama bulimakaofâc‐ŋeŋic jaŋe mâmâc
sâwec‐jopa‐fârezo. 19 Ehame sâweczi fai‐ŋeŋicko feha fahare ranʒepieŋ me
fisi fonʒepieŋ.

20 “Ŋoŋe behecnurâ wiac hehesicne embiŋte gie i me i bahuc juhapieWo-
fuŋ noni mupe ʒika â ʒârâ hâriŋ faio sisi hâhâŋ juju i fua‐ŋareme izia hâmo
sipiric enʒepieŋ. 21 Wofuŋ nonizia mupe huc sâqocnezi rocŋopa‐fâreme
mâreŋ ro rauc eniŋte raʒizo eŋgopieŋ ira sirowe‐fâreniŋmu. 22 Erâ Wofuŋ
nonizia wâc mupe hucsanaŋ me huc ʒocnehec, me huc ʒupu me sahac
ɋâɋâfoŋ fua‐ ŋareocmu, me ʒoaŋ sanaŋ qaocmu, me nânâ wiac‐ ŋeŋic
râec mâʒiac efâreme hâmo sipiric efâreniŋmu hâcne. 23 Ehame sambâŋko
karoraczi aeŋ bâbâroŋ iŋucne eme hoe mocwâc mi heocmu â mâreŋzi
aeŋ iŋucne eme wiac nânânezi wâc mi fuaocmu. 24 Wofuŋ noni mupe
mâreŋ‐ ŋeŋicko hoezi herisieme kâmbâc â rufe iŋucne waharâ sipiric‐
ŋopa‐fâreocmu.

25 “Ŋoŋe râsifâc‐ŋeŋic jopaniŋte qâzuckerâ guru mocjaha rahapie Wo-
fuŋzi râsifâc‐ŋeŋic mana‐ jareme bawahac‐ ŋopapie siŋsaŋ qarâ gurune
gurune ehuc wise‐fâreniŋmu. Ehame mâreŋ sâc ŋic gurune gurune jaŋe
honec‐ŋoparâ bipic tatara ejareocmu. 26 Iŋuc fuame qâŋɋâŋfâc‐ŋeŋic wipe
qowi jaŋere nânâ ehapie ŋic moczi moc jopa jâpec sâcne mi ejareocmu.
27 Eme Wofuŋzi mume Aigita ŋic jaŋere wicsanaŋ mecne, erâ wakoc â
sisiwiŋ â kore i mâmâc fua‐ŋareme bâbâpiaŋkenere sâc mi eocmu. 28 Ehuc
Wofuŋzia mume bemiroc â ʒâŋe tiŋtuŋ erâ maŋsifuc wâc fua‐ŋareocmu.
29 Ehame ŋic ʒâŋe tiŋtuŋzi dapâcko âtesac qasac ehuc juekac irec sâc
jaha ŋoŋe ʒoaŋ ɋaɋacko âtesac qasac ehuc juniŋmu. Ehuc gie i me
i bapie fâri tâmiric eocmu, ehame ŋic jaŋe bâʒâic‐ŋopahuc wiac‐ ŋeŋic
fiuckepie ŋic moczi moc sâcne mi bafic‐ŋopaocmu. 30 Dameŋ ira ŋic moc
ŋokac biŋe qacnehapie ŋic moczi ŋokac ehec foocmu. Â fic moc barâ
maŋnao ŋec juc mi eniŋmu, â waiŋ gie bapie fârine fuame ro nâc wâc
mi eniŋmu. 31 Erâ wâc bulimakaofâc‐ŋeŋic ʒâŋe fai‐ŋeŋicko jopapie biuc‐
jeŋic moc mi nâniŋmu, â doŋgifâc‐ŋeŋic ʒâŋe fai‐ŋeŋickoa fiuc rocjoparâ
mocwâc mi bârisiec‐jopaniŋmu. Râsifâc‐ŋeŋic jaŋe lamafâc‐ŋeŋic rocjopa‐
fârepie moczi moc sâcne mi bafic‐ŋopaocmu. 32 Ehame otâ ŋokâfâc‐ŋeŋic
jaŋe ŋic gâcne jaŋere meo fepie hone jâjâpec‐jopahuc juku ʒâŋe‐ŋeŋic
râŋgeŋkeocmu, ehame ŋaŋaczia sanaŋkeniŋte eipieniŋmu. 33 Eme ŋicguru
furune, mi manac‐ jopaeŋgopieŋ jaŋe fisirâ giegaŋ‐ŋeŋicte fârine ro nâc
efâreniŋmu, erâ bâʒâic‐ŋopahuc sipiric‐ŋopa‐fâreniŋmu. 34 Iŋuc eŋarepie
ʒâŋe‐ŋeŋiczi honerâ mutuc heŋeŋicko huocmu. 35 Ehame Wofuŋzi mume
dieŋ â dâtâŋ‐ŋeŋicko bârâc fua‐ŋareme bâbâsomienere sâc mi eha soka
ŋedâmârec ehuc sahac‐ŋeŋic sâcke‐fâreocmu.

36 “Wofuŋ e ŋoŋe ŋaŋacne â ŋicwofuŋ‐ŋeŋic âkendâŋneŋgopieŋ e mâmâc
ŋicguru furune jaŋerao bacŋopa raocmu. Ŋic furune i jaŋe ŋoŋe â
mamacfâc‐ŋeŋic ŋoŋe mi manac‐jopaeŋgopieŋ. Eme ŋoŋe jaŋerao juhuc
nemuɋâŋ jâc â qânâzi ba akic ekicne jaŋe kiŋaŋ qajareniŋmu. 37 Ehame
Wofuŋzi ŋic gurune gurune jaŋere ŋondeŋko bacŋopa rame ira juhapie
ŋoŋere qâqiŋ qahuc gâwie‐ŋareniŋmu â mana wahac‐ŋopaniŋmu. 38 Erâ
wâc gie‐ ŋeŋicko wiac ukicne bocjaha sara mama eniŋmu, â fârine ine
hâpic gisic jaŋe nâfârepie afecne sawa qa roc eniŋmu. 39 Â waiŋ gie‐
ŋeŋic he sarac epie fârine qokiczi nâfâreme ro nâc moc mi eniŋmu.
40 Oliwa jâczi mâreŋ‐ ŋeŋic sâckerâ doma raocmu, ehuc fârine ine mâc
mâtâckehuc wahame wokemaŋne ruaniŋte basaniŋmu. 41 Erâ wâc naru
motec bâfuac‐jopapie ŋoŋere biŋe mi juhuc kâpâcwâru ficko rafâreniŋmu.
42Â jâcwiac doma raekac imecne â giegaŋ‐ŋeŋickowiac nânâne fua raekac i
mâmâc hâpic gisic wiac jaŋere biŋe efârezejec. 43Ehame ŋic jabane ŋondeŋ‐
ŋeŋicko jueŋgopieŋ jaŋe siric‐ŋoparâ ʒâŋe biŋehec ehapie ŋoŋe ŋaŋacne ine
wawahane erâ junʒepieŋ. 44 Jaŋe hâcnewiac hotâ bajare juniŋte ŋarehapie
ŋoŋe wiac moc sâcnemi jareniŋmu; jaŋe qizecne juhapie ŋoŋe gecne sawa
junʒepieŋ. 45 Ŋoŋe Wofuŋ Anutu‐ŋeŋicte dâŋ mana rereŋ ehuc sâcmutâc
â dâŋsanaŋ‐ticne ŋaza mutâc ewec i mi bajumbiŋte sâwec wiac sasawa
ŋoŋere faio feku kinduŋ bânduŋ eŋareme omaenʒepieŋ. 46 Sâwecdâŋ izi
hâcne ŋaŋacne â ɋâricfâc‐ŋeŋic ŋoŋerao aka â ma erâ fohuc juzejec.

47 “Ŋoŋe wiac sasawa irec mâriri foŋarehamana‐bipiehuc Wofuŋ Anutu‐
ŋeŋic bubiaŋ manacnehuc buafec jaha kiŋaŋ mi qacnembiŋ. 48 Irec hâcne
Wofuŋzi râsifâc‐ŋeŋic ejareme fisi ŋebâzic‐ŋopapie nânâ opâre hâmohuc
ŋaqi qoruc me wiac gâcne basahuc kiŋaŋ qajarenʒepieŋ; ehame aeŋ
qeŋqeŋ i upe‐ŋeŋicko hepie hurâ kihâmoc‐ŋopame omaenʒepieŋ. 49Wofuŋ
e ŋicguru moc ʒorickonec, mâreŋ qaŋeŋnaonec hâcne, ejareme fisi‐
ŋareniŋmu jaŋe gagasac‐jeŋic i wâuc wipere gagasac irec sâc, â dâŋjeŋic i
ŋoŋemimanaeŋgopieŋ. 50 Jaŋe ŋic ʒâʒâicne juhuc ŋic ŋokac qizecnemecne
naru motec mecne moc mi akic‐jopaniŋmu. 51 Ehuc bulimakaofâc‐ŋeŋic
motecne mecne â giegaŋ‐ŋeŋicte fârine mecne i nâfârepie ŋoŋe nânâre
hâmo sipiric eniŋmu. Erâ ŋic izia padi jacgoŋ wiac‐ŋeŋic me waiŋ â oliwa
wokemaŋ‐ŋeŋic me lama bulimakaofâc‐ŋeŋic i wâc ŋowac rofârepie hâmo
miziec eniŋmu. 52 Ŋoŋe hae‐ ŋeŋic sâc juhapie somâc‐ŋopaniŋmu; iŋuc
eŋarekupie hae sâc sacsanaŋ‐ŋeŋic ʒoricnere manapie fewec i rândiŋkerâ
waha qaocmu. Wiac i Wofuŋ Anutu‐ŋeŋiczi hae mâreŋ ŋare tahac ewec
ira iŋuc hâcne eŋareniŋmu. 53 Râsifâc‐ŋeŋic jaŋe somâ râe‐ŋarehapie ŋoŋe
sisi hâhâŋ faio juhuc Wofuŋ Anutu‐ ŋeŋiczi naru motecfâc‐ŋeŋic tahac‐
ŋopawec jaŋe jopa nâc ejareniŋmu. 54 Ehame ŋic moc e mârâc jaha nânâ
mâriri sâkohec juweczi dameŋ ira nânâre hâmohuc naru motecfâc‐ticne
jopa hezuc ejarerâ hahac ɋafâcne me ŋonâŋ motecfâcne ʒanʒaŋne jaŋe
sakare‐jarehuc kâdoc moc mi qajareocmu. 55 Râsifâc‐ŋeŋic jaŋe hae sâc
somâ râe‐ŋarehapie sisi hâhâŋ faio juhuc nânâ wiac basarâ ŋiczi iŋuc hâcne
eniŋmu. 56-57 Â ŋokac moc e mârâc jaha nânâ mâriri sâkohec juhuc nânâ‐
ticne fuaocte gie mocwâc mi baweczi dameŋ ira nânâre hâmohuc naru
motec roro dameŋko kogoc roocmu i mecne â hahac ɋaticne i mâmâc
ŋowe‐ticne me naru motecfâcne sakare‐jarehuc kâdocmoc mi qajareocmu.
Râsifâc‐ŋeŋic jaŋe hae sâc somâ râe‐ŋarehapie sisi hâhâŋ faio juhuc nânâ

wiac basarâ wiac i soŋsoŋko nâniŋte iŋuc hâcne eniŋmu.
58 “Ŋoŋe papia qizec kecʒirec maŋnao sâcmutâc dâŋ qâreŋkekicne fokac i

aijakic jaha mi bajuniŋmu me Wofuŋ Anutu‐ŋeŋicte ʒâŋe tirine â qeŋ bip-
inehec i araŋ mi bacneniŋmuo 59 ine Wofuŋzi mume ŋoŋe â ɋâricfâc‐ŋeŋic
ŋoŋere faio ʒârâ ʒâpâ wiac hâhâwicne ferâ foocmu. 60 Erâ wâc ekizia
mume Aigita ŋic jaŋere hucukic fuŋne fuŋne irec hâhâwic bajueŋgopieŋ
hucukic i hâcne fai‐ ŋeŋicko ferâ fosanaŋkeocmu. 61 Ehame hucwiac
gâcne gâcne â ʒârâ ʒâpâ wiac gâcne gâcne ʒâŋe biri‐ jeŋic papia kecʒirec
maŋnao mufuahuc mi qâreŋkekicne i Wofuŋzia fai‐ŋeŋicko râeme fekume
omaenʒepieŋ. 62 Ŋoŋe sambâŋko bâpiŋ ŋeraŋgopieŋ irec sâc jumbiŋzi
afeckepie ʒare‐ŋeŋic wawahane ezejec, i Wofuŋ Anutu‐ŋeŋicte dâŋ mana
rereŋ mi embiŋte iŋuc hâcne fua‐ ŋarezejec. 63 Wofuŋ e buafec faio
ehâmo‐ŋarehuc basawec‐ŋopawec irec sâc buafec faio jaha imac‐ŋopahuc
bâsirowec‐ŋopaocmu. Ehuc mâreŋ ro rauc eniŋte raʒiŋgopieŋ irecnec
unuc‐ŋopame sipiricke‐fâreniŋmu. 64 Erâ wâc Wofuŋzia bâtâtiec‐ŋopame
ŋicne ŋicne jaŋere ŋondeŋko siŋsaŋ qarâ juniŋmu, ehuc nemuɋâŋ jâc
me qânâzi ba akic ekicne, i ŋoŋe mecne mamacfâc‐ŋeŋic mecne ŋoŋe
mi manac‐jopambiŋ jaŋe hâcne kiŋaŋ qajareniŋmu. 65 Ehuc ŋicne ŋicne
jaŋere ŋondeŋko ŋezu ŋewâneŋ mi ehuc hahata sasawa juniŋmu, ehame
Wofuŋzi eŋareme buŋeŋic taŋtaŋ âeckeocmu â ʒâŋe‐ŋeŋic hâpoocmu erâ
wâcmaŋŋeŋic gâckeocmu. 66 Eme ŋoŋe juju‐ŋeŋictemanabâc ehuc ʒoaŋko
â ŋafeo hâwic‐ŋopame juju‐ŋeŋicte mezac‐ŋopaocmu. 67 Ehame hâhâwiczi
maŋŋeŋic fusucmaha ʒâŋe‐ŋeŋiczi wiac bipic tataranehec honerâ furicte
ʒiŋuc muniŋmu: ‘Hae biac ŋafezac me!’ Me hae owâeme ʒiŋuc muniŋmu:
‘Hae biac furezac me!’ 68 Wiac iŋuc fua‐ŋare‐fâreha Wofuŋzi ʒuhuckerâ
wokeo râec‐ŋopahuc Aigita mâreŋko bârisiec‐ŋopaocmu. E hata ira mi
risie raniŋte mupaŋke‐ŋareweczi sifu râec‐ŋopame raniŋmu. Eme ŋoŋe ira
moneŋte erâ râsifâc‐ŋeŋic jaŋere kiŋaŋ qaqa erâ juniŋtemupie sifu furi mi
bacŋopaniŋmu.”

29
WofuŋziMoabi mâreŋko Israe ŋic jaŋere ʒâʒâficmoc ewec

1 Israe ŋic jaŋehec Horebe tikio ʒâʒâfic raŋɋane ekicne i foha faicnao
Mose e Wofuŋzi âzâcne mutâc eme jaŋehec ʒâʒâfic ɋâricne mocwâc ewec
irec dâŋ ʒine hâcne. 2 Eme Mose e Israe ŋic ʒeŋgoma hetumaŋ‐joparâ dâŋ
kecʒiŋuc jazawec: “Ŋoŋe Wofuŋzi Aigita mâreŋko ʒâŋe fai‐ŋeŋicko Farao â
kiŋaŋŋicfâc‐ticne sasawa â hae mâreŋ‐ticne sasawa wiac ejarewec i hone‐
fârembiŋ. 3 Wiac kecʒiŋuc: Tâpiri‐ticnere fuŋne bataniŋkeme honembiŋ,
erâ fuŋne qaqa mâsi â wiac ʒâŋe furu gâcne bâfuame hone manac embiŋ.
4 Erâ i sifu maŋsanaŋ‐ŋeŋicte erâ Wofuŋzi maŋŋeŋic mi baafeckeekacte
wiac mi mana taraeŋgopieŋ, â ʒâŋe‐ŋeŋic mi bâtâcneekacte wiac mi hone
taraeŋgopieŋ, â hazec‐ ŋeŋic mi bâuŋtoekacte iŋuc jaha wiac mi mana
taraeŋgopieŋ. 5No mâreŋ sawao jara 40 jowa qataŋ eŋarehuc juhape ŋaqi
qoruc‐ŋeŋic tâcne ʒaŋmi ewec â kikehuhu wiac‐ŋeŋicmi suckewec. 6Ŋoŋe
Wofuŋ e Anutu‐ŋeŋic jukac, iŋuc mana taraniŋte nânâ poroŋ me waiŋ
opâ me opâ sanaŋ gâcne mi nânâ Wofuŋzi nânâ bâfua‐ŋarewec i sawa
nâjumbieŋ. 7 Juku hae mâreŋ ʒirâ ware fisipene Hesiboŋ ŋicwofuŋ ʒâŋene
Sihoŋ erâ Basaŋ ŋicwofuŋ ʒâŋene Ogo jahe râsi ronârerâ fisipire qaqac

ehuc bawahac‐jofambeŋ. 8 Ehuc mâreŋ‐jekic jofac rorâ Rubeŋ â Gade erâ
Manase ŋicguru dâkâne jaŋe ro rauc erâ ira juniŋte jarembeŋ. 9 Irec ŋoŋe
wiac sasawa ebac epie fârinehec eocte ʒâʒâfic kecʒirec dâŋ i aijakik jaha
mana rereŋ enʒepieŋ.

10 “Ŋoŋe miŋecgac ʒeŋgoma Wofuŋ Anutu‐ nâŋecte maio doma‐
fâreŋgopieŋ; guru‐ ŋeŋic sâc irec micne â soŋaŋfâc‐ŋeŋic erâ
momorifâc‐ŋeŋic jaŋere micnefâc, Israe ŋic sasawa hâcne. 11 Erâ
ŋokac naru motecfâc‐ŋeŋic â teuŋ‐ ŋeŋicko ŋic jabane jueŋgopieŋ erâ
ʒoc opâ roŋareeŋgopieŋ jaŋe mâmâc. 12 Ŋoŋe Wofuŋ Anutu‐ ŋeŋiczi
miŋecgac ŋoŋehec ʒâʒâfic ekac irec maŋnao juniŋte iŋuc hâcne eŋgopieŋ.
13 Ehuc Wofuŋ Anutu‐ ŋeŋiczi miŋecgac ŋicfâc‐ticne bacŋopahuc ŋoŋe
â mamacfâc‐ŋeŋic mupaŋke‐ŋarewec irec sâcko Anutu‐ ŋeŋic erâ juocte
ere maio domaŋgopieŋ hâcne. 14-15 Ehame no miŋecgac Anuture maio
domaŋgopieŋ ʒi ŋoŋehec sawa mâcne, ɋâricfâc‐ŋeŋic ʒâhec fua rahuc
juniŋmu jaŋehec ʒâʒâfic ʒi mâmâc ekopac.

16 “Nâŋâc Aigita mâreŋko weniŋuc ehuc jumbeŋ i ŋoŋe mana‐
fâreŋgopieŋ. Erâ ŋic gurune gurune jaŋere mâreŋ fotâcne warehuc
17nemuɋâŋ jâcme qânâ me siliwa me golzi bapie ŋerawec i hone‐fârembiŋ.
18 Irec miŋecgac ŋoŋeraonec ŋicme ŋokacme garikiŋ moc me ŋicguru i me
i mocziWofuŋ Anutu‐ŋeŋic râpeckerâ ŋicguru i jaŋere nemuɋâŋwiac kiŋaŋ
qajarenʒipiŋtemeŋondeŋ‐ŋeŋickowiac sâqocnere gâtâ qafeŋzi fua soka erâ
fârine ŋiŋiŋne â hâtâne fuazacte rucgereŋ‐ŋeŋic bahuc junʒepieŋ. 19 Irec
ŋoŋeraonec ŋic moczi ʒâʒâfic kecʒirec mumupaŋ manarâ maŋzi ʒeri ehuc
dâŋ ʒiŋuc mi muzejec: ‘No maŋsanaŋ‐nanere hata bâjâpehuc sifu juhâc
qâhâmopemu.’ Ŋoŋe iŋuc ehuc sisipiricte biŋe efâreniŋmu hâcne. 20Wofuŋ
e ŋic iŋucnere sâqocne mi bâtâmirehuc kimbeŋ â ʒoɋac‐ticnezi qa imac
ecneha papia kecʒirec maŋnao sâwecdâŋ qâreŋkekicne fokac izi ere biŋe
efâreocmu, ehame Wofuŋzi ŋic ere ʒâŋe bâtâmireme mâreŋko omaeocmu.
21 Eme Wofuŋzi ŋic e Israe gurune gurune ŋoŋere ŋondeŋkonec rorâ
ʒâʒâfic kecʒirec mumutâc papiao sâwecdâŋ fokac irec sâcko tuŋkeme hurâ
sisipiricte biŋe eocmu. 22 Eme Wofuŋzi mume mâreŋ ʒi â ŋecjucfâc‐ticne
jaŋerao ʒârâ hâriŋ me huc mimicne fuaocmu i ɋâricfâc‐ŋeŋic jaŋe mecne
â ŋic jabane mâreŋ ʒorickonec wareniŋmu jaŋe mâmâc honeniŋmu. 23 Erâ
mâreŋ i kereŋke‐fâreme ŋiczi he sarac sâcne mi eniŋmu â sopâc kecɋaŋzi
wâc sâcnemi wefuocmu; iŋuc honehuc juhapie Wofuŋ e aarickeme Sodom
â Gomora erâ Adama â Zeboim hae mâreŋ bâsirowec‐jopawec irec sâc
fuame honeniŋmuwâc. 24 Iŋuc honerâ jaŋacnemecne â ŋic gurune gurune
jaŋe mecne mâmâc ʒiŋuc mu wioc eniŋmu: ‘Wofuŋ e wemocte mâreŋ
ʒira sisipiric iŋucne bâfuawec, â wemocte boc aarickekac?’ 25 Iŋuc mu
wioc epie ŋic jaŋe dâŋ okacne ʒiŋuc bâtikie‐jareniŋmu: ‘Wofuŋ Anutu‐
jeŋiczi mamacfâc‐jeŋic Aigita mâreŋkonec jowac‐ jopa wahahuc jaŋehec
ʒâʒâfic ewec, ʒâʒâfic i râpeckembiŋte iŋuc hâcne fua‐jarekac. 26 Jaŋe nemu
burecne mi manac‐jopambiŋ â Wofuŋzi wâc mi bâfua‐jarewec jaŋe hâcne
araŋ bajarehuc dape‐ jarembiŋ. 27 Irec erâ Wofuŋte aariczi bâruŋkeme
papia kecʒirec maŋnao sâwecdâŋ qâreŋkekicne fokac irec sâcko mâreŋ ʒi
sipirickekicne. 28 Ehame Wofuŋzi mana gâpâre‐jarehuc aarickeme mâreŋ‐
jeŋickonec unuc‐joparâ mâreŋ mocko bacjopa rarâ behec‐jopame jumbiŋzi
juŋgopieŋ jaha.’

29 “Wiac soŋsoŋko fokac i Wofuŋte biŋe, â wiac bararuŋkekicne i nâŋâc
â ɋâricfâc‐nâŋec nâŋâcne biŋe, irec sâcmutâc kecʒirec dâŋ fokac i sasawa
mana rereŋ ehuc junʒepieŋ.

30
Maŋjeŋic bârisiepieWofuŋzi ehâmo‐jareocmu

1 “Wofuŋ Anutu‐ŋeŋiczi bâtâtiec‐ŋopame ŋicne ŋicne jaŋere ŋondeŋko
juhapie miŋecgac jambuŋ â sâwecdâŋ ŋaza mutâc ekopac izi fai‐ŋeŋicko
feme irec manasunʒepieŋ. 2 Ehuc ŋaŋacne â ɋâricfâc‐ŋeŋic ŋoŋe Wofuŋ
Anutu‐ ŋeŋictao risierâ miŋecgac dâŋ ŋaza mutâc ekopac i maŋ ma-
manasu‐ŋeŋiczi manatâc qâtâc ehuc reŋke‐fârenʒepieŋ. 3 Iŋuc eniŋmuo
ine Wofuŋ Anutu‐ŋeŋiczi kâpâcwâruonec batarac‐ŋoparâ busâqoc mana‐
ŋarehuc ŋic gurune gurune jaŋere ŋondeŋko bâtâtiec‐ŋopawec irecnec
mocwâc qâzuc‐ŋopaocmu. 4 E mâreŋ qaŋeŋnao bâtâtiec‐ŋopaocmuo ine
sifu irecnec mocwâc rocŋoparâ mâreŋ‐ŋeŋicko bârisiec‐ŋopaocmu. 5 Ehuc
mamacfâc‐ŋeŋic jaŋemâreŋ ro rauc embiŋ ira râec‐ŋopame ro rauc erâma-
macfâc‐ŋeŋic jaŋere sâc sirickehuc basawec‐ŋopame juhâc qâhâmonʒepieŋ.
6 Ehame Wofuŋ Anutu‐ ŋeŋic e ŋaŋacne â ɋâricfâc‐ŋeŋic ŋoŋe baafec‐
ŋopame maŋŋeŋic erao furu jaha râepie foha juhâmonʒepieŋ. 7 Iŋuc epie
Anutu‐ŋeŋiczi sâwecdâŋ sasawa i râsifâc‐ŋeŋic kisâ eŋarehuc ŋopa jâpec
eŋarembiŋ jaŋere faio râeme feocmu. 8 Ehame ŋoŋe ine Wofuŋ noni
miŋecgac sâcmutâc dâŋŋazamutâc ekopac imocwâcmana rereŋ enʒepieŋ.
9 Eme Wofuŋ Anutu‐ŋeŋiczi jambuŋ‐ŋopame meqâreŋ wiac‐ŋeŋic mecne,
ɋâricfâc‐ŋeŋic jaŋe mecne, bulimakaofâc‐ŋeŋic jaŋe mecne erâ giegaŋ
wiac‐ŋeŋic sasawa i fua babaraŋ fua raocmu. Wofuŋzi mamacfâc‐ŋeŋic
buafec jaha ehâmo‐jarewec irec sâc jaha ŋoŋe ehâmo‐ŋareocmu. 10 Ŋoŋe
Wofuŋ Anutu‐ŋeŋicte dâŋmana rereŋ ehuc sâcmutâc dâŋ â dâŋsanaŋ‐ticne
mumutâc papia kecʒirec maŋnao qâreŋkekicne fokac i bajuniŋmu, ehuc
maŋ â mamanasu‐ŋeŋic Wofuŋ Anutu‐ŋeŋictao furu jaha râepie foocmuo
ine iŋuc hâcne eŋareocmu.

11 “Sâcmutâc dâŋmiŋecgac ŋazamutâc ekopac i dâŋ ŋemâcne aricne, erâ
ʒoricko wâc mi fokac. 12 Sambâŋko mi fokacte ʒiŋuc mi muzo: ‘Mozi ferâ
bawaha‐nâreme mana rereŋ enaŋmu?’ 13 Me hâwec ocniŋucnao wâc mi
fokacte ʒiŋucmi muzo: ‘Mozi hâwec fotâcnerâ baware‐nârememana rereŋ
enaŋmu?’ 14 Aricne, sâcmutâc dâŋ i maŋfuŋ‐ŋeŋicko jâmbâŋ fokac, ŋoŋe
mana rereŋ eniŋtemaŋŋeŋicko â micbipic‐ŋeŋicko râekicne fokac hâcne.

15 “Manaŋgopieŋ, no miŋecgac wiac aŋac baŋacne â juju fârine
ŋowatukopac, erâ ŋifec ine eebapa sâqocne â hâmoc irec hata wâc mâmâc
ŋaza mutâc ekopac. 16 Ŋoŋe Wofuŋ Anutu‐ ŋeŋic maŋzi ʒâfickehuc
hata‐ ticne bâjâperâ sâcmutâc â dâŋsanaŋ erâ mumutâc dâŋticne ba-
juhuc sâcmutâc dâŋticne ŋaza mutâc ekopac i mana rereŋ eniŋmuo ine
juhâmohuc sawe mâririackeniŋmu. Ehuc mâreŋ ro rauc eniŋte raʒirâ
juhapie Wofuŋ Anutu‐ ŋeŋiczi jambuŋ‐ ŋopaocmu. 17 Me ŋoŋe Wofuŋ
râpeckerâ dâŋticne qatarahuc nemu burecne jaŋerao qohotarâ araŋ ba-
jarehuc kiŋaŋ qajareniŋmuo 18 ine sipiricke‐jâmbâŋkeniŋmu, no miŋecgac
dâŋ iŋuc hâcne ŋazakopac. Ŋoŋe Jordaŋ opâ fotâcnerâ mâreŋ ro rauc
eniŋmu ira dameŋ ʒora mi juniŋmu. 19 No miŋecgac sambâŋ â mâreŋ
jahere maio juju â hâmoc erâ jambuŋ â sâwecdâŋ irec hata hone taraniŋte

fuŋne ŋaza ŋowatuc ekopac. Irec ŋoŋe ŋaŋacne â ɋâricfâc‐ŋeŋic mâmâc
juhâc qâhâmoniŋte jujure hata âtenʒepieŋ. 20 Ehuc Wofuŋ Anutu‐ŋeŋic
maŋzi ʒâfickerâ dâŋticnemana rereŋ ehuc erao qohotanʒepieŋ. Ŋoŋe iŋuc
epie Wofuŋzi apafâc‐ŋeŋic Abraham, Isaka â Jakobo jaŋe mâreŋ jareocte
mupaŋke‐jarewec ira dameŋ ʒora juhâc qâhâmoniŋmu.”

31
Josuazi Mosere tuc qawec

1 Eme Mose e ʒuhuckerâ Israe ŋic ʒeŋgoma dâŋ jazawec. 2 Ehuc kecʒiŋuc
muwec: “No miŋecgac jara‐ nane 120 ekac. Irec no hata jujunere sâc
mocwâc mi ekopac. Erâ Wofuŋzi wâc ʒiŋuc nazawec: ‘Go Jordaŋ opâ mi
fotâcnezemec.’ 3 Wofuŋ Anutu e jahac bânie‐ŋarehuc fotâcneocmu, ehuc
ʒâŋe fai‐ŋeŋicko ŋicne ŋicne keci jaŋe ima bacjopahame mâreŋ‐jeŋic jowac
ronʒepieŋ. Ehame Wofuŋzi muwec irec sâcko Josuazi bânie‐ŋareha opâ
fotâcnenʒepieŋ. 4 Eme Wofuŋ e Amori ŋicwofuŋ Sihoŋ â Ogo erâ mâreŋ‐
jeŋic mâmâc ima bacjopahuc wiac ejarewec sâc ijaha‐ jaŋe ejareocmu.
5 Ehuc meŋeŋicko râec‐jopame ŋoŋe sâcmutac dâŋ ŋaza mutâc efârepo
irec sâcko ejarenʒepieŋ. 6 Ŋoŋe hâbihec erâ sanaŋkenʒepieŋ, ehuc jaŋere
hâwic‐ŋopame mi gâgâmârânʒepieŋ, Wofuŋ Anutu‐ŋeŋic e ŋoŋehec juhuc
mi behec‐ŋopaocmu.”

7Mose e dâŋ iŋuc jazame tarame Josua hefârerâ Israe ŋic jaŋere ʒâŋe faio
ʒiŋuc âzâcnewec: “Go hâbihec erâ sanaŋkezemec. Go ŋicguru ʒi jaŋehecWo-
fuŋzimimiŋnefâc‐ŋeŋicmâreŋ jareocte mupaŋke‐jarewec ira bânie‐jaretec
ranʒepieŋ, erâ mâreŋ i bâtâc bajaretec ro rauc enʒepieŋ. 8Wofuŋzi hâcne
bânie‐garerâ gohec juhuc mi behecguocmu, irec hâwicgume mana mezac
mi ezemec.”

Mosezi sâcmutâc dâŋ qâreŋkerâ jarewec
9 Eme Mose e sâcmutâc dâŋ ʒi qâreŋkerâ Lewiŋic taha bapa Wofuŋte

ʒâʒâfic katapa reŋke jumbieŋ jaŋe â Israe soŋaŋ micne sasawa jarewec.
10 Ehuc dâŋ ʒiŋuc jaza mutâc ewec: “Jara 7 tarame sâc tofa bebehere jara
dameŋ bakicne i maickeme rehac boze hombaŋko 11 Israe ŋic ʒeŋgoma jaŋe
Wofuŋ Anutu‐ŋeŋiczi hae mâreŋ bâwosâeocmu ira ere maio fisipie ŋoŋe
sâcmutâc dâŋ ʒi hâcne tutumaŋ‐jeŋickowose‐jarenʒepieŋ. 12Ehuc ŋic ŋokac
naru motec â ŋic jabane hae‐ŋeŋicko juniŋmu jaŋe hetumaŋ‐jopahuc dâŋ
i jazapie Wofuŋ Anutu‐ŋeŋic araŋ bacnehuc sâcmutâc dâŋ ʒi aijakic jaha
reŋkenʒepieŋ. 13 Ehame naru motecfâc‐ŋeŋic sâcmutâc dâŋ kâuc baniŋmu
jaŋe wâc manarâ, mâreŋ rauckeniŋte Jordaŋ opâ fotâcnezo eŋgopieŋ ira
juhuc Wofuŋ Anutu‐ŋeŋic araŋ bacnehuc junʒepieŋ.”

WofuŋziMose dâŋmimic âzâcnemutâc ewec
14 Eme Wofuŋzi Mose ʒiŋuc âzâcnewec: “Manakic, hâmoc dameŋge

maickekac; irec go Josua wiracnetec wareme tutumaŋ qoruc bozeo fepire
giedâŋ mucnezepac.” Iŋuc âzâcneme Mose â Josua jahe tutumaŋ qoruc
bozeo fepic. 15 Ehame Wofuŋzi karorac ɋâfoŋne irec maŋnao juhuc
qoruc bozeo fua‐jactewec. Karorac ɋâfoŋne izi ine qoruc bozere motâcko
sanaŋkerâ domawec.

16 Eme Wofuŋzi Mose dâŋ ʒiŋuc âzâcnewec: “Manakic, go apa ŋosafâcge
jaŋerao ʒuhuckerâ hâmozo ekomec. Iŋuc etec ŋicguru ʒi jaŋe mâreŋ
mukicne ira raʒirâ ŋic furune jaŋere ŋondeŋko juhuc nemufâc‐jeŋic araŋ

bajareniŋmu, ehuc no râpecnurâ jaŋehec ʒâʒâfic epo i hetâcneniŋmu. 17 Iŋuc
epie kimbeŋ‐nanezi bâruŋkeme behec‐jopahuc râpec‐jopape wiac ʒâʒâicne
â sisipiricnehec fai‐jeŋicko feme omae‐fâreniŋmu. Iŋuc fua‐jareme honerâ
ʒiŋuc muniŋmu: ‘Wiac ʒâʒâicne i Anutu‐ nâŋeczi ŋondeŋ‐ nâŋecko mi
jukacte fua‐ nârekac hâcne.’ 18 Jaŋe nemu burecne jaŋerao qohotahuc
wiac hehesicne fuŋne fuŋne embiŋte no dameŋ ira râpec‐jopapemu. 19 Go
irec hâcne gae ʒi qâreŋkerâ Israe ŋic qazu‐jarezemec, ehuc ejaretec herâ
he epie fuŋne‐nane mutaniŋke‐jarezejec. 20 No kâcɋenefâc‐jeŋic mâreŋ
susu â baŋac fusucmarâ qâmbâriŋkeekac i jarepemurâ mupaŋke‐jarepo ira
jowac‐jopape ra fisirâ juhuc nânâ mâretec nâ gapec erâ soka puŋpuŋ ehuc
nemu burecne jaŋerao qohotahuc kiŋaŋ qajareniŋmu. Ehuc no râpecnurâ
ʒâʒâfic‐nane hetâcneniŋmu. 21 Iŋuc epiewiac ʒâʒâicne â sisipiricneheczi fai‐
jeŋicko feme gae ʒizi hâcne fuŋne‐jeŋic bataniŋkezejec. (Gae i ɋâricfâc‐jeŋic
jaŋe herâ he ehuc juniŋmu sanaŋ.) Jaŋe mamanasu‐ jeŋic wena râepie
foocmu i mâreŋ jarezo mupaŋkepo ira mi ra fisihapie biac mana tarakopac
hâcne.” 22 Iŋuc âzâcnemeMosezi gae i ʒoaŋ ijaha qâreŋkerâ Israe ŋic qazu‐
jarewec.

23 Eme Wofuŋ e Nuŋte ŋokâ Josua giedâŋ mucnehuc ʒiŋuc âzâcnewec:
“Go hâbihec erâ sanaŋkezemec. Goki hâcne Israe ŋic jowac‐jopatec mâreŋ
jarezo mupaŋkepo ira ranʒepieŋ. No gohec jupemu.”

24 Eme Mose e sâcmutâc kecʒirec dâŋ i papiao qâreŋke tarawec.
25Qâreŋke tararâ LewiŋicWofuŋte katapa reŋke jumbieŋ jaŋe dâŋ kecʒiŋuc
jaza mutâc ewec: 26 “Ŋoŋe sâcmutâc dâŋte papia keczi rorâ Wofuŋ Anutu‐
ŋeŋicte ʒâʒâfic katapa maŋfuŋnao râepie fohuc fuŋne‐ŋeŋic bataniŋkehuc
juzejec. 27 No manakopac, ŋoŋe ŋic qaqatarahec â râŋgeŋ qaŋqaŋne.
Manaŋgopieŋ, no miŋecgac ŋoŋehec jaha juhape Wofuŋ maŋrâŋgeŋ
bâfuacneŋgopieŋzi juku hâmohape weniŋuc eniŋmu. 28 Irec ŋoŋe Israe ŋic
gurune gurune âmomorifâc‐jeŋic jaŋeremicnefâc hetumaŋ‐jopa‐fârehapie
no sambâŋ â mâreŋ jahere maio dâŋ ʒi ŋazape mana‐ jâmbâŋkenʒepieŋ.
29No manapaŋkekopac, no hâmohape ŋoŋe hehesic sâko bâfuarâ hata ŋaza
ŋowatuc ewarehuc jupo i râpeckerâ qâsorieniŋmu. ŊoŋeWofuŋzimaname
sâqoreekacwiac iŋucne hâcne ehuc juju bapa‐ŋeŋiczimaŋbâiŋ ecnepie juku
sisipiric fua‐ŋareocmu.”

30 Mose e dâŋ iŋuc jazarâ Israe ŋic sasawa tutumaŋ‐jeŋicko gaere dâŋ
kecʒi hâcne jazaku jaza tarawec:

32
Mosere gae

1 “Sambâŋne sambâŋne ŋoŋe hazec râepie dâŋ ŋazape,
â mâreŋ go micdâŋ‐nane manazemec.

2Mu qaqazuc dâŋnane i hoe pisiŋ pisiŋ iŋucne eha
micdâŋ‐nanezi maniŋ titikuc wahaekac irec sâc ezejec,

hoe sisiczi kecɋaŋ bagunuckeekac
â hoe micsâko hehuc nânâ monʒaŋ gume hesiwiŋ ecneekac irec sâc
hâcne.

3No Wofuŋ ʒâŋe biŋe‐ticne mutaniŋkepe
ŋoŋe Anutu‐nâŋecmuteŋ bâteŋ ecnenʒepieŋ.

4 “E haroŋaŋ sanaŋ iŋucne, erâ gie‐ticne i fâretiŋ,
eebapa‐ticne i tiŋne sasawa.

E Anutu mume sasanaŋ â bâbâsifuc tâmiric,
e tiŋne â jâmbomac rune hâcne.

5Ŋoŋe ŋicguru repicne â hehesicnezi
Anutu maŋbâiŋ ecnembiŋte
naru motecfâc‐ticne mocwâcmi juŋgopieŋ.

6Ŋicmutucne â mamana tâmiric
ŋoŋe wemocte iŋuc ehuc Wofuŋ bunao baŋgopieŋ?

Eki hâcnemamac bâbâfua‐ŋeŋic,
erâ ekizia bâfuac‐ŋoparâ hume keteŋ eŋarewec.

7Ŋoŋemârâc jaha dameŋ fowec irec manasuniŋ me!
Erâ ŋic gaŋne gaŋne juwefumbiŋ
jaŋere jara dameŋte wâcmanasunʒepieŋ.

Ŋoŋemamacfâc‐ŋeŋic wio‐jarepie ŋazaniŋmu,
â micnefâc‐ŋeŋic jaŋe wâc irec binaŋ baŋareniŋmu.

8 Femicne sâkozi ŋic gurune gurune mâreŋ biŋe qajarewec,
â ŋicne ŋicne bârâwiŋ‐jopawec

dameŋ ira Israe ŋic ʒare‐nâŋectemanasuhuc
guru‐nâŋec sâcmâreŋ bâtâc banârewec.

9 Israe ŋic nâŋeWofuŋte biŋe,
â Jakobore ŋicfâc jaŋe ere biŋe jaha.

10 “E mâreŋ burocnao bâfuac‐nâpowec,
mâreŋ kereŋnao â qowi mimicne jaŋere jujuo hâcne.

E orâŋ‐nâpohuc hone maiŋ enârewec,
ehuc ʒâŋe hândâŋfâc‐nane muhuc soŋaŋ‐nâpowec.

11 E tucwipezi motecfâcne sareŋko ŋehapie
hehetâcnehuc hone soŋaŋ ejareekac,

me fakec‐ticne hedâmârehuc rocjoparâ
fakec fai‐ticnao râec‐jopaekac irec sâc enârewec.

12Ŋondeŋ‐nâŋecko nemu furune moczi moc mi juhame
Wofuŋ e mocjahazi jowa qataŋ enârehuc juwec.

13 Eki hâcne enâreme hae mâreŋ fotâcnerâ rambeŋ,
ehuc giegaŋkonec nânâ monʒaŋ wiac ro nâc embeŋ;

erâ ekizia haroŋaŋ haweckonec baŋac gumeqiŋ‐nâpowec,
â qânâ sanaŋkonec wokemaŋ wahame nâmbeŋ.

14 Ehuc wiac kecʒiŋuc wâc nâjumbeneŋ:
Bulimakao susure wokemaŋ, lama jaŋere susu,
lama motecnere râpe hândâŋ irec wokemaŋ.

Basaŋ mâreŋkonec bulimakao â noniŋ ŋicne,
waizeŋ uucne aŋac baŋacne
erâ waiŋ opâ momori.

15 “Jakobore ŋicfâc jaŋe iŋuc ehuc nâ gapec embiŋ,
â Jesuruŋ* ŋic ŋoŋe wokemaŋ sâkohec erâ ʒaubac embiŋ.

Ŋoŋe biuc wokemaŋhec erâ soka puŋpuŋ embiŋ,
ehuc Anutu Mamac bâbâfua‐ŋeŋic behembiŋ

* 32:15: I Israe ŋic jaŋere ʒâŋemoc.

â bâbâpiaŋ‐ŋeŋicte qânâuŋ hone suŋgiŋ ecnembiŋ.
16Ŋoŋe nemu furune jaŋerao qohotahuc

Anutu‐ŋeŋicmaŋbâiŋ ecnembiŋ,
ehuc nemuɋâŋ bajuhuc bunao bambiŋ.

17Ŋoŋe nemu jabane mârâcmi manac‐jopambiŋ
jaŋe bâzi rike‐jarembiŋ;

nemu furune, diguracfâc‐ŋeŋic jaŋeraonec rombiŋ;
â mamacfâc‐ŋeŋic jaŋemi sâsec‐jopambiŋ
jaŋe hâcne iŋuc ejarembiŋ.

18ŊoŋeMamac bâbâfua‐ŋeŋic ere mi manasumbiŋ,
ehuc Anutu bâfuac‐ŋopawec ere wâc nikec‐ŋopawec.

19 “Wofuŋ e jahacne naru motecfâc jaŋe iŋuc ehuc bunao bapie
honec‐joparâ behec‐jopawec.

20 Ehuc kecʒiŋucmuwec: ‘No ʒâŋemai‐nane bâsoŋke‐jarepe
wiac weniŋuc fua‐jareocmu i honezepac.

Jaŋe ŋicguru qaqaharicnezi
naru motecfâc‐nane biaŋnemi juŋgopieŋ.

21 Jaŋe nemu burecne jaŋerao qohotahuc
maŋbâiŋ enarembiŋ,
â nemuɋâŋ bajuhuc bunaneo bambiŋ.

Irec no ŋicguru omane ejarepe maŋbâiŋ ejarenʒepieŋ,
â ŋicgurumutucne jaŋe ejarepe bujeŋicko banʒepieŋ.

22Kimbeŋ aaric‐nanezi bâruŋkerâ
ʒahuku hârâc fâhâŋnao fisikac,

ehuc mâreŋ â wiac sasawa ʒâseŋke‐fârehuc
tiki fuŋnao sâcke‐fâreekac.

23 “ ‘No mupe fai‐jeŋicko sisipiriczi sisipiric feocmu,
ehame tepe motec‐nanezi jaŋere faio qâtâcne‐fârepemu.

24 Jaŋe nânâre hâmo sipiric enʒepieŋ,
ehame huc ʒocnehec â huc mimicnezi
sipiric‐jopazejec.

Erâ mupe qowi mimicne â homa momori
bujeŋiczi foforâ jueŋgopieŋ
jaŋe fuarâ ki sipiric ejarenʒepieŋ wâc.

25Hae ʒoŋao ʒikazi ima gie sâko baocmu,
â ficmaŋko ine ɋâri hâmoczi rocjopaocmu.

Ehame naru motec ʒeŋoŋne jaŋemecne,
erâ naru motec susuonec â ŋic ŋokac qizecne
jaŋemecne mâmâc omae‐fâreniŋmu.

26No ʒiŋucmupaŋkezomurâ mupaŋkezapo:
“No bâtâtiec‐jopape
ŋic jaŋemocwâcmi manasuc‐jopanʒepieŋ.”

27 Erâ ine râsifâc‐jeŋic jaŋemana sifuckerâ
ʒiŋucmunʒipiŋte iŋucmi epo: “Wofuŋzimâcne,
nâŋe nâŋâcnemesanaŋzi bâsirowec‐jopa‐fârewec.” ’

28 “Jaŋe ŋicgurumutucne

â maŋ mamanasu tâmiric.
29 Jaŋemamanahec jurâ muzac

wiac ʒi hone mana tarac enʒapiŋ,
erâ juku weniŋuc fuaocmu

i wâcmana taranʒapiŋ.
30 Rorowec‐jeŋiczi râsifâc‐jeŋic

jaŋeremeo mi râec‐jopame muzac
ŋicmocjahazi wemocko

ŋic wâŋ tauseŋ jâpec‐jopazac;
me Wofuŋzimi râpec‐jopame muzac

ŋic jajaheczi wemocko
ŋic teŋ tauseŋ bâtâtiec‐jopazapic.

31 Jaŋere rorowec e nâŋâcne rorowec iŋucne aricne,
i râsifâc‐nâŋec jaŋe jaŋacmanaeŋgopieŋ wâc.

32Waiŋ qaŋeŋ‐jeŋic i Sodom â Gomora mâreŋkonec,
waiŋ hândâŋ‐jeŋic i sâqocne â mi nânâne,
â waiŋ hândâŋmakenehec i hâtâ qiŋqiŋne.

33Waiŋ opâ‐jeŋic i homa momori jaŋeremicopâ iŋucne,
erâ wâc qotâremicopâ repicne irec sâc.

34 “Wiac sasawa i norao râekicne fokac,
nore rowaŋficko qofackekicne fokac hâcne.

35 Ira foha okac babazu â okacne roro dameŋ maickeocmu,
jaŋe dameŋ ira hâcne âte sowarierâ waha jopaocmu.

Sisipiric dameŋ‐jeŋic i bembeŋkekac,
â sisirowe dameŋ‐jeŋic i wâc qândâŋkekac hâcne.

36Wofuŋ e ŋicfâc‐ticne jaŋere dâŋmutaraocmu,
ehuc kiŋaŋŋicfâc‐ticne jaŋe ine busâqocmana‐jareocmu.

Tâpiri‐jeŋic omaeme kiŋaŋŋicme ŋic rambaŋko jujune
mocwâcmi jupie honerâ iŋuc hâcne ejareocmu.

37 Ehuc ŋoŋe ʒiŋucmu wioc eŋareocmu: ‘Nemufâc‐ŋeŋic jaŋe weni?
Â qânâuŋko soŋkezomumbiŋ i wena?

38 Tiri bâzi‐ŋeŋicte wokemaŋ
me tahare waiŋ opâ‐ŋeŋic nâjumbieŋ nemu i jaŋe weni?
Ejarepie fahare bafic‐ŋopahuc ŋezic‐ŋopaniŋ me!

39 “ ‘Ŋoŋe ʒi mana taraniŋ: No mocjahazi Wofuŋ jukopac,
nore râpeo Anutu moc mi jukac.

Noni hâcne ŋic qâhâmoc‐jopaekopac
erâ mocwâc bâɋârec‐jopaekopac;

no ʒâpâ joparâ mocwâc bâpiaŋ‐jopaekopac,
ehame ŋicmoczi moc nore meonec sâcnemi batarac‐jopaocmu.

40No menane sambâŋkopec sicnehuc
dâŋ kecʒiŋucmujomirekopac:

41 Jukopaczi jukopac no sâqe‐nane ʒâmu taeŋkerâ
mumutara gie bahuc râsifâc‐nane okacne bazu‐jarepemu,
â qaisocnueŋgopieŋ jaŋe katucne jarepemu.

42Qâhâmoc‐jopakicne â kâpâcwâru bacjopakicne jaŋere soc mecne,
erâ râsimicne bapafâc‐jeŋic jaŋere soc mâmâc,

izi tepe motec‐nane ruacnezejec,
â sâqe‐nanezi sahac‐jeŋic nâtâcnezejec.’

43 “Ŋicne ŋicne ŋoŋe Anutu nore ŋicfâcmuteŋ bâteŋ ejareniŋ,
noni hâcne kiŋaŋŋicfâc‐nane jaŋere socte kiŋ batarapemu,

ehuc râsifâc‐nane okacne bazu‐jarehuc
no nahacne ŋicfâc jaŋeremâreŋ furu mupe foocmu.”
Mosezi Israe ŋic uŋ sawaŋ ejarekac

44Eme Mose e ra gae irec dâŋ sasawa ŋic ŋokac jazame mana‐fârembiŋ; e
jahacne â Nuŋte ŋokâ Josua jahe iŋuc hâcne epic. 45ErâMose e dâŋ i sasawa
Israe ŋic jaza tararâ 46moc kecʒiŋuc ʒuhuckerâ jazawec: “Nomiŋecgac dâŋ
sasawa ŋazakopac i maŋkerâ bajuhuc narumotecfâc‐ŋeŋicmutâcne‐jarepie
jaŋe sâcmutâc kecʒirec dâŋ sasawa aijakic jaha mana rereŋ enʒepieŋ.
47 Ŋoŋe dâŋ irec manapie racne mâcne, juju‐ ŋeŋicte dâŋ eha bajuhuc
Jordaŋ opâ fotâcnerâ mâreŋ rauckeniŋmu ira dameŋ ʒora jufenʒepieŋ.”

Mose hâmoc biŋe‐ticne âzâcnekicne
48 Eme Wofuŋzi ʒoaŋ ijaha jâmbâŋ Mose dâŋ kecʒiŋuc âzâcnewec:

49 “Go Moabi mâreŋko Jeriko hae ʒoaŋ wewefunaopec Abarim tiki
ŋerakac irec tiki moc ʒâŋene Nebo ira fezemec. Ferâ Kanaaŋ mâreŋ
Israe ŋic jarepe ro rauc eniŋmu i honezemec. 50 Erâ go tiki ira
ferâ qomâfâcge qâtec‐jopahuc hâmozemec; ine hahacge Aroŋ Hora tikio
hâmohuc qomâfâc‐ticne qâtec‐jopawec irec sâc. 51 Ŋohe Ziŋ mâreŋ buroc-
naoMeriba‐Kadesi opâo nore dâŋ qatarahuc Israe ŋic jaŋere ŋondeŋko araŋ
mi banarepicte iŋuc hâcne fua‐ŋactekac. 52No Israe ŋic mâreŋ jarepemu i
ʒoricko domahuc honezemec, raraʒi ine mi raʒizemec.”

33
Mosezi Israe ŋic jambuŋ‐jopa‐fârewec

1 Anuture kiŋaŋŋic Mose e hâmoc dameŋ‐ticne maickeme dâŋ kecʒiŋuc
muhuc Israe ŋic jambuŋ‐jopawec:
2 “Wofuŋ e Sinai tikionec waharâ warewec,

e Seiri mâreŋkonec huriri qâreŋ‐ticnehec warerâ
ŋicfâc‐ticne nâŋâc fua‐nârewec.

Tatamac‐ticne i Paraŋ tiki mâreŋko fua tâcnewec
ehame tiriŋic gurune gurune jaŋemefâre‐ticnaopec rambiŋ.

3 E jâmbomac ŋicfâc‐ticne maŋjauŋ fârine ejarewec,
â biŋefâc‐ticne embiŋ jaŋe ere meo jufârembiŋ.

Jaŋemaŋfuŋ‐ticnao juhuc
eraonec sâcmutâc dâŋmanambiŋ.

4 Sâcmutâc dâŋ i Jakobore kikefuŋ
nâŋâcne biŋe foocte Mosezi mutâcne‐nârewec.

5 Ehame Israe ŋic gurune gurune jaŋemecne
â micne bapafâc‐jeŋic jaŋemâmâc tumaŋne‐fârehapie
Wofuŋ Sâkozi ŋondeŋ‐jeŋicko fua tâcnerâ juwec.

6 “Rubeŋ e mi hâhâmo ʒuhuckerâ jufeha
ŋicfâc‐ticne jaŋe sawe mâririackenʒepieŋ.”

7 Judare dâŋ kecʒiŋucmuwec:
“O Wofuŋ, go Judare nunumu manahuc

ŋicfâc‐ticne jaŋerao bârisiezemec.
Ehuc ere âkehoc râsifâc‐ticne jaŋerao

ʒika qahuc bafickezemec.”

8 Lewire dâŋ kecʒiŋucmuwec:
“Go Lewi mumutiŋ irec ma râcnezemec,

â kiŋaŋŋicge biaŋne e fuŋne babataniŋ irec ma.
Go e hâcneMasa hae mâreŋko esâickemeŋ,

erâ Meriba opâ ira ine ehec mu qaqatarac epic.
9 E neŋgocmamac jahec‐ticnere kecʒiŋucmuwec:

‘No jahe mi manac‐jofakopac.’
Erâ e (Wofuŋ gore erâ) hahac ɋafâc‐ticne ʒâŋe ruruŋ‐jopahuc

naru motecfâc‐ticne hone qâoma ejarewec.
Lewiŋic jaŋe sâcmutâc dâŋgemana rereŋ ehuc

ʒâʒâficge soŋaŋkembiŋte wiacfâc‐jeŋic iŋuc ejarembiŋ.
10 Jaŋemumutâc dâŋge Jakobore ŋicfâc qazu‐jarehuc

Israe ŋic sâcmutâc dâŋge jaza jowatuc enʒepieŋ.
Erâ gore maio hosâc âsu rikehuc

gore alata faio qowi hâcbuc rikenʒepieŋ.
11O Wofuŋ, go tâpiri‐ticne jambuŋkehuc

eebapa‐ticnere manatec biaŋkezejec;
â râsifâc‐ticne jaŋere hosiec qanʒaŋnetec

mocwâcmi faharenʒepieŋ.”
12 Benjamiŋte dâŋ kecʒiŋucmuwec:
“E Wofuŋte joroc biaŋzi

dameŋ sâc juhâc qâhâmozejec,
erâ Anutu Fekicnezi ʒoaŋ sâc ŋezickehame

tiki mâreŋ‐ticnao biaŋne ŋeŋe juju ezejec.”

13 Josefere dâŋ kecʒiŋucmuwec:
“Wofuŋzimâreŋ‐ticne jambuŋkeme

sambâŋkonecmaniŋ titikuc wahazejec,
â mâreŋmaŋkonec opâ ʒâŋe wefuzejec.

14 Ʒoaŋ dameŋko jâchândâŋ wiac biaŋne
fuarâ woze qeuc ezejec,

erâ mosa dameŋ biaŋnao nânâ monʒaŋ‐ticne
fua biaŋ ezejec.

15 Tiki mâreŋko wiac fua biaŋ eekac i jambuŋkecnezemec
ere tiki ŋeŋe sanaŋ ira wiac fofârekac i mâmâc.

16Mâreŋte wiac biaŋne â furi sâko
izi wâcmâririhec fuacnezejec,
ehame jâc dutu maŋko juekaczi manacneme biaŋkezejec.

Wiac i sasawa Josefere faio fefârerâ fozejec,
qomâfâc‐ticne jaŋere ŋondeŋko fekicne jukac
ere faio hâcne fezejec.

17 E bulimakao ŋicnemârâc fufua

tâpirihec juekac irec sâc eha
ʒuŋene bulimakao momori ere ʒuŋe iŋucne ezejec;

e ʒuŋe izi ŋic gurune gurune hesuac‐jopame
mâreŋ qaŋeŋnao wiserâ ranʒepieŋ.

Eferaimte ŋicfâc teŋ tauseŋ gurune gurune jaŋe irec sâc eniŋmu,
â Manasere ŋicfâc tauseŋ gurune gurune jaŋe irec sâc jaha eniŋmu.”

18 Sebuloŋte dâŋ kecʒiŋucmuwec:
“Sebuloŋ, go wokeo rac warec eegere ʒeri ezemec,

â Isasa go ine qoruc bozeo ŋeŋe jujure bubiaŋ manazemec.
19 Jaŋe ŋic gurune gurune tikifuŋko hetumaŋ‐joparâ

bâzi fârine rikeniŋmu.
Jaŋe hâwecmaŋko wiac fokac i rofâreniŋmu,

â moŋgeŋmaŋko wiac furi sâko fokac
i wâc ro rauc eniŋmu.”

20Gadere dâŋ kecʒiŋucmuwec:
“Gade mâreŋ sâko râcne tahac ekac e mumbiaŋkezo

Gade e laioŋ iŋucne ruc bahuc fokac,
erâ meombâŋ â qizec‐jeŋic kisuc qâsuckeekac.

21 E mâreŋ dâkâne biaŋne jâmbâŋ e jahacne biŋe bâwosâewec,
e micne bapa mâreŋ jarekicne irec sâc rowec hâcne.

Eme ŋic ŋokacmicnefâc‐jeŋic jaŋe tumaŋnehapie
Israe ŋic jaŋeraoWofuŋte sâcmutâc dâŋ
â dâŋsanaŋ jaza mutâc ewec.”

22Daŋte dâŋ kecʒiŋucmuwec:
“Daŋ e laioŋ motecne iŋucne,

e Basaŋ mâreŋkonec tararâ warekac.”

23Naftalire dâŋ kecʒiŋucmuwec:
“O Naftali, go Wofuŋte eehâmo â jambuŋ

gorao fufusuc fokacte
riqic â mâreŋ juwicpec ro rauc ezemec.”

24Asere dâŋ kecʒiŋucmuwec:
“Ase e motec ɋafâc‐ticne gâcne jowaruhuc

jambuŋ fekicne rozejec,
ehame hahac ɋafâc‐ticne jaŋemanacnepie fefene eha

kike‐ticne wokemaŋ ruacnezejec.
25Motâc babasanaŋge i aeŋ â aeŋ bâbâroŋzi bapie fozejec,

erâ tâpirige fokac i jufecmu sâc fogarehuc juzejec.
26 “Jesuruŋte Anutu e iŋucnemoc mi jukac,

e sambâŋne sambâŋne fotâcne rac warec ehuc juekac,
ehame tâpiri‐ticnezi karoracko fuaekac.

27Anutu juju sanaŋ rune
eki huec sanaŋ‐ŋeŋic erâ jukac,
erâ ekizia meticnezi sabec‐ŋopaekac.

E bânie‐ŋarehuc râsifâc‐ŋeŋic jâpec‐jopahuc



SÂCMUTÂC HÂSINE 33:28 278 SÂCMUTÂC HÂSINE 34:12

kecʒiŋucmuwec: Bâsirowec‐jopaniŋ!
28 Iŋuc fuame Israe ŋic ŋoŋe wama faio juhapie

Jakobore ŋicfâc jaŋe wâc bucjeŋic jumbiŋ.
Ine mâreŋ padi jacgoŋ â waiŋ mâririhec ira juhapie

sambâŋkonecmaniŋ titikuc wahahuc fowec.
29O Israe ŋic, ŋoŋe ʒeri eniŋ!

Ŋoŋe iŋucne ŋicgurumoczi moc mi juŋgopieŋ.
Wofuŋzi râsifâc‐ŋeŋic jaŋeremeonec batarac‐ŋopawec.

Eki hâcnemaro‐ŋeŋic erâ ŋezic‐ŋopaekac,
erâ ekizia tâpiri‐ŋeŋic eha ʒika qahuc sanaŋkeeŋgopieŋ.

Râsifâc‐ŋeŋic jaŋemicbipiczi sawa bâbâmiriŋ dâŋ ŋazahapie
ŋoŋe hae mâreŋ‐jeŋicko fotâcnehuc ro rauc enʒepieŋ.”

34
Mose hâmowec

1 Eme Mose e Moabi wâneŋkonec rarâ Jeriko hae ŋifecnao Nebo tiki
ŋewec irec botâŋne Pisiga hâcne ira fewec. Feme Wofuŋzi mâreŋ sasawa,
Gileade mâreŋkonec fuŋkerâ raku Daŋ mâreŋko tarakac i jâutu‐fârewec.
2 Ehuc Naftali mâreŋ â Eferaim â Manase jahere mâreŋ erâ Juda mâreŋ
sasawa hâwec sâkoomickekac i mâmâc jâutu‐fârewec. 3 Erâ Negebe mâreŋ
â Jordaŋ wâneŋ erâ hâmu hae Jeriko irec wâneŋ raku Zoari haeo tarakac
i mâmâc hone‐fârewec. 4 Ehame Wofuŋzi kecʒiŋuc âzâcnewec: “No mâreŋ
kecʒirec dâŋ i Abraham, Isaka â Jakobo ʒiŋucmuhuc mupaŋke‐jarepo: ‘No
ɋâricfâc‐ŋeŋic jarepemu.’ No iŋuc mupore mana‐garehape ʒâŋezi sawa
honekomec, mâc ira raraʒi ine mi raʒicmu.” 5 Iŋuc âzâcneme Wofuŋte
kiŋaŋŋic Mose e Wofuŋte micdâŋ irec sâcko Moabi mâreŋko hâmowec.
6 Hâmome Wofuŋzi Moabi mâreŋko Bete‐Peoro ŋifecnao wâneŋ fokac ira
duckewec. Ʒâŋeruŋ‐ticne ine ŋic moczi mi honembiŋ erâ dameŋ ʒiŋuczia
wâc mi manaeŋgopieŋ. 7Mose e jara dameŋ‐ticne 120 bazurâ hâmowec; e
ʒâŋe‐ticne mi mâteŋkewec â sahac‐ticne wâc mi bâmuzuckewec. 8 Ehame
Israe ŋic jaŋeMoabi wâneŋko Mosere busâqoc ehuc juhapie ʒoaŋ gie bapa
30 tarawec. Tarame Mosere ki busâqoc ee i tarawec.

9 Eme Mose e Nuŋte ŋokâ Josua ere faio meticne râehuc jambuŋkewecte
Josuazi maŋɋârâŋhec ewec. Irec Israe ŋic jaŋe dâŋticne mana rereŋ ehuc,
Wofuŋzi Mose dâŋ mutâcnecnewec irec sâcko wiac efârembiŋ. 10 Eme
dameŋ irecnec fuŋkerâ juwefuhapie Israe ŋic jaŋere ŋondeŋko porofete
moc Mose iŋucne moc mi fuarâ juwec. Wofuŋ â Mose jahe hohone
mamanac epic. 11Wofuŋzi Mose hâcne soreme Aigita mâreŋko rarâ Farao
â kiŋaŋ qaqafâc‐ticne erâ hae mâreŋ‐ticnao fuŋne qaqa mâsi â wiac ʒâŋe
furu fuŋne fuŋne bawec. 12 Erâ ekizia Israe ŋic jaŋere maio tâpiri â wiac
bipic tataranehec bataniŋkeme honembiŋ.

JOSUA
Josuare papia qâreŋkewec qâreŋŋic e Mose hâmome Josuazi Israe

ŋicguru micne bajarehame Kanaaŋ mâreŋko raʒimbiŋ irec binaŋ bakacte
papia ʒâŋene JOSUA mukicne. Papia qâreŋkewec ŋic ʒâŋene ine mi
manaŋgopeneŋ. Josuazi Israe ŋic micne bajarewec dameŋ ira hâcne
Wofuŋ Anuture mumupaŋ dâŋ fâri fideteŋnehec ewec. Anutu e juwicnao
Israe ŋic mimiŋnefâc‐jeŋic jaŋe mâreŋ biŋe qajarewec i Josuazi micne
bajarehuc juha ro rauc embiŋ hâcne. Eme papia ʒirec maŋnao weniŋuc
erâ ro rauc embiŋ, â Josuazi weniŋuc erâ bâtâc bajarewec, erâ ŋeŋezic
hae 6 bâwosâec‐jopambiŋ â Lewiŋic hae 48 jarembiŋ irec binaŋ sasawa
qâreŋkekicne fokac. Eme Israe ŋic jaŋe dameŋ ira weniŋuc ehuc juhapie
wiac ʒârâ ʒâpâne bocjaha fua‐ jarewec, erâ ŋifec Anutuzi ŋezic‐jopahuc
bafic‐jopawec irec dâŋ i mâmâc qâreŋkekicne fokac hâcne.
Josuare papia bâfâuckepene dâkâne jahec â moc fuakac.
Gaŋ 1—12. Izi dâkâ namba 1 ekac. Gaŋ wiac irec maŋnao Israe ŋic jaŋe
Jordâŋ opâ fotâcnerâ Kanaaŋ mâreŋ rauckembiŋ irec binaŋ fokac.

Gaŋ 13—22. Izi dâkâ namba 2 ekac. Eme irec maŋnao binaŋ kecʒiŋuc
forakac: Josuazi mâreŋ bâtâc bajareme Israe ŋic gurune gurune jaŋe
ru sâc ro rauc embiŋ.

Gaŋ 23—24. Izi dâkâne namba 3 ekac. Eme irec maŋnao ine Josuazi Israe
ŋicmâzoc‐jopahuc dâŋ gâcne jaza qâmoc ewec, â Sikem haeo tutumaŋ
sâko fuawec irec dâŋ mecne, erâ Josua hâmoc‐ticnere binaŋ i mâmâc
qâreŋkekicne fokac.

Josuare dâŋ fârine moc gaŋ 24:15 tataranao kecʒiŋuc fuame
woseŋgopeneŋ: “No â wiacfâc‐nane nâŋe ine Wofuŋ kiŋaŋ qacnenaŋmu.”

Kanaaŋ mâreŋ roniŋte ʒawiembiŋ
1Wofuŋte kiŋaŋŋic Mose e hâmohame Wofuŋzi Nuŋte ŋokâ Josua, Mose

babafic‐ticne hâcne, e ʒiŋuc âzâcnewec: 2 “Kiŋaŋŋic‐nane Mose e hâmowec.
Irec go â ŋic ŋokac sasawa ŋoŋe faharerâ Jordaŋ ocniŋucnao raʒiniŋ,
mâreŋ i hâcne Israe ŋic ŋoŋe ŋarekopac. 3 Mâreŋ sasawa kike‐ ŋeŋiczi
âteniŋmu i Mose mupaŋkecnepo irec sâcko ŋarekopac hâcne. 4 Mâreŋ
burocnaonec fuŋkerâ wareku Lebanoŋ mâreŋ ʒira fisirâ raku Eufrata opâ
sâkoo mickekac, erâ wâc ʒoaŋ huhunao Hâwec Sâkoopec mâreŋ forakac,
Hitiŋic jaŋere mâreŋ sasawa hâcne, i ŋoŋere efâreocmu. 5 Juju dameŋ
fogareocmu sâc ŋic moczi sâcne mi bawahacguocmu. Mosehec jupo irec
sâc jaha gohec jupemu. No behecgupe bekâ mâsiŋ moc mi ecmu. 6 Go
sanaŋkerâ hâbige roc. No mimi ŋosafâc‐ŋeŋic mupaŋke‐jarehuc mâreŋ
biŋe qajarepo i jarepe ro rauc eniŋte bâtâc bajarezemec. 7 Mocjaha, go
sanaŋkerâ hâbihec ezemec. Â Mose kiŋaŋŋic‐nanezi mumupaŋ dâŋ râehuc
mutâcne‐garewec irec sâc aimuŋ juhuc wiac ebac ezore manasuzemec,
ehuc fâreopec me qanaopec moc mi qâsoriezemec. Iŋuc ehuc gie i me i
batec fârine biaŋne fuaocmu. 8 Papia qizec ʒirec maŋnao sâcmutâc dâŋ
fokac i gore micko hati fuahuc fozejec, â ʒoaŋko me ŋafeo irec manatâc
qâtâc ezemec. Ehuc wiac sasawa qâreŋkekicne fokac irec sâcko jucmurâ
manasuzemec. Go iŋuc ehuc jucmuo ine giege fârinehec eocmu. 9 Go

sanaŋkerâ hâbige rocmurâ mi gazapo me? Irec hâwicgume maŋge mi
gâckezejec. Wofuŋge Anutu no jucmu sâc gohec jupemu.”

10 Eme Josuazi ŋic ŋokac micnefâc‐jeŋic kecʒiŋuc mutâcne‐jarewec:
11 “Ŋoŋe teuŋ sâc fotâcnehuc ŋic ŋokac ʒiŋuc jazaniŋ: ‘Ŋoŋe nânâ‐ŋeŋic
rike bâmoc efâreniŋ. Eme ʒoaŋ jahec â moc ehame Jordaŋ opâ ʒi fotâcnerâ
Wofuŋ Anutu‐ŋeŋiczimâreŋ ŋarekac i ro rauc eniŋte raʒinʒepieŋ.’ ”

12 Eme Rubeŋ â Gade jahere ɋâricfâc â Manasere ŋicguru dâkâne jaŋe
mâmâc Josuazi ʒiŋuc jazawec: 13 “Wofuŋte kiŋaŋŋic Mose e dâŋ ʒiŋuc
muhuc ŋaza qâmoc ewec irec manasunʒepieŋ: ‘Wofuŋ Anutu‐ŋeŋic e ŋoŋe
jumananiŋtemanahuc mâreŋ ʒi hâcne ŋarekac.’ 14Mosezi Jordaŋ ʒiŋucnao
mâreŋ ŋarewec forakac ira ŋokac naru motec â bulimakaofâc‐ŋeŋic jaŋe
junʒepieŋ. Juhapie ŋic sanaŋne tâpirichec ŋoŋe ʒikare ʒawierâ opâ
fotâcnerâ ŋifecnao qomâfâc‐ŋeŋic bânie‐jarehuc bafic‐jopanʒepieŋ. 15Ŋoŋe
iŋuc ehuc juhapie, Wofuŋzi ŋoŋe juju mana mâreŋ ŋarewec iŋuc jaha
ɋomâfâc‐ŋeŋic jaŋe jareocmu. Eme jaŋe Wofuŋ Anutu‐ ŋeŋiczi mâreŋ
jareme ro rauc ehapie ŋoŋewâc risierâ mâreŋ‐ŋeŋicko junʒepieŋ,Wofuŋte
kiŋaŋŋic Mosezi Jordaŋ ʒiŋucpec ʒoaŋ wewefunao mâreŋ ŋarewec ira
hâcne.” 16 Eme jaŋe Josua dâŋ ʒiŋuc bâtikiecnembiŋ: “Wiac sasawa
mutâcne‐nârekomec i efârenaŋmu. Ehuc ira me ira sorec‐nâpotec ranaŋmu
wâc. 17NâŋeMose micticne reŋkehuc wiac sasawa mume ebac embeŋ irec
sâc jaha gore mic reŋkenaŋmu. Mocjaha, Wofuŋ Anutugezi Mosehec juwec
irec sâc jaha gohec juzejec. 18Moc e wiac i me i ebac eocte mucnetec dâŋge
qatarahuc sâcmutâcge râsi ecneocmu e hâmocko râezo. Go ine sasanaŋhec
â hâbihec ezemec.”

2
Ŋic jajahec Jeriko hae hone tâcnenicte sorec‐jofambiŋ

1 Nuŋte ŋokâ Josua e kamierâ ruc bapa ŋic jahec‐ ticne mâreŋ hone
tâcnenicte Sitim haeonec jasa sorec ehuc muwec: “Rarâ mâreŋ hone
tâcnenic. Erâ Jeriko hae i hone‐ hâmozepirec.” Eme jahe rapic. Raku
Jeriko haeo fisirâ sasec ŋokac moc juwec, ʒâŋene Rahaba, ere ficko ferâ
fopic. 2 Ehame Jeriko haere ŋicwofuŋ ʒiŋuc âzâcnembiŋ: “Manakic, Israe
ŋic gâcne mâreŋ hone tâcneniŋte ŋafeo ʒira warembiŋ.” 3 Eme Jeriko
haere ŋicwofuŋzi Rahabarao dâŋ ʒiŋuc râeme rawec: “Ŋic jajahec warerâ
ficgao fepirec ŋekopirec jahec râec‐jofatec warenic. Jahe mâreŋ‐ nâŋec
hone tâcne‐fârenicte warepirec.” 4Ŋokac e ine ŋic jahec soŋjofawec. Ehuc
muwec: “Ŋic jajahec norao warepirec i jâmbomac. Mâc jahe wenirec
warepirec i mi manakopac. 5 Dapâc eme motâc hezo ehapie ŋic jahe hurâ
rapirec. Erâ weniŋucpec rapirec ine mi manakopac. Bâruŋ jaha jâpec‐jofa
raniŋ. Ŋoŋe sâcne bâfuac‐jofaniŋmu.” 6E jahac ine jowac‐jafarâ fe ficbupuo
bunda râe guruc ewec ira biac soŋjofawec. 7 Ehame ŋic jaŋe roc‐jofaniŋte
basac‐ jofa raku Jordaŋ opâ rendacnao fisimbiŋ. Basac‐ jofaniŋte hurâ
rahapie haesac motâc hembiŋ.

8 Eme ŋic jahe ine waha fozo ehapire ŋokac e jaherao ficbupuo fewec.
9 Ferâ ŋic jahec jasarâ muwec: “Wofuŋzi mâreŋ ʒi ŋoŋe ŋarewec i no
mana‐jâmbâŋkekopac. Eme ŋoŋere hâhâwiczi boc fusucmac‐nâpowec. Ehuc
mâreŋ ʒirec ŋecjucfâc‐ticne sasawa nâŋe ŋoŋere maio weaŋkeŋgopeneŋ.
10 Ŋoŋe Aigita mâreŋkonec wefuhapie Wofuŋzi ʒâŋe fai‐ ŋeŋicko Hâwec

Bâbâroŋ mume kereŋkewec â Amori ŋic jaŋere ŋicwofuŋ jajahec, Sihoŋ â
Ogo erâ gurufâc‐jekic Jordaŋ ocniŋucnao jopamiziembiŋ, imana‐fârembeŋ.
11 Nâŋe i manahuc maŋnâŋec betaŋkeme hâbi‐nâŋec ŋeŋgoroŋkewec.
Ŋoŋere Wofuŋ Anutu eki sawa faic sambâŋko â mâreŋko ʒira Anutu moc-
jaha juekac. 12 Eme ŋohe ʒi Wofuŋte maio mupaŋke‐narenic. Noni bubiaŋ
qaŋactekopac iŋuc jaha ŋoŋemamac‐nanere fic ʒi bubiaŋ qacneniŋmu irec
ma jâmbâŋmoc mufua‐narenic. 13Ehuc neŋgocmamac, hahac ɋa, seŋ qo â
wiacfâc‐nane sasawa akic‐nâpohuc juju‐nâŋechâmockonec bataranʒepieŋ.”
14Eme ŋic jahe ŋokac âzâcnerâmupic: “Sâcne, ŋopaniŋmuo nâhere juju wâc
omaezejec. Go nâhemimufuac‐nâfocmuoWofuŋzimâreŋ nâreocmu dameŋ
ira sioc tâmiric bubiaŋ qaŋarenaŋmu.”

15 Eme ŋokac e ficticne haesachec iticnehuc bakicnere ira ŋeŋe juju
ewec. Irec ŋic jahe qâqâtâc kataŋko repao râec‐jofame sac râpeo hupic.
16 Ehuc jasarâ muwec: “Basac‐ŋofaŋgopieŋ ŋic i jaŋe bâfuac‐ŋofanʒipiŋte
tiki mâreŋko razepirec. Eme ira ʒoaŋ gie bapa jahec âmoc soŋkerâ juhapire
basac‐ ŋofaŋgopieŋ jaŋe risie‐ fârepie ine ŋohe hata‐ ŋekic ʒuhuckerâ
razepirec.” 17 Eme ŋic jahe ŋokac âzâcnerâ mupic: “Go enâctetec dâŋ ʒi
mupaŋkekoperec ine wiac ʒiŋucte bahac fâsâc enacmu: 18Nâŋemâreŋ ʒira
ware fisinaŋmu dameŋ ira go repa bâbâroŋ ʒi râec‐nâfotec wahakoperec
i qâqâtâc kataŋ ʒira ʒâfickezemec. Ehuc neŋgoc mamac jahecge, hahac
ɋafâcge â mamacgere wiacfâc jaŋe sasawa ficgao qâzuc‐jopa‐ fârezemec.
19 Eme moc e gore fickonec waharâ hae ʒoŋao juocmuo ine socticnere kiŋ i
e jahacne faio fehame nâhe bahac fâsâc enacmu. Â ficko juhapie moczi
moc jopaocmuo irec socte kiŋ i nâhere faio fezejec. 20 Go nâhere gie ʒi
mufuacmuo ine dâŋ ʒi mupaŋkekoperec i wahame bahac fâsâc enacmu.”
21 Eme ŋokaczi jasarâ muwec: “Dâŋ mukopirec irec sâcko fuazejec.” Iŋuc
murâ sorec‐jofame rapic. Ehame qâqâtâc kataŋko repa bâbâroŋ i ʒâfickeme
domawec.

22Eme jahe rarâ basac‐jofambiŋ ŋic i jaŋe risieniŋte tikimâreŋko ʒoaŋ gie
bapa jahec âmocwoŋec jupic. Ehamebasac‐jofambiŋ jaŋehatao babasa gie
sâko baku mâc risiembiŋ. 23Ŋic jahe ine tiki mâreŋkonec mocwâc waharâ
Jordaŋ opâ fotâcnerâ Nuŋte ŋokâ Josuarao fisirâ wiac fua‐ jactewec irec
binaŋ bacne‐fârepic. 24 Ehuc Josua âzâcnerâ mupic: “Wofuŋ e jâmbomac
mâreŋ sasawa i nâŋâcne meo râe‐fârewec. Erâ i sawa mâcne, mâreŋ irec
ŋecjucfâc jaŋe ʒeŋgoma nâŋâcne hâwic‐jopame maŋjeŋic gâcke‐fârekac.”

3
Israe ŋic jaŋe Jordaŋ opâ fotâcnembiŋ

1 Josua â Israe ŋic sasawa jaŋe uupicte Sitim haeonec faharerâ ram-
biŋ. Raku Jordaŋko fisirâ fotâcneniŋte teuŋ âterâ fombiŋ. 2 Eme ʒoaŋ
gie bapa jahec â moc tarame micnefâc‐jeŋic jaŋe teuŋ sâc fotâcnehuc
3 ŋic ŋokac ʒiŋuc jazambiŋ: “Lewi guruonec taha bapa jaŋe Wofuŋ
Anutu‐ ŋeŋicte ʒâʒâfic katapa reŋkeniŋmu i honerâ teuŋ‐ ŋeŋickonec fa-
harerâ bâjâpec‐jopanʒepieŋ. 4 Ehuc hata weniŋuc jaha raniŋmu i mana
taranʒepieŋ. Ŋoŋemârâc hata ʒira rac warec moc mi embiŋ irec. Erâ ŋoŋe
â ʒâʒâfic katapa ŋondeŋ‐ŋeŋicko sawane fozejec. Sawane i maile nâfocne
irec sâc ezejec. Ŋoŋe irec maŋfuŋkomi ranʒepieŋ.” 5Eme Josuazi ŋic ŋokac
jazarâ muwec: “Tomâcko Wofuŋzi ʒâŋe fai‐ŋeŋicko mâsi qeŋ bipinehec

baocmu irec ŋoŋe sowa juhuc maŋ sahac‐ŋeŋic emasaŋke‐fâreniŋ.” 6 Erâ
Josuazi taha bapa jazarâ muwec: “Ʒâʒâfic katapa reŋkerâ ŋic ŋokac
bânie‐jareniŋ.” Mume jaŋe katapa reŋkerâ ŋic ŋokac bânie‐jarembiŋ.

7 Ehame Wofuŋzi Josua âzâcnerâ muwec: “No ʒoaŋ ʒira fuŋkerâ Israe
ŋic sasawa jaŋere ʒâŋe faio bafecgupe jaŋe ʒiŋuc mana taranʒepieŋ:
No Mosehec jupo irec sâc jaha gohec jupemu. 8 Erâ go ʒâʒâfic katapa
reŋkeniŋmu taha bapa i jaŋe ine ʒiŋuc jazazemec: ‘Ŋoŋe Jordaŋ opâmecnao
fisirâ ira domanʒepieŋ.’ ” 9 Eme Josuazi Israe ŋic ŋokac jazarâ muwec:
“Fisi‐fârerâ Wofuŋ Anutu‐ŋeŋicte dâŋmananiŋ.” 10Erâ ʒuhuckerâ muwec:
“Anutu jujune e ŋondeŋ‐ŋeŋicko jukac i ʒiŋucko mana taranʒepieŋ: E ʒâŋe
fai‐ŋeŋicko Kanaaŋ ŋic, Hitiŋic, Hiwiŋic, Periʒi ŋic, Girigasi ŋic, Amori ŋic,
â Jebusi ŋic jâmbomac jâpec‐jopaocmu. 11Manaŋgopieŋ,mâreŋ sâkomâreŋ
irec Wofuŋ ere ʒâʒâfic katapazi bânie‐ŋarehuc Jordaŋ opâ fotâcneocmu.
12 Irec Israe ŋic guru sâc ŋic moc moc rocjopakupie 12 enʒepieŋ. 13 Eme
mâreŋ sâko mâreŋ irec Wofuŋ ere katapa reŋkeniŋmu taha bapa i jaŋe
kike‐jeŋiczi Jordaŋ opâ âte uapie tâcneocmu. Ehame opâ faicnec wahakac i
kanaŋ hekicne tinac domaocmu.”

14 Eme taha bapa jaŋe ʒâŋâfic katapa reŋkerâ bâniepie ŋic ŋokac jaŋe
teuŋ‐jeŋickonec faharerâ bâjâpec‐jopahuc Jordaŋ opâ fotâcneniŋte rambiŋ.
15 Ehuc katapa reŋkembiŋ taha bapa i jaŋe Jordaŋko fisirâ kike‐jeŋiczi opâ
qaŋeŋnaohurâ âtembiŋ. (Qa roro dameŋko Jordaŋ opâzi ine boc siwiŋnehuc
qaŋeŋne sâckerâ foekac.) 16 Ehame opâ faicnec wahaekac izi siwiŋnerâ
ferâ raku Zaretaŋ heririŋ Adama hae ŋekac ira mickewec. Â opâ juwicne
ine raku mâreŋ burocnere hâwec, Hâwec Hâmocne hâcne, ira huekac i
kereŋke‐jâmbâŋkewec. Eme ŋic ŋokac jaŋe Jeriko hae ŋifecnao fotâcnembiŋ.
17 Fotâcnehapie Wofuŋte ʒâʒâfic katapa reŋkembiŋ taha bapa i jaŋe Jordaŋ
ʒâʒâŋiŋko kereŋnao domahapie Israe ŋic guru sâko jaŋe kereŋnea fotâcneku
fotâcne‐fârembiŋ.

4
Jordaŋ opâonec qânâ 12 rombiŋ

1 Eme ŋic guru sâko jaŋe Jordaŋ fotâcne‐fârepie Wofuŋzi Josua ʒiŋuc
âzâcnewec: 2 “Ŋic guru sâc jaŋeraonec ŋicmocmoc rocjopatec 12 enʒepieŋ.
3 Erâ jazazemec: ‘Jordaŋ ʒâʒâŋiŋ, taha bapa jaŋe domaŋgopieŋkonec
jâmbâŋ qânâ 12 rorâ hâpo ranʒepieŋ. Ehuc hae ŋafeme foniŋmu ira
hepie ŋezejec.’ ” 4 Eme Josuazi Israe ŋic jaŋeraonec guru sâc ŋic moc moc
bâwosâec‐jopame 12 embiŋ jaŋe hefârec‐jopawec. 5 Ehuc jazarâ muwec:
“Wofuŋ Anutu‐ ŋeŋicte katapare maŋfuŋko fotâcnehuc Jordaŋ ʒâʒâŋiŋ‐
ticnaonec ru sâc qânâ rorâ hâpopie Israe ŋic guru ʒare‐nâŋecte sâc ezejec.
6 Eme izi ŋoŋerao ma moc ezejec. Ehame juku ɋâricfâc‐ŋeŋic jaŋe wio‐
ŋarehuc ʒiŋucmuniŋmu: “Qânâ ʒirec fuŋneweniŋuc fokac?” 7Wio‐ŋarepie
ʒiŋuc jazanʒepieŋ: ‘Wofuŋte ʒâʒâfic katapare maio Jordaŋ opâzi tâcnewec.
Tâcneme fotâcnembiŋ. Eme Israe ŋic jaŋe raŋɋa raŋɋa irec manasuhuc
juniŋte qânâ ʒizi majeŋic erâ ŋehuc juzejec.’ ”

8 Josua e Wofuŋzi âzâcnewec irec sâcko ŋic ejareme jaŋe Jordaŋ
ʒâʒâŋiŋkonec qânâ 12 Israe ŋic guru ʒare‐jeŋicte sâc rombiŋ. Erâ hâpo raku
fombiŋkoa hepie ŋewec. 9 Eme Josuazi qânâ 12 rorâ Jordâŋ ʒâʒâŋiŋko taha
bapa jaŋe ʒâʒâfic katapa reŋkerâ ra domambiŋko hewec. Eme qânâ i dameŋ

ʒiŋucziaŋekac jaha. 10Taha bapa jaŋe katapa reŋkerâ Jordaŋ ʒâʒâŋiŋ‐ticnao
domambiŋ. Ehame Josua e ŋic dâŋ jazaocte Wofuŋzi âzâcnewec irec sâc
jazame wiac sasawa efârembiŋ. I Mosezi Josua mutâcnecnewec irec sâcko
embiŋ hâcne. Eme ŋic ŋokac jaŋe ʒocnehec fotâcnembiŋ.

11 Fotâcne‐fârepie Wofuŋte katapa reŋkembiŋ taha bapa i jaŋe tiŋko ferâ
ŋicŋokac bânie‐jarembiŋ. 12Mosezi jazawec irec sâckoRubeŋ âGade jahere
ɋâricfâc â Manasere ŋicguru dâkâne jaŋe ʒika bâmockerâ Israe ŋic ŋokac
bânie‐jarembiŋ. 13 Eme ʒika qaniŋte ʒawiembiŋ ʒare‐ jeŋic 40 tauseŋ i
jaŋe ʒika sâko qaniŋte Wofuŋte maio Jeriko wâneŋko rambiŋ. 14 Ehame
ʒoaŋ ira Israe ŋic sasawa jaŋere ʒâŋe faio Wofuŋzi Josua ʒâŋe biŋe‐ticne
bafaharewec. Eme jaŋe Mosezi jume hone warec ecne jumbieŋ iŋuc jaha
Josua honerâ bipic tatara ejareha jujumbieŋ.

15 Eme Wofuŋzi Josua kecʒiŋuc âzâcnewec: 16 “Go taha bapa sâcmutâcte
katapa reŋkeŋgopieŋ jaŋe ejaretec Jordaŋkonec wefuniŋ.” 17 Irec Josuazi
taha bapa ʒiŋuc jazawec: “Ŋoŋe Jordaŋkonec wefuniŋ.” 18 Mume taha
bapaWofuŋte ʒâʒâfic katapa reŋkembiŋ jaŋe Jordaŋ ʒâʒâŋiŋkonec ferâ tiŋko
âtehapie Jordaŋ opâzi fofo‐ ticnao mocwâc risierâ qaŋeŋne sâcke‐fârerâ
fofone sâc fowec.

19 Eme ŋic ŋokac jaŋe fufuŋke mosa‐ jeŋic irec ʒoaŋ gie bapa 10 ira
Jordaŋ fotâcnerâ tiŋko fefârembiŋ. Ehuc Jeriko hae mâreŋ bâqiŋkehuc ʒoaŋ
wewefuopec Giligali haeo teuŋ âterâ fombiŋ. 20 Eme qânâ 12 Jordaŋkonec
rombiŋ i Josuazi Giligali haeo ma heme ŋewec. 21 Ehuc Israe ŋic ŋokac
jazarâ muwec: “Juku ɋâricfâc‐ŋeŋic jaŋe, ‘Qânâ ʒi fuŋne wemocte ŋekac?’
Mamacfâc‐jeŋic iŋuc wio‐ jarepie 22 ʒiŋuc muhuc jazanʒepieŋ: ‘Israe ŋic
jaŋe Jordaŋ opâzi kereŋkeme fotâcnembiŋ irec ma.’ 23Wofuŋ Anutu‐ŋeŋiczi
mume Hâwec Bâbâroŋ kereŋkeme fotâcnembeŋ iŋuc jaha Wofuŋ Anutu‐
ŋeŋiczi mume Jordaŋ opâzi kereŋkeme ŋoŋe fotâcnembiŋ. 24 Eme mâreŋ
sâcŋic gurune gurune jaŋe,Wofuŋteme i tâpirihec, iŋucmana taranʒepieŋ.
Ehame ŋoŋe raŋɋa raŋɋaWofuŋ Anutu‐ŋeŋic araŋ bacnehuc junʒepieŋ.”

5
Giligali teuŋko sahacko ma bapa â aakic hombaŋ fuawec

1Amori ŋic jaŋere ŋicwofuŋfâc Jordaŋ ŋifecnao ʒoaŋ huhunaopec jumbiŋ
â Kanaaŋ ŋic jaŋere ŋicwofuŋfâc hâwec heririŋko jumbiŋ jaŋe sasawa
Wofuŋzi Jordaŋ opâ mume kereŋkeme Israe ŋic jaŋe furu jaha fotâcnembiŋ
i manarâ maŋjeŋic goroŋkewec. Ehuc Israe ŋic jaŋere hâwic‐jopame hâbi
gogoroŋ embiŋ.

2 Dameŋ ira Wofuŋzi Josua âzâcnerâ muwec: “Sesera qânâzi sâqe barâ
Israe ŋic sahac tofa‐jeŋickomocwâcma bajarezemec.” 3 Irec Josua e qânâzi
sâqe barâ Gibea‐Aralo, ma bapa tiki hâcne, ira Israe ŋic sahac‐jeŋicko ma
bawec. 4 Josuazi fuŋne ʒiŋucte ma bacjopawec: Ʒikare ŋic sasawa Aigita
mâreŋkonec wefumbiŋ jaŋe hahata juhuc mâreŋ sawao hâmo‐fârembiŋ.
5Ŋic sasawa Aigita mâreŋkonec wefumbiŋ jaŋema bacjopakicne, â hahata
juhuc mâreŋ sawao fuambiŋ jaŋe ine mi ejarembiŋ. 6 Eme Israe ŋic
jaŋemâreŋ sawao jara 40 juhapie Aigita mâreŋkonec ʒikare ŋic wefumbiŋ
jaŋe Wofuŋte dâŋ mi mana ʒakiembiŋte omae‐ fârembiŋ. Jaŋe Wofuŋzi
mâreŋ guec sâkohec nâreocte mimiŋnefâc‐nâŋec mupaŋke‐jarewec ira mi
raʒiniŋtemusanaŋkewec hâcne. 7 Irec jaŋere ɋâricfâc fuambiŋ jaŋe Josuazi

ma bacjopawec. Jaŋe hahata juhuc ma mi bacjopambiŋte iŋuc hâcne
ejarewec.

8 Ŋic sasawa sahac‐ jeŋicko ma bapie tara‐ fâreme wicjeŋic somieocte
teuŋkoa woŋec jumbiŋ. 9 Eme Wofuŋzi Josua ʒiŋuc âzâcnewec: “No
ʒoaŋ ʒira hâcne Aigita mâreŋkonec mimizi fai‐ ŋeŋicko fewec foekac i
bârâriekopac.” Eme mâreŋ ŋondeŋ irec ʒâŋe Giligali mumbiŋ i dameŋ
ʒiŋucziamueŋgopieŋ jaha.

10Eme Israe ŋic jaŋe Giligali haeo, Jeriko wâneŋ‐ticnao hâcne, teuŋ âterâ
ŋehapie mosa irec ʒoaŋ gie bapa 14 ewec, ehame ŋafe ira aakic hombaŋ
ŋembiŋ. 11Hombaŋ ŋepie hae fureme mâreŋ ira wiac fuarâ fowec irecnec
rorâ poroŋ goreŋ tâmiric â jacgoŋ wiac ʒoc uucko râepie qafafaŋkeme
nâmbiŋ. 12 Mâreŋ irec wiac i fuŋkerâ nahapie manazi wâc arictac ewec.
Ehame Israe ŋic jaŋemanamocwâcminâhuc jara ira Kanaaŋmâreŋtenânâ
wiac fowec i nâmbiŋ hâcne.

Josuazi momori ŋicmoc honewec
13 Eme Josua e Jeriko hae heririŋko juhuc ʒâŋe firâ ŋic moc becsahac‐

ticnaonec sâqe unuckerâ badomaha honewec. Honerâ erao rarâ wiocnerâ
muwec: “Go nâŋere âgo me râsifâc‐nâŋec jaŋere âgo?” 14 Eme eki muwec:
“Aricne, no Wofuŋte momori guru jaŋere micne juekopaczi warekopac.”
Eme Josua e waha ʒâŋe mai‐ ticne mâreŋko hetutuckerâ araŋ bacnehuc
muwec: “Bomboŋ‐nane, go kiŋaŋŋicge no dâŋweniŋuc nazazomukomec?”
15MumeWofuŋtemomori guru jaŋeremicnezi Josua ʒiŋuc âzâcnewec: “Go
kikehuhuge hetarac. Mâreŋ domakomec i tiri.” Mume Josua e iŋuc ewec.

6
Jeriko haere sac ropiewec

1 Israe ŋic jaŋere erâ Jeriko haere motâc herâ basanaŋkembiŋ. Eha mozi
moc raʒic wefuc ezac. 2 Wofuŋzi ine Josua âzâcnerâ muwec: “Manakic,
no Jeriko hae â ŋicwofuŋ‐ ticne, erâ momori ŋic tâpirihec jaŋe gore meo
râec‐jopa‐ fârepo. 3 Go â momori sasawa ŋoŋe hae sâko i asasai âtehuc
arec mocjaha orâŋkenʒepieŋ. Iŋuczi iŋuc ehuc juhapie ʒoaŋ gie bapa 6
tarazejec. 4 Eha taha bapa 7 jaŋe lama ŋicne jaŋere ʒuŋezi qeŋ 7 bakicne
i barâ ʒâʒâfic katapa bâniecnenʒepieŋ. Â ʒoaŋ gie bapa 7 ira ine taha
bapa jaŋe qeŋ qahapie ŋoŋe hae sâko i asasai âtehuc orâŋkekuhapie arec 7
ezejec. 5Eme jaŋe lamaŋicne jaŋere ʒuŋeziqeŋbakicne i fâre ʒorahuc qapie
manahuc ʒeŋgoma aŋara henʒepieŋ. Ehame hae sâkore sac i rândiŋkerâ
qanʒaŋneocmu. Iŋuc fuame quruŋ herâ ʒeŋgoma fenʒepieŋ.” 6 Eme Nuŋte
ŋokâ Josua e taha bapa hefârec‐joparâ ʒiŋuc jazawec: “Ŋoŋe ʒâʒâfic katapa
reŋkeniŋ. Erâ taha bapa 7 jaŋe ine lama ŋicne jaŋere ʒuŋezi qeŋ 7 bakicne
i rorâ Wofuŋte katapa bâniecnenʒepieŋ.” 7 Erâ Israe ŋic ʒiŋuc jazawec:
“Momori ŋic jaŋe Wofuŋte katapa bâniecnehapie asasai âtehuc hae sâko
orâŋkenʒepieŋ.”

8 Eme jaŋe Josuazi mutâcne‐jarewec sâc embiŋ. Ehuc taha bapa
7 jaŋe lama ŋicne jaŋere ʒuŋezi qeŋ 7 bakicne i Wofuŋte maio ba-
jumbiŋ jaŋe bâniehuc qeŋ qambiŋ. Ehame Wofuŋte ʒâʒâfic katapazi
bâjâpec‐jopawec. 9 Eme taha bapa jaŋe qeŋ qahapie momori ŋic jaŋe
bânie‐jarembiŋ. Qeŋ qahuc rahapie momori ŋic gâcne jaŋe katapa
bâjâpembiŋ. 10 Ehame Josuazi ŋic ŋokac ʒiŋuc jazawec: “Ŋoŋe aŋara moc

mi henʒepieŋ me dâŋfânâŋ‐ŋeŋic moc mi fuazejec. Erâ dâŋ qisic qasac
moc mi ejâmbâŋkehapie noni aŋara heniŋ mupe dameŋ ira henʒepieŋ.”
11 Eme Wofuŋte katapa reŋkembiŋ jaŋe ejareme hae sâko i arec mocjaha
orâŋkembiŋ. Orâŋkerâ teuŋ‐jeŋicko risierâ fombiŋ.

12 Eme Josua e uupictea fahareme taha bapa jaŋe iŋuc jaha faharerâ
Wofuŋte katapa reŋkembiŋ. 13 Ehame taha bapa 7 jaŋe lama ŋicne jaŋere
ʒuŋezi qeŋ 7 bakicne i barâ qahuc Wofuŋte katapa bâniecnembiŋ. Eme
momori ŋic gâcne jaŋe bânie‐jarembiŋ â gâcne jaŋe ine Wofuŋte katapa
bâjâpembiŋ. 14Eme hae fureme mocwâc asasai âtehuc hae i orâŋkerâ teuŋ‐
jeŋicko risiembiŋ. Iŋuczi iŋuc ehuc juhapie ʒoaŋ gie bapa 6 tarawec.

15 Ehame ʒoaŋ gie bapa 7 ira hae fure pârâckeha faharerâ embiŋ irec
sâc jaha asasai âtehuc hae sâko orâŋkekupie arec 7 ewec. I ʒoaŋ ira sawa
orâŋkehapie arecne 7 ewec hâcne. 16 Eme arec 7‐ticnao taha bapa jaŋe qeŋ
qambiŋ i tarame Josuazi ŋic ŋokac ʒiŋuc jazawec: “Aŋara heniŋ, Wofuŋ e
hae ʒi nârekac hâcne. 17 Eme hae irec maŋnao wiac fokac bakac sasawa i
Wofuŋtemicte furumukicnere sisipiricte biŋe efârezejec. Mâc, sasec ŋokac
Rahaba â ficticnao juŋgopieŋ jaŋe sawa ine junʒepieŋ. E kiŋaŋŋic jahec‐
nâŋec soŋjofawec irec. 18 Â ŋoŋe ine wiac sisipiricte biŋe ekicne i bâec
bacnenʒepieŋ, i moc ro bâuac epie ine Israere teuŋ i sisipiricte biŋe eha
ŋoŋe ʒârâ ʒâpâ faio fenʒipiŋte. 19 Eme siliwa â gol sasawa, erâ aeŋ â aeŋ
bâbâroŋzi kuʒi bakicne i ine Wofuŋte biŋe bâtiripie ere kânoŋko huzejec.”
20 Eme qeŋ qahapie gurufâc‐jeŋic jaŋe aŋara hembiŋ. Qeŋfânâŋ mana
manahuc izia oŋkaraoŋ kizuhame aŋara sâko hepie haesaczi rândiŋkerâ
qanʒaŋnewec. Qanʒaŋneme ŋic jaŋe quruŋ herâ fe râsi jopahuc hae
rombiŋ. 21Ehuc ŋic ŋokac narumotec, lama bulimakao, â doŋgi, erâ wiacte
wiac sasawa i ʒikazi omaec‐jopambiŋ.

22 Eme ŋicmâreŋ hone tâcnepic jahe Josuazi ʒiŋuc jasawec: “Sasec ŋokac
mupaŋkecnepic irec sâcko ficticnao ferâ ŋokac e jahacne â wiacfâc‐ticne
jowac‐jopa warenic.” 23Eme ruc bapa ŋic jahe ficko ferâ Rahaba e jahacne,
neŋgocmamac jahecne â hahac ɋafâcne, erâ soctofafâc‐ticne sasawa jowac‐
jopa waharâ Israe teuŋ râpenao râec‐jopambiŋ. 24 Ehuc hae mecne â irec
maŋnaowiac sasawa fowec i mecne ʒoczi turuŋkepie ʒâseŋkewec. Siliwa â
gol erâ aeŋ â aeŋ bâbâroŋzi kuʒi bakicne i sawa ine ropieWofuŋte kânoŋko
huwec. 25 Eme sasec ŋokac Rahaba e jahacne â wiacfâc‐ticne sasawa
jaŋe Josuazi ŋic jajahec Jeriko hae hone tâcnenicte sorec‐ jofame rapire
soŋjofawecte akic‐jopambiŋ. Eme jaŋe Israe guruo jumbiŋzi juŋgopieŋ.

26 Dameŋ ira Josuazi ŋic ŋokac ejareme Wofuŋte maio ʒiŋuc mu-
paŋkembiŋ: “Ŋic moczi faharerâ Jeriko hae ʒi mocwâc heɋârerâ baocmuo
ine Wofuŋtaonec okacne ʒiŋuczi ere faio fezejec:
Wâtuŋ ŋokacne râeme hume

mârâc ŋokâ‐ticnezi hâmozejec.
Â batarahuc motâc âkendâŋneme

ʒâhec ŋokâ‐ticnezi hâmozejec!”
27 Eme Wofuŋ e Josuahec juhame ʒâŋe biŋe‐ticnezi mâreŋ sasawa

sâcke‐fârerâ fowec.

7
Akaŋzi ro soŋsoŋ ewec

1 Israe ŋic jaŋe wiac Wofuŋte biŋe qakicne ira bahac bâfuambiŋ. I Juda
guruonec Ʒabidi ŋosa‐ticne Akaŋ, Karamire ŋokâ, apa‐ticne Ʒera, e wiac
Wofuŋte biŋe qakicne i gâcne ro soŋsoŋ ewec. Ehame Wofuŋ e Israe ŋic
jaŋere boc mana gâpârewec.

2 Bete hae ʒoaŋ wewefunao Betaweŋ heririŋko Ai hae ŋewec ira feniŋte
Josuazi Jeriko teuŋ‐ jeŋickonec ŋic ʒiŋuc jazahuc sorec‐ jopawec: “Ferâ
mâreŋ hone tâcneniŋ.” Mume ŋic jaŋe ferâ Ai hae hone tâcnembiŋ. 3 Ehuc
Josuarao risierâ ʒiŋuc âzâcnembiŋ: “Ŋic 2 tauseŋme 3 tauseŋ jaŋe sawa ferâ
Ai hae imackenʒepieŋ, sasawazi mâcne. Go ŋic sasawamaŋgâŋmi ejaretec
fenʒepieŋ. Jaŋe afecne sawamac juŋgopieŋ.” 4Eme ŋic jaŋeraonec 3 tauseŋ
heririŋ jaŋe fembiŋ. Fepie Aiŋic jaŋe jopa jâpec ejarepie wisembiŋ. 5 Ehuc
Aiŋic jaŋe haere sacmotâckonec fuŋkerâ jopa jâpec ejare raku Sebarim hae
heririŋko fisirâ heâŋko ŋic 36 heririŋ sâqezi âke hâmoc‐jopambiŋ. Iŋuc
fuame Israe ŋic jaŋeremaŋ ŋeŋgoroŋke‐fârewec.

6 Ehame Josua â Israe soŋaŋ jaŋe busâqoc manahuc ŋaqi qoruc‐ jeŋic
bâsuckerâ qizec‐jeŋicko ʒafe ruahuc Wofuŋte katapa maŋfuŋko ʒâŋe mai‐
jeŋicmâreŋkohetutuckerâ fohapie hae ŋafewec. 7Eme Josuazimuwec: “Jei,
Wofuŋ Anutu, go wemocte ŋic ŋokac ʒi Amori ŋic jaŋeremeo râec‐nâpotec
qâmiziec‐nâponiŋte Jordaŋ ocniŋucnaonec jowac‐nâpo wefumeŋ? Jordaŋ
ocniŋucnao jupene sâckezac. 8O Wofuŋ, Israe ŋic jaŋe râsifâc‐jeŋic jaŋere
erâ wisehapie no wemo mupemu. 9 Kanaaŋ ŋic â mâreŋ ʒirec ŋicguru
sasawa jaŋe biŋe manarâ orâŋ‐nâpohuc ʒâŋe biŋe‐nâŋec bârârâŋneniŋmu.
Eme go weniŋuc etec ʒâŋe rara biaŋge i mocwâc fuaocmu?”

10 Eme Wofuŋzi Josua ʒiŋuc âzâcnewec: “Faharec, go wemocte ʒâŋe
maige mâreŋko hetutuckerâ fokomec? 11 Israe ŋic jaŋe bahac bâfuambiŋ,
ehuc jaŋehec ʒâʒâfic epo i qâsuarâ eeatuc ehuc wiac fiuc roŋgopieŋ â
wiac bâtirikicne i jaŋacne wiachec bâturehuc soŋkeŋgopieŋ. 12 Irec Israe
ŋic jaŋe sisirowere biŋe eŋgopieŋte râsifâc‐jeŋic jaŋere maio moc mi
sanaŋkehucmâc wiseniŋmu. Ŋoŋe wiac bâtirikicne ŋondeŋ‐ŋeŋicko fokac i
mi bârâriehuc imackeniŋmuo no ŋoŋehec mocwâc mi jupemu. 13 Ajoc, ŋic
ŋokac jaŋe sowa juhuc ʒawieniŋte ʒiŋuc jazac: ‘Sowa juhuc tomâckoremaŋ
sahac‐ŋeŋic ba emasaŋ eniŋ. Israere Wofuŋ Anutu e ʒiŋucmukac: O Israe
ŋic, ŋondeŋ‐ŋeŋicko wiac bâtirikicne fokac i mi bârâriehuc râsifâc‐ŋeŋic
jaŋeremaio sâcnemi sanaŋkeniŋmu! 14 Irec tomâcko furicte guru‐ŋeŋic sâc
hefârec‐ŋopazohâcne. EmeWofuŋzi gurumoc rowosâemehonehuc garikiŋ
sâc hefârec‐jopazo. Eme Wofuŋzi garikiŋ moc rowosâeme honehuc fic sâc
hefârec‐jopazo. Ehame Wofuŋzi fic moc rowosâeme honehuc ine ŋic buc
buc hefârec‐jopazo. 15Eme wiac bâtirikicnemoc rowec ŋic e jahacne â wiac
sasawa focnekac i ʒocte biŋe efârezejec. E Wofuŋte ʒâʒâfic qâsuahuc Israe
guruo wiac miminehec bâfuawec irec.’ ”

16 Eme Josua e furic uupictea faharerâ Israe guru sâc hefârec‐jopahuc
guru moc âke fuaocte giene bame Judare guru âke fuawec. 17 Ehame
Judare guru i garikiŋ sâc hefârec‐jopahuc giene bame Ʒerare biri âke
fuawec. Eme Ʒerare biri ŋic buc buc hefârec‐jopahuc giene bame Ʒabidi
âke fuawec. 18 Ehame ere birionec ŋic buc buc jaha hefârec‐jopahuc giene
bame Judare guruonec Karamire ŋokâ Akaŋ hâcne âke fuawec, ŋosa‐ticne
Ʒabidi, apa‐ticne ine Ʒera. 19 Eme Josuazi Akaŋ ʒiŋuc âzâcnewec: “Motec‐
mae, Israere Wofuŋ Anutu e manacnetec fehame muteŋ bâteŋ ecnehuc

wiac emeŋ i mi hesoŋkehuc naza‐fârec.” 20 Eme Akaŋzi Josua dâŋ ʒiŋuc
bâtikiecnewec: “Jâmbomac, no wiac ʒiŋuc hâcne ehuc Israere Wofuŋ Anutu
e sindaŋ ecnepo: 21 Wiac forawec Babe mâreŋkonec ŋaqi faine moc hone
aŋac‐ticnehec â siliwaŋemâc‐ticne 200, erâwâc gol dâkânemocŋemâc‐ticne
50 i hone sasec ehuc ropo. Ehuc boze‐naneo nombâŋ rorâ siliwa fâhâŋnao
râerâ hemackepo fokac.”

22 Eme Josuazi ŋic gâcne sorec‐jopame Akaŋte bozeo gasacke rarâ wiac
gâcne nombâŋko duckekicne i ro huku siliwa fâhâŋnao fohame bâfuambiŋ.
23Eme jaŋebozeonec rorâ Josua â Israe ŋic sasawa jaŋeraobafisirâWofuŋte
maio guruckembiŋ. 24 Eme Josua â Israe ŋic jaŋe Ʒera apa‐ ticne Akaŋ,
erâ siliwa â ŋaqi faine â gol dâkâne i, erâ wâc otâ ŋokâfâcne â lama
bulimakao â doŋgi â qoruc boze‐ticne â wiac sasawa i rorâ Akoro wâneŋko
bacjopa rambiŋ. 25Ehuc Josuazi muwec: “Go wemocte sindaŋ ehuc sipiric‐
nâpomeŋ? Irec miŋecgac Wofuŋzi go gahacnao bârisiehuc sipiricguzejec
wâc.” Mume Israe ŋic jaŋe Akaŋ qânâzi hehâmorâ wiacfâcne iŋuc jaha
hehâmoc‐jopahuc ʒocko behec‐ jopapie ʒâseŋ‐ jopawec. 26 Iŋuc erâ qânâ
gurucke fembiŋ i dameŋ ʒi ŋekac jaha. Iŋuc epie Wofuŋ aaric‐ticnere ʒoc
i mâteŋkewec. Eme mâreŋ ŋondeŋ irec ʒâŋe Sindaŋ Wâneŋ mumbiŋ â
dameŋ ʒiŋucziamueŋgopieŋ jaha.

8
Ai hae heropiekicne

1 Eme Wofuŋzi Josua ʒiŋuc âzâcnewec: “Manabâc erâ boc mi hâwicguoc.
Go faharerâmomori sasawa rocjopatec Ai haeo feniŋ. Manakic, noAi haere
ŋicwofuŋ, erâ ŋicfâcne â hae mâreŋ‐jeŋic i gore meo râec‐jopa‐fârekopac.
2 Go Jeriko hae â ŋicwofuŋ‐ ticne wiac ejactemeŋ irec sâc jaha Ai hae â
ŋicwofuŋ‐ticne jaherao ezemec. Mâc bulimakao â wiac gâcne bâfuaniŋmu
i ine ropie ŋaŋacne biŋe ezejec. Irec ferâ hae ocniŋucnao somâ râerâ ruc
bahuc junʒepieŋ.”

3 Eme Josua â momorifâcne jaŋe Ai haeo feniŋte faharembiŋ. Ehuc
Josuazi momori ŋic tâpiri wânʒâŋhec 30 tauseŋ rowosâec‐joparâ ŋafeoa
sorec‐jopawec. 4Ehuc jazarâ muwec: “Manaŋgopieŋ, hae jâururâ taicko mi
rahuc ʒawie‐fârerâ hae mendâŋko somâ râerâ ruc bahuc woŋec junʒepieŋ.
5 Ehame no â ŋic gâcne nâŋe ine hae maickehuc fanaŋmu. Iŋuc ehapene
jaŋe mârâc embiŋ iŋuc mocwâc ehuc jâpec‐nâponiŋmuo ine wisenaŋmu.
6 Eme jâpec‐nâpopie haeonec fârec‐joparâ ranaŋmu. Nâŋe wisepene jaŋe
ʒiŋuc hâcne muniŋmu: ‘Jaŋe mârâc embiŋ iŋuc jaha eŋgopieŋ.’ 7 Iŋuc
ehapie ŋoŋe quruŋ he ferâ hae ronʒepieŋ, Wofuŋ Anutu‐ ŋeŋiczi hae i
meŋeŋicko râeocmu hâcne. 8Haeo fefârerâ ine Wofuŋzi mutâcne‐nârewec
irec sâcko ʒoczi turuŋkepie ʒazejec. No ŋaza mutâc eŋarekopac hâcne.”
9 Eme Josuazi sorec‐jopame rambiŋ. Rarâ Ai hae ʒoaŋ huhunao, Bete â Ai
hae ŋondeŋ‐jekicko ruc bahuc somâ râerâ fombiŋ. Josua e ine ŋafe ira ŋic
gâcne qâtec‐jopame mâmâc fombiŋ.

10 Eme Josua e furic araraŋte faharerâ ŋic biric‐joparâ e jahacne â Israe
ŋic soŋaŋfâc‐jeŋic jaŋe bânie‐jarepie Ai haeopec rambiŋ. 11 Ehuc momori
sasawa e jahacnehec jumbiŋ jaŋe Ai hae bâqiŋkehuc faicpec teuŋ âterâ
fombiŋ, â ŋoŋondeŋ‐ jeŋicko ine uuruŋ moc fowec. 12 Josua e ine ŋic 5
tauseŋ heririŋ rocjoparâ ʒoaŋ huhunao Bete â Ai hae ŋoŋondeŋ‐ jekicko

somâ barâ foniŋte râec‐jopawec. 13Momori guru sâko faicpec teuŋ âtekicne
ira biric‐ jopa‐fârembiŋ. Â jaŋere râpeo guru moc ine ʒoaŋ huhunaopec
râec‐jopambiŋ. Josua e jahacne ŋafe ira wâneŋkoa fowec. 14 Iŋuc epie Ai
haere ŋicwofuŋzi honerâ e jahacne â ŋicfâc‐ticne sasawa jaŋe ʒocne fârone
ehuc Israe ŋic jaŋehec qaqac eniŋte wâneŋkopec rambiŋ. E hae râpeo
somâ râerâ fombiŋ i mi manawec. 15 Eme Josua â Israe ŋic sasawa jaŋe
dockerâ wiseŋgopieŋ hawari ehuc mâreŋ burocnaopec rambiŋ. 16 Eme ŋic
haeo jumbiŋ jaŋe sasawa faharerâ Josua â ŋicfacne jâpec‐jopaniŋte fânoc
hejarembiŋ. Eme heâckerâ rahapie hae‐jeŋic mâc fowec. 17 Ŋic moczi Ai
me Bete haeo moc mi juhuŋgaŋkewec. Jaŋe hae behepie mâc foha Israe ŋic
jâpec‐jopa rambiŋ hâcne.

18 Ehame Wofuŋzi Josua âzâcnerâ muwec: “Go damuge badomakomec
i haeopec sicnec. No hae i megao râekopac.” Mume Josuazi damu‐ticne
haeopec sicnewec. 19 Meticne fâretiŋnehame izia momori jaŋe somâ barâ
fombiŋkonec fahare gasake ferâ haeo raʒimbiŋ. Ehuc picpac jaha hae i
ʒoczi turuŋkepie ʒawec. 20Eme Ai hae rune jaŋe râpe‐jeŋicko fotikie firâ fic
haere hosâc sawao feme honembiŋ. Ehamemâreŋ burocnaopec wisembiŋ
jaŋe fotikierâ maic‐ jopambiŋ. Iŋuc epie Ai hae rune jaŋe ira me ira
wiseniŋte hata basambiŋ. 21 Eme somâ bapa ŋic jaŋe hae rombiŋ â haere
hosâczi sawao fehuc domawec i Josua â Israe ŋic jaŋe honerâ risie Aiŋic
imac‐jopambiŋ. 22 Eme bâbâni hae rombiŋ jaŋe wahambiŋ. Ehuc bune
râpene ejarehuc fitac‐jopapie Israe ŋic jaŋere ŋondeŋko domambiŋ hâcne.
Ehame Israe ŋic jaŋe imac‐jopakupie moczi mocmi wise‐jâmbâŋkewec. 23Â
Ai haere ŋicwofuŋ e ine ɋâricne rorâ Josuarao barambiŋ.

24Eme Israe ŋic jaŋe Ai hae runemâreŋ sawao ʒikazi jopaku jopamizierâ
Ai haeo risierâ ŋecjucfâc‐ticne iŋuc jaha ʒikazi ima samaki bacjopambiŋ.
25Eme ʒoaŋ ira Ai haere ŋic ŋokac sasawa jopambiŋ i ʒare‐jeŋic qâhâckepie
12 tauseŋ ewec. 26 Josua e ine damu sicnerâ badomawec imi fâre suruckeha
Ai haere ŋecjucfâc ʒeŋgoma jopa miziembiŋ hâcne. 27 Wofuŋzi Josua
mutâcnecnewec irec sâcko Israe ŋic jaŋe bulimakao â hae irec wiac gâcne
i sawa jaŋacne biŋe eocte rombiŋ. 28 Josua e Ai hae ʒoczi turuŋkeme
ʒarâ sesucne fuawec i dameŋ ʒiŋuczia ŋekac jaha. 29 Eme Josua e Ai
haere ŋicwofuŋ qarâ jâc mocko ɋetickeme domaha hae owâewec. Ehame
ʒoaŋ huzo eha Josuazi ŋic ejareme qâŋɋâŋ‐ticne jâckonec batararâ haesac
motâcko sârockepie hume fainao qânâ he fembiŋ i dameŋ ʒiŋuczia ŋekac
wâc.

Ebali tikio sâcmutâc hâsine wosewec
(Sâc 27:1–26)

30 Eme Josuazi Ebali tikio Israe ŋic jaŋere Wofuŋ Anutu ere alata moc
bawec. 31 Wofuŋte kiŋaŋŋic Mosezi sâcmutâc dâŋko mu qâreŋ ewec irec
sâcko bawec. Dâŋ kecʒiŋuc fowec: “Ŋiczi qânâ qa hefâuc mi ekicne
furune rorâ banʒepieŋ,” alata iŋucne barâ Wofuŋte âsu biaŋ â wama bâzi
rikembiŋ. 32EmeMosezi sâcmutâc dâŋ qâreŋkewec i Josuazi Israe ŋic ŋokac
jaŋere maio qânâ faio hâsine qâreŋkewec. 33 Eme Israe ŋic sasawa, mafa
â hae fâri, jaŋe soŋaŋ â micne â mumutara ŋicfâc‐jeŋic jaŋehec katapa
ŋifec â ŋifec domahuc Lewire guruonec taha bapa Wofuŋte ʒâʒâfic katapa
reŋkembiŋ jaŋe maic‐jopambiŋ. Ehuc guru moc jaŋe Geriʒim tikiopec â
guru moc jaŋe ine Ebali tikiopec iŋuc domambiŋ. I Wofuŋte kiŋaŋŋicMose

mârâcko Israe ŋic ŋokac jambuŋ‐ jopaniŋte mutâcne‐jarewec irec sâcko
embiŋ. 34 Eme Josuazi dâŋ sasawa sâcmutâcte papia qizecko qâreŋkekicne
irec sâcko jambuŋ â sâwecdâŋ i wose‐ fârewec. 35 Mosezi dâŋ sasawa
mutâcnewec i Josuazi Israe ŋic â ŋokac narumotec âmafazi jaŋehec jumbiŋ
jaŋe ʒeŋgoma tumaŋnehapie wose‐jarewec hâcne.

9
Gibeoŋ ŋic jaŋere eeatuc

1 Ŋicwofuŋ sasawa Jordaŋ ŋifecnao tiki mâreŋko â hâwec sâko heririŋ
wâneŋ sasawa Lebanoŋ tikiopec rakac ira Hitiŋic, Amori ŋic â Kanaaŋ ŋic,
erâ Periʒi ŋic, Hiwiŋic â Jebusi ŋic jurambiŋ jaŋe biŋe i mana‐fârembiŋ.
2 Ehuc roroc erâ Josua â Israe ŋic jopaniŋtemaŋ mocjaha embiŋ.

3 Erâ Gibeoŋ hae rune jaŋe Josuazi Jeriko â Ai hae jahe wiac ejactewec
irec biŋe manambiŋ. 4 Manarâ eeatuc‐ jeŋic birickerâ hata nâsiŋ wiac‐
jeŋic bâmockehuc târu â waiŋ ʒopo sucke tâc ekicne i ɋâtâ bâpiaŋ erâ
doŋgifâc‐jeŋic jaŋere faio hembiŋ. 5Ehuc kikehuhu â ŋaqi qoruc‐jeŋic tâcne
ʒaŋ ekicne i hepie huwec. Eme hatare nânâ wiac i kereŋkerâ nusuŋkekicne
iŋucne bâmockembiŋ. 6Erâ Giligali teuŋko Josua â Israe ŋic jazarâ mumbiŋ:
“Nâŋe ŋoŋehec ʒâʒâfic enaŋte mâreŋ wiwickonec wareŋgopeneŋ.” 7 Eme
Israe ŋic jaŋe Hiwiŋic jazarâ mumbiŋ: “Hece, ŋoŋe ŋondeŋ‐ nâŋecko
juŋgopieŋ mecne, irec wemocko ŋoŋehec ʒâʒâfic moc enaŋmu.” 8 Eme
jaŋe Josua ʒiŋuc muhuc âzâcnembiŋ: “Nâŋe gore kiŋaŋŋicfâc.” Ehame
Josuazi wio‐jarerâ muwec: “Ŋoŋe wenirec wareŋgopieŋ, ʒâŋe‐ŋeŋic mo?”
9 Eme jaŋe âzâcnerâ mumbiŋ: “Wofuŋge Anutu ʒâŋe biŋe‐ticnere erâ
kiŋaŋŋicfâcge nâŋe mâreŋ wiwickonec jâmbâŋ wareŋgopeneŋ. Eki Aigita
mâreŋkomâsi bawec irec biŋemanambeŋwâc. 10ErâwâcAmori ŋic jaŋere
ŋicwofuŋ jajahec Jordaŋ ocniŋucnao jupic, Hesiboŋ haere ŋicwofuŋ Sihoŋ â
Basaŋmâreŋte ŋicwofuŋ Ogo, Asitaroto haeo juwec, jaherao wiac bâfuawec
i manambeŋ jaha. 11 Eme soŋaŋfâc‐nâŋec â ŋic gâcne sasawa jaŋe ʒiŋuc
muhuc nâzâ sorec embiŋ: ‘Hatare wiac bâmockerâ raku bâfuac‐joparâ
ʒiŋuc jazanʒepieŋ: Nâŋe ŋoŋere kiŋaŋŋicfâc. Irec qâturerâ ʒâʒâfic‐nâŋec
moc enʒepeneŋ.’ 12 Ŋoŋerao warenaŋte hata fuŋkembeŋ dameŋ ira nânâ
ʒi ficnâŋeckonec hâroŋne foha rorâ bawarembeŋ. Ehame ʒi ine kereŋkerâ
nusuŋkekicne fome honeŋgopieŋ. 13 Â waiŋ ʒopo‐nâŋec ʒi wâc ɋâricnea
foha qapene huwec. Eme ʒi ine tâcne ʒaŋ ekac. Erâ ŋaqi qoruc â kikehuhu‐
nâŋec i hata ʒoricne ʒora warehuc juhapene sucke tâc efârewec.” 14 Eme
Israe ŋic jaŋe qanaŋ Wofuŋtao fuŋnemananiŋtemu wioc moc mi ehuc ŋic
jaŋeraonec hatare nâsiŋ moc rombiŋ. 15 Ehuc Josuazi jaŋehecwama qaqac
erâ juniŋtemana‐jareme ʒâʒâfic embiŋ. Ehame Israe kikefuŋte soŋaŋ jaŋe
mujomire‐jarembiŋ wâc.

16 Ʒâʒâfic erâ jufehapie ʒoaŋ jahec â moc tarame Israe ŋic jaŋe ʒiŋuc
manambiŋ: Jaŋe hae mâreŋ ʒirecteaŋ. 17 Eme Israe ŋic jaŋe raku hae‐
jeŋic ŋerawec ira ʒoaŋ jahec â moc eha fisimbiŋ. Hae‐jeŋic ʒiŋuc ŋerawec:
Gibeoŋ, Kefira, Beroti â Kiriati‐ Jearim. 18 Erâ Israe ŋic soŋaŋfâc‐jeŋic
jaŋe Israe Wofuŋ Anutu‐ticnere maio mujomire‐jarembiŋte mi jopambiŋ.
Ehame kikefuŋ jaŋe soŋaŋfâc‐jeŋic jaŋeremana gâpârehucmasumumuniŋ
bambiŋ. 19 Eme soŋaŋfâc‐jeŋic jaŋe kikefuŋ ʒiŋuc jazambiŋ: “Israe ŋic
nâŋâcne Wofuŋ Anutu ere maio mujomirembeŋte moc mi jopanʒepeneŋ.

20 Juniŋte mujomire‐ jarembeŋ irec okacne fai‐nâŋecko fezacte kecʒiŋuc
sawa enʒepeneŋ: 21 Nâŋâc mana‐ jarepene junʒepieŋ.” Eme soŋaŋ jaŋe
mumbiŋ irec sâcko kikefuŋ jaŋere ʒoc roro â opâ fifia ŋic jumbiŋ.

22 Eme Josuazi hetumaŋ‐ joparâ kecʒiŋuc wio‐ jarewec: “Ŋoŋe ŋondeŋ‐
nâŋecko juipiehuc wemocte ʒiŋuc muhuc eatuc‐nâpombiŋ, ‘Nâŋe mâreŋ
wiwickonec jâmbâŋ’? 23 Irec ŋoŋere faio sâwec fohuc juzejec. Ŋoŋe kiŋaŋ
giere hati juhuc dameŋ sâc Anutu‐nanere ficte ʒoc roro â nombâŋkonec
opâ fâfâre gie bahuc junʒepieŋ.” 24 Eme jaŋe dâŋ bâtikiecnehuc mumbiŋ:
“Kiŋaŋŋicfâcge nâŋe ʒiŋuc manambeŋ: Wofuŋ Anutu‐ŋeŋiczi mâreŋ sa-
sawa ʒi ŋareocte kiŋaŋŋic‐ticne Mose âzâcnewec. Ehuc mâreŋ ʒirec ŋic
bâsirowec‐nâpo‐fâreocte muwec. Irec ŋoŋere hâwic‐nâpome juju‐nâŋecte
mana mezac erâ mâsi keci embeŋ. 25 Eme ʒi gore meo juŋgopeneŋte wiac
manakic sâc enârezemec.” 26 Eme Josua e Israe ŋic jaŋeremeonec batarac‐
jopawectemi jopambiŋ. 27Eme Josuazi dameŋ ira hâcnemujareme fuŋkerâ
Israe kikefuŋte biŋe â Wofuŋzi alata‐ticne wena fuaocte muwec, irec biŋe
wâc ʒoc wiac rohuc nombâŋkonec opâ fifia gie bambiŋzi dameŋ ʒiŋuczia
bahuc juŋgopieŋ jaha.

10
Israe ŋic jaŋe Kanaaŋ mâreŋ juwicne rombiŋ

1 Josuazi Jeriko hae â ŋicwofuŋ‐ticne bâsirowec‐jofawec irec sâc jaha Ai
hae â ŋicwofuŋ‐ticne ejactewec. Â Gibeoŋ haeonec jaŋe ine Israe jaŋehec
wama qaqac erâ juŋgopieŋ, Jerusalemte ŋicwofuŋ Adonizedec e biŋe iŋuc
manarâ mâretec hâwickewec. 2Gibeoŋ hae i Ai hae sirickerâ kâcɋene sâko
ŋewec, ŋicwofuŋhae gâcne irec sâc jaha, â hae irec ŋic jaŋe tâpiriwânʒâŋhec
jufârembiŋ. 3 Irec Jerusalemte ŋicwofuŋ Adonizedec e Heboroŋte ŋicwofuŋ
Hoham â Jaramutire ŋicwofuŋ Piram â Lakisire ŋicwofuŋ Jafia â Egeloŋte
ŋicwofuŋ Debiri jaŋerao dâŋ ʒiŋuc râeme rawec: 4 “Gibeoŋ haeonec jaŋe
Josua â ŋicfâc‐ticne jaŋehec wama qaqac embiŋte ŋoŋe wefurâ baficnupie
imac‐ jopanʒepeneŋ.” 5 Eme Amori ŋic jaŋere ŋicwofuŋ 5: Jerusalemte
ŋicwofuŋ, Heboroŋte ŋicwofuŋ, Jaramutire ŋicwofuŋ, Lakisire ŋicwofuŋ â
Egeloŋte ŋicwofuŋ jaŋe momorifâc‐jeŋic jaŋehec ferâ Gibeoŋ hae ŋifecnao
teuŋ âterâ juhuc ʒika gie bambiŋ.

6 Eme Gibeoŋ ŋic jaŋe Giligali teuŋko Josuarao dâŋ ʒiŋuc râepie
rawec: “Kiŋaŋŋicfâcge nâŋe mi mac behec‐nâpohuc bâruŋ jaha wefurâ
ŋezic‐nâpohuc bafic‐ nâponiŋ. Amori ŋic jaŋere ŋicwofuŋ tiki mâreŋko
jueŋgopieŋ, jaŋe sasawa roroc erâ râsi fisi‐ nâreŋgopieŋ.” 7 Eme Josua
â momori ŋic tâpiri wânʒâŋhec sasawa jaŋe Giligali teuŋkonec ferambiŋ.
8 Ehame Wofuŋzi Josua âzâcnerâ muwec: “Mi hâwicguoc. No gore meo
râec‐jopa‐ fârepore moczi moc mi sanaŋkeocmu.” 9 Eme Josua e Giligali
teuŋkonec ŋafe hata juku ututuŋ jaha jaŋerao fisiwec. 10 Fisi‐jareme Wo-
fuŋzi râsi mutuc bacjopame bipic tatara ejareha Israe ŋic jaŋe Gibeoŋ hae
mendâŋko mâretec imac‐jopambiŋ. Ehuc jopa jâpec ejare raku Betehoroŋ
heâŋne i fotâcnerâ raku Aʒeka â Makeda haeo fisirâ iŋuc jaha jopambiŋ
wâc. 11 Jaŋe Israe ŋic wise‐jarehuc Betehoroŋ heâŋ‐ticne fotâcnerâ Aʒeka
haeopec huhapie Wofuŋzi sambâŋkonec qânâ kâcɋene wicke‐jareme hata
ŋondeŋko hâmo sipiric embiŋ. Israe ŋic jaŋe ʒikazi jopambiŋ irec sâc
jâuruhuc aisi hândâŋzi hecjopame hâmombiŋ.

12WofuŋziAmori guru Israe ŋic jaŋeremeo râec‐jopawec ʒoaŋ ira Josuazi
Israe ŋic ʒâŋe fai‐jeŋickoWofuŋ numucnehuc ʒiŋucmuwec:
“Ʒoaŋ go Gibeoŋko sanaŋkerâ ŋec

â mosa go wâc Ajaloŋ wâneŋ‐ticnao sanaŋkerâ ŋec.”
13Mume ʒoaŋ e sanaŋkerâ ŋewec

â mosa e iŋuc jaha ewec.
Iŋuc fuame Israe ŋic jaŋe râsifâc‐jeŋic jaŋehec

ʒika gie batarambiŋ.
Binaŋ ʒi Jasa ere papia qizecko qâreŋkekicne fokac. Ʒoaŋzi ʒâʒâŋiŋ jâmbâŋ
niniŋkerâ ŋehuc juha ʒoaŋ gie bapamoc tarawec. 14Mârâc jahaWofuŋzi ŋic
mocte dâŋ manahuc ʒoaŋ gie bapa iŋucne moc mi bâfuawec â irec faicnao
wâc aricne. Wofuŋzi Israe ŋic jaŋere erâ ʒika gie bawecte iŋuc fuawec.

15 Eme Josua â Israe ŋic sasawa jaŋe Giligali teuŋko risiembiŋ.
16 Ehame ŋicwofuŋ 5 jaŋe wiserâ ra Makeda hae heririŋ qânâ hawecko

soŋkembiŋ. 17 Eme ŋic gâcnezi Josua ʒiŋuc âzâcnembiŋ: “Ŋicwofuŋ 5
jaŋe Makeda qânâ hawecko soŋkerâ juhapie bâfuac‐jopakicne.” 18 Eme
Josuazi muwec: “Qânâ kâcɋene qârândiŋkepie hawec motâcne ŋebâzickeha
soŋaŋ râec‐jopanʒepieŋ. 19 Â ŋoŋe ŋaŋacne ira mi juhuc râsifâc‐ŋeŋic
jâpec‐jopahuc râpec‐jeŋicko kikeo kikeo ejarenʒepieŋ. Wofuŋ Anutu‐
ŋeŋiczi meŋeŋicko râec‐jopawecte behec‐jopapie haemaŋ‐jeŋicko mi raʒi‐
jâmbâŋkenʒepieŋ.” 20 Eme Josua â Israe ŋic jaŋe ima samaki bacjopakupie
moc moc sawazi wiserâ hae sanaŋ‐ jeŋic sâc raʒimbiŋ. 21 Ehame Israe
ŋic jaŋe furu jaha Josuarao Makeda teuŋko risiembiŋ. Eme dameŋ ira
râsifâc‐jeŋic jaŋe pepec i me i moc ejareniŋte hâbi‐jeŋic basambiŋ.

22 Eme Josuazi muwec: “Hawec motâcko qânâ bârâriehuc ŋicwofuŋ 5
bacjopa wareniŋ.” 23 Eme jaŋe iŋuc erâ ŋicwofuŋ 5 Josuarao bacjopa fisim-
biŋ, ine kecʒiŋuc: Jerusalemte ŋicwofuŋ, Heboroŋte ŋicwofuŋ, Jaramutire
ŋicwofuŋ, Lakisire ŋicwofuŋ â Egeloŋte ŋicwofuŋ. 24 Ŋicwofuŋ i bacjopa
fisipie Josuazi Israe ŋic hetumaŋ‐jopa‐fârerâ momori micnefâc‐jeŋic ʒiŋuc
jazawec: “Ʒira warerâ kike‐ŋeŋiczi ŋicwofuŋ ʒi jaŋere upeo âteniŋ.” Mume
jaŋe bembeŋko rarâ kike‐ jeŋiczi upe‐ jeŋicko âtembiŋ. 25 Eme Josuazi
jazawec: “Manabâc erâ mi hâwic‐ŋopaoc. Sanaŋkerâ hâbi‐ŋeŋic roniŋ.
Wofuŋzi râsifâc‐ŋeŋic jaŋerao mâsi iŋuc bafâreocmu hâcne.” 26 Eme
Josuazi qâhâmoc‐joparâ jâc 5 ira ɋetic‐jopame domahapie hae owâewec.
27Eme ʒoaŋ otewerâ huzo ehame Josuazi ejareme qâŋɋâŋ jâckonec batarac‐
joparâ qânâ hawec soŋkerâ jumbiŋ ijaha sâroc‐jopapie hupie qânâ kâcɋene
bocjaha qârândiŋkepiemotâcne ŋebâzickewec i dameŋ ʒiŋuczia ŋekac jaha.

28 Eme ʒoaŋ ira Josuazi Makeda hae rorâ ŋicwofuŋ â kikefuŋfâcne
ʒikazi imac‐ jopawec. Erâ wiac jujune moc mi akic‐ jopahuc sasawa
bâsirowec‐jopawec. Â Makedare ŋicwofuŋ e ine Jeriko haere ŋicwofuŋ
ecnewec irec sâc jaha ecnewec.

29Eme Josua e Makedanec fahareme Israe ŋic jaŋe bâjâpepie Libina haeo
ʒika qaniŋte rambiŋ. 30 Eme Wofuŋzi hae i iŋuc jaha Israe ŋic jaŋere
meo râeme Josuazi hae mecne ŋicwofuŋ mecne erâ wiac jujune moc mi
akic‐jopahuc ʒikazi imac‐jopa‐fârewec. Ehuc ŋicwofuŋ‐jeŋic e Jeriko haere
ŋicwofuŋ ecnewec irec sâc jaha ecnewec.

31 Eme Josua e Libinanec fahareme Israe ŋic jaŋe bâjâpepie Lakisi haeo
rarâ teuŋ âterâ juhuc ʒika qambiŋ. 32 Ehame Wofuŋzi hae i iŋuc jaha Israe

ŋic jaŋere meo râeme Josuazi Libinao ewec irec sâc jaha ehuc hae fureme
raʒirâ wiac jujune sasawa ʒikazi imac‐jopawec.

33 Ehame Geʒera ŋicwofuŋ Horam e Lakisi ŋic bafic‐jopaocte wefuwec.
Eme Josuazi e â ŋicfâc‐ticne ʒeŋgoma imac‐jopawec.

34Eme Josua â Israe ŋic jaŋe Lakisinec Egeloŋ haeo rarâ teuŋ âterâ juhuc
ʒika qambiŋ. 35 Ehuc ʒoaŋ ijaha hae ro rauc erâ Lakisio embiŋ irec sâcko
hae ima bahuc wiac jujune sasawa jopa miziembiŋ.

36 Ehuc Josua â Israe ŋic jaŋe Egeloŋnec Heboroŋko fembiŋ. 37 Ehuc hae
i rorâ ʒika qahuc hae â ŋicwofuŋ â hae piticfâc‐ticne erâ irec maŋnao wiac
jujune moc mi akic‐jopahuc ʒikazi imac‐jopambiŋ. I Egeloŋko embiŋ irec
sâc jaha ehuc wiac jujune ʒikazi bâsirowec‐jopambiŋ.

38Eme Josua e Israe ŋic jaŋehecmocwâc Debiri haeo risierâ ʒika qambiŋ.
39 Ehuc hae â ŋicwofuŋ‐ticne erâ hae piticfâcne rocjopa‐fârerâ wiac jujune
moc mi akic‐ jopahuc bâsirowec‐jopa‐ fârembiŋ. I Heboroŋ â Libina ira
ejarembiŋ irec sâcko ejarembiŋ hâcne.

40 Josua e iŋuc ehuc mâreŋ sasawa, tiki mâreŋ, Negebe mâreŋ, wâneŋ â
heâŋ‐ticne â ŋicwofuŋfâc‐jeŋic imac‐jopawec. Ehuc Israere Wofuŋ Anutuzi
mutâcnecnewec irec sâcko wiac jujune bâsirowec‐jopa‐ fârewec. 41 Erâ
Kadesi‐Baranea haeonec raku Gaza hae, erâ raku Goseŋ mâreŋ fotâcnerâ
Gibeoŋ haeo fisikac i sasawa imac‐jopa‐fârewec. 42 Eme Israe ŋic jaŋere
Wofuŋ Anutuzi ʒika qawecte Josua eki ŋicwofuŋ â mâreŋ‐ jeŋic i dameŋ
ijaha ro rauc ewec. 43Eme Josua â Israe ŋic jaŋe sasawaGiligali teuŋ‐jeŋicko
mocwâc risiembiŋ.

11
Israe ŋic jaŋe Kanaaŋ mâreŋ faicne rombiŋ

1-2 Hazoro haere ŋicwofuŋ Jabiŋ e biŋe i manarâ ŋicwofuŋ kecʒiŋuc
jaŋerao dâŋ râeme rawec: Madoŋ haere ŋicwofuŋ Jobabe â Simoroŋ haere
ŋicwofuŋ â Akisafa haere ŋicwofuŋ, â tiki mâreŋ faicpec â sopâc mâreŋko
Kinerote riqic juwicpec â wâneŋko â ʒoaŋ huhunaopec Nafado mâreŋko,
3 erâ Kanaaŋ ŋic ʒoaŋ wewefunaopec â huhunaopec tiki mâreŋko jumbiŋ:
Amori ŋic, Hitiŋic, Periʒi ŋic â Jebusi ŋic, erâ Hiwiŋic Mizipa mâreŋko
Herimoŋ tiki fuŋnao jumbiŋ, ŋicwofuŋ â ŋicguru i sasawa jaŋerao dâŋ
râeme rawec hâcne. 4 Eme jaŋe momori guru dindiŋfâc‐jeŋic hâwecko
moŋgeŋ fokac irec sâc, erâ becâsic â keretac wiac‐ jeŋic bocjaha amec‐
joparâ fisimbiŋ. 5 Eme ŋicwofuŋ sasawa i jaŋe roroc efârerâ raku Meram
opâo tumaŋne‐fârerâ Israe ŋic jaŋehec qaqac eniŋte teuŋ âterâ fombiŋ.

6 Eme Wofuŋzi Josua ʒiŋuc âzâcnewec: “Go jaŋere mi hâwicguoc.
Tomâcko dameŋ ʒiŋucne hâcne noni joparâ Israe ŋic ŋoŋeremeo râec‐jopa‐
fârepemu. Go ine becâsicfâc‐jeŋic jaŋere rua hetâcnerâ keretac wiac‐
jeŋic ʒoczi turuŋketec ʒazejec.” 7 Eme Josua e momorifâc‐ticne jaŋehec
ututuŋ jaha Merom opâo fisi‐ jarewec. 8 Eme Wofuŋzi Israe ŋic jaŋere
meo râec‐jopame jopa jâpec ejare raku Sidoŋ‐Raba â Misirefo‐Maim haeo,
erâ ʒoaŋ wewefunaopec ine Mizipe wâneŋko fisimbiŋ. Erâ moc mi akic‐
jopa huŋgaŋkehuc ima samaki bacjopa‐fârembiŋ. 9 Eme Josua e Wofuŋzi
âzâcnewec irec sâcko becâsicfâc‐jeŋic jaŋere rua hetâcne‐fârewec â keretac
wiac‐jeŋic ine ʒoczi turuŋkeme ʒafârewec.

10 Eme Josua e dameŋ ira mocwâc risierâ Hazoro hae rorâ ŋicwofuŋ‐
ticne ʒikazi imackewec. Hazoro hae i mâmâc jaha ŋicwofuŋ sasawa jaŋere
hae qizec ŋewec. 11 Eme Israe ŋic jaŋe wiac jujune moc mi akic‐ jopa
huŋgaŋkehuc bâsirowec‐jopa‐fârembiŋ, âHazoro hae ine Josuazi turuŋkeme
ʒawec. 12 Eme hae sasawa â ŋicwofuŋfâc‐jeŋic jaŋe ine Wofuŋte kiŋaŋŋic
Mosezi mutâcnewec irec sâcko Josuazi rocjoparâ ʒikazi imac‐ jopahuc
bâsirowec‐jopa‐fârewec. 13 Â hae gâcne tikio ŋerawec i ine Israe ŋic jaŋe
ʒoczimocmi turuŋkepie ʒawec, Hazoro hae sawa Josuazi turuŋkeme ʒawec.
14 Eme hae irec bulimakao â wiac sasawa Israe ŋic jaŋe jaŋacne biŋe
rocjopambiŋ. Â ŋic ine moc mi akic‐jopahuc ʒikazi imac‐jopa‐fârembiŋ.
15 Wofuŋzi kiŋaŋŋic‐ticne Mose âzâcne mutâc ewec irec sâc Mosezi Josua
mutâcnecnewec. Eme Josua e irec sâc wiac efârewec. E Wofuŋzi Mose
mutâcnecnewec i moc mi hetiriwec.

Josuazi mâreŋ rofârewec
16 Josua e iŋuc ehuc tiki mâreŋ â Negebemâreŋ erâ Goseŋmâreŋ âwâneŋ

â sopâc mâreŋ, erâ Israere tiki mâreŋ â wâneŋ‐ticne, mâreŋ i sasawa ro
rauc efârewec. 17 I Halaka tikionec Seiri mâreŋkopec feraku Baali‐Gada,
Herimoŋ tikifuŋko Lebanoŋ wâneŋko fisikac i ro rauc efârewec hâcne.
Ehuc Josuazi ŋicwofuŋfâc‐jeŋic rocjoparâ imac‐ jopa‐ fârewec. 18 Josua e
dameŋ ʒora ŋicwofuŋ i jaŋehec ʒika qahuc juwec. 19 Hae moczi Israe ŋic
jaŋehec wama qaqac i moc mi ewec. Gibeoŋ haere ŋecjucfâc, Hiwiŋic
hâcne, jaŋehec sawa embiŋ. Hae mâreŋ gâcne i Israe ŋic jaŋe ʒika qahuc
rofârembiŋ. 20 Wofuŋ e mâsi‐ticne bahuc râsi jaŋere maŋ bârâŋgeŋkeme
Israe ŋic jaŋehec ʒika qazore faharembiŋ. I Israe ŋic jaŋe Wofuŋzi Mose
mutâcnecnewec irec sâcko buuruc moc mi qajarehuc omaec‐jopaniŋte iŋuc
hâcne fuawec.

21Dameŋ ijaha Josua e fisirâ Anaka ŋic, tiki mâreŋkonec,Heboroŋ, Debiri
â Anaba haeonec, erâ Juda tiki mâreŋkonec â Israe tiki mâreŋkonec jaŋe
mâmâc sasawa bârârâŋ‐jopawec; Josua e hae‐jeŋichec bâsirowec‐jopawec
hâcne. 22 Israe ŋic jaŋere mâreŋko Anaka ŋic moc mi akic‐jopapie jumbiŋ.
Hae ʒiŋuc ira afecne maczi jurambiŋ: Gaza, Gati â Asidode.

23 Wofuŋzi dâŋ sasawa Mose âzâcnewec irec sâcko Josuazi mâreŋ i
rofârewec. Ehuc ŋic guru‐jeŋic sâc mâreŋ dâkâne dâkâne ro rauc eniŋte
Josuazi Israe ŋic jarewec. Eme ʒika fowarewec i tara‐ fâreme mâreŋ ira
wama fuarâ fowec.

12
Mosezi micne bame mâreŋ rombiŋ

1 Jordaŋ ŋifec ʒoaŋ wewefunao mâreŋ forakac, Aronoŋ wâneŋkonec
feraku Herimoŋ tikio fisikac, erâ mâreŋ burocne ʒoaŋ wewefunaopec
rakac i sasawa hâcne Israe ŋic jaŋe ro rauc efârembiŋ. Ehuc ŋicwofuŋ
ʒi jahe bawahac‐jofambiŋ: 2 Amori ŋic jaŋere ŋicwofuŋ Sihoŋ e Hesiboŋ
haeo juhuc Aronoŋ wâneŋ mickekacko Aroe hae ŋekac irecnec fuŋkerâ
rafeku wâneŋ ʒâʒâŋiŋ fotâcnerâ raku Jaboko opâ Gileade mâreŋ dâkâne
Amoŋŋic jaŋere mao fisikac i soŋaŋke‐fârewec. 3 Erâ mâreŋ burocne
irecnec raku Kinerote riqic ʒoaŋ wewefunao Bete‐Jesimo haeopec rakac â
HâwecHâmocne irecnecmâreŋ juwicpec raku Pisiga heâŋ fuŋnaomickekac
iwâcmâmâc. 4Erâ Basaŋte ŋicwofuŋOgo e Refaimŋic ʒanʒaŋne jaŋeraonec

mocjaha maczi Asitaroto â Ederei haeo juwec. 5 Ehuc mâreŋ ʒiŋuc
soŋaŋkewec: Herimoŋ tiki â Saleka hae, erâ Basaŋ mâreŋ sasawa raku
Gesuri ŋic â Makati ŋic jaŋeremao, erâ Gileade mâreŋ dâkâne irecnec raku
Hesiboŋteŋicwofuŋ Sihoŋ eremaofisiwec. 6Wofuŋte kiŋaŋŋicMose â Israe
ŋic jaŋe ŋicwofuŋ i jahe imac‐jofambiŋ. Eme Wofuŋte kiŋaŋŋic Mose eki
mâreŋ‐jekic i Israe ŋic jaŋe ro rauc eniŋte Rubeŋ â Gade jahere guru â
Manase guru dâkâne bâtâc bajarewec.

Josuazi micne bame mâreŋ rombiŋ
7 Ŋicwofuŋ ʒi â mâreŋ‐jeŋic Jordaŋ ocniŋuc ʒoaŋ huhunaopec Lebanoŋ

wâneŋko Baali‐ Gada hae ŋewec irecnec waharâ raku Halaka tiki Seiri
mâreŋkopec ferâ rakac i Josua â Israe ŋic jaŋe imac‐jopa‐fârembiŋ. Eme
mâreŋ‐jeŋic i Josuazi Israe ŋic guru sâc bâtâc bajarewec. 8 I tiki mâreŋ,
wâneŋ, sopâc mâreŋ, tapine, mâreŋ burocne â Negebe mâreŋ, Hitiŋic,
Amori ŋic, Kanaaŋ ŋic, Periʒi ŋic, Hiwiŋic â Jebusi ŋic jaŋeremâreŋ hâcne.
9Ŋicwofuŋ bawahac‐jopambiŋ jaŋere hae irec ʒâŋe biri ine ʒiŋuc:
Jeriko, Ai (i Bete hae heririŋnao ŋewec),
10 Jerusalem, Heboroŋ, 11 Jaramuti, Lakisi,
12 Egeloŋ, Geʒera, 13Debiri, Gederi,
14Horima, Arada, 15 Libina, Adulam,
16Makeda, Bete, 17 Tapua, Hefere,
18Afeke, Lasaroŋ, 19Madoŋ, Hazoro,
20 Simoroŋ‐Meroŋ, Akisafa, 21 Tanaki, Megido,
22Kedesi, Jokeneam (i Karamele tikio).
23Doro (i Nafado mâreŋko), Goim (i Giligali mâreŋko),
24 erâ wâc Tiriza. Ŋicwofuŋ sasawa ʒare‐jeŋic 31.

13
Mâreŋ gâcne ro rauc embiŋ irec dâŋ

1 Eme Josua e jara bocjaha bazurâ ŋicqizec jâmbâŋ ewec. Irec Wofuŋzi
ʒiŋuc âzâcnewec: “Go jara bocjaha bazurâ ŋicqizec jâmbâŋ ekomec. Â
mâreŋ ro rauc eene i kâcɋene jaha fokac. 2Mâreŋ furu forakac ine ʒiŋuc:
Filisa ŋic jaŋere mâreŋ sasawa, erâ Gesuri ŋic jaŋere mâreŋ i mâmâc. 3 I
Aigita mâreŋ ʒoaŋ wewefunaopec Sihora opâonec faicpec rafeku Ekoroŋ
hae mâreŋte mao fisikac. I Kanaaŋ ŋic jaŋere mâreŋ. Filisa ŋic jaŋere
fekicnefâc 5 jaŋe hae mâreŋ jurambiŋ ine ʒiŋuc: Gaza, Asidode, Asikaloŋ,
Gati â Ekoroŋ. Erâ Awim mâreŋ juwicpec forakac i wâc furu fokac.
4 Erâ Kanaaŋ ŋic jaŋere mâreŋ sasawa, erâ wâc Sidoŋ ŋic jaŋere mâreŋ
moc ʒâŋene Meare irecnec raku Afeke haeo Amori ŋic jaŋere mao fisikac.
5 Erâ wâc Gebali ŋic jaŋere mâreŋ â Herimoŋ tikifuŋko Baali‐Gada hae
ŋekac irecnec raku ʒoaŋ wewefunaopec Hamati hae mendâŋko fisikac,
Lebanoŋ mâreŋ sasawa i furu fofârekac hâcne. 6 Erâ tiki mâreŋ sasawa
Lebanoŋkonec raku Misirefo‐ Maim mâreŋko fisikac, erâ wâc Sidoŋŋic
jaŋere mâreŋ i mâc fofârekac. Eme Israe ŋic jaŋe ira raʒiniŋte no nahac
mâreŋ rune bârâriec‐jopapemu. Go inemutâcne‐garepo irec sâcko Israe ŋic
jaŋemâreŋ i ro rauc eniŋte kâdoc qajarezemec. 7 Ʒi ine fuŋkerâ ŋic guru 9
â Manase guru dâkâne jaŋemâreŋ i ro rauc eniŋte bâtâc bajarec.”

Manase, Rubeŋ â Gade jaŋeremâreŋ

8 Rubeŋ â Gade guru jaŋe Manase guru dâkâne moc jaŋehec juniŋte
Wofuŋte kiŋaŋŋicMosezi Jordaŋ ŋifec ʒoaŋ wewefunaopec mâreŋ jarewec
irecma ʒiŋuc forawec: 9AronoŋwâneŋkoAroe hae opâmecko ŋekac irecnec
fuŋkerâ raku wâneŋ ʒâʒâŋiŋko hae ŋekac i fotâcnerâ fe Medeba wâneŋ
sasawa rofârerâ Diboŋ haeo fisiwec. 10 Erâ Amori ŋic jaŋere ŋicwofuŋ
Sihoŋ, Hesiboŋ haeo juwec, ere hae i mâmâc sasawa rofârerâ Amoŋŋic
jaŋere mao fisiwec. 11 Izi Gileade mâreŋ â Gesuri ŋic â Makati ŋic jaŋere
mâreŋ, erâ Herimoŋ tiki â Basaŋmâreŋ fotâcnerâ raku Saleka haeo fisiwec.
12 Erâ Basaŋ ŋicwofuŋ Ogo ŋeŋe juju ewec hae jajahec Asitaroto â Ederei,
i erâ ere uucmaŋ furu jaha. Refaim ŋic nâfocne jaŋeraonec Ogo mocjaha
sawa hetirine juwec. Ŋicwofuŋ ʒi jahe hâcne Mosezi jofa jâpec ejactewec.
13 Israe ŋic jaŋe Gesuru ŋic â Makati ŋic jopa jâpecmi ejarembiŋ. Irec jaŋe
Israe ŋic jaŋere guruo jumbiŋzi juŋgopieŋ hâcne.

14 Lewire guru sasawa jaŋe ine Mosezi mâreŋ moc mi jarewec. Jaŋe
Wofuŋzi Mose âzâcne mutâc ewec irec sâcko Israere Wofuŋ Anutu ere
mamanac sawa juhapie taha bâzi ririke gie izi jaŋere juju bâfuaocte
mujarewec.

15EmeMose e Rubeŋte guru garikiŋ‐jeŋic sâcmâreŋ ʒiŋuc ro rauc eniŋte
jarewec: 16 Aronoŋ wâneŋko Aroe hae opâmecko ŋekac irecnec fuŋkerâ
raku wâneŋ ʒâʒâŋiŋko hae ŋekac i fotâcnerâ fe Medeba wâneŋ sasawa i
mâmâc rofârewec. 17Ehuc ʒuhuckerâHesiboŋhae âhae piticfâcnewâneŋko
ŋerambiŋ jaŋe rocjopawec wâc; ine kecʒiŋuc: Diboŋ, Bamo‐Baali, Bete‐
Baali‐Meaŋ, 18 erâ Jahaza, Kedemoti â Mefata. 19 Erâ Kiriataim â Sibema,
erâ wâneŋ tiki‐ticnao Zeresaha. 20Erâ Bete‐Peoro â Pisiga tiki irec heâŋ, erâ
wâc Bete‐Jesimo. 21Wâneŋko hae ŋerawec i, erâ Amori ŋic jaŋere ŋicwofuŋ
Sihoŋ,Hesiboŋ haeo juwec ere uucmaŋ furu jaha imâreŋtemazi rofârewec
hâcne. Eme Mosezi ŋicwofuŋ e â Midiaŋ micne ʒi jaŋe jopa jâpec ejarewec:
Ewi, Rekem, Zuru, Huru â Reba. Jaŋe mâreŋ ira Sihoŋte mefâro jumbiŋ.
22 Israe ŋic jaŋe ŋic gâcne jopahuc, Beoro ŋokâ‐ ticne, faŋfaŋdâŋ mumu
Bileam, e mâmâc qambiŋ. 23 Eme Jordaŋ rârec rârec mâreŋ gâcne forawec
izi Rubeŋ guru jaŋerema ewec. Mâreŋ ira hae kâcɋene â piticne ŋerawec i
Rubeŋte guru jaŋe garikiŋ‐jeŋic sâc ro rauc embiŋ.

24 Eme Mosezi Gadere guru jaŋe iŋuc jaha garikiŋ sâc mâreŋ ro rauc
eniŋte jarewec ine ʒiŋuc: 25 Jazere hae â Gileade mâreŋko hae ŋerawec
erâ Amoŋŋic jaŋeremâreŋ dâkâne i mâreŋtemazi fotâcnerâ raku Raba hae
ʒoaŋ wewefunaopec Aroe hae ŋekac ira fisiwec. 26 Erâ Hesiboŋ haeonec
raku Rama‐Mizipe â Betonim haeo fisiwec. Izi Mahanaim haeonec Debiri
hae mâreŋko fisiwec. 27 Erâ wâc wâneŋko hae ʒiŋuc rorawec: Bete‐Haram,
Bete‐Nimira, Sukati â Zafoŋ. Izi Hesiboŋ haere ŋicwofuŋ Sihoŋ ere uucmaŋ
sasawa, Jordaŋ heririŋkomâreŋ forawec hâcne, i furu jaha rofârerâ feraku
Kinerete riqic mecnao fisirâ bâŋorierâ ʒoaŋ wewefunaopec rawec. 28 I
Gadere guru jaŋe hae kâcɋene â piticne garikiŋ‐jeŋic sâc ro rauc embiŋ
hâcne.

29Eme Mosezi Manasere guru dâkâne jaŋemâreŋ ro rauc eniŋte jarewec
wâc. Ehuc garikiŋ‐ jeŋic sâc bâtâc bajarewec. 30 Eme jaŋere mazi ine
Mahanaim haeonec fuŋkerâ raku Basaŋ ŋicwofuŋ Ogo ere uucmaŋ erâ
ŋic moc ʒâŋene Jairi ere hae 60 ira ŋerawec i sasawa rofârewec. 31 Erâ
Gileade mâreŋ dâkâne i fotâcnerâ raku Basaŋ ŋicwofuŋ Ogo ere uucmaŋko

hae kâcɋene jajahec ŋepic, Asitaroto â Ederei ira fisiwec. I Manasere ŋokâ
Makiri ere guru dâkâne jaŋe garikiŋ‐jeŋic sâc bâtâc bajarewec.

32Mosezi Jordaŋ ŋifecnao Jeriko hae ʒoaŋwewefunaopecMoabiwâneŋko
juhuc mâreŋ i hâcne ro rauc eniŋte jarewec. 33 Â Lewire guru jaŋe ine
Mosezi mâreŋmocmi jarewec. JaŋeWofuŋ e jahac jazawec irec sâcko Israe
ŋic jaŋereWofuŋ Anutu ere mamanac sawa juniŋtemujarewec.

14
Kanaaŋ mâreŋ rukec qambiŋ

1 Taha bapa Eleaʒa â Nuŋte ŋokâ Josua, erâ Israe ŋic guru‐jeŋic sâc irec
micne jaŋe Kanaaŋ mâreŋ ʒiŋuc bâtâc bajarepie Israe ŋic jaŋe ro rauc
embiŋ: 2Wofuŋzi Mose mutâcnecnewec irec sâcko guru 9 â nâfocne jaŋere
mâreŋte qaŋgec qambiŋ. 3 Mosezi qanaŋ guru jajahec â nâfocne jaŋe
Jordaŋ ŋifec mâreŋ jareme ro rauc embiŋ. Â Lewire guru jaŋe ine mâreŋ
moc mi jarewec. 4 Josefere guru ine jajahec: Manase â Eferaim. Lewire
guru jaŋe mâreŋ dâkâne mac moc mi jarembiŋ hâcne. Jaŋe hae rauckerâ
qaŋeŋnao mâreŋ forawec i lama bulimakaofâc‐jeŋic râec‐jopaniŋte sawa
rombiŋ. 5 Israe ŋic jaŋe Wofuŋzi Mose mutâcnecnewec irec sâcko ehuc
mâreŋ ro rauc embiŋ hâcne.

Heboroŋ hae i Kalebe râcnembiŋ
6 Eme Judare guru jaŋe Giligali haeo Josuarao rambiŋ. Ehuc Keniʒi

ŋic, Jefune ŋokâ‐ ticne Kalebe, eki ʒiŋuc âzâcnewec: “Wofuŋzi Kadesi‐
Baranea haeo nâhâcne dâŋAnuture ŋicMose âzâcnewec i manakomec. 7No
jara 40 bazurâ juhape Wofuŋte kiŋaŋŋic Mosezi mâreŋ hone tâcnepemurâ
Kadesi‐ Baraneaonec sorecnuwec. Eme no risierâ hone manac epo sâc
binaŋ bacnepo. 8 Â âgofâc‐nane mâmâc fembeŋ jaŋe ine maŋ wawaha
dâŋ mupie ŋic ŋokac jaŋere maŋ ŋeŋgoroŋke‐fârewec. No ine Wofuŋ
Anutu‐nanerao qohota sanaŋkepo. 9 Eme dameŋ ira Mosezi mujomirehuc
kecʒiŋuc muwec: ‘Kikegezi mâreŋ âtemeŋ i jâmbâŋ hâcne raŋɋa raŋɋa
go â ɋâricfâcge ŋoŋere biŋe fozejec. Go Wofuŋ Anutu‐nanerao qohota
sanaŋkemeŋ irec.’ 10Manakic, Israe ŋic jaŋemâreŋ sawao juhapie Wofuŋzi
dâŋ ʒi Mose âzâcnewec. EmeWofuŋ emuwec irec sâcko jara 45 irecmaŋnao
honemaiŋ enareha juwefukopac. Ehame ʒi jara dameŋ‐nane 85 ekac. 11No
Mosezi sorecnuwec dameŋ ira tâpiri â ʒoɋachec jupo sâc iŋucnea dameŋ
ʒiŋuczia jukopac wâc. Ʒikare â rac warec eere tâpiri â ʒoɋac‐nane dameŋ
ira fowec iŋucnea ʒiŋuczia fonarekac. 12 Irec Wofuŋzi tiki mâreŋ kecʒirec
muwecte miŋecgacmutara‐narec. Erâ Anaka ŋic jaŋe hae sacsâko‐jeŋichec
jumbiŋ irecmanameŋwâc. Wofuŋ e nohec juocmumecne, ehameWofuŋzi
muwec irec sâcko sâcne jopa jâpec ejarepemu.”

13 Jefune ŋokâ‐ticne Kalebe e dâŋ iŋuc mufâreme Josuazi jambuŋkewec.
Ehuc Heboroŋ hae mâreŋ i ro rauc eocte râcnewec. 14 Irec erâ Heboroŋ
hae i Keniʒi ŋic Jefune ŋokâ‐ticne Kalebe eki ro rauc ewec hâcne. E Israere
Wofuŋ Anutu erao qohota sanaŋkewecte iŋuc hâcne ecnekicne. 15 Mârâc
jaha Heboroŋ haere ʒâŋe i Arobare hae mujumbieŋ. Araba e jahacne ine
Anaka ŋicguruoŋic fekicne juwec. Eme ʒika fowarewec i tara‐fârememâreŋ
ira wama fuarâ fowec.

15
Judare guru mâreŋ jarembiŋ

1 Eme Judare guru garikiŋfâc‐jeŋic jaŋere sâc mâreŋ rukec qajarepie
qaŋeŋne Edom mâreŋko fisiwec. Ehuc Ziŋ mâreŋ burocne juwic jâmbâŋ
hurâ rawec. 2 Eme jaŋere ma i juwic Hâwec Hâmocne tataranao hâwec
raʒikicne fokac irecnec fuŋkerâ mâreŋ juwicpec rawec. 3 Erâ mâreŋ
juwicpec jaha raku Akerabim heâŋ fotâcnerâ Ziŋ mâreŋko fisiwec. Ehuc
Kadesi‐ Baranea juwicpec Hezoroŋ haeopec feraku Adari haeo fisiwec.
Ehuc bâŋorierâ Karaka haeo fisiwec. 4 Erâ raku Azamoŋ haeo fisirâ
fotâcnerâ Aigita opâopec raku hâwecko mickewec. Izi hâcne mâreŋ
juwicpec irec majeŋic ewec. 5 Eme ʒoaŋ wewefunaopec irec ma ine Hâwec
Hâmocne qacnerâ feraku Jordaŋ micnao fisiwec. Â mâreŋ faicpec irec ma
ine Jordaŋ micnao hâwec raʒikicne irecnec ferawec. 6 Eme ma izi Bete‐
Hogela haeo fisirâ fotâcnerâ Bete‐Araba hae faicnao fisiwec. Erâ feraku
Rubeŋte ŋokâ Bohaŋ ere qânâ ŋewecko fisiwec. 7 Erâ Akoro wâneŋkopec
feraku Debiri haeo fisirâ faicpec jaha raku bâŋorierâ Giligali haeopec
rawec. I Adumin heâŋ‐ticne irec ŋifecnao juwicpec wâneŋ forakac izi ma
ewec. Eme ma i ʒuhuckerâ raku Eŋ‐ Semesi opâo fisirâ fotâcnerâ raku
Enerogele haeo mickewec. 8 Erâ ʒuhuckerâ feraku Hinom ŋokâ‐ ticnere
wâneŋ fotâcnerâ Jebusi ŋic jaŋere tikio Jerusalem hae ŋewec irec tapine
juwicpec fisiwec. Erâ feraku tiki botâŋnaofisiwec. Tiki izi ineHinomwâneŋ
ʒoaŋ huhunaopec foha faicpec Refaimwâneŋmickekacko ŋewec. 9Eme tiki
botâŋnaonec ʒuhuckerâ raku Nefitoa opâ ʒâŋeo fisiwec. Eme irecnec raku
Eforoŋ tiki irec hae ŋerawecko fisiwec. Eme irecnec ŋehasickerâ Bala hae,
Kiriati‐Jearim hâcne, ira fisiwec. 10 Eme Bala haeonec ʒoaŋ huhunaopec
ŋehasickerâ Seiri tikio fisi fotâcnerâ raku faicpec Jearim tiki, Kesaloŋ hâcne,
irec ombâŋnaofisiwec. Ehuc Bete‐Semesi haeo hurâ Timina haeopec rawec.
11 Erâ mazi faicpec tiki ombâŋnao fotâcnerâ raku bâŋorierâ Ekoroŋ haeo
fisiwec. Erâ raku Bala tikio fisi fotâcnerâ Jabinele haeo rawec. Erâ raku
hâwecko mickewec. 12 Eme ʒoaŋ huhunaopec ine Hâwec Sâko qacnerâ
ferakac izi majeŋic ewec. Eme i hâcne Juda guru garikiŋ‐jeŋic sâc mâreŋ
majeŋic ewec.

Kalebezi Heboroŋ â Debiri hae rauc‐jofawec
(Mum 1:10–15)

13 Wofuŋzi Josua mutâcnecnewec irec sâcko Jefune ŋokâ‐ ticne Kalebe
Judare guruo mâreŋ dâkâne moc Arabare hae, Heboroŋ hâcne, i râcnewec
(Aroba e Anakare mamac). 14 Eme Kalebezi Anaka ŋokâfâc‐ticne jahec â
moc: Sesai, Ahimaŋ â Talamai jaŋe mâreŋ irecnec jopa jâpec ejarewec.
Jaŋe Anaka ere ɋâricfâc hâcne. 15 Eme irecnec ine Debiri haere ŋecjucfâc
jopaocte rawec. Debiri haere ʒâŋe ine mârâc Kiriati‐ Sefe iŋuc fowec.
16 Eme Kalebezi muwec: “Moc e Kiriati‐Sefe ŋic imac‐joparâ hae i rome
otâ‐ nane Akisa ŋonâŋ‐ticne eocte râcnepemu.” 17 Eme Kalebe ɋaticne
Kenaʒi ere ŋokâ Otinie eki hae i rowec. Eme Kalebezi otâ‐ ticne Akisa
râcnewec. 18Eme ŋokac e fisime hesarac mâreŋtemamac‐ticne wiocneocte
ŋowenezi ʒoɋac ecnewec. Eme doŋgionec wahame Kalebezi wiocnerâ
muwec: “Wemo wiacte egarekac?” 19 Eme eki âzâcnerâ muwec: “Negebe
mâreŋko râecnumeŋ irec wiac moc tahacnuc, ehuc opâ ʒâŋe wâc narec.”
Eme Kalebezi opâ ʒâŋe faic â juwic i mâmâc râcnewec.

Judare guru jaŋere hae ŋerawec irec ʒâŋe biri
20 Judare guru jaŋe garikiŋ‐jeŋic sâc hae mâreŋ ro rauc embiŋ ʒi hâcne.

21 Judare guru jaŋere hae mâreŋ juwicpec Edom mâreŋ mao ŋerawec ine
ʒiŋuc: Kabezele, Edere, Jaguru, 22 Kina, Dimona, Adada, 23 Kedesi, Hazoro,
Itinaŋ, 24 Ʒifi, Telem, Bealoti, 25 Hazo‐ Hadata, Kerio‐ Hezoroŋ, (Hazoro
hâcne), 26 Amam, Sema, Molada, 27 Haza‐ Gada, Hesemoŋ, Bete‐ Pelete,
28 Haza‐Sua, Bere‐Seba, Bizioteja, 29 Bala, Iim, Ezem, 30 Elitoladi, Kesili,
Horima, 31 Zikilaga, Madimana, Saŋsana, 32 Lebaoti, Silihim, Aiŋ â Rimoŋ.
Hae kâcɋene 29, erâ kâkâcɋene gâcnemâmâc. 33 Eme wâneŋko ine Esitaoli,
Zora, Asina, 34 Ʒanoa, Eŋ‐Ganim, Tapua, Enam, 35 Jaramuti, Adulam, Soko,
Aʒeka, 36 Saraim, Aditaim, Gedera, â Gederotaim. Hae kâcɋene 14, erâ
kâkâcɋene gâcne.

37 Zemaŋ, Hadasa, Migi‐ Dalaga, 38 Dilaŋ, Mizipe, Joketele, 39 Lakisi,
Bozakati, Egeloŋ, 40 Kaboŋ, Lamasi, Kitilisi, 41Gederoti, Bete‐Dagoŋ, Nama
â Makeda. Hae kâcɋene 16, erâ kâkâcɋene gâcne.

42 Libina, Eteri, Asaŋ, 43 Ifita, Asina, Nezihi, 44 Keila, Akaʒibi â Maresa.
Hae kâcɋene 9, erâ kâkâcɋene gâcne.

45 Ekoroŋ hae, erâ hae kâcɋene â piticne gâcne. 46 Eme Ekoroŋ haeonec
raku Asidode hae fotâcnerâ hâwecko fisikac mâreŋ ŋondeŋ ira hae ŋerawec
i wâcmâmâc.

47 Asidode hae, erâ hae kâcɋene â piticne gâcne, Gaza hae, erâ hae
kâcɋene â piticne gâcne. Erâ raku Aigita opâ, erâ Hâwec Sâkoopecmâreŋ i
mâmâc raucke‐fârembiŋ.

48 Tiki mâreŋko ine Samiri, Jatiri, Soko, 49 Dana, Kiriati‐ Sana, Debiri
hâcne, 50 Anaba Esetena, Anim. 51 Goseŋ, Holoŋ â Gilo. Hae kâcɋene 11,
erâ kâkâcɋene gâcne.

52 Araba, Duma, Esaŋ, 53 Janim, Bete‐Tapua, Afeka, 54 Humita, Kiriati‐
Araba, Heboroŋ hâcne, â Zioro. Hae kâcɋene 9, erâ kâkâcɋene gâcne.

55Maoŋ, Karamele, Ʒifi, Juta, 56 Jesere, Joke‐Deam, Ʒanoa. 57Kaiŋ Gibea â
Timina. Hae kâcɋene 10, erâ kâkâcɋene gâcne.

58 Halahuli, Bete‐Zuru, Gedoro, 59 Marata, Bete‐Anota â Elitekoŋ. Hae
kâcɋene 6, erâ kâkâcɋene gâcne.

60 Kiriati‐Baali, Kiriati‐Jearim hâcne, â Raba. Hae jajahec, erâ kâkâcɋene
gâcne.

61Ememâreŋ burocnao ine Bete‐Araba, Midiŋ, Sekaka, 62Nibisaŋ, hâwec
hae hâcne, â Eŋgedi. Hae kâcɋene 6, erâ kâkâcɋene gâcne.

63 Judare guru jaŋe Jerusalem ŋecjucfâc‐ticne Jebusi ŋic jopa jâpec sâcne
mi ejarembiŋ. Irec Jebusi ŋic jaŋe Judaŋic jaŋehec Jerusalemko jumbiŋzi
juŋgopieŋ jaha.

16
Eferaim â Manase guru jaŋemâreŋ rombiŋ

1 Josefere ɋâricfâc jaŋemâreŋ rukec qajarepie majeŋic ʒiŋuc fuawec: Ma
i Jeriko heririŋ Jordaŋ ombâŋnaonec fuŋkerâ raku Jeriko haere opâ ʒoaŋ
wewefu‐ticnao fotâcnerâ mâreŋ burocnao rawec. Erâ Jeriko haeonec ferâ
tiki mâreŋko Bete hae ŋewec ira fisiwec. 2 Eme Bete haeonec raku Lusi
haeo fisirâ Areki ŋic jaŋeremao Ataroti haeo fisiwec. 3Erâ ʒuhuckerâ ʒoaŋ

huhunao hurâ raku Jafeleti ŋic jaŋeremâreŋko fisirâ fotâcnerâ Bete‐Horoŋ
haeo fisiwec. Erâ irecnec ine Geʒera hae fotâcnerâ raku hâweckomickewec.

4 Josefere ɋâricfâcManase â Eferaim guru jaŋemâreŋ ro rauc embiŋ ine
hâcne.

5 Eferaim guru garikiŋ‐jeŋic sâc jaŋere mâreŋ ine ʒiŋuc: Mâreŋ majeŋic
ʒoaŋ wewefunaopec ine Ataroti‐ Adari haeonec feraku Bete‐ Horoŋ hae
faicne ira fisiwec. 6 Erâ raku hâwecko huwec. Faicpec ine Mikimeta
haezi ma ewec. Eme mazi ʒoaŋ wewefunao râreckerâ Tana‐Silo haeopec
fotâcnerâ rawec. Ehuc ʒoaŋ wewefunao fotâcnerâ Janoa haeo fisiwec.
7 Erâ irecnec huraku Ataroti â Nara haeo fisirâ Jeriko haeo iticnewec.
Ehuc Jordaŋko mickewec. 8 Erâ mazi Tapua haeonec ʒoaŋ huhunaopec
raku Kana opâo fisi fotâcnerâ raku hâwecko mickewec. Eferaim guru
jaŋe garikiŋ‐jeŋic sâc mâreŋ i hâcne ro rauc embiŋ. 9 Ehame Eferaimte
guru jaŋere hae pitic â hae sâko gâcne i Manasere guruo ŋeraoctemutara‐
jarembin. 10 Eferaimte guru jaŋe Kanaaŋ ŋic Geʒera haeo jumbiŋ i jopa
jâpecmi ejarembiŋ. Irec Kanaaŋ ŋic jaŋe Eferaimte guruo jumbiŋzi dameŋ
ʒiŋuczia juŋgopieŋ jaha. Erâ ine kiŋaŋ qaqa bacjopambiŋte jaŋere mic
sâcko jueŋgopieŋ.

17
1 Josefe mârâc fuafua‐ ticne Manase ere gurufâc jaŋe mâreŋ rukec

qajarembiŋ. Manase mârâc ŋokâ‐ticne Mariki, Gilaedere mamac, e ʒikatac
juwecte Gileade â Basaŋ mâreŋ rocjofawec. 2 Eme Abieʒe, Heleki, Asiriele,
Sekem, Hefere â Semida jaŋe Manasere guru nâfocne irec garikiŋfâc
jumbiŋzi mâreŋ rombiŋ wâc. Jaŋe hâcne Josefe mârâc ŋokâ‐ticne Manase
ere garikiŋfâc.

3 Hefere ŋokâ‐ticne Zelofeha, Gileade ŋosa‐ticne hâcne, e Makirire apa,
â apa qaja qaja‐ticne ine Manase, e ŋokâ moc mi fuacnembiŋ, otâ sawa
fuacnembiŋ. Otâfâc‐ticne jaŋere ʒâŋe biri ine ʒiŋuc: Mala, Noa, Hogela,
Milika â Tiriza. 4 Eme jaŋe hâcne taha bapa Eleaʒa â Nuŋte ŋokâ Josua
erâ micne jaŋerao fuarâ mumbiŋ: “Wofuŋ e seŋfâc‐nâŋec jaŋehec mâreŋ
moc nâreme ro rauc enaŋte Mose mutâcnecnewec.” Eme Josua e Wofuŋzi
muwec irec sâcko qomâfâc‐jeŋic jaŋehec mâmâc mâreŋ ro rauc eniŋte
jarewec. 5 Iŋuc ehame Jordaŋ ŋifecnao mâreŋ jajahec fokopirec: Gileade
â Basaŋ, ira ʒuhuckerâ Manasere guru jaŋemâreŋ dâkâne 10 rauckembiŋ.
6 IManasere otâfâc jaŋeŋokâ‐fâcne jaŋehecmâmâcmâreŋ dâkâne rombiŋte
iŋuc fuawec. Eme Gileade mâreŋ i Manasere guru dâkâne gâcne jaŋe jaha
jarembiŋ.

7 Eme Manasere mâreŋzi Ase jaŋere mâreŋkonec raku Sikem hae maick-
erâMikimeta haeo fisiwec. Erâma izi juwicpec raku Eŋ‐Tapua haemâreŋte
ŋecjucfâc jaŋerao fisiwec. 8 Tapua mâreŋ i Manasere. Mâc, Tapua hae i
sawa ine Eferaim ɋâricfâc‐ticne jaŋere ewec. Erâ i Manase guru jaŋere
mâreŋ mao ŋewec. 9 Eme mazi Kana opâo huwec. Opâ irec juwicnao
Manasere hae ŋerawec irec ŋondeŋnao Eferaimte hae gâcne ŋerawec wâc.
Â Manasere mazi ine opâ irec faicnao fotâcnerâ raku hâwecko fisiwec.
10Mâreŋ juwicpec i Eferaimte â faic mâreŋ ine Manasere. Ehame hâweczi
majekic ewec. Eme faicpec izi ine Asere mâreŋ mao fisiwec â ʒoaŋ
wewefuopec ine Isasare mâreŋ bâfuawec. 11 Eme Isasa â Ase jaŋere
mâreŋkoManasezi Bete‐Seaŋ â hae boze‐ticne gâcne, â Ibeleam â hae boze‐

ticne gâcne, erâ Doro haere ŋecjucfâc â hae boze‐ticne gâcne â Eŋdoro haere
ŋecjucfâc â hae boze‐ticne gâcne, erâ Tanaki haere ŋecjucfâc â hae boze‐
ticne gâcne, â Megido haere ŋecjucfâc â hae boze‐ ticne gâcne i sasawa
rofârewec. Eme mâreŋ dâkâne moc Nafata i iŋuc jaha ere ewec. 12 Erâ
Manasere ɋâricfâc jaŋe hae i biac ro rauc eniŋte eipiehapie Kanaaŋ ŋic
jaŋe mâreŋ ira ʒuhuckerâ jumbiŋ. 13 Eme ʒâhec Israe ŋic jaŋe fua sawec
ehuc tâpirihec erâ Kanaaŋ ŋic bawahac‐jopahuc jaŋacnemic sâcko juniŋte
mujarembiŋ, â jopa jâpec ine mi ejarembiŋ.

14 Eme Josefere guru jaŋe Josua ʒiŋuc âzâcnembiŋ: “Wemocte mâreŋ
dâkânemocjaha sawa nâremeŋ? Wofuŋzi raŋɋa raŋɋa jambuŋ‐nâpoekacte
nâŋe ŋic guru sâko juŋgopeneŋ.” 15 Mupie Josuazi ʒiŋuc jazawec: “Ŋoŋe
ŋic guru sâko juŋgopieŋ â Eferaimte tiki mâreŋzi gâŋgâŋne boc ekac. Irec
faic jâckâteo ferâ Periʒi ŋic â Refaim ŋic jaŋere mâreŋko ŋaŋacne mâreŋ
qa emasaŋ enʒepieŋ.” 16 Eme Josefere guru jaŋe mumbiŋ: “Tiki mâreŋ
i sâcnâŋec wâc mi eocmu. Erâ wâc Kanaaŋ ŋic wâneŋko jueŋgopieŋ jaŋe
keretac aeŋzi bakicne bajuŋgopieŋ, i Bete‐Seaŋ â hae boze gâcne, â Jesere
wâneŋko juŋgopieŋ jaŋe hâcne iŋuc eeŋgopieŋ.” 17 Eme Josuazi Josefere
garikiŋ Eferaim âManase jazarâmuwec: “Ŋoŋeŋic guru sâko erâ tâpiri sâko
foŋarekac. Ŋoŋe mâreŋ dâkâne mocjaha sawa ropie mi taraocmu. 18 Tiki
mâreŋ i ŋoŋere efâreocmu, jâckâte fokac i qa emasaŋ ehuc rauckepie raku
qaŋeŋnao tarazejec. Kanaaŋŋic jaŋe tâpirihec, â keretac‐jeŋic aeŋzibakicne
ŋoŋe ine sifu jopa jâpec ejareniŋmu.”

18
Silo haeo mâreŋ bâtâc bambiŋ

1 Israe kikefuŋ jaŋe Silo haeo tumaŋne‐fârembiŋ. Ehuc tutumaŋte qoruc
boze ira ŋeocte fârembiŋ. Â mâreŋ ine sakarepie jaŋere biŋe ewec.

2Eme Israe ŋic guru 7 jumbiŋ jaŋemâreŋ biacmi jarembiŋ. 3 Irec Josuazi
Israe ŋic ʒiŋuc jazawec: “Apafâc‐ŋeŋic jaŋere Wofuŋ Anutuzi mâreŋ biŋe
qaŋarewec i mo dameŋko ro rauc eniŋmu? 4 Irec guru sâc irecnec ŋic jahec â
moc sasawa bâfuac‐jopapie sorec‐jopape rarâ fec wahac ehuc mâreŋ hone‐
fârerâ jaŋac mâreŋte sâc qâreŋkerâ norao bawarenʒepieŋ. 5 Juda e ine
mâreŋ‐ticne juwic rowec ijaha ʒuhuckerâ juzejec â Josefere garikiŋfâc jaŋe
iŋuc jaha faicpec mâreŋ‐jeŋickoa ʒuhuckerâ junʒepieŋ. Ehame gâcne jaŋe
mâreŋ bâfâuckepie dâkâne 7 ezejec. 6 Eme jaŋe mâreŋ dâkâne 7 i hone
tâcnerâ qâreŋkehuc norao bawarenʒepieŋ. Ehame no ʒira Wofuŋ Anutu‐
nâŋectemaio kâdocqaŋarepemu. 7Mâc, Lewire guru jaŋe ineWofuŋte taha
bapa giezi jaŋere biŋe ekacte ŋoŋerao ʒuhuckerâ mâreŋ dâkâne moc mi
roŋgopieŋ. Gade, Rubeŋ â Manase guru dâkâne jaŋe ine Wofuŋte kiŋaŋŋic
Mosezi ʒoaŋ wewefunaopec Jordaŋ ŋifecnao biac jarewec.”

8 Eme ŋic jaŋe raniŋte faharembiŋ. Razo ehapie Josuazi mâreŋ
sâcticne qâreŋkeniŋte ʒiŋuc jazawec: “Fec wahac ehuc mâreŋ sâcticne
qâreŋke‐fârerâ noraomocwâc risienʒepieŋ. Eme no Silo haeo ʒiraWofuŋte
maio ŋoŋere erâ kâdoc qaŋarepemu.” 9 Eme ŋic jaŋe rarâ fec wahac ehuc
hae ŋerawec sâc mâreŋ bâfâuckepie dâkâne 7 fuame papiao qâreŋkembiŋ.
Ehuc Josuarao Silo teuŋko risiembiŋ. 10 Eme Josuazi Silo haeo Wofuŋte
maio Israe ŋic garikiŋ sâcmâreŋ bâtâc bajarewec.

Benjamiŋ guru mâreŋ jarembiŋ
11 Eme Benjamiŋ guru garikiŋ‐jeŋic sâc mâreŋ rukec qajarepie Judare

guru â Josefere guru ŋondeŋ‐jeŋicko raʒiwec. 12 Eme ma faicpec i Jordaŋko
fuŋkewec. Erâ Jeriko hae qaŋeŋnao fisirâ tiki mâreŋ fotâcnerâ ʒoaŋ
huhunaopec rawec. Raku Betaweŋ mâreŋ burocnao mickewec. 13 Erâ
irecnec juwicpec jaha raku Lusi (i Bete hâcne) hae qaŋeŋnao fisiwec. Erâ
hurâ Ataroti‐Adari haeo fisirâ uruŋnao Bete‐Horoŋ hae irec juwicpec tiki
ŋekac ira fisiwec. 14 Erâ mazi irecnec ŋehasickerâ ʒoaŋ huhunaopec raku
Bete‐Horoŋ juwicpec tiki ŋekac ira fisirâ raku Kiriati‐Baali, Kiriati‐Jearim
hâcne, i Judare guru jaŋere hae moc, ira mickewec. Hae i jahe hâcne
ʒoaŋ huhunaopec irec ma ekopirec. 15 Â mâreŋ juwicpec irec mazi ine
Kiriati‐Jearim hae qaŋeŋnao fuŋkewec. Erâ irecnec ʒoaŋ huhunaopec raku
Nefitoa opâ ʒâŋenao fisiwec. 16 Erâ irecnec hurâ Refaim wâneŋ faicnao
Hinom ŋokâ‐ ticnere wâneŋ fokac irec faicnao tiki ŋekac irec qaŋeŋnao
fisiwec. Erâmâreŋ juwicpec jaha raku Hinomte wâneŋ fotâcnerâ Jebusi tiki
juwicpec fisirâ Enerogele haeopec rawec. 17 Izi bâŋorierâ faicpec raku Eŋ‐
Semesi haeo fisi fotâcnerâ Adumim heâŋ‐ticne ŋifecnao Geliloti hae ŋekac
ira fisiwec. Erâ fotâcne hurâ Rubeŋ ŋokâ‐ticne Bohaŋ ere qânâ ŋewec ira
fisiwec. 18 Â faicpec ine feraku Bete‐Araba hae qaŋeŋnao fotâcne hurâ
mâreŋ burocnao fisiwec. 19 Ehuc ʒuhuckerâ raku Bete‐Hogela hae faicpec
ira fisiwec. Erâ fotâcnerâ raku Jordaŋ micnao jâmbâŋ Hâwec Hâmocne
raʒikicne faicpec fokac ira mickewec. Izi ine juwicpec irec ma ewec. 20Eme
Jordaŋ opâzi ine ʒoaŋ wewefunaopec irec ma ewec. Izi hâcne Benjamiŋte
guru, garikiŋ‐jeŋic sâcmâreŋ ro rauc embiŋ irec ma.

21 Benjamiŋte guru, garikiŋ‐ jeŋic sâc jaŋere hae ine ʒiŋuc: Jeriko,
BeteHogela, Em‐Kezi, 22 Bete‐Araba, Zemaraim, Bete. 23 Awim, Para, Ofira,
24Kefari‐Amona, Ofini â Geba. Hae kâcɋene 12, erâ kâkâcɋene gâcne. 25Erâ
gâcne ʒiŋuc ŋerawec wâc: Gibeoŋ, Rama, Beroti, 26 Mizipe, Kefira, Moza
27 Rekem, Iripele, Tarala, 28 Zela, Elefa, Jebusi, Jerusalem hâcne, Gibea erâ
Kiriati‐Jearim. Hae kâcɋene 14 â kâkâcɋene gâcne. Benjamiŋte guru jaŋe
garikiŋ‐jeŋic sâcmâreŋ i hâcne ro rauc embiŋ.

19
Simeoŋte guru mâreŋ jarembiŋ

1 Eme ʒuhuckerâ mâreŋ rukec qapie Simeoŋte guru, garikiŋ‐ jeŋic sâc
jaŋere biŋe i Judare gurumâreŋ jarekicne irec ŋondeŋnao fuawec. 2Ehame
hae ʒiŋuc i mâmâc ro rauc embiŋ: Bere‐Seba, Seba, Molada, 3 Haza‐Sua,
Bala, Ezem. 4 Elitoladi, Betulu, Horima, 5 Zikilaga, Bete‐Makabo, Haza‐
Susa, 6 Bete‐Lebao, â Saruheŋ. Hae kâcɋene 13, erâ kâkâcɋene gâcne. 7 Â
gâcnewâc ŋerawec ine ʒiŋuc: Aiŋ, Rimoŋ, Eteri â Asaŋ. Hae kâcɋene 4, erâ
kâkâcɋene gâcne. 8Hae kâkâcɋene â kâcɋene rârec rârecŋerawec i rofârepie
mazi ʒuhuckerâ raku Bala‐Bere hae, Rama hâcne, Negebe mâreŋko ŋekac
ira fisiwec. Mâreŋ i hâcne Simeoŋte guru jaŋe garikiŋ‐jeŋic sâc ro rauc
embiŋ. 9 Judare mâreŋ dâkâne i Simeoŋte guru jaŋere biŋe ewec. Judare
guru jaŋere mâreŋzi kâcɋene jâmbâŋ fowecte Simeoŋte guru jaŋe mâreŋ‐
jeŋic dâkânemoc rombiŋ.

Sebuloŋte guru mâreŋ jarembiŋ

10 Ehame ʒuhuckerâ Sebuloŋte guru garikiŋ‐ jeŋic sâc mâreŋ rukec
qajarepie raku Saridi haeopec fisiwec. 11 Ehame mazi ʒoaŋ huhunaopec
Marala haeo fisirâ raku Dabesete haeo iticnewec. Erâ Jokeneam hae
maickehuc opâ moc fokac ira fisiwec. 12 Ehuc Saridi haeonec ʒoaŋ
wewefunaopec rakuKisolo‐Tabo hae irecma fotâcnerâDaberata haeo fisirâ
rahuc Jafia haeo fewec. 13 Eme irecnec ʒoaŋ wewefunaopec rahuc Gate‐
Hefe hae fotâcnerâ Eta‐Kaziŋ haeo fisiwec. Erâ Rimoŋ haeo rahuc bâŋorierâ
Nea haeopec rawec. 14Emema faicne izi bâŋorierâ Hanatoŋ haeopec rahuc
Ifitahele wâneŋko mickewec. 15 Ehuc hae ʒiŋuc rorawec: Katati, Nahalali,
Simoroŋ, Idala â Betelehem. Hae kâcɋene 12, erâ kâkâcɋene gâcne. 16Hae
kâcɋene â piticne iŋuczi mâreŋ ira ŋerahame Sebuloŋte guru jaŋe garikiŋ‐
jeŋic sâc ro rauc embiŋ.

Isasare guru mâreŋ jarembiŋ
17Ememocwâc ʒuhuckerâ Isasare guru, garikiŋ‐jeŋic sâc rukec qajarem-

biŋ. 18 Eme jaŋere mâreŋko hae ʒiŋuc ŋerawec: Jesere, Kesuloti, Sunem,
19 Hafaraim, Sioŋ, Anahara, 20 Rabiti, Kisioŋ, Ebezi, 21 Remeti, EŋGanim,
Eŋhada â Bete‐Pazeze. 22 Erâ mazi hae ʒiŋuc mocwâc rocjopawec: Taboro,
Sahazima â Bete‐Semesi. Erâ fotâcnerâ rahuc Jordaŋko mickewec. Hae
kâcɋene 16, â kâkâcɋene gâcne. 23Hae kâcɋene â piticne iŋuczi Isasare guru,
garikiŋ‐jeŋic sâcmâreŋ ro rauc embiŋ ira ŋerawec.

Asere guru mâreŋ jarembiŋ
24 Ehame ʒuhuckerâ Asere guru, garikiŋ‐jeŋic sâc jaŋere rukec qambiŋ.

25 Eme jaŋere mâreŋko hae ʒiŋuc ŋerawec: Helikata, Hali, Beteŋ, Akisafa,
26 Alamelec, Amada â Misali. Â ʒoaŋ huhunaopec ine Karamele tikio â
Libina sohoŋ dodocko fisiwec. 27 Erâ ʒoaŋ wewefunaopec bâŋorierâ Bete‐
Dagoŋ haeo rawec. Ehuc Sebuloŋ mâreŋ bâfuawec. Erâ Ifitahele wâneŋ
faicpec raku Bete‐Emec â Nejeli ira fisiwec. Ehuc faicpec jaha ʒuhuckerâ
raku Kabulu fisiwec. 28Erâ ʒuhuckerâ hae ʒiŋuc rorawec: Eboroŋ, Rehobo,
Hanoŋ, Kana erâ raku Sidoŋ Sâko ira fisiwec. 29Erâ mazi irecnec bâŋorierâ
Rama haeo fisi fotâcnerâ Tiro hae sacsanaŋ‐ ticnehec ira fisiwec. Erâ
fotâcnerâ Hosa haeo fisiwec. Erâ irecnec raku hâwecko mickewec. Erâ
hae ʒiŋuc mâmâc rowec: Mahalaba, Akaʒibi, 30 Uma, Afeke â Rehobo. Hae
kâcɋene 22, erâ kâkâcɋene gâcne. 31Hae kâcɋene â piticne iŋuczimâreŋ ira
ŋerahame Asere guru jaŋe garikiŋ‐jeŋic sâc ro rauc embiŋ.

Naftalire guru mâreŋ jarembiŋ
32 Eme mocwâc ʒuhuckerâ Naftalire guru, garikiŋ‐ jeŋic sâc rukec qa-

jarembiŋ. 33 Eme jaŋere mâreŋ mazi Helefe haeonec raku Zananim haeo
boriŋfuŋko fisi fotâcnerâ Adami‐Neke â Jabinele hae rocjofahuc fotâcnerâ
Lakum haeo fisiwec. Erâ fotâcnerâ raku Jordaŋko mickewec. 34 Eme
mazi ʒoaŋ huhunaopec raku Aʒano‐Taboro haeo fisiwec. Erâ irecnec ine
Hukoka haeo fisiha Sebuloŋte mâreŋ juwicpec fowec â Asere mâreŋzi ine
ʒoaŋ huhunaopec fowec. Ehame ʒoaŋ wewefunaopec ine Jordaŋko fisiwec.
35Hae sacsanaŋ‐jeŋichec ine ʒiŋuc: Zidim, Zere, Hamati, Rakati, Kinerete,
36 Adama, Rama, Hazoro, 37 Kedesi, Ederei, Eŋ‐Hazoro, 38 Iroŋ, Migidale,
Horem, Bete‐Anata â Bete‐Semesi. Hae kâcɋene 19, erâ kâkâcɋene gâcne.
39 Hae kâcɋene â piticne iŋuczi mâreŋ ira ŋerahame Naftalire guru jaŋe
garikiŋ‐jeŋic sâcmâreŋ ro rauc embiŋ.

Daŋte guru mâreŋ jarembiŋ
40 Ehame mocwâc ʒuhuckerâ Daŋte guru, garikiŋ‐ jeŋic sâc rukec qa-

jarembiŋ. 41 Eme jaŋere mâreŋko hae ʒiŋuc ŋerawec: Zora, Esitaoli, Iri‐
Semesi, 42 Salabiŋ, Ajalo, Itala, 43 Eloŋ, Timina, Ekoroŋ, 44 Eliteke, Gibetoŋ,
Balata, 45 Jehudu, Bene‐Beraka, Gate‐Rimoŋ, 46 erâ Me‐Jarikoŋ â Rakoŋ. Erâ
Jope hae ŋifecnao mâreŋ fowec i mâmâc. 47 Erâ ine Daŋte guru mâreŋ i
jowac ropie jaŋe ferâ Lesem hae i ʒika qarâ rombiŋ. Ehuc wiac sasawa
ʒikazi jopa mizierâ hae i rohuc ʒâŋe‐ticne apa ŋiric ŋuruc‐jeŋicte wase
bahuc Daŋ mumbiŋ. 48 Hae kâcɋene â piticne i Daŋte guru garikiŋ‐jeŋic
sâcmâreŋ ro rauc embiŋ ira ŋerawec.

Josua mâreŋ râcnembiŋ
49 Mâreŋ bâtâc bapie tara‐ fâreme Israe ŋic jaŋe Nuŋte ŋokâ Josua e

wâc moc râcnembiŋ. 50 Ehuc Wofuŋzi mutâcnewec irec sâcko Eferaim tiki
mâreŋko Timina‐Sera hae ŋewec i e jahac numu‐jarewecte râcnembiŋ. Eme
hae i mocwâc barâ jusanaŋkewec.

51 Taha bapa Eleaʒa â Nuŋte ŋokâ Josua erâ Israe guru garikiŋ‐jeŋic sâc
jaŋere micnefâc jaŋe Silo haeo tutumaŋte qoruc boze motâcko Wofuŋte
maio mâreŋ rukec qajarekupie tara‐fârewec.

20
Ŋeŋezic haere dâŋ
(Ʒar 35:6–34; Sâc 4:41–43; 19:1–13)

1EmeWofuŋzi Josua ʒiŋuc âzâcnewec: 2 “Go Israe ŋic jazac: ‘Mose ecnepe
ŋeŋezic hae‐ ŋeŋic bâfua raniŋte ŋazawec irec sâcko bâwosâec‐jopaniŋ.
3 Eme ŋic moc e âgo‐ticne moc qâhâmoocte mi manasuhuc juku sifu
qâhâmoocmuo ine gâcnezi erao ʒikare okac bazunʒipiŋte wiserâ hae ira
soŋkezejec. Hae i jaŋe hâcne ŋoŋere ŋeŋezic hae erâ ŋenʒepieŋ. 4 Ehame
ŋic i me i moczi wiserâ ŋeŋezic hae ira me ira razejec. Rarâ haesac motâcko
fisirâ soŋaŋ jaŋerao fuŋne‐ticne muzejec. Eme jaŋe jowarâ haemaŋko
raʒirâ fic moc râcnepie jaŋehec juzejec. 5Ehame okac babazu ŋicmoczi soc
jaha hoŋkeocte bâjâperâ fisime hae irec rune jaŋe ŋic âgo‐ticne qâhâmowec
e okac babazu ŋic ere meo mi râenʒepieŋ. 6 E hae ira juhame kikefuŋ jaŋe
tutumaŋko fuŋne‐ticne bataniŋkepiemedameŋ ira taha bapamicne juocmu
e hâmome ine hae‐ticne beherâ wisewec ira mocwâc risierâ wiacfâc‐ticne
jaŋehec juzejec.’ ”

7 Irec Israe ŋic jaŋe hae ʒiŋuc bâwosâec‐jopambiŋ: Moc Kedesi, hae i
Galilaia ŋic jaŋere ŋondeŋko Naftali tiki mâreŋko ŋewec. Moc ine Sikem,
i Eferaim tiki mâreŋko ŋewec. Â moc ine Kiriati‐Araba, Heboroŋ hâcne, i
Juda tiki mâreŋko ŋewec. 8 Eme Jordaŋ ŋifecnao, Jeriko ʒoaŋ wewefunao,
mâreŋ burocnere ʒâʒâŋiŋko Rubeŋte guru jaŋere mâreŋko hâcne, Bezere
hae bâwosâembiŋ. Â Gadere guru jaŋere mâreŋ Gileade ira ine Ramoti
haezi ŋewec. Erâ Manasere guru jaŋere mâreŋ Basaŋ ira ine Golaŋ haezi
ŋewec. 9 Hae keci i Israe ŋic jaŋacne â ŋic jabanezi ŋondeŋ‐ jeŋicko ŋec
juc embiŋ jaŋere wâc mâmâc bâwosâec‐jopambiŋ. Eme moc e ŋic moc
qâhâmoocte mi manasuhuc juku sifu moc qawecko ine hae ira wiserâ
rawec. Eme ŋicmoczi socte okacne soc jaha hoŋkeocte bâjâpewecko ine sifu

mi qâhâmowec. Â ŋic hae iŋucnao soŋkewec ere fuŋne ine qanaŋ kikefuŋ
jaŋeremaio bataniŋke jumbieŋ.

21
Lewire guru jaŋere hae

1 Lewi guru, garikiŋfâc‐jeŋic jaŋere micne jaŋe taha bapa Eleaʒa â
Nuŋte ŋokâ Josua, erâ Israe ŋic guru garikiŋ‐ jeŋic sâc jaŋere micnefâc
jaŋerao fisimbiŋ. 2 Ehuc Kanaaŋ mâreŋko Silo haeo ʒiŋuc jazambiŋ:
“Hae â rârec mâreŋ sopâc kecɋaŋnehec forakac i nâŋe rauckehuc lama
bulimakaofâc‐nâŋec râec‐jopanaŋte Wofuŋzi Mose âzâcne mutâc ewec.”
3 Irec Israe ŋic jaŋe Wofuŋzi mutâcnewec irec sâcko Lewire guru jaŋe
hae â hae rârec sopâc kecɋaŋ mâreŋ forawec i lama bulimakaofâc‐jeŋic
râec‐jopaniŋte jaŋacnemâreŋkonec dâkâne jarembiŋ.

4 Eme ɋâsâi qapie Kohatire guru garikiŋ‐jeŋic sâc jaŋere ʒâŋe i bâbâni
fuawec. Izi Lewire guru jaŋeraonec taha bapa Aroŋte ɋâricfâc jaŋe Juda,
Simeoŋ â Benjamiŋ guru jaŋeraonec hae 13 jarembiŋ.

5 Iŋuc erâ Kohati guru nâfocne jaŋere mocwâc qapie ine Eferaim, Daŋ â
Manase guru dâkâne garikiŋ‐jeŋic sâc jaŋeraonec hae 10 jarembiŋ.

6Eme Isasa, Ase â Naftali guru garikiŋ‐jeŋic sâc, erâ Manase guru dâkâne
Basaŋ mâreŋko jumbiŋ jaŋeraonec hae 13 i Geresoŋte guru jarembiŋ.

7 Eme Merarire guru garikiŋ sâc jaŋe Rubeŋ, Gade â Sebuloŋ guru
jaŋeraonec hae 12 jarembiŋ.

8 Wofuŋzi Mose mutâcnecneme mufua‐jarewec irec sâcko Israe ŋic jaŋe
ɋâsâi qahuc hae rârec lama bulimakaofâc‐jeŋic râec‐jopaniŋte Lewi guru
hae â mâreŋ i jarembiŋ hâcne.

9 Juda â Simeoŋ guru jaŋeraonec hae ʒiŋuc 10 i Lewire guruonec Kohatire
ɋâricfâc Aroŋte guru jarembiŋ. I ɋâsâi qapie jaŋere ʒâŋezi bâbâni fuawec
hâcne. 11 Juda tiki mâreŋko Anaka mamac‐ ticne Araba ere hae ŋewec,
Heboroŋ hâcne, hae i â râreckerâmâreŋ forawec i lama bulimakaofâc‐jeŋic
râec‐jopaniŋtemâmâc jarembiŋ. 12Â hae irec hesarac mâreŋ â hae piticne
gâcne ine Jefune ŋokâ‐ticne Kalebezi ro rauc eocte râcnembiŋ.

13 Eme taha bapa Aroŋte ɋâricfâc jaŋe ine hae ʒiŋuc i lama buli-
makaofâc‐jeŋic râec‐jopaniŋte mâreŋhec jarembiŋ: Heboroŋ, i ʒika qaqa
ŋic jaŋere ŋeŋezic hae hâcne, erâ Libina, 14 Jatiri, Esitemoa, 15 Holoŋ,
Debiri, 16 Aiŋ, Juta â Bete‐Semesi. Hae 9 i Juda â Simeoŋ guru jaŋeraonec
rombiŋ hâcne. 17 Erâ ʒuhuckerâ Benjamiŋ guru jaŋeraonec wâc lama
bulimakaofâc‐jeŋic râec‐jopaniŋte mâreŋ‐jeŋichec hae jahec â jahec ʒiŋuc
rombiŋ: Gibeoŋ, Geba, 18 Anatoti â Alimoŋ. 19 Hae 13 i lama buli-
makaofâc‐jeŋic râec‐jopaniŋtemâreŋhecmâmâc Aroŋte ɋâricfâc taha bapa
jumbiŋ jaŋe jarembiŋ.

20 Lewire guruonec Kohatire dâkâne garikiŋ‐ jeŋic sâc Eferaimte gu-
ruonec hae gâcne jarembiŋ. 21 Eme hae ʒiŋuc i rârec‐joparâ lama buli-
makaofâc‐jeŋic râec‐jopaniŋte mâreŋhec mâmâc jarembiŋ: Eferaim tiki
mâreŋko ine Sikem, ŋeŋezic hae moc, erâ Geʒerâ, 22 Kibizaim â Bete‐
Horoŋ. Hae kâcɋene jahec â jahec i hâcne. 23 Eme Daŋte guruonec
iŋuc jaha hae â rârec‐jopahuc mâreŋ forawec i lama bulimakaofâc‐jeŋic
râec‐jopaniŋte mâmâc jarembiŋ. Jaŋere ʒâŋe ine ʒiŋuc: Eliteke, Gibetoŋ,
24 Ajaloŋ â Gate‐ Rimoŋ. Hae kâcɋene jahec â jahec i hâcne. 25 Eme

Manasere guru dâkâne jaŋeraonec ine hae jajahec â hae rârec‐jofahuc
mâreŋ forawec i lama bulimakaofâc‐jeŋic râec‐jopaniŋtemâmâc jarembiŋ
ine ʒiŋuc: Tanaki â Gate‐Rimoŋ. 26 Kohatire guru dâkâne, garikiŋ‐ jeŋic
sâc lama bulimakaofâc‐jeŋic râec‐jopaniŋtemâreŋhecmâmâc ropie hae 10
ewec.

27 Eme Lewire garikiŋ guru jaŋeraonec moc Geresoŋte guru jaŋe Man-
asere guru dâkâne jaŋeraonec hae jajahec â rârec‐jofahuc mâreŋ forawec
i lama bulimakaofâc‐jeŋic râec‐jopaniŋte jarembiŋ ine ʒiŋuc: Golaŋ, i
ŋeŋezic hae moc, Basaŋ mâreŋko ŋewec, erâ Besi‐Tara. 28 Eme Isasare
guru jaŋeraonec ine hae jahec â jahec erâ rârec‐jopahuc mâreŋ forawec i
lama bulimakaofâc‐jeŋic râec‐jopaniŋtemâmâc jarembiŋ ine ʒiŋuc: Kisioŋ,
Daberata, 29 Jaramuti â Eŋ‐Ganim. 30 Eme Asere guru jaŋeraonec hae jahec
â jahec erâ rârec‐jopahuc mâreŋ forawec i lama bulimakao râec‐jopaniŋte
mâmâc rombiŋ ine ʒiŋuc: Misali, Abadoŋ, 31 Helikata â Rehobo. 32 Eme
Naftalire guru jaŋeraonec hae jahec â moc â rârec‐jopahuc mâreŋ forawec
i lama bulimakao râec‐jopaniŋtemâmâc rombiŋ ine ʒiŋuc: Kedesi, ŋeŋezic
haemoc, i Galilaia mâreŋko ŋewec, erâ Hamo‐Doro â Karetaŋ. 33Geresoŋte
guru, garikiŋ‐jeŋic sâc jaŋe hae 13, â rârec‐jopahuc mâreŋ forawec i lama
bulimakao râec‐jopaniŋte jarembiŋ hâcne.

34 Lewire guru nâfocne Merarire garikiŋ guru jaŋe Sebuloŋte guru
jaŋeraonec hae jahec â jahec erâ rârec‐jopahuc mâreŋ sasawa i lama
bulimakaofâc‐jeŋic râec‐jopaniŋte mâmâc jarembiŋ ine ʒiŋuc: Jokeneam,
Kareta, 35 Dimina â Nahalali. 36 Â Rubeŋte guru jaŋeraonec ine hae
jahec â jahec erâ rârec‐jopahuc mâreŋ forawec i lama bulimakaofâc‐jeŋic
râec‐jopaniŋte mâmâc jarembiŋ ine ʒiŋuc: Bezere, Jahazi, 37 Kedemoti â
Mefata. 38 Â Gadere guru jaŋeraonec hae jahec â jahec erâ rârec‐jopahuc
mâreŋ forawec i lama bulimakaofâc‐jeŋic râec‐jopaniŋtemâmâc jarembiŋ
ine ʒiŋuc: Ramoti, ŋeŋezic hae moc, i Gileade mâreŋko ŋewec erâ Ma-
hanaim, 39 Hesiboŋ â Jazere. 40 Lewire guru dâkâne Merarire guru hâcne
jaŋe garikiŋ‐jeŋic sâc hae 12 jarepie tarawec.

41 Israe ŋic guru gâcnezi mâreŋ ro rauc embiŋ jaŋere ŋondeŋko Lewire
guru jaŋe lama bulimakaofâc‐jeŋic râec‐jopaniŋte hae â rârec‐jopahuc
mâreŋ forawec i rokupie 48 ewec. 42 Hae jarembiŋ i râreckehuc mâreŋ
forawec i mâmâc jare‐fârembiŋ hâcne.

Israe ŋic jaŋemâreŋ raucke‐fârembiŋ
43Wofuŋ e Israe ŋicmâreŋ jareocte ŋosafâc‐jeŋicmujomire‐jarewec irec

sâcko jare‐fâreme ro rauc ehucmâckerâ jumbiŋ. 44EmeWofuŋzimujomire‐
jarewec irec sâckowama fuarâ fowec. I Wofuŋ e jahac râsifâc‐jeŋic sasawa
mejeŋicko râec‐jopa‐fârewectemoczi moc mi sanaŋkewec. 45Wofuŋzi Israe
ŋic mumupaŋ dâŋ biaŋne jaza rawec i fâri mâc mi ehuc deŋke‐fârewec
hâcne.

22
Jordaŋ heririŋko alata bambiŋ

1 Josuazi Rubeŋ guru, Gade guru â Manase guru dâkâne hefârec‐joparâ
2 ʒiŋuc jazawec: “Wofuŋte kiŋaŋŋic Mosezi dâŋ ŋaza mutâc ewec i
soŋaŋke‐hâmohuc noni dâŋ ŋaza mutâc epo i wâc reŋke‐fârembiŋ. 3 Erâ
dameŋ ʒora jâmbâŋ qomâfâc‐ŋeŋic jaŋehec hehetiric moc mi ehuc mâmâc

jaha juwefueŋgopieŋ. Erâ wâcWofuŋ Anutu‐ŋeŋictemumutâc dâŋ sasawa
i aimuŋ soŋaŋke‐fârembiŋ. 4 Eme dameŋ ʒi ine Wofuŋ Anutu‐ ŋeŋiczi
mupaŋkewec irec sâcko qomâfâc‐ŋeŋic uruc jauŋ tahac‐ jopawec. Irec
ŋoŋe wâc Wofuŋte kiŋaŋŋic Mosezi Jordaŋ ŋifecnao hae mâreŋ ro rauc
eniŋte ŋarewec fokac ira risieniŋ. 5 Wofuŋte kiŋaŋŋic Mosezi sâcmutâc
dâŋ sasawa mutâcne‐ŋarehuc Wofuŋ Anutu‐ ŋeŋic maŋjauŋ ecnerâ ere
hataoa juniŋte â sâcmutâcdâŋticne soŋaŋkehuc erao qohota sanaŋkerâmaŋ
mamanasu‐ŋeŋiczi e kiŋaŋ qacnehuc juniŋte ŋaza mutâc ewec i aijakic
jaha soŋaŋkehuc junʒepieŋ.” 6 Josua e iŋuc jaza‐ fârerâ jambuŋ‐ jopahuc
râec‐jopame hae‐jeŋic sâc risie rambiŋ.

7 Manasere guru dâkâne moc jaŋe Mosezi Basaŋ mâreŋko mâreŋ ro
rauc eniŋte jarewec. Â guru dâkâne moc jaŋe ine Josuazi qomâfâc‐jeŋic
gâcne jaŋehec Jordaŋ ŋifec ʒoaŋ huhunaopec mâreŋ i jarewec. Josua e
sorec‐jopame razo ehapie jambuŋ‐jopawec. 8 Ehuc ʒiŋuc jazawec: “Ŋoŋe
mafa sâkohec, lama bulimakao bocjaha jâmbâŋ, siliwa, gol, aeŋ bâbâroŋ,
â aeŋ, erâ ŋaqi qoruc bocaha rombiŋ i barâ hae‐ ŋeŋicko risienʒepieŋ;
ehuc râsifâc‐ŋeŋic jaŋeraonec rokicne i qomâfâc‐ŋeŋic jaŋehec bâtâc
banʒepieŋ.” 9 Eme Rubeŋ â Gade guru erâ Manase guru dâkâne jaŋe Silo
hae Kanaaŋ mâreŋko ŋewec irecnec Israe ŋic guru gâcne behec‐joparâ hae‐
jeŋic sâc Gileade mâreŋ Wofuŋzi Mose mutâcnecneme jaŋe jaŋac ro rauc
embiŋ ira raniŋte rambiŋ.

10 Eme guru jahec â moc i jaŋe Jordaŋ ŋifecnao Kanaaŋ mâreŋ ŋondeŋ
moc ʒâŋene Geliloti ira fisirâ alata sâko moc bambiŋ. 11 Eme Israe guru
gâcne jaŋe biŋe ʒiŋuc mupie manambiŋ: “Manaŋgopieŋ, Rubeŋ â Gade
guru erâManase guru dâkâne jaŋeGeliloti mâreŋko alatamoc bambiŋ. Hae
mâreŋ i Jordaŋ heririŋ Kanaaŋ mâreŋ qaŋeŋnao Israe guru sâko nâŋâcne
mâreŋkopec fokac hâcne.” 12 Israe guru sâko jaŋe iŋuc manarâ furu jaha
râsi fisi‐jareniŋte Silo haeo tumaŋnembiŋ.

13 Ehuc Israe ŋic jaŋe Gileade mâreŋko Rubeŋ â Gade guru erâ Manase
guru dâkâne jaŋerao taha bapa Eleaʒare ŋokâ Pinehasi, 14 â micne 10 Israe
guru garikiŋ‐ jeŋic sâc irecnec micne moc moc hâcne, jaŋe ehec mâmâc
sorec‐ jopambiŋ. 15 Eme jaŋe Gileade mâreŋko Rubeŋ â Gade guru erâ
Manase guru dâkâne jaŋerao fisirâ ʒiŋuc jazambiŋ: 16 “Wofuŋte kikefuŋ
ʒiŋucmukac: ‘Ŋoŋewemocte Israere Wofuŋ Anutu bunao bahuc bâbâsifuc
ʒi bâfuambiŋ? Ŋoŋe alata ʒi bahuc Wofuŋte dâŋ sâcne mi reŋkembiŋ.
Ŋoŋe iŋuc ehuc Anutu fecneŋgopieŋ hâcne. 17 Peoro haeo bahac fuame
Wofuŋziŋic ŋokac bâtiŋ‐jopawec i mocmimanasuŋgopieŋme? Eme dameŋ
ʒi bahac izi hâcne kidapec‐nâpoha juŋgopeneŋ. Eme izi sawa mi fozac
me? 18ŊoŋeWofuŋ râpecke sanaŋkeniŋtemuŋgopieŋ me? Ŋoŋemiŋecgac
Wofuŋ dâŋticne mi reŋkeniŋmuo ine tomâcko biac Israe ŋic sasawa mana
gâpâre‐nâreocmu. 19Ŋoŋemâreŋ‐ŋeŋickoa jupieWofuŋ araŋ babacnere sâc
mi ekacko ine Wofuŋte mâreŋko e jahacne qoruc boze ŋekacko fânʒepieŋ.
Ehuc ŋondeŋ‐nâŋecko mâreŋ ro rauc enʒepieŋ. Erâ Wofuŋ Anutu‐nâŋecte
alatao ʒuhuckerâ alata moc bahuc Wofuŋ â nâŋe qâhuc‐nâpohucwiac ebac
ee ine mi enʒepieŋ. 20 Ŋoŋe Ʒera ŋokâ‐ticne Akaŋ erao mâsi fuawec irec
manasunʒepieŋ. E wiac Wofuŋte meo râekicne irec mumutâc fuawec i
qatarame Israe kikefuŋ sasawa jaŋerao bâbâtiŋ fuawec. Erâ Akaŋ e kiŋ
bahac‐ticnere erâ buc mi hâmowec.’ ”



JOSUA 22:21 307 JOSUA 23:2

21 Eme Rubeŋ â Gade guru â Manase guru dâkâne, jaŋe Israere guru,
garikiŋ sâc jaŋere micne dâŋ ʒiŋuc bâtikie‐jarembiŋ: 22 “Wofuŋ e Anutu
Fekicne Mocjaha. Wofuŋ e Anutu Fekicne Mocjaha. Fuŋne wemocte alata
bambeŋ i eki manakac â ŋoŋe wâc miŋecgac mananʒepieŋ. Me Wofuŋte
dâŋ qatarahuc hata âte sifuckembeŋko ine moc mi akic‐ nâponʒepieŋ.
23NâŋeWofuŋte dâŋ qatarahuc nâŋe nâŋâcne alata barâ ira hosâc âsu bâzi
ririke, me jacgoŋ wiaczi taha banaŋte, me wamare taha banaŋte alata i
bambeŋko ine Wofuŋ e jahac bâtiŋ‐nâpozejec. 24 Nâŋe ine ʒiŋucte alata
i bambeŋ: Juku nacnere ŋoŋere ɋâricfâc jaŋe nâŋere ɋâricfâc ʒiŋuc moc
jazanʒipiŋte: Ŋoŋe Israere Wofuŋ Anutu ehec ʒuʒuhuc‐ŋeŋic moc fokac
me? 25 Wofuŋ e Jordaŋ opâzi nâŋe â Rubeŋ â Gade guru ŋoŋe manâŋec
eocte râewec, ŋoŋe Wofuŋhec ʒuʒuhuc‐ŋeŋic moc mi fokac i iŋuc muhuc
ŋoŋere ɋâricfâc jaŋe nâŋere ɋâricfâc bâuruŋ‐jopapie Wofuŋ araŋ babacne
i nâŋerao omaezacte erâ alata ʒi bambeŋ. 26 I bâzi ririke me taha râe guruc
eere mâcne, 27 guru jajahec nâŋâcne ma eocte bambeŋ. Erâ ŋic gaŋne
gaŋne faicnao fua raniŋmu jaŋere wâcmâmâc ezejec. Wiac izi hâcne ʒiŋuc
mutâcne‐jarezejec: Nâŋe Wofuŋ Anutu araŋ bacnehuc qowi bâzi ririke,
taha bâzi erâ wama bâzi i bajueŋgopeneŋ wâc. Erâ juku nacnere ŋoŋere
ɋâricfâc jaŋe nâŋere ɋâricfâc ʒiŋuc jazanʒipiŋte alata ʒi bakicne: ‘Ŋoŋe
Wofuŋhec ʒuʒuhuc‐ŋeŋicmoc fokac me?’ 28 Irec nâŋe ʒiŋucmanasumbeŋ:
Juku nacnere nâŋere me ɋâricfâc‐nâŋec jaŋerao dâŋ iŋucne moc mupie
nâŋe ʒiŋuc jazanʒepeneŋ: Honeniŋ, ŋosafâc‐nâŋec jaŋe alata ʒi bambiŋ
i Wofuŋte alata iŋucne. I qowi bâzi me taha bâzi ririkere mâcne, ŋoŋe
â nâŋe ŋondeŋ‐nâŋecko mumutaniŋ‐nâŋec erâ ŋeocte bambiŋ. 29 Nâŋe
Wofuŋte dâŋ mi qatara‐ jâmbâŋkenʒepeneŋ, me alata moc barâ ira qowi
bâzi ririke, me jacgoŋ â taha gâcne râe guruc i wâcmi mac enʒepeneŋ. Erâ
wâcWofuŋte qoruc bozeremotâcnao alata ŋekac iŋucnemocmi ʒuhuckerâ
banʒepeneŋ.”

30 Eme taha bapa Pinehasi â Israe guru, garikiŋ‐ jeŋic sâc irec micne
sasawa taha bapahec jumbiŋ jaŋe Rubeŋ â Gade guru â Manase guru
dâkâne jaŋe dâŋ mumbiŋ i manapie sâckewec. 31 Eme taha bapa Eleaʒare
ŋokâ Pinehasi e Rubeŋ â Gade guru â Manase guru dâkâne ʒiŋuc jazawec:
“Miŋecgac manaŋgopeneŋ: Wofuŋ e ŋondeŋ‐ nâŋecko jukac. Wemocte,
ŋoŋe wiac i ehuc Wofuŋ bunao mi bambiŋ. Eme ʒi Israe ŋic sasawa jaŋe
Wofuŋte bâbâtiŋko fenʒipiŋte bâfiriec‐jopaŋgopieŋ hâcne.”

32 Eme taha bapa Eleaʒare ŋokâ Pinehasi â micne guru jaŋe Gileade
mâreŋko Rubeŋ â Gade guru jaŋeraonec risierâ Kanaaŋ mâreŋko Israe ŋic
jaŋerao rambiŋ. Ehuc ŋic ŋokac dâŋ binaŋ ejarembiŋ. 33 Eme Israe ŋic
jaŋe dâŋ binaŋ‐ jeŋic manapie sâckewec. Eme Anutu mucne bacnehuc
Rubeŋ â Gade guru jaŋe mâreŋ ro rauc erâ jusanaŋkembiŋ i râsi ejarehuc
bâsirowec‐jopaniŋte mumbiŋ i behembiŋ. 34 Eme Rubeŋ â Gade guru
jaŋe alatare ʒâŋe Mumutaniŋ mumbiŋ. I ʒiŋucte manasuhuc: “Wiac izi
manâŋec ehuc, Anutu e Wofuŋ jâmbâŋ jukac i mutaniŋkezejec.”

23
Josuare mâmâzoc â uŋsawaŋ dâŋ

1 Wofuŋ e Israe ŋic râsifâc‐jeŋic jaŋeraonec batarac‐ joparâ wama
bâfua‐jareme juwefukuhapie jaha Josua e ŋicqizec jâmbâŋ ewec. 2 Ehuc

Israe ŋic sasawa erâ soŋaŋ micne, mumutara ŋic â fekicnefâc‐jeŋic hetu-
maŋ‐jopa‐fârerâ kecʒiŋuc jazawec: “No ŋicqizec jâmbâŋ ekopac. 3 Wofuŋ
Anutu‐ŋeŋiczi ŋoŋere erâ ŋic gurune gurune ʒi jaŋerao wiac sasawa ewec
i hone‐fârembiŋ. E ŋoŋere erâ ʒika qawec hâcne. 4 Manaŋgopieŋ, Jordaŋ
opâzi qâtâcneme raku ʒoaŋ huhunaopec Hâwec Sâkoo fisikac ira ŋic gurune
gurune bawahac‐ jopapo. Erâ ŋicguru gâcne juraŋgopieŋ jaŋere mâreŋ i
guru‐ŋeŋicte sâcko bâtâc barâ ŋoŋere biŋe râepo wâc. 5 Wofuŋ Anutu‐
ŋeŋiczi bânierâ guriŋ‐jopahuc jopa jâpec ejareocmu. Eme Wofuŋ Anutu‐
ŋeŋic e mupaŋke‐ŋarewec irec sâcko mâreŋ‐jeŋic roniŋmu. 6 Erâ Mosere
sâcmutâc papia qizecko wiac sasawa qâreŋkekicne fokac i aimuŋ jaha
soŋaŋkehuc efârenʒepieŋ, moc mi ʒepieŋ. 7 Ehuc ŋic gurune gurune
irec ʒanʒaŋnezi ŋondeŋ‐ŋeŋicko ʒuhuckerâ juŋgopieŋ jaŋehec sisifuc mi
enʒepieŋ. Â nemufâc‐jeŋic jaŋere ʒâŋe mu bâuac, me jaŋere ʒâŋeo
mumupaŋ dâŋmumume kiŋaŋ qaqajare, me dieŋzi herâ dadape‐jare i wâc
moc mi ejâmbâŋkenʒepieŋ. 8 Ŋoŋe juwefuŋgopieŋ iŋucnea Wofuŋ Anutu‐
ŋeŋictao qohota sanaŋkerâ junʒepieŋ. 9 Wofuŋ e ŋoŋe ʒira juniŋte ŋic
gurune gurune tâpiri ɋicwânʒâŋ‐jeŋichec jopa jâpec ejare‐ fârewec. Irec
juwefuhapie ŋic moczi sanaŋkerâ râsi fifisi‐ ŋare i moc mi fuawec erâ
wâc mi fuakac. 10 Wofuŋ Anutu‐ ŋeŋic e mupaŋke‐ŋarewec irec sâcko
ŋoŋere erâ ʒika qaekacte ŋoŋeraonec mocjahazi ŋic 1 tauseŋ jaŋe ejareme
sâcne wiseniŋmu. 11 Ʒi ine ŋaŋac juhâmoniŋte Wofuŋ Anutu‐ŋeŋic maŋzi
ʒâficke‐jâmbâŋkenʒepieŋ. 12 Ŋoŋe mocwâc risierâ ŋic gurune gurune
hetiric‐ jopakicne ŋondeŋ‐ŋeŋicko juraŋgopieŋ, jaŋerao qohotahuc ŋokac
nareŋ gareŋ eniŋmuo 13 ine Wofuŋ Anutu‐ŋeŋiczi ʒuhuckerâ ŋic gurune
gurune ʒi jopa jâpec moc mi ejare‐jâmbâŋkeocmu. Jaŋe hâcne ŋoŋere bitiŋ
eniŋmu, erâ wâc ŋâŋârâc‐ŋeŋic ehuc ŋifec â ŋifec qâʒâic‐ŋopaniŋmu â ʒârâ
ehuc ʒâŋe‐ŋeŋicko âkec‐ŋopaniŋmu. Iŋuc fokuhame Wofuŋ Anutu‐ŋeŋiczi
mâreŋ biaŋ ŋarewec ʒira oma‐fâreniŋmu.

14 “Ʒi hâmoc dameŋ‐ nane qândâŋkekac. Wofuŋ Anutu‐ ŋeŋiczi dâŋ
biaŋne mupaŋke‐ŋarewec i ninic jaha fua‐fârewec i ŋoŋe maŋ mamanasu‐
ŋeŋicko buc buc manasuŋgopieŋ. Mumupaŋ sasawa i moc mi wahahuc
mupaŋkewec sâc deŋke‐fârewec. 15 Eme Wofuŋ Anutu‐ ŋeŋiczi wiac
biaŋne ŋoŋerao fuaocte mupaŋkewec sâc fuawec. E behepie ine irec sâc
jaha ŋoŋerao wiac hâhâwicne sâko bâfuaocmu. Ehuc mâreŋ biaŋne ʒi
ŋarewec irecnec bâsirowec‐ŋopaocmu. 16 E ʒâʒâfic‐ticne mutâcne‐ŋarewec i
hetâcnehuc nemu dape‐jarehuc kiŋaŋ qajareniŋmuo iŋuc hâcne fuaocmu.
Eme ŋoŋerao Wofuŋte kimbeŋzi bâruŋkeha mâreŋ biaŋ ŋarewec ʒira boc
mi jufehuc biac omaeniŋmu.”

24
Israe ŋic jaŋe Anutuhec embiŋ

1 Josua e Israe ŋic guru sâc furu jaha Sikem haeo hetumaŋ‐jopawec. Ehuc
soŋaŋ micne, mumutara ŋic â fekicnefâc‐jeŋic hefârec‐jopame Anuture
maio fisimbiŋ. 2 Eme Josuazi ŋic ŋokac sasawa kecʒiŋuc jazawec: “Israere
Wofuŋ Anutu e ʒiŋuc mukac: ‘Mârâc sasac jaha jâmbâŋ apa ŋosafâc‐ŋeŋic
jaŋe Eufrata opâ ocniŋucnao juhuc nemu gâcne araŋ bajare jumbieŋ. I
jaŋeraonec moc Tera, Abraham â Naho jahere mamac. 3 Eme no apa‐
ŋeŋic Abraham e Eufrata opâ ŋifecnaonec rorâ jowawarepe Kanaaŋmâreŋ

ate‐ fârewec. Ehame ɋâricfâc‐ticne bocjaha basawec‐ jopapo, ehuc Isaka
râcnepo. 4 Eme Isakare ŋokâ jahec Jakobo â Esau bâfuac‐jofapo. Erâ Esau
e Seiri tiki mâreŋ i ro rauc eocte râcnepo. Jakobo â ɋâricfâc‐ticne jaŋe ine
Aigita mâreŋko humbiŋ. 5 Ehame no Mose â Aroŋ jaŋerao sorec‐jofahuc
Aigita mâreŋko wiac qeŋ bipinehec bâfuarâ jowac‐jopa wefupo. 6 Erâ apa
ŋosafâc‐ŋeŋic Aigita mâreŋkonec jowac‐jopape wareku Hâwec Bâbâroŋko
fisimbiŋ. Ehame Aigita ŋic jaŋe apa ŋosafâc‐ŋeŋic bâjâpec‐joparâ ʒika
keretac â momori ŋic becâsicfâc‐jeŋichec Hâwec Bâbâroŋko fisimbiŋ wâc.
7 Eme apa ŋosafâc‐ŋeŋic jaŋeWofuŋ no kio wâwâsic enarembiŋ. Enarepie
jaŋe â Aigita ŋic ŋondeŋ‐jeŋicko dapâc qisiric bâfuapo. Ehuc mupe hâweczi
Aigita ŋic qâuruc‐jopa‐fârewec. No Aigita mâreŋko wiac bâfuapo i hone‐
fârembiŋ. Erâ mâreŋ burocnao dameŋ ʒora jâmbâŋ jumbiŋ. 8 Erâ no
bacŋopa warehuc jukuhape Jordaŋ ŋifecnao Amori ŋic jaŋere mâreŋko
fisimbiŋ. Fisipie jaŋe ŋoŋehec ʒika bâfuapiemeŋeŋicko râec‐jopapemâreŋ‐
jeŋic ro rauc ehapie sâc bâsirowec‐jopapo. 9 Eme Ziporo ŋokâ‐ticne Balake
e Moabi ŋicwofuŋzi faharerâ Israe ŋic ŋoŋehec ʒika qawec. Ehuc Beoro
ŋokâ‐ticne Bileamzi sâwec‐ŋopaocte dâŋ râecnewec. 10 Erâ no sifu Bileam
dâŋticnere hazecmocmi râepo. Ehame jambuŋ‐ŋopawec. Eme no Balakere
meonec batarac‐ŋopapo hâcne. 11 Eme ŋoŋe Jordaŋ opâ fotâcnerâ Jeriko
haeo raʒimbiŋ. Raʒipie Jeriko ŋic jaŋe ŋoŋehec ʒika bâfuambiŋ. Erâ Amori
ŋic, Periʒi ŋic, Kanaaŋ ŋic, Hitiŋic, Girigasi ŋic, Hiwiŋic â Jebusi ŋic jaŋe
wâc iŋuc jaha embiŋ. Eme no meŋeŋicko râec‐jopa‐fârepo. 12 Iŋuc ehuc
Amori ŋicwofuŋ jajahec hâhâwic sâko hejactepe hâbi‐jekic goroŋkemewise‐
ŋarepic. I ŋoŋere tepe me ʒika wiaczi gie i mi bawec. 13 No mâreŋ â fic
hae ŋarepo i ŋoŋe giene mi bambiŋ. Erâ ira ŋeŋe juju ehuc waiŋ â oliwa
nâeŋgopieŋ i ŋoŋe ŋaŋac he sarac wâcmi embiŋ.’

14 “Eme irec hâcne Wofuŋ araŋ bacnehuc maŋbiaŋko jauŋ fârihec kiŋaŋ
qacnenʒepieŋ. Erâ apa ŋosafâc‐ŋeŋic jaŋe Eufrata opâ ocniŋucnao â
Aigita mâreŋko nemu araŋ bajarerâ dape‐ jarehuc jumbiŋ i behe‐ fârerâ
Wofuŋ kiŋaŋ qacnenʒepieŋ. 15MeWofuŋ kiŋaŋ qacneniŋtemi eŋarekacko
ine miŋecgac jaha mo kiŋaŋ qacnezo muŋgopieŋ e mutaniŋkeniŋ. Apa
ŋosafâc‐ŋeŋic jaŋe Eufrata opâ ocniŋucnao mâreŋ fokac ira nemu araŋ
bajarehuc dape‐jarembiŋ i me mâreŋ‐jeŋicko ŋec juc eŋgopieŋ. Amori ŋic
hâcne, jaŋere nemufâc dape‐jareniŋmu. No âwiacfâc‐nane nâŋe ineWofuŋ
kiŋaŋ qacnenaŋmu.”

16 Eme ŋic ŋokac jaŋe dâŋ kecʒiŋuc bâtikiecnembiŋ: “Nâŋe Wofuŋ
râpeckerâ nemu kiŋaŋ qaqajare i moc mi ejâmbâŋkenaŋmu. 17 Wofuŋ
Anutu‐nâŋec e jahac apa ŋosafâc‐nâŋec â nâŋe nâŋâcne Aigita mâreŋte
niŋgiŋkonec batarac‐nâpowec. Ehuc fuŋne qaqa mâsi ʒâŋe fai‐ nâŋecko
bawec. Â hata jumbeŋ sâc eki aki anonoc enârehuc jowac‐nâpohame ŋic
gurune gurune jaŋere ŋondeŋko fotâcnembeŋ. 18 Erâ nâŋe mâreŋ ʒira
raʒinaŋte Wofuŋ e jahac Amori ŋic gurune gurune ʒira jumbiŋ jaŋe jopa
jâpec ejarewec. Irec nâŋe wâc Wofuŋ kiŋaŋ qacnenaŋmu. Eki hâcne
nâŋâcne Anutu fârine.”

19 Eme Josuazi ŋic ŋokac ʒiŋuc jazawec: “Wofuŋ e Tiri Anutu, e
ʒoɋac‐ticnehec, irec ŋoŋe kiŋaŋ sâcne mi qacneniŋmu. E kiŋ bahac â
qaqatara‐ŋeŋic moc mi behe‐jâmbâŋkeocmu. 20 Ŋoŋe nemu kiŋaŋ qajare-
hucWofuŋ fârine râpeckeniŋmuo ine wiac biaŋne eŋareweczi ŋerisierâ wiac



JOSUA 24:21 310 JOSUA 24:33

hâhâwicne bâmâckehuc eŋarerâ sipiric‐ŋopaocmu hâcne.” 21 Eme ŋic ŋokac
jaŋe Josua âzâcnembiŋ: “Aricne, nâŋe Wofuŋ kiŋaŋ qacnenaŋmu.” 22 Eme
Josuazi ŋic ŋokac jazawec: “Ŋoŋe ŋaŋaczia fuŋne‐ŋeŋic muhuc Wofuŋ
kiŋaŋ qacneniŋte mutaniŋkeŋgopieŋ hâcne.” Eme jaŋe mumbiŋ: “Nâŋe
nâŋac fuŋne‐nâŋec muŋgopeneŋ.” 23 Eme eki muwec: “Irec nemu jabane
bajuŋgopieŋ i bârârie‐fârerâ Israere Wofuŋ Anuturao maŋ mamanasu‐
ŋeŋic râepie fosanaŋkezejec.” 24 Eme ŋic ŋokac jaŋe Josua âzâcnembiŋ:
“Wofuŋ Anutu‐nâŋecte mic reŋkerâ kiŋaŋ qacnenaŋmu.” 25Mupie Josuazi
ʒoaŋ ira ŋic ŋokac jaŋe Anutuhec ʒâfic‐jopahuc Sikem haeo sâcmutâc
â tiŋne jujure dâŋ mutâcne‐jare‐ fârewec. 26 Ehuc dâŋ sasawa i Anutu
sâcmutâc‐ticnere papia qizecko qâreŋkewec. Erâ qânâ sâko moc rorâ
boriŋfuŋko Wofuŋte furu mâreŋ fowec ira âkendâŋneme domawec. 27 Erâ
Josuazi ŋic ŋokac jazawec: “Qânâ ʒi honeŋgopieŋ, e Wofuŋzi dâŋ sasawa
nâzâwec i mana‐ fârekac. Eme ŋoŋe Anutu‐ ŋeŋic enʒaŋauc ecnehuc
eatuckeniŋmuo ine eki fuŋne‐ŋeŋic sâcne rituocmu.” 28 Eme Josuazi ŋic
sasawa mâreŋ ro rauc embiŋ sâc sorec‐jopame râwiŋne‐fârembiŋ.

Josua â Eleaʒa jahe hâmopic
29 Wiac sasawa ewarehuc jumbiŋ irec faicnao Wofuŋte kiŋaŋŋic Nuŋte

ŋokâ Josua e jara 110 bazurâ hâmowec. 30Hâmome e jahacnemâreŋ Timina‐
Sera Eferaim tiki mâreŋko Gasi tiki ŋekac irec faicnao duckembiŋ.

31 Eme Israe ŋic jaŋe Josuare dameŋko â ere faicnao Wofuŋzi Israe ŋic
jaŋerao gie bame sâc hone manac embiŋ soŋaŋ i jaŋere dameŋko wâc
Wofuŋ kiŋaŋ qacnehuc jumbiŋ.

32Eme Israe ŋic jaŋe Josefere siec Aigitamâreŋkonec bawefumbiŋ i Sikem
haeo Jakobozi mâreŋ dâkâne moc Sikemte mamac Hamoro ere ŋokâfâc
jaŋeraonec moneŋ kâcɋene 100‐zi furine bawec ira duckembiŋ. Mâreŋ i
hâcne Josefere ɋâricfâc jaŋe ro rauc embiŋ.

33EmeAroŋte ŋokâ Eleaʒa ewâc iŋuc jaha hâmowec. Eme jaŋe ŋokâ‐ticne
Pinehasi ere hae Gibea, Eferaim tiki mâreŋko râcnembiŋ, ira duckembiŋ.

MUMUTARA ŊIC
MITI RAŊɊAre papia moc ʒâŋene MUMUTARA ŊIC irec fuŋne mupe

mananiŋ. Josua e Israe ŋic Kanaaŋmâreŋko jowac‐jopa raʒirâ râec‐jopame
jumbiŋ. Jufehuc Anutu râpeckepie eki behec‐jopame ŋic qâpuc jaŋe fisirâ
jopa sipiric ejare jumbieŋ. Eme Israe ŋic jaŋe maŋjeŋic bârisiehuc Wofuŋ
kio wâwâsic ecnekupie eki mocwâc bafic‐ jopahuc micne bapa tâpirihec
bâfuac‐jopa‐jare jujec. Micne moc bâfuame eki bânie‐jareme qâpuc jopa
jâpec ejare jumbieŋ. Eme wama fuarâ foha micne bapazi soŋaŋ‐jopahuc
dâŋjeŋic mutiŋnehuc mutara‐jare jujec. Irec micne bapa iŋucne tuczi tuc
juwefuhuc jumbiŋ jaŋere ʒâŋe sâko Mumutara Ŋic mukicne. Â binaŋ‐
jeŋic sasawa papiamocjahao qâturerâ râekicne papia irec ʒâŋeMUMUTARA
ŊIC jaha mukicne fokac. Papia mozi qâreŋkewec i mocwâc mi mana
sanaŋkeŋgopeneŋ. Mâc ŋifec ine qâreŋŋic ere fuŋne ʒiŋuc honeŋgopeneŋ:
E Anuture mamana biri â guriŋ bapa gie‐ticnere fuŋne mana utuckehuc
papia qâreŋkewec.
Papia i bâfâuckepene iŋuc jaha dâkâne jahec â moc ekac.
Dâkâne namba 1:
Mum 1:1—Mum 2:5. Dâkâne irec maŋnao mumutara ŋic jaŋere binaŋ
biac mi fuaha, ine Israe ŋic jaŋe mâreŋ dâkâne gâcne ʒuhuckerâ ro
rauc eniŋte ʒika sâko qahuc mâreŋ rune sasawa ine sifu mi jâpec‐jopa‐
fârembiŋ.

Dâkâne namba 2:
Mum 2:6—Mum 16. Ira ine mumutara ŋic jaŋere binaŋ jâmbâŋ fuŋkerâ
qâreŋkekicne fokac. I mumutara ŋic kecʒiŋuc jaŋere binaŋ hâcne:
Otinie, Ehudu, Debora, Baraki, Gideoŋ, Abimelec, Jefita, Simsoŋ erâ
gâcne gâcne.

Dâkâne namba 3:
Mum 17—21. Ira ine Judaŋic jaŋere juju â eebpa mocwâc sifuc safuck-
ewec irec dâŋ â binaŋ qâreŋkekicne fokac.

Papiare fuŋne moc kecʒiŋuc wâc mupene sâckeocmu: Mumutara ŋic
jaŋere papia maŋnao dâŋ forakac izi Israe ŋic jaŋe Kanaaŋmâreŋ rauckerâ
juhuc weniŋuc erâ ŋicguru moc buc ehuc soka sanaŋ embiŋ irec binaŋ
banârekac hâcne.

Juda guru â Simeoŋ guru jaŋe ŋicwofuŋ Adoni‐Beʒec rombiŋ
1 Josua hâmome faicnao Israe ŋic jaŋeWofuŋwiocnerâmumbiŋ: “Kanaaŋ

ŋic jopazore guru wenimoizi micne banârehuc feocmu?” 2 Eme Wofuŋzi
muwec: “Manaŋgopieŋ, no mâreŋ i Judare meo râepore eki fezejec.” 3 Eme
Juda guru jaŋe qomâfâc‐jeŋic Simeoŋte guru jazarâ mumbiŋ: “Nâŋere
mâreŋko mâmâc fehuc Kanaaŋ ŋic jopanʒepeneŋ. Ehame nâŋe wâc
iŋuc jaha ŋoŋere mâreŋko mâmâc ranaŋmu.” Eme Simeoŋte guru jaŋe
bâjâpec‐jopapie rambiŋ. 4 Eme Juda guru jaŋe ʒikao rahapie Wofuŋzi
Kanaaŋ â Periʒi ŋicmejeŋicko râec‐jopawec. Eme jaŋe ŋic 10 tauseŋ Beʒeki
hae mendâŋko jopambiŋ. 5 Eme Beʒeki haeo Adoni‐Beʒec erao fisirâ ʒika
qambiŋ. Ehuc Kanaaŋ â Periʒi ŋic bawahac‐jopambiŋ. 6 Â Adoni‐Beʒec
e ine wisehame jâpe ra rorâ meneŋgoc jahecne â kike neŋgoc jahecne

hetâcnembiŋ. 7 Eme Adoni‐ Beʒeczi muwec: “Ŋicwofuŋ 70 meneŋgoc â
kike neŋgoc‐jeŋic hetâcnekicnezi nore tebo rurumaŋko nânâ huŋgaŋ nuse
nâc ejumbieŋ. No iŋuc epore Anutuzi okacne bazu‐narekac.” Eme jaŋe
Jerusalem haeo barapie ira hâmowec.

Judazi Jerusalem â Heboroŋ hae rocjofawec
8 Eme Judaŋic jaŋe Jerusalem haeo ʒika qambiŋ. Ehuc hae i ʒikazi

imackehuc ʒoc turuŋkepie ʒawec. 9 Eme ʒâhec Judaŋic jaŋe Kanaaŋ ŋic tiki
mâreŋko, Negebe mâreŋ â wâneŋko jumbiŋ jaŋe jopaniŋte rambiŋ. 10 Eme
Juda guru jaŋe Heboroŋ haeo Kanaaŋ ŋic jumbiŋ jaŋe jopaniŋte rambiŋ.
(Heboroŋte ʒâŋe mârâc Arabare hae mujumbieŋ.) Ehuc micnefâc‐jeŋic
Sesai, Ahimaŋ â Talamai iŋuc jopambiŋ.

Otiniezi Debiri hae bawahahuc Akisa ŋonâŋ‐ticne rowec
(Jos 15:15–19)

11 Eme irecnec ine Debiri haere ŋecjucfâc râsi fisi‐ jareniŋte rambiŋ.
Debiri haere ʒâŋe ine mârâc jaha Kiriati‐Sefe iŋuc fowec. 12 Eme Kalebezi
muwec: “Moc e Kiriati‐Sefe hae imackerâ rome otâ‐nane Akisa râcnepe
ŋonâŋ‐ticne eocmu.” 13 Mume Kalebe ɋaticne Kenaʒire ŋokâ Otiniezi
hae i rowec. Eme Kalebezi otâ‐ ticne Akisa râcnewec. 14 Eme ŋokac
e fisime ŋowe‐ticnezi hesarac mâreŋte mamac‐ ticne wiocneocte ʒoɋac
ecnewec. Eme doŋgionec wahame Kalebezi wiocnerâ muwec: “Wemo
wiacte egarekac?” 15 Wiocneme âzâcnerâ muwec: “Negebe mâreŋko
râecnumeŋ irec wiac moc tahacnuc, ehuc opâ ʒâŋe hâcne narec.” Eme
Kalebezi opâ ʒâŋe faic â juwic i mâmâc râcnewec.

Juda â Benjamiŋ guru jaŋe ʒuhuckerâ mâreŋ rombiŋ
16 Eme Mosere kimo Keniŋic ere ɋâricfâc jaŋe Judaŋic jaŋehec hâmu gie

hae irecnec Juda mâreŋ burocne Negebe mâreŋko Arada hae heririŋnao
fokac ira ferambiŋ. Ehuc jaŋehec jusanaŋkembiŋ. 17 Eme Judare guru jaŋe
qomâfâc‐jeŋic, Simeoŋte guru hâcne, jaŋehec rarâ Kanaaŋ ŋic Zefata haeo
jumbiŋ jaŋe joparâ hae i bâsirowe‐fârembiŋ. Ehuc hae irec ʒâŋe Horima
mumbiŋ. 18 Judare guru jaŋe hae mâreŋ ʒiŋuc rombiŋ wâc: Gaza, Asikaloŋ
â Ekoroŋ. 19 Wofuŋ e Juda guru jaŋehec juhame tiki mâreŋ rombiŋ. Â
wâneŋko jaŋe ine ʒikare keretac aeŋzi bakicne fojarewecte jopa jâpec sâcne
mi ejarembiŋ. 20 Eme Heboroŋ hae i Mosezi muwec irec sâcko Kalebe
râcnembiŋ. Eme eki Anakare ŋokâfâc jahec â moc hae irecnec jopa jâpec
ejarewec. 21 Â Benjamiŋ guru jaŋe ine Jebusi ŋic Jerusalem haeo jumbiŋ i
jopa jâpecmi ejarembiŋ. Irec Jebusi ŋic jaŋeBenjamiŋ ŋic jaŋehec jumbiŋzi
juŋgopieŋ jaha.

Josefe guru jaŋe Bete hae rombiŋ
22 Josefere kikefuŋ jaŋe iŋuc jaha Bete hae râsi fisicneniŋte fembiŋ.

Wofuŋzi ine jaŋehec juwec. 23 Eme Josefere kikefuŋ jaŋe ruc bapa ŋic
Bete hae hone tâcneniŋte sorec‐ jopambiŋ. (Mârâcko hae irec ʒâŋe Lusi
mujumbieŋ.) 24 Eme ruc bapa ŋic jaŋe ŋic moc haeonec wahame honerâ
âzâcne mumbiŋ: “Haemaŋko raraʒire hata nâwotuc. Eme nâŋe akicguhuc
wiac biaŋne egarenaŋmu.” 25Emehaemaŋko raraʒire hata jowatume raʒirâ
hae i ʒikazi imackehuc ŋic e jahacne â garikiŋfâcne ine akic‐jopa‐fârembiŋ.
26Eme ŋic e Hitiŋic jaŋeremâreŋko rarâ haemoc bawec. Ehuc hae irec ʒâŋe
Lusi muwec. Eme ʒâŋe izi dameŋ ʒiŋuczia fokac jaha.

Manase â Eferaim guru jaŋemâreŋ ʒuhuckerâ rombiŋ
27Manase guru jaŋe hae kecʒiŋuc jaŋere ŋecjucfâc jopa jâpecmi ejarem-

biŋ: Bete‐Seaŋ â hae piticfâc‐ticne, Tanaki â hae piticfâc‐ticne, Doro â hae
piticfâc‐ticne, Ibeleam â hae piticfâc‐ticne erâ Megido â hae piticfâc‐ticne.
Irec Kanaaŋ ŋic jaŋe mâreŋ ira ʒuhuckerâ jumbiŋ. 28 Israe ŋic jaŋe fua
sawec ehuc tâpirihec erâ Kanaaŋ ŋic jopa jâpec mi ejarehuc jaŋacne mic
sâcko juniŋtemujarembiŋ.

29Eme Eferaim guru jaŋe Kanaaŋ ŋic Geʒera haeo jumbiŋ i jopa jâpecmi
ejarembiŋ. Irec Kanaaŋ ŋic jaŋe Geʒera haeo ŋondeŋ‐jeŋicko jumbiŋ wâc.

Guru gâcne jaŋe ʒuhuckerâ mâreŋ rombiŋ
30 Sebuloŋ guru jaŋe hae kecʒiŋuc jaŋere ŋecjucfâc jopa jâpec mi

ejarembiŋ: Kitoroŋ â Nahalolo. Eme Kanaaŋ ŋic jaŋe jaŋere kiŋaŋ qahuc
micdâŋ‐jeŋicte sâcko jumbiŋ.

31 Ase guru jaŋe hae kecʒiŋuc jaŋere ŋecjucfâc jopa jâpec mi ejarembiŋ:
Ako, Sidoŋ, Ahalaba, Akaʒibi, Heleba, Afiki â Rehobo. 32 Ase guru jaŋe
Kanaaŋ mâreŋ rune jopa jâpecmi ejarehuc jaŋere ŋondeŋko jumbiŋ.

33 Naftali guru jaŋe Bete‐Semesi hae â Bete‐Anata hae jahere ŋecjucfâc
jopa jâpec mi ejarehuc Kanaaŋ mâreŋ rune jaŋere ŋondeŋko jumbiŋ. Erâ
ine sifu Bete‐Semesi â Bete‐Anata haere ŋecjucfâc jaŋe Naftali guru jaŋere
rurumaŋko juhuc micdâŋ‐jeŋicte sâcko gie bambiŋ.

34 Amori ŋic jaŋe ine Daŋ guru kikeo kikeo ejarehuc jâpec‐jopapie tiki
mâreŋko ferâ jumbiŋ. Jaŋe wâneŋko wahaniŋte moc mi mana‐jarembiŋ.
35 Amori ŋic jaŋe Hari‐Heresi, Ajaloŋ â Salabim haeo juniŋte boc ʒoɋac
embiŋ. Josefere garikiŋ jaŋe ine boc bâuruŋ‐ jopapie jaŋere rurumaŋko
juhucmicdâŋ‐jeŋicte sâcko jumbiŋ. 36EmeAmori ŋic jaŋeremazi Akerabim
heâŋ‐ticnaonec fuŋkerâ raku Sela hae jâururâ ferawec.

2
Wofuŋte aŋelozi Bokim haeo fuawec

1 Wofuŋte aŋelozi Giligali haeonec Bokim haeo ferâ kecʒiŋuc muwec:
“No Aigita mâreŋkonec jowac‐ŋopa wefurâ mâreŋ ʒi, mimiŋnefac‐ŋeŋic
jarepemurâ mupaŋkepo, ira râec‐ŋopapo. Ehuc mupo: ‘No ŋoŋehec ʒâʒâfic
epo i moc mi hetâcne‐jâmbâŋkepemu. 2 Â ŋoŋe ine mâreŋ rune ʒi jaŋehec
ʒâʒâfic moc mi enʒepieŋ, ehuc alata‐ jeŋic hetâtienʒepieŋ.’ Ŋoŋe ine
sâcmutâc‐nane mi reŋkembiŋ. I wemo mâsi embiŋ! 3 Irec miŋecgac ʒiŋuc
ŋazakopac: No ŋoŋere erâ mi jâpec‐jopa‐jâmbâŋkepemu. Jaŋe juhuc râsi
eŋarenʒepieŋ, â nemufâc‐jeŋic jaŋe ine wiwitic eŋarenʒepieŋ.” 4Wofuŋte
aŋelozi Israe ŋic sasawa dâŋ iŋuc jazame jaŋe uu qarâ kiombiŋ. 5Eme jaŋe
mâreŋ ŋondeŋ irec ʒâŋeBokim*mumbiŋ. Ehuc iraWofuŋ taha bacnembiŋ.

6Eme Josuazi ŋic ŋokac râec‐jopame Israe ŋic ŋokac jaŋemerâfâcmâreŋ‐
jeŋic sâc rarâ raucke rambiŋ. 7 Eme Josua ere dameŋko jumbiŋ, erâ wâc
soŋaŋ gâcne jaŋe juwicnaoWofuŋzi Israe kikefuŋ jaŋere erâ gie sâko bawec
i honembiŋzi juhapie ŋic ŋokac jaŋeWofuŋ kiŋaŋ qacnembiŋ. 8Eme Josua,
Nuŋte ŋokâ, Wofuŋte kiŋaŋŋic e jara 110 bazurâ hâmowec. 9 Hâmome
merâfâc mâreŋ‐ticnao, Timinati‐Heresi haeo, Eferaim tiki mâreŋko, Gasi
tiki faicnao ira duckembiŋ. 10Duckerâ jufehuc Josua juha jumbiŋ jaŋe iŋuc
* 2:5: Nâŋâcne dâŋko: Kihae.

jaha juju‐jeŋic tarame mimiŋnefâc‐jeŋic rambiŋko rafârembiŋ. Rafârepie
râpefuŋ‐jeŋicko ŋic ʒaene moc fua sokac embiŋ jaŋe Wofuŋ jahacne erâ
Israe kikefuŋ jaŋere erâ gie bawec i kâuc bambiŋ. 11 Eme Israe ŋic
ŋokac jaŋe Wofuŋzi wiac maname sâqoreekac i embiŋ, ehuc Baali nemu
kiŋaŋ qajarembiŋ. 12 Jaŋe Wofuŋ mimiŋnefâc‐jeŋic jaŋere Anutu, Aigita
mâreŋkonec jowac‐jopawec, e râpeckembiŋ, ehuc nemu gâcne, qâpuc guru
rârec rârec jumbiŋ jaŋeraonec, i hâcne bâjâpec‐jopahuc dape‐ jarembiŋ.
Iŋuc ehuc Wofuŋ maŋne bâiŋnembiŋ. 13 Jaŋe Wofuŋ râpeckerâ Baali
â Asitaroto nemu guru kiŋaŋ qajarembiŋ. 14 Eme Wofuŋte kimbeŋzi
ʒocbâruŋhec Israe ŋic jaŋerao faharewec. Eme fific guguriŋ ejare jumbieŋ
jaŋerao râec‐jopame jaŋe ʒuhuckerâ fific guguriŋ ejarembiŋ. Erâ Wofuŋ
e râsifâc‐jeŋic rârec‐jopahuc jumbiŋ jaŋere meo râec‐jopame moc mi
sanaŋkembiŋ. 15Ehuc dameŋ irame ira rahapieWofuŋzi bawahac‐jopawec.
I e jahac uŋ jazahuc mupaŋke‐jarewec irec sâcko ejarewec. Eme jaŋe
ʒâicmaŋko jumbiŋ hâcne.

16 Iŋuc jupie Wofuŋ e mumutara ŋic âkendâŋ‐jopame jaŋe fific guguriŋ
ejarembiŋ jaŋeraonec batarac‐ jopambiŋ. 17 Ehame jaŋe sifu mumutara
ŋicfâc‐jeŋic jaŋere dâŋte hazec mi râembiŋ. Jaŋe sasec boe sau ŋic
iŋucne ehuc nemu jaŋerao rarâ dape‐ jarembiŋ. Ehuc mimiŋnefâc‐jeŋic
jaŋe Wofuŋte sâcmutâc reŋkehuc hata âtembiŋ irec sâc mi âte rahuc âte
sifuckembiŋ hâcne. 18Wofuŋ emumutara ŋic âkendâŋ‐jopawec sâc jaŋehec
juwec. Ehuc mumutara ŋic jaŋere dameŋko râsifâc‐jeŋic jaŋere meonec
batarac‐jopawec. Wofuŋ e Israe ŋic fific guguriŋ â imaŋ gomaŋ ejarepie
mu wâwâsic‐jeŋic manahuc busâqoc mana‐ jarewec. 19 Eme mumutara
ŋic jaŋe hâmopie sâc ine jaŋe risiehuc apa ŋosafâc‐jeŋic siric‐ joparâ
sâqore‐jâmbâŋkerâ nemu jaŋerao rarâ kiŋaŋ qajarehuc dape‐ jarembiŋ.
Jaŋe mamanasu â eebapa‐jeŋic repicne i moc mi behembiŋ. 20 Irec Wofuŋ
e kimbeŋ‐ticnere bâruŋzi Israe ŋic jaŋerao fahareme muwec: “Ŋic ʒi jaŋe
ʒâʒâfic‐nane apa ŋosafâc‐jeŋicmutâcne‐jarepo i huckehuc micdâŋ‐nane mi
reŋkembiŋ. 21 Irec no Josuazi hâmohuc ŋicguru behec‐jopawec i jopa jâpec
mi ejarepemu. 22 Ehuc Israe ŋic jaŋe Wofuŋte hatao apa ŋosafâc‐jeŋic
jumbiŋ irec sâcko aimuŋ jaha juniŋmu me mâcne i mâreŋ rune jaŋehec
juhapie esâic‐jopapemu.” 23 Irec Wofuŋ e ŋicguru i jaŋe acmâc jaha
jopa jâpec mi ejarehuc behec‐ jopame jumbiŋ. Erâ Josuare meo wâc mi
râec‐jopawec.

3
Ŋicguru gâcne jaŋe Israe ŋic esâic‐jopaniŋtemana‐jarekicne

1 Israe ŋic gâcne Kanaaŋ mâreŋte erâ ʒika gie mi bambiŋ jaŋe Wofuŋzi
esâic‐jopaocte ŋicguru gâcne mana‐jareme jumbiŋ. 2 I Israe ŋic jaŋeraonec
gaŋnemoc juwefumbiŋ jaŋemârâc jaha ʒika qaqare fuŋnemimanambiŋte
irec fuŋne jowatuocte ewec. 3Ŋicguru ʒâŋe‐jeŋic ine ʒiŋuc: Filisa ŋicbomboŋ
5 erâ Kanaaŋ ŋic sasawa â Sidoŋŋic â Hiwiŋic Lebanoŋ tikio jurambiŋ
jaŋe hâcne. Jaŋe Baali‐Herimoŋ tikionec raku Hamati haeo hata raʒikac
mâreŋ ŋondeŋ ira jurambiŋ. 4 Jaŋe Israe ŋic jaŋere eesâic, Wofuŋzi apa
ŋosafâc‐jeŋic jaŋere sâcmutâcMoserao râewec i reŋkeniŋmumemâcne, irec
fuŋne manaocte mana‐jareme jumbiŋ hâcne. 5 Irec Israe ŋic jaŋe Kanaaŋ
ŋic, Hitiŋic, Amori ŋic, Periʒi ŋic, Hiwiŋic â Jebusi ŋic jaŋere ŋondeŋko

jumbiŋ. 6Ehuc qâpuc jaŋere otâfâc i jaŋacne ŋonâŋfâc eniŋte rocjopambiŋ.
Â jaŋacne otâfâc ine jaŋere ŋokâfâc jarembiŋ. Iŋuc ehuc jaŋere nemufâc
kiŋaŋ qajarembiŋ wâc.

7 Erâ Israe ŋic jaŋe Wofuŋ Anutu‐jeŋicte nikec‐jopame Baali â Aseroti
kiŋaŋ qajarehuc Wofuŋzi maname sâqoreekac i embiŋ. 8 Irec Wofuŋte
kimbeŋzi Israe ŋic jaŋerao ʒocbâruŋhec faharewec. Eha Mesopotamia
ŋicwofuŋ Kusaŋ‐ Risataim ere meo râec‐jopawec. Eme Israe ŋic jaŋe
jara 8 Kusaŋ‐ Risataim kiŋaŋ qacnembiŋ. 9 Eme Wofuŋ kio wâwâsic
ecnepie batarac‐jopaocte ŋic moc âkendâŋne‐jarewec. Eme Kalebe ɋaticne
Kenaʒire ŋokâ Otinie eki batarac‐ jopawec. 10 Wofuŋte Mârozi neŋgoc
ŋecneha Israe ŋic jaŋerao mumutara gie bawec. E ʒika qaocte rahame
WofuŋziMesopotamia ŋicwofuŋKusaŋ‐Risataim emeticnao râewec. Râeme
tâpiri‐ticnezi Kusaŋ‐Risataim siricke‐fârewec. 11Ememâreŋ irawama fuarâ
foha jara 40 tarawec. Ehame Kenaʒi ŋokâ‐ticne Otinie hâmowec.

Ehuduzi Israe ŋicMoabi jaŋeremeonec batarac‐jopawec
12 Eme Israe ŋic jaŋe Wofuŋte maio wiac hehesicne mocwâc embiŋ.

Ehame WofuŋziMoabi ŋicwofuŋ Egeloŋ hâbi hecneme hume Israe ŋic jaŋe
Wofuŋte maio wiac hehesicne embiŋte râsi fisi‐jarewec. 13 E Amoŋŋic â
Amaleke ŋic rocjopame Israe ŋic râsi fisi‐jarerâ bawahac‐jopambiŋ. Ehuc
hâmu gie hae i ro rauc embiŋ. 14Eme Israe ŋic jaŋe jara 18 Moabi ŋicwofuŋ
Egeloŋte kiŋaŋ qahuc jumbiŋ.

15 Eme Israe ŋic jaŋeWofuŋ kio wâwâsic ecnepie ŋicmoc ʒâŋene Ehudu,
Gerare ŋokâ, Benjamiŋte ɋâric, meticne qaqana, eki batarac‐ jopaocte
âkendâŋne‐jarewec. Eme Israe ŋic jaŋe erao sahac taha wiac râepie rame
Moabi ŋicwofuŋ Egeloŋtao barawec. 16Â Ehudu e jahacne sâqemoc bawec,
bune râpene mictara â ʒoricne‐ticnere sâc 18 inses. I hâcne fâre‐ticnere
ŋaqimaŋko mariewec. 17 Erâ sahac taha i bararâ Moabi ŋicwofuŋ Egeloŋ
râcnewec, Egeloŋ e ŋic biuc wokemaŋ sâkohec juwec. 18 Eme Ehudu e
sahac taha i râcneme tarame ŋic taha reŋke rambiŋ jaŋe râec‐jopame
risiembiŋ. 19 Ehame e jahacne ine Giligali heririŋ qânâ ɋâŋguru ira
domarâ mocwâc risierâ muwec: “O ŋicwofuŋ, no biŋedâŋ soŋne moc
bajukopac.” Iŋuc mume ŋicwofuŋ e dâŋfânâŋ nac baocte jazawec. Ehuc
rereŋfâc‐ticne jaŋe sorec‐jopame fic râpenao hufârembiŋ. 20 Eme ŋicwofuŋ
e bucticne sawa roro ficticnao ŋehame Ehuduzi maŋfuŋnao rawec. Erâ
muwec: “No Anuturaonec dâŋ moc gore biŋe bajukopac.” Eme ŋicwofuŋ e
ŋeŋe‐ticnaonec faharewec. 21 Ehame Ehudu e meqana‐ticnezi fâre‐ticnere
gâjoŋkonec sâqe unuckerâ buticnao âeckewec. 22 Âeckeme sâqe tâpâcne
mâmâc bumaŋnao raʒiwec. Ememi unuckewecte wokemaŋzi bârârâŋneme
bumaŋ‐ticnao fowec. Fohame hone wefuwec. 23 Eme Ehudu e ŋicwofuŋte
ficmotâc basanaŋkerâ motâc pitickoa râpenao hurâ rawec.

24 Rame mi ʒoraha ŋicwofuŋte kiŋaŋŋicfâc jaŋe fisimbiŋ. Ehuc ficmaŋ‐
ticnere motâc herâ basanaŋkekicne honerâ ʒiŋuc manasumbiŋ: “E ficp-
iticko raʒiocte motâc sanaŋne hejec.” 25 Eme woŋec juipierâ maŋjeŋic
gâckewec. Eme ʒuhuckerâ motâc hehe jaha fome honerâ kimotec rorâ
motâc batarambiŋ. Ehuc fekicne‐jeŋic e ɋâriŋko hâmocne foha honembiŋ.

26 Jaŋe woŋec juhapie jaha Ehudu e wiserâ qânâ ɋâŋguru ocniŋucnao
Seira haeo rawec. 27 Ehuc Eferaimte tiki mâreŋko fisirâ qeŋ qawec. Erâ

Israe ŋic micne bajareme tiki mâreŋkonec hurâ rambiŋ. 28 Rahuc Israe
ŋic jazarâ muwec: “Ajoc, bâjâpecnuniŋ, Wofuŋ e râsifâc‐ŋeŋic Moabi ŋic
hâcne ŋoŋere meo râec‐jopakac.” Iŋuc mume jaŋe bâjâpepie hurâ Jordaŋ
opâ rendacnao Moabi ŋic jaŋe fotâcnenʒipiŋte sakare‐fârembiŋ. Ehuc ŋic
moczi moc fotâcneoctemi mana‐jarembiŋ. 29 Eme Israe ŋic jaŋeMoabi ŋic
sahac ɋiɋic â sanaŋne 10 tauseŋ qâririŋ hâmocne jopambiŋ. Ŋicmoczi moc
mi wise‐jâmbâŋkewec. 30Eme dameŋ ira Israe ŋic jaŋeMoabi ŋic bawahac‐
jopapie jaŋere mic sâcko jumbiŋ. Ehame mâreŋ ira wama fuarâ foha jara
80 tarawec.

31 Irec faicnao Anatare ŋokâ Samegari eki juwec. E Filisa ŋic 600
ɋaru‐ticnezi qâhâmoc‐jopawec. Erâ eki iŋuc jaha Israe ŋic batarac‐jopawec.

4
Debora â Baraki jahe Sisera bawahapic

1 Ehudu hâmome Israe ŋic jaŋeWofuŋtemaio wiac mamakâcnemocwâc
heɋârembiŋ. 2 Ehame Wofuŋzi Kanaaŋ ŋicwofuŋ Jabiŋ Hazoro haeo juwec
eremeo râec‐jopawec. Âmomorifâc‐ticne jaŋeremicne Sisera e ineHarose‐
Goim haeo juwec. 3E ʒikare keretac 900 aeŋzi bakicne focneha jara 20 Israe
guru bâʒâic‐jopahuc ro waha âte ejarewecte Israe ŋic jaŋe Wofuŋzi bafic‐
jopaocte kio wâwâsic ecnembiŋ.

4 Ehame dameŋ ira Lapidoti ŋonâŋ‐ticne Debora e porofete ŋokac juhuc
Israe ŋic jaŋerao mumutara gie bawec. 5 E Eferaim tiki mâreŋko Rama â
Bete hae ŋondeŋ‐jekicko hâmu moc e jahacne wase bakicne irec fuŋnao
ŋejujec. Eme Israe ŋic jaŋemumutara gie baocte ira fisihuc jumbiŋ. 6 Eme
e Abinoam ŋokâ‐ ticne Baraki Naftali mâreŋko Kedesi haeo juwec e dâŋ
râecnehuc hefârewec. Eme fisime âzâcnerâ muwec: “Israere Wofuŋ Anutu
e ʒiŋuc mukac: ‘Go rarâ Naftali guruonec â Sebuloŋ guruonec ŋicfâcge
10 tauseŋ Taboro tikio hetumaŋ‐ jopac. 7 Eme no Jabiŋte momori guru
micne‐jeŋic Sisera emomorifâc‐ticne â ʒikare keretac‐ticnehec fârepe fisiha
Kisoŋ opâo bâfuacmu. E noni goremeo râepemu.’ ” 8MumeBarakizi Debora
âzâcnerâmuwec: “Goki nohec razomutec rapemu. Â goki nohecmi racmuo
ine nowâcmi rapemu.” 9Eme ŋokaczimuwec: “No gohec rajâmbâŋkepemu.
Mâc go hata rakomec i go gahacne mumuteŋ fuaocte mi rakomec. Wofuŋ e
Sisera ŋokacmocte meo râeocmu.” Iŋucmurâ Debora e faharerâ Barakihec
Kedesi haeo rapic. 10 Eme Barakizi Sebuloŋ â Naftali guru Kedesi haeo
raniŋte hefârec‐jopawec. Eme ŋic 10 tauseŋ jaŋe bâjâperâ fembiŋ. Â
Debora e wâc ehec mâmâc rafewec.

11Eme Keniŋic Hebere e Keniŋic guru gâcneMose kimo‐ticne Hobabi ere
ɋâricfâc behec‐ joparâ rawec. Raku Kedesi hae heririŋ Za‐Ananim haeo
boriŋfuŋko boze‐ticne bawec.

12 Eme Abinoam ŋokâ‐ticne Baraki e biac Taboro tikio fejec, Sisera iŋuc
âzâcnepie 13 manarâ ʒikare keretac aeŋzi bakicne 900 erâ ŋicfâc‐ticne
jumbiŋ i rocjopame Harose‐Goim haeonec Kisoŋ opâo rambiŋ. 14 Eme
Deborazi Baraki âzâcnerâ muwec: “Ajoc faharec, dameŋ ʒi hâcne Wofuŋzi
Sisera megao râekac. Wofuŋ e bânie‐garekac hâcne.” Irec Baraki e Taboro
tikionec ŋicfâc‐ticne 10 tauseŋ jaŋe bâjâpepie hurâ rambiŋ. 15 Ehame Wo-
fuŋzi Sisera â ʒikare keretac â momorifâc‐ticne Barakire meo râec‐jopame
ʒikazi jopawec. Eme Sisera e ʒikare keretac‐ticnaonec wiserâ waha kikezi



MUMUTARA ŊIC 4:16 317 MUMUTARA ŊIC 5:9

rawec. 16 Barakizi ʒikare keretâc â Sisera momorifâcne jâpec‐joparâ raku
Harose‐Goim haeo fisirâ ʒikazi jopa‐fârewec. Ŋicmoc mi akic‐jopambiŋ.

17Ehame Sisera ewiserâ raku KeniŋicHebere ŋonâŋ‐ticne Jaele ere bozeo
fisiwec. I ʒiŋucte: Hazoro ŋicwofuŋ Jabiŋ â Keniŋic Hebere gurufâcne
ŋondeŋ‐ jeŋicko wama fowec. 18 Irec Jaelezi waha rarâ Sisera bâfuahuc
âzâcnerâ muwec: “Bomboŋ‐nane, ʒira norao warec, mi hâwicguoc.” Eme
Sisera e manarâ ere bozeo raʒiwec. Ehame ŋokac e qoruc ɋâfoŋnezi
rufacnewec. 19 Eme Siserazi ŋokac ʒiŋuc âzâcnewec: “Opâre hâmokopacte
piticne mac moc naretec nazapo.” Eme ŋokac e susu ʒopo moc tapane
rorâ râcneme nâme mocwâc rufacnewec. 20 Iŋuc eme ŋic e ŋokac âzâcnerâ
muwec: “Motâcko domazemec. Eme ŋic i me i moczi fisirâ wio‐gareocmu:
‘Ʒira ŋic moc juŋgopieŋ me?’ Eme muzemec, aricne.” 21 Iŋuc âzâcneme
Hebere ŋonâŋ‐ticne Jaele e bozere fâzâ moc â hama rorâ kamic kamic
jaha rarâ fâzâ i nakinao heme fotâcnerâ ŋifec mâreŋko kiwec. Ŋic e
betaŋkerâ guŋ qâŋɋâŋne fowecte iŋuc ecneme hâmowec hâcne. 22 Ehame
Baraki e Sisera jâperâ raku fisime Jaelezi waha ra bâfuarâ ʒiŋuc âzâcnewec:
“Waretec noni ŋic basakic e gowatupe.” Eme e ŋokacte bozemaŋko raʒiwec.
Raʒirâ Sisera e hâmocnezi nakinao bozere fâzâ kisoŋhec fome honewec.

23 Eme ʒoaŋ ira hâcne Anutuzi Kanaaŋ ŋicwofuŋ Jabiŋ bawahahuc Israe
ŋic jaŋere meo râewec. 24 Eme Israe ŋic jaŋere tâpirizi Kanaaŋ ŋicwofuŋ
Jabiŋtao boc faharerâ fahare ekume ŋicwofuŋ e bâsirowembiŋ.

5
Debora â Baraki jahere gae

1Debora â Abinoamte ŋokâ Baraki jahe dameŋ ira gae ʒiŋuc hepic:
2 “Ŋic jaŋe buafec jaha fuapie

Israe soŋaŋ jaŋemicne bajarembiŋ,
irec Wofuŋ mumbiaŋkeniŋ!

3 “O ŋicwofuŋ â fekicne, ŋoŋe hazec râerâ manahapie
woŋgâŋ qahuc Wofuŋ Israere Anutu ʒeri gae hecnepemu.

4Wofuŋ, go Seiri â Edom tiki mâreŋkonec warehuc
asasai âtehaŋtecmâreŋ ɋiɋiteckeme
sambâŋ ropieha karorac jaŋe opâ hoŋkembiŋ.

5 Eme Sinai ocniŋucnao tiki jaŋe
Israere Wofuŋ Anutu ere maio qiriŋ qambiŋ.

6 “Anata ŋokâ‐ticne Samegari â Jaele jahere dameŋko
guruhec rac warec ee i tarame hatapecne ŋic jaŋe
hata piticnao sawa rac warec embiŋ.

7 Israe guruo qâzuckerâ juju i omaehame
Debora go Israe guruo neŋgoc tinac fua taniŋkemeŋ.

8 Jaŋe nemu furune hone wosâc ejarembiŋko
ʒikazi haere motâcko fisiwec.
Dameŋ ira maro me sându wiac
Israe guruo moc honekicne me?

9 Israe guruonec mumutâc ŋic buafec jaha fuambiŋ
jaŋeraomaŋnane kâcɋene fokac.
Wofuŋ mumbiaŋkezo.

10 “Becâsic qaŋqaŋko rac warec eeŋgopieŋ
â fofo qoruc furi sâkoo ŋeeŋgopieŋ
â hatao kikezi jueŋgopieŋ
ŋoŋe irec biŋemusaweniŋ.

11Opâ fifia tomao gae woŋgâŋ ehuc
Wofuŋzi eebapa biaŋ Israe hae sâc bâfuakac
irec biŋemurâ mu enʒepieŋ.
Eme Wofuŋte ŋicfâc jaŋe haesac motâcko humbiŋ.

12 “Ajoc, Debora, go faharec!
Faharerâ gae moc hec!
O Abinoamte ŋokâ Baraki,
go faharerâ râsifâcge ʒikao rocjopakicne
jaŋe kâpâcwâruo bacjopa rac.

13 Iŋuc fuame Wofuŋte ŋicfâc fekicne uuc ʒanʒaŋne
jaŋe tâpirihec râsi fisi‐jarembiŋ.

14 Benjamiŋ ŋicfâc ŋoŋere râpeo
Eferaim mâreŋkoneczi wahambiŋ.
Jaŋe gâtâ‐jeŋic i Amaleke mâreŋko fokac.
Makiri guruonec ine mumutâc ŋic jaŋe wahambiŋ.
Ehame Sebuloŋ guruonec momori micne jaŋe wahambiŋ.

15 Isasa guruonec fekicne jaŋe ine Deborahec fisimbiŋ.
Eme Isasazi Baraki micne reŋkewec.
Ehuc wâneŋko jume ju boc embiŋ.
Ehame ŋifec Rubeŋte guruo ine maŋ ŋeŋemâc fuawec.

16Go wemocte lama sapa ŋondeŋko dameŋ ʒora
lama guru jaŋere qeŋ qapie manacmurâ woŋec jumeŋ?
Rubeŋ guru jaŋeraomaŋ mâmâcne fuawec.

17Gileade e Jordaŋ ŋifecnao jusanaŋkewec.
Â Daŋ guru jaŋe wemocte wokeo kiŋaŋ gie bambiŋ?
Ase guru jaŋe hâwecmecko juhuc
hâwec raʒikicnao ŋesanaŋkembiŋ.

18 Sebuloŋ guru jaŋe ine juju‐jeŋictemanabâcmi embiŋ
â Naftali jaŋe wâc tiki hae mâreŋ‐jeŋicko iŋuc jaha embiŋ.

19 “Ŋicwofuŋ jaŋe fisirâ ʒika qambiŋ.
Wahapie Kanaaŋ ŋicwofuŋ jaŋe wâc
Tanaki haeo Megido opâ heririŋko ʒika qambiŋ.
Erâ sifu râsifâc‐jeŋic jaŋeremateŋ moc mi rombiŋ.

20 Sambâŋkonec bâpiŋ jaŋe
hata‐jeŋic sâc juhuc Siserahec qaqac embiŋ.

21Kisoŋ opâ ɋiɋicnea gasackehuc foekac
izi râsi amec‐jopa rawec.
O maŋnane, go tâpirihec erâ âtec‐jopac!

22 “Eme becâsic kike fânâŋ sâko fuakac,
becâsic jaŋe wisehuc gasacke sâqoreŋgopieŋ.

23 “Wofuŋte aŋelo e ʒiŋucmukac:

‘Meroʒi hae rune jaŋe
Wofuŋzi Israe momorifâc‐jeŋic bafic‐jopahame
mi fisimbiŋte, hae‐jeŋic i sâweckezo.’

24 “Keniŋic Hebere ere ŋonâŋ Jaele e
ŋokac sasawa jaŋere femicne,
ŋokac bozeo ŋec juc eeŋgopieŋ
jaŋere ŋondeŋko e hâcnemumbiaŋkezo.

25 E Siserazi opâre numucneme susu râcnewec.
Susu râqârekicne i ŋicbomboŋ râqâcko bafisicnewec.

26 Erâ meticnezi fâzâ rowec.
Ehuc fâre‐ticnezi gieŋic jaŋere hama rorâ
Sisera qanʒaŋnewec.
E qizec‐ticne qanʒaŋnehuc
naki‐ticne âkemârâŋkewec.

27 Eme kike fuŋnao waha qarâ hâmocne fowec.

28 “Eme Sisera neŋgoc‐ticne e qâqâtâc kataŋ aaŋ bakicne
ira firâ râqârewec. Ehuc muwec:
‘Wemocte ʒika keretac‐ticnezi biac mi warekac?
Â wemocte keretac fâfâre becâsic
jaŋere kike fânâŋ dameŋ ʒoranehec ekac?’

29 Eme ŋokacmaŋɋârâŋhec
jaŋe irec fârine âzâcnembiŋ.
Ehame e sifu dâŋticne i hâsi fâri jaha muhuc domawec.

30 ‘Jaŋe ʒikare mateŋ i bâfuarâ rohuc
bâtâcmi baŋgopieŋ me?
Ŋic sâc ŋokac naru mocjaha me jajahec mecne?
Siserare ŋaqi jâweczi rikekicne
â mateŋ gâcne hawari biaŋ
erâ upe‐nanere eri qoqonaŋ jajahec bafisi‐nareocmu mecne.’

31 “O Wofuŋ, râsifâcge jaŋe iŋuc hâcne sipirickembiŋ.
Â âgofâcge jaŋe ine ʒoaŋ tâpirihec wefuekac iŋucne.”

Eme mâreŋ ira jara 40 wama fuarâ fowec.

6
Wofuŋzi Gideoŋ rowosâewec

1 Israe ŋic jaŋeWofuŋtemaiowiacmamakâcne embiŋ. Iŋuc epieWofuŋzi
Midiaŋ ŋic jaŋeremeo râec‐jopame jara 7 jumbiŋ. 2EhameMidiaŋ ŋic jaŋe
Israe ŋic fific bacjopambiŋ. Iŋuc ejarepie Israe ŋic jaŋe ŋeŋe juju hawec‐
jeŋic tikio gufu rambiŋ, erâ qânâ hawec emasaŋkembiŋ â fic sacsanaŋhec
barambiŋ wâc. 3 Israe ŋic jaŋe he sarac epie sâc Midiaŋ ŋic â Ameleke
ŋic, erâ ʒoaŋ wewefunaonec gâcne jaŋe heâckerâ fisi‐jare jumbieŋ. 4 Jaŋe
râsi fisi‐jarerâ teuŋ âterâ fohuc mâreŋ ira wiac he sarac epie fowec i ima
bahapie raku Gaza hae heririŋko mâreŋ gâcne forawec ira fisiwec. Iŋuc
ehuc Israe ŋic jaŋere nânâ wiac me lama â doŋgi i moc mi akickembiŋ.
5Midiaŋ ŋic jaŋe kamele â qoruc boze‐jeŋichec afecne mâcne, waŋgambec

qoki iŋucne, wowosene tâmiric fisipie mâreŋ i burockerâ fowec. 6 Midiaŋ
ŋic jaŋe iŋuc ehuc Israe ŋic bâuruŋ‐jopambiŋ. Eme Israe ŋic jaŋe Wofuŋ
kio wâwâsic ecnembiŋ.

7 Israe ŋic jaŋe Midiaŋ ŋic jaŋere meo juhuc Wofuŋ kio wâwâsic ecnepie
8 Wofuŋzi porofete moc soreme ra kecʒiŋuc muhuc jazawec: “Israe ere
Wofuŋ Anutu e ʒiŋuc mukac: No Aigita mâreŋte niŋgiŋkonec batarac‐
ŋoparâ jowac‐ŋopa wefupo. 9 Ehuc Aigita ŋic jaŋere meonec mecne â ŋic
gâcnezi fific bacŋopambiŋ jaŋere meonec mecne firuec‐ŋopapo. Ehuc jaŋe
ŋoŋere erâ jopa jâpec ejarehucmâreŋ‐jeŋicŋarepo. 10Erâ ʒiŋucŋazapo: ‘No
ŋoŋereWofuŋ Anutu; ŋoŋe Amori ŋic jaŋeremâreŋko juhuc nemufâc‐jeŋic
moc mi dape‐jarenʒepieŋ.’ Iŋuc ŋazahape ŋoŋe ine sifu dâŋnanere hazec
moc mi râembiŋ.”

11 Eme Wofuŋte kiŋaŋŋiczi Ofira haeo fisirâ Abieʒe ŋic Joasi ere
boriŋfuŋko waha ŋewec. Joasi ŋokâ‐ ticne Gideoŋ e Midiaŋ ŋic jaŋere
erâ padi‐ ticne soŋkeocte waiŋ qaqa nombâŋko ra qahuc juhame iŋuc
fuawec. 12EhameWofuŋte kiŋaŋŋiczi fuacnehuc âzâcnerâmuwec: “Wofuŋ
e gohec jukac. Go ʒikaŋic tâpiri sâkohec.” 13Mume Gideoŋzi micnao rohuc
muwec: “Bomboŋ, Wofuŋ e nâŋâcnehec juhame wemocte wiac sasawa
ʒi fua‐ nârehuc fokac? Apa ŋosafâc‐nâŋec jaŋe Wofuŋte eehâmo biaŋ
irec hewirickehuc dâŋ binaŋ enârehuc ʒiŋuc nâzâmbiŋ: Wofuŋ e Aigita
mâreŋkonec jowac‐nâpowec hâcne. Erâ i fârineweni? Ʒi ineWofuŋzi behec‐
nâpo sanaŋkehuc Midiaŋ ŋic jaŋere meo râec‐nâpowec.” 14Mume Wofuŋzi
erao ʒâŋe fihuc ʒiŋuc âzâcnewec: “Tâpirige fokac i, irec rarâ Israe ŋic
Midiaŋ jaŋere meonec batarac‐jopazemec. No iŋuc ecmurâ sorecgukopac
hâcne.” 15EmeGideoŋzimuwec: “Bomboŋ, noweniŋucko Israe ŋic batarac‐
jopapemu. Manakic, Manasere guruo nore guruzi tâpiri tâmiric jâmbâŋ
ekac. Erâ wâc no garikiŋ guru‐naneo ŋic wawahane jâmbâŋ jukopac.”
16 Iŋuc mume Wofuŋzi dâŋ ʒiŋuc bâtikiecnewec: “Irec hâcne no gohec
jupemu. Eme go Midiaŋ ŋic jaŋe ŋic mocjaha tinac jopacmu.” 17 Mume
âzâcnewec: “Dâŋ nazakomec irec ehuc mana‐naretec sâckeme ma moc
nowatutec fuŋnegemanazepac. 18Go biacmi rahuc ʒira ŋehaŋtec rarâwiac
piticnemacmoc baware‐garezepac.” Eme ekimuwec: “No ʒira ŋehape rarâ
risiezemec.”

19 Iŋuc mume Gideoŋ e ficticnao rarâ noniŋ motecne moc qarâ rikewec.
Ehuc poroŋ uucne foŋ moc rorâ goreŋ tâmiric rikewec. Eme qowi i kâdoc
mocko râerâ sicticne kuʒi mocko qame hume bararâ boriŋfuŋko hecnewec.
20 Iŋuc eme Anuture kiŋaŋŋiczi ʒiŋuc âzâcnewec: “Qowi â poroŋ goreŋ
tâmiric i rorâ qânâ ʒirec faio râec, qowi sicticne ine hoŋketec raoc.” Mume
Gideoŋ e iŋuc ewec. 21 Eme Wofuŋte kiŋaŋŋic e gunu‐ticnere botâŋnezi
qowi â poroŋ goreŋ tâmiric i qâuawec. Qâuame izia qânâonec ʒocbâruŋ
fuarâ qowi biucne â poroŋ i ʒâseŋkewec. Iŋuc fuame Wofuŋte kiŋaŋŋic
e sipuac ewec. 22 Sipuac eme Gideoŋ e ʒiŋuc mana tarawec: E Wofuŋte
aŋelo. Ehuc muwec: “O jei, Wofuŋ Anutu! No Wofuŋte aŋelo ʒâŋe
fâri‐nanezi honepac i.” 23 Eme Wofuŋzi âzâcnewec: “Wama gorao fozejec.
Mi hâwicguoc, go mi hâmocmu.” 24Mume Gideoŋzi ira Wofuŋte alata moc
bawec. Ehuc irec ʒâŋe ʒiŋuc muwec: Wofuŋ e wama. Eme alata i Abieʒe
ŋic jaŋere hae Ofira ira ŋeweczi ŋekac jaha.

25 Eme ŋafe ira Wofuŋzi âzâcnerâ muwec: “Mamacgere bulimakao ŋicne
motec ɋâri moc rozemec. Erâ ʒuhuckerâ moc jara‐ ticne 7 i rozemec

wâc. Ehuc mamacgere biŋe Baalire alata ŋekac i hetâtiezemec â Asera
nemuɋâŋ ŋifecnao domakac i wâc henʒaŋnezemec. 26 Erâ qânâ tiki ʒirec
faio qânâ sâckoa râe guruc ehuc Wofuŋ Anutugere alata moc bazemec. Erâ
bulimakao ŋicne jara‐ticne 7 i rorâ Asera nemuɋâŋ henʒaŋnecmu ʒoc izi
bâzi rikezemec.” 27 Mume Gideoŋ e kiŋaŋŋicfâc‐ticne jaŋeraonec ŋic 10
rocjoparâ Wofuŋzi âzâcnewec irec sâcko ewec. Erâ wiac i ʒoaŋko eocte
wiacfâc‐ticne â hae irec ŋic jaŋere boc hâwicke sâqorewecte ŋafeo ewec.

28 Eme hae fureme ŋic jaŋe faharerâ honembiŋ: Baalire alata â Asera
nemuɋâŋ i hetâtiekicne fowec. Erâ bulimakao ŋicne jara‐ ticne 7 i alata
bakicne irec fainao bâzi ʒawec. 29 Iŋuc honerâ nazaŋ gazaŋ ehuc mumbiŋ:
“Mozi wiac ʒi ejec?” Eme irec muc manac â mu wioc eku jaha ʒiŋuc
manambiŋ: “I Joasi ŋokâ‐ ticne Gideoŋ eki wiac i ejec.” 30 Eme ŋic
jaŋe Joasi âzâcnerâ mumbiŋ: “Ŋokâge e Baalire alata â Asera nemuɋâŋ
hetâtiehuc henʒaŋnejecte jowa waretec qapene hâmozejec.” 31 Eme Joasizi
râsi rocnembiŋ jaŋe jazarâ muwec: “Baalire erâ ʒika qaniŋmu me? Moc e
ʒika qaocmuo hae mi fure taniŋkeha e wâc iŋuc jaha hâmozejec. Baali e
Anuture sâc jukacko alata‐ticne hetâtiekicnere erâ e jahac ʒika qazejec.”
32 Eme dameŋ ira fuŋkerâ Gideoŋte ʒâŋe Jeru‐ Baali mumbiŋ, i ʒiŋuc
muhuctecne: E alata‐ticne hetâtiejecte Baali e jahac okacne fisicnezejec.

33 Eme Midiaŋ ŋic â Amaleke ŋic, erâ ʒoaŋ wewefunaonec ŋic
gâcne qâture‐fârerâ Jordaŋ fotâcnerâ Jesere wâneŋko teuŋ âterâ fom-
biŋ. 34 Ehame Wofuŋte Mârozi waha Gideoŋ neŋgoc ŋecnewec. Iŋuc
ecneme Gideoŋ e qeŋ qahuc Abieʒe ŋic jaŋe bâjâpeniŋte hefârec‐jopawec.
35 Ehuc kiŋaŋ sorec‐ jopame jaŋe Manasere mâreŋ i sâckerâ rahuc ŋic
hefârec‐jopapie jaŋe wâc faharembiŋ. Erâ kiŋaŋ sorec‐ jopame Ase,
Sebuloŋ â Naftali mâreŋko rambiŋ. Eme jaŋe wâc bâfuac‐jopaniŋte ra
fisimbiŋ.

36 Eme Gideoŋzi Anutu kecʒiŋuc âzâcnewec: “Gahac mumeŋ irec sâcko
Israe ŋic nore mezi batarac‐ jopacmurâ mukicko 37 ine no lama kanʒaŋ
bâtâcnekicne ʒi padi qaqa tomao râekopac. Eme titikuczi lama kanʒaŋko
foocmu â rârec rârec mâreŋ kereŋne fome ine gahac mumeŋ irec sâcko
ʒiŋuc manapemu: Go jâmbomac nore mezi Israe ŋic batarac‐ jopacmu.”
38 Eme iŋuc hâcne fuawec. Hae fureme Gideoŋ e faharerâ lama kanʒaŋ
bâpisickerâ qâʒâkiriŋkeme titikuc opâne i râqâc moc fufusenere sâc ewec.
39 Iŋuc fuame Gideoŋzi Anutu âzâcnerâ muwec: “Kimbeŋgezi boc mi
imacnuzejec. Ʒi sawa mac mupe taraoc. Lama kanʒaŋzi buc kereŋne
fozejec â rârec rârec mâreŋ i ine titikuczi hefârezejec.” 40 Eme ŋafe ira
Anutuzi mume iŋuc hâcne fuawec. Lama kanʒaŋ sawa kereŋne fowec â
rârec rârecmâreŋ i ine titikuczi hefârewec.

7
Gideoŋ â ŋicfâc‐ticne jaŋeMidiaŋ ŋic bawahac‐jopambiŋ

1 Ehame Jeru‐Baali, Gideoŋ hâcne, e â ŋicfâc‐ticne jaŋe furic uupictea
faharerâ Haroda opâ ŋifecnao teuŋ âtembiŋ. Ehame Midiaŋ ŋic jaŋere
teuŋzi faicpec More tiki heririŋ wâneŋko fowec.

2 Eme Wofuŋzi Gideoŋ ʒiŋuc âzâcnewec: “Ŋicfâcge jaŋe guru sâkore
noni Midiaŋ ŋic mejeŋicko rârâec‐jopanere sâc mi ekac. Jaŋe sahac‐jeŋic
bafehuc ʒiŋuc munʒipiŋkohec: ‘Nâŋe nâŋâc sanaŋkembeŋ.’ 3 Irec ʒiŋuc

muhucmuromacketec hazec‐jeŋic sâc hufâreoc: ‘Hâhâwic ehuc ɋarac ɋarac
qakaczi Gileade tikionec risierâ hae‐ticnao razejec.’ ” Eme 22 tauseŋ jaŋe
risiehapie 10 tauseŋ jaŋe jumbiŋ.

4 Eme Wofuŋzi Gideoŋ mocwâc âzâcne muwec: “Ŋic jaŋe guru sâko jaha
eŋgopieŋte jowac‐jopatec opâo hupie ira esâic‐jopazepac. Eme ŋic e me e
gohec raocte mupe gohec raocmu, â ŋic e me e gohec mi raocte mupe gohec
mi raocmu.” 5 Irec Gideoŋzi ŋic jowac‐jopame opâo humbiŋ. Eme Wofuŋzi
ʒiŋuc âzâcnewec: “Qâtozi eekac irec sâc daperâ opâ nâniŋmu jaŋe gurumoc
bacjopazemec. Â dieŋzi herâ opâ nâniŋmu jaŋe wâc sâc ijaha ejarezemec.”
6 Eme daperâ mezi fiahuc nâmbiŋ jaŋere ʒare 300 ewec. Â gâcne sâko
jaŋe ine opâ nâniŋte dieŋzi hembiŋ. 7 Iŋuc epie Wofuŋzi Gideoŋ âzâcnerâ
muwec: “Opâ mezi fia nâc embieŋ jaŋehec juhuc batarac‐ŋopapemu, ehuc
Midiaŋ ŋic gore meo râec‐jopapemu. Â gâcne sâko jaŋe ine hae‐jeŋic sâc
ranʒepieŋ.” 8 Eme jaŋeraonec kuʒi â qeŋ i rombiŋ. Rohapie Gideoŋzi Israe
ŋic gâcne sâko jaŋe hae‐ jeŋic sâc sorec‐ jopame rahapie ŋic 300 jaŋe ine
sakarec‐jopawec. Eme Midiaŋ ŋic jaŋere teuŋzi juwicnao wâneŋko fowec.

9Ŋafe ira Wofuŋzi Gideoŋ âzâcnerâ muwec: “Faharerâ teuŋ‐jeŋicko huc.
No teuŋ i gore meo râekopac. 10 Eme teuŋko buc huzore hâwicgukacko
ine kiŋaŋŋicge Purahec huzepirec. 11 Ehuc jaŋe weniŋuc muniŋmu i
manazemec. Eme irec faicnao ine tâpirige fuame teuŋ râsi fisicnecmu.”
Eme Gideoŋ e kiŋaŋŋic‐ticne Purahec râsi fombiŋ teuŋ irec qaŋeŋnao
hupic. 12 Ehame Midiaŋ ŋic, Amaleke ŋic â ʒoaŋ wewefunaonec ŋic gâcne
jaŋe wâneŋko waŋgambec qokic iŋucne guru dindiŋ jâmbâŋ fombiŋ. Erâ
kamelefâc‐jeŋic hâmbâŋ sâko jâmbâŋ wowosene tâmiric hâwec moŋgeŋ
iŋucne fombiŋ wâc. 13 Eme Gideoŋ e fisirâ manahame ŋic moczi guŋ
manawec i momori âgofâcne jazawec. Ehuc muwec: “Manaŋgopieŋ, no
guŋmocmanapac ine gai huŋ hândâŋ bakicnezi heherâ wahaMidiaŋ teuŋ‐
nâŋecko raʒirâ qoruc boze wiac hetâtie rajec.” 14 Eme momori âgofâcne
jaŋe fuŋne bâtikiecnehuc mumbiŋ: “I wiac moc aricne, i Israe ŋic moc
ʒâŋene Gideoŋ, Joasi ŋokâ‐ticne ere ʒika. Anutuzi Midiaŋ â momori sasawa
ere meo hâcne râec‐nâpojec.”

15 Eme Gideoŋ e guŋ â irec fuŋne mukicne i manarâ daŋge mumuteŋ
ewec. Ehuc Israe ŋic jaŋere teuŋko risierâ muwec: “Fahareniŋ, Wofuŋ
e Midiaŋ momori guru meŋeŋicko râec‐jopakac.” 16 Eme ŋic 300 jaŋe
bâfâuc‐jopame guru jahec âmoc embiŋ. Ehuc kuʒi tacne irecmaŋnaowaha
râerâ qeŋhec mâmâc mejeŋic sâc râewec. 17 Ehuc ʒiŋuc jazawec: “Norao
fipie wareoc, erâ epe irec sâc jaha enʒepieŋ. Teuŋ qaŋeŋnao fisirâ epemu
irec sâc enʒepieŋ hâcne. 18No â gurufâc‐nane nâŋe qeŋ qapene teuŋ ŋifec â
ŋifec iŋuc jaha qeŋ qafârerâ ʒiŋucmuhuc owackenʒepieŋ: ‘Wofuŋ â Gideoŋ
jahere biŋe.’ ”

19 Eme râsi jaŋe ŋafe ʒâʒâŋiŋte soŋaŋ guru moc âkendâŋ‐jopahapie
Gideoŋ â ŋic 300 jaŋe teuŋ qaŋeŋnao fisimbiŋ. Erâ qeŋ qahuc kuʒi ba-
jumbiŋ i qanʒaŋnembiŋ. 20 Erâ me qanazi waha bahuc kuʒi qanʒaŋnembiŋ
â fâre‐jeŋiczi ine qeŋ qaniŋte bambiŋ. Ehuc owackerâ mumbiŋ: “Wofuŋ
â Gideoŋ jahere ʒika!” 21 Jaŋe dodoma‐ jeŋic sâc teuŋ orâŋke‐fârerâ
domahapie râsi jaŋe owackehuc gasackerâ wisembiŋ. 22 Eme ŋic 300
jaŋe qeŋ qahapie Wofuŋzi râsi jaŋacne ʒika i bâtikieme momorifâc‐jeŋic
jaŋere faio fewec. Ehame wiserâ raku Tabata mâreŋkopec Abe‐Mehola

mâreŋ qaŋeŋnao Bete‐ Sita â Zereda haeo fisimbiŋ. 23 Eme Israe ŋic
Naftali mâreŋkonec, Ase mâreŋkonec â Manase mâreŋkonec sasawa jaŋe
hefârec‐jopapie Midiaŋ ŋic jopa jâpec ejarembiŋ.

24 Eme Gideoŋ e ʒiŋuc muhuc kiŋaŋ sorec‐ jopame Eferaim tiki mâreŋ
sâckerâ rambiŋ: “Midiaŋ ŋic râsi ejarehucwaha opâ forakac i âtebâzickepie
raku Bete‐Bara haeo â Jordaŋ opâo mâmâc fisizejec.” Irec Eferaim ŋic
hefârec‐jopapie jaŋe opâ sasawa i âte bâzickepie raku Bete‐ Bara haeo
â Jordaŋ opâo wâc fisiwec. 25 Eme jaŋe iŋuc ehuc Midiaŋ ŋic fekicne
jahec‐ jeŋic Orebe â Ʒebe rocjofambiŋ. Ehuc Orebe e Orebere qânâ ira
qâhâmombiŋ â Ʒebe e ine Ʒebere waiŋ qaqa tomao ira qâhâmombiŋ. I
Midiaŋ ŋic jopa jâpec ejarehuc iŋuc hâcne embiŋ. Ehuc Orebe â Ʒebe jahere
qizec i Jordaŋ ŋifecnao Gideoŋtao bafisimbiŋ.

8
1Ehuc Eferaim ŋic jaŋe Gideoŋ âzâcnerâ mumbiŋ: “Go Midiaŋ ŋic jopazo

rameŋ dameŋ ira wemocte mi hefârec‐nâpomeŋ? Wemo mâsi enâremeŋ?”
Iŋuc muhuc râsi sâko ecnembiŋ. 2 Epie ʒiŋuc jazawec: “Ŋoŋe wiac embiŋ
i nore sâc jâurukac. Eferaimte waiŋ hândâŋ ro nusec ee izi Abieʒere waiŋ
gie mi sirickekac me? 3Anutu e Midiaŋ ŋic fekicne jahec‐jeŋic Orebe â Ʒebe
meŋeŋicko râec‐jofawec, i ŋoŋe no siricnumbiŋ ekac.” E iŋuc mume jaŋe
aaric manacnembiŋ i fâre wahawec.

GideoŋziMidiaŋ ŋicwofuŋ rocjofawec
4EmeGideoŋ âŋic 300 jaŋe râsi jâpec‐jopa raku Jordaŋkofisirâ fotâcnehuc

docke sâqorembiŋ. 5 Irec Gideoŋ e Sukoti ŋic ʒiŋuc jazawec: “Ŋic
bâjâpecnuŋgopieŋ ʒi jaŋe nânâ gumec‐jopanʒepieŋ. Midiaŋ ŋicwofuŋ Ʒeba
â Zalimuna jâpec‐jofaŋgopeneŋte dockeŋgopieŋ.” 6 Eme Sukoti haere ŋic
fekicne jaŋe mumbiŋ: “Ʒeba â Zalimuna jahe biac rocjofamec irec nâŋe
momorifâcge nânâ jarenaŋmu?” 7 Eme Gideoŋzi muwec: “Sâcne, Wofuŋzi
Ʒeba â Zalimuna nore meo râec‐jofame no mâreŋ burocnaonec fâpâ â
qiŋambuzi biuc‐ŋeŋic bâtâc qâtâcnepemu.” 8Eme irecnec ine Penuele haeo
ferâ ira iŋuc jaha jazawec. Eme Penuele ŋic jaŋe Sukoti ŋic jaŋe âzâcnembiŋ
sâc ijaha bâtikiecnembiŋ. 9 Eme Gideoŋ e Penuele ŋic ʒiŋuc jazawec: “No
wamao risiehuc ficʒora ʒi heroc qâropiepemu.”

10 Eme Ʒeba â Zalimuna jahe ʒoaŋ wewefunaonec momorifâc‐jekic ʒika
nâfocne 15 tauseŋ jaŋehec Karakora haeo jumbiŋ. Â momori 120 tauseŋ
jaŋe ʒikao omaembiŋ. 11Eme Gideoŋ e gurufâc‐ticne jaŋehecNoba â Jogob-
eha hae i ʒoaŋ wewefunaopec ŋehapire feraku momori jaŋerao fisimbiŋ.
Momori guru i jaŋewisembeneŋmuhuc rucgereŋ tâmiric jumbiŋ. 12Ehame
Midiaŋ ŋicwofuŋ Ʒeba â Zalimuna jahe wisepic. Wisepire jofa jâpec ejacte
raku rocjofambiŋ. Iŋuc fuame momori guru tâpiri‐jeŋic ŋeŋgoroŋkewec.

13Eme Joasi ŋokâ‐ticneGideoŋ e ʒikaonec risierâHeresi heâŋkowahawec.
14 Wahahuc Sukotinec ŋicmotec moc bâfuarâ ro basanaŋkewec. Ehuc
Sukoti haere ŋic fekicne â micne jaŋere mu indiŋ ecneme ʒâŋe‐jeŋic 77
qâreŋkecnewec. 15 Ehame Gideoŋ e Sukoti ŋic jaŋerao fisirâ ʒiŋuc jazawec:
“Ʒeba â Zalimuna ʒi honec‐jofaniŋ. Ŋoŋe hâcne jahere ʒiŋucmuhuc pepec
dâŋ nazambiŋ: ‘Ʒeba â Zalimuna biac rocjofamec me? Irec nâŋe ŋicfâcge
dockeŋgopieŋ jaŋe nânâ gumec‐ jopanaŋmu?’ ” 16 Eme Gideoŋ e hae irec
micne rocjoparâ mâreŋ burocnaonec fâpâ â qiŋambu rorâ izi Sukoti ŋic

bâtiŋ‐jopawec. 17 Erâ Penuele haeo ficʒora i heroc qâropierâ hae irec ŋic
sâqezi qâhâmoc‐jopawec.

18 Gideoŋ e iŋuc erâ Ʒeba â Zalimuna jasarâ muwec: “Taboro haeo
ŋic weniŋucne qâhâmoc‐jopapic?” Mume jahe bâtikiecnehuc mupic, “Jaŋe
go iŋucne sasawa. Jaŋe ŋicwofuŋ mocte ŋokâfâc tinac.” 19 Mupire
eki muwec: “Jaŋe ɋafâc‐nane; neŋgoc‐nanere ŋokâfâc. Ŋohe jaŋe mi
qâhâmoc‐jopazapic muzac no wâc mi âke hâmoc‐ŋofazapo, i jâmbomac
Wofuŋte maio mukopac.” 20 Iŋuc murâ mârâc ŋokâ‐ticne Jetera âzâcnerâ
muwec: “Ajoc, âke hâmoc‐jofac.” Mume motec e mi soka tarawecte
hâwickeme sâqe‐ticne mi unuckewec. 21 Iŋuc eme Ʒeba â Zalimuna jahe
Gideoŋ âzâcnerâ mupic: “Ajoc, go gahac faharerâ nâfoc. Moc e ŋic ehuc
tâpiri‐ticnehec eekac.” Iŋucmupire Gideoŋ e faharerâ Ʒeba â Zalimuna âke
hâmoc‐jofawec. Ehuc ʒuŋe wiac kamele‐jekicte upeo fowec i rowec.

Gideoŋte juju bapa â hâmoc‐ticnere binaŋ
22 Eme Israe ŋic jaŋe Gideoŋ ʒiŋuc âzâcnembiŋ: “Go Midiaŋ ŋic jaŋere

meonec batarac‐nâpokicte go â ŋokâge erâ wâc ŋosage ŋoŋe nâŋe soŋaŋ‐
nâponʒepieŋ.” 23 Mupie Gideoŋzi ʒiŋuc jazawec: “No â ŋokâ‐nane nâhe
mi soŋaŋ‐ŋopanacmu. Wofuŋzi soŋaŋ‐ŋopaocmu.” 24 Erâ muwec: “Wiac
mocte numu‐ ŋarepe. Ŋoŋe sasawa hazec warawa rombiŋ i nareniŋ.”
(Jaŋe Isimaere ɋâricfâc irec hazec warawa‐jeŋic i golzi bakicne bajumbiŋ.)
25 Iŋuc mume jaŋe âzâcnerâ mumbiŋ: “Nâŋe buafec jaha garenaŋmu.”
Eme qoruc rumackerâ ŋic sasawa hazec warawa‐jeŋic rombiŋ i guruckepie
fewec. 26 Eme hazec warawa irec ŋemâc i 1 tauseŋ 700 irec sâc ewec. Erâ
wâc ʒuŋe â eri qoqonaŋ gacne, erâ kamele jaŋere upeo fofo qoruc i âMidiaŋ
ŋicwofuŋ jahere ŋaqi bâbâroŋzi âmuc âmucne i wâc mâmâc guruckembiŋ.
27 Eme Gideoŋ e wiac izi taha bapa ŋaqi moc ɋâŋ wiachec barâ e jahacne
haeOfira ira râewec. Eme Israe ŋic jaŋefisirâ araŋ bacnehuc dapecnembiŋ.
Ehame wiac izi Gideoŋ â kikefuŋfâcne jaŋere bitiŋ ewec. 28 Â Israe ŋic
jaŋe sanaŋkerâ Midiaŋ ŋic bawahac‐jopakupie tâpiri‐jeŋic omaewec. Eme
mâreŋ ira Gideoŋte dameŋko wama fuarâ foha jara 40 tarawec.

29 Eme Joasi ŋokâ‐ticne Jeru‐Baali e hae‐ticnao risierâ ira jusanaŋkewec.
30Gideoŋ e ŋonâŋfâc‐ticne bocjaha jucnembiŋte ŋokâfâc‐ticne 70 fuambiŋ.
31Â ŋokacmoc Sikem haeo jucnewec eki ŋokâmoc rocnewec. Eme ere ʒâŋe
Abimelec muwec. 32 Eme Joasi ŋokâ‐ticne Gideoŋ e jara bocjaha jâmbâŋ
bazurâ ŋicqizec jâmbâŋ ehuc hâmome Abieʒe guru jaŋere hae Ofira ira
mamac‐ticne Joasire qânâ hawec gufukicne fowec ijaha duckembiŋ.

33 Gideoŋ hâmohame izia Israe ŋic jaŋe mocwâc risierâ Baali nemu
jaŋerao qohotahuc Baali‐ Beriti wofuŋ‐ jeŋic âkendâŋnembiŋ. 34 Ehuc
râsifâc‐jeŋic ŋifec â ŋifec jaŋere meonec batarac‐ jopawec Wofuŋ Anutu‐
jeŋic hâcne ere nikec‐jopawec. 35Erâ Jeru‐Baali, Gideoŋ hâcne, eki Israe ŋic
ehâmo‐jarewec irec okacne garikiŋfâc‐ticne bubiaŋ moc mi qajarembiŋ.

9
Abimeleczi ŋicwofuŋ juocte fotariewec

1 Eme Jeru‐Baali ŋokâ‐ticne Abimelec e Sikem haeo rarâ neŋgoc‐ticnere
wiacfâc sasawa ʒiŋuc jazawec: 2 “Ŋoŋe Sikem haere ŋic ŋokac sasawa
ʒiŋuc muhuc jazaniŋ: ‘Jeru‐Baali ŋokâfâc‐ticne 70 jaŋe ʒeŋgoma soŋaŋ‐

ŋopapie sâckeocmu me mocjahazi soŋaŋ‐ ŋopame manapie sâckeocmu?’
Erâ ʒiŋuc i mana‐ jâmbâŋkeniŋ: No ŋoŋere siec â biuc jaha.” 3 Iŋuc
mume neŋgoc‐ticnere wiacfâc jaŋe dâŋ i sasawa ere okacne Sikem ŋic
jaza‐ fârembiŋ. Eme maŋjeŋiczi Abimelectao boc domame ʒiŋuc hâcne
mumbiŋ: “E ɋanâŋec.” 4 Iŋuc murâ Baali‐ Beriti ere ufuŋkonec siliwa
moneŋ 70 rorâ râcnepie ŋic kosane pepechec bâtâc bajareme bâjâpembiŋ.
5 Iŋuc erâ mamac‐ ticnere hae Ofira ira rarâ Jeru‐Baalire ŋokâfâc hahac
ɋafâc‐ticne 70 jaŋe qânâ mocjahao qâhâmoc‐jopawec. Â Jeru‐Baali ʒâhec
ŋokâ jâmbâŋ‐ticne Jotam e ine soŋkerâ juwecte hetirimbiŋ. 6 Eme Sikem
haere ŋic ŋokac â Bete‐Milo haere ŋic ŋokac jaŋe Sikem haeo mâreŋ furu
mukicne ira tumaŋne‐fârerâ Abimelec ŋicwofuŋ‐jeŋic âkendâŋnembiŋ.

7 Eme Jotam mufuacnepie manarâ ra Geriʒim tikitoŋko domahuc ʒiŋuc
muhuc wirawec: “Sikem haeonec ŋic ŋoŋe dâŋnanemananiŋ, eme Anutuzi
ŋoŋere dâŋ iŋuc jaha manaocmu. 8 Dameŋ mocko jâc jaŋe ŋicwofuŋ‐jeŋic
âkendâŋneniŋte tumaŋnembiŋ. Ehuc oliwa jâc ʒiŋuc âzâcnembiŋ: ‘Goki
ŋicwofuŋ‐nâŋec juc.’ 9Mupie oliwa jâczi ʒiŋuc jazawec: ‘Wokemaŋ‐nanezi
nemu â ŋic aŋac bâfua‐jareekac i hetararâ ra jâc gâcne fosâoc‐jopapemu
me?’ 10Eme jâc sasawa jaŋe jâmbojâc âzâcnerâ mumbiŋ: ‘Ajoc, go faharerâ
ŋicwofuŋ enârec.’ 11Mupie jâmbojâczi jazarâ muwec: ‘No aŋac â fâri‐nane
hetararâ ra jâc gâcne fosâoc‐jopapemume?’ 12Eme jâc sasawa jaŋewaiŋjâc
âzâcnerâ mumbiŋ: ‘Ajoc, go faharerâ ŋicwofuŋ enârec.’ 13 Iŋuc mupie
waiŋjâczi ʒiŋuc jazawec: ‘Opâ‐nanezi nemu â ŋic maŋ baafec ejareekac i
hetararâ ra jâc gâcne fosâoc‐jopapemu me?’ 14 Iŋucmume jâc sasawa jaŋe
fâpâ âzâcnerâmumbiŋ: ‘Ajoc, go faharerâ ŋicwofuŋ enârec.’ 15Mupie fâpâzi
jâc sasawa ʒiŋuc jazawec: ‘Maŋurucko ŋicwofuŋ‐ŋeŋic âkendâŋnuŋgopieŋko
ine ware nâkumuc‐naneo soŋkeniŋ. Iŋuc mi eniŋmuo ine fâpâonec ʒoc
faharerâ Lebanoŋ mâreŋte jâmâzâc jâc ʒâseŋke‐fârezejec.’

16 “Eme ŋoŋemaŋtaniŋ â maŋbiaŋko Abimelec ŋicwofuŋ âkendâŋnembiŋ,
ehuc Jeru‐ Baali wiac ewec irec sâcko garikiŋfâc‐ticne ejarembiŋ me?
17 Mamac‐nane e ŋoŋere erâ ʒika qawec hâcne. Ehuc juju‐ticne qaisock-
erâ Midiaŋ ŋic jaŋere meonec batarac‐ ŋopawec. 18 Ŋoŋe ine mamac‐
nanere garikiŋfâc râsi ejareŋgopieŋ. Ehuc ŋokâfâc‐ticne 70 qânâ mocjahao
qâhâmoc‐jopa‐fârembiŋ. Erâ kiŋaŋ naru‐ticnere ŋokâ Abimelelec e soctofa‐
ŋeŋic, irec Sikem ŋic ŋokac ŋoŋe ŋicwofuŋ‐ŋeŋic âkendâŋnembiŋ. 19 Ŋoŋe
maŋbiaŋko Jeru‐ Baali araŋ bacnehuc garikiŋfâc‐ticne jaŋere manapie
sâckeme iŋuc embiŋko ine Abimelecte manapie sâckeme ʒeri enʒepieŋ.
Eme eki wâc ŋoŋere ʒeri ezejec. 20 Iŋuc mi embiŋko ine Abimelectaonec
ʒoc fuarâ Sikem â Bete‐Milo haeonec ŋic ŋokac ʒâseŋ‐ ŋopazejec. Erâ
wâc Sikem â Bete‐Milo haeonec ŋic ŋokac ŋoŋeraonec ʒoc fuarâ Abimelec
ʒâseŋkezejec.” 21 Jotam e iŋuc murâ wiserâ rawec. E hahac‐ ticne
Abimelecte hâwickeme rarâ Bere haeo soŋkerâ juwec.

22 Eme Abimelec e jara 3 Israe ŋic jaŋere ŋicwofuŋ juwec. 23 Ehame
Anutuzi mâro sâqocne moc Abimelec â Sikem haeonec ŋic ŋondeŋ‐jeŋicko
râewec. Eme eki bâfâuc‐jopame Sikem haeonec ŋic jaŋe Abimelec wiac
hâhâwicne ecnembiŋ. 24 I Abimeleczi Jeru‐Baali ŋokâfâc‐ticne 70 sindaŋ
ehuc jopawec, erâ hahac ɋafâcne jopaocte Sikem hae rune jaŋe dopeckem-
biŋ irec okacne fai‐jeŋicko feocte iŋuc fuawec. 25 Eme Sikem haeonec ŋic
jaŋe ŋic gâcne Abimelecte ruc baniŋte tikitoŋko râec‐jopambiŋ. Eme jaŋe

hata ira ŋic rac warec epie sâc ʒâpâ jopahucmafa wiac‐jeŋic jowac rombiŋ.
Iŋuc epie honec‐joparâ Abimelec âzâcnembiŋ.

26 Eme Ebede ŋokâ‐ticne Gali e ŋicfâc‐ticne jaŋehec Sikem haeo raʒiwec.
Iŋuc eme Sikem haeonec ŋic jaŋe ere manapie sâckewec. 27 Eme gie‐
jeŋicko rarâ waiŋ hândâŋne rorâ âte pisickehuc tiwâ ʒepec bâmockembiŋ.
Ehuc nemu‐jeŋicte ufuŋko raʒirâ nânâ â waiŋ i nâhuc Abimelec mu sopec
ecnembiŋ. 28 Ehuc Ebede ŋokâ‐ticne Gali eki muwec: “Abimelec e mo â
Sikem haeonec nâŋâcmo, irec e kiŋaŋ qacnenaŋmu? Jeru‐Baali ŋokâ‐ticne
e â micne‐ticne Ʒebuli jahe Sikem haere micne bapa Hamoro ere ŋicfâc
jaŋere kiŋaŋ qapic. Irec wemocte e kiŋaŋ qacnenaŋmu? 29Ŋicguru ʒi nore
meo junʒapiŋ muzac no Abimelec bârâriezapo. Ehuc ʒiŋuc âzâcnezapo:
‘Momorifâcge rocjopatec ɋârâŋkepie fua tâcnec.’ ”

30 Hae irec guriŋ bapa Ʒebuli e Ebede ŋokâ‐ticne Gali ere dâŋ i manarâ
mâretec aarickewec. 31 Eme Abimelectao kamierâ ʒiŋuc muhuc kiŋaŋ
sorec‐jopawec: “Manakic, Ebede ŋokâ‐ticne Gali â ŋicfâc‐ticne jaŋe Sikem
haeo fisirâ ŋic maŋbâiŋ ejarekupie râsi egarezo mueŋgopieŋ. 32 Irec go
â ŋicfâcge ŋoŋe faharerâ ŋafeoa ware gieo woŋec junʒepieŋ. 33 Eme
hae fureme ʒoaŋ wefume izia faharerâ haeo wefunʒepieŋ. Ehame
Gali â ŋicfâcne jaŋe ŋoŋehec ʒika qazo hufâpie hata fua‐ ŋareocmu sâc
jopanʒepieŋ.”

34 Eme Abimelec â ŋicfâcne jaŋe faharerâ ŋafeoa rarâ Sikem hae râsi
fisicneniŋte guru jahec â jahec woŋec fombiŋ. 35 Fohapie Ebede ŋokâ‐
ticne Gali e haeonec hurâ haesac motâcko domawec. Ehame Abimelec â
ŋicfâc‐ticne jaŋe somâ fombiŋkonec faharembiŋ. 36 Eme Galizi ŋic honec‐
joparâ Ʒebuli ʒiŋuc âzâcnewec: “Tikitoŋkonec ŋic wahaŋgopieŋ i honekic!”
Mume Ʒebulizi ʒiŋuc âzâcnewec: “Go tiki jaŋere mumuc honetec ŋic tinac
eŋgopieŋ.” 37Eme Galizi mocwâcmuwec: “Honec, mâreŋ ʒâʒâŋiŋkonec ŋic
wahaŋgopieŋ. Eme guru moc i furu mâreŋkonec warekac.” 38 Eme Ʒebulizi
âzâcnerâ muwec: “Penaroŋ emeŋ irec fârine weni? Go ʒiŋuc mumeŋ:
‘Abimelec e mo, irec nâŋâc e kiŋaŋ qacnenaŋmu?’ Ŋic i jaŋe hâcne goki
qaisoc‐ jopameŋ. Hurâ jaŋehec ʒika qac.” 39 Iŋuc mume Gali e Sikem
haeonec ŋic bânie‐jareme Abimelechec ʒika qambiŋ. 40 Eme Abimeleczi
Gali jâpeme wisewec. Eme ŋic bocjaha ʒâpâ joparâ feraku haesac motâcko
fisimbiŋ. 41 Iŋuc erâ Abimelec e Aruma haeo ra juwec. Eme Ʒebulizi Gali â
ŋicfâc‐ticne jâpec‐jopame Sikem haeo mocwâcmi jumbiŋ.

42Hae fureme ŋic jaŋe hurâ gieo rambiŋ. Rahapie ŋic gâcnezi Abimelec
âzâcnembiŋ. 43 Eme e ŋic rocjoparâ bâtâc bacjopame guru jahec â moc
epie gieo soŋkerâ woŋec fombiŋ. Fohuc honec‐jopahapie ŋic jaŋe haeonec
wahapie faharerâ jopa qâhâmoc ejarembiŋ. 44 Ehame guru moc Abimelec
e jahacnehec jumbiŋ jaŋe gasackerâ ra haesac motâcko domambiŋ. Eme
guru jajahec jaŋe faharerâ gieo jumbiŋ i sasawa qâhâmoc‐jopambiŋ. 45Eme
ʒoaŋ ira Abimelec e hae i râsi sanaŋ rocnewec. Ehuc hae i rorâ irecmaŋnao
ŋic ŋokac jumbiŋ i jopa miziewec. Erâ hae i heroc qâropiekume sesuctac
fuawec.

46 Eme Sikem haeo ficsanaŋ kâcɋenemoc ŋewec irec ŋic ŋokac jaŋe biŋe
i manarâ Eli‐Beriti nemure ufuŋ sanaŋko raʒimbiŋ. 47 Iŋuc epie Abimelec
e ʒiŋuc âzâcnembiŋ: Sikem ficsanaŋte ŋic ŋokac jaŋe ufuŋ sanaŋko guru
mocjaha qâzuckeŋgopieŋ. 48 Eme Abimelec â ŋicfâcne jaŋe Zalimoŋ tikio
fembiŋ. Ehuc Abimeleczi râric moc rorâ ʒoc qâtâcneme feme dâtâckerâ

hâpowec. Ehuc ŋicfâc‐ticne jazarâ muwec: “Wiac epe honeŋgopieŋ irec
sâc bâruŋ jaha eniŋ.” 49 Eme ŋic sasawa jaŋe Abimelec bâjâpehuc ʒoc
qâtâcnerâ ufuŋ sanaŋko guruckembiŋ. Ehuc ufuŋ i ŋic ŋokac maŋnao
ŋehapie bupuonec ʒoczi turuŋkepie ʒawec. Iŋuc fuame Sikem ficsanaŋte
ŋic ŋokac i tauseŋ jaŋe ʒeŋgoma hâmombiŋ wâc.

50 Eme Abimelec e Tebezi haeo rarâ somâckehuc hae i rowec. 51 Erâ hae
ira ficsanaŋ moc ŋewec. Eme ira ŋic ŋokac sasawa jaŋe wiserâ raʒihuc
motâc basanaŋkembiŋ. Erâ bupunao fembiŋ. 52Eme Abimelec e ficsanaŋko
fisirâ roocte ʒoɋac ehuc motâcko fisirâ ʒoczi rikezo ewec. 53 Ehame
ŋokac moczi faicnec poroŋ fofonʒaŋ qânâ moc rorâ sârockeme waharâ
Abimelec utu‐ticne henʒaŋnewec. 54 Eme e maruku babaju‐ticne ŋicmotec
e ʒocnehec wiracnehuc muwec: “Ʒikage unuckerâ qâhâmocnuc. Ŋic jaŋe
ʒiŋuc munʒipiŋkohec: ‘Ŋokac moczi qâhâmowec.’ ” Mume ŋicmotec‐ticnezi
âke hâmowec. 55 Eme Israe ŋic jaŋe Abimelec hâmome honerâ hae‐jeŋic
sâc rafârembiŋ. 56Abimelec e hahac ɋafâc‐ticne 70 jopahuc mamac‐ticnere
guruo kiŋsâko bâfuawec irec okacne Anutuzi iŋucko hâcne bazucnewec.
57Erâ Anutu e Sikemŋic jaŋere bâbâsifuc i bâtikieme jaŋacnao risie‐fârewec.
Ehame Jeru‐Baali ŋokâ‐ticne Jotam ere sâweczi jaŋerao fâri fideteŋnehec
ewec.

10
Tola â Jairi jahe Israe jaŋeremumutara ŋic jupic

1Abimelecte faicnao Dodo ŋosa‐ticne Tola, Puare ŋokâ hâcne, e Israe ŋic
ŋezic‐jopaocte fua tâcnewec. Ŋic e Isasa guruonec. E Eferaim tiki mâreŋko
Samiri haeo juwec. 2 Ehuc jara 23 Israe ŋic jaŋerao mumutara gie bahuc
juwec. Juku hâmome Samiri haeo duckembiŋ.

3 Eme ere faicnao Gileade ŋic Jairizi fua tâcnerâ jara 22 Israe ŋic jaŋerao
mumutara gie bawec. 4 Eme ere ŋokâfâc 30 jumbiŋ, jaŋe doŋgifâc‐jeŋic 30
jaha jaŋere faio rac warec ehuc jumbiŋ. Erâ wâc hae‐jeŋic i 30 jaha Gileade
mâreŋko ŋerawec irec ʒâŋe Jairire hae mumbiŋ i ʒiŋuczia fokac jaha. 5Eme
Jairi e hâmome Kamoŋ haeo duckembiŋ.

Amoŋŋic jaŋe Israe ŋic fific bacjopambiŋ
6 Eme Israe ŋic jaŋe Anuture maio wiac mamakâcne mocwâc embiŋ.

Ehuc Siria â Sidoŋ erâ Moabi â Amoŋ â Filisa jaŋere nemu Baali â Asitaroto
kiŋaŋ qajarembiŋ. Iŋuc ehuc Wofuŋ kiŋaŋ mi qacnehuc râpeckembiŋ.
7 Eme Wofuŋ e kimbeŋ‐ticne fahareme Filisa ŋic â Amoŋŋic jaŋere meo
râec‐jopawec. 8 Iŋuc eme jaŋe jara ira Israe ŋic fific guguriŋ ejarehuc
bâuruŋ‐ jopambiŋ. Ehuc Israe ŋic Jordaŋ ocniŋucnao Amori ŋic jaŋere
mâreŋ, Gileade hâcne ira jumbiŋ, i jaŋe jara 18 fific bacjopambiŋ. 9 Eme
Amoŋŋic jaŋe Judare guru â Benjamiŋte guru â Eferaimte guru Jordaŋ
ʒiŋucnao jumbiŋ i jaŋe jopaniŋte Jordaŋ opâ fotâcnerâ raʒimbiŋ. Iŋuc
ejarepie Israe ŋic jaŋe fific guguriŋ faio jujâmbâŋkembiŋ.

10 Eme Israe ŋic jaŋe ʒiŋuc muhuc Wofuŋ kio wâwâsic ecnembiŋ: “Nâŋe
Baali kiŋaŋ qajarehuc Anutu‐ nâŋec go râpecgurâ sâqocne bahuc bugao
bambeŋ.” 11 Eme Wofuŋzi Israe ŋic jazarâ muwec: “No Aigita ŋic, Amori
ŋic, Amoŋŋic â Filisa ŋic jaŋeraonec mi batarac‐ŋopapo me? 12 Erâ wâc
Sidoŋŋic, Amaleke ŋic â Maoŋŋic jaŋe fific bacŋopambiŋ. Eme no kio
wâwâsic enarepie jaŋere meonec batarac‐ŋopapo. 13 Ehame ŋoŋe sifu no

râpecnurâ nemu kiŋaŋ qajarembiŋ. Irec nomocwâcmi batarac‐ŋopapemu.
14Ŋoŋe rarâ nemu hone wosâc ejarembiŋ jaŋerao kio wâwâsic eniŋ. Eme
jaŋe fific guguriŋ dameŋ‐ŋeŋicko batarac‐ ŋopanʒepieŋ.” 15 Iŋuc mume
Israe ŋic jaŋeWofuŋ ʒiŋuc âzâcnembiŋ: “Nâŋe sâqocne bambeŋte go gahac
manakic sâc enârec. Mocjaha, ʒiŋuc numu‐ gareŋgopeneŋ: Dameŋ ʒi
batarac‐nâpoc.” 16 Iŋucmurâ nemu jabane i behec‐jopa‐fârerâWofuŋ kiŋaŋ
qacnembiŋ. Iŋuc epie Wofuŋ e Israe ŋic jaŋerao ʒârâ hâriŋ fowec irec
busâqocmana‐jarewec.

17 Iŋuc fuame Amoŋŋic jaŋe roroc efârerâ Gileademâreŋko teuŋ âtembiŋ.
Eme Israe ŋic jaŋe wâc iŋuc jaha tumaŋne‐fârerâ Mizipa wâneŋko teuŋ
âtembiŋ. 18 Ehuc Israe ŋic, Gileade mâreŋte micne bapa jaŋe jaŋaczia
wiwioc erâ mumbiŋ: “Mo ŋiczi Amoŋŋic jaŋehec ʒika fuŋkeocmu? Eme ŋic
eki hâcne Gileade mâreŋte ŋecjucfâc nâŋâcnemicne juzejec.”

11
Jefitazi Israe guru Amoŋŋic jaŋeraonec batarac‐jopawec

1 Gileade ŋic Jefita e momori wânʒâŋ juwec. Jefita neŋgoc‐ticne e sasec
ŋokac moc â mamac‐ ticne ine Gileade. 2 Eme Gileade ŋonâŋ‐ticne e
ŋokâfâc‐ticne gâcne rocjopawec wâc. Eme ŋonâŋ jâmbâŋ‐ticnere ŋokâfâc
jaŋe sokahuc Jefita bâsuembiŋ. Ehuc âzâcnerâ mumbiŋ: “Go ŋokac mocte
ŋokâ, irec mamac‐nâŋectemafa wiac i goki ro rauc moc mi ezemec.” 3 Iŋuc
mupie Jefita e wiserâ ra Tobe mâreŋko juwec. Ehame ŋic kosane jaŋe erao
tumaŋnerâ juhuc ra ŋic gâcne râsi ejarehuc jumbiŋ.

4 Eme dameŋ mocko Amoŋŋic jaŋe Israe ŋic jaŋehec ʒika qambiŋ. 5 Ʒika
fuŋkerâ qahapie Gileade guru jaŋere soŋaŋfâc jaŋe Jefita jowaniŋte Tobe
mâreŋko rambiŋ. 6Ra fisirâ Jefita ʒiŋuc âzâcnembiŋ: “Fârâmicne banâretec
Amoŋŋic jopanʒepeneŋ.” 7Mupie Jefitazi ʒiŋuc jazawec: “Ŋoŋe nore takic‐
ŋopame mamac‐ nanere fickonec jâpecnumbiŋ. Ʒi ine sipirickezo ehuc
wemocte norao wareŋgopieŋ?” 8 Mume Gileade guru jaŋere soŋaŋfâc
jaŋe ʒiŋuc âzâcnembiŋ: “Irec hâcne nâŋehec rarâ Amoŋŋic jaŋehec
ʒika qahuc Gileade mâreŋte ŋecjucfâc nâŋere micne jucmurâ jowacguzo
wareŋgopeneŋ.” 9Eme Jefitazi Gileade guru jaŋere soŋaŋfâc ʒiŋuc jazawec:
“Ŋoŋe Amoŋŋic jaŋehec ʒika qapemurâ mocwâc bârisiecnupie Wofuŋzi
nore meo râec‐jopaocmuo ine micne‐ŋeŋic jupemu.” 10 Iŋucmume Gileade
guru jaŋere soŋaŋfâc jaŋe ʒiŋuc muhuc âzâcnembiŋ: “Wofuŋzi dâŋnâŋec
soŋaŋkeha go mukomec iŋuc ejâmbâŋkenaŋmu.” 11 Iŋuc mupie Jefita e
Gileade guru jaŋere soŋaŋfâc jaŋehec rambiŋ. Rapie ŋic jaŋe micne
bapa‐jeŋic âkendâŋnembiŋ. Eme Jefita e Mizipa wâneŋko dâŋticne sasawa
Wofuŋtemaio râe‐fârewec.

12 Iŋuc erâ Jefita e Amoŋŋic jaŋere ŋicwofuŋtao kiŋaŋ sorec‐ jopahuc
muwec: “Go nore weniŋucmuhuc mâreŋ‐naneo ʒika qazore warekomec?”
13 Mume Amoŋŋic jaŋere ŋicwofuŋ e Jefita kiŋaŋŋicfâc‐ticne jaŋere dâŋ
bâtikie‐jarehuc muwec: “Israe ŋic jaŋe Aigita mâreŋkonecwefuhuc Aronoŋ
opâonec raku Jaboko opâo fisirâ raku Jordaŋ opâo fisikac mâreŋ i nowac
rombiŋ. Irec miŋecgac ine wamaoa bârisie‐narezo.” 14 Eme Jefita e
Amoŋŋic jaŋere ŋicwofuŋtao kiŋaŋ mocwâc sorec‐ jopawec. 15 Ehuc
âzâcnerâ muwec: “Jefita e kecʒiŋucmukac: Israe ŋic jaŋeMoabi mâreŋ me

Amoŋŋic jaŋere mâreŋ i mi jowac rombiŋ. 16 Jaŋe Aigita mâreŋkonec we-
fumbiŋ dameŋ ira mâreŋ burocnao rahuc Hâwec Bâbâroŋko fisirâ Kadesi
haeo fisimbiŋ. 17 Fisirâ Edom ŋicwofuŋtao kiŋaŋ sorec‐jopahuc kecʒiŋuc
mumbiŋ: ‘Nâŋe gore mâreŋko fotâcnezomuŋgopeneŋ, irec sifu mac mana‐
nârec.’ Edom ŋicwofuŋ e ine mi mana‐jarewec. Ehame Moabi ŋicwofuŋtao
iŋuc jaha dâŋ râepie rawec. Eme e wâc iŋuc jaha mi mana‐jarewec. Iŋuc
eme Israe ŋic jaŋe Kadesi haeoa jumbiŋ. 18 Juku mâreŋ burocne fotâcnerâ
Edom âMoabimâreŋ bârârec‐jofahucMoabi ʒoaŋwewefunaopec fisimbiŋ.
Ehuc Aronoŋ opâ ŋifecnao teuŋ âtembiŋ. Aronoŋ opâzi Moabi mâreŋte
ma ewecte jaŋe Moabi mâreŋko mi raʒimbiŋ. 19 Erâ Israe ŋic jaŋe Amori
ŋic jaŋere ŋicwofuŋ Sihoŋ, Hesiboŋ ŋicwofuŋ hâcne, erao kiŋaŋ sorec‐
jopambiŋ. Ehuc âzâcnerâ mumbiŋ: ‘Nâŋe mâreŋgao fotâcnerâ mâreŋ‐
nâŋecko fisinaŋte mana‐nârecmurâ muŋgopeneŋ.’ 20 Eme Sihoŋ e Israe
ŋic jaŋe mâreŋ‐ticnao fotâcnezore mupie maŋjahec ejarewec. Irec Sihoŋ e
ŋicfâcticne hetumaŋ‐joparâ Jahazi haeo teuŋ âterâ fohuc Israe ŋic jaŋehec
qaqac embiŋ. 21 Ehame Wofuŋ Anutuzi Sihoŋ â ŋicfâc‐ticne Israe ŋic
jaŋere meo râec‐jopame sanaŋke‐jarembiŋ. Sanaŋkerâ Amori ŋic jaŋere
mâreŋ sasawa i ro rauc embiŋ. 22 Ehuc Amori ŋic jaŋere mâreŋ Aronoŋ
opâonec raku Jaboko opâo fisikac, erâ mâreŋ burocnaonec raku Jordaŋ
opâo fisikac i ro rauc efârembiŋ. 23 Ehuc Jefitazi Sihoŋ âzâcnewec: Israere
Wofuŋ Anutuzi ŋicfâc‐ticne jaŋere erâ Amori ŋicmâreŋ jowac rowec i goki
mocwâc rozo mukic me? 24 Go nemuge Kemosizi wiac tahacguwec i sawa
mi rauckenʒaŋ? Eme nâŋewiac sasawa rauckenaŋteWofuŋ Anutu‐nâŋeczi
nâre tahac ewec i nâŋere biŋe eocmu. 25Go Ziporo ŋokâ‐ticne Balake, Moabi
jaŋere ŋicwofuŋ, e sirickekomecme? E Isare ŋic jaŋe râsi ejarehuc ʒikamoc
qawec me? 26 Israe ŋic jaŋe Hesiboŋ haeo â hae piic piic gâcne, erâ Aroe
hae â hae rârec rârec gâcne erâ Aronoŋ opâ heririŋ hae ŋerawec ira jara
300 jumbiŋ. Eme dameŋ ira wemocte mi romeŋ? 27 No gorao bahac moc
mi bâfuapo. Goki ine ʒika qahuc norao bahac bâfuakomec. Irec miŋecgac
ʒi Mumutara Wofuŋzi Israe ŋic â Amoŋŋic nâŋâcne dâŋ fârine muzejec.”
28 Amoŋ ŋicwofuŋ e ine Jefitazi dâŋ râecneme rawec irec hazec moc mi
râewec.

29 Ehame Wofuŋte Mârozi Jefita neŋgoc ŋecnehame Gileade â Manase
mâreŋ fotâcne‐fârerâ Gileade mâreŋko Mizipa haeo fisiwec. Erâ irecnec
Amoŋŋic jaŋerao rawec. 30 Ehuc Jefitazi Wofuŋtao mupaŋkehuc muwec:
“Go Amoŋŋic nore meo râec‐jopacmuo 31 ine ʒika qatarahuc Amoŋŋic
jaŋeraonec risiehape moczi bâbâni ficnaneonec bâfuacnuocte wahaocmu
e Wofuŋte biŋe, e hâcne bâzi rikepemu.” 32 Iŋuc murâ Amoŋŋic jaŋehec
qaqac eniŋte rawec. Rahame Wofuŋzi Amoŋŋic meticnao râec‐jopawec.
33Eme e Aroe opâonec raku Miniti haeo fisikac ŋondeŋ irec hae 20 ŋerawec
i imacke‐fârerâ Abe‐Keramim mâreŋko fisiwec. Ŋondeŋ ira ŋic afecne mi
qâhâmoc‐jopawec. Iŋuc ehuc Israe ŋic jaŋe Amoŋŋic bâuruŋ‐jopambiŋ.

Jefita otâ‐ticnere binaŋ
34 Eme Jefita e Mizipa hae‐ticnao risiewec. Ehame otâ‐ticne e bâfuaocte

gae woŋgâŋhec fisiwec. E ɋâricmac‐ticne mocjaha hâcne. Erao ʒuhuckerâ
ŋokâ me otâ gâcne moc mi fuarâ jucnembiŋ. 35 Eme Jefitazi e honerâ
ŋaqi‐ticne bâsuckehuc muwec: “Jei, otâ‐ nane, go iŋuc erâ maŋbahac
bâfua‐narehuc herândiŋnukomec. No Wofuŋtao mumupaŋ dâŋ mupo i

sâcne mi bârâriepemu.” 36 Mume naruzi âzâcnerâ muwec: “Mamac‐
nane, go Wofuŋ dâŋ âzâcnemeŋ dameŋ ira Wofuŋzi Amoŋŋic râsifâcge
okacne bazu‐jarewecte micgaonec dâŋ wahawec irec sâc jaha fuazejec.”
37 Erâ ʒuhuckerâ mamac‐ticne ʒiŋuc âzâcnewec: “Wiac ʒiŋuc sawa enarec:
Râecnutec rarâ tikio mosa jajahec âgofâc‐nane jaŋehec rambaŋ juhuc naru
ʒeŋoŋ juekopac irec ki busâqoc ezepac.” 38 Mume mamacnezi muwec:
“Sâcne rac.” Muhuc soreme mosa jajahec juocte rawec. Eme naru e
âgofâcne jaŋehec rarâ tikio juhuc naru ʒeŋoŋ juju‐ticnere ki busâqoc ehuc
juwec. 39Ememosa jajahec i tarame naru e mamac‐ticnerao risiewec. Eme
mamac‐ticnezi mupaŋkewec irec sâc ecnewec. Naru e ŋicte fuŋne moc mi
manawec. Eme dameŋ ira Israe ŋokac ʒeŋoŋ jaŋe fuŋkerâ ʒiŋuc ejumbieŋ:
40 Jara sâc rarâ Jefita otâ‐ticnere qâqiŋ qahuc kimamakuc ehapie ʒoaŋ jahec
â jahec tara jujec.

12
Eferaim ŋic jaŋe Jefita râsi ecnembiŋ

1Eferaim ŋic jaŋe tumaŋne‐fârerâ Zafoŋmâreŋko rarâ Jefita ʒiŋucmuhuc
âzâcnembiŋ: “Go wemocte mi hefârec‐nâpohuc Amoŋŋic jopazore bucge
rameŋ? Irec nâŋe ficgehec mâmâc ʒoczi rikecgunaŋmu.” 2 Eme Jefitazi
jazarâ muwec: “No â ŋicfâc‐nane nâŋe Amoŋŋic jaŋehec juju gie sâko
bahuc hefârec‐nopapene ŋoŋe jaŋere meonec mi batarac‐nâpombiŋ. 3 Irec
sâcne mi bafic‐nâponiŋmu, iŋuc manarâ juju‐nane qaisockehuc Amoŋŋic
jaŋehec qaqac enaŋte rambeŋ. Ehame Wofuŋzi menaneo râec‐jopawec.
Eme ŋoŋe wemocte râsi fisi‐nareŋgopieŋ?” 4 Jefita e iŋuc murâ Gileade
ŋicfâc‐ticne rocjopa‐fâreme Eferaim jaŋehec qaqac embiŋ. Eme Gileade ŋic
jaŋe Eferaim jopambiŋ. Jaŋe ʒiŋucmumbiŋte: “Gileade ŋic ŋoŋe Eferaim â
Manase ŋondeŋ‐nâŋeckonec wisembiŋ.” Gileade hae i Eferaim â Manase
jaŋere mâreŋko ŋewecte iŋuc mumbiŋ. 5 Eme Gileade ŋic jaŋe Eferaim
ŋic jopaniŋte Jordaŋ opâ rendacne sasawa i somâcke‐fârembiŋ. Ehame
Eferaim ŋic wisembiŋ jaŋeraonec moczi fisirâ opâ fotâcneocte mume
Gileade ŋic jaŋe ʒiŋuc wiocnembiŋ: “Go Eferaim ŋic moc me?” Wiocnepie
“Aricne” muwecko ine 6 jaŋe âzâcnerâ mumbiŋ: “Eme go ‘Shiboleti’ muc.”
Iŋuc mupie “Siboleti” mume jaŋe manapie fâretiŋ jaha mi ewecte ine
Jordaŋ opâ rendacnaoa basanaŋkerâ qâhâmombiŋ. Iŋuc ekupie Eferaim ŋic
42 tauseŋ hâmombiŋ.

7 Eme Jefita e Israe ŋic jaŋere mumutara ŋic jara 6 juwec. Eme Gileade
ŋic Jefita e hâmome Gileade mâreŋko hae‐ticnao duckembiŋ.

Ŋic jahec â moc Israe ŋic jaŋeremumutara jumbiŋ
8 Eme Jefitare faicnao Betelehem haeonec Ibezaŋzi Israe ŋic jaŋerao

mumutara gie bahuc juwec. 9 E ŋokâfâc‐ticne 30 jumbiŋ. Â otâfâcne 30
jaha jumbiŋ, jaŋe ŋicko râec‐jopaocte ŋicguru gâcne jaŋerao râec‐jopame
rambiŋ. Ehuc joŋaofâc‐ticne 30 jaha guru gâcne jaŋeraonec ŋokâfâcne
jaŋere ŋonâŋ rocjopawec. Eme Ibezaŋ e jara 7 Israe ŋic jaŋeraomumutara
gie bahuc juwec. 10 Juku hâmome Betelehem haeo duckembiŋ.

11Eme Ibezaŋte faicnao Sebuloŋ ŋic Eloŋ eki Israe ŋic jaŋeraomumutara
gie bahuc juha jara 10 tarawec. 12 Eme jufeku Sebuloŋ ŋic Eloŋ e hâmome
Sebuloŋ mâreŋ‐ticnao Ajaloŋ haeo duckembiŋ.

13 Ere faicnao Piratoŋ ŋic Hileliere ŋokâ Abadoŋzi Israe ŋic jaŋerao
mumutara gie bahuc juwec. 14Ere ŋokâfâc 40 â ŋosafâc‐ticne ine 30 jumbiŋ.
Jaŋe doŋgi motecne 70 jaŋere faio rac warec ehuc jumbiŋ. Eme Abadoŋ e
jara 8 Israe ŋic jaŋerao mumutara gie bahuc juwec. 15 Jufeku Piratoŋ ŋic
Hileli ŋokâ‐ticne Abadoŋ e hâmome Amaleke ŋic jaŋere tiki mâreŋ Eferaim
ira hâcne Piratoŋ haeo duckembiŋ.

13
Simsoŋ fufua‐ticnere binaŋ

1Eme Israe ŋic jaŋeWofuŋtemaiowiacmamakâcnemocwâc embiŋ. Iŋuc
epie Wofuŋzi Filisa ŋic jaŋeremeo râec‐jopame jara 40 jumbiŋ.

2Ehame Daŋŋic jaŋere guruonec Zora haeo ŋicmoc juwec ʒâŋeneManoa.
Eme Manoa ŋonâŋ‐ticne e hufiŋne juwec. 3 Ehame Wofuŋte aŋelozi ŋokac
e fuacnerâ âzâcne muwec: “Manakic, go hufiŋne juhuc naru motec moc
mi rocjopaekomec. Ʒi ine kiwechec erâ motec moc rocmu. 4 Irec go
rucgereŋge bahuc waiŋ me opâ sanaŋne gâcne moc mi mac nâzemec. Erâ
wâcwiac muac‐ŋopakicne i nâ bâuac mi ezemec. 5Manakic, go motec moc
kiweckerâ rocmu. Rorâ qizec susuc‐ticne moc mi bâtâcnezemec. Motec
e fua fuahuc izia sowa bâtâcko juhuc Anuture biŋe juocmu hâcne. Eme
eki hâcne fuŋkerâ Israe ŋic Filisa ŋic jaŋere meonec batarac‐jopaocte gie
baocmu.” 6 Iŋucmume ŋokac e rarâ ŋowe‐ticne ʒiŋuc âzâcnewec: “Anuture
ŋic moczi norao ware fisijec. Ʒâŋe mai‐ ticne i Anuture aŋelo ʒâŋe mai
tinac, qeŋ bipinehec. No e wenirec warejec i mi wiocnepac. Erâ wâc e
ʒâŋe‐ticne moc mi nazajec. 7Mâc kecʒiŋuc ine nazajec: ‘Manakic, go motec
moc kiweckerâ rocmu. Irec go waiŋ me opâ sanaŋ gâcnemoc mi nâzemec.
Erâ wâcwiac muac‐ŋopakicne i nâ bâuac mi ezemec. Motec e fuahuc izia
sowa bâtâcko Anuture biŋe juha hâmoc dameŋ‐ticne maickeocmu.’ ”

8 Eme Manoazi Wofuŋ wâsickehuc muwec: “O Wofuŋ Anutu, go
kiŋaŋŋicge soremeŋ enâheraomocwâcwareocte numu‐garekopac. Warerâ
motec fuame weniŋuc ecnenacmu i mu qazuc enâctezejec.”

9 Eme Anutuzi Manoare dâŋ manarâ aŋelo‐ticne mocwâc soreme ŋokac
e gieo ŋehuc juhame fisiwec. Dameŋ ira ine ŋowe‐ticne Manoa e
ŋonâŋ‐ticnehec mâmâc mi jupic. 10 Irec ŋokaczi ʒocnehec gasackerâ ra
ŋowe‐ticne ʒiŋuc âzâcnewec: “Manakic, ŋic jucne fisiwec e ʒi mocwâcware
fua‐narekac.” 11 Iŋuc mume Manoa e faharerâ ŋonâŋ‐ticne bâjâperâ ra ŋic
wiocnerâ muwec: “Ŋic goki hâcne ŋokac ʒi dâŋ âzâcnemeŋ me?” Mume
ŋiczimuwec: “No hâcne.” 12EmeManoazi muwec: “Dâŋgezi sanaŋkeocmuo
ine motec sâcmutâc weniŋuc ecnehuc giene bacnezo?” 13 Iŋuc mume
Wofuŋte aŋeloziManoa âzâcnemuwec: “Ŋokac ʒi dâŋ sasawa âzâcnepo irec
sâcko rucgereŋ‐ticne bahuc juzejec. 14 E muckonec wiac sasawa fuaekac,
waiŋ mecne, erâ opâ sanaŋ gâcnemecne â wiac muac‐ŋopakicne i nâ bâuac
moc mi ezejec. Wiac sasawa mutâcnecnepo i aimuŋ jaha soŋaŋkezejec.”

15 Mume Manoazi Wofuŋte aŋelo âzâcnerâ muwec: “Nâhehec ŋehaŋtec
noniŋ motecne moc hezurâ rike bâmoc egarenac.” 16 Iŋuc mume Wofuŋte
aŋelozi Manoa âzâcnerâ muwec: “Ʒira ŋepemurâ mukomec, erâ sifu nânâ
qowige mi nâpemu. Go bâzi moc rikezo mukicko ine Wofuŋ taha bacneze-
mec.” E Wofuŋte aŋelo i Manoazi mi mana tarawec. 17 Irec wiocnerâ
muwec: “Go ʒâŋege mo? Juku dâŋgere fârine fuame bubiaŋ manahuc

mu ʒeri egarenacmu.” 18 Iŋuc mume Wofuŋte aŋelozi âzâcne muwec:
“Ʒâŋe‐nane i furu, irec wemocte wio‐ narekomec?” 19 Iŋuc âzâcneme
Manoa e noniŋ motecne erâ nânâ wiac i rorâ qânâ faio Wofuŋte biŋe
râewec. Ehame jahere ʒâŋe faio Wofuŋte mâsi moc fuawec. 20 Eme
alataonec ʒocbâruŋzi sawao feme Manoa â ŋonâŋ‐ticne jahe fi rârâqârehuc
domahapire Wofuŋte aŋelozi alatare ʒocbâruŋ maŋko fewec. Feme jahe
ʒâhe ʒâŋemai‐jekic mâreŋko hetutuckerâ fopic.

21 Eme Wofuŋte aŋelozi Manoa â ŋonâŋ‐ticne mocwâc mi fua‐jactewec.
Eme Manoazi ʒiŋuc manawec: I Wofuŋte aŋelo. 22 Ehuc ŋonâŋ‐ticne
âzâcnerâ muwec: “Ʒi Anutu honeperecte hâmo‐jâmbâŋkenacmu i.” 23E iŋuc
mume ŋonâŋ‐ticnezi muwec: “Wofuŋ e nâfozo murâ wemocko taha bâzi
â qowi bâzi menâheckonec rozac. Erâ wiac sasawa nâfotujec â biŋedâŋ
mufua‐nâctejec i wemockowâc nâsâzâc.” 24Eme ŋokac emotecmoc rowec.
Rorâ ʒâŋe‐ticne Simsoŋ muwec. Eme Wofuŋzi motec e jambuŋkeha soka
sanaŋ ewec. 25 Eme Zora â Esitaoli hae ŋondeŋ‐jekicko Mahanedaŋ hae
ŋewec ira juhame fuŋkerâ WofuŋteMârozi esoc qafeŋ ecnehuc juwec.

14
Simsoŋzi Timinata haeonec ŋokacmoc rowec

1 Simsoŋ e Timinata haeo hurâ ira Filisa ŋic jaŋere naru moc honewec.
2 Erâ risierâ neŋgoc mamac jahec‐ticne ʒiŋuc jasawec: “No Timinata haeo
Filisa ŋic jaŋere naru moc honepac i ŋonâŋ‐nane eocte ronarezepirec.”
3 Mume neŋgoc mamac jahec‐ ticne jahe âzâcnerâ mupic: “Go gahacne
guruo me ŋicfâc‐nâŋec jaŋerao ŋokac moc mi juŋgopieŋ me? Irec go Filisa
ŋic sahac tofa‐jeŋicko mi hezuc‐jopakicne jaŋeraonec ŋonâŋ moc rocmu?”
Mupire Simsoŋzimuwec: “Ere boc enarekacte sifu ronarezepirec.”

4Neŋgoc mamac jahec‐ticne jahe wiac i Wofuŋte mamanao fuawec i mi
mana tarapic. E hata moc fuame Filisa ŋic râsi fisi‐jareocte manasuwec
hâcne. Dameŋ ira Filisa ŋic jaŋe Israe ŋic rauc‐joparâ jumbiŋ.

5 Eme Simsoŋ e neŋgoc mamac jahec‐ ticne jahehec Timinata haeo
humbiŋ. Eme Simsoŋ e Timinata jaŋere waiŋ gieo ra fisiwec. Ehame laioŋ
motec ɋâri moczi owackehuc kizo warewec. 6 Iŋuc eme Wofuŋte Mârozi
neŋgoc ŋesiŋ ŋecnehame lama motecnere mecqaŋeŋ bâsieeŋgopieŋ irec
sâc laioŋte mecqaŋeŋ bâsieme hâmowec. Simsoŋ e meticnao wiac moc mi
bajuwec. Eme wiac ewec i neŋgoc mamac jahec‐ticne mi jasawec. 7 Iŋuc
erâ hume ŋokachec dâŋ dâŋepic. Eme emaŋticnezi ŋokactao boc domawec.
8 Juku dameŋ mocko ŋokac jowaocte huwec. Ehuc laioŋ qâŋɋâŋ‐ticne
honeocte raʒiwec. Raʒirâ baŋac neŋgocne guru sâko baŋac fârinehec fome
honewec. 9 Honerâ meticnao rome feme ameckerâ rahuc nânârâ rawec.
Raku neŋgoc mamac jahec‐ ticne jaherao fisirâ jahe wâc jacteme nâpic.
Laioŋte qâŋɋâŋkonec baŋac rowec i ine mi jasawec.

10 Eme dameŋ ira Simsoŋ mamac‐ ticne e motec ŋokac‐ticnere dâŋ
mutarazore huwec. Simsoŋ e jahacne ine tiwâ ʒepec rike bâmoc ewec.
Motec socɋâri jaŋe iŋuc hâcne ejumbieŋ. 11Eme ŋic jaŋe e honerâ ŋicmotec
30 ehec ŋec domac eniŋte bacjopa fisimbiŋ. 12Eme Simsoŋzi jazarâmuwec:
“No dâŋ herâricne moc ŋazape mananiŋ. Eme ŋoŋe tiwâ ʒepec‐naneoa
juhuc ʒoaŋ gie bapa 7 irec maŋnao dâŋ herâricne irec fârine bâfuapie ŋaqi
maŋne 30 â hombaŋ ŋaqi 30 jaha wâc ŋarepemu. 13 Â ŋoŋe irec fârine mi

nazaniŋmuo ine ŋaqimaŋne 30 â hombaŋ ŋaqi 30 jaha no nareniŋmu.” Iŋuc
mume âzâcnerâ mumbiŋ: “Dâŋ herâricne muzo mukic i mutec mananaŋ.”
14 Mupie Simsoŋzi jazawec: “Soroŋ qaqa eraonec wiac nânâne fuawec.
Tâpirihec eraonec wiac aŋacne fuawec.” Eme ŋic jaŋe ʒoaŋ gie bapa jahec
â moc irec maŋnao dâŋ herâricnere fârine biac mi bâfuarâ âzâcnembiŋ.

15 Eme hae fureme Simsoŋ ŋonâŋ‐ticne âzâcnerâ mumbiŋ: “Go ŋowege
mu âkeriŋ ecnetec dâŋ herâricnere fârine nâzâzejec. Go iŋuc mi ec-
muo ine go gahacne â garikiŋfâcge ʒoczi rikec‐ ŋopanaŋmu. Ŋoŋe
hapetac bacnâponiŋte ʒira hefârec‐nâpombieŋ me?” 16 Iŋuc mupie Simsoŋ
ŋonâŋ‐ticnezi kiocnehuc muwec: “Go mâc bâsuecnuhuc maŋzi moc mi
ʒâficnukomec. Go dâŋ herâricne ŋicfâc‐nane jazahuc irec fârine no mi
nazameŋ.” Mume Simsoŋzi muwec: “Manakic, no neŋgoc mamac jahec‐
nane wâc mi jasapo. Eme ʒi go gazapemurâ mukomec me?” 17 Iŋuc mume
ŋokac e tiwâ ʒepec irec maŋnao kiocnehuc jaha juhame ʒoaŋ gie bapa 7
tarazo ewec. Eme e ŋokaczi boc ʒoɋac ecnewecte ʒoaŋ gie bapa 7 ira dâŋ
herâricnere fârine mutaniŋkehuc âzâcne‐fârewec. Âzâcne‐fâreme ŋokaczi
ra gurufâc‐ticne jazawec. 18 Ehame ʒoaŋ gie bapa 7 ira ʒoaŋ huzo eme
hae irec ŋic jaŋe Simsoŋ âzâcnerâ mumbiŋ: “Wiac aŋacnehec i baŋac â
wiac tâpirihec i laioŋ.” Mupie ʒiŋuc jazawec: “Qâto‐nanezi hawec karaŋ
mi bame muzac dâŋ herâricnere fârine mi bâfuanʒapiŋ.” 19 Eme Wofuŋte
Mârozi Simsoŋ esoc qafeŋ ecneme Asikaloŋ haeo hurâ irec ŋic 30 jopahuc
ŋaqi‐jeŋic rofârerâ dâŋ herâricnere fârine âzâcnembiŋ jaŋe jarewec. Iŋuc
erâ aaricke sâqoreha mamac‐ticnere haeo risiewec. 20 Rahame Simsoŋte
ŋonâŋ rorâ wiʒec‐ticne râcnembiŋ.

15
1 Juku dameŋ mocko padi qa roro dameŋ maickeme Simsoŋ e noniŋ

motecne moc bâmockerâ ŋonâŋ‐ticne iqickeocte rawec. Ra fisirâ muwec:
“No ŋonâŋ‐nanere ficmaŋko raʒipemu.” Iŋuc mume ŋokacte mamaczi ira
raʒiocte mi manacnewec. 2 Ehuc muwec: “Go e qaisocke‐ jâmbâŋkemeŋ,
iŋuc manarâ wiʒecge râcnepo. Qoticnezi ine hahac‐ticne sirickerâ sahac
hawari biaŋ jâmbâŋ jukac. Irec hahacte âkehoc qoticne rocmurâmukopac.”
3 E iŋuc mume Simsoŋzi jazarâ muwec: “No dameŋ ʒi Filisa ŋic wiac
hâhâwicne eŋarehuc sifu kiŋfâsâc jupemu.” 4 Iŋuc murâ Simsoŋ e ra kâte
qâto 300 rocjopahuc waha wâc mâmâc rowec. Erâ kâte qâto jaŋere gec
jajahec jajahec bâturehuc waha ŋondeŋ sâc râe basanaŋ efârewec. 5 Ehuc
waha qazerâ kâte qâto goroŋ‐jopahuc jâpec‐jopame jaŋe Filisa ŋic jaŋere
padi gieo hurâ rapie dâtâckekicne i mecne â dodomane mecne, erâ wâc
oliwa â waiŋ gie i mâmâc ʒâmizie‐fârewec. 6Wiac iŋuc fuame Filisa ŋic jaŋe
mumbiŋ: “Wiac ʒi mozi ejec?” Iŋuc mu wioc epie ʒiŋuc jazambiŋ: “Wiac
i Simsoŋzi ejec. Timinata haeo kimo‐ticnezi otâ‐ticne jâoc rorâ wiʒec‐ticne
râcnewecte ejec.” Dâŋ iŋuc manarâ Filisa ŋic jaŋe fisirâ ŋokac e jahacne
â mamac‐ticne ʒocko rikec‐jofambiŋ. 7 Iŋuc epie Simsoŋzi jazarâ muwec:
“Ŋoŋe iŋuc eŋgopieŋte no ʒiŋuc mupaŋkekopac: No irec okacne bazu‐
ŋarepe tarame behepemu.” 8 Iŋuc murâ imac‐ jopahuc henʒaŋ qanʒaŋ‐
jopawec. Iŋuc erâ ra Etamte qânâ hârâcte hawecko ŋec juc ewec.

Simsoŋzi Filisa ŋic Lehi mâreŋko ba ititiŋ ejarewec

9 Eme Filisa ŋic jaŋe rarâ Juda mâreŋko teuŋ âterâ fohuc Lehi hae râsi
fisicnembiŋ. 10 Iŋuc epie Judaŋic jaŋewio‐jarerâ mumbiŋ: “Ŋoŋewemocte
râsi enâreŋgopieŋ?” Eme Filisa ŋic jaŋe jazarâ mumbiŋ: “Nâŋe Simsoŋ
niŋgiŋkerâ wiac enârewec irec sâc jaha ecnenaŋte warembeneŋ.” 11 Iŋuc
mupie Judaŋic 3 tauseŋ jaŋe Etamte qânâ hârâc irec hawecko hurâ Simsoŋ
ʒiŋuc âzâcnembiŋ: “Go Filisa ŋic jaŋe soŋaŋ‐nâpoŋgopieŋ i mi manakomec
me? Go wemo mâsi emeŋte wiac ʒi fua‐ nârekac?” Mupie dâŋ ʒiŋuc
bâtikie‐jarewec: “Jaŋe wiac enarembiŋ irec sâc jaha ejarepo.” 12 Eki iŋuc
mume jaŋe mumbiŋ: “Nâŋe niŋgiŋgurâ Filisa ŋic jaŋere meo râecgunaŋte
wahaŋgopeneŋ.” Jaŋe iŋuc mupie Simsoŋzi ʒiŋuc jazawec: “Ŋoŋe mi
nuniŋmu i mupaŋke‐nareniŋ.” 13 Mume jaŋe mumbiŋ: “Aricne, nâŋe mi
gunaŋmu, mâc niŋgiŋgurâ Filisa ŋic jaŋere meo râecgunaŋmu.” Iŋuc murâ
repa ɋâricne jajaheczi mene qarâ qânâ hârâckonec rorâ bawefumbiŋ.

14 Eme Simsoŋ e Lehi hae bâqiŋkeme Filisa ŋic jaŋe aŋara hehuc erao
fisimbiŋ. Eme Wofuŋte Mârozi fuacnewec. Ehame repa jajahec meticnao
fopic i ʒoczi wiac ʒânusuŋkekicnewahaekac irec sâc nusuŋkehucwahawec.
15 Wahame Simsoŋ e doŋgi mocte mecqaŋeŋne ɋâricne moc fome honerâ
rohuc izi hâcne ŋic 1 tauseŋ qâhâmoc‐jopawec. 16 Ehuc muwec: “Doŋgi
mocjahare mecqaŋeŋzi jopape gurune gurune foraŋgopieŋ, doŋgi mec-
qaŋeŋneziŋic 1 tauseŋ qâhâmoc‐jopakopac.” 17E dâŋ iŋucmufârerâ doŋgire
mecqaŋeŋ i beheme rawec. Eme mâreŋ ŋondeŋ irec ʒâŋe Ramalehi*
mukicne.

18 Iŋuc erâ opâre hâmo sâqorerâ Wofuŋ wâsickehuc muwec: “Go
kiŋaŋŋicge no babatara gie sâko ʒi bapemurâmana‐naremec. Eme ʒi opâre
hâmohuc mi hezuc‐ jopakicne jaŋere meo fepe sâckeocmu me?” 19 Eme
Anutuzi Lehi haeo mâreŋ uuruŋ fowec i bâfâuckeme opâ wefuwec. Eme
Simsoŋ e opâ i nâme juju â tâpiri‐ticne mocwâc fuawec. Eme opâ irec ʒaŋe
Eŋhakore†mukicne. Eme opâ i Lehi haeo dameŋ ʒiŋuczia fokac jaha. 20Eme
Simsoŋ e Filisa ŋic jaŋe Israemâreŋ soŋaŋkembiŋ dameŋ ira Israe ŋic jaŋere
mumutara erâ juhame jara 20 tarawec.

16
Simsoŋzi Gaza haeo rawec

1 Eme Simsoŋ e Gaza haeo rarâ sasec ŋokac moc honerâ ere ficko fewec.
2 Eme Gaza hae rune jaŋe ʒiŋuc manambiŋ: Simsoŋ e ʒira warejec. Iŋuc
manarâ ŋic jaŋe ŋafe ʒora fic â haere motâcko Simsoŋte ruc bahuc fombiŋ.
Jaŋe ʒiŋuc muhuc ŋafeo niniŋkerâ fombiŋ: “Tomâcko hae fure taniŋkeha
wahame qanʒepeneŋ.” 3 Eme Simsoŋ e fohame ŋafe ʒâŋiŋkewec. Ehame
ŋafe ʒâŋiŋko faharerâ haesacmotâc âwâtuŋ jajahec, erâ babasanaŋ âwiac‐
ticne sasawa i rohuc unuckerâ bâfeŋne ɋawe‐ticnao herâ hâpo fe Heboroŋ
haeopec tiki ŋekac irec botâŋnao râewec.

Simsoŋ â Delila jahere binaŋ
4 Eme irec faicnao Soreka wâneŋko ŋokac moc juwec ʒâŋene Delila erao

maŋne boc domawec. 5 Filisa ŋic fekicne jaŋe iŋuc honerâ ŋokactao fisirâ
ʒiŋuc âzâcnembiŋ: “Mu âkeriŋ ecnehuc tâpiri sâko‐ticnere fuŋne i wena
fokac â nâŋe weniŋucko e bawaharâ muczi mene qahuc bârârienaŋmu
* 15:17: Dâŋnâŋecko: Mecqaŋeŋ tiki. † 15:19: Dâŋnâŋecko: Wâsickewec ere opâ ʒâŋe.

i honezemec. Eme nâŋe rusâc siliwa moneŋ 1100 garenaŋmu.” 6 Iŋuc
mupie Delilazi Simsoŋ âzâcnerâmuwec: “Goweniŋucko ro niŋgiŋ egarehuc
bawahacguzo â tâpiri sâkoge wena fokac i nazanʒaŋ?” 7 E iŋuc wiocneme
Simsoŋzi ʒiŋuc âzâcnewec: “Repa ɋâricne 7 mi kereŋkekicne izi menane
qaniŋmuo ine betaŋkerâ ŋic gâcne jaŋere sâc epemu.” 8 Eme Filisa ŋic
fekicne jaŋe repa ɋâricne 7mi kereŋkekicne i bafisirâ ŋokac râcnembiŋ. Eme
ŋokac e repa izi Simsoŋmene qawec. 9Ehameŋic gâcne jaŋeficmaŋ ʒâʒâŋiŋ
mocko soŋkerâ fombiŋ. Fohapie ŋonâŋ‐ticnezi Simsoŋ âzâcnerâ muwec:
“Simsoŋ, Filisa ŋic jaŋe rocguzowareŋgopieŋ.” Eme Simsoŋtemeonec repa
i bifuŋzi tâcneekac irec sâc tâcnewec. Eme tâpiri soŋticnere fuŋne i sifu mi
bâfuambiŋ.

10 Iŋuc eme Delilazi Simsoŋ ʒiŋuc âzâcnewec: “Manakic, go ʒoraŋ
enarehuc eatucnumeŋ. Go weniŋucko ro niŋgiŋ egarezo i miŋecgac naza‐
jâmbâŋkec.” 11 E iŋuc mume Simsoŋzi ʒiŋuc âzâcnewec: “Repa ɋâricne
jâmbâŋzi ro niŋgiŋ enareniŋmuo ine betaŋkerâ ŋic gâcne jaŋere sâc epemu.”
12 Eme Delila e repa ɋâricne rorâ izi meticne qarâ muwec: “Simsoŋ, Filisa
ŋic jaŋe rocguzo wareŋgopieŋ.” Ŋic jaŋe ficmaŋne mocko soŋkerâ fombiŋ.
Ehame Simsoŋ e repa i bameŋ qâruru tinac bâtâcnewec.

13 E iŋuc eme Delilazi âzâcnerâ muwec: “Ʒoraŋ â eeatuc sasawa enare
warekutec miŋecgac ʒoaŋ ʒi fisikac. Go weniŋucko ro niŋgiŋ egarezo i
mufua‐narec.” Iŋuc âzâcneme Simsoŋzi bâtikiecnehuc muwec: “Go qizec
susuc‐nane qizecne 7 i repahec qâfiserâ kikindeŋko basanaŋketec ŋic gâcne
jaŋere sâc jaha epemu.” 14 Iŋuc âzâcneme Delilazi ŋowe‐ticnere qizec
qickeme guŋ fowec, fohame qizec susuc‐ticne qizecne 7 i repahec qâfiserâ
kikindeŋko râehuc Simsoŋ âzâcnerâ muwec: “Simsoŋ, Filisa ŋic jaŋe
rocguzo wareŋgopieŋ.” Iŋucmume Simsoŋzi guŋkonecmana ɋâɋârehuc fu
herâ fahareme qizec‐ticne kikindeŋhec qâunuckewec.

15 Iŋuc eme ŋonâŋ‐ticnezi âzâcnerâ muwec: “Go maŋgezi norao mi
fohame, ‘Maŋzi ʒâficgukopac,’ iŋuc mutec sâckeocmu me? Go arec ja-
hec â moc ʒoraŋ enarehuc tâpiri sâkoge wena fokac i moc mi naza-
meŋ.” 16 Ŋonâŋ‐ticnezi ʒoaŋne ʒoaŋne ʒoɋac boc ecnekume maŋne be-
taŋke‐jâmbâŋ‐kewec. 17 Eme maŋticnere fuŋne mufuacne‐ fârerâ ʒiŋuc
âzâcnewec: “Qizec‐ nane moc mi bâtâcnekicne. No neŋgoc‐nanere bu-
maŋkonecteaŋ Anuture biŋe qacnukicne. Irec qizec‐nane roniŋmuo ine
tâpiri‐nane omaeme betaŋkerâ ŋic gâcne jaŋere sâc jaha epemu.”

18 Eme Delila e ŋowe‐ticnezi maŋticnere fuŋne mufuacne‐fârewec iŋuc
honerâ dâŋ ʒiŋuc râehuc Filisa ŋic fekicne hefârec‐jopawec: “Ŋoŋe
miŋecgac biac wareniŋ, e maŋticnere fuŋne naza‐ fârekac.” Iŋuc mume
Filisa ŋic fekicne jaŋe moneŋ rorâ ŋokactao fisimbiŋ. 19 Eme e Simsoŋ
qickeme guŋ foha ŋic moc hefârerâ ecneme qizec susuc‐ ticne qizecne
7 i bâtâcnecne‐fârewec. Eme dameŋ ira fuŋkerâ tâpiri‐ticne jâoc rome
betaŋkewec. 20 E iŋuc ecnerâ wiwickehuc muwec: “Simsoŋ, Filisa ŋic
rocguniŋte wareŋgopieŋ.” Iŋuc mume Simsoŋ e guŋkonec ɋârerâ ʒiŋuc
manasuwec: “No dameŋ gâcnao eekopac sâc iŋuc ehuc hetâtiec‐jopapemu.”
E dameŋ iraWofuŋzibehewec imocmimana tarawec. 21EmeFilisa ŋic jaŋe
basanaŋkerâ ʒâŋe hândâŋ jahecne riporâ Gaza haeo bahumbiŋ. Bahurâ
kâpâcwâru jajahec aeŋ bâbâroŋzi bakicne izi basanaŋkembiŋ. Iŋuc ecnepie

Simsoŋ e kâpâcwâru fickoa jacgoŋ hândâŋne banʒaŋnehuc juwec. 22 E ira
juhame qizec susuc‐ticne bâtâcnembiŋ i mocwâc wefurâ ʒorawec.

Simsoŋ hâmoc‐ticnere binaŋ
23 Eme Filisa ŋic fekicne jaŋe ʒeri ehuc nemu‐jeŋic Dagoŋ e taha bâzi

rikecneniŋte tumaŋnembiŋ. Jaŋe ʒiŋuc hâcne mumbiŋ: “Nemu‐nâŋec e
râsi‐nâŋec Simsoŋ nâŋâcne meo râewec.” 24 Eme ŋic ŋokac jaŋe Simsoŋ
honerâ nemu‐ jeŋic mu ʒeri ecnehuc ʒiŋuc hâcne mumbiŋ: “Râsi‐nâŋec
Simsoŋ e mâreŋ‐nâŋec sipirickehuc ŋic bocjaha nâpowecte nemu‐nâŋeczi
menâŋecko râewec.” 25 Iŋuc muhuc maŋjeŋic fie ruruckehame ʒiŋuc
mumbiŋ: “Simsoŋ hefârepie warerâ mamasiri wiac eme honenʒepeneŋ.”
Iŋuc murâ Simsoŋ kâpâcwaru fickonec hefârepie mai‐ jeŋicko domahuc
mamasiri ewec. Eme jaŋe wâtuŋ neŋgocne jajahec jahere ŋoŋondeŋko
ecnepie domawec. 26 Eme Simsoŋzi motec meticnao bame domawec e
âzâcnerâ muwec: “Wâtuŋ neŋgocne fic ʒi derâ domakopirec i bâuarâ
manahuc sâcne roweckezapo?” 27 Fic i ŋic ŋokac jaŋe fuse sâqorembiŋ.
Filisa ŋic fekicne sasawa jaŋe wâc ijaha ŋembiŋ. Erâ fic bupuo ŋic ŋokac
3 tauseŋ jaŋe Simsoŋzimamasiri ehame honehuc ŋembiŋ.

28 Ehame Simsoŋzi Wofuŋ wâsickehuc muwec: “O Wofuŋ Anutu, go
manasu‐narehuc basanaŋnucmurâ numu‐garekopac. O Anutu, arec moc-
jaha ʒi sawa baficnutec ʒâŋe hândâŋ jahec‐nanere Filisa ŋic okacne bazu‐
jarepemurâ numu‐garekopac.” 29 Simsoŋ e iŋuc murâ wâtuŋ neŋgocne
jajahec ʒâʒâŋiŋko fic derâ domapic i mefârezi moc â qanazi moc iŋuc ro
basanaŋ‐ jofawec. 30 Iŋuc erâ muwec: “Filisa ŋic jaŋehec hâmozepac.”
Simsoŋzi iŋuc murâ tâpirihec fârehuc dapeha ficzi ʒaŋkerâ waha ŋic
fekicne â omane ŋembiŋ jaŋere faio hewec. Eme hâmohuc jopame qâŋɋâŋ
fuawec izi ɋâricne juhuc jopawec i jâurukac. 31 Ehame hahac ɋafâcne
â garikiŋfâc‐ticne jaŋe hurâ qâŋɋâŋ‐ticne rorâ bafe Zora â Esitaoli hae
ŋondeŋ‐jekicko mamac‐ticne Manoare ʒâŋeruŋ gufukicne ira duckembiŋ.
Simsoŋ e Israe ŋic jaŋeraomumutara gie bahuc juha jara 20 tarawec.

17
Mikazi ɋâŋ qâqâtâc araŋ bajarewec

1 Eferaim tiki mâreŋko ŋic moc juwec ʒâŋene Mika. 2 Eki neŋgoc‐ticne
ʒiŋuc âzâcnewec: “Siliwa moneŋ dâkâne 1100 goraonec rokicne, eme irec
sâwecdâŋmutecmanapo i noni rorâ bajukopac.” Iŋucmumeneŋgoc‐ticnezi
ʒiŋuc âzâcnewec: “Motec‐nane, Wofuŋte eehâmozi gorao fozejec.” 3 Iŋuc
âzâcneme motec‐ ticnezi siliwa dâkâne 1100 i bârisiecnewec. Ehame
neŋgoc‐ticnezi muwec: “No moneŋ i motec‐ nanere manasurâ bâtirihuc
Wofuŋte biŋe râekopac. I ɋâŋ moc jâc â siliwazi baniŋte iŋuc ekopac.
Iŋuc ehuc bârisie‐garekopac.” 4 Iŋuc mume moteczi moneŋ i neŋgoc‐ticne
bârisiecnewec. Ehame neŋgoc‐ticnezi siliwa dâkâne 200 i rorâ ɋâŋ qâqâtâc
bapa ŋic moc râcnewec. Eme eki ɋâŋ moc jâc â siliwazi bawec. Bafâreme
Mikazi wiac i ficticnao heme ŋewec. 5 Ehame Mikare nemuɋâŋ ufuŋ
moc ŋewec ira qoqonaŋ ŋaqi â metâ moc barâ râewec. Ehuc ŋokâfâcne
jaŋeraonec moc taha bapa‐ticne erâ juocte mufiriewec. 6 Dameŋ ira Israe
ŋic jaŋerao ŋicwofuŋ moc mi juwec. Irec ŋic jaŋemaŋjeŋicziwiac manapie
sâckewec sâc erambiŋ.

7 Eme Juda mâreŋko Betelehem hae ŋewec ira ŋic socɋâri moc Lewire
guruoneczi Judaŋic jaha juwec. E hae ira jaba juwec. 8 Juku ŋic e Betelehem
hae beherâ hae mâreŋ moc bâfuarâ juocte rawec. Rahuc juku Eferaim
tiki mâreŋko Mikare haeo fisiwec. 9 Fisime Mikazi wiocnerâ muwec: “Go
wenirec warekomec?” Eme eki dâŋ ʒiŋuc bâtikiecnewec: “No Lewire
guruoneczi Betelehem haeo juekopac. Erâ no hae mâreŋ moc bâfuarâ
ira jaba jupemurâ warekopac.” 10 Iŋuc mume Mikazi ʒiŋuc âzâcnewec:
“Go nohec juhuc mamac enarerâ taha bapa‐nane juzemec. Erâ go nohec
juhaŋtec jara sâc siliwa dâkâne 10, erâ ŋaqi qoruc â nânâ opâ sâcne
bâfua‐garepemu. Iŋuc mume maname tarawec.” 11 Eme ŋic e Mikahec
juocte maname sâckeme ŋokâfâc‐ticne jaŋere sâc erâ juwec. 12 Ehame
Mikazi ŋic e hâcne taha bapa‐ticne erâ juocte mufirieme ficticnao juwec.
13 Iŋuc ecnerâ muwec: “Ʒi Lewire guruonec moczi taha bapa junarekacte
Wofuŋzi ehâmo‐nareocmu hâcne.”

18
Mika â Daŋte ŋicguru jaŋere binaŋ

1 Dameŋ ira Israe ŋic jaŋerao ŋicwofuŋ moc mi juwec. 2 Ehame
Daŋte ɋâricfâc jaŋe mâreŋ moc rauckerâ juniŋte basambiŋ. Jaŋe Israe
guruo mâc juwefumbiŋ hâcne. Irec Daŋte ɋâricfâc jaŋe guru‐ jeŋic sâc
irecnec ŋic tâpirihec râec‐jopapie 5 eme mâreŋ hone tâcne‐fâreniŋte Zora
â Esitaoli haeonec sorec‐jopahuc ʒiŋuc jazambiŋ: “Ŋoŋe rarâ mâreŋ hone
tâcneniŋ.” Iŋuc jazapie raku Eferaim tiki mâreŋko fisirâ Mikare haeo
fombiŋ. 3 Fisimbiŋ ʒoaŋ ira Mikare fic bâqiŋkehuc Lewire guruonec ŋic
ere dâŋmarac manambiŋ. Ehuc bâŋorierâ ŋic e ʒiŋuc muhuc wiocnembiŋ:
“Mozi egareme waremeŋ? Hae ʒira wemo gie bahuc juekic?” 4 Iŋuc
wiocnepie Mikazi weniŋuc ehuc rome taha bapa‐ticne erâ juwec irec binaŋ
bajarewec. 5 Eme jaŋe ʒiŋuc âzâcnembiŋ: “Nâŋe hata juŋgopeneŋ ʒizi
fârinehec eocmu me mâcne i manazo enârekacte Wofuŋ mu wioc ecnec.”
6 Iŋuc âzâcnepie taha bapazi ʒiŋuc jazawec: “Sâcne raniŋ! Hata raŋgopieŋ
i Wofuŋzi hone manac efârekac.”

7 Eme ŋic 5 jaŋe fahare raku Laisi haeo fisimbiŋ. Fisirâ ʒiŋuc honembiŋ:
Jaŋe Sidoŋŋic jumbiŋ irec sâc juhâc qâhâmombiŋ: Erâ ojowa â manabâc
tâmiric juhuc mâreŋko wiac forakac i moc mi basambiŋ. Erâ moneŋ mafa
sâkohec juhuc Sidoŋŋic mecne, erâ wâc ŋic gâcne jaŋehec ʒuʒuhuc â nâ
nareŋ gareŋ moc mi embiŋ. 8 Eme ŋic 5 jaŋe Zora â Esitaoli haeo risiepie
qomâfâc‐jeŋic jaŋe wio‐jarerâ mumbiŋ: “Dâŋ binaŋ enârepie mananaŋ.”
9 Iŋuc jazapie jaŋe mumbiŋ: “Ajoc, ŋoŋe faharepie jopazo ranaŋ; mâreŋ
i guec sâkonehec honembeneŋ. Irec nâŋâc ŋepe fope tâmiric onʒoŋ jaha
rarâ mâreŋ i ro rauc enaŋ. 10Nâŋâc rarâ izia ŋicguru qac qâoma juŋgopieŋ
jaŋerao fisinaŋmu. Mâreŋ i roma roma bakicne fokac; Anutuzi menâŋecko
râewec hâcne. Mâreŋ ira wiac moc mi basazo.”

11 Iŋuc mupie Daŋte mâreŋko Zora â Esitaoli hae ŋepic irecnec ŋic 600
ʒika qaniŋte ʒawierâ fahare rambiŋ. 12 Raku Juda mâreŋko Kiriati‐Jearim
haeo teuŋ âterâ fombiŋ. Iŋuc embiŋte Kiriati‐ Jearim hae heririŋ ʒoaŋ
huhunaopec mâreŋ ŋondeŋ fokac irec ʒâŋe i Daŋte teuŋ iŋuc mumbiŋ,
erâ wâc ʒiŋuczia muhuc juŋgopieŋ jaha. 13 Eme irecnec raku Eferaim tiki
mâreŋkoMikare haeo fisimbiŋ.

14 Ehuc ŋic 5 Laisi mâreŋ hone tâcneniŋte rambiŋ jaŋe âgofâc‐jeŋic ʒiŋuc
jazambiŋ: “Fic ʒi ŋeraŋgopieŋ jaŋere ŋondeŋko fic mocte maŋnao qoqonaŋ
ŋaqi erâ jâc â siliwazi ɋâŋ hekicne ŋekac i mocmanaŋgopieŋme? I weniŋuc
enaŋmu irec moc mana wosâc eniŋ.” 15 Eme jaŋe bâŋorierâ Mikare haeo
raʒirâ Lewire guruonec ŋic ere ficko fisirâ ʒoaŋ biaŋ mucnembiŋ. 16 Eme
Daŋte ɋâricfâc ŋic 600 jaŋe ʒikare wiac‐jeŋichec ficmotâckopec hae ʒoŋao
domambiŋ. 17 Taha bapa e ficmotâckomomori ŋic 600 jaŋehec domaha ŋic
5 mâreŋ hone tâcneniŋte rambiŋ jaŋe ficmaŋko raʒirâ jâczi ɋâŋ hekicne â
qoqonaŋ ŋaqi, erâ metâ wiac â siliwazi ɋâŋ bakicne i rombiŋ. 18Ŋic i jaŋe
Mikare ficko raʒirâ jâczi ɋâŋ hekicne qoqonaŋ ŋaqi â metâ wiac â siliwazi
ɋâŋbakicne i ropie taha bapaziwio‐jarerâmuwec: “Ŋoŋewemoeŋgopieŋ?”
19 Eme jaŋe âzâcnerâ mumbiŋ: “Go dâŋ beherâ ware bâjâpec‐nâpoc, ehuc
mamac enârerâ taha bapa‐nâŋec juzemec. Go ŋic mocjahare ficko taha
bapa jucmu izi sâckeocmu, me Israe guruo garikiŋ moc jaŋerao jutec
sâckeocmume?” 20 Iŋucmupie taha bapa e bune biaŋkewec. Bune biaŋkeme
qoqonaŋ ŋaqi âmetâwiac erâ jâczi ɋâŋ hekicne i rorâ ŋondeŋ‐jeŋicko hume
rambiŋ.

21 Eme jaŋe faharehuc ŋokac naru motec â bulimakao erâ mafa wiac‐
jeŋichec ejarepie bâniembiŋ. 22 Eme jaŋe Mikare haeonec rapie mi
ʒoraha Mika e ŋicfâc‐ticne hetumaŋ‐ jopame Daŋte ɋâricfâc jâpec‐joparâ
rambiŋ. 23 Raku bâfuac‐joparâ owacke‐jarepie jaŋe forisierâ Mika ʒiŋuc
muhuc wiocnembiŋ: “Go fuŋne wemocte ŋic guru sâko keci rocjopatec
wareŋgopieŋ?” 24 Eme Mikazi ʒiŋuc bâtikie‐jarewec. “Ŋoŋe ɋâŋnane rohuc
taha bapa‐nanemâmâc jowawisepie hapetac ekopac hâcne. Ehucwemocte
ʒiŋuc wio‐nareŋgopieŋ: ‘Go wemocte warekomec?’ ” 25 Iŋuc mume Daŋte
ɋâricfâc jaŋe ʒiŋuc âzâcnembiŋ: “Go hahaŋne bahuc dâŋ boc mi mutec
mananʒepeneŋ. Nâŋere ŋondeŋko ŋic gâcne ʒâʒâicne juŋgopieŋ jaŋe go
gahacne â wiacfâcge mâmâc ŋopanʒipiŋte.” 26 Daŋte ɋâricfâc jaŋe iŋuc
âzâcnehuc ʒuhuckerâ rambiŋ. Rapie Mika e, jaŋe ŋic tâpiri sâkohec, iŋuc
honec‐joparâ hae‐ticnao risiewec.

27 Daŋte ɋâricfâc jaŋe Mikazi wiac bawec i ameckehuc taha bapa‐ticne
mâmâc jowa raku ŋic guru Laisi haeomanabâc tâmiric jumbiŋ jaŋeraofisirâ
ʒikazi jopahuc hae i ʒoczi turuŋkepie ʒawec. 28Hae i Sidoŋ hae heririŋ mi
ŋewec, â hae irec rune jaŋe ŋicguru gâcne jaŋehec nâ nareŋ gareŋ‐jeŋicmi
fowec irec moczi moc mi ŋezickembiŋ. Hae i Bete‐Rehobo wâneŋko ŋewec.
Eme Daŋte ɋâricfâc jaŋe hae i mocwâc heɋârerâ bahuc ira ŋec juc embiŋ.
29 Ehuc irec ʒâŋe apa‐jeŋic Daŋ ere wase bambiŋ. Daŋ e Jakobore bifuŋko
fuawec. Â hae irec ʒâŋe ine mârâc jaha Laisi mujumbieŋ. 30 Eme Daŋte
ɋâricfâc jaŋe jâczi ɋâŋ hekicne i hâcne âkendâŋnepie domawec. Ehame
Geresomte ŋokâ Jonataŋ, Mosere ŋosa hâcne, e â ŋokâfâc‐ticne jaŋe Daŋte
guru jaŋere taha bapa erâ juhapie Asiria ŋic jaŋe Israe ŋic kâpâcwâruo
bacjopa rambiŋ. 31 Erâ Daŋte guru jaŋe Mikazi ɋâŋ hewec i âkendâŋnepie
domawec. Ine Anuture ufuŋzi Silo haeo dameŋ ʒora ŋewec irec sâc doma‐
jarewec hâcne.

19
Lewi ŋicmoc â ŋonâŋ‐ticne jahere binaŋ

1 Israe ŋic jaŋerao ŋicwofuŋ moc mi juwec dameŋ ira Lewire guruonec
ŋicmoczi Eferaim tiki mâreŋ râpenao jaba juhuc Juda mâreŋko Betelehem
haeonec ŋokacmoc ʒuhuckerâ rome mamare ewec. 2 Eme ŋokac eki hâcne
aaric manacnehuc wiserâ Juda mâreŋko Betelehem haeo rarâ mamac‐
ticnere ficko mosa 4 juwec. 3 Ira juhame ŋowe‐ticnezi mu bâmiriŋ ecnehuc
jowame risienicte rawec. Ehuc kiŋaŋŋic‐ticne â doŋgi jajahec rocjoparâ
rawec. Ra fisime ŋokaczi mamac‐ ticnere ficko jowa feme kimo‐ ticnezi
honerâ bubiaŋ sâko manawec. 4Manarâ sakareme ʒoaŋ jahec â moc ehec
juwec. Juku risiezo eme kimo‐ ticnezi nânâ opâ bâmockeme nârâ fopic.
5 Izi hae fureme ʒoaŋ gie bapa 4 eha faharerâ raocte ʒawiewec. Ʒawieme
ŋokac mamac‐ticnezi kimo‐ticne ʒiŋuc âzâcnewec: “Nânâ piticne mac moc
nârâ sanaŋkerâ razemec.” 6 Mume jahe waha ŋehuc nânâ opâ nâpic.
Ehuc ŋokacte mamaczi kimone ʒiŋuc âzâcnewec: “Go manatec sâckeme
sifu ŋafe ʒi sawa fozemec.” 7 Eme ŋic e faharerâ razo eme kimo‐ticnezi
ʒoɋac ecnekume mocwâc fowec. 8 Izi hae fureme ʒoaŋ gie bapa 5 ira furic
uupictea fahare razo eme ŋokactemamaczi ʒiŋuc âzâcnewec: “Nânâ piticne
garepe nâqiŋnerâ ŋehaŋtec ʒoaŋ oteweme razemec.” Iŋuc âzâcneme waha
ŋehuc nânâ nâpic. 9 Eme ŋic e ŋonâŋ‐ticne â kiŋaŋŋic‐ticne rocjofame razo
ehapie kimonezi ʒiŋuc âzâcnewec: “Manakic, ʒi ʒoaŋ oteweme hae ŋafezo
ekacte sifu fonaŋ. Hae biac qâhâpozo ekacte mana uruepie fonaŋ. Eme
tomâcko furic uupicte faharerâ râec‐ŋopape raku hae‐ŋeŋicko fisinʒepieŋ.”

10 Ehame ŋic e ŋafe moc hae ijaha mocwâc foocte mi ecneme faharerâ
ŋonâŋ‐ticne â kiŋaŋŋic‐ticne erâ doŋgi jajahec sate hejactekicne rocjopame
rambiŋ. Raku Jebusi hae, Jerusalem hâcne, i bâqiŋkembiŋ. 11 Eme jaŋe
Jebusi hae bâqiŋkehapie hae ŋafezo eme kiŋaŋŋiczi bomboŋ‐ ticne ʒiŋuc
âzâcnewec: “Nâŋâc Jebusi ŋic jaŋere haeo raʒirâ fonaŋ.” 12 Iŋuc mume
bomboŋ‐ticnezi ʒiŋuc âzâcnewec: “Jaŋe Israe ŋic aricne, jaŋe ŋic furune
juŋgopieŋ irec jaŋere haeo mi raʒinʒepeneŋ. Nâŋâc sifu fotâcnerâ Gibea
haeo ranaŋ.” 13 Iŋuc murâ kiŋaŋŋic‐ticne ʒiŋuc âzâcnewec: “Warepie
hae ŋekopirec kecocna rarâ Gibea me Rama haeo fonaŋ.” 14 Iŋuc mume
jaŋe fotâcnerâ raku Benjamiŋte guru jaŋere hae Gibea i bâqiŋkehapie hae
ŋafewec. 15 Eme jaŋe Gibea haeo foniŋte raʒimbiŋ. Raʒirâ hae ʒoŋao
ŋehapie ŋicmoczi moc mi hefârec‐jopawec.

16 Ehame ŋicraŋɋa moc e hae owâeme gieonec fisiwec. Ŋic e ine
Eferaim tiki mâreŋkonec. E Gibea haeo jaba juwec. Â hae irec ŋic jaŋe
ine Benjamiŋte guruonec. 17 Eme ŋicraŋɋa e fime rame ŋic hae ʒoŋao
ŋepie honec‐ joparâ ʒiŋuc muhuc wio‐ jarewec: “Ŋoŋe wenirec warerâ
wena razo eŋgopieŋ?” 18 Iŋuc muhuc wio‐ jareme Lewire guruonec ŋic
eki ʒiŋuc âzâcnewec: “Nâŋe Juda mâreŋko Betelehem haeonec Eferaim
tiki mâreŋ râpenao ranaŋte ware ŋeŋgopeneŋ. No mâreŋ irecnec hâcne.
Betelehem haeo rapo irecnec risie warekopac. Ehame ŋic moczi ficticnao
moc mi râecnukac. 19 Nâŋe doŋgi jahere nânâ erâ wâc ŋic nâŋe nâŋâcne
nânâ opâ sâcne fonârekac. Wiac moc mi basaŋgopeneŋ.” 20 Iŋuc mume
ŋicraŋɋazi ʒiŋuc âzâcnewec: “Sâcne, manabâc mi eniŋ. Wiac irec me irec
eŋareme bafic‐ŋopapemu, mâc, hae ʒoŋao ine mi foniŋ.” 21 Iŋuc murâ
hefârec‐jopame ficticnao fembiŋ. Ehame doŋgi jahe nânâ gumec‐jofawec.
Eme jaŋe kike‐jeŋic ʒure‐fârerâ waha ŋehuc nânâ opâ nâmbiŋ.

22 Jaŋe manabâc tâmiric nâ ʒeri ehuc ŋehapie hae irec ŋic repicne jaŋe

fic orâŋkerâ domahuc motâcko heickembiŋ. Ehuc fic irec rune ŋicraŋɋa
hâcne e ʒiŋuc âzâcnembiŋ: “Ŋic gore ficko hefâjec ŋekac e râetec wahame
bâsâqorenaŋ.” 23 Iŋuc mupie ŋicraŋɋa e fickonec waharâ ʒiŋuc jazawec:
“Âgo bureŋ, iŋuc misac, ŋic nore ficko wefujec i hone‐ bipiehuc wiac
hehesicne â mamakâcne keci mi eniŋ. 24Manaŋgopieŋ, otâ‐nane ʒeŋoŋne
â ŋic ere ŋonâŋ fic ʒira ŋekopirec. Irec jahe râec‐jofape hufâpire ro
fârec ejactehuc manaŋgopieŋ sâc ejactenʒepieŋ. Â ŋic keci erao ine wiac
mamakâcne i moc mi eniŋ.” 25 Ŋic jaŋe ine qizec qahuc domambiŋ. Iŋuc
epie ŋic e ŋonâŋ‐ticne menao rorâ fâre ra behe‐jarewec. Eme jaŋe ŋafe
ʒora bara e bâsâqorehuc juhapie bec furic bame behepie rawec. 26 Eme
hae botâŋne bawahame ŋokac e rarâ ŋowe‐ticnezi fic fowec irec motâcko
rândiŋke qarâ foha hae fure taniŋkewec.

27 Fure taniŋkeme ŋowe‐ticne e faharerâ raocte motâc rorâ honewec:
Ŋonâŋ‐ticne motâcfuŋko meticne qâsiŋnerâ fowec. 28 Honerâ ʒiŋuc
âzâcnewec: “Faharetec ranaŋ.” Iŋuc mume dâŋ okacne moc mi
bâtikiecnewec. Iŋuc honerâ qâŋɋâŋ‐ticne doŋgi faio râerâ hae‐ ticnao
barawec. 29Raku ficticnao fisirâ ŋonâŋ‐ticne râeme foha sâqe rorâ hezuwec.
Hezukumedâkâ piic piic 12 eme Israemâreŋ sâckehuc râeme rawec. 30Wiac
i honembiŋ jaŋe ʒiŋuc mumbiŋ: “Israe ŋic Aigita mâreŋkonec wefumbiŋ â
ʒi juŋgopeneŋ dameŋ ŋondeŋ ira wiac iŋucne moc mi fuame honembeŋ.
Irec tumaŋnerâ fârine weniŋuc muc manac eraŋgopieŋ i mutaniŋkepie
mananaŋ.”

20
Benjamiŋte guru râsi fisi‐jarembiŋ

1 Eme Daŋ haeonec raku Bere‐Seba haeo fisikac erâ wâc Gileade mâreŋ
mâmâc, mâreŋ ŋondeŋ irec Israe kikefuŋ jaŋe fahare‐fârerâ maŋ mocjaha
ehuc Wofuŋ mai ecneniŋte Mizipa haeo tumaŋnembiŋ. 2 Ehame Israe
kikefuŋ guru‐jeŋic sâc irecnec ŋicmicne jaŋe Anuture ŋicfâc bânie‐jarehuc
ʒika wiac‐jeŋichec fisiku qâturepie ʒare‐jeŋic 400 tauseŋ ewec. 3 Ehame
Benjamiŋte ɋâricfâc jaŋe dâŋ ʒiŋuc manambiŋ: Israe ŋic guru gâcne sâko
jaŋe Mizipa haeo tumaŋneŋgopieŋ. Eme Israe ŋic jaŋe tutumaŋ ira ʒiŋuc
muhuc wiwioc embiŋ: “Wiac mamakâcne keci weniŋuc jaha fuawec irec
moc mupie mananaŋ.” 4 Iŋuc mupie Lewire guruonec ŋic, ŋokac‐ticne
sipirickepie hâmowec, eki ʒiŋuc jazawec: “Ŋonâŋ‐nane nâhe Benjamiŋte
guru jaŋere hae Gibea ira fonacte fisirâ ŋepec. 5 Ira ŋehapere hae rune jaŋe
ŋafeo nuniŋte manasuhuc fisi fic orâŋkembiŋ. Ehuc ŋonâŋ‐nane ro fârec
ecnekupie hâmowec. 6 Eme no ŋonâŋ‐nane rorâ hezupe dâkâ piic piic eme
Israe mâreŋ forakac sâc râepe fâwec. Jaŋe wiac mutucne ehuc Israe guruo
mamakâc sâko bâfuambiŋ hâcne. 7 Manaŋgopieŋ, Israe ŋic sasawa ŋoŋe
muc manac ehuc iŋucme iŋuc ezo i ʒiŋucziamupaŋkeniŋ.”

8 Eme ŋic sasawa jaŋe maŋ mocjaha ehuc ʒiŋuc mumbiŋ: “Nâŋâcnaonec
moczi fic hae‐ticnao moc mi risie‐jâmbâŋkezejec. 9 Nâŋâc Gibea hae râsi
fisicnenaŋteAnutuwiocnepene eki mutâcne‐nâreocmu irec sâc enʒepeneŋ.
10Nâŋâcmomori 100 jaŋere nânâ roniŋte ŋic 10 â wâŋ tauseŋ jaŋere 100 â
10 tauseŋ jaŋere tauseŋ iŋuc rowosâec‐jopapene ranʒepieŋ. Eme momori
jaŋe Benjamiŋte guru jaŋere hae Gibea ira ferâ okacne bazucnenʒepieŋ.

Jaŋe Israe guruo hata bâsifuckehucwiac sindaŋne embiŋ hâcne.” 11Ehame
Israe ŋic jaŋe Gibea hae râsi fisicneniŋte tumaŋnehucmaŋmocjaha embiŋ.

12 Eme Israe ŋic guru gâcne sâko jaŋe Benjamiŋte guru jaŋerao dâŋ
ʒiŋuc muhuc râepie rafârewec: “Wiac mamakâcnezi ŋoŋere ŋondeŋko
fuarâ fokac. 13 Irec ŋoŋe Gibea haeo ŋic hehesicne juŋgopieŋ jaŋere dâŋ
mutarapie jopanaŋ. Ehuc Israe guruo wiac repicne fokac i bârârienaŋ.”
Iŋuc jazapie Benjamiŋte guru jaŋe Israe ŋic âgofâc‐jeŋic jaŋere dâŋ mi
reŋkembiŋ. 14 Iŋuc ehuc Benjamiŋte guru jaŋe hae‐ jeŋickonec Israe ŋic
guru gâcne sâko jaŋehec ʒika qaniŋte Gibea haeo tumaŋnembiŋ. 15 Eme
Benjamiŋte guru jaŋe hae‐ jeŋickonec ʒikahec faharekupie ŋic 26 tauseŋ
ewec. I Gibea hae rune mi wosec‐jopakicne. Jaŋe ine ŋic qac momorihec
700 rowosâec‐jopambiŋ. 16Erâ guru‐jeŋickonec ŋic 700 rowosâec‐jopambiŋ
jaŋe hâcne mejeŋic qaqana. Jaŋe qânâ moc tacbaŋko râerâ qapie qizec
susuc mi ririocmu. 17 Ehame Benjamiŋte guru jaŋe tâmiric Israe ŋic guru
gâcne sâko jaŋeraonec sawamomori ŋic ʒika‐jeŋichec 400 tauseŋ baʒawiec‐
jopambiŋ.

18 Iŋuc erâ Israe ŋic jaŋe Bete haeo ferâ Anutu wiocnehuc mumbiŋ:
“Nâŋeraonec guru wenimoizi bânie‐nâreme Benjamiŋte guru jopazo fe-
naŋmu?” Eme Wofuŋzimuwec: “Judare guruzi bâniezejec.”

19Eme hae fureme Israe ŋic jaŋe faharerâ Gibea hae râsi fisicneniŋte hae
mendâŋko teuŋ âtembiŋ. 20 Ehuc Gibea hae somâckehuc orâŋkerâ fombiŋ.
21 Ehame ʒoaŋ ira Benjamiŋte guru jaŋe Gibea haeonec waharâ Israe ŋic
22 tauseŋ jopambiŋ. 22 Iŋuc fuame Israe ŋic jaŋe ʒoɋac erâ ʒika fuŋkehuc
orâŋkembiŋmâreŋ ŋondeŋ ijahamocwâc orâŋkerâ fombiŋ. 23Eme Israe ŋic
jaŋe Bete haeo ferâWofuŋtao kio wâwâsic ehuc juhapie hae ŋafemeWofuŋ
mu wioc ecnehuc mumbiŋ: “Benjamiŋte guru âgofâc‐nâŋec râsi mocwâc
fisi‐jarenaŋmume?” Eme Wofuŋzimuwec: “Sâcne, ferâ râsi fisi‐jareniŋ.”

24 Eme hae fureme Israe ŋic jaŋe Benjamiŋte guru râsi mocwâc fisi‐
jarembiŋ. 25 Ehame ŋifec Benjamiŋte guru jaŋe râsi rojarehuc Gibea
haeonec wahambiŋ. Ehuc Israe ŋic 18 tauseŋ jopambiŋ. Ŋic jopakicne
jaŋe ʒika‐jeŋichec sasawa. 26 Iŋuc fuame Israemomori ŋic sasawa jaŋe Bete
haeo ferâWofuŋtemaio kio wâwâsic ehuc nânâ sowa juhapie hae ŋafewec.
Iŋuc ehuc qowi bâzi â wama bâzi rikecnembiŋ. 27 Dameŋ ira Anuture
ʒâʒâfic katapazi Bete haeo ŋejujec. Eme Aroŋte ŋosa Pinehasi, Eleaʒare
ŋokâ hâcne, e dameŋ ira taha bapa juwec. 28 Ehame Israe ŋic jaŋe Wofuŋ
mu wioc ecnehuc ʒiŋuc mumbiŋ: “Nâŋe Benjamiŋte guru âgofâc‐nâŋec
jopanaŋte mocwâc fenaŋmu me sifu behenaŋmu?” Eme Wofuŋzi muwec:
“Feniŋ, no tomâckomeŋeŋicko râec‐jopapemu hâcne.”

29 Irec Israe guru jaŋe ŋic gâcne Gibea hae somâckeniŋte râec‐jopambiŋ.
30 Eme hae mocwâc fureme Israe ŋic jaŋe Benjamiŋte guru râsi fisi‐
jarerâ bâbâni embiŋ iŋuc ehuc Gibea hae mocwâc orâŋkembiŋ. 31 Ehame
Benjamiŋte guru jaŋe Israe ŋic jopaniŋte haeonec waharâ rambiŋ. Eme
Israe ŋic jaŋe eatuc‐jopahuc wisepie bâjâpec‐joparâ rambiŋ. Ehuc bâbâni
embiŋ irec sâc ehuc hae sahao Israe ŋic jâpec‐jopa raku Bete â Gibea
hae hata sosohoc‐jekicko ira ŋic 30 jopambiŋ. 32 Ehuc Benjamiŋte guru
jaŋe mumbiŋ: “Bâbâni bawahac‐jopambeŋ iŋuc bawahac‐jopaŋgopeneŋ.”
Ehame Israe ŋic jaŋe ine mumbiŋ: “Nâŋâc eatuc‐ jopahuc wisepene hae
beherâ hatao fânʒepieŋ.” 33 Iŋuc murâ Israe ŋic jaŋe dodoma‐jeŋickonec
âte sue rarâ Baali‐Tama haeo birickembiŋ. Eme Israe ŋic gâcne Geba haere



MUMUTARA ŊIC 20:34 342 MUMUTARA ŊIC 21:7

ʒoaŋ huhunaopec ira somâ râerâ fombiŋkonec quruŋ herâ faharembiŋ.
34 Eme Israe guru sâc irecnec ŋic 10 tauseŋ bâwosâec‐jopakicne jaŋe Gibea
hae râsi ecnehuc fisipie ʒikazi ɋârâŋke‐jâmbâŋkewec. Ehame Benjamiŋte
guru jaŋe sisipiriczi bâmbeŋ‐joparâ fowec i moc mi ʒâŋitambiŋ. 35 Ehame
Wofuŋzi Israe ŋic jaŋere ʒâŋe faio Benjamiŋte guru bawahac‐jopawec. Eme
Israe ŋic jaŋe ʒoaŋ ira Benjamiŋte guruonec ŋic ʒika‐jeŋichec 25 tauseŋ â
100 jopamiziembiŋ. 36 Iŋuc fuameBenjamiŋte guru jaŋe dockembiŋ hâcne.
Eme Israe ŋic jaŋe ŋic gâcne Gibea hae somâckerâ foniŋte râec‐jopambiŋ

jaŋe manapaŋ‐ jopahuc Benjamiŋte guru hae hejarembiŋ. 37 Eme somâ
râerâ fombiŋ ŋic i jaŋe bâruŋ jaha Gibea haeo ferâ ŋic ŋokac ʒikazi imac‐
jopambiŋ. 38 Erâ Israe ŋic guru sâko â ŋic gâcne somâ râerâ fombiŋ
jaŋerema ine hae turuŋkepie ʒahuc hosâc sâko fahareoctemusereckembiŋ.
39Eme guru sâko jaŋe honerâ ʒika qaniŋte forisiembiŋ. Ehame Benjamiŋte
guru jaŋe fuŋkerâ jâpec‐jopa raku Israe ŋic 30 jopambiŋ. Ehuc ʒiŋuc
mumbiŋ: “Bâbâni ʒika qahuc ejarembiŋ irec sâc imac‐ jopaŋgopeneŋ
hâcne.” 40 Iŋuc muhapie ma mukicne hosâc izi haeonec ŋezuhuc feme
Benjamiŋte guru jaŋe forisierâ honehuc weaŋkembiŋ. 41 Ehame Israe
ŋic jaŋe risiepie Benjamiŋte guru jaŋe sisipiriczi maic‐ jopawec i honerâ
hâbi‐jeŋic ŋeŋgoroŋkewec. 42 Ŋeŋgoroŋkeme Israe ŋic râpec‐joparâ mâreŋ
burocnaopecwisehapie ʒikazi rocjopawecwâc. Ehame Israemomori gâcne
haeo jumbiŋ jaŋe waharâ âgofâc‐jeŋic bafic‐jopapie orâŋ bârâŋ ejarehuc
jopambiŋ. 43Ehuc Benjamiŋte guru jopa jâpec ejare raku Gibea hae ŋifecne
ʒoaŋ wewefunaopec toma‐ jeŋicko fisirâ bawahac‐ jopa‐ jâmbâŋkembiŋ.
44Eme Benjamiŋte guruonec ŋicmomori wânʒâŋ 18 tauseŋ jaŋe hâmombiŋ.
45Eme gâcne jaŋewiserâmâreŋ burocnaopec Rimoŋ qânâ hârâcko rambiŋ.
Ehame ŋic 5 tauseŋ hatao qâhâmoc‐jopambiŋ, ehuc ʒoɋac erâ jopa jâpec
ejare raku Gidom haeo fisirâ ŋic 2 tauseŋ sâqezi âke hâmoc‐jopambiŋ.
46 Eme Benjamiŋte guruonec ŋic momori wânʒâŋ ʒika‐jeŋichec 25 tauseŋ
jaŋe ʒoaŋ ira hâmombiŋ. 47 Ehame ŋic 600 jaŋewiserâ mâreŋ burocnaopec
Rimoŋ qânâ hârâcko rarâ ira juhapie mosa 4 tarawec. 48 Eme Israe ŋic jaŋe
risierâ Benjamiŋte guruonec ŋic â qowi bâfuac‐jopambiŋ sâc ʒikazi imac‐
jopambiŋ. Ehuc mâreŋ ira hae ŋerawec i ʒoc turuŋkepie ʒafârewec.

21
Benjamiŋte guru jaŋe ŋokac rocjopambiŋ

1 Israe ŋic jaŋe Mizipa haeo dâŋ ʒiŋuc mupaŋkembiŋ: “Nâŋâcnaonec
moczi otâ‐ ticne Benjamiŋte guru moc mi jarezejec.” 2 Eme Israe ŋic
jaŋe Bete haeo fisirâ ŋehuc Anuture maio ki mamakuc ehuc juhapie hae
ŋafewec. 3 Eme ʒiŋuc mumbiŋ: “O Israere Wofuŋ Anutu, wiac ʒi wemocte
Israe guruo fuame ŋic guru moc omaekac?” 4 Izi hae fureme ŋic jaŋe
furic uupicte faharerâ alata moc bambiŋ. Ehuc ira qowi bâzi â wama bâzi
rikembiŋ. 5Ehuc Israe ŋic jaŋe ʒiŋucmuhucwiwioc embiŋ: “Guruwenimoi
jaŋe tutumaŋko Wofuŋ mai ecneniŋte mi fisimbiŋ?” Guru moc jaŋe
Wofuŋ mai ecneniŋte Mizipa haeo mi fisimbiŋ jaŋere hâcne manasuhuc
ʒiŋuc mujomirembiŋ: “Jaŋe hâmo‐jâmbâŋkenʒepieŋ.” 6 Eme Israe ŋic jaŋe
Benjamiŋte guru âgofâc‐jeŋic jaŋere busâqoc manahuc ʒiŋuc mumbiŋ:
“Miŋecgac Israe ŋic nâŋâcnao guru moc omaekac hâcne. 7 Irec nâŋâc
weniŋuc ehuc ʒikare nâfocne jaŋere ŋonâŋfâc bâfuac‐jopanaŋmu? Nâŋâc

otâfâc‐nâŋec moc mi jarenaŋte Wofuŋte ʒâŋeo ɋetickehuc mupaŋkembeŋ
i.”

8 Iŋuc muhuc ʒiŋuc wiwioc embiŋ: “Weni jaŋe Wofuŋ mai ecneniŋte
Mizipa haeo mi fisimbiŋ?” Iŋuc murâ honembiŋ, Jabesi‐Gileade haeonec
ŋic jaŋemoc mi fisimbiŋ. 9Eme ŋic biric‐joparâ Jabesi‐Gileade haeonec ŋic
basac‐jopambiŋ hâcne. 10 Irec Israe kikefuŋ jaŋe ŋic qac momori 12 tauseŋ
sorec‐jopahuc ʒiŋucmutâcne‐jarembiŋ: “Ŋoŋe rarâ Jabesi‐Gileade hae rune
kâcɋene â piticne ʒikazi jopa‐fârenʒepieŋ. 11 Ehuc wiac kecʒiŋuc enʒepieŋ:
Ŋic sasawa â ŋokac, naru ʒeŋoŋne mocwâc mi juŋgopieŋ jaŋe ʒeŋgoma
jopanʒepieŋ.” 12 Eme jaŋe iŋuc ehuc Jabesi‐Gileade hae rune jaŋeraonec
naru ʒeŋoŋ, ŋicte fuŋnemimanakicne, 400 bâfuac‐jopambiŋ, ehuc Kanaaŋ
mâreŋko Silo hae ŋewec ira bacjopa rambiŋ.

13 Eme Israe kikefuŋ sasawa jaŋe Benjamiŋte guru Rimoŋ qânâ hârâcko
jumbiŋ jaŋehec âgo ʒuʒuhuc mocwâc fuaocte dâŋ râepie rawec. 14 Rame
Benjamiŋte guru jaŋe risiembiŋ. Risiepie Israe ŋic jaŋe Jabesi‐Gileade
haeonec ŋokac jopahuc gâcne akic‐ jopambiŋ ŋokac i jaŋe ŋonâŋfâc‐jeŋic
eniŋte jarembiŋ. Erâ sifu sâcjeŋic mi ewec. 15 Eme Wofuŋzi Israe guruo
sawa sâko bâfuawecte Israe ŋic jaŋe Benjamiŋte guru jaŋere busâqoc
manambiŋ.

16Eme Israe kikefuŋmicnefâc‐jeŋic jaŋe ʒiŋucmumbiŋ: “Benjamiŋte gu-
ruo ŋokac jopa miziekicnere ŋic tucne jaŋere ŋokac wenirec bâfuac‐joparâ
jarenaŋmu?” 17 Ehuc ʒuhuckerâ mumbiŋ: “Israe kikefuŋko guru moc mi
omae‐ jâmbâŋkezejec. Irec Benjamiŋte guruo ʒikare nâfocne juŋgopieŋ
jaŋe fua sawec ejâmbâŋkenʒepieŋ. 18 Erâ nâŋâc sifu otâfâc‐nâŋec sâcne
mi jarenaŋmu. I ʒiŋuc mupaŋkembeŋ irec: ‘Moc e Benjamiŋte guru
ŋokac jareocmu e sâwecte biŋe ezejec.’ ” 19 Iŋuc muhuc ʒiŋuc mumbiŋ:
“Manaŋgopieŋ, Wofuŋte hombaŋ jara sâc Silo haeo fuaekac. Hae i Bete
hae faicnao, erâ wâc Bete haeonec hata sâko Sikem haeo fekac irec ʒoaŋ
wewefunao â Lebona hae juwicnao ŋekac.” 20 Iŋuc murâ Benjamiŋte
guru mutâcne‐jarehuc kecʒiŋuc mumbiŋ: “Ŋoŋe rarâ waiŋ gieo soŋkerâ
fohuc ruc banʒepieŋ. 21 Ehame Silo haeonec ŋokac naru jaŋe gae woniŋte
fisipie ŋoŋe waiŋ gieonec wefurâ rusâc ŋonâŋfâc‐ŋeŋic rocjoparâ mâreŋ‐
ŋeŋicko risienʒepieŋ. 22 Ehame mamac seŋfâc‐jeŋic jaŋe nâŋerao warerâ
muheŋɋâŋ epie ʒiŋuc jazanaŋmu: ‘Nâŋere erâ mana urue‐ jareniŋ. Ine
ʒiŋucte: Nâŋe ʒika qambeŋko ŋic rusâc ŋokacfâc‐jeŋic moc mi akic‐
jopambeŋ, me ŋoŋe wâc mi jarembiŋ. Iŋuc enʒapiŋ muzac ŋoŋe ʒi
kiŋ hurenʒapiŋ hâcne!’ ” 23 Eme Benjamiŋte guru jaŋe iŋuc ehuc gae
wombiŋkonec ʒare‐ jeŋicte sâc ŋokac rocjoparâ wisembiŋ. Ehuc mâreŋ‐
jeŋicko risierâ hae heɋârerâ bahuc ira ŋeŋe juju embiŋ. 24 Ehame Israe
ŋic jaŋe dameŋ ira Silo haeonec faharerâ guru‐jeŋic sâc rafârembiŋ.

25 Dameŋ ira Israe ŋic jaŋerao ŋicwofuŋ moc mi juwec. Israe ŋic jaŋe
maŋjeŋiczi wiac manapie sâckewec sâc erambiŋ.

RUTI
Mumutara ŋic jaŋere papia tataranao Israe ŋic jaŋere juju â eebapa

sifuc safeckewec, iŋuc honeŋgopeneŋ. Mâc dameŋ ira jaŋerao wiac biaŋne
gâcne fuawec wâc, irec binaŋ i RUTIre papiao banârekicne. Papia izi
Anuture fuŋne kecʒiŋuc nâzâ nâwotuc ekac hâcne: E naru motecfâc‐ticne
dameŋ biaŋnao mecne, sâqocnao mecne mâmâc ehâmo‐jareekac. Eki
hâcne bâbâpiaŋ‐nâŋec fuaocte manasuhuc, â irec hata baʒawieocte Ruti
Moabi mâreŋkonec Kanaaŋ mâreŋko jowa fisiwec. Ehuc Ruti e qâpuc
ŋokaczi Israe ŋic jaŋere Anutu araŋ bacnehuc juhamemanacneme sâckeha
jambuŋkewec. Iŋuc ecneme Ruti e Dawidire kikefuŋ irec neŋgoc fuŋfuŋ
ewec hâcne. Eme bâbâpiaŋ‐ nâŋec Jesu Kristo e juku ʒâhec Dawidire
kikefuŋkonec fuawec.
Papia bembeŋne irec maŋnao dâŋ forakac ine kecʒiŋuc:
Gaŋ 1:1–6. Mumuʒâwe dâŋ. Judaŋic moc ʒâŋene Elimelec e Juda
mâreŋko roroc sâko fuame ŋonâŋ ŋokâfâcne jaŋehec Betelehem hae‐
jeŋic beherâ Moabi mâreŋko ra jumbiŋ. Eme ʒâhec mamaczi hâmome
ŋokâ jahec‐ticne jahe Moabi ŋokac ŋonâŋ‐jekic rocjofapic. Erâ dameŋ
mi ʒoraha hâmopire neŋgoc‐jekiczi mocwâc mame sâko hae‐ ticnao
risieocte muwec.

Gaŋ 1:7–22. Ira ine Naomi e joŋao jahec‐ ticne Moabi mâreŋ‐ jekicko
ŋenicte ʒoɋac ejacteha moczi ŋewec â Ruti eki ine joŋao‐ticnehec
Kanaaŋ mâreŋko raocte ʒoɋac eme rapic.

Gaŋ 2. Irecmaŋnao ine Ruti juju â eebapa‐ticnere fuŋnemuqâreŋ ekicne.
E jume biaŋkeme Judaŋicmoc ʒâŋene Boasi e ere ecnewec.

Gaŋ 3. Ira Ruti e Boasire gieficko ferâ juju‐ticnere wiocnerâ dâŋ okacnere
woŋec juwec irec dâŋ fokac.

Gaŋ 4. Ira ine Ruti dâŋticne Judaŋic jaŋere sâcmutâc dâŋte sâcko
mutarapie Boasizi ŋonâŋ‐ticne rowec irec binaŋ bakicne. Eme Ruti
e motec kiweckerâ rowec ere ʒâŋe Obede mumbiŋ. Obede eki ine
Dawidire ŋosa.

Ruti â Naomi jahere binaŋ
1 Mumutara ŋic jaŋe soŋaŋ gie bambiŋ dameŋ ira Juda mâreŋko roroc

fuarâ fowec. Ehame Betelehem hae Juda mâreŋko ŋewec irecnec ŋicmoc e
Moabi mâreŋko jaba juocte ŋonâŋ‐ticne â ŋokâ jahec‐ticne mâmâc rambiŋ.
2Ŋic ʒâŋe‐ticne Elimelec â ŋonâŋ‐ticnere ʒâŋe Naomi, erâ ŋokâ jahec‐ticne
jahere ʒâŋe ine Maloŋ â Kilioŋ. Jaŋe Efarata ŋic, Betelehem hae Juda
mâreŋko ŋewec irecnec. Jaŋe Moabi mâreŋko raʒirâ ira jusanaŋkembiŋ.
3 Juku ine Naomi ŋowe‐ticne Elimeleczi hâmowec. Ehame Naomi e ŋokâ
jahec‐ticne jahehec buc juwec. 4Eme motec jahe Moabi ŋokac ŋonâŋ jahec‐
jekic rocjofapic. Eme ŋokac moc ere ʒâŋe Orapa â moc ere ʒâŋe ine Ruti.
Jaŋemâreŋ ira hâcne juhapie jara 10wiac tarawec. 5TarameMaloŋ â Kilioŋ
jahe iŋuc jaha hâmopic. Irec ŋokac e ŋokâ jahec‐ticne â ŋowe‐ticne mâmâc
hâmopie buc mac juwec.

6 Eme juku Wofuŋ e ŋicfâc‐ticne mai ejarehuc mâriri bâfua‐jareme
Naomizi biŋe manarâ joŋao jahec‐ ticne jahehec Moabi mâreŋkonec
risieniŋte ʒawiembiŋ. 7 Ehuc joŋao jahec‐ticne jahehec mâreŋ jumbiŋ i

beherâ Juda mâreŋko risie rambiŋ. 8 Ehuc hatao Naomizi joŋao jahec‐
ticne ʒiŋuc jasawec: “Neŋgoc jahec‐ŋekic jaherao risienic. Eme hâmombiŋ
â no jauŋ bacnâpopic sâc ijaha Wofuŋzi ehâmo‐ŋactezejec. 9 Wofuŋzi
maname sâckeme ŋowe jahec‐ŋekic ɋâricne mocwâc bâfuac‐jofapire wa-
mao junʒepieŋ.” Iŋuc muhuc muduc‐ jofame mâretec kiopic. 10 Kiohuc
ʒiŋuc mupic: “Aricne, nâhe gohec mâmâc wiacfâcge jaŋerao ranaŋmu.”
11 Eme Naomizi muwec: “Risienic joŋao jahec‐ mae, wemocte nohec
mâmâc ranaŋmu? Norao wemocko motec mocwâc fuarâ sokapire ŋohe
rocjofanicmu. 12 Joŋao jahec‐nane, ŋohe risierâ ranic. No ŋokac raŋɋazi
wemocko ŋic mocwâc ropemu. Me wemocko ʒiŋuc muzapo: Sifu eene
mecne ekac. Erâ miŋecgac jaha ŋic moc rope motec fuapire muzac
13 ŋohe jahe sokanicte woŋec sâcne juzapic? Joŋao jahec‐nane, iŋuc aricne,
Wofuŋzi bawahacnukacte nore tagizi boc kidapec‐ ŋofaocmu.” 14 Iŋuc
mume jahe ʒuhuckerâmâretec kiopic. EmeOrapazi joŋao‐ticnemuduckerâ
mâzockewec â Ruti e ine erao qohota sanaŋkewec.

15 Iŋuc eme Naomizi Ruti ʒiŋuc âzâcnewec: “Manakic, borâge e wiacfâcne
â nemufâc‐ticne jaŋerao mocwâc risiekac. Irec go wâc risierâ borâge
bâjâpec.” 16 Eme Rutizi muwec: “Behecgurâ risiepemurâ ʒoɋac boc mi
enarec. Go ira me ira racmu no ijaha bâjâpecgupemu, goki jucmu no
ijaha jupemu, gore âgofâc jaŋe nore âgofâc jaha, gore Anutu i nore Anutu
jaha wâc. 17 Irec go juku hâmocmu no ijaha hâmopemu, eme ijaha wâc
ducnunʒepieŋ. Hâmoczi sawa bârâwiŋ‐nâfozejec, i Wofuŋ Anutu ere maio
mujomirekopac.” 18 E iŋuc muhuc mâmâc ranicte mupaŋkewecte Naomizi
mocwâcmi fotariecnewec.

19 Eme jahe mâmâc jaha rahuc juku Betelehem haeo fisipic. Fisipire
hae rune jaŋe honec‐jofarâ bujeŋic fahareme ŋokac jaŋe mumbiŋ, “Hâc,
e Naomi me?” 20 Eki ine ʒiŋuc jazawec: “Nore ʒâŋe Naomi i beherâ Mara
munareniŋ. Bapafâre ewiac hâhâtâne bocjaha bâfua‐narewec hâcne. 21No
mâririhec rapo, emeWofuŋzi hapetac bârisiecnukac. Wofuŋ bapafârezi fific
guguriŋ â busâqoc fuŋne fuŋne bâfua‐narewec. Irec wemocte nore ʒâŋe
mocwâc Naomi muniŋmu?”

22 Eme padi ɋa roro dameŋ maickeme Naomi â joŋao‐ticne Ruti, Moabi
ŋokac hâcne, jahe Moabi mâreŋkonec Betelehem haeo fisipic.

2
Rutizi Boasire gieo padi ro nusec ewec

1 Naomi ŋowe‐ticne Elimelec ere soctofaonec ŋic fekicne moc juwec
ʒâŋene Boasi. 2 Eme Moabi ŋokac Ruti e Naomi ʒiŋuc âzâcnewec: “Manatec
sâckeme gieo rape. Ehuc ŋic moczi mana‐ nareme padi fârine qahuc
moc moc bâtiripie waha fome ro nusec ezepac.” Eme Naomizi muwec,
“Joŋao‐mae go sâcne rac.” 3 Eme e gieo rarâ qa roro ŋic jaŋere râpefuŋko
juhuc ro nusec ewec. Nânâ gie i Boasire, â e ine Elimelec ere birionec.
4 Boasi e dameŋ ijaha Betelehem haeonec waha fisirâ qa roro ŋic dâŋ
bacjopahuc ʒiŋuc jazawec: “Wofuŋzi ŋoŋehec juzejec.” Mume jaŋe dâŋ
kecʒiŋuc bâtikiecnembiŋ: “Wofuŋzi jambuŋguzejec.” 5 Eme Boasizi qa roro
ŋic jaŋere soŋaŋ ʒiŋuc wiocnewec: ‘Ŋokac naru keci wenirec?” 6 Wiome
qa roro ŋic jaŋere soŋaŋzi micnao rorâ muwec: “I Moabi ŋokac naru,
Naomihec Moabi mâreŋkonec warewec e hâcne. 7 E warerâ ʒiŋuc mujec:

‘Sifu mac mana‐narepie qa roro ŋic jaŋere râpefuŋko juhuc padi dâtâc
ŋondeŋkonec moc moc wahame ro nusec epe.’ Erâ e furic uupicte warerâ
ŋeŋemana tâmiric ʒuʒuhuc jaha ro nusec ekac hâcne.”

8 Eme Boasizi Ruti âzâcne muwec, “Naru‐mae, hazec râerâ manac: Go ʒi
beherâ mocko ro nusec ezore mi rahuc kiŋaŋ narufâc‐nane qâtec‐joparâ
ʒi jaha juzemec. 9 Jaŋe giegaŋ wena qa roro ehuc juniŋmu i honehuc
bâjâpec‐jopazemec. Kiŋaŋŋic jaŋeraonec moczi wiac i me i egarezacte
muac‐jopakopâc. Erâ opare egareme ŋicmotec jaŋe fiambieŋ i sâcne rarâ
nâzemec.” 10 Iŋuc âzâcneme Ruti e ʒâŋemainemâreŋko hetutuckehuc ʒiŋuc
âzâcnewec: “No furune warehape fuŋne weniŋucte manatec sâckeha âgo
jauŋ enarekomec?” 11Mume Boasizi dâŋ ʒiŋuc bâtikiecnewec: “Go ŋowege
hâmohame juhuc joŋaogeraowiac sasawa ebac emeŋ, erâ neŋgocmamac â
hae mâreŋge behec‐joparâ ŋicguru furune mârâc jaha mi manac‐nâpomeŋ
nâŋeraowaremeŋ irec binaŋ wâcmâmâc banare‐fârekicne. 12Wiac sasawa
ebac emeŋ irec okacne Wofuŋzi bazu‐garezejec. Israere Anuture fakec
rurumaŋko soŋkezo waremeŋ eki hâcne katucne fufusuc bazu‐garezejec.”
13Emeŋokac emuwec, “Bomboŋ‐nane, go ehâmo‐nare‐jâmbâŋkekomec i. No
gore kiŋaŋ naru mi juhape biac bâmiriŋnuhuc urucnea dâŋ bacnukomec.”

14 Eme nânâ dameŋ maickeme Boasizi ʒiŋuc âzâcnewec: “Ʒira warerâ
nânâ gâcne nâc. Ehuc nânâge waiŋko âke uruckerâ nâc.” Eme ŋokac e
qa roro ŋic jaŋe ŋembiŋkoa waha ŋewec. Iŋuc eme Boasizi hândâŋ wiac
ʒegoc ʒakicne râcneme nâ gapec erâ tiwâne beheme ŋewec. 15 Eme ŋokac
e mocwâc ro nusec eocte fahareme Boasizi kiŋaŋŋicfâcne ʒiŋuc jazawec:
“Manahapie dâtâc ŋondeŋkonec sâcne rozejec. Erâ moczi mimi qaqa moc
mi ecnezejec. 16 Erâ wâc dâtâckekicnaonec gâcne unucke behec epie foha
rozejec. Ehame moczi dâŋmoc mi mucnezejec.”

17 Irec Ruti e ro nusec ehuc juha hae owâewec. Eme fârine qaha hândâŋne
wahame ro ŋihec eme târu piticnemoc fusewec. 18Eme i ro derâ haeo fisirâ
joŋao‐ticne jâutuwec. Erâ nânâ tiwâne bafisiwec i wâc uturâ râcnewec.
19 Iŋuc eme joŋao‐ticnezi wiocnewec, “Go miŋecgac gie wena juhuc ro
nusec emec? Hone jauŋ egarejec ere faio jambuŋ fozejec.” Eme Rutizi
joŋao‐ticne gie wena ro nusec ewec irec âzâcnerâ muwec, “No miŋecgac
ŋic moc ʒâŋene Boasi ere gieo jupac.” 20 Eme Naomizi joŋao‐ticne ʒiŋuc
âzâcnewec: “Jukicne â hâmokicne jauŋ‐ ticne mi sakare‐ jareekac Wofuŋ
eki hâcne ŋic e jambuŋkezejec.” Erâ ʒuhuckerâ ʒiŋuc muwec: “Manakic,
ŋic e nâhâcne soctofa â babafic moc.” 21 Eme Moabi ŋokac Rutizi ʒiŋuc
muwec: “E ʒiŋuc wâc nazajec: ‘Go kiŋaŋ qaqafâc‐nane jaŋehec juhaŋte
qa roro dameŋ tara‐fârezejec.’ ” 22 Iŋuc mume Naomizi joŋao‐ticne ʒiŋuc
âzâcnewec: “Joŋao‐mae, i sâckekac. Irec mocko ratec moczi wiac moc
egarezacte ere kiŋaŋ narufâc jaŋehec sawa juzemec.” 23 Irec Ruti e
joŋao‐ticnehec juhuc Boasire kiŋaŋ narufâc jaŋe qâtec‐joparâ ro nusec
ehuc juha padi â jacgoŋ qa roro dameŋ tarawec.

3
Boasizi Ruti ehâmocnwec

1 Eme Naomizi Ruti ʒiŋuc muhuc âzâcnewec: “Joŋao‐mae, no ŋeŋe juju
moc bâfua‐garepe juhâmozemec. 2 Manakic, Boasi kiŋaŋ narufâc‐ticne
jaŋehec jumeŋ e soctofa‐nâhec jukac hâcne. Erâ e miŋecgac ŋafeo gieficko

hândâŋ ba wosâc gie baocmu. 3 Irec go opâ ruarâ tokic ruac. Erâ
ŋaqi qorucge biaŋne hetec hume gieficko huzemec. Erâ nânâ opâ‐ ticne
nâfâreme honehuc ine fuacnezemec. 4Ehuc waha foocmu fofo‐ticne i hone
tâcnezemec. Erâ rarâ kike‐ticnao bilaŋke bafaharerâwaha fozemec. Ehame
e wiac i me i ecmurâ gazaocmu.” 5Eme eki dâŋ ʒiŋuc bâtikiecnewec: “Wiac
sasawa mukomec i efârepemu.”

6 Ruti e iŋuc murâ gieficko hurâ joŋao‐ticnezi âzâcnewec sâc efârewec.
7 Eme Boasi e nânâ opâ‐ticne nâqiŋnerâ aŋac faio padi guruckekicne irec
heririŋkowaha fowec. Ehame ŋokac e kamic kamic rarâ kike‐ticnao bilaŋke
bafaharerâ waha fowec. 8 Eme ŋic e ŋafe ʒâʒâŋiŋko ɋârerâ ŋokaczi kike‐
ticnao fowec i honerâ fâfârewec. 9 Ehuc muwec, “Go mo?” Mume ŋokaczi
dâŋ ʒiŋuc bâtikiecnewec: “No kiŋaŋ naruge Ruti. Irec ŋaqige bâdâmârerâ
kiŋaŋ naruge no rufa‐narec. Go soctofa‐nane jukicte iŋuc enarec.” 10 Eme
Boasizi muwec, “Naru‐mae, Wofuŋzi jambuŋguoc. Ʒi jauŋ gie bakomec izi
mârâc bameŋ i sirickekac. Go ŋicmotec hapetac me mâririhec jaŋerao mi
qohotaekic. 11 Irec naru‐mae, gomi hâwicguoc. Nowiac irec me irec numu‐
naretec sâc garepemu. Nore âgofâc sasawa jaŋe gore ʒiŋucmanaŋgopieŋ: E
ŋokac biaŋne. 12 Jâmbomac, soctofage jukopac, erâ soctofage fuŋfuŋ jâmbâŋ
ine ŋicmoc jukac. 13Ŋafe ʒi sâcne ʒuhuckerâ fohaŋtec hae fureoc. Eme hae
fureme ŋic moczi merâfâc raucguzo murâ furi bacguhuc raucguzejec, mi
eocmuo ine noni epemu. I Wofuŋzimanaha mukopac. Irec waha fohaŋtec
hae fureoc.”

14 Boasi e ŋokac iŋuc âzâcneme waha kikefuŋ‐ticnao foha hae furewec.
Erâ furic uupicte jâmbâŋ faharewec. Iŋuc eme ŋic e ʒiŋuc manawec:
“Ŋokaczi gieficko warejec i moczi moc mi manajec.” 15 Erâ muwec,
“Rurufage i ro badomac.” Eme badomahame padi fiame arec 6 eme
ɋawenao hecneme barâ haeo rawec. 16 Ra joŋao‐ticnerao fisime muwec:
“Joŋao‐nane, weniŋuc fuakac?” Mume Ruti e ŋiczi wiac sasawa ecnewec
irec binaŋ bacne‐ fârewec. 17 Ehuc ʒiŋuc muwec: “Padi arec 6 fia‐
narehuc ʒiŋuc muhuc nazajec: ‘Joŋaogerao metariŋ mi risiezemec.’ ”
18 Eme eki ʒiŋuc âzâcnewec: “Joŋao‐mae, wiac weniŋuc jaha fua raocmu
i fua taniŋkeocte woŋec juzemec. Ŋic e qâoma mi ehuc miŋecgac jaha
bataraocmu.”

4
Boasizi Ruti ŋonâŋ‐ticne rowec

1 Eme Boasi e ferâ hae ʒoŋao waha ŋewec. Ŋehuc, qanaŋ soctofa fuŋfuŋ
jâmbâŋte dâŋ binaŋ ewec ŋic e hâcne fotâcnezo ehame muwec: “Âgo,
go ware ʒira waha ŋec.” Mume ŋic e rarâ waha ŋewec. 2 Eme Boasizi
haere soŋaŋ ŋic 10 rocjoparâ muwec: “Ʒira waha ŋeniŋ.” Mume waha
ŋembiŋ. 3 Iŋuc erâ soctofa fuŋfuŋ jâmbâŋ ʒiŋuc âzâcnewec: “Naomi Moabi
mâreŋkonec risiewec e soctofa‐nâhec Elimelec ere mâreŋ dâkâ i qikiŋnehuc
furine roocte mukac. 4 Irec no ʒiŋuc muhuc gazazo manasukopac: Haeru
â micnefâc‐nâhec ʒi ŋeŋgopieŋ jaŋere maio rozo mukicko furine bazemec,
me mi rozo mukicko i wâc nazatec manape. Soctofa moc mi jukac, nâhâc
sawa jukoperec.” Mume muwec, “No furine bapemu.” 5 Mume Boasizi
ʒiŋucmuhuc âzâcnewec: “GoNaomiremeonecmâreŋ furine bacmu dameŋ
ijaha Moabi ŋokac Ruti, hâmockicnere hozec hâcne, e mâmâc rozemec. Iŋuc
etec ŋic hâmokicneremerâfâc irec rune fuarâ ʒâŋe‐ticne bajume forazejec.”

6 Iŋuc âzâcnemeŋic e dâŋ ʒiŋucbâtikiecnewec: “Mâcne, nonahacnemerâfâc
wiac sipirickezipore ro rauc sâcne mi epemu. Noni ro rauc ezapo irec
okacne goki ro rauc ec. No sâcnemi epemu.”

7Mârâc jaha Israe guruo wiac nareŋ gareŋ â ro rauc ee mâsi moc ʒiŋuc
fowec: Nareŋ gareŋ i sanaŋkeocte ŋic moczi kikehuhu‐ticne hetararâ ŋic
moc râcne jujec. Eebapa izi ine Israe guruo eebapa sanaŋ‐ jeŋic ewec.
8 Irec soctofa fuŋfuŋ jâmbâŋ e “go gahac furi bac” Boasi iŋuc âzâcnehuc
kikehuhu‐ticne hetararâ râcnewec. 9Eme Boasizi soŋaŋ â ŋic ŋokac sasawa
ʒiŋuc jazawec: “Ŋoŋe ʒoaŋ ʒira hâcne Elimelec, Kilioŋ â Maloŋ jaŋerewiac
sasawa Naomire meonec furi bakopac i hone‐fâreŋgopieŋ. 10 Erâ Moabi
ŋokac Ruti, Maloŋte hozec hâcne, e ŋonâŋ‐nane eocte mâmâc rokopac. I
ŋic hâmokicne e jahacne mâreŋko â âgofâc‐ticne jaŋerao, erâ hae‐ticnao ere
ʒâŋe biŋezi fohuc juocte miŋecgac ŋoŋeremaio iŋuc hâcne ekopac.” 11 Iŋuc
mume soŋaŋ â ŋic ŋokac sasawa tumaŋnembiŋ jaŋe mâmâc qâtâc hecnerâ
ʒiŋucmumbiŋ: “Honemanac efâreŋgopeneŋ. Ŋokac ficgao fekac e Israe ŋic
jaŋere neŋgoc jahec Rahe â Lea jahere sâc eocte Wofuŋzi ehâmocnezejec.
Go ine Efarata guruo soka maka ezemec, ehame Betelehem haeo ʒâŋe
biŋege musokanʒepieŋ. 12 Erâ gurufâcge jaŋe Judare ŋokâ Perese, Tamazi
rowec, ere gurufâc iŋucne enʒepieŋ. Ŋokac naru ʒi Wofuŋzi manacneme
naru motec rocjopame iŋuc hâcne fuazejec.”

13 Eme Boasizi Ruti rome ŋonâŋ‐ticne ewec. Eme ehec juhame Wofuŋzi
manacneme motec moc kiweckerâ rowec. 14 Eme ŋokac jaŋe Naomi
âzâcnerâ mumbiŋ, “Wofuŋ mumbiaŋkezo. E mi behecguhuc âkehoc moc
bâfua‐garekac. Irec ere ʒâŋe biŋe Israe guruo biaŋne fohuc juzejec. 15 E
hâcne baficguhuc juocmu. Ŋokac qizec ehaŋtec bâmiriŋgume dope mi
basacmu. Joŋaoge gore boc ecneekaczi rokac hâcne. E ŋokâ 7 jaŋere sâc
sirickehuc jugarekac.” 16 Eme Naomizi motec e rorâ qicticnao râerâ hone
jauŋ ecnewec. 17 Eme ŋokac âgofâc‐ticne jaŋe Naomi motec fuacnekac
muhuc ʒâŋe‐ticne Obede mumbiŋ. Obede e Isaire mamac, â Isai e ine
Dawidire mamac.

18 Peresere oso gitecfâc jaŋere ʒâŋe biri ʒiŋuc fokac: Perese eraonec
Hezoroŋ fuawec. 19 Hezoroŋtaonec Ram, Ramtaonec Aminada.
20 Aminadaraonec Nasoŋ, Nasoŋtaonec Salamoŋ. 21 Salamoŋtaonec Boasi,
Boasiraonec Obede. 22Obederaonec Isai â Isairaonec ine Dawidi.

SAMUE I
SAMUE I â II

Israe ŋic jaŋerao sahackopec â mitiopec wiac irec hata sifuckerâ foha
Samue fuawec. Eme Samue e hata i â i mâmâc bâtiŋ‐ jofawec. Samue
juhame Mumutara Ŋic jaŋere dameŋ tarawec, erâ ŋicwofuŋ juju â guriŋ
bapa gie irec dameŋ maickewec. Israe ŋic gurune gurune jaŋe dameŋ
ira hâcne ââgo â maŋ mocjaha erâ juju i mocwâc mi juhuc fâuckembiŋ.
Erâ micne tâmiric juhuc docke pârâc erâ jumbiŋ. Â taha bapa jaŋe wâc
iŋuc jaha gie‐ jeŋic biaŋne mocwâc mi bahuc bâsifuckembiŋ. Jaŋerao
mâsi iŋuc fuarâ foha Anutuzi Samue rowosâerâ giedâŋmucneme Wofuŋte
kiŋaŋŋic fârine juwec. Ehuc Israe ŋic soŋaŋ‐ jopahuc mu bâtiŋ ejareme
jaŋe Wofuŋzi hehesic‐ jeŋicte behec‐ jopawec irec bujeŋic sâqoreme maŋ
bâbârisie bâfuahuc qâpuc wiac fuŋne fuŋne bajumbiŋ i behepie Anutuzi
mocwâc maic‐ jopawec. Erâ juku ʒâhec Israe ŋic jaŋe ŋicwofuŋ‐ jeŋic
moc fuarâ soŋaŋ‐jopaocte mupie mana‐jareme Samuezi Saulo wokemaŋ
ruacnerâ ŋicwofuŋ âkendâŋne‐jarewec. Irec Israe ŋic jaŋerao ŋicwofuŋ juju
i Samuezi juha fuawec hâcne. Irec Samuere papia qizec I â II irec maŋnao
dâŋ â binaŋ forakac i Samue â Saulo erâ Dawidi jaŋere binaŋ sasawa.
Erâ ʒiŋuc honeŋgopeneŋ wâc: Ŋicwofuŋ juju fuŋkewec dameŋ ira Israe

ŋic jaŋerao porofete juju i iŋuc jaha fuŋkerâ fuawec. Samue e mumutara
ŋic erâ wâc porofete mâmâc juwec.

SAMUE I
Samue â Saulo jahere binaŋ

Sam I 1—3. Samue ɋie juju‐ticnere binaŋ.
Sam I 4—6. Mumutara ŋic Eli ere binaŋ, â ʒâʒâfic katapare dâŋ.
Sam I 7. Samuezi mumutara ŋic juhuc Israe ŋicmicne bajareme Filisa ŋic
jopambiŋ.

Sam I 8—15. Samue â Saulo jahere binaŋ.
Sam I 16—31. Samue â Dawidi jahere binaŋ.
Papiare dâŋ neŋgocne sâko i papia gâcnao honeŋgopeneŋ ijaha ʒira

fuakac, kecʒiŋuc: Anuturao qohotahuc juju izi wiac biaŋne, â dâŋticne
qatararâ juju izi ine sisipiric bâfua‐nâreekac. I Wofuŋ e jahac taha bapa
Eli dâŋ ʒiŋuc âzâcneme fua taniŋkekac: “No araŋ banareeŋgopieŋ jaŋere
manape fefene eocmu, â araŋ mi banareeŋgopieŋ jaŋere ine manape
wawahane eocmu.” (Gaŋ 2:30)
Samue e AnutuzimocjahaWofuŋ Sâko‐nâŋec jukac, iŋucmuhuc ŋicwofuŋ

jujure mâretec manabâc ewec. (8:6–7) I mâreŋ ŋicwofuŋ araŋ bajarehuc
sambâŋ Wofuŋ râpeckeniŋmu muhuc iŋuc ewec. Anutu eki ine sifu ŋic
jaŋere dâŋmanaocte Samue âzâcnewec. (8:22)Mâc Anuture manapie feha
ŋicwofuŋzi weniŋuc juhuc ŋic soŋaŋ‐ jopame biaŋkeocmu irec dâŋ i jaza
qâmoc eocte mutâcnecnewec. (2:7–10)

Samue fufua‐ticnere binaŋ
1 Eferaim tiki mâreŋko Ramataim hae ŋewec irecnec ŋic moc juwec

ʒâŋene Elikana, e Zufuŋic jaŋere birionec, Jerohamte ŋokâ, â ŋosa‐ticnere
ʒâŋe ine Elihu, apa‐ticnere ʒâŋe Tohu â apa ŋiric ŋuruc‐ticne Eferaim ŋic

ʒâŋene Zufu hâcne. 2Ŋic e ŋonâŋ jahec‐ticne jajahec jupic. Ŋonâŋ‐ticnemoc
ere ʒâŋe Hana â moc ere ʒâŋe ine Penina. Penina e naru motec rocjopawec
â Hana e ine arictac.

3 Ehame ŋic e jara sâc Anutu Tâpiri Ɋuŋɋasaŋ Wofuŋ mai ecnehuc taha
bacneocte Silo haeo Elire ŋokâ Hofini â Pinehasi Wofuŋte taha bapa jupic
ira fejujec. 4 Elikana e taha bajujec ʒoaŋ ira tahare wiac bâtâc barâ
gâcne sâko ŋonâŋ‐ticne Penina â naru motecfâcne jare jujec. 5 E Hanare
boc ecnewec, erâ ine Wofuŋzi kogoc fufuare hata hebâzickecnewecte qowi
dâkâne mocjaha sawa râcne jujec. 6 Eme mare‐ticnezi maŋbâiŋ ecneme
ʒâic boc mana jujec. I Wofuŋzi kogoc fufuare hata hebâzickecnewecte iŋuc
hâcne ejujec. 7Wiac i jara sâc fua jujec. Hana e dameŋ sâcWofuŋte ufuŋko
fejujec i Peninazi aaric bâfuacne jujec. Irec Hana e kiorâ nânâ moc mi
nâjujec. 8 Iŋuc eme ŋowe‐ticne Elikanazi âzâcne jujec, “Hana, go wemocte
kiokomec? Â wemocte nânâ mi nâkomec? Erâ wemocte buge sâqorekac?
No ŋokâ 10 fua‐garenʒapiŋ jaŋere sâc sirickerâ mi jugarekopac me?”

9 Silo haeo nânâ opâ nâpie tarame Hana e faharerâ Wofuŋte taha ufuŋko
fewec. Ehame taha bapa Eli eWofuŋte taha ufuŋ irecmotâc ŋifecnao ŋeŋeo
ŋewec. 10 Ehame Hana e ʒâic busâqoc sâko manarâ Wofuŋtao numuhuc
kio sâqorewec. 11 Ehuc mumupaŋ moc kecʒiŋuc mupaŋkehuc muwec:
“Anutu Tâpiri Ɋuŋɋasaŋ Wofuŋ, go kiŋaŋ naruge nore fific guguriŋ i hone‐
jâmbâŋkerâ manasucnuc. Erâ nore mi nikecguha motec moc narecmuo ine
bârisie‐garepe juju dameŋ‐ticne foocmu sâc gohec juzejec. Ehame qizec
susuc‐ticne moc mi bâtâcnenʒepieŋ.”

12Ŋokac e Wofuŋte maio ʒuhuckerâ iŋuc numume Elizi bipic‐ticne qiriŋ
qawec i sawa honewec. 13 Hanazi saŋucko numuwecte dâŋticne moc mi
manahuc mâc micbipic‐ticnezi sawa qiriŋ qame Elizi ʒiŋuc manasuwec:
E opâ sanaŋ âmbâŋ nânâ ŋokac moc. 14 Iŋuc manasurâ ŋokac ʒiŋuc
âzâcnewec: “Maŋsifuc gie ʒi mo dameŋko behecmu? Go waiŋ nânâ moc
behezemec!” 15 Hanazi ine dâŋ ʒiŋuc bâtikiecnewec: “Aricne, bomboŋ‐
nane, no ŋokac ʒâic busâqochec. No waiŋ me opâ sanaŋ moc mi napac.
No maŋnanere fuŋne Wofuŋtao mufuakopac. 16 Go kiŋaŋ naruge nore
manatec ŋokac sâqocne mi ezejec. No dameŋ ŋondeŋ ʒi ʒâic busâqoc â
maŋbahac‐nane i mufuapac.” 17 Iŋuc mume Elizi dâŋ ʒiŋuc bâtikiecnewec:
“Go wamao rac. Eme Israere Anutuzi nunumugere fârine tahacguzejec.”
18 Eme ŋokaczi muwec, “Kiŋaŋ naruge nore manatec sâckezejec.” Eme
ŋokac e waha rarâ nânâ nâwec. Ehame ʒâŋe mai‐ticne busâqoc hawari
fowec i omaewec.

19Eme jaŋe hae fureme furic uupicte faharerâWofuŋmuteŋkembiŋ. Iŋuc
erâ Rama haeo ficjeŋicko risiembiŋ. Eme Elikanazi ŋonâŋ‐ticne Hanahec
juhapire Wofuŋzi ŋokac e manasucnewec. 20 Eme ŋokac e motec moc
kiweckerâ dameŋ‐ticne maickeme rowec, ehuc ʒâŋene Samue muwec. E
ʒiŋucmuhuctecne iŋucmuwec: “No ere hâcneWofuŋ numucnepo.”

21 Eme Elikana â ŋokac naru motecfâcne jaŋe jara sâcWofuŋ taha bacne
jumbieŋ iŋuc ehuc mumupaŋ‐ticnere fârine bâfuaocte Silo haeo fembiŋ.
22 Hana e ine ŋowe‐ticne ʒiŋuc âzâcnerâ ŋewec: “Motec e soka sokahame
izia jowape rarâ Wofuŋte maio fuarâ ira juhuc juzejec sanaŋ.” 23 Eme
ŋowe‐ticne Elikanazi ʒiŋuc âzâcnewec: “Wiac go gahac manatec sâckekac
irec sâcko ezemec. Woŋec juhuc motec gume bâsokac ecnezemec. Ehame

Wofuŋzi sawa dâŋticne dopeckezejec.” Iŋuc mume ŋokac e ŋerâ motec
sokaocte woŋec juhuc gume jowac ecnewec. 24 Gume jowac ehuc juha
sokame jowa fewec. Ehuc bulimakao ŋicne jara‐ ticne jahec â moc, erâ
poroŋ uucne gâcne â waiŋ ʒopo moc mâmâc rowec. Erâ ŋokac e Silo haeo
Wofuŋte ufuŋ ŋewec ira motec jowa fewec, motec e ine mi soka tarawec.
25 Eme jaŋe bulimakao ŋicne i qarâ hezupie neŋgoc‐ticnezi motec e Elirao
jowa rawec. 26 Ehuc muwec, “O bomboŋ‐nane, go jujâmbâŋkehaŋtec ŋokac
no hâcne ʒira gore heririŋko domahuc Wofuŋ numucnepo. 27 No motec
ʒirec hâcne numupo. Eme nunumu‐nane i Wofuŋi manawec. 28 Irec no
Wofuŋ râcnekopac. E juju dameŋ‐ticne foocmu sâcWofuŋtao juzejec.” Eme
jaŋemâmâcWofuŋ muteŋ bâteŋ ecnembiŋ.

2
Hanare mumuteŋ gae

1 Eme Hana e kecʒiŋucmuhuc numuwec:
“MaŋnaneziWofuŋ gorao bubiaŋ bâfuakac,

tâpiri‐nane i Wofuŋ gorao fojâmbâŋkekac.
Go bâfiriecnukomec irec ʒeri ekopac,

eha micnanezi kisâfâc‐nane gâwie‐jarekac.
2 “Wofuŋ go iŋucne tirine moc mi jukac,

go iŋucnemoc mi jukac.
Haroŋaŋ sanaŋ moc Anutu‐nâŋec

go iŋucnemoc mi jukac.
3 Sahac fefe dâŋ jâmbâŋmocwâcmi muzo,

pepecdâŋmicŋeŋickonecmi wahazejec.
Wofuŋ Anutu e hâcnemamana tara rune,

eki guriŋ bame ŋiczi wiac ebac eeŋgopieŋ.
4Ŋic tâpirihec jaŋere tepe motec bazukicne

â tâpiri tâmiric jaŋe ine tâpiri ɋâricne hepie huekac.
5Wiac bocjaha fojareekac

jaŋe jaŋac nânâre kiŋaŋ qaeŋgopieŋ,
â nânâre hâmohuc jueŋgopieŋ

jaŋe nânâre hâhâmo i omae‐jareekac.
Hufiŋnezi kogoc 7 rocjopaekac

â naru motec bocjaha jucneeŋgopieŋ
e ine behe qaisoc ecnekicne.

6Wofuŋzi ŋic jopaekac, ehuc juju mocwâc bâfua‐jareekac.
E hâmoc haeo bacjopa hurâ mocwâc bâɋârec‐jopaekac.

7Wofuŋ e ŋic hapetac bacjopaekac
erâ mafa sâko tahac‐jopaekac.
E bawahac‐jopahuc bafec‐jopaekac wâc.

8 E hapetac jaŋe rufemaŋkonec bawefuc‐jopaekac,
ehuc harac huacbucne jaŋe fekicne jaŋehec ŋehuc

eri qaraweŋte hendiŋ rauckeniŋte
ʒafeonec bafaharec‐jopaekac.

Mâreŋ hobeteŋne i Wofuŋte biŋe,
eme irec faio hâcnemâreŋ sâkomâreŋ râewec fokac.

9 “Wofuŋ e mume rereŋfâc‐ticne jaŋere kike soŋaŋkeekac
â sâqocne bapa jaŋe ine behec‐jopame

dapâc qisiric maŋnao sipirickeeŋgopieŋ.
Ŋicmoc e jahacne tâpiri erâ mi juocmu.

10Wofuŋte kisâfâc jaŋe Anutu Fekicnezi
sambâŋko parandaŋ heme hâwic‐jopaocmu.

Wofuŋ e ŋic sasawa jaŋeraomumutara gie bame
mâreŋ sâcke‐fâreocmu.

E ŋicwofuŋ‐ticne tâpiri râcneocmu
â wokemaŋ ruacnekicne‐ticne ere tâpiri bafahareocmu.”

11Eme Elikana e Rama hae‐ticnao risiewec, â motec e ine taha bapa Elire
maŋfuŋko juhuc Wofuŋ kiŋaŋ qacnewec.

Eli â wiacfâc‐ticne jaŋere findaŋdâŋmukicne
12 Eli ŋokâ jahec‐ ticne jahe ŋic hehesicne, jahe Wofuŋ araŋ moc mi

bacnepic. 13 Ŋic jaŋe taha baniŋte fisihapie taha bapa jaŋe mâsi ʒiŋuc
ejumbieŋ: Ŋicmoczi bâzi rikeme qowizi du âtehame taha bapare kiŋaŋŋiczi
sarac micne jahec â moc barâ ware jujec. 14 Ehuc sarac i faŋko me beŋguo
me kuʒi sâkoome hapecko râeme hume qowi âecke jujec. Eme saracmicko
qowi fejujec i sasawa ine taha bapazi e jahacne biŋe rojujec. Israe ŋic
sasawa Silo haeo fisi jumbieŋ jaŋerao mâsi i hâcne ejumbieŋ. 15 Erâ i
sawa mâcne, wokemaŋ i Wofuŋte biŋe mi rike‐ fârehapie taha bapare
kiŋaŋŋiczi warerâ ŋic taha bawec e ʒiŋuc âzâcnewec: “Taha bapare qowi
ʒegoc ʒaocte ɋâricne narec. E kuʒio rikekicne i goraonec mi roocmu.”
16 “Wokemaŋ ʒafâreme bocjaha rozo murâ rozemec,” ŋiczi iŋuc âzâcneme
ine ʒiŋuc mujujec, “Aricne, ʒiŋuczia narezemec. Iŋuc mi ecmuo ine no
fâfâcnehec gowac ropemu.” 17 Ŋic jahe iŋuc epire Wofuŋzi hehesic‐jekic
honeme ŋemâcke‐jâmbâŋkewec. Ehame ŋic jaŋe Wofuŋte tahare manapie
wawahane ewec.

18 Samue e motec wârâŋnezi taha bapare qoruc qaŋqaŋ erinehec jomarâ
Wofuŋ kiŋaŋ qacnehuc juwec. 19 Ehame neŋgoc‐ticnezi jara sâc taha ŋaqi
faine bacnerâ ŋowenehec taha banicte fehuc râcne jujec. 20 Eme Elizi
Elikana â ŋonâŋ‐ticne jambuŋ‐ jofahuc ʒiŋuc mujujec: “Ŋokac go mârâc
motecge Wofuŋ tahackemeŋte gorao naru motec ʒuhuckerâ fuanʒepieŋ.”
Iŋuc jasame jahe hae‐jekicko risie jupirec.

21 Eme Wofuŋzi Hana ehâmocneme kiwechec erâ ŋokâ jahec â moc â otâ
jajahec iŋuc rocjopawec. Ehame Samue e Wofuŋtemaio soka sanaŋ ewec.

22Eli e juku ŋicqizec jâmbâŋ ehame ŋokâ jahec‐ticne jahe Israe ŋic jaŋerao
wiac sasawa epic â tutumaŋ qoruc boze motâcko kiŋaŋ gie bajumbieŋ
ŋokac i jaŋehec jujupirec irec biŋemanawec. 23 Ehuc ʒiŋuc jasawec: “Ŋohe
wemocte mâsi keciŋucne eekopirec? No ŋic ŋokac sasawa jaŋeraonec
eebapa‐ŋekic hehesicne irec biŋe manakopac. 24 Misac, ŋokâ jahec‐nane.
Wofuŋte ŋicfâc jaŋe biŋe hehesicne i musawepiemanaekopac. 25Ŋicmoczi
ŋicmoctao bahac bâfuaocmuo Anutuzi mufâsâeocmu â ŋicmoczi Wofuŋtao
bahac bâfuaocmuo inemozi ere erâ numuocmu?” ErâWofuŋ e jahe jofaocte
manasuwecte mamac‐jekicte dâŋmoc mi manapic.

26 Ehame Samue e soka sanaŋ eme Wofuŋ â ŋic jaŋe hone aŋac embiŋ.

27 Eme Anuture ŋic moczi Elirao fisirâ ʒiŋuc âzâcnewec: “Wofuŋ e ʒiŋuc
mukac: ‘Israe ŋic jaŋe Aigita mâreŋko Faraore rurumaŋko juhapie apa
ŋosage fuacnepo. 28 Ehuc no nahac Israe ŋic guru sasawa jaŋeraonec taha
bapa‐nane erâ juhuc mai‐naneo fuarâ taha bapa ŋaqi rojuhuc alata‐naneo
bâzi rikerâ taha banarehuc juocte rowosâepo. Ehuc apa ŋosage e Israe
ŋic jaŋeraonec taha bâzi‐nane i e jahac nâ bac eocte râcnepo. 29 Eme go
wemocte no nahac taha banareniŋte mutâcne‐jarepo taha bâzi‐nane ira
wâwânâŋ ecnekomec? Ehuc Israe ŋicfâc‐nane jaŋere taha hone wosâc erâ
nâ gapec ehuc araŋ babanare i sirickerâ ŋokâ jahecge araŋ bajacteekic.’
30 Irec Israere Wofuŋ Anutu e ʒiŋuc mutaniŋkekac: ‘Apagere garikiŋ â go
gahacne garikiŋ jaŋe dameŋ sâc kiŋaŋ qanareniŋte mupaŋkepo.’ Erâ ʒi
ine Wofuŋzi ʒiŋuc mutaniŋkekac: ‘No iŋuc mocwâc mi epemu. No araŋ
banareeŋgopieŋ jaŋere manape fefene eocmu â araŋ mi banareeŋgopieŋ
jaŋeremanape wawahane eocmu. 31Manakic, dameŋ moc mackeocmu ira
gore tâpiri â mamac jâmbâŋgere tâpiri i qâtâcnepemu. Eme gore garikiŋko
ŋicraŋɋamoczi moc mi juocmu. 32 Eme no Israe wiac fofo dunduŋ tahack-
epemu irec aaricguocmu. Â gore garikiŋko ine ŋicaŋɋa moczi moc mi
jujâmbâŋkeocmu. 33Me no sifu ŋicmoc akickehuc alata‐naneo kiŋaŋ qaocte
manacnepemuo ine ʒâŋe‐ticne mâteŋkeme nânâ nâocte takickeocmu, â
ɋâricfâc‐ticne jaŋe fuarâ ŋic ehuc hâmoniŋmu. 34Eme ŋokâ jahecge Hofini â
Pinehasi jaherao wiac fuaocmu izi gorao ma moc ezejec: Jahe mâmâc jaha
ʒoaŋmocjahao hâmonicmu. 35Ehame no nahac taha bapamicrereŋhecmoc
âkendâŋnepemu. Eme eki hâcne nore maŋko â mamanasuo dâŋ fokac irec
sâcko wiac ebac eocmu. Ehame no nahac garikiŋfâc‐ticne bâfuac‐joparâ
keteŋ‐ jopahape e wokemaŋ ruacnekicne‐ nane ere maio juhuc juocmu
sanaŋ. 36 Ehame garikiŋfâcge nâfocne juniŋmu jaŋe siliwa me nânâre
numucneniŋte fisirâ ʒiŋucmuniŋmu: “Taha bapa jaŋere biri mocko ʒuhuc‐
nâpotec nânâ huŋgaŋnemoc bâfuahuc junʒepeneŋ.” ’ ”

3
Wofuŋzi Samue wiracnewec

1 Eme Samue motec e Elire maŋfuŋko juhuc Wofuŋ kiŋaŋ qacnewec. Erâ
dameŋ ira Wofuŋte dâŋ i riŋkoa sawa fuame manakicne â maŋbâwiŋ wâc
boc mi fuawec.

2 Ehame Eli e dameŋ ira ʒâŋe‐ticne mâteŋkewecte sâcnemi fiwec. E fofo‐
ticnao sawa fowec. 3 Anuture lambezi mi hâpohame Samue e Wofuŋte
taha ufuŋko Anuture katapa ŋewecko waha guŋ fowec. 4 Fohame Wofuŋzi
Samue wiracnehuc muwec: “Samue, Samue.” Eme Samuezi muwec, “No
ʒi.” 5 Iŋuc murâ Elirao gasacke rarâ muwec: “Wira‐naremec no hâcne
ʒi.” Mume Elizi muwec: “No mi wira‐garepac, go risierâ mocwâc foc.”
Iŋuc mume Samue e risierâ mocwâc fowec. 6 Fohame Wofuŋzi mocwâc
wiracnewec, “Samue.” Wirame e faharerâ Elirao rarâ muwec, “Wira‐
naremec no hâcne ʒi.” Mume Elizi muwec, “Motec‐mae, no mi wirapac, go
risierâmocwâc foc.” 7Samue e ineWofuŋ biacmimana tarawec âWofuŋte
dâŋzi wâc erao biac mi fua taniŋkewec. 8 Eme Wofuŋzi Samue wiracneme
arec jahec â moc ewec. Eme fahare Elirao rarâ muwec, “Wira‐naremec no
hâcne ʒi.” Wiwira iŋuc fuame Elizi ʒiŋuc mana tarawec: I Wofuŋzi motec
wiracnejec. 9 Irec Elizi Samue ʒiŋuc âzâcnewec: “Rarâ foc. Ehame mocwâc

wira‐gareocmuo ine ʒiŋuc muzemec: ‘Wofuŋ, dâŋ mutec manape; kiŋaŋ
motecge no hazec râekopac!’ ” Iŋuc mume Samue e rarâ fofo‐ticnao waha
fowec.

10 Eme Wofuŋ e fisirâ domahuc juwicnao wirawec iŋuc jaha wiracnehuc
muwec: “Samue, Samue.” Eme Samuezi muwec, “Go dâŋ mutec manape;
kiŋaŋ motecge no hazec râekopac.” 11 Mume Wofuŋzi Samue ʒiŋuc
âzâcnewec: “Dameŋmi ʒoraha no Israe guruowiac epemananiŋmu sasawa
jaŋere hazecko qaqazuocmu. 12 Dameŋ i maickeme Eli â garikiŋfâc‐ticne
jaŋerao mâsi bazo mupo i fuŋkerâ baku batarapemu. 13 Eli e sâqocne irec
biŋe i manawec hâcne, irec no garikiŋfâc‐ticne mutara‐jarehuc bâtiŋ‐jopa
sanaŋkepemurâ ʒi hâcne mufuacnekopac. E ŋokâ jahec‐ticne jahe Anutu
mana wahapire moc mi hecke‐jactewec. 14 Irec no Eli garikiŋfâcne ʒiŋuc
mupaŋke‐jarepo: Eli garikiŋfâcne jaŋere sâqocne i bâzi me tahazi moc mi
bâtâmire‐jambâŋkeocmu.”

15 Samue e fohame hae fureme Wofuŋte ficmotâc rowec. Erâ Samue
e maŋbâwiŋ ecnewec i Eli âzâcneocte hâwickewec. 16 Eme Elizi Samue
hefârerâ muwec, “Motec‐nane, Samue.” Eki muwec: “No ʒi.” 17 Mume
Elizi muwec, “Wofuŋ e wemo dâŋ gazajec? Go mi hesoŋke‐narec. Dâŋ
sasawa gazajec irecnecmoc hesoŋkecmuo ine Anutuzi kiŋge râeme fozejec.”
18 Irec Samue e wiac moc mi hesoŋkehuc mâmâc sasawa âzâcne‐fârewec.
Âzâcneme Elizi muwec, “E Wofuŋ, irec wiac i me i ezo murâ ezejec.”

19Wofuŋ e Samuehec juhame soka sanaŋ ewec. Erâ dâŋticne dopeckeme
mocmi wahawec. 20Ehame Israe guru sasawa, Daŋmâreŋkonec raku Bere‐
Seba mâreŋko fisikac jaŋe Samuere ʒiŋuc manambiŋ: E Wofuŋte porofete
moc erâ juocte dope hutuŋ ecnekicne. 21EmeWofuŋ e dâŋticnere sâcko Silo
haeo Samue fuacne jujec.

4
Filisa ŋic jaŋe ʒâʒâfic katapa jowac rombiŋ

1 Eme Samuere dâŋzi tâpirihec erâ Israe ŋic jaŋerao rafârewec.
Ehame dameŋ ira Israe ŋic jaŋe Filisa ŋic jaŋehec ʒika qaniŋte rambiŋ.

Ehuc Israe ŋic jaŋe Ebeneʒe haeo â Filisa ŋic jaŋeAfeke haeo iŋuc teuŋ âterâ
fombiŋ. 2 Fohapie Filisa ŋic jaŋe birickerâ Israe ŋic maic‐jopapie qaqac
embiŋ. Qaqac epie ʒikazi ɋârâŋkeme Filisa ŋic jaŋe Israe ŋic bawahac‐
joparâ ŋic 4 tauseŋ qâhâmoc‐jopambiŋ. 3 Eme momori ŋic jaŋe teuŋko
risiepie Israe soŋaŋ jaŋe mumbiŋ, “Wofuŋ e wemocte Filisa ŋic jaŋerao
râec‐nâpome bawahac‐nâpoŋgopieŋ? Nâŋâc Wofuŋte ʒâʒâfic katapa Silo
haeonec bawarepene Wofuŋzi ŋondeŋ‐nâŋecko juhuc râsifâc‐nâŋec jaŋere
tâpirionec batarac‐nâpozejec.” 4 Iŋucmurâ ŋic sorec‐jopapie Silo haeo rarâ
Anutu Tâpiri Ɋuŋɋasaŋ Wofuŋ ere ʒâʒâfic katapa bawarembiŋ. Wofuŋ e
kerubim jaŋere faio ŋeŋe juju ejujec. Eme Eli ŋokâ jahec‐ticne Hofini â
Pinehasi jahe Anuture ʒâʒâfic katapahec mâmâc rapic.

5 Wofuŋte ʒâʒâfic katapazi teuŋko fisime Israe ŋic jaŋe ʒeŋgoma ʒeri
ehuc aŋara sâko hepie mâreŋ heumaŋkehuc fowec. 6 Ehame Filisa ŋic jaŋe
aŋara fânâŋ sâko i manarâ mumbiŋ, “Hebiraio ŋic jaŋere teuŋko aŋara
sâko fuakac irec fuŋne weniŋuc?” Eme Wofuŋte katapazi teuŋko fisijec
iŋucmanarâ 7 Filisa ŋic jaŋe hâwic‐jopawec. Hâwic‐jopame ʒiŋucmumbiŋ:
“Nemuzi teuŋko fisijec, nâŋâc omaeŋgopeneŋ hâcne. Wiac iŋucne juwicnao

moc mi fuawec. 8 Nâŋâc omae‐ jâmbâŋkeŋgopeneŋ; nemu tâpirihec keci
ere meonec mozi sâcne batarac‐ nâpoocmu? Nemu kecizi hâcne mâreŋ
sawao Aigita ŋic joparâ âtenʒaŋ‐ jopawec. 9 O Filisa ŋic, ŋoŋe ŋic erâ
hâbihec domaniŋ. Iŋuc mi eniŋmuo ine Hebiraio ŋic jaŋe ŋoŋere kiŋaŋ
qaeŋgopieŋ iŋuc jaha ŋoŋe moc jaŋere kiŋaŋ qaniŋmu. Irec ŋoŋe ŋic erâ
ʒika qanʒepieŋ.”

10 Iŋucmurâ Filisa ŋic jaŋe ʒika qahuc Israe ŋic bawahac‐jopapie wiserâ
hae‐jeŋic sâc rafârembiŋ. Eme boc bawahac‐jopahuc Israe momori kikezi
rarane 30 tauseŋ qâhâmoc‐jopambiŋ. 11 Erâ Anuture katapa jowac rohuc
Eli ŋokâ jahec‐ticne Hofini â Pinehasi hâmocne jofambiŋ.

12 Ehame Benjamiŋte guruonec ŋic moc ŋaqi qoruc‐ticne suckekicne â
qizec‐ticne sohoŋ ruacnekicne e ʒoaŋ ijaha ʒikamaŋkonec wiserâ gasacke
ra Silo haeo fisiwec. 13 Fisihame Eli e Anuture katapare maŋ kukumbuc
ecneha Mizipa haere hatao hazec râehuc ŋeŋeo ŋewec. Ŋehame ŋic e fisirâ
biŋedâŋ mume ŋic ŋokac sasawa kio wâuŋa embiŋ. 14 Eme Elizi ki fânâŋ
sâko manarâ muwec, “Ki owa irec fuŋne weniŋuc?” Eme ŋic e gasacke
rarâ Eli wâc âzâcnewec. 15 Eme Eli e jara‐ ticne 98 bazume ʒâŋe‐ticne
mâteŋkewecte wiac mi ʒâŋitawec. 16 Eme ŋic e Eli ʒiŋuc âzâcnewec: “No
hâcne ʒikaonec warekopac. No ʒikaonec wiserâ ware fisikopac.” Mume
Elizi muwec, “Motec‐nane, wiac weniŋuc jaha fuajec?” 17Wiome biŋedâŋ
bafisiwec eki dâŋ ʒiŋuc bâtikiecnewec: “Israe ŋic jaŋe Filisa ŋic jaŋere
erâ wisembieŋ. Eha râsi jaŋe ŋic bocjaha jopahuc ŋokâ jahecge Hofini â
Pinehasimâmâc jofapie hâmopirec. EhameAnuture katapa i rombieŋwâc.”
18 Anuture katapare biŋe muwec dameŋ ira Eli e ŋeŋeonec rândiŋkerâ
haesac motâckopec rârâpe hurâ qawec. Ehuc ŋicraŋɋa erâ ŋemâckewecte
upene âke pirickerâ hâmowec. E Israe ŋic jaŋeremumutara ŋic juhame jara
40 tarawec.

19 Eme joŋao‐ticne, Pinehasire ŋonâŋ hâcne, e kiwechec juwecte kogoc
roro dameŋ‐ticne qândâŋke‐fârewec. E Anuture katapa rombiŋ â ŋowene
â joŋao‐ticne hâmopic irec biŋe manarâ gozi kime daperâ kogoc rowec.
20Eme hâmozo eha soŋaŋkembiŋ ŋokac i jaŋe ʒiŋuc âzâcnembiŋ: “Hâbigemi
ŋeŋgoroŋkeoc, go ŋokâ moc rokomec.” E ine dâŋjeŋic mu bâtikic mi ehuc
mana takic ewec. 21E ʒiŋucmuhuc kogocte ʒâŋe Ikabodomuwec: “Anuture
katapa rombiŋ irec â ŋowe joŋao jahec‐nane jahere erâ eri qaraweŋzi Israe
guruo rârâŋnekac.” 22 Erâ mocwâc muwec, “Anuture katapa rokicnere eri
qaraweŋzi Israe guruo rârâŋnekac.”

5
Wofuŋte ʒâʒâfic katapazi Filisa mâreŋko juwec

1Filisa ŋic jaŋeAnuture katapa rorâ Ebeneʒe haeonecAsidode haeo reŋke
rambiŋ. 2 Erâ Anuture katapa barambiŋ i Dagoŋte ufuŋko baferâ Dagoŋ
nemure ɋâŋ qâqâtâc domawec irec heririŋnao hepie ŋewec. 3 Ŋehame
hae fureme Asidode hae rune jaŋe furic uupicte faharerâ honepie Dagoŋ
nemure ɋâŋ qâqâtâc e Wofuŋte katapa ŋewec maŋfuŋnao rândiŋkerâ
hetutuckerâ fowec. Eme jaŋeDagoŋ nemure ɋâŋ qâqâtâc i rorâ ŋeŋe‐ticnao
mocwâc hepie ŋewec. 4 Izi hae mocwâc fureme furic uupicte faharerâ
honepie Dagoŋ nemure ɋâŋ qâqâtâc e ombâŋne sawazi ŋeŋe‐ticnao do-
mawec â qizecne â mejahecne ine herickerâ Wofuŋte katapa ŋewec irec

maŋfuŋnaomâreŋko fowec. 5 Irec hâcne dameŋ ʒiŋuczia Asidode haeo taha
bapa mecne â ŋic i me i Dagoŋ nemure ufuŋko feeŋgopieŋzi Dagoŋte ŋeŋe
bakicne i mi âte uaeŋgopieŋ.

6EmeWofuŋ e meticnezi Asidode ŋic ŋokac bomac‐jopahuc mume iroŋzi
jopa bâʒâic ejare‐ jâmbâŋkewec. Ehuc ʒuc ejareme Asidode hae â rârec
mâreŋ forawec i fusucma‐ fârembiŋ. 7 Ehame Asidode hae rune jaŋe
wiac fua rawec i honerâ ʒiŋuc mumbiŋ: “Anuture mezi nâŋe nâŋâcne
â nemu‐ nâŋec Dagoŋ boc bomac‐ nâpokacte Israe ŋic jaŋere Anuture
katapazi nâŋâcnao mi ŋezejec.” 8 Iŋuc murâ dâŋ râepie rame Filisa
ŋic fekicne sasawa jaŋe tumaŋne‐fârepie ʒiŋuc jazambiŋ: “Nâŋâc Israe
ŋic jaŋere Anuture katapa i weniŋuc enaŋmu?” Wiopie jaŋe dâŋ ʒiŋuc
bâtikie‐jarembiŋ: “Israe ŋic jaŋereAnuture katapa i Gati haeo barazo.” Iŋuc
murâ hae ira barambiŋ. 9Barapie Wofuŋ e hae i râsi boc ecnewec. Erâ hae
irec ŋic ŋokac kâcɋene â piticne maŋ bâsifuc ejarerâ bâʒâic‐jopahuc mume
iroŋzi sahac‐jeŋicko fua rawec. 10 Irec jaŋe Anuture katapa i râepie Ekoroŋ
haeo ra fisime hae rune jaŋe honerâ hahaŋne bahuc mumbiŋ: “Jai, jaŋe
Israe Anutu‐jeŋicte katapa i nâŋe nâŋâcne â ŋicfâc‐nâŋec nâŋe nâpoocte
bawareŋgopieŋ.” 11 Iŋuc murâ dâŋ râepie rame Filisa ŋic fekicne sasawa
jaŋe tumaŋnepie ʒiŋuc jazambiŋ: “Ŋoŋe Israe ŋic jaŋere Anuture katapa
i nâŋe nâŋâcne â ŋicfâc‐nâŋec nâŋe nâpozacte râepie hae mâreŋ‐ ticnao
risieoc.” Wofuŋ e hae irec ŋic bomac‐jopahuc ima gie sâko bawec. 12 Eme
hae irec ŋicmi hâmombiŋ jaŋe iroŋzi jopame kiowâuŋa‐jeŋiczi sawao fehuc
fowec.

6
Filisa ŋic jaŋe Anuture ʒâʒâfic katapa bârisiembiŋ

1Wofuŋte katapazi Filisa ŋic jaŋere mâreŋko mosa 7 juwec. 2 Eme Filisa
ŋic jaŋe taha bapa â faŋfaŋdâŋ mumu jaŋerao dâŋ ʒiŋuc râehuc mumbiŋ:
“NâŋâcWofuŋte katapa i weniŋuc enaŋmu? Nâŋâcwemo wiachec râepene
hae mâreŋ‐ticnao risieocmu i nâzâniŋ.” 3Mupie ʒiŋuc jazambiŋ: “Ŋoŋe Is-
rae ŋic jaŋere Anuture katapa i bârisiehuc okacne kiŋte taha bacnenʒepieŋ.
Iŋuc epie ine ŋoŋerao bibiaŋ fuaocmu â Wofuŋte mezi wemocte ŋoŋerao
mi râriekac irec fuŋne wâc mana‐ fâreniŋmu.” 4 Mupie jaŋe dâŋ ʒiŋuc
bâtikie‐jarembiŋ: “Kiŋte taha i wemo wiac bâtikiecnenaŋmu?” Iŋuc wiopie
okacne ʒiŋuc jazambiŋ: “Filisa ŋic fekicne ʒare‐ jeŋic sâc manahuc iroŋ
hawari golzi bakicne 5 â ʒuc hawari golzia bakicne 5 jaha râepie razejec.
Wiac hâhâwicne izi hâcne ŋoŋe â fekicnefâc‐ŋeŋic rocŋopawec. 5 Irec wiac
fua‐ŋarewec irec hawari jaha banʒepieŋ, erâ mâreŋ ʒi imackembiŋ ʒuc
i jaŋere hawari wâc banʒepieŋ. Iŋuc erâ Israere Anutu e muac baafec
ecnenʒepieŋ. Iŋuc epie Anutuzi ŋaŋacne â nemufâc‐ŋeŋic erâ mâreŋ‐ŋeŋic
sâcne ŋezic‐ŋopaocmumecne. 6Ŋoŋewemocte Aigita ŋic â Faraomaŋsanaŋ
embiŋ irec sâc eniŋmu? Anutu e mâsi qâreŋ fuŋne fuŋne ejarekume
jaŋe Judaŋic râec‐jopapie rambiŋ. 7 Ajoc, keretac ɋâricne moc barâ susu
bapa bulimakao jajahec sahac furu kioŋ mi râe‐jactekicne jahe rocjofarâ
keretac ɋeticke‐jacteniŋ â motec jahec‐ jekic ine sapao bârisiec‐jofaniŋ.
8 Iŋuc erâ Wofuŋte katapa rorâ keretacko henʒepieŋ. Erâ kiŋte taha wiac
golzi bakicne Wofuŋ râcnezo eŋgopieŋ i katapa piticne mocko râepie hume
ŋifecnao hepie ŋezejec. Iŋuc efârerâ râepie hae mâreŋ‐ ticnao razejec.

9Erâ soŋaŋkehapie Bete‐Semesi haemâreŋ‐ticnao raocmuo ine ʒiŋucmuzo:
Anutuzi hâcne wiac hâhâwicne ʒi bâfua‐nârekac. Â iŋuc mi fuaocmuo ine
ʒiŋucmanazo: Anuture mezi mi nâpowec, wiac i mâc iŋuc fua‐nârewec.”

10 Eme ŋic jaŋe iŋuc erâ susu bapa bulimakao jajahec i rocjofarâ
keretac ɋeticke‐jactembiŋ, â motecne jahe ine sapao râec‐jofarâ motâc
hejactembiŋ. 11EhucWofuŋte katapa â ʒuc hawari golzi bakicne i, erâ iroŋ
hawari bakicne i mâmâc keretacko râembiŋ. 12 Eme bulimakao jahe hata
fuŋkepic i mi qâsoriehuc dândâŋne jaha Bete‐Semesi haeopec owackehuc
rapic. Eme Filisa ŋic fekicne jaŋe bâjâpec‐jofarâ raku Bete‐Semesi haere
mao fisimbiŋ. 13 Eme Bete‐Semesi haeonec jaŋe wâneŋko padi‐ jeŋic qa
roro ehuc juhapie Wofuŋte katapazi fisime honerâ ʒeri embiŋ. 14 Ehame
keretaczi raku Bete‐Semesi rune Josua ere gieo niniŋkerâ ŋewec, mâreŋ
ŋondeŋ ira ine qânâ sâko moc ŋewec. Eme jaŋe qânâ irec fainao jâczi
keretac bakicne i hesuckerâ ʒoc izi bulimakao jajahec i hâcne Wofuŋ taha
bâzi rikecnembiŋ. 15 Ehame Lewiŋic jaŋe Wofuŋte katapa â golzi hawari
wiac barâ guruckekicne katapa i rorâ qânâ sâko irec fainao hepie ŋewec.
Eme ʒoaŋ ira Bete‐Semesi hae rune jaŋe Wofuŋ taha bâzi rikecnembiŋ.
16 Ehame Filisa ŋic fekicne 5 jaŋe wiac i honerâ ʒoaŋ ijaha Ekoroŋ haeo
risiembiŋ.

17 Filisa ŋic jaŋe hae ʒiŋuc jaŋere manasuhuc kiŋte taha Wofuŋ
râcneniŋte golzi iroŋ hawari wâŋ wâŋ bambiŋ: Asidode, Gaza, Asikaloŋ,
Gati â Ekoroŋ. 18 Erâ wâc golzi ʒuc hawari bambiŋ i Filisa ŋic fekicne 5
jaŋe ŋec juc embiŋ hae i jaŋere ʒare manasuhuc bambiŋ. Erâ hae gâcne
sacsanaŋ‐jeŋichec â hae piic piic gâcne sac tâmiric i jaŋere mâmâc bambiŋ
hâcne. EmeWofuŋte katapa bararâ fainao hembiŋ qânâ sâko i mumutaniŋ
erâ Bete‐Semesi rune Josua ere gieo ŋeweczi ŋekac jaha.

19 Bete‐Semesi haeonec Jekoniare ɋâricfâc jaŋe Wofuŋte katapao fipie
huwecte Wofuŋzi ŋic 70 jopawec. Eme ŋic jaŋe Wofuŋzi guru‐jeŋickonec
ŋic bocjaha jopawecte ki busâqoc embiŋ. 20 Iŋuc erâ Bete‐Semesi ŋic jaŋe
mumbiŋ, “Anutu tirine ʒi ere maio mozi sâcne sanaŋkerâ domaocmu?
Nâŋâc katapa ʒi weni jaŋerao sâcne râepene raocmu?” 21 Iŋucmurâ Kiriati‐
Jearim haere ŋecjucfâc jaŋerao kiŋaŋ sorec‐jopahuc ʒiŋucmumbiŋ: “Filisa
ŋic jaŋeWofuŋte katapa bârisiembiŋ. Irec ŋoŋe waha rorâ bahefâniŋ.”

7
1 Iŋuc mupie Kiriati‐ Jearim hae rune jaŋe hurâ Wofuŋte katapa bafe

Abinadare tikio ŋewec ira râembiŋ. Ehuc Abinadare ŋokâ EleaʒaziWofuŋte
katapa i soŋaŋkeocte mufiriembiŋ. 2Wofuŋte katapa i Kiriati‐Jearim haeo
hepie dameŋ ʒoricnea ŋehuc juwec. Eme jara 20 tarame Israe ŋic ʒeŋgoma
jaŋeraoWofuŋ bâbâjâpere qiriŋ piticne fuawec.

Samuezi Israe ŋic jaŋeremumutara ŋic juwec
3 Eme Samuezi Israe guru ʒiŋuc jazawec: “Ŋoŋe maŋ hâcbuc jaha

Wofuŋtao risieŋgopieŋko ine guru‐ ŋeŋickonec nemu jabane â Asitaroto
nemure ɋâŋ qâqâtâc i behe‐ fârenʒepieŋ. Iŋuc erâ maŋŋeŋic Wofuŋtao
sawa râerâ e buc kiŋaŋ qacnepie Filisa ŋic jaŋere meonec sâcne batarac‐
ŋopaocmu.” 4 Iŋuc jazame Israe ŋic jaŋe Baali â Asitaroto nemu jahere ɋâŋ
qâqâtâc wiac behe‐fârerâ Wofuŋ sawa kiŋaŋ qacnembiŋ.

5 Eme Samuezi muwec, “Israe ŋic sasawa ŋoŋe Mizipa haeo tu-
maŋne‐fârepie no ŋoŋere erâ Wofuŋ numucnepemu.” 6 Iŋuc mume Israe
ŋic jaŋe Mizipa haeo tumaŋne‐fârembiŋ, ehuc opâ fiarâ Wofuŋte maio
hesiembiŋ. Iŋuc erâ ʒoaŋ ira nânâ sowa juhuc sâqocne barâ Wofuŋ bunao
bambiŋ i mufua‐ fârembiŋ. Eme Mizipa haeo hâcne Samuezi Israe ŋic
jaŋeraomumutara gie bawec. 7Ehame Filisa ŋic jaŋe Israe ŋicMizipa haeo
tumaŋnembiŋ biŋe i manarâ Filisa ŋic fekicne jaŋe râsi fisi‐jarembiŋ. Eme
Israe ŋic jaŋe biŋemanarâ Filisa ŋic jaŋere hâwic‐jopawec. 8Hâwic‐jopame
Samue ʒiŋuc âzâcnembiŋ: “Go nâŋere erâ Wofuŋ Anutu‐nâŋec kio wâwâsic
eecne i mi behezemec. Iŋuc etec e Filisa ŋic jaŋere meonec batarac‐
nâpozejec.” 9 Iŋucmupie Samuezi lamamotecne susuonecmoc rorâ hâcbuc
jaha Wofuŋ bâzi rikecnewec. Iŋuc erâ Israe ŋic jaŋere erâ Wofuŋ kio
wâwâsic ecnemeWofuŋzi nunumu‐ticnemanawec. 10Samue e bâzi rikehuc
juhame Filisa ŋicjaŋe Israe ŋic jopaniŋte bembeŋko fisimbiŋ. EmeWofuŋzi
ʒoaŋ ira dâŋsâko eme ɋuŋ parandaŋ hehuc Filisa ŋic maŋ bâsifuc ejareme
Israe ŋic behec‐joparâ wisembiŋ. 11Wisepie Israe ŋic jaŋeMizipa haeonec
faharerâ Filisa ŋic jopa jâpec ejare raku Bete‐Kara hae juwicnao fisimbiŋ.

12 Eme Samue e qânâ moc rorâ Mizipa â Jesana hae ŋondeŋ‐jekicko herâ
ʒâŋene Ebeneʒe muwec. I ʒiŋuc muhuc ʒâŋe i muwec: “Wofuŋzi mâreŋ
ŋondeŋ ʒira hâcne ŋezic‐nâpojec.” 13 Eme Filisa ŋic bawahac‐jopambiŋte
Israe ŋic jaŋeremâreŋkomocwâcmi raʒimbiŋ. Erâ wâc Samuere dameŋko
Wofuŋzi Filisa ŋic bomac‐jopawec. 14 Eme Filisa ŋic jaŋe Israe ŋic jaŋere
hae rombiŋ, Ekoroŋkonec raku Gati haeo fisikac i Israe ŋic jaŋe mocwâc
jowac rofârembiŋ. Erâ hae i jaŋeremâreŋ forawec i wâc iŋuc jaha Filisa ŋic
jaŋeraonec mocwâc rombiŋ. Ehame Israe ŋic â Amori ŋic jaŋerao wama
fuarâ fowec.

15 Samue e mâreŋko juju dameŋ‐ ticne fowec irec sâc Israe ŋic jaŋere
mumutara ŋic juwec. 16 Ehuc jarane jarane Bete â Giligali â Mizipa hae
râreckerâ Israe ŋic jaŋerao mumutara gie bahuc juwec. 17 Iŋuc erâ Rama
hae‐ticnao mocwâc risie jujec. Ehuc ira wâc Israe ŋic jaŋerao mumutara
gie bajujec. Erâ ira Wofuŋte alata moc bawec.

8
Israe ŋic jaŋe ŋicwofuŋte numumbiŋ

1 Samue e ŋicqizec jâmbâŋ ehuc ŋokâ jahecne ejacteme jahe Israe ŋic
jaŋerao mumutara gie bapic. 2 Samue mârâc ŋokâ‐ ticnere ʒâŋe Joele, â
ere faicnao fuawec ere ʒâŋe ine Abia. Jahe Bere‐Seba haeo mumutara gie
bahuc jupic. 3 Eme ŋokâ jahec‐ticne jahe mamac‐jekicte kike hata sâcnemi
bâjâpehuc moneŋte ejacteha ŋic jaŋeraonec bâbâmiriŋ moneŋ rohuc jupic,
ehuc gie bâsifuckepic.

4 Iŋuc epire Israe soŋaŋ jaŋe roroc efârerâ Samuerao Ramahaeo fisimbiŋ.
5 Ehuc ʒiŋuc âzâcnembiŋ: “Manakic, go ŋicqizec ekomec, ehame ŋokâ
jahecge jahe gore kike hata sâcne mi bâjâpekopirec. Irec nâŋe ŋicguru
gâcneŋicwofuŋhec juŋgopieŋ irec sâc jaha ŋicwofuŋmoc âkendâŋne‐nâretec
soŋaŋ‐nâpoha junaŋte muŋgopeneŋ.” 6 Eme Samue e ŋicwofuŋzi soŋaŋ‐
jopame juniŋte mumbiŋ irec maname mi sâckeme Wofuŋ numucnewec.
7 Numucneme Wofuŋzi Samue ʒiŋuc âzâcnewec: “Ŋic jaŋe wiac sasawa
muŋgopieŋ imana‐jarezemec. Jaŋe gomi surecguŋgopieŋ, jaŋenoniWofuŋ

ejarekopacte no surecnuŋgopieŋ hâcne. 8 Jaŋe Aigita mâreŋkonec jowac‐
jopa wefuhape wiac enarembiŋzi enare warehuc juŋgopieŋ jaha. Jaŋe no
râpecnuhuc nemu gâcne kiŋaŋ qajarembiŋ. Ehuc jaŋe no enarembiŋ sâc
ijaha go egareŋgopieŋ wâc. 9 Irec go dâŋjeŋic manac. Mocjaha, uŋdâŋ
jaza‐jâmbâŋkerâ ŋicwofuŋziweniŋuc juhuc soŋaŋ‐jopaocmu imutâcne‐jare‐
fârezemec.”

10 Iŋuc âzâcneme Samuezi ŋic ŋokac ŋicwofuŋte numucnembiŋ jaŋe
Wofuŋte dâŋ sasawa jaza‐fârewec. 11 Ehuc muwec, “Ŋicwofuŋ e hata ʒiŋuc
âtehuc soŋaŋ‐ ŋopaocmu: E ŋokâfâc‐ŋeŋic rocjoparâ keretacfâc‐ticne
soŋaŋkeniŋte â becâsicko ŋehuc keretacfâc‐ticne bânie‐jareniŋte
âkendâŋ‐jopaocmu. 12 Erâ momori guru 1 tauseŋ jaŋere micne â 50
jaŋere micne iŋuc âkendâŋ‐jopaocmu. Erâ gâcne mâreŋ qanʒaŋnehuc ukic
he sarac erâ fârine qa roro eniŋte râec‐jopaocmu â gâcne jaŋe ine ʒikare
wiac â keretacte wiac baniŋte râec‐jopaocmu. 13 Erâ wâc otâfâc‐ŋeŋic
iŋuc jaha rocjoparâ wiac âsu biaŋ bâbâmocke â ʒegoc bapa â poroŋ bapa
râec‐jopaocmu. 14 Erâ giegaŋ‐ŋeŋic biaŋne jâmbâŋ â waiŋ gie â oliwa jufu‐
ŋeŋic i ŋowac rorâ kiŋaŋ qaqafâc‐ticne jareocmu. 15 Erâ wiac hândâŋne
irecnec 10‐konec wâŋ i ŋowac rorâ fekicne â kiŋaŋ qaqafâc‐ticne jareocmu.
16 E kiŋaŋ qaqafâc‐ŋeŋic ŋic â ŋokac, erâ bulimakao â doŋgifâc‐ŋeŋic
biaŋne i ŋowac rorâ gie‐ticnao râec‐jopaocmu. 17Erâ lama â noniŋfâc‐ŋeŋic
i 10‐konec wâŋ jaha ŋowac rome ŋoŋe kiŋaŋ qaqafâc‐ticne erâ juniŋmu.
18 Dameŋ i maickeocmu ira ŋoŋe ŋaŋac ŋicwofuŋ rowosâembiŋ ere takic‐
ŋopame Wofuŋ kio wâwâsic ecneniŋmu, ehame Wofuŋzi ine dâŋŋeŋic mi
manaocmu.”

19 Iŋuc jazame ŋic ŋokac jaŋe Samuere dâŋte takic‐ jopame ʒiŋuc
mumbiŋ: “Aricne, nâŋe ŋicwofuŋ mocte rurumaŋko junaŋte enârekac.
20 Ehuc ŋicguru gâcne jaŋere sâc erâ juhapene ŋicwofuŋzi soŋaŋ‐nâpohuc
bânie‐nârerâ ʒika giere guriŋ banârezejec.” 21 Eme Samue e ŋic
ŋokac jaŋeraonec dâŋ manawec irec sâc jâmbâŋ Wofuŋ âzâcne‐fârewec.
22Âzâcne‐fâremeWofuŋzi Samue dâŋ kecʒiŋuc bâtikiecnewec: “Go dâŋjeŋic
manarâ ŋicwofuŋ moc âkendâŋne‐jarec.” Iŋuc âzâcneme Samue e Israe ŋic
ŋokac râec‐jopame hae‐jeŋic sâc rafârembiŋ.

9
Anutuzi Saulo ŋicwofuŋ rowosâewec

1Benjamiŋ guruo ŋicmoc juwec ʒâŋeneKisi. E Abielere ŋokâ â ŋosa‐ticne
ʒâŋene Zeroro, â apa‐ticnere ʒâŋe Bekorata â apa ŋiric ŋuruc‐ticnere ʒâŋe
ine Afia. Kisi e ŋic mafa sâkohec juwec. 2 Eme ere ŋokâ sahac hawari biaŋ
moc juwec ʒâŋene Saulo. Israe guruo e iŋucne moc mi juwec. E ŋic gâcne
sasawa jowaru‐fârerâ ŋic ʒoricne juwec.

3 Eme Saulo mamac‐ticne Kisi ere doŋgi jaŋe sifuckembiŋ. Irec Kisizi
ŋokâ‐ ticne Saulo ʒiŋuc âzâcnewec: “Go faharerâ kiŋaŋŋic moc jowatec
rarâ doŋgi basac‐ jopanic.” 4 Iŋuc âzâcneme jahe faharerâ Eferaim tiki
mâreŋ â Silisa mâreŋ i fotâcne‐fârehuc basac‐ jopa‐fârepic, ehuc moc mi
bâfuac‐jopapic. Erâ Salim mâreŋ fotâcne‐fârehuc basac‐ jopapire arictac
jaha ewec. Eme irecnec Benjamiŋ mâreŋ fotâcnehuc basac‐ jopa‐ fârepic
wâc.

5 Eme Zufu mâreŋko fisirâ Saulozi kiŋaŋŋic‐ticne mâmâc jupic e ʒiŋuc
âzâcnewec: “Waretec risienac. Mamac‐nane e doŋgi jaŋere mana mezac
ekaczi nâhâcnere erâ maŋ kukumbuc ezackohec.” 6Mume kiŋaŋŋiczi ʒiŋuc
âzâcnewec: “Manakic, hae ʒira Anuture ŋic moc jukac. E ŋic jaŋe araŋ
bacneeŋgopieŋ. E dâŋ sasawa muekac i fârinehec efâreekac. Irec nâhâc
erao ranac. Eme eki hata jukoperec ʒirec fârine sâcne nâsâocmu mecne.”
7 Iŋucmume Saulozi kiŋaŋŋic‐ticne ʒiŋuc âzâcnewec: “Nâhâc ira ranacmuo
ŋic e wemo wiac râcnenacmu? Henâhecko poroŋ fowec i omae‐fârewec.
Eme Anuture ŋic e taha wemo râcnenacmu? Ʒi wiac moc mi bajukoperec.”
8 Iŋuc mume kiŋaŋŋiczi Saulo dâŋ ʒiŋuc bâtikiecnewec: “No siliwa dâkâne
moc bajukopac ʒi. Irec wiac weniŋuc jaha enacte nâsâocmu ine Anuture ŋic
e i râcnepemu.” 9Mârâc jaha Israe guruo ŋicmoczi Anutumuwioc ecneocte
rahuc ʒiŋuc mujujec: “Warepie findaŋdâŋ mumu ŋictao ranaŋ.” Â dameŋ
ʒiŋuczia porofetemujareeŋgopieŋ jaŋemârâc jaha ine findaŋdâŋmumuŋic
mujare jumbieŋ. 10 Eme Saulozi kiŋaŋŋic‐ticne ʒiŋuc âzâcnewec: “Sâcne
mukic, murâ waretec ranac.” Iŋucmume Anuture ŋic juwec hae ira rapic.

11 Jahe haeo fisinicte heâŋko fehapire ŋokac naru jaŋe opâ fianiŋte
haeonec wahapie bâfuac‐joparâ ʒiŋuc wio‐ jarepic: “Honeniŋ, findaŋdâŋ
mumu ŋic e ʒira jukac me?” 12 Iŋuc wiopire ŋokac jaŋe dâŋ ʒiŋuc
bâtikie‐jactembiŋ: “Ooc, e kecocni mac rakac, biac gasackenic. E ŋic ŋokac
jaŋe furu mâreŋko taha bâzi wiac bâmockeŋgopieŋte miŋecgac hâcne hae
ʒira fisijec. 13E nânâ nâocte furumâreŋko biac fezacte ŋohe haeo raʒirâ izia
bâfuanic. Ŋic ŋokac jaŋe Samuezi hâcne taha wiac jambuŋkeme nâniŋte
ere woŋec ŋeŋgopieŋ. Eki jambuŋkeme jaha ine hefârec‐jopakicne jaŋe
nâniŋmu. Irec biac rarâ bâfuanic.” 14 Eme jahe haeo fepic. Ferâ Samue e
furu mâreŋko feocte jaheraopec warehame bâfuapic.

15Eme Saulozi fisiwec ʒoaŋ irec juwicnaoWofuŋzi Samue fuacnerâ ʒiŋuc
âzâcnewec: 16 “No tomâcko dameŋ ʒiŋucne Benjamiŋ mâreŋkonec ŋic moc
gorao sorepe wareocmu. Eme goki Israe ŋicfâc‐nane jaŋere micne bapa
erâ juocte wokemaŋ ruacnezemec. Eme eki hâcne ŋicfâc‐nane micne
bajarehuc Filisa ŋic jaŋere meonec batarac‐ jopaocmu. Ŋicfâc‐nane jaŋe
fific guguriŋko hâcne juhuc kio wâwâsic enarepie manakopac.” 17 Eme
Samuezi Saulo bâfuame Wofuŋzi ʒiŋuc âzâcnewec: “No ŋic ere hâcne
gazapac. Ŋic eki hâcne ŋicfâc‐nane soŋaŋ‐jopaocmu.” 18Eme Saulozi haere
sacmotâcko Samuere maŋfuŋko fisirâ ʒiŋuc âzâcnewec: “Findaŋdâŋmumu
ŋic ere fic wena ŋekac i nowatuc.” 19 Mume Samuezi Saulo dâŋ ʒiŋuc
bâtikiecnehuc muwec: “Findaŋdâŋ mumu ŋic no ʒi hâcne.” Iŋuc murâ
muwec, “Ŋohe miŋecgac nohec mâmâc nânâ nânicmu irec furu mâreŋko
bânierâ hefânic. Eme dâŋ bajukomec sâc irec okacne tomâcko gaza‐
fârerâ râec‐ŋofape ranicmu. 20 Ʒoaŋ gie bapa jahec â moc juwicnao doŋgi
sifuckembiŋ i biac bâfuac‐jopambieŋ, irec go manabâc boc mi ezemec.
Israe ŋic jaŋerao wiac furi sâko forakac i go â mamacgere garikiŋfâc
ŋoŋere biŋe eocmu hâcne.” 21Mume Saulozi dâŋ ʒiŋuc bâtikiecnewec: “No
Benjamiŋ ŋic, Israe kikefuŋ guru waha qaqane moc irecnec hâcne. Erâ
garikiŋfâc‐nane jaŋe Benjamiŋ guruo ŋic wawahane jâmbâŋ juŋgopieŋ.
Irec go wemocte dâŋ iŋucne nazakomec?”

22 Eme Samue e Saulo â kiŋaŋŋic‐ticne rocjofame ufuŋko ferâ ŋic 30
heririŋ hefârec‐jopakicne ŋembiŋ ŋeŋe irec micnao râec‐jofame ŋepic.

23 Ehame Samuezi ʒegocŋic ʒiŋuc âzâcnewec: “Qowi garehuc râetec ŋeocte
gazapac i bawarec.” 24 Iŋuc âzâcneme ʒegocŋic e qowi ŋefacne i rorâ Saulore
maŋfuŋko hewec. Iŋuc eme Samuezi muwec, “Qowi dâkâne ʒi gore biŋe
râekicne. Tiwâ bâzi ʒirec manasuhuc ŋic hefârec‐jopapo dameŋ ira qowi ʒi
gore biŋe râekicne hâcne, irec nâc.”

25Mume Saulo e ʒoaŋ ira Samuehec mâmâc nânâ nâpic. Eme jaŋe furu
mâreŋkonechaeowaharâ Samuezi Saulohec ficbupuo dâŋ dâŋ epire tarame
Saulo e ijaha fofo bacnembiŋko fowec. 26 Hae fure pârâckeme Saulo e
ficbupuo guŋ jaha fohame Samuezi Saulo wiwickehuc muwec, “Faharec,
eme râecgupe rac.” Iŋuc mume Saulo e fahareme Samuehec mâmâc hatao
hurâ rapic.

27 Raku hae mendâŋko fisirâ Samuezi Saulo ʒiŋuc âzâcnewec:
“Kiŋaŋŋicge ecnetec bânieoc.” Mume iŋuc ewec. Eme Samuezi muwec,
“Go piticne domatec Anuture dâŋmufua‐garepemu.”

10
Samuezi Saulo wokemaŋ ruacnewec

1 Eme Samuezi wokemaŋ ʒopo rorâ Saulo qizec‐ticnao hoŋkewec. Erâ
muduckehucmuwec, “Wofuŋzi Israe ŋicfâc‐ticnemicne bajarecmurâwoke-
maŋ rua‐garekac. Eme go Wofuŋte ŋicfâc micne bajarehuc râsifâc‐jeŋic
rârec rârec juraŋgopieŋ jaŋere meonec batarac‐jopacmurâ wokemaŋ rua‐
garekac irec ma ʒiŋuc fua‐gareocmu: 2 Go miŋecgac no behecnurâ rahuc
Benjamiŋ mâreŋko mâreŋ dâkâne moc ʒâŋene Zeleza, Rahere ʒâŋeruŋ
fokacko ira ŋic jajahec bâfuac‐jofatec ʒiŋuc gazanicmu: ‘Doŋgi basac‐jopa
rameŋ i bâfuac‐jopakicne. Eme mamacge e doŋgi jaŋere manabâc eweczi
beherâ ʒi gore maŋ kukumbuc ecneme ʒiŋuc mukac: “No motec‐nanere
weniŋuc epemu?” ’ 3 Eme go irecnec ipec rarâ Taborore boriŋjâc fuŋnao
fisicmu. Eme ira ŋic jahec â moc jaŋe Anutu mai ecnezore Bete haeo
feniŋtewarehuc bâfuacguniŋmu. Moc e lamamotecne jahec âmoc baocmu
â moc e poroŋ jahec â moc baocmu â moczi ine waiŋ ʒopo kâcɋene moc
baocmu. 4 Eme jaŋe ‘ʒoaŋ biaŋ’ mugarehuc poroŋ jajahec garepie sâcne
rozemec. 5 Eme Anuture tiki, Filisa mâreŋ soŋaŋzi ŋec juc eekac ira
fisirâ porofete guru jaŋe furu mâreŋkonec gita, woŋgâŋ, mimi ŋokac â
kâriŋɋaŋhecwahahuc findaŋdâŋmuhapie bâfuac‐jopacmu. 6EmeWofuŋte
Mârozi basanaŋgume jaŋehec findaŋdâŋ muhuc ŋic sâc moc jâmbâŋ ecmu.
7Ma i sasawa fua‐gare‐fâreocmu dameŋ ira wiac i me i eene fuame ezemec.
Anutu e gohec juocmu hâcne. 8 Eme go bânierâ Giligali haeo hufâhaŋtec
no qowi bâzi â wama bâzi rikezore ijaha gorao hufâpemu. Go ʒoaŋ gie
bapa 7 woŋec juhaŋtec noni fisirâ wiac weniŋuc jaha ecmurâ gaza gowatuc
ezepac.”

9Eme Saulo e Samue râpeckerâ razo ehame Anutuzi maŋmamanasumoc
tahackewec. Ehame erao ma wiac gâcne fua raocte mukicne i ʒoaŋ ira
fuacne‐fârewec. 10 Eme jahe raku Gibea haeo fisihapire porofete guru jaŋe
ware bâfuac‐jofambiŋ. Bâfuac‐jofapie Anuture Mârozi Saulo basanaŋkeme
jaŋerao ʒuhuckerâ findaŋdâŋ muwec. 11 Eme juwicnao Saulo hone manac
ecnembiŋ ŋic i jaŋe Saulozi porofete jaŋerao ʒuhuckerâ findaŋdâŋ muwec
i honerâ nazaŋ gazaŋ erâ mumbiŋ, “Kisi ŋokâ‐ ticne wemo wiac mo
fuacnewec? Saulo e porofete jaŋerao ʒuhuckewec me?” 12Eme hae irec ŋic

moczi dâŋ ʒiŋucwiohuc bâtikie‐jarewec: “Eme gâcne jaŋeremamac, emo?”
Irec qâqiŋdâŋ ʒiŋucmuhuc jumbiŋ: “Saulo e porofete jaŋerao ʒuhuckewec
me?” 13 Eme Saulo e findaŋdâŋmume tarame furu mâreŋko fewec.

14 Ehame mamac piic‐ticnezi Saulo â kiŋaŋŋic‐ticne ʒiŋuc wio‐jactewec:
“Ŋohe wena rapic?” Wiome Saulozi dâŋ ʒiŋuc bâtikiecnewec: “Nâhe
doŋgi basac‐ jopanacte rapec. Eme basac‐ jopa‐bipierâ Samuerao rapec.”
15 Iŋuc mume mamac piic‐ ticnezi muwec, “Samuezi weniŋuc gazajec i
nazac.” 16 Mume Saulozi mamac piic‐ ticne ʒiŋuc âzâcnewec: “E doŋgi
bâfuac‐jopakicne i fâretiŋ jaha nâsâjec.” Â Saulo e jahacne ŋicwofuŋ erâ
juocte Samuezi muwec i ine hesoŋkecnewec.

17 Eme Samue e Israe ŋic hefârec‐jopame Wofuŋtao Mizipa haeo tu-
maŋnembiŋ. 18 Tumaŋnepie ʒiŋuc jazawec: “Israere Wofuŋ Anutu e
ʒiŋuc mukac: ‘No hâcne Aigita ŋic jaŋere meonec batarac‐ŋopahuc Aigita
mâreŋkonec jowac‐ŋopa wefupo. Erâ ŋicwofuŋ gurune gurune jaŋe fific
bacŋopahapie sifu jaŋere meonec wâc batarac‐ŋopapo. 19 Eme ʒi ine fific
guguriŋ â ʒâic busâqoc maŋko juhapie bafic‐ŋopaekopac Anutu‐ŋeŋic no
hâcne behecnuŋgopieŋ. Ehuc ʒiŋuc muŋgopieŋ: “Aricne, ŋicwofuŋ moc
âkendâŋne‐nârezo.” Irec ŋoŋe guru‐ŋeŋic sâcWofuŋtemaio birickeniŋ.’ ”

20 Eme Samue e Israe guru sasawa ejareme maŋfuŋnao tumaŋne‐fârepie
ɋâsâi qame Benjamiŋte guru âke fuawec. 21 Eme Benjamiŋ guru jaŋe
garikiŋ‐jeŋic sâc hefârec‐joparâ ɋâsâi qame Matirire garikiŋ âke fuawec.
EmeMatirire garikiŋ jaŋe ŋic buc buc hefârec‐joparâ ɋâsâi qame Kisi ŋokâ‐
ticne Saulo âke fuawec. Erâ e ira mi juwecte basa‐ bipiembiŋ. 22 Irec
jaŋe mocwâc Wofuŋ mu wioc ecnehuc ʒiŋuc mumbiŋ: “Ŋic e mocwâc
risie wareocmu me?” Wiopie Wofuŋzi muwec, “E mafa guruo soŋkejec
irec ira honeniŋ.” 23 Iŋuc mume jaŋe gasacke rarâ jowa warembiŋ. Jowa
warepie guru‐jeŋicko domame ŋic sasawa jaŋe ere ɋaweo sawa qafârembiŋ,
â eki ine jowaru‐fârewec. 24 Eme Samuezi ŋic ŋokac ʒiŋuc jazawec: “Ŋoŋe
Wofuŋzi ŋic rowosâewec e honeniŋ. Guru‐ŋeŋicko ŋicmoc e iŋucnemocmi
jujâmbâŋkekac.” Iŋuc jazame ŋic ŋokac jaŋe micne mic sâc musereckehuc
mumbiŋ, “Ŋicwofuŋ e juraʒihuc juzejec.”

25 Eme Samue e ŋicwofuŋzi gie weniŋuc jaha baocmu i ŋic ŋokac
mutâcne‐jarewec. Eme dâŋ i sasawa papiao qâreŋke‐fârerâ Wofuŋte
maŋfuŋko râeme fowec. Iŋuc erâ ŋic râec‐jopame hae‐ jeŋic sâc
râwiŋnembiŋ. 26 Râwiŋnepie Saulo e iŋuc jaha Gibea hae‐ticnao rawec. Ra-
hame Anutuzi maŋjeŋic bâuŋtowecmomori i jaŋe e bâjâpembiŋ. 27 Ehame
ŋic kosane gâcne jaŋe ʒiŋuc mumbiŋ: “Weniŋuc, ŋic keciŋucnezi sâcne
ŋezic‐nâpoocmume?” Iŋucmurâ qaisockehuc tahawiacmocmi râcnembiŋ.
Eme Saulo e irec dâŋmoc m muhuc mâc juwec.

11
Saulozi Amoŋŋic bawahac‐jopawec

1 Eme Amoŋ ŋicwofuŋ Nahasi e rarâ Jabesi‐Gileade hae somâckewec.
Iŋuc eme Jabesi haeonec jaŋe ŋicwofuŋ Nahasi ʒiŋuc âzâcnembiŋ: “Nâŋâc
ʒâʒâfic‐nâŋec moc bâfuapene fome kiŋaŋ qagarehuc junʒepeneŋ.” 2 Iŋuc
mupie Amoŋ ŋicwofuŋ Nahasi e ʒiŋuc jazawec: “Wiac ʒiŋuc ehuc ine
ŋoŋehec ʒâʒâfic epemu: Ʒâŋe‐ŋeŋic fâreopec i ripo‐fârezepac. Iŋuc ehuc
Israe guru mimi bâfuacnezepac.” 3 Iŋucmume Jabesi haere micne jaŋe dâŋ

ʒiŋuc bâtikiecnembiŋ: “Go ʒoaŋ gie bapa 7 mana‐nâretec dâŋ râepene Israe
mâreŋ sâckerâ razejec. Eme ŋic moczi mi ŋezic‐nâpoocmuo ine gore meo
fefârenʒepeneŋ.” 4Eme dâŋ barambiŋ ŋic i jaŋe juku Saulore hae Gibea ira
fisirâ biŋedâŋ i mupie ŋic ŋokac jaŋemanarâ mâretec kiombiŋ.

5 Eme Saulo e gieonec bulimakao ŋicne jaŋere râpefuŋko warehuc
kifânâŋ manarâ muwec, “Ŋic ŋokac jaŋe wemo wiaczi weniŋuc ejareme
kioŋgopieŋ?” Iŋucwiome jaŋe Jabesi haeonec jaŋere biŋedâŋ i âzâcnembiŋ.
6 Âzâcnepie Anuture Mârozi basanaŋkeme mâretec aaricke sâqorewec.
7 Aarickeme bulimakao jajahec jofarâ hezume feme dâkâne dâkâne Israe
mâreŋ sâckerâ baraniŋte biŋedâŋ mumu ŋic jaŋere meo râehuc ʒiŋuc
muwec: “Moc e Samuehec nâhe mi bâjâpec‐nâfome ere bulimakaofâc jaŋe
ijaha ejarezo.” Eme Wofuŋte hâhâwiczi ŋic ŋokac jaŋerao fusucmame qu-
ruŋ herâ fahare‐fârembiŋ. 8 Eme Beʒeki haeo biric‐jopame Israe ŋic jaŋere
ʒare 300 tauseŋ â Judaŋic jaŋe ine 30 tauseŋ iŋuc fuawec. 9 Eme biŋedâŋ
barâ fisimbiŋ jaŋe ʒiŋuc jazambiŋ: “Ŋoŋe Jabesi‐Gileade haeonec ʒiŋuc
jazanʒepieŋ: ‘Tomâcko ʒoaŋ ʒâʒâŋiŋ ehame ŋoŋerao aakic fuaocmu.’ ”
Eme biŋedâŋ mumu ŋic jaŋe risierâ biŋedâŋ biaŋ jazapie Jabesi haeonec
jaŋe manarâ bujeŋic biaŋkewec. 10 Eme Jabesi haeonec jaŋe ŋicwofuŋ
Nahasi ʒiŋuc âzâcnembiŋ: “Nâŋe tomâcko ŋoŋere meo fefârehapene ŋoŋe
manaŋgopieŋ sâc enârenʒepieŋ.” 11 Eme hae fureme Saulo e ŋicfâc‐ticne
bâfuac‐jopame guru jahec â moc embiŋ. Guru jahec â moc epie rocjopame
ʒoɋachec jaha ŋafe furec hehec‐jekicko râsi jaŋere teuŋko fisirâ Amoŋŋic
hetâc qâtâc‐jopakupie ʒoaŋ ʒâʒâŋiŋ ewec. Eme jumbiŋ jaŋe siaŋ siperec
qahuc wise‐fârembiŋ.

12 Iŋuc fuame ŋic ŋokac jaŋe Samue ʒiŋuc âzâcnembiŋ: “Weni jaŋe ʒiŋuc
mumbiŋ: ‘Saulozi ŋicwofuŋ sâcne junâreocmu me?’ Ŋic i jaŋe jowac‐jopa
warepie qâhâmoc‐jopanaŋ.” 13 Iŋucmupie Saulozi ʒiŋuc jazawec: “Wofuŋzi
miŋecgac Israe guruo aakic bâfuajecte ʒoaŋ ʒira ŋic moc mi qâhâmozo.”
14 Iŋuc mume Samuezi ŋic ŋokac ʒiŋuc jazawec: “Nâŋâc Giligali haeo rarâ
ira ŋicwofuŋ‐nâŋecte dâŋ mocwâc muhâmonʒepeneŋ.” 15 Iŋuc mume ŋic
ŋokac jaŋe ʒeŋgoma Giligali haeo rarâ ira Wofuŋte maio Saulozi ŋicwofuŋ
jujareocte âkendâŋnembiŋ. Ehuc wama bâzi rikembiŋ. Iŋuc ehuc Saulo â
Israe ŋic jaŋemâretec ʒeri embiŋ.

12
Samuezi ŋic ŋokac dâŋ jazawec

1 Eme Samuezi Israe ŋic sasawa ʒiŋuc jazawec: “Manaŋgopieŋ, no
dâŋŋeŋic sasawa nazambiŋ i manarâ ŋicwofuŋ moc âkendâŋne‐ŋarepo.
2 Eme ʒi ŋicwofuŋ e ŋoŋere micne bapa jukac hâcne. No ine ŋicqizec â
jaŋɋâŋ‐nanehec, â ŋokâ jahec‐nane jahe ŋoŋehec mâmâc juŋgopieŋ. Erâ
no motec‐naneonecteaŋ ŋoŋere micne juwarehuc jupozi jukopac. 3 No ʒi
hâcne domakopac. Irec nore dâŋ i me i moc bajuŋgopieŋko ine Wofuŋ â
wokemaŋ ruac‐ticne jahere maio mutaniŋkeniŋ. No ŋic mocte bulimakao
me doŋgi wiac moc ropo? Me ŋic moc râsi ecnehuc ro waha âte moc
ecnepo? Me wiac hehesicne ehuc tiŋtuŋne epemurâ bâbâmiriŋ moneŋ
narepie mocte meonec moc ropo me? Ŋoŋe i mutaniŋke‐nare‐fârepie no
mocwâc bârisie‐ŋarepemu.” 4 Iŋuc mume jaŋe dâŋ ʒiŋuc bâtikiecnembiŋ:
“Go ŋic i me i moc ro waha âte ecnehuc wiac kosa eecne me meticnaonec

wiac jâjâoc ro i moc mi emeŋ.” 5 Jaŋe iŋuc mupie Samuezi ʒiŋuc jazawec:
“Ŋoŋe ʒoaŋ ʒira Wofuŋ â wokemaŋ ruac‐ticne jahere maio noraonec wiac
moc mi bâfuaŋgopieŋ irec jahe hâcne mumutaniŋ‐nâŋec ekopirec.” Eme
jaŋemumbiŋ, “Jahe hâcnemumutaniŋ ŋic jahec‐nâŋec.”

6 Mupie Samuezi ŋic ŋokac ʒiŋuc jazawec: “Wofuŋ e Mose â Aroŋ
âkendâŋ‐jofarâ ejacteme apa ŋosafâc‐ŋeŋic micne bajarehapire Aigita
mâreŋkonecwefumbiŋ. 7 Irec fisi‐fârepieWofuŋzi ŋoŋe â apa ŋosafâc‐ŋeŋic
ŋoŋerao eebapa biaŋ bâfua‐ŋare wareekac irec muc manac enʒepeneŋ.
8 Jakobo â ɋâricfâc‐ticne jaŋe Aigita mâreŋko fisimbiŋ, erâ ira juwefuhapie
Aigita ŋic jaŋe fific guguriŋ ejarepie apa ŋosafâc‐ŋeŋic jaŋe Wofuŋ kio
wâwâsic ecnembiŋ. Ehame Wofuŋzi Mose â Aroŋ ejacteme jahe apa
ŋosafâc‐ŋeŋic Aigita mâreŋkonec jowac‐jopa wefupic. Erâ ejarepire mâreŋ
ʒira hâcne fisirâ jumbiŋ. 9 Eme jaŋe sifu Wofuŋ Anutu‐ jeŋicte nikec‐
jopawec. Jaŋe Wofuŋte nikec‐ jopame Wofuŋzi Hazoro ŋicwofuŋ Jabiŋte
momori guru irec micne bapa, ʒâŋene Sisera, ere meo râec‐jopawec. Erâ
wâc Filisa ŋic jaŋere meo â Moabi ŋicwofuŋte meo wâc râec‐jopame
jaŋehec ʒika gie bambiŋ. 10 Jaŋe iŋuc ehuc Wofuŋ kio wâwâsic ecnehuc
ʒiŋuc mumbiŋ: ‘Nâŋe Wofuŋ go râpecguhuc Baali â Asitaroto nemu kiŋaŋ
qajarehuc sâqocne bambeŋ, irec go sifu kisâfâc‐nâŋec jaŋere meonec
batarac‐ nâpotec kiŋaŋ qagarenʒepeneŋ.’ 11 Iŋuc mupie Wofuŋzi Jeru‐
Baali, Baraki, Jefita â Simsoŋ sorec‐ jopame jaŋe kisâfâc‐ŋeŋic ŋifec â
ŋifec jumbiŋ jaŋere meonec batarac‐ŋopapie ŋoŋe wamao juhâmombiŋ.
12 Ehame Amoŋ ŋicwofuŋ Nahasizi ŋoŋe râsi fisi‐ŋareme honerâ Wofuŋ
e Fekicne juŋare‐bipieha ʒiŋuc nazambiŋ: ‘Aricne, sifu ŋicwofuŋ moczi
soŋaŋ‐nâpozejec.’ 13 Eme ŋicwofuŋ rowosâehuc numu‐narembiŋ e hâcne
ʒi honeniŋ. Wofuŋzi e hâcne ŋicwofuŋ‐ŋeŋic juocte âkendâŋne‐ŋarewec.
14EmeŋoŋeWofuŋ araŋ bacnehuc dâŋticnemanarâ e sawa kiŋaŋqacnehuc
sâcmutâc dâŋticnere maŋrâŋgeŋ mi bâfuaniŋmuo, erâ ŋoŋe â ŋicwofuŋ
soŋaŋ‐ ŋopaekac e mâmâc Wofuŋ Anutu‐ ŋeŋic bâjâpehuc juniŋmuo ine
sâckeocmu. 15Me ŋoŋe Wofuŋ dâŋticne mi manahuc sâcmutâc dâŋticnere
maŋrâŋgeŋ bâfuaniŋmuo ineWofuŋtemezi ŋoŋe â ŋicwofuŋ‐ŋeŋic ŋoŋerao
okac babazu gie baocmu. 16 Irec ŋoŋe niniŋkerâ domahuc Wofuŋzi mâsi
hâhâwicne ʒâŋe fai‐ŋeŋicko bâfuaocmu i honenʒepieŋ. 17 Dameŋ ʒi padi
qa roro dameŋ. Eme no Wofuŋtao mupe ɋuŋ parandaŋ â hoe ejareme
fisipie ŋoŋe ŋaŋac ŋicwofuŋmoc juŋareoctemuhucWofuŋte ʒâŋe faio wiac
hehesicne sâko bâfuambiŋ i hone mana tarac enʒepieŋ.” 18 Samue e iŋuc
murâ Wofuŋ wâsickeme Wofuŋzi ʒoaŋ ira ɋuŋ parandaŋ â hoe ejareme
fisimbiŋ. Iŋuc fuame ŋic ŋokac jaŋe Wofuŋ â Samue jahere araŋ mâretec
bambiŋ.

19 Ehuc ŋic ŋokac jaŋe Samue ʒiŋuc âzâcnembiŋ: “Kiŋaŋŋicfâcge nâŋe
hâmonʒipeŋte nâŋere erâ Wofuŋ Anutuge numucnec. Nâŋe kiŋnâŋec
sasawa ira ʒuhuckerâ ŋicwofuŋ moc junâreoctemuhuc hehesic bâfuambeŋ
hâcne.” 20 Iŋucmupie Samuezi ŋic ŋokac ʒiŋuc jazawec: “Mi hâwic‐ŋopaoc.
Ŋoŋe kiŋ sasawa bâfuambiŋ, erâ sifu Wofuŋ mi râpeckehuc maŋ hâcbuc
jaha kiŋaŋ qacnenʒepieŋ. 21Ŋoŋewiac omane jaŋe sâcnemi bafic‐ŋopahuc
ŋezic‐ŋopaniŋmu iŋucne jaŋerao mi siŋkenʒepieŋ. Wiac i jaŋe hâcne
racne. 22 Wofuŋ e ʒâŋe biŋe sâko‐ticnere erâ maname sâckeme e jahacne
ŋicgurufâc moc bâfuac‐ŋopawecte sâcne mi behec‐ ŋopa sanaŋkeocmu.

23 No ŋoŋere erâ nunumu gie bapa i mocwâc ʒuhuckerâ mi bapemuo ine
Wofuŋzi maname kiŋsâkohec eocmu. Irec no wiac fâretiŋ â biaŋne i ŋaza
ŋowatuc ehuc jupemu. 24 Ŋoŋe ine jauŋ fârihec maŋ hâcbuc jaha Wofuŋ
araŋ bacnehuc kiŋaŋ qacnehuc junʒepieŋ. Wofuŋzi ŋoŋerao mâsi qâreŋ
hâhâwicne bâfuaekac irec hâcne manatâc qâtâc ehuc junʒepieŋ. 25 Ŋoŋe
ʒuhuckerâ hehesicko huutuckeniŋmuo ine ŋoŋe ŋaŋacne â ŋicwofuŋ‐ŋeŋic
mâmâc ofaŋ‐ŋopazo.”

13
Filisa ŋic jaŋehec qaqac embiŋ

1 Saulo e ŋicwofuŋ juhame jara moc tarawec. Erâ ʒuhuckerâ Israe ŋic
jaŋere ŋicwofuŋ juhame jara jajahec ewec. 2 Ehame Saulo e Israe ŋic
3 tauseŋ rowosâec‐jopawec. Eme 2 tauseŋ jaŋe e jahacnehec Mikimasi
haeo â Bete tiki mâreŋko jumbiŋ â 1 tauseŋ jaŋe ine Jonataŋhec Benjamiŋ
mâreŋko Gibea haeo jumbiŋ, â gâcne sâko jaŋe ine sorec‐jopame hae‐jeŋic
sâc rafârembiŋ. 3Eme JonataŋziGeba haeo Filisamomori qâhâmoc‐jopawec
irec biŋe i Filisa ŋic jaŋe manambiŋ. Eme Saulo e qeŋ qame mâreŋ
sâcke‐fârerâ rame muwec, “Hebiraio ŋic ŋoŋe mananiŋ.” 4 Eme Israe ŋic
jaŋe, Saulozi Filisa momori jopawec erâ Israe ŋic nâŋâcne ʒâŋe biŋezi
Filisa ŋic jaŋeraowawahane ewec, biŋe iŋucmanahuc hehefârec erâ Saulo
bâfuaniŋte Giligali haeo fisimbiŋ.

5 Eme Filisa ŋic jaŋe keretac 30 tauseŋ â becâsicko rara ŋic 6 tauseŋ
erâ momori guru dindiŋ sâko hâwecmecko moŋgeŋ fokac irec sâc jaŋe
Israe ŋic jaŋehec qaqac eniŋte birickembiŋ. Ehuc ferâ Betaweŋ hae ʒoaŋ
wewefu‐ ticnao, Mikimasi haeo hâcne, ira teuŋ âtembiŋ. 6 Eme Filisa
momori jaŋe somâc‐jopazo embiŋ, iŋuchonerâ Israe ŋic jaŋe qânâ hawecko
â nombâŋko â qânâuŋko â ʒâŋeruŋ gufukicnao erâ opâ nombâŋ rokicnao
soŋke‐fârembiŋ. 7 Erâ wâc wiserâ Jordaŋ opâ fotâcnerâ Gade â Gileade
mâreŋko rambiŋ. Â Saulo e ine Giligali haeo juha ŋic jaŋe ɋarac ɋarac
qahuc erao fisimbiŋ.

8 Saulo e Samuere dameŋ bakicne irec sâc ʒoaŋ gie bapa 7 woŋec juwec.
Eme Samue e sifu Giligali haeo biacmi fisiwecte ŋicŋokac jaŋe Saulo beherâ
siŋsaŋ qafârembiŋ. 9 Iŋuc honerâ Saulozi muwec, “Qowi bâzi â wama bâzi
i norao bawareniŋ.” Iŋuc murâ qowi bâzi rikewec. 10 E qowi bâzi rikeme
taraha izia Samuezi fisiwec. Fisime Saulozi bâfuarâ “ʒoaŋ biaŋ”mucneocte
rawec. 11 Eme Samuezi wiocnewec: “Go wemo emec?” Mume Saulozi
muwec: “No dameŋ bakicne irec sâckomi fisitec ŋic ŋokac jaŋe behecnurâ
siŋsaŋ qambieŋ â Filisa ŋic jaŋeMikimasi haeo birickembieŋ i honerâ ʒiŋuc
mupac: 12 ‘No ʒi Wofuŋ wira wâwâsic moc mi ecnehape Filisa ŋic jaŋe
Giligali haeo râsi fisi‐nâreniŋmu ine.’ Iŋuc murâ sifu qowi bâzi rikepac.”
13 Iŋuc mume Samuezi ʒiŋuc âzâcnewec: “Go wiac mutucne emec. Wofuŋ
Anutugezi sâcmutâc dâŋ gaza mutâc ewec i mi reŋkemec. Go reŋketec
muzac Wofuŋzi Israe maŋnao uucmaŋge basanaŋkeme raŋɋa raŋɋa fozac
hâcne. 14Ʒi ine uucmaŋgezi ʒuhuckerâ mi foocmu. Wofuŋ e maŋticnezi ŋic
moc hone wosâc ewec. Go Wofuŋzi dâŋmutâcne‐garewec i mi reŋkemeŋte
ŋic e hâcne Israe ŋicfâcne jaŋere micne juocte âkendâŋnewec.” 15 Eme
Samue e Giligali haeonec faharerâ Benjamiŋ mâreŋko Gibea hae ŋewec ira
fewec.

Eme Saulo e jahacnehec jumbiŋ ŋic i jaŋe wosec‐jopame ʒare‐jeŋic 600
ewec. 16 Eme Saulo e ŋokâ‐ticne Jonataŋ erâ ŋic jahehec mâmâc jumbiŋ
jaŋe BenjamiŋmâreŋkoGibea hae ŋewec ira ŋeŋe juju embiŋ. Ehame Filisa
ŋic jaŋeMikimasi haeo teuŋ âtembiŋ. 17 Ehuc râsi fisi‐jareniŋte guru jahec
â moc embiŋ. Ehuc guru moc jaŋe Ofira haeopec rahuc Suali mâreŋko
fisimbiŋ, 18 â guru moc jaŋe Bete‐Horoŋ haeopec rambiŋ, â guru moc
jaŋe ine mâreŋ burocnaopec Zeboim wâneŋ irec faicnao ma fokac irapec
rambiŋ.

19 Eme Israe mâreŋko aeŋzi wiac bapa ŋic moc mi juwec. I Filisa ŋic
jaŋeHebiraio ŋic aka hejarembiŋte aeŋzi sândume ʒika wiac‐jeŋic baniŋte
hewâwâŋkembiŋ hâcne. 20 Israe ŋic jaŋe giere wiac, kinoŋ sapac‐ jeŋic
ʒâmuniŋte Filisa ŋic jaŋerao sawa bara jumbieŋ. 21 Eme kinoŋ sapac
wiac ʒâmu‐jarepie furine siliwa dâkâne jajahec râe jumbieŋ, â râric me
bulimakao jâjâpec‐jopa aeŋ dâkâne i ʒâmu bâpiaŋ ejarepie ine siliwa dâkâne
1 râe jumbieŋ. 22 Irec ʒika fuawec ʒoaŋ ira ʒika me sându wiac moc mi
bajumbiŋ, Saulo â ŋokâ‐ticne Jonataŋ jahe ine fojactewec. 23 Eme Filisa ŋic
jaŋeMikimasi heâŋ i soŋaŋkeniŋtemomori râec‐jopambiŋ.

14
1 Ʒoaŋ mocko Saulo ŋokâ‐ ticne Jonataŋ e ŋicmotec maro babaju‐ ticne

ʒiŋuc âzâcnewec: “Waretec nâhâc tiki ocniŋuc Filisa momori juŋgopieŋ ira
ranac.” E iŋuc raocte irec dâŋ mamac‐ticne moc mi âzâcnewec. 2 Saulo e
dameŋ ira Gibea hae mendâŋko binawec jâc fuŋnao boze‐ticne ŋewec ira
ŋeŋe juju ewec. Â ŋic 600 heririŋ jaŋe wâc ehec jumbiŋ. 3 Ehame Eli â
Pinehasi jahere apa ŋosa Ahia e Ikabodore hahac Ahitubu ere ŋokâzi Silo
haeo Wofuŋte taha bapa juhuc taha bapa ŋaqi rojuwec. Ehame Jonataŋzi
rawec i ŋic moczi mi manawec. 4 Eme Jonataŋzi qânâ hârâc ŋifec â ŋifec
domapic heâŋ ira fisirâ fotâcne Filisa momori jaŋere teuŋko raʒiocte gie
sâko bawec. Eme qânâ hârâc moc irec ʒâŋe Boseze â mocte ʒâŋe ine Sene.
5 Eme qânâ hârâc moc izi faicpec Mikimasi hae maickerâ fe domawec â
moczi ine juwicpec Geba hae maickerâ domawec.

6 Eme Jonataŋzi maro‐ ticne bajuwec ŋicmotec e ʒiŋuc âzâcnewec:
“Waretec nâhâc sahac tofa‐ jeŋic mi hezukicne momori kecocni jaŋerao
ranac. Wofuŋzi nâhâcnere erâ sâcnemecne ʒika qaocmu. Wofuŋ e ŋic boc-
jaha me afecne jaŋehec ŋeŋezic gie baocte mi quŋkeocmu.” 7Eme ŋicmotec
maro babaju‐ ticne eki dâŋ ʒiŋuc bâtikiecnewec: “Manasu biric ekic sâc
efârec. Manakic, go wiac manasukic sâc ecmu ijaha efârepemu.” 8 Iŋuc
mume Jonataŋzi ʒuhuckerâ ʒiŋuc âzâcnewec: “Manakic, nâhâc fotâcnerâ
ŋic jaŋerao fisirâ fua‐ jarezeperec. 9 Fua‐ jarepere jaŋe, ‘Domakopirecko
ijaha domahapire nâŋeŋoherao fanaŋ,’ iŋucwiacmocmuniŋmuo ine nâhâc
jaŋeremaŋfuŋkomi rahuc domanacmumâreŋ ŋondeŋ ijaha domazeperec.
10 Â jaŋe, ‘Nâŋerao wefunic,’ iŋuc moc muniŋmuo ine feranacmu. Jaŋe
Wofuŋzi nâhâcne meo râec‐jopawec irec ma iŋuc hâcne fuaocmu.” 11 Eme
ŋic jahe mâmâc jaha Filisa momori fua‐ jarepic. Fua‐ jarepire Filisa ŋic
jaŋe honec‐ jofarâ mumbiŋ, “Honeniŋ, Hebiraio ŋic hawecko soŋkerâ
foeŋgopieŋzi fuaŋgopieŋ.” 12 Iŋuc murâ Jonataŋ â maro babaju‐ticne jahe
wira‐ jactehuc mumbiŋ, “Nâŋerao ʒira wefupire wiac moc ŋofatunaŋ.”
Iŋuc mupie Jonataŋzi maro babaju‐ticne ʒiŋuc âzâcnewec: “Ware napec,

Wofuŋzi Israere meo râec‐jopawec hâcne.” 13 Iŋucmurâ Jonataŋ e hârâcko
mezi babarâ feme maro babaju‐ ticne e wâc bâjâpewec. Eme fe fisizo
ehapire Filisa ŋic jaŋe Jonataŋte meo fefârembiŋ. Ehame maro babaju‐
ticne e wâc bâjâpehuc jopawec. 14 Eme Jonataŋ â maro babaju‐ticne jahe
dameŋ ira ŋic ʒare‐jeŋic 20 heririŋ jopapire ŋicmoczi mâreŋ dâkânemocko
bokokoc takariŋ bame foekac irec sâc forambiŋ. 15 Ehame momori guru
ʒikao jumbiŋ jaŋe â ŋic ŋokac guru sâko jaŋerao hâhâwic sâko fuawec.
Erâ momori teuŋko râec‐jopambiŋ â ʒika qahuc domambiŋ jaŋe wâc
hâwic‐jopawec. Eme mâreŋzi ɋiɋiteckememaŋjeŋic gâckewec.

16 Ehame Benjamiŋ mâreŋko Gibea hae ŋewec ira Saulore ŋicfâc ruc
bahuc ŋembiŋ jaŋe fipie rame Filisa ŋic jaŋe rândiŋke qa ehuc tâtiepie
honec‐ jopambiŋ. 17 Eme mo ŋiczi ŋondeŋ‐ jeŋicko mi juwec i fuaocte
ŋic wosec‐ jopaniŋte Saulozi mujarewec. Eme iŋuc erâ honepie Jonataŋ
â maro babaju‐ ticne jahe ira mi jupic. 18 Dameŋ ira Anuture katapazi
Israe ŋic jaŋehec juwecte Saulozi Ahia ʒiŋuc âzâcnewec: “Anuture katapa
bawarezo.” 19Saulo e taha bapa dâŋ âzâcnehuc juhame Filisa jaŋere teuŋko
maŋ gogoroŋzi boc ɋârâŋkewec. Iŋuc honerâ Saulozi taha bapa ʒiŋuc
âzâcnewec: “Behetec ŋeoc.” 20 Iŋuc murâ Saulo e jahacne â ŋicfâcne jaŋe
aŋara hehuc gasackerâ râsi jaŋere teuŋko rambiŋ. Ehuc honepie Filisa ŋic
jaŋe qâsifuc sâko ehuc jaŋaczia qaqac embiŋ. 21 Eme Hebiraio ŋic gâcne
Filisa ŋic jaŋehec juwarembiŋ â teuŋko wâc mâmâc jumbiŋ jaŋe ŋerisierâ
Saulo â Jonataŋ jahehec jumbiŋ Israe ŋic i jaŋerao ʒuhuckembiŋ. 22Ehame
wâc Israe ŋic tucne Eferaim tiki mâreŋko soŋkerâ jumbiŋ jaŋe, Filisa ŋic
jaŋe wiseŋgopieŋ, biŋe i manarâ fahare guru sâko jaŋerao ʒuhuckehuc
ʒoɋachec jaha Filisa ŋic jopa jâpec ejarembiŋ. 23Eme ʒoaŋ iraWofuŋzi Israe
ŋic ŋezic‐jopawec â ʒikazi ine Betaweŋ hae jâururâ ocniŋucnao rawec.

24 Saulo e ʒiŋuc muhuc ŋic ŋokac jaŋerao mumupaŋ râewecte Israe
ŋic jaŋe boc betaŋkembiŋ: “No râsifâc‐nane okacne mi jarehape ʒoaŋ
ʒira ŋic moczi nânâ nâocmu e sâwechec eocmu.” Iŋuc mume Israe ŋic
moczi nânâ moc mi nâhuŋgaŋkewec. 25 Eme Israe ŋic jaŋe kâte mocko
rahuc mâreŋko baŋac fome honembiŋ. 26 Eme ŋic jaŋe kâte ira fisirâ
honepie baŋac i qâŋnaonec wahahuc fowec. Ehame ŋic jaŋe mumupaŋte
hâwic‐jopawecte mo ŋiczi moc rorâ nazac. 27 Jonataŋ e ine mamac‐ticnezi
ŋic dâŋ jazawec i mimanawec. Ehuc gunu‐ticne bajuwec izi baŋac âke uarâ
micticnao râewec. Iŋuc ehuc ʒâŋemai‐ticnezi boc fie ruruckewec. 28Ehame
ŋic jaŋeraonec moczi ʒiŋuc âzâcnewec: “Mamacgezi muac‐nâpohuc ʒiŋuc
mujec: ‘Moc e nânâ nâocmuo ine sâwecte biŋe eocmu.’ ” Iŋuc mujecte
ŋic jaŋe nânâre hâmorâ betaŋke sâqorembiŋ. 29 Eme Jonataŋzi muwec,
“Mamac‐ nane e ŋic sipiric‐ ŋopa‐jâmbâŋkekac. Honeŋgopieŋ, no baŋac
piticne mac nâ honepac irec erâ ʒâŋe mai‐nane fie ruruckekac. 30 Ʒoaŋ
ʒira ŋic jaŋe râsifâc‐jeŋic jaŋere nânâ wiac rombieŋ i rambaŋko nanʒapiŋ
muzac sâckezac, eme Filisa ŋic afecne mi jopanʒapeŋ.”

31 Eme Israe ŋic jaŋe Filisa ŋic Mikimasi haeonec jopa jâpec ejare raku
Ajaloŋ haeo fisimbiŋ. Ehuc ŋic jaŋe boc betaŋkembiŋ. 32 Irec Israe ŋic jaŋe
râsi jaŋere lama â bulimakao wiac mâreŋ taniŋnao qarâ socnehec nâmbiŋ.
33 Iŋuc epie ŋic gâcne jaŋe Saulo ʒiŋuc âzâcnembiŋ: “Ŋic jaŋeWofuŋ sindaŋ
ecnehuc qowi socnehec nâŋgopieŋ.” Iŋuc âzâcnepie Saulozi muwec, “I
bahac, irec picpac jaha qânâ sâkomoc norao qârândiŋkepiewareoc.” 34 Iŋuc

murâ ʒiŋuc ʒuhuckerâmuwec: “Ŋoŋe ŋic juraŋgopieŋ sâc rarâ jazapie lama
â bulimakaofâc‐jeŋic bacjopa fisinʒepieŋ. Eme moc e jahacne qowi i hezu
rike nâc ezejec. EmeWofuŋ sindaŋ ecnehuc qowi socnehec mi nânʒepieŋ.”
Irec ŋafeme ŋic jaŋe qowifâc‐jeŋic bacjopa fisirâ mâreŋ ira hezu rike nâc
embiŋ. 35 Iŋuc ehapie Saulozi fuŋkerâ Wofuŋte alata moc bawec.

36 Ehuc Saulozi muwec, “Nâŋâc ŋafeo hurâ Filisa ŋic jopahuc mafa
wiac‐ jeŋic jowac ropene hae furezejec. Ŋic moc mi akic‐ jopa‐
jâmbâŋkenʒepeneŋ.” E iŋucmumeŋic jaŋedâŋ ʒiŋucbâtikiecnembiŋ: “Wiac
manatec sâckekac sâc ezo.” Jaŋe iŋuc mupie taha bapazi muwec, “Nâŋâc
qanaŋ ʒira Wofuŋ mai ecnenaŋ.” 37 Eme Saulozi Wofuŋ mu wioc ecnehuc
muwec, “No Filisa ŋic sâcne râsi fisi‐ jarepemu me? Go Israe ŋic nâŋere
meo sâcne râec‐jopacmume?” Eme dameŋ ira Wofuŋzi dâŋ okacne moc mi
bâtikiecnewec. 38 Eme Saulozi muwec, “Israe micne sasawa ŋoŋe mai fua‐
fârepie bahac wena fokac i bâfuanʒepeneŋ. 39Wofuŋ e jujâmbâŋkehuc Israe
ŋezickeekacte bahac i ŋokâ‐nane Jonataŋtao fokacko hâmo‐jâmbâŋkezejec.”
Eme sifu ŋic jaŋeraonec moczi micticnao moc mi rowec. 40 Eme Saulozi
Israe ŋic ʒiŋuc jazawec: “Ŋoŋe ŋifec â no â ŋokâ‐nane Jonataŋ nâhe ŋifec,
iŋuc domanʒepeneŋ.” E iŋuc mume ŋic jaŋe dâŋ ʒiŋuc bâtikiecnembiŋ:
“Wiac manatec sâckekac sâc ezo.” 41 Iŋuc mupie Saulozi Israe Wofuŋ
Anutu ʒiŋuc numucnewec: “O Israere Wofuŋ Anutu, go wemocte dameŋ ʒi
kiŋaŋŋicge no dâŋ okacne mi bâtikie‐narekomec? O Israere Wofuŋ Anutu,
kiŋ i no nahacnao me ŋokâ‐ nane Jonataŋtao fokacko ine irec ma moc
fuazejec â Israe ŋicfâcge jaŋerao fokacko inemamoc fuazejec.” Iŋucmume
ɋâsâi qapie Jonataŋ â Saulo jahe âke fuac‐jofawec, â ŋic jaŋe ine kiŋfâsâc
embiŋ. 42 Eme Saulozi muwec, “Ʒi ine no â ŋokâ‐nane nâhere ɋâsâi qazo.”
Eme iŋuc epie Jonataŋ âke fuawec.

43 Eme Saulozi Jonataŋ ʒiŋuc âzâcnewec: “Go wemo wiac emec i
nazac.” Mume Jonataŋzi dâŋ ʒiŋuc bâtikiecnewec: “Jâmbomac, no gunu‐
nane bajupac irec botâŋnezi baŋac piticne âke uarâ nâ honepac. No
hâmopemurâ ʒi domakopac. 44 Iŋucmume Saulo e Jonataŋzi hâmooctemu-
paŋke‐jâmbâŋkewec. 45 Ehame ŋic jaŋe Saulo ʒiŋuc âzâcnembiŋ: “Jonataŋ e
Israe maŋnao bâbâfirie gie sâko bahuc domajeczi jâmbomac hâmoocmume?
Jonataŋ e ʒoaŋ ʒira Anutuhec ʒikao domajec, irecWofuŋ e jujâmbâŋkekacte
Jonataŋte qizec susuc mocjaha mac moczi mâreŋko moc mi wahazejec.”
Eme ŋic jaŋe Jonataŋ ŋezickembiŋte mi hâmowec. 46 Eme Saulo e Filisa ŋic
jopa jâpec ejareocte muwec i beherâ hae‐ticnao risiewec. Ehame Filisa ŋic
jaŋe wâc hae mâreŋ‐jeŋicko rafârembiŋ.

47Saulo e Israe ŋic jaŋere ŋicwofuŋ juwec dameŋ ira kisâfâc‐ticne ŋicguru
ʒiŋuczi ŋifec â ŋifec jumbiŋ jaŋe râsi ejare‐fârewec: Moabi, Amoŋ â Edom
ŋicguru erâ Zoba ŋicwofuŋ â Filisa ŋic. E ira me ira rawec sâc imac‐jopa‐
jâmbâŋkewec. 48EAmeleke ŋic tâpiri‐ticne jowatuhuc bawahac‐joparâ Israe
ŋic ba imac ejarembiŋ jaŋeremeonec batarac‐jopawec.

49 Eme Saulo ŋokâfâc‐ticne jaŋere ʒâŋe ine ʒiŋuc: Jonataŋ, Isiwi â
Malikisua. Â otâ jahecne jahere ʒâŋe ine hahac‐ticne Meraba â qoticne
Mikali. 50 Â Saulo ŋonâŋ‐ticnere ʒâŋe ine Ahinoam. E Ahimazire otâ. Â
momorifâc‐ticne jaŋere micne ere ʒâŋe ine Abene. E Saulo mamac piic‐
ticne Nera ere ŋokâ. 51 Kisi, Saulore mamac, â Abene mamac‐ticne Nera
jahe ine Abiele ere ŋokâ jahec jupic.

52 Saulore dameŋko Filisa ŋic jaŋehec qaqac ee i ŋemâcnea fowec. Irec
Saulo e ŋic tâpirihec â hâhâwic tâmiric jaŋe sasawa rocjoparâ e jahacnao
ʒuhuc‐jopawec.

15
Saulozi qaqatara bâfuawec

1 Samuezi Saulo ʒiŋuc âzâcnewec: “Wokemaŋ rua‐ garehuc Israe
ŋicfâc‐ticne jaŋere ŋicwofuŋ âkendâŋgupemurâ Wofuŋzi no hâcne sorec-
nuwec. Irec goWofuŋ dâŋticnere hazec râezemec. 2Anutu TâpiriɊuŋɋasaŋ
Wofuŋ e ʒiŋuc mukac: ‘No Israe ŋic jaŋe Aigita mâreŋkonec wefuhapie
Ameleke ŋic jaŋe râsi ejarembiŋ irec tofa bazuzo manahuc jukopac. 3 Irec
go rarâAmeleke ŋic ʒeŋgoma jopahucwiac‐jeŋic sipiricke‐fârezemec. Goŋic
me ŋokac, naru motec kâcɋene â susuonec, erâ lama bulimakao â kamele
erâ doŋgifâc‐jeŋicmoc mi akic‐jopahuc ʒeŋgoma jopa‐fârezemec.’ ”

4 Iŋuc âzâcneme Saulozi ŋic hefârec‐joparâ Telaim haeo wosec‐jopame
Israe ŋic kikezi rarane jaŋe 200 tauseŋ embiŋ, â Judaŋic jaŋe 10 tauseŋ
embiŋ. 5 Eme Saulo e Ameleke hae mocko fisirâ wâneŋko somâ râerâ
fowec. 6 Fohuc Keniŋic jaŋere dâŋ râehuc ʒiŋuc muwec: “Ŋoŋe Ameleke
ŋic behec‐ joparâ wahaniŋ. No jaŋe jopahuc ŋoŋe mâmâc ŋopazipore
biac fahareniŋ. Israe ŋic jaŋe Aigita mâreŋkonec wefuhapie ŋoŋe âgo
ejarembiŋ.” Iŋuc muhuc jazame Keniŋic jaŋe Ameleke ŋic behec‐joparâ
rambiŋ. 7 Jaŋe rahapie Saulozi Ameleke ŋic Hawila haeo fuŋkerâ jopa jopa
raku Aigita mâreŋ ʒoaŋ wewefu‐ticnao Suru hae ŋewec ira fisiwec. 8 Ehuc
Ameleke ŋic jaŋere ŋicwofuŋ Agage e ɋâricne rowec â ŋicfâc‐ticne ine ʒikazi
jopa miziewec. 9 Eme Saulo â ŋicfâcne jaŋe ŋicwofuŋ Agage akickehuc
lama bulimakao â doŋgi kâcɋene me piticne wokemaŋ sâkohec i wâc akic‐
jopambiŋ. Â wiac tâpiri tâmiric hone suŋgiŋ eene ine ʒeŋgoma omaec‐
jopambiŋ.

10 Ehame Wofuŋte dâŋzi Samuerao ʒiŋuc fisiwec: 11 “No Saulo ŋicwofuŋ
âkendâŋnepo irec busâqoc manakopac. E râpecnuhuc sâcmutâc dâŋnane
qâsuakac.” Iŋucmume Samue e busâqoc sâkomanarâ ŋafe ʒora iWofuŋ kio
wâwâsic ecnewec. 12 Eme hae fureme Samuezi Saulo bâfuaocte uupictea
faharewec. Fahareme ʒiŋuc âzâcnembiŋ: “Saulo e Karamele tikio fisirâ
maticne âkendâŋnehuc fotâcne Giligali haeo hujec.” 13 Eme Samue e
Saulorao ra fisime âzâcnemuwec, “Wofuŋte jambuŋ faigao fezejec. No ine
Wofuŋtemumupaŋ dâŋ reŋkepac.” 14Mume Samuezimuwec, “Eme lamare
owazi hazec‐naeo qaqazukac â bulimakao marac fânâŋ tinac manakopac
i wemo?” 15 Mume Saulozi muwec, “I Ameleke ŋic jaŋeraonec bacjopa
warembieŋ, ŋic jaŋe lama bulimakao biaŋne moc moc Wofuŋ Anutuge
taha bâzi rikecneniŋte bâwosâec‐joparâ akic‐jopambieŋ, gâcne sâko imac‐
jopapene omatac fuajec.” 16Eme Samuezi Saulo âzâcnewec, “Go dâŋ behec,
ehame Wofuŋzi ŋafe ʒira dâŋ nazajec i gazape.” Mume muwec, “Muc.”

17 Eme Samuezi muwec, “Gahacne manatec pitiwaha Israe kikefuŋ
gurune gurune jaŋere jâcne mi ekomec me? Wofuŋ e Israe ŋic jaŋere
ŋicwofuŋ jucmurâ wokemaŋ rua‐garewec i! 18 Erâ giedâŋ moc mugarehuc
ʒiŋuc muwec: ‘Go rarâ sâqocne bapa, Ameleke ŋic hâcne, jopaku jopa
miziezemec.’ 19 Eme Wofuŋte dâŋ i wemocte mi reŋkemec? Wemocte
râsi jaŋere wiac bâuahuc Wofuŋzi wiac hone gâpâreekac i emec?” 20 Iŋuc



SAMUE I 15:21 370 SAMUE I 16:2

mume Saulozi Samue ʒiŋucâzâcnewec: “No Wofuŋte dâŋ reŋkehuc gie
munarewec i bapac, no Ameleke ŋic jaŋere ŋicwofuŋ Agage barâ warepac,
no Ameleke ŋic jopa miziepac. 21 Ehame ŋic jaŋe ine râsi jaŋere wiac
imacke‐fârezo mukicne irecnec lama â bulimakao biaŋne moc moc akic‐
jopambieŋ, ineWofuŋ Anutuge Giligali haeo taha bacnezomuhuc embieŋ.”
22 Eme Samuezi muwec,
“Wofuŋ e bâzi ririkecnere â taha babacnere aŋac focnekac,

aŋac izi dâŋticne rereŋkere aŋac irec sâc ekac me?
Mâcne, dâŋ rereŋzi taha bapa jâuru‐fârekac,

â hazec hâriczi lama ŋicnere wokemaŋ sirickekac.
23Dâŋ qaqatara i hafec qaŋgec irec sâc jaha ekac,

â maŋ râŋgeŋzi hehesicte â nemuɋâŋ babajure sâc ekac.
Goki Wofuŋte dâŋ qikiŋnemec,

irec eki qikiŋguhuc ŋicwofuŋ gie gowac rokac.”
24Eme Saulozi Samue âzâcnemuwec, “NoWofuŋtemumupaŋ â gore dâŋ

huckehuc kiŋ bahac bâfuapac, i ŋic jaŋere hâwicnume dâŋjeŋic reŋkepacte
iŋuc epac. 25 Eme ʒi numu‐garekopac, kiŋnane beherâ waretec risienac,
emeWofuŋ taha nunumu ecnepe.” 26Mume Samuezi âzâcnewec, “No gohec
mi risiepemu, goWofuŋte dâŋ qikiŋnemecte eki go qikiŋguhuc Israe ŋicguru
jaŋere ŋicwofuŋ mocwâc juju i gowac rokac.” 27 Samue e iŋuc murâ raocte
forisiehame Saulozi ŋaqi‐ticne tofanao rohame suckewec. 28 Eme Samuezi
ʒiŋuc âzâcnewec: “Ʒoaŋ ʒira Wofuŋzi Israere uucmaŋ i gore meonec
bârâriekac. Erâ ŋic biaŋne moc gore sâc sirickekac e râcneocmu. 29 Erâ
Israere Tâpiri Ɋuŋɋasaŋ Rune e eeatuc me maŋ bâbârisie i mi focnekac.
E ŋic aricne, irec wemocko maŋne risieocmu.” 30 Eme Saulozi muwec,
“No bahac bâfuapac, erâ ine sifu ŋicfâc‐nane soŋaŋfâc‐jeŋic jaŋere maio â
Israeremaiomana‐naretec sâckeme nohec risienac. Erâ noWofuŋ Anutuge
numu hefârec ecnezepac.” 31 Eme Samuezi Saulo bâjâpeme rapic. Erâ
Saulozi Wofuŋ numu hefârec ecnewec.

32 Eme Samuezi muwec, “Ameleke ŋicwofuŋ Agage e ʒira norao jowa
wareniŋ.” Iŋuc mume Agagezi hâhâwic tâmiric Samuerao fisiwec. Ehuc
muwec, “Hamoc hâtâne e rârâŋne‐jâmbâŋkekac.” 33 E iŋuc mume Samuezi
muwec, “Ʒikagezi ŋokac ɋâric tâmiric hufiŋne bacjopawecte neŋgocge e
ŋokac jaŋere ŋondeŋko ɋâric tâmiric jaha juzejec.” Iŋuc murâ Samuezi
Giligali haeo Wofuŋtemaio Agage hetâc qâtâcneme fewec.

34 Eme Saulo e Gibea hae‐ ticnao rawec â Samue e wâc Rama haeo
risiewec. 35 Eme Samue e Saulo mocwâc mi hohone juhame Saulore
hâmoc dameŋ maickewec. Erâ sifu Samue e Saulore ki mamakuc ewec.
Ehuc Wofuŋ e Saulo Israe ŋic jaŋere ŋicwofuŋ âkendâŋnewec irec busâqoc
manawec.

16
Samuezi Dawidi wokemaŋ ruacnewec

1 Wofuŋzi Samue ʒiŋuc âzâcnewec: “Saulo e noni Israe ŋic jaŋere
ŋicwofuŋ mi juocte hone suŋgiŋ ecnepo, irec go wemocte dameŋ ʒora ere
busâqocmanahuc jukomec? Go bulimakao ʒuŋenaowokemaŋ qoŋgiŋketec
hume rac. No Betelehem ŋic Isairao sorecgukopac. No nahac ŋokâfâc‐ticne
jaŋere ŋondeŋkonec ŋicwofuŋmoc rowosâepo.” 2Eme Samuezimuwec, “No
weniŋuc rapemu? Rape Saulozi biŋe manarâ nuocmu.” Mume Wofuŋzi

muwec, “Go bulimakao motecne moc rorâ rahuc ʒiŋuc muzemec: ‘No
Wofuŋ taha bacnepemurâ warekopac.’ 3 Erâ taha bacmu dameŋ ira Isai
wâc hefârezemec. Eme no ira wiac weniŋuc ecmu i gowatupemu. Erâ
ŋic moc gowatupe nore biŋe wokemaŋ ruacnezemec.” 4 Eme Samue
e Wofuŋzi mutâcnecnewec irec sâc erâ Betelehem haeo ra fisiwec. Ra
fisime hae irec soŋaŋ jaŋe hâwic‐jopame ʒocnehec erao fisirâ mumbiŋ, “Go
wemocte warekomec? Wiac sasawa sâcneme?” 5Wiopie Samuezi muwec,
“Sâcne. No Wofuŋ taha bacnepemurâ warekopac. Ŋoŋe maŋ sahac‐ŋeŋic
emasaŋkerâ nohec taha bazo ranaŋ.” Eme Samue e Isai â ŋokâfâc‐ticne
jaŋerao eemasaŋ gie barâ taha baniŋte hefârec‐jopawec.

6 Eme jaŋe fisipie Samuezi Eliaba honerâ ʒiŋuc manasuwec: “Wofuŋte
maio fuakac ŋic ʒi hâcne ŋicwofuŋ juocte wokemaŋ ruacnezo.” 7 Ehame
Wofuŋzi Samue ʒiŋuc âzâcnewec: “Go sahac hawari‐ticne â ʒoʒora‐ticnere
sawa boc mi fic. No ere mi enarekac. Wofuŋ no ŋiczi honeekac iŋuc mi
honeekopac. Ŋiczi sahac hohone sawa â Wofuŋ noni ine maŋ hohone.”
8Eme Isaizi Abinada hefârehuc ecneme Samuerao fuawec. Fuame Samuezi
muwec, “Wofuŋ ʒi wâcmi rowosâewec.” 9E iŋucmume saizi Sama ecneme
Samuere maio fuamemuwec, “Wofuŋzi e wâcmi rowosâewec.” 10Eme Isai
e ŋokâfâcne 7 jaŋe ejareme Samuerao fua‐fârembiŋ. Eme Samuezi Isai ʒiŋuc
âzâcnewec: “Wofuŋzi keci jaŋe mi rowosâec‐jopawec.” 11 Erâ Isai ʒiŋuc
muhuc wiocnewec: “Ŋokâfâcge ʒi sawa me?” Mume Isaizi muwec, “Ʒâhec
motec jâmbâŋ e jukac, erâ e ine lama soŋaŋ‐jopahuc jukac.” E iŋuc mume
Samuezi ʒiŋuc âzâcnewec: “Kiŋaŋ sorec‐jopatec ra jowa wareniŋ. Eki ʒira
fisime jaha waha ŋenaŋmu.” 12 Eme Isaizi kiŋaŋ sorec‐ jopame ra jowa
warembiŋ. Dawidi e ʒâŋe mai‐ticne â sahac hawari‐ticne i biaŋne jâmbâŋ.
Eme Wofuŋzi muwec, “Ajoc, ŋic ʒi hâcne wokemaŋ ruacnec.” 13 Eme
Samuezi wokemaŋ ʒuŋe i rorâ hahacfac‐ ticne jaŋe honehapie Dawidi
ruacnewec. Ehame Wofuŋte Mârozi dameŋ ira hâcne fuŋkerâ tâpirihec
neŋgoc ŋesiŋ ecnewec. Eme Samue e faharerâ Rama haeo risiewec.

Dawidizi Saulore maio gita qahuc juwec
14 Ehame Wofuŋte Mârozi Saulo beheme Wofuŋzi mâro sâqocne moc

manacneme dameŋ sâc ba imac ecnehuc juwec. 15 Iŋuc ecnehuc jume
kiŋaŋ qaqafâc‐ticne jaŋe ʒiŋuc âzâcnembiŋ: “Manakic, ʒi Anutuzi mâro
sâqocne moc ecneme eki ba imac egarehuc jukac. 16 Irec bomboŋ‐nâŋec,
go kiŋaŋ qaqafâcge juŋgopeneŋ ʒi nâŋe enâretec gita qaqa saric ŋic moc
bâfuanaŋte babasa gie banʒepeneŋ. Eme Anuturaonec mâro sâqocnezi
gorao fuame ŋic eki gita qame go mocwâc biaŋkecmu.” 17 Iŋuc mupie
Saulozi kiŋaŋ qaqafâc‐ticne ʒiŋuc jazawec: “Ŋoŋe ŋic moc gita qaqa saric
e bâfua‐narerâ norao jowa wareniŋ.” 18 E iŋuc mume kiŋaŋ qaqafâc‐ticne
jaŋeraonec ŋicmoczi dâŋ ʒiŋuc bâtikiecnewec: “Manakic, no Betelehem ŋic
moc ʒâŋene Isai ere ŋokâ moc honeekopac. Ŋic e gita qaqa saric. E ŋic
tâpirihec â ʒikafac, e dâŋmumu‐ticne i biaŋne, erâ wâc sahac hawari‐ticne
biaŋne. Erâ Wofuŋzi ehec jukac wâc.” 19 Irec Saulozi Isairao kiŋaŋ sorec‐
jopahuc muwec, “Ŋokâge Dawidi lama soŋaŋ‐jopahuc juekac e râe‐naretec
wareoc.” 20 Eme Isai e doŋgi moc rorâ poroŋ â waiŋ ʒopo moc, erâ noniŋ
motecne moc, iŋuc ŋokâ‐ticne Dawidizi Saulorao baraocte râewec. 21 Eme
Dawidi e Saulorao fisirâ kiŋaŋ gie‐ticne fuŋkewec. Ehame Saulozi ere boc
ecneme maro babaju‐ticne erâ juwec. 22 Eme Saulozi Isai dâŋ râecnehuc

ʒiŋucmuwec: “Dawidi e norao juzejec. No ere mâretec aŋacnu sâqorekac.”
23Eme dameŋ sâc Anutuzi mâro sâqocne ecneme Saulorao fuame Dawidizi
gita‐ticne rorâ qajujec. Iŋuc eme mâro sâqocnezi Saulo beheme mana aŋac
ehuc biaŋne juwec.

17
Dawidizi Goliata qawec

1 Filisa ŋic jaŋe momorifâc‐jeŋic rocjoparâ Juda mâreŋko Soko haeo
tumaŋnembiŋ. Ehuc Efe‐Damim mâreŋko Soko â Aʒeka hae ŋepic jahere
ŋondeŋko teuŋ âtembiŋ. 2 Ehame Saulo â Israe ŋic jaŋe wâc iŋuc jaha
tumaŋnerâ Ela wâneŋko teuŋ âtembiŋ. Ehuc Filisa ŋic jaŋehec ʒika qaniŋte
ʒawiembiŋ. 3 Eme Filisa ŋic jaŋe tiki ŋifec â Israe ŋic jaŋe tiki ŋifec
iŋuc jumbiŋ, â ŋondeŋ‐jeŋicko ine opâwâc fowec. 4 Ehame Gati haeonec
momori ŋic ʒoricne ʒora moc, ʒâŋene Goliata, e Filisa ŋic jaŋere teuŋkonec
warewec. E ʒoʒora‐ ticne i 9 fit jâuruwec. 5 E duticne herâ juwec i
aeŋ bâbâroŋzi bakicne â maro‐ticne i aeŋ bâbâroŋzia bakicne. Eme irec
ŋemâc i aeŋ bâbâroŋ dâkâne 5 tauseŋ irec sâc. 6 Erâ kike‐ ticnere foŋ
i aeŋ bâbâroŋzia bakicne â sându‐ticne hâpowec i wâc aeŋ bâbâroŋzi
bakicne. 7Sându irec kikene imeombâŋ iŋucne, âmicticne i aeŋzi bakicnere
ŋemâc‐ticnezi 600 ewec. Eme maro babaju‐ ticnezi bâniecnewec. 8 Eme
Goliata e domahuc Israe momori owacke‐jarehuc muwec, “Ŋoŋe wemocte
ʒika qaniŋtewarembieŋ? No Filisa ŋic, â ŋoŋe Saulore kiŋaŋ qaqafâc. Irec
ŋoŋe ŋaŋac ŋic moc bâwosâepie norao wahaoc. 9 Eme nâhe qaqac ehuc
eki sâcne nuocmuo ine nâŋe ŋoŋere kiŋaŋ qaqafâc enʒepeneŋ. Â noni
ʒoɋac erâ e bawahahuc qâhâmopemuo ine ŋoŋe nâŋere kiŋaŋ qaqafâc ehuc
kiŋaŋ qanârenʒepieŋ.” 10Erâ ʒuhuckerâ muwec, “No ʒoaŋ ʒira hâcne Israe
momori ŋoŋe hesuac‐ŋopakopac, ŋoŋe ŋicmoc râe‐narepie wahame nohec
qaqac enac.” 11Mume Saulo â Israe ŋicfâcne jaŋe Filisa ŋiczi dâŋ muwec i
manarâ mâretec hâwic‐jopame qurutuambiŋ.

12 Efarata ŋic moc juwec ʒâŋene Isai, e Juda mâreŋko Betelehem hae
ŋewec irecnec, ŋokâfâcne 8 jumbiŋ, eme moc i Dawidi hâcne. Eme Saulore
dameŋko Isai e jara bocjaha bazurâ ŋicqizec ewec. 13 Eme ŋokâfâc‐ticne
mârâc fufua jahec â moc jaŋe Saulo bâjâperâ ʒikao rambiŋ. Eme ŋokâfâcne
jahec â moc ʒikao rambiŋ jaŋe fuambiŋ sâc ine ʒiŋuc: Eliaba, Abinada â
Sama. 14Dawidi e motec ʒâcne jâmbâŋ â mârâcmotec jahec â moc jaŋe ine
Saulo bâjâpembiŋ. 15 Dawidi e ine Saulohec juhuc mamac‐ticnere lamafâc
soŋaŋ‐jopaocte Betelehem haeo rac warec ehuc juwec. 16 Eme Filisa ŋic e
ʒoaŋ gie bapa 40 irec maŋnao ŋafe ʒoaŋ mai fuarâ doma jujec.

17 Eme Isaizi ŋokâ‐ ticne Dawidi ʒiŋuc âzâcnewec: “Hahacfâcge jaŋere
jacgoŋ ʒegoc ʒakicne he moc â poroŋ 10 ʒi rorâ bâruŋ jaha teuŋ‐jeŋicko
rac. 18Erâ wâc bulimakao susure wokemaŋ râqâcne foŋ 10 ʒi micne‐jeŋicte
barazemec. Ehuc hahacfâcge honec‐jopac, jaŋe sâcne juŋgopieŋ me mâcne
i hone manac erâ ware nazatec manazepac.”

19 Eme Saulo â Dawidire hahacfâc, erâ Israe momori sasawa jaŋe
Ela wâneŋko juhuc Filisa ŋic jaŋehec qaqac embiŋ. 20 Ehame Isaizi
mutâcnecnewec irec sâcko Dawidi e furic uupicte faharerâ mamacnere
lamafâc i soŋaŋmoctao guruc‐joparâ nânâ bâmockekicne i rorâ rawec. Raku
momori jaŋe ʒikao raniŋte aŋara hehuc faharepie teuŋko fisiwec. 21Ehame



SAMUE I 17:22 373 SAMUE I 17:42

Israe ŋic â Filisa ŋic jaŋe ŋifec â ŋifec birickembiŋ. 22 Eme Dawidi e wiac
bajuwec i nânâ mafa soŋaŋ juwec erao guruckerâ hahacfâcne bubiaŋ dâŋ
jazaocte birickerâ domambiŋ jaŋerao gasackerâ rawec. 23Rarâ jaŋehec dâŋ
dâŋ ehuc domahame Filisa ŋic Gati haeonec, momori sâko ʒâŋene Goliata
e Filisa jaŋere guruonec faharerâ mai domahuc dâŋmuwec ijaha muhame
Dawidizi manawec.

24 Eme Israe momori jaŋe ŋic e honerâ boc hâwic‐jopame wise‐fârembiŋ.
25 Ehuc mumbiŋ, “Ŋic keci honeŋgopieŋ, e ʒoaŋne ʒoaŋne fahare do-
marâ Israe ŋic hesuac‐nâpo‐jâmbâŋkeekac. Eme moc e ŋic keci qaocmu
e ŋicwofuŋzi wiac bafehuc tahackerâ otâ‐ ticne wâc râcneocmu. Ehuc
wiacfâc‐ticne jaŋe Israe guruo sahac taha wiac mi râehuc mâc juniŋte
mana‐jareocmu.” 26 Iŋuc mupie Dawidizi ŋic gâcne ehec domambiŋ jaŋe
ʒiŋuc wio‐jarewec: “Filisa ŋic keci qahuc Israe guruo mimi qaqa fuakac
i bârârieocmu ŋic iŋucne e weniŋuc ecnezo? Filisa ŋic sahac tofa‐ticnao
mi hezukicne e weniŋucne irec Anutu jujune ere momori guru hesuac‐
nâpoekac?” 27 Dawidi e iŋuc mume ŋic jaŋe dâŋ bâbâni mumbiŋ ijaha
bâtikiecnehucmumbiŋ, “Ŋic keci qaocmu e iŋuc hâcne ecnezo.”

28 Ehame Dawidizi ŋic dâŋ jazahame mârâc hahac‐ticne Eliaba e manarâ
mâretec aarickeme ʒiŋuc âzâcnewec: “Go wemocte wahamec? Erâ lama
jahec mac jaŋe mâreŋ burocnao mozi soŋaŋ‐ jopahame behec‐ joparâ
wahamec? Gomaŋge sâqocneziweniŋucmaŋkehucwahamec imanakopac.
Go ʒika honecmurâ sawa wahamec hâcne.” 29 E iŋuc mume Dawidizi
muwec, “No wemo wiac epac, no dâŋ sawa mupac.” 30 Iŋuc muhuc
râpeckerâmoctao forisierâ dâŋ âzâcneme ŋic jaŋe dâŋ ijaha bâtikiecnembiŋ.

31 Eme Dawidizi dâŋmuwec i jaŋemana‐fârerâ Saulo binaŋ bacnembiŋ.
Eme eki Dawidi hefârewec. 32 Eme Dawidizi Saulo ʒiŋuc âzâcnewec: “Go
maŋge mi wahaoc, no rarâ Filisa ŋic keci qapemu.” 33 Iŋuc mume Saulo e
Dawidi dâŋ ʒiŋuc bâtikiecnewec: “Go rarâ Filisa ŋic e sâcne mi qacmu, go
motec ɋâri â e ine motec‐ticnaoa ʒika qaku maŋne ewec.” 34 Iŋuc mume
Dawidizi dâŋ ʒiŋuc bâtikiecnewec: “Bomboŋ‐nane, no mamac‐nanere lama
soŋaŋ juekopac. Ehuc laioŋ me bea moczi sapao fisirâ lama motecne
moc rorâ wiseme 35 no jâperâ qowi i micticnaonec batararâ bârisieekopac.
Iŋuc ehape no nahacnao risieme mecʒâwâ‐ ticnao rorâ qâhâmoekopac.
36 Laioŋ me bea jaŋe iŋuc hâcne ehuc qâhâmoc‐jopaekopac kiŋaŋŋicge
no Filisa ŋic sahac tofa‐ ticnao mi hezukicne keci e Anutu jujune ere
momori guru boc musoriŋ‐nâpokacte laioŋ â bea ecneekopac sâc ijaha
ecnepemu.” 37 Dawidi e iŋuc murâ ʒuhuckerâ muwec, “Wofuŋ e laioŋ
â bea jahere me ʒârâickonec bataracnuekaczi Filisa ŋic keci ere meonec
sâcne bataracnuocmu wâc.” Iŋuc mume Saulozi ʒiŋuc âzâcnewec: “Sâcne
rac. Eme Wofuŋzi baficguzejec.” 38 Iŋuc murâ e jahacne maruku hecneme
huwec, erâ aeŋ bâbâroŋzi du bakicne i hecneme huwec wâc. Erâ aeŋzi ŋaqi
bakicne i mâmâc hecneme huwec. 39 Erâ irec fainao ʒika‐ticne râcnewec.
Eme Dawidi e wiac iŋucnemoc mi bajuwecte wiac izi kimâmâckewec. Eme
irec Saulo ʒiŋuc âzâcnewec: “No wiac ʒi mi bajuekopacte ihec sâcne mi
rapemu.” Iŋuc murâ hetara‐fârewec. 40 Ehuc gunu‐ticne rorâ hu opâonec
qânâ jomicne memoc wosâerâ ro heticnao ŋiewec. Erâ tacbaŋ‐ticne barâ
Filisa ŋicmaickehuc rawec.

41 Rame Filisa ŋic e iŋuc jaha maro babaju‐ticnezi bâniecnehame Dawidi
maickehuc warewec. 42 Ehuc ʒâŋe fime wareme Dawidi honerâ manac-

neme wahawec, wiac e motec ɋâri, erâ sahac bâroŋ â kereŋ bareŋne.
43Eme Filisa ŋic e Dawidi âzâcnemuwec, “No qâtome, irec norao ɋaruchec
warekic?” Erâ nemu‐ ticnere ʒâŋe muhuc Dawidi sâwecdâŋ âzâcnewec.
44 Erâ moc ʒiŋuc âzâcnewec: “Waretec biucge sawa wipe â qowi mimicne
jarepe nâniŋ.” 45 Eme Dawidizi Filisa ŋic âzâcnewec, “Go sâqe ʒora â
damu â tubachec warekomec, no ine Tâpiri Ɋuŋɋasaŋ Wofuŋ, erâ Israe
momori guru, musoriŋ‐jopamec hâcne, jaŋere Anutu ere ʒâŋeo fâkopac.
46MiŋecgacWofuŋzinoremeo râecguocmu, emenoni qârândiŋgurâ qizecge
hetâcnepemu, erâ ʒoaŋ kecʒira Filisa momori guru qâŋɋâŋfâc‐jeŋic sawa
wipe â kâte qâto mimicne micjeŋicko râec‐jopapemu, eme mâreŋ sâc
ŋic jaŋe Israe kikefuŋ Anutu jujarekac i mana‐ fârenʒepieŋ. 47 Erâ wâc
tumaŋnerâ juŋgopieŋ ŋic sasawa ʒi jaŋe ʒiŋuc honenʒepieŋ: Wofuŋ e damu
ʒika tâmiric râsi sâcne jopaocmu, ʒikao sasanaŋ â dodocke i Wofuŋte meo
fokacte eki menâŋecko râec‐ŋopaocmu.”

48 Eme Filisa ŋic e Dawidi bâfuaocte wareme Dawidizi Filisa ŋic maick-
ehuc ʒikare tomao gasacke rawec. 49 Erâ mene kânoŋ‐ ticnao esorierâ
qânâ moc rorâ tacbaŋ qame ra Filisa ŋic mainao hewec, herâ mai siecne
henʒaŋneme waha qarâ bufofac fowec.

50 Ine Dawidi e Filisa ŋic tacbaŋ â qânâzi qârândiŋkerâ hâmocne qawec
hâcne, menao ʒika moc mi fohame. 51 Erâ ine gasacke rarâ Filisa ŋic
maŋfuŋnao fisirâ sâqe ʒora‐ ticne becsahackonec unuckerâ âke hâmorâ
qizec‐ticne hetâcnewec. Filisa ŋic jaŋe ine kâcɋene‐jeŋic arictac eme honerâ
hâwic wisembiŋ. 52 Ehame Israe ŋic â Judaŋic jaŋe fahare aŋara hehuc
jopa jâpec ejare rakuGati haeo fisirâ fotâcne raku Ekoroŋ haere sacmotâcko
fisimbiŋ. Eme Filisa ŋic jopakicne jaŋere qâŋɋâŋ i Saraim haeonec fuŋkerâ
fohapie raku Gati â Ekoroŋ haeo fisiwec. 53 Eme Israe ŋic jaŋe risierâ
râsi jaŋere teuŋ hetâtiehuc wiac gâcne fiuc bawisembiŋ. 54 Eme Dawidizi
Goliatare qizec i Jerusalemko barawec â ʒikare wiac‐ticne ine e jahacne
bozeo beheme ŋewec.

55 Saulo e Dawidizi Filisa ŋic qaocte rame honerâ momori jaŋere micne
ʒâŋene Abene e ʒiŋuc wiocnewec: “Abene, ŋicmotec keci more motec?”
Iŋuc wiome Abenezi muwec, “Ŋicwofuŋ‐ nane, no wâc mi manakopac.”
56 Mume ŋicwofuŋzi muwec, “Ŋicmotec e more motec i mu wioc etec
fuaoc.” 57 Eme Dawidi e Filisa ŋic qarâ qizec‐ticne rorâ risiehame Abenezi
Saulorao jowa rawec. 58 Rame Saulozi wiocnehuc muwec, “Kogoc, go
moremotec?” WiocnemeDawidizi dâŋ ʒiŋuc bâtikiecnewec, “No Betelehem
haeonec kiŋaŋŋicge Isaire ŋokâ.”

18
Jonataŋzi Dawidihec ʒâʒâfic epic

1Eme Dawidi e Saulo dâŋ iŋuc âzâcne tarame JonataŋziDawidire ecneme
maŋticne erea boc domawec. 2 Saulozi iŋuc honerâ ʒoaŋ ira sakareme
juhuc mamac‐ ticnerao mocwâc mi risiewec. 3 Jonataŋ â Dawidi jahe
jahacnere boc ejactewec irec sâcmaŋzi ʒâʒâfic ehuc heheʒakiec epic. 4Ehuc
Jonataŋzi ŋaqi rojuwec i hetararâ Dawidi râcnewec. Erâ maruku â ʒika â
tepe â umbika‐ticne i mâmâc râcnewec. 5 Eme Saulozi Dawidi ʒikao ira
me ira soreme rajujec i fârinehec ejujec. Iŋuc eme honerâ Saulozi momori

jaŋere micne âkendâŋnewec. Âkendâŋneme ŋic omane jaŋe ere manapie
sâckewec â Saulore fekicnefâc jaŋe wâc iŋuc jaha manapie sâckewec.

Saulozi Dawidi kisâ ecnewec
6Dawidizi Goliata qarâ haeo risiehamemomori jaŋewâc haeo risiembiŋ.

Risiehapie ŋokac jaŋe Israe hae sâc irecnec warembiŋ. Ehuc gae wowo
ŋokac jaŋe ʒeri ehuc woŋgâŋ‐jeŋic qahuc gae woworâ ŋicwofuŋ Saulo
bâfuaniŋte rambiŋ. 7 Ehuc ŋokac jaŋe bubiaŋko gae ʒiŋuc hembiŋ:
“Saulozi ŋic 1 tauseŋ jopawec
â Dawidizi ine 10 tauseŋ jopawec.”

8 Eme Saulo e irec mâretec aarickewec â dâŋ izi erao mi sâckewec. Eme
ʒiŋuc muwec: “Jaŋe Dawidizi ŋic 10 tauseŋ jopawec muŋgopieŋ â nore
muŋgopieŋ, e 1 tauseŋ sawa jopawec. Eme ʒi ŋicwofuŋ âkendâŋneniŋmu
hâcne.” 9 Iŋuc murâ ʒoaŋ ira hâcne fuŋkerâ Dawidi kisâ ecnehuc hone
jâjâpehuc juwec.

10 Ehame hae fureme Anutuzi mâro sâqocne moc ecneme Saulo
sakioŋkewec. Iŋuc ecneme maŋne sifuckeme ficticnaoa dâŋ kosa barasa
wosewec. Dawidi e ʒoaŋne ʒoaŋne ejujec iŋuc jaha gita‐ ticne qahame
wiac iŋuc hâcne fuawec. Saulo e ine sându‐ticne barâ ŋewec. 11 Eme
Saulo e sându i ʒiŋuc muhuc wickewec: “No Dawidi sâpeo âke kindeŋnepe
domazejec.” Muhuc wickewec. Eme Dawidizi bâricnehame arec jajahec
ewec.

12 Wofuŋ e Saulohec juweczi e beherâ Dawidi dope hutuŋ ecnewec
i honerâ Saulozi Dawidire hâwickewec. 13 Irec ficticnaonec bârârierâ
momori 1 tauseŋ jaŋere micne âkendâŋnewec. Iŋuc ecneme Dawidi e rarâ
ŋic micne bajarewec. 14 Micne bajareha Wofuŋzi bafickeme wiac sasawa
ewec i mocmi ririwec. 15Dawidi e wiac sasawa eme sâcke‐fârewec i Saulozi
honerâ ere mâretec hâwicke sâqorewec. 16 Eme Israe ŋic â Judaŋic jaŋe ine
Dawidizi ʒikao micne bajarerâ bânie‐jarehuc juwec irec erea boc ejarewec.

17 Eme Saulozi Dawidi ʒiŋuc âzâcnewec: “Ʒi mârâc otâ‐ nane Meraba
e hâcne ŋonâŋge eocte garepemu. Mâc, go ine nore erâ hâbi hâro jaha
juhuc ʒika qazemec.” Saulo e ʒiŋuc maŋkehuc dâŋ i muwec: “No sifu
mi qazepac, Filisa ŋic jaŋe sâcne qanʒepieŋ.” 18 Mume Dawidizi dâŋ
kecʒiŋuc bâtikiecnewec: “No mo ŋic fekicne â mamac‐nanere garikiŋfâc
jaŋe Israe maŋnao ʒâŋe biŋehecwena juŋgopieŋ irec noni ŋicwofuŋte kimo
epemu?” 19 Eme Saulore otâ Meraba e Dawidi râcnenʒapiŋ dameŋko ine
rorâ Maholati ŋicmoc ʒâŋene Aderiele e râcnembiŋ.

20Ehame Saulo otâ‐ticnemoc ʒâŋeneMikali e Dawidire maŋne domawec.
Eme i Saulo mufuacnepie maname sâckewec. 21 Ehuc ʒiŋuc maŋkewec:
“No e râcnepe eki bitiŋ‐ticne eme Filisa ŋic jaŋe qanʒepieŋ.” Irec Saulozi
mocwâc Dawidi ʒiŋuc âzâcnewec: “Go kimo‐nane.” 22 Iŋuc murâ kiŋaŋ
qaqafâcne ʒiŋuc jazawec: “Ŋoŋe gâmbuŋkoDawidi ʒiŋuc âzâcneniŋ: ‘Mana-
kic, ŋicwofuŋ e goremaname sâckekac â kiŋaŋqaqafâcnenâŋewâc gore boc
enârekac. Irec go ŋicwofuŋte kimo ezemec.’ ” 23Eme Saulore kiŋaŋ qaqafâc
jaŋe dâŋ i Dawidi âzâcnembiŋ. Âzâcnepie dâŋ ʒiŋuc bâtikie‐jarewec: “Ŋoŋe
manapie ŋicwofuŋte otâ roro i wiac afecne ekac me? I ŋic hapetac â waha
qaqane no iŋucnezi sâcne eeneme?” 24E iŋucmume Saulore kiŋaŋ qaqafâc
jaŋe Saulorao risierâ Dawidizi dâŋ muwec i âzâcnembiŋ. 25 Âzâcnepie
Saulozi dâŋ ʒiŋuc bâtikie‐jarewec: “Dawidi ʒiŋuc âzâcneniŋ: Ŋicwofuŋ e

râsifâc‐ticne okacne jarehuc Filisa ŋic 100 jaŋere sahac tofamasunezi ŋokac
furi eocte sawa manasukac.” Saulo e Dawidi qaisockehuc Filisa ŋic jaŋere
meo hâmoocte manasuwec hâcne. 26 Eme Saulo kiŋaŋ qaqafâcne jaŋe
Saulozi dâŋ muwec i Dawidi binaŋ bacnembiŋ. Binaŋ bacnepie mâsi iŋuc
ehuc ŋicwofuŋte otâ rozo irec maname sâckewec. Eme dameŋ bakicne
irec juwicnao 27 Dawidi e ŋicfâc‐ticne jaŋehec rarâ Filisa ŋic 200 joparâ
sahac tofa‐jeŋictemasune i bawarerâ ŋicwofuŋte kimo eocte wosecnewec.
Iŋuc eme Saulozi otâ‐ticne Mikali râcnewec. 28 Erâ ine Saulo e Wofuŋzi
Dawidihec juwec â otâ‐ticne Mikalizi Dawidirea boc ecnewec iŋuc hone
manac erâ 29 Dawidire mâretec hâwicke sâqorewec. Hâwicke sâqoreme
Saulo e Dawidi râsi sanaŋ ecnewec.

30 Eme Filisa ŋic fekicne jaŋe Israe ŋic jaŋehec qaqac eniŋte rajumbieŋ.
Rapie sâc Dawidi e Saulore ŋicfâc gâcne siric‐ jopahuc Filisa ŋic mâretec
jopa jâpec ejare jujec. E iŋuc ehuc ʒâŋe biŋe sâkohec ewec.

19
Saulozi Dawidi qaocte basahuc juwec

1 Saulo e ŋokâ‐ ticne Jonataŋ â kiŋaŋ qaqafâcne jaŋe Dawidi qaniŋte
jazawec. Erâ ine Saulo ŋokâ‐ ticne Jonataŋ e Dawidire boc ecnewec.
2 Irec Jonataŋzi Dawidi ʒiŋuc âzâcnewec: “Mamac‐nane e guocte 3 Eme
no mamac‐nane qâtepe goki jucmu ira fanacmu. Ehuc gore erâ mamac‐
nane dâŋ binaŋ ecnepemu. Eme dâŋ i me i bâfuapemuo gazapemu.”
4 Eme Jonataŋ e Dawidi mumbiaŋkehuc mamac‐ ticne ʒiŋuc âzâcnewec:
“Ŋicwofuŋ, go kiŋaŋŋicge Dawidirao bahac mi bâfuazemec, wemocte, e
gorao bahac moc mi bâfuawec, erâ wâc kiŋaŋ biaŋne qagarewec. 5 E
juju‐ ticne qaisockehuc Filisa ŋic qâhâmowec. Ehame Wofuŋzi Israe ŋic
bafic‐ jopahuc bubiaŋ sâko bâfua‐jarewec. Eme go wiac i honehuc ʒeri
emeŋ. Ehuc wemocte fuŋne tâmiricko Dawidi qahuc socticne hoŋkehuc
bahac bâfuazomukic?” 6Eme Saulo e Jonataŋte dâŋmanarâWofuŋte ʒâŋeo
ɋetickehuc Dawidizi mi hâmoocte mupaŋkewec. 7 Irec Jonataŋ e Dawidi
hefârerâ dâŋ sasawa i mufuacne‐ fârewec. Iŋuc ecnerâ mamac‐ ticnerao
jowa rame gie‐ticnao mocwâc ʒuhuckerâ juwec.

8 Juku ʒika mocwâc fuame Dawidizi Filisa ŋic jaŋehec qaqac eniŋte
rawec. Ehuc râsi mâretec jopame wisembiŋ. 9 Eme Dawidi e gita‐ ticne
qahuc ŋewec â Saulo e ine ficticnao sându‐ticne barâ ŋehame Wofuŋzi
mâro sâqocne ecneme ere maŋko huwec. 10 Eme Saulozi Dawidi sâpeo âke
kindeŋneocte manasuhuc sându‐ticne wickehame Dawidizi bâricneme ra
sâpeo kindeŋnerâ domawec. Iŋuc eme honerâ Dawidi e wisewec.

11Ehame hae fureme Saulozi Dawidi qaoctemanasuhuc kiŋaŋ qaqafâcne
ejareme ra Dawidire fic somâckembiŋ. Iŋuc epie ŋonâŋ‐ticne Mikalizi
Dawidi ʒiŋuc âzâcnewec: “Go ŋafe ʒira jujuge mi ŋezickecmuo ine tomâcko
hâmocmu.” 12 Iŋuc murâ Mikalizi ŋowe‐ticne qâqâtâc kataŋko râeme
hurâ wisewec. 13 Wiseme Mikalizi ɋâŋ qâqâtâc moc rorâ fofoo râeme
foha noniŋ kanʒaŋnezi fofo bakicne i roŋgâŋkopec râerâ bilaŋkezi ru-
facnewec. 14 Eme Saulozi Dawidi roniŋte kiŋaŋ sorec‐ jopame ra fisipie
Mikalizi ʒiŋuc jazawec: “E huc bame fokac.” 15 Eme Saulozi Dawidi
honeniŋte kiŋaŋŋic mocwâc sorec‐jopahuc ʒiŋuc jazawec: “Fofo‐ticnehec
mâmâc rorâ bawarepie qape.” 16 Iŋuc jazame kiŋaŋŋic jaŋe Dawidire

ficko raʒirâ ɋâŋ qâqâtâc fofoo fowec â noniŋ kanʒaŋzi fofo bakicne
roŋgâŋkopec foha honembiŋ. 17 Irec Saulozi Mikali ʒiŋuc âzâcnewec: “Go
wemocte eatucnuhuc râsi‐nane ecnetec wisejec?” Iŋucmume Mikalizi dâŋ
ʒiŋuc bâtikiecnewec: “E kecʒiŋuc nazajec irec epac, ‘Guzipore baficnutec
wisepe.’ ”

18 Eme Dawidi e wiserâ raku Samuerao Rama haeo fisiwec. Ehuc
Saulozi wiac ecnewec irec binaŋ bacne‐ fârewec. Eme e â Samue jahe
rarâ Naioti haeo jupic. 19 Ehame ŋic gâcne jaŋe Saulo ʒiŋuc âzâcnembiŋ:
“Manakic, Dawidi e Naioti haeo jukac.” 20 Iŋuc mupie manarâ kiŋaŋŋic
sorec‐jopameDawidi roniŋte rambiŋ. Raku ra fisirâ Samuezi porofete guru
micne bajaremefindaŋdâŋmuhuc juhapie honec‐jopambiŋ. Honec‐jopapie
Wofuŋte Mârozi fai‐jeŋicko heme jaŋe wâc jaŋerao ʒuhuckerâ findaŋdâŋ
mumbiŋ. 21 Eme irec biŋe âzâcnepiemanarâ Saulozi kiŋaŋŋic gâcne sorec‐
jopame jaŋe wâc rarâ jaŋerao ʒuhuckerâ findaŋdâŋ jaha mumbiŋ. Iŋuc
epie Saulo e harierâ kiŋaŋŋic mocwâc sorec‐ jopame jaŋe rarâ iŋuc jaha
findaŋdâŋ mumbiŋ. 22 Eme ʒâhec Saulo e jahac Rama haeo rawec. Raku
opâ nombâŋ sâko Seku haeo ŋewec ira fisiwec. Ehuc wiowec, “Samue â
Dawidi jahe wena jukopirec?” Wiome ŋic jaŋe ʒiŋuc âzâcnembiŋ: “Jahe
Rama dâkâne moc ʒâŋene Naioti ira jukopirec.” 23 Iŋuc âzâcnepie irecnec
fotâcnerâ Naioti haeo raocte rawec. Rahame Anuture Mârozi iŋuc jaha
ecneme hatao rahuc rahuc findaŋdâŋ mumurâ raku Naioti haeo fisiwec.
24 Erâ e jahacne ŋaqi qoruc wiac‐ ticne bâsuckerâ Samuere maŋfuŋko
findaŋdâŋ muwec. Ehuc ʒoaŋ ʒorâ â ŋafe ʒora biuctac fowec. Iŋuc ewecte
ŋic jaŋe ʒiŋucmujumbieŋ: “Saulo ewâc porofete jaŋerao ʒuhuckewecme?”

20
Dawidi â Jonataŋ jahe ââgo fârine jupic

1 Eme Dawidi e Rama haeoa Naioti hae ŋewec irecnec wiserâ Jonataŋtao
fisirâ muwec, “No wemo wiac moc epo? No wemo kiŋ hurepo? Mamacge
e wemo wiac epe sâqorewec irec nuocte manasuekac?” 2 Iŋuc mume
Jonataŋzi dâŋ ʒiŋuc bâtikiecnewec: “Anutuzi manakac, go mi hâmocmu.
Mamac‐nane e no mi nazahuc wiac i me i moc mi ejâmbâŋkeocmu. Mamac
e wiac iŋucne eocte wemocko hesoŋke‐narezac. No dâŋ keci mi mana
ʒakiekopac.” 3 E iŋuc mume Dawidizi dâŋ ʒiŋuc bâtikiecnewec: “Go nore
boc egarekac i mamacgezi mana‐jâmbâŋkekac. Ehuc ʒiŋuc manasuekac:
‘Jonataŋ wiac ʒi mi manazejec, wiac iŋucnezi busâqoc bâfuacnezackohec.’
Erâ ʒi Wofuŋ â go jujâmbâŋkekopirec ŋohere maio ʒiŋuc manapaŋkekopac:
Hâmoczi bâmbeŋnukac.” 4 Iŋuc mume Jonataŋzi ʒiŋuc âzâcnewec: “Wiac
i me i mutec gore erâ epemu.” 5 Jonataŋ e iŋuc mume Dawidizi ʒiŋuc
âzâcnewec: “Manakic, tomâcko mosa furune wahaocmu. Eme no ira
ŋicwofuŋhec nânâ nâpe biaŋkezac. Erâ sifu râecnutec ra soŋkerâ juhape
ʒoaŋ gie bapa jahec â moc irec ŋafe maickezejec. 6 Ehame mamacgezi
teboo basacnurâ mume ʒiŋuc âzâcnezemec: ‘Dawidi e dameŋ bembeŋne
sawa Betelehem hae‐ticnao jurâ risieocte numu‐narejec. Ira hâcne jara sâc
Dawidire garikiŋfâc jaŋere taha bâzi fuaekac i.’ 7 Eme e, ‘Sâcne, biaŋne,’
iŋuc muocmuo ine norao sâckeocmu, me aarickeme dâŋ kosa woseme
ine ʒiŋuc mana tarazemec: E wiac hâhâwicne ecneocte maname fokac.
8 Bomboŋ‐nane, nâhâc Wofuŋtemaio ʒâʒâfic sanaŋne epec, irec maŋge mi

betaŋkeoc. No kiŋhec ekopacko wemocte mamacgerao bacnu racmu, go
gahac qâhâmocnuc.” 9 Iŋuc mume Jonataŋzi muwec, “No mamac‐nanezi
guocte maŋkehuc jukac i manarâ muzac wemocko hesoŋke‐garezapo. I
Anutuzi manaha mukopac.” 10 Eme Dawidizi Jonataŋ ʒiŋuc âzâcnewec:
“Mamacgezi dâŋ ʒocnehec egareocmuo inemozi nazaocmu?” 11 Iŋucmume
Jonataŋzi Dawidi ʒiŋuc âzâcnewec: “Waretec gieo ranac.” Iŋuc mume jahe
mâmâc jaha gieo rapic.

12 Ehuc Jonataŋzi Dawidi ʒiŋuc âzâcnewec: “No Israere Wofuŋ Anutu ere
maio mupaŋke‐garepe: No tomâcko dameŋ ʒiŋucne mamac‐nane mu wioc
ecnepe arec jahec â moc eocmu, eme eki go akicguocte manasukac i mu-
taniŋke‐jâmbâŋkeocmuo ine kiŋaŋ sorec‐jopape ware gazapie manazemec.
13Me mamac‐nane guocte muhame noni ŋezicguhuc egarepe mi wisecmuo
ine Wofuŋzi irec okacne i mocwâc bâmâmâckehuc no enarezejec. Wofuŋzi
mamac‐nanehec juwec irec sâc jaha gohec juzejec. 14 No mi hâmopemuo
ine Wofuŋzi ââgo jujure sâc munâctekac irec sâc enarezemec. 15 Â no
hâmopemuo ine eehâmoge i wiacfâc‐nane jaŋeraowâc fohuc juzejec sanaŋ.
Eme Wofuŋzi Dawidire kisâfâc mâreŋ ʒirecnec bâsirowec‐jopaocmuo ine
16 Jonataŋte ʒâŋezi Dawidire wiacfâc jaŋeraomi rârâŋnezejec. Â Dawidire
râsifâc jaŋe ine Wofuŋzi okacne jarezejec.” 17 Iŋucmuhuc Jonataŋ e maŋne
Dawidirea domawec i muburockewec. E jahacnere ecnewec irec sâc jaha
Dawidire ecnewec.

18 Eme Jonataŋ e Dawidi ʒiŋuc âzâcnewec: “Tomâcko mosa furune
wahaocmu. Eme go ira mi jucmu irec nânâ teboo gore ŋeŋe i tacne
fome basacguniŋmu. 19 Go ʒoaŋ gie bapa jahec â moc eme Eʒele qânâ
ŋekackomârâc tiwâ bâzi fuame soŋkemeŋ ira picpac jaha rarâ soŋkezemec.
20 Ehame no ma moc ira me ira qâtâcnekopac tinac tepe motec jahec â
moc irapec qâtâcnepe fâocmu. 21 Ehuc ŋicmotec moc tepe motec i roocte
sorehuc ʒiŋuc âzâcnepemu: ‘Go rarâ tepe motec i bâfuac. Tepe motec i
ʒiŋucpec ira honerâ roc.’ Iŋuc mupe manarâ fuazemec. Ira wiac moc mi
fua‐ gareocmu i manapaŋkekopac. 22 Me ŋicmotec e ʒiŋuc âzâcnepemu:
‘Tepe motec i ocniŋuc ira,’ iŋuc mupe manarâ Wofuŋzi sorecguocmure
wisezemec. 23 Eme ʒâʒâfic epec irec mumutaniŋ i Wofuŋzi raŋɋa raŋɋa
junâctezejec.”

24 Eme Dawidi e ra kâteo soŋkerâ juwec. E ira juhame mosa furune
wahame ŋicwofuŋ e nânâ nâocte teboo waha ŋewec. 25 Ŋicwofuŋ e
ŋeŋe‐ticne sâpeopec ŋewecte ira ŋejujec, eme ira hâcne waha ŋewec.
Ehame Jonataŋ e ŋifec domawec â Abenezi ine Saulore gâjoŋko ŋewec. Â
Dawidire ŋeŋezi ine tacne ŋewec.

26 Eme Saulo e ʒoaŋ ira dâŋ moc mi muwec. E ʒiŋuc manasuwec hâcne:
Dawidiraowiac ime i fuawec, me pectâc jâmbâŋwâcmimecne jukacte iŋuc
ekac. 27 Eme hae fureme Dawidire ŋeŋezi tacne jaha ŋewec. Irec Saulozi
ŋokâ‐ ticne Jonataŋ wiocnehuc muwec, “Isaire ŋokâ e fuŋne weniŋucte
jacne mecne â miŋecgac mecne nânâre mi warejec?” 28 Iŋuc wiocneme
Jonataŋzi Saulo dâŋ ʒiŋuc bâtikiecnewec: “Dawidi e Betelehem haeo raocte
manacnepemurâ numu‐ narejec. 29 Ehuc ʒiŋuc mujec: Manahaŋ rape,
soctofafâc‐nane jaŋe hae sâkoo tiwâ bâzi rikeŋgopieŋ, ehuc hahac‐nanezi
rapemurâ munarejec. Irec honecnutec âgoge ekopacko behecnutec rarâ

hahacfâc‐nane honec‐jopape. Irec Dawidi e ŋicwofuŋ gore teboomiwarejec
i fuŋne iŋucte hacne.”

30 Eme Saulozi Jonataŋ mana gâpârecnerâ muwec, “Ŋokac kosane â
fecbâsicne eraonec fuakicne go, no fuŋnege mi manakopac me? Go Isaire
ŋokâ âgo egareocte rowosâemeŋ i go gahacnao â neŋgocgere ɋâric fufua
mimi feocte hâcne. 31 Isaire ŋokâzi mâreŋko juhame go gahacne mi
juhâmocmu â ŋicwofuŋ ŋeŋege mi ŋesanaŋkeocmu. Irec go kiŋaŋ soretec
ra rorâ norao bawareniŋ, e hâmocte biŋe ekac.” 32 Eme Jonataŋzi mamac‐
ticne Saulo dâŋ ʒiŋuc bâtikiecnerâ muwec: “E wemocte qâhâmozo? Wemo
wiac moc ejecte?” 33 Eme Saulozi âeckeocte sându wickecnewec. Iŋuc
eme Jonataŋzi ʒiŋuc hone tarawec: Mamac‐nanezi Dawidi qaocte mana
sanaŋkekac. 34 Irec Jonataŋ aaricke sâqoreme teboonec fahare rawec, ehuc
mosare ʒoaŋ namba 2 ira nânâ mocmi nâwec. Wiac mamac‐ticnezi Dawidi
ŋicmaio bawahawecte busâqocmana utuckewec i!

35 Hae fureme Jonataŋzi uupictea gieo Dawidihec muc manac epicko
rawec, ehuc motec piticne moc jowame mâmâc rapic. 36 Erâ motec‐
ticne hâcne âzâcnewec, “Gasacke rarâ tepe motec qâtâcnepe fâocmu sâc
rozemec.” Motec e gasacke rahame tepe qâtâcneme motec huckehuc
jâururâ rawec. 37 Eme motec e Jonataŋzi tepe qâtâcneme rawec i fowec ira
ra fisime Jonataŋzimotec hâcnewiracnemuwec, “Tepemotec ocniŋuc rajec
fokac i.” 38 Erâ ʒuhuckerâ wira muwec, “Uneŋ boc mi juhuc biac warec.”
Eme Jonataŋte motec e tepe nuse‐fârerâ bomboŋ‐ticnerao barâ warewec.
39Wiac ekicne irec fuŋnemoteczi mi manawec, Jonataŋ â Dawidi jahe buc
manapic. 40 Eme Jonataŋ e tepe wiac‐ticne motec râcnehuc âzâcnemuwec,
“Wiac ʒi haeo bafec.” 41Motec e rahame izia Dawidi e qânâ guru râpenao
foweckonec faharerâ ware ʒâŋe mainezi mâreŋko hetutuckewec. Erâ arec
jahec â moc fodapewec. Eme jahe mumuduc erâ kikioc epic, eku Dawidi
bune uruewec. 42 Eme Jonataŋzi Dawidi ʒiŋuc âzâcnewec: “Go wamao
razemec, nâhâc dâŋmurâWofuŋtemaio mupaŋkepac, dâŋ i Wofuŋ e jahac
nâhâcnao â ɋâricfâc‐nâhec jaŋerao soŋaŋke rahuc juzejec sanaŋ.” Eme
Dawidi e fahare rawec, â Jonataŋzi haeo risie fewec.

21
Dawidi e Saulore hâwickeme wisewec

1 Eme Dawidi e wiserâ raku Nobo haeo taha bapa Ahimelectao fisime
eki faharerâ Dawidi ʒiŋucmuhuc wiocnewec: “Go wemocte buc warekic?”
2 Mume Dawidizi dâŋ ʒiŋuc bâtikiecnewec: “Ŋicwofuŋ e hata jukopac
ʒirec sorecnuhuc ʒiŋuc muwec: ‘Go wemo wiacte sorecgukopac â wemo
dâŋ jaha gazahuc sorecgukopac i ŋic moc mi jazazemec.’ Eme haeonec
faharehuc ŋicmotecfâc‐nane jaŋehec hae mocko bâbâfua enaŋte dameŋ
babac embeŋ. 3 Irec go wemo wiac jaha fogarekac? Go poroŋ memoc
narec, me fogarekac sâc narec.” 4 Mume taha bapazi Dawidi dâŋ ʒiŋuc
bâtikiecnewec: “No poroŋ omane i moc mi fonarekac, poroŋ furu mukicne
i sawa ine fonarekac.” Erâ ʒuhuckerâ muwec, “Ŋicmotecfâcge jaŋe ŋokac
dic bajareeŋgopieŋ me?” 5 E iŋucmume Dawidizi dâŋ ʒiŋuc bâtikiecnewec:
“Nâŋe faharembeŋkonecteaŋ juhapene ʒoaŋ gie bapa jahec â moc ʒi ŋokac
jaŋe râpec‐jopa‐ jâmbâŋkekicne. Irec ŋicmotec jaŋe ɋaɋacne juŋgopieŋ.
Wemonea moc ʒuhuckerâ ɋaɋackezo?” 6 Iŋuc mume taha bapazi poroŋ

gâcnemi focnewecte ŋic ŋokac jowatuhuc râekicne poroŋ tirine i hâcne rorâ
râcnewec. Poroŋ ɋâricne râe jumbieŋ dameŋ ira ine raŋɋane i Wofuŋte
maionec bârârie jumbieŋ.

7 Ehame ʒoaŋ ira wâc Saulore kiŋaŋ qaqafâc jaŋeraonec Edomŋic moc
ʒâŋeneDoege e ecnepieWofuŋtemaioa juwec. E Saulo lama soŋaŋfâc‐ticne
jaŋeremicne.

8 Eme Dawidizi Ahimelec ʒiŋuc muhuc wiocnewec: “Go sându me ʒika
wiac moc mai jaha fogarekac me? No ŋicwofuŋte gie ʒizi fâronehec ewecte
sându me ʒika wiac moc mi rorâ warepo hâcne.” 9 Mume taha bapazi
muwec, “Go gahac Ela wâneŋko Filisa ŋic Goliata qameŋ ere ʒika sawa
qoruczi foŋkekicne taha bapa ŋaqi râpenao domakac. Ʒikare wiac moc ʒira
moc mi fokac, i sawa hâcne. Eme go i rozo mukicko roc.” Mume Dawidizi
muwec, “Eme narec, ʒika iŋucnemoczi moc mi bajukac.”

10 Eme ʒoaŋ ira Dawidizi Saulore hâwickeme wiserâ Gati ŋicwofuŋ
Akisirao rawec. 11Rame Akisire kiŋaŋ qaqafâc jaŋe honerâ ŋicwofuŋ ʒiŋuc
âzâcnembiŋ: “Ʒi Dawidi jâmbâŋ, mâreŋ ʒirec ŋicwofuŋ hâcne. Ŋokac jaŋe
ere hâcne gae ʒiŋuc hehuc wombiŋ:
‘Saulozi ŋic 1 tauseŋ jopawec
â Dawidizi ine 10 tauseŋ jopawec.’ ”

12 Eme Dawidi e dâŋ mumbiŋ i maŋkerâ manatâc qâtâc ehuc Gati
ŋicwofuŋ Akisire hâwicke sâqorewec. 13Hâwicke sâqoreme jaŋere maio ee-
bapa‐ticne herisieme mutuc matacne hawari ewec. Erâ haere sacmotâcko
qâreŋ wiac bame micopâ‐ ticnezi mecʒâwâ‐ ticnao qâniniperâ wahawec.
14 Iŋuc eme honerâ Akisizi kiŋaŋ qaqafâcne ʒiŋuc jazawec: “Honeniŋ,
ŋic ʒi mutucne, ŋoŋe wemocte jowa warembieŋ? 15 No ŋic iŋucne basac‐
jopakopac me, irec ŋoŋe ŋic ʒi mâsi iŋucne eocte norao jowa warembieŋ?
Ŋic iŋucnezi nore ficko mi juzejec.”

22
1 Eme Dawidi e hae i beherâ wise ra Adulam qânâ hawecko soŋkerâ

juwec. Ira jume hahacfâcne â mamac‐ticnere wiacfâc jaŋe biŋe manarâ
erao rambiŋ. 2Ehame ŋicwiac izime izi bâmâmâc‐jopawec â tofa fojarewec
â wiac irec me irec manapie mi sâckewec jaŋe erao tumaŋne‐fârepie eki
micne‐jeŋic juwec. Ŋic 400 heririŋ ehec jumbiŋ.

3 Eme Dawidi e irecnec Moabi mâreŋko hae moc ŋewec ʒâŋene Mizipe
ira rawec. Ehuc mâreŋ irec ŋicwofuŋ ʒiŋuc muhuc wâsickewec: “Anutuzi
norao gie weniŋuc jaha baocmu irec woŋec mana‐naretec neŋgoc mamac
jahec‐nane gorao râec‐jofape juzepirec.” 4 Iŋuc murâ Moabi ŋicwofuŋtao
râec‐jofame jahe Dawidizi hae sanaŋko ŋeŋe juju ewec dameŋ irec sâc
ŋicwofuŋhec jujupirec. 5 Ehame porofete Gadezi Dawidi ʒiŋuc âzâcnewec:
“Go hae sanaŋkoa boc mi juc, beherâ Juda mâreŋko rac.” Iŋuc âzâcneme
Dawidi e hae sanaŋ i beherâ Hareta kâtemâreŋko rawec.

Saulozi Nobo haeonec taha bapa jopawec
6 Dawidi â ŋicfâcne jaŋe bâfuac‐jopakicne, biŋedâŋ iŋuc Gibea haeo

Saulorao fisiwec. Â Saulo e ine sându‐ticne barâ tikitoŋko kasaŋ kasaŋ
jâc nâkumucnao ŋehame kiŋaŋ qaqafâcne jaŋe rârec bârârec doma rambiŋ.
7Eme irec ʒiŋuc jazawec: “Benjamiŋ ŋic, ŋoŋehazec râeniŋ: Ŋoŋe Isai ŋokâ‐
ticnezi waiŋ gie â giegaŋ gâcne ŋare‐fâreocte eŋarekac me? Erâ wâc ŋoŋe

sasawa momori 1 tauseŋ â 100 jaŋeremicne âkendâŋ‐ŋopaocmume? 8Eme
irec hâcne ŋoŋe râsi enare‐fâreŋgopieŋ. Ŋokâ‐nanezi Isai ŋoka‐ticnehec
maŋ mocjaha epic i ŋoŋeraonec moczi moc mi naza‐ jâmbâŋkewec. Me
ŋoŋeraonec moczi nore busâqoc manarâ ŋokâ‐nanezi no nahacne kiŋaŋ
qaqa ecneme somâcnuhuc jukac i wâc mi mufua‐narembiŋ.” 9 Iŋuc mume
Edomŋicmoc ʒâŋene Doege e Saulore kiŋaŋ qaqafâc jaŋehec domahuc dâŋ
ʒiŋuc bâtikiecnewec: “No Isai ŋokâ‐ticne e Nobo haeo Ahitubu ŋokâ‐ticne
ʒâŋene Ahimelec erao fisime honepo. 10Eme Ahimeleczi ere erâWofuŋ mu
wioc ecnehuc hatare nâsiŋ â Filisa ŋic Goliatare ʒika iŋuc râcnewec.”

11 Iŋuc mume ŋicwofuŋzi taha bapa Ahimelec â wiacfâcne taha bapa
sasawa Nobo haeo jumbiŋ jaŋerao kiŋaŋ sorec‐ jopame rarâ ejarepie
ŋicwofuŋtao fisi fua‐ fârembiŋ. 12 Fua‐ fârepie Saulozi muwec, “Ahitubu
ŋokâ‐ ticne go hazec râec.” Mume Ahimeleczi muwec, “Sâcne, bomboŋ‐
nane.” 13Mume Saulozi âzâcnewec, “Go Isai ŋokâ‐ticne ŋohe wemocte râsi
enarekopirec? Go ere erâ Anutu mu wioc ecnehuc nânâ â ʒika râcnemeŋ.
Eme e irec dameŋ ʒi râsi enarerâ somâcnuhuc jukac.” 14 E iŋuc mume
Ahimelec dâŋ ʒiŋuc bâtikiecnewec: “Kiŋaŋ qaqafâcge jaŋeraonec mozi
Dawidire sâc juhuc ŋicwofuŋte kimo jukac? Erâ e ŋic omane mâcne, kiŋaŋ
qaqafâcge jaŋerao ʒuhucketec gie fekicnao jukac. 15 Irec no ere erâ Anutu
mu wioc ecnepe sâqorewec me? Aricne, irec ŋicwofuŋ go kiŋaŋŋicge no â
garikiŋfâc‐nane nâŋe maŋgâŋ dâŋ mi munârezemec. Kiŋaŋŋicge no dâŋ
sasawa mukomec i pitic siŋsiŋnemoc mi mana huŋgaŋke‐jâmbâŋkekopac.”
16 Mume ŋicwofuŋzi muwec, “Ahimelec, go gahacne â ŋicfâcge sasawa
ŋoŋe hâmo‐jâmbâŋkeniŋmu.” 17 Iŋuc murâ momori fuŋfuŋfâcne gâjoŋnao
domambiŋ jaŋe ʒiŋuc jazawec: “Ajoc, Wofuŋte taha bapa jopaniŋ. Dawidi-
hec heheʒakiec ehuc wisewec i mana‐bipiehuc sifu mi mufua‐narembiŋ.”
Eme ŋicwofuŋte kiŋaŋ qaqafâc jaŋe Wofuŋte taha bapa jopaniŋte mejeŋic
ŋemâckewec. 18 Jaŋe iŋuc epie ŋicwofuŋzi Edomŋic ʒâŋene Doege e ʒiŋuc
âzâcnewec: “Doege, goki faharerâ taha bapa jopac.” Iŋuc mume Doegezi
ʒoaŋ ira taha bapa 85 ŋaqi qaŋqaŋ rojumbiŋ jaŋe qâhâmoc‐jopawec. 19Ehuc
taha bapa jaŋere hae i ʒikazi imackewec. Erâ ŋic ŋokac, narumotec â kogoc
geune, erâ doŋgi â lama bulimakao wiac i ʒikazi jopa miziewec.

20 Ehame Ahitubu ŋokâ‐ticne Ahimelecte ŋokâ mocjaha, ʒâŋene Abiata e
wiserâ Dawidirao rawec. 21 Rarâ Dawidi binaŋ bacnehuc Saulozi Wofuŋte
taha bapa qâhâmoc‐jopawec i âzâcnewec. 22 Âzâcneme Dawidizi Abiata
ʒiŋuc muhuc âzâcnewec: “Edomŋic Doege e dameŋ ira ijaha juwecte biac
ʒiŋuc manapo: E Saulo âzâcne‐jâmbâŋkeocmu. No wiacfâcge jaŋere juju
i rofe ʒoraŋko râepo. 23 Irec go nohec ʒira juc, mi hâwicguoc. Jujuge
gowac roocte manasuhuc basacgukac e nore juju wâcmâmâc nowac roocte
basacnukac jaha. Go nohec ʒira sahac furu sâcne jucmu.”

23
Dawidi e Keila haeo â mâreŋ burocnao juwec

1 Juku ŋic gâcne jaŋe Dawidi ʒiŋuc âzâcnembiŋ: “Manakic, Filisa ŋic jaŋe
Keila haeo ʒika qahuc padi rowaŋfic‐jeŋickonec padi jowac roŋgopieŋ.”
2 Iŋuc mupie manarâ Dawidi e Wofuŋ mu wioc ecnehuc muwec, “No
sâcne rarâ Filisa ŋic jopapemu me?” Mume Wofuŋzi Dawidi ʒiŋuc
âzâcnewec: “Ajoc, go rarâ Filisa ŋic jopahuc Keila hae ŋezickec.” 3 Ehame

Dawidire ŋicfâc jaŋe ʒiŋuc âzâcnembiŋ: “Manakic, Juda mâreŋko ʒira
hâwic‐nâpoekac, eme Keila haeo rarâ Filisa momori guru ʒikare fânoc
hejarenaŋmuo ine wiac hâhâwicne fua‐ nâreocmu.” 4 Jaŋe iŋuc mupie
Dawidizi Wofuŋ mocwâc mu wioc ecneme Wofuŋzi muwec, “Ajoc, go
faharerâ Keila haeo huc. No Filisa ŋic gore meo râec‐jopapemu hâcne.”
5 Wofuŋzi iŋuc mume Dawidi â ŋicfâcne jaŋe Keila haeo rarâ Filisa ŋic
jaŋehec qaqac erâ mâretec imac‐ jopahuc bulimakaofâc‐jeŋic jowac rorâ
bacjopa wisembiŋ. Dawidi e iŋuc ehuc Keila hae rune batarac‐jopawec.

6EmeAhimelec ŋokâ‐ticne Abiata e taha bapa ŋaqi rorâwiserâ Keila haeo
Dawidirao ra fisiwec. 7 Ehame ŋic gâcne jaŋe Dawidizi Keila haeo fisiwec
irec biŋe i Saulo âzâcnembiŋ. Âzâcnepie Saulozi muwec, “Anutuzi menaneo
râekac. E jahac hae sacsanaŋ‐ticnehec ira raʒime hata ʒickecnekac hâcne.”
8 Iŋuc murâ Keila haeo hurâ Dawidi â ŋicfâcne somâc‐jopahuc jopaniŋte
ŋic hefârec‐jopawec. 9 Eme Dawidi e Saulozi wiac hehesicne ecneocte
maŋkehuc juwec i manarâ taha bapa Abiatazi taha bapa ŋaqi bafisiocte
âzâcnewec. 10 Erâ Wofuŋ numucnehuc muwec, “O Israere Wofuŋ Anutu,
kiŋaŋŋicge no Saulozi Keila haeo warerâ nore erâ hae ʒi bâsiroweocte
maŋkehuc jukac irec biŋe manakopac. 11 Eme Keila hae rune jaŋe dockerâ
ere meo râecnuniŋmu me? Saulo e biŋe‐ticne manakopac iŋuc jâmbâŋ
wareocmume? O IsraereWofuŋAnutu, no kiŋaŋŋicgezinumu‐garekopacte
nazac.” Dawidi e iŋuc numume Wofuŋzi muwec, “E ware‐jâmbâŋkeocmu.”
12 Iŋuc mume Dawidizi Wofuŋ ʒiŋuc muhuc wiocnewec: “Keila hae rune
jaŋe dockehuc no nahacne â ŋicfâc‐nane nâŋe Sauloremeo râec‐nâponiŋmu
me?” Mume Wofuŋzi muwec, “Jaŋe dockerâ erao râecguniŋmu hâcne.”
13 Iŋuc mume Dawidi â ŋicfâcne 600 heririŋ jumbiŋ jaŋe faharerâ Keila
hae beherâ ŋe qatara jumbiŋ. Ehame Saulo e Dawidizi Keila hae beherâ
wisewec biŋe i manarâ raocte muwec i behewec. 14 Eme Dawidi e mâreŋ
burocnao raku Ʒifi tikimâreŋtehae sanaŋkoŋeŋe juju ewec. Ehame Saulozi
qaocte dameŋ sâc basahame sifu Anutuzi mi manacnewec.

15 Dawidi e Saulozi qâhâmoocte fisiwec i mana tarawec. Eme Dawidi e
Ʒifi mâreŋ burocnao Horesa haeo juwec. 16 E ira juhame Saulo ŋokâ‐ticne
Jonataŋzi Anuture ʒâŋeo iqickerâ mu keteŋ ecnewec. 17 Ehuc muwec, “Mi
hâwicguoc, mamac‐nanezi go mi bâfuacguocmu. Go Israere ŋicwofuŋ erâ
juhaŋte no gore wahamicne erâ gâjoŋgao juzokopac. Mamac‐nane Saulo
e wiac ʒi manakac wâc.” 18 Eme jahe Wofuŋte maio ʒâʒâfic sanaŋne epic.
Ehuc Dawidi e Horesa haeoa juhame Jonataŋzi hae‐ticnao risiewec.

19 Eme Ʒifiŋic jaŋe Gibea haeo Saulorao rarâ ʒiŋuc muhuc âzâcnembiŋ:
“Dawidi e nâŋerao Hakila tiki mâreŋko Jesimoŋ hae juwicnao Horesa
mâreŋko ira hae sanaŋko soŋkerâ jukac. 20 O ŋicwofuŋ, maŋgezi muocmu
sâc picpac jaha wahac. Eme nâŋe gore meo râenaŋmu.” 21 Iŋuc mupie
Saulozi muwec, “Wofuŋzi jambuŋ‐ŋopazejec. Ŋoŋe sowine nore busâqoc
manaŋgopieŋ. 22 E eeatuc ŋic sâric, iŋuc mupie manakopac, irec ŋoŋe
ʒi rarâ mu wioc ejâmbâŋkehuc wena jaha jukac â mozi honeme jukac i
mâmâc mananiŋ. 23 Ŋoŋe rarâ ŋondeŋ wenimoira jâmbâŋ soŋkerâ jukac
i hone‐fârerâ dâŋ fârinea barâ warenʒepieŋ. Eme no ŋoŋehec fârâ mâreŋ
ijaha jukacko Judaŋic gurune gurune jaŋerao basapemu.” 24 Eme jaŋe Ʒifi
mâreŋko bânierâ rambiŋ.

Eme Dawidi â ŋicfâcne jaŋe Jesimoŋ hae juwicpecMaoŋmâreŋ burocnao
jumbiŋ. 25 Ehame Saulo â ŋicfâcne jaŋe basaku bâfuaniŋte rambiŋ. Rapie
Dawidizi manarâ Maoŋ mâreŋ burocnao qorac moc ŋewec ira ra soŋkerâ
juwec. Eme Saulo e iŋuc manarâ Dawidi jâperâ Maoŋ mâreŋ burocnao
rawec. 26 Rarâ Saulo e tiki ŋifecnao juhame Dawidi â ŋicfâcne jaŋe tiki
ŋifecnao jumbiŋ. Eme Saulo â ŋicfâcne jaŋe Dawidi â ŋicfâcne rocjopaniŋte
orâŋ‐jopapie Dawidizi wiseocte fâro jaha ewec. 27 Ehame kiŋaŋŋic moczi
Saulorao rarâ ʒiŋuc muwec: “Go bâruŋ jaha warec, Filisa ŋic jaŋe mâreŋ‐
nâŋecko râsi fisiŋgopieŋ.” 28 Eme Saulo e Dawidi jâpeocte muwec i beherâ
Filisa ŋic jopaocte rawec. Eme mâreŋ ŋondeŋ irec ʒâŋe Rârâwiŋ Qorac
mujumbieŋ. 29 Eme Dawidi e irecnec rarâ Eŋgedi hae sanaŋko ŋeŋe juju
ewec.

24
Dawidizi Eŋgedi qânâ hawecko Saulo akickewec

1 Saulo e Filisa ŋic jopa jâpec ejareku risiehame ʒiŋuc âzâcnembiŋ:
“Manakic, Dawidi e Eŋgedi mâreŋ burocnao jukac.” 2 Iŋuc mupie man-
arâ Saulozi Israe guruonec ŋic ʒikafac 3 tauseŋ bâwosâec‐joparâ micne
bajareme Dawidi â ŋicfâcne basac‐jopaniŋte Kâte Noniŋ jaŋere Qorac ira
rambiŋ. 3Raku lama sapa mocko fisimbiŋ, eme irec heririŋnao hawec moc
fowec. Eme Saulo e ira ho fâzi eocte raʒiwec. Ehame Dawidi â ŋicfâcne
jaŋe hawec fâhâŋnao jâmbâŋ soŋkerâ ŋembiŋ. 4Ŋehuc ŋicfâcne jaŋe Dawidi
ʒiŋuc âzâcnembiŋ: “Wofuŋ e mupaŋkehucwiac eocte muwec irec dameŋ ʒi
hâcnemaickekac, e kisâgemegao râekac hâcne. Irec go gahac manakic sâc
ecnec.” Iŋuc mupie Dawidi e faharerâ kamic kamic jaha rarâ Saulore ŋaqi
tofane bâtâcnewec. 5 Eme Dawidi e Saulore ŋaqi tofane bâtâcnewec irec
maŋnezi mâretec tutuc qacnewec. 6 Ehuc ŋicfâcne ʒiŋuc jazawec: “Wofuŋ
e bomboŋ‐nane wokemaŋ ruacnewecte wiac iŋucne ecnepe maname mi
sâckeocmu. E Wofuŋzi wokemaŋ ruacnewec hâcne.” 7 Dawidi e ŋicfâcne
dâŋ iŋuc jazahuc Saulo qaniŋte mi mana‐jarewec. Eme Saulo e faharerâ
hawec beherâ hata‐ticne ʒuhuckerâ rawec.

8 Ehame Dawidi e wâc iŋuc jaha faharerâ qânâ haweckonec wefurâ
Saulo wiracnehuc muwec, “Ŋicwofuŋ‐ nane.” Eme Saulozi forisie firâ
honemeDawidi e dapecnehuc ʒâŋemainemâreŋkohetutuckewec. 9Dawidi
e iŋuc erâ Saulo ʒiŋuc âzâcnewec: “Go ŋic jaŋe dâŋ ʒiŋuc muŋgopieŋ
irec wemocte hazec râekic: ‘Manakic, Dawidi e sipiricguocte basacguhuc
jukac.’ 10 Manakic, miŋecgac ʒoaŋ ʒira Wofuŋzi qânâ hawecko menaneo
râecgujec i honekic hâcne. Eme gâcne jaŋe gupemurâ fotarie‐ narepie
sifu akicgupac. Ehuc ʒiŋuc mupac: ‘E Wofuŋzi wokemaŋ ruacnewecte
menanezi bomboŋ‐nanemi bâuazepac.’ 11O bomboŋ‐nane, ŋaqige susucne
badomakopac ʒi honec. I no nahac bâtâcnepac, erâ sifu mi gupac. Eme
izi hâcne ʒiŋuc gowatuzejec: No ba imac egarezore me sipiricguzore moc
mi maŋkehuc jukopac, erâ wâc wiac hehesicne moc mi egarepo. Ehame
go ine maŋgâŋko nucmurâ basacnuhuc jukomec. 12 Irec Wofuŋzi nâhâcne
dâŋ fârine muzejec. Erâ Wofuŋzia nore erâ okacne gareocte wiac moc
muocmuo ine menanezi sifu mi bâuacguzepac. 13 Muqâqiŋ dâŋ raŋɋane
moc ʒiŋuc mueŋgopieŋ: ‘Sâqocne bapazi sâqocne bâfuaeŋgopieŋ.’ Â noni
ine sifu menanezi mi bâuacguzepac. 14 Israere ŋicwofuŋ e mo qa jâpec

ecnehuc jukac? Go wemo wiac qa jâpec ecnehuc jukic? Qâto hâmocnemoc,
me fitic moc qa jâpec ecnehuc jukic me? 15 Wofuŋ e nâhâcne dâŋ fârine
mutarazejec. Ehuc fuŋne‐nanemana‐hâmorâ nore dâŋmuhuc goremeonec
bataracnuzejec.”

16 Dawidi e dâŋ i Saulo âzâcne‐fâreme Saulozi muwec, “I Dawidi ŋokâ‐
nane go gahac jâmbâŋ me?” Iŋuc murâ owa ruruckehuc kiowec. 17 Ehuc
muwec, “Go siricnuhuc wiac etiŋnerâ eekic. No wiac hehesicne egarehape
go ine wiac biaŋne bâtikie‐narekomec. 18 Erâ ʒoaŋ ʒira Wofuŋzi megao
râecnume mi nuhuc wiac biaŋne enaremec i mutaniŋkekomec. 19Mo ŋiczi
kisâ‐ticne bâfuarâ beheme sahac furu raocmu? Eme ʒoaŋ ʒira wiac biaŋne
enaremec irec Wofuŋzi katucne garezejec. 20 Eme ʒi goki ŋicwofuŋ jucmu
â Israere uucmaŋzi gore meo fosanaŋkeocmu i manapaŋkekopac. 21 Eme
go ɋâricfâc‐nane mi bâsirowec‐jopacmurâ â ʒâŋe biŋe‐nane i mamac‐
nanere garikiŋfâc jaŋerao wâc mi bârârâŋnecmurâ Wofuŋtao ɋetickehuc
mujomire‐narec.” 22 E iŋuc mume Dawidizi irec sâcko Saulo mujomirec-
newec. Eme Saulo e hae‐ ticnao risiehame Dawidi â ŋicfâcne jaŋe hae
sanaŋko ferâ jumbiŋ.

25
Dawidi â Abigai jahere binaŋ

1 Juku Samue hâmome Israe ŋic jaŋe tumaŋnerâ ki mamakuc ehuc Rama
haeo ficticnao jaha duckembiŋ. Eme Dawidi e faharerâ Paraŋ mâreŋ
burocnao huwec. 2 Eme Maoŋ mâreŋko ŋic moc juwec, e giegaŋ‐ ticne
i Karamele haeo fowec. Erâ e lama bulimakao guru sâkohec juwec. E
lamafâc‐ticne 3 tauseŋ jucnembiŋ â noniŋfâcne ine 1 tauseŋ domacnembiŋ.
Eme e Karamele haeo lama kanʒaŋ bâtâcnehuc juwec. 3Ŋic ere ʒaŋeNabali
â ŋonâŋ‐ticnere Abigai. Abigai e sahac hawari‐ticne biaŋne â mamanahec
juwec, â ŋowe‐ticne Nabali e ine Kalebere soctofa, erâ e ŋic ʒâʒâicne â
maŋʒoc‐ ticne bembeŋne. 4 Eme Dawidi e mâreŋ burocnao juhuc ʒiŋuc
mupie manawec: Nabali e lama kanʒaŋ bâtâcnehuc jukac. 5 Iŋuc manarâ
ŋicfâc‐ticne jaŋeraonec 10 sorec‐jopahuc ʒiŋuc jazawec: “Ŋoŋe Karamele
haeo ferâ Nabali bâfuarâ nore bubiaŋ dâŋ âzâcnenʒepieŋ. 6 Ehuc ʒiŋuc
munʒepieŋ: ‘Go gahacne â wiacfâcge erâ wiacte wiac fogarekac sasawa
ŋoŋeraowama â mazuc mâriri fofo dunduŋ jaha fozejec. 7Go lama kanʒaŋ
bâtâcnekomec iŋuc mupie manakopac. Eme lama soŋaŋfâcge jaŋe jucne
mac nâŋehec jumbiŋ, ehame nâŋe mi bâʒâic‐jopambeŋ. Jaŋe nâŋehec
dameŋ ʒora Karamele hae mâreŋko juhapie wiac moc mi sifucke‐jarewec.
8 I ŋicfâcge wio‐jaretec sâcne gazaniŋmu. Irec go ŋicfâc‐nane uruc ʒuhuc
jaha rocjopazemec. Nâŋe dameŋ biaŋkowareŋgopeneŋte go kiŋaŋŋicfâcge
â motecge Dawidi nâŋe wiac fogarekac sâc nârec.’ ”

9Eme Dawidire ŋicfâc jaŋeNabalirao fisirâ dâŋ i âzâcne‐fârerâwoŋec do-
mambiŋ. 10Eme Nabalizi Dawidire ŋicfâc dâŋ ʒiŋuc bâtikie‐jarewec: “Daw-
idi e mo? Isaire ŋokâ e mo? Dameŋ ʒi kiŋaŋ qaqa jaŋe bomboŋfâc‐jeŋic
râpec‐jopa‐fâreŋgopieŋ. 11No lama kanʒaŋ bâbâtâcfâc‐nane jaŋere poroŋ,
opâ â qowi bâmockepac i wemockomâreŋmimanakopackonec warembieŋ
ŋoŋe ŋarepemu.” 12 Iŋuc mume Dawidire ŋicfâc jaŋe risierâ dâŋ sasawa
muwec i Dawidi âzâcnembiŋ. 13Âzâcnepie ʒiŋuc jazawec: “Ŋoŋe ʒika‐ŋeŋic
rofâreniŋ.” Emeŋic jaŋe ʒika‐jeŋic rofârepieDawidi e jahacnewâc iŋuc jaha

ʒika‐ticne rowec. Eme ŋic 200 jaŋe mafa soŋaŋ ŋehapie 400 jaŋe Dawidi
bâjâpepie rambiŋ.

14 Ehame ŋicmotec moczi Nabali ŋonâŋ‐ticne Abigai ʒiŋuc âzâcnewec:
“Manakic, Dawidi e bomboŋ‐nâŋectaowiac moczi jauŋ piticne bacjopaocte
kiŋaŋ sorec‐ jopame fisipie owacke‐ jarejec. 15 Ŋic i jaŋe biaŋne jâmbâŋ
enârembiŋ. Nâŋe jaŋehec kâteo jumbeŋ dameŋ ira wiac i me i basahuc
hume serereŋ me ʒâic busâqoc i mi bâfuambeŋ. 16 Nâŋe jaŋehec lama
soŋaŋ‐ jopahuc jumbeŋ ira jaŋe hâcne ŋafeo â ʒoaŋko sac sapa biaŋ
enârehapie jumbeŋ. 17 Irec go dâŋ ʒi manarâ wiac weniŋuc jaha ecmu i
mana wosâc ec. Ʒi wiac hâhâwicnezi bomboŋ‐nâŋec â wiacfâcne nâŋâcnao
fuaoctemanasupie fokac. Bomboŋ‐nâŋec e inemaŋʒoc‐ticnehec, irecmoczi
dâŋ sâcnemi âzâcneocmu.”

18 Iŋuc âzâcneme Abigaizi bâruŋ jaha poroŋ 200 â waiŋ ʒopo jajahec, erâ
lama hezukicne 5 â jacgoŋ faŋfaŋkekicne gâcne, erâ waiŋ hândâŋ kereŋne
makenehec 100 â jâmbo hândâŋzi poroŋ bakicne 200 iŋuc rorâ doŋgio
râewec. 19 Iŋuc erâ ŋicmotecfâcne ʒiŋuc jazawec: “Ŋoŋe barâ bâniehapie
ʒâhec fâpe.” E wiac ewec i ŋowe‐ticne Nabali moc mi âzâcnewec. 20 Eme
ŋokac e doŋgi‐ticnao ferâ ŋehuc raku tiki râpenaohuhameDawidi â ŋicfâcne
warepie bâfuac‐jopawec. 21Dawidi e ʒiŋuc muhuctecne faharewec: “Nâŋe
mâreŋ burocnao maŋgâŋ jaha ŋic ere wiac soŋaŋkehapene wiac moc mi
sifuckecnewec. Eme e wiac biaŋnere okacne hehesic bâtikie‐narekac.”
22 Dawidi e iŋuc muhuc ʒiŋuc mupaŋkewec: “No hae fureme jaŋeraonec
ŋicmoc hetiripe juocmuo ine Anutuzi okacne bâmâmâckehuc enarezejec.”

23EmeAbigaizi Dawidi honerâ bâruŋ jaha doŋgionecwaharâ dapecnehuc
ʒâŋe mai‐ ticne mâreŋko hetutuckewec. 24 Ehuc kikefuŋnao fodaperâ
muwec, “Bomboŋ‐nane, kiŋ i nore biŋe ezejec. Kiŋaŋ qaqage no mana‐
naretec dâŋ muhape bomboŋ‐ nane go mâc manazemec. 25 Bomboŋ‐
nane, go maŋʒocŋic Nabalire manatec fârine mi ezejec. E ʒâŋe‐ticnezi
mukac irec sâcko hâcne juekac, ʒâŋe‐ticne ‘Mutuc’, eme irec eebapa‐ticnezi
mutucnea efârekac. Bomboŋ, go ŋic sorec‐jopameŋ i no nahac mi honec‐
jopapo. 26 Bomboŋ‐nane, Wofuŋte maio â gore maio mujâmbâŋkekopac:
Aaricgere okacne jarehuc soc kosa hohoŋke iWofuŋzi qatara‐garewec. Eme
kisâfâcge mecne â omaetec honecguzo ejarekac jaŋe mecne Nabalire sâc
efârenʒepieŋ. 27 Eme bomboŋ‐nane, kiŋaŋ qaqage noni taha bawarepac
ʒi ŋicfâcge jarezemec. 28 Bomboŋ‐nane, kiŋaŋ qaqage nore kiŋ behec.
Go Wofuŋte ʒika gie bameŋte Wofuŋzi garikiŋfâcge basanaŋ‐ jopame
juranʒoŋgopieŋ. Go juhaŋtewiac mimicnezi mi maicguzejec. 29Ŋic i me izi
jâpecguhuc qâhâmocguzo eocmu ine Wofuŋ Anutugezi jujuge fosâockehuc
e jahacne ʒeŋaŋko râezejec, â jujuge sipirickezo eŋgopieŋ jaŋere juju
ine tacbaŋko qânâ râehuc qapene raekac iŋuc ezejec. 30 Eme Wofuŋzi
mupaŋke‐garewec irec sâcko wiac biaŋne egarehuc Israe ŋic jaŋere micne
bapa âkendâŋguocmu. 31Emebomboŋ‐nane, go gahac okacne kosa jarenʒaŋ
me fuŋne tâmiricko soc hoŋkenʒaŋ irec manasurâ busâqoc â buʒâic fua‐
garezac. Ʒi ine mi fua‐ garezejec. Eme juku Wofuŋzi bomboŋ‐nane go
ehâmo‐areme kiŋaŋ qaqa nore mac manasuzemec.”

32 Iŋuc mume Dawidizi Abigai dâŋ ʒiŋuc bâtikiecnewec: “Israere Wofuŋ
Anutuzi miŋecgac sorecgume ware bâfuacnukicte e mumbiaŋkezo. 33 Erâ
mamanasu biaŋge i mumbiaŋkezo, â go soc hoŋkehuc kiŋhec ezipore

â aaric‐ nanere fârine bâfuazipore aka henaremecte mumbiaŋguzo wâc.
34 Erâ Israere Wofuŋ Anutu e jukacte mi bâʒâicgupemurâ muacnuwec. Go
fâro erâ noraomi fisinʒaŋmuzac ine hae furemeNabalire ficko ŋicmocjaha
mac moc mi jujâmbâŋkezac.” 35 Dawidi e iŋuc murâ Abigaizi wiac sasawa
bafisiwec i rowec. Ehuc ʒiŋuc âzâcnewec: “Go wamao ficgao razemec. No
dâŋgemanahuc kio wâwâsicgere sâckomana‐garekopac.”

36Eme Abigai e risierâ Nabalirao fisiwec. Ehuc honeme Nabali e ficticnao
ŋicwofuŋte tiwâ bâzi qaqane tinac e jahacne tiwâ bâzi sâko qame fisiwec.
Eme opâ sanaŋ boc nâwecte ʒeri sâko bâfuawec. Eme e risierâ wiac
ebac ewec irec biŋe i ŋowe‐ticne biac mi âzâcnewec, hae fureme sawa
ine âzâcnewec. 37 Hae fureme waiŋte tâpiri fâre wahame ŋonâŋ‐ticnezi
dâŋ sasawa i Nabali binaŋ bacne‐fârewec. Eme maŋticne gâckeme qânâ
tinac erâ fowec. 38 Ehame ʒoaŋ gie bapa 10 tarame Wofuŋzi Nabali qame
hâmowec.

39Eme Dawidi e Nabali hâmowec irec biŋemanarâ ʒiŋucmuwec: “Wofuŋ
e jahac mumusoriŋte okacne Nabali bâtiŋnekac, ehuc kiŋaŋŋic‐ticne no
bahac bâfuazipore aka henarewec, irec e mumbiaŋkezo. Wofuŋ e Nabalire
hehesic sasawa i bâtikieme e jahacne faio fekac.” Iŋuc murâ Abigaizi
ŋonâŋ‐ticne ezacmemâcne, irec wiocneniŋteDawidizi kiŋaŋ sorec‐jopame
rambiŋ. 40Raku Karamele haeo Abigairao fisirâ ʒiŋuc âzâcnembiŋ: “Dawidi
e jowacgupene rarâ ŋonâŋ‐ticne ecmurâ sorec‐nâpojec.” 41 Iŋuc âzâcnepie
faharerâ dapehuc ʒâŋe mai‐ticne mâreŋko hetutuckehuc muwec, “Kiŋaŋ
naru‐ŋeŋic no kiŋaŋ qaqa moc erâ juhuc bomboŋ‐nanere kiŋaŋ qaqafâc
jaŋere kike ʒuʒurere sâc ekopac.” 42 Iŋuc murâ Abigai e picpac jaha
faharerâ doŋgi faio feme kiŋaŋ narufâcne 5 jaŋe qâtepie rambiŋ. E
Dawidire kiŋaŋŋic bâjâpec‐joparâ raku fisirâ Dawidire ŋonâŋ ewec.

43 Dawidi e Jesere haeonec ŋokac moc ʒâŋene Ahinoam e wâc iŋuc jaha
ŋonâŋ‐ticne rowec. Eme jahe mâmâc jaha ŋonâŋ jahec‐ ticne epic. 44 Â
ŋonâŋ‐ticne moc, ʒâŋene Mikali, e mamac‐ticne Saulo e jahac rorâ Laisi
ŋokâ‐ticne Palati, Galim haeo juwec, e râcnewec.

26
Dawidizi Ʒifi haeo Saulo akickewec

1 Eme Ʒifiŋic jaŋe Gibea haeo Saulorao fisirâ ʒiŋuc mumbiŋ: “Dawidi
e Jesimoŋ faicnao Hakila tikio soŋkerâ jukac.” 2 Iŋuc mupie manarâ
Saulo e faharerâ ŋic 3 tauseŋ bâwosâec‐joparâ micne bajarehuc Ʒifimâreŋ
burocnao Dawidi basaocte mocwâc huwec. 3 Ehuc Jesimoŋ faicnao Hakila
tikire hata heririŋko teuŋ âterâ fowec. Â Dawidi e ine mâreŋ burocnaoa
ʒuhuckerâ juwec. Eme Saulozi jâperâ mâreŋ burocnao ware fisime
honewec. 4 Honerâ, Saulo e jâmbomac ware fisiwec, iŋuc mana taraocte
ruc bapa ŋic sorec‐jopawec. 5 Eme Dawidi e jahac faharerâ Saulozi teuŋ
âtewec mâreŋ ŋondeŋ ira rawec. Ehuc Saulo e momori jaŋere micne moc
Nera ŋokâ‐ticne Abenehec mâreŋ ŋondeŋwena jaha fopic i honewec. Saulo
e momori guru jaŋe orâŋ bârâŋ ecnerâ fohapie ŋondeŋ‐jeŋicko fowec.

6EmeDawidi e HitiŋicAhimelec â Zeruja ŋokâ‐ticne Joabere hahac Abisai
jahe wio‐jacterâ muwec, “Mozi nohec Saulore teuŋko hunacmu?” Wiome
Abisaizi muwec, “Noni gohec hupemu.” 7 Iŋuc mume Dawidi â Abisai
jahe ŋafeo Saulore momorifâc jaŋerao hupic. Eme Saulo e sându‐ticne

qizecnao wireme domame momori jaŋere ŋondeŋko guŋ fowec. Ehame
Abene âmomori gâcne jaŋe e orâŋkerâ forambiŋ. 8Forapie Abisaizi Dawidi
ʒiŋuc âzâcnewec: “Dameŋ ʒi hâcne Anutuzi kisâge megao râekac. Eme
irec mana‐naretec sânduzi arec jajahec mi âeckehuc arec mocjaha sawa
mâreŋhec râŋkeme âke kindeŋnepe.” 9 Iŋuc mume Dawidizi dâŋ ʒiŋuc
bâtikiecnewec: “Go e mi bâsirowezemec. Wofuŋzi wokemaŋ ruacnewec
ŋic e mo ŋiczi ba bâuac ecnehuc kiŋ tâmiric juocmu?” 10 Iŋuc murâ dâŋ
ʒiŋuc ʒuhuckerâ muwec: “Wofuŋ e jukacte e jahac qaocmu. E dameŋ‐
ticne maickeme hâmoocmu me ʒikao rahuc ira sipirickeocmu. 11 Wofuŋzi
wokemaŋ ruacnewec e menanezi ba bâuacmi ecnepemurâ Wofuŋ e jahac
qatara‐narekac. Irec nâhâc qizecnaopec sându â opâ ʒopo‐ticne domakac
i sawa rorâ ranac.” 12 Iŋuc murâ Dawidizi sându â opâ ʒopo qizecnaopec
domawec i rome wisepic. Ŋicmoczi moc ɋârerâ hone manac eejacte i moc
mi embiŋ. JaŋeWofuŋzi ejareme guŋqâŋɋâŋ fofârembiŋ hâcne.

13 Eme Dawidi e wâc fotâcnerâ ocniŋucnao tiki botâŋko taic jâmbâŋ ferâ
domawec. Ehame ŋoŋondeŋ‐ jeŋicko sawa sâko fowec. 14 Eme Dawidi e
momori â Nerâ ŋokâ‐ ticne Abene wira‐ jarehuc muwec, “Abene, go dâŋ
mi bâtikiecmu me?” Iŋuc mume Abenezi dâŋ bâtikiehuc muwec, “Go mozi
ŋicwofuŋ wiracnekic?” 15 Abene e iŋuc mume Dawidizi ʒiŋuc âzâcnewec:
“Go gahacnere ŋic muekic me? Israe guruo go iŋucne moc juŋgopieŋ me?
Go ŋic moczi ŋicwofuŋge sipirickeocte fisiha wemocte mi soŋaŋkemec?
16Go wiac emec i mi sâckekac. Jâmbomac jâmbâŋ, ŋoŋeWofuŋzi wokemaŋ
ruacnewec e mi soŋaŋkembieŋte ʒeŋgoma hâmocte biŋe efâreŋgopieŋ.
Honeniŋ, ŋicwofuŋte qizeckopec sându â opâ ʒopo‐ticne domapirec iweni?”

17 Eme Saulo e Dawidire dâŋmarac mana tararâ muwec, “I Dawidi ŋokâ‐
nane go gahac me?” Eme Dawidizi muwec, “Bomboŋ‐ nane, no nahac
hâcne.” 18 Iŋuc murâ ʒuhuckerâ muwec, “Bomboŋ‐nane, go kiŋaŋŋicge no
wemocte nu jâpec enarehuc jukic? No wemo wiac epo? Wemo wiac moc
epe sâqorewec? 19 Irec ŋicwofuŋ‐nane, go ʒi hazec râerâ kiŋaŋŋicgere dâŋ
manazemec. Wofuŋ e jahac râsi ronarecmurâ âkendâŋguwecko ine taha
bacnepie maname sâckezejec, â ŋic jaŋeremamanao fuakacko ine sâweczi
jaŋerao fozejec. NoWofuŋte gurufâc jaŋehecmocjahami jupemurâ dameŋ
ʒi nu jâpec enarehuc mueŋgopieŋ, ‘Go rarâ nemu gâcne kiŋaŋ qajarec.’
20 Eme irec socnane i mâreŋ furunao â Wofuŋ ʒâŋe biŋe‐ticne mi fokacko
mi hoŋkezo. Israe ŋicwofuŋ e fitic moc basaocte warejec me ŋicmoczi tikio
hapâ qaocte wosaŋeŋ gie baekac irec sâc warejec jukac.”

21 IŋucmumeSaulozimuwec, “Nowiac epe sâqorekac. Dawidi ŋokâ‐nane,
go risiec, go ʒoaŋ ʒira juju‐naneremanatec wiac furi sâko ejecte nomocwâc
mi bâʒâicgupemu. Manakic, no mutuc gie bahuc wiac esifucke‐jâmbâŋkepo
hâcne.” 22 Eme Dawidizi dâŋ bâtikiecnehuc muwec, “O ŋicwofuŋ, sânduge
ʒi. Ŋicmotec jaŋeraonec moczi wefurâ ro bahu fâoc. 23 Wofuŋ e ŋic
buc buc tiŋne â jauŋ fârihec jaŋe okacne jareekac. Wofuŋ e ʒoaŋ ʒira
menaneo râecgujec. Eme Wofuŋzi wokemaŋ rua‐ garewec go ba bâuac
sâcne mi egarepemu. 24 Manakic, no ʒoaŋ ʒira gore jujure manape furi
sâko ejec, iŋuc jaha Wofuŋzi nore jujure maname furi sâko ezejec. Ehuc
hume serereŋkonec bataracnuzejec.” 25 Iŋuc mume Saulozi Dawidi ʒiŋuc
âzâcnewec: “O ŋokâ‐ nane Dawidi, jambuŋzi gorao fozejec. Go wiac
tâpirihec jaha ehuc ʒoɋac sasanaŋhec juzokic.” Iŋuc mume tarame Dawidi
e hata ʒuhuckerâ rame Saulozi hae‐ticnao risiewec.



SAMUE I 27:1 388 SAMUE I 28:7

27
Dawidi e Filisa ŋic jaŋere ŋondeŋko juwec

1 Dawidi e maŋnezi ʒiŋuc muwec: “No ʒi juku dameŋ moc maickeme
Saulore meo omaezipohec. Irec no Filisa mâreŋko wiserâ rape sâckezejec.
Eme no Sauloraonec wisehape Israe mâreŋko basacnu‐bipiezejec.” 2 Iŋuc
murâ ŋic 600 ehec jumbiŋ jaŋehec faharerâ Gati ŋicwofuŋ, Maokare ŋokâ
Akisi erao rambiŋ. 3 Erâ Dawidi â ŋonâŋ jahec‐ ticne Ahinoam, Jesere
haeonec e â Abigai, Nabalire hozec, Karamele haeonec e, erâ ŋicfâcne
â wiacfâc‐jeŋic sasawa jaŋe Akisihec Gati haeo jumbiŋ. 4 Eme Saulo
e Dawidizi Gati haeo wiserâ rawec irec biŋe manarâ basahuc juwec i
behewec.

5 Eme Dawidi e Akisi ʒiŋuc âzâcnewec: “Go honecnutec sâckekacko ine
mâreŋ ʒira haege moc naretec ira sâcne juzapo? Kiŋaŋ qaqage no wemocte
ʒira ŋicwofuŋ haeoa gohec jupemu?” 6 Iŋuc mume Akisizi Zikilaga hae
râcneme juwec. Irec dameŋ ʒi Zikilaga hae i Juda ŋicwofuŋ jaŋere hae ewec
ŋekac jaha. 7 Eme Dawidizi Filisa mâreŋko jara 1 â mosa 4 juwec.

8 Eme Dawidi â ŋicfâcne jaŋe ŋicguru ʒiŋuc râsi ejarembiŋ: Gesuri,
Giʒeri â Ameleke. Eme ŋicguru i jaŋe hâcne juwicnaoa mâreŋ rune erâ
Suru mâreŋkonec raku Aigita mâreŋko mickekac ira jurambiŋ. 9 Eme
Dawidi e mâreŋ i imackehuc ŋic me ŋokac moc mi akic‐ jopa jujec. Erâ
lama, bulimakao, doŋgi kamele â ŋaqi qoruc wiac rocjoparâ Akisirao
risie jujec. 10 Eme Akisizi wiocne jujec, “Ʒoaŋ ʒi wena jaha ʒika qam-
bieŋ?” Iŋuc wiocneme Dawidizi ʒiŋuc mujujec: “Judaŋic Negebe mâreŋko
juŋgopieŋ jaŋerao,” me “Jeramec ŋic Negebe mâreŋko juŋgopieŋ jaŋerao,”
me “Keniŋic Negebe mâreŋko juŋgopieŋ jaŋerao.” 11 Dawidi e jahacne ŋic
me ŋokac moc akickerâ Gati haeo mi bacjopa warewec. E ŋicfâcne jaŋere
fuŋne taniŋkezacte hâwickeme Filisa mâreŋko juwec sâc mâsi iŋuc hâcne
ehuc juwec. 12EmeAkisi e ʒiŋucmanahucDawidirao roweckewec: “Dawidi
e Israe ŋicfâcne jaŋeraomumusoriŋ bâfuawecte norao ʒuhuckerâ nore ŋic
erâ jusanaŋkeocmumecne.”

28
1 Eme dameŋ ira Filisa ŋic jaŋe Israe ŋic jaŋehec qaqac eniŋte mo-

morifâc‐jeŋic hetumaŋ‐ jopambiŋ. Eme Akisizi Dawidi ʒiŋuc âzâcnewec:
“Go ŋicfâcge ŋoŋe mâmâc ʒikao ranaŋmu iŋuc manapaŋkezemec.” 2 Iŋuc
mume Dawidizi dâŋ ʒiŋuc bâtikiecnewec: “Sâcne, kiŋaŋŋicge e weniŋuc
jaha eocmu i honezemec.” Iŋuc mume Akisizi muwec, “Sâcne, go sahac
soŋaŋ‐nane raŋɋa raŋɋa jucmurâ âkendâŋgupemu.”

Saulozi Eŋdoro haeo faŋfaŋ ŋokacmoc iqickewec
3 Samue e hâmome Israe ŋic jaŋe ki mamakuc eku Rama hae‐ ticnaoa

duckembiŋ. Eme Saulo e faŋfaŋdâŋ mumu ŋic â qaŋgecŋic jaŋe mâreŋ ira
mi juniŋte mujarewec. 4 Ehame Filisa ŋic jaŋe tumaŋne‐fârerâ fisi Sunem
haeo teuŋ âtembiŋ. Eme Saulo e wâc Israe ŋic hetumaŋ‐jopame fisi Giliboa
tikio teuŋ âtembiŋ. 5 Eme Saulozi Filisa momori honec‐ joparâ mâretec
hâwickeme ɋarac ɋarac qawec. 6 Ehuc Wofuŋ mu wioc ecneme Wofuŋzi
okacne guŋkome ɋâsâiome porofete jaŋeremickomi bâtikiecnewec. 7Eme
irec kiŋaŋ qaqafâcne ʒiŋuc jazawec: “Ŋoŋe faŋfaŋdâŋ mumu ŋokac moc

bâfua‐narepie no erao rarâ mu wioc ezepac.” Iŋucmume kiŋaŋ qaqafâcne
jaŋe âzâcnerâ mumbiŋ, “Faŋfaŋdâŋmumu ŋokacmoc Eŋdoro haeo jukac.”

8 Iŋuc âzâcnepie Saulo e ŋaqi qoruc omane heme hume hawarine
hetikieme ŋic jajahec rocjofame rambiŋ. Raku ŋafeo faŋfaŋdâŋ mumu
ŋokac erao fisimbiŋ. Ehuc Saulozi muwec, “Go faŋfaŋdâŋ muhuc no
nahac ŋic hâmokicne mocte ʒâŋe mupe e bârisie‐narezemec.” 9 Iŋuc mume
ŋokaczi muwec, “Go Saulozi wiac ewec i mana‐ fârekic. E faŋfaŋdâŋ
mumu â qaŋgecŋic jaŋe mâreŋ ʒira mocwâc mi juniŋte muwec. Eme go
wemocte hâmopemurâ juju‐nane doc bakomec?” 10Mume Saulozi Wofuŋte
maio mujomirecnehuc muwec, “Wofuŋ e jukacte wiac ʒirec bâbâtiŋzi
gorao mi fisiocmu.” 11 E iŋuc mume ŋokaczi muwec, “Mo ŋic hefârepe
wefuocmu?” Wiome muwec, “Samue jowa wefu‐narec.” 12 Eme Samuezi
fuame honerâ ŋokac e owackehuc Saulo ʒiŋuc âzâcnewec: “Go wemocte
eatucnumec? Go Saulo hâcne.” 13Mumeŋicwofuŋziŋokac âzâcnerâmuwec,
“Mi hâwicguoc, wemo wiac honekic?” Iŋuc wiome ŋokaczi âzâcnewec, “No
nemu moc mâreŋmaŋkonec wefume honekopac.” 14 Mume ʒiŋuc muhuc
wiocnewec: “Hawari‐ticne weniŋucne?” Eme ŋokaczi muwec, “Ŋic raŋɋa
moczi wefukac, erâ ŋaqi ʒoramoc rojukac.” Iŋucmume Saulozi ʒiŋucmana
tarawec: I Samue. Ehuc fodaperâ ʒâŋe maine mâreŋko hetutuckerâ dape
qâhâŋ ewec.

15 Iŋuc eme Samuezi ʒiŋuc âzâcnewec: “Go wemocte qâsifuc qanarehuc
jowacnu wefumec?” Mume Saulozi dâŋ ʒiŋuc bâtikiecnewec: “No hume
serereŋ sâkore maŋnao jukopac, Filisa ŋic jaŋe nohec ʒika qaŋgopieŋ â
Anutuzi wâc râpecnuwecte dâŋ okacne moc porofete jaŋere micko me
guŋko moc mi nazakac. Eme irec goki wiac weniŋuc jaha epemu i
nazacmurâ hefârecgupac.” 16 Eme Samuezi muwec, “Wofuŋ e râpecgurâ
kisâge ewecko go wemocte no wio‐narekomec? 17 Wofuŋ e nore micko
dâŋ muwec irec sâcko hâcne egareekac. Ehame Israe uucmaŋ i gore
meonec rorâ qomâgeDawidi râcnekac. 18GoWofuŋtemic reŋkehuc kimbeŋ
sâko‐ticnere fârine Ameleke ŋic jaŋerao mi bâfuameŋte Wofuŋzi dameŋ ʒi
wiac iŋucne hâcne egarekac. 19 Erâ Wofuŋzi go gahacne â Israe ŋicfâcge
ŋoŋe Filisa ŋic jaŋere meo râec‐ŋopaocmu. Eme go â ŋokâfâcge ŋoŋe
tomâcko nohec juniŋmu. Eme Wofuŋzi Israe momori jaŋe wâc Filisa ŋic
jaŋeremeo râec‐jopaocmu.”

20 Eme Saulo e Samuezi dâŋ muwec i manarâ hâwicke sâqoreme izia
mâreŋko rândiŋke qarâ fowec. E ŋafe ʒoaŋ nânâ moc mi nâwecte be-
taŋkewec hâcne. 21 Eme ŋokac e Saulorao fisirâ hâhâwic âkohec fome
honerâ ʒiŋuc âzâcnewec: “Manakic, kiŋaŋ naruge no dâŋgemanarâ micge
reŋkepemurâ juju‐nane qaisockepac. Ehuc mumec irec sâcko epac. 22 Irec
go wâc kiŋaŋ naruge nore dâŋ manazemec. No nânâ piticne mac moc
râe‐garepe nâqiŋnerâ hata ʒuhuckerâ razemec.” 23 Âzâcneme qikiŋnehuc
muwec, “Mi nâpemu.” Eme kiŋaŋ qaqa jahecne â ŋokac jaŋemâmâc ʒoɋac
ecnepie dâŋjeŋicmanarâ mâreŋkonec faharerâ ŋeŋeo ŋewec. 24Eme ŋokac
e bulimakao motecne wokemaŋ sâkohec moc domacnewec i picpac jaha
qarâ hezuwec. Erâ poroŋ uucne gâcne rorâ jârickerâ goreŋ tâmiric rikewec.
25 Eme i Saulo â kiŋaŋ qaqa jahecne hejareme nârâ ŋafe ijaha fahare
rambiŋ.

29
Filisa ŋic jaŋe Dawidire maŋjahec embiŋ

1 Filisa ŋic jaŋe momorifâc‐jeŋic Afeke haeo hetumaŋ‐jopambiŋ â Israe
ŋic jaŋe Jesere haeo opâ ʒâŋe heririŋko teuŋ âtembiŋ. 2 Eme Filisa momori
jaŋemicnefâc‐jeŋic jaŋehec gurune gurune rahapie Dawidi â ŋicfâcne jaŋe
Akisihec ʒâhec jumbiŋ. 3 Eme Filisa momori micne jaŋe ʒiŋuc mumbiŋ:
“Hebiraio ŋic ʒi jaŋe ʒira wemocte wareŋgopieŋ?” Iŋucmupie Akisizi ʒiŋuc
jazawec: “Ʒi Dawidi, Israe ŋicwofuŋ Saulo ere kiŋaŋŋic. E nohec juhame
jara 1 â nâfocne ezo ekac. E ware fisiweckonecteaŋ juwarehuc kiŋ bahac‐
ticne moc mi bâfuaekopac.” 4 E iŋuc mume Filisa momori micne jaŋe ere
aaric‐ jopame mumbiŋ, “Ŋic e soretec hae mâreŋ râcnemeŋko risieoc. E
nâŋehec ʒikao mi razajec, e ʒikao rahuc ŋerisierâ râsi‐nâŋec ezackohec. Ŋic
ʒi e weniŋuc erâ bomboŋ‐ticnehecmaŋ ʒuʒuhuc bâfuaocmu? I ŋicfâc‐nâŋec
ʒi jopahuc sawa eocmu. 5Dawidi ʒirec hâcne gae ʒiŋuc hehuc wombiŋ:
‘Saulozi ŋic 1 tauseŋ jopawec
â Dawidizi ine 10 tauseŋ jopawec.’ ”

6Eme irec Akisizi Dawidi hefârerâ ʒiŋuc âzâcnewec: “Wofuŋ e jukacte go
wiac fâretiŋ jaha efâremeŋ. Nomanape go ʒikao mâmâc sâcne rarane ekac.
Go norao fisimeŋ dameŋ irecnec juwarekuhapenemiŋecgacfisikac irawiac
mocmi esifuckemeŋ i nomanakopac. Erâ ine ŋic fekicne jaŋe goremanapie
mi sâckekac. 7 Go Filisa ŋic fekicne maŋjeŋic mi sipirickehuc aimuŋ jaha
haeo risiec.” 8 Iŋuc mume Dawidizi Akisi dâŋ bâtikiecnewec: “No wemo
wiac moc epo? No fuŋkerâ kiŋaŋ qagare warehuc jukopac dameŋ irec
maŋnao wemo wiac moc esifuckepe honemeŋte ŋicwofuŋ gore kisâfâc
jopapemurâ sâcne mi rapemu?” 9 Iŋuc mume Akisizi dâŋ bâtikiecnehuc
muwec, “No honecgupe Anuture aŋelo iŋucne bahacmâc ekomec irec
maŋjahec mi ekopac. Mâc, Filisa ŋic fekicne jaŋe goki jaŋerao ʒuhuckerâ
ʒika mi qacmurâ ʒoɋac eŋgopieŋ. 10Eme irec go fekicnegere kiŋaŋ qaqafâc
go gahacnehec warembieŋ jaŋehec furic uupictea faharenʒepieŋ. Erâ hae
botâŋne bawahame izia ranʒepieŋ.” 11 IŋucmumeDawidi e Filisa ŋic jaŋere
mâreŋko risieocte furic uupictea ŋicfâcne jaŋehec hata fuŋkembiŋ, â Filisa
ŋic jaŋe ine Jesere haeo fembiŋ.

30
1Eme Dawidi â ŋicfâcne jaŋe raku ʒoaŋ gie bapa jahec âmoc eha Zikilaga

haeo fisimbiŋ. Â Ameleke ŋic jaŋe Negebe mâreŋko râsi fisirâ Zikilaga
hae i imackehuc ʒoczi turuŋkepie ʒawec. 2 Ehuc ŋokac sasawa fekicne
wahakicne ɋâricne bacjopa wisembiŋ. 3 Eme Dawidi â ŋicfâcne jaŋe haeo
fisirâ hae ʒoczi ʒawec â ŋokac naru motecfâc‐jeŋic bacjopa wisembiŋ i
honembiŋ. 4Honerâ Dawidi â ŋicfâcne e jahacnehec jumbiŋ jaŋe mâretec
kioku ki basarâ betaŋke‐fârembiŋ. 5Dawidire ŋonâŋ jahec Ahinoam, Jesere
haeonec â Nabalire hozec Abigai, Karamele haeonec jahe wâc mâmâc
bacjofa rambiŋ. 6 Eme ŋic jaŋe otâ ŋokâfâc‐jeŋic jaŋere ʒâic busâqoc sâko
manarâ Dawidi qânâzi hezo mupie mâretecmezackewec. Erâ e sifu Wofuŋ
Anutu‐ticnerao hâbi‐ticne rowec.

7 Eme Ahimelec ŋokâ‐ ticne taha bapa Abiata âzâcnerâ muwec, “Taha
bapa ŋaqi i baware‐narec.” Mume Abiatazi taha bapa ŋaqi i Dawidirao
barawec. 8 Eme Dawidizi Wofuŋ mu wioc ecnehuc muwec, “No ŋicguru ʒi

bâfuac‐joparâ jopa jâpec sâcne ejarepemu me?” Wiome Wofuŋzi dâŋ ʒiŋuc
bâtikiecnewec: “Go jâpec‐jopa rac. Erâ bâfuac‐jopa‐jâmbâŋkerâ ŋokac naru
motec mocwâc bârisiec‐jopacmu hâcne.” 9 Iŋuc mume Dawidi â ŋicfâcne
600 e jahacnehec jumbiŋ jaŋe faharerâ raku Besoro opâo fisirâ ŋic gâcne
ira hetarac‐ jopapie ŋembiŋ. 10 Ŋehapie Dawidi e jahacne â ŋic 400 jaŋe
ʒuhuckerâ râsi jâpec‐jopa rambiŋ, â ŋic 200 jaŋe ine boc betaŋkembiŋte
Besoro opâ fotâcneniŋte eipierâ ŋembiŋ.

11 Eme râsi jâpec‐jopa rambiŋ jaŋe Aigita ŋic moc tuhuo bâfuarâ Daw-
idirao jowa rambiŋ. Ehuc nânâ opâ râcnepie nâwec. 12 Erâ jâmbo poroŋ
dâkâne moc â waiŋ hândâŋ makene jajahec râcnembiŋ. E ŋafe ʒoaŋ jahec
â moc nânâ opâ moc mi nâhuc juwecte jaŋe wiac i râcnepie nâqiŋnewec.
13Eme Dawidizi ʒiŋucwiocnewec: “Gomore kiŋaŋŋic â haewenirec?” Iŋuc
wiocnememuwec, “NoAigita ŋic, erâ ineAmeleke ŋicmocte kiŋaŋŋic. Ʒoaŋ
gie bapa jahec â moc juwicnao huc bacnume bomboŋ‐nanezi behecnurâ
rawec. 14 Nâŋe Kereti ŋic jaŋere Negebe mâreŋ imackembeŋ, erâ Judaŋic
jaŋeremâreŋ dâkâne i mâmâc, erâ Kalebere Negebe mâreŋ i wâc iŋuc jaha.
Erâ Zikilaga hae i ʒoczi turuŋkepene ʒawec.” 15 E iŋuc mufâreme Dawidizi
wiocnerâ muwec, “Go sâcne ŋicguru i jaŋerao jowacnu racmu?” Wiocneme
dâŋ ʒiŋuc bâtikiecnewec: “Wiac go mi qâhâmocnucmu â bomboŋ‐nanere
meo mi râecnucmu i Anuture maio mupaŋketec jaŋerao sâcne jowacgu
rapemu.”

16 Eme jowame rarâ honec‐jopame ocna Filisa mâreŋko â Juda mâreŋko
wiac rombiŋ irec nâ ʒeri â gae woŋgâŋ sâko ehuc siŋsoŋ nowac gowac ehuc
domambiŋ. 17EmeDawidi e furic râehame fuŋkerâ jopahuc juha hae ŋaferâ
furewec. Â ŋic 400 jaŋe sawa ine kamele faio ferâ wisembiŋ. 18Eme Dawidi
e Amaleke ŋic jaŋe wiac sasawa rombiŋ i rofârewec, erâ ŋonâŋ jahec‐ticne
jahe wâc bârisiec‐jofawec. 19Wiac rombiŋ sasawa, kâcɋene â piticne, naru
me motec, moc mi sifuckembiŋ. Dawidizi sasawa bârisiec‐jopa‐fârewec.
20 Dawidi e lama bulimakao sasawa i mocwâc bârisiec‐jopawec. Eme ŋic
jaŋe i jowac‐joparâ bânie rahuc mumbiŋ, “Wiac ʒi Dawidire.”

21 Eme ŋic 200 jaŋe betaŋkerâ Besoro opâo ŋembiŋ jaŋe Dawidi â
ŋicfâcne risiehapie hatao bâfuac‐jopaniŋte rambiŋ. Eme Dawidi e maŋfuŋ‐
jeŋicko fisirâ ʒoaŋ biaŋ mujarewec. 22 Ehame Dawidihec ŋic jumbiŋ i
jaŋeraonec ŋic gâcne sâqocne â hehesicne jumbiŋ jaŋe Dawidi ʒiŋucmuhuc
âzâcnembiŋ: “Ŋic nâŋâcnehec mi rambiŋ jaŋehec wiac bârisieŋgopeneŋ i
moc mi jarenʒepeneŋ. Jaŋe ŋokac naru motecfâc‐jeŋic sawa rocjoparâ
ranʒepieŋ.” 23 Iŋuc mupie Dawidizi muwec, “Âgo bureŋ, ŋoŋe Wofuŋzi
wiac nârejec i iŋucmoc mi ejâmbâŋkenʒepieŋ. E akic‐nâpohuc ŋicguru râsi
fisi‐nârembieŋ jaŋe nâŋâcnemeo râec‐jopajec. 24 Irec ŋoŋe dâŋmuŋgopieŋ
i mozi maname sâckeocmu? Ʒikao rahuc wiac hureocmu irec sâc jaha mafa
soŋaŋ ŋeocmuzi hurezejec. Jahe sâckoa hurezepirec.” 25 Eme dameŋ ira
hâcne fuŋkerâ Dawidizi mumupaŋ â sâcmutâc râewec i dameŋ ʒiŋuczia
Israe ŋic jaŋerao fokac jaha.

26 Eme Dawidi e Zikilaga haeo fisirâ râsi jaŋeraonec wiac rowec i tucne
Juda micne âgofâcne râe‐jarehuc ʒiŋuc jazawec: “Ŋoŋere wiac piticne
râekopac ʒiWofuŋte kisâfâc jaŋeraonec rokicne.” 27Wiac i hae biri ʒiŋuc ira
ŋic jurambiŋ jaŋerao râeme rawec: Bete, Negebe mâreŋte Ramoti â Jatiri,
28Aroe, Sifamoti â Esitemoa, 29Rakali, Jeramee hae gâcne â Keni hae gâcne,

30 erâ Horima, Borasaŋ â Ataka, 31 Heboroŋ â hae mâreŋ gâcne Dawidi â
ŋicfâcne jaŋe ŋe qatara embiŋ sâc i mâmâc.

31
Saulo â ŋokâfâcne jaŋere hâmoc binaŋ
(Bin I 10:1–12)

1 Eme Filisa ŋic jaŋe Israe ŋic jaŋehec qaqac eku Israe ŋic jaŋe wisepie
Giliboa tikio qâhâmoc‐jopambiŋ. 2 Eme Filisa ŋic jaŋe Saulo â ŋokâfâcne
jâpec‐jopa raku bâfuac‐jopambiŋ. Erâ Filisa ŋic jaŋe Saulo â ŋokâfâcne
jâpec‐jopahuc kikeo kikeo ejarembiŋ. Ehuc Saulore ŋokâfâc Jonataŋ,
Abinada â Malikisua qâhâmoc‐jopambiŋ. 3 Eme râsi jaŋe bâqiŋkehuc Saulo
kikeo kikeo boc ecnehapie tepeŋic gâcne jaŋe bâfuarâ ʒâpâ murumbiŋ.
4Murupie Saulo e maro babaju‐ticne ʒiŋuc âzâcnewec: “Sahac tofa‐jeŋicmi
hezukicne ʒi jaŋe fisi âke hâmocnuhucmu ruruc enarenʒipiŋte go sânduge
rorâ âke hâmocnuc.” Eme maro babaju‐ ticne e hâwicke sâqoreme wiac
iŋucne eocte mi afeckewec. Irec Saulo e jahacne sându rorâ âkendâŋnehuc
micnao hewâcnewec. 5 Eme maro babaju‐ticne e Saulozi hâmome honerâ
iŋuc jaha sându‐ticne rorâ âkendâŋnehuc micnao hewâcneme mâmâc jaha
hâmopic. 6 Iŋuc ehuc ʒoaŋ ira Saulo e jahacne â ŋokâfâcne â maro babaju‐
ticne erâ ŋicfâcne jaŋe hâmo‐fârembiŋ. 7 Ehame Israe ŋic wâneŋ ŋifecnao
â Jordaŋ ocniŋucnao jumbiŋ jaŋe Israe momori jaŋe wisembiŋ i honec‐
jopambiŋ, ehuc Saulo â ŋokâfâcne hâmombiŋ irec biŋe manarâ hae‐jeŋic
behe‐fârerâ wisembiŋ. Wisepie Filisa ŋic jaŋe fisirâ ira ŋeŋe juju embiŋ.

8 Hae fureme Filisa ŋic jaŋe qâŋɋâŋ jaŋere ŋaqi qoruc wiac hetara‐
jareniŋte fisirâ Saulo â ŋokâfâcne 3 Giliboa tikio hâmocne fohapie honec‐
jopambiŋ. 9 Honec‐ joparâ Saulo e qizecne qâtâcnehuc maruku‐ ticne
hetaracnembiŋ. Iŋuc erâ kiŋaŋ sorec‐jopapie Filisa mâreŋ sâckerâ rahuc
nemufâc‐jeŋic â ŋic ŋokac sâko jaŋerao biŋe biaŋ barambiŋ. 10 Eme Filisa
ŋic jaŋe Sauloremaruku i Asitaroto nemure ufuŋko râembiŋ â qâŋɋâŋ‐ticne
ine Bete‐Saŋ haere sacko niŋgiŋkepie domawec. 11 Ehame Jabesi‐Gileade
hae rune jaŋe Filisa ŋiczi Saulo wiac ecnembiŋ irec biŋe manambiŋ.
12Manarâ ŋic tâpirihec jaŋe ŋafeoa raku Saulo â ŋokâfâcne jaŋere qâŋɋâŋ
Bete‐Saŋ haere sacko domahapie batarac‐joparâ Jabesi haeo bacjopa risierâ
ʒocko rikec‐ jopambiŋ. 13 Erâ siec‐ jeŋic qânusuckerâ Jabesi haeoa kasaŋ
kasaŋ jâc fuŋnao duckembiŋ. Iŋuc erâ ʒoaŋ gie bapa 7 nânâ sowa jumbiŋ.

SAMUE II
Ŋicwofuŋ sâko Dawidire binaŋ

Sam II 1—4. Dawidi e Heboroŋ haeo Judaŋic jaŋere ŋicwofuŋ juwec.
Sam II 5—8. Dawidi e Israe ŋic sasawa jaŋere ŋicwofuŋ âkendâŋnepie
Jerusalem hae ro rauc erâ hae qizec‐ticne bawec.

Sam II 9—20. Dawidizi sindaŋ ewec, erâ tucticne qaqare ʒika fuawec.
Sam II 21—24. Dawidire dâŋ gâcne gâcne.
Dawidi e uucmaŋ‐ticnere râsifâc, uucmaŋ maŋnaome sahacnao jumbiŋ

jaŋehec juju gie bahuc uucmaŋ‐ticne bâsokawec â basanaŋkewec. Ehame
fuŋne‐ticne ʒiŋuc fua taniŋkewec: E Anutu manasiŋkewec, erâ erao qoho-
tahuc juhame ŋicfâc‐ticne jaŋemanacnepie sâckeha araŋ bacnembiŋ. Ŋifec
ine fuŋne‐ticne ʒiŋuc honeŋgopeneŋ: Ewiac sindaŋne gâcne bâfuawecwâc.
Mâc Wofuŋte porofete Nataŋzi fuŋne‐ticne ritume fâfârehuc sâqocne‐ticne
mufuame Anuturaonec okacne fisicneme maname sâckewec.
Israe ŋic jaŋe Dawidi juju â eebapa‐ticnere manapie boc feha juku ʒâhec

wiac hâhâwicne fua‐jareme ŋicwofuŋ biaŋnemoc fua‐jareocte ejareha ʒiŋuc
mujumbieŋ: “Dawidire ɋâricmoc” fua‐nârerâ Dawidi e iŋucne junârezejec.

Saulo hâmome Dawidizi biŋemanawec
1Dawidi e Amaleke ŋic bawahac‐joparâ risie Zikilaga haeo ʒoaŋ gie bapa

jajahec juwec. 2 Ehame Saulo hâmowec irec faicnao ʒoaŋ gie bapa jahec â
moc eme Saulore teuŋkonecŋicmocŋaqi qoruc‐ticne suckekicnezi qizecnao
rufe ruarâ warewec. Wareku Dawidirao fisirâ mâreŋko fodapehuc dape
qâhâŋ ewec. 3 Iŋuc eme Dawidizi wiocnewec, “Go wenirec warekomec?”
Wiocneme muwec, “No Israe momori jaŋere teuŋkonec wisepac.” 4 Iŋuc
mume wiocnerâ muwec, “Wiac weniŋuc fuajec? Nazatec manape.” Mume
dâŋ bâtikiecnehucmuwec, “Ŋic bocjaha hâmombieŋ âmomori jaŋe ʒikaonec
wisembieŋ. Erâ Saulo â ŋokâ‐ticne Jonataŋ jahe wâc hâmopirec.” 5 Iŋuc
mume Dawidizi biŋedâŋ bawarewec ŋic e mocwâc indiŋkerâ muwec,
“Saulo â ŋokâ‐ticne Jonataŋ jahe hâmopirec i weniŋucko manakic?” 6 Iŋuc
wiome ŋic e dâŋ ʒiŋuc bâtikiecnewec: “No Giliboa tikio jaha mâc domahuc
honehape Saulo e sându‐ticnao roweckerâ domajec. Ehame keretac â
becâsicko rara ŋic jaŋe fisi orâŋkembieŋ. 7Eme e râpenao firâ no honecnurâ
wira‐narejec. Eme no mupac, ‘No ʒi.’ 8 Iŋuc mupe ʒiŋuc wio‐narejec, ‘Go
mo?’ Ememupac, ‘NoAmaleke ŋicmoc.’ 9 Iŋucmupemujec, ‘Go ʒirawarerâ
âke hâmocnuc. No ʒâiczi boc imacnukac â juju‐nane ine fokac jaha.’ 10 E
iŋuc mume no domarâ qâhâmopac. Sipirickekicne iŋucnezi mocwâc mi
juocmu, iŋuc manarâ hâcne epac. Ehuc qizec‐ticnao eri du ŋewec i â me
ombâŋ‐ticnao maŋguc fowec i rorâ fekicne‐nane gorao bawarepac ʒi.”

11 E iŋuc mume Dawidi e jahacne ŋaqi qoruc‐ ticne bâsuckewec, eme
ehec jumbiŋ ŋic i jaŋe sâc ijaha efârembiŋ. 12 Eme Saulo â ŋokâ‐ ticne
Jonataŋ â Wofuŋte ŋicfâc, Israe guru hâcne, ʒikao hâmombiŋ irec ʒâic
busâqoc sâkomanarâ kiohuc nânâ sowa juhapie hae ŋafewec. 13Erâ Dawidi
e ŋic biŋedâŋ bafisiwec e wiocnerâ muwec, “Go wenirec?” Wiocneme
muwec, “No Amaleke ŋic, ŋe qatara juju ŋic mocte ŋokâ.” 14 E iŋuc mume
Dawidizi ʒuhuckerâ ʒiŋucwiocnewec: “Go weniŋuc erâWofuŋziwokemaŋ

ruacnewec ŋic e qacmurâmi hâwicgujec?” 15 Iŋucmurâŋicfâcne jaŋeraonec
ŋicmoc wiracnehuc muwec, “Ŋic keci qac.” Iŋucmume ŋic e rarâ Amaleke
ŋic qâhâmowec. 16 Hâmome Dawidizi ʒiŋuc muwec: “Go gahac ʒiŋuc
mutaniŋkemecte socgere kiŋ i go gahacnao fozejec, ‘No Wofuŋzi wokemaŋ
ruacnewec ŋic e qâhâmopac.’ ”

17 Eme Dawidi e Saulo â ŋokâ‐ticne Jonataŋ jahere makuc bahuc kiowec.
18 Ehuc gae makuc i Judaŋic he qazuc ejareniŋtemujarewec. Eme makuc i
Jasare papia qizecko qâreŋkekicne fokac. Makuc i ʒiŋuc hefuawec:
19 “O Israe ʒâŋe rarage i tikigao râekicne.

Ŋic tai tâpirihec jaŋe waha qambiŋ.
20Gati haeo irec biŋemi muniŋ

â Asikaloŋ haere hatao mi musaweniŋ.
Iŋuc eniŋmuo ine Filisa ŋokac jaŋe kiwac qawac eniŋmu

â sahac tofa‐jeŋickomi hezukicne jaŋere otâfâc
jaŋe jaŋacneremanapie boc feocmu.

21 “Giliboa tiki guru ŋoŋerao
hoe me maniŋ titikuc mi fuazejec,
erâ wâc hoezi giegaŋ wiac mi hegunuckezejec.

Ŋic tâpirihec jaŋeremaro i gâc hejarekicne,
erâ Sauloremaro iwokemaŋmi ruacnekicne tinac gâchecnekicnewâc.

22 “Eme jopahuc jukicne jaŋere sockonec
â tai tâpirihec jaŋere wokemaŋkonec

Jonataŋte tepe moteczi mâcmi risiewec
â Saulore ʒikazi fâri tâmiric wâcmi risiewec.

23 “Saulo â Jonataŋ jahe hone aŋac ejactehuc
maŋzi heâroŋ‐jofakicne,
eme jahe ɋâricne juhuc me hâmocko hehetarac mi epic.

Jahe tucwipe siric‐jopahuc ʒocne fârone jujupirec
â laioŋ siric‐jopahuc tâpirihec jujupirec.

24 “Israere otâfâc ŋoŋe Saulore erâ kioniŋ.
Eki hâcne ŋaqi somboroŋ erinehec furi sâko heŋareme huwec,
erâ ŋaqi‐ŋeŋicko gol râe‐ŋarewec.

25 “Jai, momori tâpirihec jaŋe ʒikao hâmombiŋ i wiac hâhâwicne!

“Jonataŋ e tikio qâhâmokicne fokac.
26O Jonataŋ, qomâ‐nane, no gore ʒâic busâqocmanakopac.

Go aŋac baŋacne jâmbâŋ junaremeŋ,
go maŋjauŋ enaremeŋ

i ŋokac jaŋere sâc siricke‐jâmbâŋkekac.
27 “Momori jaŋe jopapie waha forambiŋ,

ehame ʒikare wiac‐jeŋic i ira foku mareŋte temâne ewec.”

2
Dawidi ŋicwofuŋ âkendâŋnembiŋ

1 Eme irec faicnao Dawidizi Wofuŋ mu wioc ecnehuc muwec, “No Juda
hae ira me ira sâcne fepemu me?” Wiome Wofuŋzi muwec, “Sâcne
fec.” Iŋuc mume Dawidizi muwec, “Hae wenimoira fepemu?” Mume
muwec, “Heboroŋ haeo fec.” 2 Iŋuc âzâcneme Dawidi e ŋonâŋ jahec‐ticne,
Jesere haeonec Ahinoam â Karamele haeonec Nabalire hozec Abigai jahe
rocjofame mâmâc fembiŋ. 3 Erâ ŋicfâcne e jahacnehec jumbiŋ jaŋe wâc
jowac‐jopame wiacfâc‐jeŋic jaŋehec mâmâc ferâ Heboroŋ haere hae boze
gâcne ira jumbiŋ. 4 Ehame Judaŋic jaŋe fisi tumaŋnerâ Dawidi e Juda
kikefuŋte ŋicwofuŋ juocte âkendâŋnembiŋ.
Erâ ʒiŋuc âzâcnembiŋ: “Jabesi‐ Gileade haeonec ŋic jaŋe Saulo duck-

embiŋ.” 5 Iŋuc âzâcnepie Dawidizi Jabesi‐ Gileade haeonec ŋic jaŋerao
kiŋaŋ sorec‐jopahuc muwec: “Ŋoŋe fekicne‐ŋeŋic Saulore manapie feha
araŋ bacnehuc duckembiŋteWofuŋzi ehâmo‐ŋarezejec. 6 Ehuc aki anonoc
eŋarezejec. Eme ŋoŋe iŋuc embiŋte biaŋne jaha eŋarepemu. 7 Irec ŋoŋe
hâbi gogoroŋ mi ehuc sanaŋkeniŋ. Fekicne‐ ŋeŋic Saulo e hâmowec â
Juda kikefuŋ jaŋe ine no wokemaŋ rua‐narehuc ŋicwofuŋ jujarepemurâ
âkendâŋnumbiŋ.”

Dawidizi Saulore wiacfâc jopawec
8 Eme Nera ŋokâ‐ ticne Abene, Saulo momorifâc‐ticne jaŋere micne

hâcne, e Saulore ŋokâ Isibose rorâ Mahanaim haeo jowa rawec. 9 Erâ
Gileade, Ase, Jesere, Eferaim, Benjamiŋ â Israe ŋic sasawa jaŋere ŋicwofuŋ
âkendâŋnewec. 10 Erâ Saulore ŋokâ Isibose e jara‐ ticne 40 bazurâ Israe
guruo ŋicwofuŋ gie‐ticne fuŋkewec. Ehuc jara jajahec sawa ŋicwofuŋ juwec.
Â Juda kikefuŋ jaŋe ine Dawidi bâjâpembiŋ. 11Eme Dawidizi Heboroŋ haeo
Juda kikefuŋ jaŋere ŋicwofuŋ juhame jara 7 â mosa 6 tarawec.

12 Eme Saulore ŋokâ Isibosere mume rereŋfâc jaŋe Nera ŋokâ‐ ticne
Abenezi micne bajareme Mahanaim haeonec Gibeoŋ haeo rambiŋ.
13 Ehame Dawidire mume rereŋfâc jaŋe Zeruja ŋokâ‐ticne Joabezi micne
bajareme Heboroŋ haeonec faharerâ rambiŋ. Raku Gibeoŋ opâ ʒâkâŋko
bâbâfuac erâ ʒâkâŋ ŋifec â ŋifec toma‐ jeŋic âtembiŋ. 14 Eme Abenezi
Joabe ʒiŋuc âzâcnewec: “Manatec ŋicmotec jaŋe faharerâ ʒâŋe fai‐nâŋecko
sisiricko qaqac eniŋ.” Iŋuc mume Joabezi muwec, “Sâcne, fahareniŋ.”
15 Mume jaŋe wâŋ wâŋ faharerâ birickembiŋ. Eme Benjamiŋ â Isibose
jahere ŋicfâc 12 domambiŋ â Dawidire ŋicfâc jaŋeraonec 12 jaha fuarâ
domambiŋ. 16Ehuc ru sâc qizec‐jeŋicko roroc erâ ʒikazi gâjoŋko ââkemârâŋ
ehuc mâmâc jaha rândiŋkembiŋ. Irec mâreŋ ŋondeŋ i ʒâŋene Hazurim
Mâreŋ* mumbiŋ. Eme mâreŋ i Gibeoŋ hae mendâŋko fokac. 17 Eme ʒoaŋ
ira ʒikazi boc ɋârâŋke‐jâmbâŋkewec. Eme Dawidire ŋicfâc jaŋe Abene â
Israe ŋicmâretec jopambiŋ.

18 Eme Zeruja ŋokâfâcne ʒiŋuc jaŋe ijaha mâmâc jumbiŋ: Joabe, Abisai â
Asahele. Asahele e kâte qera iŋucne kike afec jâmbâŋ juwec. 19 Irec Abene
jâperâ ira me ira moc mi qâsoriehuc râpefuŋnaoa gasackehuc kikeo kikeo
ecnewec. 20 Iŋuc eme Abenezi forisie firâ ʒiŋuc âzâcnewec: “I Asahele go
gahac me?” Mume muwec, “I no nahac hâcne.” 21 Dâŋ iŋuc bâtikiecneme
* 2:16: Nâŋâcne dâŋko: Sâqemâreŋ.

Abenezi ʒiŋuc âzâcnewec: “Go ŋifecme ŋifec ira rahuc ŋicmotec jaŋeraonec
moc bâfuarâ tâpiri‐ticne bawahahuc mafa wiac‐ ticne jâoc roc.” Iŋuc
muhuc âzâcneme Asahele e ʒoɋac erâ Abene jaha jâpewec. 22 Iŋuc eme
Abenezi mocwâc ʒiŋuc âzâcnewec: “No qâhâmocguzipore boc mi jâpecnuc.
No hahacge Joabere ʒâŋe maio weniŋuc fuapemu?” 23 Iŋuc âzâcneme
Asahele emana takirehuc sifu bâjâpewec. Iŋuc eme Abenezi sându tofanezi
bunao âeckeme sânduzi ŋifec râpenao hemârâŋkewec, eme gasackeweckoa
rândiŋke qarâ hâmocne fowec. Ehame gâcne jaŋe ʒâhec rambiŋzi Asahele
fowecko fisirâ niniŋkerâ domambiŋ.

24 Eme Joabe â Abisai jahe ʒuhuckerâ Abene jâpepic. Jâpe raku ʒoaŋ
huhame Gibeoŋ mâreŋ burocnao hata rakacko Gia hae maickehuc Ama
tiki ŋekac ira fisipic. 25 Eme Benjamiŋ guru jaŋe Abenerao hesanaŋkerâ
guru mocjaha embiŋ, ehuc tiki facne mocko domambiŋ. 26 Ehuc Abenezi
Joabe ʒiŋuc muhuc âzâcnewec: “Ʒikazi ŋic iŋuc omaec‐ jopahuc foocmu
me? Go râpenao ʒâic busâqoc fokac i mi manakomec? Go mo dameŋko
ŋic ejaretec qomâfâc‐jeŋic jâpec‐jopaŋgopieŋ i beheniŋmu?” 27 Iŋuc mume
Joabezi dâŋ ʒiŋuc muhuc bâtikiecnewec: “No Wofuŋte maio mukopac, go
dâŋmocmimunʒaŋ ine ŋic jaŋe qomâfâc‐jeŋic jâpec‐jopakupie hae fureme
behenʒapiŋ.” 28 Iŋucmurâ Joabezi qeŋ qame ŋic jaŋe beherâ ŋembiŋ. Ehuc
Israe ŋic jopa jâpec eejare me jaŋehec ʒuhuckerâ qaqac ee i behembiŋ.

29 Eme Abene â ŋicfâcne jaŋe ŋafe ʒora Araba mâreŋ âtehuc juku
Jordaŋ opâo fisihapie hae fureme fotâcne raku guŋpitickoMahanaim haeo
fisimbiŋ. 30 Eme Joabe e Abene jâperâ rawec i beherâ risie ŋic hetumaŋ‐
joparâ Asahele â Dawidire mume rereŋfâc 19 jaŋere ʒâŋe mai basawec.
31Â Dawidire ŋicâc jaŋe ine Abenere bâjâpecfâc â Benjamiŋ ŋic jaŋeraonec
360 jopambiŋ. 32 Eme Asahele qâŋɋâŋ‐ticne rorâ Betelehem haeo mamac‐
ticnere ʒâŋeruŋ hawec gufukicne fowec ira duckembiŋ. Erâ Joabe â
ŋicfâcne jaŋe ŋafe hata rahuc juku hae furehame Heboroŋ haeo fisimbiŋ.

3
1 Saulore kikefuŋ â Dawidire kikefuŋ jaŋerao rârâsi i dameŋ ʒora

fowarehuc juwec. Eme Dawidi e dameŋ sâc tâpiri‐ticne fahareme Saulore
kikefuŋ jaŋere tâpirizi uneŋ uneŋ qaʒue wahawec.

Heboroŋ haeo Dawidire ŋokâfâc fuambiŋ
(Bin I 3:1–4)

2Heboroŋ haeo Dawidire ŋokâfâc ʒiŋuc fuambiŋ: Mârâc fufua ere ʒâŋe
Amnoŋ. E Jesere haeonec Ahinoam eki rowec. 3 Eme ere râpeo Karamele
haeonec Nabali ere hozec Abigaizi Kileaba rowec. Kileabare râpeo Gesuru
ŋicwofuŋ Talamaire otâ Makazi Abisalom rowec. 4 Eme Abisalomte râpeo
Hagitizi Adonia rowec. Adoniare râpeo Abitalizi Sefatia rowec. 5 Eme
Sefatiare râpeo Dawidire ŋonâŋ Egelazi Itiream rowec. Dawidire ŋokâfâc
iŋuczi Heboroŋ haeo fuambiŋ.

Abenezi Dawidihec ʒâʒâficmoc enicte maŋkewec
6 Dawidi â Saulo jahere kikefuŋko ʒikazi fohame jaha Abene e Saulore

kikefuŋ qizec‐jopahuc jaŋere ŋondeŋko qacboc‐ticnehec juwec. 7 Saulo e
Ajare otâ ʒâŋene Rizipa e mamare rowec. Eme Isibosezi Abene âzâcnerâ
muwec, “Go mamac‐nanezi ŋokac mamare rowec ehec wemocte fomec?”
8 Eme Abene e Isibosere dâŋ i manarâ aarickeme ʒiŋuc muwec: “No

Judaŋic jaŋere qâto me? No dameŋ ʒi mamacge Saulore kikefuŋ, ɋafâcne
â âgofâcne sâsec‐jopahuc doc bacgurâ Dawidire meo mi râecguekopac.
Eme go miŋecgac ŋokactao bahac bâfuapac irec erâ dâŋ enarekomec. 9 Ʒi
ine Anutuzi baficnume Wofuŋzi Dawidirao wiac eocte mupaŋkewec irec
sâcko giene bape fua‐jâmbâŋkezejec. 10No Saulore kikefuŋ bawahac‐joparâ
Dawidizi Israe â Judaŋic jaŋere ŋicwofuŋ juocte âkendâŋnepe uucmaŋ‐
ticnezi Daŋ mâreŋkonec fuŋkerâ raku Bere‐Seba haeo fisizejec.” 11 Iŋuc
mume Isibosezi Abenere hâwickeme dâŋ okacne mi bâtikiecnewec.

12Eme Abenezi Dawidirao kiŋaŋ sorec‐jopahuc muwec, “Mâreŋ ʒi more?
Nâhâc ʒâʒâfic‐nâhec moc bâfuanac, eme no gohec juhuc Israe ŋic gorao
ʒuhuc‐ jopa‐fârepemu.” 13 Iŋuc mume Dawidizi dâŋ ʒiŋuc bâtikiecnewec:
“Biaŋne, no gohec ʒâʒâfic epemu. Mâc, wiac ʒiŋuc ecmurâ sawa mukopac:
Go norao ʒira mâc mi warezemec. Go Saulore otâ Mikali e jowa ware‐
narezemec.” 14 Eme Dawidizi Saulo ŋokâ‐ ticne Isiboserao kiŋaŋ sorec‐
jopahucmuwec, “Go ŋonâŋ‐naneMikali, Filisa ŋic jaŋere sahac tofamasune
100zi biŋe qanarekicne, e bârisie‐narezemec.” 15Eme Isibosezi kiŋaŋ sorec‐
jopame jaŋe rarâ ŋowe‐ticne Laisire ŋokâ Palatie, eraonec jowa warembiŋ.
16 Jowa warepie ŋowe‐ticne e bâjâperâ kio kio raku Bahurim haeo fisiwec.
Eme Abenezi risieocte âzâcneme risiewec.

17 Eme Abenezi Israe micne jaŋehec ʒiŋuc muc manac ewec: “Ŋoŋe
Dawidizi ŋicwofuŋ juŋareocte dameŋ ʒoricne mana warehuc jueŋgopieŋ.
18 Eme miŋecgac hâcne dameŋne maickekacte âkendâŋnezo. Wofuŋ e
Dawidi mupaŋkecnehuc dâŋ ʒiŋuc muwec: Kiŋaŋŋic‐nane Dawidizi micne
ehame Israe ŋicfâc‐nane jaŋe Filisa ŋic jaŋeremeonecmecne â kisâfâc‐jeŋic
gâcne jaŋere meonec batarac‐ jopa‐ fârepemu.” 19 Eme Abene e dâŋ i
Benjamiŋ guru jaŋe mufua‐jarewec wâc. Ehuc Israe ŋic â Benjamiŋ guru
jaŋe ʒeŋgoma dâŋ irec maŋ mocjaha embiŋ i Dawidi âzâcneocte Heboroŋ
haeo rawec.

20Rame ŋic 20 jaŋe bâjâpembiŋ, eme Heboroŋ haeo fisipie Dawidizi tiwâ
bâzi ejarewec. 21 Eme Abenezi Dawidi ʒiŋuc âzâcnewec: “No rarâ Israe ŋic
hefârec‐jopape uucmaŋgao warerâ gohec ʒâʒâfic enʒepieŋ. Eme go weni
jaŋerea egareme sâc ŋicwofuŋ juzemec.” Iŋuc mume Dawidizi bubiaŋko
Abene râeme risiewec.

Joabezi Abene qâhâmowec
22 Abene e Dawidizi râeme Heboroŋ haeonec risiehame Dawidire ŋicfâc

jaŋe Joabehec hae mocko ʒika qaku mafa sâkohec risiembiŋ. 23 Joabe â
momorifâcne jaŋe haeo risiehapie Joabe ʒiŋuc âzâcnembiŋ: “Nera ŋokâ‐
ticne Abene e ŋicwofuŋ honeocte ware juku akioa risiejec.” 24 Iŋuc
âzâcnepie Joabezi ŋicwofuŋtao rarâ ʒiŋuc muhuc âzâcnewec: “Go wemo
mâsi emec? Go Abene fisime ehec mâmâc juku râetec rajec. 25 Go Nera
ŋokâ‐ticne Abenere fuŋnemanakic, emâc eatucguhuc fisijec. E racwarecge
â juju bapage weniŋuc jaha fokac i hone manac eocte fisijec i.”

26 Joabe e iŋuc murâ Dawidire fickonec waharâ kiŋaŋ sorec‐ jopame
jaŋe rarâ Abene hatao Sira opâ nombâŋko ira rahuc juhame jowapie
Heboroŋ haeo risiewec. Dawidi e wiac iŋuc fuawec i mi manawec.
27 Eme Abene e Heboroŋ haeo risiehame Joabezi bucko dâŋ âzâcneocte
tinac jowarâ sacmotâcko bâŋoriehuc ira ɋaticne Asahelere okacne bunao
âeckeme hâmowec. 28 Eme ʒâhec Dawidizi biŋe manarâ muwec, “Nera

ŋokâ‐ ticne Abenere socte kiŋ i no â uucmaŋ‐nane nâhere faio mi feha
Wofuŋte maio kiŋ tâmiric juraʒihuc juzeperec. 29 Soc hoŋkekicne irec kiŋ i
Joabe e jahacnao â garikiŋfâcne jaŋerao fozejec. Ehame Joabere kikefuŋko
wicbâroŋ me wakoc me gunuhec juju me ʒikao hâhâmo me rorocte hâmo
sipiric ee i fohuc juzejec.” 30 Abenezi ʒikao ɋajekic Asahele Gibeoŋ haeo
qâhâmowecte hahac jahecne Joabe â Abisai jahe Abene qâhâmopic.

31 Eme Dawidizi Joabe â ŋic ehec jumbiŋ i jaŋe jazarâ muwec, “Ŋaqi
qoruc‐ŋeŋic bâsuckerâ mateŋ hepie huoc. Ehuc Abenere erâ ki mamakuc
eniŋ.” Iŋuc murâ Dawidi e jahac qâŋɋâŋ katapa bâjâpewec. 32 Eme jaŋe
Abene qâŋɋâŋ‐ticne Heboroŋ haeo duckembiŋ. Ehuc ŋicwofuŋ e Abenere
ʒâŋeruŋkomâretec kiome ŋic ŋokac jaŋewâc bafickehuc ʒeŋgoma kiombiŋ.
33 Eme ŋicwofuŋ e Abenere ʒiŋucmuhuc gae makuc hewec:
“Abene e hâmoc kosane iŋucne hâmooctemoc mukicne me?
34Mege muczi mi qakicne,

kikege kâpâcwâruzi wâcmi qakicne,
ŋicmoczi ŋic kosane jaŋeremeo waha qaekac

iŋuc tinac waha qameŋ hâcne.”
Gae iŋuc heme ŋic jaŋe ere erâ mocwâc kiombiŋ. 35 Eme ŋic jaŋe ʒoaŋ
ŋeha jaha Dawidirao fisirâ nânâ nâocte fotariecnepie mupaŋkehuc ʒiŋuc
muwec: “No ʒoaŋ mi huhame nânâ wiac i me i moc nâ bâuac epe Anutuzi
bâtiŋnuzejec.” 36 Eme ŋic ŋokac jaŋe ʒeŋgoma manapie sâckewec. Ehuc
ŋicwofuŋzi wiac sasawa ewec irec manapie biaŋke‐fârewec. 37 Eme ʒoaŋ
ira Israe ŋic sasawa jaŋe ʒiŋuc mana tarambiŋ: Nera ŋokâ‐ ticne Abene
qâhâmokicne i ŋicwofuŋzimanaha mi ekicne. 38 Eme irec ŋicwofuŋzi kiŋaŋ
qaqafâcne ʒiŋuc jazawec: “Israe guruo ŋic fekicne â ʒâŋe biŋe sâkoheczi
ʒoaŋ ʒira hâmojec i ŋoŋe mi manaŋgopieŋ me? 39 No ŋicwofuŋ jupemurâ
wokemaŋ rua‐ narekicne, erâ ine ʒoaŋ ʒira sifu rokawekopac. Zeruja
ŋokâfâcne keci jaŋe siricnuhuc maŋ sanaŋ jâmbâŋ eeŋgopieŋ. IrecWofuŋzi
sâqocne bapa moc e hehesic‐ticnere sâcko okacne râcnezejec.”

4
Isibose qapie hâmowec

1 Eme Saulo ŋokâ‐ticne Isibose e Abenezi Heboroŋ haeo hâmowec irec
biŋemanarâ hâbi‐ticne ŋeŋgoroŋkewec â Israe ŋic jaŋewâc fâsâe‐fârembiŋ.
2 Eme Saulore ŋokâ ere ŋic jajahec jahe ʒikaŋic jaŋere micne jupic, mocte
ʒâŋe Bana â mocte ʒâŋe Rekaba. Jahe Beroti haeonec, Benjamiŋ ŋic moc
ʒâŋene Rimoŋ, ere ŋokâ jahec. Beroti hae i Benjamiŋ guru jaŋere, 3 erâ ine
hae irec rune jaŋe wiserâ Gitaim haeo ra jaba jumbiŋzi juŋgopieŋ jaha.

4 Saulo ŋokâ‐ticne Jonataŋ ere ŋokâ moc juwec, e kike jahecne mâmâc
jaha sâqorekicne. E jara‐ ticne 5 bazurâ juhame Saulo â Jonataŋ jahere
hâmoc biŋedâŋzi Jesere haeonec fisiwec. Eme soŋaŋ‐ticne jauŋ ŋokac moc
eki rorâ wisewec, erâ wiseocte fâro ehuc motec batataŋneme waha qarâ
qâpuriŋkewec. Motec ʒâŋe‐ticne Mefibose.

5 Eme Beroti ŋic Rimoŋte ŋokâ jahec Rekaba â Bana jahe faharerâ raku
guŋpitic eme Isibose e fomanaha ficticnao fisipic. 6Ememotâc soŋaŋ e padi
qâzuckehuc juku guŋguŋne ecneme fowec. Fohame Rekaba â ɋaticne Bana
jahe jâururâ fotâcne raʒi Isibose ficmaŋ‐ticnao fofoo fohame qâhâmopic.
7 Qâhâmorâ upe‐ ticne qâtâcnerâ qizecne rorâ ŋafeoa wâneŋ hatao raku

Heboroŋ haeo fisipic. 8 Erâ Isibosere qizec i Dawidirao barapic. Ehuc
ŋicwofuŋ ʒiŋuc âzâcnepic: “Saulo ŋokâ‐ ticne Isibose, e kisâ egarehuc
qâhâmocguocte eekac ere qizec ʒi. Wofuŋzi miŋecgac ŋicwofuŋ gore erâ
Saulo â ɋâricfâcne jaŋerao okacne bazukac.” 9 Eme Dawidizi Beroti ŋic
Rimoŋte ŋokâ jahec Rekaba â ɋaticne Bana dâŋ ʒiŋuc bâtikie‐jactewec:
“Bahac â râsi fuŋne fuŋne irecnec bataracnuwec Wofuŋ e jujâmbâŋkekacte
10 no ŋic moc e Saulo hâmoc‐ticnere biŋedâŋ bafisirâ nazahuc, biŋedâŋ
biaŋne âzâcnekopac muha rorâ Zikilaga haeo biŋedâŋ‐ticnere okacne
qâhâmopo. 11 Eme ŋic hehesicne ŋohe ŋic tiŋne ficticnaoa guŋ fohame
qâhâmopic i tofamâc foocmu moc mupire! No miŋecgac ere socte okacne
ŋoherao batarahuc mâreŋkonec sâcne mi bârârâŋ‐ŋofapemu me?” 12 Iŋuc
murâ ŋicfâcne ejareme jofarâ me kike‐jekic hetâcnerâ Heboroŋ haeo opâ
ʒâkâŋ qaŋeŋnao ɋetic‐jofapie waha domapic, â Isibosere qizec ine Heboroŋ
haeoa Abenere ʒâŋeruŋ hawecko duckembiŋ.

5
Israe ŋic jaŋe Dawidi ŋicwofuŋ âkendâŋnembiŋ
(Bin I 11:1–3)

1 Eme Israe ŋic jaŋe Heboroŋ haeo Dawidirao tumaŋne‐fârerâ ʒiŋuc
âzâcnembiŋ: “Manakic, nâŋe gore soc â biuc. 2 Juwicnao Saulo e ŋicwofuŋ
juhame jaha go Israemomori ʒikao bânie‐jarehucmocwâc bârisiec‐jopahuc
jumeŋ. Ehame Wofuŋzi ʒiŋuc gazawec: ‘Go Israe ŋicfâc‐nane soŋaŋ‐
jopahuc fekicne‐jeŋic juzemec!’ ” 3 Irec Israe micne sasawa jaŋe Heboroŋ
haeo Dawidirao tumaŋne‐fârembiŋ. Eme ŋicwofuŋ Dawidizi ira Wofuŋte
maio jaŋehec ʒâʒâfic eme jaŋe wokemaŋ ruacnehuc Israe ŋic jaŋere
ŋicwofuŋ âkendâŋnembiŋ. 4 Eme Dawidi e jara‐ticne 30 bazurâ ŋicwofuŋ
gie‐ticne fuŋkewec, ehuc jara 40 ŋicwofuŋ juwec. 5 E Heboroŋ haeo jara 7
â mosa 6 Judaŋic jaŋere ŋicwofuŋ juwec. Â Jerusalem haeo ine Israe ŋic â
Judaŋic qâturec‐jopahuc jaŋere ŋicwofuŋ juha jara 33 tarawec.

Dawidizi Zioŋ ro rauc ewec
(Bin I 11:4–9)

6 Eme ŋicwofuŋ â ŋicfâcne jaŋe Jerusalem haeo mâreŋ rune Jebusi ŋic
jopaniŋte rambiŋ. Rapie Jebusi ŋic jaŋe Dawidi ʒiŋuc âzâcnembiŋ: “Go
ʒira mi warezemec. Ʒâŋe tiŋtuŋ â kike dembahec jaŋe aka hegareniŋmu
hâcne.” I ʒiŋuc manahuc mumbiŋ: Dawidi e sâcne mi wareocmu. 7 Iŋuc
muhapie Dawidi e sifu Zioŋ ficsanaŋ i rauckewec. Eme hae ŋondeŋ i hâcne
Dawidire hae qizec mujumbieŋ. 8 Eme ʒoaŋ ira Dawidizi ʒiŋuc muwec:
“Moc e Jebusi ŋic jopazo muocmuo ine damu‐ticne kaoŋnehec izi ŋic kike
dembahec â ʒâŋe tiŋtuŋ jopazejec. Dawidizi ŋic iŋucne jaŋere râsi sanaŋ
juekac.” Eme irec hâcne ʒiŋuc mujumbieŋ: “Tiŋtuŋ â kike dembahec jaŋe
Wofuŋte ficko mi raʒinʒepieŋ.” 9Eme Dawidi e ficsanaŋ ira ŋeŋe juju ehuc
irec ʒâŋe Dawidire Hae muwec. Ehuc Milo haeonec fuŋkerâ hae bahame
râreckerâ kikie efârewec. 10 Erâ Dawidi e Anutu Tâpiri Ɋuŋɋasaŋ Wofuŋzi
ehec juwecte tâpiri sâkohec jurahuc juwec.

Hiramzi Dawidire maname sâckewec
(Bin I 14:1–2)

11 Eme Tiro ŋicwofuŋ Hiramzi Dawidirao kiŋaŋŋic sorec‐jopawec. Ehuc
jâmâzâc jâc wiac râecnewec. Erâ kamunda â qânâzi fic bapa ŋic

râec‐jopame jaŋe rarâ Dawidi fic moc bacnembiŋ. 12 Iŋuc epie Dawidizi
ʒiŋuc mana tarawec: Israe ŋic jaŋere ŋicwofuŋ jupemurâ Wofuŋzi hume
keteŋ enarewec â Israe ŋicfâc‐ticne jaŋere erâ Wofuŋzia uucmaŋ‐ nane
bafaharewec.

Jerusalem haeo Dawidire naru motec fuambiŋ
(Bin I 3:5–9; 14:3–7)

13 Eme Dawidi e Heboroŋ haeonec Jerusalem haeo fisirâ juhuc
ʒuhuckerâ ŋonâŋfâc‐ticne gâcnemamare rocjopawec. Iŋuc rocjopamenaru
motecfâcne gâcne ʒuhuckerâ fuambiŋ. 14 Jerusalem haeo fuambiŋ jaŋere
ʒâŋe ʒiŋuc: Samua, Sobabe, Nataŋ â Salomo, 15 Ibiha, Elisua, Nefege â Jafia,
16 Elisama, Eliada â Elifele.

Dawidizi Filisa ŋic bawahac‐jopawec
(Bin I 14:8–17)

17 Israe ŋic jaŋe Dawidi wokemaŋ ruacnerâ ŋicwofuŋ‐ jeŋic
âkendâŋnembiŋ, Filisa ŋic jaŋe biŋe iŋuc manarâ e bâfuarâ qaniŋte
fisimbiŋ. Eme Dawidi e biŋe‐jeŋic manarâ ficsanaŋko raʒiwec. 18 Ehame
Filisa ŋic jaŋe fisirâ Refaim wâneŋko forambiŋ. 19 Eme Dawidi e Wofuŋ
wiocnehuc muwec: “No Filisa ŋic râsi sâcne fisi‐jarepemu me? Go nore
meo sâcne râec‐jopacmu?” Iŋuc wiome Wofuŋzi ʒiŋuc âzâcnewec: “Sâcne
fec, eme no Filisa ŋic gore meo râec‐jopa‐jâmbâŋkepemu.” 20 Iŋuc muhuc
âzâcneme Dawidi e mâreŋ ŋondeŋ moc, ʒâŋene Baali‐Perazim, ira fisirâ
Filisa ŋic bawahac‐ jopawec. Ehuc muwec, “Wofuŋzi bânie‐narehuc opâ
rumi iŋucne erâ kisâfâc‐nane âke rârâec‐jopawec.” Irec hâcne mâreŋ
ŋondeŋ irec ʒâŋe Baali‐Perazim* muwec. 21 Eme Filisa ŋic jaŋe nemuɋâŋ
wiac‐jeŋic ijaha hetararâ wisepie Dawidi â ŋicfâcne jaŋe rorâ rambiŋ.

22Eme Filisa ŋic jaŋemocwâc fisirâ Refaim wâneŋ i sâcke‐fârerâ fombiŋ.
23 Fohapie Dawidizi Wofuŋ mu wioc ecneme Wofuŋzimuwec, “Go ferâ izia
mi jopazemec. Go getâc‐jopahuc rarâ râpe‐jeŋicko binawec jâc domakack-
opec fisi‐jarezemec. 24 Erâ jâc botâŋko kike fânâŋ tinac fuame manarâ izia
ʒika fuŋkezemec. Wofuŋ no Filisa momori jopapemurâ bânie‐garepemu
hâcne.” 25 Eme Dawidi e Wofuŋzi mutâcnecnewec irec sâcko ewec. Erâ
Filisa ŋic Geba haeonec jopa jopa raku Geʒera haeo fisiwec.

6
Dawidizi Wofuŋte katapa bârisieocte rawec
(Bin I 13:5–14)

1 Dawidi e Israe ŋic bâwosâec‐jopakicne sasawa jaŋe mocwâc hetumaŋ‐
jopame 30 tauseŋ ewec. 2 Eme Dawidi e ŋic i jaŋehec faharerâ Baali‐Juda
haeo Anuture katapa ŋewec i roniŋte rambiŋ. Katapa irec faio hâcneAnutu
TâpiriɊuŋɋasaŋWofuŋzi kerubim jaŋere faicnao juekac ere ʒâŋe râekicne.
3Eme jaŋe katapa i Abinadare fic tikio ŋewec irecnec rorâ keretac ɋâricnao
râerâ barambiŋ. Eme Abinada ŋokâ jahec‐ticne Uʒa â Ahio jahe keretac
ɋâricne i guriŋ bacnepire rawec. 4 Eme Abinadare fic tikio ŋewec irecnec
keretac Anuture katapahec fâre wahapie Ahiozi bâniecnewec. 5 Ehame
Dawidi â Israe ŋic jaŋe ʒeŋgoma ʒoɋachec jaha Wofuŋte maio gae hehuc

* 5:20: Nâŋâcne dâŋko: Râsi âke‐rârâec‐jopa Wofuŋ.

kulele â gita â woŋgâŋ â kaŋkuc â wesic wiac‐jeŋichec domahuc ʒeri sâko
embiŋ.

6 Eme jaŋe raku Nakoŋte padi qâqâmârâŋ tomao fisimbiŋ. Eme ira
bulimakao jaŋe heguc qâguruc epie Uʒazi katapa i basanaŋkewec. 7 Uʒa e
katapa bâuawecte Wofuŋzi mana gâpârecnerâ qame mai‐ticnoa hâmowec.
8 Eme Dawidi e Wofuŋte kimbeŋzi Uʒarao fua tâcnewec irec maname
ŋemâckewec. Eme mâreŋ ŋondeŋ irec ʒâŋe Perese‐ Uʒa mukicne, eme
ʒâŋe i dameŋ ʒi fokac jaha. 9 Eme ʒoaŋ ira Dawidizi Wofuŋte hâwickeme
ʒiŋuc muwec: “Wofuŋte katapazi wemocko norao sâcne fisiocmu?” 10 Irec
Dawidi e Wofuŋte katapa i hae qizec‐ticnao râeocte mi afeckewecte rorâ
bararâ GitiŋicObededom ere ficko râewec. 11EmeWofuŋte katapazi Gitiŋic
Obededom ere ficko mosa jahec â moc ŋewec. Eme Wofuŋzi Obededom â
wiacfâcne ehâmo‐jarewec.

Anuture katapa Jerusalem haeo barambiŋ
(Bin I 15:1—16:6)

12 Juku ŋicwofuŋ Dawidi ʒiŋuc âzâcnembiŋ: “Anuture katapare erâ
Wofuŋzi Obededom â wiacfâcne, erâ wiac sasawa ehâmo‐jarekac.” Iŋuc
mupie Dawidizi manarâ ʒeri sâko ehuc Obededomte fickonec Anuture
katapa i ro barawec. 13 Eme Wofuŋte katapa reŋkembiŋ jaŋe kikezi âte
rapie arec 6 eme Dawidizi bulimakao ŋicne moc â motecne moc iŋuc taha
bawec. 14 Erâ Dawidi e taha bapa ŋaqi qaŋqaŋ moc heme hume tâpirihec
jaha Wofuŋte maio gae wowec. 15 Ehuc Dawidi â Israe ŋic jaŋe ʒeŋgoma
qeŋ qahuc aŋara herâ Wofuŋte katapa i bafembiŋ.

16 Eme Wofuŋte katapazi Dawidire hae qizecko fisime Saulo otâ‐ ticne
Mikali e qâqâtâc kataŋko firâ honeme Dawidizi Wofuŋte maio gae wohuc
tarawec. Iŋuc eme ŋokac e maŋnezi ŋowe‐ticne qaisockewec. 17 Eme jaŋe
Wofuŋte katapa i bararâ Dawidizi qoruc boze fârewec irec maŋnao hepie
ŋewec. Ehame Dawidizi Wofuŋte maio qowi bâzi â wama bâzi rikewec.
18 Dawidi e qowi bâzi â wama bâzi i rike‐fârerâ Anutu Tâpiri Ɋuŋɋasaŋ
Wofuŋ ere ʒâŋeo ŋic ŋokac jambuŋ‐jopawec. 19 Ehuc Israe ŋic guru dindiŋ
tumaŋnembiŋ jaŋe ŋic me ŋokac buc buc poroŋ dadapic â qowi dâkâne â
poroŋ waiŋ hândâŋhec bakicne i jarewec. Jareme tarame ŋic ŋokac jaŋe
hae‐jeŋic sâc râwiŋnembiŋ.

20 Râwiŋnepie Dawidi e wiacfâcne mu jambuŋ ejareocte risiewec.
Risiehame Saulo otâ‐ ticne Mikalizi ra bâfuarâ ʒiŋuc muhuc âzâcnewec:
“Ʒoaŋ ʒira Israe ŋicwofuŋ emâsi fuŋmoc jâmbâŋ ejec. Ehuc kiŋaŋ qaqafâcne
jaŋere kiŋaŋ naru jaŋere maio maŋ mamanasu tâmiric jaŋere sâcko mimi
tâmiric jaha maŋticnere fuŋne bajaŋgeŋkejec.” 21 Iŋuc mume Dawidizi
dâŋ ʒiŋuc bâtikiecnewec: “No mamacge â garikiŋfâcne jaŋere okacne
rowosâecnuhuc Israe ŋic jaŋere fekicne jupemurâ âkendâŋnuwec Wofuŋ
ere maio ekopac. Erâ no Wofuŋte maio ʒeri faio gae wohuc jupemu.
22 Erâ ʒuhuckerâ gore maio ʒâŋe biŋe‐nane bawahahuc jupemu, â kiŋaŋ
naru jaŋere mumec, jaŋe ine mana‐narepie sâckeocmu.” 23 Eme Saulo otâ‐
ticne Mikali e naru motec mi roro mâc juhame juku hâmoc dameŋ‐ticne
maickewec.

7
Anutuzi Dawidihec ʒâʒâfic ewec
(Bin I 17:1–27)

1 Wofuŋzi ŋicwofuŋ Dawidi kisâfâc‐ticne jaŋere erâ ŋezickehuc wama
bâfuacneme ficticnao juhuc 2 porofete Nataŋ ʒiŋuc âzâcnewec: “Manakic,
no jâmâzâc fic ʒira ŋeŋe juju ekopac â Anuture katapazi ine bozeo ŋekac.”
3 Iŋuc mume Nataŋzi ŋicwofuŋ dâŋ ʒiŋuc bâtikiecnewec: “Go rarâ manakic
sâc ec, Wofuŋzi gohec jukac hâcne.”

4 Eme ŋafe ira Wofuŋte dâŋ ʒiŋuc Nataŋtao fuawec: 5 “Go rarâ
kiŋaŋŋic‐nane Dawidi ʒiŋuc âzâcnec: ‘Wofuŋ e ʒiŋuc mukac: Goki fic moc
banarecmurâ mukomec me? 6 No Israe ŋic Aigita mâreŋkonec jowac‐jopa
wefupoonectehaŋ fic mocko ŋeŋe juju mi ehuc bozeoa ŋeŋe juju ewarehuc
jupozi jukopac. 7No Israe ŋic jaŋehec mâreŋ ira me ira rac warec epo sâc
Israe ŋic gurufâc‐nane soŋaŋ‐jopahuc juniŋte mujarepo mumutara ŋic i
jaŋeraonec moc dâŋ ʒiŋuc âzâcnepo: “Go wemocte jâmâzâc jâczi fic moc
mi banarekomec?” ’ 8 Irec go kiŋaŋŋic‐nane Dawidi ʒiŋuc âzâcnezemec:
‘Anutu Tâpiri Ɋuŋɋasaŋ Wofuŋ e ʒiŋuc mukac: Go lama bâjâpec‐jopahuc
kecɋaŋ gieo juhaŋtec Israe ŋicfâc‐nane jaŋere fekicne jucmurâ rocgupo.
9 No ira me ira juekic sâc gohec juekopac. Erâ bânie‐garehuc kisâfâcge
sasawa jopaekopac. Erâ ʒuhuckerâ mâreŋko ʒâŋe biŋe sâkohec jaŋe iŋucne
ʒâŋe biŋe sâkohec jaha bacgupemu. 10 Erâ Israe ŋicfâc‐nane jaŋe ŋeŋe
hae moc bâfua‐jarepe ira jusanaŋkeniŋmu. Eme ŋeŋe hae jâmbâŋ‐jeŋic
bâfua‐jarepe ira juhapie juwicnao ŋic repicne gâcnezifific guguriŋ ejarehuc
ʒikare suru jâiŋ ejare jumbieŋmâsiwiac iŋucnemocwâcmi fuazejec. 11Erâ
juwicnao Israe ŋicfâc‐nane qaŋeŋ‐ jopaniŋte mumutara ŋic râec‐jopape
juhapie wiac fuawec iŋucne mocwâc mi fuarâ fozejec. No kisâfâcge
jaŋere erâ ŋezicguhuc wama bâfua‐garepemu. Erâ ʒuhuckerâ ʒiŋuc
mutâniŋke‐garekopac: Wofuŋ noni hâcne fic moc bagarepemu. 12 Eme
juju dameŋge tarame apa ŋosafâcge jaŋehec fomanahaŋtec garikiŋfâcge
â naru motecfâcge jaŋeraonec moc rowosâepe eki gore tuc qarâ jume no
uucmaŋ‐ticne dope hutuŋ ecnepemu. 13 Iŋuc ecnehape eki ʒâŋe‐nanere fic
moc baocmu. Eme no uucmaŋ‐ticne dope hutuŋ ecnehape raŋɋa raŋɋa
foocmu. 14 Erâ no mamac‐ ticne ehape eki ŋokâ‐ nane erâ juocmu. E
sâqocne bame mâreŋ mamac jaŋe ŋokâfâc‐jeŋic jopa bâtiŋ eeŋgopieŋ irec
sâc no gunu â kâcbiŋzi qa bâtiŋ ecnepemu. 15No ʒâŋe faigao Saulo ecnepo
iŋuc aki anonoc‐ nanezi eraonec moc mi rârie‐jâmbâŋkeocmu. 16 Eme
garikiŋfâcge dope hutuŋ ejarepemurâ uucmaŋgezi ʒâŋe fai‐naneoa fohuc
juocmu sanaŋ.’ ” 17EmeNataŋ e dâŋ sasawa âzâcne jâutuc ekicne irec sâcko
binaŋ bahuc Dawidi âzâcne‐fârewec.

18 Eme ŋicwofuŋ Dawidi e bozeo raʒirâ Wofuŋ maickehuc waha ŋerâ
ʒiŋuc numuwec: “O Wofuŋ Anutu, no ŋic waha qaqane â garikiŋfâc‐nane
jaŋe wâc ʒâŋe biŋe tâmiric, ehame go ine sifu jaha ehâmo‐narekomec.
19O Wofuŋ Anutu, go wiac iŋucneremanatec wawahane eha kiŋaŋŋicgere
garikiŋfâc â ŋic gaŋne gaŋne jufeniŋmu irec dâŋ i mârâc naza nowatuc
emeŋ. 20 Irec wemo dâŋ moc ʒuhuckerâ gazapemu? O Wofuŋ Anutu, go
kiŋaŋŋicge nore fuŋnemana tara‐fâreekic. 21Erâ go gahacnemumupaŋte â
maŋgezimukac irec sâckowiac qeŋ bipinehec ʒi ehuc kiŋaŋŋicgenomufua‐
narekic. 22 O Wofuŋ Anutu, goki sawa hâcne fekicne, go iŋucne moc mi

jume manaeŋgopeneŋ. Anutu moc mi juha goki sawa jukic hâcne. 23 Me
Israe ŋicfâcge jaŋe weni jaŋehec sâc hecjopazo? O Anutu, go mâreŋko ŋic
guru gâcne weni jaŋe ŋicfâcge bacjopacmurâ kiŋaŋ qaqa gieonec batarac‐
jopazo fisimeŋ? Erâ ʒâŋe biŋege saweocte wiac qeŋ bipinehec ehuc
ŋicguruweni jaŋeAigitamâreŋkonec batarac‐joparâ hata‐jeŋic bâʒâwemeŋ,
ehuc ŋic guru gâcne â nemufâc‐jeŋic jopa jâpec ejaremeŋ? 24 Israe ŋic
jaŋe hâcne ŋicfâcge erâ juraʒihuc juniŋte dope hutuŋ ejaremeŋ. Ehuc
Wofuŋ go gahaczia Anutu‐ jeŋic erâ jumeŋ. 25 O Wofuŋ Anutu, ʒi ine
kiŋaŋŋicge â garikiŋfâcne jaŋere manasuhuc dâŋ mumeŋ i fosanaŋkeocte
basanaŋkec, ehuc mumeŋ irec sâc ec. 26 Eme ʒâŋege kecʒiŋuc muhuc
muaŋne rahuc junʒepieŋ: ‘Anutu Tâpiri Ɋuŋɋasaŋ Wofuŋ e Israere Anutu
jukac.’ Ehame kiŋaŋŋicge Dawidi nore garikiŋfâc jaŋe ine gore maio
juraʒihuc junʒepieŋ. 27 O Anutu Tâpiri Ɋuŋɋasaŋ Wofuŋ, Israere Anutu,
go kiŋaŋŋicge dâŋ ʒiŋuc muhuc âzâcne jâutuc emeŋ hâcne: ‘No fic moc
bagarepemu.’ Irec kiŋaŋŋicge no hâbihec erâ nunumu ʒi numu‐garekopac.
28 O Wofuŋ Anutu, go Anutu fârine, erâ dâŋge fârine jaha. Goki hâcne
wiac biaŋne ʒi kiŋaŋŋicge no mupaŋke‐naremeŋ. 29 Irec manatec sâckeme
kiŋaŋŋicge nore garikiŋfâc jambuŋ‐ jopazemec. Iŋuc ejaretec jaŋe gore
maioa juraʒihuc junʒepieŋ. O Wofuŋ Anutu, go gahac mupaŋkemeŋ irec
jambuŋgezi kiŋaŋŋicgere ficko fohuc juzejec sanaŋ.”

8
Dawidizi uucmaŋ‐ticne bâsokawec
(Bin I 18:1–13)

1 Eme irec faicnao Dawidizi Filisa ŋic joparâ bawahuc‐jopahuc Metege‐
Ama hae jowac rowec.

2ErâMoabi ŋic jaŋewâc bawahac‐joparâ ejarememâreŋkowaha fohapie
muczi sâc bacjopame muc jajahecte sâc embiŋ jaŋe qâhâmoc‐jopaocte
muwec â muc ʒoricne mocjahare sâc embiŋ jaŋe ine juniŋte mujarewec.
Eme Moabi ŋic jaŋe Dawidire rurumaŋko juhuc sahac taha wiac râcnehuc
jumbiŋ.

3 Erâ Rehobore ŋokâ Hadadeze, Zoba ŋicwofuŋ hâcne, e mârâc jaha
uucmaŋ‐ticnezi Eufrata opâo fowec i heɋâreocte rahame Dawidizi e iŋuc
jaha bawahawec. 4 Erâ Dawidi e iŋuc ehuc becâsicko rara ŋic 1 tauseŋ
700 jâoc rowec â momori kikezi rarane 20 tauseŋ jâoc rowec. E iŋuc ehuc
keretac fâfâre becâsic jaŋere rua hetâcnewec, erâ keretac 100 jaŋere sâc
akic‐jopawec. 5 Eme Siria ŋic jaŋe Zoba ŋicwofuŋ Hadadeze bafickeniŋte
Damasko haeonec fisipie Dawidizi Siria ŋic 22 tauseŋ qâhâmoc‐jopawec.
6 Iŋuc erâ Aram mâreŋko Damasko haeo ira momori râec‐jopawec. Ehame
Siria ŋic jaŋe Dawidire rurumaŋko juhuc sahac taha‐ jeŋic râcnehuc
jumbiŋ. Eme Dawidi e ira me ira rawec sâc Wofuŋzi bafickehuc dopecke‐
jâmbâŋkewec. 7 Erâ Dawidi e Hadadeze kiŋaŋ qaqafâcne jaŋe maro wiac
golzi bakicne barâ jujumbieŋ i rorâ bara Jerusalem haeo râewec. 8 Erâ
ŋicwofuŋ Dawidi e Hadadezere hae jajahec Beta â Berotai irecnec aeŋ
bâbâroŋ bocjaha jâmbâŋ rowec.

9EmeHamati ŋicwofuŋToi e Dawidizi Hadadezeremomori guru ʒeŋgoma
bawahac‐jopawec irec biŋemanarâ 10ŋokâ‐ticne Joram Dawidi bubiaŋ dâŋ
âzâcneocte erao soreme rawec. Hadadeze e dameŋ sâc Toihec ʒika qahuc

juwec irec. Eme Joram e siliwa â gol â aeŋ bâbâroŋzi wiac bakicne i barâ
fisiwec. 11Eme wiac i wâc Dawidizi Wofuŋte biŋe qahuc siliwa â gol gâcne,
ŋicguru gâcne bawahac‐ jopahuc jowac rorâ râe jujec ijaha ʒuhuckewec.
12 E ŋicguru ʒiŋuc jaŋeraonec wiac i rowec: Edom, Moabi, Amoŋ, Filisa â
Amaleke, erâ Rehobo ŋokâ‐ticne Hadadeze, Zoba ŋicwofuŋ hâcne, eraonec
wâcmâmâc rowec.

13 Dawidi e iŋuc ehuc ʒâŋe biŋe sâkohec ewec. Erâ Edomŋic 18 tauseŋ
hâwec wâneŋko jopawec. 14 Iŋuc erâ hae‐ ticnao risieocte ehuc Edom
mâreŋ sâcke‐fârerâ momori râec‐jopawec. Ehame Edomŋic jaŋe Dawidire
rurumaŋko jumbiŋ. EmeDawidi e irame ira rawec sâcWofuŋzi kime dopec
ecnewec.

Dawidire micnefâc jaŋere ʒâŋe
(Sam II 20:23–26; Bin I 18:14–17)

15 Dawidi e Israe ŋic jaŋere ŋicwofuŋ juwec. Ehuc ŋicfâcne sasawa wiac
sâckoa ejarehuc mutiŋ bâtiŋ ejare jujec. 16 Ehame Zerujare ŋokâ Joabe e
momori jaŋere micne juwec. Â Ahiludu ŋokâ‐ticne Josafata eki ine giedâŋ
mujujec. 17EhameAhitubu ŋokâ‐ticne Zadoko â Abiata ŋokâ‐ticne Ahimelec
jahe ine taha bapa jupic. Â Serajazi ine qâqâreŋ ŋic juwec. 18Ehame Jojada
ŋokâ‐ ticne Benaja eki ine Kereti â Peleti ŋic qaŋeŋ‐ jopawec. Â Dawidi
ŋokâfâcne jaŋe ine taha bapa jumbiŋ.

9
Dawidizi Mefibose ehâmocnewec

1 Eme Dawidizi muwec, “Saulore garikiŋfâc jaŋerao ŋic moc hetirikicne
jukacko Jonataŋte erâ e ehâmocnezapo?” 2 Eme Saulore garikiŋfâc jaŋerao
kiŋaŋŋic moc juwec ʒâŋene Ziba. Eme e hâcne ecnepie Dawidirao rawec.
Rame ŋicwofuŋzi ʒiŋuc wiocnewec: “Go Ziba hâcne me?” Wiocneme
muwec: “Bomboŋ‐nane, kiŋaŋŋicge no hâcne.” 3 Iŋuc mume ŋicwofuŋzi
muwec, “Saulore garikiŋfâc jaŋeraonec ŋic moc mi jujâmbâŋkeŋgopieŋ
me? Eme no Anuture erâ ehâmocnezapo.” Iŋuc mume Zibazi ŋicwofuŋ
ʒiŋuc âzâcnewec: “Jonataŋte ŋokâ mocjaha mac jukac. E kike jahecne
puriŋ ewec.” 4 Iŋuc mume ŋicwofuŋzi wiocnerâ muwec, “E wena jukac?”
Wiome Zibazi ŋicwofuŋ ʒiŋuc âzâcnewec: “E Lodeba haeo Amiele ŋokâ‐
ticne Makirire ficko jukac.” 5 Iŋuc âzâcneme ŋicwofuŋ Dawidi e kiŋaŋ
sorec‐jopame Lodeba haeo rarâ Amiele ŋokâ‐ticne Makirire fickonec jowa
warembiŋ. 6 Eme Saulore ŋosa Jonataŋte ŋokâ Mefibosezi Dawidirao
fisirâ ʒâŋe mai‐ ticne mâreŋko hetutuckerâ dape qâhâŋ ewec. Iŋuc eme
Dawidizi ʒâŋe‐ticne wirahuc muwec, “Mefibose.” Eme eki dâŋ ʒiŋuc
bâtikiecnehucmuwec: “Bomboŋ‐nane, kiŋaŋŋicge no hâcne.” 7 Iŋucmume
Dawidizi ʒiŋuc âzâcnewec: “Mi hâwicguoc, no mamacge Jonataŋte erâ
ehâmo‐garepemu. Erâ ŋosage Saulore mâreŋ i mocwâc bârisie‐garepemu.
Eme go dameŋ sâc nohec nânâ nâhuc jucmu.” 8 Iŋuc âzâcneme Mefibosezi
dape qâhâŋ ehuc muwec, “Kiŋaŋ qaqage no mo, irec qâto korehec no
iŋucneremanasukomec?”

9 Iŋuc mume ŋicwofuŋzi Saulo kiŋaŋŋic‐ticne Ziba hefârerâ muwec,
“Saulo â garikiŋfâcne jaŋerewiac sasawa i bomboŋgereŋokâ e râecnekopac.
10Eme go â ŋokâfâcge â kiŋaŋ qaqafâcge ŋoŋe ine bomboŋgere ŋokâzi nânâ
bâfuaoctemâreŋ he qanʒaŋ ehuc irec fârine bâfuanʒepieŋ. Â bomboŋgere

ŋokâ Mefibose e ine dameŋ sâc nohec nânâ nâhuc juocmu.” Ziba e
ŋokâfâcne 15 â kiŋaŋ qaqafâcne 20 jumbiŋ. 11 Eme Zibazi ŋicwofuŋ ʒiŋuc
âzâcnewec: “Ŋicwofuŋ, fekicne‐nane wiac sasawa mutâcnekic irec sâcko
kiŋaŋ qaqagezi efâreocmu.” Eme Mefibose e ŋicwofuŋte ŋokâfâc jaŋere
sâcko Dawidire ficko juhuc nânâ nâhuc juwec. 12 Mefibosere ŋokâ motec
ɋâri moc juwec ʒâŋene Mika. Eme Zibare ficko jumbiŋ sasawa jaŋe
Mefibosere kiŋaŋ qaqafâc efârembiŋ. 13 Ehame Mefibose e Jerusalem haeo
juwec. Ira hâcne juhuc dameŋ sâc ŋicwofuŋte ficko nânâ nâhuc juwec. E
kike jahec‐ticne mâmâc jaha puriŋ epic hâcne.

10
Amoŋŋic â Siria ŋic bawahac‐jopakicne
(Bin I 19:1–19)

1 Eme irec faicnao Amoŋ ŋicwofuŋ e hâmome ŋokâ‐ ticne Hanuŋzi tuc-
ticne qarâ ŋicwofuŋ juwec. 2 Juhame Dawidizi muwec, “Mamac‐ ticnezi
ehâmo‐narewecte noNahasi ŋokâ‐ticneHanuŋ ehâmocnezepac.” Iŋucmurâ
mamac‐ticne hâmowec irec mu bâmiriŋ ecneniŋte Hanuŋtao kiŋaŋ sorec‐
jopawec. Sorec‐jopame Dawidire kiŋaŋŋicfâc jaŋe raku Amoŋŋic jaŋere
mâreŋko fisimbiŋ. 3 Fisipie Amoŋŋic fekicne jaŋe ŋicbomboŋ‐jeŋic Hanuŋ
ʒiŋuc âzâcnembiŋ: “Dawidi e mamacgere maname feha bâmiriŋguniŋte ŋic
ʒi sorec‐jopajec go manatec iŋuc mi ezejec. Dawidi e kiŋaŋŋic jaŋe hae ʒi
hone tâcneku imackeniŋte râec‐jopajec.” 4 Iŋuc mupie Hanuŋ e Dawidire
kiŋaŋŋic rocjoparâ ŋic buc buc mecʒâwâ‐ jeŋic ŋifecne sawa hejarewec.
Erâ ŋaqi qoruc‐ jeŋic hoqaŋeŋ‐ jeŋickoa bâtâcne‐jare‐ fârerâ râec‐jopame
rambiŋ. 5 Eme ŋic jaŋe mâretec mimiembiŋ; ehame Dawidizi biŋe‐jeŋic
manarâ kiŋaŋ sorec‐ jopawec. Ehuc ʒiŋuc muwec: “Ŋoŋe Jeriko haeoa
juhapie mecʒâwâ‐ŋeŋic wefume sâcne risienʒepieŋ.”

6 Eme Amoŋŋic jaŋe Dawidi mâsi repicne ecnembiŋ i ʒâŋitarâ Siria
ŋic Bete‐Rehobo haeo jumbiŋ jaŋerao kiŋaŋ sorec‐ jopambiŋ. Eme jaŋe
Siria ŋic jaha Zoba haeo jumbiŋ jaŋeraonec momori kikezi rara 20 tauseŋ
rocjopambiŋ. Erâ Maka ŋicwofuŋ â ŋicfâcne 1 tauseŋ rocjopambiŋ. Erâ
ʒuhuckerâ Toboŋic 12 tauseŋ rocjopambiŋ. 7 Eme Dawidizi biŋe manarâ
Joabe â momori ŋic tâpirihec sorec‐jopawec. 8 Ehame Amoŋŋic jaŋe fisirâ
sacmotâcko ʒikare birickembiŋ. Eme Siria ŋic Zoba â Rehobo haeonec, erâ
Tobo â Makaŋic jaŋe ine mâreŋ taniŋnao birickembiŋ.

9 Eme Joabe e ʒikazi orâŋ bârâŋ ecnehuc fisiwec i honerâ Israe ŋic
bâwosâec‐jopakicne jaŋe bâfâuc‐joparâ gâcne jaŋe Siria ŋic jaŋehec qaqac
eniŋte biric‐ jopawec. 10 Erâ ŋicfâc‐ticne gâcne jaŋe ɋaticne Abisairao
râec‐jopame eki Amoŋŋic jaŋehec qaqac eniŋte biric‐ jopawec. 11 Eme
Joabezi muwec, “Siria ŋic jaŋe boc sanaŋkeniŋmuo ine goki baficnuzemec
â Amoŋŋic jaŋe boc sanaŋkeniŋmuo ine noni fârâ baficguzepac. 12 Nâŋâc
hâbihec ehuc ŋicfâc‐nâŋec jaŋere erâ â Anutu‐nâŋecte hae ŋerakac irec
erâ sanaŋkehuc ʒika qanʒepeneŋ. Eme Wofuŋ e jahac manakac sâc
ezejec.” 13 Iŋuc murâ Joabe â ŋicfâcne e jahacnehec jumbiŋ jaŋe Siria ŋic
jaŋehec qaqac ehuc jâpec‐jopapie wisembiŋ. 14 Eme Amoŋŋic jaŋe Siria
ŋic jaŋewisepie honerâ iŋuc jaha Abisaihec qaqac embiŋ i beherâ wisehuc
hae sacmaŋko raʒimbiŋ. Raʒipie Joabe e Amoŋŋic jaŋehec qaqac ehuc
juweckonec risierâ Jerusalem haeo fisiwec.

15 Eme Israe ŋic jaŋe Siria ŋic bawahac‐ jopambiŋ Siria ŋic jaŋe iŋuc
honerâ roroc efârembiŋ. 16 Roroc efârerâ Hadadezezi kiŋaŋ sorec‐jopame
rarâ Eufrata opâ ocniŋucnao Siria ŋic gâcne jumbiŋ jaŋe jowac‐ jopa
warembiŋ. Eme jaŋe momori micne Sobakazi micne bajareme Helam
haeo fisimbiŋ. 17 Iŋuc epie Dawidizi biŋe manarâ Israe ŋic rocjopa‐fâreme
Jordaŋ opâ fotâcnerâ Helam haeo fisimbiŋ. Fisipie Siria ŋic jaŋe birickerâ
Dawidihec ʒika qambiŋ. 18Qaku Israe ŋic jaŋere hâwic‐jopame wisembiŋ.
Wisepie Dawidizi Siria ŋic keretacko jujune 700 jopawec â becâsicko rara
ŋic 40 tauseŋ jopawec. Ehuc momori jaŋere micne Sobaka e wâc qame
ijaha hâmowec. 19 Ehame Israe ŋic jaŋe Hadadezere rurumaŋko ŋicwofuŋ
sasawa jumbiŋ jaŋe bawahac‐jopambiŋ, eme ŋicwofuŋ jaŋe iŋuc honerâ
Israe ŋic jaŋehecwama qaqac erâ jaŋere rurumaŋko jumbiŋ. Siria ŋic jaŋe
iŋuc juhuc Amoŋŋicmocwâc bafic‐jopaniŋte hâwic‐jopawec.

11
Dawidi â Batiseba jahere binaŋ

1 Ʒoaŋ dameŋ fuŋkeme ŋicwofuŋ jaŋe ʒikao rajumbieŋ. Irec Dawidi e
Joabe âmicnefâc‐ticne gâcne, erâ Israemomori sasawa sorec‐jopawec. Eme
jaŋe rarâ Amoŋŋic jopahuc Raba hae somâckembiŋ. Dawidi e jahacne ine
Jerusalem haeoa juwec.

2 Juku owâ gie mocko guŋ foweckonec faharerâ ficticnere bupuo ferâ
ira rac warec ehuc ŋokac moc opâ ruahuc juha honewec. Ŋokac e sahac
hawari‐ticne biaŋne jâmbâŋ. 3Eme Dawidi e dâŋ râehuc ŋokac ere mu wioc
eme ʒiŋuc âzâcnembiŋ: “Ŋokac ʒâŋene Batiseba, e Eliamte otâ, Hitiŋic Uria
ere ŋonâŋ.” 4 Eme Dawidi e kiŋaŋ sorec‐jopame jaŋe ra jowa warepie ehec
fowec. (Ŋokac e mosa huc ecneme tarame opâ ruawec hâcne.) Eme ŋokac
e risierâ ficticnao rawec. 5 Risierâ juhuc kiwec fuŋkecneme Dawidirao dâŋ
râehuc kiwechec ewec i âzâcnewec.

6 Eme Dawidizi Joaberao dâŋ râehuc muwec, “Go Hitiŋic Uria e soretec
wareoc.” Iŋuc mume Joabezi Uria soreme Dawidirao risiewec. 7 Risierâ
Dawidirao fisime eki Joabe âmomori gâcne jaŋeweniŋuc jumbiŋ erâ ʒikazi
weniŋuc jaha hatackewec i manaocte mu wioc ecnewec. 8 Erâ ficticnao
sorehuc muwec, “Ficgao rarâ kikege ʒurec.” Iŋuc mume Uria e Dawidire
fickonec waharâ razo eme taha wiac râecnewec. 9 Uria e ine ficticnao mi
rahuc fekicne‐ticnere ficmotâcko kiŋaŋ qaqa jumbiŋ jaŋehec ŋec foc ewec.
10Eme Dawidi ʒiŋuc âzâcnembiŋ: “Uria e ficticnaomi rajec.” Iŋuc âzâcnepie
Dawidizi Uria ʒiŋuc âzâcnewec: “Go dameŋ ʒora jumeŋ, eme wemocte
ficgao mi ramec?” 11 Iŋucmume Uriazi dâŋ ʒiŋuc bâtikiecnewec: “Wofuŋte
katapa â Israe ŋic â Judaŋic jaŋe bozeo foforâ juŋgopieŋ, erâ wâc fekicne‐
nane Joabe â mume rereŋfâcne jaŋe mâreŋ taniŋnao foforâ juŋgopieŋ.
Iŋuc juhapie no ficnaneo rarâ nânâ opâ biaŋne nâhuc ŋonâŋ‐nanehec sâcne
fopemu? Jâmbomac jâmbâŋ, no i sâcnemi epemu.” 12E iŋucmumeDawidizi
ʒiŋuc âzâcnewec: “Miŋecgac ʒi jaha juc, eme tomâcko râecgupe razemec.”
Iŋuc âzâcnemeUria e ʒoaŋ jajahec ʒuhuckerâ Jerusalem haeo juwec. 13Eme
Dawidizi e jahacnehec nânâ nâocte hefârerâ ecneme waiŋ mâretec nâku
maŋne bibiriwawec. Iŋuc ecneme sifu ficticnao mi rahuc ŋicwofuŋte kiŋaŋ
qaqafâc jaŋehec jaha fowec.

14 Hae fureme Dawidizi Joabere papia moc qâreŋkerâ Uria râcneme
barawec. 15 Papia ira dâŋ ʒiŋuc qâreŋkewec: “Ʒikazi boc ɋârâŋkeme
honerâ ŋoŋe Uria ira behepie râsi jaŋe fisirâ qapie hâmozejec.” 16 Eme
Joabe e hae somâckerâ fohuc Uria rorâ ŋic momori wânʒâŋ jumbiŋkopec
râewec. 17 Eme hae rune jaŋe haeonec waharâ Joabehec qaqac embiŋ.
Eme Dawidire momori gâcne jaŋe ʒika ira hâmombiŋ. Erâ Hitiŋic Uria e
wâc qapie hâmowec. 18 Ehame Joabe e dâŋ râehuc ʒikare biŋedâŋ Dawidi
âzâcne‐fârewec. 19 Erâ kiŋaŋŋic ʒiŋuc muhuc âzâcne sorec ewec: “Go
ʒikare biŋedâŋ ŋicwofuŋ âzâcne‐fâretec 20 maŋʒoc‐ ticne fahareme ʒiŋuc
mecne muocmu: ‘Ŋoŋe qaqac eniŋte wemocte haeo jâmbâŋ rambiŋ? Jaŋe
haesacko domahuc tepe qâtâcneniŋmu i mi manambiŋ me? 21 Jerubese
ŋokâ‐ticne Abimelec e mozi qâhâmowec? E ŋokaczi padi qaqanʒaŋ qânâ
moc sârockeme waharâ heme Tebezi haeo hâmowec i. Ŋoŋe haesac
maŋfuŋko jâmbâŋ wemocte rambiŋ?’ E iŋuc mume ʒiŋuc âzâcnezemec:
‘Kiŋaŋ qaqage Hitiŋic Uria e hâmowec wâc.’ ”

22 Eme kiŋaŋŋic e raku Dawidirao fisirâ Joabezi âzâcne mutâc ewec sâc
binaŋ bacnewec. 23 Ehuc muwec, “Hae rune jaŋe honec‐nâporâ sanaŋkerâ
nâŋeraowarepie nâŋe jopa jâpec ejare raku sacmotâckofisimbeŋ. 24Ehame
tepeŋic jaŋe sacko domahuc kiŋaŋ qaqafâcge nâŋerao tepe qâtâcnembiŋ.
Eme kiŋaŋ qaqafâcge gâcne hâmombiŋ â kiŋaŋ qaqage Hitiŋic Uria e wâc
hâmowec.” 25 Iŋuc âzâcne‐fâreme Dawidizi kiŋaŋŋic ʒiŋuc âzâcnewec:
“Go Joabe ʒiŋuc âzâcnezemec, ‘Go wiac irec maŋge mi rokaweoc. Ʒikazi
ʒuhuckeme ʒuhuc fohuc ŋic ɋâcjopaocmu hâcne. Irec go tâpirihec jaha ʒika
qahuc hae i heropiec!’ Iŋuc âzâcnehuc hâbi qacnec!”

26 Eme Uria ŋonâŋ‐ticnezi ŋowe‐ticne hâmowec biŋe i manarâ ere ki
busâqoc ewec. 27Eme ki busâqoc ehuc juwec i tarameDawidizi kiŋaŋ sorec‐
jopame ra jowapie warerâ ficticnao juhuc ŋonâŋ‐ticne ewec. Erâ ŋokâ‐ticne
moc fuawec. Dawidizi mâsi ewec i ine Wofuŋzi honeme mi sâckewec.

12
Nataŋzi Dawidi mu tutuc ecnewec
(Bin I 20:1–3)

1 Eme Wofuŋzi Nataŋ Dawidi erao soreme rawec. Ra ʒiŋuc âzâcnewec:
“Hae mocko ŋic jajahec jupic, moc mafahec, moc hapetac. 2 Mafaŋic e
lama bulimakao bocjaha jâmbâŋ jucnembiŋ. 3Hapetac e ine lama motecne
mocjaha mac jucnewec; i furine barâ jauŋkeme e jahacne â ɋiefâcne
jaŋehec ŋec foc ejujec. Nânâ i runezi nâwec irec dâkâne nâjujec, opâ i
râqâc‐ticnaonec nâjujec, guŋ i qicticnao fojujec, ehuc ŋic e jahacne ɋie irec
sâc juwec hâcne. 4 Ehame mafaŋictao ŋicmanac moczi fisiwec. Fisime
e jahacne lama me bulimakao moc rorâ hezu rikec ecneocte manonierâ
hapetacte lama rorâ ŋicmanac fisiwec e rike gumec ecnewec.” 5 Dawidi e
dâŋ i manarâ mâretec aarickeme Nataŋ âzâcne muwec, “Wofuŋ e jukacte,
ŋic mâsi keci ewec, e hâmocte biŋe ezejec. 6 Erâ e hapetac busâqoc mi
manacnehuc wiac iŋuc ecnewecte mocjahare okacne lama 4 râcnezejec.”

7 Eme Nataŋzi Dawidi âzâcnewec, “Ŋic i go hâcne. Wofuŋ, Israere
Anutu, e ʒiŋuc mukac: ‘No Israe ŋic jaŋere ŋicwofuŋ âkendâŋguhuc woke-
maŋ rua‐garepo, erâ Saulo ere meonec bataracgupo; 8 erâ kâcɋenegere
wiacfâc â kâcɋenegere ŋokacfâc gare‐ fârepo, erâ Israe â Juda kikefuŋ

megao râec‐jopapo, eme izi mi sâcgume wiac i me i sâcne ʒuhucke‐
garezapo. 9 Ehame go ine wemocte Wofuŋte dâŋ qâsuahuc, wiac maname
sâqorekac i emeŋ? Go Hitiŋic Uria ʒikazi qameŋ. Amoŋŋic jaŋere ʒikazi
Uria qarâ ŋokac‐ticne rotec gore ŋokac ewec. 10 Go mana suacnumeŋ,
ehuc Hitiŋic Uria ere ŋokac rotec gore ŋokac ewec, irec ʒikazi go â
wiacfâcge moc mi behec‐ ŋopazejec.’ 11 Wofuŋ e ʒiŋuc mukac: ‘Mana-
kic, no garikiŋfâcge jaŋerao wiac repicne bâfuapemu. No ʒâŋe faigao
ŋonâŋfâcge rocjoparâ diguracfâcge jarepe jaŋe ʒoaŋ ɋaqackoa jaŋehec
foniŋmu. 12 Go wiac ʒi soŋsoŋko emeŋ, noni ine ʒoaŋ ɋaɋacko Israe ŋic
jaŋere ʒâŋe faio epemu!’ ” 13 Iŋuc mume Dawidizi Nataŋ ʒiŋuc âzâcnewec:
“No jâmbomac sâqocne bahuc Wofuŋ bunao bapo hâcne.” Dawidi e iŋuc
mume Nataŋzi dâŋ ʒiŋuc bâtikiecnewec: “Wofuŋzi kiŋge iŋuc jaha behekac,
go mi hâmocmu. 14 Mâc, go gahac wiac iŋuc ehuc Wofuŋ râsifâc‐ticne
jaŋe ʒâŋe‐ticne musoriŋkeniŋte hata bâfuâ‐jaremeŋte motec fuajec e ine
hâmo‐jâmbâŋkeocmu.” 15Nataŋ e dâŋ iŋuc âzâcne‐fârerâ ficticnao risiewec.
Ehame Uria ŋonâŋ‐ticnezi Dawidi motec rocnewec e Wofuŋzi qame

hucsâko fuacnewec. 16EmeDawidi emotecte Anutumuwâsic ecnewec. Erâ
nânâ sowa juhuc ŋafeomâreŋko fohuc juwec. 17 Ehame micnefâc‐ticne fic-
ticnao jumbiŋ jaŋe bafahareniŋte epie hazec qarâ fohuc jaŋehec nânâ moc
mi nâwec. 18 Eme ʒoaŋ gie bapa 7 ira motec e hâmowec. Hâmome Dawidi
kiŋaŋ qaqafâc‐ticne jaŋe motec hâmowec i mufuacneniŋte hâwic‐jopawec.
Jaŋe ʒiŋuc hâcnemumbiŋ: “Motec e ɋâricne fohame mu bâmiriŋ ecnepene
dâŋnâŋec moc mi manawec. Eme ʒi weniŋuc motec hâmojec i âzâcnepene
manaocmu? Âzâcnepene juku sahac‐ ticne moc sipirickeme!” 19 Dawidi
e ine kiŋaŋ qaqafâcne jaŋe jaŋackoaŋ saŋucko dâŋ muc manac embiŋ i
honerâ motec e biac hâmojec iŋuc mana tarawec. Mana tararâ kiŋaŋ
qaqafâcne wio‐jarerâ muwec, “Motec hâmojec me?” Wio‐jareme mumbiŋ:
“Hâmojec.” 20 Iŋuc âzâcnepieDawidi emâreŋko fohuc juweckonec faharerâ
opâ ruarâ ŋaqi qoruc ɋâricne rorâ sahac‐ ticne erickerâ Wofuŋte ufuŋko
ferâWofuŋ dapecnehuc numucnewec. Iŋuc efârerâ ficticnao risierâ nânâre
mume nânâ hecnepie nâwec. 21 Iŋuc eme kiŋaŋ qaqafâcne jaŋe âzâcnerâ
mumbiŋ: “Go keci wemo mâsi ekomec? Motec e ɋâricne fohame go nânâ
sowa juhucmotecte erâ kiomec. Juku hâmome ine faharerâ nânâ nâkomec.”
22Mupie ʒiŋuc jazawec: “Motec e ɋâricne juha ine ʒiŋucmuhuc nânâ sowa
juhuc kiopac: ‘Mozi manakac, Wofuŋzi aki anonoc enarehucmana‐nareme
motec e juocmu mecne?’ 23 Eme ʒi ine hâmojec, irec wemocte sowa juzo?
No motec sâcne mi bârisiepemu. Noni erao rapemu eki ine norao sâcne mi
risieocmu.”

24 Eme Dawidi e ŋonâŋ‐ticne Batiseba mu bâmiriŋ ecnehuc ehec jume
motec kiweckerâ rome ʒâŋene Salomo muwec. Eme Wofuŋ e Salomore
ecneme 25Nataŋtemicko dâŋ râeme ekiWofuŋtemanasuhucmotec ʒâŋene
Jedidia muwec.

Dawidizi Raba hae rauckewec
26 Eme Joabe e Amoŋŋic jaŋere hae ʒâŋene Raba i râsi fisicnehuc ʒika

qarâ ŋicwofuŋte fic hae rowec. 27 Ehuc kiŋaŋŋic Dawidirao sorec‐jopahuc
muwec, “No Raba hae râsi fisicnehuc ʒika qarâ opâ ʒâkâŋ‐ticne ro rauc
epac. 28 Irec go ŋic gâcne sâko qâzuc‐joparâ hae i somâckehuc ro rauc
ec. No hae i rorâ ʒâŋe biŋe sâkohec ezipore go iŋuc hâcne ezemec.”

29 Iŋuc mume Dawidi e ŋic qâzuc‐jopa‐fârerâ Raba haeo rarâ ʒika qahuc
hae i rowec. 30 Ehuc ŋicwofuŋte qizecko eridu ŋewec i heunuckewec.
Heunuckerâ honeme ŋemâc‐ticne 100 ewec. Erâ eridu sahacnao qânâ furi
sâko ŋewec. Eme eridu i Dawidire qizecko hepie huwec. Eme Dawidi
e hae irec mafa wiac bocjaha jâmbâŋ ameckerâ rawec. 31 Ehuc hae irec
ŋic rocjoparâ ejareme sege â kinoŋ sanaŋ â râriczi gie bambiŋ. Erâ ŋic
gâcne râec‐jopame qânâ ririke ficko gie bahuc jumbiŋ. Dawidi e Amoŋŋic
jaŋere hae ŋerawec ira iŋuc hâcne efârewec. Erâ e jahacne â ŋicfâcne jaŋe
Jerusalem haeo risiembiŋ.

13
Amnoŋ â Tama jahere binaŋ

1 Dawidi ŋokâ‐ ticne Abisalom ere seŋ sahac hawari biaŋ moc juwec
ʒâŋene Tama. Eme Dawidi ŋokâ‐ ticne moc, ʒâŋene Amnoŋ, e maŋne
Tamarao boc domawec. 2 Erâ Tama e naru ʒeŋoŋ juwecte Amnoŋzi wiac
i me i ecneocte honeme quŋke‐fârewec. Ehuc saseczi maŋnao boc fâcfâc
jâmbâŋ âeckeme huc burec ehuc fowec. 3 Eme Amnoŋte âgo moc juwec
ʒâŋene Jonadaba, e Dawidi hahac‐ticne Simea ere ŋokâ. E ŋicmaŋfânâŋhec
juwec. 4Eme eki ʒiŋucwiocnewec, “Ŋicwofuŋte ŋokâ, go wemocte ʒoaŋ sâc
dodoc rorokac boc ehuc jukic? Go nazatec manazapo.” Mume Amnoŋzi
ʒiŋuc âzâcnewec: “No qonane Abisalomte seŋ Tama ere enareekac.” 5 Iŋuc
âzâcneme Jonadabazi dâŋ ʒiŋuc bâtikiecnewec: “Go huc bacgukac hawari
tinac fofogaoa waha fozemec. Fohaŋtec mamacgezi honecguocte wareme
ʒiŋuc âzâcnezemec: ‘Manatec seŋnane Tamazi warerâ nânâ narezac.
Ehuc nânâ i ʒâŋe fai‐naneoa sâcne rike bâmoc eme honerâ meticnaonec
nazapo.’ ” 6 Iŋuc âzâcneme Amnoŋ e huc burec ehuc fowec. Fohame
ŋicwofuŋ e honeocte fisime Amnoŋzi ʒiŋuc âzâcnewec: “Manatec seŋnane
Tamazi warerâ ʒâŋe fai‐naneoa nânâ poroŋ gâcne ba rikec eme honerâ ere
meonec nânâ nazapo.”

7 Iŋuc mume Dawidi e Tama dâŋ râecnehuc ʒiŋuc âzâcnewec: “Go seŋge
Amnoŋte ficko rarâ nânâ rike bâmoc ecnec.” 8 Eme Tama e seŋticne
fowec fic ira rawec. Ehuc poroŋ uucne rorâ jârickehuc ʒâŋe fai‐ ticnaoa
rikewec. 9 Erâ faŋ poroŋheckohaŋ bârâriehuc poroŋ rorâ hecneme nâocte
takickewec. Iŋuc erâ muwec: “Ŋic sasawa hufâreniŋ.” Iŋuc mume
jaŋe hufârembiŋ. 10 Hufârepie Amnoŋzi Tama âzâcnerâ muwec: “Nânâ
i guŋficko bawaretec go gahacne meonec nâpe.” Iŋuc mume Tama e
poroŋ bawec i rorâ seŋticne Amnoŋte guŋficko baraʒiwec. 11 Erâ hecneme
nâoctemaŋfuŋnao rame basanaŋkehucmuwec: “Seŋnane, waretec fonac.”
12Mume Tamazi dâŋ ʒiŋuc bâtikiecnehucmuwec: “Misac seŋnane, go wiac
miminehec mi enarezemec. Mâsi repicne iŋucne Israe guruo moc mi
eeŋgopeneŋ. Go qâto jaŋere sâc mi ec. 13 No weniŋuc mimihec jupemu?
Â go ine Israe guruo bec qowi jaŋere sâcko wawahane jâmbâŋ jucmu. Go
wemocte wiac iŋucnere ŋicwofuŋhecmucmanacmi ekomec? E gohec roroc
enacte mutec mi sakarecnuocmu.” 14 Iŋuc mume Amnoŋ e sifu seŋticnere
dâŋmi manawec. Erâ e ŋic tâpirihec, irec ʒoɋac ecnerâ ehec fowec.

15 Eme Amnoŋzi seŋticne mâretec qaisocke‐ jâmbâŋkewec. E maŋne
qanaŋ seŋticnere domaweczi ʒâhec ine qaisocke‐jâmbâŋkewec hâcne. Erâ
ʒiŋuc âzâcnewec: “Go faharerâ wise tâmirec.” 16 Iŋuc âzâcneme seŋticnezi

dâŋ bâtikiecnehuc muwec, “Seŋnane, iŋuc misac; jâpecnuzo mukic izi wiac
enaremec i sirickehuc repicne jâmbâŋ ekac.” Iŋuc âzâcneme sifu dâŋticne
mi manawec. 17 Ehuc kiŋaŋŋic moc soŋaŋ‐ticne juwec e hefârerâ âzâcne
muwec, “Go ŋokac ʒi rorâ fic râpenao râetec hume motâc basanaŋkec.”
18 Ŋokac e ŋaqi ʒora‐ticne me ʒoranehec jaha rojuwec, ŋicwofuŋte otâfâc
jaŋe naru ʒeŋoŋ juhuc ŋaqi iŋucne roju jumbieŋ. Eme kiŋaŋŋic‐ticnezi
ŋokac rorâ fic râpenao râehuc motâc basanaŋkewec. 19 Eme Tama e ʒafe
rorâ qizec‐ticnao râerâ ŋaqi ʒora‐ticne me ʒoranehec rojujec i bâsuckewec,
erâ meticne huhuo herâ qizec‐ticnao râehuc owa ruruckerâ kiowec.

20 Iŋuc eme seŋticneAbisalomzi wiocnerâmuwec, “SeŋgeAmnoŋzi gohec
jujec me?” Iŋucmurâ heckecnehec muwec, “Go mâc niniŋkerâ juc. E seŋge
irec manatec fârine boc mi eoc.” Iŋuc mume Tama e seŋticne Abisalomte
ficko busâqoc faio juwec. 21 Eme ŋicwofuŋ e irec biŋe manarâ mâretec
aarickewec, okacne ine mi bazucnewec. E mârâc motec‐ ticne juwecte
maŋticne erao domawec hâcne. 22 Abisalom e ine Amnoŋ âgodâŋ me
râsidâŋ piticnemocmi ecne huŋgaŋkewec. E Amnoŋzi seŋticne Tama ʒoɋac
ecneku sipirickewecte qaisockewec hâcne.

Abisalomzi okacne bazurâ wisewec
23 Juku jara jajahec tarame lama kanʒaŋ bâbâtâc dameŋ maickeme

Abisalomzi hahac ɋafâcne sasawa Eferaimheririŋko haemoc ŋewec ʒâŋene
Baali‐Hazoro ira hefârec‐jopame rambiŋ. 24 Eme Abisalom e ŋicwofuŋtao
fisirâmuwec, “Fekicne‐nane, no lama kanʒaŋ bâtâcnekopac. Irec ŋicwofuŋ‐
nane go â kiŋaŋ qaqafâcge fânʒepieŋ.” 25 Iŋuc mume ŋicwofuŋzi ʒiŋuc
âzâcnewec: “Ŋokâ‐nane, iŋuc mâcne, nâŋe sasawa mi fânʒepeneŋ. Iŋuc
epene gorao ŋemâckeocmu.” Eme Abisalom e boc ʒoɋac ecneme ŋicwofuŋ
e raocte mi afeckewecte mâc jambuŋkerâ râeme rawec. 26 Eme razo
ehuc muwec, “Go mi razo mukicte ine sifu manatec hahac‐nane Amnoŋzi
nâŋehec razejec.” Iŋuc mume ŋicwofuŋzi muwec, “E wemocte ŋoŋehec
raocmu?” 27 Eme Abisalom e boc fotariecnekume ŋicwofuŋ e Amnoŋ â
ŋokâfâcne gâcne jaŋe ehec raniŋte mana‐ jarewec. 28 Ehame Abisalom
e kiŋaŋ qaqafâcne ʒiŋuc mutâcne‐jarewec: “Ŋoŋe ruc bajâmbâŋkehuc
ŋehapie Amnoŋ e waiŋ nâku ʒeri faio ŋeme honerâ noni ‘qaniŋ’ mupe
manarâ qanʒepieŋ. No nahac mupaŋke‐ŋarekopacte mi hâwic‐ŋopazejec.
Hâhâwic qamaserâ hâbihec jaha ezo.” 29 Eme Abisalomte kiŋaŋ qaqafâc
jaŋe Abisalomzi mutâcne‐jarewec irec sâcko embiŋ. Iŋuc epie ŋicwofuŋte
ŋokâfâc jaŋe faharerâ ru sâc doŋgifâc‐jeŋic jaŋere faio ferâ wisembiŋ.

30 Jaŋe hatao rahuc juhapie biŋedâŋziDawidirao ʒiŋucfisiwec: “Abisalom
e ŋokâfâcge moc mi bâtiric‐jopahuc sasawa qâhâmoc‐jopajec.” 31 Biŋedâŋ
iŋuc manarâ ŋicwofuŋ e faharerâ ŋaqi qoruc‐ ticne bâsuckerâ mâreŋko
fowec. E iŋuc eme kiŋaŋ qaqafâcne maŋfuŋnao domambiŋ jaŋe iŋuc jaha
ŋaqi qoruc‐ jeŋic bâsuckembiŋ. 32 Ehame Dawidi hahac‐ ticne Simea ere
ŋokâ Jonadabazi muwec: “Bomboŋ‐nane, go manatec ŋokâfâcge sasawa
hâmombieŋ mi eoc. Aricne, Amnoŋzi sawa hâmojec. E seŋticne Tama
bâsâqorewec irecnecteaŋ fuŋkerâ Abisalomzi qâhâmoocte manapaŋkeme
fowec. 33 Irec ŋicwofuŋ‐ nane, go ŋokâfâcge sasawa hâmombieŋ dâŋ i
manatec fârinemi ezejec. Amnoŋzi sawa ine hâmojec.”

34 Eme Abisalom e wisewec. Ehame soŋaŋ domahuc ʒâŋe fiwec eki
ʒâŋe firâ honeme ŋic guru sâkozi tikio Horonaim hataopec wahambiŋ.

35Eme Jonadabazi ŋicwofuŋ âzâcnerâ muwec, “Honekic, kiŋaŋŋicge no dâŋ
gazapac irec sâcko ŋokâfâcge jaŋe risieŋgopieŋ. Irec dâŋnane fârio qakac.”
36 E dâŋ mutarahame izia ŋicwofuŋ ŋokâfâcne jaŋe fisirâ owa ruruckerâ
kiopie ŋicwofuŋ â kiŋaŋ qaqafâcne jaŋe iŋuc jaha kio sâqorembiŋ.

37 Ehame Abisalom e wiserâ Gesuru ŋicwofuŋ Amihudure ŋokâ Talamai
erao rawec. Eme Dawidi e ŋokâ‐ticnere erâ ʒoaŋne ʒoaŋne kiohuc juwec.
38 Eme Abisalom e wiserâ Gesuru mâreŋko juhame jara jahec â moc
tarawec. 39 Eme Dawidi e Abisalomtao maŋne boc domawec. E Amnoŋzi
biac hâmowec, iŋucmanarâ maname tarawec hâcne.

14
Joabe e Abisalomzi risieocte manasuwec

1 Zeruja ŋokâ‐ticne Joabe e ŋicwofuŋte maŋzi Abisalomtao fowec i hone
tarawec. 2 Hone tararâ Tekoa haeo kiŋaŋ sorec‐ jopame jaŋe rarâ ŋokac
maŋɋârâŋhec moc jowa warembiŋ. Jowa warepie ʒiŋuc âzâcnewec: “Go
ki busâqocko jukomec hawari tinac ezemec. Ehuc busâqocte ŋaqi qoruc i
hetec huzejec. Erâ go tokic wiac mi ruahuc ŋokac moczi hâmokicne jaŋere
erâ dameŋne dameŋne ki busâqoc ehuc juekac irec sâc ezemec. 3 Erâ
ŋicwofuŋtao rarâ dâŋ gazapemu i âzâcnezemec.” Iŋuc murâ Joabezi dâŋ
i ŋokactemicko râewec.

4 Eme Tekoa haeonec ŋokac e ŋicwofuŋtao fisirâ ʒâŋemai‐ticne mâreŋko
hetutuckerâ dape qâhâŋ ehuc muwec, “O ŋicwofuŋ, go baficnuc.” 5 Iŋuc
mume ŋicwofuŋzi wiocnerâ muwec, “Wemo wiaczi weniŋuc egarekac?”
Wiocneme ŋokaczi dâŋ bâtikiecnehuc muwec, “No hozec, ŋowe‐nane
hâmowec. 6 Eme kiŋaŋ naruge nore ŋokâ jajahec jupic. Juku dameŋ
mocko gieo rarâ dâŋ mumuc epic. Eme mozi moc bâtâc bacjofazac,
aricne. Irec âgonezi âgone qarâ qâhâmowec. 7 Eme garikiŋfâc‐nane jaŋe
sasawa faharerâ kiŋaŋ naruge no râsi enarehuc ʒiŋuc muŋgopieŋ: Go
ɋaticne qâhâmowec ŋic e nâretec okacne qapene hâmozejec. Jaŋe iŋuc
eniŋmuo mamacte ʒâŋetuc e wâc bâsiroweniŋmu. Erâ wâc ʒocmimiŋ‐nane
hetirikicne i âke hâpohuc ŋowe‐nanere ʒâŋe biŋememerâfâc i mâreŋte faio
bârârâŋneniŋmu.”

8 Iŋuc mume ŋicwofuŋzi ʒiŋuc âzâcnewec: “Go ficgao rac eme no dâŋge
sâcnemutarapemu.” 9Ŋicwofuŋ e iŋucmume Tekoa haeonec ŋokac eki dâŋ
ʒiŋuc bâtikiecnewec: “Ŋicwofuŋ‐nane, kiŋ i no nahacne â garikiŋfâc‐nane
nâŋere faio fozejec. Eme ŋicwofuŋ go â eri ŋeŋege ŋohe ine kiŋ fâsâc
ezepirec.” 10 Iŋuc mume ŋicwofuŋzi ʒiŋuc âzâcnewec: “Ŋic izi me izi dâŋ i
me i gazahuc ba bâuac egarezo eme norao jowawarezemec.” 11 Iŋucmume
ŋokaczi muwec, “Ŋicwofuŋ‐nane, go Wofuŋ Anutugere maio mujomiretec
socte kiŋ babatara imi fuazejec â ŋokâ‐nanewâcmibâsirowenʒepieŋ.” Iŋuc
mumeŋicwofuŋzi ʒiŋucmujomirewec: “Wofuŋ e jujâmbâŋkekacteŋokâgere
qizec susuc moc mâreŋkomoc mi wahaocmu.”

12 Iŋuc mume ŋokaczi muwec, “Ŋicwofuŋ‐ nane, go manatec sâckeme
kiŋaŋ naruge no dâŋ mocjaha sawa mac mupe.” Mume muwec, “Sâcne
muc.” 13 Eme muwec, “Go wemocte wiac iŋucnea Anuture ŋicfâc jaŋerao
fuaocte manasu biric emeŋ? Ŋicwofuŋ‐ nane, go ŋic ecnetec wisewec
e moc mi bârisiekicte go gahac dâŋ iŋuc muhuc kiŋhec tinac ekomec.
14Nâŋâcmâreŋko opâ hoŋkepene rarâ arictac eekac irec sâcmâmâc sasawa

hâmoeŋgopeneŋ. Anutuzi ine juju‐nâŋec nâwoc roocte mi muekac, erâ ŋic
jâpekicne e jâpeocte mana biric wâc mi eekac. 15 Eme no ŋic ŋokac jaŋe
hâhâwic henarembiŋte dâŋ ʒi mufua‐ garepemurâ ŋicwofuŋ‐nane gorao
ʒiŋuc manasuhuc warepac: ‘No dâŋ sasawa ʒi ŋicwofuŋ âzâcnepe e jahac
kiŋaŋ naru‐ticne nore nunumu manaocmu mecne. 16 Ehuc no nahacne
â ŋokâ‐nane nâhe Anuture guruonec bâsirowec‐nâfoocte maŋkehuc jukac
ŋic ere meonec batarac‐ nâfoocmu.’ 17 Erâ ʒuhuckerâ ʒiŋuc manasupo:
‘Ŋicwofuŋ‐nane ere dâŋzi maŋwama bâfua‐nareocmu.’ Ŋicwofuŋ‐nane e
Anuture aŋelo iŋucne ehuc biaŋne â sâqocne i mana wosâc eekac. Wofuŋ
Anutugezi gohec juzejec.”

18 Iŋuc mume ŋicwofuŋ e ŋokac ʒiŋuc âzâcnewec: “No wio‐garepe mi
hesoŋke‐narezemec.” Mume ŋokaczi muwec, “Ŋicwofuŋ‐ nane go sâcne
muc.” 19 Iŋuc mume ŋicwofuŋzi muwec: “Joabe e dâŋ mukomec i dopeck-
ekac me?” Wiocneme ŋokaczi dâŋ bâtikiecnehuc muwec, “Ŋicwofuŋ‐nane,
go jujâmbâŋkekicte dâŋ mukomec i wemocko hesoŋke‐garehuc muraʒic
wefuc ezo. Dâŋ ʒi mupemurâ kiŋaŋŋicge Joabezi hâcne fotarie‐narewec.
Erâ ekizia dâŋ sasawa ʒi kiŋaŋ naruge nore micko râe‐fârewec. 20 E wiac
ʒirec hatane moc fuaocte iŋuc ewec. Â bomboŋ‐nane, go ine Anuture aŋelo
iŋucnemaŋɋârâŋhec juhuc mâreŋko wiac fuahuc fokac i mana‐fâreekic.”

21Eme ŋicwofuŋzi Joabe âzâcnerâ muwec, “Nomana‐garekopacte go rarâ
ŋicmotec Abisalom e jowa warec.” 22 Iŋuc âzâcneme Joabe e ʒâŋe maine
mâreŋko hetutuckerâ dape qâhâŋ ewec. Erâ ŋicwofuŋ bubiaŋ manacnehuc
muwec, “Go ʒoaŋ ʒira kiŋaŋŋicge nore manatec sâckekac i manakopac. Erâ
ŋicwofuŋ‐nane, go kiŋaŋŋicge nore nunumu manahuc mana‐narekic i wâc
mana‐jâmbâŋkekopac.” 23 Iŋucmurâ Joabe e faharerâ Gesurumâreŋko rarâ
Abisalom jowame Jerusalem haeo warepic. 24 Jowa wareme ŋicwofuŋzi
muwec, “E taicko ficticnaoa juzejec, nore maŋfuŋko ʒira mi warezejec.”
Iŋucmume Abisalom e ŋicwofuŋtemaio mi fuahuc ficticnao sawa juwec.

25 Erâ Israe guruo ŋic moc Abisalom iŋucne sahac hawari‐ ticnere erâ
hohoneriŋkene moc mi juwec. E kike kiririŋ‐ ticnaonecteaŋ feku qizec‐
ticnao fisikac ira râfu wiac moc mi fowec. 26 Erâ e qizec susuc‐ ticne
boc ŋemâckecneme jara sâc bâtâcne jujec. Bâtâcnerâ ŋicwofuŋte ŋemâc
bâbâfuare sâcko râeme ŋemâc‐ticne 200 bâfua jujec. 27 E ŋokâfâcne jahec
â moc fuambiŋ. Erâ otâ‐ticne moc fuame ʒâŋene Tama muwec. E sahac
hawari‐ticne biaŋne jâmbâŋ juwec.

28 Eme Abisalom e jara jajahec Jerusalem haeo juhuc sifu ŋicwofuŋte
maio mi fuawec. 29 Iŋuc juku Joabe soreme ŋicwofuŋtao raocte muhuc dâŋ
râeme rawec. Eme Joabe e wareocte mi afeckewec. Ehame harierâ dâŋ
râeme rame Joabezi wâc iŋuc jaha mi fisiwec. 30 Iŋuc eme Abisalom e kiŋaŋ
qaqafâcne jazarâ muwec, “Ŋoŋe nore gie fokac ŋifecnao Joabere padi gie
fokac i manaŋgopieŋ. Irec rarâ i hâcne ʒoczi turuŋkepie ʒaoc.” Iŋuc jazame
kiŋaŋ qaqafâcne jaŋe rarâ ʒoc turuŋkepie ʒawec. 31 Iŋuc epie Joabe e izia
Abisalomtao rarâ ʒiŋuc âzâcnewec: “Kiŋaŋ qaqafâcge jaŋe wemocte gie‐
nane râepie ʒajec?” 32 Iŋuc wiome Abisalomzi dâŋ bâtikiecnehuc muwec,
“Manakic, go warerâ nore mickonec dâŋ ʒiŋuc i ŋicwofuŋtao baracmurâ
dâŋ râepe fâwec: ‘No wemocte Gesuru mâreŋkonec warepo? Ijaha jupe
sâckezac.’ Irec ʒi ŋicwofuŋte maŋfuŋko rape, eme norao bahac fokacko
sâcne qâhâmocnuzejec.” 33 Iŋuc mume Joabe e ŋicwofuŋtao rarâ âzâcneme

ŋicwofuŋzi Abisalom hefârewec. Hefâreme ŋicwofuŋtao rarâ dapecnehuc
maŋfuŋnao ʒâŋe maine mâreŋko hetutuckewec. Iŋuc eme ŋicwofuŋzi
Abisalom muduckewec.

15
Abisalomzi Dawidi râsi ecnewec

1 Eme irec faicnao Abisalom e keretac â becâsic rocjoparâ ŋic 50 ejareme
bâniecnehuc jumbiŋ. 2 Erâ Abisalom e furic uupicte sâc faharerâ ra
sacmotâcte hatao doma jujec. Domahame ŋic izi me izi ŋicwofuŋtao
dâŋ giere fisipie hefârerâ ʒiŋuc wio‐ jare jujec: “Go hae wenirec?” E
iŋuc wio‐jareme jaŋe ʒiŋuc mujumbieŋ: “Kiŋaŋŋicge no Israe guruo hae
kecirecnec.” 3 Iŋuc mupie Abisalomzi ʒiŋuc jaza jujec: “Manakic, dâŋge i
biaŋne â sâckekac, erâ ine ŋicwofuŋ e ŋic moczi dâŋge manaocte moc mi
âkendâŋnewec.” 4 Iŋuc muhuc ʒuhuckerâ ʒiŋuc mujujec, “No mâreŋ ʒira
mumutara ŋic juzapo me! Eme ŋic e me e dâŋzi rome norao fisime sâckoa
ecnezapo.” 5 Eme ʒiŋuc ejujec wâc: Ŋic moczi fodapecneocte maŋfuŋnao
fisime ro basanaŋkerâ muducke jujec. 6 Abisalom e Israe ŋic sasawa
ŋicwofuŋzi dâŋjeŋic mutaraocte fisimbiŋ jaŋe iŋuc hâcne ejarehuc juwec.
Iŋuc eme Israe ŋic jaŋeremaŋzi erea domawec.

7 Eme jara jahec â jahec tarame Abisalomzi ŋicwofuŋ ʒiŋuc âzâcnewec:
“Mana‐ naretec no Wofuŋtao mumupaŋ dâŋ mupo irec Heboroŋ haeo
rape. 8 No Aram mâreŋko Gesuru haeo jupo dameŋ ira ʒiŋuc mupaŋkepo:
‘Juku Wofuŋzi Jerusalem haeo mocwâc bârisiecnuocmuo ine no Heboroŋ
haeo rahuc e muteŋ bâteŋ ecnezepac.’ ” 9 Iŋuc mume ŋicwofuŋzi ʒiŋuc
âzâcnewec: “Go wamao razemec.” Iŋuc mume Abisalomzi faharerâ
Heboroŋ haeo rawec. 10 Erâ Abisalom e soŋsoŋko kiŋaŋŋicfâcne Israe
guru sâc sorec‐ jopahuc muwec, “Ŋoŋe qeŋ dâŋeme manarâ izia ʒiŋuc
munʒepieŋ: ‘Heboroŋ haeo Abisalomzi ŋicwofuŋ ekac.’ ” 11 Eme Jerusalem
haeonec hefârec‐jopakicne ŋic 200 jaŋe Abisalomhec rambiŋ. Jaŋe wiac
fuawec i mi mana tarahuc mâc jâmbâŋ hâcne rambiŋ. 12 Eme Abisalom
e taha bâzi erâ juhuc Giloni ŋic Ahitofe, Dawidi babafic‐ ticne hâcne, e
Gilo hae‐ticnao taha bahuc juhame hefârehuc dâŋ râeme rawec. Ehame
Abisalomzi doc bapa gie bame ɋârâŋkeha ŋic bocjahazi erao ʒuhuckerâ
qohotambiŋ.

13 Ehame kiŋaŋŋic moczi Dawidirao fisirâ ʒiŋuc muwec: “Israe ŋic jaŋe
Abisalomtao qohota‐fâreŋgopieŋ.” 14 IŋucmumeDawidizi kiŋaŋ qaqafâcne
e jahacnehec Jerusalem haeo jumbiŋ jaŋe ʒiŋuc jazawec: “Nâŋâc Abisa-
lomzi hae ʒi imackehuc bâfuac‐nâporâ nâpo‐fârezacte faharepie bâruŋ
jaha wisenaŋ.” 15 Iŋuc mume kiŋaŋ qaqafâcne jaŋe ŋicwofuŋ dâŋ ʒiŋuc
bâtikiecnembiŋ: “Ŋicwofuŋ‐ nâŋec goki iŋuc me iŋuc mutaratec enaŋte
ʒawiehuc juŋgopeneŋ.” 16 Iŋucmupie ŋicwofuŋ e faharerâ rame wiacfâcne
jaŋe bâjâpembiŋ. Iŋuc erâ ŋokac mamare rocjopawec i jaŋeraonec 10 jaŋe
ine Jerusalemhaeoa fic soŋaŋkeniŋte behec‐jopawec. 17Ŋicwofuŋ e iŋuc erâ
bânieme ŋic ŋokac gâcne jaŋe bâjâpepie rambiŋ. Raku fic tataranao ŋewec
ira domambiŋ. 18Erâ ŋicwofuŋ âmicnefâc‐ticne jaŋe domahapie Kereti ŋic,
â Peleti ŋic erâ Gati haeonec ŋic 600 qâjâpecfâc‐ticne jumbiŋ jaŋe jowarurâ
bâniembiŋ.

19 Eme ŋicwofuŋzi Gatiŋic Itai ʒiŋuc âzâcnewec: “Go wemocte nâŋehec
racmu? Risierâ ŋicwofuŋ ɋâricnehec juc. Go hae mâreŋge beherâ jaba

jukomec. 20Go jacne sawa fisimec. Eme ʒi wena rakopac i mimana tarahuc
mâc rakopacte egarepe iŋuc jaha nâŋehec hahata sawa jucmu. Irec go
qomâfâcge rocjopatec risieniŋ. Eme aki anonoc â jauŋ fârizi gorao fohuc
juzejec.” 21 Iŋuc âzâcneme Itaizi ŋicwofuŋ dâŋ ʒiŋuc bâtikiecnewec: “Wofuŋ
e jujâmbâŋkekac erâ ŋicwofuŋ‐nane go wâc jukic, irec ŋicwofuŋ‐nane go
jujure me hâhâmore ira me ira racmu sâc kiŋaŋ qaqage no wâc rapemu.”
22 Iŋuc mume Dawidizi Itai ʒiŋuc âzâcnewec: “Wiac eme bâniec.” Iŋuc
âzâcnemeGatiŋic Itai e ŋicfâcne â ŋokac narumotecfâc‐jeŋicmâmâc jumbiŋ
jaŋe rocjopame bâniembiŋ. 23 Eme ŋic ŋokac jaŋe rahuc kiopie hae mâreŋ
i sâcke‐fârerâ heumaŋkehuc fowec. Ehame ŋic ŋokac jaŋe fotâcnerâ mâreŋ
burocnaopec rahapie ŋicwofuŋ e ʒâhec Kidoroŋ opâ fotâcnewec.

24 Ehame taha bapa Abiata â Zadoko jahe wâc iŋuc jaha Lewi guru
gâcne jaŋehec Anuture ʒâʒâfic katapa reŋkerâ fisimbiŋ. Erâ Anuture
katapa i hepie ŋeme ŋic ŋokac jaŋe haeonec hurâ rafârembiŋ. 25 Eme
ŋicwofuŋzi Zadoko âzâcnerâ muwec, “Anuture katapa i mocwâc haeo
bârisieniŋ. Wofuŋ e nore maname sâckekacko mocwâc bârisiecnume
katapa ʒi â ŋeŋe juju‐ ticne honezepac. 26 Me nore ʒiŋuc muocmu: ‘No
gore manape mi sâckekac,’ iŋuc mume ʒiŋuc âzâcnepemu: No ʒi hâcne,
irec manakomec sâc enarezemec.” 27 Erâ ŋicwofuŋzi taha bapa Zadoko
ʒiŋuc ʒuhuckerâ âzâcnewec: “Go â Abiata ŋohe ŋokâ jahec‐ŋekic Ahimazi
â Jonataŋ rocjofapire wamao haeo risieniŋ. 28 Erâ mi nikecguoc, no
mâreŋ burocnao opâ moŋgeŋko ira ŋoŋeraonec dâŋ iŋuc me iŋuc fisime
manapemurâ woŋec jupemu.” 29 Iŋucmume Zadoko â Abiata jahe Anuture
katapa reŋkerâ Jerusalem haeo risierâ ira jupic.

30 Ehame Dawidi e qizec‐ ticne foŋkerâ kikehuhu tâmiric Oliwa tikio
kio kio ferawec, eme ehec rambiŋ ŋic ŋokac i jaŋe iŋuc jaha qizec‐ jeŋic
foŋkerâ kio kio ferambiŋ. 31 Ehame gâcne jaŋe Dawidi ʒiŋuc âzâcnembiŋ:
“Ahitofe e Abisalomhec kamierâ râsi roroc eŋgopieŋ jaŋere guruo jukac.”
Iŋuc âzâcnepie Dawidizi ʒiŋuc muhuc numuwec: “O Wofuŋ, go Ahitofere
mumutâc i bâtikietecmutucne ezejec.”

32 Eme Dawidi e feraku tiki botâŋnao, Anutu numucne jumbieŋ toma ira
fisihame Areki ŋicHusai e ŋaqi qoruc‐ticne bâsuckekicnezi qizec‐ticnao rufe
ruarâ fisi bâfuawec. 33 Eme Dawidizi âzâcnewec, “Go nohec ratec norao
ŋemâckeocmu. 34 Irec go haeo risierâ Abisalom ʒiŋuc âzâcnec: ‘O ŋicwofuŋ,
no juwicnao mamacgere kiŋaŋ qaqa jupo irec sâc miŋecgac gore kiŋaŋ
qaqa juzepac.’ Go iŋuc ehuc ine Ahitofere mumutâc i sâcne bawahacmu.
35 Taha bapa Zadoko â Abiata jahe ijaha junicmu. Eme go ŋicwofuŋte ficko
juhuc dâŋ i me i manacmu sâc taha bapa Zadoko â Abiata jahe jasazemec.
36 Erâ jahere ŋokâ jahec, Zadokore ŋokâ Ahimazi â Abiatare ŋokâ Jonataŋ,
jahe ijaha wâc junicmu. Eme go dâŋ i me i manacmu sâc jaŋe hâcne jazatec
nazanʒepieŋ.” 37 Eme Abisalom e Jerusalem haeo fisiwec dameŋ ijaha
Dawidire âgo Husaizi haeo risiewec.

16
1Eme Dawidi e tiki botâŋko fisirâ piticne rahameMefibose kiŋaŋŋic‐ticne

Zibazi doŋgi jajahec rocjofarâ fisi bâfuawec. Doŋgi jahere faio ine wiac
kecʒiŋuc râekicne fowec: Poroŋ 200 â waiŋ hândâŋ kereŋne 100 â ʒoaŋ
dameŋte jâchândâŋ 100 jaha erâ waiŋ ʒopo moc. 2 Eme ŋicwofuŋzi Ziba
wiocnerâ muwec, “Go wemocte wiac ʒi bawarekomec?” Wiocneme Zibazi

muwec, “Doŋgi jajahec ʒi ŋicwofuŋ gore wiacfâc jaŋe fai‐ jekicko ŋerâ
raniŋte bacjofa warekopac, erâ ʒoaŋ dameŋte jâchândâŋ â poroŋ ʒi ine
ŋic motec jaŋe nâniŋte â waiŋ ʒopo ʒi ine mâreŋ burocnao juhuc opâre
hâmorâ nâniŋte bawarekopac.” 3 Iŋuc mume ŋicwofuŋzi wiocnewec, “Eme
bomboŋgere ŋokâ e wena?” Wiocneme Zibazi muwec, “E ʒiŋuc muhuc
Jerusalem haeoa ŋekac: ‘Israe kikefuŋ jaŋe miŋecgac mamac‐ nanere
uucmaŋ mocwâc bârisie‐nareniŋmu hâcne.’ ” 4 Iŋucmume ŋicwofuŋzi Ziba
ʒiŋuc âzâcnewec: “Manakic, Mefibosere wiac sasawa i gore ekac.” Iŋuc
mume Zibazi muwec, “Ŋicwofuŋ‐nane, no dape‐garekopacte mana‐naretec
sâckehuc juzejec.”

5 Eme ŋicwofuŋ Dawidi e Bahurim haeo fisihame Saulore garikiŋfâc
jaŋeraonec ŋic moc ʒâŋene Simei eki fisi bâfuawec. E Gerare ŋokâ. E ware
warehuc ʒuʒuhuc jahamu surec ejarewec. 6Erâ qânâ rorâ ŋicwofuŋDawidi
â kiŋaŋ qaqafâcne jaŋe wicke‐jarewec. Ehame ŋic ŋokac â ŋic qac momori
jaŋe orâŋ bârâŋ ecnembiŋ. 7 Eme Simei e mu surec ecnehuc ʒiŋucmuwec:
“Ŋic sâqocne, soc hohoŋke ŋic, go wisec, wise tâmirec. 8 Saulo kikefuŋfâcne
jaŋere ŋeŋetacko ŋicwofuŋ erâ jukicte jaŋere socte kiŋ i Wofuŋzi gorao
batarakac. Ehuc uucmaŋ i gowac rorâ ŋokâge Abisalom râcnekac. Honekic,
soc hohoŋke ŋic go, go gahacne hehesic izia ŋerisie‐garekac.”

9 Iŋuc eme Zeruja ŋokâ‐ticne Abisaizi ŋicwofuŋ ʒiŋuc âzâcnewec: “Qâto
korehec keci e wemocte ŋicwofuŋ‐nane go iŋuc jâmbâŋmu surec egarekac?
No rarâ upene qâtâcnepemu.” 10 Iŋuc mume ŋicwofuŋzi muwec, “Wiac
izi Zeruja ŋokâfâcne ŋoŋere biŋe mi ekac. E sâwec dâŋ mukac i Wofuŋzi
‘Dawidi sâweckec’ iŋuc âzâcneme ekacko mozi ʒiŋuc wiocneocmu: ‘Go
wemocte iŋuc ekomec?’ ” 11 Iŋuc murâ Dawidi e Abisai â kiŋaŋ qaqafâcne
sasawa ʒiŋuc jazawec: “Manaŋgopieŋ, no nahacne ŋokâ jâmbâŋzi nuocte
ehame mozi Benjamiŋ ŋic keci ere maname sâqoreocmu. Ŋoŋe behehapie
mu surec enareoc. E Wofuŋzi iŋuc eocte mucneme ekac hâcne. 12 Wofuŋ
e busâqoc‐nane honerâ mu surec enareŋgopieŋ irec okacne wiac biaŋne
bâtikie‐nareocmu mecne.” 13Dawidi e iŋuc jazahuc ŋicfâcne jaŋehec hatao
rahapie Simei e ŋifecnao tapio rahuc mu surec ecnerâ qânâ wicke‐jarehuc
rufe tie‐jarewec. 14 Iŋuc ejareme ŋicwofuŋ â ŋicfâcne jaŋe docke sâqorehuc
raku Jordaŋ opâo fisirâ opâ nâ ruac embiŋ.

15 Eme Abisalom e Ahitofe â Israe ŋic sasawa jaŋehec Jerusalem haeo
fisimbiŋ. 16 Eme Dawidi âgo‐ticne Areki ŋic Husai e Abisalomtao fisirâ
ʒiŋuc âzâcnewec: “Ŋicwofuŋ, go juraʒihuc juzemec! Ŋicwofuŋ go juraʒihuc
juzemec!” 17 Iŋuc mume Abisalomzi Husai ʒiŋuc muhuc âzâcnewec: “Hâc,
go iŋuc ehuc âgoge araŋ bacneekic me? Go wemocte âgogehecmi rameŋ?”
18 E iŋuc âzâcneme Husaizi muwec, “Mâcne, Wofuŋ â ŋic ʒi, erâ Israe ŋic
sasawa jaŋe go hâcne bâwosâecgumbiŋ irec gorao qohotarâ gohec juhuc
jupemu sanaŋ. 19 No ŋic i me i mâcne, Dawidi ŋokâ‐ticne go sawa kiŋaŋ
qagarepemu. No mamacge kiŋaŋ qacnehuc jupo irec sâc jaha gore kiŋaŋ
qahuc jupemu hâcne.”

20 Eme Abisalomzi Ahitofe âzâcnerâ muwec, “Weniŋuc jaha enaŋmu
i goki muc.” 21 Iŋuc mume Ahitofezi Abisalom ʒiŋuc âzâcnewec: “Go
mamacgezi ŋokac mamare rocjopawec erâ fic soŋaŋkeniŋte behec‐joparâ
rawec i jaŋerao rarâ jaŋehec foc. Iŋuc etec Israe ŋic jaŋe go gahacmamacge
wiac repicne ecnekic i mana‐fârenʒepieŋ. Ehame go gahacnehec juŋgopieŋ

ŋic i jaŋere tâpiri faharezejec.” 22 Iŋuc mume Abisalomte qoruc boze moc
ficbupuo fârembiŋ. Eme Abisalomzi Israe ŋic jaŋere ʒâŋe faio mamac‐
ticnezi ŋokac mamare rocjopawec i jaŋehec fowec. 23 Dameŋ ira ŋic jaŋe
Ahitofe mumutâc dâŋticneremanapie Anuture mumutâc dâŋ irec sâc jaha
ewec; eme irec hâcne Dawidi â Abisalom jahe wâc mumutâc dâŋticne
sâsepire fewec.

17
Husaizi Ahitofere maŋfânâŋ bajaŋgeŋkewec

1 Eme Ahitofezi Abisalom ʒiŋuc âzâcnewec: “Mana‐naretec no ŋic 12
tauseŋ bâwosâec‐joparâ miŋecgac ŋafeoa Dawidi jâperâ razepac. 2 E
tâpiri‐ticne omaeme betaŋkerâ ŋeha ututuŋ jaha fisicnerâ maŋ bâsifuc
ecnezepac. Iŋuc epe ehec juŋgopieŋ ŋic i jaŋe wiseniŋmu. Jaŋe wise-
hapie no ŋicwofuŋ sawa qapemu. 3 Iŋuc ehuc ŋokac biŋe moc bârisiepie
ŋowe‐ticnerao fisieekac iŋuc tinac ŋic ŋokac sasawa jaŋe gorao mocwâc
bârisiec‐jopapemu. Go ŋic mocjaha sawa qâhâmocmurâ maŋkehuc jukic
hâcne. Irec gâcne sâko jaŋe sahac furu junʒepieŋ.” 4 Eme dâŋ i Abisalom â
Israe soŋaŋ jaŋemanapie sâckewec.

5 Eme Abisalomzi muwec, “Areki ŋic Husai e hefârepene eki weniŋuc
muocmu i wâcmananʒepeneŋ.” 6Eme Husai hefârepie Abisalomtao fisime
Ahitofezi dâŋ sasawa muwec i âzâcne‐fârerâ ʒiŋuc wiocnewec: “Nâŋâc
Ahitofezi dâŋ mukac irec sâcne enaŋmu me? Me mi sâckeme ine goki
dâŋ moc manasukicko muc.” 7 Iŋuc âzâcneme Husai e Abisalom dâŋ
ʒiŋuc bâtikiecnewec: “Ahitofezi miŋecgac dâŋ mujec i dâŋ biaŋne aricne.”
8 Iŋuc murâ ʒuhuckerâ muwec, “Mamacge â ŋicfâc‐ticne jaŋe tai tâpiri
sâkohec i manakic. Qowi moc ʒâŋene bea e kâteo juhame motec jâoc
ropie momori wânʒâŋ eekac iŋucnezi juŋgopieŋ. Erâ wâc mamacge e
ʒika qaqa saric. E ŋafe ʒi ŋic ŋokac guru sâko jaŋehec mi foocmu ekac.
9 E ʒoaŋ ʒi nombâŋko me mâreŋ ŋondeŋ mocko soŋkerâ jukac. Eme
ŋicfâcge jaŋeraonec gâcne jopapie ŋic jaŋe biŋe manarâ ʒiŋuc muniŋmu:
‘Abisalomte qâjâpecfâc jaŋerao sisipiric hâhâwicne fuawec.’ 10 Iŋuc mupie
ŋicmomoriwânʒâŋ jâmbâŋ,maŋjeŋic laioŋtemaŋ iŋucne jaŋe biŋemanarâ
hâwic‐jopa sâqoreocmu. Israe ŋic jaŋe ʒeŋgoma mamacgere manapie
ŋic tâpiri sâkohec eekac â ehec juŋgopieŋ jaŋere manapie ŋic momori
wânʒâŋ juŋgopieŋ eekac wâc. 11 Irec no ʒiŋuc mukopac: Israe ŋic
sasawa Daŋ mâreŋkonec raku Bere‐ Seba haeo mickekac mâreŋ ŋondeŋ
ira juŋgopieŋ jaŋe ʒare‐ jeŋic hâwecmecko moŋgeŋ fokac iŋucnezi gorao
tumaŋne‐fârenʒepieŋ. Eme go gahac bânietec ʒikao ranʒepeneŋ. 12 Ehuc,
maniŋ titikuczi fânâŋ tâmiric waha mâreŋko heekac iŋuc tinac mâreŋ
ŋondeŋ jukacko fisi fuacnenʒepeneŋ. Iŋuc epene e jahacne mecne â
ŋicfâcne mecne jaŋeraonec moczi moc mi juocmu. 13 Me wiserâ hae
mocko raʒiocmuo ine Israe ŋic jaŋe ʒeŋgoma hae ira repa bafisipie nâŋâc
hae i repazi orâŋkehuc fârepene tâtierâ wâcko hufârezejec.” 14 Iŋuc
mume Abisalom â Israe ŋic jaŋe manarâ mumbiŋ: “Areki ŋic Husai ere
maŋfânâŋzi Ahitofere maŋfânâŋ sirickekac.” Ahitofere maŋfânâŋ biaŋne
i Wofuŋzi bâtikierâ Abisalom wiac hâhâwicne bâfuacneocte hatane bawec
hâcne.

15 Erâ Husaizi taha bapa Zadoko â Abiata jahe ʒiŋuc jasawec: “Ahitofe e
Abisalom â Israe soŋaŋ dâŋ iŋuc â iŋuc mutâcne‐jarejec. Â noni ine iŋuc
mutâcne‐jarepac. 16 Irec ŋohe biac jâmbâŋ Dawidirao kiŋaŋ sorec‐jopapire
rarâ dâŋ ʒiŋuc âzâcneniŋ: ‘Ŋicwofuŋ go gahacne â ŋicfâcge ŋoŋerao wiac
hâhâwicne fuazacte, ŋoŋemiŋecgac ŋafeomâreŋ burocnere opâmoŋgeŋko
mi fohuc Jordaŋ opâ fotâcnerâ ŋifec raʒiniŋ.’ ” 17 Eme Jonataŋ â Ahimazi
jahe Enerogele haeo jupic. Jahe Jerusalemhaeo raʒipire honec‐jofanʒipiŋte
kiŋaŋ naru moczi dâŋ manawec sâc binaŋ bajactehuc juwec. Eme jahe
ra ŋicwofuŋ Dawidi âzâcne jupirec. 18 Iŋuc ehuc juhapire ŋicmotec moczi
bâfuac‐jofarâ ra Abisalom mufuacnewec. Eme irec jahe bâruŋ jaha wiserâ
raku Bahurim haeo ŋic mocte ficko fisirâ hae ʒoŋa‐ticnao opâ nombâŋ
ŋewec ira hurâ soŋkepic. 19Ehame fic rune ere ŋonâŋzi opâ nombâŋ tapane
rorâ ɋorockewec, ehuc fainao hândâŋ wiac gâcne râe bâkereŋ ewec. E
ŋic jahec iŋuc ejactewec i mozi moc mana tarazac. 20 Ehame Abisalomte
kiŋaŋ qaqafâc jaŋe ficko fisirâ ŋokac wiocnehuc mumbiŋ, “Ahimazi â
Jonataŋ jahe wena?” Wiocnepie ŋokaczi micke‐ jarehuc muwec, “Jahe
opâ ocniŋucnao raʒipirec.” Iŋuc jazame jaŋe basac‐ jofa‐bipieku beherâ
Jerusalem haeo risiembiŋ.

21 Jaŋe rahapie ŋic jahe opâ nombâŋkonec wefurâ ra ŋicwofuŋ Dawidi
dâŋ binaŋ ecnepic. Ehuc ʒiŋuc mupic: “Ŋoŋe picpac jaha faharerâ opâ
ocniŋucnao raʒiniŋ. Ahitofe e râsi fisi‐ ŋareocte dâŋ iŋuc â iŋuc mutâc
bâtâc ejec.” 22 Iŋuc âzâcnepire Dawidi â ŋicfâcne jaŋe faharerâ Jordaŋ
opâ fotâcne‐fârembiŋ. Irec hae fureha ŋic moczi moc Jordaŋ opâ ŋifecnao
mocwâcmi juwec.

23 Â Ahitofe e ine mumutâc‐ticne fârimâc ewec i honerâ doŋgi‐ticne sate
hecnerâ fe ŋehuc hae mâreŋ‐ ticnao rawec. Erâ ficticnao wiac sasawa
qâzucke‐fârerâ izia bituawec. Bituame mamac‐ticnere ʒâŋeruŋ gufukicnao
duckembiŋ.

Dawidi e Mahanaim haeo fisiwec
24 Eme Dawidi e Mahanaim haeo fisiwec. Ehame Abisalom e Israe ŋic

jaŋehec Jordaŋ opâ fotâcnembiŋ. 25 Ehuc Joabere okacne momori jaŋere
micne Amasa âkendâŋnewec. Amasa e Isimae ŋic moc ʒâŋene Itara ere
ŋokâ. Itara e ine Nahasi ere otâ Abigali, Joabere neŋgoc Zeruja ere qo
rowec. 26 Eme Abisalom â Israe ŋic jaŋe Gileade mâreŋko teuŋ âterâ
fombiŋ.

27Ehame Dawidi eMahanaim haeo fisihame Raba haeonec Amoŋŋicmoc
ʒâŋene Nahasi ere ŋokâ Sobi â Lodeba haeonec ŋicmoc ʒâŋene Amiele ere
ŋokâ Makiri, erâ Rogelim haeonec Gileade ŋic moc ʒâŋene Bariʒilai 28 jaŋe
Dawidi â ŋicfâcne jaŋerewiac ʒiŋuc bâmockerâ bafisi jarembiŋ: Fofo, râqâc,
hapec kuʒi, padi bâbâroŋ â ɋaɋacne, poroŋ uucne, jâchândâŋ ʒegoc ʒakicne,
jacgoŋ â basac, 29 erâ baŋac â bulimakao susu wokemaŋ â lama bulimakao.
I ʒiŋuc muhuctecne iŋuc embiŋ: “Ŋic ŋokac jaŋe mâreŋ sawao juhuc nânâ
opâre hâmo betaŋ eŋgopieŋ.”

18
Abisalom hâmoc‐ticnere binaŋ

1 Eme Dawidi e jahacnehec jumbiŋ ŋic i jaŋe biric‐joparâ momori guru
i tauseŋ jaŋere micne â 100 jaŋere micne iŋuc âkendâŋ‐jopawec. 2 Iŋuc

erâ momori guru bâfâuckeme guru jahec â moc ewec: Guru moc i Joabezi
micne bajareocte mucnewec â moc i Joabe ɋaticne Zerujare ŋokâ Abisairao
râec‐jopawec erâ guru moc i ine Gatiŋic Itai erao râec‐jopawec. Iŋuc
ejare‐fârerâ ʒiŋuc jazawec: “No nahacne wâc mâmâc ranaŋmu.” 3 E iŋuc
mume ŋic jaŋe heckecnehuc mumbiŋ, “Go nâŋehecmi razemec. Juku nâŋe
wise wiac moc epene jaŋe nâŋere boc mi manasuniŋmu. Me nâŋeraonec
nâfocnezi hâmopie irec wâc bocmimuniŋmu. Goki ine ŋic 10 tauseŋ nâŋere
sâc ehuc boc siric‐nâpokic. Irec go haeoa juhuc bafic‐nâpotec sâckezac.”
4 Iŋucmupie ŋicwofuŋ e dâŋ ʒiŋuc bâtikie‐jarewec: “Ŋoŋemanapie sâckekac
irec sâcko epemu.” Iŋuc jazamemomori gurune gurune 100 â 1 tauseŋ jaŋe
asasai âtehuc hurâ rahapie ŋicwofuŋ e haesac motâc ŋifecnao domawec.
5 Ehuc Joabe â Abisai â Itai ʒiŋuc jaza qâmoc ewec: “Motec wârâŋ‐nane
Abisalom e nore erâ wiac aijakic jaha ecnenʒepieŋ.” Ŋicwofuŋzimicne jaŋe
Abisalomte dâŋ jaza qâmoc ewec i ŋic jaŋemana‐fârembiŋ.

6 Ehuc momori guru jaŋe Israe ŋic jaŋehec qaqac eniŋte hurâ rambiŋ.
Erâ Eferaimmâreŋte jâckâteo ira ʒika qambiŋ. 7Ehuc Dawidire ŋicfâc jaŋe
Israe ŋic bawahac‐ jopambiŋ. Erâ ʒoaŋ ira ŋic afecne mâcne, 20 tauseŋ
hâmocne jopambiŋ. 8 Erâ ʒikazi mâreŋ i sâcke‐fârewec. Eme ʒoaŋ ira ŋiczi
jâckâteo sifuckembiŋ i ʒikazi jopambiŋ irec sâc sirickewec.

9Eme Abisalom e Dawidire ŋicfâc bâfuac‐jopawec. Erâ doŋgi‐ticnere faio
rahame doŋgizi boriŋjâc sâkomoc irec tieŋne guruhec ira rurumaŋkehame
jâc tieŋnezi qizec gerenao rorâ basanaŋkeme sawao kuraeŋ qahuc domaha
doŋgizi fofotâc jaha rawec. 10 Ehame Dawidi ŋicfâcne jaŋeraonec moczi
wiac fuawec i honemanac erâ ra Joabe ʒiŋucmuhuc âzâcnewec: “Manakic,
no Abisalom e boriŋjâcko qaŋatierâ waha domame honepac.” 11 Iŋuc
âzâcneme Joabezi wiocnerâ muwec: “Go mâc honemec me? Go wemocte
dameŋ ijaha qatec mâreŋko mi rucnejec. Go iŋuc etec muzac no bubiaŋ
manahuc siliwa dâkâne 10 â umbika moc iŋuc garezapo.” 12 Iŋucmume ŋic
e dâŋ ʒiŋuc bâtikiecnewec: “Go siliwa dâkâne i tauseŋmenaneo râezomutec
no ŋicwofuŋte ŋokâ e sifu mi qazapo. Nâŋemana‐fârehapene ŋicwofuŋzi go
â Abisai â Itai ʒiŋuc hâcne ŋaza qâmoc ewec: ‘Motec wârâŋ‐nane Abisalom
e nore erâ akickenʒepieŋ.’ 13Eme no kosa ehuc juju‐ticne sipirickezapo ine
ŋicwofuŋtao soŋsoŋmi fozac â go ine dic banarenʒaŋ hâcne.” 14 Iŋucmume
Joabezi muwec, “No gohec dameŋ mi sipirickepemu.” Iŋucmurâ Abisalom
e jâczi rowecko ijaha ɋâricne domahame oc fasaekicne jahec âmoc bajuwec
izi bunao âeckewec. 15 Âeckeme Joabe e jahacne maro babaju ŋicmotec 10
jaŋe Abisalom orâŋkerâ qahuc qâhâmombiŋ.

16 Iŋuc erâ Joabezi qeŋ qahuc ʒika bâniniŋkeniŋte mume momori jaŋe
Israe ŋic jopa jâpec ejarembiŋ i beherâ risiembiŋ. 17 Ehuc Abisalomte
qâŋɋâŋ rorâ kâteo nombâŋ sâko moc fowec ira behepie hume fainao qânâ
ropie huku wefu ferâ ŋewec. Ehame Israe ŋic jaŋe wiserâ hae‐jeŋic sâc
rafârembiŋ. 18Abisalom e ɋâricne juhuc ʒiŋucmuhuc ŋicwofuŋte wâneŋko
ma moc âkendâŋnewec: “Ʒâŋetuc‐nane bajuocte ŋokâ‐nane moc mi jukac.”
Iŋucmurâ ma i e jahacne wase bawec, irec dameŋ ʒiŋuczia Abisalomte ma
mueŋgopieŋ.

19 Eme Zadoko ŋokâ‐ ticne Ahimazizi muwec, “Wofuŋzi ŋicwofuŋ e
râsifâc‐ticne jaŋere tâpirionec batarakac biŋedâŋ i noni barâ gasackepe.”
20E iŋucmume Joabezi ʒiŋuc âzâcnewec: “Miŋecgac ʒoaŋ ʒizi biŋedâŋ barâ

rara ʒoaŋ aricne. Go tomâc fureme wiac mocko ine barazemec, miŋecgac
ine ŋicwofuŋte ŋokâzi hâmojecte misac.” 21 Joabezi iŋuc murâ Kusiŋic
ʒiŋuc âzâcnewec: “Go rarâ wiac hone manac ekic i ŋicwofuŋ âzâcnec.”
Iŋuc âzâcneme Kusiŋic e Joabere maŋfuŋko fodaperâ fahare gasackewec.
22 Iŋuc eme Zadoko ŋokâ‐ticne Ahimazi e Joabe mocwâc âzâcnerâ muwec:
“Go sifu mana‐naretec no Kusiŋic e bâjâpehuc gasackezapo.” Iŋuc mume
Joabezi ʒiŋuc âzâcnewec: “Motec‐nane, go maŋgâŋ wemocte gasackecmu?
Go biŋedâŋ baracmu irec okacne wiac moc mi rocmu.” 23 Iŋuc mume
Ahimazizi muwec, “No sifu gasackepemu.” Iŋuc mume Joabezi âzâcnerâ
muwec, “Wiac eme gasackerâ rac.” Iŋuc âzâcneme Ahimazi e wâneŋkopec
hata jaha gasackerâ rahuc Kusiŋic jâuruwec.

24Dawidi e haesac motâc jajahec jahere ŋoŋondeŋko ŋewec. Ŋehame ruc
bapa ŋic e haesacte sâpeo ferâ motâc bupu faio domahuc fime rame ŋic
moc buc gasackeme honewec. 25Honerâ ŋicwofuŋ wiracnehuc âzâcnewec.
Âzâcnemeŋicwofuŋzimuwec, “Bucwarekacko ine ʒiŋucmanazo: E biŋedâŋ
bawarekac.” Iŋuc mume ŋic e bembeŋko ware fua tâcnewec. 26 Eme ruc
bapa ŋic e firâ ŋic moc gasackeme jaha honewec. Honerâ sacmotâc soŋaŋ
wiracnehuc muwe: “No ŋic moc buc jaha gasackeme honekopac.” Iŋuc
mume ŋicwofuŋzi muwec, “E wâc biŋedâŋ jaha bawarekac.” 27 Eme ruc
bapa ŋiczi muwec, “No bâbâni warekac ŋic ere gagasac i honepe Zadoko
ŋokâ‐ticne Ahimazire gagasac tinac ekac.” Iŋuc mume ŋicwofuŋzi muwec:
“E ŋic biaŋne, irec biŋe biaŋ bawarekac.”

28 Iŋuc mume Ahimazi e fisirâ ŋicwofuŋ ʒiŋuc muhuc âzâcnewec:
“Ŋicfâcge sâcne jufâreŋgopeneŋ.” Iŋuc murâ ŋicwofuŋte maŋfuŋko fo-
daperâ ʒâŋe maine mâreŋko hetutuckehuc ʒuhuckerâ muwec, “Wofuŋ
Anutuge e muteŋ bâteŋ ecnezo. Eki hâcne ŋicwofuŋ‐ nane go râsi
egarembiŋ jaŋe ejareme kisâfâc‐jeŋic jaŋere meo fefârembieŋ.” 29 Iŋuc
mume ŋicwofuŋzi wiocnerâ muwec, “Motec wârâŋ‐nane Abisalom e sâcne
jukac me?” Wiocneme dâŋ ʒiŋuc bâtikiecnewec: “Joabezi kiŋaŋŋicge no
sorecnuhame ŋic jaŋe ʒocnehec gasacke rac warec epie honepac, erâ wemo
wiacte iŋuc embieŋ i mi manakopac.” 30 Iŋuc mume ŋicwofuŋzi muwec,
“Kecira rârierâ domac.” Iŋuc âzâcneme rârierâ niniŋkerâ domawec.

31 Ehame Kusiŋiczi fisirâ muwec, “Ŋicwofuŋ‐ nane biŋedâŋ biaŋne
bafisikopac. Wofuŋ e ʒoaŋ ʒira go râsi egarehuc faharembiŋ jaŋere
tâpirionec bataracgukac.” 32 Iŋuc mume ŋicwofuŋzi wiocnerâ muwec,
“Motec wârâŋ‐nane Abisalom e sâcne jukac me?” Iŋuc wiocneme Kusiŋiczi
dâŋ ʒiŋuc bâtikiecnehuc muwec: “Ŋicwofuŋ‐ nane kisâfâcge sasawa, go
sipiricguniŋte fahareeŋgopieŋ jaŋe motecgerao wiac fuajec iŋuc sasawa
fua‐jareme muzac sâckezac.” 33 Iŋuc âzâcneme ŋicwofuŋ e bu ʒaʒamaŋne
fâuckezo eme haesac motâc faicnao fic ŋewec irec maŋne ira ferâ kiowec.
Erâ kio kio rahuc ʒiŋuc muwec: “O ŋokâ‐nane Abisalom, ŋokâ‐nane, ŋokâ‐
nane Abisalom! Noni gore okacne hâmope muzac sâckezac. O Abisalom
ŋokâ‐nane, ŋokâ‐nane!”

19
1 Iŋuc eme Joabe ʒiŋuc âzâcnembiŋ: “Manakic, ŋicwofuŋ e Abisalomte erâ

ki busâqoc ehuc jukac.” 2 Iŋuc muhapie ʒoaŋ ira kisâfâc‐jeŋic bawahac‐
jopambiŋ irec ʒeri bubiaŋzi herisieme momori jaŋerao ki busâqoc fuawec.
Momori jaŋe ʒiŋuc hâcne manambiŋ: “Ŋicwofuŋ e ŋokâ‐ ticnere erâ ki

busâqoc faio jukac.” 3 Iŋucmanarâmomori jaŋe bawahac‐jopapie ʒikaonec
wisehuc mimierâ soŋke soŋke jueŋgopieŋ iŋuc tinac kamierâ haemaŋko
raʒimbiŋ. 4 Ehame ŋicwofuŋ e ʒâŋemai‐ticne foŋkerâ owa ruruckerâ ʒiŋuc
muhuc kio wâwâsic ewec: “O ŋokâ‐nane Abisalom, o Abisalom ŋokâ‐nane,
ŋokâ‐nane!” 5 Iŋuc eme Joabe e ŋicwofuŋte ficko fisirâ muwec, “Go ʒoaŋ
ʒira iŋuc ehuc go gahacne juju â otâ ŋokâfâcge jaŋere juju erâ ŋonâŋfâcge
â ŋokac mamare rocjopameŋ jaŋere juju ŋezickembiŋ kiŋaŋ qaqafâcge i
jaŋe mimi faio râec‐jopakomec. 6 Go iŋuc ehuc qaisocgueŋgopieŋ jaŋere
egareha gore ejareekac jaŋe ine qaisoc‐ jopakomec. Go wiac ekomec izi
ʒiŋucmutaniŋkekac: Mumutâc â rereŋfâcge jaŋewiac omane. Nomiŋecgac
ʒiŋuc hâcne hone tarakopac: Nâŋemiŋecgac hâmo‐fârehapene, Abisalomzi
ɋâricne juzacko ine gorao sâckezac. 7 Irec go ʒiŋuczia faharerâ ra kiŋaŋ
qaqafâcge urucko dâŋmoc jazac. NoWofuŋtemaio ʒiŋuc gaza‐jâmbâŋkepe:
Go mi racmuo ine ŋicmoczi moc ŋafe ʒira gohec moc mi ŋejâmbâŋkeocmu.
Jaŋe iŋuc eniŋmuo ine mârâc motec ɋâri juhaŋtec wiac repicne gâcne
fua‐garewec irec sâc sirickehuc repipicne jâmbâŋ fua‐gareocmu.” 8 Iŋuc
âzâcneme ŋicwofuŋ e faharerâ ra haesac motâcko waha ŋewec. E ira
ŋehamemomori jaŋeŋicwofuŋ e haesacmotâckoŋekac iŋuc jazapiemanarâ
erao fisi‐fârembiŋ.

Dawidizi Jerusalem haeo risiewec
Israe ŋic jaŋe wiserâ hae‐ jeŋic sâc rafârembiŋ. 9 Erâ guru sâc ʒiŋuc

muhucmucmanac embiŋ: “Ŋicwofuŋ e kisâfâc‐nâŋec gâcne jaŋeremeonec
batarac‐nâpohuc Filisa ŋic jaŋeremeonec batarac‐nâpowec jaha. Eme ʒi ine
Abisalomte hâwickememâreŋ ʒirecnecwisewec. 10ÂnâŋâcAbisalomwoke-
maŋ ruacnehuc qaŋeŋ‐nâpoocte âkendâŋnembeŋ e biac ʒikao hâmowec.
Irec nâŋâc ŋicwofuŋ e mocwâc bârisienaŋte dâŋ piticne mu bâuacwemocte
mi eŋgopeneŋ.”

11 Ehame ŋicwofuŋ Dawidi e dâŋ ʒiŋuc muhuc râeme taha bapa Zadoko
â Abiata jaherao rawec: “Ŋohe Juda soŋaŋ ʒiŋuc jazanic: ‘Israe ŋic jaŋe
ŋicwofuŋ no fic hae‐naneo risiepemurâ norao dâŋ râepie fisijec, ehame
ŋoŋe wemocte irec dâŋ iŋuc me iŋuc moc mi muhuc râpene eŋgopieŋ?
12 Ŋoŋe soctofafâc‐nane, erâ nore soc biuc jaha. Ŋoŋe wemocte ŋicwofuŋ
no bârisiecnuniŋte dâŋne mi muhuc râpene eŋgopieŋ?’ 13 Erâ Amasa
ʒiŋuc âzâcnenic: ‘Go nore soc biuc jâmbâŋ. Anutuzi baficnume goki
hâcne Joabere okacne momorifâc‐nane jaŋere micne juzemec.’ ” 14 Eme
ŋicwofuŋte dâŋzi fisime Judaŋic jaŋere maŋzi boc fie ruruckewec. Iŋuc
eme dâŋ râecnehuc ŋicfâcne rocjopame risieniŋte fotariecnembiŋ. 15 Eme
ŋicwofuŋ e faharerâ raku Jordaŋ opâo fisiwec. Ehame Judaŋic jaŋe
ŋicwofuŋ bâfuarâ Jordaŋ opâo bafickeniŋte Giligali haeo fisimbiŋ.

16 Ehame Bahurim haeonec Benjamiŋ ŋic moc, Gera ere ŋokâ Simei
hâcne, e Judaŋic jaŋehec waharâ ŋicwofuŋ Dawidi bâfuaocte ʒocne fârone
ewec. 17 Erâ Benjamiŋ guruonec ŋic 1 tauseŋ jaŋe ehec mâmâc wahambiŋ.
Ehame Saulore garikiŋfâc jaŋere kiŋaŋŋic Ziba e ŋokâfâcne 15 â kiŋaŋ
qaqafâcne 20 jaŋehec Jordaŋ opâo bâbâni fisimbiŋ. 18 Erâ ŋicwofuŋzi
manacneme sâckeocte wiacfâcne Jordaŋ opâo bafic‐ jopahuc fotâcne rac
warec ehuc domawec. Ehame Gera ŋokâ‐ticne e ŋicwofuŋzi opâ fotâcnezo
ehame maŋfuŋnao fodapewec. 19 Ehuc ʒiŋuc âzâcnewec: “Bomboŋ‐nane,
go kiŋtofa‐nane mi bajuzemec erâ ŋicwofuŋ‐nane go Jerusalem hae beherâ

waremeŋ dameŋ ira kiŋaŋ qaqage noni mâsi repicne egarepo irec mocwâc
mi manasuzemec. Ŋicwofuŋ, go irec moc mi manasu‐ jâmbâŋkezemec.
20 Kiŋaŋ qaqage no mâsi repicne egarepo i mana‐ jâmbâŋkekopac hâcne.
Erâ no Josefere kikefuŋfâc jaŋeraoneczi fuŋkerâ fisi ŋicwofuŋ‐nane go fua‐
garekopac.” 21 Iŋuc mume Zeruja ŋokâ‐ticne Abisaizi dâŋ ʒiŋuc muwec:
“Simei e Wofuŋzi wokemaŋ ruacnewec ŋicwofuŋ e mu surec ecnewecte
hâmocko râezo.” 22 IŋucmumeDawidizimuwec, “Wiac izi Zeruja ŋokâfâcne
ŋoŋere dâŋmi ekac. Irecwemocte râsi enarezomuŋgopieŋ? Ʒoaŋ ʒira Israe
maŋnao ŋic moc hâmocko sâcne râenaŋmu me? No dameŋ ʒi Israe jaŋere
ŋicwofuŋ jukopac hâcne.” 23 Iŋuc murâ ŋicwofuŋzi Simei ʒiŋuc âzâcnewec:
“Go mi hâmocmu.” Iŋucmuhuc mupaŋkecnewec.

24 Ehame Saulore ŋosa Mefibosezi ŋicwofuŋ bâfuaocte wahawec. E
ŋicwofuŋzi hae beheweckonecteaŋ kikehuhu tâmiric, mecʒâwâ mi hehe
â ŋaqi qoruc‐ ticne ʒure bâpiaŋ tâmiric jukuhame ŋicwofuŋ e sahac furu
risiewec. 25 Risieme Mefibose e ŋicwofuŋ bâfuaocte Jerusalem haeonec
ware fisime ŋicwofuŋzi wiocnerâ muwec, “Mefibose, go wemocte nohec
mi rameŋ?” 26 Wiocneme ʒiŋuc âzâcnewec: “O ŋicwofuŋ‐nane, no kiŋaŋ
qaqa‐nanezi eatucnuwec. Kiŋaŋ qaqage no ʒiŋuc âzâcnepo: ‘Go doŋgimoc
sate hecnetec no ira ferâ ŋicwofuŋhec rape.’ Kiŋaŋ qaqage no puriŋne
hâcne. 27 Eme eki hâcne ŋicwofuŋ‐nane gore kiŋaŋ qaqa no eatucnuwec.
Ŋicwofuŋ‐nane, go ine Anuture aŋelo iŋucne. Irec manatec sâckekac sâc
ezemec. 28 Mamac‐ nanere garikiŋfâc nâŋe sasawa bomboŋ‐ nane gore
meo hâmo‐fârenʒapeŋ hâcne. Ehame go sifu ficgao hefârecnuhuc nâ jauŋ
enaremeŋ. Eme no wemo wiac moc epe sâckewecte ŋicwofuŋ go kio
wâwâsic egarepemu.” 29 E iŋuc mume ŋicwofuŋzi ʒiŋuc âzâcnewec: “Go
wemocte dâŋ boc wosecmu. No maŋnanezi biac ʒiŋuc mutarapo: Go â
Ziba ŋohe mâreŋ i bâtâc bazepirec.” 30 Iŋuc mume Mefibosezi ŋicwofuŋ
ʒiŋuc âzâcnewec: “Ŋicwofuŋ‐nane, go hae mâreŋgao sahac furu risiekicte
eki sawa rofâreoc.”

31 Eme Gileade ŋic moc ʒâŋene Bariʒilai e Rogelim haeonec wahawec.
Erâ Jordaŋ opâo ŋicwofuŋ bafickeocte ehec raku Jordaŋ opâo fisiwec.
32 Bariʒilai e ŋicqizec jâmbâŋ, jara‐ ticne 80 bazuwec. E mafa sâkohec
juwecte ŋicwofuŋziMahanaim haeo juwec dameŋ ira nânâ bafisirâ guruck-
ecnewec. 33 Irec ŋicwofuŋzi Bariʒilai âzâcnerâ muwec: “Waretec nohec
mâmâc ranac. Eme go ŋicqizec jâmbâŋ irec noni Jerusalem haeo fic moc
bâfua‐garezepac.” 34 Iŋuc mume Bariʒilaizi dâŋ ʒiŋuc muhuc ŋicwofuŋ
âzâcnewec: “No ŋicwofuŋ gohec Jerusalem haeo wemocte fepemu, no jara‐
nane ʒoricne mi fokac. 35No dameŋ ʒi jara 80 bazukopac. No wiac biaŋne
â sâqocne i sâcne mi hone mana tarac ejactepemu. Erâ kiŋaŋ qaqage no
nânâ opâ nâhuc aŋac‐ticne sâcne mi manaekopac. Erâ wâc ŋic ŋokac jaŋe
mâmâc jaha gae hepie sâcnemimana râwiŋ‐jopaekopac. Eme kiŋaŋ qaqage
noweniŋuc ŋicwofuŋ‐nane gorao ʒuhuckerâ ŋemâc bâŋɋârâŋke‐garepemu?
36 Kiŋaŋ qaqage no gohec Jordaŋ opâ fotâcnerâ piticne rarâ râecgupemu.
Irec ŋicwofuŋ go wemocte okacne fehuc bâtikie‐narecmu? 37No sifu risierâ
hae‐ naneoa juhuc hâmope neŋgoc mamac jahec‐ nane jahere ʒâŋeruŋ
fokacko ijaha ducnunʒepieŋ. Â nore okacne ine kiŋaŋ qaqage Kimi-
hamzi ŋicwofuŋ‐nane gohec mâmâc Jordaŋ opâ fotâcnerâ razepirec. Ehuc
manatec sâckekac sâc ecnezemec.” 38 Iŋuc mume ŋicwofuŋzi dâŋ ʒiŋuc

bâtikiecnewec: “Kimiham e Jordaŋ opâ fotâcnerâ nohec mâmâc ranacmu
hâcne. Eme e iŋuc me iŋuc ecnepemurâ manakic sâc ecnepemu. Â go wâc
iŋuc jaha wiac irec me irec mucmu sâc egarepemu.” 39 Eme ŋic ŋokac jaŋe
bânierâ Jordaŋ opâ fotâcne‐fârehapie ŋicwofuŋ e jahac ʒâhec fotâcnewec.
Erâ Bariʒilai muduckerâ mu jambuŋ ecneme hae‐ticnao risiewec. 40 Eme
ŋicwofuŋ e fotâcnerâ Giligali haeo rame Kimiham e mâmâc rawec. Ehame
Judaŋic sasawa â Israe ŋic dâkâne jaŋe fisirâ hatao ŋicwofuŋ bâfuarâ kime
dopec ecnembiŋ.

41 Ehame Israe ŋic jaŋe guruhec ŋicwofuŋtao fisirâ ʒiŋuc âzâcnembiŋ:
“Qomâfâc‐nâŋec Judaŋic jaŋe wemocte maŋjeŋicte gorao ʒuhuckehuc go
gahacne â wiacfâcge, erâ ŋicfâcge ŋoŋe opâo bafic‐ŋopambieŋ?” 42 Iŋuc
mupie Judaŋic jaŋe Israe ŋic dâŋ ʒiŋuc bâtikie‐jarembiŋ: “Ŋicwofuŋ e
nâŋere soctofa irec iŋuc embeneŋ. Eme ŋoŋe wemocte irec aaric‐ŋopakac?
Nâŋe ŋicwofuŋtaonec nânâ opâ me taha wiac moc mi rombeneŋ.” 43 Iŋuc
mupie Israe ŋic jaŋe Judaŋic dâŋ ʒiŋuc bâtikie‐jarembiŋ: “Nâŋe ŋoŋe siric‐
ŋoparâ guru sâko eŋgopeneŋte ŋicwofuŋ e qanaŋ nâŋere biŋe ekac erâ wâc
nâŋe ŋoŋere bâbâniefâc. Ŋoŋe wemocte mana wahac‐nâpoŋgopieŋ? Nâŋe
hâcne fuŋkerâ ŋicwofuŋ bârisienaŋte dâŋne embeŋ.” Iŋuc mupie Judaŋic
jaŋe Israe ŋic âtec‐jopahuc dâŋ ʒocnehec embiŋ.

20
Sebazi maŋrâŋgeŋ bâfuawec

1 Eme hae mâreŋ ijaha ŋic repic qapicne moc juwec, ʒâŋene Seba. E
Benjamiŋ ŋic moc ʒâŋene Bikiri ere ŋokâ. Eki qeŋ qahuc ʒiŋuc muwec:
“Nâŋâc Dawidihec wiac moc wirec mi fonârekac. Isai ŋokâ‐ticne eraonec
wiacmocmi rauckerâ juŋgopeneŋ. O Israe ŋic, fic hae‐ŋeŋic sâc rafâreniŋ!”
2 Iŋuc mume Israe ŋic jaŋe Dawidi râpeckerâ Bikiri ŋokâ‐ ticne Sebarao
qohota‐fârembiŋ. Eme Judaŋic jaŋe ŋicwofuŋ‐jeŋictao qohota sanaŋkerâ
bâjâpepie Jordaŋkonec Jerusalem haeo rambiŋ.

3 Eme Dawidi e Jerusalem haeo ficticnao risiewec. Ehuc juwicnao
ŋokac mamare 10 rocjoparâ juku ficticne soŋaŋkeniŋte Jerusalem haeo
behec‐joparâ rawec, ŋokac i jaŋe hâcne fic mocko soŋaŋ‐jopapie juniŋte
râec‐jopawec. Ehuc wiac gâcne bâmockerâ râe‐jarewec, e jahac ine jaŋehec
moc mi fowec. Eme ŋokac i jaŋe hozec hawari tinac fic ira soŋaŋ‐jopapie
ŋehuc juhapie hâmoc dameŋ‐jeŋicmaickewec.

4 Eme ŋicwofuŋzi Amasa dâŋ ʒiŋuc âzâcnewec: “Go rarâ Judaŋic ejaretec
ʒoaŋ gie bapa jahec â moc irec maŋnao norao fisiniŋ, erâ go gahacne wâc
fisizemec.” 5 Iŋuc mume Amasa e Judaŋic hefârec‐jopaocte rawec. Ra
juhame dameŋ bacnekicne i qâtiriwec. 6Eme irec Dawidizi Abisai âzâcnerâ
muwec, “Bikiri ŋokâ‐ticne Seba e Abisalomte sâc jâuruhuc wiac hâhâwicne
enâreocmu. E hae sacsanaŋ‐ticnehec ira raʒirâ ŋehuc ʒâŋe hândâŋ‐nâŋec
ripozacte go bomboŋgere kiŋaŋ qaqafâc rocjopatec jâperâ raniŋ.” 7 Iŋuc
âzâcneme Abisai e bânieme Joabe â ŋicfâcne erâ Kereti ŋic â Peleti ŋic
tâpirihec sasawa jaŋe rambiŋ. Jaŋe Bikiri ŋokâ‐ticne Seba jâperâ raniŋte
Jerusalem haeonec faharembiŋ. 8 Erâ Gibeoŋ haeo qânâ sâko moc ŋewec
ira fisihapie Amasazi ware bâfuac‐jopawec. Eme Joabe e momori jaŋere
ŋaqi heme hume juwec. Erâ fainao becsahac moc ʒika‐ticne kânoŋ‐ticnao
domaha ombâŋnao jomawec. Erâ Amasa bâqiŋkeocte rahuc unuckerâ

9 ʒiŋuc muhuc Amasa wiocnewec: “Qomâ‐nane, go sâcne jukomec me?”
Iŋucmurâmuduckeocte mecʒâwânao rowec. 10Amasa e ine Joabezi menao
ʒika bawec i mi honewec. Eme Joabe e wiac izi arec mocjaha sawa âeckeme
honezi mâreŋko rucneme hâmowec.
Eme Joabe â ɋaticne Abisai jahe ʒuhuckerâ Bikiri ŋokâ‐ticne Seba jâpepic.

11 Ehame Joabere ŋicfâc jaŋeraonec ŋic moczi Amasa fowecko domahuc
muwec, “Moc eDawidire biŋe jukacko ine Joabe bâjâpeoc.” 12EmeAmasare
qâŋɋâŋzi hata ʒâʒâŋiŋko soc ruahuc fohame ŋic jaŋe fisirâ Amasa honehuc
sâc niniŋkerâ domambiŋ. Eme ŋic e iŋuc epie honec‐ joparâ Amasa
qâŋɋâŋ‐ticne hataonec rorâ kâteo sârockeme hume ŋaqimoczi qofackewec.
13 Eme Amasa hataonec bârârieme ŋic jaŋe ʒuhuckerâ Joabe bâjâpehuc
Bikiri ŋokâ‐ticne Seba jâpembiŋ.

14Eme Seba e Israe gurune gurune jaŋerao fotâcne‐fârerâ Abe‐Bete‐Maka
haeo fisiwec. Fisime Bikirire tucne tofane jaŋe tumaŋne‐fârerâ erao qoho-
tambiŋ. 15 Ehame Joabehec jumbiŋ ŋic i jaŋe Abe‐Bete‐Maka haeo fisirâ
somâckehuc hae i heropieniŋte mâreŋ qapie feme ira domahuc fuŋkerâ
tuŋzi sâpe âeckembiŋ. 16 Iŋuc epie ŋokac maŋɋârâŋhec moczi haeonec
wirahuc muwec: “Hazec râeniŋ, hazec râeniŋ. Ŋoŋe Joabe ecnepie ʒira
mai wareme dâŋ âzâcnepe.” 17 Iŋucmume Joabe e ŋokaczi domaweckopec
ra domame wiocnerâ muwec, “Go hâcne Joabe me?” Wiocneme muwec:
“No hâcne ʒi.” Iŋuc mume ʒiŋuc âzâcnewec: “Kiŋaŋ naruge no dâŋ muzo
ekopacte hazec râe‐jâmbâŋkezemec.” Iŋucmume Joabezimuwec, “No hazec
râekopac.” 18 Iŋuc mume ŋokaczi ʒuhuckerâ muwec, “Mârâc qâqiŋdâŋ
moc ʒiŋuc mujumbieŋ: ‘Ŋoŋe dâŋ okacne manazore Abe haeo raniŋ,’ iŋuc
mupie dâŋ i me i fua jujec i tara jujec. 19No Israe guruo wamane â urucne
juekopac. Goki ine Israe guruo hae ʒizi neŋgoc moc ekac i bâsirowecmurâ
juju gie bakomec. Go Wofuŋte biŋe hae ʒi bâsirowecmu me?” 20 Iŋuc
mume Joabezi dâŋ ʒiŋuc bâtikiecnewec: “No hae ʒi bâsirowepemurâ moc
mi manasukopac, aricne. 21 Ŋoŋe Eferaim tiki mâreŋkonec ŋic moc Bikiri
ŋokâ‐ticne ʒâŋene Seba e ŋicwofuŋ Dawidi râsi ecnehuc qazo ewecte e sawa
nârepie nâŋe hae ʒi sâcne beherâ ranaŋmu.” Iŋuc mume ŋokaczi Joabe
dâŋ ʒiŋuc bâtikiecnewec: “Manakic, qizec‐ ticne haesac râpeo behepene
hufâocmu.” 22 Iŋuc murâ ra maŋɋârâŋ‐ticnere sâcko ŋic jaza‐fâreme jaŋe
Seba upene qâtâcnerâ qizec‐ticne Joaberao behepie huwec. Jaŋe iŋuc epie
Joabe e qeŋ qame momori jaŋe hae i beherâ hae‐jeŋic sâc râwiŋnembiŋ.
Ehame Joabe e wâc ŋicwofuŋtao Jerusalem haeo risiewec.

Dawidi micnefâcne jaŋere ʒâŋe
(Sam II 8:15–18; Bin I 8:23–26)

23 Joabe e Israe momori sasawa jaŋere micne juwec. Eme Jojada ŋokâ‐
ticne Benajazi ine Kereti â Peleti ŋic jaŋere micne juwec. 24 Ehame
Adoramzi ine kiŋaŋ gie baniŋtemujarekicne jaŋe soŋaŋ‐jopawec â Ahiludu
ŋokâ‐ticne Josafatazi ine dâŋ mujujec. 25 Ehame Sewazi ine qâqâreŋ ŋic
juwec, erâ Zadoko â Abiata jahe ine taha bapa jupic. 26 Eme Jairi ŋic Ira e
wâc Dawidire taha bapa jaha juwec.

21
Gibeoŋ ŋic jaŋe tofa bazumbiŋ

1 Dawidizi ŋicwofuŋ juhame jara jahec â moc roroczi ʒuʒuhuc jaha
fuahuc fowec. Iŋuc fuame Dawidizi Wofuŋ kio wâwâsic ecneme Wofuŋzi
ʒiŋuc âzâcnewec: “Saulo e Gibeoŋ ŋic qâhâmoc‐jopawecte e jahacne me
garikiŋfâcne jaŋerao kiŋtofa fokac.” 2 Iŋuc âzâcneme ŋicwofuŋ e Gibeoŋ ŋic
hefârec‐jopawec. Gibeoŋ ŋic jaŋe Israe mâcne, jaŋe Amori ŋic ʒanʒaŋne
hâcne. Jaŋe ŋic i jaŋe ʒuhuckerâ juniŋte Israe ŋic jaŋe mupaŋke‐jarehuc
akic‐jopambiŋ. Ehame ʒâhec ine juhapie Saulozi Israe ŋic â Judaŋic jaŋere
erâ ʒoɋac ehuc jopa mizieocte manasuwec. 3Eme Dawidizi Gibeoŋ ŋicwio‐
jarerâ muwec, “No wemo wiac eŋarepemu? No wiac weniŋuc jaha epe
tiŋkeme ŋoŋe Wofuŋte biŋefâc jaŋere manapie sâckeocmu?” 4 Ŋicwofuŋ
e iŋuc mume Gibeoŋ ŋic jaŋe dâŋ ʒiŋuc bâtikiecnembiŋ: “Nâŋe mecne
â Saulo me garikiŋfâcne mecne nâŋere ŋondeŋko dâŋ fokac i siliwa me
golzi sâcne mi bataraocmu. Erâ Israe ŋic izi me izi hâmome irec wâc
manapene mi taraocmu.” Iŋuc mupie ŋicwofuŋzi wio‐ jarerâ muwec,
“Wemowiac jaha eŋarepemurâmaŋkeŋgopieŋ?” 5 Iŋucwio‐jareme jaŋe dâŋ
ʒiŋuc bâtikiecnembiŋ: “Israe mâreŋkomi junaŋte bâsowec‐nâpohuc omaec‐
nâpoocte maŋkewec 6 ŋic ere soctofa 7 nâretec Gibeoŋ haeo ʒira Wofuŋte
maio Wofuŋ tiki‐ ticnaoa bituac‐ jopanʒepeneŋ.” Iŋuc mupie ŋicwofuŋzi
muwec: “Sâcne, ŋarepemu.”

7 Erâ ŋicwofuŋ e Wofuŋte ʒâŋeo Saulo ŋokâ‐ ticne Jonataŋ mujomirec-
newec irec erâ Saulo ŋosa‐ticne Mefibose Jonataŋte ŋokâ hâcne e akick-
ewec. 8EhucAja otâ‐ticne Rizipa erao Saulore ŋokâ jajahec fuapic ʒâŋe‐jekic
Aromoni â Mefibose jahe rocjofawec. Erâ ʒuhuckerâ Mehola ŋic Bariʒilai
ere ŋokâ Aderiele â Saulo otâ‐ticne Meraba erâ jahere ŋokâfâc 5 jumbiŋ
jaŋe rocjopawec. 9 Erâ Gibeoŋ ŋic jareme jaŋe tikio Wofuŋte maio bituac‐
jopapie 7 jaŋemâmâc hâmombiŋ. Erâ i padi bâbâroŋ qa roro dameŋko iŋuc
embiŋ.

10 Iŋuc epie Aja otâ‐ ticne Rizipa e târu raŋɋa rorâ qorac mocko ru-
mackewec. Erâ i qa roro dameŋko fuŋkerâ iŋuc ewec. Ehuc wipe qowi
jaŋe fisinʒipiŋte ʒoaŋko â ŋafeo ruc bahuc juwec. Iŋuc ehuc juhame
hoezi fuŋkerâ qâŋɋâŋ hecjopawec. 11 Aja otâ‐ticne Rizipa, e Saulozi ŋokac
mamare rocjopawec jaŋeraonec moc e wiac iŋuc ehuc juhame Dawidizi
biŋe manawec. 12 Manarâ ra Jabesi‐Gileade hae rune jaŋeraonec Saulo â
ŋokâ‐ticne Jonataŋ jahere siec rowec. Jabesi‐Gileade haeonec jaŋe Bete‐
Saŋ haeo ŋic ŋokac guru sâko jaŋere tomaonec kamierâ bacjofa wisembiŋ.
Filisa ŋic jaŋe Giliboa tikio Saulo â Jonataŋ jofahuc toma ira hâcne behec‐
jofapie fopic. 13 Eme Dawidi e Saulo â ŋokâ‐ticne Jonataŋ jahere siec rorâ
fisime ŋic 7 bituac‐ jopambiŋ jaŋere siec wâc ro qâzuc embiŋ. 14 Ehuc
Saulo â ŋokâ‐ticne Jonataŋ jahere siec mecne â gâcne jaŋere siec mecne i
Benjamiŋ mâreŋko Zela haeo mamac ŋosa‐jekic Kisi ere ʒâŋeruŋ gufukicne
ira ducjopambiŋ. Ehuc ŋicwofuŋzi mutâcnewec irec sâc efârembiŋ. Iŋuc
epie tarame mâreŋ‐jeŋicte erâ numupie Anutuzi mana‐jarewec.

Abisaizi Dawidi ŋicsâkomocte meonec batarawec
15 Juku Filisa ŋic jaŋe Israe ŋic jaŋehec ʒika mocwâc fuŋkembiŋ. Eme

Dawidi e ŋicfâcne jaŋehecmâmâchurâ ʒika qaku boc betaŋkewec. 16Ehame
ŋicsâko mako jaŋere ɋâric moc, ʒâŋene Isibi‐Benobo, eki Dawidi qaocte
manasuwec. E sându‐ticne aeŋ bâbâroŋzi bakicnere ŋemâc‐ticne i 300 ewec
â ʒika‐ticne ombâŋnao jomawec. 17 Ehame Zeruja ŋokâ‐ticne Abisaizi fisirâ

Dawidi bafickehuc Filisa ŋic qarâ qâhâmowec. Iŋuc eme Dawidi e ŋicfâcne
jaŋehec ʒikao mocwâc mi rajâmbâŋkeocte heckecnembiŋ. Juku Israere
ʒoctamaczi omaezacte hâwic‐jopame iŋuc hâcne embiŋ.

Dawidire ŋicfâc jaŋe ŋicsâko jopambiŋ
(Bin I 20:4–8)

18 Eme irec faicnao Gobo haeo Filisa ŋic jaŋehec mocwâc qaqac embiŋ.
EhameHusaŋic Sibekaizi ŋicsâko jaŋere ɋâricmoc ʒâŋene Safe qâhâmowec.
19 Ehame Gobo haeoa Filisa ŋic jaŋehec mocwâc qaqac embiŋ. Eme
Betelehem haeonec ŋicmoc ʒâŋene Jare‐Oregim ere ŋokâ ElihanaŋziGitiŋic
Goliata qâhâmowec. E sându‐ticne i wâtuŋ neŋgocne iŋucne. 20 Eme Gati
haeo ʒika mocwâc fuawec. Eme hae ira ŋic ʒâŋe biŋe sâkohecmoc juwec e
ŋicsâko jaŋereɋâric jaha. Eme kikemotec‐ticne i 6 sasawa, qâhâckeme ʒare‐
jeŋic 24 ewec. 21E Israe ŋic hesuac‐jopakume Dawidi hahac‐ticne Simei ere
ŋokâ Jonataŋzi qâhâmowec. 22Ŋic jahec â jahec i jaŋe ŋicsâko jaŋere ɋâriczi
Gati haeo jumbiŋ. EhucDawidi â ŋicfâcne jaŋeremeo fehuc hâmo‐fârembiŋ.

22
Dawidire mumuteŋ gae
(Mi Mâ 18:1–50)

1 Dawidi e Saulo â ŋic gâcne sasawa jaŋe râsi ecnehapie Wofuŋzi jaŋere
meonec batarawec dameŋ ira Wofuŋ muteŋ bâteŋ ecnehuc gae ʒiŋuc
hefuawec:
2 “Wofuŋ e qânâ tiki‐nane â huec‐nane â babatara‐nane.
3Anutu‐nane e nore jâc, dapeŋ‐ticnao soŋkekopac.
E maro‐ nane, â bâbâpiaŋte wâtuŋ‐ nane â hae sanaŋ‐ nane, no erao

soŋkekopac.
E ŋeŋezic‐nane, e wiac hâhâwicne fua‐nareme ŋezicnuekac.

4No Wofuŋ,mumuteŋte hozi, e wira wâwâsic ecneekopac,
eme râsifâc‐nane jaŋeraonec bataracnuekac.

5 “Hâmocte temboŋzi qâurucnuwec,
sisipiricte rumizi bârârâŋnuwec.

6Hâmoc haere niŋgiŋzi hehawicnuwec,
hâmocte bitiŋ bâmbeŋkepo.

7 “Bipic tara‐nareme Wofuŋ wâsickepo,
Anutu‐nanezi baficnuocte ki owâ ecnepo.

Ufuŋ‐ticnao marac fânâŋ‐nane manawec,
kio owa‐nanezi hazec‐ticnao qaqazuwec.

8 “Eme mâreŋzi ɋiɋiteckerâ suriŋkewec;
sambâŋte hobeteŋnezi wâc suriŋkehuc ɋarac ɋarac qawec;
i ere kimbeŋte iŋuc fuawec.

9 Sâke hawec‐ticnaonec hosâc wahawec,
micticnaonec ʒocbâruŋ wefuwec,
ʒoc kine liŋnerâ râwiŋnewec.

10 E sambâŋ bârâriehuc tara wahawec,
kike rurumaŋ‐ticnao duŋdapâc fowec.

11Kerubim fainao ŋehuc sawao warewec,



SAMUE II 22:12 426 SAMUE II 22:31

mâŋâŋte faio ŋehuc wareha honekicne.
12Dapâczi foŋkehuc ŋaqi ecnewec,

karorac ɋâfoŋne opâneheczi orâŋkehuc boze ecnewec.
13Mai‐ticnao tatamac fowec

irecnec ʒoc kinezi iiŋkehuc bâruŋkewec.
14Wofuŋzi wâc sambâŋko ɋuŋ hewec,

Femicne Sâkozi dâŋfânâŋ ewec.
15 E tepe‐ticne qâtâcneme râwiŋnerâ rame tâtiembiŋ,

bâbâric‐ticne wicke‐jareme hâwic‐jopame wisembiŋ.
16 Eme hâwec ʒâkâŋ fâhâŋne wirictowec,

â mâreŋte hobeteŋne tâtâc fuawec.
Wofuŋte hahanecko,

sâke rombâŋ‐ticnere fânâŋte iŋuc hâcne fuawec.

17 “E faic juhuc meticne sicnerâ rocnuwec,
ʒâkâŋ sâkoonec fârecnume wefupo.

18 Râsi wânʒâŋ‐nanere meonec bataracnuwec,
â qaisocnumbiŋ jaŋere tâpirizi siricnuha,
sifu mejeŋickonec bâhocnuwec.

19Dameŋ gâgâpâcnemaicnume quruŋ herâ fisi‐narembiŋ,
ehame Wofuŋzi ine sacfozic enarewec.

20 E unucnurâ toma sâkoo râecnuwec,
nore aŋackewecte bataracnuwec.

21 “Wofuŋ e tiŋne jupo irec furine narewec,
menane ɋaɋacne honehuc okacne bazu‐narewec.

22No Wofuŋte hata paŋʒâic bâjâpepo,
â sindaŋ ehuc Anutu‐nane mi râpeckepo.

23 Tiŋne juju‐ticnere dâŋ i dameŋ sâc hone dendeŋneekopac,
â sâcmutâc dâŋticnaonecmoc mi qâsorieekopac.

24No ere maio bahacmâc jupo,
â kiŋhec ezipore bâec bahuc jupo.

25 Irec Wofuŋzi tiŋne juju‐nanere sâcko okacne narewec,
eebapa‐nane ɋaɋacne fome ʒâŋenezi honewec irec sâcko.

26 “Ŋicmaŋuruchec e maŋuruc hawari fuacneekic,
ŋic siocmâc e siocmâc hawari fuacneekic.

27Ŋicmaŋɋaɋachec e maŋɋaɋac hawari fuacneekic,
ŋic bâbâŋoricne e bâbâŋoricne hawari fuacneekic.

28 Ine hâcne, ŋic waha qaqane bafic‐jopaekic,
â maŋfefehec jaŋe bawahac‐jopazore hone jâjâpec‐jopaekic.

29 Jâmbomac, o Wofuŋ, go nore lambe,
go Anutu‐nanezi dapâc‐nane batamaeekic.

30 Jâmbomac, gohec râsi guru sâcne qâtâtiec‐jopapemu,
Anutu‐nane gohec qânâsac sâcne qambaraŋkepemu.

31Anutu kecʒi e hata‐ticne qarâ biaŋ,
Wofuŋte dâŋ i fâri fideteŋ,
ere dapeŋko soŋkeeŋgopieŋ jaŋe ʒeŋgoma sabec‐jopaekac.

32 “Wiac Wofuŋtao ʒuhuckehuc mo Anutu mo jukac?
Me Anutu‐nâŋectao ʒuhuckehuc mo qânâ sanaŋ mo domakac?

33Anutu kecʒi e nore dapeŋ sanaŋ,
eki hâcne hata‐naneo ʒârâ ʒâpâ bârâriewec.

34Kike râe‐narewec i kâte bulimakao jaŋere kike iŋucne,
erâ tiki toŋko âkendâŋnuwec.

35 E menane ʒika gie qazucnewec,
eme aeŋ bâbâroŋzi tepe neŋgoc bakicne
i sâcne fârehuc juekopac.

36Goki sâsâocmaro biaŋge tahacnumeŋ,
eme baficgezi bâsokacnuwec.

37Go âte sanaŋkepemurâ mâreŋ sawane bâfua‐naremeŋ,
eme kike‐nanezi biric borocne mi ewec.

38No râsifâc‐nane jâpec‐jopa raku siric‐jopapo,
erâ omaec‐jopaku jaha risiepo.

39No jopa mizierâ henʒaŋ‐jopakupe fahareniŋte eipiembiŋ,
kike‐nanere rurumaŋko rândiŋkerâ fombiŋ.

40 Ʒika qaqare tâpiri joma‐naremeŋ,
ehuc râsifâc‐nane bârokawec‐jopatec docke‐narembiŋ.

41Go râsifâc‐nane jâpec‐jopatec râpecnurâ wisembiŋ,
eme qaisocnumbiŋ jaŋe imac‐jopapo.

42 Jaŋe ʒâŋe fipie bafic moc mi fuawec,
jaŋeWofuŋtao kio wâwâsic epie okacne mi bâtikie‐jarewec.

43Henʒaŋ‐jopakupe rufe iŋucne embiŋ,
no henʒaŋ qanʒaŋ‐joparâ âtenʒaŋ‐jopaku
hae ʒoŋao jawa sânʒâŋ bebehene irec sâc behec‐jopapo.

44 “Ŋicne ŋicne jaŋehec ʒika fowefume baficnumeŋ,
qâpuc guru jaŋeremicne râecnumeŋ,
ŋicguru kâuc bacjopapo jaŋe kiŋaŋ qanarembiŋ.

45Ŋic furunezi fisirâ dape‐narembiŋ,
biŋe‐nane manarâ izia micnane reŋkembiŋ.

46Ŋic furune jaŋe hâbi‐jeŋic goroŋkewec,
eme ɋarac ɋarac qahuc huec‐jeŋickonec wahambiŋ.

47 “Wofuŋ go jukomec. Qânâ sanaŋ‐nane go muteŋguzo,
bâbâpiaŋ‐nanere qânâ sanaŋ, Anutu‐nane go muteŋ bâteŋ egarezo.

48Anutu goki hâcnemana‐narehaŋ okacne bazu‐jarepo,
go hâcne ŋicguru bâuruŋ‐jopatec nore rurumaŋko raʒimbiŋ.

49Go hâcne râsifâc‐nane jaŋeraonec bataracnumeŋ,
goki bafaharecnutec râsifâc‐nane siric‐jopapo,
goki hâcne ʒika qaqa jaŋeraonec bataracnumeŋ.

50 “O Wofuŋ, go iŋuc emeŋte qâpuc jaŋere guruo muafecgupe,
â ʒâŋegemumuteŋ gae hecnepe.

51Go ŋicwofuŋge no ʒeri aŋac sâko tahacnukic,
â wokemaŋ ruacge no aki anonoc bâfua‐narekic,
Dawidi no â ɋâricfâc‐nane tatara tâmiric.”

23
Dawidizi dâŋmimic mutarawec

1 Ʒi Dawidire dâŋ tatarane:
Isaire ŋokâ Dawidi e toŋko hekicne

â Jakobore Anutuzi wokemaŋ ruacnewec
erâ Israe guruo miti mânec hehe saric jukac

e ʒiŋucmukac:

2 “WofuŋteMârozi norao dâŋmuwec,
dâŋticnezimicnaneo fokac.

3 Israere Anutuzi dâŋmuwec,
Israere qânâ sanaŋzi ʒiŋuc nazawec:

‘Moc e Anutu araŋ bacnehuc
hata fâretiŋko ŋic rauc‐jopaekac,

4 e furic tatamac iŋucne tamae‐jareekac,
furic qânikiŋ biaŋko ʒoaŋzi tamaeekac irec sâc eekac,
hoe heme sopâc kecɋaŋ jaŋe âkeʒuhuc fua biaŋ eeŋgopieŋ iŋuc eja-
reekac.’

5 Ficnane i Anutuhec ŋejâmbâŋkekac.
Eki hâcne nohec ʒâʒâfic tatara tâmiric bâfuawec,
e wiac sasawa bâtâcne bâtimuŋ eku basanaŋke‐fârewec.

E bafic‐nane â aŋac‐nane fokac
i mume fua biaŋ efâre‐jâmbâŋkeocmu hâcne.

6Ŋicmiti tâmiric jaŋe qiŋambu ʒârâ behekicne iŋucne.
I mezi sâcnemi rorone hâcne.

7Ŋicmoc e wiac i omaeoctemurâ
aeŋ me gunu wiaczi qanʒaŋneme waha ŋeha
ʒoczi ʒarâ ʒâseŋke‐fâreekac.”
Dawidi micnefâc‐ticne jaŋere ʒâŋe biri
(Bin I 11:11–47)

8 Dawidire ŋicfâc tâpiri ɋicwânʒâŋ‐jeŋichec ʒiŋuczi jumbiŋ: Takemoŋ
ŋic ʒâŋene Jose‐ Basebe. E ŋic momori wânʒâŋ jahec â moc jumbiŋ
jaŋere femicne juwec. Eki hâcne sându‐ticnezi ʒoaŋ mocjahao ŋic 800 âke
hâmoc‐jopawec.

9 Ehame ŋic momori wânʒâŋ jahec â moc jaŋere ŋondeŋko Jose‐Basebe
erao ŋic moc ʒuhuckerâ juwec ʒâŋene Eleaʒa. E Ahohi ŋic, Dodore ŋokâ
hâcne. E Dawidihec juha Filisa ŋic ʒikare tumaŋnepie Israe ŋic jaŋe
dockerâ wisembiŋ. 10Wisepie Eleaʒazi faharerâ Filisa ŋic jopaku meticne
hâmome ʒika‐ticne basanaŋkerâ domawec. EmeWofuŋzi ʒoaŋ ira aŋac ʒeri
sâko bâfua‐jarewec. Eme Israe ŋic jaŋe ŋic jopakicne i jaŋere ŋaqi qoruc
hetaraniŋte sawa risierâ bâjâpembiŋ.

11Ehame ere râpeo ŋicmoc juwec ʒâŋene Sama, e Harari ŋicAge ere ŋokâ.
Eme, Filisa ŋic jaŋe Lehi haeo mâreŋ ŋondeŋ moc basac gie sâko fowec ira
tumaŋnembiŋ. Tumaŋnepie Israe ŋic jaŋe wisembiŋ. 12 Wisepie Sama e
ijaha sanaŋkerâ domahuc Filisa ŋic jopawec. Iŋuc eme Wofuŋzi aŋac ʒeri
sâko bâfua‐jarewec.

13 Eme qa roro dameŋko Filisa ŋic jaŋe Refaim wâneŋ teuŋ âterâ
fohapie Dawidi micnefâc‐ticne 30 jaŋeraonec jahec â moc jaŋe Adulum
qânâ hawecko humbiŋ. 14 Dawidi e dameŋ ira ficsanaŋko ŋehuc juwec â

Filisa momori jaŋe ine Betelehem hae rorâ ira ŋembiŋ. 15 Eme Dawidi e
ʒoaŋ mocko opâre aŋacke sâqoreme ʒiŋuc muwec: “Mozi moc Betelehem
haere motâcko opâ nombâŋ ŋekac irecnec opâ nareme nazapo!” 16 Iŋuc
mume manarâ ŋic tâpiri ɋicwânʒâŋ‐jeŋichec jaŋe faharerâ Filisa ŋic jaŋere
teuŋmaŋko fotâcnerâ Betelehem haere motâcko opâ nombâŋ ŋewec irecnec
opâ fiarâ bara Dawidi râcnembiŋ. Eme e opâ i mi nânâ Wofuŋte biŋe
hoŋkehuc 17 ʒiŋuc muwec: “O Wofuŋ, no wiac iŋucne moc mi epemu. No
ŋic juju‐jeŋic qaisockembieŋ ʒi jaŋere soc sâcne mi nâpemu.” Iŋuc muhuc
qikiŋnewec. Ŋic tâpiri ɋicwânʒâŋ‐jeŋichec jahec â moc jaŋemâsi iŋuc hâcne
ehuc jumbiŋ.

18 Ehame Zeruja ŋokâ‐ticne Joabere ɋa Abisai e micne 30 jaŋere femicne
juwec. E sându‐ticnezi râsi 300 âke hâmoc‐jopahuc micne jahec â moc
jaŋerao ʒuhuckerâ ʒâŋe biŋe sâkohec ewec. 19 E ŋic 30 jaŋe qâhuc‐jopa‐
fârerâ micne‐jeŋic juwec hâcne. Erâ e sifu ŋic jahec â moc jaŋere sâc mi
bâfuawec.

20 Â Jojada ŋokâ‐ ticne Benaja e Kabezele haeoneczi ŋic tai tâpirihec
juhuc wiac gâcne bocjaha ebac ewec. E Moabi ŋic momori wânʒâŋ jajahec
jofawec. Erâ sinou wahahuc fowec dameŋ ira hurâ laioŋ moc nombâŋko
hurâ domaha honerâ qâhâmowec. 21 Erâ Aigita ŋicsaric moc qâhâmowec
wâc. Aigita ŋic e sându bajuwec â Benaja e ine tubac sawa barâ rawec.
Eme ra Aigita ŋic bâfuarâ sându bajuwec i jâcc rorâ e jahacne sânduzia
âke hâmowec. 22 Jojada ŋokâ‐ ticne Benaja e wiac iŋuc ehuc micne 30
jaŋerao ʒuhuckerâ ʒâŋe biŋe sâkohec ewec. 23 Iŋuc eme Dawidizi momori
fuŋfuŋfâcne jaŋeremicne âkendâŋnewec. Ehame ŋic jahec âmoc jaŋere sâc
ine sifu mi bâfuawec.

24 Erâ Joabe ɋaticne Asahele e ŋic 30 jaŋeraonec moc. Erâ gâcne jaŋere
ʒâŋe ine ʒiŋuc: Betelehem haeonec Dodore ŋokâ Elihanaŋ. 25 Â Haroda
haeonec Sama â Haroda haeonec jaha ŋic moc ʒâŋene Elika. 26 Erâ Palati
ŋic moc ʒâŋene Helezi â Tekoa haeonec ŋic moc ʒâŋene Ikesi ere ŋokâ Ira.
27Erâ Anatoti haeonec Abieʒe â HusaŋicMebunai. 28Erâ Ahohi ŋic Zalimoŋ
â Netofa haeonecMaharai. 29Erâ Netofa haeonec jaha ŋicmoc ʒâŋene Bana
ere ŋokâ Helebe â Gibea haeonec Benjamiŋ ŋic moc ʒâŋene Ribai ere ŋokâ
Itai. 30 Erâ Piratoŋ haeonec Benaja â Gasi opâonec Hidai. 31 Erâ Arobati
ŋic Abi‐Aboŋ â Bahurim haeonec Aʒamaweta. 32 Erâ Salaboŋ haeonec
Eliaba, e Jaseŋ ŋokâfâc‐ticne jaŋeraonec â Jonataŋ. 33Erâ Harari ŋic Sama â
Harari ŋic jaha ʒâŋene Sararire ŋokâ Ahiam. 34 Erâ Maka haeonec ŋicmoc
ʒâŋeneAhasibai ere ŋokâ Elifele â Ahitofe ŋokâ‐ticne Giloni ŋic Eliam. 35Erâ
Karamele haeonec Hezero â Aribi ŋic Parai. 36 Erâ Zoba haeonec ŋic moc
ʒâŋene Nataŋ ere ŋokâ Igali â Gadeŋic Bani. 37Erâ Amoŋŋic Zeleke â Beroti
haeonec Naharai. E Zeruja ŋokâ‐ticne Joabere maro bapa juwec. 38Erâ Itiri
ŋic Ira â Itiri ŋic jaha Garebe. 39 Erâ Hitiŋic Uria. Ʒare‐jeŋic qâqâhâc 37
ewec.

24
Dawidizi Israe ŋic â Judaŋic wosec‐jopawec
(Bin I 21:1–27)

1Wofuŋ kimbeŋ‐ticnezi Israe ŋic jaŋeraomocwâc bâruŋkemeDawidi esoc
qafeŋ ecnehuc ʒiŋuc muwec: “Go rarâ Israe ŋic â Judaŋic wosec‐jopac.”
2 Eme irec ŋicwofuŋzi momori jaŋere micne e jahacnehec juwec, ʒâŋene

Joabe, e âzâcnerâ muwec: “Go rarâ Israe ŋicguru Daŋ mâreŋkonec ware
raku Bere‐Seba haeo fisikac mâreŋ ŋondeŋ ira ŋic ŋokac juŋgopieŋ i wosec‐
jopac. Eme no ŋic ŋokac wezimuc juŋgopieŋ jaŋere ʒare manazepac.”
3 Iŋuc mume Joabezi ŋicwofuŋ ʒiŋuc âzâcnewec: “Ŋicwofuŋ‐ nane go
juhuc honehaŋtec Wofuŋ Anutugezi ŋic ŋokac arec 100 irec sâc basawec‐
jopazejec. Eme ŋicwofuŋ‐nane, go irec wemocte boc egarekac?” 4 Iŋuc
mume ŋicwofuŋ e Joabe â momori micne gâcne boc decjopakume jaŋe
faharerâ Israe ŋic wosec‐ jopaniŋte rambiŋ. 5 Erâ Jordaŋ opâ fotâcnerâ
wâneŋ ʒâʒâŋiŋko Aroe hae ŋekac ira fohuc gie‐jeŋic fuŋkerâ Gade â Jazere
haeo rambiŋ. 6 Eme irecnec ine Gileade haeo rambiŋ, erâ fotâcnerâ Hitiŋic
jaŋeremâreŋkohaemoc ʒâŋeneKadesi ira fisimbiŋ. Erâ fotâcnerâ rakuDaŋ
haeo fisimbiŋ. Eme irecnec ine bâŋorierâ Sidoŋ haeo rambiŋ. 7 Erâ Tiro
hae sacsanaŋ‐ticnehec ira fisirâ Hiwiŋic â Kanaaŋ ŋic jaŋere hae sasawa
i jufârembiŋ. Izi Judare Negebe mâreŋko Bere‐Seba haeo rambiŋ. 8 Eme
mâreŋ i jufârerâmosa 9 â ʒoaŋ gie bapa 20 tarame Jerusalem haeomocwâc
fisimbiŋ. 9 Fisirâ Joabezi ŋic ŋokac wosec‐jopakicne jaŋere ʒare i ŋicwofuŋ
râcnewec. Israe maŋnao ŋic ʒika‐ jeŋichec momori wânʒâŋ 800 tauseŋzi
jumbiŋ â Judaŋic jaŋerao ine 500 tauseŋ jumbiŋ.

10 Ŋic ŋokac wosec‐ jopame tarame Dawidire maŋzi mi
sâcke‐jâmbâŋkewec. E ʒiŋuc muhuc Wofuŋ âzâcnewec: “No wiac
epe sâqore‐jâmbâŋkewec. O Wofuŋ, go kiŋaŋŋicge nore kiŋ bahac i
bârâriecmurâ numu‐ garekopac. No wiac mutucne jâmbâŋ epo hâcne.”
11Eme hae fureme Dawidi e fahareme findaŋdâŋmumu ŋicticne Gade erao
Wofuŋte dâŋzi ʒiŋuc fuawec: 12 “Go rarâ Dawidi ʒiŋuc âzâcnec: ‘Wofuŋ
e ʒiŋuc mukac: No wiac jahec â moc bâmocke‐garekopac. Irec go gahac,
moc me moc mutec bafisi‐garepemu.’ ” 13 Eme irec Gadezi Dawidirao fisirâ
âzâcnehucmuwec: “Mâreŋgao jara jahec âmoc roroc fuaocte egarekac? Me
râsi jaŋemosa jahec â moc kikeo kikeo egarepie wise wise juzo mukomec?
Me mâreŋgao ʒoaŋ gie bapa jahec â moc hucukic mimicne moc fuaocte
egarekac? No sorecnujec erao dâŋ okacne weniŋuc barâ risiepemu i aimuŋ
jaha manatâc qâtâc ec.” 14 Iŋuc mume Dawidizi Gade ʒiŋuc âzâcnewec:
“No busâqoc ŋemâcnere faio jukopac; irec ŋicmeo mi fehuc Wofuŋ e jahac
buuruc‐ticne qârâŋnea fokacte sifu ere meo fezepac.”

15 Eme irec Wofuŋzimume Israe ŋic jaŋerao hucukic mimicnezi furictea
fuarâ fohame juku dameŋ bakicne i maickewec. Ehame Daŋ mâreŋkonec
raku Bere‐ Seba haeo fisikac mâreŋ ŋondeŋ ira ŋic ŋokac 70 tauseŋzi
hâmombiŋ. 16 Eme aŋelozi Jerusalem hae bâsiroweocte mene bâfeŋneme
Wofuŋ e wiac hâhâwicne fuazo ewec irec maŋne risieme ŋic jaŋerao
ima gie bahuc juwec aŋelo e ʒiŋuc âzâcnewec: “I sâcne, bâniniŋkec.”
Eme Wofuŋte aŋelo e Jebusi ŋic Arauna ere padi qaqa toma heririŋnao
domawec. 17 Ehame Dawidi e aŋelozi ŋic jopahuc juwec i honerâ Wofuŋ
âzâcnerâ muwec, “Noni hâcne sâqocne bâfuapo, no wiac hehesicne epo,
lama guru ʒi jaŋe ine wiac moc mi embiŋ. Irec no nahacne â wiacfâc‐nane
nâŋe sawa bâtiŋ‐nâpozemec.”

18 Eme Gade e ʒoaŋ ijaha Dawidirao fisirâ ʒiŋuc âzâcnewec: “Go ferâ
Jebusi ŋic Arauna ere padi qaqa toma fokac ira Wofuŋte alata moc bac.”
19 Iŋuc âzâcneme Dawidi e Wofuŋzi mutâcnewec irec sâc Gadere dâŋ
reŋkerâ ferawec. 20 Ehame Arauna e ʒâŋe firâ ŋicwofuŋ â kiŋaŋ qaqafâcne

eraopec rapie honec‐joparâ ra ŋicwofuŋ dapecnehuc maŋfuŋ‐ticnao ʒâŋe
mai‐ ticne mâreŋko hetutuckewec. 21 Ehuc muwec, “Ŋicwofuŋ‐nane, go
wemocte kiŋaŋ qaqage norao warekomec?” E iŋuc mume Dawidizi dâŋ
ʒiŋuc bâtikiecnewec: “No padi qaqa tomage ʒi furine bahuc Wofuŋte alata
moc bapemurâ warekopac. Eme hucukic mimicne fuarâ ŋic ŋokac imac‐
jopakac i omaezejec.” 22 Iŋuc mume Araunazi Dawidi ʒiŋuc âzâcnewec:
“Ŋicwofuŋ‐ nane, go wiac honetec sâckekac sâc i rorâ bâzi rikezemec.
Bulimakao ŋicne ʒi qowi bâzire biŋe, jâczi qârândiŋ bakicne â bulimakao
jaŋere kioŋ forakac ʒizi ine ʒoc ezejec. 23 O ŋicwofuŋ, wiac sasawa ʒi go
qikiŋne‐garekopac.” Iŋucmurâ ʒiŋuc âzâcnewec: “Wofuŋ Anutugezi mana‐
garezejec.” 24E iŋucmume ŋicwofuŋzi dâŋ ʒiŋuc bâtikiecnewec: “Aricne, no
goraonec furine bapemu. No furi tâmiric Wofuŋ Anutu‐nane qowi bâzi mi
rikecnepemu.” Iŋuc murâ Dawidi e padi qaqa toma â bulimakao i siliwa
ŋemâc‐ticne 50 izi furine bawec. 25 Erâ ira Wofuŋte alata moc barâ qowi
bâzi â wama bâzi rikewec. Iŋuc eme Wofuŋzi mâreŋ ira nunumu‐ticne
manarâ mume Israe guruo hucukic mimicne fowec i omaewec.

ŊICWOFUŊ I
ŊICWOFUŊ JAŊERE PAPIA QIZEC I â II

ŊICWOFUŊ jaŋere papia I â II irec maŋnao Israe â Judaŋic erâ
ŋicwofuŋfâc‐jeŋic juwejumbiŋ jaŋere dâŋ â binaŋ qâreŋkekicne fokac. Erâ
ŋondeŋnao porofete jajahec, Elia â Elisa, jahere binaŋ i mâmâc bahuc
râekicne. (Ŋicwofuŋ I, gaŋ 17–19 â 21, erâ Ŋicwofuŋ II, gaŋ 1–9.)
Ŋicwofuŋ I â II i bâfâuckepene dâkâne sâko jahec â moc fuakac.
Dâkâne namba 1 i Ŋic I 1—11.
Dâkâne namba 2 i Ŋic I 12—17.
Dâkâne namba 3 i ine Ŋic II 18—25.
Dâkâne namba 1 irec maŋnao gaŋ 1—gaŋ 2:11 ira Dawidire dâŋ gâcne erâ

hâmoc‐ticnere binaŋ fokac. Gaŋ 2:12—gaŋ 11 ira ine ŋicwofuŋ Salomo ere
binaŋ qâreŋkekicne fokac. Salomo e ŋic mamana sâkoheczi ŋicwofuŋ gie‐
ticne bame weniŋuc ewec, erâ Jerusalem haeo Wofuŋte taha ufuŋ bawec
(gaŋ 6–8) irec binaŋ mecne, erâ wiac gâcne ebac eme Wofuŋzi maname
sâqorewec irec dâŋ i mâmâc qâreŋkekicne. Gie‐ticnere dâŋ qizecne moc
gaŋ 2:12 ira kecʒiŋuc râekicne fokac: “Eme Salomo emamac‐ticne Dawidire
ŋeŋeo ŋehame uucmaŋ‐ticne sanaŋ qaŋqaŋne fowec.”
Dâkâne namba 2 ira ine Israe ŋic jaŋere uucmaŋ fowefukume fâfâuc sâko

fuame uucmaŋ jajahec epic, irec dâŋ fokac. Uucmaŋ jajahec ine moc i
Israe ŋicguru 10 jaŋere uucmaŋ, â moc ine Juda â Benjamiŋ ŋicguru jaŋere
uucmaŋ, iŋuc fuawec. Ehame Israe ŋicguru 10 jaŋere uucmaŋ i fowefuku
jara dameŋ 721 B. C. ira omaewec, irec dâŋ i mâmâc fokâc.
Dâkâne namba 3 irec maŋnao ine Juda ŋicguru jaŋere uucmaŋte binaŋ

fokac. Eme binaŋ i bawareku, Jerusalem hae qizec‐jeŋic hetâc qâtâtiekicne
â Juda ŋicguru jaŋe Anutuzi manahame hehesic‐ jeŋicte erâ Babilonia
mâreŋko bacjopa rakicne ira batarakicne. Wiac i jara dameŋ 586 B. C. ira
fuawec.
ŊICWOFUŊ papia I â II irec maŋnao Israe â Juda ŋicguru jaŋere

ŋicwofuŋfâc tuczi tuc juwefuhuc Anuture maio juju â gie‐ jeŋic weniŋuc
ebac epie Wofuŋzi jambuŋ‐jopawec me bâtiŋ‐jopawec, dâŋ i mutaniŋkehuc
mufua‐nâre‐fârekicne hâcne.

Abisagazi Dawidi kiŋaŋ qacnehuc juwec
1 Ŋicwofuŋ Dawidi e jara bocjaha bazurâ ŋicqizec jâmbâŋ ewec. Ehame

sahac‐ticne qoruc wiaczi foŋke‐bipiehapie sifu mi hâroŋkewec. 2 Iŋuc eme
ŋicwofuŋte kiŋaŋ qaqafâc jaŋe ʒiŋuc âzâcnembiŋ: “Ŋicwofuŋ‐nâŋec, nâŋe
naru ʒeŋoŋmoc bâfua‐garepenemaŋfuŋgao juhuc kiŋaŋ qagarezejec. Ehuc
ŋafeo me faigao fohuc hehâroŋguzejec.” 3 Jaŋe iŋuc muhuc Israe hae
mâreŋ sâc naru sahac hawari biaŋ moc bâfuaniŋte babasa gie bambiŋ.
Ehuc Sunami mâreŋkonec naru moc ʒâŋene Abisaga bâfuarâ ŋicwofuŋtao
bafisimbiŋ. 4 Naru e sahac hawari‐ ticne biaŋne jâmbâŋ. E ŋicwofuŋ
jauŋkehuc kiŋaŋ qacnewec, â ŋowe ŋonâŋ juju ine mi jupic.

Adonia e mamac‐ticne râsi ecnehuc ŋicwofuŋ ŋeŋe rauckeocte fotariewec

5 Eme Hagitire ŋokâ ʒâŋene Adonia, e sahac fefe ehuc ʒiŋuc muwec: “No
ŋicwofuŋ ezepac!” Iŋuc muhuc keretac â becâsicko rara ŋic rocjopahuc
kiŋaŋ qaqafâc‐ticne 50 maŋfuŋ‐ticnao juniŋte rocjopawec wâc. 6Mamac‐
ticnezi ine dameŋ ira me ira ʒiŋuc wiocnehuc mu bâtiŋ moc mi ecnewec,
“Go wemocte iŋuc ekomec?” Eme ŋic e sahac hawari‐ticne biaŋne jâmbâŋ.
E Abisalom fuame faicnao fuawec. 7Ŋic e Zerujare ŋokâ Joabe â taha bapa
Abiata jahehec dâŋmucmanac embiŋ, ehame jahe dâŋticne dopekepic. 8Â
taha bapa Zadoko â Jojadare ŋokâ Benaja â porofete Nataŋ, erâ Simei â Rei â
Dawidire momori fuŋfuŋfâc, ŋic tâpiri sâkohec hâcne, jaŋe ine Adonia erao
mi ʒuhuckembiŋ.

9 Eme Adonia e lama bulimakao ŋicne â bulimakao wokemaŋ sâkohec
rocjoparâ qoruc qaqajac ŋic ere opâ heririŋnao qânâ sâko moc ŋewec
ʒâŋene Sohelete,* ira taha bâzi rikewec. Ehuc ŋicwofuŋte ŋokâfâc,
ɋafâcne sasawa hâcne, erâ Judaŋic gâcne ŋicwofuŋ kiŋaŋ qacnembiŋ jaŋe
mâmâc hefârec‐jopawec. 10 Porofete Nataŋ â Benaja â ŋicwofuŋte momori
fuŋfuŋfâc erâ hahac‐ticne Salomo jaŋe ine mi hefârec‐jopawec.

11 Eme Nataŋ e Salomore neŋgoc Batiseba ʒiŋuc wiocnewec: “Hagitire
ŋokâ Adonia e bomboŋ‐nâŋec Dawidizi kâuc bahame biac ŋicwofuŋ ejec, i
goki moc manamec me? 12 Irec ʒi hazec râec, go gahacne â ŋokâge Salomo
ŋohere juju weniŋuc erâ ŋezickecmu irec dâŋ moc gazape. 13 Ajoc, go
ʒiŋuczia ŋicwofuŋ Dawidirao rarâ ʒiŋuc âzâcnec: ‘Ŋicwofuŋ‐nane, gomârâc
jaha kiŋaŋ naruge no dâŋ ʒiŋucmupaŋke‐naremeŋ i: “No râriehape ŋokâge
Salomozi âkehocnurâ ŋicwofuŋ ŋeŋeo ŋezejec.” Eme ʒi fuŋne weniŋucte
Adoniazi ŋicwofuŋ ejec?’ 14 Erâ manac, go ŋicwofuŋhec dâŋ muc manac
ehuc juhapire jaha no fisirâ dâŋge dopeckehuc binaŋ gâcne ʒuhuckerâ bape
taraocmu.”

15 Iŋuc âzâcneme Batiseba e ŋicwofuŋ juwec ficmaŋ ira raʒiwec. Ŋicwofuŋ
e ine ŋicqizec jâmbâŋ ewecte Sunami ŋokac Abisagazi kiŋaŋ qacnehuc
juwec. 16 Ehame Batiseba e ŋicwofuŋte maio fodaperâ ʒâŋe mai‐ ticne
mâreŋko hetutuckeme ŋicwofuŋzi wiocnehuc muwec: “Go wemo wiacte
warekomec?” 17 Wiocneme dâŋ ʒiŋuc bâtikiecnewec: “O bomboŋ‐nane,
go Wofuŋ Anutugere maio kiŋaŋ naruge no ʒiŋuc mupaŋke‐naremeŋ:
‘No râriehape ŋokâge Salomozi âkehocnurâ ŋicwofuŋ ŋeŋeo ŋezejec!’
18Ŋicwofuŋ‐nane, ʒi ine mi manahuc juhaŋtecmi Adoniazi ŋicwofuŋ ezejec
i! 19 Ehuc bulimakao ŋicne gâcne â bulimakao wokemaŋ sâkohec erâ lama
wiac guru sâko rocjoparâ taha bâzi rikewec. Ehuc ŋicwofuŋ gore ŋokâfâc
sasawa erâ taha bapa Abiata âmomori jaŋeremicne Joabe hefârec‐jopahuc
kiŋaŋŋicge Salomo ine mi hefârewec. 20 Iŋuc ewecte Israe ŋic sasawa jaŋe
ŋicwofuŋ‐nane gorao ʒâŋe fifâreŋgopieŋ. Go râriehaŋtec mozi ŋicwofuŋ
juocmu i mufua‐ jarecmurâ woŋec juŋgopieŋ hâcne. 21 Erâ ŋicwofuŋ‐
nane, juku ʒiŋuc fuazacte hâwicnukac: Gomamacfâcge jaŋerao ʒuhuckehuc
hâmorâ ʒâŋeruŋko fohaŋtec no â ŋokâ‐nane nâhe kiŋhec ezipeckohec.”

22Eme Batiseba e ŋicwofuŋhec dâŋ dâŋ ehuc domahame porofete Nataŋzi
fisiwec. 23 Fisime ŋicwofuŋ ʒiŋuc âzâcnembiŋ: “Manakic, porofete Nataŋ e
warejec domakac.” Eme porofete e ŋicwofuŋte maio fuarâ ʒâŋe mai‐ticne
mâreŋko hetutuckewec. 24 Erâ ŋicwofuŋ ʒiŋuc wiocnewec: “O ŋicwofuŋ,
go gahac mutec Adoniazi âkehocgurâ ŋicwofuŋ gie bakac me weniŋuc?
* 1:9: Nâŋâcne dâŋko: Homa Qânâ.

25 E miŋecgac hâcne hurâ bulimakao ŋicne gâcne â bulimakao wokemaŋ
sâkohec erâ lama wiac guru sâko rocjopajec i taha bâzi rikekac. Ehuc
ŋicwofuŋ gore ŋokâfâc sasawa â momori jaŋere micne erâ wâc taha bapa
Abiata mâmâc hefârec‐jopame jaŋe ehec tiwâ bâzi â opâ wiac nâŋgopieŋ,
erâ owackehuc ʒiŋucmuŋgopieŋ: ‘ŊicwofuŋAdonia e dameŋ ʒora juraʒihuc
juzejec.’ 26 Kiŋaŋŋicge no â taha bapa Zadoko â Jojadare ŋokâ Benaja erâ
kiŋaŋŋicge Salomo nâŋe ine mi hefârec‐nâpojec. 27 Eme ŋicwofuŋ‐nane,
go mozi âkehocgurâ ŋicwofuŋ gie baocmu i kiŋaŋŋicfâcge nâŋe kâuc bahuc
juhapene go gahac manatec wiac ʒi fuajec me weniŋuc?”

28 Porofete e dâŋ iŋuc mume ŋicwofuŋ Dawidizi manarâ ʒiŋuc muwec:
“Batiseba wiracnepie wareoc!” Eme e warerâ ŋicwofuŋte maio domawec.
29 Ehame ŋicwofuŋzi ʒiŋuc âzâcnewec: “Wofuŋ e jujâmbâŋkekacte ʒârâ
hâriŋ fuŋne fuŋne irecnec bataracnu‐fârewec. 30 Eme no Wofuŋ Israere
Anutu hâcne ere maio ʒiŋuc mujomire‐ garepo: ‘Ŋokâge Salomo e juku
âkehocnurâ ŋicwofuŋ gie rauckezejec.’ Iŋuc mupore miŋecgac mupe fârine
fua‐ jâmbâŋkeocmu.” 31 Mume Batiseba e fodapecnerâ ʒâŋe mai‐ ticne
mâreŋko hetutuckehuc ʒiŋuc muwec: “Ŋicwofuŋ‐nane Dawidi go dameŋ
ʒora juraʒihuc juzemec!”

32 Eme ŋicwofuŋ Dawidizi ʒiŋuc muwec: “Ŋoŋe taha bapa Zadoko â
porofete Nataŋ erâ Jojadare ŋokâ Benaja wira‐jarepie warenʒepieŋ.” Iŋuc
mume wira‐ jarepie ŋicwofuŋte maio ware fuambiŋ. 33 Eme ŋicwofuŋzi
ʒiŋuc jazawec: “Ŋoŋe kiŋaŋŋicfâc‐nane fekicne rocjopapie ware bafic‐
ŋopahuc ŋokâ‐nane Salomo nore doŋgi faio râerâ Gihoŋ opâo bahunʒepieŋ.
34 Eme taha bapa Zadoko â porofete Nataŋ jahe wokemaŋ ruacnepire Israe
ŋic jaŋere ŋicwofuŋ ezejec. Ehame qeŋ qahuc ʒiŋucmunʒepieŋ: ‘Ŋicwofuŋ
Salomo e juraʒihuc juzejec!’ 35 Iŋuc efârerâ jowa wefupie eki âkehocnurâ
ŋicwofuŋ ŋeŋe‐naneo ŋehuc Israe ŋic guriŋ bajarezejec. E Israe â Juda
ŋicguru jaŋeremicne sâko eocte mutarakopac hâcne.” 36Eme Jojadare ŋokâ
Benajazi ŋicwofuŋ dâŋ ʒiŋuc bâtikiecnewec: “Iŋuc hâcne fuazejec! Ehame
ŋicwofuŋ‐nane goreWofuŋ Anutuzi mume sanaŋkezejec! 37Ehuc ŋicwofuŋ‐
nane go dope hutuŋ egarehuc juwec iŋuc jaha Salomo ecnezejec. Ehuc
ŋicwofuŋ juju‐ticnere ʒâŋe biŋe bâsokame ŋicwofuŋ‐nane Dawidi gore ʒâŋe
biŋe sirickezejec.”

38 Eme taha bapa Zadoko â porofete Nataŋ â Jojadare ŋokâ Benaja erâ
Kereti â Peleti momori guru jaŋe Salomo ŋicwofuŋ Dawidire doŋgi faio
râerâ Gihoŋ opâo bahumbiŋ. 39 Eme taha bapa Zadoko e bulimakao ʒuŋeo
wokemaŋ opâ qapie hurâ domawec iWofuŋte qoruc bozeonec rorâ Salomo
ruacnewec. Ehame qeŋ qahapie ŋic ŋokac sasawa jaŋe owackehuc dâŋ
kecʒiŋuc mumbiŋ: “Ŋicwofuŋ Salomo e juraʒihuc juzejec!” 40 Tarame ŋic
ŋokac sasawa jaŋe hehâckerâ Salomo bâjâpehuc risiembiŋ. Erâ ʒeri bari
ehuc gae wopie kike fânâŋ‐jeŋicte erâ mâreŋzi ɋiɋiteckewec.

41 Eme Adonia e jahacne â tiwâ ʒepecte hefârec‐jopawec jaŋe nânâ
nâfârehuc fânâŋ i manambiŋ. Â Joabe e qeŋfânâŋ manarâ ʒiŋuc muwec:
“Haeo ojowa sâko fuakac i fuŋneweniŋucte?” 42E dâŋ iŋucmuha muhame
izia taha bapa Abiatare ŋokâ Jonataŋzi fisiwec. Fisime Adoniazi ʒiŋuc
âzâcnewec: “Warec, ŋic fârine go, biŋedâŋ biaŋne moc mecne bafisikic.”
43 Iŋucmume JonataŋziAdonia dâŋ ʒiŋucbâtikiecnewec: Aricne, no biŋedâŋ
ʒiŋuc bawarekopac: “Ŋicwofuŋ‐nâŋec Dawidi e Salomo ŋicwofuŋ juocte

âkendâŋnejec. 44 Ehuc taha bapa Zadoko â porofete Nataŋ â Jojadare
ŋokâ Benaja erâ Kereti â Peleti momori ejareme ŋicwofuŋte doŋgi faio
râembieŋ. 45 Eme taha bapa Zadoko â porofete Nataŋ jahe ŋicwofuŋ eocte
Gihoŋ opâo wokemaŋ ruacnepirec. Iŋuc epire tarame irecnec ʒeri bari
ehuc wefurâ hae sâkoo ojowa sâko epie fânâŋ‐jeŋic manambieŋ hâcne.
46 Erâ i sawa mâcne, Salomo e ʒi biac ŋicwofuŋ ŋeŋeo ŋekac. 47 Eme
ŋicwofuŋ kiŋaŋŋicfâc‐ticne fekicne jaŋe ŋicwofuŋ‐nâŋecDawidi bubiaŋ dâŋ
âzâcneniŋte erao fisihuc ʒiŋuc âzâcnembieŋ: ‘Anutugezi Salomore ʒâŋe
biŋe bâsokame gahacne ʒâŋe biŋe sirickezejec, â guriŋ bapa gie‐ ticne
basanaŋkeme gahacne jâuruzejec.’ Iŋucmupie ŋicwofuŋ e fofo‐ticnao ŋehuc
fodape‐ jarejec. 48 Erâ wâc dâŋ ʒiŋuc jazajec: ‘Wofuŋ Israere Anutu e
mumbiaŋkezo. Eki hâcnemana‐nareme soctofafâc‐nane jaŋeraonecmoczi
ʒâŋe‐nanezi honehape âkehocnuhuc ŋicwofuŋ ŋeŋe‐naneo ŋekac.’ ”

49 Eme Adoniazi hefârec‐jopawec jaŋe dâŋ i manarâ fâfâre sâqorehuc
faharerâ siŋsaŋ qafârembiŋ. 50Ehame Adoniazi Salomore hâwickewec. Irec
faharerâ ra alata ʒuŋenao menezi hehawickewec. 51 Eme ŋic gâcnezi Salo-
morao fisirâ ʒiŋuc âzâcnembiŋ: “Manakic, Adonia e ŋicwofuŋ Salomo gore
hâwickeme alata ʒuŋenao hehawickehuc ʒiŋucmukac: ‘Ŋicwofuŋ Salomo e
ʒikazi kiŋaŋŋic‐ticne no mi qâhâmocnuocte mujomire‐narezejec.’ ” 52 Eme
Salomozi muwec: “Ŋic e siocmâc juocmuo sahac‐ticne moc mi bâuwapemu.
Wiac hehesic moc ebac eocmuo ine hâmozejec.” 53Ŋicwofuŋ Salomo e iŋuc
murâ ŋic sorec‐ jopame ra Adonia alataonec rorâ jowa warembiŋ. Eme
ŋicwofuŋte maio fuarâ fodapecneme Salomozi ʒiŋuc âzâcnewec: “Sâcne,
ficgao rac.”

2
Dawidizi Salomo mu keteŋ ecnewec

1 Eme Dawidi hâmoc dameŋ‐ ticne qândâŋkewecte ŋokâ‐ ticne Salomo
uŋdâŋ kecʒiŋuc âzâcnewec: 2 “Mâreŋ sâc ŋic nâŋâc hâmonaŋte mukicnere
ʒi hâmoc dameŋ‐nane maickekac wâc. Irec go sanaŋkerâ ŋic fârine juze-
mec. 3 Ehuc Wofuŋ Anutugezi wiac mutâcne‐gareekac i reŋke‐fârezemec,
erâ hata‐ ticnao âte rahuc dâŋsanaŋ â sâcmutâc â mumutâc erâ mu-
mutaniŋ dâŋ, Mosere sâcmutâc dâŋko qâreŋke‐fârekicne fokac i ninic
jaha reŋke‐fârezemec. Iŋuc ecmuo ine wiac sasawa ebac etec fârio
qaocmu â ira me ira rahuc mi bititiecmu. 4 Ehame Wofuŋ e no dâŋ
ʒiŋuc mupaŋke‐narewec irec fârine bâfuaocmu: ‘Ŋokâfâcge jaŋe hata‐jeŋic
soŋaŋkehuc nore maio ʒoɋac erâ aimuŋ â siocmâc jufâreniŋmuo ine noni
mupe Israe kikefuŋte ŋicwofuŋ ŋeŋeo ŋicmoc mi basa‐jâmbâŋkeniŋmu.’

5 “Eme Zerujare ŋokâ Joabe e wiac gâgâpâcne moc enarewec i goki wâc
manakic. E Israere momori guru jaŋere micne jahec Nerare ŋokâ Abene â
Jeterare ŋokâ Amasa jahe kosa jofahuc wama dameŋko ʒika qaqa gie bame
socjekiczi umbika‐ticne â kikehuhu‐ticne ruacnewec. 6Go maŋɋârâŋ foga-
rekac irec sâc ehuc ŋic jaŋɋâŋhec keci akicketec wama faio mi hâmozejec.
7 Â Gileade ŋic Bariʒilai ere ŋokâfâc ine ehâmo‐jarehuc juzemec, ehuc
mana‐jarehaŋtec gore teboo nânâ nâhuc junʒepieŋ. Manakic, no hahacge
Abisalomte hâwicnume wisehuc juhape jaŋe hâcne âgo enarembiŋ. 8 Erâ
manac, Gerare ŋokâ Simei e gohec jukacwâc, e BenjamiŋmâreŋkoBahurim
hae ŋekac irecnec. No Mahanaim haeo razo ehape dameŋ ira eki hâcne

mâretec sâwecnuwec. Eme irec faicnao nohec bâbâfuac enacte Jordaŋ
opâo hufâme no Wofuŋte maio ʒiŋuc mupaŋkecnepo: ‘No ʒikare micko mi
râecgupemu.’ 9Ŋic e ine akicketec mi juzejec. Go ŋic maŋɋârâŋhec jukicte
weniŋuc ecnetec sâckeocmu i gahac manakic. E jaŋɋâŋhec erâ sifu qatec
soc ruahuc hâmozejec.”

Dawidi hâmowec
(Bin I 29:26–30)

10 Eme Dawidi e apa ŋosafâc‐ticne mârâc jaha hâmombiŋ jaŋerao
ʒuhuckehuc hâmome hae qizecko duckembiŋ. 11 E Israe kikefuŋ jaŋere
ŋicwofuŋ juhame jara 40 tarawec. E Heboroŋ haeo jara 7 â Jerusalem haeo
ine jara 33 ŋicwofuŋ juwec. 12 Eme Salomo e mamac‐ticne Dawidire eri
ŋeŋeo ŋehame uucmaŋ‐ticne sanaŋ qaŋqaŋne fowec.

Salomozi uucmaŋ‐ticne foocte basanaŋkewec
13 Eme Hagitire ŋokâ Adonia e Salomore neŋgoc Batisebarao fisime

ʒiŋuc wiocnewec: “Go wamao warekic me?” Eme muwec: “Ine hâcne,
no wamao fâkopac.” 14 Erâ ʒuhuckerâ muwec: “No dâŋ piticne gazazo
manasukopac.” Mume muwec: “Sâcne, mutec manape.” 15 Eme muwec:
“Israe kikefuŋ jaŋe ʒeŋgoma norao ʒâŋe fihuc no ŋicwofuŋ‐jeŋic jupemurâ
muhapie uucmaŋ i nore biŋe ewec, i gahac manakomec; eme sifu Wofuŋzi
maname fowecte ŋicwofuŋ gie nowac rohuc ɋananeremeo râekicne. 16Eme
ʒi nunumu mocjaha mac numu‐garepe dâŋnane mi qikiŋnezemec.” Iŋuc
mume ʒiŋuc âzâcnewec: “Dâŋge mutec manape.” 17 Eme muwec: “Go
ŋicwofuŋ Salomo âzâcnetec eki Sunami ŋokac ʒâŋene Abisaga nareme
ŋonâŋ‐nane ezac. Salomozi gore dâŋ mi qikiŋneocmu.” 18 Eme Batisebazi
dâŋ ʒiŋuc bâtikiecnewec: “Sâcne, no gore dâŋ i ŋicwofuŋ âzâcnepemu.”

19 Eme Batiseba e Adonaire dâŋ i ŋicwofuŋ Salomo mufuacneocte ere
ficko fewec. Feme ŋicwofuŋ e fahare ere maŋfuŋko rahuc fodapecnerâ risie
eri ŋeŋe‐ticnao mocwâc waha ŋewec. Eme ŋicwofuŋ neŋgoc‐ticnere ŋeŋe
moc bâfuarâ mefârenaopec hecnepie waha ŋewec. 20 Ehuc ʒiŋuc muwec:
“No wiac piticnere mocjaha mac numu‐garepe dâŋnanemi qikiŋnezemec.”
Eme ŋicwofuŋzi dâŋ ʒiŋuc bâtikiecnewec: “Neŋgoc‐nane, go dâŋge mutec
manape, erâ wemocko qikiŋnepemu.” 21 Iŋuc mume muwec: “Sunami
ŋokac ʒâŋene Abisaga e hahacge Adoniare ŋonâŋ eocte sâcne râcnezo me
mâcne?” 22 Eme ŋicwofuŋ Salomo e neŋgoc‐ticne dâŋ ʒiŋuc bâtikiecnewec:
“Go Sunami ŋokac Abisagazi Adoniare biŋe eocte numu‐narekic, iŋuc jaha
ŋicwofuŋ gie i erea eocte numu‐narenʒaŋ me! E hâcne hahac‐nane jukac,
erâ taha bapa Abiata â Zerujare ŋokâ Joabe jahe wâc erao qohotakopirec.”
23Ŋicwofuŋ Salomo e dâŋ iŋuc murâ Wofuŋte maio mupaŋkehuc kecʒiŋuc
muwec: “Anutuzi baficnuhame Adoniazi dâŋ muwec irec okacne qape
hâmozejec. 24 Anutuzi basanaŋnuhuc mamac‐ nane Dawidire eri ŋeŋeo
râecnurâ mupaŋkewec irec sâc uucmaŋ moc bâfua‐narewec ere maio
musanaŋkekopac hâcne: Adonia e miŋecgac jaha hâmozejec.” 25 Iŋuc
murâ ŋicwofuŋ Salomozi Jojadare ŋokâ Benaja soreme eki rarâ Adonia
qâhâmowec.

26 Eme ŋicwofuŋ e taha bapa Abiata ʒiŋuc âzâcnewec: “Ajoc, go Anatoti
hae mâreŋko giegaŋge fokac ira rac. Manakic, go hâmocte biŋe enʒaŋ. Eme
sifu miŋecgac mi qâhâmocgupemu. Go mârâc jaha mamac‐nane Dawidire
maio Wofuŋ Anuture katapa reŋkemeŋ, erâ ʒârâ hâriŋ faio juhame ehec

mâmâc jumeŋ irec erâ akicgukopac.” 27Salomozi iŋucmuhucAbiata jâpeme
Wofuŋte taha bapa ŋicmocwâcmi juwec. EhameWofuŋzimârâc Silo haeo
Elire kikefuŋfâc jaŋere findaŋdâŋmuwec i deŋkewec hâcne.

28 Eme Joabe e mârâc jaha Abisalomtao ine mi qohotaweczi irec biŋe
mana‐ fârerâ Adoniarao qohotawecte hâwickeme gasackehuc Wofuŋte
qoruc bozeo raʒirâ alata ʒuŋenao menezi hehawickewec. 29 Eme ŋic jaŋe,
“Joabezi wiserâ Wofuŋte qoruc bozeo raʒirâ alata heririŋnao domakac,”
iŋuc muhuc ŋicwofuŋ Salomo mufuacnepie Jojadare ŋokâ Benaja sorehuc
ʒiŋuc âzâcnewec: “Ajoc, go rarâ qâhâmoc!” 30 Eme Benajazi Wofuŋte qoruc
bozeo fisirâ Joabe ʒiŋuc âzâcnewec: “Go wahacmurâ ŋicwofuŋzi mume
gazakopac!” Eme muwec: “Mâcne, no ʒira hâmopemu.” Iŋucmume Benaja
e risierâ Joabezi dâŋ muwec irec binaŋ i ŋicwofuŋ bacne‐fârewec. 31 Eme
ŋicwofuŋzi ʒiŋuc âzâcnewec: “E gazajec sâc iŋuc qâhâmorâ duckec! E
fuŋne tâmiricko soc kosa hoŋkewec irec kiŋ no â mamac‐nanere garikiŋfâc
nâŋeraonec bârâriec. 32 E mamac‐nane Dawidizi mi manahame ŋic jajahec
e jahacne sâc jâuruhuc tiŋne â pectâc jupic jahe ʒikazi qâhâmoc‐jofawec,
moc Nerare ŋokâ Abene, Israere momori guru jaŋere micne, â moc ine
Judare momori guru jaŋere micne Jetera ŋokâ Amasa. Jahe kosa jofahuc
kiŋ hurewecte okacne fisicnezejec. 33 Ŋic jahere socte kiŋzi Joabe e
jahacne â ɋâricfâc‐ticne jaŋerao fohuc juzejec; Dawidi â ɋâricfâc‐ticne erâ
garikiŋfâcne jaŋerao â eri ŋeŋe‐ticnao ine Wofuŋte wama fohuc juzejec
sanaŋ.” 34Eme Jojadare ŋokâ Benaja e rarâ Joabe qâhâmome ficticnemâreŋ
burocnao ŋewec ira duckembiŋ. 35 Eme ŋicwofuŋzi Jojodare ŋokâ Benaja e
Joabere tuc qarâ momori jaŋere micne juocte âkendâŋnewec, â taha bapa
Zadokozi Abiata âkehockeoctemucnewec.

36 Eme irec faicnao ŋicwofuŋzi Simei hefârerâ ʒiŋuc âzâcnewec: “Go
Jerusalem hae ʒira fic moc barâ ira ŋeŋe juju ehuc ira me ira mi
rajâmbâŋkezemec. 37 Go ʒoaŋ mocko hae beherâ Kidoroŋ opâ fotâcnerâ
hae mocko racmuo ine hâmo‐jâmbâŋkecmu, i manapaŋkezemec. Ba-
hacgere erâ hâmo‐jâmbâŋkecmu hâcne.” 38Eme Simeizi ŋicwofuŋ dâŋ ʒiŋuc
bâtikiecnewec: “Go dâŋ mukomec i manape sâckekac. Erâ ŋicwofuŋ‐nane,
go kiŋaŋŋicge no dâŋ nazakomec irec sâc epemu.” Eme Simeizi Jerusalem
haeo dameŋ ʒora jufewec.

39 Jufeme jara 3 tarahame Simeire kiŋaŋ motec jahec jahe wisecnerâ
Makare ŋokâ Akisi, Gati haere ŋicwofuŋ erao rapic. Ehame ŋic jaŋe
Simei ʒiŋuc âzâcnembiŋ: “Manakic, motec jahecge Gati haeo jukopirec.”
40 Simei e iŋuc manarâ doŋgi‐ticne sate râecnerâ kiŋaŋ motec jahec‐ticne
basac‐ jofaocte Akisirao Gati haeo rawec. Raku bâfuac‐jofarâ irecnec
bârisiec‐jofawec. 41Eme Simei e Jerusalem haeonec Gati haeo rarâ risiewec
irec biŋe i Salomo mufuacnembiŋ. 42 Eme ŋicwofuŋzi kiŋaŋ sorec‐jopame
Simei ecnepie fisime ʒiŋuc âzâcnewec: “No Wofuŋte maio mupaŋkehuc
uŋdâŋ ʒiŋuc gazapo: ‘Go ʒoaŋ mocko hae ʒi beherâ ira me ira racmuo
ine hâmo‐jâmbâŋkecmu, i manapaŋkezemec.’ Iŋuc mupe go dâŋ ʒiŋuc
bârisie‐naremeŋ: ‘Go dâŋ mukomec i manape sâckekac, no reŋkepemu.’
43 Eme go wemocte Wofuŋte maio dâŋ mupaŋkemeŋ i mi soŋaŋkehuc
sâcmutâc dâŋnane huckemeŋ?” 44 Ŋicwofuŋzi iŋuc muhuc Simei ʒiŋuc
âzâcnewec: “Gomamac‐nane Dawidi wiac hehesicne fuŋne fuŋne ecnemeŋ
i gahac mana‐ fârekic, eme ʒi ine Wofuŋzi hehesicgere okacne bazu‐

gareocmu. 45 Ŋicwofuŋ Salomo norao ine Wofuŋte jambuŋ fozejec â
Dawidire eri ŋeŋe i Wofuŋte maio ŋehuc juzejec sanaŋ.” 46 Ŋicwofuŋzi
iŋuc murâ Jojadare ŋokâ Benaja mucneme rarâ Simei qâhâmowec. Eme
Salomozi ŋicwofuŋ gie baha uucmaŋ‐ticnezi soka sanaŋ ewec.

3
Salomozi Farao otâ‐ticne rowec

1 Eme Salomo e Aigita ŋicwofuŋ Farao ehec kikimo ehuc otâ‐ticne rowec.
Erâ Dawidire haeo jowa fisirâ e jahacne fic erâWofuŋte ufuŋ â qânâsac hae
râreckehuc baku batarawec. 2 Jowa fisiwec dameŋ ira Wofuŋte ʒâŋere fic
biac mi bambiŋte ŋic ŋokac jaŋe furu mâreŋko taha bâzi rike jumbieŋ.

Salomozi maŋɋârâŋte numuwec
(Bin II 1:1–13)

3 Salomore maŋzi Wofuŋtao domaha mamac‐ ticne Dawidizi dâŋ
mutâcnecnewec sâc wiac ebac ewec; mâc furu mâreŋko taha bâzi â hosâc
âsu biaŋ ririke i ʒuhuckerâ ewec wâc. 4 Eme ŋicwofuŋzi taha bâzi rikeocte
Gibeoŋ haeo rarâ qowi bâzi 1 tauseŋ rikewec. Ira bâzi ririkere furu mâreŋ
kâcɋene sâko fowec hâcne. 5 Eme Wofuŋzi Gibeoŋ haeo Salomo guŋko
fuacnehuc ʒiŋuc âzâcnewec: “No wemo wiac tahacgupemurâ egarekac i
nazatec manape!” 6 Eme Salomozi dâŋ ʒiŋuc âzâcnewec: “Go kiŋaŋŋicge
mamac‐ nane Dawidi maŋjauŋ sâko ecnehuc juhaŋtec gorao qohotahuc
tiŋne â pectâc juhuc wiac ebac ewec. Iŋuc eme ʒuhuckerâ maŋjauŋ sâko
jaha ecnehuc ŋokâ moc tahackemeŋ eki dameŋ ʒi eri ŋeŋe‐ticnao ŋehuc
jukac. 7 O Wofuŋ Anutu‐nane, ʒi ine kiŋaŋŋicge no enaretec mamac‐nane
Dawidire tuc qarâ ŋicwofuŋ jukopac. Erâ no motec ɋâri juhuc ŋicwofuŋ
giere fuŋne biac mi mana tarakopac. 8 Erâ kiŋaŋŋicge no mac ʒi ŋicfâcge
bâwosâec‐jopameŋ jaŋere ŋondeŋko domakopac. Jaŋe ŋic ŋokac guru sâko
ʒare‐jeŋic fejâmbâŋkekacte ŋic moczi sâcne mi wosec‐jopaocmu. 9 Irec go
kiŋaŋŋicge nore maŋmamanasu bâsokatec biaŋne â sâqocnere fuŋne hone
tarahuc ŋicfâcge jaŋere dâŋ sâcne mutarazepac. Ŋicfâcge jaŋe guru sâko
irec mozi dâŋjeŋicmutarame sâckeocmu?”

10 Salomozi wiac iŋucnere Wofuŋ numucneme maname biaŋkewec.
11 Irec dâŋ ʒiŋuc bâtikiecnewec: “Go mamana biaŋ rohuc mumutara gie
fârine bacmurâ numu‐narehuc juju ʒoricne jufecmurâ me moneŋ mafa
sâko rauckecmurâ me râsifâcge jaŋe hâmo sipiric eniŋmurâ mi numu‐
naremec. 12 Manakic, irec erâ nunumugere sâcko egarehuc maŋɋârâŋ
â mamana sâko bâfua‐garepe izi ŋic mârâc jumbiŋ â ʒâhec jufeniŋmu
jaŋere mamana sirickecmu. 13 Eme wiac gâcnere mi numu‐naremec i wâc
ʒuhuckerâ garepemu, moneŋ mafa sâkomecne erâ ʒâŋe biŋe sâkomâmâc.
Irec gore dameŋko ŋicwofuŋ gâcne juniŋmu jaŋe gore sâcmi bâfuanʒepieŋ.
14 Go nore hatao juhuc dâŋsanaŋ â sâcmutâc dâŋnane mamacge Dawidizi
ewec irec sâc ehuc reŋkecmuo ine raŋɋa raŋɋa jambuŋguhuc jupemu.”

15 Eme Salomozi ɋârerâ ʒiŋuc mana tarawec: Â, ʒi guŋ manakopac.
Iŋuc muhuc Jerusalem haeo ferâ Wofuŋte ʒâʒâfic katapa irec maŋfuŋko
domahuc qowi bâzi â wama bâzi wiac rikerâ fekicnefâc‐ticne tiwa bâzi
ejarewec.

Salomo e maŋɋârâŋhec juhuc mumutara gie biaŋne bawec

16Eme dameŋ ira sasec ŋokac jajahec jahe ŋicwofuŋ dâŋ âzâcnenicte erao
rapic. 17Erâ ŋokacmoczi ʒiŋuc âzâcnewec: “O bomboŋ‐nane, go dâŋ gazape
manac: No â ŋokac kecʒi nâhe fic mocjahao ŋec foc eekoperec. Eme nâhe
ira ŋehuc no motec moc ropo. 18Ehame ʒoaŋ gie bapa 3 tarame ŋokac kecʒi
e motec moc rowec wâc. Nâhe fic ira bucjâmbâŋ‐nâhec jupec, ŋicme ŋokac
moczi nâhehec moc mi jujâmbâŋkembiŋ. 19 Eme ŋokac kecʒi e ŋafeo guŋ
fohuc motec‐ticne fohâmowec. 20 Erâ ŋafe ʒâŋiŋko faharerâ kiŋaŋ naruge
no guŋ fohape nore motec nowac rorâ bumaŋ‐ticnao râewec â e jahacne
motec hâmocne ine norao râewec. 21 Eme hae fureme motec‐nane moŋ
gumezore faharehuc honepe motec e hâmocne fowec. Ehame hae fure
taniŋkeme hone‐hâmorâ ʒiŋuc mana tarapo: Motec keci e moc e noni mi
ropo.” 22 Iŋuc mume ŋokac âgo‐ticnezi muwec: “I burec, motec ɋâricne
jukac e nore, gore motec ine hâmojec.” Mume âgonezi muwec: “Burec,
nore motec e ɋâricne, â gore ine hâmojec.” Iŋuc muhuc ŋicwofuŋte maio
mu qaqatarac epic.

23 Iŋuc epire ŋicwofuŋzi dâŋ ʒiŋuc muhuc jasawec: “Moczi ʒiŋuc mukac:
‘Motec ɋâricne ʒi nore, â hâmocne i gore,’ â moczi ʒiŋuc mukac: ‘Aricne,
hâmocne i gore, â ɋâricne i nore.’ ” 24 Erâ ŋicwofuŋzi ʒuhuckerâ muwec:
“Ajoc, sâqe sâko moc baware‐nareniŋ!” Eme sâqe moc râcnembiŋ. 25 Eme
ŋicwofuŋzi muwec: “Ajoc, ŋoŋe motec ɋâricne e ʒâʒâŋiŋ jaha qâfâuckerâ
dâkâneŋifec i ŋokacmoc râcnehucdâkâneŋifec i âgo‐ticne râcneniŋ.” 26 Iŋuc
mume motec ɋâricnere neŋgoc e motec‐ticnere busâqoc fekicne manahuc
ŋicwofuŋ ʒiŋuc âzâcnewec: “Bomboŋ‐nane iŋucmisac, sifu motec ɋâricne e
râcneniŋ, qapie mi hâmooc!” Eme âgonezi ine ʒiŋuc muwec: “Eki me noni
mi rauckezeperec irec qâfâuckeniŋ!” 27 Eme ŋicwofuŋzi muwec: “Motec
ɋâricne mi qâhâmoniŋ, ŋokac bâbâni dâŋ mujec e râcneniŋ, eki hâcne
neŋgoc roro‐ticne ekac.” 28Eme Israe kikefuŋ jaŋe ŋicwofuŋzi dâŋweniŋuc
erâ mutarawec irec biŋemanarâ ere hâwic‐jopawec. Jaŋe ʒiŋuc honembiŋ:
Anutuzi maŋɋârâŋ tahackewecte mumutara gie sâcne baocmu.

4
Salomo fekicnefâc‐ticne jaŋere ʒâŋe biri

1 Ŋicwofuŋ Salomo e Israe kikefuŋ sasawa guriŋ bajarewec. 2 Ehame
ŋic kecʒiŋuc jaŋe micnefâc‐ticne jumbiŋ: Zadokore ŋokâ Aʒaria e taha
bapa juwec. 3 Sisare ŋokâ jahec Elihore â Ahia jahe qâqâreŋ ŋic jupic,
eme Ahiludure ŋokâ Josafata eki dâŋ mumuŋic fekicne juwec. 4 Jojadare
ŋokâ Benaja e momori jaŋere micne juwec erâ Zadoko â Abiata jahe taha
bapa jupic. 5 Eme Nataŋte ŋokâ Aʒaria e mâreŋ dâkâne irec micne bapa
jumbiŋ jaŋe qizec‐joparâ juwec. Eme Nataŋte ŋokâ moc ʒâŋene Ʒabudu e
ŋicwofuŋte âgo juwec. 6Ahisa e ŋicwofuŋtefickowiac fowec i soŋaŋke jujec,
â Abedare ŋokâ Adoniram eki ine ŋic jabane jaŋe kiŋaŋ gie bahuc jumbiŋ
jaŋere soŋaŋ juwec.

7Mâreŋ dâkâne dâkâne irec micne bapa 12 jaŋe Israe mâreŋ sâcke‐fârerâ
Salomo kiŋaŋ qacnehuc jumbiŋ. Jaŋe ŋicwofuŋ â wiacfâcne nânâ wiac
bâfua‐jare jumbieŋ, micne bapa moczi mosa mocte biŋe â moczi mosa
mocte bâfua jujec, iŋuczi iŋuc ejumbieŋ. 8 Jaŋere ʒâŋe biri ʒiŋuc: Moc
Beŋ‐ Hure, Eferaim tiki mâreŋko juwec. 9 Moc Beŋ‐ Deke, e Makazi,
Salabim, Bete‐Semesi, Eloŋ â Bete‐Hanaŋ hae soŋaŋ‐jopawec. 10Moc Beŋ‐

Hesede, e Aruboti haeo juhuc Soko hae â Hefere mâreŋ mâmâc soŋaŋ‐
jopawec. 11 Moc Beŋ‐Abinada, e Salomore otâ Tafati roweczi Doro hae
mâreŋ soŋaŋke‐fârewec. 12 Moc Ahiludure ŋokâ Bana ere hae mâreŋ
ʒiŋuc: Tanaki â Megido erâ Bete‐Seaŋ sasawa. I Zaretaŋ hae heririŋnao
Jesere juwicnaopec forawec. Hae mâreŋ‐ticne i Bete‐Seaŋnec raku Abe‐
Mehola haeo, Jokemeam hae ocniŋucnao fisiwec hâcne. 13Moc Beŋ‐Gebe,
e Ramoti haeo Gileade mâreŋko juwec. Ehuc Manasere ŋokâ Jairi ere
haefâc Gileade mâreŋko ŋerambiŋ â Arigoba hae mâreŋ Basaŋ mâreŋko
forawec i mâmâc soŋaŋ‐jopawec. I hae 60 jaŋe sacsanaŋ â aeŋzi motâc
babasanaŋ‐ jeŋichec. 14 Moc ine Idore ŋokâ Ahinada e Mahanaim haeo
juwec. 15Moc Ahimazi, e Naftali mâreŋ soŋaŋkewec. Ŋokac‐ticne Salomore
otâ moc ʒâŋene Basemata. 16Moc Husaire ŋokâ Bana, e Ase â Aloti mâreŋ i
jahere soŋaŋ juwec. 17Moc Paruare ŋokâ Josafata, e Isasa mâreŋko juwec.
18 Moc Elare ŋokâ Simei, e Benjamiŋ mâreŋ soŋaŋkewec. 19 Erâ moc ine
Urire ŋokâ Gebe, eki Gileade mâreŋko juhuc Amori ŋicwofuŋ Sihoŋ â Basaŋ
mâreŋte ŋicwofuŋ Ogo jahere mâreŋ fowec i soŋaŋkewec. Ehame micne
bapa moczi micne bapa keci jaŋe qâhâc‐jopa‐fârewec.

20 Eme Juda â Israe kikefuŋ jaŋe fua sawec eku hâwecmecko moŋgeŋ
forakac irec sâc embiŋ. Jaŋe nânâ opâ moc mi basahuc bubiaŋ faio jumbiŋ
hâcne.

Salomo e maŋɋârâŋhec erâ eri qaraweŋ sâkohec juwec
21 Eme Salomozi uucmaŋ gurune gurune Eufrata opâonec fuŋkerâ raku

Filisa mâreŋko fisirâ Aigita mâreŋtemao hu tarawec, i jaŋe soŋaŋ‐jopahuc
juwec. Eme jaŋe juwec sâc sahac taha wiac râcnehuc kiŋaŋ qacnehuc
jumbiŋ. 22 Ʒoaŋne ʒoaŋne Salomo nânâ wiac ʒiŋuc bafisicnembiŋ: Poroŋ
uucne qaŋqaŋ târu 30, erâ poroŋ uucne gâgâpâc târu 60, 23 bulimakao
wokemaŋ sâkohec 10 erâ bulimakao sapa sâkoonec 20, erâ lama 100. Erâ
wâc kâte qowi gâcne nânâne â qâqâc wiac wokemaŋ sâkohec mâmâc. 24 E
Eufrata opâ ʒiŋucpec Tifisa haeonec fuŋkerâ raku Gaza haeo tarakacmâreŋ
ŋondeŋ ira ŋicwofuŋ jurambiŋ jaŋe soŋaŋ‐ jopa‐ fârewec. Ehame ŋifec â
ŋifec jumbiŋ jaŋerao wâc wama sâko fowec. 25 Ehame Juda â Israe kikefuŋ
jaŋe Salomozi juwec sâc Daŋ mâreŋkonec huraku Bere‐Seba haeo tarawec
ŋondeŋ ira mana mezac tâmiric juhuc waiŋ gie â jâmbo jufu wiac‐ jeŋic
soŋaŋkehuc jumbiŋ. 26 Eme Salomo e keretac fâfâre becâsic 40 tauseŋ
domacnembiŋ erâ becâsicko rara momori ŋic 12 tauseŋ jucnembiŋ. 27Eme
ŋicwofuŋ Salomo â ŋic ehec juhuc nânâ nâjumbieŋ jaŋere nânâ i micne bapa
mucjopakicne jaŋe ru sâc moczi mosa mocte â moczi mosa mocte nânâ
iŋuc bâfuapie wiac moc mi basa‐jâmbâŋkembiŋ. 28 Eme gie mujarekicne
sâc becâsic jaŋere nânâ wiac i jumbiŋkoa bafisi‐jare jumbieŋ.

29Eme Anutuzi Salomomamana sâko â maŋɋârâŋ bâfuacnehucmaŋticne
bâsokame mamana‐ ticnezi ʒâkâŋ ɋârâŋ iŋucne ewec. 30 Eme Salomore
maŋɋârâŋzi ʒoaŋ wewefunaopec ŋic jumbiŋ jaŋere maŋɋârâŋ me Aigita
ŋic jaŋere maŋɋârâŋ i mâmâc siricke‐fârewec. 31 Ere mamanazi ŋic gâcne
jaŋeremamana jâuru‐fârewec. Eʒarai ŋic ʒâŋene Etaŋ ere mamana mecne,
Maholare ŋokâfâc Hemaŋ, Kalokolo â Daroda jaŋere mamana mecne i
mâmâc jâuruwecte ʒâŋe biŋe‐ticnezi ŋicne ŋicne rârec rârec jurambiŋ
jaŋerao haŋ bafârewec. 32Emuqâqiŋ dâŋ 3 tauseŋmufuarâ gae hefuakume
1 tauseŋ 5 iŋuc ewec. 33 E wiac fuŋne fuŋne jaŋere dâŋ mufuawec. Jâc

jaŋere dâŋ i jâmâzâc Lebanoŋ tikio doma rakac irecnec fuŋkerâmuwahaku
kueŋ kueŋ jâcko fuaekac erao mutarawec. E qowi kâcɋene jaŋere dâŋ,
wipe jaŋere dâŋ, erâ wiac foforâ jueŋgopieŋ â opâ qowi jaŋere dâŋ i
mufârewec. 34 Mâreŋ sâc ŋicne ŋicne â ŋicwofuŋ jurambiŋ jaŋe Salomo
maŋɋârâŋ‐ticnere biŋemanambiŋte irec fuŋnemananiŋte erao fisimbiŋ.

5
Salomo â Hiram jahe giere babafic epic
(Bin II 2:1–18)

1 Israe ŋic jaŋe Salomo mamac‐ ticnere tuc qaocte ŋicwofuŋ
âkendâŋnembiŋ irec biŋe i Tiro ŋicwofuŋ Hiramzi manawec. E maŋticnezi
dameŋ sâc Dawidirao domawec. Irec kiŋaŋŋicfâc‐ticne gâcne jaŋe
Salomorao sorec‐ jopame rambiŋ. 2 Eme Salomozi okacne dâŋ ʒiŋuc
bâtikiecnehuc ŋic gâcne Hiramtao sorec‐jopawec wâc: 3 “Go mamac‐nane
Dawidire fuŋne manakomec. E Wofuŋ Anutu‐ticnere biŋe fic moc baocte
maŋkewec. Mâc rârec rârec ʒikazi ʒika forawecte fic i baocte quŋkewec.
Ʒâhec ine Wofuŋzi râsifâc‐ticne bawahac‐ jopaocte manacnewec. 4 Eme
dameŋ ʒi Wofuŋ Anutu‐ nanezi rârec rârec wama sâko bâfua‐nareme
râsifâc‐nane mi juŋgopieŋ â aka wâc mi fokac. 5 Erâ manakic, Wofuŋzi
mamac‐nane Dawidi ʒiŋuc âzâcnewec: ‘No gore âkehoc ŋokâge eri ŋeŋegao
râepe ŋeocmu eki ʒâŋe‐nanere fic moc baocmu,’ dâŋ irec sâcko no Wofuŋ
Anutu‐ nanere biŋe fic moc bazo mukopac. 6 Irec go mutec ŋicfâcge
jaŋe Lebanoŋ tikio jâmâzâc nore biŋe qafarapie kiŋaŋŋicfâc‐nane jaŋe
bafic‐jopanʒepieŋ; eme no kiŋaŋŋicfâcge jaŋere gie furi i goki mutec sâc
râe‐garezepac. Go gahac wâcmanakic, Sidoŋŋic jaŋe jâc qaqafarare fuŋne
mana‐hâmoeŋgopieŋ, nâŋere ŋicfâc jaŋe ine mi manaeŋgopieŋ.”

7 Eme Hiram e Salomore dâŋ i manarâ bubiaŋ sâko manahuc dâŋ ʒiŋuc
muwec: “Ʒoaŋ ʒi Wofuŋ mumbiaŋkezo! Eki hâcne Dawidi ŋokâ moc
mamanahec tahackewecte ŋic ŋokac guru sâko sâcne soŋaŋ‐ jopaocmu.”
8 Iŋuc murâ Hiramzi Salomo dâŋ okacne ʒiŋuc bâtikiecnewec: “Go dâŋ
râe‐naremec i manapac. Go jâmâzâc â wetejâc irec dâŋ nazamec i
egarekac sâc epemu. 9 Ŋicfâc‐nane jaŋe jâc i Lebanoŋ tikionec bawaharâ
hâwecmecko râeniŋmu. Eme mupe jâcombâŋne qâturepie ʒae fuame
hâwecko bahuku hae mutâcnecmu ira râeniŋmu. Eme hetâtiepie goki ine
okacne narehuc no â wiacfâc‐nane nâŋe nânâ wiac bâfua‐nârezemec.”
10 Eme Hiram e Salomozi muwec irec sâcko jâmâzâc â wetejâc râecnehuc
juwec. 11 Eme Salomo e Hiram okacne bazucnehuc wiacfâc‐ticne jaŋere
manasuhuc padi târu 20 tauseŋ â oliwa qanʒaŋnekicne irec pake 20 tauseŋ
jaha râcnewec. Jara sâc iŋuc râcnehuc juwec. 12 Ehame Wofuŋzi Salomo
mupaŋkecnewec sâc maŋɋârâŋ bâfuacnewec; eme Hiram â Salomo jahere
ŋondeŋko wama fowecte ʒâʒâficmoc epic.

13 Eme ŋicwofuŋ Salomozi Israe kikefuŋ jaŋeraonec ŋic 30 tauseŋ kiŋaŋ
qaqa gie baniŋte bâwosâec‐jopawec. 14Erâmosa sâc ŋic 10 tauseŋ Lebanoŋ
tiki mâreŋko sorec‐jopame rajumbieŋ. Jaŋe iramosawâŋ juku risierâmosa
2 hae‐jeŋicko jujumbieŋ. Ehame Adoniramzi soŋaŋ‐jopahuc juwec. 15 Eme
ŋic 70 tauseŋ jaŋe Salomore mafa wiac hâpo jumbieŋ, â ŋic 80 tauseŋ jaŋe
ine tikio qânâ qâfâucke jumbieŋ. 16 Erâ i sawa mâcne, jaŋerao ŋic micne
3 tauseŋ 300 ʒuhuckerâ jumbiŋ. Jaŋe gie qizeckehuc ŋic gie bahapie hone

soŋaŋ ejare jumbieŋ. 17Eme ŋicwofuŋzi giedâŋmujareme sâc ficte hobeteŋ
râezore qânâ kâcɋene â furi sâko he bâfâuc ehuc ropie warewec. 18 Ehame
Salomo â Hiram jahere fic bapa ŋic â Gebali ŋic jaŋe fic bazore qânâ wiac
mecne â jâc wiac mecne i he fasaec ehuc ba akic efârembiŋ hâcne.

6
Salomozi Wofuŋte taha ufuŋ bawec
(Bin II 3:1–14)

1 Israe ŋic jaŋe Aigita mâreŋkonec waharâ juwefukupie jara 480 eha
Salomozi Israe ŋic jaŋerao ŋicwofuŋ gie bahuc juhame jara 3 âmosa 2 ewec,
mosa ʒâŋene Ʒiwi, dameŋ ira hâcne Salomozi fuŋkerâWofuŋte ufuŋ bawec.
2 Ŋicwofuŋ Salomozi Wofuŋte ufuŋ bawec irec sâc ʒiŋuc: Ʒoricne‐ticnere
sâc kubi 60, otecne‐ ticnere sâc kubi 20, hâŋ bafekicne ine kubi 30 irec
sâc.* 3 Eme fic fârinao hae gâŋgâŋ moc bawec irec otecnere sâc kubi 20,
â fic mainao ʒuhuckewec irec sâc kubi 10. 4 Eme râreckehuc qâqâtâc kataŋ
râewec, râpenao bâpitiwawec â maŋnao ine bâsokawec. 5 Erâ fic fârine â
furufic i orâŋkehuc fic ʒuhucne barâ maŋne maŋne âke tâcne rawec. 6 Fic
ʒuhucne i feŋgaŋne 3. Juwic otec‐ticnere sâc kubi 5, ʒâʒâŋiŋko 6 â feŋgaŋne
faicpec irec otecnere sâc kubi 7. Fic sâpenao feŋgaŋne feŋgaŋne raʒi fowec
ira jâc otecne mâc iticnehuc râe rakicne.

7 Eme taha ufuŋ bambiŋko mâsi ʒiŋuc fuawec: Qânâ wiac i qanaŋ ba
akic efârekicnere ufuŋ bahapie hama me râric me aeŋ wiacte fânâŋ moc
mi fuawec.

8 Ficʒuhuc juwicnere motâc i fic fâreopec domawec, eme irecnec riri
oorâŋ râreckehuc bakicne i feŋgaŋne ʒâʒâŋiŋko fewec, eme irecnec riri
moczi feŋgaŋne faicpec fewec. 9 Salomo e iŋuc ehuc fic baku bafârerâ fic
tapane ine jâmâzâc jâczi bawec. 10Erâ e fic orâŋkehuc ʒuʒuhucne bafârewec
wâc, feŋgaŋne moc i hâŋne‐ticne kubi 5, erâ fic i jâmâzâc â wetejâczi
basanaŋkewec.

11 Eme Wofuŋte dâŋ Salomorao kecʒiŋuc fuawec: 12 “Ŋoŋe dâŋsanaŋ‐
nane bâninipehuc mumutâc â sâcmutâc dâŋnane mana rereŋ erâ hata
mutâcne‐ŋarepo sâc wiac ebac efâreniŋmuo ine no go â mamacge Dawidi
findaŋdâŋ ŋasapo i mupe fârio qaocmu. 13 Ehame no Israe ŋicfâc‐nane
ŋoŋere ŋondeŋko juhuc moc mi behec‐ŋopapemu.”

14Eme Salomo eWofuŋte fic baku bâzickewec. 15Eme ɋâriŋkonec fuŋkerâ
feku faic tapanao fisiwec fic sâpene i jâmâzâc paraŋzi foŋke‐fârerâ ɋâriŋne
i wete paraŋzi bârârâŋnewec. 16 Eme ficmaŋne râpenaopec ira jâmâzâc
paraŋzi ficmaŋne moc âke tâcnewec, i sâcticne kubi 20. Paraŋ‐ ticne i
ɋâriŋkonec feku fic tapanao iticnewec. Ficmaŋne izi furu dindiŋ hâcne.
17 Eme ficmaŋne irecnec ficmaŋne fârine ʒuhuckerâ rawec i sâcticne kubi
40. 18 Ficmaŋne i jâmâzâc paraŋzi foŋke‐fârekicnere qânâ hohonene moc
mi ewec. Eme jâczi hândâŋ qarâ fâuckeme âri fuaekac irec sâc hawari
paraŋko metâ barakicne. 19 Eme Wofuŋte ʒâʒâfic katapa irec ŋeŋe hae
fuaocte ficmaŋne râpenaopec furu dindiŋ irec maŋne âke tâcnewec hâcne.
20 Ficmaŋne irec ʒoricne â otecne kubi 20, â hâŋnere kubi 20 jaha. Eme
irec paraŋ i gol findowakicnezi foŋke‐fârewec erâ ficmaŋne irec motâc
fuŋnao ira jâmâzâc jâczi alata moc barâ râewec. 21 Erâ Salomo e ficmaŋne i
* 6:2: 1 kubi i sâcmetamoc 18 inses me 46 senti meta irec sâc.

gol findowakicnezi foŋke‐fârerâ furu dindiŋ irec mainao kâpâcwâru moc
golzi bakicne i fârewec. 22 Ine hâcne ficmaŋne sasawa i golzi foŋkeku
foŋke‐fârewec. Erâ alata furu dindiŋte motâc fuŋnao ŋewec i golzia wâc
foŋkewec.

23 Eme furu dindiŋte biŋe kerubim jajahec jahere hawari i oliwa jâczi
bacjofawec. Ʒoricne‐jekicte sâc i kubi 10. 24 Eme kerubim mocte fakec
ŋifec â ŋifec i kubi 5. Irec fakec jajahec jahere sâc i kubi 10 ewec. 25 Eme
kerubim moc ere sâc i kubi 10 jaha. Kerubim jajahec jahere sâc â hawari
mocjaha. 26Â ʒoricne‐jekicte sâc i wâcmocjaha, kubi 10. 27Kerubim jajahec
i furu dindiŋ ʒâʒâŋiŋnao râec‐jofame domapic. Eme kerubim jahere fakec
qaratierâ domapic irec mocte fakec ŋifeczi ficsâpe ŋifecne âke uawec â
mocte fakec ŋifeczi sâpe ŋifecne âke uawec wâc. Â fafakec jahec‐jekiczi
ʒâʒâŋiŋko bâbâfuac epic. 28 Eme kerubim jahec i golzi foŋjofawec wâc.

29 Eme Salomozi mume metâ bapa jaŋe fic sâpene sasawa i kerubim â
hâmujâc erâ âri wiac irec hawari bapie sâcke‐fârewec, i furu dindiŋ ira
mecne â furufic ira wâc mâmâc. 30 Erâ mume furu dindiŋ â furufic irec
ɋâriŋ i golzi foŋke‐fârembiŋ.

31 Furu dindiŋte motâc i mume oliwa jâczi bambiŋ. Kataŋ‐ticne jajahec
â wâtuŋ wiac‐ticne i ba akic epie tikine 5 ewec. 32 Ine hâcne, motâc kataŋ
jajahec i oliwa jâczi bakicne, eme jahere faio ine kerubim â hâmujâc erâ âri
wiac irec hawari metâ barâ golzi foŋke‐fârembiŋ.

33 Eme mume tiri ufuŋte motâc irec wâtuŋ i oliwa jâczia bambiŋ wâc,
wâtuŋ irec tikine 4. 34 Â motâc kataŋ jahec‐ ticne i mume wete paraŋzi
bambiŋ, eme kataŋ moc e ki otec‐ticne jajahec â kataŋ moc e iŋuc jaha
bambiŋ. 35 Erâ mume kerubim â hâmujâc erâ âri wiac irec hawari metâ
bapie hawarine fuawec sâc golzi foŋke‐fârembiŋ. 36Eme ufuŋ râreckerâ hae
ʒoŋa piticne fowec i qânâ he akic ekicne feŋgaŋne 3 â jâmâzâc jâc feŋgaŋne
wâŋ iŋuc râerâ bambiŋ.

37 Salomozi ŋicwofuŋ jume jara 4 irec mosa ʒâŋene Ʒiwi ira Wofuŋte ufuŋ
fuŋkerâ bambiŋ. 38 Eme juhame jara 11 irec mosa 8 ʒâŋene Bulu wahaha
ufuŋ â wiac‐ticne sâcmutâc fowec irec sâc râe tara‐fârerâ bâzickembiŋ. Jara
7 baku batarambiŋ hâcne.

7
Salomozi ficwiac gâcne bawec

1 Eme Salomozi jara 13 e jahacne ficwiac baku bafârewec.
2 Fic moc bawec ʒâŋene Lebanoŋ Kâtefic. Sâcticne ʒiŋuc: Ʒoricne‐ticne

kubi 100, otecne‐ticne kubi 50 â hâŋne‐ticne kubi 30. Fic ira wâtuŋ ŋicne
birine 3 doma rawec, eme wâtuŋ utunao jâmâzâc jâczi bacotec râe rambiŋ.
3 Eme bacotec irec fainao jâmâzâc katapazi tapane bambiŋ â bacotec jaŋe
wâtuŋ biri 3 irec utunao fombiŋ. Wâtuŋ irec ʒare 45. Biri sâc 15, 15 iŋuc
doma rambiŋ. 4 Eme qâqâtâc kataŋ i biri 3 râe rakicne, eme qâqâtâc kataŋ
biri 3 i jaŋe ŋifec jaŋehec aŋa sâsâc bafârekicne. 5 Motâc â qâqâtâc kataŋ
jaŋe sasawa tuturuŋ‐jeŋic 4, 4; eme kataŋ biri 3 i ŋifec jaŋehec aŋac sâsâc
bafârekicne.

6 Eme ficʒora moc bawec. Ira wâtuŋ ŋicne biricke rakicne. Fic i ʒoricne‐
ticne 50 kubi â otecne‐ticne 30 kubi. Erâ irec mainao fic moc ʒuhuckewec,
i wâtuŋ biri â ririnehec.



ŊICWOFUŊ I 7:7 444 ŊICWOFUŊ I 7:25

7 Erâ fic moc bawec ʒâŋene Mumutara Giere Fic. Ira eri ŋeŋe‐ticne
ŋewecteŋehucmumutara gie bajujec. Emefic irec sâpe i ɋâriŋkonec fuŋkerâ
feku tapanao fisiwecko jâmâzâc katapazi foŋke‐fârekicne.

8 Eme fic irec râpenao hae ʒoŋa moc fowec ira e jahacne fic bawec. Erâ
fic moc ʒuhuckerâ bawec, i Faraore otâ, ŋonâŋ‐ticne hâcne ere biŋe. Fic
jajahec i ficʒora bawec irec sâc jaha bacjofawec.

9 Fic sasawa i qânâ kâcɋenezi â furi sâkozi barakicne; qânâ i sâcmeda
râehuc segezi bâtâcne fasaec ekicne. Gâcne i faio fefec hefepie sâpene ewec
â gâcne Wofuŋte ufuŋ irecnec fuŋkerâ birike rakupie hae ʒoŋa kâcɋenao
fisiwec. 10Ficte hobeteŋne i qânâ fârine â kâcɋene râe rambiŋ, gâcne jaŋere
sâc kubi 10, gâcne jaŋere kubi 8. 11 Eme irec fainao qânâ kâcɋene, sâcmeda
râehuc he fasaec ekicne i râerâ jâmâzâc katapamâmâc râembiŋ. 12Hae ʒoŋa
kâcɋenao qânâ he fasaec ehuc qânâ biri jahec â moc â biri moc ine jâmâzâc
paraŋ iŋuc râembiŋ; erâ Wofuŋte fic irec hae ʒoŋa piticne â eri fic irec hae
ʒoŋa i sâc ijaha bakicne.

Huramzi taha ufuŋ maŋnao aeŋzimetâ gie bawec
(Bin II 2:13–14; 3:15—5:1)

13Eme ŋicwofuŋ Salomozi kiŋaŋ sorec‐jopame ra ŋicmoc ʒâŋene Huram,
Tiro haeonec, e jowa warembiŋ. 14 Ŋic e Naftali guruonec hozec moc ere
ŋokâ. Mamac‐ ticne ine Tiroŋic, e aeŋ bâbâroŋzi wiac bapa ŋic juwec.
Ehame Huram e wâc iŋuc jaha aeŋ bâbâroŋzi gie i me i baocte moc mi
quŋkehuc mamana sarichec jujâmbâŋkewec. Eki hâcne ŋicwofuŋ Salomo
erao fisirâ gie‐ticne bacne‐fârewec.

15 E aeŋ bâbâroŋzi wâtuŋ ŋicne jajahec bacjofawec. Ʒoricne‐jekicte sâc
i kubi 18; eme oorâŋ‐jekicte sâc muc moc râepie orâŋkerâ kubi 12 irec sâc
ewec. 16Eme aeŋ bâbâroŋziwâtuŋ utu jajahec bacjofarâwâtuŋ ŋicne jahere
tofao ʒuhuc‐jofawec. Utu jahec ʒoricne‐jekicte sâc kubi 5 ewec. 17 Eme utu
jahere faio eri wiac mizekicne râreckehuc râekicne, i kâpâcwârumizekicne
7 irec hawari tinac bakicne. 18 Eme eri wiac irec fainao jâchândâŋ hawari
biri 2 râec‐jofahuc rârec rârec râe rawec. 19 Eme wâtuŋ ŋicne jahere
tofao utu râec‐jofakicne jahere faio faroqac hawari metâo râe‐fârekicne.
Jahere sâc ine kubi 4 ewec. 20 Eme jâchândâŋ hawari biri 2 wâtuŋ utunere
faio eri wiac mizekicne irec fainao rârec rârec râec‐jofakicne irec maŋnao
jâchândâŋ 200 biricke rakicne, â wâtuŋmocte faio sâc ijaha bakicne. 21Eme
tiri ufuŋte ficʒuhuc mamai ŋewec irec maŋfuŋko wâtuŋ ŋicne jajahec
âkendâŋ‐jofawec. Wâtuŋ ŋicne fâreopec âkendâŋnerâ ʒâŋene Jakiŋ muwec,
erâwâtuŋ ŋicne qanaopec âkendâŋnerâ ʒâŋene Boasimuwec. 22Emewâtuŋ
utune jahere faio faroqac hawarimetâ barâ râekicne. Jaŋe iŋuc ehucwâtuŋ
ŋicne jahere gie batarambiŋ.

23Eme aeŋ bâbâroŋ rike sueŋkerâ opâ râqâc sâkomako oorâŋmoc bawec.
Mecqaŋeŋne ŋifeckonec ŋifec fisiwec i kubi 10 irec sâc. Hâŋne‐ticnere sâc
i kubi 5, â mucsâc orâŋkehuc fârepie kubi 30 ewec. 24 Eme râqâc sâko
mecqaŋeŋne heririŋnaometâwiac hândâŋ biri jajahec râreckehuc râekicne.
Eme kubi moc maŋnao hândâŋ 10, 10 iŋuc sasawa. Eme irec sâc fuaocte
qanaŋ afezi sâsâcne barâ râepie foha aeŋ bâbâroŋ rikerâ hesiepie hurâ
fuawec. 25 Eme râqâc sâko i bulimakao hawari 12 jaŋere faio râekicne.
Jaŋeraonec jahec â moczi faic mâreŋkopec maickerâ domambiŋ, jahec â
moczi ʒoaŋ huhunaopec, jahec â moczi juwic mâreŋkopec â jahec â moczi

ʒoaŋ wewefunaopec. Eme sârec‐jeŋiczi iitic ehapie râqâc sâko i fai‐jeŋicko
ŋewec. 26Eme râqâc sâkoɋâfoŋne‐ticne imetapemocte sâc, ememecqaŋeŋ‐
ticne i hapecmecqaŋeŋ iŋucne â hawarine i faroqac âri iŋucne;maŋnao opâ
hurâ ŋewec i pake 2 tauseŋ irec sâc.

27 Eme e aeŋ bâbâroŋzi keretac wiac 10 bawec wâc. Jaŋere sâc ʒiŋuc:
Ʒoricne‐jeŋic kubi 4, otecne‐jeŋic kubi 4 jaha, â hâŋne‐jeŋic i kubi 3 irec
sâc. 28 Eme keretac jaŋe ʒiŋuc bakicne: Keretac fârinere aeŋ hâŋne otecne
râerâ râreckehuc sâpene bambiŋ. 29 Eme sâpene ira laioŋ, bulimakao â
kerubim hawari metâ barâ râe rakicne, â aeŋ hâŋne otecnere faio sâc
ijaha fowec, eme laioŋ â bulimakao jaŋere faicpec â juwicpec ira hendiŋ
wiac metâ barakicne. 30 Eme keretac sâc ʒafeŋgâŋ 4 fowec i aeŋ bâbâroŋzi
bakicne, eme otecne‐jeŋic i aeŋ bâbâroŋzia bakicne. Eme mene ŋeŋehasic
i tuturuŋne sâc râekicne â opâ râqâc ihec ʒuʒuhuc bakicne. 31 Eme keretac
irec fainao râqâc ŋeŋe‐ticne oorâŋ bambiŋ, i kubi 1 irec sâc bapie hâŋ
fewec. Otecne‐ ticnere sâc i kubi 1 â nâfocne ewec. Eme ira metâ wiac
barakicne. Eme keretac sâpene i tuturuŋne 4 oorâŋ tâmiric fâfâsâc bakicne.
32 Eme ʒafeŋgâŋ jaŋe juwic qaŋeŋnao ŋifec â ŋifec ŋembiŋ â otecne‐jeŋic
i keretackonec wâtuŋ hâŋ wahawec ihec basanaŋkekicne. Eme ʒafeŋgâŋ
sosoka‐ jeŋicte sâc i kubi 1 â nâfocne. 33 Eme ʒafeŋgâŋ jaŋe keretac
ʒafeŋgâŋ iŋucne; eme otecne‐jeŋic â ʒafeŋgâŋte hawec â ʒafeŋgâŋmaŋnao
dope doma rawec â ʒafeŋgâŋte oorâŋne i afezi sâc barâ aeŋ bâbâroŋ rike
hesiec epie hurâ fua‐fârewec. 34 Eme mebapa 4 jaŋe keretac tuturuŋ sâc
keretachec ʒuʒuhuc bahuc râekicne. 35 Eme keretac fainao ira wiac oorâŋ
moc bakicne, i kubi moc nâfocnere sâc fowec erâ wâtuŋ â sâpenehec fowec.
36 Erâ wâtuŋ â sâpene ira sawane fowec sâc metâ bapazi kerubim, laioŋ â
hâmujâc hawari wiac bahuc hendiŋ hawari wiac mâmâc râewec. 37Keretac
10 jaŋe mutâcnekicne irec sâcko bawec hâcne. Jaŋe sasawa afezi sâcjeŋic
barâ aeŋ bâbâroŋzi rike hesiec epie hurâ hawari‐jeŋic â sâcjeŋic mocjaha
jâmbâŋ efârewec.

38 Eme e aeŋ bâbâroŋzi kuʒi sâko 10 bawec. Kuʒi mocte sâc i opâ pake
40 huwec. Mecqaŋeŋ‐jeŋicte sosoka i kubi 4, eme keretac sâc kuʒi moc
moc ŋerawec. 39 Eme keretac 5 jaŋe ufuŋte fâreopec râec‐jopawec â 5 jaŋe
ine qanaopec râec‐jopawec erâ râqâc sâko mako i fâreopec râeme juwic
mâreŋkopecmaickewec.

40 Eme Huram e kuʒi, sapac â soc titiere râqâc wiac bawec wâc. Iŋuc
erâ ŋicwofuŋ Salomore micte Wofuŋte ufuŋko gie bawec i batara‐fârewec.
41 E wiac ʒiŋuc bafârewec hâcne: Wâtuŋ ŋicne jajahec utu‐jekic oorâŋ barâ
fainao eri wiac mizekicne sâckerâ râe rawec. 42 Erâ jâchândâŋ hawari
400 bawec wâc, i eri wiac jajahec mizec‐ jofakicne ira biricke rakicne,
ehuc eri mizekicne mocko jâchândâŋ biri jajahec râec‐jofakicne, â mocko
biri jajahec jaha râec‐jofakicne. 43 Erâ keretac wiac 10 â kuʒi sâko 10 i
keretac sâc moc moc ŋerawec, 44 erâ opâ râqâc sâko â i derâ domaŋgopieŋ
bulimakao 12.

45 Erâ kuʒi, sapac â soc titiere râqâc wiac, ine hâcne, wiac keci sasawa
i Huramzi ŋicwofuŋ Salomore micte Wofuŋ ufuŋ‐ticnere biŋe aeŋ bâbâroŋ
emasaŋkekicnezi bafârewec. 46 Jordaŋwâneŋko Zaretaŋ â Sukoti hae jahere
ŋondeŋko ŋicwofuŋzi mume wiac keci afezi sâc barâ aeŋ bâbâroŋ rike
hesiec epie hurâ fua‐ fârewec. 47 Eme Salomozi wiac keci ŋeŋe‐ticnao

râe‐fârewec. Wiac i bocjaha â ŋemâcne jâmbâŋ, irec ŋemâc‐ticnere sâc
roniŋte quŋkembiŋ.

48 Eme Salomozi mume Wofuŋte ufuŋ irec wiac kecʒiŋuc i wâc
bafârembiŋ: Alata moc golzi bakicne, erâ tebo moc golzia bakicne, irec faio
poroŋ furu mukicnezi fowec. 49 Erâ lambe dodoma 10 gol ematauckekic-
nezi bacjopakicne. Jaŋe furuficko ira mai domambiŋ, 5 jaŋe fâreopec â 5
jaŋe qanaopec iŋuc domambiŋ. Jaŋere eri wiac, lambe â masune i golzia
bakicne. 50Erâ râqâc â fitac wiac erâ soc titiere râqâc, kasoŋ â faŋ wiac i gol
ematauckekicnezi bafârekicne. Eme furufic â furu dindiŋ irec motâc kataŋ,
â fic maine irec motâc i golzia bakicne.

51 Eme ŋicwofuŋ Salomore micte Wofuŋte ufuŋko gie sasawa batara‐
fârepie tarame Salomo e mamac‐ticne Dawidizi wiac sasawa gol, siliwa â
wâcwiac gâcne bâtiriwec i bafisirâ Wofuŋte ufuŋko ʒeŋaŋ râewec.

8
Salomozi ʒâʒâfic katapa taha ufuŋko râewec
(Bin II 5:2–14)

1 Eme Salomo e Israe jaŋere soŋaŋ micne, gurune gurune jaŋere femic-
nefâc â garikiŋ sâc jaŋere fekicnefâc Jerusalem haeo hetumaŋ‐ jopawec,
i Wofuŋte ʒâʒâfic katapa Dawidire hae, Zioŋ hâcne, irecnec miti ufuŋko
bafeniŋte hefârec‐jopawec. 2Mosa 7, ʒâŋene Etanim ere dameŋ maickeme
Israe ŋic sasawa jaŋe hombaŋ sâko ŋeniŋte ŋicwofuŋ Salomorao fisirâ
tumaŋnembiŋ. 3 Israe ŋic jaŋere soŋaŋ micne fisi‐fârepie tarame taha bapa
jaŋeWofuŋte ʒâʒâfic katapa bafaharerâ 4 reŋkehuc bafembiŋ, erâ tutumaŋ
qoruc boze â irec maŋnao wiac fowec i mâmâc rombiŋ. Taha bapa â
Lewiŋic jaŋe reŋkembiŋ hâcne. 5 Eme ŋicwofuŋ Salomo â Israe kikefuŋ
erao tumaŋne‐fârembiŋ jaŋe sasawa ʒâʒâfic katapa bâniecnehuc lama â
bulimakao bocjaha jâmbâŋ hezuc‐ joparâ tahare biŋe râepie jaŋere ʒare
wowosene me mamana‐fârene mi ewec. 6 Eme taha bapa jaŋe Wofuŋte
ʒâʒâfic katapa bafisirâ ficmaŋne ʒâŋene furu dindiŋ ira kerubim jahere
fakec rurumaŋko ŋeŋe‐ticnao hepie ŋewec. 7 Ehame kerubim jahe fafakec‐
jekic ʒâʒâfic katapa ŋewec irec fainao qaratiepic. Ehuc ʒâʒâfic katapa â
reŋwiac‐ticne i sâockepic hâcne. 8 Reŋ jahec‐ ticne ʒoricnere tofa‐ jekic i
ficmaŋne ʒâŋene furu dindiŋ irecnec fotâcnerâ ficmaŋne mamai ira ŋiczi
hohonere sâc epic. Fic sahacnao hohonene i mi epic. 9 Eme katapa irec
maŋnao qorac tapa jajahec sawa fopic, wiac gâcne aricne. Jahe Mosezi
Horebe tikio ira katapao râec‐jofawec. Israe ŋic jaŋe Aigita mâreŋ beherâ
wahahapie Wofuŋzi jaŋehec ʒâʒâfic ewec irec qorac tapa hâcne. Eme jahe
ira fopiczi fokopirec jaha.

10 Eme taha bapa jaŋe furufickonec wahahapie karoraczi Wofuŋte ufuŋ
fusucmawec. 11 Irec taha bapa jaŋe karoracte gie‐jeŋic baniŋte quŋkembiŋ.
Wofuŋte huriri qâreŋzi ufuŋ fusucmawec hâcne.

Taha ufuŋ mutirimbiŋ
(Bin II 6:1—7:10)

12 Eme Salomozi ʒiŋucmuwec:
“O Wofuŋ, go sambâŋko ʒoaŋ râemeŋ ŋekac,

erâ gahac duŋdapâcko ŋeŋe juju ezore mukic.
13 Irec go ʒira ŋeŋe juju ecmurâ ficsâkomoc ʒâŋe biŋehec bagarepo,

go irec maŋnao ŋeŋe juju erahuc juzemec sanaŋ.”
14 Eme Israe kikefuŋ jaŋe woŋec doma‐ fârehapie ŋicwofuŋzi fotikierâ

jambuŋ‐ jopawec. 15 Jambuŋ‐ jopahuc kecʒiŋuc muwec: “Wofuŋ, Israere
Anutu, e mumbiaŋkezo. Eki hâcne mamac‐ nane Dawidi dâŋ kecʒiŋuc
âzâcnehuc fârine bâfuawec: 16 ‘No Israe ŋicfâc‐nane Aigita mâreŋkonec
jowac‐ jopape wahambiŋkonecteaŋ Israe gurune gurune jaŋerao ʒâŋe
biŋe‐nane fuaocte fic moc baniŋte hae moc mi bâwosâepo. Aricne, no
Dawidi e Israe ŋicfâc‐nane soŋaŋ‐ jopaocte bâwosâepo.’ 17 Eme mamac‐
nane Dawidi e Wofuŋ, Israere Anutu sâsehuc fic moc bacneocte maŋkehuc
juwec. 18 Wofuŋzi ine mamac‐nane Dawidi ʒiŋuc âzâcnewec: ‘Go ʒâŋe
biŋe‐nanere fic moc bazo maŋkekic i honepe mamana biaŋne ekac. 19 Erâ
sifu go gahac mi bazemec. Aricne, ŋokâge moc fua‐gareocmu eki ʒâŋe
biŋe‐nanere fic moc fuaocte bazejec.’ 20 Eme Wofuŋzi dâŋ muwec irec
fârine bâfuawec wâc. No mamac‐nane Dawidi âkehockehuc Israere eri
ŋeŋeo ŋekopac. I Wofuŋzimuwec irec sâc fuawec. Eme no Wofuŋ, Israere
Anutu ere ʒâŋe biŋe fuaocte ufuŋ moc bapo hâcne. 21 Eme Wofuŋzi
mamacfâc‐nâŋec Aigita mâreŋkonec jowac‐jopa wahahuc jaŋehec ʒâʒâfic
ewec ʒâʒâfic katapa irec ŋeŋe hae moc bâfuakopac hâcne.”

22 Eme Salomo e Wofuŋte alata irec maŋfuŋko Israe kikefuŋ jaŋeremaio
domahuc meticne sambâŋkopec bafaharehuc qaratiewec. 23 Ehuc ʒiŋuc
muwec: “O Wofuŋ, Israere Anutu, sambâŋko me mâreŋko gore sâc Anutu
moc mi jujâmbâŋkekac. Goki hâcne kiŋaŋŋicfâcge gore maio maŋ hâcbuc
jueŋgopieŋ jaŋe maŋjauŋ fofo sanaŋ ejarehuc jaŋehec ʒâʒâfic emeŋ i mi
hetâcneekic. 24 Go kiŋaŋŋicge, mamac‐nane Dawidi hâcne, e findaŋdâŋ
âzâcnemeŋ irec fârine bâfuameŋ. Go mârâc miczi dâŋ mumeŋ i miŋecgac
megezi fârine bâfuakomec. 25 O Wofuŋ Israere Anutu, go kiŋaŋŋicge
mamac‐nane Dawidi findaŋdâŋ ʒiŋuc âzâcnemeŋ i mutec fârio qazejec:
‘Ŋokâfâcge jaŋe goki nore maio jumeŋ irec sâcko juhuc hata‐jeŋic aimuŋ
jaha soŋaŋkehuc nore maio juniŋmuo ine noni mupe go ŋic moc Israere
eri ŋeŋeo nore maio ŋeocte mi basacmu.’ 26 O Israere Anutu, go irec
hâcne kiŋaŋŋicge, mamac‐ nane Dawidi hâcne dâŋ âzâcnemeŋ i mutec
sanaŋkezejec.

27 “Jai, Anutu, go mâreŋko sâcne jucmu? Jâmbomac, sambâŋne sambâŋne
jaŋe gore sâc mi ehapie go iŋucne sâkozi no fic ʒi bagarepo ira weniŋuc
sâcne ŋeŋe juju ecmu? 28 O Wofuŋ Anutu‐ nane, go kiŋaŋŋicge no
miŋecgac gore maio wira wâwâsic ekopac irec hazec râerâ nunumu‐nane
manazemec. 29Go fic ʒirec ʒiŋuc mumeŋ: ‘I ʒâŋe‐nanere ŋeŋe hae ezejec’;
irec go ŋafe ʒoaŋ sâc fic ʒira ʒâŋe fitec wahazejec â kiŋaŋŋicge no fic ʒira
nunumu gie bahape mana‐narezemec. 30 Kiŋaŋŋicge no me Israe ŋicfâcge
nâŋe fic ʒira wâsicgupene goki faic sambâŋko ŋeŋe haegao juhuc nunumu‐
nâŋecmanarâ aki anonoc enârezemec.

31 “Ŋic moczi âgo‐ticnerao bahac ŋemâcne bâfuame âgonezi mumupaŋ
dâŋ muocte fânoc hecneme fic ʒira alatagere maŋfuŋko mumupaŋ dâŋ
i muocte fisiocmuo 32 ine goki faic sambâŋko juhuc dâŋjekic manarâ
kiŋaŋŋic jahecge jahere mumutara gie bahuc ŋic hehesicne eebapa‐ticnere
sâcko okacne râcnezemec â bahacmâc juwec e ine tiŋne juju‐ticnere sâcko
akickezemec.

33 “Israe ŋicfâcge jaŋehehesic juhuc bugao bahapie go râsifâc‐jeŋicmana‐
jaretec bawahac‐ jopapie jaŋe maŋjeŋic bârisiehuc gorao risierâ ʒâŋege

mutaniŋkehuc fic ʒira numu hefârec egareniŋmuo 34 goki faic sambâŋko
juhuc dâŋjeŋic manarâ sâqocne‐jeŋic mutâmire‐jarehuc kâcɋenefâc‐jeŋic
mâreŋ jaremeŋ ira mocwâc râec‐jopazemec.

35 “Jaŋe hehesic juhuc bugao bahapie goki sambâŋte motâc hetec
hoe mi hehe mâc foocmu, eme goki bâtiŋ‐ jopakomecte fic ʒira ʒâŋege
mutaniŋkehuc sâqocne‐jeŋic beherâ nunumu gie baniŋmuo 36 goki faic
sambâŋko juhuc dâŋjeŋic manarâ kiŋaŋŋicge no â ŋicfâcge Israe nâŋere
sâqocne mutâmirehuc mutec ŋicfâcge mâreŋ‐jeŋic biŋe qajaremeŋ ira hoe
hezejec. Go iŋuc ehuc hata biaŋne âte raniŋte qazu‐jareekic hâcne.

37 “Eme mâreŋ‐nâŋecko roroc me huc mimicne moc fuaocmu me nânâzi
gieo hâmo qanʒaraŋ eocmu me hâpic me qokic guru sâko fisiniŋmu,
me râsifâc‐nâŋec jaŋe fisirâ hae‐ nâŋec moc somâ baniŋmu me wiac
hâhâwicne me hucsâko moc fuaocmu 38 me wiac hâhâwicnezi ru sâc
buʒâic bâfua‐nâreme ŋic izi me izi me Israe ŋicfâcge sasawa nâŋe numu
hefârec egarehuc fic ʒira menâŋec nunumuo sicne‐garenaŋmuo 39 goki faic
sambâŋko ŋeŋe haegao juhuc aki anonoc enârerâ ru sâc eebapa‐nâŋecte
sâcko wiac enârezemec. Goki bucge mâreŋ ŋic sasawa maŋjeŋic hone
taraekiczi maŋnâŋec honeekic wâc. 40 Irec erâ nâŋe kâcɋenefâc‐nâŋec
mâreŋ tahac‐jopameŋ ira jufenaŋmu sâc araŋ bagarehuc junʒepeneŋ.

41 “Eme ŋic jaŋe ʒâŋe sâkoge â tâpiri ɋuŋɋasaŋgere biŋe mananiŋmu;
42 ehame ŋic furune moc, Israe ŋicfâcge nâŋere guruo mi fuakicnezi
mâreŋ ʒorickonec ʒâŋe biŋegere ehuc fisirâ fic ʒira nunumu gie baocmu
43 ine goki faic sambâŋko ŋeŋe haegao juhuc dâŋticne manarâ wiac irec
me irec numu‐gareme manacnezemec. Go iŋuc etec ŋic gurune gurune
mâreŋ sâc juraŋgopieŋ jaŋe ʒâŋe biŋege manarâ Israe ŋicfâcge nâŋe araŋ
bagareeŋgopeneŋ irec sâc jaha araŋ bagarehuc ʒiŋuc mananʒepieŋ: Fic
bagarepo ʒira ʒâŋe biŋege fokac.

44 “Eme go ŋicfâcge ira me ira sorec‐nâpotec râsifâc‐nâŋec jopanaŋte
ʒikao rahuc hae sâko ʒi bâwosâemeŋ â ʒâŋe biŋege fuaocte fic bagarepo
ʒirapec ʒâŋefihuc gorao nunumu gie banaŋmuo 45goki faic sambâŋko juhuc
numu hefârec dâŋnâŋecmanarâ dopec‐nâpozemec.

46 “Ŋic moczi hehesic tâmiric moc mi jukac, irec nâŋe hehesic moc
bâfuarâ bugao banaŋmu ine goki aaric manahuc râsifâc‐nâŋec jaŋere
meo râec‐nâpotec jaŋe mâreŋ‐ jeŋic bembeŋko me ʒoricko fokac ira
kâpâcwâruo bacnâpo raniŋmu. 47 Eme nâŋe kâpâcwâruo râec‐nâpombiŋ
mâreŋ ira maŋnâŋec bârisiehuc gorao risierâ numu hefârec egarehuc
ʒiŋuc munaŋmu: ‘Nâŋe sâqorehuc sindaŋ â hehesic bâfuambeŋ.’ 48 Nâŋe
iŋuc muhuc gorao risierâ râsifâc‐nâŋec kâpâcwâruo bacnâpo rambiŋ
mâreŋ ira maŋ qâqâtâc‐nâŋec furu jaha gorao râehuc mâreŋ‐ nâŋec
kâcɋenefâc‐nâŋec tahac‐ jopameŋ erâ hae sâko bâwosâemeŋ erâ ʒâŋe
biŋege fuaocte fic bagarepo ʒirapec ʒâŋe fihuc nunumu gie gorao ba-
naŋmuo 49 goki faic sambâŋko ŋeŋe haegao juhuc numu hefârec dâŋnâŋec
manarâ dopec‐ nâpozemec. 50 Erâ hehesic â qaqatara bâfuarâ bugao
bambeŋ i mutâmire‐nâre‐fârerâ kâpâcwâru bacnâpombiŋ jaŋe ejaretec
busâqoc mana‐nârenʒepieŋ. 51 Wemocte, nâŋe gore ŋicfâc â biŋefâcge
juŋgopeneŋ irec. Go Aigita mâreŋko aeŋ ʒocbâruŋ irec sâc ʒâic serereŋ
maŋnao jumbeŋkonec bawefuc‐ nâpomeŋ; 52 irec kiŋaŋŋicge â ŋicfâcge
nâŋe numu hefârec egarepene sâc nâŋerao ʒâŋe fihuc mana‐nârezemec.

53 O Wofuŋ Anutu, goki hâcne ŋic gurune gurune mâreŋ sâc juraŋgopieŋ
jaŋeraonec bâtâc bacnâporâ biŋefâcge bacnâpomeŋ; go kâcɋenefâc‐nâŋec
Aigita mâreŋkonec bawefuc‐jopahuc kiŋaŋŋicgeMosere micko dâŋ râemeŋ
irec sâcko wiac efâremeŋ hâcne.”

54 Eme Salomo e Wofuŋte alata irec maŋfuŋko dieŋzi herâ meticne
sambâŋkopec bâfeŋnehuc Wofuŋ numu hefârec ecnekume tarame fa-
harewec. 55 Fahare domahuc Israe kikefuŋ sasawa dâŋ marac sâkoo
kecʒiŋuc muhuc jambuŋ‐ jopawec: 56 “Wofuŋzi Israe ŋicfâc‐ticne nâŋâc
dâŋ mupaŋke‐nârewec irec sâc jujuhâmo bâfua‐nârewec e mumbiaŋkezo!
Eki hâcne kiŋaŋŋic‐ticne Mose ecneme findaŋdâŋ biaŋne mufua rawec
irecnec dâŋ moc waha qahuc fârimâc mi ewec. 57 Wofuŋ Anutu‐nâŋec
e mamacfâc‐nâŋec jaŋehec juwec irec sâcko nâŋâcnehec juzejec wâc, e
behec‐ nâporâ mi râpec‐nâpozejec. 58 Eki maŋnâŋecte guriŋ baha erao
domazejec. Ehame hata‐ ticnao jufârehuc mamacfâc‐nâŋec sâcmutâc,
dâŋsanaŋ âmumutâc dâŋwiac jarewec i mana rereŋ enʒepeneŋ. 59Eme no
Wofuŋ mu wâwâsic ecnekopac dâŋ ʒizi Wofuŋ Anutu‐nâŋec ere maŋfuŋko
ŋafe ʒoaŋ sâc fozejec. Ehame e kiŋaŋŋic â Israe ŋicfâc‐ticne ŋafe ʒoaŋ sâc
bafic‐nâpohuc dâŋnâŋec mutarazejec. 60 Iŋuc enâreme ŋic gurune gurune
mâreŋ sâc juraŋgopieŋ jaŋe ʒiŋucmana taranʒepieŋ: Wofuŋ e Anutu fârine
jukac. Erao ʒuhuckerâAnutumocmi jujâmbâŋkekac. 61 Irec ŋoŋemaŋŋeŋic
hâcbuc jaha Wofuŋ Anutu‐nâŋectao râerâ dâŋsanaŋ‐ticnere hata âtehuc
sâcmutâc dâŋticne dameŋ ʒi eeŋgopieŋ irec sâcko soŋaŋkehuc junʒepieŋ.”

62 Eme ŋicwofuŋ â Israe kikefuŋ sasawa jaŋe Wofuŋte maio taha bâzi
rikembiŋ. 63 Eha Salomo e bulimakao 22 tauseŋ â lama 120 tauseŋ i wama
bâzire muhuc Wofuŋ taha bacnewec. Iŋuc ehuc ŋicwofuŋ â Israe kikefuŋ
sasawa jaŋe Wofuŋte ufuŋ mutirimbiŋ. 64 Ʒoaŋ ijaha ŋicwofuŋzi hae ʒoŋa
ʒâʒâŋiŋnemoc Wofuŋte fic mamai fowec i mutiriwec wâc. Ira hâcne qowi
bâzi, taha bâzi â wama bâzire wokemaŋ wiac taha bawec. Qowi bâzi, taha
bâzi â wama bâzire wokemaŋ bocjaha fuawecte Wofuŋte maio alata aeŋ
bâbâroŋzi bakicne ŋewec ira wiac i râe‐fâreniŋte quŋkembiŋ hâcne.

65 Eme Hamati hae ramicnaonec fuŋkerâ huraku Aigita mâreŋte opâo
tarakac mâreŋ ŋondeŋ irecnec ŋic ŋokac guru sâko jâmbâŋ, Israe kikefuŋ
sasawa jaŋe hâcne hehâckerâ Salomohec tumaŋnehucWofuŋ Anutu‐jeŋicte
maio ʒoaŋ 7 hombaŋ ŋembiŋ. 66 Eme ʒoaŋ 8 maickeme ŋicwofuŋ Salomozi
kikefuŋ mâzoc‐jopame jaŋe e mumbiaŋkehuc bubiaŋ faio hae‐ jeŋic sâc
râwiŋne‐fârembiŋ. Wofuŋzi kiŋaŋŋic‐ticne Dawidi â Israe kikefuŋfâc‐ticne
ehâmo‐jarewecte ʒeri ehuc râwiŋnembiŋ hâcne.

9
Wofuŋzi Salomo mocwâc fuacneme arec jajahec ewec
(Bin II 7:11–22)

1 Eme Salomo e Wofuŋte fic mecne, e jahacne erific mecne â ficwiac
gâcne baocte maŋkewec sâc i batara‐fârewec. 2EmeWofuŋzimârâc Gibeoŋ
haeo Salomo fuacnewec irec sâc mocwâc fuacnewec. 3 Ehuc dâŋ kecʒiŋuc
âzâcnewec: “Go nore maio wira wâwâsic emeŋ i manapo. Eme go nore
ʒâŋe fosanaŋkeocte fic bameŋ i jambuŋkepo, irec maŋʒâŋe‐nane ira râepe
raŋɋa raŋɋa forahuc juzejec sanaŋ. 4 Eme go mamacge Dawidizi nore
maio juwec irec sâc siocmâc â tiŋne juhuc noni dâŋsanaŋ â mumutâc

dâŋnane reŋkeniŋte râe‐ŋarepo i reŋke‐fârecmuo 5 noni ŋicwofuŋ ŋeŋege
basanaŋkepe Israe kikefuŋ raŋɋa raŋɋa ŋicwofuŋ jujarecmu. Noni ma-
macge Dawidi kecʒiŋuc âzâcnepo irec sâc fuaocmu: ‘Go ŋic moczi Israere
eri ŋeŋeoŋeoctemocmi basa‐jâmbâŋkecmu.’ 6Ŋoŋemeɋâricfâc‐ŋeŋicŋoŋe
ine râpecnuhuc sâcmutâc me dâŋsanaŋ‐nane râe‐ŋarepo i mana rereŋ mi
ehuc rarâ nemu gâcne numu‐jarehuc kiŋaŋ qajareniŋmuo 7 ine noni Israe
kikefuŋ mâreŋ tahac‐ŋopapo irecnec bâsirowec‐ŋopapemu, erâ ufuŋ ʒira
nore ʒâŋe biŋe foocte mutiripo i mai‐naneonec tuŋkepe raocmu; eme ŋic
gurune gurune jaŋe Israe ŋic ŋoŋerao iticnehuc mu qâqiŋ dâŋ â mu âke
sisic dâŋ eŋareniŋmu. 8 Eme fic sesuctac fuame jâuruniŋmu sâc jaŋe bipic
tatara ejareha sisi fufuŋgaŋ ehuc ʒiŋucmuwioc eniŋmu: ‘Wofuŋziwemocte
hae mâreŋ â ufuŋ ʒi wiac iŋucne ejactewec?’ 9 Jaŋaczia iŋuc wiohuc
ʒiŋuc munʒoŋgopieŋ: ‘Jaŋe Wofuŋ Anutu‐ jeŋiczi kâcɋenefâc‐jeŋic Aigita
mâreŋkonec jowac‐jopa wefuwec e beherâ nemu gâcne jaŋerao qohotarâ
numu‐jarehuc kiŋaŋ qajarembiŋte Wofuŋ Anutu‐ jeŋiczi wiac hâhâwicne
keci sasawa bâfua‐jare‐fârewec.’ ”

Salomozi wiac gâcne ebac ewec irec binaŋ
(Bin II 8:1–18)

10 Eme Salomo e fic jajahec, Wofuŋte fic â e jahacne fic i jara 20 sâko
baku batara‐fârewec. 11Tiro haere ŋicwofuŋ Hiram eki jâc sasawa, jâmâzâc
mecne, wete mecne â gol mecne i Salomore aŋac fowec sâc râecne‐fârewec.
Eme ŋicwofuŋ Salomozi irec okacne Galilaia mâreŋko hae 20 ŋerambiŋ i
râcnewec. 12 Eme Hiram e Salomozi hae 20 râcnewec i hone tâcneocte Tiro
haeonec waharâ honec‐joparâ maname mi sâckewec. 13 Irec Salomo ʒiŋuc
âzâcnewec: “Hahac‐nane, go hae ʒi wemo hae naremeŋ?” Iŋucmurâmâreŋ
irec ʒâŋe Kabuli muwec. Nâŋâcne dâŋko: Guec tâmiric. Eme ʒâŋe i ʒiŋuczia
fokac jaha. 14 Eme Hiramzi gol moneŋ sâko 120 ŋicwofuŋtao râeme rawec.

15 Eme ʒi ine ŋicwofuŋ Salomozi ŋic gâcne kiŋaŋ qaqa gie mujareme
bambiŋ irec binaŋ. Jaŋe kiŋaŋ qaqa gie bahuc wiac ʒiŋuc bafârembiŋ:
Wofuŋte ufuŋ, Salomo e jahacne ficsanaŋMilo â Jerusalem haere sacsanaŋ
erâ hae sanaŋHazoro, Megido â Gaʒere. 16Eme Gaʒere haere fuŋne ʒiŋuc: I
mârâc jahaAigita ŋicwofuŋFaraoziwefurâ ro rauc erâ ʒoc râeme ʒâseŋkeme
Kanaaŋ ŋic hae rune qâhâmoc‐jopawec, erâ juku otâ‐ticne, Salomore ŋonâŋ
hâcne, e meo babacte bubiaŋ wiac râcnewec. 17 Eme Salomo e Gaʒere
haere sesuctacko hae ɋâricne barâ Bete‐Horoŋ hae juwicne i bawec wâc,
18 erâ Juda mâreŋ burocnao Balata â Tama hae i mâmâc bawec. 19 Erâ
wâc rowaŋ hae‐ ticne sasawa â keretac â becâsifâc‐ticne jaŋere hae biri
â wiac gâcne i Jerusalemko me Lebanoŋ tiki mâreŋko me uucmaŋ‐ticnao
ira me ira baocte aŋackewec sâc bafârewec hâcne. 20 Eme Amori, Hiti,
Periʒi, Hiwi â Jebusi ŋicguru jaŋere ʒika nâfoc jumbiŋ jaŋe Israe kikefuŋ
jaŋere tofafâcmâcne. 21 Israe ŋic jaŋe ŋicguru i jopa mizieniŋte eipiembiŋ.
Irec nâfocne jumbiŋ jaŋere ɋâricfâc jaŋe Israe mâreŋko ʒuhuckerâ jumbiŋ.
Eme i jaŋe hâcne Salomozi kiŋaŋ qaqa gie sâko baniŋte mupaŋke‐jareme
ʒuʒuhuc jaha bambiŋzi bahuc juŋgopieŋ. 22 Â Israe ŋic jaŋe ine gie moc
mi mupaŋke‐jarewec. Jaŋe momorifâc‐ticne erâ momori micne fekicne â
wahakicne erâ keretac â becâsicfâc‐ticne jaŋere soŋaŋ jumbiŋ.

23 Eme Salomore gie wiac bahuc jumbiŋ ŋic i jaŋere micne ine ŋic 550
jumbiŋ. Jaŋe ŋic soŋaŋ‐jopahapie gie wiac bahuc jumbiŋ hâcne.

24 Eme Salomo e Faraore otâ Dawidire haeonec jowa wefurâ fic bac-
neweckoa râeme fewec. Iŋuc erâ Milo ficsanaŋ bawec wâc.

25SalomoziWofuŋ alata bacnewec irec fainao jara sâc arecne 3 qowi bazi
â wama bâzi erâ hosâc âsuwiac i Wofuŋ rikecne jujec. Iŋuc ehuc fic batara‐
fârewec.

26 Eme Hâwec Bâbâroŋte mecnao Edom mâreŋko Eloti hae bembeŋko
Ezioŋ‐Gebe hae ŋekac ira Salomozi mume woke wiac bacnembiŋ. 27 Eme
Hiram e kiŋaŋŋicfâc‐ticne gâcne, wokeo juhuc hâwecte fuŋne mamana,
jaŋe sorec‐ jopame Salomore ŋicfâc jaŋehec wokeo jumbiŋ. 28 Eme jaŋe
rakuOfirimâreŋkofisirâ golmoneŋ sâko 420 rorâ risiehuc ŋicwofuŋ Salomo
bafisicnembiŋ.

10
Seba mâreŋte ŋokac wofuŋzi Salomorao fisiwec
(Bin II 9:1–12)

1 Eme Seba mâreŋte ŋokac wofuŋ eki Salomore ʒâŋe biŋe manarâ
dâŋ herâricnao esâickeocte fisiwec. 2 E kikefuŋfâc‐ticne guru sâko
jâmbâŋ jaŋehec Jerusalem haeo fisimbiŋ. Ehame kamelefâc‐ticne jaŋe
nânâ ba bâziziwec eere wiac mecne, gol bocjaha mecne â qânâ wiac
furi sâko i mâmâc âsickembiŋ. Eme e Salomorao fisirâ ehec dâŋezore
maŋkewec i âzâcne‐fârewec. 3 Erâ dâŋ wiocnewec sâc irec okacne Sa-
lomozi sâcne bâtikiecnewec. Ŋicwofuŋ e wiwio irec me irec okacne
bârisieocte moc mi bititiewec hâcne. 4 Eme Seba mâreŋte ŋokac wofuŋ
e Salomo maŋɋârâŋ‐ticne â fic bawec 5 â tebo‐ ticnao nânâ wiac fowec,
â kâcɋenefâc‐ticne e orâŋkehuc ŋembiŋ â kiŋaŋ qaqafâc‐ticne jaŋe ŋaqi
biaŋne rojuhuc kiŋaŋ qacnembiŋ â waiŋ soŋaŋfâc‐ticne gie‐jeŋic bambiŋ
erâ Wofuŋte ufuŋko qowi bâzi rikehuc juwec, wiac i sasawa hone‐fârerâ
maŋne omaewec.

6 Eme ŋicwofuŋ ʒiŋuc âzâcnewec: “No mâreŋ‐naneo juhuc eebapagere
â maŋɋârâŋgere biŋe bâroŋ manapo i fârine ʒine hâcne bâfuakopac. 7 No
biŋege sawa manahuc manape fârine mi ewec. Miŋecgac no nahac fisirâ
ʒâŋe fâri‐nanezi qame honehuc ʒiŋuc manakopac: Jaŋe dâŋ binaŋ huŋtuc
sawa enarembiŋ ʒi inemaŋɋârâŋge â jujuhâmoge izi biŋege siricke‐fârekac.
8 Ŋicfâcge â kâcɋenefâcge dameŋ sâc gore maio domahuc maŋɋârâŋgere
dâŋ mana sakac eeŋgopieŋ jaŋere manape ʒerine ekac. 9 Wofuŋ Anutuge
e mumbiaŋkezo! Eki hâcne Israe kikefuŋ maŋjauŋ fofo sanaŋ ejarehuc
gore maname sâckewecte ŋic eebapa biaŋne â fâretiŋkoa jowac‐ jopahuc
jucmurâ Israere eri ŋeŋeo râecguhuc ŋicwofuŋ âkendâŋguwec.” 10 Iŋuc
murâ ŋicwofuŋ gol ŋemâc‐ticne 120 erâ nânâ ba bâziziwec eerewiac bocjaha
jâmbâŋ â qânâ wiac furi sâko râcne tahac ewec. Seba mâreŋte ŋokacwofuŋ
e ŋicwofuŋ Salomo nânâ ba bâziziwec eere wiac râcnewec i hâhâwicne
jâmbâŋ. Iŋucne sâko i ʒâhecmoczi mocwâcmi bafisiwec.

11 Erâ wiac i sawa mâcne, Hiramte wokefâc jaŋe Ofiri mâreŋkonec
gol baware jumbieŋ jaŋe kioŋjâc bocjaha â qânâ wiac furi sâko Ofiri
mâreŋkonec bafisi jumbieŋ wâc. 12Eme Salomozi mume jâc biaŋne i rohuc
Wofuŋte fic â e jahacne fic irec wâtuŋ gâcne barâ gae hehe ŋic jaŋere gita
kulele wiac bajarembiŋ wâc. Jâc biaŋne iŋucne mârâc jaha mi bafisikicne
â mi honekicne â ʒâhec wâc iŋuc jaha mocwâcmi honembiŋ.

13 Eme ŋicwofuŋ Salomozi Seba mâreŋte ŋokac wofuŋ e wiac aŋac
manarâmufuawec sâc i tahackehucwiac gâcne e jahac râcnezomanasuwec
i ʒuhuckecnewec. Eme e â kikefuŋfâc‐ticne jaŋe faharerâ mâreŋ‐jeŋicko
risie rambiŋ.

Salomo e moneŋ mafa â ʒâŋe biŋe sâkohec juwec
(Bin II 9:13–24)

14 Eme jara sâc gol wiac Salomorao fisi jujec irec ŋemâc i 660. 15 Erâ
i âbârâ gie bapa ŋic nareŋ gareŋ ejumbieŋ jaŋere sahac taha erâ Arabia
mâreŋte ŋicwofuŋ jaŋere sahac taha â mâreŋ soŋaŋ jaŋere sahac taha
moneŋ bafisimbiŋ i ira ʒuhuckewec.

16Emeŋicwofuŋ Salomozimume gol ematauckekicnezimaro kâcɋene 200
bambiŋ. Maro mocte gol râembiŋ irec ŋemâc 600. 17 Erâ maro piticne 300 i
gol ematauckekicnezia bambiŋ wâc. Maromocte gol râembiŋ i ŋemâc‐ticne
3 paoŋ irec sâc. Eme ŋicwofuŋzi mume maro wiac i Lebanoŋ Kâtefic
ira râembiŋ. 18 Eme ŋicwofuŋzi mume elefaŋte ʒuŋenezi eri ŋeŋe sâko
moc barâ gol ematauckekicnezi foŋkembiŋ. 19 Eme ŋeŋe e riri‐ ticnehec,
ririre feŋgaŋne 6 fowec. Erâ ŋeŋe irec râpenao ira bulimakao qizec metâ
bakicne. Ŋeŋere qaŋeŋnao ŋifec â ŋifec ine me hehesiŋ ba akic ekicne, â
irec qaŋeŋnao laioŋ hawari jajahec metâ bakicne. 20 Eme laioŋ hawari 12
i riri feŋgaŋne 6 ira ŋifec â ŋifec râec‐jopakicne. Uucmaŋ ira me ira wiac
iŋucne moc mi bambiŋ, aric kereŋne. 21 Ŋicwofuŋ Salomore waiŋ â opâ
râqâc wiac sasawa i golzi bafârekicne, erâ Lebanoŋ Kâteficko râqâc wiac
fowec i gol ɋaɋacnezi bakicne. Salomozi juwec dameŋ ira siliwaremanapie
wiac omane ewec. 22 Ŋicwofuŋ e Tarasisi haeonec woke sâko jucnembiŋ,
jaŋe ŋicwofuŋ Hiram ere wokefâc jaŋehecmâmâc hâwecko jujumbieŋ. Erâ
Tarasisi haeonec woke jaŋe jara 3 tarame sâc fisihuc gol, siliwa, elefaŋte
ʒuŋe,moŋki â wipe hawari biaŋ bafisicne jumbieŋ.

23Eme ŋicwofuŋ Salomo emoneŋmafa sâko â mâŋɋârâŋhec juhuc mâreŋ
sâcŋicwofuŋ jurambiŋ jaŋe siric‐jopa‐fârewec. 24EhameAnutuzimaŋɋârâŋ
tahackewecte ŋicne ŋicne jaŋe Salomo honehuc maŋɋârâŋ‐ticnere dâŋ
mananiŋte ejarewec. 25 Eme jarane jarane fisimbiŋ sâc jaŋe buc buc taha
wiac‐ jeŋic bafisihuc râqâc wiac siliwa â golzi bakicne, erâ ŋaqi qoruc â
wiac âsu biaŋ, â nânâ ba bâziziwec eere wiac erâ becâsic doŋgi wiac râcne
jumbieŋ.

Salomozi becâsic â keretac rome fisiwec
(Bin II 1:14–17; 9:25–28)

26 Salomo e keretac â becâsicko rara ŋic hetumaŋ‐ jopawec. E keretac
1 tauseŋ 400 â becâsicko rara ŋic 12 tauseŋ jucnembiŋ, eme i jaŋe
rocjoparâ keretac jujure sâc hae iŋucnao râec‐jopawec â gâcne ine ŋicwofuŋ
e jahacnehec Jerusalem haeo jumbiŋ. 27 Eme ŋicwofuŋ e siliwa â gol i
Jerusalem haeo qânâ iŋucne kosa râeme forawec â jâmâzâc jâc bocjaha
jâmbâŋ rome fisirâ Sefela mâreŋko kakikic jâc forawec irec sâc forawec.
28Erâ Salomo becâsic bafisicnembiŋ i Aigita â Kuemâreŋkonec. Ŋicwofuŋte
furi bapa ŋic jaŋe Kue mâreŋ ira hâcne furine bambiŋ. 29 Ehuc Aigita
mâreŋkonec keretac moc i siliwa moneŋ 600‐zi furine bambiŋ, â becâsic
moc irec furi ine siliwa moneŋ 150 râembiŋ. Eme Hiti â Siria ŋicwofuŋ
jarepie jaŋe wâc jaŋeremeonec furine bambiŋ.

11
Salomo e juju‐ticne sâqorewec

1 Ŋicwofuŋ Salomo ere maŋzi ŋokac jabane kecʒiŋuc jaŋerao boc do-
mawec: Farao otâ‐ticne, Moabi ŋokac, Amoŋ ŋokac, Edom ŋokac, Sidoŋ
ŋokac â Hiti ŋokac. 2 Eme Wofuŋzi mârâc jaha ŋicguru i jaŋere Is-
rae ŋic ʒiŋuc jazawec: “Jaŋe maŋŋeŋic fârepie nemufâc‐jeŋic jaŋerao
qohotanʒipiŋte ŋoŋe jaŋeraonec ŋokac mi rocjopanʒepieŋ â jaŋe mana‐
jarepie ŋoŋeraonec ŋokac wâc mi rocjopanʒepieŋ.” Salomo e ine ŋokac
i jaŋerao hâcne maŋticne râewec. 3 Eme ŋokacfâc‐ticne fekicne jumbiŋ
jaŋere ʒare 700 â mamare jucnembiŋ jaŋere ʒare 300. Jaŋe hâcnemaŋticne
bâsifuckembiŋ. 4 Salomo e ŋicqizec ewec dameŋ ira ŋokacfâcne jaŋe
maŋticne fârepie nemu jabane jaŋerao qohotahuc, mamac‐ticne Dawidizi
maŋticne hâcbuc Wofuŋtao râewec iŋuc jâmbâŋ mi ewec. 5 Ehuc Sidoŋŋic
jaŋere nemu ŋokac ʒâŋene Asitorete â Amoŋŋic jaŋere nemu repicne,
ʒâŋeneMilikom jahe kiŋaŋ qajactewec. 6Erâ eWofuŋzimaname sâqorewec
wiac i hâcne ebac ehuc mamac‐ ticne Dawidizi Wofuŋ bâjâpe‐hâmowec
iŋuc mi ewec. 7 Salomo e dameŋ ira Jerusalem hae ʒoaŋ wewefunaopec
tiki moc ŋekac ira Moabi jaŋere nemu repicne ʒâŋene Kemosi â Amoŋŋic
jaŋere nemu repicne ʒâŋeneMoleke jahere furu mâreŋmoc bâfuawecwâc.
8 Erâ ŋokacfâc‐ticne jabane jaŋe furu mâreŋ bâfua‐jarewec jaha. Eme jaŋe
nemufâc‐jeŋic hosâc âsu â taha wiac rike‐jare jumbieŋ.

9Eme Salomo eWofuŋ Israere Anutu mârâc jaha arec jajahec fuacnewec
e maŋzi behewecte Wofuŋzi aaric manacnewec. 10 Ehuc Salomo e nemu
jabane mi bâjâpec‐jopaocte âzâcne‐bipiehame sifu dâŋticne mi reŋkewec.
11 Irec Wofuŋzi Salomo ʒiŋuc âzâcnewec: “Go mâsi iŋuc ehuc ʒâʒâfic â
dâŋsanaŋ‐nane mutâcne‐garepo i mi soŋaŋkemeŋte no uucmaŋge i gore
meonec batara‐jâmbâŋkerâ kiŋaŋŋicge moc râcnepemu. 12 Erâ mamacge
Dawidire erâ go juhaŋte iŋuc mi epemu. Ŋokâgezi juocmu ere meonec
ine batarapemu. 13 Erâ Dawidizi kiŋaŋŋic‐nane juwec â Jerusalem hae
bâwosâepo irec erâ uucmaŋ sasawa i ŋokâge mi jâoc rofârepemu, ŋicguru
mocjaha mujarepe ere biŋefâc junʒepieŋ.”

Salomo râsifâc‐ticne fuŋkerâ fuambiŋ
14 Eme Wofuŋzi Edomŋic moc ʒâŋene Hadadi ecneme Salomo râsi roc-

newec. Hadadi e Edom mâreŋte ŋicwofuŋ ere garikiŋkonec. 15 Dawidi e
Edom mâreŋko juhame momori micne Joabezi ŋic jopakicne ducjopaocte
ferâ Edom mâreŋko ŋic sasawa qâhâmoc‐jopawec. 16 Joabe e Edom ŋic
sasawa qâhâmoc‐jopa‐fâreocte e jahacne â Israe ŋic jaŋe ijaha ʒuhuckerâ
juhapie mosa 6 tarawec. 17 Eme Hadadi e dameŋ ira motec piticnea
juhuc Edomŋic tucne mamac‐ticnere kiŋaŋ qaqafâc jaŋehecmâmâcwiserâ
Aigita mâreŋko rambiŋ. 18 Jaŋe Midiaŋ mâreŋkonec faharerâ raku Paraŋ
mâreŋko fisimbiŋ. Ehuc irecnec ŋic tucne jowac‐ jopapie raku Aigita
mâreŋko ŋicwofuŋ Faraorao fisimbiŋ. Eme eki fic â nânâ opâ jarewec.
Ehuc ʒuhuckerâ mâreŋ mutara‐jarewec. 19 Erâ Farao e Hadadire maname
sâckewecte juku e jahacne ŋonâŋ, ŋokac‐wofuŋ Tapenesi ere qo râcneme
ŋonâŋ‐ticne rowec. 20 Eme Tapanesi qoticnezi ŋokâ moc rocnewec ʒâŋene
Genubati. E Tapanesizi Faraore ficko gume jowac ecnewec. Ehame
Genubati e Faraore ŋokâfâc jaŋehec Faraore ficko juwec. 21 Juku Dawidizi

apa ŋosafâc‐ticne jaŋerao ʒuhuckehuc hâmowec â momori micne Joabe e
wâc iŋuc jaha hâmowec,Hadadi e biŋe iŋucmanarâ Farao ʒiŋuc âzâcnewec:
“Mana‐naretec faharerâ hae mâreŋ‐naneo risiepe.” 22 Iŋuc mume Faraozi
dâŋ ʒiŋuc bâtikiecnewec: “Go norao juhuc wemo wiac basakic, irec hae
mâreŋgao racmurâ manasukic?” Wiocneme muwec, “Mâc mana‐naretec
rape.”

23 Eliada ŋokâ‐ ticne Reʒoŋ e bomboŋ‐ ticne, Zoba mâreŋte ŋicwofuŋ
Hadadeze eraonec wisewec. Eme e hâcne Anutuzi Salomore râsi jaha wâc
rowosâewec. 24 E Dawidizi ŋic qâhâmoc‐jopawec irec faicnao ŋic rocjoparâ
micne bajareme râsi fisi jumbieŋ. Erâ Damasko haeo rarâ ira juhuc Reʒoŋ e
hae irec ŋicwofuŋ âkendâŋnembiŋ. 25E Hadadizi sisipiric gie bawec irec sâc
jaha ehuc Salomore dameŋko Israe ŋic râsi ejarewec. Erâ e Israe ŋic jaŋere
hâwickewecte Siria mâreŋko ŋicwofuŋ juwec.

26 Ehame Zereda haeonec Eferaim ŋic moc ʒâŋene Nebate ere ŋokâ
Jeroboam e Salomore kiŋaŋŋic juwec. Neŋgoc‐ticne e ŋokac hozec moc
ʒâŋene Zerua. Eme Jeroboam e wâc iŋuc jaha ŋicwofuŋ Salomo râsi
ecnewec. 27 E fuŋne ʒiŋucte ŋicwofuŋ râsi ecnewec: Salomo e huec sanaŋ
ʒâŋene Milo bahuc mamac‐ticne Dawidire hae irec sac bâbâzicke‐fârewec.
28 Jeroboam e gie bapa ŋic saric juwec. Irec Salomozi, ŋicmotec e ʒoɋachec,
iŋuc honerâ Josefere kikefuŋfâc gie ŋemâcne mujarekicne i soŋaŋkeha
baniŋte mucnewec. 29 Ehame dameŋ ira Jeroboam e Jerusalem haeonec
rahame Siloŋic porofete Ahiazi hatao bâfuawec. Ahia e ŋaqi‐ticne ɋâricne
moc heme hume juwec. Eme Ahia â Jeroboam jahe hatao buc jupic.
30 Eme Ahia e ŋaqi‐ticne ɋâricne rojuwec i fâreme bâmbâŋ qaha bâsuckeme
dâkâne 12 ewec. 31 Iŋuc erâ Jeroboam ʒiŋuc âzâcnewec: “Go dâkânege 10 i
roc. Israere Wofuŋ Anutu e ʒiŋuc hâcne mukac: ‘Manakic, no Salomore
uucmaŋ iŋuc hâcne bâfâuckezo ekopac. Ehuc go ŋicguru 10 garepemu.
32 Erâ kiŋaŋŋic‐nane Dawidire erâ â no nahac Israe ŋic gurune gurune
jaŋeraonec Jerusalem hae bâwosâepo irec erâ e ŋicgurumocjaha bajuzejec.
33 E râpecnuhuc Sidoŋŋic jaŋere nemu ŋokac Asitorete â Moabi ŋic jaŋere
nemu Kemosi â Amoŋŋic jaŋere nemu Milikom jaŋe dape‐ jareekac. E
mamac‐ ticne Dawidizi ewec irec sâc hata‐naneoa juhuc nore ʒâŋe faio
wiac etiŋkehuc dâŋsanaŋ â mumutâc dâŋnane mi soŋaŋkeekac hâcne.
34 Irec no uucmaŋ furu jaha mi jâoc ropemu. Kiŋaŋŋic‐nane Dawidi e
no nahac rowosâehape sâcmutâc â dâŋsanaŋ‐nane soŋaŋkewecte ere erâ
manacnehape juju dameŋ‐ ticne foocmu sâc micne bapa juocmu. 35 No
uucmaŋ i ŋokâ‐ticne jâoc rorâ go ŋicguru 10 garepemu. 36 Â ŋokâ‐ticne e
ine ŋicguru mocjaha râcnepemu. Ehame Jerusalem haeo ʒâŋe‐nane foocte
rowosâepo hae ira hâcne kiŋaŋŋic‐nane Dawidi e tatamac focneha ʒâŋe
mai‐ naneo juzejec. 37 Noni âkendâŋgupe go ŋic weni jaŋere egarekac
jaŋe qaŋeŋ‐jopahuc Israe guru ŋicwofuŋ ejarezemec. 38 Go kiŋaŋŋic‐nane
Dawidizi ewec irec sâc jaha ehucwiac sasawamutâcne‐garekopac i reŋkerâ
hata‐naneo juhuc dâŋsanaŋ â sâcmutâc dâŋnane soŋaŋkehuc nore maio
wiac tiŋne ebac ecmuo ine no Dawidirao epo irec sâc kikefuŋfâcge hume
keteŋ ejarepemu. Ehuc Israe kikefuŋ tahacgupemu. 39 Eme no irec erâ
dameŋ bembeŋne mac Dawidire ɋâricfâc fific bacjopapemu.’ ” 40 Eme irec
Salomozi Jeroboam qaocte hone jâjâpehuc juwec. Ehame Jeroboam e
fahare wiserâ Aigita mâreŋte ŋicwofuŋ Sisaka erao ra juhame Salomo

hâmoc dameŋ‐ticne maickewec.

Salomo hâmowec
(Bin II 9:29–31)

41 Salomozi wiac sasawa ebac ewec âmaŋɋârâŋ‐ticnere binaŋ i Salomore
gie binaŋ papia qizecko qâreŋke‐fârekicne. 42 Salomo e Israe ŋic qaŋeŋ‐
jopahuc Jerusalem haeo ŋicwofuŋ juhame jara 40 tarawec. 43 Juku apa
ŋosafâc‐ticne jaŋerao ʒuhuckehuc hâmome mamac‐ ticne Dawidire hae
qizecko duckembiŋ. Ehame ŋokâ‐ticne Rehoboamzi tucticne qarâ ŋicwofuŋ
juwec.

12
Israe ŋic jaŋemaŋrâŋgeŋ bâfuambiŋ
(Bin II 10:1—11:4)

1 Israe ŋic jaŋe Rehoboam ŋicwofuŋ âkendâŋneniŋte Sikem haeo tu-
maŋne‐fârehapie Rehoboam e ira rawec. 2 Ehame Nebate ŋokâ‐ ticne
Jeroboam e ŋicwofuŋ Salomoraonec wiserâ Aigita mâreŋko rawecte ira
juhuc biŋe i manarâ Aigita mâreŋkonec risiewec. 3Eme jaŋe dâŋ râecnehuc
hefârembiŋ. Eme Jeroboam â Israe ŋic sasawa jaŋe Rehoboamtao fisirâ
dâŋ ʒiŋuc muhuc âzâcnembiŋ: 4 “Mamacgezi tagi bâmâmâcke‐nârewec.
Irec goki gie ŋemâcne â tagi fai‐nâŋecko fokac i baafecke‐nâretec kiŋaŋ
qagarenaŋmu.” 5 Jaŋe iŋuc mupie dâŋ ʒiŋuc bâtikie‐jarewec: “Ŋoŋe
râwiŋnerâ ra juhapie ʒoaŋ gie bapa jahec â moc tarame norao mocwâc
warenʒepieŋ.” Iŋuc jazame râwiŋnembiŋ.

6 Ehame ŋicwofuŋ Rehoboam e mamac‐ticne Salomozi ɋâricne juhame
ŋicqizec ere maio fua jumbieŋ jaŋe ʒiŋucmuwioc ejarewec: “Ŋoŋe ŋic keci
jaŋe dâŋweniŋuc bâtikie‐jarepemu i sâcne nazanʒapiŋ?” 7 Iŋucwio‐jareme
jaŋe dâŋ ʒiŋuc bâtikiecnembiŋ: “Go miŋecgac ŋic keci jaŋere kiŋaŋ qaqa
ehuc kiŋaŋ qajarerâ dâŋ bâtikie‐jarehuc dâŋ biaŋne jazacmuo ine jaŋe gore
kiŋaŋ qaqa erâ juraʒihuc juniŋmu.” 8 Eme Rehoboam e ŋicqizec jaŋe dâŋ
âzâcnembiŋ i qâsuahuc e jahacnehec fua sokac erâ ere maio fua jumbieŋ
ŋicmotec i jaŋemu indiŋ ejarewec. 9Ehuc ʒiŋucwio‐jarewec: “Ŋic keci jaŋe
dâŋ ʒiŋuc nazambieŋ: ‘Gomamacgezi fai‐nâŋecko tagi bâmâckehuc râewec i
baafecke‐nârec.’ Eme irec okacne weniŋuc bâtikie‐jarenaŋte muŋgopieŋ?”
10 Iŋuc wio‐ jareme e jahacnehec fua sokac embiŋ ŋicmotec i jaŋe ʒiŋuc
âzâcnembiŋ: “ ‘Mamacgezi tagi bâmâmâcke‐nârewec â goki ine baafecke‐
nârezemec,’ ŋic dâŋ iŋuc gazambieŋ jaŋe ʒiŋuc jazazemec: ‘Memotec‐
nanere ɋâfoŋne i mamac‐ nanere ombâŋ sirickekac. 11 Mamac‐ nanezi
tagi bâmâmâcke‐ŋarewec â noni ine mocwâc fehuc bâmâmâcke‐ŋarepemu;
mamac‐ nane e ŋâŋârâczi bâtiŋ‐ ŋopawec â noni ine omeqaqazi bâtiŋ‐
ŋopapemu.’ ”

12 Ŋicwofuŋ e, “Ʒoaŋ gie bapa jahec â moc tarame norao mocwâc
warenʒepieŋ,” iŋuc jazame râwiŋnembiŋte Jeroboam â ŋic sasawa jaŋe
Rehoboamtao mocwâc fisimbiŋ. 13 Fisipie ŋicwofuŋ e ŋicqizec jaŋe dâŋ
âzâcnembiŋ i qâsuahuc dâŋ ʒocnehec bâtikie‐jarewec. 14 Ehuc ŋicmotec
jaŋe dâŋmutâcnecnembiŋ irec sâcko jazahuc ʒiŋucmuwec: “Mamac‐nanezi
tagi bâmâmâcke‐ŋarewec â noni ine mocwâc fehuc bâmâmâcke‐ŋarepemu;
mamac‐ nane e ŋâŋârâczi bâtiŋ‐ ŋopawec â noni ine omeqaqazi bâtiŋ‐
ŋopapemu.” 15 Ŋicwofuŋ e ŋic jaŋere dâŋ mi manawec. Wiac i Anutuzi

Siloŋic Ahia ecneme Nebate ŋokâ‐ticne Jeroboam dâŋ âzâcnewec i deŋkeme
Wofuŋtaonec okacne fisiocte iŋuc fuawec.

16 Eme Israe ŋic jaŋe ŋicwofuŋzi dâŋjeŋic mi manawec i honerâ dâŋ
ʒiŋuc bâtikiecnembiŋ: “Nâŋe Dawidihec ʒuʒuhuc‐ nâŋec moc fokac me?
Nâŋe Isaire ŋokârao wiac moc mi fonârekac.” “Ajoc, Israe ŋicbureŋ,
nâŋe boze‐ nâŋec sâc rafârenaŋ. Dawidire ɋâricfâc ŋoŋe ine ŋaŋacne
garikiŋko sawa ʒâŋe finʒepieŋ.” Iŋuc murâ Israe ŋic jaŋe boze‐jeŋic sâc
râwiŋnembiŋ. 17 Ehame sifu Rehoboam e Israe ŋic Juda hae sâc jurambiŋ
jaŋere ŋicwofuŋ juwec. 18 Juku ŋicwofuŋ Rehoboam e kiŋaŋ qaqa ŋic
jaŋere soŋaŋ Adoram soreme rame Israe ŋic jaŋe qânâzi hehâmombiŋ. Iŋuc
epie ŋicwofuŋ Rehoboam e keretac‐ ticnao ferâ Jerusalem haeo wiseocte
ʒocne fârone ewec. 19 Israe ŋic jaŋe Dawidire garikiŋfâc jaŋeremaŋrâŋgeŋ
bâfuambiŋzi bâfuahuc juŋgopieŋ jaha. 20 Jaŋe Jeroboamzi risiewec irec biŋe
manarâ tutumaŋko hefârepie fisime ŋicwofuŋ‐jeŋic âkendâŋnembiŋ. Ehuc
jaŋeraonec moczi moc Dawidire garikiŋfâc jaŋerao mi qohotawec, Juda
guru jaŋe sawa jaŋerao qohotambiŋ.

21 Eme Rehoboam e Jerusalem haeo fisirâ Juda kikefuŋ â Benjamiŋ
guruonec ŋic ʒikafac 180 tauseŋ bâwosâec‐joparâ Israe ŋic jopahuc uucmaŋ
i Salomo ŋokâ‐ticne Rehoboam e jahacnao mocwâc bârisieocte hetumaŋ‐
jopawec. 22 Ehame Anuture dâŋzi kiŋaŋŋic‐ticne Semajarao ʒiŋuc fuawec:
23 “Go Salomore ŋokâ Juda ŋicwofuŋ Rehoboam â Juda â Benjamiŋ kikefuŋ,
erâ ŋic ŋokac sasawa ʒiŋuc jazac: 24 ‘Wofuŋ e ʒiŋuc mukac: Ŋoŋe Israe ŋic
soctofafâc‐ŋeŋic jaŋehec qaqac eniŋte mi fenʒepieŋ. Wiac ʒi nore micte
fuakac irec ŋic sasawa hae‐ŋeŋic sâc râwiŋneniŋ.’ ” Irec jaŋe Wofuŋte dâŋ
manahuc irec sâc hae‐jeŋicko rambiŋ.

Jeroboamzi Israe ŋic hehesicko jowac‐jopawec
25 Eme Jeroboam e Eferaim tiki mâreŋko Sikem hae barâ ira juwec.

Erâ irecnec rarâ Penuele hae bawec. 26 Ehuc Jeroboam e maŋnezi ʒiŋuc
manasuwec: “Uucmaŋzi Dawidire garikiŋfâc jaŋerao mocwâc risieocmu
ine. 27 Eme ŋic ŋokac ʒi jaŋe Jerusalem haeo Wofuŋte ufuŋko taha
bazo feniŋmuo ine jaŋeremaŋzi fekicne‐jeŋic Juda ŋicwofuŋ Rehoboamtao
risieme no nuhuc erao mocwâc qohotaniŋmu.” 28 Iŋuc murâ ŋicwofuŋ e
gâcne jaŋehec muc manac erâ bulimakao motecne jajahec jahere hawari
golzi bawec. Ehuc ŋic ŋokac ʒiŋuc jazawec: “Ŋoŋe Jerusalem haeo dameŋ
ʒora fehuc jumbiŋ i sâckekac. O Israe ŋic, nemu jahec‐ ŋeŋic Aigita
mâreŋkonec jowac‐ŋopawefupic ʒi honec‐jofaniŋ.” 29 Iŋucmurâmoc i Bete
haeo heme domawec â moc ine Daŋ haeo heme domawec. 30 Ehame ŋic
ŋokac jaŋe moc Bete haeo domawec ira rambiŋ â moc Daŋ haeo domawec
ira rambiŋ, iŋuc epie sâqorewec hâcne. 31 Erâ wâc furu mâreŋko ufuŋ
bameŋerameŋicŋokac guruonec ŋic tucne taha bapa âkendâŋ‐jopawec jaŋe
Lewi guruonec mâcne. 32 Erâ Jeroboam e mosa 8 irec ʒoaŋ gie bapa 15
ira, Juda mâreŋko tiwâ bâzi fojujec, iŋucnea mume fuame alatao taha bâzi
wiac rikewec. Wiac i Bete haeo ehuc e jahac bulimakao motecnere hawari
bacjofawec jahe taha bâzi rike‐jactewec. Ehuc e jahac Bete haeomâreŋ furu
muwec ira taha bapa râec‐jopa rawec. 33 Erâ e jahac mosa bâwosâewec,
mosa 8 irec ʒoaŋ gie bapa 15 ira Bete haeo alata bawec ira rawec. Ehuc
Israe ŋic jaŋere tiwâ bâzi hombaŋ i mufirierâ hosâc âsu rikewec.

13
Juda mâreŋkonec porofete moczi Jeroboam tutuc qacnewec

1 Jeroboam e hosâc âsu rikeocte alatamaŋfuŋnao domahame Anuture ŋic
moczi Wofuŋtemicte Juda mâreŋkonec Bete haeo fisiwec. 2 Fisirâ Wofuŋte
micte alatare dâŋ muhuc kecʒiŋuc muwec: “O alata, alata, Wofuŋzi gore
ʒiŋuc mukac: ‘Manakic, Dawidire garikiŋko motec moc fuaocmu ʒâŋene
Josia. Eki hâcne furu mâreŋte taha bapafâc gorao hosâc âsu rikeeŋgopieŋ
jaŋe gore faio rikec‐ jopame ŋic sieczi ʒâseŋkeocmu.’ ” 3 Iŋuc murâ ʒoaŋ
ijaha ʒuhuckerâ madâŋ moc kecʒiŋuc muwec: “Wofuŋzi madâŋ kecʒiŋuc
muwec: ‘Manakic, alata ʒi hetâtiehuc fainao ʒafe fokac i wâc hoŋkezo.’ ”
4 Eme ŋicwofuŋ Jeroboam e, Anuture ŋiczi Bete haeo alata ŋewec irec
dâŋ owackehuc muwec i manarâ meticne fâretiŋnehuc kecʒiŋuc muwec:
“Rorâ basanaŋkeniŋ!” Iŋuc muhuc Anuture ŋictao meticne fâretiŋkewec
i râŋgeŋkeme fâre suckeocte eipiewec. 5 Eme Anuture ŋiczi Wofuŋte
micte madâŋ muwec irec sâcko alatazi tâtiewec â alata faio ʒafe fowec
i wâc iŋuc jaha tâtiewec. 6 Iŋuc fuame ŋicwofuŋ e Anuture ŋic ʒiŋuc
âzâcnewec: “Go nore erâWofuŋ Anutuge mu bâmiriŋ ecnehuc numucnetec
menane mocwâc biaŋkeoc.” Iŋucmume Anuture ŋic e Wofuŋ wâsickewec.
Wâsickehame ŋicwofuŋte mezi mocwâc biaŋkerâ mârâc fowec irec sâc
bâfuawec. 7Eme ŋicwofuŋziAnuture ŋic hefârehucmuwec, “Nore ficko rarâ
ira ŋec domac enac, ehuc tofa bazu‐garepe.” 8 Eme Anuture ŋiczi ŋicwofuŋ
dâŋ ʒiŋuc bâtikiecnewec: “Go ficge dâkâne narezo mucmuo no sifu ficgao
mi hefâpemu. Erâ no hae mâreŋ ʒira nânâ opâ mi nâpemu. 9Wofuŋzi dâŋ
ʒiŋuc hâcne muhuc mutâcne‐narejec: ‘Go nânâ opâ mi nâzemec; erâ wâc
hata waremec ijaha mi risiezemec.’ ” 10Eme irec e Bete haeo fisiocte rawec,
hata ijaha mi risiehuc hata mocko rawec.

11Eme Bete haeo porofete raŋɋamoc juwec. Ehame ŋokâfâcne jaŋe fisirâ
Anuture ŋiczi Bete haeo wiac sasawa ebac ewec irec binaŋ bacnembiŋ.
Erâ ŋicwofuŋ dâŋ âzâcnewec i wâc iŋuc jaha mamac‐ jeŋic âzâcnembiŋ.
12Âzâcnepiemamac‐jeŋiczi wio‐jarerâ muwec, “E hata weniŋucpec rajec?”
Iŋuc wio‐ jareme ŋokâfâcne jaŋe, Juda mâreŋkonec Anuture ŋic fisiwec
eki hata rawec i jâutumbiŋ. 13 Jâutupie ŋokâfâcne jazarâ muwec, “Doŋgio
sate henareniŋ.” Iŋuc mume sate hecnepie ferâ rawec. 14 Anuture ŋic
bâjâperâ raku boriŋjâc mocte fuŋnao ŋehame bâfuarâ wiocnehuc muwec,
“Anuture ŋic Juda mâreŋkonec fisijec i go hâcne me?” Wiocneme muwec,
“No hâcne ʒi.” 15 Iŋuc mume âzâcnerâ muwec, “Nohec ficko rarâ nânâ
piticne nâc.” 16 Iŋuc âzâcneme dâŋ ʒiŋuc bâtikiecnewec, “No gohec mocwâc
sâcnemi risiepemu, â mâreŋ ʒira nânâ opâ wâcmi nâpemu. 17No ʒira nânâ
opâ mi nâpemurâ me hata warepo ijaha mi risiepemurâ Wofuŋte dâŋzi
nazakac.” 18 E iŋuc mume ʒiŋuc âzâcnewec: “No wâc go iŋucne porofete
jukopac, ehame Wofuŋte micte aŋelo moczi ʒiŋuc muhuc nazajec: ‘Go
bârisietec ficgao warerâ nânâ opâ nâzejec.’ ” Erâ e iŋucmuhuc eatuckewec.
19 Eatuckeme ehec ficticnao rarâ nânâ opâ nâwec.

20 Eme jahe teboo ŋehapire Wofuŋte dâŋzi jowame risiepic porofete
hae rune erao fuawec. 21 Eme Anuture ŋic Juda mâreŋkonec fisiwec
e owackecnehuc muwec, “Wofuŋ e ʒiŋuc mukac: ‘Wofuŋ Anutugezi
mutâcne‐garejec sâcmutâc i mi reŋkehuc 22 risierâ nânâ opâ nâkomec. Ehuc
hae mâreŋ ʒira wiac i mi ecmurâ dâŋ ʒiŋuc gazawec i qâsuakomec: “Go

nânâ opâ mi nâzemec.” Irec qâŋɋâŋgezi mamacfâcge jaŋere ʒâŋeruŋko mi
fozejec!’ ” 23 Eme nânâ nâpire tarame porofete jowame risiepic ere doŋgi
sate hecnewec. 24 Eme porofete e rahame hatao laioŋ moczi fisi bâfuarâ
kihâmowec. Kihâmome qâŋɋâŋ‐ticne hatao foha doŋgi â laioŋ jahe qâterâ
ŋifec â ŋifec domapic. 25 Ehame ŋic jaŋe hata ira fotâcnehuc qâŋɋâŋ hatao
fohame laioŋzi qâterâ gâjoŋne ŋifec domame honembiŋ. Ehuc porofete
raŋɋazi hae juwec ira fisirâ ŋic dâŋ binaŋ ejarembiŋ.

26 Ehame hatao bârisiewec porofete eki dâŋ i manarâ muwec, “I Anuture
ŋic Wofuŋte dâŋ qatarajec e hâcne. E Wofuŋzi dâŋ âzâcnewec irec sâcko
laioŋtao râeme kisuc qâsuckehuc kihâmojec.” 27 Iŋucmurâ ŋokâfâcne ʒiŋuc
jazawec: “Doŋgio sate henareniŋ.” Mume iŋuc embiŋ. 28Eme e rarâ qâŋɋâŋ
hatao fome doŋgi â laioŋ jahe ŋifec â ŋifec domahapire bâfuawec. Erâ
laioŋ e qâŋɋâŋ i mi nâwec â doŋgi wâc ki qâsuc wiac moc mi ecnewec.
29 Eme porofete e Anuture ŋicte qâŋɋâŋ i doŋgi faio râerâ ki soŋgâŋ
ehuc duckeniŋte haeo mocwâc bârisiewec. 30 Ehuc qâŋɋâŋ i e jahacne
ʒâŋeruŋko duckerâ ʒiŋucmuhuc kiombiŋ: “Opoŋ, qomâ‐nâŋec.” 31Eme ŋic
e duckerâ ŋokâfâcne kecʒiŋuc muhuc jazawec: “Juku hâmope Anuture ŋic
duckeŋgopeneŋ ʒâŋeruŋ ijaha ducnunʒepieŋ; siec‐nane i ere siec ŋifecnao
râenʒepieŋ. 32 E Wofuŋte micte Bete haeo alata ŋekac â Samaria hae sâc
ira furu mâreŋko ufuŋ ŋerakac irec dâŋ muwec i juku jâmbomac fârio
qafâreocmu.”

33 Wiac iŋuc fuame Jeroboam e sifu hata‐ticne hehesicnaonec moc mi
risiewec. E ŋic ŋokac guruonec ŋic tucne rocjoparâ furu mâreŋte taha
bapa mocwâc âkendâŋ‐jopa rawec. Ehuc ŋic i me i gie irec sâc embiŋ jaŋe
rocjoparâ furu mâreŋte taha bapa âkendâŋ‐jopawec hâcne. 34 Eme wiac izi
Jeroboam kikefuŋfâc‐ticne jaŋerao hehesic ewecte mâreŋte faio juju‐jeŋic
omaeocte sâc ewec.

14
Ahiazi Jeroboamte findaŋdâŋmuwec
(Bin II 12:1–16)

1 Eme dameŋ ira Jeroboamte ŋokâ Abia e huc bawec. 2 Eme Jeroboamzi
ŋonâŋ‐ticne âzâcnerâ muwec, “Ajoc, go hawarige hetikietec ŋic jaŋe
honecgurâ, e Jeroboamte ŋonâŋ iŋuc mi mana taranʒepieŋ; ehame Silo
haeo razemec. Manakic, noni ŋic ŋokac ʒi qaŋeŋ‐ jopapemurâ muwec,
porofete Ahia e hae ira hâcne jukac. 3 Irec go poroŋ 10 aŋacne gâcne, erâ
baŋac ʒopo moc iŋuc rorâ erao razemec. Eme eki motec ʒi erao wemo wiac
fuaocmu i gazazejec.”

4 Eme Jeroboamte ŋonâŋ e iŋuc erâ fahare Silo haeo rarâ Ahiare ficko
fisiwec. Ahia e ŋicqizec jâmbâŋ ewec, irec ʒâŋe‐ticne mâteŋkeme sâcne
mi fiwec. 5 Eme Wofuŋzi Ahia ʒiŋuc âzâcnewec: “Manakic, Jeroboam
ŋonâŋ‐ticne e ŋokâ‐ticnere erâ go mu wioc egareocte fisikac. Ŋokâ‐ticne
e huc bame fokac; irec go dâŋ iŋuc â iŋuc bâtikiecnezemec.”
Eme ŋokac e fisirâ hawari‐ ticne hetikieme ŋokac moc tinac ewec.

6 Ehuc motâcko fisime Ahiazi kike fânâŋ‐ticne manarâ muwec, “Jeroboam
ŋonâŋ‐ticne go wefuc. Go wemocte eeatucnukomec? No gore biŋedâŋ
ŋemâcne narekicne bajukopac. 7Go rarâ Jeroboam âzâcnec, ‘IsraereWofuŋ
Anutu e ʒiŋuc mukac: “Noni hâcne ŋic jaŋeraonec bafaharecguhuc Israe

ŋicfâc‐nane jaŋere micne bapa jucmurâ âkendâŋgupo. 8 Ehuc uucmaŋ i
Dawidire garikiŋfâc jowac rorâ go garepo. Go ine kiŋaŋŋic‐nane Daw-
idizi sâcmutâc dâŋnane reŋkerâ maŋticnezi bâjâpecnuhuc ʒâŋe mai‐naneo
wiac fâretiŋ jaha ebac ewec irec sâc mi eekic. 9 Ehuc qâsorierâ gore
juwicnao juwarembiŋ jaŋe siric‐jopahuc hehesic repicne erâ nemu gâcne
bâfuac‐jopahuc ɋâŋ qâqâtâc barâ râpecnuhuc kimbeŋ bâfua‐nareekic.
10 Irec go ʒiŋuc manac: No kikefuŋgao wiac repicne bâfuahuc ŋic moczi
jawa wiac ʒocko râeme ʒaku ʒâtâmireekac irec sâc Israe kikefuŋkonec
garikiŋfâcge ŋic sasawa rambaŋ â niŋgiŋko fuakicne jaŋe omaec‐ jopa‐
fârepemu. 11Wofuŋzi muwecte kikefuŋgaonec haeo hâmoniŋmu jaŋe qâto
jaŋe nâcjopaniŋmu, â gieo hâmoniŋmu jaŋe ine wipe jaŋe nâcjopaniŋmu.”
’ 12 Irec go faharerâ ficgao rac. Eme haeo fisitec izia motec e
hâmoocmu. 13 Ehame Israe ŋic jaŋe ki mamakuc ehuc duckeniŋmu.
Israere Wofuŋ Anutuzi Jeroboamte kikefuŋko e honeme sâckekacte eki
sawa ʒâŋeruŋko foocmu. 14 Erâ Wofuŋ e ʒiŋuczia Israe ŋic jaŋere ŋicwofuŋ
moc âkendâŋneme eki Jeroboamte kikefuŋ omaec‐jopaocmu. Erâ dameŋ ʒi
fuŋkerâ 15 mâŋâŋzi saparac rome qiriŋ qaekac irec sâc Wofuŋzi Israe ŋic
jopaocmu. Ehuc apa ŋosafâc‐jeŋic mâreŋ jarewec, mâreŋ biaŋ ʒirecnec
Israe ŋic unuc‐ jopaocmu. Jaŋe Asera nemuɋâŋ bahuc Wofuŋ kimbeŋ
bâfuacnembiŋte bâtâtiec‐jopame Eufrata opâ ocniŋucnao siŋsaŋ qarâ ju-
niŋmu. 16 Jeroboam e hehesic bâfuahuc Israe ŋic ejareme hehesic jaha
bâfuambiŋteWofuŋzi Israe ŋic râpec‐jopa sanaŋkeocmu.”

17 Eme Jeroboam ŋonâŋ‐ticne e faharerâ raku Tiriza haeo fisiwec. Erâ
ficmotâcko fisihame izia motec e hâmowec. 18 Hâmome Israe ŋic jaŋe
Wofuŋzi kiŋaŋŋic‐ticne porofete Ahiarao dâŋmuwec irec sâcko e duckehuc
ki mamakuc embiŋ. 19 Eme Jeroboamzi wiac sasawa ebac ewec â ʒika
qawec erâ ŋicwofuŋ juwec irec binaŋ i Israe ŋicwofuŋ jaŋere Binaŋ Qâhâc
papia qizecko qâreŋke‐fârekicne. 20Erâ Jeroboam e jara 22 ŋicwofuŋ juwec.
Eme e apa ŋosafâcne jaŋerao ʒuhuckehuc hâmome ŋokâ‐ ticne Nadabazi
tucticne qarâ ŋicwofuŋ juwec.

Rehoboamzi ŋicwofuŋ juwec
21 Ehame Salomo ŋokâ‐ticne Rehoboam e Juda mâreŋko ŋicwofuŋ juwec.

E jara 41 bazurâ fuŋkerâ ŋicwofuŋ ehuc Jerusalem haeo jara 17 juwec.
Hae i Wofuŋ e jahac ʒâŋe‐ticne ira foocte Israe guru sasawa jaŋeraonec
rowosâewec. Eme Rehoboam neŋgoc‐ticne i Amoŋ ŋokac, ʒâŋene Nama.
22 Eme Juda kikefuŋ jaŋe Wofuŋte ʒâŋe faio wiac repicne ehuc hehesic
embiŋ i apa ŋosafâc‐jeŋic jaŋe embiŋ irec sâc sirickerâ ehuc Wofuŋ
maŋbâiŋ ecnepie kimbeŋ‐ticnere ʒoɋac faharewec. 23 Jaŋe wâc iŋuc jaha
furu mâreŋ â ɋâŋwâtuŋ â Asera nemuɋâŋ barâ furu mâreŋko â jâcsâkore
fuŋnao herambiŋ. 24Erâmâreŋ ira sasec ŋicwâc juhuc boe sau gie bambiŋ.
Jaŋe wiac mamakâcne ebac embiŋ i Israe ŋic jaŋe mâreŋ ira raʒiniŋte
Wofuŋzi ŋic gurune gurune jopa jâpec ejarewec jaŋere eebapa hâcne.

25 Eme Rehoboam e ŋicwofuŋ jume jara memoc eha Aigita ŋicwofuŋ
Sisakazi Jerusalem hae râsi rocnehuc fisiwec. 26 Ehuc Wofuŋ ufuŋ‐
ticnere ʒeŋaŋ â ŋicwofuŋ ficticnere ʒeŋaŋ erâ wâcwiac gâcne sasawa i
mâmâc bawise‐fârewec. Erâ Salomo e golzi maro bawec i wâc iŋuc jaha
bawisewec. 27 Ehame ŋicwofuŋ Rehoboam e irec okacne aeŋ bâbâroŋzi
maro barâ momori fuŋfuŋfâc‐ticne jaŋere micnefâc ŋicwofuŋ ficticnere

motâc soŋaŋkehuc domambiŋ jaŋe jarewec. 28 Eme ŋicwofuŋ e Wofuŋte
ufuŋko raʒi jujec sâc momori fuŋfuŋfâc‐ticne jaŋe maro i rorâ bâjâpe
jumbieŋ. Ehuc bârisierâ momori fuŋfuŋfâcne jaŋacne ficko râepie ŋejujec.

29 Eme Rehoboamzi wiac sasawa ebac ewec irec binaŋ i Juda ŋicwofuŋ
jaŋere Binaŋ Qâhâc papia qizecko qâreŋke‐fârekicne. 30 Eme Rehoboam
â Jeroboam jaherao ʒikazi sueme sue fo wefuwec. 31 Juku Rehoboam e
apa ŋosafâcne jaŋerao ʒuhuckehuc hâmome jaŋe fombiŋkoa Dawidire hae
qizecko duckembiŋ. E neŋgoc‐ticne i Amoŋ ŋokac, ʒâŋene Nama. Ehame
ŋokâ‐ticne Abiamzi tucticne qarâ ŋicwofuŋ juwec.

15
Abiamzi ŋicwofuŋ juwec
(Bin II 13:1–22)

1Nebatere ŋokâ Jeroboam e ŋicwofuŋ jume jara 18 eha Abiamzi fuŋkerâ
Judaŋic qaŋeŋ‐jopahuc ŋicwofuŋ ewec. 2 Ehuc Jerusalem haeo jara jahec
â moc juwec. E neŋgoc‐ticne i Abisalomte otâ, ʒâŋene Maka. 3 Abiam e
juwicnao mamac‐ticnezi hehesic sasawa ebac ewec ijaha bâjâpewec. Ehuc
apa‐ ticne Dawidire maŋzi fowec irec sâc Abiamte maŋzi Wofuŋ Anutu‐
ticnerao hâcbuc jâmbâŋ mi fowec. 4 Ehame ine sifu Wofuŋ Anutu‐ticnezi
Dawidire erâ Jerusalem haeo tatamac moc râcnehuc ere faicnao ŋokâ‐
ticne âkendâŋnewec, ehuc Jerusalem hae basanaŋkewec. 5 Dawidi e mi
qâsoriehuc juwec sâcWofuŋziwiac sasawamutâcnecnewec i ʒâŋe fai‐ticnao
ebac efârewec hâcne. Mâc, Hitiŋic Uriarao sawa wiac eme sifuckewec.
6 Abiam e juhame Rehoboam â Jeroboam jahe qaqac ehuc jupic. 7 Eme
Abiamzi wiac sasawa ebac ewec irec binaŋ i Juda ŋicwofuŋ jaŋere Binaŋ
Qâhâc papia qizecko qâreŋke‐fârekicne. Eme Abiam â Jeroboam jahe qaqac
ehuc jupic jaha. 8Eme Abiam e apa ŋosafâcne jaŋerao ʒuhuckehuc hâmome
Dawidire hae qizecko duckembiŋ. Ehame ŋokâ‐ticne Asazi tucticne qarâ
ŋicwofuŋ juwec.

Asazi ŋicwofuŋ juwec
(Bin II 14:1–5; 15:16–19)

9 Jeroboam e Israe ŋic jaŋere ŋicwofuŋ jume jara 20 eha Asazi fuŋkerâ
Judaŋic qaŋeŋ‐ jopahuc ŋicwofuŋ ewec. 10 Ehuc Jerusalem haeo jara 41
ŋicwofuŋ juwec. E mimi‐ticne i Abisalom otâ‐ticne, ʒâŋene Maka. 11 Eme
Asa e apa‐ticneDawidizi ewec irec sâc jaha ehucWofuŋtemaiowiac sasawa
etiŋne‐fârewec. 12 Ehuc mâreŋ ira sasec ŋic boe sau gie bahuc jumbiŋ jaŋe
bârâriec‐jopawec, erâ mamac‐ticnezi ɋâŋ qâqâtâc barawec, i wâc iŋuc jaha
bârârie‐fârewec. 13Erâ Asa e mimi‐ticne Makazi Asera nemure ɋâŋ qâqâtâc
repicne barâ bajuwecte eki ŋokac wofuŋ mi juocte bârâriewec wâc. Ehuc
ɋâŋ qâqâtâc‐ticne i hetâc qâtâcnerâ Kidoroŋ opâo rikewec. 14 Erâ furu
mâreŋ ine mi bârâriewec. Erâ sifu maŋticne i hâcbuc jaha Wofuŋtao râeme
fowec. 15 Erâ e mamac‐ticnere â e jahacne taha bâtirikicne siliwa â gol â
râqâc wiac i bafisi Wofuŋte ufuŋko râewec.

Asa â Beŋhada jahe ʒâʒâfic epic
(Bin II 16:1–14)

16 Asa â Israe ŋicwofuŋ Basa jahe jupic sâc ŋondeŋ‐jekicko ʒika fuahuc
fowec. 17 Eme Israe ŋicwofuŋ Basa e Judaŋic râsi rojarehuc ferâ Rama hae

bawec. E ŋic i me i moczi Juda ŋicwofuŋ Asarao rac warec mi eniŋte iŋuc
ewec. 18 Eme Asa e Wofuŋ ufuŋ‐ticnere kânoŋko â ŋicwofuŋ ficte kânoŋko
siliwa â gol gâcne fowec i rorâ kiŋaŋ qaqafâcne jarewec. Erâ Taberimoŋte
ŋokâ Siria ŋicwofuŋ Beŋhada, Hezioŋ ŋosa‐ticne hâcne, e Damasko haeo
juhame kiŋaŋ qaqafâcne dâŋ ʒiŋuc jazahuc erao sorec‐jopawec: 19 “Mamac
jahec‐nâhec jaherao ʒâʒâfic fowec irec sâc nâhâc ʒâʒâficmoc bâfuazeperec.
Irec no bubiaŋte wiac siliwa â gol râe‐garekopac i honezemec. Erâ go rarâ
Israe ŋicwofuŋ Basahec ʒâʒâfic‐ŋekic fokac i hetâcnezemec. Iŋuc etec no
behecnuzejec.” 20 Iŋucmume Beŋhada e ŋicwofuŋ Asare dâŋmanarâ Israe
hae râsi rojareniŋte momorifâcne jaŋere micne sorec‐jopawec. Eme jaŋe
rarâ hae ʒiŋuc ro rauc embiŋ: Ijoŋ, Daŋ, Abe‐Bete‐Maka, erâ Kinerote
mâreŋ â Naftali mâreŋ sasawa i mâmâc. 21Eme Basa e biŋe i manarâ Rama
hae bahuc juwec i beherâ Tiriza haeo ra juwec. 22 Ehame ŋicwofuŋ Asa
e ŋic moc mi hetiric‐jopahuc dâŋ musaweme Juda mâreŋ sâcke‐fârewec.
Eme jaŋe Basazi Rama hae bahuc qânâ â katapa rome fewec i ropie rawec.
Rame ŋicwofuŋ Asa e wiac izi Benjamiŋ mâreŋko Geba hae â Mizipa hae
bawec. 23 Eme Asazi wiac sasawa ebac ewec â tâpiri‐ticnere fuŋne, erâ
hae barawec irec binaŋ i Juda ŋicwofuŋ jaŋere Binaŋ Qâhâc papia qizecko
qâreŋke‐fârekicne. Juku Asa e ŋicqizec jâmbâŋ ehame kike jahecne demba
qawec. 24 Eme Asa e apa ŋosafâcne jaŋerao ʒuhuckehuc hâmome jaŋe
fombiŋkoa apa‐ticne Dawidire hae qizecko duckembiŋ. Ehame ŋokâ‐ticne
Josafatazi tucticne qarâ ŋicwofuŋ juwec.

Nadabazi ŋicwofuŋ juwec
25 Asa e Juda ŋicwofuŋ jume jara jajahec eha Jeroboamte ŋokâ Nadabazi

fuŋkerâ Israe ŋic qaŋeŋ‐jopahuc ŋicwofuŋ juwec. Ehuc jara jajahec Israe
ŋicguru ŋicwofuŋ ejarewec. 26Erâ mamac‐ticnezi Israe ŋic ejareme hehesic
bâfuambiŋ hata i bâjâpehucWofuŋte ʒâŋe faio wiac mamakâcne ewec.

27 Nadaba â Israe ŋic jaŋe Filisa ŋic jaŋere hae moc ʒâŋene Gibetoŋ i
somâckehuc fohapie Isasa kikefuŋkonec Ahiare ŋokâ Basazi râsi rocnehuc
fisirâ qâhâmowec. 28 Asa e Juda ŋicwofuŋ jume jara jahec â moc eha
Basazi Nadaba qâhâmorâ ere okacne ŋicwofuŋ ewec. 29 E ŋicwofuŋ ehuc
izia Wofuŋzi kiŋaŋŋic‐ticne Silo haeonec Ahiarao dâŋ muwec irec sâcko
Jeroboamte kikefuŋ sasawa jopa‐ fârewec. E wiac jujune moc mi akic‐
jopahuc ʒeŋgoma jopa miziewec hâcne. 30 Wiac i Jeroboamzi hehesic
bâfuahuc Israe ŋic ejareme ijaha embiŋ irec mecne â Israere Wofuŋ Anutu
aaric bâfuacnewec irec erâ mâmâc iŋuc fuawec.

31 Eme Nadabazi wiac sasawa ebac ewec irec binaŋ i Israe ŋicwofuŋ
jaŋere Binaŋ Qâhâc papia qizecko qâreŋke‐fârekicne. 32 Eme Asa â Israe
ŋicwofuŋ Basa jahe jupic sâc qaqac ehuc jupic.

Basazi ŋicwofuŋ juwec
33Asa e Juda ŋicwofuŋ jume jara jahec â moc eha Ahia ŋokâ‐ticne Basazi

fuŋkerâ Israe ŋic jaŋere ŋicwofuŋ ehuc Tiriza haeo juwec. E ŋicwofuŋ
juhame jara 24 tarawec. 34 E Jeroboamzi hata hehesicne âtehuc Israe ŋic
ejareme hehesic jaha bâfuambiŋ i hâcne bâjâpehucWofuŋte ʒâŋe faio wiac
mamakâcne ewec.

16
1 Eme irec Basare erâ Wofuŋte dâŋzi Hananire ŋokâ Jehurao ʒiŋuc

fuawec: 2 “No rufemaŋkonec bafaharecgurâ Israe ŋicfâc‐nane jaŋere
micne bapa jucmurâ âkendâŋgupo. Goki ine Jeroboamte hatao rahuc
Israe ŋicfâc‐nane jaŋe hehesic bâfuapie hehesic‐ jeŋic izi no kimbeŋ
bâfua‐nareocte qafeŋ‐jopameŋ. 3Manakic, no Nebate ŋokâ‐ticne Jeroboam
ere kikefuŋ ejarepo irec sâc jaha gore kikefuŋ hetâtjepemu. 4Eme Basa gore
kikefuŋkonec ŋic eme e haeo hâmoocmu ere qâŋɋâŋ i qâto jaŋe nânʒepieŋ â
gore kikefuŋkonec jaha ŋicmoc kâteome ira me ira hâmoocmu ere qâŋɋâŋ
i wipe jaŋe nânʒepieŋ.”

5 Eme Basazi wiac sasawa ebac ewec â tâpiri‐ticnere fuŋne i Israe
ŋicwofuŋ jaŋere Binaŋ Qâhâc papia qizecko qâreŋke‐fârekicne. 6 Eme Basa
e apa ŋosafâc‐ticne jaŋerao ʒuhuckehuc hâmome Tiriza haeo duckembiŋ.
Ehame ŋokâ‐ ticne Elazi tucticne qarâ ŋicwofuŋ juwec. 7 Eme Basa e
Jeroboamte kikefuŋ jaŋere sâc jaha ehuc meticnezi wiac bâfuawec ira
qohotahucWofuŋte ʒâŋe faiowiac repicne ewec, ehuc kimbeŋbâfuacnewec
â Jeroboamte kikefuŋfâc jopa miziewec, irec erâ e jahacne â garikiŋfâcne
jaŋere dâŋ i Wofuŋzi Hananire ŋokâ porofete Jehu ere micko mocwâc
râewec.

Elazi ŋicwofuŋ juwec
8Asa e Juda ŋicwofuŋ jume jara 26 eha Basa ŋokâ‐ticne Elazi fuŋkerâ Israe

ŋic jaŋere ŋicwofuŋ ehuc Tiriza haeo juwec. E ŋicwofuŋ juhame jara jajahec
tarawec. 9 Ehame keretacfâcne gâcne irec micne kiŋaŋ qaqa‐ticne Ʒimirizi
doc bahuc râsi rocnewec. Eme Ela e Tiriza haeo ficte micne Arazare ficko
opâ sanaŋ nâkumaŋne bibiriwawec. 10 Ehame Ʒimirizi fisirâ qâhâmorâ ere
okacne ŋicwofuŋ ewec. Wiac i Asazi Juda ŋicwofuŋ jume jara 27 eha iŋuc
fuawec.

11 Ʒimiri e ŋicwofuŋ eri ŋeŋeo fuŋkerâ ŋehuc izia Basare kikefuŋ jopa‐
fârewec. E Basare soctofafâc me âgofâc‐ticne jaŋeraonec ŋic moc mi
akickewec. 12 Ʒimiri e iŋuc ehuc Wofuŋzi Basare dâŋ porofete Jehure micko
râememuwec irec sâcko jopamiziewec hâcne. 13Erâ i Basa â ŋokâ‐ticne Ela
jahe hehesic ehuc Israe ŋic ejarepire hehesic jaha bâfuahuc ɋâŋ qâqâtâc
barâ Israere Wofuŋ Anutu kimbeŋ bâfuacnembiŋ irec erâ iŋuc fuawec.
14EmeElaziwiac sasawa ebac ewec irec binaŋ i Israe ŋicwofuŋ jaŋereBinaŋ
Qâhâc papia qizecko qâreŋke‐fârekicne.

Ʒimirizi ŋicwofuŋ juwec
15 Asa e Juda ŋicwofuŋ jume jara 27 eha Ʒimirizi Tiriza haeo ʒoaŋ gie

bapa 7 ŋicwofuŋ juwec. Ehame momori guru jaŋe Filisa ŋic jaŋere hae
moc ʒâŋene Gibetoŋ i somâckehuc teuŋ âtembiŋ. 16 Eme teuŋko momori
guru jumbiŋ jaŋe dâŋ ʒiŋucmupiemanambiŋ: “Ʒimiri e ŋicwofuŋdoc bahuc
qâhâmojec.” Dâŋ iŋuc manarâ Israe ŋic jaŋe dameŋ ijaha teuŋkoa momori
jumbiŋ jaŋeremicne ʒâŋeneOmiri e Israe ŋicwofuŋ âkendâŋnembiŋ. 17Eme
Omiri â Israe ŋic jaŋe Gibetoŋ haeonec ferâ Tiriza hae somâckembiŋ.
18 Ehame Ʒimiri e hae rombiŋ i honerâ ŋicwofuŋte ficsanaŋko raʒirâ fic i
ʒoczi turuŋkeme ʒahuc e jahacne mâmâc ʒâhâmowec. 19 E hehesic‐ ticne
ebac ehucWofuŋte ʒâŋe faiowiacmamakâcne erâ Jeroboamte hatao rawec,
ehuc Israe ŋic ejareme hehesic bâfuambiŋ irec erâ iŋuc fuacnewec. 20 Eme

Ʒimiriziwiac sasawa ebac ewec â Ela doc bawec irec binaŋ i Israe ŋicwofuŋ
jaŋere Binaŋ Qâhâc papia qizecko qâreŋke‐fârekicne.

Omirizi ŋicwofuŋ juwec
21 Ehame Israe ŋic jaŋe fâuckerâ guru jajahec embiŋ: Ŋic ŋokac dâkâne

jaŋe Ginatire ŋokâ Tibani ŋicwofuŋ âkendâŋneniŋte e bâjâpembiŋ â dâkâne
moc jaŋe ine Omiri bâjâpembiŋ. 22 Eme Omiri bâjâpembiŋ jaŋe Ginatire
ŋokâ Tibani bâjâpembiŋ jaŋe sanaŋkerâ bawahac‐jopambiŋ. Eme Tibanizi
hâmome Omirizi ŋicwofuŋ ewec. 23 Eme Asa e Juda ŋicwofuŋ jume jara 31
ehame Omirizi fuŋkerâ Israe ŋic jaŋere ŋicwofuŋ ewec. Erâ ŋicwofuŋ gie
bahuc juhame jara 12 tarawec. Eme jara 6 i Tiriza haeo ŋicwofuŋ juwec.
24Ehuc Samaria tiki i Semeriraonec siliwamoneŋ ŋemâc‐ticne 200 izi furine
bawec. Erâ tiki ira hae sacsanaŋ‐ticnehec bawec irec ʒâŋe i tiki rune Semeri
ere wase bahuc Samaria muwec.

25 Omiri e juwicnao ŋicwofuŋ juwarembiŋ jaŋe siric‐ jopahuc Wo-
fuŋte ʒâŋe faio wiac mamakâcne ewec. 26 E Nebatere ŋokâ Jeroboamzi
hata hehesicne âtehuc Israe ŋic ejareme hehesic jaha bâfuahuc ɋâŋ
qâqâtâc‐jeŋiczi Israere Wofuŋ Anutu kimbeŋ bâfuacnembiŋ hehesic ijaha
bâjâpewec. 27 Eme Omirizi wiac sasawa ebac ewec â tâpiri‐ticnere fuŋne
jowatuwec irec binaŋ i Israe ŋicwofuŋ jaŋere Binaŋ Qâhâc papia qizecko
qâreŋke‐fârekicne. 28 Eme Omiri e apa ŋosafâc‐ticne jaŋerao ʒuhuckehuc
hâmome Samaria haeo duckembiŋ. Ehame ŋokâ‐ ticne Ahabazi tucticne
qarâ ŋicwofuŋ juwec.

Ahabazi ŋicwofuŋ juwec
29 Asa e Juda ŋicwofuŋ jume jara 38 ehame Omiri ŋokâ‐ ticne Ahabazi

fuŋkerâ Israe ŋic jaŋere ŋicwofuŋ ewec. Omiri ŋokâ‐ ticne Ahaba e iŋuc
ehuc jara 22 Samaria haeo juhuc Israe ŋic ŋicwofuŋ ejarewec. 30 E
juwicnao ŋicwofuŋ juwarembiŋ jaŋe siric‐ jopahuc Wofuŋte ʒâŋe faio
wiac mamakâcne ewec. 31 Ehuc maname afeckeme Nebate ŋokâ‐ ticne
Jeroboamte hehesic hatao rawec. Ehuc Sidoŋ ŋicwofuŋ Etebali ere otâ,
ʒâŋene Isebe, e ŋonâŋ‐ticne rowec. Ehuc rarâ Baali nemu dapecnehuc
kiŋaŋ qacnewec. 32 Erâ Samaria haeo e jahac Baali nemure ufuŋ bawec
irec maŋnao alata moc bawec. 33 E sueme sue wiac iŋuc ehuc ere juwicnao
Israe ŋicwofuŋ juwefumbiŋ jaŋere sâc jâuruwec, ehuc IsraereWofuŋ Anutu
kimbeŋ bâfuacnewec. 34 E juhame Bete haeonec ŋic moc ʒâŋene Hiele
eki Jeriko hae bawec. Ehuc haesacte hobeteŋ râehame mârâc ŋokâ‐ticne
Abiramzi hâmowec, â sac batarahuc motâc âkendâŋneme ʒâhec ŋokâ‐ticne
Segubuzi hâmowec. Wiac i Nuŋte ŋokâ JosuaziWofuŋtemicdâŋmuwec irec
sâcko fuawec.

17
Eliazi ʒoaŋ sanaŋ qaocmu irec findaŋdâŋmuwec

1 Gileade mâreŋko Tisibe hae ŋewec irecnec ŋic moc ʒâŋene Elia eki
Ahaba ʒiŋuc âzâcnewec: “Wofuŋ Israere Anutu, mai‐ticnao no domakopac
e jujâmbâŋkekacte jarane jarane titikuc me hoe moc mi wahazejec. Mâc,
noni mupe ine wahaocmu.” 2 Ehame Wofuŋte dâŋzi Eliarao ʒiŋuc fuawec:
3 “Mâreŋ ʒi beherâ ʒoaŋ wewefuopec rac, erâ opâ pitic moc ʒâŋene Keriti,
ʒoaŋ wewefunaonec ware Jordaŋko hukac, ira soŋkezemec. 4 Opâ i fia

nâc ehuc juzemec, eme nânâ ine kâec kâec jaŋe bafisi garehuc juniŋte
mupaŋke‐jarepac.” 5Eme e rahucWofuŋzimutâcnecnewec irec sâcko ewec:
Ra opâ pitic Keriti ʒoaŋ wewefunaonec ware Jordaŋko hukac, ira ŋec juc
ewec. 6 Eme kâec kâec jaŋe furicte poroŋ â qowi bafisi râcnehuc jumbiŋ â
opâ ine fia nâc ehuc juwec. 7 Eme hae mâreŋ sâc hoe moc mi hewecte opâ
i piticne fofeku ʒickewec.

8 Eme Wofuŋte dâŋ moc ra bâfuawec ine ʒiŋuc: 9 “Ajoc, fahare Zarefati
haeo rac, i Sidoŋ irec hae pitic moc, erâ ira ŋec juc ezemec. Mana-
kic, no hae irec ŋokac hozec moc nânâ gumecguocte mupaŋkecnepac.”
10 Iŋuc âzâcneme faharerâ Zarefati haeo rawec; rarâ haesac motâcko fisirâ
honewec: Ŋokac hozec moc jâc haharine nusehuc juwec. Eme wiracnerâ
muwec, “Opâ moc râqâcko fiarâ baware narec nâpe.” 11 Raha rahame
mocwâc wirarâ muwec, “Poroŋ dâkâne mac moc mâmâc bawarezemec.”
12 Eme dâŋ ʒiŋuc bâtikiecnewec: “Wofuŋ Anutugere maio mukopac, wiac
ʒakicne mocmi fonarekac, poroŋ uucne kuʒio ŋenarekac ine memocjahazi
roronere sâc, erâ kiruŋko wokemaŋ kasaŋne mac ŋekac, iŋuc sawa. Ʒine
hâcne ʒoc haharine nusekopac i ficko bararâ ruqepe ʒame motec‐nanehec
nâhere poroŋ rikepemu. Eme i sawa nârâ ŋeku hâmonacmu.”

13 Eme Eliazi âzâcnewec, “Mi hâwicguoc, ficgao rarâ mukomec iŋuc
ezemec. Qanaŋ ine nore poroŋ piticne mac moc rikerâ baware naretec
nâzepac, ehame ʒâhec motecgehec ŋahacne rike bâmoc ezemec. 14Wofuŋ,
Israe ere Anutu, e ʒiŋuc mukac: Poroŋ kuʒio ŋekac i mi qosackeocmu,
â wokemaŋ kiruŋko ŋekac i mi ʒickeocmu, tiwâne ŋehuc jaha juhame
Wofuŋzi mume mâreŋko hoe hezokac.” 15 Eme e rarâ Eliazi muwec sâc
ewec. Eme Elia mecne, ŋokac mecne â wiacfâcne mecne, dameŋ ʒora
nânâ mi basambiŋ. 16 Kuʒio poroŋ mi qosackewec â kiruŋko wokemaŋ mi
ʒickewec, Wofuŋte dâŋ Eliare mickonec wahawec i sanaŋkewec hâcne.

17 Eme irec faicnao ŋokac fic rune ere ŋokâ e huc bawec. Erâ huc
boc ŋemâckecneme jujunere sâc mi ewec. 18 Eme ŋokac e Elia ʒiŋuc
muhuc âzâcnewec: “O Anuture ŋic, go wemocte râsi enarekomec? Go kiŋ
bahac‐nane manasupemurâ â ŋokâ‐nane ecnetec hâmoocte fisimec hâcne!”
19 Iŋucmume Eliazi âzâcnewec, “Ŋokâge narec.” Iŋucmurâ neŋgoc‐ticnere
qickonec rorâ ficmaŋ faic e jahac fohuc juwec ira baferâ e jahacne fofoo
râeme fowec. 20 Fohame Wofuŋ ʒiŋuc muhuc wâsickewec: “O Wofuŋ
Anutu‐ nane, no ʒira ŋokac hozec ehec jaba juhape go jâmbomac ŋokâ‐
ticne qahuc wiac qeŋ bipinehec ʒi bâfuakomec.” 21 Iŋuc murâ motecte
faio arec jahec â moc waha foc fahac erâ ʒiŋucmuhuc Wofuŋ wâsickewec:
“O Wofuŋ Anutu‐nane, go motec ʒirec qâqâtâc mocwâc bârisiec.” 22 Iŋuc
numumeWofuŋzi Eliare dâŋmanawec. Ehame motecte qâqâtâczimocwâc
risieme ɋârewec. 23 Eme Eliazi motec rorâ ficmaŋ faic irecnec bawaharâ
neŋgoc‐ticne râcnehucmuwec, “Honekic, ŋokâge jukac.” 24EmeŋokacziElia
âzâcnehucmuwec, “Go Anuture ŋic âmicgao dâŋ fokac iWofuŋte dâŋ fârine
i miŋecgacmana tarakopac.”

18
Eliazi Ahabarao risiewec

1 Juku jara jahec â moc eha Wofuŋte dâŋzi Eliarao ʒiŋuc fuawec: “Go
rarâ Ahaba fuacnezemec. Eme mupe mâreŋko hoe mocwâc heocmu.”

2 Iŋuc mume Elia e Ahaba fuacneocte rawec. Samaria mâreŋko ine roroc
qaŋqaŋ jâmbâŋ fuarâ fowec. 3 Irec Ahaba e ficticnere micne Obadia
hefârewec. Obadia e Wofuŋ araŋ boc bacnehuc juwec. 4 Irec Isebezi
Wofuŋte porofetefâc qâhâmoc‐jopame Obadia e porofete 100 rocjoparâ
bâfâuc‐jopame 50 guru jajahec epie qânâ hawecko soŋjoparâ nânâ opâ
gumec‐ jopahuc juwec. 5 Eme Ahabazi Obadia ʒiŋuc âzâcnewec: “Nâhâc
mâreŋ sasawa opâ ʒâŋe â opâwâc forakac i âte‐fârezeperec. Ehuc kecɋaŋ
wiac moc bâfuanacmuo ine becâsic â doŋgifâc‐nâhec jaŋe sipirickenʒipiŋte
bafic‐jopazeperec.” 6 Iŋucmurâ mâreŋ âtenicte bâfâuckepic, ehuc Ahaba e
ŋifec raha Obadiazi ŋifec rawec.

7 Eme Obadia e hatao rahame Eliazi bâfuawec. Bâfuame Obadiazi hone
tarahuc ʒâŋe maine mâreŋko hetutuckerâ muwec, “Bomboŋ‐nane Elia, i
go gahac me?” 8 Wiocneme muwec, “I no nahac hâcne. Irec go rarâ
bomboŋge ʒiŋuc âzâcnec: ‘Manakic, Elia e fisijec.’ ” 9 Iŋuc mume Obadiazi
muwec, “Kiŋaŋ qaqage no wemo hehesic bâfuapo irec Ahabazi nuocte
ere meo râecnukomec? 10 Wofuŋ Anutuge e jujâmbâŋkekac, irec bomboŋ‐
nanezi go basacguniŋteŋicgurumeuucmaŋ irame ira kiŋaŋ sorec‐jopawec.
Sorec‐ jopame jaŋe wio‐ jarepie mumbiŋ, ‘E ʒira mi jukac.’ Iŋuc mupie
ine ŋicwofuŋzi uucmaŋ me ŋicguru i jaŋe ejareme mi bâfuacgumbiŋ i
mupaŋkembiŋ. 11 Eme go ine nore mukomec, ‘Go rarâ bomboŋge ʒiŋuc
âzâcnec: “Elia e fisijec.” ’ 12 Eme no rahape izia WofuŋteMârozi ira me ira
wiac moc bacgu raocmu. Ehame no rarâ Ahaba âzâcnepe ware basacgu‐
bipierâ no nuocmu. No ine ɋie‐naneonecteaŋ Wofuŋ araŋ bacne warehuc
juekopac. 13Erâ Isebezi Wofuŋte porofetefâc qâhâmoc‐jopame noni ŋic 100
rocjoparâ bâfâuc‐jopape 50 guru jajahec epie soŋjoparâ nânâ opâ gumec‐
jopahuc jupo i bomboŋ‐nane go mi manameŋ me? 14 Ehuc mukomec,
‘Go rarâ bomboŋge ʒiŋuc âzâcnec: “Elia e fisijec.” ’ Iŋuc âzâcnepe e
nuocmu!” 15 IŋucmumeEliazimuwec, “No kiŋaŋqacnehuc juekopac Anutu
Tâpiri Ɋuŋɋasaŋ Wofuŋ e jujâmbâŋkekacte miŋecgac no nahac jâmbâŋ
Ahaba fuacnepemu.” 16 Iŋucmume Obadiazi ra Ahaba bâfuarâ âzâcnewec.
Âzâcneme Ahabazi Elia bâfuaocte rawec.

17Rarâ bâfuarâ ʒiŋucmuhuc âzâcnewec: “Israe ŋicmaŋ bâsifuc ejareekic
go hâcne me?” 18 Iŋuc mume dâŋ ʒiŋuc bâtikiecnewec: “No Israe ŋic
maŋ bâsifuc mi ejareekopac. Go â kikefuŋfâcge ŋoŋe hâcne Wofuŋte
sâcmutâc dâŋ qâsuahuc Baali nemu kiŋaŋ qajarehuc Israe ŋic maŋ bâsifuc
ejareeŋgopieŋ. 19 Irec go dâŋ râetec rame Israe ŋic sasawa jaŋe Karamele
tikio tumaŋnenʒepieŋ. Erâ Baali nemure porofetefâc 460 jaŋe mecne â
Asera nemure porofetefâc 400, Isebere teboo nânâ nâeŋgopieŋ jaŋemâmâc
fisinʒepieŋ.”

Eliazi Anuture fuŋne bataniŋkewec
20 Iŋuc âzâcneme Ahabazi Israe ŋic sasawa jaŋerao dâŋ râeme rawec.

Ehuc Karamele tikio porofete hetumaŋ‐jopawec. 21 Eme Elia e ŋic ŋokac
sasawa maŋfuŋ‐ jeŋicko rarâ jaza muwec, “Ŋoŋe ra qohota ware qohota
eku wezimucko beheniŋmu? Wofuŋ e Anutu fârine jukacko e bâjâpeniŋ,
me Baali e nemu fârine jukacko ine e bâjâpeniŋ.” Mume ŋic ŋokac jaŋe dâŋ
moc mi bâtikiecnembiŋ. 22 Eme Eliazi ŋic ŋokac ʒiŋuc jazawec: “Wofuŋte
porofete no mocjaha jâmbâŋ hetirine jukopac, Baali porofetefâc‐ticne
juŋgopieŋ ine 450. 23 Ŋoŋe mupie bulimakao ŋicne jajahec nârec‐jofaniŋ.

Eme jaŋe jaŋacmoc rowosâerâ hezurâ dâkâne dâkâne ʒocfikio râenʒepieŋ,
ehuc ʒoc ine qazepie mi ʒazejec. Ehame no ine bulimakao moc i hezurâ
ʒocfikio wâc râepemu, ehuc ʒoc wâc qazepe mi ʒaocmu. 24 Ehame ŋoŋe
nemu‐ ŋeŋicte ʒâŋe wiranʒepieŋ â noni Anutu‐ nanere ʒâŋe wirapemu.
Eme wenizi manarâ ʒoc bâtikieme wahaocmu, ere Anutu me nemu fârine
jukac muzo.” Iŋuc mume ŋic ŋokac mâmâc sasawa mumbiŋ, “Dâŋ i
biaŋne.” 25 Eme Eliazi Baali porofetefâcne jazawec, “Ŋoŋe ŋic bocjaha,
irec ŋoŋe bânierâ bulimakao bâwosâerâ baʒaweniŋ. Erâ nemu‐ ŋeŋic
ʒâŋe‐ticne wira wâwâsic ecnenʒepieŋ, â ʒoc ine mi qazenʒepieŋ.” 26Mume
jaŋe bulimakao jarekicne i rorâ hezu bâmoc embiŋ, erâ Baali ʒâŋe‐ticne
wâsickehuc mumbiŋ, “O Baali micnâŋecko roc.” I furicte fuŋkembiŋzi
wirahuc juhapie guŋpitic ewec. Eme dâŋmarac moc mi fuawec, â moczi
moc micjeŋicko mi rowec. Jaŋe ine alata bakicne i teriŋ qahuc râreckehuc
domambiŋ. 27 Eme guŋpitic maickeme Elia e mu âkebic ejarehuc muwec,
“Samarierâ wiraniŋ me, wiac e nemu i! E mamanasu gie bahuc ŋekac
mecne, me hata pitic rajec, me hae mocko rajec jukac, me guŋ fokacte
wiwickezo.” 28 Mume jaŋe owa ruruckembiŋ, erâ mâsi‐jeŋic moc embiŋ
ine ʒika sâqe â sânduzi sahac‐jeŋic hetâcnepie socjeŋic rucnewec. 29 Guŋ
pitic dameŋ jâurume maŋsifuc hawari ehuc domahapie owâ giere taha
bapa dameŋ bembeŋkewec. Eme sifu dâŋmarac moc mi fuawec, moczi
micjeŋickomi rowec, moczi dâŋjeŋicmi reŋkewec.

30 Eme Eliazi ŋic sasawa jazawec, “Noraopec wareniŋ.” Mume eraopec
rafârembiŋ. Eme Wofuŋte alata hetâtiekicne i heɋârerâ bawec. 31 Mârâc
jahaWofuŋte dâŋ Jakoborao ʒiŋuc fuawec: “Ʒâŋege Israemuzo.” Eme Israe
hâcne ere motecfâc 12 jaŋeraonec ŋic guru 12 fuambiŋ ʒare‐ jeŋicte sâc
Eliazi qânâ 12 rowec. 32Rorâ qânâ izi Wofuŋte ʒâŋeo alata moc bawec. Erâ
alata râreckehuc pare kâcɋene baratiehuc bawec. 33 Tarame ʒocfiki barâ
bulimakao hefâuckerâ dâkâ barâ ʒocfiki faio râewec. Erâ muwec, “Pake‐
ŋeŋiczi opâ fiarâ qowi bâzio â ʒocko hesieniŋ.” 34Ehapie muwec, “Mocwâc
eniŋ.” Mume mocwâc embiŋ. Ehapie muwec, “Harierâ epie arec 3 eoc.”
Mume i wâc embiŋ. 35 Eme opâzi alata rârecmâreŋ qâurucke‐fârehuc pare
mâmâc bâfusewec.

36Eme owâ gieo taha bajumbieŋ dameŋ i maickeme porofete Elia e ware
mai domarâ ʒiŋucmuwec: “OWofuŋ, Abraham Isaka â Israe jaŋere Anutu,
go Israe guruo Anutu jukic â no kiŋaŋ qaqage jukopac, ehuc wiac sasawa
ʒi gore micte ekopac irec fuŋne miŋecgac bataniŋkezemec. 37 Micnaneo
roc, o Wofuŋ, micnaneo roc, eme ŋicguru ʒi jaŋe Wofuŋ go Anutu jukic
â maŋjeŋic bârisiekic i mana jaŋgeŋkenʒepieŋ.” 38 Iŋuc muhame Wofuŋte
ʒocbâruŋwaharâ taha qowi â ʒoc â qânâ â wândoc ʒâseŋke‐fârewec â pareo
opâ ʒâkereŋkewec. 39 Ŋic ŋokac sasawa jaŋe wiac i honerâ mâreŋko qarâ
ʒâŋe mai‐jeŋic hetutuckerâ fohuc mumbiŋ, “Wofuŋ e Anutu fârine, Wofuŋ
e Anutu fârine.” 40 Eme Eliazi jazawec, “Ajoc, Baali porofetefâcne rocjopa‐
fâreniŋ, moczi moc mi wisezejec.” Mume rocjopambiŋ. Eme Eliazi Kisoŋ
opâo bacjopa hurâ ira qâhâmoc‐jopa‐fârewec.

Eliazi hoere numuwec
41 Elia e iŋuc erâ Ahaba ʒiŋuc âzâcnewec: “No hoe wareme fânâŋ

manakopacte go ferâ nânâ opâge nâc.” 42 Iŋuc âzâcneme Ahaba e nânâ
opâ nâocte fewec. Ehame Elia e Karamele tiki botâŋnao fewec. Ferâ waha

ŋehuc daperâ qizec‐ticne dieŋ jahecne jahere ŋoŋondeŋko dunduŋ hume
kumbeŋkewec. 43 Iŋuc erâ kiŋaŋŋic‐ticne ʒiŋuc âzâcnewec: “Ajoc, go ferâ
hâweckopec fic.” Iŋuc âzâcneme e ferâ fihucmuwec: “No hâweckowiacmoc
mi honekopac.” Iŋucmume Eliazi muwec, “Gomocwâc fec wahac etec arec
7 ezejec.” 44Eme kiŋaŋŋic e arec 7 tataranao ferâ waharâ ʒiŋuc âzâcnewec:
“Manakic, karorac piticne mac ŋic mocte metape iŋucne hâwecko fuakac.”
Iŋuc mume Eliazi muwec, “Hoezi Ahaba hebâzickezacte go ferâ âzâcnetec
keretac‐ticne baʒawierâ huoc.” 45 Ehame dameŋ mi ʒorahame karorac â
mâŋâŋ jahe qâzuckepire sambâŋ gâpâre‐fâreme hoe micsâko hewec. Eme
Ahaba e keretac‐ticnao ferâ Jesere haeo risiewec. 46EhameWofuŋte tâpirizi
Elia baafeckeme umbika‐ticne jomarâ Ahaba sirickehuc gasackerâ Jesere
haesac motâcko bâbâni fisiwec.

19
Eliazi wiserâ Horebe tikio rawec

1 Ahaba e Eliazi wiac sasawa ebac ewec â ʒikazi porofete
qâhâmoc‐jopawec irec binaŋ i Isebe bacne‐fârewec. 2 Eme Isebe e kiŋaŋŋic
moczi Elia dâŋ ʒiŋuc âzâcneocte sorewec: “Go ŋic qâhâmoc‐jopamecte
tomâcko dameŋ ʒiŋucne go wâc qâhâmocguzo. Iŋuc mi egarenaŋmuo ine
jaŋere okacne nemu jaŋe no bazu‐narenʒepieŋ.” 3 Eme Elia e hâwickeme
juju‐ ticne ŋezickehuc faharerâ raku Juda hae moc ʒâŋene Bere‐Seba ira
fisirâ kiŋaŋŋic‐ticne beheme ŋewec.

4 Eme Elia e jahackoaŋ mâreŋ burocnao ʒoaŋ mocjahare sâc ʒuhuckerâ
rawec. Raku kasaŋ kasaŋ jâc mocte fuŋnao waha ŋewec. Ehuc hâmoocte
ʒiŋucmuhuc numuwec: “Ʒi sâckekac. OWofuŋ,miŋecgac juju‐nane nowac
roc. No mamacfâc‐nane jaŋere sâc mi sirickekopac.” 5 Iŋuc murâ kasaŋ
kasaŋ jâc fuŋnao waha fowec. Fohame aŋelo moczi bâuahuc âzâcnerâ
muwec: “Go faharerâ nânâ nâc.” 6 Eme Elia e ʒâŋe firâ qizec botâŋ‐ticnao
poroŋ moc qânâo rikekicne â opâ ʒopo moc iŋuc ŋeme honewec. Honerâ
nânâ opâ i nârâ mocwâc waha fowec. 7 Fohame aŋelozi mocwâc fisi
bâuahuc muwec, “Go faharerâ nânâ nâc. Go iŋuc mi ecmuo ine hata
raragezi boc ŋemâcke‐gareocmu.” 8 Iŋuc âzâcneme faharerâ nânâ opâ
nâwec. Eme nânâ nâwec izi basanaŋkeme Anuture tiki Horebe ira fisiocte
ŋafe ʒoaŋ 40 rahuc juwec.

9 Rahuc juku Horebe tikio qânâ hawec moc bâfuarâ ira ŋec foc ewec.
Eme izia Anuture dâŋzi fisicnewec. Ehuc ʒiŋuc âzâcnewec: “Elia, go ʒira
wemo bahuc jukic?” 10Eki muwec, “No Anutu TâpiriɊuŋɋasaŋWofuŋ gore
erâ ʒocne fârone ehuc juekopac, i ʒiŋucte: Israe ŋicguru jaŋe gohec ʒâʒâfic
ekicne i behembiŋ, alatage hetâtiembiŋ, porofetefâcge ʒikazi jopambiŋ;
eme nomocjaha hâcne hetirine jukopac, ehame nowâc juju‐nane omaeocte
giene baŋgopieŋ.”

11 Eme muwec, “Go waha fe tikio Wofuŋ mai ecnerâ domac.” Eme
mi Wofuŋzi fisi fotâcnezejec i! Ine qanaŋ mâŋâŋ ɋicwânʒâŋne Wofuŋ
bâniecnehuc tiki qâfâuckewec â qorac henʒaŋnewec; erâ Wofuŋ jahacne
mâŋâŋko mi juwec. Mâŋâŋ fotâcneha homeŋ bawec; homeŋ maŋnao
Wofuŋzi wâc mi juwec. 12 Homeŋ niniŋkeha ʒocbâruŋ fisiwec; Wofuŋzi
ine ʒocmaŋko wâc mi juwec. Ʒoc wiseha mâŋâŋ fânâŋ ananacne mac
fuawec. 13 Eliazi i manarâ ʒâŋe maine ŋaqi‐ticnezi qofackerâ waha hawec

motâcko domawec. Ehame marac fânâŋ moc hazec‐ticnao qaqazuwec, ine
ʒiŋuc wiocnewec: “Elia, go ʒira wemo bahuc jukic?” 14 Eme micnao rorâ
muwec, “No Anutu TâpiriɊuŋɋasaŋWofuŋ, gore erâ ʒocne fârone i ʒiŋucte
ehuc juekopac: Israe ŋicguru jaŋe gohec ʒâʒâfic ekicne i behembiŋ, alatage
hetâtiembiŋ, porofetefâcge ʒikazi jopambiŋ, eme no mocjaha hetirine
jukopac, eha no wâc juju‐nane omaeocte giene baŋgopieŋ.”

15EmeWofuŋ e ʒiŋuc âzâcnewec: “Go hata waremeckoamâreŋ burocnao
raku Damasko haeo fisizemec. Fisirâ Haʒaele wokemaŋ ruacnetec Siria ŋic
jaŋere ŋicwofuŋ ezejec. 16 Erâ Jehu, Nimisire ŋokâ, wokemaŋ ruacnetec
Israe ŋic jaŋere ŋicwofuŋ ezejec, â Elisa, Safati ere ŋokâ, Abe‐Mehola
haeonec, e wokemaŋ ruacnetec gore tuc qarâ porofete juzejec. 17 Eme ŋic
gâcne Haʒaele ʒika‐ticne wisecneniŋmu jaŋe Jehuzi jopazejec. Â ŋic gâcne
Jehu ʒika‐ticne wisecneniŋmu jaŋe Elisazi jopazejec. 18 No ine sifu Israe
guru jaŋere ukicne ŋicŋokac 7000 Baali nemu dieŋzi mi hecnembiŋ â e mi
muduckembiŋ jaŋe akic‐jopape juniŋmu hâcne.”

Elisa hefârekicne
19 Iŋuc âzâcneme Elia e faharerâ raku Safati ŋokâ‐ticne Elisa e bulimakao

ŋicne 24 kioŋ ɋeticke‐jarerâ ejareme mâreŋ bâfâuckepie soŋaŋ‐ jopahuc
juha bâfuawec. Erâ fotâcnehuc ŋaqi‐ticne wickeme Elisare faio fewec.
20 Eme Elisa e bulimakao behec‐joparâ Elia bâjâperâ gasackehuc muwec,
“Sifu mana‐naretec rarâ neŋgoc mamac jahec‐nane muduc‐jofarâ ie ware
bâjâpecgupe.” Iŋuc mume Eliazi dâŋ ʒiŋuc bâtikiecnewec: “Go mocwâc
risiec; erâ no wiac egarepac irec manasuzemec.” 21 Iŋuc âzâcneme Elisa
e risierâ bulimakao kioŋ hetara‐jarerâ qâhâmoc‐jopawec. Ehuc kioŋ izia
biuc‐jeŋic rikerâ ŋic jareme nâmbiŋ. Iŋuc erâ faharerâ Elia bâjâpehuc kime
bafic ecnewec.

20
Ahabazi Siria ŋic bawahac‐jopawec

1 Siria ŋicwofuŋ Beŋhada e momorifâc‐ticne sasawa hetumaŋ‐jopawec.
Eme ŋicwofuŋ 32 jaŋehec becâsic â keretac rocjopa‐fârerâ fe Samaria hae
somâckehuc ʒika qambiŋ. 2Ehuc haemaŋko Israe ŋicwofuŋAhaba dâŋ ʒiŋuc
âzâcneniŋte kiŋaŋŋic sorec‐jopawec: “Beŋhada e ʒiŋuc mukac: 3 ‘Siliwa â
golge i nore; erâ ŋonâŋfâcge sahac hawari biaŋ â naru motecfâcge jaŋe
wâc nore jaha.’ ” 4 Iŋuc mume Israe ŋicwofuŋ e dâŋ ʒiŋuc bâtikiecnewec:
“O ŋicwofuŋ‐nane, no nahacne mecne â wiacte wiac sasawa fonarekac i
gore.” 5 Eme kiŋaŋŋic jaŋe Israe ŋicwofuŋtao mocwâc risierâ mumbiŋ,
“Beŋhada e ʒiŋuc mukac: ‘No gorao ʒiŋuc muhuc dâŋ râepac: “Siliwa â
gol, erâ ŋonâŋfâcge â naru motecfâcge i no qikiŋne‐narec.” 6 Erâ no sifu
tomâcko dameŋ ʒiŋucne kiŋaŋ qaqafâc‐nane gorao sorec‐jopapemu. Eme
jaŋe go gahacne ficko â kiŋaŋ qaqafâcge jaŋere ficko babasa gie bahuc wiac
i me i hone ʒiziweekic i rorâ bawiseniŋmu.’ ”

7 Eme Israe ŋicwofuŋ e mâreŋ rune soŋaŋ hefârec‐joparâ muwec, “Ŋoŋe
ŋic keci e imac‐ nâpoocte gie bakac i hone‐ hâmoniŋ. E ŋonâŋfâc‐nane
â naru motecfâc‐nane, erâ siliwa â golnanere dâŋ râeme wareme man-
acnepac.” 8 Iŋuc mume soŋaŋ â ŋic ŋokac jaŋe ʒiŋuc âzâcnembiŋ:
“Go hazec râerâ dâŋticne mi manac.” 9 Iŋuc mupie Israe ŋicwofuŋzi
Beŋhada kiŋaŋŋicfâc‐ticne ʒiŋuc jazawec: “Ŋoŋe ŋicwofuŋ‐nane dâŋ ʒiŋuc

âzâcnenʒepieŋ: ‘Kiŋaŋ qaqage no wiac bâbâni mumec i epemu â irec
faicnao wiac gâcnere mukic i sâcne mi epemu.’ ” Iŋuc jazame kiŋaŋŋic
jaŋe mocwâc risierâ bomboŋ‐jeŋic binaŋ bacnembiŋ. 10 Eme Beŋhadazi
Israe ŋicwofuŋ dâŋ râecnehuc muwec, “Samaria mâreŋko rufe fokac i
ŋicfâc‐nane sasawa jaŋemetape fufusuc roniŋte sâc eocmuo ine nemu jaŋe
okacne bafehuc bazu‐narenʒepieŋ.” 11 Iŋuc mume Israe ŋicwofuŋzi dâŋ
bâtikiecnehucmuwec, “Dâŋ ʒiŋuc fokac i manasucneniŋ: ‘Ŋic puriŋnemoc
e jahacnere maname ŋic sahac fâsâchec sâcmocjaha ekoperec mi ezejec.’ ”
12 Ehame Beŋhada e ŋicwofuŋ jaŋehec bozeo opâ sanaŋ nâhuc ŋeku dâŋ
i manarâ ŋicfâc‐ticne jazarâ muwec, “Ajoc, dodoma‐ŋeŋic sâcke‐fâreniŋ.”
Iŋucmume jaŋe hae i râsi rocnehuc dodoma‐jeŋic sâcke‐fârembiŋ.

13Ehame porofetemoczi Israe ŋicwofuŋAhabaremaŋfuŋkofisirâmuwec,
“Wofuŋ e ʒiŋucmukac: Ŋic guru dindiŋ ʒi honec‐jopakomec me? Manakic,
no miŋecgac gore meo râec‐jopa‐fârepemu; eme noni sawa Wofuŋ jukopac
i go mana tarazemec.” 14 Iŋuc mume Ahabazi muwec, “Weni jaŋehec iŋuc
ecmu?” Mumemuwec, “Wofuŋ e ʒiŋucmukac: Qâhâc sâc irec mâreŋ soŋaŋ
jaŋere kiŋaŋ qaqafâc jaŋehec gie i bapemu.” Iŋuc mume Ahabazi muwec,
“Eme mozi ʒika fuŋkeocmu?” Wiome dâŋ bâtikiecnehuc muwec, “Goki.”
15 Iŋuc mume Ahabazi qâhâc sâc irec mâreŋ soŋaŋ jaŋere kiŋaŋ qaqafâc
biric‐jopame ʒare‐jeŋic 232 ewec. Ehame jaŋere râpeo ine Israe ŋic sasawa
biric‐jopame ʒare‐jeŋic 7 tauseŋ ewec.

16 Eme guŋpiticko Beŋhada â ʒikare bafickembiŋ, ŋicwofuŋ 32 i jaŋe
mâmâc bozeo opâ sanaŋ nâku maŋjeŋic bibiriwame ŋehapie Israe ŋic
jaŋe haeonec wahambiŋ. 17 Qâhâc sâc irec mâreŋ soŋaŋ jaŋere kiŋaŋ
qaqafâc jaŋe bâniembiŋ. Eme Beŋhadazi ruc bapa ŋic sorec‐ jopawec
jaŋe risierâ ʒiŋuc âzâcnembiŋ: “Ŋic jaŋe haeonec wahaŋgopieŋ.” 18 Iŋuc
âzâcnepie muwec, “Jaŋe wamao wareŋgopieŋko ɋâricne rocjopaniŋ, me
ʒikare wareŋgopieŋko ɋâricne jaha rocjopaniŋ.”

19 Ŋic ʒiŋuczi haeonec waharâ rambiŋ: Qâhâc sâc irec mâreŋ soŋaŋ
jaŋere kiŋaŋ qaqafâc â momori guru moc jaŋe bâjâpec‐jopambiŋ. 20 Ehuc
ŋic jaŋe ru sâc râsifâc‐jeŋic jopambiŋ. Eme Siria ŋic jaŋe wisepie Israe ŋic
jaŋe jâpec‐jopa rambiŋ, â Siria ŋicwofuŋ Beŋhada e ine becâsic ŋic jaŋehec
becâsic mocko ferâ wisewec. 21 Wiseme Israe ŋicwofuŋ e rarâ becâsic â
keretacfâc‐jeŋic rocjoparâ Siria ŋic jopahuc ima samaki bacjopawec.

22 Iŋuc eme porofetezi Israe ŋicwofuŋtemaŋfuŋko rarâ ʒiŋuc âzâcnewec:
“Go rarâ wiac weniŋuc ecmu i manasu biric ehuc hâbige rozemec. Siria
ŋicwofuŋ e ʒoaŋ dameŋ fuŋkehame râsi fisi‐gareocmu hâcne.”

23 Eme Siria ŋicwofuŋ e kiŋaŋ qaqafâcne jaŋe ʒiŋuc muhuc âzâcnembiŋ:
“Jaŋere nemufâc jaŋe tikire nemu, irec jaŋe boc siric‐ nâpombieŋ.
Nâŋâc wâneŋko jaŋehec qaqac enʒepeneŋ, ira ine jâmbomac siric‐
jopanaŋmu. 24 Nâŋâc ʒiŋuc enʒepeneŋ: Ŋicwofuŋ jaŋe dodoma‐jeŋickonec
bârâriec‐jopahuc jaŋere âkehoc momori jaŋe micne râec‐jopanʒepeneŋ.
25 Erâ momori mârâc sipirickembiŋ irec sâc biric‐ jopanʒepeneŋ; erâ
becâsic keretac mârâc bajumbeŋ irec sâc jaha baʒawiec‐ jopanʒepeneŋ,
ehuc jaŋehecwâneŋkoqaqac enʒepeneŋ. Nâŋâc jâmbomac sanaŋkenaŋmu.”
Eme dâŋjeŋicmanarâ irec sâc ewec.

26 Eme ʒoaŋ dameŋ fuŋkehame Beŋhada e Siria ŋic biric‐ joparâ
bânie‐jareme Israe ŋic jaŋehec qaqac eniŋte Afeke haeo fembiŋ. 27 Eme

Israe ŋic jaŋe wâc iŋuc jaha birickehuc nânâ opâ bâmockerâ jaŋeraopec
rambiŋ. Erâ Israe ŋic jaŋe noniŋ guru jajahec mac iŋucnezi teuŋ âtembiŋ,
â Siria ŋic jaŋe ine mâreŋ i sâcke‐fârembiŋ. 28 Ehame Anuture ŋic moczi
Israe ŋicwofuŋtao fisirâ ʒiŋuc âzâcnewec: “Wofuŋ e ʒiŋuc mukac: ‘Siria
ŋic jaŋe, “Wofuŋ e tikire nemu, e wâneŋte nemu aricne,” iŋuc mumbiŋte
no guru dindiŋ ʒi megao râec‐jopa‐fârepemu. Iŋuc epe, noni sawa Wofuŋ
jukopac i mana tarazemec.’ ” 29 Eme jaŋe ŋifec â ŋifec teuŋ âterâ fohapie
ʒoaŋ gie bapa 7 tarawec. Ehame ʒoaŋ gie bapa namba 7 ira ʒika bâtâcnehuc
Israe ŋic jaŋe Siriamomori kikezi rara 100 tauseŋ ʒoaŋmocjahao jopambiŋ.
30 Jopapie gâcne jumbiŋ jaŋewiserâ Afeke haeo raʒimbiŋ. Ehame haesaczi
rândiŋkerâ waha ŋic 27 tauseŋ jumbiŋ jaŋe imac‐jopawec.
Beŋhada ewâc iŋuc jahawiserâ haeoa raʒirâ ficmaŋ ʒâʒâŋiŋko soŋkewec.

31 Ehame kiŋaŋ qaqafâcne jaŋe âzâcnerâ mumbiŋ: “Manakic, Israe
kikefuŋ jaŋere ŋicwofuŋfâc jaŋe ŋicwofuŋ buuruc‐ jeŋichec, iŋuc man-
aeŋgopeneŋ. Irec nâŋâc mateŋ qonaŋkerâ qizec‐nâŋecko repa qâfisehuc
Israe ŋicwofuŋtao ranaŋ, e akic‐nâpoocmu mecne.” 32 Iŋuc murâ mateŋ
qonaŋkerâ qizec‐jeŋicko repa qâfisembiŋ, ehuc Israe ŋicwofuŋtao rarâ ʒiŋuc
mumbiŋ: “Kiŋaŋ qaqage Beŋhada e akickecmurâ mukac.” Iŋuc mupie
Ahabazi muwec, “Hâc, jukac jaha me? E qomâ‐nane i.” 33 Eme ŋic jaŋe
dâŋ i me i moc fuame mananʒepeneŋ muhuc hazec rârâe domambiŋte
dâŋ i manarâ izia okacne bâtikiecnehuc mumbiŋ: “O jâmbomac Beŋhada
e qomâge.” Iŋuc mupie muwec, “Ra jowa wareniŋ.” Eme Beŋhadazi
erao fisime ecneme keretacko fewec. 34 Ferâ Ahaba dâŋ ʒiŋuc âzâcnewec:
“Mamac‐ nanezi mamacge hae jâoc rowec i mocwâc bârisiepemu. Eme
go mamac‐ nanezi Samaria haeo ewec irec sâc ehuc nareŋ gareŋ eere
toma fuaocte Damasko hae turuŋne rorâ basanaŋkezemec.” E iŋuc mume
Ahabazi muwec, “No dâŋmukomec irec erâ behecgupe racmu.” Iŋucmurâ
ehec ʒâʒâficmoc erâ beheme rawec.

35 Ehame porofete jaŋere motecfâc jaŋeraonec ŋic moc Wofuŋzi esoc
qafeŋ ecneme âgo‐ticne ʒiŋuc âzâcnewec: “Nuc.” Iŋuc mume ŋic e
qatarawec. 36 Iŋuc eme ʒiŋuc âzâcnewec: “Go Wofuŋte dâŋ mi reŋkemecte
no behecnurâ rahaŋtec izia laioŋzi kihâmocguocmu.” Eme ŋic e rahame izia
laioŋzi bâfuarâ kihâmowec. 37 Ehame porofete e ŋic moc bâfuarâ muwec,
“Nuc.” Iŋucmume ŋic e ʒâpâ qa ima ecnewec. 38Eme porofete e ʒâŋemaine
foŋkeme hawari‐ticne hetikieme ra hatao ŋicwofuŋ woŋeckewec. 39 Ehame
ŋicwofuŋzi fotâcneme wiracnehuc muwec, “Kiŋaŋ qaqage no ʒikamaŋko
jâmbâŋ raʒipac. Ehame momori moczi ŋic moc norao jowa fisirâ ʒiŋuc
mujec: ‘Ŋic ʒi soŋaŋkezemec, e sifuckeocmuo ine goki ere âkehoc hâmocmu,
me arictac eme ine siliwa moneŋ ŋemâc‐ticne wâŋ râecmu.’ 40 Eme kiŋaŋ
qaqage no koŋkoŋkehuc rarac wawarec ehape wisejec.” Iŋuc mume Israe
ŋicwofuŋzi ʒiŋuc âzâcnewec: “Go gahac biac mutarakicte dâŋge iŋuc hâcne
mutarazo.” 41 Iŋuc muhame porofete e ʒâŋe mai‐ticnao foŋ fowec i bâruŋ
jaha firuewec. Iŋuc eme Israe ŋicwofuŋ e biac ʒiŋuc ʒâŋitawec: E porofete
moc. 42 Ʒâŋitame ʒiŋuc âzâcnewec: “Wofuŋ e ʒiŋuc mukac: ‘Noni ŋic
hâmocte biŋe bâwosâepo i megaonec behetec rajec, irec ere okacne goki
hâmocmu â ŋicfâcne jaŋere okâcne gore ŋicfâc jaŋe hâmoniŋmu.’ ” 43 Iŋuc
âzâcneme Israe ŋicwofuŋ e aarickeme dâŋemâc raku Samaria hae‐ticnao
fisiwec.

21
Jufure ʒika fuawec

1 Jesere haeo ŋic moc juwec ʒâŋene Naboti, ere waiŋ giezi Samaria
ŋicwofuŋ Ahabare hae mâreŋ ŋifecnao fowec. 2 Irec ʒoaŋ mocko Ahabazi
Naboti ʒiŋuc âzâcnewec: “Waiŋ giege i nore fic heririŋ fokacte naretec
ira monʒaŋ gie bazepac. Ehuc noni irec okacne waiŋ gie biaŋne moc
garezepac, me manatec sâckeme irec furine moneŋ garezepac.” 3 Iŋuc
mume Nabotizi Ahaba dâŋ ʒiŋuc bâtikiecnewec: “No apa ŋosafâc‐nane
jaŋere huhure wiac i mi garepemurâ Wofuŋte maio mupaŋkekopac.”
4 Jesere ŋic Nabotizi dâŋ iŋuc âzâcneme Ahaba e aarickeme dâŋemâc
ficticnao fewec. Naboti e ʒiŋuc hâcnemuwec: “No apa ŋosafâc‐nane jaŋere
huhure wiac i mi garepemu.” Eme Ahaba e nânâ opâ qikiŋnerâ fofo‐ticnao
waha rârâpe fowec.

5 Ehame ŋonâŋ‐ticne Isebezi iqickerâ wiocnehuc muwec, “Go wemocte
aariczi maŋgao fusucmarâ foha nânâ mi nâkomec?” 6 Wiocneme ʒiŋuc
âzâcnewec: “No Jesere ŋic Naboti âzâcnehuc ʒiŋuc mupac: ‘Go waiŋ giege
qikiŋne‐naretec furine bazepac; me manatec sâckeocmuo ine irec okacne
waiŋ gie jaha moc garezepac.’ Eme e dâŋ ʒiŋuc hâcne bârisie‐narejec:
‘No waiŋ gie‐nane mi garepemu.’ ” 7 Iŋuc mume ŋonâŋ‐ticne Isebezi ʒiŋuc
âzâcnewec: “Goki Israe ŋic rauc‐ joparâ mi jukic me? Ajoc, go faharerâ
nânâ nârâ buge mâteŋkeoc. Eme no Jesere ŋic Naboti ere waiŋ gie i sâcne
garepemu.”

8 Iŋuc murâ Isebe e Ahabare okacne papia qâreŋkerâ ere ʒâŋeoa
basanaŋkehuc soŋaŋ â ŋic fekicne Nabotihec hae‐ ticnao jumbiŋ jaŋerao
râeme rawec. 9 Papiao dâŋ ʒiŋuc qâreŋkewec: “Ʒoaŋ moc bâtirihuc Naboti
ecnepie ŋic ŋokac jaŋere ŋondeŋko ŋeŋe mamai ira ŋezejec. 10 Eme ere
ŋifecnao ine ŋic repicne jajahec ejactepie ŋehuc ʒiŋuc muhuc fuŋne‐ticne
muzepirec: ‘Go Anutu â ŋicwofuŋ musoriŋ‐ jofameŋ.’ Iŋuc mupire jowa
rarâ qânâzi hehâmonʒepieŋ.” 11 Eme soŋaŋ â ŋic fekicne Nabotihec hae ira
jumbiŋ jaŋe Isebezi dâŋ râewec irec sâc embiŋ. Dâŋ i papia râe‐jarewec
ira qâreŋke‐fârewec. 12 Eme jaŋe ʒoaŋ moc bâtirirâ Naboti ecnepie ŋic
ŋokac jaŋere ŋondeŋko mai jaha ŋewec. 13 Ehame ŋic repicne jajahec
jahe fisirâ Nabotire ŋifecnao waha ŋepic. Ehuc ŋic ŋokac jaŋere ʒâŋe faio
Nabotire fuŋne ʒiŋucmupic: “Naboti e Anutu â ŋicwofuŋmusoriŋ‐jofawec.”
Jahe iŋuc mupire rorâ hae sahao bahurâ qânâzi hehâmombiŋ. 14 Iŋuc erâ
Iseberao dâŋ ʒiŋuc râepie rawec: “Naboti e qânâzi hehâmokicne.”

15Eme Isebe e Naboti qânâzi hehâmokicne dâŋ i manarâ izia Ahaba ʒiŋuc
âzâcnewec: “Ajoc, go Jesere ŋic Naboti ere waiŋ gie moneŋzi furine bazo
mutec qatarawec i ro rauc ec. E mi jukac, e hâmojec hâcne.” 16 Eme Ahaba
e Nabotizi hâmowec irec biŋe manarâ izia Jesere ŋic Nabotire waiŋ gie i
hurâ ro rauc eocte faharewec.

17 Ehame Wofuŋte dâŋzi Tisibe ŋic Elia erao ʒiŋuc fuawec: 18 “Ajoc, go
faharerâ hu Israe ŋicwofuŋ Ahaba Samaria haeo jukac e iqickec. Manakic,
e Nabotire waiŋ gie ro rauc eocte ira rajec jukac. 19Erâ ʒiŋuc âzâcnezemec:
‘Wofuŋ e ʒiŋuc mukac: “Go mâreŋ rune qâhâmohuc mâreŋ‐ ticne wâc
mâmâc romeŋ me?” ’ Erâ ʒuhuckerâ ʒiŋuc âzâcnezemec: ‘Wofuŋ e ʒiŋuc
mukac: “Nabotire soc wahame qâto jaŋe apurumbiŋkoa juku gore soc
wahame apurunʒepieŋ wâc.” ’ ”

20 Iŋuc mume Ahabazi Elia dâŋ ʒiŋuc âzâcnewec: “O râsi‐nane, goki
bâfuacnukomec me?” Mume dâŋ ʒiŋuc bâtikiecnewec: “Go gahac Wofuŋte
ʒâŋe faio wiac mamakâcne ecmurâ irec feŋeŋko femeŋte bâfuacgukopac.
21 Manakic, no wiac repicne bâfua‐garepemu. Ehuc ofaŋgurâ ŋicfâcge
rambaŋkome niŋgiŋko jujune jaŋe Israe guruonec bârârâŋ‐jopa‐fârepemu.
22 Erâ no aaric bâfua‐narehuc Israe ŋic ejaretec hehesic bâfuambiŋ irec
erâ kikefuŋfâcge jaŋe Nebatere ŋokâ Jeroboamte kikefuŋ â Ahia ŋokâ‐
ticne Basare kikefuŋ ejarepo irec sâc jaha ejarepemu hâcne. 23 Erâ
Wofuŋzi Isebere wâc ʒiŋuc muwec: ‘Qâto jaŋe Jesere hae maŋnaoa Isebe
nâfâreniŋmu.’ 24 Erâ ŋicfâcge jaŋeraonec i me i haeo hâmopie qâto jaŋe
nâcjopaniŋmu â ŋicfâcge i me i kâteo hâmopie wipe jaŋe nâcjopaniŋmu.”

25 Ahaba e ŋonâŋ‐ticne Isebezi qafeŋkeme Wofuŋte ʒâŋe faio wiac ma-
makâcne eocte irec feŋeŋko fewec e iŋucne moc mi juwec. 26 E Wofuŋzi
Israe ŋic jaŋere ʒâŋe faio Amori ŋic jopa jâpec ejarewec jaŋe ehuc jumbiŋ
irec sâc wiac repic qapicne ehuc ɋâŋ qâqâtâc jaŋerao siŋke‐jâmbâŋkewec.

27 Eme Ahaba e dâŋ i manarâ ŋaqi qoruc‐ ticne bâsuckerâ mateŋ
qonaŋkewec, erâ nânâ sowa juhuc mateŋheckoaŋ foc faharec ewec. E
iŋuc ehuc rume rume juwec. 28 Ehame Wofuŋte dâŋzi Tisibe ŋic Eliarao
ʒiŋuc fuawec: 29 “Go Ahabazi nore maio rume‐jâmbâŋkekac i honekomec
me? E nore maio rume‐ jâmbâŋkekacte ere dameŋko wiac repicne i mi
bâfuapemu. Juku ine ŋokâ‐ ticnere dameŋko kikefuŋfâcne jaŋerao wiac
repicne bâfuapemu.”

22
Mikajazi Ahaba â Josafata jahere findaŋdâŋmuwec
(Bin II 18:1–34)

1 Siria ŋic â Israe ŋic jaŋe jara jahec â moc rârâsi tâmiric jumbiŋ. 2 Juku
jara jahec â moc eha Juda ŋicwofuŋ Josafatazi Israe ŋicwofuŋtao wahawec.
3 Eme Israe ŋicwofuŋzi kiŋaŋ qaqafâcne jazarâ muwec, “Ramoti‐Gileade
hae i nâŋâcne hae i ŋoŋe manaŋgopieŋ me? Eme nâŋâc Siria ŋicwofuŋte
meonec mi roro mâc iŋuc niniŋkerâ junaŋmu me?” 4 Iŋuc murâ Josafata
ʒiŋuc wiocnewec: “Go Ramoti‐Gileade haeo ʒika qazo mâmâc ranacmu
me?” Iŋucmume Josafatazi Israe ŋicwofuŋ dâŋ ʒiŋuc bâtikiecnewec: “Wiac
sasawa fonarekac i gore biŋe jaha; no nahacne mecne, ŋicfâc‐nane mecne
â becâsicfâc‐nane mecne nâŋe gore hâcne.”

5 Josafatazi iŋuc murâ Israe ŋicwofuŋ ʒiŋuc âzâcnewec: “Qanaŋ Wo-
fuŋtaonec dâŋ manazore mu wioc ezemec.” 6 Iŋuc mume Israe ŋicwofuŋ
e porofete 400 heririŋ hetumaŋ‐ joparâ ʒiŋuc wio‐ jarewec: “No Ramoti‐
Gileade haeo ʒika qazo rapemu me behepemu?” E iŋuc wiome jaŋe
ʒiŋuc âzâcnembiŋ: “Sâcne rac, Wofuŋzi megao râeocmu.” 7 Jaŋe iŋuc
mupie Josafatazi muwec, “ƷiraWofuŋte porofete moc juŋgopieŋko jaŋerao
wâc mu wioc moc enʒapeŋ me?” 8 Iŋuc mume Israe ŋicwofuŋzi Josafata
ʒiŋuc âzâcnewec: “Ʒira ŋic moc jukac e Imilare ŋokâ ʒâŋene Mikaja,
erao mupene eki sâcne Wofuŋ mu wioc ecneocmu. Erâ ine no ere
takicnuekac; e nore findaŋdâŋ biaŋne moc mi muhuc wiac sâqocnere
sawa muekac.” Iŋuc mume Josafatazi muwec, “Ŋicwofuŋ go iŋuc mac mi
muc.” 9 Iŋucmume Israe ŋicwofuŋ e micne moc hefârerâ ʒiŋuc âzâcnewec:
“Go picpac jaha rarâ Imila ŋokâ‐ ticne Mikaja jowa warec.” 10 Eme

Israe ŋicwofuŋ â Juda ŋicwofuŋ Josafata jahe Samaria haere sacmotâcko
ŋicwofuŋ ŋaqi‐jekichec eri ŋeŋe‐jekicko ŋehapire porofete jaŋe maŋfuŋ‐
jekicko domahuc findaŋdâŋ mumbiŋ. 11 Ehame Kenanare ŋokâ Zedekia e
jahac aeŋzi ʒuŋe bafârerâ muwec, “Wofuŋ e ʒiŋuc mukac: ‘Wiac ʒiŋucnezi
Siria ŋic sâcne hecjopaku hemiziec‐jopaniŋmu.’ ” 12Eme porofete jaŋe ijaha
mufârehuc mumbiŋ, “Ajoc, Ramoti‐Gileade haeo rarâ aŋac ʒeri bâfuac.
Wofuŋzi hae i ŋicwofuŋ gore meo râeocmu.”

13EmekiŋaŋŋicMikaja jowaocte rawec e ra fisirâ ʒiŋuc âzâcnewec: “Man-
akic, porofete jaŋere dâŋzi sâc mocjaha efâreme ŋicwofuŋtao biaŋkekac.
Irec gore dâŋzi jaŋere dâŋte sâc jaha ehame mutec sâckezejec.” 14 Iŋuc
mume Mikajazi muwec, “Wofuŋ e jujâmbâŋkekacte dâŋ nazaekac sâc
jâmbâŋ mupemu.” 15 Iŋuc murâ ŋicwofuŋtao fisime ŋicwofuŋzi ʒiŋuc
âzâcnewec: “Mikaja, nâŋe ʒika qanaŋte Ramoti‐ Gileade haeo ranaŋmu
me behenaŋmu?” Iŋuc mume dâŋ ʒiŋuc bâtikiecnewec: “Go rarâ aŋac
ʒeri bâfuac; Wofuŋzi hae i gore meo râeocmu.” 16 Iŋuc mume ŋicwofuŋzi
âzâcnerâ muwec, “Goki dâŋ burec mi ehuc Wofuŋte ʒâŋeo dâŋ fârinea
nazacmurâ dameŋ bocjaha gazaekopac.” 17 E iŋuc mume Mikajazi ʒiŋuc
muhuc âzâcnewec: “No Israe ŋic honec‐jopape lama soŋaŋ tâmiric iŋucne
tikio siaŋ siperec qambiŋ. Iŋuc epie Wofuŋzi kecʒiŋuc muwec: ‘Ŋic ʒi jaŋe
bomboŋ tâmiric; irec wamao hae‐jeŋic sâc risienʒepieŋ.’ ” 18Mikaja e iŋuc
mume Israe ŋicwofuŋzi Josafata dâŋ kecʒiŋuc muhuc âzâcnewec: “E nore
findaŋdâŋ biaŋnemocmimuhucwiac sâqocnere sawamuekac imi gazapac
me?” 19 IŋucmumeMikajazimuwec, “Ʒi ineWofuŋtedâŋmanac: NoWofuŋ
e eri ŋeŋe‐ticnao ŋeme honehape sambâŋko guru dindiŋ jaŋe gâjoŋne ŋifec
â ŋifec doma rambiŋ. 20 Ehame Wofuŋzi muwec, ‘Mozi Ahaba doc bame
rarâ Ramoti‐Gileade haeo ʒikao ferâ hâmoocmu?’ Eme moczi dâŋ moc
muwec â moczi moc muwec. 21 Ehame mâro moczi fuarâ Wofuŋte maio
domahuc muwec, ‘Noni doc bapemu.’ 22 Iŋuc mume Wofuŋzi wiocnerâ
muwec, ‘Wemowiaczi doc bacmu?’ Mumemuwec, ‘No fuarâ porofetefâcne
jaŋeremicko eeatucmâromoc epemu.’ MumeWofuŋzimuwec, ‘Goki hâcne
doc batec fârinehec ezejec, irec fuarâ iŋuc ec.’ 23 Eme irec ʒiŋuc manac:
Wofuŋzi porofetefâcge ʒi jaŋere micko eeatuc mâro moc râewec. E gorao
wiac repicne fuaocte mupaŋkewec hâcne.”

24 Iŋuc mume Kenana ŋokâ‐ ticne Zedekiazi Mikajare maŋfuŋko rarâ
maucnao qahuc muwec, “Wofuŋte mâro e go dâŋ gazaocte noraonec
weniŋuc jaha gorao fâjec?” 25EmeMikajazimuwec, “Manakic, go soŋkezore
ficmaŋ ʒâʒâŋiŋko raʒicmu dameŋ ira ʒâŋe fârigezi honecmu.” 26 Iŋuc
mume Israe ŋicwofuŋzi muwec, “Ajoc, Mikaja rorâ hae ʒirec mâreŋ soŋaŋ
Amoŋ â ŋicwofuŋte ŋokâ Joasi jaherao baraniŋ. 27 Ehuc ʒiŋuc munʒepieŋ:
‘Ŋicwofuŋ e kecʒiŋuc mukac: “Ŋic ʒi kâpâcwâru ficko râerâ nânâ afecne
mac gumehuc juhapie sahac furu risiezepac.” ’ ” 28 Iŋuc mume Mikajazi
muwec, “Go sahac furu risiecmu me mâcne irec dâŋ moc Wofuŋzi nore
micko mi râewec.” Iŋuc murâ ʒuhuckerâ muwec, “Ŋic ŋokac sasawa ŋoŋe
dâŋ i mananiŋ!”

29Eme Israe ŋicwofuŋ â Juda ŋicwofuŋ Josafata jahe Ramoti‐Gileade haeo
rapic. 30Ehuc Israe ŋicwofuŋzi Josafata âzâcnerâ muwec. “No hawari‐nane
hetikierâ ʒikao rapemu â goki ine ŋicwofuŋ ŋaqige rojuzemec.” Iŋuc murâ
Israe ŋicwofuŋ e hawari‐ticne hetikiewec. Eme ʒikao rambiŋ. 31 Eme Siria

ŋicwofuŋ e keretacfâc‐ticne jaŋere micne 32 jaŋe ʒiŋuc jazawec: “Ŋoŋe ŋic
fekicne wahakicne mi jopahuc Israe ŋicwofuŋ e sawa qanʒepieŋ.” 32 Eme
keretacte micne jaŋe Josafata honerâ mumbiŋ, “E hâcne Israe ŋicwofuŋ.”
Iŋuc murâ risierâ e qazo ehapie Josafatazi owackewec. 33 Owackeme
keretacte micne jaŋe e Israe ŋicwofuŋ mâcne, i hone tararâ râpeckerâ
rambiŋ. 34Ehame ŋicmoczi tepe‐ticne âpârehuc kosa qâtâcnekopacmuhuc
Israe ŋicwofuŋ e becsahac â amecfoŋ ʒuʒuhuc‐jekicko muruwec. Murume
keretac guriŋ bapa‐ticne âzâcnerâmuwec, “Ajoc, keretac bâtikierâ ʒikaonec
bacnu rac, no biac ʒâpâ murucnuŋgopieŋ hâcne.” 35 Eme ʒoaŋ ira ʒikazi
boc ɋârâŋkewec â ŋicwofuŋ e ine keretac‐ ticnao dopeckehapie Siria ŋic
honec‐jopahuc ŋeku ŋafeme hâmowec. Ehamemurumbiŋ irec soczi keretac
rurumaŋko waha rahuc fowec. 36 Ehame ʒoaŋ ŋetarazo eme momori
jaŋerao wiwira moc ʒiŋuc fuawec: “Ajoc, ŋic sasawa hae mâreŋ‐ŋeŋic sâc
rafâreniŋ!”

37 Eme ŋicwofuŋ e hâmome Samaria haeo bafisirâ duckembiŋ. 38 Ehuc
keretac i Samaria haeo opâ ʒâkâŋ fowec ira ʒurepie qâto jaŋe socticne
apurumbiŋ. Ehame wâc sasec ŋokac jaŋe ijaha ruambiŋ. Wiac i Wofuŋzi
dâŋ muwec irec sâcko fuawec. 39 Eme Ahabazi wiac sasawa ebac ewec â
fic erinehec bawec, erâ hae sasawa barawec irec binaŋ i Israe ŋicwofuŋ
jaŋere Binaŋ Qâhâc papia qizecko qâreŋke‐fârekicne. 40 Eme Ahaba e apa
ŋosafâcne jaŋerao ʒuhuckehuc hâmome ŋokâ‐ticne Ahaʒiazi tucticne qarâ
ŋicwofuŋ juwec.

Josafatazi ŋicwofuŋ juwec
(Bin II 20:31–37)

41 Ahaba e Israe ŋicwofuŋ jume jara jahec â jahec eha Asare ŋokâ
Josafatazi fuŋkerâ Juda ŋicwofuŋ ewec. 42 Josafata e jara‐ticne 35 bazurâ
ŋicwofuŋ gie fuŋkewec, erâ Jerusalem haeo bahuc juhame jara 25 tarawec.
E neŋgoc‐ticne i Silehire otâ, ʒâŋene Aʒuba. 43 Josafata e mamac‐ticne Asa
ere kike hata bâjâpewec. Ehuc moc mi qâsoriehuc Wofuŋte ʒâŋe faio wiac
sasawa eme sâcke‐fârewec. Erâ ine furu mâreŋ i mi bârârie‐fârekicnere
ŋic ŋokac jaŋe furu mâreŋko taha bâzi â hosâc âsu i rikehuc jumbiŋ jaha.
44 Josafata e Israe ŋicwofuŋhec wama qaqac epic wâc.

45 Josafatazi wiac sasawa ebac ewec â tâpiri‐ticnere fuŋne jowatuwec â
ʒika qawec irec binaŋ i Juda ŋicwofuŋ jaŋere Binaŋ Qâhâc papia qizecko
qâreŋke‐fârekicne. 46Mamac‐ticnere dameŋko boe sau ŋic ʒanʒaŋne jumbiŋ
i jaŋe eki hâcnemâreŋ irecnec jâpec‐jopawec.

47 Edom mâreŋko ŋicwofuŋ moc mi juwec, ŋicwofuŋ mefâro‐ticnezi
sawa juwec. 48 Eme Josafata e Tarasisi haeonec woke jaŋe Ofiri haeo
rarâ gol roniŋte sorec‐ jopawec. Erâ ine woke jaŋe Ezioŋ‐ Gebe haeo
qanʒaŋne‐fârembiŋte mi rambiŋ. 49 Eme Ahaba ŋokâ‐ ticne Ahaʒiazi
Josafata kecʒiŋuc muhuc âzâcnewec: “Nore kiŋaŋ qaqafâc jaŋe sifu gore
kiŋaŋ qaqafâc jaŋehec wokeo ranʒepieŋ.” Iŋuc muhuc âzâcneme Josafata
e dâŋ i manarâ mi afeckewec. 50 Juku Josafata e apa ŋosafâcne jaŋerao
ʒuhuckehuc hâmome jaŋe fombiŋkoa apa‐ ticne Dawidire hae qizecko
duckembiŋ. Ehame ŋokâ‐ticne Joramzi tucticne qarâ ŋicwofuŋ juwec.

Ahaʒiazi ŋicwofuŋ juwec

51 Josafata Juda ŋicwofuŋ jume jara 17 eha Ahaba ŋokâ‐ticne Ahaʒiazi
fuŋkerâ ŋicwofuŋ ehuc Samaria haeo juwec. Ehuc jara jajahec Israe
ŋic jaŋere ŋicwofuŋ juwec. 52 E neŋgoc mamac jahec‐ ticne jahere kike
hata bâjâpehuc Wofuŋte ʒâŋe faio wiac mamakâcne ewec. Ehuc Nebate
ŋokâ‐ticne Jeroboamzi Israe ŋic ejareme hehesic bâfuambiŋ, hehesic i wâc
bâjâpewec. 53 Erâ Baali nemu kiŋaŋ qacnehuc dapecnewec. Ehuc mamac‐
ticnezi hata sasawa âtewec i bâjâpe‐fârehuc Israere Wofuŋ Anutu kimbeŋ
bâfuacnewec.

ŊICWOFUŊ II

Ahaʒia hâmoc‐ticnere binaŋ
1 Ahaba hâmome Moabi ŋic jaŋe Israe ŋic râŋgeŋke‐jarembiŋ. 2 Eme

Ahaʒia e Samariamâreŋko juhuc ficticne feŋgaŋne 2 irec sac âte tantaŋnerâ
waha qarâ huc bame fowec. Fohuc kiŋaŋŋic‐fâcne ʒiŋucmuhuc jaza sorec
ewec: “Ŋoŋe rarâ Ekoroŋte nemu Baali‐Ʒebubu e huc ʒizi behecnuocmu
me mâcne irec mu wioc ecneniŋ.” 3Ehame Wofuŋte aŋelozi Tisibe ŋicmoc
ʒâŋene Elia ʒiŋuc âzâcnewec: “Ajoc, go faharerâ ra Samaria ŋicwofuŋte
kiŋaŋŋicfâc bâfuac‐joparâ ʒiŋuc jazac: ‘Hâc, ŋoŋe manapie Israe mâreŋko
Anutu mi jukac irec Ekoroŋte nemu Baali‐Ʒebubu e mu wioc ecneniŋte
raŋgopieŋ?’ 4 Irec Wofuŋ e ʒiŋuc mukac: ‘Go fofogaonec mi faharehuc
hâmo‐jâmbâŋkecmu hâcne!’ ” Iŋuc âzâcneme Elia e faharerâ rawec.

5 Eme kiŋaŋŋic jaŋe ŋicwofuŋtao risiepie wio‐ jarerâ muwec: “Ŋoŋe
wemocte risieŋgopieŋ?” 6 Mume jaŋe âzâcnerâ mumbiŋ: “Ŋic moczi fisi
bâfuac‐nâporâ ʒiŋuc nâzâjec: ‘Ŋoŋe ŋicwofuŋ sorec‐ŋopajec erao mocwâc
risierâ ʒiŋuc âzâcneniŋ: Wofuŋ e ʒiŋuc mukac: Go manatec Israe mâreŋko
Anutu mi jukac irec Ekoroŋte nemu Baali‐Ʒebubu e mu wioc ecneniŋte
ŋic sorec‐jopakomec? Irec go fofogaonec mi faharehuc hâmo‐jâmbâŋkecmu
hâcne.’ ” 7 Jaŋe iŋuc âzâcnepie wio‐ jarerâ muwec, “Ŋic e weniŋucnezi
fisi bâfuac‐ŋoparâ dâŋ i ŋazajec?” 8 Mume dâŋ ʒiŋuc bâtikiecnembiŋ: “E
qizec susuc‐ticne ʒoricne, erâ umbika moc becsahaczi bakicne i ombâŋnao
jomajec.” Iŋuc âzâcnepiemuwec, “I Tisibe ŋic ʒâŋene Elia eki hâcne.”

9Ŋicwofuŋzi iŋuc murâ momori 50 jaŋere micne moc e momorifâc‐ticne
50 jaŋehec sorec‐jopawec. Eme Elia e tiki mocte botâŋnao ŋehamemomori
jaŋere micnezi fe fisirâ ʒiŋuc muhuc âzâcnewec: “O Anuture ŋic, go
ŋicwofuŋzi hufâcmurâ mukac.” 10 Iŋuc mume Eliazi momori 50 jaŋere
micne dâŋ ʒiŋuc bâtikiecnewec: “No Anuture ŋic jukopacko sambâŋkonec
ʒoc waharâ go gahacne â momorifâcge 50 ŋoŋe ʒâseŋ‐ŋopazejec.” Iŋuc
muhame mi sambâŋkonec ʒoc waharâ micne e jahacne â momorifâc‐ticne
50 ʒâseŋ‐jopa‐fârezejec i.

11 Ehame ŋicwofuŋ e mocwâc momori 50 jaŋere micne moc e mo-
morifâc‐ticne 50 jaŋehec sorec‐ jopawec. Eme momori jaŋere micne
e ferâ Elia ʒiŋuc muhuc âzâcnewec: “O Anuture ŋic, go ŋicwofuŋzi
biac jâmbâŋ hufâcmurâ mukac.” 12 E iŋuc mume Eliazi dâŋ ʒiŋuc
bâtikiecnewec: “No Anuture ŋic jukopacko sambâŋkonec ʒoc waharâ go
gahacne â momorifâcge 50 ŋoŋe ʒâseŋ‐ ŋopazejec.” Iŋuc muha izia
Anuture ʒoczi sambâŋkonec waharâ micne e jahacne â momorifâcne 50
ʒâtâmirec‐jopawec.

13Ehameŋicwofuŋ e harierâmomori 50moc jaŋeremicne emomorifâcne
50 jaŋehec sorec‐jopawec. Eme momori 50 i jaŋere micne eki fe fisirâ Elia
dieŋzi hecnewec. Ehuc mu wâwâsic ecnehuc muwec, “O Anuture ŋic, go
sifu juju‐nane â kiŋaŋ qaqafâcge ʒi jaŋere juju i honetec wiac furi sâko
ezejec. 14 Manakic, sambâŋkonec ʒoczi waharâ momori 50 jaŋere micne
jajahec â gurufâc‐jekic 50 guru jajahec jaha mâmâc ʒâtâmirec‐jopawec;
nore juju ine sifu honetec furi sâko ezejec.” 15 Iŋuc mume Wofuŋte

aŋelozi Elia ʒiŋuc âzâcnewec: “Go ehec huc; go ere mi hâwicguoc.” Iŋuc
mume Elia e faharerâ momori jaŋere micne ehec ŋicwofuŋtao hupic.
16 Hu fisirâ ŋicwofuŋ ʒiŋuc muhuc âzâcnewec: “Wofuŋ e ʒiŋuc mukac:
‘Go Israe mâreŋko Anutu mi jume tinac Ekoroŋte nemu Baali‐ Ʒebubu
e mu wioc ecneniŋte kiŋaŋ sorec‐ jopameŋte fofogaonec mi faharehuc
hâmo‐jâmbâŋkecmu hâcne.’ ”

17 Eme ŋicwofuŋ e Eliazi Wofuŋte dâŋ muwec irec sâc hâmowec. E
hâmome ŋokâ‐ticne moc mi juwecte ɋaticne Jehoramzi tucticne qawec. I
Josafata ere ŋokâ Joramzi Juda ŋicwofuŋ jume jara jajahec eha iŋuc fuawec.
18 Ahaʒiazi wiac gâcne ebac ewec i ʒeŋgoma Israe ŋicwofuŋ jaŋere Binaŋ
Qâhâcko qâreŋke‐fârekicne.

2
Eliazi sambâŋko fewec

1 Juku Wofuŋzi ʒâʒâkiriŋ mâŋâŋko Elia sambâŋko bafeocte dameŋ bawec
i bembeŋkeme Elia â Elisa jahe Giligali haeonec hahata rapic. 2 Ehuc Eliazi
Elisa ʒiŋuc âzâcnewec: “Go ʒira juc; no ine Wofuŋzi Bete haeo rapemurâ
sorecnukac.” Iŋucmume Elisazi muwec, “Wofuŋ e jujâmbâŋkekac â go wâc
jukic, irec erâ nomi behecgupemu.” Iŋucmume jahemâmâc jaha Bete haeo
hupic. 3Hufisipire porofete jaŋeremotecfâcBete haeo jumbiŋ jaŋeElisarao
fisirâ ʒiŋuc âzâcnembiŋ: “Go miŋecgac Wofuŋzi bomboŋge gowac roocmu
i moc manahuc jukomec me?” Iŋuc wiocnepie dâŋ ʒiŋuc bâtikie‐jarewec:
“Oc, i manakopac, irec boc mi muniŋ.”

4 Iŋuc mume Eliazi ʒiŋuc âzâcnewec: “Elisa, go ʒira juc; no ine Wofuŋzi
Jeriko haeo rapemurâ sorecnukac.” E iŋucmume dâŋ ʒiŋuc bâtikiecnewec:
“Wofuŋ e jujâmbâŋkekac â go wâc jukic, irec erâ no mi hetaracgupemu.”
Iŋuc âzâcneme jahe mâmâc jaha raku Jeriko haeo fisipic. 5 Fisipire porofete
jaŋere motecfâc Jeriko haeo jumbiŋ jaŋe Elisarao fisirâ ʒiŋuc âzâcnembiŋ:
“Go miŋecgac Wofuŋzi bomboŋge gowac roocmu i moc manahuc jukomec
me?” Iŋuc mupie dâŋ ʒiŋuc bâtikie‐jarewec: “Oc, i manakopac, irec boc mi
muniŋ.”

6 Iŋuc mume Eliazi âzâcnewec, “Go ʒira juc, no ine Wofuŋzi Jordaŋ
opâo rapemurâ sorecnukac.” E iŋuc mume Elisazi muwec, “Wofuŋ e
jujâmbâŋkekac â go wâc jukomec, irec erâ no mi hetaracgupemu.” Iŋuc
mume jahe mâmâc jaha ʒuhuckerâ rapic. 7 Ehame porofete motecfâc‐jeŋic
jaŋeraonec 50 jaŋe wâc bâjâpec‐jofarâ jahehec mâmâc jaha rarâ taicko
domahuc Jordaŋ opâ mecnao domahapire honec‐jofambiŋ. 8 Eme Eliazi
ŋaqi‐ticne qâʒâkiriŋkerâ opâ qame tâcnerâ ŋifec â ŋifec ferâ domaha jahe
kereŋnao fotâcnepic.

9 Fotâcnerâ Eliazi Elisa âzâcnerâ muwec, “No mi rocnuhapie go-
hec jukopackoa wemo wiac egarepemurâ manasukic i nazac.” Iŋuc
âzâcneme Elisazi muwec, “Gore mârozi norao ɋârâŋnea fome rauckepe-
murâ enarekac.” 10 Iŋucmume Eliazi muwec, “Go dâŋmukomec i manape
ŋemâcne ekac. Erâ rocnupie honecmuo ine mukomec iŋuc hâcne fua‐
gareocmu. Mi honecmuo ine mukomec i wâc mi fua‐gareocmu.” 11 Iŋuc
âzâcneme nazaŋ gazaŋ ehuc rahapire keretac â becâsic ʒocbâruŋnehec
ututuŋ jaha fuarâ bârâwiŋ‐jofahuc Elia ʒâʒâkiriŋ mâŋâŋko rorâ sambâŋko
bafembiŋ. 12 Bafepie Elisazi wiac i honerâ owackehuc muwec, “Mamac‐

nane, mamac‐nane, Israere keretac â becâsicko rara ŋic!” Iŋuc murâ Elia
honeocte fiipiewec.

Elisazi Eliare tuc qawec
Iŋuc erâ e jahacne ŋaqi qoruc rorâ fârehuc bâsuckeme dâkâne jajahec

ewec. 13 Erâ Eliazi ŋaqi hetarame wahawec i rorâ risie ra Jordaŋ opâ
mecnao domawec. 14 Ehuc Eliazi ŋaqi hetarame wahawec i rorâ ʒiŋuc
muhuc opâ qawec: “Eliare Wofuŋ Anutu e wena?” Iŋuc muhuc opâ qame
opâzi râwiŋnerâ ŋifec â ŋifec ferâ domaha fotâcnewec.

15 Eme Porofete jaŋere motecfâc Jeriko haeo jumbiŋ jaŋe domahuc
honeku mumbiŋ, “Eliare mârozi Elisarao fotâcnekac hâcne.” Iŋucmurâ fisi
bâfuarâ maŋfuŋnao mâreŋko fodapembiŋ. 16 Iŋuc erâ ʒiŋuc âzâcnembiŋ:
“Manakic, kiŋaŋ qaqafâcge nâŋerao ŋic tâpirihec 50 juŋgopieŋ, jaŋemana‐
jaretec rarâ bomboŋge basanʒepieŋ. E Wofuŋte Mârozi ro baferâ tiki
botâŋko me wâneŋ mocko behejec mecne.” Iŋuc mupie muwec, “Ŋoŋe mi
sorec‐jopanʒepieŋ.” 17Eme jaŋe fotariecnekupie fafierâmume ŋic 50 sorec‐
jopambiŋ. Eme jaŋe rarâ ʒoaŋ gie bapa jahec â moc basambiŋ, erâ sifu
mi bâfuambiŋ. 18 Eme Elisa e Jeriko haeoa juhame risiepie jazarâ muwec,
“Wiac no mi raniŋte ŋazapo i.”

19 Eme hae irec ŋic jaŋe Elisa ʒiŋuc âzâcnembiŋ: “Hae‐nâŋec ʒi biaŋne
jâmbâŋ bakicne ŋekac i go gahac sâcne honekomec. Mocjaha, opâzi sâqocne
â mâreŋ wâc guec tâmiric.” 20 Iŋuc mupie muwec, “Râqâc ɋâricne moc
hâwec râerâ baware‐nareniŋ.” Iŋuc mume rorâ râcnembiŋ. 21 Râcnepie e
opâ ʒâŋeo rarâ hâwecbehemehumemuwec, “Wofuŋ e ʒiŋucmukac: No opâ
ʒi bâpiaŋkekopacte hâmo qanʒaraŋ tâmiric fua sawec erahuc junʒepieŋ.”
22 Irec Elisazi dâŋ muwec irec sâcko opâ i dameŋ ʒiŋuczia hucukic tâmiric
foweczi fokac jaha.

23 Eme Elisa e Jeriko haeonec Bete haeo fewec. E hatao fehame motec
piic piic gâcne jaŋe haeonec waharâ bâfuahucmu ʒoraŋ ecnehuc mumbiŋ,
“Utu pârâc go ferac! Utu pârâc go ferac!” 24 Jaŋe iŋuc epie e forisierâ
honec‐jopahucWofuŋte ʒâŋeo sâwec‐jopawec. Sâwec‐jopame bea* ŋokacne
jajahec jahe kâteonecwefurâ motec 42 kisuc qâsuc‐jopapic. 25 Eme irecnec
ine Karamele tikio rawec. Erâ fotâcnerâ Samaria mâreŋko risiewec.

3
Jehoramzi Israe ŋic jaŋere ŋicwofuŋ juwec

1 Josafata e Juda ŋicwofuŋ jume jara 18 eha Ahaba ŋokâ‐ticne Jehoramzi
Samaria mâreŋko juhuc Israe ŋic jaŋere ŋicwofuŋ ewec. Erâ jara 12
ŋicwofuŋ gie bahuc juwec. 2 Ehuc Wofuŋte ʒâŋe faio wiac mamakâcne
ewec. Erâ i neŋgoc mamac jahecne jahere sâc wâc mâcne, e mamac‐
ticnezi Baali nemure wâtuŋ âkendâŋne rawec i bârârie‐fârewec. 3 Erâ sifu
Nebatere ŋokâ Jeroboamzi Israe ŋic hehesic eniŋte qafeŋ‐jopawec hehesic
ira qohotawec.

Elisazi Moabi ŋic bawahac‐jopaocte findaŋdâŋmuwec
4Moabi ŋicwofuŋMesa e lama gume bâsokac ejare jujec. Erâmucnekicne

sâc jarane jarane lama motecne 100 tauseŋ jaha rorâ Israe ŋicwofuŋtao
râeme rajujec. 5 Juku Ahaba hâmome Moabi ŋicwofuŋzi Israe ŋicwofuŋ
* 2:24: Qowi mimicne â kâcɋenemocte ʒâŋe.

râŋgeŋkecnewec. 6 Iŋuc eme ŋicwofuŋ Jehoramzi dameŋ ira Israe ŋic biric‐
jopa‐fâreocte Samaria hae beherâ jaŋerao rawec. 7 Ehuc Juda ŋicwofuŋ
Josafatarao dâŋ râehuc muwec, “Moabi ŋicwofuŋ e râŋgeŋke‐narekac. Irec
Moabi ŋic jaŋehec ʒika qanacte nohec sâcne racmu me?” Iŋuc mume dâŋ
ʒiŋuc bâtikiecnewec: “No fâpemu. Erâ wiac sasawa fonarekac i gore biŋe
jaha, no nahacne mecne, ŋicfâc‐nane mecne, â becâsicfâc‐nane mecne,
nâŋe gore hâcne.” 8 Iŋuc murâ ʒuhuckerâ wiocnewec, “Hata weniŋucpec
râsi fisi‐ jarenaŋmu?” Iŋuc wiome Jehoramzi âzâcnewec, “Edom mâreŋ
burocnaopec râsi fisi‐jarenʒepeneŋ.”

9 Iŋuc murâ Israe ŋicwofuŋ e Juda ŋicwofuŋ â Edom ŋicwofuŋ jahehec
rawec. Eme jaŋe râsi fisi‐ jareniŋte ʒoaŋ gie bapa 7 râreckehuc juhapie
momori â qowi bacjopa rambiŋ jaŋere opâ omaewec. 10 Iŋuc eme Israe
ŋicwofuŋzi muwec, “Opoŋ, Wofuŋ e ŋicwofuŋ jahec â moc nâŋâc ʒi Moabi
ŋic jaŋeremeo râec‐nâpoocte hefârec‐nâpowec.” 11 Eme Josafatazi muwec,
“Ŋondeŋ‐nâŋecko Wofuŋte porofete moc mi jukac me? E ecnepene Wofuŋ
mu wioc ecnezac!” Iŋucmume Israe ŋicwofuŋte kiŋaŋ qaqafâc jaŋeraonec
moczi dâŋ ʒiŋuc bâtikiecnewec: “Safatare ŋokâ Elisa e ʒira jukac, eki hâcne
Eliare kiŋaŋ qaqa juwec.” 12 Iŋucmume Josafatazi muwec, “Wofuŋte dâŋzi
erao fokac wâc.” Irec Israe ŋicwofuŋ â Josafata â Edom ŋicwofuŋ jaŋe
mâmâc jaha Elisarao humbiŋ.

13 Eme Elisazi Israe ŋicwofuŋ dâŋ ʒiŋuc âzâcnewec: “Go norao wemocte
warekic? Go neŋgocmamac jahecge jahere porofetefâc jaŋerao rac.” E iŋuc
mume Israe ŋicwofuŋzi âzâcnerâmuwec, “Aricne,Wofuŋ e ŋicwofuŋ jahec â
moc ʒi nâŋeMoabi ŋic jaŋeremeo râec‐nâpoocte hefârec‐nâpowec.” 14 Iŋuc
mume Elisazi muwec, “Anutu Tâpiri Ɋuŋɋasaŋ Wofuŋ e jujâmbâŋkeme
kiŋaŋ qacneekopacte no Juda ŋicwofuŋ Josafata ere boc mi enarememuzac
go wâc mi honecguzapo. 15 Ʒi ine gae hehe ŋic moc jowa wareniŋ.”
Eme gae hehe ŋiczi fisirâ gae heme Wofuŋte tâpirizi Elisarao fotâcnewec.
16 Fotâcnememuwec, “Wofuŋ e ʒiŋucmukac: ‘No opâwâc kereŋkekicne ʒira
mupe opâ ʒâkâŋne ʒâkâŋne fua fezejec.’ 17 Wofuŋ e ʒiŋuc hâcne mukac:
‘Ŋoŋe mâŋâŋ me hoe moc mi honehapie opâzi wâc qârosoc ʒira fuse‐
fâreocmu. Ehame ŋaŋacne â qowifâc‐ŋeŋic, bulimakaofâc‐ŋeŋic hâcne,
ŋoŋe nâniŋmu.’ 18 Wofuŋzi wiac iŋucne eocte moc mi quŋkekac. Erâ
Moabi ŋic jaŋe meŋeŋicko râec‐jopaocmu wâc. 19 E iŋuc eme ŋoŋe hae
sacsanaŋhec sasawa â hae hone aŋacnehec i ro rauc efâreniŋmu. Ehuc
jâc biaŋne i qafararâ opâ ʒaŋe sasawa i âte bâzicke‐fâreniŋmu. Erâ wâc
mâreŋ dâkâne biaŋne i qânâzi hefuse‐fâreniŋmu.” 20Hae fureme taha bâzi
ee dameŋko opâzi Edom mâreŋkonec waharâ mâreŋ i sâcke‐fârewec.

21Ŋicwofuŋ jaŋeMoabi ŋic râsi rojarehuc fisipie biŋe‐jeŋicmanarâ ʒikare
wiac babajune ŋicmotec â ŋic jâmbâŋmâmâc hefârec‐jopapie fisipie mâreŋ‐
jeŋicte mao biric‐jopambiŋ. 22 Eme Moabi ŋic jaŋe furic uupicte faharerâ
honepie ʒoaŋziwefurâ opâo âeckeme opâzi soc tinac bâbâroŋ ewec. 23 Iŋuc
honerâ mumbiŋ, “Keci soc jâmbâŋ i, jâmbomac, ŋicwofuŋ jaŋe jaŋaczia
qâqâhâmoc embieŋ. Ajoc, ŋicbureŋ, mafa‐jeŋic rozo ranaŋ!” 24 Iŋuc murâ
Israe ŋic jaŋere teuŋko fisipie Israe ŋic jaŋe faharerâ jopapie wisembiŋ.
Wisepie jopa jâpec ejarehuc Moabi ŋic afecne mi jopambiŋ. 25 Erâ hae
imackehuc mâreŋ guecnehec ira qânâ ropie ferâ ŋefacke‐fârewec. Erâ opâ
ʒâŋe sasawa âte bâzicke‐fârembiŋ â jâc biaŋne i ʒeŋgoma qafara‐fârembiŋ

wâc. Iŋuc ekupie Kiri‐Harese hae mocjahazi sawa ŋewec. Ehame tacbaŋ
qaqa ŋic jaŋe wâc fisirâ hae somâckehuc ʒika qambiŋ. 26 Eme Moabi
ŋicwofuŋ e, sâcnemi sanaŋkepemu iŋuc honerâ ʒika bapa ŋic 700 rocjoparâ
Edom ŋicwofuŋmaickehuc somâmaŋkonecwiseniŋte ʒika qambiŋ. Erâ sifu
mi sanaŋkembiŋ. 27EmeMoabi ŋicwofuŋ emârâc ŋokâ‐ticnezi tucticne qarâ
juocte mukicne e rorâ taha bâzi ririkere sac faio râerâ rikewec. E iŋuc eme
Israe ŋic jaŋemanapie mamakâcne eme e beherâ mâreŋ‐jeŋicko risiembiŋ.

4
Ŋokac hozec mocte wokemaŋzimi omaewec

1 Juku porofete jaŋere motecfâc jaŋeraonec moc ere ŋonâŋzi Elisa
wâsickehuc muwec, “Ŋowe‐nane kiŋaŋ qaqage e hâmowec. Erâ manakic,
kiŋaŋ qaqage e Wofuŋ araŋ bacnehuc juwec. Ehame ʒi tofa‐nane bajukac
ŋic eki ŋokâ jahec‐nane rocjofarâ kiŋaŋ qaqa bacjofaocte warejec.” 2E iŋuc
âzâcneme Elisazi dâŋ ʒiŋuc bâtikiecnewec: “No weniŋucko baficgupemu?
Ficgao wemo wiac fokac i nazac.” Iŋuc mume ŋokaczi muwec, “Kiŋaŋ
naruge no wiac moc mi fonarekac. Mâc, wokemaŋ ʒopo mocjaha jâmbâŋ
ŋenarekac.” 3 Iŋuc âzâcneme Elisazi muwec, “Wiac go hurâ ra digu-
racfâcge jaŋeraonec ʒopo tacne bâfuacmu sâc rozemec. 4 Erâ ficgao risierâ
motec jahecge jahehec motâc herâ ŋehuc ʒopo bafisicmu ira wokemaŋ i
qoŋgiŋketec hurâ fuseme sâc bârârietec ŋezejec.” 5 Eme ŋokac e ŋokâ
jahecne jahehec ficmaŋko raʒirâ motâc hewec. Erâ wokemaŋ qoŋgiŋkeme
sâc ŋokâ jahecne jahe qosecne râcnepic. 6 Eme ʒopo i fuse‐fâreme ŋokâ‐
ticne moc âzâcnerâ muwec, “Ajoc, ʒopo moc narec.” Iŋuc mume ŋokâ‐
ticnezi muwec, “Qosackejec.” Ehame wokemaŋzi mâc wahahuc fowec i
tâcnewec. 7 Iŋuc eme ŋokac e Anuture ŋic erao rarâ âzâcneme eki muwec,
“Go rarâ wokemaŋ irec furine rorâ tofage bazuc. Eme tucne ŋeocmu izi ine
go gahacne â ŋokâ jahecge dopec‐ŋopame junʒepieŋ.”

Elisa â Sunem ŋokac jahere binaŋ
8 Dameŋ mocko Elisa e Sunem haeo ŋokac moc mafa sâkohec juwec ira

rawec. Rame ŋokac e nânâ nâocte fotariecnewec. Irec juku dameŋ ira me
ira hata iŋucpec fotâcnehuc fic ira ferâ nânâ nâjujec. 9 Iŋuc eme ŋokaczi
ŋowe‐ticne âzâcnerâ muwec, “Manakic, no ŋic ʒi honepe Anuture tiriŋic
moc ekac. E dameŋ sâc hata ʒira fotâcnehuc juekac. 10 Irec nâhâc ficbupuo
maŋne piticne moc âke tâcnecnenac. Erâ ira fofo moc â tebo moc â ŋeŋe
moc erâ lambe moc iŋuc râecnezeperec. Eme e dameŋ ira me ira nâhâcnao
wareocmuo ine ira ŋeŋe juju ezejec.”

11 Eme dameŋ mocko fic ira fisirâ maŋne piticne ira ferâ waha fowec.
12 Fohuc kiŋaŋ qaqa‐ ticne Gehasi âzâcnerâ muwec, “Sunem ŋokac e
wiracnec.” Iŋuc mume Gehasizi wiracneme ra maŋfuŋ‐ticnao domawec.
13 Domame Elisazi kiŋaŋŋic‐ticne âzâcnewec, “Go ʒiŋuc âzâcnec: Honekic,
go wiac sasawa ʒi enâcte‐fâremeŋ, irec nâhe wemo wiac jaha egare-
nacmu? Gore okacne ŋicwofuŋ me momori jaŋere micne moc sâcne
dâŋ âzâcnenacmu me?” Iŋuc mupire ŋokaczi dâŋ ʒiŋuc bâtikiewec: “No
ŋicfâc‐nane jaŋehec sâcne juekopac.” 14 Iŋuc mume Elisazi muwec, “Eme
wemo wiac jaha ecnezo?” Mume Gehasizi dâŋ ʒiŋuc bâtikiecnewec: “No
ʒiŋuc sawa honekopac: E ŋokâ moc mi jucnekac â ŋowe‐ticne e ŋicqizec
jâmbâŋ.” 15 Iŋuc mume Elisazi muwec, “Wiracnec.” Iŋuc mume Gehasizi

wiracneme fisi motâcko domawec. 16 Domahame Elisazi muwec, “Go juku
dameŋ ʒiŋucne motec moc rorâ bajucmu.” Iŋuc âzâcneme ŋokaczi muwec,
“Aricne, Anuture ŋic, bomboŋ‐nane, go kiŋaŋ naruge no mi eatucnuc.”
17Eme ŋokac e juku ʒoaŋ dameŋ fuŋkehame Elisazi motecte âzâcnewec irec
sâckomoc kiweckerâ rowec.

18Ememotec e soka‐fârerâ ʒoaŋmocko padi roro ehuc jumbiŋ iramamac‐
ticnerao rawec. 19 Rarâ mamac‐ticne wâsickehuc ʒiŋuc muwec: “O utu‐
nane, utu‐nane!” Iŋuc mume mamac‐ticnezi kiŋaŋ qaqa‐ticne âzâcnerâ
muwec, “Hâporâ neŋgoc‐ticnerao rac.” 20 Iŋuc âzâcneme kiŋaŋ qaqa e
bafahare hâporâ neŋgoc‐ticnerao rawec. Eme neŋgoc‐ticnezi qicticnao
râeme ŋeha guŋpitic ememotec e hâmowec. 21Hâmome neŋgoc‐ticnezi rorâ
bafe Anuture ŋic ere fofoo râewec. Râeme foha motâc herâ rawec. 22 Rarâ
ŋowe‐ticne wiracnehuc muwec, “Go kiŋaŋŋic jaŋeraonec moc â doŋgi moc
iŋuc râe‐naretec no Anuture ŋic erao biac rarâ risiepe.” 23 Iŋuc mume
ŋowe‐ticnezi muwec, “Go miŋecgacwemocte erao racmu. Miŋecgac i mosa
furune me sabata hombaŋ mi ekac.” Iŋuc mume ŋonâŋ‐ticnezi muwec,
“Izi wemo eocmu.” 24 Eme ŋokac e doŋgi sate hecnerâ kiŋaŋŋic‐ticne ʒiŋuc
âzâcnewec: “Go qowi ʒi ecnetec gasackezejec, uneŋ uneŋ mi juzejec. No
nahac gazape ira sawa bâniniŋkezemec.” 25Eme ŋokac e raku Anuture ŋiczi
juwecko Karamele tikio fisiwec.
Eme Anuture ŋic e ŋokaczi fisime honerâ kiŋaŋ qaqa‐ticne Gehasi ʒiŋuc

âzâcnewec: “Sunem ŋokac taicko warekac ocni, honec. 26 Go picpac jaha
rarâ bâfuac. Ehuc ʒiŋuc wiocnec: ‘Go sâcne jukomec? Ŋowege e sâcne
jukac me? Erâ motec e wâc sâcne jukac me?’ ” Eme ŋokaczi dâŋ ʒiŋuc
bâtikiecnewec: “Sâcne jufâreŋgopeneŋ.” 27 Iŋuc murâ ra tikio Anuture ŋic
erao fisirâ kike‐ticnao rorâ basanaŋkewec. Iŋuc emeGehasi e ro bârârieocte
warewec. Wareme Anuture ŋiczi muwec, “E busâqoc faio juhuc ekacte
behetec eoc. Wofuŋ e wiac i hesoŋkehuc mi mufua‐narewec.” 28 Eme
ŋokaczi muwec, “Bomboŋ‐nane, no motecte moc numu‐garepo me? Erâ,
‘Go mi eatucnuc,’ iŋuc mi gazapo me?” 29 Iŋuc mume Elisazi Gehasi ʒiŋuc
âzâcnewec: “Umbikage jomarâ gunu‐nane rorâ rac. Ŋic i me i moc hatao
bâfuac‐joparâ ‘ʒoaŋ biaŋ’ mugarepie okacne mi bâtikiezemec. Mâc raku
gunu‐nane i motecte maio râezemec.” 30 Iŋuc mume motecte neŋgoczi
muwec, “Wofuŋ e jujâmbâŋkekac â go wâc jukic, irec no mi behecgupemu.”
Iŋuc mume Elisa e faharerâ bâjâpewec. 31 Gehasi e bânierâ ra gunu i
motecte maio râewec. Râeme ɋâreocte fânâŋme qiriŋ wiac mocmi fuawec.
Irec Gehasi e bomboŋ‐ticne bâfuaocte risierâ bâfuahuc ʒiŋuc âzâcnewec:
“Motec e mi ɋârejec.”

32 Eme Elisa e fisirâ ficmaŋko raʒirâ motec e fofo‐ticnao hâmocne foha
honewec. 33 Honerâ motâc herâ Wofuŋ numucnewec. 34 Erâ motecte faio
ferâ masune motecte masuo iticnewec, erâ ʒâŋe â meticnezi iŋuc jaha
efârerâ motecte faio fohame motecte sahaczi hâroŋkewec. 35 Iŋuc eme
faharerâ ficmaŋkoa rac warec ewec. Izi motecte faio mocwâc ferâ waha
fowec. Eme motec e kisiec arec 7 qawec, ehuc ʒâŋe fiwec. 36 Iŋuc eme
Elisazi Gehasi hefârehucmuwec, “Go Sunem ŋokac wiracnec.” Wiracneme
ŋokaczi Elisarao fisime âzâcnewec, “Ŋokâge rorâ bafaharec.” 37 Iŋuc
âzâcneme ŋokac e Elisare kikefuŋko fodapehuc ʒâŋe mai‐ ticne mâreŋko
hetutuckewec. Iŋuc erâ fahare ŋokâ‐ticne rorâ hâpome rapic.

Elisazi mâsi bawec
38 Eme Elisa e Giligali haeo mocwâc risiewec dameŋ ira Israe mâreŋko

roroc fuarâ fowec. Eme porofete jaŋeremotecfâc jaŋemaŋfuŋnao ŋehapie
kiŋaŋ qaqa‐ ticne Gehasi âzâcnerâ muwec, “Kuʒi kâcɋene herâ porofete
motecfâc‐jeŋic jaŋere sic rikec.” 39 Eme ŋic moczi gieo romboc roocte
ra juku kâteonec rumiwarec muc irec hândâŋne i honerâ bojazaŋ hâcne
muhuc bocjaha ameckewec. Erâ haeo fisirâ wiac i wemo wiac i mi
manahuc qame sic kuʒio huwec. 40 Eme i ŋic jaŋe nâniŋte hoŋke‐jarewec.
Jaŋe ine sic i nâhuc owackerâ mumbiŋ, “O Anuture ŋic, kuʒi ʒira hâmoc
fokac.” Iŋuc murâ sic i mi nâmbiŋ. 41 Eme Elisazi muwec, “Nânâ poroŋ
uucne bawareniŋ.” Eme poroŋ i kuʒio hoŋkeme hume muwec, “Ajoc, ŋic
hoŋke‐jarepie nâniŋ.” Eme kuʒi ira ine sisipiric moc mi fowec.

42 Eme Baali‐ Salisa haeonec ŋic moczi gie‐ ticne ɋâricnaonec padi
bâbâroŋzi poroŋ 20 bakicne i erâ jacgoŋ ɋâricne kânoŋ‐ticnao ŋierâAnuture
ŋic e bafisicnewec. Eme Elisazi muwec, “Ŋic jaretec nâniŋ.” 43 Iŋuc mume
kiŋaŋ qaqa‐ ticnezi muwec, “No wiac ʒi weniŋuc ŋic 100 sâko ʒi jarepe
sâcjopaocmu?” Iŋuc mume harierâ muwec, “Ŋic jaretec nâniŋ. Wofuŋ
e ʒiŋuc hâcne mukac: ‘Jaŋe nâ tiwâ eniŋmu.’ ” 44 Iŋuc mume manarâ
hejarewec. Eme ŋic jaŋeWofuŋzimuwec irec sâcko nâ tiwâ embiŋ.

5
Naemaŋ fâsâewec

1 Siria ŋicwofuŋ ere momorifâc jaŋere micne sâko ʒâŋene Naemaŋ e
kâcɋene‐ticnezi mana biaŋkecnehuc manacneme fewec. Naemaŋ e hâcne
momori micne bajareme ʒika gie bahuc jumbiŋko Wofuŋzi mana‐jareme
Siria ŋic jaŋe râsifâc‐jeŋic sanaŋke‐jare jumbieŋ. Eme momori wânʒâŋ ŋic
e hâcne wicsanaŋ fuacneme ihec juwec. 2 Dameŋ ira Siria ŋic jaŋe ʒika
hata juhuc Israe ŋic jaŋeremâreŋkonec naru piticnemoc rombiŋ, eme naru
eki Naemaŋ ŋonâŋ‐ticne kiŋaŋ qacnehuc juwec. 3 Juku naru eki hâcne
ŋokac bomboŋ‐ ticne ʒiŋuc âzâcnewec: “Bomboŋ‐ nane e Samaria haeo
porofete moc jukac ere maŋfuŋko jume muzac ine porofete eki wicsanaŋ‐
ticne bâsomiezac.” 4 Naemaŋ e dâŋ i manarâ kâcɋene‐ticnere ficko ferâ
âzâcne muwec, “Israe mâreŋkonec naru e dâŋ iŋuc â iŋuc mukac.” 5 Eme
Siria ŋicwofuŋzimuwec, “Wiac sâcne, rac. No ine Israe ŋicwofuŋ ere papia
moc qâreŋkerâ garepe bara râcnezemec.”
Eme rawec hâcne, ehuc siliwa moneŋ ŋemâc‐ticne 10* â gol moneŋ

6 tauseŋ erâ hombaŋ ŋaqi 10, wiac iŋuc barâ rawec. 6 Eme Israe
ŋicwofuŋ ere papia bara râcnewec ira dâŋ ʒiŋuc fowec: “Papia kecʒi
bâfuacguhuc dâŋ ʒiŋucmufua‐garezejec: Kiŋaŋŋic‐nane Naemaŋwicsanaŋ
bâsomiec‐necmurâ gorao sorepe fakac.” 7 Israe ŋicwofuŋ e papia i woserâ
ŋaqi‐ticne bâsuckerâ muwec, “No Anutu, juju roro â juju bâbâfua me, irec
ŋic keci e ŋicticnere wicsanaŋ bâsomiepemurâ dâŋ râeme warekac! Keci
honeniŋ, wiac izi âki eha nohec ʒika bâfuaoctemâsi ekac hâcne.”

8 Israe ŋicwofuŋ e ŋaqi‐ticne bâsuckewec irec biŋe Anuture ŋic Elisa ere
hazecko hume ŋicwofuŋtao dâŋ kecʒiŋuc râeme rawec: “Wemocte ŋaqige
bâsuckekomec? Ŋic e norao soretec wareoc me, erâ Israe guruo porofete
moc jukac irec fuŋne manazejec.” 9 Dâŋ iŋuc rame Naemaŋ e becâsic â
* 5:5: I 20 tauseŋ kinare sâc tinac ekac.

keretac‐ticnehec ra Elisare ficko fisirâ becâsic bâniniŋ‐jopawec. 10Eme Elisa
e dâŋ kecʒiŋuc muhuc kiŋaŋŋic‐ticne soreme Naemaŋtao wahawec: “Go
Jordaŋ opâo hurâ opâ arec 7 ruazemec. Iŋuc etec sahacge biaŋkeme sahac
fâsâc erâ jucmu.” 11Naemaŋ e ine dâŋ i manahuc mana gâpârerâ risiehuc
kecʒiŋuc muwec: “No manasupac, e fickonec waharâ maŋfuŋ‐naneo ware
domahuc Wofuŋ Anutu‐ticnere ʒâŋe riwaseckeocmu, erâ meticnezi qajaeŋ
qahuc wicsanaŋ bâsomieocmu. 12 Damasko haeo opâ Abana â Farapa jahe
Israe mâreŋte opâ sasawa siric‐ jopa‐fârekopirec. Opâ ruarâ sahac fâsâc
eere hata fome ira sâcne mi ruazapo me?” Iŋuc muhuc aaric sâko manarâ
risie rawec hâcne. 13 Ehame kiŋaŋ motecfâcne jaŋe maŋfuŋnao rarâ ʒiŋuc
âzâcnembiŋ: “Mamac, porofete e wiac ŋemâcne moc mutâcne‐gareme mi
enʒaŋ me? Eme, ‘Opâ ruarâ sahac fâsâc ec,’ iŋuc sawa gazakac i wemocte
mi reŋkecmu?” 14 Iŋucmupie e hurâ Anuture ŋic ere micsâcko Jordaŋ opâo
arec 7 fo utuckewec; eme izia sahac‐ticne fâsâehuc biaŋkerâ naru motec
gegecne jaŋere sahac iŋucne ewec.

15 Fâsâerâ e jahacne â ŋicfâcne sasawa Anuture ŋic erao risiembiŋ. Erâ
fe mai‐ticnao domahuc muwec, “Manakic, mâreŋ gâcnao nemu fârinemoc
mi juŋgopieŋ, Israe mâreŋko Anutu jukac e mocjahazi fârine, no iŋuc
manakopac. Irec kiŋaŋŋicge no bubiaŋte wiac garezo ekopac i rozemec.”
16 Eme Elisazi muwec, “Wofuŋ kiŋaŋ qacneekopac e jâmbomac jukacte
ere maio mukopac: No wiac i moc mi ropemu.” Ʒoɋac ecne‐ bipieme
sifu qikiŋnewec. 17 Iŋuc eme Naemaŋzi muwec, “I mukicte foha moc
numu‐ garepe: Manahaŋ kiŋaŋŋicge no becâsic jajaheczi ââsickene irec
sâc mâreŋ mac narepie barazepac; no ocna juhuc nemu mâcne, Wofuŋ e
sawa taha bâzi wiac rikecnehuc juzo mukopac. 18Wiac mocjaha kecʒiŋuc
sawa epeWofuŋzi sifu mana urue‐narezejec: Kâcɋene‐nanezi nemu Rimoŋ
taha nunumu wiac ecneocte ufuŋ‐ticnao feocmu, ehuc me ombâŋ‐naneo
bâsiŋnehuc nemu Rimoŋ ere maio fodapeocmu, eme no iŋuc jaha nemu
Rimoŋ ere maio fodapepemu, irec sawa Wofuŋzi mana urue‐narezejec.”
19 Eme dâŋ ʒiŋuc bâtikiecnewec: “Wamao razemec.”
Eme Naemaŋzi Elisa beherâ rame mi ʒoraha 20 Anuture ŋic Elisa ere

kiŋaŋ motec Gehasizi ʒiŋuc manasuwec: “Bomboŋ‐nane e Siria ŋic Nae-
maŋziwiac bawarewec i mi rohuc wemocte mâc soreme risiekac. Wofuŋ e
jujâmbâŋkekacte no bâjâperâ gasacke rahuc eraonec wiac gâcne rozepac.”
21 Iŋuc murâ Naemaŋ bâjâpewec. Eme Naemaŋ e ŋic moc gasackehuc
bâjâpeme hone taraocte keretackonec wahawec. Ehuc wiocnewec, “Wemo
wiac?” 22 Wiocneme Gehasizi muwec, “Mâcne, bomboŋ‐ nane e ʒiŋuc
gazapemurâ sorecnujec: ‘Porofete jaŋere motecfâc jaŋeraonec ŋic jajahec
miŋecne mac ʒi Eferaim tiki mâreŋkonec fisikopirec. Irec go siliwa
moneŋ wezimuc mac â hombaŋ ŋaqi jajahec i sâcne jactenʒaŋ?’ ” 23 Iŋuc
mume Naemaŋzi muwec, “Sâcne siliwa moneŋ bocjaha ʒi roc.” Iŋuc
murâ fotariecnehuc siliwa moneŋ bocjaha i kânoŋ jajahecko ŋierâ micne
ʒâfickewec, erâ hombaŋ ŋaqi jajahec i mâmâc rorâ kiŋaŋ qaqa jahec‐ticne
jactewec. Eme jahe i barâ bâniepireGehasizi râpefuŋ‐jekicko rawec. 24Raku
tikio fisirâ jaheraonec rorâ ficko râewec. Ehuc ŋic jahe sorec‐ jofame
risiepic. 25 Eme Gehasi e ficmaŋko ferâ bomboŋ‐ ticnere maio domame
Elisazi wiocnerâ muwec, “Gehasi go wena jumec?” Wiocneme Gehasizi
muwec, “Kiŋaŋ qaqage no ira me ira moc mi rapac.” 26 Iŋuc mume Elisazi
dâŋ ʒiŋuc bâtikiecnewec: “Ŋic e gohec bâbâfuac enicte keretac‐ticnaonec

wahajec dameŋ ira maŋnanezi gohec mi jujec me? Go moneŋ â ŋaqi qoruc
romeŋ hâcne. Erâ izi oliwa gie âwaiŋ gie â lama bulimakao â kiŋaŋ qaqaŋic
meŋokac furine bazomurâ furine bac. 27EhameNaemaŋtewicsanaŋ gorao
fotâcnerâ ɋâricfâcge jaŋerao wâc fohuc juzejec sanaŋ.” Iŋuc âzâcneme
Gehasi e wicsanaŋ qaŋqaŋ jâmbâŋ sinou iŋucnehec ehuc bomboŋ‐ticnere
ʒâŋemaionec hurâ rawec.

6
Râriczi afeckerâ opâ faio fowec

1 Porofete jaŋere motecfâc jaŋe Elisa âzâcnerâ mumbiŋ, “Manakic, goki
micne banâretec jueŋgopeneŋ fic ʒi nâŋâcne sâc mi ekac. 2 Irec nâŋâc
Jordaŋko rarâ ru sâc jâc ronʒepeneŋ. Ehuc ficnâŋecmoc barâ ira ŋeŋe juju
enʒepeneŋ.” Iŋuc mupie dâŋ ʒiŋuc bâtikie‐jarewec: “Sâcne, raniŋ.” 3 Iŋuc
mume jaŋeraonec moczi ʒiŋuc âzâcnewec: “Go kiŋaŋ qaqafâcge nâŋehec
razemec.” Iŋuc âzâcneme muwec, “Sâcne, no mâmâc ranaŋmu.” 4 Iŋuc
murâ jaŋehec rawec. Eme jaŋe Jordaŋko fisirâ jâcsiec hembiŋ. 5 Eme
ŋic moc e jâcsiec hehame râric‐ticnezi ŋeunuckerâ opâo huwec. Hume
owackehuc muwec, “Opoŋ, bomboŋ‐nane, râric i ŋic mocte ropac!” 6 Iŋuc
mume Anuture ŋiczi wiocnerâ muwec, “Wena hujec?” Iŋuc mume huwec
ŋondeŋ i jâutume jâc piticne moc herâ râric huwec ira beheme hume râriczi
afeckerâwefu opâ faio fowec. 7 Iŋuc eme âzâcnerâmuwec, “Ajoc, roc!” Iŋuc
âzâcnememeticne sicnerâ rowec.

Elisa â Siria ŋic jaŋere binaŋ
8 Juku Siria ŋicwofuŋ e Israe ŋic jaŋehec ʒika qaocte kiŋaŋ qaqafâcne dâŋ

ʒiŋuc muhuc jazawec: “Mâreŋ ŋondeŋ ira â ira teuŋ‐nane fozejec.” 9 Eme
Anuture ŋic e Israe ŋicwofuŋtao dâŋ ʒiŋuc râeme rawec: “Rucge bahuc
mâreŋ ŋondeŋ i mi jâuruzemec, Siria ŋic jaŋe ira huŋgopieŋ.” 10 Eme Israe
ŋicwofuŋ e Anuture ŋiczi mâreŋ ŋondeŋ mutâcnecnewec ira ru baniŋte
kiŋaŋŋic sorec‐jopawec. E iŋuc ehuc dameŋ sâc ŋeŋezic bâfuahuc juwec.

11 Eme Siria ŋicwofuŋ e wiac i honerâ mana mezac boc ewec. Erâ kiŋaŋ
qaqafâcne hefârec‐joparâ ʒiŋuc jazawec: “Ŋoŋe nazaniŋ, nâŋâcnaonec
mozi Israe ŋicwofuŋtao roweckerâ juhuc doc bacnâpoekac?” 12 Iŋucmume
kiŋaŋ qaqafâcne jaŋeraonec moczi dâŋ ʒiŋuc âzâcnewec: “O ŋicwofuŋ‐
nane, ŋic moczi moc iŋuc mi eekac. Go guŋ fofo ficmaŋgao dâŋ muekic i
porofete Elisa, Israe mâreŋko jukac, eki Israe ŋicwofuŋ âzâcneekac.” 13 Iŋuc
âzâcneme muwec, “Ŋoŋe rarâ wena jaha jukac i honeniŋ, eme no kiŋaŋ
sorec‐jopape rarâ ronʒepieŋ.” Iŋuc mume ʒiŋuc âzâcnembiŋ: “Manakic, e
Dotaŋ haeo jukac.” 14 Iŋuc âzâcnepie becâsic â keretac â momori guru sâko
sorec‐jopame ŋafeoa fisirâ hae i orâŋkembiŋ.

15 Ehame Anuture ŋic ere kiŋaŋ qaqazi furic uupicte fahare hurâ rahuc
honeme momori â becâsic â keretac jaŋe hae i orâŋke‐fârerâ jumbiŋ.
Kiŋaŋ qaqazi iŋuc honerâ muwec, “Opoŋ, bomboŋ‐nane, nâŋâc weniŋuc
enaŋmu?” 16 Iŋuc mume ʒiŋuc âzâcnewec: “Mi hâwicguoc, nâŋâcnehec
juŋgopieŋ jaŋe jaŋehec juŋgopieŋ i siric‐jopaŋgopieŋ.” 17 Iŋucmurâ Elisazi
ʒiŋuc numuwec: “O Wofuŋ, no ʒiŋuc numu‐ garekopac: Go ʒâŋe‐ticne
bâtâcnetec ʒâŋe fifi eoc.” Iŋuc muhame Wofuŋzi ŋicmotec ere ʒâŋe
bâtâcneme Elisa râreckerâ becâsic â keretac ʒocbâruŋhec tikio jupie honec‐
jopawec. 18 Eme Siria ŋic jaŋe râsi fisicnepie Elisa e Wofuŋ ʒiŋuc muhuc

numucnewec: “Go ŋic ʒi tiŋtuŋ bacjopacmurâ numu‐ garekopac.” Eme
Wofuŋzi Elisa nunumu‐ ticnere sâcko tiŋtuŋ bacjopawec. 19 Eme Elisazi
jazawec, “Hata ʒiramâcne, erâwâchae ʒimâcne, bâjâpecnuniŋ; eme jowac‐
ŋoparâ ra ŋic basaŋgopieŋ erao râec‐ŋopape.” Iŋuc murâ Samaria haeo
jowac‐jopa rawec.

20 Eme Samaria haeo fisirâ izia Elisazi ʒiŋuc muwec: “O Wofuŋ, go ŋic
ʒi jaŋere ʒâŋe bâtâcnetec mocwâc ʒâŋe fifi eniŋ.” Eme Wofuŋzi ʒâŋe‐jeŋic
bâtâcneme ʒâŋe fifi ehuc Samaria hae ʒâʒâŋiŋko jumbiŋ i hone tarambiŋ.
21Eme Israe ŋicwofuŋzi honec‐joparâ Elisa ʒiŋuc âzâcnewec: “Mamac‐nane,
no jopape me?” 22 Iŋuc mume Elisazi dâŋ ʒiŋuc bâtikiecnewec: “Go mi
jopazemec. Go ʒika â tepegezi ŋic kâpâcwâru bacjopameŋ jaŋe wemocko
jopacmu, ʒi nânâ opâ hejarepie nârâ bomboŋ‐jeŋictao mocwâc risieniŋ.”
23 Iŋuc mume ʒepec sâko rike bâmoc ejareme nâpie râec‐jopame bomboŋ‐
jeŋictao risiembiŋ. Eme irec Siria ŋic jaŋe Israe mâreŋko râsi mocwâc mi
fisimbiŋ.

Elisa â Samaria hae somâckekicne irec binaŋ
24 Juku Siria ŋicwofuŋ Beŋhadazi momorifâc‐ticne ʒeŋgoma biric‐joparâ

micne bajareme ferâ Samaria hae somâckembiŋ. 25 Jaŋe Samaria hae
somâckerâ fohapie hae ira roroc sâko fuarâ fowec. Ehame doŋgi mocte
qizecnere furine siliwa moneŋ 80 râembiŋ â kâte basac râqâc piticne moc
irec furine siliwa moneŋ 5 ewec. 26 Eme Israe ŋicwofuŋ e haesac faio
fotâcneme ŋokac moczi owackerâ wiracnehuc muwec, “O ŋicwofuŋ‐nane,
go baficnuc!” 27 Iŋucmume ŋicwofuŋzimuwec, “Wofuŋzimi baficguocmuo
no weniŋucko sâcne baficgupemu? Padi qaqa tomaonec me waiŋ qaqa
nombâŋkonec wiac mocwâc baficgupemu me?” 28 Iŋuc murâ ŋicwofuŋzi
ŋokac ʒiŋuc wiocnewec: “Wemo wiac jaha egarekac?” Iŋuc wiocneme
dâŋ ʒiŋuc bâtikiecnewec: “Ŋokac ʒizi ʒiŋuc nazawec: ‘Ŋokâge qikiŋnetec
miŋecgac nanac, eme tomâcko ine nore ŋokâ nâzeperec.’ 29 Iŋuc mume
ŋokâ‐ nane rikerâ nâpec. Eme hae fureme ʒiŋuc âzâcnepo: ‘Ŋokâge
qikiŋnetec nanac.’ Iŋuc mupe e ŋokâ‐ticne soŋkejec.” 30 Eme ŋicwofuŋ e
ŋokacte dâŋ i manarâ haesac faio fotâcnehuc ŋaqi qoruc‐ticne bâsuckewec.
Ehame ŋic ŋokac jaŋe ʒâŋe firâ honepie ŋicwofuŋ e ombâŋnao mateŋ
qonaŋkerâ juwec. 31 Ehuc muwec, “Safati ŋokâ‐ticne Elisa ere qizeczi furu
foocmuo Anutuzi bâtiŋnu rahuc juzejec.”

32 Eme Elisa e soŋaŋ jaŋehec ficticnao ŋembiŋ. Ŋehapie ŋicwofuŋ e ŋic
moc sorewec. Eme kiŋaŋŋic e mi fisihame Elisazi soŋaŋ ʒiŋuc jazawec:
“Ŋoŋe ʒika qaqa keci e upe‐nane qâtâcneniŋte kiŋaŋ sorec‐jopajec i moc
manaŋgopieŋ me? Erâ mananiŋ, kiŋaŋŋic e fisihame ŋoŋe motâc herâ
basanaŋkecnenʒepieŋ. Erâ ʒi bomboŋ‐ ticnere kike fânâŋzi râpefuŋnaoa
warekac i mi manaŋgopieŋ me?” 33 E soŋaŋ jaŋehec dâŋ iŋuc muhuc
ŋehame ŋicwofuŋzi fisicnerâ muwec, “Manaŋgopieŋ, wiac hâhâwicne ʒi
Wofuŋtaonec! No wemocte Wofuŋte woŋec boc ŋepemu?”

7
1 Iŋuc mume Elisazi muwec, “Wofuŋte dâŋ ʒi mananiŋ: Wofuŋ e ʒiŋuc

mukac: Tomâcko dameŋ ʒiŋucne poroŋ uuc ɋaɋacne ŋemâc‐ticne mocja-
hare sâc i furine siliwa dâkâne moc â padi bâbâroŋte uucne ŋemâc‐ticne
jajahecte sâc i furine siliwa dâkânemocjahazia Samaria haere sac‐motâcko

roniŋmu.” 2 Iŋucmumeŋicwofuŋzimomori jaŋeremicnemeticnao rowecke
jujec eki Anuture ŋic dâŋ ʒiŋucmuhuc âzâcnewec: “Wofuŋ e sambâŋmotâc
baandaŋkeme wiac iŋucne sâcne fuaocmu me?” Iŋuc mume porofetezi
ʒiŋuc âzâcnewec: “Go ʒâŋe fârigezi hone‐ jâmbâŋkecmu, erâ sifu wiac i
piticne moc mi nâhuŋgaŋkecmu.”

3 Eme ŋic wicsanaŋhec jahec â jahec jaŋe haesac motâcko ŋehuc
jumbiŋ. Eme jaŋe hâcne jaŋackoaŋ nazaŋ gazaŋ erâ mumbiŋ, “Nâŋâc
wemocte hâmocte woŋec sawa ʒira boc ŋenaŋmu?” 4 Iŋuc murâ mumbiŋ:
“Nâŋâc haemaŋko raʒinaŋ, iŋuc murâ raʒinaŋmuo ine ira roroc fokacte
hâmonaŋmu. Me ʒi jaha ŋenaŋ, iŋucmurâ ŋenaŋmuo ine hâmonaŋmu wâc.
Irec nâŋâc sahac‐nâŋec qaisockehuc Siria ŋic jaŋere teuŋko ranaŋ. Eme
jaŋe akic‐nâpozo murâ akic‐nâponʒepieŋ me nâpozo murâ nâponʒepieŋ.”
5 Iŋuc murâ hae fure pârâckeha Siria ŋic jaŋere teuŋko raniŋte hata
fuŋkembiŋ. Eme rarâ Siria ŋic jaŋere teuŋ qaŋeŋnao fisirâ honepie ira
moczi moc mi juwec. 6 Siria ŋic jaŋe Wofuŋzi ejareme keretac â becâsic
momori guru sâko jaŋere fânâŋ manarâ jaŋe jaŋackoaŋ nazaŋ gazaŋ erâ
mumbiŋ, “Manaŋgopieŋ, Israe ŋicwofuŋ e Hiti ŋicwofuŋ â Aigita ŋicwofuŋ
sasawa rocjopame râsi fisi‐ nâreŋgopieŋ hâcne.” 7 Iŋuc murâ hae fure
pârâckehawisembiŋ. Ehuc juju‐jeŋictemanabâc erâ qoruc boze â becâsic â
doŋgiwiac‐jeŋic i teuŋko hetararâ wisembiŋ hâcne. 8Eme ŋicwicsanaŋhec
jaŋe teuŋ qaŋeŋnao fisirâ boze mocko raʒimbiŋ. Raʒirâ ira nânâ opâ fowec
i nâmbiŋ. Ehuc siliwa â gol â ŋaqi qoruc fowec i rorâ bara soŋ‐kembiŋ.
Ehuc risierâ boze mocko raʒirâ ira wiac fowec i wâc iŋuc jaha rorâ bara
soŋkembiŋ.

9 Iŋuc erâ jaŋackoaŋ nazaŋ gazaŋ erâ mumbiŋ, “Nâŋâc wiac eŋgopeneŋ
ʒi mi sâckekac. Ʒoaŋ gie bapa ʒi biŋe biaŋte ʒoaŋ. Eme nâŋâc niniŋkerâ
woŋec ŋehapene hae ŋaferâ fureocmu ine okacne fisi‐ nâreocmu. Irec
nâŋâc ʒiŋuczia rarâ ŋicwofuŋte wiacfâc jazanaŋ.” 10 Iŋuc murâ ra haesac
motâc soŋaŋ wira‐jarehuc ʒiŋuc jazambiŋ: “Nâŋe Siria ŋic jaŋere teuŋko
rambeneŋ. Ehuc ira ŋic moc mi jume hone manac embeneŋ, me fânâŋ
wiac moc mi manambeneŋ. Mâc, boze‐ jeŋic sawa ine ŋeekac sâc iŋuc
furu jaha ŋejec â becâsic â doŋgi ine niŋgiŋ‐ jopakicne doma rambieŋ.”
11 Iŋuc jazapie haesacmotâc soŋaŋ jaŋewirapie ŋicwofuŋtewiacfâc jaŋerao
rawec. 12 Eme ŋicwofuŋ e ŋafeo jaha faharerâ kiŋaŋ qaqafâc‐ticne jazarâ
muwec, “Siria ŋic jaŋe râsi enârehuc wiac weniŋuc jaha eŋgopieŋ i ŋazape
mananiŋ. Nâŋâc nânâre hâmoŋgopeneŋ i jaŋemanaŋgopieŋ. Erâ irec ʒiŋuc
muhuc kâteo soŋkerâ foniŋte teuŋ‐jeŋic behembiŋ: ‘Jaŋe haeonec wahapie
nâŋâc ɋâricne rocjoparâ haemaŋko raʒinʒepeneŋ.’ ” 13 E iŋuc mume kiŋaŋ
qaqafâcne jaŋeraonec moczi ʒiŋuc muwec: “Ŋic gâcnezi becâsic gâcne
domaŋgopieŋ ʒi jaŋeraonec memoc rocjoparâ raniŋ. Jaŋe juniŋmuo ine
Israe ŋic ʒanʒaŋne ʒira ŋeniŋmu jaŋere sâc jaha juniŋmu, me hâmoniŋmuo
ine biac sipirickembiŋ jaŋere sâc boc mi sirickeniŋmu. Ajoc, ŋic sorec‐
jopapene ra honeniŋ.” 14 Iŋuc mume jaŋe keretac jajahec rorâ becâsic
ɋeticke‐jarembiŋ. Iŋuc epie ŋicwofuŋzi ʒiŋuc jazahuc sorec‐jopawec: “Ŋoŋe
rarâ hone‐hâmoniŋ.” 15 Iŋuc jazame jaŋe Siria ŋic bâjâpec‐joparâ raku
Jordaŋko fisimbiŋ. Erâ ʒiŋuc honembiŋ: Siria ŋic jaŋe fâro faio wisehuc
ŋaqi qoruc â ʒikare wiac gâcne hatao ititiŋkepie forawec. Kiŋaŋŋic jaŋe
iŋuc honehuc risierâ ŋicwofuŋ dâŋ binaŋ ecnembiŋ.

16 Eme ŋic ŋokac jaŋe rarâ Siria ŋic jaŋere teuŋko nânâ mafa fowec
i rofârembiŋ. Ehuc poroŋ uuc ɋaɋacne ŋemâc‐ticne mocjahare sâc irec
furi i siliwa dâkâne moc râembiŋ â padi bâbâroŋte uucne ŋemâc‐ticne
jajahecte sâc irec furi i Wofuŋte dâŋte sâcko siliwa dâkâne mocjaha jaha
râembiŋ. 17 Eme ŋicwofuŋ e momori jaŋere micne meticnao hesiŋne
jujec eki haesac motâc soŋaŋkeocte râewec. Eme ŋicwofuŋzi Anuture
ŋictao fisime Anuture ŋiczi dâŋ muwec irec sâcko ŋic ŋokac jaŋe ira
âtekupie hâmowec. 18 Anuture ŋic e ŋicwofuŋ ʒiŋuc hâcne âzâcnewec:
“Tomâcko dameŋ ʒiŋucne Samaria haere sacmotâcko padi bâbâroŋte uucne
ŋemâc‐ticne jajahecte sâc i siliwa dâkânemocjahazi furine baniŋmu â poroŋ
uuc ɋaɋacne ŋemâc‐ticne mocjahare sâc i siliwa dâkânemocjahazia furine
baniŋmu.” 19 Eme micne e dameŋ ira dâŋ ʒiŋuc bâtikiecnewec: “Wofuŋ e
sambâŋ motâc baandaŋneocmuo wiac ʒiŋucne sâcne fuaocmu me?” Iŋuc
muhame ʒiŋuc âzâcnewec: “Go ʒâŋe fârigeziwiac i hone‐jâmbâŋkecmu, erâ
sifu wiac i piticne moc mi nâhuŋgaŋkecmu.” 20 Eme iŋuc hâcne fuacnewec.
Ŋic ŋokac jaŋe haesac motâcko âtekupie hâmowec hâcne.

8
Sunem ŋokactemâreŋ mocwâc bârisiecnembiŋ
(Bin II 21:1–20)

1 Elisazi ŋokâ‐ ticne hâmockonec bâɋârewec ŋokac e âzâcnerâ muwec,
“Ajoc, go faharerâ wiacfâcge jaŋehec rarâ ira me ira jaba junʒepieŋ. Wofuŋ
e mâreŋ ʒira jara 7 roroc fuarâ foocte mutarawec fokac.” 2 Iŋuc âzâcneme
ŋokac e faharerâ Anuture ŋiczi dâŋ âzâcnewec irec sâcko ewec. Erâ
wiacfâcne jaŋehec Filisa ŋic jaŋere mâreŋko rarâ ira jara 7 jaba jumbiŋ.
3 Jara 7 tarame ŋokac e Filisa mâreŋkonec risierâ fic â mâreŋ‐ ticnere
dâŋgie baocte ŋicwofuŋtao rawec. 4 Â ŋicwofuŋ e ine Anuture ŋicte kiŋaŋ
qaqa Gehasihec ʒiŋuc muc manac epic: “Elisazi mâsi baekac sasawa irec
fuŋne nazac.” 5 Iŋuc âzâcneme Gehasi e Elisazi motec moc hâmockonec
bâɋârewec irec dâŋ binaŋ ecnehuc juhame ŋokâ‐ ticne bâɋârewec ŋokac
eki fic â mâreŋ‐ticnere ŋicwofuŋtao dâŋgie baocte fisiwec. Eme Gehasizi
muwec, “O ŋicwofuŋ‐nane, ŋokac hâcne ʒi; erâ ŋokâ‐ticne ʒi hâcne Elisazi
bâɋârewec.” 6 Iŋuc mume ŋicwofuŋzi ŋokac wiocneme binaŋ bacnewec.
Bacneme ŋicwofuŋzi micne moc âkendâŋnehuc ʒiŋuc âzâcnewec: “Ŋokac e
mâreŋ behehame mâreŋ‐ticnao he sarac epie fo wareekac i â wiac‐ticne i
me i ʒeŋgoma bârisiecne‐fâreniŋ.”

Haʒaelezi Siria ŋicwofuŋ juwec
7 Eme Elisa e Damasko haeo fisiwec. Eme Siria ŋicwofuŋ Beŋhada e

huc bame fowec. Fohame ʒiŋuc âzâcnembiŋ: “Anuture ŋic e warejec.”
8 Iŋuc âzâcnepie ŋicwofuŋzi Haʒaele ʒiŋuc âzâcnewec: “Go bubiaŋ wiac
rorâ Anuture ŋic honezo rac. Ehuc huc bacnukac ʒi behecnume ɋiɋic
qapemu me mâcne irec eki Wofuŋ mu wioc ecneocte âzâcnec.” 9 Iŋuc
muhuc âzâcneme Haʒaele e Anuture ŋic honeocte Damasko haere bubiaŋ
wiac fuŋne fuŋne bâmockerâ kamele 40 jaŋere faio râe‐fârerâ rawec. Ra
maŋfuŋnao fisi domahuc ʒiŋuc muwec: “Motecge Siria ŋicwofuŋ Beŋhada
e gorao ʒiŋuc muhuc sorecnujec: ‘Huc bacnukac ʒi behecnuocmu me?’ ”
10 Iŋuc mume Elisazi ʒiŋuc âzâcnewec: “Go rarâ ʒiŋuc âzâcnec: ‘Go
biaŋke‐jâm‐bâŋkecmu!’ ” Iŋuc murâ ʒuhuckerâ muwec: “Wofuŋzi ʒiŋuc

naza nowatuc ekac: E hâmo‐jâmbâŋkeocmu.” 11 Iŋuc murâ hone den-
deŋnekume Haʒaelezi weaŋkewec. Eme Anuture ŋic e kiowec. 12 Kiome
Haʒaelezi wiocnerâ muwec, “Fekicne‐nane, go wemocte kiokomec?” Wioc-
neme dâŋ ʒiŋuc bâtikiecnewec: “Go Israe ŋic wiac repicne ejarecmu i
manasurâ kiokopac. Go huec sanaŋ‐ jeŋic ʒoczi turuŋketec ʒoacmu â
ʒikazi ŋicmotecfâc‐jeŋic âke hâmoc‐jopacmu â gegecnefâc‐jeŋic onʒoŋ jaha
jopacmu â ŋokacfâc‐jeŋic kiwechec âke ropiec‐ jopacmu.” 13 Iŋuc mume
Haʒaelezi muwec, “Kiŋaŋ qaqage no wemo, qâtome? Irec wiac hâhâwicne
keci epemu?” Iŋuc mume Elisazi dâŋ ʒiŋuc bâtikiecnewec: “Go Siria
ŋicwofuŋ jucmu i Wofuŋzi naza nowatuc ejec.” 14 Iŋuc âzâcneme Haʒaele
e Elisa beherâ ra bomboŋ‐ticnerao fisime wiocne muwec, “Elisa e weniŋuc
gazajec?” Wiocneme muwec: “Go jâmbomac biaŋkecmurâ nazajec.” 15 Eme
hae fureme Haʒaelezi bilaŋge moc rorâ opâo âke uruckerâ ŋicwofuŋ
ʒâŋe mai‐ticne foŋkeme foku hâmowec. Hâmome Haʒaelezi tucticne qarâ
ŋicwofuŋ juwec.

Joramzi Juda ŋicwofuŋ juwec
16 Ahaba ŋokâ‐ ticne Jehoram e Israe ŋicwofuŋ jume jara memoc eha

Josafatare ŋokâ Joramzi fuŋkerâ Juda ŋicwofuŋ ewec. 17 E jara‐ ticne
32 bazurâ ŋicwofuŋ ehuc Jerusalem haeo jara 8 juwec. 18 Erâ Ahabare
kikefuŋ jaŋe embiŋ irec sâc ehuc Israe ŋicwofuŋ jaŋere hata bâjâpewec.
E Ahabare otâzi ŋonâŋ‐ticne ewecte iŋuc hâcne ewec. Ehuc Wofuŋte
ʒâŋe faio wiac mamakâcne ebac ewec. 19 Erâ ine Wofuŋ e kiŋaŋŋic‐ticne
Dawidi â ɋâricfâc‐ticne lambe moc jareocte mupaŋkewec irec erâ Judaŋic
mi bâsirowec‐jopawec.

20 Eme ere dameŋko Edomŋic jaŋe Judaŋic jaŋere rurumaŋko ʒuhuckerâ
juniŋte takic‐ jopame maŋrâŋgeŋ bâfuarâ jaŋe jaŋacne ŋicwofuŋ moc
âkendâŋnembiŋ. 21 Iŋuc epie Joram e ŋafeoa faharerâ keretacfâc‐ticne
â keretac guriŋ bapafâc‐ticne jaŋehec Zairi haeo rahapie Edomŋic jaŋe
rârec‐jopahuc imac‐ jopapie wiserâ haeo rambiŋ. 22 Eme Edomŋic jaŋe
Juda guriŋbapa‐ticnere takic‐ jopame maŋrâŋgeŋ bâfuambiŋzi bâfuahuc
juŋgopieŋ jaha. Ehame Libina haeonec jaŋe dameŋ ijaha maŋrâŋgeŋ
bâfuambiŋ wâc. 23 Eme Joramzi wiac gâcne ebac ewec sasawa i Juda
ŋicwofuŋ jaŋere Binaŋ Qâhâc papia qizec ira qâreŋke‐fârekicne. 24 Eme
Joram e apa ŋosafâc‐ticne jaŋerao ʒuhuckehuc hâmome jaŋe fombiŋkoa
Dawidire hae qizecko duckembiŋ. Ehameŋokâ‐ticne Ahaʒiazi tucticne qarâ
ŋicwofuŋ juwec.

Ahaʒiazi Juda ŋicwofuŋ juwec
(Bin II 22:1–6)

25 Ahaba ŋokâ‐ticne Jehoram e Israe ŋicwofuŋ jume jara 12 eha Joramte
ŋokâ Ahaʒiazi fuŋkerâ Juda ŋicwofuŋ ewec. 26 Ahaʒia e jara‐ ticne 22
bazurâ ŋicwofuŋ gie‐ticne fuŋkehuc Jerusalem haeo jara mocjaha juwec.
E neŋgoc‐ticnere ʒâŋe Atalia. Atalia e ine Israe ŋicwofuŋ Omiri ere ŋosa.
27 Eme Ahaʒia e Ahabare kikefuŋfâc jaŋe embiŋ sâc ijaha ehuc jaŋere kike
hata âtewec. EAhabare kikefuŋfâc jaŋere kimo juwecteWofuŋtemaiowiac
mamakâcne ewec.

28 Erâ e Ahaba ŋokâ‐ ticne Jehoramhec Siria ŋicwofuŋ Haʒaele râsi
rocnehuc qaqac eniŋte Ramoti‐ Gileade haeo rapic. Eme ira Siria ŋic
jaŋe Jehoram ʒâpâ qambiŋ. 29 Eme ŋicwofuŋ Jehoram e Siria ŋicwofuŋ

Haʒaelehec qaqac ehapire Siria ŋic jaŋe Rama haeo ʒâpâ qambiŋ irec wic i
somieocte Jesere haeo risiewec. Ehame Juda ŋicwofuŋ Joramte ŋokâ Ahaʒia
e Ahaba ŋokâ‐ticne Jehoramzi huc bame foha honeocte Jesere haeo huwec.

9
Jehuzi Israe ŋicwofuŋ juwec

1 Eme Porofete Elisazi porofete jaŋere motecfâc jaŋeraonec moc
hefârehuc âzâcnerâ muwec, “Becsahacge jomarâ wokemaŋ ʒopo rorâ
Ramoti‐Gileade haeo rac. 2Erâ haeo fisirâ Josafatare ŋokâ Nimisi ŋosa‐ticne
Jehu e basazemec. Ehuc ficko ferâ âgofâcne jaŋere guruonec ecnetec
fahareme jowatec ficmaŋ ʒâʒâŋiŋmocko raʒizepirec. 3Emewokemaŋ ʒopo
i rorâ qizec‐ticnao hoŋkehuc dâŋ ʒiŋuc muzemec: ‘Wofuŋ e ʒiŋuc mukac:
No Israe ŋic jaŋere ŋicwofuŋ jucmurâ wokemaŋ rua‐garekopac.’ Iŋuc erâ
dameŋ ʒora mi juhuc motâc rorâ izia wisezemec.”

4 Iŋucmuhuc âzâcneme porofete ŋicmotec e Ramoti‐Gileade haeo rawec.
5 Raku haeo fisirâ honeme momori micne jaŋe tutumaŋko ŋembiŋ. Ŋepie
muwec, “Omomori jaŋeremicne, no gore dâŋmoc bajukopac.” Iŋucmume
Jehuzi wiocnerâ muwec, “More mukic?” Wiocneme muwec, “O momori
jaŋere micne, gore mukopac.” 6 Iŋuc mume Jehu e faharerâ ficmaŋko
raʒime porofete ŋicmoteczi ʒiŋucmuhuc qizec‐ticnaowokemaŋ ruacnewec:
“Israere Wofuŋ Anutu e ʒiŋuc mukac: No wokemaŋ rua‐ garehuc Israe
ŋicfâc‐nane jaŋere ŋicwofuŋ âkendâŋgukopac. 7 Irec go bomboŋge Ahabare
kikefuŋ jaŋe jopazemec. Eme no porofete â kiŋaŋŋicfâc‐nane sasawa
jaŋere socte okacne Iseberao bazupemu. 8 Iŋuc epe Ahabare kikefuŋ jaŋe
hâcne ʒeŋgoma omaenʒepieŋ. Eme no Israe maŋnao Ahabare ŋic sasawa
juŋgopieŋ, kiŋaŋ qaqa me rambaŋko juju jaŋe bârâriec‐jopa‐ fârepemu.
9 Ehuc Nebate ŋokâ‐ticne Jeroboamte kikefuŋ â Ahia ŋokâ‐ticne Basa ere
kikefuŋ jaŋewiac ejarepo sâc ijaha Ahabare kikefuŋfâc jaŋerao bâfuapemu.
10 Ehame Jesere mâreŋko Isebere qâŋɋâŋ moczi moc mi duckehame qâto
jaŋe nâfârenʒepieŋ.” Iŋucmutararâ motâc rorâ hurâ wisewec.

11 Eme Jehuzi mocwâc bomboŋ‐ ticnere kiŋaŋ qaqafâc jaŋerao fisime
wiocnerâ mumbiŋ, “Weniŋuc, ŋic maŋsifucnehec keci wemocte gorao
warejec?” Wiocnepie ʒiŋuc jazawec: “Ŋoŋe ŋic e manaŋgopieŋ â dâŋ
eekac i wâc manaeŋgopieŋ.” 12 Iŋuc mume mumbiŋ, “Go sioc ekic, dâŋ
gazajec i nâzâ‐jâmbâŋkec.” Iŋuc mupie jazarâ muwec, “No dâŋ nazajec i
jâmbâŋ ŋazapemananiŋ: ‘Wofuŋ e ʒiŋucmukac: Nowokemaŋ rua‐garehuc
Israe ŋicwofuŋ âkendâŋgukopac.’ ” 13 Iŋuc jazame jaŋe ŋaqi‐jeŋic hetararâ
maŋfuŋnaoa ririo guruckembiŋ. Erâ qeŋ qarâ musokahuc mumbiŋ, “Jehu
e ŋicwofuŋ ekac.”

Jehuzi Jehoram qâhâmowec
14 Jehoram â Israe ŋic jaŋe Ramoti‐Gileade hae ŋezickehuc Siria ŋicwofuŋ

Haʒaelehec qaqac ehuc juhapie Josafatare ŋokâ Nimisi ere ŋosa Jehu e
Jehoram qaocte manasu biric ewec. 15 Â ŋicwofuŋ Jehoram e ine Siria
ŋicwofuŋ Haʒaelehec qaqac ehapire Siria ŋic jaŋe ʒâpâ qambiŋ wic i
somieocte Jesere haeo risiewec. Eme irec Jehuzi ʒiŋucmuwec: “Ŋoŋe norao
qohotaŋgopieŋko inemoczimoc hae ʒirecnec fosiroŋnerâ Jesere haeo rahuc
biŋedâŋ kosa mi muzejec.” 16 Iŋuc murâ Jehoram e Jesere haeo fohuc

juwecte Jehuzi keretac‐ticnao ferâ hae ira rawec. Ehame Juda ŋicwofuŋ
Ahaʒia e wâc Jehoram iqickeocte wahawec.

17Eme ruc bapa ŋic e Jesere haere ficʒaeo domaku Jehure gurufâc fisipie
honec‐ joparâ muwec, “No ŋicguru moc honec‐ jopakopac.” Iŋuc mume
Jehoramzimuwec, “Becâsicko rara ŋicmoc bâfuarâ sorepie bâfuac‐jopaocte
raoc. Ehuc ʒiŋuc wio‐ jareoc: ‘Ŋoŋe wamao wareŋgopieŋ me?’ ” 18 Iŋuc
mumeŋicmoczi becâsic faio ferâ Jehu bâfuaocte rawec. Raku bâfuarâ ʒiŋuc
âzâcnewec: “Ŋicwofuŋ e ʒiŋuc wiokac: ‘Ŋoŋe wamao wareŋgopieŋ me?’ ”
Iŋuc mume Jehuzi muwec: “Wamazi wemo ezo? Go ware fâ râpe‐nâŋecko
rac.” Eme ruc bapa ŋic e muwec, “Kiŋaŋŋic e ra bâfuac‐jopajec, erâ ine mi
risiekac.” 19 Iŋuc mume ŋicwofuŋ e harierâ becâsicko rara ŋic moc soreme
ra jaŋerao fisirâ ʒiŋuc muhuc jazawec: “Ŋicwofuŋ e ʒiŋuc wiokac: ‘Ŋoŋe
wamao wareŋgopieŋ me?’ ” Iŋuc mume Jehuzi dâŋ ʒiŋuc bâtikiecnewec,
“Wamazi wemo ezo? Go ware fâ râpe‐nâŋecko rac.” 20 Eme ruc bapa ŋic e
mocwâcmuwec, “E ra bâfuac‐jopajec, erâ inemi risiekac. Ŋic guriŋ bakac e
honepe Nimisi ŋosa‐ticne Jehu tinac ekac. E fâro fâro jâmbâŋ guriŋ bakac.”

21 Eme Jehoramzi muwec, “Ajoc, ʒawiezo!” Iŋuc mume keretac‐ ticne
baʒawiembiŋ. Eme Israe ŋicwofuŋ Jehoram â Juda ŋicwofuŋ Ahaʒia jahe
mâmâc jaha keretac‐jekic sâc ferâ rapic. Jahe Jehu bâfuanicte raku Jesere
ŋic moc ʒâŋene Naboti ere gie hatao bâfuapic. 22 Eme Jehoramzi Jehu
honerâ wiocnerâ muwec: “Jehu, go wamao warekic me?” Wiocneme
muwec, “Neŋgocge Isebe ere sasec gie â hafec qaŋgeczi boc fokacko wemo
wama jaha foocmu?” 23 Iŋuc mume Jehoramzi becâsicfâc‐ticne ŋâŋârâczi
qâʒâic‐joparâ wisehuc Ahaʒia âzâcnerâ muwec, “O Ahaʒia, eeatuc fuakac!”
24 Eme Jehuzi tâpirihec jaha tepe‐ ticne âpârehuc qâtâcnerâ haporocnao
muruhuc buhândâŋnemuru fâuckeme keretac‐ticnaoa waha fowec. 25Eme
Jehuzi micne‐ ticne Bidakari âzâcnerâ muwec, “Rorâ Jesere ŋic Nabotire
mâreŋ ŋondeŋ ʒira behetec raoc. Ehuc nâhâc dameŋ mocko mamac‐ticne
Ahabare râpefuŋko keretac faio decgiŋ rahapereWofuŋzi dâŋ ʒiŋucmuwec
imanasuzemec: 26 ‘Wofuŋzimukac: No jacne Naboti â ŋokâfâcne jaŋere soc
hone‐jâmbâŋkepac irec erâ okacne mâreŋ ŋondeŋ ʒijaha bazu‐garepemu.’
Irec e rorâ Wofuŋte dâŋte sâckomâreŋ ŋondeŋ ʒijaha behezemec.”

Jehuzi Ahaʒia qâhâmowec
(Bin II 22:7–9)

27 Eme Juda ŋicwofuŋ Ahaʒia e wiac i honerâ Bete‐ Hagaŋ haeopec
wiserâ rawec. Rame Jehuzi jâpehuc muwec, “E wâc muruzo.” Iŋuc mume
ŋicfâcne jaŋe keretac‐ticnaoa Guru haere heâŋ Ibeleam hae heririŋnao ira
murumbiŋ. Murupie Megido haeo rarâ ira hâmowec. 28 Hâmome kiŋaŋ
qaqafâcne jaŋe keretac mocko râerâ Jerusalem haeo barambiŋ. Ehuc
Dawidire hae qizecko ŋosafâc‐ticne ducjopakicne ira e jahacne ʒâŋeruŋko
duckembiŋ.

29 Ahabare ŋokâ Jehoram e ŋicwofuŋ jume jara 11 eha Ahaʒiazi fuŋkerâ
Juda ŋicwofuŋ juwec.

Isebe hâmoc‐ticnere binaŋ
30 Jehuzi Jesere haeo fisime Isebe e biŋemanarâ jâweczi ʒâŋe‐ticne rikerâ

qizec‐ ticne erickewec. Iŋuc erâ qâqâtâc kataŋko fime rawec. 31 Eme
Jehu e haesac motâcko raʒihame ŋokac e muwec, “Ʒimiri, go bomboŋge
qameŋzi wamao warekomec me?” 32 Iŋuc mume Jehu e qâqâtâc kataŋko

fime feha muwec, “Mozi nore âgo jukac?” Iŋuc mume kiŋaŋŋic jajahec
me jahec â moc jaŋe erao fipie wahawec. 33 Fipie wahame jazarâ muwec,
“Sârockepie wahaoc!” Eme jaŋe sârockepie wahame socticne gâcne sâpeo â
becâsicko hewec. Iŋuc eme jaŋe fainao âtehuc âtenʒaŋnembiŋ. 34 Eme Jehu
e ficmaŋko raʒirâ nânâ opâ nâwec. Ehuc muwec, “Ŋokac sâwec‐kekicne
keci e ŋicwofuŋte otâ, irec honerâ duckeniŋ.” 35 Iŋuc mume jaŋe rorâ
duckeniŋte rarâ ŋokac e basahuc utu siec‐ticne â kike jahecne â metape
jahecne iŋuc sawa fome honembiŋ. 36 Iŋuc honerâ risie âzâcnepiemuwec,
“Wofuŋ e kiŋaŋŋic‐ticne Tisibe ŋic Elia erao dâŋ ʒiŋuc muwec: ‘Jesere
mâreŋko qâto jaŋe Isebe ere biuc nânʒepieŋ. 37 Ehame Jesere mâreŋko
ʒira qâŋɋâŋ‐ticnezi ho iŋucne gieo ŋerame moczi ʒâŋitarâ ʒiŋuc sâcne mi
muocmu: Ʒi Isebe.’ ”

10
Jehuzi Ahabare kikefuŋfâc jopa miziewec

1 Ahabare ŋokâfâc 70 jaŋe Samaria haeo jumbiŋ. Eme Jehu e papia
ʒiŋuc qâreŋkerâ Samaria haeo haere fekicne â soŋaŋ, erâ Ahabare ŋokâfâc
jaŋere wiʒec jumbiŋ jaŋerao râeme rawec: 2 “Bomboŋ‐ ŋeŋicte ŋokâfâc
jaŋe ŋoŋehec juŋgopieŋ, erâ keretac â becâsic foŋarekac â hae sacsanaŋ‐
ticnehec â ʒikare wiac foŋarekacwâc. 3 Irec ŋoŋe bomboŋ‐ŋeŋicte ŋokâfâc
jaŋeraonec biaŋne â gie irec sâc moc bâwosâenʒepieŋ; ehuc mamac‐
ticnere ŋicwofuŋ ŋeŋeo hepie ŋeme bomboŋ‐ ŋeŋicte kikefuŋfâc jaŋere
erâ ʒika qanʒepieŋ.” 4 Eme jaŋe mâretec jâmbâŋ hâwic‐jopame ʒiŋuc
mumbiŋ: “Ŋicwofuŋ jajahec jahe mi sanaŋkepicte nâŋâc wâc sâcne mi
sanaŋkenaŋmu.” 5 Iŋuc murâ ŋicwofuŋ ficte micne juwec â haere micne
â soŋaŋ, erâ motec jaŋere wiʒec jaŋe mâmâc sasawa Jehurao dâŋ râehuc
ʒiŋuc mumbiŋ: “Nâŋe gore kiŋaŋ qaqafâc, irec wiac i me i enaŋte
munâretec efârenaŋmu. Nâŋe ŋicmoc ŋicwofuŋmi âkendâŋnenaŋmu. Wiac
manatec sâckekac sâc enârec.” 6 Iŋuc mupie Jehu e papia arec moc ʒiŋuc
muhuc qâreŋkerâ râeme rawec: “Ŋoŋe norao roweckeŋgopieŋko âmicnane
reŋkeniŋte afeckeŋgopieŋko ine tomâcko dameŋ ʒiŋucne bomboŋ‐ŋeŋicte
ŋokâfâc jaŋere qizec barâ Jesere haeo ʒira fisinʒepieŋ.” Ŋic kâcɋene i jaŋe
ŋicwofuŋte ŋokâfâc 70 jaŋe gume jowac ejarehapie sokambiŋ hâcne. 7Eme
papiazi fisi bâfuac‐jopame ŋicwofuŋte ŋokâfâc 70 jaŋe sasawa joparâ qizec‐
jeŋic i kâdocko ropie hume Jehurao Jesere haeo râepie rawec. 8 Ehame
kiŋaŋŋicmoc e Jehurao fisirâ ʒiŋuc âzâcnewec: “Ŋicwofuŋte ŋokâfâc jaŋere
qizec i biac bawarembiŋ.” Iŋuc âzâcneme muwec, “Haesac motâcko guru
jajahec guruckepie ŋeha hae fureoc.” 9 Izi hae fureme ra domahuc ŋic ŋokac
dâŋ ʒiŋuc jazawec: “Ŋoŋe bahacmâc, â noni ine bomboŋ‐nane râsi ecnehuc
doc bapo. Eme ʒi jaŋe mozi jopa‐fârewec? 10 Ŋoŋe ʒiŋuc manapaŋkeniŋ:
Wofuŋ e Ahaba kikefuŋfâcne jaŋere dâŋ sasawamuwec i fârimâcmi eocmu.
Wofuŋ e kiŋaŋŋic‐ticne Elia ecneme dâŋmuwec irec sâcko efârekac hâcne.”
11 Jehu e iŋuc murâ Ahabare kikefuŋfâc, ŋic fekicne â âgo fuŋfuŋfâc‐ticne
erâ taha bapafâcne Jesere haeo jumbiŋ jaŋe ʒeŋgoma jopa‐fârewec.

12 Iŋuc erâ fahare Samaria haeo rawec. Raku hatao lama soŋaŋ jaŋere
lama kanʒaŋ bâbâtâc fic ŋewec ira 13 Juda ŋicwofuŋ Ahaʒiare soctofafâc
bâfuac‐jopawec. Ehuc wio‐jarerâ muwec, “Ŋoŋemore ŋicfâc?” Wio‐jareme
mumbiŋ, “Nâŋe Ahaʒiare soctofafâc. Nâŋe ŋicwofuŋ ɋârifâc‐ticne, erâ

neŋgoc ŋokacwofuŋ ɋâricfâc‐ticne iqic‐jopanaŋte wahaŋgopeneŋ.” 14 Iŋuc
mupie Jehuzi muwec, “Ɋâricne rocjopaniŋ.” Iŋuc mume jaŋe ɋâricne
rocjoparâ moc mi akic‐jopahuc ŋic 42 jaŋe ʒeŋgoma lama kanʒaŋ bâbâtâc
fic ŋewecko nombâŋmoc fowec ira jopa‐fârembiŋ.

15 Eme irecnec rarâ Rekaba ŋokâ‐ticne Jonadaba e Jehu bâfuaocte ware-
huc juha bâfuarâ “ʒoaŋ biaŋ” mucnewec. Ehuc wiocnewec, “Nore maŋzi
gorao fokac irec sâc jaha gore maŋzi norao fokac me?” Iŋuc wiocneme
Jonadabazi dâŋ ʒiŋuc bâtikiecnewec: “Iŋuc hâcne.” Iŋuc mume Jehuzi
muwec, “Iŋuc fokacko mege narec.” Iŋuc âzâcneme meticne sicnecnewec.
Sicneme rorâ fâreme keretac‐ticnao feme domapic. 16 Ehuc Jehuzi muwec,
“Nohec rarâ Wofuŋte erâ ʒoɋac‐nane fuakac i honezemec.” Iŋuc mume
keretac‐ticnao mâmâc rapic. 17 Raku Samaria haeo fisirâ Jehu e Wofuŋzi
Elia dâŋ âzâcnewec i deŋkeocte hae ira Ahabare kikefuŋfâc jumbiŋ jaŋe
ʒeŋgoma jopaku jopa miziewec.

Jehuzi Baali nemu araŋ bapa i hetâtiewec
18 Iŋuc erâ ŋic ŋokac hetumaŋ‐ joparâ ʒiŋuc jazawec: “Ahabazi Baali

nemu kiŋaŋ qacnewec i wahakac â noni ine fehuc qacnepemu. 19 Irec
Baali nemu porofetefâc‐ticne e fodapecneeŋgopieŋ â taha bapafâc‐ticne
jaŋe sasawa hefârec‐jopaniŋ. No Baali nemu taha bâzi sâko rikec-
nezo ekopacte moczi moc mocko mi juzejec. Moc e taha bâzi ira mi
juocmu e hâmo‐jâmbâŋkeocmu.” Jehu e Baali nemure araŋ bapafâc jaŋe
bâsirowec‐jopaocte maŋkehuc eeatuc gie i bawec. 20 Ehuc muwec, “Baali
nemure tutumaŋ dameŋ moc bâtirizo.” Iŋuc mume jaŋe dameŋ moc
bâtirimbiŋ. 21 Eme Jehu e dâŋ râeme Israe mâreŋ sâckerâ rawec. Eme Baali
nemure araŋ bapafâc jaŋeraonec moczi moc mi juhuc sasawa jâmbâŋ fisi‐
fârembiŋ. Fisi‐fârerâ Baali nemure ufuŋko fekupie ufuŋ i fusucmarâ qiŋqiŋ
qawec. 22Eme Jehuzi ŋaqi soŋaŋ juwec ŋic e âzâcnerâ muwec, “Baali nemu
araŋ bapafâc‐ticne jaŋere ŋaqi bawarec.” Iŋuc âzâcneme ŋic e ŋaqi‐jeŋic
bawarewec. 23 Eme Jehu â Rekaba ŋokâ‐ticne Jonadaba jahe Baali nemure
ufuŋko fepic. Ferâ Jehuzi Baali nemu araŋ bapafâc‐ticne dâŋ ʒiŋuc jazawec:
“Ŋoŋe aimuŋ jaha hohone efâreniŋ. Wofuŋte kiŋaŋŋic moczi moc ŋoŋere
ŋondeŋko ʒira mi ŋezejec, Baali nemure araŋ bapafâc ŋoŋe buc jâmbâŋ
ŋenʒepieŋ.” 24 Iŋuc jaza‐fârerâ taha bâzi â qowi bâzi rikeocte raʒiwec.
Eme Jehu e ŋic 80 ufuŋ râpenao râec‐joparâ dâŋ ʒiŋuc jazawec: “Moc

e ŋicguru kecʒi meŋeŋicko râec‐jopakopac jaŋeraonec moc manacneme
wiseocmu e ŋic wiseocmu ere due baocmu.” 25 Iŋuc murâ qowi bâzi
rikeme tarame izia soŋaŋ â micne jazarâ muwec, “Ajoc, ʒi ficmaŋko raʒirâ
jopaniŋ, moczi moc mi wisezejec.” Iŋuc jazame soŋaŋ â micne jaŋe
ʒikazi qâhâmoc‐joparâ râpenao behec‐ jopambiŋ. Erâ Baali nemu ufuŋ
maŋne ʒâʒâŋiŋ ira raʒirâ 26 ɋâŋwâtuŋ moc domawec i rorâ bawaha ʒocko
rikembiŋ. 27 Ehuc Baali nemure ɋâŋ qâqâtâc â ufuŋ i hetâ qâtâtiepie
sesucne fuarâ jawa mâreŋ ewec fokac jaha.

28 Jehu e iŋuc hâcne ehuc Israe maŋnao Baali nemu hetâtie‐fârewec.
29 Erâ Jehu e iŋuc ehuc sifu Nebatere ŋokâ Jeroboam ere hehesic i mi
râpeckewec. Jeroboam e hâcne Israe ŋic ejareme Bete haeo â Daŋ haeo
bulimakao motecnere hawari golzi bakicne ŋepic ira hehesic bâfuambiŋ.
30 Eme Wofuŋzi Jehu ʒiŋuc âzâcnewec: “Go nore ʒâŋe faio wiac sasawa
etec biaŋke‐fârewec â noremaŋko dâŋ fowec irec sâcko Ahabare kikefuŋfâc

wiac ejaremeŋte ɋâricfâcge fua fepie arecne 4 eocmu jaŋe Israere eri ŋeŋeo
ŋenʒoŋgopieŋ.” 31 Erâ ine Jehu e Israere Wofuŋ Anutu ere sâcmutâc dâŋ
i maŋticnezi sakarehuc ira mi ninipe‐hâmowec. E Jeroboamzi Israe ŋic
ejareme hel esic bâfuambiŋ, hehesic i mi râpeckewec.

32 Eme dameŋ ira Wofuŋzi fuŋkerâ Israe dâkâne gâcne râpec‐jopawec.
Iŋuc eme Haʒaelezi Israe mâreŋ ʒiŋuc irec rune bawahac‐ jopa‐ fârewec:
33 Gileade â Gadeŋic jaŋere mâreŋ sasawa Jordaŋ opâonec domarâ ʒoaŋ
wewefunaopec rakac, erâ Rubeŋ â Manase ŋic jaŋeremâreŋ i Aronoŋ opâo
Aroe hae ŋekac irecnec fuŋkerâ raku Gileade â Basaŋ mâreŋko fisikac.
34 Jehuzi wiac sasawa ebac ewec â tâpiri‐ticnere fuŋne sasawa i Ŋicwofuŋ
jaŋere Binaŋ Qâhâc papia qizecko qâreŋke‐fârekicne. 35 Eme Jehu e apa
ŋosafâc‐ticne jaŋerao ʒuhuckehuc hâmome jaŋe fombiŋkoa Samaria haeo
duckembiŋ. Eme ŋokâ‐ ticne Joahaʒi eki tucticne qarâ ŋicwofuŋ juwec.
36 Jehuzi Samaria haeo ŋicwofuŋ iuhuc Israe ŋic qaŋeŋ‐jopahuc juhame jara
28 tarawec.

11
Ataliazi Judare kikefuŋ jaŋere eri ŋeŋe ro rauc ewec
(Bin II 22:10—23:21)

1 Atalia e ŋokâ‐ticne Ahaʒiazi hâmome honerâ izia faharerâ ŋicwofuŋte
garikiŋfâc jaŋe ʒeŋgoma bâsirowec‐jopawec. 2 Ehame Ahaʒiare seŋ,
ŋicwofuŋ Joramte otâ Joseba, eki Ahaʒiare ŋokâ Joasi e ŋicwofuŋte ŋokâfâc
gâcne jopazo ehapie jaŋeraonec rorâ soŋaŋ‐ticnehec guŋ fofo ficmaŋmocko
soŋjofawec. E iŋuc eme Ataliazi mi qâhâmowec. 3 Atalia e Juda mâreŋko
ŋokacwofuŋ juhame motec e Wofuŋte ficko soŋkekicnere Josebahec jara 6
juwec.

4Eme jara 7 ehame Jojadazi kiŋaŋ sorec‐jopame ra Kari momori ŋic 100 â
soŋaŋ jaŋeremicnefâc rocjopapieWofuŋteufuŋkofisimbiŋ. Fisipie jaŋehec
ʒâʒâfic moc ehuc Wofuŋte ufuŋko mumupaŋko râec‐jopahuc ŋicwofuŋte
ŋokâ jowatuwec. 5Ehuc ʒiŋuc jazamutâc ewec: “Ŋoŋewiac ʒiŋuc enʒepieŋ:
Guru moc sabata hombaŋko soŋaŋ juniŋtewareniŋmu ŋoŋe ŋicwofuŋte fic
i soŋaŋkenʒepieŋ. 6Â guru moc ŋoŋe ine Suru sacmotâcko domanʒepieŋ â
guru moc ŋoŋe ine motâcko soŋaŋ domaniŋmu jaŋere râpeo domanʒepieŋ.
Iŋuc ehuc ŋicwofuŋte fic i sacfozic ecnenʒepieŋ. 7 Ehame guru jajahec
sabata hombaŋko gie tâmiric juniŋmu ŋoŋe ine Wofuŋte ufuŋko ŋicwofuŋ
soŋaŋkenʒepieŋ. 8Ehuc ʒikarewiacmeŋeŋicko fefâreme ŋicwofuŋ orâŋkerâ
domanʒepieŋ. Ehame ŋic izi me izi maic‐ŋopame qanʒepieŋ. Ŋoŋe iŋuc
ehuc ŋicwofuŋzi juocmu sâc junʒepieŋ.”

9 Eme momori micne jaŋe taha bapa Jojadazi mutâcne‐jarewec irec sâc
efârembiŋ. Ehucmicne jaŋe ŋicfâc‐jeŋic sabata hombaŋko gie bapa dameŋ‐
jeŋic mi fowec jaŋe mecne â hombaŋko gie bapa dameŋ‐jeŋic fowec jaŋe
mâmâc jowac‐ joparâ taha bapa Jojadarao fisimbiŋ. 10 Fisipie taha bapa
e ŋicwofuŋ Dawadire sându maro Wofuŋte ufuŋko fowec i rorâ momori
micne jarewec. 11 Jareme soŋaŋ jaŋe ʒikare wiac i mejeŋicko fefâreme ufuŋ
ŋifec â ŋifec, faic â juwic erâ alata mâmâc orâŋke‐fârerâ domambiŋ. 12Eme
Jojada e ŋicwofuŋte ŋokâ jowa waharâ qizec‐ticnao eri hendiŋ hecneme
huwec. Iŋuc erâ sâcmutâc dâŋqâhâc râcnewec. Eme ŋicwofuŋ âkendâŋnerâ
wokemaŋ ruacnembiŋ. Ehame jaŋeme pocpoc qahuc mumbiŋ, “Ŋicwofuŋ
e juraʒihuc juzejec sanaŋ!”

13 Eme Atalia e soŋaŋ â ŋic ŋokac jaŋere fânâŋ manarâ jaŋerao Wofuŋte
ufuŋko raʒiwec. 14Ehuc ʒiŋuc honewec: Ŋicwofuŋ âkendâŋ‐jopakicne doma
jumbieŋ irec sâcko ŋicwofuŋ e wâtuŋ heririŋko domawec, â momori micne
â qeŋ qaqa ŋic jaŋe ŋicwofuŋte gâjoŋko domahapie mâreŋ irec ŋic ŋokac
jaŋe sasawa kiwac qawaehuc qeŋ qambiŋ. Jaŋe iŋuc epie Atalia e ŋaqi
qoruc‐ticne bâsuckerâ owackehuc muwec, “Doc bapa, doc bapa.” 15 Iŋuc
mume taha bapa Jojada emomori 100 jaŋeremicne âkendâŋ‐jopakicne jaŋe
ʒiŋuc jazarâ muwec: “Momori ŋondeŋkonec bârârieniŋ. Ehuc ŋic i me i
moczi bâjâpeme ewâc qâhâmozo.” Taha bapa e ʒiŋuc hâcne jazawec: “Ŋoŋe
ŋokac e Wofuŋte ufuŋko ʒira mi qâhâmonʒepieŋ.” 16 Iŋuc mume jaŋe mâc
rorâ bara ŋicwofuŋte ficko BecâsicMotâcko fisirâ ira qâhâmombiŋ.

17 Eme Jojadazi ŋic ŋokac jaŋe Wofuŋte ŋicfâc erâ juniŋte Wofuŋ â
ŋicwofuŋ erâ ŋic ŋokac jaŋere ʒâʒâfic moc bâfuawec. Erâ ŋicwofuŋ â
ŋic ŋokac jaŋere moc bâfuawec wâc. 18 Eme mâreŋ irec ŋic ŋokac jaŋe
heâckerâ Baali nemure ufuŋko rarâ ufuŋ i heropiembiŋ. Ehuc alata â ɋâŋ
qâqâtâc‐ticne i henʒaŋ qanʒaŋne‐fârembiŋ. Erâ Baali nemure taha bapa
Mataŋ e alata ŋerawec irec maŋfuŋko qapie hâmowec. Iŋuc epie taha bapa
Jojada e ruc bapa ŋic jaŋe Wofuŋte fic soŋaŋkeniŋte râec‐jopawec. 19 Erâ
momori micne â Kariŋic â soŋaŋ â ŋic ŋokac sasawa rocjopame Wofuŋte
ufuŋkonec ŋicwofuŋ jowarâ asasai âtehuc soŋaŋ jaŋere motâcko fotâcnerâ
ŋicwofuŋ ficko rambiŋ. Eme ŋicwofuŋ e eri ŋeŋe‐ticne rorâ ŋewec. 20 Iŋuc
eme mâreŋ irec ŋic ŋokac jaŋe kiwac qawaembiŋ. Erâ ŋicwofuŋte ficko
ʒikazi Atalia qapie hâmome haezi fânâŋ tâmiric fowec.

21 Joasi e jara‐ticne 7 bazurâ ŋicwofuŋ ewec.

12
Joasizi ŋicwofuŋ juwec
(Bin II 24:1–27)

1 Jehu e jara 7 ŋicwofuŋ juha Joasizi ŋicwofuŋ gie rorâ Jerusalem haeo
jara 40 juwec. Neŋgoc‐ticne ʒâŋene Zibia e Bere‐Seba haeonec. 2 Joasi e
taha bapa Jojadazi wiac sasawa âzâcne qazuc ewecte ebac eme Wofuŋte
ʒâŋe faio sâcke‐fârewec. 3 Erâ ine furu mâreŋ i mi imacke‐fârekicne. Irec
ŋic ŋokac jaŋe ʒuhuckerâ furu mâreŋko taha â hosâc âsu rike jumbieŋ.

4 Eme Joasizi taha bapa ʒiŋuc jazawec: “Moneŋ wiac irec me irec taha
ufuŋko bafekicne me ŋicmoczi wiac irec me irec moneŋ râeoctemukicne,
me ŋic moczi e jahacne maŋte Wofuŋte ufuŋko bafisiocmu; 5 taha bapa
ŋoŋe ŋic manac‐jopaŋgopieŋ sâc ronʒepieŋ. Ehuc moneŋ izi ufuŋte wiac
i me i bâbâpiaŋkenere sâc ekac i honerâ bâpiaŋkenʒepieŋ.” 6Eme ŋicwofuŋ
Joasi ere jara 23 tarame taha bapa jaŋe ufuŋ i sifu mi bâpiaŋkembiŋ. 7 Irec
ŋicwofuŋ Joasizi taha bapa Jojada â taha bapa gâcne hetumaŋ‐joparâ ʒiŋuc
jazawec: “Ŋoŋe wemocte ufuŋ mi bâpiaŋkeŋgopieŋ? Ŋoŋe âgofâc‐ŋeŋic
jaŋeraonec moneŋ mocwâc mi ronʒepieŋ. Moneŋ i ufuŋ bâpiaŋkezo irec
biŋe qanʒepieŋ.” 8 Iŋuc jazame taha bapa jaŋe ŋic ŋokac jaŋeraonecmoneŋ
mocwâcmi roniŋtemaŋ mocjaha embiŋ. Erâ jaŋe ufuŋ i mi bâpiaŋkeniŋte
manapie sâckewec.

9 Eme taha bapa Jojada e katapa moc rorâ tapanao hawecne bâsurâ ŋic
jaŋeWofuŋte ufuŋko fec wahac ejumbieŋ ira fâreopec alata heririŋko heme
ŋewec. Ehame taha bapa motâc soŋaŋ domambiŋ jaŋe moneŋ Wofuŋte

ufuŋko bafisikicne i rofârerâ ira râepie huwec. 10 Eme dameŋ ira me ira
katapao moneŋ bocjaha ŋeme honerâ ŋicwofuŋte qâqâreŋ ŋic â taha bapa
fekicne jaŋe fisirâ Wofuŋte ufuŋko moneŋ ŋewec i woserâ kânoŋko ropie
humemicne bândeŋne jumbieŋ. 11Erâ moneŋ i honepie sâckeme gie soŋaŋ
jaŋerao râepie jaŋe fic bapa ŋic ufuŋ ira gie bambiŋ jaŋe 12 â qânâ rârâe â
he qanʒaŋ ee ŋic jaŋe gie furi jare jumbieŋ. Erâmoneŋ gâcne katapa â qânâ
he qanʒaŋ ekicne erâ wiac i me iWofuŋte ufuŋ bâpiaŋkeniŋte basambiŋ ira
rawec. 13 Erâ Wofuŋte ufuŋko moneŋ bafisimbiŋ izi Wofuŋte biŋe siliwa
râqâc me waha bâbâhâpo gunu me soc titie râqâc me qeŋ me gol â siliwa
râqâc gâcne mi bambiŋ. 14Moneŋ i Wofuŋte ufuŋ bâbâpiaŋke â ŋic ira gie
bambiŋ jaŋere biŋe sawa ewec. 15 Jaŋe manapie sâckeha gie bambiŋte ŋic
gie furi jareniŋtemoneŋ mejeŋicko râembiŋ jaŋerao fuŋneremu wioc moc
mi embiŋ. Jaŋe gie‐jeŋic i aijakic jaha bambiŋ. 16Mâc kiŋ â sâqocne tâtâmire
taha irec moneŋ i ine Wofuŋte ufuŋko mi bafisimbiŋ. Moneŋ izi ine taha
bapa jaŋere biŋe ewec.

17Eme dameŋ ira Siria ŋicwofuŋ Haʒaelezi ferâ Gati haeo ʒika qahuc hae
i rowec. Erâ Jerusalem haeo ʒika qaocte fezo hata fuŋkewec. 18 Ehame
Judaŋicwofuŋ Joasizimamac apaŋosafâcne Juda ŋicwofuŋ raŋɋane Josafata
â Joram â Ahaʒia jaŋe wiac sasawa mumupaŋko râehuc bâtirimbiŋ i â e
jahacne wiac tirine, erâ Wofuŋte ufuŋko â ŋicwofuŋ ficticnere kânoŋko gol
fowec i rorâ Siria ŋicwofuŋ Haʒaelerao râeme rawec. Iŋuc eme Haʒaele e
Jerusalem hae i râpeckerâ rawec.

19 Joasizi wiac sasawa ebac ewec i Juda ŋicwofuŋ jaŋere Binaŋ Qâhâc
papia qizecko qâreŋke‐fârekicne. 20 Joasi e jahacne kiŋaŋ qaqafâc jaŋe
râŋgeŋkecnehuc faharerâ Sila haeo hata rakac iraMilore ficko qâhâmombiŋ.
21 Erâ i kiŋaŋ qaqa jahec‐ ticne Simeatire ŋokâ Joʒakari â Somerire
ŋokâ Joʒabada jahe qapire hâmowec. Hâmome apa ŋosafâcne jaŋerao
ʒuhuckehuc Dawidire hae qizecko duckembiŋ. Ehame ŋokâ‐ticne ʒâŋene
Amazia eki tucticne qarâ ŋicwofuŋ juwec.

13
Joahaʒizi Israe ŋicwofuŋ juwec

1 Juda ŋicwofuŋ Ahaʒiare ŋokâ Joasi e ŋicwofuŋ jume jara 23 eha Jehu
ŋokâ‐ticne Joahaʒizi Samaria haeo juhuc fuŋkerâ Israe ŋic jaŋere ŋicwofuŋ
erâ jara 17 juwec. 2 Ehuc Wofuŋte ʒâŋe faio wiac mamakâcne ehuc Nebate
ŋokâ‐ ticne Jeroboamzi Israe ŋic ejareme hehesic bâfuambiŋ, hata i mi
râpeckewec. 3 Irec Wofuŋ e kimbeŋ‐ticnezi Israe ŋic bâruŋke‐jareha Siria
ŋicwofuŋ Haʒaele â ŋokâ‐ticne, ʒâŋene Beŋhada, jahere meo ʒuʒuhuc jaha
râec‐jopahuc juwec. 4 Iŋuc eme Joahaʒi e Wofuŋ kio wâwâsic ecneme
Wofuŋzi kiowâwâsic‐ticnemanawec. Wofuŋ e Siria ŋicwofuŋzifific guguriŋ
ejarewec i honewec hâcne. 5 Ehuc bâbâfirie ŋic moc âkendâŋne‐jareme
eki Siria ŋic jaŋere meonec batarac‐ jopawec. Iŋuc ejareme Israe ŋic
jaŋe juwicnao jumbiŋ irec sâc hae‐ jeŋickoa jumbiŋ. 6 Erâ Jeroboam
kikefuŋfâcne jaŋe Israe ŋic ejarepie hehesic bâfuambiŋ imi râpeckehuc hata
ijaha âtembiŋ. Erâ Asera nemure ɋâŋ qâqâtâczi Samaria haeo ʒuhuckerâ
ŋewec. 7 Eme Joahaʒire momori bocjaha mocwâc mi jumbiŋ. Momori
ʒiŋuc sawazi jumbiŋ: Becâsicko rara ŋic 50 â keretac 10 â kikezi rara ŋic
10 tauseŋ! Israe ŋic jaŋe Siria ŋicwofuŋzi jopahuc âtenʒaŋ‐jopakume rufe

iŋucne embiŋ hâcne. 8Eme Joahaʒizi wiac sasawa ebac ewec â tâpiri‐ticnere
fuŋne i Israe ŋicwofuŋ jaŋere Binaŋ Qâhâc papia qizecko qâreŋke‐fârekicne.
9 Eme Joahaʒi e hâmome apa ŋosafâcne jaŋerao ʒuhuckehuc Samaria haeo
duckembiŋ. Ehame ŋokâ‐ticne ʒâŋene Jehoasi eki tucticne qarâ ŋicwofuŋ
juwec.

Jehoasizi Israe ŋicwofuŋ juwec
10 Joasi e Juda ŋicwofuŋ jume jara 37 eha Joahaʒi ŋokâ‐ticne Jehoasizi

fuŋkerâ Samaria haeo juhuc Israe ŋic jaŋe ŋicwofuŋ ejarewec. Erâ
ŋicwofuŋ juhame jara 16 tarawec. 11 Erâ e wâc Wofuŋte ʒâŋe faio wiac
mamakâcne ewec jaha. Ehuc Nebate ŋokâ‐ ticne Jeroboamzi Israe ŋic
ejareme hehesic bâfuambiŋ hehesic imi râpeckehuc ijaha ehuc juwec. 12Erâ
Jehoasizi wiac sasawa ebac ewec â tâpiri‐ticnere fuŋne bataniŋkehuc Juda
ŋicwofuŋ Amaziahec qaqac epic i Israe ŋicwofuŋ jaŋere Binaŋ Qâhâc papia
qizecko qâreŋke‐fârekicne. 13Eme Jehoasi e hâmome apa ŋosafâcne jaŋerao
ʒuhuckehuc Israe ŋicwofuŋ jaŋe fombiŋkoa Samaria haeo duckembiŋ. Eme
Jeroboamzi eri ŋeŋe‐ticnao ŋewec.

Elisazi mimic findaŋdâŋmuwec
14 Elisa e huc bame hâmozo ehuc fohame Israe ŋicwofuŋ Jehoasizi erao

hurâ ʒiŋuc muhuc kiowec: “Mamac‐nane, mamac‐nane! Israere keretac â
becâsicko rara ŋic!” 15 Iŋucmume Elisazi ʒiŋuc âzâcnewec: “Tepe neŋgocne
â motecne roc.” Âzâcneme tepe neŋgocne â motecne rowec. 16 Rome
Elisazi Israe ŋicwofuŋ ʒiŋuc âzâcnewec: “Tepe âpârec.” Iŋuc âzâcneme tepe
âpârewec. Âpâreme Elisazi meticne ŋicwofuŋte me faio râewec. 17 Ehuc
muwec, “Ʒoaŋ wewefunaopec qâqâtâc kataŋ i motâc roc.” Mume e iŋuc
ewec. Eme Elisazi ʒiŋuc âzâcnewec: “Ajoc, qâtâcnec.” Âzâcneme iŋuc ewec.
Eme Elisazi muwec, “Wofuŋzi bafic‐nâpoocmu irec tepe motec, Siria mâreŋ
bawahahuc bafic‐nâpoocmu irec tepemotec! Go Siria ŋicAfeke haeo jopaku
jopa miziecmu hâcne.” 18 Iŋuc murâ ʒuhuckerâ muwec, “Tepe motec roc.”
Iŋuc mume rowec. Rome Israe ŋicwofuŋ ʒiŋuc âzâcnewec: “Tepe motec izi
mâreŋ qac.” Âzâcneme arec jahec â moc sawa qarâ behewec. 19 Iŋuc eme
Anuture ŋic e Israe ŋicwofuŋ ere aarickeme muwec, “Go mâreŋ arec 5 me
6 qanʒaŋ. Go iŋuc etec muzac ine Siria ŋic jopaku jopa mizienʒaŋ. Ʒi ine
go Siria ŋic arec jahec â moc sawa jopacmu.”

20Eme Elisa hâmome duckembiŋ. Ehame jaramoctemaŋnao ʒoaŋ dameŋ
fuŋkehame Moabi ŋic jaŋe Israe mâreŋko râsi fisimbiŋ. 21 Juku dameŋ
mocko ŋic gâcne jaŋe ŋic moc hâmome duckezo ehuc juhapie râsi guru
fisipie honec‐jopambiŋ. Ehuc ŋic hâmocnere qâŋɋâŋ i Elisare nombâŋko
behepie huwec. Eme qâŋɋâŋzi hu Elisare siec heuwarâ izia ɋârerâ fahare
domawec.

22 Siria ŋicwofuŋ Haʒaele e Joahaʒire dameŋko Israe ŋic fific guguriŋ
mâretec ejarewec. 23 Ehame Wofuŋ e honec‐joparâ busâqoc mana‐jarehuc
buuruc qajarewec. E Abraham, Isaka â Jakobo jaŋehec ʒâʒâfic ewec irec erâ
mocmi bâsirowec‐jopahuc jaŋehec juwec. Me bebehec‐jopa sanaŋ i mocmi
ewec hâcne. 24 Juku Siria ŋicwofuŋ Haʒaele e hâmome ŋokâ‐ticne Beŋhadazi
tucticne qarâ ŋicwofuŋ ewec. 25 Ehame Haʒaele ŋokâ‐ ticne Beŋhadazi
Jehoasimamac‐ticne Joahaʒihec ʒika qahuc hae gâcne jâoc rowec i Jehoasizi

mocwâc rowec. Jehoasi e arec jahec â moc Beŋhada ro waha âte ecnehuc
Israe hae i mocwâc rowec hâcne.

14
Amaziazi ŋicwofuŋ juwec
(Bin II 25:1–28)

1 Joahaʒire ŋokâ Jehoasi e Israe ŋicwofuŋ jume jara jajahec eha Juda
ŋicwofuŋ Joasire ŋokâ Amaziazi fuŋkerâ ŋicwofuŋ ewec. 2 E jara‐ticne 25
bazurâ fuŋkerâ ŋicwofuŋ ehuc jara 29 Jerusalem haeo juwec. Neŋgoc‐ticne
ʒâŋene Joadaŋ e Jerusalem haeonec. 3 Amazia e Wofuŋte ʒâŋe faio wiac
sasawa ebac eme sâcke‐fârewec. Erâ ine apa‐ticne Dawidire sâcwâcmâcne,
e wiac gâcne ewec i mamac‐ticne Joasizi ewec sâc ijaha ewec. 4 Erâ furu
mâreŋ mi bârârie‐fârewecte ŋic ŋokac jaŋe furu mâreŋkoa taha bâzi â
hosâc âsu i rikehuc jumbiŋ jaha. 5 E ŋicwofuŋ ŋeŋe‐ticnao ŋesanaŋkehuc
mamac‐ticne ŋicwofuŋ juhame qâhâmombiŋ, kiŋaŋ qaqafâcne i jaŋe iŋuc
jaha qâhâmoc‐jopawec. 6 Ehuc Mosere sâcmutâc dâŋte papia qizecko
Wofuŋte mumutâc dâŋ ʒiŋuc qâreŋkekicne fokac irec sâcko mamac‐ticne
qambiŋ jaŋere ɋâricfâc mi qâhâmoc‐jopawec: “Naru motec jaŋere erâ ma-
macfâc‐jeŋicmi qâhâmoc‐jopazo, memamac jaŋere erâ narumotecfâc‐jeŋic
mi qâhâmoc‐jopazo. Ŋic buc buc jaŋe jaŋacne sâqocnere erâ hâmonʒepieŋ.”

7Eme Amazia e mâreŋ ŋondeŋmoc ʒâŋeneHâwecWâneŋ ira Edomŋic 10
tauseŋ qâhâmoc‐joparâ Sela hae ro rauc ehuc ʒâŋene Joketele muwec. Eme
ʒâŋe i dameŋ ʒi fokac jaha.

8 Eme Amazia e Joahaʒire ŋokâ, Israe ŋicwofuŋ Jehoasi, Jehu ŋosa‐ticne
hâcne, erao kiŋaŋ sorec‐ jopahuc ʒiŋuc muwec: “Go waretec nâhâc
tâpiri‐nâhecte fuŋne nowac gowatuŋ ezeperec.” 9 Iŋuc mume Israe
ŋicwofuŋ Jehoasizi Juda ŋicwofuŋ Amaziarao dâŋ ʒiŋuc râeme rawec:
“Lebanoŋ mâreŋko ʒârâ moczi Lebanoŋ mâreŋkoa jâmâzâc jâctao ʒiŋuc
muhuc dâŋ râewec: ‘Go otâge ŋokâ‐nanere ŋonâŋ eocte râecnec.’ Iŋuc
muhame Lebanoŋ mâreŋkonec jaha kâte qowi moczi fotâcnehuc ʒârâ i
âtenʒaŋnewec. 10 Go jâmbomac Edomŋic jopameŋ; eme irec erâ maŋfefe
ekomec. Go eri qaraweŋgere manatec sâckeha haegaoa juc. Go wemocte
gahacne mecne â Juda kikefuŋ mecne ŋoŋe mâmâc jaha waha ŋopaocte
suru jâiŋ ehuc bahac bâfuacmurâ giene bakomec?”

11 Iŋuc mume Amazia e dâŋ i mi manawec. Eme Israe ŋicwofuŋ Jehoasi
e ferâ Amaziahec Juda hae moc ʒâŋene Bete‐Semesi ira bâbâfuac erâ qaqac
epic. 12 Ehuc Israe ŋic jaŋe Judaŋic bawahac‐jopapie wiserâ hae‐jeŋic sâc
rambiŋ. 13 Eme Israe ŋicwofuŋ Jehoasizi Joasire ŋokâ, Ahaʒia ŋosa‐ticne,
Juda ŋicwofuŋ hâcne e Bete‐Semesi haeo rorâ Jerusalem haeo barawec. Erâ
haesac i 400 kubi irec sâc Eferaim Motâckonec heropieha raku Tuturuŋ
Motâcko fisiwec. 14 Ehuc gol â siliwa â kuʒi râqâc wiac Wofuŋte ufuŋko
fowec i mecne â ŋicwofuŋte ficko ʒeŋaŋ wiac fowec i mecne, erâ wâc ŋic
ŋokacmecne mâmâc amec susuc‐joparâ Samaria haeo risiewec.

15 Eme Jehoasizi wiac sasawa ebac ewec â tâpiri‐ticnere fuŋne irec
dâŋ mecne erâ Juda ŋicwofuŋ Amaziahec qaqac epic irec binaŋ sasawa i
mâmâc Israe ŋicwofuŋ jaŋereBinaŋQâhâc papia qizecko qâreŋke‐fârekicne.
16 Juku Jehoasi e hâmome apa ŋosafâcne jaŋerao ʒuhuckerâ Israe ŋicwofuŋ

jaŋe fombiŋkoa Samaria haeo duckembiŋ. Ehame ŋokâ‐ticne Jeroboamzi
tucticne qarâ ŋicwofuŋ juwec.

17 Juda ŋicwofuŋ Joasi ere ŋokâ Amazia e Israe ŋicwofuŋ Joahaʒire ŋokâ
Jehoasizi hâmome jara 15 ʒuhuckerâ juwec. 18 Eme Amaziazi wiac sasawa
ebac ewec irec binaŋ i Juda ŋicwofuŋ jaŋere Binaŋ Qâhâc papia qizecko
qâreŋke‐fârekicne. 19 Eme ŋic gâcne jaŋe Jerusalem haeo râsi rocnepie
wiserâ Lakisi haeo rawec. Ehame kiŋaŋ sorec‐ jopapie Lakisi haeo rarâ
ira qapie hâmowec. 20Hâmome becâsicko râerâ bara Dawidire hae qizecko
Jerusalem ira apa ŋosafâc‐ticne fombiŋkoa duckembiŋ. 21 Ehuc Juda ŋic
jaŋe ŋokâ‐ticne Uʒija jara‐ticne 16 bazuwec, e rorâ mamac‐ticne Amaziare
tuc qarâ juocte ŋicwofuŋ âkendâŋnembiŋ. 22 Eki hâcne ŋicwofuŋzi hâmome
apa ŋosafâcne fombiŋkoa duckepie foha Elata hae barâ Judaŋic mocwâc
bârisie‐jarewec.

Jeroboamzi ŋicwofuŋ juwec
23 Joasire ŋokâ Amazia e Juda ŋicwofuŋ jume jara 15 eha Israe ŋicwofuŋ

Jehoasire ŋokâ Jeroboamzi fuŋkerâ Samaria haeo ŋicwofuŋ gie rorâ jara
41 ŋicwofuŋ juwec. 24 Ehuc Wofuŋte ʒâŋe faio wiac mamakâcne ewec. E
Nebatere ŋokâ Jeroboamzi Israe ŋic ejareme hehesic bâfuambiŋ hehesic
i mi râpeckewec. 25 E Israere Wofuŋ Anutuzi kiŋaŋŋic‐ticne Amitaire
ŋokâ Jona, Gatehefe haeonec, erao dâŋ muwec i deŋkeocte Israe ŋic
jaŋere mâreŋ ma Hamati haeonec raku Araba Hâwecko* fisikac i mocwâc
bârisie‐jarewec. 26Wofuŋ e Israe ŋic jaŋere fific guguriŋ hâtâne i honewec
hâcne. Ehame ŋic rambaŋko jujune me niŋgiŋko jujune jaŋeraonec moczi
moc Israe ŋic babafic‐jopare sâc mi juwec. 27 Erâ Wofuŋ e mâreŋko Israe
ʒâŋe biŋe bârârâŋneocte moc mi muwec, irec Jehoasire ŋokâ Jeroboam
manacnehame eki bafic‐jopawec.

28Eme Jeroboamzi wiac ebac ewec â ʒika qawec â tâpiri‐ticnere fuŋne erâ
Damasko â Hamati hae i Judaŋic jaŋeraonec rorâ Israe ŋic bârisie‐jarewec
irec binaŋ i sasawa Israe ŋicwofuŋ jaŋere Binaŋ Qâhâc papia qizecko
qâreŋke‐fârekicne. 29 Eme Jeroboam e apa ŋosafâc‐ticne Israe ŋicwofuŋ
jaŋerao ʒuhuckerâ hâmome ŋokâ‐ ticne Ʒekariazi tucticne qarâ ŋicwofuŋ
juwec.

15
Uʒijazi ŋicwofuŋ juwec

1 Jeroboam e Israe ŋicwofuŋ jume jara 27 eha Juda ŋicwofuŋ Amazia
ŋokâ‐ticne Uʒijazi fuŋkerâ ŋicwofuŋ ewec. 2 E jara 16 bazurâ ŋicwofuŋ erâ
Jerusalem haeo juhame jara 52 tarawec. Neŋgoc‐ticne ʒâŋene Jekolia, e
Jerusalem haeonec. 3 Eme Uʒija e mamac‐ ticne Amaziazi ewec irec sâc
jaha ehuc Wofuŋte ʒâŋe faio wiac ebac eme sâcke‐fârewec. 4 Mocjaha,
furu mâreŋ i ine mi bârârie‐fârewec. Irec ŋic ŋokac jaŋe furu mâreŋko
taha bâzi â hosâc âsu rikehuc jumbiŋ jaha. 5 Eme Wofuŋzi ŋicwofuŋ
qame wicsanaŋhec jufekuhame hâmoc dameŋ‐ ticne maickewec. Eme e
irec erâ bâtâcko ŋeŋe juju ewec. Ehame ŋokâ‐ticne Jotamzi garikiŋfâcne
jaŋere micne juhuc ŋic ŋokac qaŋeŋ‐jopawec. 6 Uʒija e wiac sasawa ebac
ewec i Juda ŋicwofuŋ jaŋere Binaŋ Qâhâc papia qizecko qâreŋke‐fârekicne.
* 14:25: 1 Hâwec Hâmocneremukicne.

7 Juku Uʒija e apa ŋosafâcne jaŋerao ʒuhuckehuc hâmome jaŋe fombiŋkoa
Dawidire hae qizecko duckembiŋ. Ehame ŋokâ‐ticne Jotamzi tucticne qarâ
ŋicwofuŋ juwec.

Ʒekariazi ŋicwofuŋ juwec
8Uʒijazi Juda ŋicwofuŋ jume jara 38 eha Jeroboamte ŋokâ Ʒekariazi Israe

ŋicwofuŋ ehuc mosa 6 Samaria haeo juwec. 9 Erâ e mamacfâc‐ticne jaŋe
ejumbieŋ irec sâc jaha ehuc Wofuŋte ʒâŋe faio wiac mamakâcne ewec.
Ehuc Nebate ŋokâ‐ticne Jeroboamzi Israe ŋic ejareme hehesic bâfuambiŋ
i mi râpeckewec. 10 Ehame Jabesi ŋokâ‐ticne Salumzi râsi ecnehuc Ibeleam
haeo qame hâmome tucticne qarâ ŋicwofuŋ juwec. 11 Eme Ʒekariazi wiac
ebac ewec sasawa i Israe ŋicwofuŋ jaŋere Binaŋ Qâhâc papia qizecko
qâreŋke‐fârekicne. 12 Wofuŋ e dâŋ ʒiŋuc muhuc Jehu mupaŋkecnewec i
deŋke‐fârewec: “Ɋâricfâcge fua fepie arecne 4 eocmu jaŋe Israere eri ŋeŋeo
ŋenʒoŋgopieŋ.”

Salumzi ŋicwofuŋ juwec
13 Uʒija e Juda ŋicwofuŋ jume jara 39 eha Jabesi ŋokâ‐ ticne Salumzi

fuŋkerâ ŋicwofuŋ ehuc Samaria haeo mosa mocjaha juwec. 14 Ehame Gadi
ŋokâ‐ ticne Menahemzi Tiriza haeonec Samaria haeo fisirâ Jabesi ŋokâ‐
ticne Salum qâhâmohuc tucticne qarâ ŋicwofuŋ ewec. 15 Eme Salumzi wiac
ebac ewec â râsi fisiwec i sasawa Israe ŋicwofuŋ jaŋere Binaŋ Qâhâc papia
qizecko qâreŋke‐fârekicne. 16 Eme Menahemzi Tapua hae â maŋnao wiac
sasawa fowec i mecne erâ rârec rârec mâreŋ forawec i mâmâc imacke‐
fârewec. Jaŋe haesac motâc mi rocnembiŋte iŋuc hâcne ewec. Erâ ŋokac
kiwechec jaŋe sâqezi bujeŋic âke ropiewec.

Menahemzi ŋicwofuŋ juwec
17 Uʒija e Juda ŋicwofuŋ jume jara 39 eha Gadi ŋokâ‐ticne Menahemzi

fuŋkerâ ŋicwofuŋ ehuc jara 10 Samaria haeo Israe ŋic jaŋere ŋicwofuŋ
ewec. 18 Ehuc Wofuŋte ʒâŋe faio wiac mamakâcne ewec. Erâ e juwec
sâc Nebatere ŋokâ Jeroboamzi Israe ŋic ejareme hehesic bâfuambiŋ i mi
râpeckewec. 19 Ehame Asiria ŋicwofuŋ Pulizi Israe mâreŋko râsi fisiwec.
Fisime Menahemzi ʒiŋuc manasuhuc siliwa moneŋ ŋemâc‐ticne 1 tauseŋ
râcnewec: Eki baficnume Israe ŋicwofuŋ jusanaŋkezepac. 20 Erâ Menahem
e moneŋ i sasawa Asiria ŋicwofuŋ râcneocte Israe ŋicmoneŋ mafa sâkohec
jaŋeraonec ŋic buc buc siliwa moneŋ ŋemâc‐ticne 50 sasawa jowac rowec.
Irec Siria ŋicwofuŋ e mâreŋ ira mi juhuc risierâ rawec. 21 Eme Menahemzi
wiac sasawa ebac ewec i Israe ŋicwofuŋ jaŋere Binaŋ Qâhâc papia qizecko
qâreŋke‐fârekicne. 22 JukuMenahem e apa ŋosafâc‐ticne jaŋerao ʒuhuckerâ
hâmome ŋokâ‐ticne Pekajazi tucticne qarâ ŋicwofuŋ juwec.

Pekajazi ŋicwofuŋ juwec
23 Uʒija e Juda ŋicwofuŋ jume jara 50 eha Menahemte ŋokâ Pekajazi

fuŋkerâ Israe ŋicwofuŋ ehuc Samaria haeo jara jajahec juwec. 24 Ehuc
Wofuŋte ʒâŋe faio wiac mamakâcne ewec. Erâ Nebate ŋokâ‐ ticne Jer-
oboamzi Israe ŋic ejareme hehesic bâfuambiŋ, i mi râpeckewec. 25 Ehame
momorifâcne jaŋere micne Peka, Remaliare ŋokâ hâcne, e Gileade ŋic 50
jaŋe bafickepie Samaria haeoa ŋicwofuŋ fic sacsanaŋ‐ticnehec ira Pekaja
qâhâmorâ ekizia moc tucticne qarâ ŋicwofuŋ ewec. 26 Eme Pekajazi wiac

sasawa ebac ewec i Israe ŋicwofuŋ jaŋere Binaŋ Qâhâc papia qizecko
qâreŋke‐fârekicne.

Pekazi ŋicwofuŋ juwec
27 Uʒija Juda ŋicwofuŋ jume jara 52 eha Remaliare ŋokâ Pekazi fuŋkerâ

Samaria haeo Israe ŋicwofuŋ juhame jara 20 tarawec. 28 Ehuc Wofuŋte
ʒâŋe faio wiac mamakâcne ewec. Erâ Nebatere ŋokâ Jeroboamzi Israe ŋic
ejareme hehesic bâfuambiŋ i mi râpeckewec.

29 Ehame Israe ŋicwofuŋ Pekare dameŋko Asiria ŋicwofuŋ Tigela‐Pilesezi
fisirâ ljoŋ â Abe‐Bete‐Maka â Janoa â Kedesi â Hazoro â Gileade hae â
Galilaia mâreŋ, erâ Naftali mâreŋ sasawa i raucke‐fârewec. Ehuc ŋic ŋokac
rocjoparâ Siria mâreŋko kâpâcwâru bacjopa rawec. 30 Ehame Uʒijare ŋokâ
Jotam e ŋicwofuŋ jume jara 20 eha Ela ŋokâ‐ticne Hoseazi Remaliare ŋokâ
Peka râsi ecnehuc qâhâmorâ tucticne qarâ ŋicwofuŋ ewec. 31 Eme Pekazi
wiac sasawa ebac ewec i Israe ŋicwofuŋ jaŋere Binaŋ Qâhâc papia qizecko
qâreŋke‐fârekicne.

Jotamzi ŋicwofuŋ juwec
(Bin II 27:1–9)

32 Remaliare ŋokâ Peka e Israe ŋicwofuŋ jume jara jajahec eha Juda
ŋicwofuŋ Uʒijare ŋokâ Jotamzi fuŋkerâ ŋicwofuŋ ewec. 33 E jara 25 bazurâ
fuŋkerâ ŋicwofuŋ ehuc Jerusalem haeo jara 16 juwec. Neŋgoc‐ticne ʒâŋene
Jerusa e Zadokore otâ. 34 Jotam e mamac‐ticne Uʒija ere sâcko Wofuŋte
ʒâŋe faio wiac sasawa ebac eme sâcke‐fârewec. 35 Furu mâreŋ ine mi
bârârie‐fârewec, irec ŋic ŋokac jaŋe mâreŋ iŋucnao taha bâzi â hosâc âsu
rikehuc jumbiŋ jaha. Eme Jotamzi hâcne Wofuŋte ufuŋ irec motâc faicpec
fowec i bawec. 36 Jotamzi wiac sasawa ebac ewec i Juda ŋicwofuŋ jaŋere
Binaŋ Qâhâc papia qizecko qâreŋke‐fârekicne. 37 Eme dameŋ ira fuŋkerâ
Wofuŋzi Siria ŋicwofuŋ Reziŋ â Remaliare ŋokâ Peka jahe Juda mâreŋko
râsi fisinicte sorec‐jofawec. 38 Jotam e juku hâmome apa ŋosafâcne jaŋerao
ʒuhuckehuc jaŋe fombiŋkoa apa‐ticne Dawidire hae qizecko duckembiŋ.
Ehame ŋokâ‐ticne Ahaʒizi tucticne qarâ ŋicwofuŋ juwec.

16
Ahaʒizi ŋicwofuŋ juwec
(Bin II 28:1–27)

1 Remalia ŋokâ‐ticne Peka e ŋicwofuŋ gie bahuc jume jara 17 eha Juda
ŋicwofuŋ Jotamte ŋokâ Ahaʒizi fuŋkerâ ŋicwofuŋ ewec. 2Erâ Ahaʒi e jara 20
bazurâ ŋicwofuŋ gie rorâ jara 16 Jerusalem haeo ŋicwofuŋ juwec. Ehuc apa‐
ticne Dawidizi wiac ewec irec sâckomi ehucWofuŋ Anutu‐ticnere ʒâŋe faio
wiac ebac ememi sâckewec. 3E Israe ŋicwofuŋ jaŋere hata bâjâpewec. Ehuc
ŋokâ‐ticne qarâ taha bâzi rikewec. E Israe ŋic jaŋe ŋic gurune gurune jaŋere
mâreŋko raʒiniŋteWofuŋzimâreŋ rune jopa jâpec ejarewec jaŋere eebapa
sâqocne i hâcne ewec. 4 Erâ furu mâreŋko â tiki faio erâ jâc dodomanere
fuŋnao taha bâzi â hosâc âsu rikehuc juwec.

5 Ehame Siria ŋicwofuŋ Reziŋ â Remalia ŋokâ‐ ticne Israe ŋicwofuŋ
Peka jahe Jerusalem haeo râsi fisirâ Ahaʒi somâckehuc bawahanicte eip-
iepic. 6 Dameŋ ira hâcne Siria ŋicwofuŋ Reziŋzi Judaŋic Elata haeonec
jâpec‐jopahuc hae i Edomŋic bâtikie‐jarewec. Ehame Edomŋic jaŋe Elata

haeo fisirâ jumbiŋzi dameŋ ʒiŋuczia juŋgopieŋ jaha. 7 Iŋuc epie Ahaʒizi
Asiria ŋicwofuŋ Tigela‐Pileserao kiŋaŋ sorec‐ jopahuc ʒiŋuc muwec: “No
kiŋaŋ qaqa â ŋokâge. Irec go wefurâ Siria ŋicwofuŋ â Israe ŋicwofuŋ kisâ
enarekopirec jahere meonec bataracnuc.” 8 Ahaʒi e iŋuc murâ Wofuŋte
ufuŋko â ŋicwofuŋ ficticnere kânoŋko siliwa â gol fowec i rorâ Asiria
ŋicwofuŋ bubiaŋ qacnehuc râeme rawec. 9Eme Asiria ŋicwofuŋ e Damasko
haeo râsi fisirâ hae i rohuc hae rune rocjoparâ Kiri haeo bacjopa rawec â
Reziŋ ine qâhâmowec.

10 Ehame ŋicwofuŋ Ahaʒi e Damasko haeo Asiria ŋicwofuŋ Tigela‐Pilese
bâfuaocte rarâ hae ira alata ŋewec i honewec. Ehuc alata irec hawari i
sâcticnehec aimuŋ jaha bafârerâ taha bapa Uriarao râeme rawec. 11 Eme
Uria e ŋicwofuŋ Ahaʒizi Damasko haeo juhuc alatare mumutâc râecnewec
irec sâcko ŋicwofuŋ e biac mi risiehame baku bafârewec. 12Eme ŋicwofuŋ e
Damasko haeonec risierâ alata i honewec. Ehuc alata ira raferâ 13 qowi
bâzi â nânâ bâzi rikewec. Erâ waiŋ hoŋkerâ wamare soc alata fainao
tiewec. 14 Erâ aeŋ bâbâroŋzi Wofuŋte alata bakicne, Wofuŋte ufuŋ motâc
maickehuc e jahacne alata â Wofuŋte ufuŋ ŋoŋondeŋ‐ jekicko ŋewec i
bârârierâ e jahacne alata faicnaopec hewec. 15 Ehuc ŋicwofuŋ Ahaʒi e taha
bapa Uria ʒiŋuc muhuc sâcmutâc ecnewec: “Go alata sâko ʒirec faio furic
bâzi â ŋafe bâzi rikezemec. Erâ ŋicwofuŋte qowi â nânâ bâzi rikehuc ŋic
ŋokac jaŋere qowi â nânâ bâzi erâ waiŋ bâzi i mâmâc rikezemec. Erâ qowi
bâzi rikecmu irec soc mecne â qowi taha bacmu irec soc i mâmâc alata faio
tiezemec. Â aeŋ bâbâroŋzi alata bakicne i ine Wofuŋ mu wioc eecnere biŋe
ŋenarezejec.” 16 Eme taha bapa Uria e ŋicwofuŋ Ahaʒizi mutâcnecnewec i
sasawa efârewec.

17 Eme ŋicwofuŋ Ahaʒi e keretac bakicne irec jâc wiac i hetâtierâ râqâc
rorâ bârârie‐fârewec. Erâ bulimakao hawari doma rambiŋ jaŋere faio
opâ râqâc sâko aeŋ bâbâroŋzi bapie ŋewec i wâc bârârierâ hobeteŋ fowec
qânâ irec faio râewec. 18 Erâ sabata hombaŋko rac warec eniŋte ufuŋko
hata qaŋeŋne bupunehec bakicne i mecne erâ wâc ŋicwofuŋtemotâc ufuŋ
sahacnao fowec i mâmâc Asiria ŋicwofuŋzi maname sâckeocte Wofuŋte
ufuŋkonec bârârie‐fârewec. 19 Eme Ahaʒizi wiac sasawa ebac ewec irec
binaŋ i Juda ŋicwofuŋ jaŋere Binaŋ Qâhâc papia qizecko qâreŋke‐fârekicne.
20 Eme Ahaʒi e hâmome apa ŋosafâc‐ticne jaŋerao ʒuhuckehuc jaŋe fom-
biŋkoa Dawidire hae qizecko duckembiŋ. Ehame ŋokâ‐ ticne Hisikiazi
tucticne qarâ ŋicwofuŋ juwec.

17
Samaria hae hetâtiehuc Israe ŋic kâpâcwâru bacjopa rakicne

1Ahaʒi e Juda ŋicwofuŋ jume jara 12 eha Ela ŋokâ‐ticne Hoseazi fuŋkerâ
Samaria haeo Israe ŋic jaŋere ŋicwofuŋ juhame jara 9 tarawec. 2 Ehuc
Wofuŋte ʒâŋe faio wiac mamakâcne ewec. Erâ i Israe ŋicwofuŋ bâbâni
juwarembiŋ jaŋere sâc wâc mi bâfuawec. 3 Ehame Asiria ŋicwofuŋ
Salimanesezi râsi rocnehuc fisime Hoseazi kiŋaŋ qaqa‐ ticne erâ juhuc
moneŋ râcnehuc juwec. 4 Juku ine eeatuc gie bahuc kiŋaŋ sorec‐jopame
Aigita ŋicwofuŋ Soerao rambiŋ, erâ jara sâc ejujec iŋuc ehucAsiria ŋicwofuŋ
moneŋ moc mi râcnewec; irec Asiria ŋicwofuŋzi fuŋne‐ticne iŋucmanahuc
rorâ kâpâcwâru ficko râewec. 5 Asiria ŋicwofuŋ e iŋuc erâ Israe mâreŋ

sâcke‐fârehuc ro rauc eraku Samaria haeo fisirâ hae i somâckera fohuc
juhame jara jahec â moc tarawec. 6 Eme Hosea e ŋicwofuŋ gie bahuc jume
jara 9 eha Asiria ŋicwofuŋzi Samaria hae rorâ Israe ŋic Asiria mâreŋko
bacjopa rawec. Ehuc Hala haeo â Goʒaŋ mâreŋte opâ moc ʒâŋene Haboro
ira erâ Medeŋic jaŋere hae sâko ŋerawec sâc ira mâmâc râec‐jopa rawec.

7 Israe ŋic jaŋe Wofuŋ Anutu‐ jeŋiczi Aigita mâreŋko ŋicwofuŋ Faraore
meonec batarac‐joparâ bacjopa wefuwec e bunao bahuc sâqocne bambiŋte
â nemu gâcne dape‐jarembiŋte iŋuc fua‐jarewec. 8Erâ Israe ŋic jaŋemâreŋ
ira fisiniŋte Wofuŋzi ŋic gurune gurune jâpec‐jopawec jaŋere sâcmutâc â
eebapao siŋkembiŋ irec iŋuc fua‐jarewec. Jaŋe iŋuc ehuc Wofuŋ Anutu‐
jeŋic nifepupu ecnembiŋ hâcne. 9 Ehuc Wofuŋ Anutu‐jeŋicte maio wiac
kecʒiŋuc epie mi sâckewec: Hae‐ jeŋic sâc mâreŋ hepie feme mutirihuc
furu murambiŋ, erâ hae sacsanaŋ‐ticnehec â ʒae wiac i wâc mutirimbiŋ.
10 Ehuc nemu wâtuŋ â ɋâŋ qâqâtâc wiac furu mâreŋko â jâc dodomanere
fuŋnao râepie doma rawec. 11 Iŋuc ehucWofuŋzi ʒâŋe fai‐jeŋickoŋic gurune
gurune jopa jâpec ejarewec jaŋemâsi ehuc jumbiŋ irec sâc jaha ehuc Israe
ŋic jaŋemâreŋ iŋucnao hosâc âsu rike jumbieŋ. Wiac hehesicne iŋuc hâcne
ehuc Wofuŋ maŋbâiŋ ecnembiŋ. 12 Ehuc ɋâŋ qâqâtâc jaŋere kiŋaŋ mi
qaniŋteWofuŋzi dâŋ ʒiŋuc jazawec i sifu mi manambiŋ: “Ŋoŋe wiac ʒi mi
enʒepieŋ.” 13 Erâ Wofuŋ e porofete â findaŋdâŋ mumu ŋic jaŋere micko
dâŋ ʒiŋuc râehuc Israe â Judaŋic uŋ sawaŋ ejarewec: “Ŋoŋe eebapa‐ŋeŋic
sâqocnaonec risierâ apa ŋosafâc‐ŋeŋic sâcmutâc dâŋ mutâcne‐jarepo â
kiŋaŋ qaqafâc‐nane porofete jaŋe ŋaza qazuc embiŋ, sâcmutâc â mumutâc
dâŋnane i ŋoŋe paŋnea bajunʒepieŋ.” 14 Iŋuc jazame jaŋe apa ŋosafâc‐jeŋic
jaŋe Wofuŋ Anutu mi manasiŋkembiŋ irec sâc jaha dâŋticne mi mamana
maŋsanaŋ bâfuambiŋ. 15 Ehuc apa ŋosafâc‐jeŋic jaŋehec ʒâʒâfic ewec â uŋ
sawaŋ ejarewec i â mumutâc dâŋticne mâmâc qikiŋnembiŋ hâcne. Ehuc
ɋâŋ qâqâtâc burecne mai ejarehuc burecŋic jaha embiŋ. Erâ Wofuŋzi ŋic
gurune gurune rârec‐joparâ juhuc wiac ebac embiŋ sâc ijaha enʒipiŋte aka
hejarewec i sifu huckembiŋ. 16 Iŋuc ehuc Wofuŋ Anutu‐jeŋicte sâcmutâc
râpecke‐fârerâ jaŋe jaŋac aeŋwiac rike dockerâ bulimakaomotecne jajahec
jahere hawari ba akic embiŋ â Asera nemure ɋâŋ barâ sambâŋko mosa
bâpiŋ dape‐jarembiŋ, erâ Baali nemu wâc dapecnembiŋ. 17 Iŋuc ehuc otâ
ŋokâfâc‐jeŋic joparâ taha bâzi rikec‐ jopambiŋ. Ehuc Wofuŋte ʒâŋe faio
hehesicko huutuckerâ Wofuŋ maŋbâiŋ ecnembiŋ. 18 Irec Wofuŋzi Israe ŋic
aaric mana‐jarehuc ʒâŋemai‐ticnaonec bârâriec‐jopawec. Eme jaŋeraonec
moczi moc mi jujâmbâŋkewec. Juda guru jaŋe sawa jumbiŋ.

19 Erâ Judaŋic jaŋe wâc Wofuŋ Anutu‐jeŋicte sâcmutâc dâŋ i paŋpaŋnea
mi bajumbiŋ. Ehuc Israe ŋic jaŋe eebapa gâcne bâfuambiŋ ira ninipembiŋ
jaha. 20 Iŋuc epie Wofuŋzi Israere ɋâricfâc sasawa qikiŋ‐ joparâ fific
bacjopahuc ima bapa ŋic jaŋere meo râec‐joparâ juku ʒâŋe mai‐ticnaonec
bârâriec‐jopa‐fârewec.

21 Wofuŋ e iŋuc ehuc Israe ŋic Dawidire kikefuŋkonec bârâc qârâwiŋ‐
jopame jaŋe Nebate ŋokâ‐ticne Jeroboam ŋicwofuŋ âkendâŋnembiŋ. Eme
eki Israe ŋic fârec‐jopame Wofuŋ râpeckerâ bahac sâko bâfuambiŋ. 22 Ehuc
Jeroboamzi wiac hehesicne ebac ewec i mi râpeckehuc ira qohota‐fârembiŋ.
23 Iŋuc epie Wofuŋ e kiŋaŋŋicfâc‐ticne porofete dâŋ jazawec irec sâcko
Israe ŋic jaŋe ʒâŋe mai‐ ticnaonec bârâriec‐jopawec. Israe ŋic mâreŋ‐

jeŋickonec rocjoparâ Asiria mâreŋko kâpâcwâru bacjopa rakicne jaŋe
dameŋ ʒi juŋgopieŋ jaha.

Samaria mâreŋko ŋicguru gâcne jaŋe fisirâ jumbiŋ
24 Ehame Asiria ŋicwofuŋzi Israe ŋic jaŋere okacne Babe â Kuta, Awa

â Hamati erâ Sefarawaim mâreŋkonec ŋic ŋokac rocjoparâ Samaria hae
ŋerawec ira guruc‐ jopawec. Eme jaŋe Samaria mâreŋ rauckerâ hae
ŋerawec ira jurambiŋ. 25 Erâ ira fisi juhuc Wofuŋ araŋ mi bacnembiŋ.
Eme irec Wofuŋzi laioŋ ejareme guru‐ jeŋicko fisirâ jaŋeraonec gâcne ki
qâsuc ejarembiŋ. 26 Iŋuc ejarepie Asiria ŋicwofuŋ dâŋ ʒiŋuc âzâcnembiŋ:
“Ŋic gurune gurune goki rocjoparâ bacjopa ra Samaria hae ŋerakac sâc
guruc‐jopameŋ jaŋe mâreŋ irec nemure sâcmutâc mi manaŋgopieŋ. Irec
erâ nemuzi laioŋ ejareme guru‐ jeŋicko fisirâ ŋic ŋokac gâcne ki qâsuc
ejareŋgopieŋ.” 27 Iŋuc âzâcnepie Asiria ŋicwofuŋzi dâŋ ʒiŋuc jazawec:
“Ŋoŋe mâreŋ irecnec taha bapa bacjopa warekicne jaŋeraonec moc
bârisiepie ra ijaha juhuc mâreŋ irec nemure sâcmutâc qazu‐ jarezejec.”
28 Iŋuc mume Samaria mâreŋkonec taha bapa bacjopa rakicne jaŋeraonec
moczi mocwâc risierâ Bete haeo juhucWofuŋ araŋ bacnehuc juniŋte qazu‐
jarewec.

29 Ehame ŋic gurune gurune jaŋe hae‐ jeŋic sâc jurahuc sifu nemuɋâŋ
barâ Samaria ŋic jaŋe furu mâreŋ barambiŋ ira râec‐jopambiŋ. 30 Ehuc
Babeŋic jaŋe Suko‐Beno nemu araŋ bacnembiŋ â Kutiŋic jaŋe Neregali
nemu araŋ bacnembiŋ â Hamati ŋic jaŋe ine Asima nemu araŋ bacnembiŋ.
31ÂAwiŋic jaŋe nemu jahec‐jeŋicNibahaʒi â Taratac jahe araŋ bajactembiŋ
â Sefarawaim ŋic jaŋe wâc iŋuc jaha nemu jahec‐ jeŋic Adiramelec â
Anamelec jahe araŋ bajactehuc naru motecfâc‐jeŋic joparâ bâzi rike‐
jactembiŋ. 32 Jaŋe iŋuc ehuc Wofuŋ wâc araŋ bacnerâ guru‐ jeŋickonec
ŋic fuŋne fuŋne bâwosâec‐jopapie jaŋe furu mâreŋte taha bapa juhuc ŋic
ŋokac jaŋere erâ furu mâreŋko taha bâzi rike jumbieŋ. 33 Iŋuc ehuc ŋifec
Wofuŋ araŋ bacne jumbieŋ â ŋifec inemâreŋfuŋ‐jeŋicte eebapa i bâjâpehuc
nemufâc‐jeŋic kiŋaŋ qajare jumbieŋ jaha. 34 Erâ eebapa raŋɋane i ʒiŋuczia
bajuŋgopieŋ jaha. Jaŋe Wofuŋ araŋ mi bacneeŋgopieŋ, ehuc Wofuŋzi
dâŋsanaŋ âmumutâc erâ sâcmutâc dâŋ Jakobo, ʒâŋe‐ticne Israemuwec, ere
ɋâricfâc jarewec i wâc mi reŋkeeŋgopieŋ. 35Wofuŋ e jaŋehec ʒâʒâfic ehuc
ʒiŋuc mutâcne‐jarewec: “Ŋoŋe nemu gâcne araŋ mi bajarenʒepieŋ, me mi
dape‐jarenʒepieŋ, me kiŋaŋ qajarehuc taha bâzi wâc mi rike‐jarenʒepieŋ.
36 Ŋoŋe Wofuŋ e jahac tâpiri sâko‐ticnao meticnezi bacŋopa wefuwec e
sawa araŋ bacnenʒepieŋ â e sawa fodapecnehuc taha bâzi rikecnenʒepieŋ.
37 Ehuc dâŋsanaŋ â mumutâc â sâcmutâc dâŋ qâreŋke‐ŋarewec i aimuŋ
jaha soŋaŋkehuc ebac enʒepieŋ. Ŋoŋe nemu gâcne araŋ mi bajarenʒepieŋ.
38 Erâ ŋoŋehec ʒâʒâfic epo irec mi nikec‐ ŋopazejec. Ŋoŋe nemu gâcne
araŋ mi bajarenʒepieŋ. 39 Ŋoŋe Wofuŋ Anutu‐ŋeŋic no araŋ banarepie
kisâfâc‐ŋeŋic jaŋere meonec batarac‐ŋopapemu.” 40 Iŋuc jazame jaŋe sifu
eebapa raŋɋa‐jeŋic i ebac ehuc Wofuŋte dâŋmi manambiŋ.

41 Ŋic guru i jaŋe iŋuc ehuc ŋifec Wofuŋ araŋ bacnembiŋ â ŋifec
ine nemuɋâŋfâc‐jeŋic kiŋaŋ qajarembiŋ. Ehame ɋâricfâc‐jeŋic jaŋe apa
ŋosafâc‐jeŋic jaŋe embiŋ irec sâc jaha embiŋzi ehuc juŋgopieŋ jaha.

18
Hisikiazi ŋicwofuŋ juwec
(Bin II 29:1–2)

1 Elare ŋokâ Hosea e Israe ŋicwofuŋ jume jara jahec â moc eha Juda
ŋicwofuŋ Ahaʒire ŋokâ Hisikiazi fuŋkerâ ŋicwofuŋ ewec. 2 E jara 25 bazurâ
ŋicwofuŋ gie rorâ jara 29 Jerusalem haeo juwec. Neŋgoc‐ticne ʒâŋene Abia
e Ʒekariare otâ. 3 Hisikia e apa‐ ticne Dawidizi ewec irec sâc jaha ehuc
Wofuŋte ʒâŋe faio wiac sasawa ebac eme sâcke‐fârewec. 4 Erâ furu mâreŋ
bârârie‐fârerâ nemu wâtuŋ â Asera nemure ɋâŋ qâqâtâc wiac i henʒaŋ
qanʒaŋne‐fârewec. Erâ Israe ŋic jaŋe Mosezi aeŋ bâbâroŋzi homa hawari
bawec e hosâc âsu rikecne jumbieŋte iŋuc jaha qanʒaŋnewec. Homa
hawari irec ʒâŋe Nehusitaŋ mujumbieŋ. 5 Hisikia e Israere Wofuŋ Anu-
turao rowecke‐jâmbâŋkewec. Irec Juda ŋicwofuŋ ere juwicnao juwarembiŋ
me ere faicnao jufembiŋ jaŋeraonec e iŋucne moc mi juwec. 6 E Wofuŋtao
qohota sanaŋkewec. Ehuc Wofuŋzi Mose sâcmutâc dâŋ mutâcnecnewec i
aimuŋ jaha soŋaŋkewec. 7 E iŋuc eme Wofuŋzi ehec juha wiac i me i ebac
ewec sâc fârio qafârewec. E Asiria ŋicwofuŋmaŋrâŋgeŋ bâfuacnehuc kiŋaŋ
mi qacnewec. 8 Erâ Filisa ŋic imac‐jopa raku Gaza hae mâreŋko fisirâ ʒae â
hae sacsanaŋ‐ticnehec i mâmâc ima bafârewec.

Samaria hae tâtiewec
9 Elare ŋokâ Hosea Israe ŋicwofuŋ jume jara 7 ewec â Hisikia e Juda

ŋicwofuŋ jume jara 4 ewec dameŋ ira Asiria ŋicwofuŋ Salimanesezi Samaria
hae rasi rocnehuc fisirâ hae i somâckewec. 10 Somâckerâ fokuhame
jara jahec â moc tarame hae rowec. Hosea e Israe ŋicwofuŋ jume jara
9 ewec â Hisikia e Juda ŋicwofuŋ jume jara 6 ewec dameŋ ira hâcne
Samaria hae rokicne. 11 Eme Asiria ŋicwofuŋzi Israe ŋic mâreŋ‐ ticnao
bacjopa rarâ Hala haeo mecne â Goʒaŋ mâreŋte opâ moc ʒâŋene Haboro
ira mecne erâ Medeŋic jaŋere hae ŋerawec ira mâmâc râec‐jopa rawec.
12 Jaŋe Wofuŋ Anutu‐jeŋicte dâŋ qatarahuc ʒâʒâfic‐ticne hetâcnembiŋ, erâ
Wofuŋte kiŋaŋŋic Mosezi wiac sasawa mutâcne‐jarewec i mana rereŋ mi
ehuc qâsua‐fârembiŋte iŋuc hâcne ejarekicne.

Sanheribezi râsi fisiwec
(Bin II 32:1–19; Jes 36:1–22)

13Hisikia e ŋicwofuŋ jume jara 14 eha Asiria ŋicwofuŋ Sanheribe eki râsi
fisirâ Juda hae basanaŋkekicne sasawa ro rauc ewec. 14 Iŋuc eme Juda
ŋicwofuŋHisikiazi Lakisi haeo Asiria ŋicwofuŋtao dâŋ râehuc ʒiŋucmuwec:
“Nowiac epe sâqorewec, irec sifu behecnurâ rac. Go ŋemâc i me i depemurâ
munaretec depemu.” Iŋucmume Asiria ŋicwofuŋ e Juda ŋicwofuŋ Hisikiazi
siliwa moneŋ ŋemâc‐ticne 300 â gol ŋemâc‐ticne 30 râcneocte mucnewec.
15 Eme Hisikia e Wofuŋte ufuŋko â ŋicwofuŋ ficticnere kânoŋko siliwa
fowec i râcne‐fârewec. 16 Erâ dameŋ ira Juda ŋicwofuŋ Hisikia e Wofuŋte
ufuŋ motâcko erâ e jahacne ficmotâcte wâtuŋko gol ɋorockekicne fowec i
bâhockerâ Asiria ŋicwofuŋ râcnewec. 17 Eme Asiria ŋicwofuŋ e Lakisi haeo
ŋehuc Tarataŋ â Rabasarisi erâ Rabasake momori guru dindiŋhec sorec‐
jopame raku Jerusalem haeo Hisikiarao fisimbiŋ. Fisirâ faicpec riqicte
opâwâc qoruc qaqajac ŋic ere mâreŋ heririŋnao hata fokac ira domambiŋ.
18 Ehuc ŋicwofuŋte mupie ŋic micne ʒiŋuc jaŋe fisimbiŋ: Ŋicwofuŋ ficte

micne sâko Eliakim, Hilikiare ŋokâ hâcne, â qâqâreŋ ŋic Sebena erâ Asafare
ŋokâ Joa micne sâko‐jeŋic hâcne.

19 Eme Rabasakezi ʒiŋuc jazawec: “Hisikia âzâcneniŋ, ŋicwofuŋ sâko,
Asiria ŋicwofuŋ hâcne, e ʒiŋuc mukac: ‘Ʒi wemo wiaczi dapeŋ egareha
roweckehuc juekic? 20 Go manatec dâŋ sawazi ʒikare mamana â tâpiri
bâfuaocmu ekac me? Go morao roweckehuc no râpecnumeŋ? 21 Ojai,
go kâcbiŋ gunu herickekicne keci, Aigita hâcne, erao roweckekomec;
eme gunu ira roweckeeŋgopieŋ jaŋe mejeŋic âke mârâŋkeekac i. Eme
Aigita ŋicwofuŋ Farao e ŋic sasawa erao roweckeeŋgopieŋ jaŋe iŋuc hâcne
ejareekac. 22 Go ʒiŋuc mecne nazacmu, “Nâŋe Wofuŋ Anutu‐nâŋec erao
roweckeeŋgopeneŋ.” Hâc, eme weniŋuc? Hisikia e furu mâreŋ â Wofuŋ
taha babacnere alata wiac ŋerawec i bârâriehuc Juda â Jerusalem ŋic ʒiŋuc
jazawec, “Ŋoŋe Jerusalem haeo alata kecʒirec maŋfuŋko sawa dapehuc
numunʒepieŋ,” Wofuŋ Anutu ere mukomec me? 23 Ajoc, bomboŋ‐nane,
Asiria ŋicwofuŋ hâcne, ehec fuŋne babataniŋ gie banic me! Eme honenaŋ:
No becâsic 2 tauseŋ garepemu, goki ine becâsicko rara ŋic irec sâc jaha
sâcne bâfuac‐jopacmu me weniŋuc? 24 I eipiehuc ine wemocko bomboŋ‐
nanere kiŋaŋŋicwawahane jaŋeraonecmomori micne mocjaha mac sâcne
jâpetec risieocmu? Eme go iŋucnezi ine keretac â ŋic becâsicko rarare Aigita
jaŋerao ʒâŋe fihuc juekic! 25 Me weniŋuc? No Wofuŋzi mi mana‐nareha
mâreŋ ʒi râsi ecnehuc ima qapemurâ wefupo me? Aricne, Wofuŋ e ʒiŋuc
nazawec: Go ferâ mâreŋ keci râsi ecnehuc ima qazemec.’ ”

26 Eme Hilikiare ŋokâ Eliakim â Sebena â Joa jaŋe Rabasake ʒiŋuc
âzâcnembiŋ: “Kiŋaŋŋicfâcge nâŋe Aramaio dâŋko dâŋ nâzâzemec, nâŋe
dâŋ i sâcne manaŋgopeneŋ; ŋic ŋokac qânâsacko ŋeŋgopieŋ jaŋere maio
nâŋehec Hebiraio dâŋko muc manac mi ezemec.” 27 Rabasakezi ine
muwec: “Hâc, dâŋ bajukopac i bomboŋ‐nanezi ŋoŋe â bomboŋ‐ŋeŋic ŋoŋe
sawa ŋazapemurâ sorecnuwec me? Aricne, e ŋic qânâsacko ŋeŋgopieŋ â
ŋoŋehecmâmâc ho fâzi‐ŋeŋic nâniŋtemukicne jaŋeraomâmâcmupemurâ
sorecnuwec.”

28Rabasakezi iŋucmurâ ra mai domahuc Hebiraio dâŋko hahaŋne bahuc
ʒiŋuc muwec: “Ŋicwofuŋ sâko, Asiria ŋicwofuŋ hâcne, ere dâŋ mananiŋ!
29 Eki ʒiŋuc mukac: ‘Ŋoŋe Hisikia manacnepie mi eatuc‐ŋopazejec, e nore
meonec batarac‐ŋopaocte tâpirimi focnekac. 30Erâ ʒiŋucmuhucWofuŋtao
roweckeniŋte ŋazame mi mananʒepieŋ wâc: Wofuŋ e jâmbomac batarac‐
nâpoocmu, ehuc hae sâko ʒi Asiria ŋicwofuŋte meo feocte mi manaocmu.’
31Asiria ŋicwofuŋzi ʒiŋucmukacteHisikia dâŋticnemimananʒepieŋ: ‘Ŋoŋe
nohec wama babac erâ haeonec wahanʒepieŋ; iŋuc erâ ŋoŋe sasawa
ŋaŋacne waiŋ â nemuja nâhuc junʒepieŋ, erâ opâ i ŋaŋacne nombâŋkonec
fiarâ nâhuc junʒepieŋ wâc. 32 Iŋuc ehuc juhapie noni fâ fisirâ mâreŋmocko
jowac‐ŋopa rapemu, mâreŋ i ŋaŋacnemâreŋ iŋucne, ira padi mecne, waiŋ
mecne, nânâ mecne, waiŋ gie mecne oliwa jâc mecne â baŋac mâmâc
forakac hâcne. Irec ŋoŋe irami hâhâmo juraʒihuc junʒepieŋ. EmeHisikiazi
eatuc‐ŋopahuc ʒiŋuc mume mi mananʒepieŋ: Wofuŋzi batarac‐nâpoocmu.
33 Ŋicguru gâcne jaŋere nemuzi mâreŋ‐jeŋic Asiria ŋicwofuŋ ere meonec
moc batarambiŋ me? 34 Hamati â Arapada hae jahere nemufâc weni?
Sefarawaim â Hena erâ Iwa hae jaŋere nemu jaŋe weni? Â Samaria
mâreŋte nemufâc jaŋe weni? Jaŋe Samaria nore meonec moc batarambiŋ

me? 35 Me mâreŋ irec nemu sasawa jaŋeraonec mozi mâreŋ‐ticne nore
meonec batarawecte Wofuŋzi Jerusalem hae nore meonec bataraocte
muŋgopieŋ?’ ”

36 Jaŋe inemâc fâsâerâ domahuc dâŋmocmi bâtikiecnembiŋ, i ŋicwofuŋte
dâŋmoc ʒiŋuc fowecte iŋuc embiŋ: “Ŋoŋe dâŋmoc mi bâtikiecnenʒepieŋ.”
37 Eme Hilikiare ŋokâ Eliakim, ŋicwofuŋ ficte micne juwec, e â qâreŋŋic
Sebena erâ Asafare ŋokâ, micne sâko Joa hâcne, jaŋe ŋaqi‐jeŋic bâsuckerâ
Hisikiarao risierâ Rabasakezi dâŋmuwec irec binaŋ bacnembiŋ.

19
Judaŋic Sanheribe ere meonec batarac‐jopakicne
(Bin II 32:20–23; Jes 37:1–38)

1 Eme ŋicwofuŋ Hisikia e dâŋ i manarâ ŋaqi‐ticne bâsuckerâ târuzimateŋ
heme hume Wofuŋte ufuŋko fewec. 2 Erâ ŋicwofuŋ ficte micne Eliakim
â qâreŋŋic Sebena erâ taha bapa kâcɋene sasawa jaŋe wâc târuzi mateŋ
hepie hume Amozire ŋokâ, porofete Jesaja hâcne, erao sorec‐ jopame
rambiŋ. 3 Rarâ âzâcnembiŋ: “Hisikiazi ʒiŋuc mukac: Ʒoaŋ ʒizi fuŋmoc,
fific guguriŋ â bâbâtiŋ erâ miminehec, erâ naru motec fuazo ehapie
ŋokac jaŋe rocjopaniŋte eipieŋgopieŋ irec sâc. 4 Rabasake e Anutu jujune
musoriŋkeocte bomboŋ‐ticne, Asiria ŋicwofuŋ hâcne, eki soreme ware dâŋ
muwec sasawa i Wofuŋ Anutugezi manawec mecne; manawecko mume
okacne fuacnezejec. Irec go ŋic nâfocne juŋgopieŋ jaŋere erâ numuzemec.”
5 Eme ŋicwofuŋ Hisikia kiŋaŋŋicfâcne jaŋe Jesajarao fisirâ 6 dâŋ âzâcnepie
Jesajazi ʒiŋuc jazawec: “Bomboŋ‐ŋeŋic âzâcneniŋ, ‘Wofuŋzi ʒiŋuc mukac:
Asiria ŋicwofuŋ kiŋaŋŋicfâcne jaŋe musoriŋnuhuc dâŋ mupie manameŋ
irec mi hâwicguzejec. 7Manakic, no maŋ bâsifuc ecnepemu eme sawadâŋ
manarâ mâreŋ‐ticnao risiezejec, risieme mupe e jahacne mâreŋko ʒikare
nânâ ezejec.’ ”

8Asiria ŋicwofuŋzi Lakisi hae biac behewec, Rabasake e risiehuc dâŋ iŋuc
manarâ ra Libina hae rune jaŋehec qaqac eha bâfuawec. 9Asiria ŋicwofuŋ
e Etiopia ŋicwofuŋ Tirihaka ere dâŋ biŋe ʒiŋuc manawec: “Manakic, e
gohec ʒika qaocte biac warehuc jukac.” Eme Hisikiarao ʒiŋuc muhuc
kiŋaŋ râec‐jopame rambiŋ: 10 “Ŋoŋe Juda ŋicwofuŋHisikia ʒiŋuc âzâcneniŋ:
‘Anutugezi mi eatucguzejec; go erao roweckehuc ʒiŋuc mukicte mukopac:
Jerusalem haezi Asiria ŋicwofuŋ ere meo mi feocmu. 11 Manakic, Asiria
ŋicwofuŋ jaŋe mâreŋ sâc wiac qacne gâpâcne ejarehuc sipiric‐jopambiŋ i
go gahac biŋene manameŋ. Irec go wemocko sisipiriczi hetiricguocmu?
12Memamacfâc‐nane jaŋe ŋic gurune gurune bâsirowec‐jopambiŋ i jaŋere
nemuzi moc bafic‐ jopambiŋ me? Ine Goʒaŋ, Haraŋ, Rezefe â Edeŋ hae
rune Telasa mâreŋko jumbiŋ jaŋere mukopac. 13 Me Hamati â Arapada â
Sefarawaim â Hena â lwa hae i jaŋere ŋicwofuŋ jaŋe weni?’ ”

14 Eme Hisikia e kiŋaŋ fisimbiŋ jaŋere meonec papia rorâ wosehuc
Wofuŋte ufuŋko ferâ Wofuŋte maio qaratiewec. 15Qaratierâ ʒiŋuc muhuc
Wofuŋ numucnewec: “Anutu Tâpiri Ɋuŋɋasaŋ Wofuŋ, Israere Anutu, go
kerubim jaŋere faicnao ŋehuc juekic, go mocjahazi mâreŋ ŋicne ŋicne
jaŋere Anutu, goki hâcne sambâŋ â mâreŋ bâfuac‐jofameŋ. 16O Wofuŋ, go
hazec râerâmanac; oWofuŋ, ʒâŋefirâ honec; erâ Sanheribezi Anutu jujune
go musoriŋguocte dâŋ râeme warewec i mana‐ fârezemec. 17 O Wofuŋ,

Asiria ŋicwofuŋ jaŋe jâmbomac ŋicne ŋicnemâreŋ‐jeŋichec imac‐jopambiŋ.
18 Ehuc nemu ɋâŋ qâqâtâcfâc‐jeŋic i ʒocko behec‐jopapie ʒacjopa‐fârewec;
jaŋe nemu fârine aricne, jaŋe jâc â qânâ, ŋicmezi ba akic ekicne hâcne;
irec bâsirowec‐jopaniŋte mi eipiembiŋ. 19 O Wofuŋ, Anutu‐nâŋec, ʒi ine
ere meonec batarac‐nâpoc, eme mâreŋ ŋic gurune gurune jaŋe gore ʒiŋuc
mana taranʒepieŋ: Wofuŋ e mocjahazi Anutu.”

20 Eme Jesaja, Amozire ŋokâ hâcne, e Hisikiarao dâŋ ʒiŋuc râeme rawec:
“Wofuŋ Israere Anutu eki ʒiŋuc mukac: Go Asiria ŋicwofuŋ Sanheribe ere
numu‐naremeŋ. 21 Irec Wofuŋ no ere dâŋ ʒiŋucmukopac:

“Ŋokac ʒeŋoŋ, Zioŋte otâ hâcne,
e qaisocguhuc mu âke sisic egarekac,
â Jerusalemte otâ eki râpefuŋgao gâwie‐garekac.

22 “Go mo âke sisic ecnemeŋ â mo sâke itic ecnemeŋ?
Go mo musoriŋkehuc penaroŋ ʒâŋe fitec fewec?
Israere Tiri rune no hâcne iŋuc enaremeŋ!

23Go kiŋaŋŋicfâcge jaŋeremicko dâŋ râehuc
Wofuŋ no musoriŋnumeŋ, ehuc mumeŋ,
‘No keretac‐nane bocjahare tiki botâŋne fefârepo,
erâ Lebanoŋ qaŋeŋnao fisipo.
No jâmâzâc‐ticne ʒoricne ʒora
â wetejâc‐ticne biaŋne i qafarapo;
no tiki‐ticne ʒoricne ʒora fejâmbâŋkepo
â jâckâte‐ticne fârine ira wâc hupo.

24No nombâŋ rope opâ fuame nâpo,
erâ kike tape‐nanezi Aigita mâreŋte opâ sâko sasawa
âtec‐jopape kereŋ seŋseŋkembiŋ.’

25 “No iŋuc fuaocte esecne manape fowec
â mârâc sasac jaha mana biric epo i go mi manameŋ me?
Ʒi ine mupe fuakac,
eme go hae sanaŋ ima bacjopatec tuhu fuazejec.

26Ŋecjucfâc‐ticne jaŋe ine tâpiri‐jeŋic wahame
fâfârehuc qurutuambiŋ,
jaŋe gieo monʒaŋ wiac â kecɋaŋ geune
erâ wâc ficbupuo hofâ qinʒiŋ fuarâ soka sokahuc
jaha ururuckeekac, irec sâc embiŋ.

27 “Go waha ŋeekicme fahare raekic me ware fisiekic
i no manaekopac,
erâ kimbeŋ qahuc râsi enarehuc juekic
i kâucmi baekopac wâc.

28Go râsi enarehuc jukicte
â pepec penaroŋgere biŋe hazec‐naneo huwecte
no hawic‐nanezi sâkegao hehawicguhuc
micko kiki‐nane micgao râepe raʒime
hata waremeŋ ijaha egarepe risie razemec.

29 “Hisikia go ine wiac kecʒiŋuczi ma egarezejec: Jara ʒirec maŋnao
wiac sasawa e jahac fuakac i nânʒepieŋ, jara faicnao sâc ijaha enʒepieŋ,
erâ jara namba 3 ira ine ŋoŋe ŋaŋac he sarac â qa roro enʒepieŋ, ehuc
waiŋ gie sarapie fârine fuame nânʒepieŋ. 30 Eme Juda kikefuŋte ʒikare
nâfocne juniŋmu, ŋic ʒanʒaŋne hâcne, jaŋe juwicpec gâtâmocwâc baniŋmu
â faicpec fârine bâfuaniŋmu. 31Eme Jerusalem haeonec ŋic ʒanʒaŋne â Zioŋ
tikionec ʒikare nâfocne jaŋe ŋeratierâ juniŋmu hâcne. Wofuŋ nore ʒoɋaczi
wiac iŋuc bâfuaocmu.

32 “Irec Wofuŋ no Asiria ŋicwofuŋte ʒiŋuc mukopac: E hae kecʒirec
maŋnao mi wefuzejec, ehuc tepe wâc qâtâcneme maŋnao mi fisizejec, erâ
marohec warerâ sac huckeocte ʒae mi bazejec. 33 E hae ʒirec maŋnao moc
mi wewefu hata ware fisiweckoa risiezejec, Wofuŋ nore dâŋ iŋuc. 34 Iŋuc
ecnehuc no nahacnere â kiŋaŋŋic‐nane Dawidi ere erâ hae ʒi ŋezickehuc
râsiremeonec batarapemu.”

35 Eme Asiria momori jaŋe teuŋ‐ jeŋicko tumaŋnerâ ŋehapie Wofuŋte
aŋelozi ŋafe ira fua‐ jarerâ ŋic 185 tauseŋ qâhâmoc‐jopawec, eme hae
fureme ŋic gâcne jaŋe faharerâ mi qâŋɋâŋ sasawa forapie honec‐
jopanʒepieŋ i! 36 Iŋuc fuame Asiria ŋicwofuŋ Sanheribe e hae i beherâ
mâreŋ‐ticnao risie rawec erâ Niniwe haeo ŋec juc ewec. 37 Eme ira dameŋ
mocko nemu‐ticne Nisiroka ere ufuŋko numuhuc juhame ŋokâ jahec‐ticne
Adiramelec â Sareze jahe ʒikazi qâhâmopic. Eme Araratamâreŋkowisepire
ŋokâ‐ticne Esahadoŋ eki tucticne qarâ ŋicwofuŋ juwec.

20
Hisikia hucsâko bawec
(Bin II 32:24–26; Jes 38:1–22)

1 Dameŋ ira Hisikia e hucsâko bame hâmozo ewec. Ehame Amozire
ŋokâ, porofete Jesaja e erao fisirâ ʒiŋuc âzâcnewec: “Wofuŋ e ʒiŋuc
mukac: Go wiacfâcge mâzoc‐joparâ ʒawiec, go ɋiɋic mocwâc mi qahuc
hâmo‐jâmbâŋkecmu hâcne.” 2 Iŋuc mume Hisikiazi sâpeopec forisierâ
Wofuŋ wira wâwâsic ecnewec. 3 Ehuc ʒiŋuc muwec: “O Wofuŋ, no gore
maio siocmâc â maŋhâcbuc jupo, ehuc goki manatec biaŋkeekac i hâcne
ebac epo, go irec manasuc mac!” Hisikia e iŋuc murâ ki kâcɋene kiowec.
4 Eme Jesaja e hae ʒoŋa ʒâʒâŋiŋ i mi behehame Wofuŋte dâŋzi erao
ʒiŋuc fuawec: 5 “Go risierâ ŋic ŋokacfâc‐nane jaŋere fekicne Hisikia ʒiŋuc
âzâcnec: Apage Dawidire Wofuŋ Anutu e dâŋ ʒiŋucmukac: No nunumuge
â kiuuge i honemanac ekopac. Manakic, no ɋiɋicne bacgupe; ʒoaŋ gie bapa
jahec â moc tarame go Wofuŋte ufuŋko fecmu. 6 Eme no jara 15 mocwâc
ʒuhucke‐garepemu. No go â hae ʒirec rune ŋoŋe Asiria ŋicwofuŋtemeonec
batarac‐ŋopapemu. Erâ no nahacnere â kiŋaŋŋic‐nane Dawidire erâ hae ʒi
ŋezickepemu.” 7 Eme Jesajazi muwec, “Jâmbo poroŋ bawarerâ wicʒâhâcko
râepie ɋiɋic qazejec.”

8 Iŋucmume Hisikiazi Jesaja ʒiŋucwiocnewec: “NoWofuŋzi bâpiaŋnume
ʒoaŋ gie bapa jahec â moc tarameWofuŋte ufuŋko fepemu irec ma i wemo
wiac jaha fuaocmu?” 9 Iŋucwiome Jesajazi muwec, “Wofuŋ e mupaŋkewec
irec sâc eraonecwemomamoc gorao fuaoctemukic? Nâkumuczi ʒuhuckerâ
ʒoraocte me risierâ bembeŋkeocte mukomec?” 10 Iŋuc mume Hisikiazi
muwec, “Nâkumuczi ʒoraocmu i wiac afecne, irec sifu bembeŋkezejec.”

11 Iŋuc mume porofete Jesajazi Wofuŋ wâsickewec. Iŋuc eme Wofuŋzi
nâkumuc bâmbembeŋkeme Ahaʒire ufuŋ ʒaeo dameŋ ʒoricne fowec.

Babe ŋicwofuŋte kiŋaŋŋic Hisikiarao fisimbiŋ
(Bin II 32:27–31; Jes 39:1–8)

12 Dameŋ ira Baladaŋte ŋokâ ʒâŋene Merodac‐Baladaŋ, Babe ŋicwofuŋ
hâcne, e papia â bubiaŋtewiac Hisikiarao râeme rawec. E Hisikia huc bame
foku mocwâc ɋiɋic qawec irec biŋe manawecte iŋuc ewec. 13 Eme Hisikia
e irec bubiaŋ manarâ kiŋaŋŋic jaŋe boreŋ ʒeŋaŋfic‐ticne jowatuwec, ine
siliwa mecne, gol mecne, wiac âsu biaŋhec mecne, wokemaŋ furi sâko
mecne â ʒikarewiac irec ficmecne, erâwâcmoneŋboreŋfickowiac forawec
i sasawa jowatu‐ fârewec. Ŋicwofuŋ ficticnao â mâreŋ‐ ticne sasawao
wiac fofârewec i Hisikiazi moc mi hesoŋke‐jarehuc jowatu‐fârewec hâcne.
14 Eme porofete Jesaja e ŋicwofuŋ Hisikiarao ra ʒiŋuc mu wioc ecnewec:
“Ŋic keci jaŋe wemo dâŋ gazambieŋ erâ wenirec ware fua‐garembieŋ?”
Hisikiazi muwec: “Jaŋe mâreŋ ʒorickonec, Babe haeonec hâcne norao
ware fisimbieŋ.” 15 Eme muwec: “Jaŋe ficgao wemo wiac honembieŋ?”
Hisikiazi muwec: “Jaŋe ficnaneo wiac fokac sâc hone‐fârembieŋ, no boreŋ
ʒeŋaŋfic‐naneo wiac moc mi hesoŋke‐jarepac.”

16 Iŋuc mume Jesajazi Hisikia ʒiŋuc âzâcnewec: “Anutu Tâpiri Ɋuŋɋasaŋ
Wofuŋ ere dâŋ manac! 17 Manakic, dameŋ moc maickeocmu ira wiac
sasawa ficgao fokac i mecne, erâ mamacfâcge jaŋe juwefuhuc boreŋ mafa
wiac râe guruc ejumbieŋ i mâmâc Babe mâreŋko barâ raniŋmu; wiac
huŋgaŋne mac moc mi foocmu, Wofuŋzi iŋuc mukac. 18 Ehame ŋokâfâcge
fua‐ gareniŋmu jaŋeraonec gâcne wâc bacjopa raniŋmu, eme jaŋe Babe
ŋicwofuŋ ere ficko kiŋaŋ qaqa erâ juniŋmu.” 19 Eme Hisikiazi Jesaja ʒiŋuc
âzâcnewec: “Wofuŋte dâŋ nazakomec i biaŋne.” E ʒiŋucmanahuc muwec:
No nahacne juju dameŋko wama â jujuhâmo foocmu hâcne.

Hisikiazi hâmowec
(Bin II 32:32–33)

20Hisikiazi wiac sasawa ebac ewec â tâpiri‐ticnere fuŋne, erâ opâ kanaŋ
bawec â opâ hata bahuc fâreme haeo fisiwec irec binaŋ sasawa i Juda
ŋicwofuŋ jaŋere Binaŋ Qâhâc papia qizecko qâreŋke‐fârekicne. 21 Eme
Hisikia a apa ŋosafâc‐ticne jaŋerao ʒuhuckehuc hâmowec. Ehame ŋokâ‐
ticne Manasezi tucticne qarâ ŋicwofuŋ juwec.

21
Manasezi ŋicwofuŋ juwec
(Bin II 33:1–20)

1 Manase e jara‐ticne 12 bazurâ fuŋkerâ ŋicwofuŋ ehuc Jerusalem haeo
juhame jara 55 tarawec. Neŋgoc‐ticnere ʒâŋe Hefiziba. 2 Manase e Israe
ŋic jaŋe ŋic gurune gurune jaŋeremâreŋko raʒiniŋteWofuŋzimâreŋ rune
jopa jâpec ejarewec jaŋere eebapa repicne i Wofuŋte ʒâŋe faio ebac ewec.
3Erâmamac‐ticne Hisikiazi furumâreŋ hetâtie‐fârewec i mocwâc heɋârerâ
barawec. Ehuc Israe ŋicwofuŋ Ahabazi ewec irec sâc ehuc Baali nemure
alata barawec â Asera nemuɋâŋ herâ âkendâŋnehuc sambâŋko bâpiŋ guru
dindiŋ jaŋe dape‐ jarehuc kiŋaŋ qajarewec. 4 Erâ Wofuŋte ufuŋko alata
bame ŋerawec. Alata iŋucnere hâcne Wofuŋzi ʒiŋuc muwec: “Jerusalem
haeo nore ʒâŋezi sawa fozejec.” 5 Erâ Wofuŋte ufuŋ irec hae ʒoŋa jajahec

ira sambâŋko bâpiŋ guru dindiŋ jaŋere alata bame ŋerawec. 6 Erâ ŋokâ‐
ticne qâhâmorâ taha bâzi rikewec. Erâ faŋfaŋ â sowidâŋ mumu i ebac
ehuc faŋfaŋdâŋ mumu â qaŋgec bapa ŋic jaŋehec muc manac ewec. E
Wofuŋte ʒâŋe faio hehesic boc ehuc Wofuŋ maŋbâiŋ ecnewec. 7 Wofuŋ e
Dawidi â ŋokâ‐ticne Salomo ufuŋte dâŋ ʒiŋuc jasawec, i Manasezi qâsuahuc
Asera nemure ɋâŋ qâqâtâc baakic erâ ufuŋko heme ŋewec: “Ʒâŋe‐nanezi
ufuŋ â hae ʒira raŋɋa foocte Israe ŋic gurune gurune jaŋeraonec Jerusalem
hae bâwosâepo. 8 Erâ no Israe ŋic apa ŋosafâc‐jeŋic mâreŋ jarepo
ʒirecnec ejarepe kosa rac warec mocwâc mi eniŋmu. Jaŋe wiac sasawa
mutâcne‐jarepo irec sâcko aimuŋ jaha ebac ehuc kiŋaŋŋic‐nane Mosezi
sâcmutâc ejarewec i mana rereŋ eniŋmuo ine iŋuc hâcne fuaocmu.” 9 Eme
jaŋe sifu dâŋ irec hazecmi râembiŋ. EhucWofuŋ e Israe ŋic jaŋeremaio ŋic
gurune gurune bâsirowec‐jopawec jaŋere hehesic i Manasezi bâdoc‐jopame
sirickehuc eŋɋârâŋkembiŋ.

10EmeWofuŋzi kiŋaŋŋicfâc‐ticne porofete jaŋeremicko dâŋ râehuc ʒiŋuc
muwec: 11 “Juda ŋicwofuŋ Manase e Amori ŋic juwicnao jumbiŋ jaŋe wiac
ebac embiŋ i sirickehuc wiac hehesicne â repic qapicne ʒi ebac eekac. Ehuc
Juda ecneme ɋâŋ qâqâtâc‐ticnao siŋkehuc sindaŋ eekac. 12Eme irec Israere
Wofuŋ Anutu e ʒiŋuc mukac: Manaŋgopieŋ, no Jerusalem mecne â Juda
kikefuŋ mecne jaŋerao wiac hâhâwicne bâfuape moc e irec biŋe manarâ
fâfâreocmu. 13 No Ahaba uucmaŋ‐ticnere fuŋne bataniŋkehuc â Samaria
mâreŋte sâc bapa muc fârepo ijaha Jerusalem haeo fârepemu. Ehuc ŋic
moczi oto wiac‐ticne ʒure bâkereŋ eekac irec sâc noni hae i ʒure bâkereŋ
erâ herisiepemu. 14Erâ biŋefâc‐nane ʒanʒaŋne jaŋe behec‐jopa sanaŋkehuc
kisâfâc‐jeŋic jaŋere meo râec‐jopapemu. Iŋuc ejarepe jaŋe ʒikare biŋe
ehuc kisâfâc‐jeŋic jaŋere nânâ enʒepieŋ. 15 Wiac i apa ŋosafâc‐jeŋic jaŋe
Aigita mâreŋkonec wefumbiŋ irecnec fuŋkerâ juwarehuc mai‐naneo wiac
hehesicne ehuc maŋbâiŋ enarembiŋzi enareeŋgopieŋte iŋuc hâcne fua‐
jarezejec.”

16 Manase e bahacmâcko soc mâretec hoŋkeme Jerusalem hae qaŋeŋne
ŋifeckonec ŋifec qatarawec. Erâ ekizia wâc Juda kikefuŋ ejareme Wofuŋte
ʒâŋe faio hehesic bâfuambiŋ.

17 Eme Manasezi wiac sasawa ebac ewec â hehesic bâfuawec, i sa-
sawa Juda ŋicwofuŋ jaŋere Binaŋ Qâhâc papia qizecko qâreŋke‐fârekicne.
18Manase e juku apa ŋosafâc‐ticne jaŋerao ʒuhuckehuc hâmome e jahacne
fic heririŋko Uʒare gie fowec ira duckembiŋ. Ehame ŋokâ‐ticne Amoŋzi
tucticne qarâ ŋicwofuŋ juwec.

Amoŋzi ŋicwofuŋ juwec
(Bin II 33:21–25)

19 Amoŋ e jara‐ ticne 22 bazurâ fuŋkerâ ŋicwofuŋ ehuc jara jajahec
Jerusalem haeo juwec. Neŋgoc‐ticne ʒâŋene Mesulemi Jotiba haeonec ŋic
moc ʒâŋene Haruzi ere otâ. 20 Amoŋ e mamac‐ticne Manasezi ewec irec
sâc jaha ehuc Wofuŋte ʒâŋe faio wiac mamakâcne ewec. 21 E mamac‐
ticnezi hata âtehuc ɋâŋ qâqâtâc kiŋaŋ qajarewec ijaha âte‐fârehuc kiŋaŋ
qajarewec â araŋ bajarehuc dape‐jarewec. 22 E apa ŋosafâc‐ticne jaŋere
Wofuŋ Anutu ere hatao mi rahuc e jahacne wâc râpeckewec. 23 Eme
kiŋaŋ qaqafâc‐ticne jaŋe kamierâ râsi rocnehuc ŋicwofuŋ e ficticnaoa
qâhâmombiŋ. 24 Eme ŋic ŋokac jaŋe ŋicwofuŋ Amoŋ kamierâ râsi rocnehuc

qapie hâmowec ŋic i jaŋe wâc qâhâmoc‐jopambiŋ. Ehuc ŋokâ‐ticne Josiazi
tucticne qarâ ŋicwofuŋ juocte âkendâŋnembiŋ. 25 Eme Amoŋziwiac sasawa
ebac ewec irec binaŋ i Juda ŋicwofuŋ jaŋere Binaŋ Qâhâc papia qizecko
qâreŋke‐fârekicne. 26 Eme Amoŋ e hâmome e jahacne ʒâŋeruŋ gufukicne
Uʒare gieo fowec ira duckembiŋ. Ehame ŋokâ‐ticne Josiazi tucticne qarâ
ŋicwofuŋ juwec.

22
Josiazi ŋicwofuŋ juwec
(Bin II 34:1–2, 8–33)

1 Josia e jara‐ ticne 8 bazurâ fuŋkerâ ŋicwofuŋ ehuc Jerusalem haeo
juhame jara 31 tarawec. Neŋgoc‐ticne ʒâŋene Jedida e Bozikata haeonec
ŋicmoc ʒâŋene Adaja ere otâ. 2Eme Josia e Wofuŋte ʒâŋe faio wiac sasawa
ebac eme sâcke‐fârewec. Erâ apa‐ticne Dawidire kike hata i âte sifuckehuc
raʒi âte wefu âtemoc mi ehuc ijaha bâjâpe‐fârewec.

3Eme Josia e ŋicwofuŋ jume jara 18 ehaMesulamte ŋosaAzalia ŋokâ‐ticne
qâreŋŋic Safaŋ e ŋicwofuŋzi ʒiŋuc muhuc Wofuŋte ufuŋko sorewec: 4 “Go
taha bapa sâko Hilikiarao rarâ âzâcnetecWofuŋte ufuŋkomoneŋ bafisipie
motâc soŋaŋ jaŋe ŋic ŋokac jaŋeraonec rorâ qâzuckembiŋ i wosezejec.
5 Erâ moneŋ i Wofuŋte ufuŋ hone soŋaŋ eeŋgopieŋ jaŋere meo râezejec.
Eme jaŋe gieŋic Wofuŋte ufuŋ bâpiaŋkeniŋmu jaŋe gie furi jarenʒepieŋ.
6 Ine hâcne, kamunda â fic bapa â qânâ rârâe ŋic, erâ katapa me ufuŋ
bâpiaŋkezore qânâ he qâfâuc ekicne irec furi wâc mâmâc ezejec. 7Moneŋ
raocmu irec fuŋne manazore mu wioc mi ejarezo. Jaŋe moneŋ mejeŋicko
râeniŋmu i aijakic jaha ebac eniŋmu hâcne.”

8 Eme taha bapa sâko Hilikiazi qâreŋŋic Safaŋ dâŋ ʒiŋuc âzâcnewec: “No
Wofuŋte ufuŋko sâcmutâc dâŋte papia qizec bâfuapo.” Iŋuc âzâcnerâ papia
qizec i Safaŋ râcnemewosewec. 9Eme qâreŋŋic Safaŋ e ŋicwofuŋtao risierâ
dâŋ binaŋ ecnehuc ʒiŋuc âzâcnewec: “Kiŋaŋ qaqafâcge jaŋe ufuŋkomoneŋ
foekac i rofârerâ Wofuŋte ufuŋ hone soŋaŋ eeŋgopieŋ ŋic i jaŋere meo
râembiŋ.” 10 Iŋuc murâ ʒuhuckerâ ŋicwofuŋ dâŋ ʒiŋuc âzâcnewec: “Taha
bapa Hilikia e papia qizec moc narejec.” Safaŋ e iŋuc murâ ŋicwofuŋ
wosecnewec.

11Emeŋicwofuŋ e sâcmutâc papia qizecko dâŋ fowec imanarâ ŋaqi qoruc‐
ticne bâsuckewec. 12 Ŋicwofuŋ e iŋuc ehuc taha bapa Hilikia â Safaŋte
ŋokâ Ahikam â Mikajare ŋokâ Akaboro, erâ qâreŋŋic Safaŋ â ŋicwofuŋ
e jahacne kiŋaŋ qaqa, ʒâŋene Asaja, jaŋe dâŋ ʒiŋuc muhuc jaza sorec
ewec: 13 “Apa ŋosafâc‐nâŋec jaŋe papia qizec ʒira dâŋ qâreŋkekicne fokac
i reŋkehuc irec sâcko wiac ebac mi embiŋte Wofuŋte kimbeŋ hâhâwicnezi
fai‐nâŋecko fekac. Irec ŋoŋe rarâ papia qizec ʒira dâŋ fome bâfuakicne irec
erâ no nahacne â ŋic ŋokac â Judaŋic sasawa nâŋere erâ Wofuŋ mu wioc
ecnenʒepieŋ.”

14 Iŋuc jazame taha bapa Hilikia â Ahikam â Akaboro â Safaŋ erâ
Asaja jaŋe Harihasire ŋosa Salum, Tikiwa ŋokâ‐ ticne hâcne, ere ŋonâŋ
Hulidazi Jerusalem hae ŋondeŋne moc ʒâŋene Dâkâne Jajahec ira porofete
ŋokac juwec erao rapie dâŋ muc manac embiŋ. Ŋowe‐ticne Salum e ine
ŋicwofuŋte ŋaqi soŋaŋ juwec. 15 Eme ŋokac eki ʒiŋuc jazawec: “Israere
Wofuŋ Anutu e ʒiŋuc mukac: ‘Norao sorec‐ŋopajec ŋic e ra âzâcneniŋ,

16 Wofuŋ e ʒiŋuc mukac: Manakic, no Juda ŋicwofuŋzi papia qizecko
dâŋ sasawa wosejec irec fârine i hae mâreŋ â ŋecjucfâc‐ticne jaŋerao
bâfuapemu. 17 Jaŋe no râpecnuhucmejeŋiczi ɋâŋ qâqâtâc wiac bahuc aaric
bâfua‐narerâ nemu gâcne hosâc âsu rike‐ jarembiŋ, irec kimbeŋ‐nanezi
mi hâhâpo bâruŋkehuc jaha foocmu hâcne. 18 Eme ŋoŋe no mu wioc
enareniŋte sorec‐ŋopajec Juda ŋicwofuŋ e ʒiŋuc âzâcnenʒepieŋ: Go dâŋ
wosemeŋ irec Israere Wofuŋ Anutuzi ʒiŋuc mukac: 19 No hae mâreŋ â
ŋecjucfâc‐ticne ʒi jaŋe sâwecte biŋe ehuc omaeniŋte dâŋ mupo i manarâ
ŋaqi qorucge bâsuckehuc nore maio kiomeŋ â maŋge bârisiehuc norao
rume‐jâmbâŋkemeŋte no wâc mana‐garepo. 20 Irec go ʒiŋuc manac: No
apa ŋosafâcge jaŋerao ʒuhucgurâ ʒâŋeruŋgao wamao râecgupemu. Ehame
hae mâreŋ ʒira wiac repicne bâfuapemu i ʒâŋe fârigezimoc mi honecmu.’ ”
Iŋuc jazame jaŋe risierâ dâŋ i ŋicwofuŋ âzâcnembiŋ.

23
Josiazi eemasaŋ gie bawec
(Bin II 34:3–7)

1 Eme Josia e dâŋ râeme rame Juda â Jerusalem soŋaŋ jaŋe erao
tumaŋne‐fârembiŋ. 2 Tumaŋne‐fârepie ŋicwofuŋ â Judaŋic â Jerusalem
hae rune, erâ taha bapa â porofete â ŋic ŋokac fekicne â wahakicne jaŋe
ʒeŋgoma Wofuŋte ufuŋko fembiŋ. Ferâ ŋehuc manahapie ŋicwofuŋzi Wo-
fuŋte ufuŋko ʒâʒâficte papia qizec bâfuakicne ira dâŋ fowec i wose‐fârewec.
3Wose‐fârerâ ŋicwofuŋ ewâtuŋ heririŋnao domahucWofuŋ bâjâpehucmaŋ
â mamanasu‐ ticnezi sâcmutâc â mumutaniŋ dâŋ â dâŋsanaŋ soŋaŋkerâ
ʒâʒâfic papia qizecko dâŋ qâreŋkekicne fowec i ebac eocte Wofuŋte maio
mupaŋkewec. Eme ŋic ŋokac jaŋe iŋuc jaha mupaŋke‐fârembiŋ.

4 Iŋuc epie ŋicwofuŋzi taha bapa sâko Hilikia â taha bapa gâcne sasawa
erâ motâc soŋaŋ jaŋe Baali â Asera nemu â sambâŋko bâpiŋ guru dindiŋ
jaŋere manasuhuc râqâc bapie ŋerawec i Wofuŋte ufuŋkonec bârârieniŋte
jazawec. Ehuc wiac i Jerusalem hae upeo Kidoroŋ mâreŋko rikec‐joparâ
ʒafe‐ jeŋic hezurâ Bete haeo barawec. 5 Erâ Juda ŋicwofuŋ juwarembiŋ
jaŋe Juda hae sâc â Jerusalem hae rârec rârec ira furu mâreŋko hosâc
âsu rikeniŋte taha bapa âkendâŋ‐jopambiŋ i ekizia bârâriec‐jopawec. Ehuc
Baali nemu, mosa ʒoaŋ erâ bâpiŋ ʒâŋe‐jeŋichec â guru dindiŋ gâcne jaŋere
hosâc âsu rikehuc jumbiŋ ŋic i jaŋe bârâriec‐jopa‐ fârewec hâcne. 6 Erâ
Asera nemure ɋâŋ qâqâtâc i Wofuŋte ufuŋkonec rorâ Jerusalem hae upeo
Kidoroŋ opâo bahu rikerâ henʒaŋ qanʒaŋnerâ uucne ameckerâ ŋic ŋokac
omane jaŋere ʒâŋeruŋ gieo tiewec. 7 Erâ Wofuŋte ufuŋko ŋokac jaŋe Asera
nemure ŋaqi wiac fujumbieŋ ira boe sau ŋic jaŋere fic ŋerawec i wâc
hetâtie‐fârewec. 8 Erâ Juda hae sâc nemu araŋ bajarembiŋ taha bapa
i jaŋe mume fisirâ honehapie hosâc âsu rikehuc jumbiŋ furu mâreŋ i
Geba haeonec fuŋkerâ ima baraku Bere‐Seba haeo fisiwec. Erâ haesac
motâc qanaopec, hae irec kia kâcɋene, ʒâŋene Josua, ere motâcko faŋfaŋ
jaŋere furu mâreŋ fowec i wâc imackewec. 9 Eme taha bapa keci jaŋe
Jerusalem haeo Wofuŋte alatao bâzi rikenʒipiŋte aka hejarekicne. Mâc
taha bapa âgofâc‐jeŋic jaŋere ŋondeŋko juhuc poroŋ goreŋ tâmiric nâniŋte
mana‐jarekicne. 10 Erâ ŋic moczi ŋokâ me otâ‐ticne Moleke nemure bâzi
rikezacte Hinom ŋokâfâcne jaŋere wâneŋko Tofete hae ŋewec i wâc iŋuc

jaha imackewec. 11 Erâ ŋicwofuŋte fic irec soŋaŋ moc juwec, ʒâŋene
Nataŋ‐Melec, ere fickopec Wofuŋte ufuŋ motâc heririŋ ira Juda ŋicwofuŋ
jaŋe ʒoaŋ araŋ bacnehuc ere biŋe becâsic mutiric‐ jopapie jumbiŋ i wâc
bârâriec‐jopa‐fârewec. Erâ ʒoaŋte biŋe keretac ŋerawec i wâc iŋuc jaha
rike‐ fârewec. 12 Erâ Juda ŋicwofuŋ jaŋe Ahaʒire fic feŋgaŋne faic irec
bupunao alata bapie ŋewec i mecne â Manasezi Wofuŋte ufuŋ hae ʒoŋa
jajahec ira alata bame ŋewec i wâc mâmâc hetâtierâ henʒaŋ qanʒaŋneme
uucne eme rorâ Kidoroŋ opâo beheme huwec. 13 Erâ Oliwa tiki juwicnao
Jerusalem hae ʒoaŋ wewefunao ira Israe ŋicwofuŋ Salomozi Sidoŋŋic â
Moabi ŋic â Amoŋŋic jaŋere nemu repicne Asitorete â Kemosi â Milikom
jaŋere furu mâreŋ barawec i wâc hetâtie‐fârewec. 14 Ehuc ɋâŋ wâtuŋ â
Asera nemure ɋâŋ qâqâtâc doma rawec i hetâtierâ henʒaŋ qanʒaŋnehuc
jaŋere dodoma tacko ŋic jaŋere siec guruckewec.

15 Erâ ʒuhuckerâ Bete haeo Nebate ŋokâ‐ ticne Jeroboamzi Israe ŋic
ejareme hehesic bâfuahuc alata â furu mâreŋ bapie ŋerawec i wâc iŋuc
jaha hetâtierâ qânâ wiac i henʒaŋ qanʒaŋnekume uucne fuawec. Erâ Asera
nemure ɋâŋ qâqâtâc i wâc ʒoczi rikewec. 16 Josia e iŋuc erâ forisie tikio
ʒâŋeruŋ gufukicne ira siec fome honewec. Honerâ kiŋaŋ sorec‐ jopame
ra ro bafisipie Anuture ŋiczi wiac sasawa irec findaŋdâŋ muhuc Wofuŋte
dâŋ mutaniŋkewec irec sâcko alata faio rikehuc bâbiewec. 17 Iŋuc erâ
muwec, “Raecko ocna wemo wiacte qânâ ma honekopac?” Iŋuc wiome
hae rune ŋic jaŋe ʒiŋuc âzâcnembiŋ: “I Anuture ŋic ere ʒâŋeruŋ. Eki hâcne
Juda mâreŋkonec warerâ, Bete hae ʒira alata henʒaŋ qanʒaŋnekomec irec
findaŋdâŋ muwec.” 18 Iŋuc mupie Josiazi muwec, “Behepie fozejec. Moczi
moc siec‐ticne rorâ mi bârâriezejec.” Eme irec jaŋe siec‐ticne mi bârâriehuc
Samariamâreŋkonecporofetemocfisirâ hâmowec ere siechec behepie ijaha
fowec. 19 Eme Israe ŋicwofuŋ jaŋe Wofuŋ maŋbâiŋ ecnehuc Samaria hae
sâc furu mâreŋko ufuŋ bapie ŋerawec i wâc Josiazi bârâriewec. E Bete haeo
ewec irec sâc jaha ejarewec. 20 Erâ furu mâreŋte taha bapa hae mâreŋ
ira jumbiŋ jaŋe alata faio joparâ fai‐jeŋicko ŋicsiec gâcne rikewec. E iŋuc
efârerâ Jerusalem haeo risiewec.

Josiazi aakic hombaŋ mocwâc fuŋkerâ ŋewec
(Bin II 35:1–19)

21 Eme ŋicwofuŋzi ŋic ŋokac ʒiŋuc jaza mutâc ewec: “Ŋoŋe ʒâʒâfic papia
qizec ʒira dâŋ qâreŋkekicne fokac irec sâcko Wofuŋ Anutu‐ŋeŋicte aakic
hombaŋ i mocwâc soŋaŋkenʒepieŋ.” 22 Aakic hombaŋ iŋucne i mumutara
ŋic jaŋe ŋic jaŋeraomumutara gie bahuc jumbiŋ,me Israe â Juda ŋicwofuŋ
juwarembiŋ dameŋ ira moc mi fuawec. 23Ŋicwofuŋ Josia e gie bahuc jume
jara 18 eha fuŋkerâ Jerusalem haeo Wofuŋte aakic hombaŋ i soŋaŋkepie
fowec.

Wofuŋzi Juda aaric manacnehuc juwec
24 Eme Josia e ʒuhuckerâ faŋfaŋdâŋ mumu ŋic â hafec qaŋgec bapa ŋic

â ɋâŋ qâqâtâc â nemuɋâŋ, erâ wiac mamakâcne sasawa Juda mâreŋko â
Jerusalem haeo fowec i bârâriec‐jopa‐fârewec. Erâ i taha bapa Hilikiazi
Wofuŋte ufuŋko papia qizec bâfuawec ira sâcmutâc dâŋ qâreŋkekicne fowec
i dopeckehuc iŋuc ewec. 25 Juwicnao ŋicwofuŋ juwarembiŋ jaŋe e iŋucne
juhuc Mosere sâcmutâc dâŋte sâcko maŋ â mamanasu â tâpiri‐jeŋic furu

jaha Wofuŋtao râepie mi fowec. Me faicnao e iŋucne wâc moc mi fuarâ
jumbiŋ.

26 Erâ sifu Wofuŋ e Juda kimbeŋ sâko qacnewec i mi fâre wahawec.
E Manasezi maŋbâiŋ ecnewecte iŋuc hâcne ewec. 27 Irec Wofuŋzi
ʒiŋuc muwec: “No Israe ʒâŋe mai‐ naneonec bârâriepo irec sâc jaha
Juda bârâriepemu. Erâ Jerusalem hae no nahac bâwosâepo i wâc behe
sanaŋkepemu. Erâ ʒâŋe‐nanezi ufuŋ ʒira foocte mupo ufuŋ i wâc iŋuc jaha
behepemu.”

Josia hâmowec
(Bin II 35:20–27)

28 Eme Josiazi wiac sasawa ebac ewec irec binaŋ i Juda ŋicwofuŋ jaŋere
Binaŋ Qâhâc papia qizecko qâreŋke‐fârekicne. 29 Josia e ŋicwofuŋ juhame
Aigita ŋicwofuŋ Farao Neko e Asiria ŋicwofuŋtao Eufrata opâo fewec.
Ehame ŋicwofuŋ Josia e bâfuaocte rame Farao Nekozi honerâ Megido haeo
qâhâmowec. 30 Qâhâmome kiŋaŋ qaqafâcne jaŋe qâŋɋâŋ‐ticne keretac
mocko râerâ Megido haeonec Jerusalem haeo barambiŋ. Erâ e jahacne
ʒâŋeruŋ gufukicne ira duckembiŋ. Ehuc ŋic ŋokac jaŋe Josia ŋokâ‐ticne
Joahaʒi rorâ wokemaŋ ruacnehuc mamac‐ticnere tuc qarâ juocte ŋicwofuŋ
âkendâŋnembiŋ.

Joahaʒizi dameŋ bembeŋnemac ŋicwofuŋ juwec
(Bin II 36:1–4)

31 Joahaʒi e jara 23 bazurâ ŋicwofuŋ ehuc mosa jahec â moc Jerusalem
haeo juwec. Neŋgoc‐ticne ʒâŋene Hamutali Libina haeonec ŋicmoc ʒâŋene
Jeremia ere otâ. 32 Eme Joahaʒi e apa ŋosafâc‐ticne jaŋe embiŋ irec sâcko
Wofuŋtemaio mamakâcne ewec. 33 Eme Farao Neko e Joahaʒizi Jerusalem
haeo ŋicwofuŋ mi juocte manasuhuc Hamati mâreŋko hae moc, ʒâŋene
Ribela, ira kâpâcwâru ficko râewec. Ehuc Juda mâreŋ rune jaŋe siliwa
ŋemâc‐ticne 100 â gol ŋemâc‐ticne 100 jaha Farao e jahacne biŋe râcnehuc
juniŋte mujarewec. 34 Erâ Josiare ŋokâ Eliakimzi mamac‐ticnere tuc qarâ
juocte ŋicwofuŋ âkendâŋnehuc ʒâŋe‐ticne herisierâ Jojakim muwec. Ehuc
Joahaʒi rorâ Aigita mâreŋko barame ira hâmowec. 35 Ehame Jojakimzi
Farao siliwa â gol râcneniŋte mukicne i râcnehuc juwec. Erâ e Faraozi
muwec irec sâc moneŋ râcneniŋte mâreŋ ira sahac taha rârâe hata i
fuŋkewec. Ehuc Farao Neko râcneocte mâreŋ irec ŋic ŋokac jaŋe siliwa â
gol fojarewec sâc râeniŋtemupaŋke‐jarewec.

Jojakimzi ŋicwofuŋ juwec
(Bin II 36:5–8)

36 Jojakim e jara 25 bazurâ ŋicwofuŋ ehuc Jerusalem haeo jara 11 juwec.
Neŋgoc‐ticne ʒâŋene Ʒebida e Ruma haeonec ŋicmoc ʒâŋene Pedaja ere otâ.
37 Eme Jojakim e apa ŋosafâcne jaŋe embiŋ irec sâcko Wofuŋte maio wiac
mamakâcne ewec.

24
1 Eme Jojakim e ŋicwofuŋ juhame Babe ŋicwofuŋ Nebukanezazi fisime

jara jahec â moc ere kiŋaŋŋic juwec. Juku ine maŋrâŋgeŋ bâfuacnewec.
2 Eme Wofuŋzi kiŋaŋŋicfâc‐ticne porofete jaŋere micko dâŋ râewec irec
sâcko râsi fisihuc Juda bâsiroweniŋteWofuŋzi ŋic guru ʒiŋuc sorec‐jopawec:
Kaldea ŋic â Siria ŋic â Moabi ŋic erâ Amoŋŋic. 3 Erâ Manasezi hehesic

sasawa ebac ewec irec erâ Wofuŋzi ʒâŋe mai‐ticnaonec bârâriec‐jopaocte
e jahac mutâcnewec iŋuc hâcne Judarao fuawec. 4 Erâ Manase e bahac
tâmiricko soc hoŋkewec irec wâc mâmâc. E bahac tâmiricko soc hoŋkeme
Jerusalem hae sâcke‐fârewec hâcne. Irec wemocko Wofuŋzi kiŋ bebehere
moc muzac. 5 Jojakimzi wiac sasawa ebac ewec irec binaŋ i Juda ŋicwofuŋ
jaŋere Binaŋ Qâhâc papia qizecko qâreŋke‐fârekicne. 6 Eme Jojakim e apa
ŋosafâcne jaŋerao ʒuhuckehuc hâmome ŋokâ‐ticne Jojakiŋzi tucticne qarâ
ŋicwofuŋ juwec. 7 Iŋuc eme Babe ŋicwofuŋzi Aigita ŋicwofuŋte mâreŋ
sasawa Aigita opâonec raku Eufrata opâo mickekac i rofârewecte Aigita
ŋicwofuŋ e mâreŋ‐ticne beherâ ira me ira mocwâcmi rawec.

Jojakiŋ â ŋic fekicne Babe mâreŋko kâpâcwâru bacjopa rakicne
(Bin II 36:9–10)

8 Jojakiŋ e jara 18 bazurâ fuŋkerâ ŋicwofuŋ ehuc mosa jahec â moc
Jerusalem haeo juwec. Neŋgoc‐ticne ʒâŋene Nehusita e Jerusalem haeonec
ŋic moc ʒâŋene Elenataŋ ere otâ. 9 Jojakiŋ e mamac‐ticnezi wiac sasawa
ebac ewec irec sâc jaha ehucWofuŋte ʒâŋe faiowiacmamakâcne bâfuawec.

10 Ehame dameŋ ira Nebukanezare kiŋaŋ qaqafâc jaŋe Jerusalem haeo
fisirâ hae i somâckembiŋ. 11 Eme somâckehuc fohapie jaha Babe ŋicwofuŋ
Nebukaneza e Jerusalem haeo fisiwec. 12 Ehame Juda ŋicwofuŋ Jojakiŋ
e jahacne neŋgoc‐ticne â kiŋaŋ qaqafâcne, erâ ŋic fekicne â ŋicwofuŋ
ficticnere micne jaŋe ʒeŋgoma Babe ŋicwofuŋte meo fefârembiŋ. Jojakiŋ
e ŋicwofuŋ jume jara 8 ehame Babe ŋicwofuŋzi kâpâcwâru barâ barawec.
13 Ehuc Wofuŋte ufuŋko â ŋicwofuŋte ficko ʒeŋaŋ wiac ŋewec i mâmâc
bawisewec. Erâ Wofuŋzi mutâcnewec irec sâcko Israe ŋicwofuŋ Salo-
mozi Wofuŋ ufuŋ‐ ticnere râqâc wiac golzi bawec i wâc mâmâc henʒaŋ
qanʒaŋnerâ bawisewec. 14 Erâ Jerusalem hae rune â ŋic fekicne erâ
tai tâpiri‐jeŋichec 10 tauseŋ kâpâcwâru bacjopa rawec. Erâ metâ bapa
ŋic â aeŋzi wiac bapa ŋic jaŋe wâc mâmâc, ŋic tâpirihec moczi moc mi
juhuŋgaŋkewec. Mâc, ŋic ŋokac hapetac jâmbâŋ jaŋe sawa behec‐jopame
mâreŋ ira jumbiŋ. 15 Eme ŋicwofuŋ e Jojakiŋ rorâ Babe mâreŋko barawec.
Ehuc neŋgoc‐ticne â ŋonâŋfâc‐ticne â micnefâc‐ticne erâ mâreŋ irec ŋic
fekicne jaŋe rocjopa‐ fârerâ kâpâcwâru bacjopahuc Jerusalem haeonec
Babe mâreŋko amec‐jopa rawec. 16 Babe ŋicwofuŋ e ŋic ʒiŋuc kâpâcwâru
bacjoparâ Babe mâreŋko amec‐jopa rawec: Ŋic tai tâpiri‐jeŋichec 7 tauseŋ,
erâ metâ bapa â aeŋzi wiac bapa ŋic 1 tauseŋ. Jaŋe tâpirihec â ʒika qaqare
sâc sasawa. 17Erâ Babe ŋicwofuŋzi Jojakiŋtemamac pitic, ʒâŋeneMatania e
Jojakiŋte tuc qarâ ŋicwofuŋ juocte âkendâŋnewec. Ehuc ʒâŋe‐ticne herisierâ
Zedekia muwec.

Zedekiazi ŋicwofuŋ juwec
(Bin II 36:11–16; Jer 52:1–3)

18 Zedekia e jara‐ ticne 21 bazume ŋicwofuŋ âkendâŋnepie juwec. Erâ
Jerusalem haeo ŋicwofuŋ gie‐ ticne bahuc jukuhame jara 11 tarawec.
Neŋgoc‐ticne ʒâŋene Hamuta e Libina haeonec Jeremia wase‐ticnere otâ.
19 Zedekia e Wofuŋzi wiac honeme sâqoreekac i hâcne ehuc juwec, ine
Jojakimzi ejujec irec sâcko jâmbâŋ. 20 Eme Wofuŋ e juku kimbeŋ‐ticnere
erâ Jerusalem â Juda behec‐jofawec.
Eme Zedekiazi Babe ŋicwofuŋ maŋrâŋgeŋ bâfuacnewec.

25
Jerusalem hae bawahakicne
(Jer 39:1–7; 52:3–11)

1 Zedekia e ŋicwofuŋ juhame jara 9 irec mosa 10 â ʒoaŋ gie bapa 10
jaha ewec dameŋ ira Babe ŋicwofuŋ Nebukanezazi momorifâcne rocjopa‐
fâreme Jerusalem hae râsi fisicnembiŋ. Fisirâ hae somâckehuc rârec rârec
ʒae bambiŋ. 2 Iŋuc erâ somâ bahuc juwefukuhapie Zedekia ŋicwofuŋ juju
dameŋ‐ ticnere jara 11 maickewec. 3 Eme mosa jahec â jahec irec ʒoaŋ
gie bapa 9 ira haeo roroc sâkozi ɋârâŋkeme hae mâreŋ irec ŋic jaŋe nânâ
basambiŋ. 4 Ehame râsi jaŋe haeo feniŋte tuŋzi sac âeckeku âkeʒupie
hata fuawec. Eme ŋicwofuŋ e iŋuc epie honec‐ joparâ momorifâc‐ticne
jaŋehec ŋafeo sac jajahec ŋondeŋ‐jekicko ŋicwofuŋte ʒariŋ gieo motâcmoc
domawec i fotâcnerâwisembiŋ. Kaldea ŋic jaŋehae sâko orâŋkehuc juhapie
jaŋe mâreŋ burocnaopec rambiŋ. 5 Eme Kaldea momori jaŋe ŋicwofuŋ
jâperâ raku Jeriko wâneŋko bâfuambiŋ. Ehame momorifâcne jaŋe beherâ
siŋsaŋ qambiŋ. 6 Siŋsaŋ qapie râsi jaŋe ŋicwofuŋ rorâ Ribela haeo Babe
ŋicwofuŋtao barapie eki dâŋticne mutarawec. 7 Ehame ʒâŋe fai‐ ticnao
ŋokâfâcne qâhâmoc‐jopambiŋ. Erâ Zedekia e jahacne ine ʒâŋe‐ticne riporâ
kâpâcwâruzi niŋgiŋkerâ Babe mâreŋko barambiŋ.

Judaŋic kâpâcwâruo bacjopa rakicne
(Bin II 36:17–21; Jer 39:8–10; 52:12–30)

8Nebukaneza e Babe ŋicwofuŋ juhame jara 18 irec faicnao mosa memoc
â irec ʒoaŋ gie bapa 7 ewec dameŋ ira Nebuʒaradaŋ e Babe ŋicwofuŋ mo-
mori fuŋfuŋfâc‐ticne jaŋere micne juhuc ŋicwofuŋte kiŋaŋ qahuc juweczi
Jerusalem haeo ware fisiwec. 9 Fisirâ Wofuŋte ufuŋ â ŋicwofuŋte erific
erâ Jerusalem haere fic kâcɋene i ʒeŋgoma ʒoczi turuŋkeme ʒafârewec.
10 Â Jerusalem hae râreckehuc qânâsac fowec i Kaldea momori, ŋicwofuŋ
momori fuŋfuŋfâcne jaŋere micne ehec jumbiŋ jaŋe heroc qâropiembiŋ.
11Eme Babe ŋicwofuŋtemomori fuŋfuŋfâc jaŋeremicne Nebuʒaradaŋzi ŋic
ŋokac ʒanʒaŋne gâcne haeo behec‐jopapie jumbiŋ i jaŋe mecne â wiserâ
Babe ŋicwofuŋtao ʒuhuckembiŋ jaŋe, erâ ŋic ŋokac guru sâko gâcne jaŋe
mâmâc bacjopa rawec. 12Ehuc ŋicwofuŋtemomori fuŋfuŋfâc jaŋeremicne
e mâreŋ irec ŋicwahakicne jaŋeraonec gâcne jaŋewaiŋ gie bahuc he sarac
eniŋte behec‐jopame ŋembiŋ.

13 Â Wofuŋte ufuŋko aeŋ bâbâroŋzi wâtuŋ bakicne domawec erâ râqâc
irec ŋeŋe wiac â opâ râqâc sâko aeŋ bâbâroŋzia bakicne i Kaldea ŋic jaŋe
henʒaŋ qanʒaŋnerâ aeŋ bâbâroŋ i furu jaha Babe haeo barambiŋ. 14 Erâ
kuʒi â sapac â sâqe â hosâc âsu ririkere râqâc, erâ aeŋ bâbâroŋzi râqâc
bakicne taha ufuŋko gie bahuc bajumbiŋ i mâmâc sasawa bara‐fârembiŋ.
15 Erâ ʒoc uucnere râqâc â oto piic i wâc mâmâc barambiŋ. Ine hâcne,
wiac sasawa gol â siliwazi bakicne i ŋicwofuŋte momori fuŋfuŋfâc jaŋere
micnezi bara‐fârewec. 16 Wâtuŋ jajahec â opâ râqâc sâko â Wofuŋ ufuŋ‐
ticnere râqâc irec ŋeŋe wiac Salomozi mume bambiŋ, wiac i sasawa irec
aeŋ bâbâroŋ i sigelio rârâere sâc mi ewec. 17 Eme wâtuŋ moc ʒoricne‐
ticnere sâc i 18 kubi.* Emewâtuŋ irec fainao utunemoc aeŋ bâbâroŋzi barâ
hepie ŋewec. Wâtuŋ utunezi 3 kubi irec sâc ferâ domawec. Ehame utune
* 25:17: 1 kubi i sâcmetamoc 18 inses me 46 senti meta irec sâc.

rârec rârec ine eri qâreŋ mimize hawari iŋucne bapie fowec, â wiac moc
jâchândâŋ tinac birickepie doma rawec; wiac i aeŋ bâbâroŋzi bafârekicne
hâcne. Eme wâtuŋ moc sâc ijaha bakicne.

18 Ŋicwofuŋte momori fuŋfuŋfâc jaŋere micne e taha bapa sâko Seraja
â babafic‐ ticne Zefania erâ motâc soŋaŋ jahec â moc jaŋe rocjopawec.
19 Erâ Jerusalem haeonec micne sâko moc momori jaŋere soŋaŋ juwec
e â juwicnao ŋicwofuŋhec jumbiŋ ŋic i jaŋeraonec 5 jaŋe haeoa juhapie
mâmâc rocjopawec. Erâ ʒuhuckerâ momori micne ere qâreŋŋic, mâreŋ
irec ŋic jaŋe ʒika gie baniŋte qâreŋ‐jopa jujec, e erâ ŋic 60 haeoa juhapie
bâfuac‐jopambiŋ jaŋe iŋuc jaha rocjopawec. 20Momori fuŋfuŋfâcne jaŋere
micne Nebuʒaradaŋ e ŋic i jaŋe hâcne rocjoparâ Ribela haeo Babe ŋicwofuŋ
erao bacjopa rawec. 21Eme Babe ŋicwofuŋzimumeHamati mâreŋko Ribela
hae ŋewec ira hâcne qâhâmoc‐jopambiŋ. Ehuc Juda kikefuŋ gâcne jaŋe
mâreŋ‐jeŋickonec kâpâcwâruo bacjopa rambiŋ.

Ŋic ʒanʒaŋne jaŋe wiserâ Aigita mâreŋko rambiŋ
22 Babe ŋicwofuŋ Nebukanezazi ŋic ŋokac Juda mâreŋkoa juniŋte behec‐

jopawec i jaŋe hone maiŋ ejareocte Ahikamte ŋokâ Gedalia, Safaŋte
ŋosa hâcne, e mâreŋ soŋaŋ âkendâŋnewec. 23 Eme momori micne jaŋe
ŋicfâc‐jeŋic jaŋehec hae mâreŋ ira siŋsaŋ qarâ juhuc Babe ŋicwofuŋzi
Gedalia mâreŋ soŋaŋ âkendâŋnewec irec biŋe manarâ ŋicfâc‐jeŋic jaŋehec
Mizipa haeo Gedaliarao ra fisimbiŋ. Ŋic ʒiŋuczi fisimbiŋ: Netaniare ŋokâ
Isimae â Kareare ŋokâ Johanaŋ, erâ Netofati ŋic moc ʒâŋene Tanahumeti
ere ŋokâ Seraja e â Makati ŋic moc ere ŋokâ Jaʒania. 24 Eme Gedaliazi
jaŋe jaŋacne â ŋicfâc‐jeŋic mupaŋke‐jarehuc ʒiŋuc jazawec: “Ŋoŋe Kaldea
ŋic micne jaŋere mi hâwic‐ŋopaoc. Ŋoŋe mâreŋ ʒira juhuc Babe ŋicwofuŋ
kiŋaŋ qacnehuc sâcne juhâmoniŋmu.” 25 Ehame mosa 7 ira Netaniare ŋokâ
Isimae, Elisama ŋosa‐ticne hâcne, e ŋicwofuŋ garikiŋfâc‐ticne jaŋeraoneczi
ŋic 10 jaŋehec râsi fisirâ Gedalia qahuc Judaŋic â Kaldea ŋic Mizipa haeo
ehec jumbiŋ jaŋe wâc mâmâc jopambiŋ. 26 Iŋuc epie ŋic ŋokac kâcɋene â
piticne, erâ momori jaŋeremicnefâc jaŋe faharerâ Aigita mâreŋko rambiŋ,
jaŋe Kaldea ŋic jaŋere hâwic‐jopame iŋuc hâcne embiŋ.

Jojakiŋ firuekicne
(Jer 52:31–34)

27 Eme Juda ŋicwofuŋ Jojakiŋ e kâpâcwâruo jukuhame jara 37 â mosa 12
â ʒoaŋ gie bapa 27 tarame ine Babe ŋicwofuŋ Ewi‐Merodaczi akickehuc
mume kâpâcwâruonec wahawec. Ine ŋicwofuŋ gie‐ticne fuŋkewec jara ira
iŋuc ewec. 28 Erâ âgo ecnehuc ŋeŋe‐ticne bafeme ŋicwofuŋ gâcne ehec
Babe haeo jumbiŋ jaŋere ŋeŋe biri irec micnao ŋewec. 29 Eme Jojakiŋ e
kâpâcwâru ŋaqi‐ticne hetararâ ŋicwofuŋhec nânâ nâhuc jukuhame hâmoc
dameŋ‐ ticne maickewec. 30 Sahacte dope wiac irec ʒiŋuc ekicne: Babe
ŋicwofuŋ e ʒoaŋ sâc dope wiac‐ticne râcnehuc juhame hâmoc dameŋ‐ticnao
tarawec.

BINAŊ QÂHÂC I
BINAŊ QÂHÂC I â II

BINAŊQÂHÂC I â II irecmaŋnao Judaŋic ŋicwofuŋfâc‐jeŋic sasawa jaŋere
binaŋmocwâc qâhâckehuc râekicnere papia ʒâŋne BINAŊQÂHÂCmukicne.
Papia qizec jajahec i mârâc jaha jâmbâŋ papia mocjahao qâzuckepie fowec.
Juku ʒâhec ine bâfâuckepie papia qizec jajahec fuapic.
Papia fufuŋkenao Saulo â Dawidi jahere binaŋ mocwâc fuakac, â

tataranao ine Judaŋic Babilonia mâreŋko kâpâcwâruo bacjopa rakicne irec
binaŋ fokac. Ine hâcne, Judaŋic erâ ŋicwofuŋfâc‐jeŋic jaŋe Anuture maio
weniŋuc juhapieWofuŋzi hone bafic â jopa bâtiŋ ejarewec irec dâŋ â binaŋ
wiac i mu bac efârekicne.
Dâŋ neŋgocne sâko gaŋne gaŋe forakac ine kecʒiŋuc:
Bin I 1—10. Ira Adamtaonec ŋic gaŋne gaŋne fua wefukupie Saulozi Israe
ŋic jaŋere ŋicwofuŋ erâ juku hâmowec irec dâŋ â binaŋ fokac.

Bin I 11—29. Ira ŋicwofuŋ Dawidire binaŋ qâreŋkekicne forakac.
Bin II 1—9. Ira Salomore dâŋ â binaŋ bâfuaŋgopeneŋ.
Bin II 10 —36. Ira ine Israe ŋic jaŋere uucmaŋ fâuckeme Judaŋiczi
juwefuku kâpâcwâruo rafârembiŋ, irec binaŋ râekicne.

Ŋifec ine Anutuzi Wofuŋ jujareha ere gurufâc jumbiŋ, â Jerusalem haeo
taha ufuŋ‐ jeŋic ŋeha ira Anutu mai ecnembiŋ irec binaŋ i wâc mâmâc
râekicne fokac. Ine hâcne, qâreŋŋic e fuŋne jajahec kecʒiŋucte Judaŋic
jaŋere binaŋ mocwâc banârewec:
1. Judaŋic jaŋerao wiac hâhâwicne fuarâ foha Anutuzi sifu dâŋ mu-
paŋke‐jarewec irec fârine fuaocte giene bahuc juwec. Irec e mana‐
jareha kâpâcwâruonec risierâ sahackopec â maŋkopec juju i heɋârerâ
gurufâc‐ticne ʒuhuckerâ jumbiŋ. Moc iŋuc nâzâ nâwotuc eocte papia‐
ticne qâreŋkewec.

2. Â moc ine Jerusalem haeo Wofuŋ mai eecne i weniŋuc erâ fuŋkembiŋ,
â taha bapa â Lewiŋic jaŋe gie‐jeŋic weniŋuc erâ bambiŋ i wâc nâzâ
nâwotuc eocte qâreŋkewec. Ehuc, Dawidizi taha ufuŋ fufua â maŋnao
taha gie bapa â wiac gâcne ebac ee irec ʒaʒawie gie bame juku ʒâhec
ŋokâ‐ticne Salomozi taha ufuŋ bajâmbâŋkewec irec dâŋ i mâmâc mu
qâreŋ ewec.

Adamte ɋâricfâc jaŋere ʒâŋe biri
(Fuf 5:1–32)

1 Adam, Sete â Enosi; 2 Kenaŋ, Mahalale â Jarede; 3 Enoko, Metusela â
Lamec; 4Noa, Sem, Ham â Jafete.

Noa ŋokâfâc‐ticne jaŋere ɋâricfâc
(Fuf 10:1–32)

5 Jafetere ŋokâfâc ʒiŋuc fuambiŋ: Gomera,Magogo,Madai, Jawaŋ, Tubali,
Meseke â Tirasi. 6EmeGomerare ŋokâfâc ʒiŋuc fuambiŋ: Asakenaʒa, Difata
â Togama. 7 Eme Jawaŋte ŋokâfâc fuambiŋ ine ʒiŋuc: Elisa, Tarasisi, Kitim
â Rodanim.

8 Eme Hamte ŋokâfâc ʒiŋuc fuambiŋ: Kusu, Aigita, Puti â Kanaaŋ.
9Kusure ŋokâfâc ine ʒiŋuc fuambiŋ: Sebe, Hawila, Sabita, Rama â Sabateka.
EmeRamare ŋokâ jahec jahere ʒâŋe ine Seba âDedaŋ. 10Kusu eNimorodire
mamac. Eme Nimorodizi hâcne mâreŋko tâpiri ɋicwânʒâŋhec juju irec gie
fuŋkewec.

11 Eme Aigita e Ludim, Anamim, Lehabim, Nafituhim, 12 Patarusim,
Kasilukim â Kafatorim jaŋere mamac. Eme Kasilukimtaonec ine Filisa ŋic
jaŋe fua sawec embiŋ.

13 Eme Kanaaŋ e mârâc ŋokâ‐ticne Sidoŋ â Hete jahere mamac. 14 Erâ e
Jebusi ŋic â Amori ŋic â Girigasi ŋic 15 â Hiwiŋic â Areki ŋic â Siniŋic, 16 â
Arawadi ŋic â Zemari ŋic erâ Hamati ŋic jaŋere apa wâc juwec.

17 Eme Semte ŋokâfâc ine ʒiŋuc fuambiŋ: Elam, Asihuru, Arapakisa,
Ludi, Aram, Uzi, Hulu, Getera â Meseke. 18 Eme Arapakisare ŋokâ ine Sela
â Selare ŋokâ ine Ebere. 19 Eme Ebere ere ŋokâ jajahec fuapic: Mocte
ʒâŋe Pelege. Pelegere dameŋko hâcne mâreŋte ŋecjucfâc jaŋe dâŋte erâ
fâuckembiŋ. Pelege ɋaticnere ʒâŋe ine Jokataŋ. 20 Jokataŋ e ine Alamoda,
Selefe, Hazamawe, Jera, 21Hadoram, Uʒali, Dikela, 22 Ebali, Abimae, Seba,
23 Ofiri, Hawila â Jobabe jaŋere mamac; ŋic ʒâŋe hâcne Jokataŋte ŋokâfâc
sasawa.

Sem ɋâricfâc‐ticne jaŋere ʒâŋe
(Fuf 11:10–26)

24 Semte ŋokâfâc ʒiŋuc fuambiŋ: Arapakisa, Sela, 25 Ebere, Pelege, Reu,
26 Serugu, Naho, Tera 27 â Abram, Abraham hâcne.

Isimae â Ketura jahare ɋâricfâc
(Fuf 25:1–6, 12–18)

28 Abrahamte ŋokâ jajahec jahere ʒâŋe Isaka â Isimae. 29 Eme gaŋne
gaŋne fua wefumbiŋ ine ʒiŋuc: Isimaere mârâc ŋokâ ine Nebajoti. Ehame
ere râpeo fua rambiŋ ine ʒiŋuc: Kedara, Adibele, Mibesam, 30 Misima,
Duma, Masa, Hadadi, Tema, 31 Jeturu, Nafisi â Kedema. Ŋic i jaŋe hâcne
Isimaere ŋokâfâc sasawa. 32 Eme Abrahamzi ŋokacmamare rowec, ʒâŋene
Ketura e ŋokâfâcne ʒiŋuc rocjopawec: Ʒimiraŋ, Jokisaŋ, Medaŋ, Midiaŋ,
Isibaka â Sua. Eme Jokisaŋte ŋokâ jahec ine ʒiŋuc: Seba â Dedaŋ. 33 Eme
Midiaŋte ŋokâfâc ine Efa, Efere, Hanoki, Abida â Elida. Ŋic jaŋe hâcne
Keturare ɋâricfâc sasawa.

Esaure ɋâricfâc jaŋere ʒâŋe
(Fuf 36:1–43)

34Abraham e Isakare mamac. Isakare ŋokâ jahec ine Esau â Israe. 35Eme
Esaure ŋokâfâc ine ʒiŋuc: Elifaʒi, Reguele, Jeusi, Jalam â Kora. 36 Elifaʒire
ŋokâfâc ine ʒiŋuc: Temaŋ, Omare, Zefi, Gatam, Kenaʒi, Timina â Amaleke.
37 Eme Reguelene ŋokâfâc ine ʒiŋuc: Nahati, Ʒera, Sama â Miʒa.

38Eme Seirire ŋokâfâc ine ʒiŋuc: Lotaŋ, Sobali, Zibeoŋ, Ana, Disoŋ, Eʒere
â Disaŋ. 39 Eme Lotaŋte ŋokâ jahec ine ʒiŋuc: Hori â Hamam â Lotaŋte seŋ
ine Timina. 40 Eme Sobalire ŋokâfâc ine ʒiŋuc: Aliaŋ, Manahati, Ebali, Sefi
â Onam. Eme Zibeoŋte ŋokâ jahec ine Aja â Ana. 41 Eme Anare ŋokâ ine
Disoŋ. Eme Disoŋte ŋokâfâc ine ʒiŋuc: Hamaraŋ, Esibaŋ, Itiraŋ â Keraŋ.
42 Eme Eʒere ere ŋokâfâc ine ʒiŋuc: Bilihaŋ, Ʒawaŋ â Jakaŋ. Eme Disaŋte
ŋokâ jahec ine Uzi â Araŋ.

43 Israe ŋic jaŋerao ŋicwofuŋ mi juhapie Edommâreŋko ŋicwofuŋ ʒiŋuczi
jumbiŋ: Beoro ŋokâ‐ticne Bela. E hae‐ticnere ʒâŋeDiŋhaba. 44Bela hâmome
Bozera haeonec ŋic moc, ʒâŋene Ʒera, ere ŋokâ Jobabezi tucticne qarâ
ŋicwofuŋ juwec. 45 Juku Jobabe e hâmome Temaŋ ŋic jaŋere mâreŋko‐nec
ŋic moc, ʒâŋene Husam, eki tucticne qarâ ŋicwofuŋ juwec. 46 Juku Husam
e wâc iŋuc jaha hâmome Bedadere ŋokâ Hadadizi tucticne qâra ŋicwofuŋ
juwec. Eki hâcne Moabi mâreŋko Midiaŋ ŋic bawahac‐jopawec. Hadadi e
hae‐ticnere ʒâŋe Awiti. 47 Juku Hadadi e wâc hâmome Masareka haeonec
ŋicmoc, ʒâŋene Samala, eki tucticne qarâ ŋicwofuŋ juwec. 48 Juku Samala e
wâc hâmome Eufrata opâo haemoc ŋewec ʒâŋene Rehoboti irecnec ŋicmoc,
ʒâŋene Sauli eki tucticne qarâ ŋicwofuŋ juwec. 49 Juku Sauli e wâc iŋuc
jaha hâmome Akaboro ŋokâ‐ ticne Baali‐Hanaŋzi tucticne qarâ ŋicwofuŋ
juwec. 50 Juku Baali‐Hanaŋ e wâc hâmome Hadadi wasenezi tucticne qarâ
ŋicwofuŋ juwec. E hae‐ticnere ʒâŋe Pati â ŋonâŋ‐ticnere ʒâŋe ineMehetabe.
Mehetabe e Matiredere otâ â ŋosa‐ticne ine Meʒahaba. 51Eme juku Hadadi
e wâc hâmowec.
Eme Edom mâreŋko ŋic fekicne ʒiŋuczi jumbiŋ: Timina, Alia, Jeteti,

52Oholibama, Ela, Pinoŋ, 53Kenaʒi, Temaŋ,Mibezare, 54Magadiele â Iram.
Ŋic i jaŋe hâcne Edom mâreŋko fekicne jumbiŋ.

2
Israe ɋâricfâc‐ticne jaŋere ʒâŋe
(Fuf 35:22–26)

1 Israere ŋokâfâc ʒiŋuc fuambiŋ: Rubeŋ, Simeoŋ, Lewi, Juda, Isasa,
Sebuloŋ, 2Daŋ, Josefe, Benjamiŋ, Naftali, Gade â Ase.

Juda ɋâricfâc‐ticne jaŋere ʒâŋe
3 Judare ŋokâfâc ine ʒiŋuc fuambiŋ: Ero, Onaŋ â Sela; ŋic jaŋe hâcne

Kanaaŋ ŋokac, ʒâŋene Batisua eki rocjopawec. Eme Judare mârâc ŋokâ Ero
e Wofuŋte maio ŋic repic qapicne jukume Wofuŋzi qâhâmowec. 4 Ehame
Juda e joŋao‐ticne Tama ehec kosa jume motec kiweckerâ Pereze â Ʒera
rocjofawec. Eme Judare ŋokâfâcmemoc jumbiŋ.

5 Eme Perezere ŋokâ jajahec fuapic jahere ʒâŋe ine Hezoroŋ â Hamulu.
6 Eme Ʒerare ŋokâfâc memoc fuambiŋ, ʒâŋe‐jeŋic ine ʒiŋuc: Ʒimiri, Etaŋ,
Hemaŋ, Kalikolo â Dara. 7 Eme Karamire ŋokâ ine Akari, e wiac bâtirikicne
ira bâbâsifuc bâfuahuc Israe maŋbâiŋ ecnewec. 8 Eme Etaŋte ŋokâ ine
Aʒaria.

9 Eme Hezoroŋte ŋokâfâc ine ʒiŋuc fuambiŋ: Jeramele, Ram â Kelubai.
10 Eme Ram e Aminadare mamac â Aminada e ine Nasoŋte mamac. Eme
Nasoŋzi hâcne Juda ŋokâfâc‐ticne jaŋere fekicne juwec. 11 Eme Nasoŋ e
Salemare mamac â Salema e Boasire mamac 12 â Boasi e Obedere mamac
â Obede e ine Isaire mamac. 13 Isaire motecfâc birio fua rakupie ʒare‐jeŋic
7 ewec; jaŋere ʒâŋe ʒiŋuc: Eliaba, Abinada, Simea, 14-16 Netanele, Radai,
Ozem â Dawidi. Eme jaŋere seŋ jahec ine Zeruja â Abigai. Eme Zerujare
ŋokâfâc jahec â moc jaŋere ʒâŋe ine ʒiŋuc: Abisai, Joabe â Asahele. 17 Eme
Abigaizi Amasa rowec â Amasare mamac ine Jetera. Jetera e ine Isimae ŋic.

18 Eme Hezoroŋte ŋokâ Kalebe â ŋonâŋ‐ticne Aʒuba jahere naru motec
ʒiŋuc fuambiŋ: Otâ‐jekic Jerioti â ŋokâfâc‐jekic ine ʒiŋuc: Jesere, Sobabe â
Aradoŋ. 19 Eme juku Aʒuba hâmome Kalebe e Efarata ŋonâŋ‐ticne rowec.

Eme erao Huru fuawec. 20 Eme Huru e Urire mamac â Uri e ine Bezalele
ere mamac.

21 Juku Hezoroŋ e jara‐ticne 60 bazurâ Gileade mamac‐ticne Makirire otâ
rorâ ehec juhame Segubu rowec. 22 Segubu e Jairire mamac. Eme Gileade
mâreŋko Jairire hae 23 ŋerawec. 23 Ehame Gesuru â Aram ŋic jaŋe Hawoti‐
Jairi â Kenati hae jowac rohuc hae piticfâc‐jekic 60mâmâc rombiŋ; ŋic i jaŋe
GileaderemamacMakiri ere ɋâricfâc sasawa. 24EmeHezoroŋhâmome juku
Kalebezi mamac‐ticne Hezoroŋte ŋonâŋ Efarata ehec juhame Asuru rowec.
Eme eki hâcne Tekoa hae bawec.

25 Hezoroŋte mârâc ŋokâ Jeramele ere ŋokâfâc ʒiŋuc fua rambiŋ: Ram,
Buna, Oreŋ, Ozem â Ahia. 26 Jeramele e ŋonâŋ‐ticne moc juwec wâc,
ʒâŋene Atara, e Onamte neŋgoc. 27 Jeramele ere mârâc ŋokâ Ramte ŋokâfâc
ine ʒiŋuc: Mazi, Jamiŋ â Ekere. 28 Eme Onamte ŋokâ jahec ine ʒiŋuc:
Samai â Jada. Eme Samaire ŋokâ jahec ine Nadaba â Abisu. 29 Eme
Abisu ŋonâŋ‐ticnere ʒâŋe Abihai, eki Ahabaŋ â Molidi rocjofawec. 30 Eme
Nadabare ŋokâ jahec ine Selede â Apa‐Im. Eme Selede e ɋâric tâmiric juku
hâmowec. 31 Eme Apa‐ Imte ŋokâ ine Isi. Ere ŋokâ ine Sesaŋ. Sesaŋte
ŋokâ ine Ahalai. 32 Samai ɋâticne Jada ere ŋokâ jahec ine Jetera â Jonataŋ.
Eme Jetera e ɋâric tâmiric juku hâmowec. 33 Eme Jonataŋte ŋokâ jahec
ine Peleti â Ʒaʒa. Ŋic i jaŋe hâcne Jeramele ere ɋâricfâc. 34 Eme Sesaŋ e
ŋokâ tâmiric, otâfâcne sawa fuambiŋ. 35 Erâ ine Sesaŋte kiŋaŋ qaqa Aigita
ŋic moc juwec ʒâŋene Jareka. Eme Sesaŋ e otâ‐ticne ŋic e hâcne râcneme
erao Atai fuawec. 36Atai e Nataŋtemamac â Nataŋ e ine Ʒabadiremamac.
37Ʒabadi e Efalata eremamac â Efalate e ine Obederemamac. 38EmeObede
e Jehure mamac â Jehu e ine Aʒariare mamac. 39Aʒaria e Helezire mamac
â Helezi e ine Eleasare mamac, 40 Eleasa e Sisimaire mamac â Sisimai e ine
Salumte mamac. 41 Salum e Jekamiare mamac â Jekamia e ine Elisamare
mamac.

42 Eme Jeramele ɋaticne Kalebere mârâc ŋokâ ine Maresa, e Zifi hae
bâfuawec. Eme Maresare ŋokâ ine Heboroŋ. 43 Eme Heboroŋte ŋokâfâc
ine ʒiŋuc: Kora, Tapua, Rekem â Sema. 44 Sema e Rahamte mamac. Eme
Rahamzi Joroke‐Am hae bâfuawec. Rekem e ine Samaire mamac. 45 Eme
Samaire ŋokâ ine Maoŋ â Maoŋzi ine Bete‐Zuru hae bâfuawec. 46 Eme
Kalebezi ŋokac mamare rowec ʒâŋene Efa, eki Haraŋ, Moza â Goʒeʒi
rocjopawec. Haraŋ e ine Gaʒeʒiremamac. 47Eme Jadaire ŋokâfâc ine ʒiŋuc:
Regem, Jotam, Gesaŋ, Peleti, Efa â Safa. 48EmeKalebezi ŋokacmamare jaha
moc rowec, ʒâŋene Maka, eki Seberi â Tirihama rocjofawec. 49 Erâ ekizia
wâc Safa â Sewa rocjofawec. Eme Safazi Madimana hae bâfuawec â Sewazi
ine Makebena â Gibea hae bâfuac‐jofawec. Eme Kalebere otâ moc juwec
ʒâŋene Akisa. 50Ŋic i jaŋe Kalebere ɋâricfâc sasawa.
Eme Efaratare mârâc ŋokâ Huru ere ŋokâ moc ʒâŋene Sobali e Kiriati‐

Jearim hae bâfuawec, 51 â moc Salema, e Betelehem hae bâfuawec, â moc
ʒâŋene Horefe e Bete‐Gade hae bâfuawec. 52 Kiriati‐Jearim hae fuŋfuŋke
Sobali e ŋokâfâcne gâcne fuambiŋwâc: Moc ine Haroe. Erâ eMenu‐Hoti ŋic
dâkâne jaŋere apa juwec wâc. 53 Kiriati‐Jearim haere ŋecjucfâc ine ʒiŋuc:
Itiri ŋic, Putiŋic, Sumati ŋic â Misirai ŋic. Eme ŋic i jaŋeraonec ine Zorati
ŋic â Esitaoli ŋic fua rambiŋ. 54 Eme Salemare ɋâricfâc Netofati ŋic jaŋe
Betelehem haeo jumbiŋ â Manahati ŋic dâkâne â Zoriŋic jaŋe ine Ataroti â
Bete‐Joabe haeo jumbiŋ. 55Eme qâqâreŋ ŋic jaŋere garikiŋfâc kecʒiŋuc jaŋe

wâc Jabezi haeo jumbiŋ: Tirati ŋic, Simeati ŋic â Sukati ŋic. Ŋic jaŋe hâcne
Keniŋic, jaŋe Rekabare kikefuŋ jaŋere apa ŋiric ŋuruc Hamati eraonec fua
sawec ewefumbiŋ.

3
Dawidi ŋokâfâc‐ticne jaŋere ʒâŋe
(Sam II 3:2–5; 5:13–16; Bin I 14:3–7)

1 Dawidire ŋokâfâc Heboroŋ haeo fuambiŋ ine ʒiŋuc: Mârac fufua ere
ʒâŋe Amnoŋ, e Jesere ŋokac Ahinoamzi rowec. Eme ere râpeo ine Danie
fuawec, e Karamele ŋokac Abigaizi rowec. 2 Eme ere râpeo ine Abisalom
fuawec, e neŋgoc‐ticne i Gesuru ŋicwofuŋ Talamaire otâ ŋâŋene Maka.
Ehame ere râpeo Adonia fuawec, neŋgoc‐ticnere ʒâŋe ine Hagiti. 3 Eme ere
râpeo Sefatia fuawec, e Abitalizi rowec. Ere râpeo ine Itiream fuawec, e
Dawidi ŋonâŋ‐ticne Egelazi rowec. 4 Ŋokâfâcne 6 jaŋe Dawidizi Heboroŋ
haeo jara 7 â mosa 6 ŋicwofuŋ juwec dameŋ ira fuambiŋ. Eme jara 33 ine
Jerusalem haeo ŋicwofuŋ juwec. 5 Ehame ŋokâfâcne ʒiŋuc jaŋe Jerusalem
haeo fuambiŋ: Simea, Sobabe, Nataŋ â Salomo. Ŋokâfâcne jahec â jahec i
jaŋe Amielere otâ Batisua eki rocjopawec. 6 Ehame ʒuhuckerâ ŋokâfâcne
9 fuambiŋ jaŋere ʒâŋe ine ʒiŋuc: Ibihari, Elisama, Elifele, 7 Noga, Nefege,
Jafia, 8Elisama, Eliada â Elifele. 9Ŋic i jaŋe hâcneDawidire ŋokâfâc sasawa,
â ŋokacmamare rocjopawec jaŋereŋokâfâcmiwosec‐jopakicne. EmeTama
e ine seŋjeŋic.

Salomo ɋâricfâc‐ticne jaŋere ʒâŋe
10 Salomore ŋokâ Rehoboam â Rehoboamte ŋokâ Abia â Abiare ŋokâ Asa

â Asare ŋokâ ine Josafata. 11 Eme Josafatare ŋokâ Joram â Joramte ŋokâ
Ahaʒia â Ahaʒiare ŋokâ ine Joasi. 12 Eme Joasire ŋokâ Amazia â Amaziare
ŋokâ Aʒaria â Aʒariare ŋokâ ine Jotam. 13Eme Jotamte ŋokâ Ahaʒi â Ahaʒire
ŋokâ Hisikia â Hisikiare ŋokâ ine Manase. 14 Eme Manasere ŋokâ Amoŋ
â Amoŋte ŋokâ ine Josia. 15 Eme Josiare ŋokâfâc ine ʒiŋuc: Mârâc ŋokâ
Johanaŋ, eme ere râpeo Jojakim, eme ere râpeo Zedekia, eme ere râpeo ine
Salum. 16 Eme Jojakimte ŋokâ jahec ine ʒiŋuc: Jekonia â Zedekia. 17 Eme
kâpâcwâru ŋic Jekonia ere ŋokâfâc ine ʒiŋuc: Sealitie, 18Malikiram, Pedaja,
Senaza, Jekamia, Hosama â Nedabia. 19 Pedajare ŋokâ jahec ine Serubabe
â Simei; eme Serubabere ŋokâ jahec ine Mesulam â Hanania; eme seŋjeŋic
ine Selomiti. 20 Eme ʒuhuckerâ memoc fuambiŋ ine ʒiŋuc: Hasuba, Oheli,
Berekia, Hasadia â Jusahese. 21 Eme Hananiare ŋokâ jahec ine Pelatia â
Jesaja. Eme Jesajare ŋokâ ine Refaja â Refajare ŋokâ Arinaŋ â Arinaŋte
ŋokâ Obadia â Obadiare ŋoka ine Sekania. 22 Eme Sekaniare ŋokâfâc 6
fuambiŋ ine ʒiŋuc: Semaja, Hatusi, Igali, Baria, Nearia â Safati. 23 Eme
Neariare ŋokâfâc jahec â moc ine ʒiŋuc: Elioenai, Hisikia â Aʒarikam.
24 Eme Elioenaire ŋokâfâc 7 ine ʒiŋuc: Hodawia, Eliasibi, Pelaja, Akubu,
Johanaŋ, Delaja â Anani.

4
Juda ɋâricfâc‐ticne jaŋere ʒâŋe

1 Judare ŋokâfâc ine ʒiŋuc: Pereze, Hezoroŋ, Karami, Huru â Sobali.
2 Eme Sobali ŋokâ‐ticne Reaja e Jahatire mamac â Jahati e ine Ahumai â

Lahada jahere mamac. Ŋic i jaŋe hâcne Zorati ŋic jaŋere garikiŋ guru.
3 Eme Etamte ŋokâfâc ine ʒiŋuc: Jesere, Isima â Idabasi; eme seŋjeŋicte
ʒâŋe ine Hazeleponi. 4 Eme Penuele e Gedoro hae bawec â Eʒere e ine
Husare mamac. Ŋic i jaŋe Efaratare mârâc ŋokâ Huru, Betelehem hae
bawec, ere ŋokâfâc. 5 Eme Tekoa hae bawec ŋic ʒâŋene Asuru e ŋonâŋ
jajahec rocjofawec, ʒâŋe‐jekic Hela â Nara. 6 Eme Narazi ŋokâfâcne ʒiŋuc
rocjopawec: Ahuʒam, Hefere, Temeni â Hahasitari. Ŋic i jaŋe Narare
ŋokâfâc sasawa. 7 Eme Helare ŋokâfâc ine ʒiŋuc: Zereti, Izara â Etenaŋ.
8 Eme Kozi e Anubu â Zobeba jahere mamac. Erâ Harumte ŋokâ Aharahele
garikiŋfâc‐ticne jaŋere apa wâc mâmâc juwec. 9 Jabezi e hahac ɋafâcne
jaŋere sâc sirickehuc fekicne juwec. Eme neŋgoc‐ticne e ʒiŋucmuhuctecne
ʒâŋene Jabezi muwec: “No ʒâicmaŋko hâcne ropo.” 10 Eme Jabezi e Israere
Anutu numucnehuc muwec, “No jambuŋnuhuc mâreŋ bâsoka‐narecmurâ
numu‐ garekopac. Go nohec juhaŋtec ʒâic â sisipiric tâmiric jupemurâ
numu‐ garekopac.” E iŋuc numume Anutuzi nunumu‐ ticne manawec.
11Kelubu e Suhare hahacziMehiriremamac âMehirizi ine Esitoŋtemamac.
12 Eme Esitoŋ e ine Beterafa â Pasea jahere mamac. Eme Tehina eki ine
Irinahasire mamac. Ŋic i jaŋe hâcne Reka haeonec. 13 Eme Kenaʒire ŋokâ
jahec ine Otinie â Seraja. Eme Otinie ere ŋokâ jahec ine Hatati â Meonotai.
14 Eme Meonotai e Ofirare mamac â Seraja e ine Joabere mamac, Joabe
eki hâcne Geharasim hae bawec. Jaŋe metâ bapa ŋic jumbiŋte hae ʒâŋe
iŋuc mukicne. 15 Eme Jefune ŋokâ‐ ticne Kalebe ere ŋokâfâc ine ʒiŋuc:
Iru, Ela â Nam. Eme Elare ŋokâ ine Kenaʒi. 16 Eme Jehalele ere ŋokâfâc
ine ʒiŋuc: Ʒifi, Ʒifa, Tiria â Asarele. 17 Eme Eʒerare ŋokâfâc ine ʒiŋuc:
Jetera, Merede, Efere â Jaloŋ. Eme Meredezi Faraore otâ Bitia rome eki
ŋokâfâcne kiwec‐joparâ rocjopawec jaŋere ʒâŋe ine ʒiŋuc: Miriam, Samai â
Isiba. Eme Isiba e Esitemoare mamac. 18Ehame ŋonâŋ‐ticne e Juda ŋokaczi
Jerede rowec, eme eki Gedoro hae bawec, erâ Hebere rowec, eme eki Soko
hae bawec â ʒuhuckerâ Jekutie rowec, eme eki Ʒanoa hae bawec. 19 Eme
Nahamte seŋ, Hodiare ŋonâŋ hâcne ere ŋokâ jahec jahe Garami ŋic Keila
â Makati ŋic Esitemoa jahere mamac jupic. 20 Eme Simoŋte ŋokâfâc ine
ʒiŋuc: Amnoŋ, Rina, Beŋ‐Hanaŋ â Tiloŋ. Eme Isire ŋokâ jahec ine Ʒoheti â
Beŋ‐Ʒoheti. 21 Eme Judare ŋokâ Sela ere ŋokâfâc ine ʒiŋuc: Ero, e Leka hae
bawec, erâ Lada, e Maresa hae bawec, erâ Bete‐Asibea haeo qoruc qaŋqaŋ
bahuc jumbiŋ jaŋere garikiŋfâc. 22 Erâ Jokim â Koʒeba ŋic â Joasi â Sarafa.
Jaŋe Moabi mâreŋte ŋic fekicne juku Betelehem haeo risiembiŋ. (Binaŋ ʒi
raŋɋane jâmbâŋ.) 23Ŋic i jaŋe hâcne kuʒi bapa ŋiczi Netaim â Gedera haeo
ŋec juc embiŋ. Jaŋe ira ŋicwofuŋte gie bahuc jumbiŋ.

Simeoŋ ɋâricfâc‐ticne jaŋere ʒâŋe
24 Simeoŋte ŋokâfâc ine ʒiŋuc: Nemuele, Jamiŋ, Jaribi, Ʒera â Saulu.

25 Eme Saulure ŋokâ ine Salum â Salumte ŋokâ ine Mibesam â Mibesamte
ŋokâ ine Misima. 26 Eme Misimare ŋokâ ine Hamuele â Hamuele ere ŋokâ
ine Ʒakuru, Ʒakurure ŋokâ ine Simei. 27 Simei ŋokâfâcne 16 â otâfâcne 6
jumbiŋ. Ɋafâcne jaŋere naru motecfâc ine bocjaha mi fuambiŋ,me jaŋere
garikiŋfâc jaŋe Judaŋic jaŋere sâc wâc mi sawembiŋ. 28 Jaŋe hae ʒiŋuc ira
jumbiŋ: Bere‐Seba, Molada â Haza‐Sua, 29Biliha, Ezem â Tolada, 30Betuele,
Horima â Zikilaga, 31 Bete‐Makabo, Haza‐Susim, Bete‐Biri â Saraim. Jaŋe
hae ira ŋeŋe juju ewefuhuc juhapie juku Dawidizi ŋicwofuŋ ewec. 32 Erâ

ʒuhuckerâ hae‐ jeŋic memoc ʒiŋuc ŋerawec: Etam, Aiŋ, Rimoŋ, Tokeŋ â
Asaŋ. 33Eme hae kâcɋene i jaŋe rârec‐jopahuc hae piic piic gâcne ŋerakupie
Baali haeo fisiwec. Eme jaŋe hae ira ŋeŋe juju ehuc ŋic gaŋne gaŋne fua
wefumbiŋ jaŋere ʒâŋe biri soŋaŋkepie fowec.

34 Ʒâŋe biri‐jeŋic ʒiŋuc fowec: Mesoba, Jamelec â Amaziare ŋokâ Josa.
35 Joele, Josibiare ŋokâ Jehu, e apa ŋosa jahecne ine Seraja â Asiele.
36 Elioenai, Jakoba, Jesohaja, Asaja, Adiele, Jesimiele â Benaja. 37 Erâ
Sifire ŋokâ Ʒiʒa; e mamac ŋosa â apa ŋiric ŋurucfâcne jaŋere ʒâŋe ine
ʒiŋuc: Aloŋ, Jedaja, Simiri â Semaja. 38 Eme ʒâŋe‐jeŋic mukicne ŋic i
jaŋe guru‐jeŋicko ŋic fekicne jumbiŋ. Ehame garikiŋfâc‐jeŋic jaŋemâretec
sawembiŋ. 39 Eme jaŋe lama bulimakaofâc‐jeŋic jaŋere sopâc kecɋaŋ
basarâ raku Gedoro hae heririŋ wâneŋ fowec ira fisimbiŋ. 40Ehuc ira lama
bulimakao jaŋere mâreŋ biaŋne â qatiekicne sâko nacgumo roroc fuarâ
fowec. Eme mâreŋ i rauckerâ juwefumbiŋ ŋic i jaŋe Hamte ɋâricfâc hâcne.
41 Ʒâŋe biri‐jeŋic fokac i jaŋe Juda ŋicwofuŋ Hisikiazi juhame fisirâ mâreŋ
ira lama bulimakao jaŋere boze wiac imackehuc sopâc kecɋaŋ fowecte
Meunim ŋic mâreŋ ira jumbiŋ jaŋe jopa qâhâmoc ejarerâ mâreŋ‐jeŋicko
ŋesanaŋkembiŋ ŋeŋgopieŋ jaha. 42 Eme Simeoŋte ɋâricfâc jaŋeraonec 500
jaŋe Isi ŋokâfâc‐ticne ʒi jaŋe micne bajarepie Seiri tikio rambiŋ: Pelatia,
Nearia, Refaja â Uʒiele. 43 Ehuc Amaleke ŋic ʒanʒaŋne wisembiŋ jaŋe jopa
mizierâ mâreŋ ira ŋesanaŋkembiŋ ŋeŋgopieŋ jaha.

5
Rubeŋte ɋâricfâc

1 Israere mârâc ŋokâ Rubeŋ ere ŋokâfâc. Rubeŋ e jâmbomacmârâc ŋokâ,
erâ ine e mamac‐ticnere ŋonâŋ bâsâqorewecte mârâc fufuare wiac biŋe i
Israere ŋokâ Josefe ere ŋokâfâc jaŋere biŋe ewec. Eme irec erâ Rubeŋ e
mârâc fufua biri‐ticnao mi râekicne. 2 Eme Juda e hahac ɋafâcne jaŋere
ŋondeŋko ŋic sanaŋne juwecte erao fekicne moc fuawec, erâ sifu mârâc
fufuare wiac biŋe i Josefere ewec. 3 Israere mârâc ŋokâ Rubeŋ ere ŋokâfâc
ine ʒiŋuc: Hanoki, Palu, Hezoroŋ âKarami. 4Eme Joele ere ŋokâ ine Semaja,
â Semajare ŋokâ ine Gogo, â Gogore ŋokâ ine Simei. 5Eme Simeire ŋokâ ine
Mika, â Mikare ŋokâ ine Reaja, â Reajare ŋokâ ine Baali. 6Eme Baalire ŋokâ
ine Bera, E ine Asiria ŋicwofuŋ Tigela‐Pilesezi kâpâcwâruo barawec. Bera
e Rubeŋte ɋâricfâc jaŋere fekicne juwec. 7 Eme ere soctofafâc gaŋne gaŋne
fua wefumbiŋ â garikiŋ‐jeŋic sâc juraŋgopieŋ jaŋere biri ine ʒiŋuc: Jeiele
e fekicne‐jeŋic juwec; erâ Ʒekaria 8 â Aʒaʒi ŋokâ‐ticne Bela, erâ apa ŋosa
jahecne Sema â Joele. Bela e Aroe haeo juhuc Nebo â Baali‐Meoŋ hae i
mâmâc soŋaŋ‐jofawec. 9 Erâ e bulimakaofâc‐jeŋic jaŋe Gileade mâreŋko
sawembiŋte ʒoaŋ wewefunaopec Eufrata opâ ʒiŋuc mâreŋ burocnere
qaŋeŋnao wâc ŋec juc ewec. 10 Eme jaŋe Saulore dameŋko Hagiri ŋic
jaŋehec qaqac ehuc jopambiŋ. Ehuc Gileade mâreŋ ʒoaŋ wewefunaopec
mâreŋ fowec i sâcke‐fârerâ boze‐jeŋicko ŋeŋe juju embiŋ.

Gadere ɋâricfâc
11 Eme Gadere ŋokâfâc jaŋe Rubeŋte ɋâricfâc jaŋere ŋifecnao Basaŋ

mâreŋko ŋeŋe juju ehapie raku Saleka haeo fisiwec jaŋere ʒâŋe ʒiŋuc:
12 Joele e fekicne juwec; ere wahamicne ine Safam; ehame Jamai â Safati,

ŋic iŋuczi Basaŋ mâreŋko jumbiŋ. 13 Eme soctofafâc‐jeŋic jaŋere garikiŋ 7
ine kecʒiŋuc: Mikae, Mesulam, Seba, Jorai, Jakaŋ, Ʒia â Ebere. 14Ŋic i jaŋe
hâcneHuri ŋokâ‐ticne Abihai ere ŋokâfâc. Eme Abihaire apa ŋiric ŋuruc ine
ʒiŋuc: Jaroa, Gileade, Mikae, Jesisai â Buʒi. 15 Eme Ahi Abadiele ŋokâ‐ticne
â Gumire ŋosa hâcne, e garikiŋ‐jeŋicko ŋic fekicne juwec. 16-17 Eme jaŋe
Gileade mâreŋko â Basaŋ mâreŋko hae ŋerawec ira jurambiŋ. Erâ Saroŋ
mâreŋko lama bulimakao jaŋere mâreŋ forawec ira ŋeŋe juju ehapie raku
mâreŋ‐jeŋic qaŋeŋnao fisi‐fârewec. Ŋic i jaŋe Juda ŋicwofuŋ Jotam â Israe
ŋicwofuŋ Jeroboam jahere dameŋko gaŋne gaŋne sâc biric‐jopakicne.

Rubeŋ Gade â Manase guru dâkâne jaŋere binaŋ
18 Rubeŋ â Gade jahere ɋâricfâc erâ Manase guru dâkâne jaŋeraonec 44

tauseŋ 760 jaŋe ŋic hâhâwicmâc, â ʒikafac jâmbâŋ, erâ maro â ʒika â tepe
wiac‐jeŋichec juhuc ʒikare ʒawiembiŋ. 19 Eme jaŋe Hagiri ŋic, â Jeturu,
Nafisi â Nodaba ŋic jaŋehec qaqac embiŋ. 20 Eme râsi jaŋe Rubeŋ, Gade
â Manase guru dâkâne jopaniŋte babafic epie guru jajahec â nâfocne jaŋe
ʒikaoa domahuc Anutu kio wâwâsic ecnepie eki erao râŋkembiŋte mana‐
jarehuc Hagiri ŋic â bafic‐jopambiŋ ŋic guru i jaŋe Israe ŋic jaŋere meo
râec‐jopawec. 21 Eme qowifâc‐jeŋic ʒiŋuc bacjopa rambiŋ: Kamele 50
tauseŋ â lama 250 tauseŋ â doŋgi 2 tauseŋ, erâ ŋic ɋâricne 100 tauseŋ iŋuc
bacjopa rambiŋ. 22 Anutuzi ʒika gie bawecte erâ ŋic bocjahazi hâmombiŋ.
Eme Israe ŋic jaŋe râsifâc‐jeŋic jaŋere hae mâreŋko jukuhapie kâpâcwâru
dameŋ‐jeŋicmaickewec.

23 Manase guru dâkâne jaŋe fua sawec mâretec ehuc mâreŋ ʒiŋuc ira
ŋeŋe juju embiŋ: Basaŋ, Baali‐Herimoŋ, Seniri â Herimoŋ tiki. 24 Eme
garikiŋ‐jeŋic sâc irec micne ine ʒiŋuc: Efere, Isi, Eliele, Aʒariele, Jeremia,
Hodawia â Jadiele. Ŋic i jaŋe garikiŋ sâc irecmicne juhuc ʒâŋe biŋe rarahec
â momori wânʒâŋ jujumbieŋ. 25 Erâ jaŋe apa ŋosafâc‐jeŋic jaŋere Anutu e
sindaŋ ecnehuc, eki ʒâŋe fai‐jeŋickomâreŋ rune jopa jâpec ejarewec jaŋere
nemuɋâŋ wiac irec sasec sâko bâfuahuc ira siŋkembiŋ. 26 Iŋuc epie Israere
Anutuzi Asiria ŋicwofuŋ Puli, ʒâŋe‐ticne moc Tigela‐Pilese, e ecneme fisirâ
Rubeŋ â Gade jahere ɋâricfâc â Manase guru dâkâne jaŋe bacjopa rawec.
Bacjopa rarâ Hala, Haboro, Hara â Goʒaŋ opâ ira guruc‐jopawec juŋgopieŋ.

6
Lewi ɋâricfâc‐ticne jaŋere ʒâŋe

1 Lewire ŋokâfâc ine ʒiŋuc: Geresom, Kohati â Merari. 2 Eme Kohatire
ŋokâfâc ine ʒiŋuc: Amaram, Izara, Heboroŋ â Uʒiele. 3 Eme Amaramte
ɋâricfâc ine ʒiŋuc: Aroŋ, Mose â Miriam. Eme Aroŋte ŋokâfâc ine ʒiŋuc:
Nadaba, Abihu, Eleaʒa â Itama. 4 Eme Eleaʒa e Pinehasire mamac â
Pinehasi e ine Abisuare mamac. 5 Eme Abisua e Bukire mamac â Buki e
ine Uʒire mamac. 6 Eme Uʒi e Ʒerahiare mamac â Ʒerahia e ine Merajotire
mamac. 7 Eme Merajoti e Amariare mamac â Amaria e ine Ahitibure
mamac. 8 Eme Ahitibu e Zadokore mamac â Zadoko e ine Ahimazire
mamac. 9Eme Ahimazi e Aʒariaremamac â Aʒaria e ine Johanaŋtemamac.
10Eme Johanaŋ e Aʒariare mamac. Eme eki hâne Jerusalem haeo Salomozi
ufuŋ bawec ira taha bapa juwec. 11 Eme Aʒaria e Amariare mamac â
Amaria e ine Ahitubure mamac. 12 Eme Ahitubu e Zadokore mamac â
Zadoko e ine Salumte mamac. 13 Eme Salum e Hilikiare mamac â Hilikia

e ine Aʒariare mamac. 14 Eme Aʒaria e Serajare mamac â Seraja e ine
Jozadacte mamac. 15 Eme Wofuŋzi Juda â Jerusalem jahe Nebukanezare
meo râec‐jofawec dameŋ ira Jozadac e kâpâcwâruo fewec.

16Lewire ŋokâfâc ine ʒiŋuc: Geresom, Kohati âMerari. 17Eme Geresomte
ŋokâ jahec jahere ʒâŋe ine ʒiŋuc: Libini â Simei. 18 Eme Kohatire ŋokâfâc
ine ʒiŋuc: Amaram, Izara, Heboroŋ â Uʒiele. 19 Eme Merarire ŋokâ jahec
ine ʒiŋuc: Mali âMusi. Eme Lewire kikefuŋ jaŋe garikiŋ‐jeŋic sâc ine ʒiŋuc:
20 Geresom, eme ere ŋokâ Libini â Libinire ŋokâ Jahati â Jahatire ŋokâ ine
Ʒima. 21 Eme Ʒimare ŋokâ Joa â Joare ŋokâ Ido â Idore ŋokâ Ʒera â Ʒerare
ŋokâ ine Jeateria. 22 Eme Kohatire ŋokâ ine Aminada, â Aminadare ŋokâ
Kora â Korare ŋokâ ine Asiri. 23 Eme Asirire ŋokâ Elikana â Elikanare ŋokâ
Ebiasafa â Ebiasafare ŋokâ ine Asiri. 24 Eme Asirire ŋokâ Tahati â Tahatire
ŋokâ Uriele â Uriele ere ŋokâ Uʒia â Uʒiare ŋokâ ine Saulu. 25Eme Elikanare
ŋokâ jahec jahere ʒâŋe ine Amasai â Ahimoti. 26 Eme Ahimotire ŋokâ
Elikana â Elikanare ŋokâ Zofai â Zofaire ŋokâ ine Nahati. 27 Eme Nahatire
ŋokâ Eliaba â Eliabare ŋokâ Jeroham â Jerohamte ŋokâ ine Elikana. 28 Eme
Samuere ŋokâ jahec jahere ʒâŋe ʒiŋuc: Mârâc ŋokâ Joele, eme ere râpeo ine
Abia. 29 Eme Merarire ŋokâ ine Mali, â Malire ŋokâ Libini â Libinire ŋokâ
Simei â Simeire ŋokâ ine Uʒa. 30 Eme Uʒare ŋokâ Simea â Simeare ŋokâ
Hagai â Hagaire ŋokâ ine Asaja.

Dawidizi taha ufuŋko gae heniŋte ŋic âkendâŋ‐jopawec
31 Ʒâʒâfic katapazi ŋesanaŋkeme jufehuc Dawidizi Wofuŋte ufuŋko gae

gie baniŋte ŋic ʒi jaŋe râec‐jopawec. 32 Eme jaŋe tutumaŋte qoruc boze
ira gie bahuc juhapie juku Salomozi Jerusalem haeo Wofuŋte ufuŋ bawec.
Jaŋe gie‐ jeŋic i ââkehocko bahuc jumbiŋ. 33 Ŋic â ŋokâfâc‐jeŋic ʒi jaŋe
gie bahuc jumbiŋ: Kohatire ɋâricfâc jaŋeraonec ŋic kecʒiŋuc jaŋe: Gae
hehe ŋic Hemaŋ, e Joele ŋokâ‐ticne, Samuere ŋosa hâcne. 34 Eme Samue
e Elikanare ŋokâ â Elikana e Joramte ŋokâ â Joram e Eliele ere ŋokâ â Eliele
e ine Toare ŋokâ. 35 Eme Toa e Zufure ŋokâ â Zufu e Elikanare ŋokâ â
Elikana e Mahatare ŋokâ â Mahata e ine Amasaire ŋokâ. 36 Eme Amasai
e Elikanare ŋokâ â Elikana e Joele ere ŋokâ â Joele e Aʒariare ŋokâ â Aʒaria
e ine Zefaniare ŋokâ. 37 Eme Zefania e Tahatire ŋokâ â Tahati e Asirire
ŋokâ â Asiri e Ebiasafare ŋokâ â Ebiasafa e ine Korare ŋokâ. 38 Eme Kora
e Izarare ŋokâ â Izara e Kohatire ŋokâ â Kohati e Lewire ŋoka â Lewi e ine
Israere ŋokâ. 39 Ehame qomâ‐ticne Berekiare ŋokâ Asafa e Hemaŋte fâreo
domawec. Berekia e Simeare ŋokâ. 40Eme Simea e Mikaere ŋokâ â Mikae e
Basejare ŋokâ â Baseja e ine Malikiare ŋokâ. 41 Eme Malikia e Etenire ŋokâ
â Eteni e Ʒerare ŋokâ â Ʒera e ine Adajare ŋokâ. 42Eme Adaja e Etaŋte ŋokâ
â Etaŋ e Ʒimare ŋokâ â Ʒima e ine Simeire ŋokâ. 43Eme Simei e Jahatire ŋokâ
â Jahati e Geresomte ŋokâ â Geresom e ine Lewire ŋokâ. 44Ehame qanaopec
ine qomâfâc‐jekic Merarire ŋokâfâc jaŋeraonec Kisire ŋokâ Etaŋ eki micne
domawec. Eme Kisi e Abadire ŋokâ â Abadi e ine Malukure ŋokâ. 45 Eme
Maluku e Hasabiare ŋokâ â Hasabia e Amaziare ŋokâ. 46 Eme Hilikia e
Amazire ŋokâ, Amazi e Banire ŋokâ â Bani e ine Semere ere ŋokâ. 47Semere
e Malire ŋokâ â Mali e Musire ŋokâ, Musi e Merarire ŋokâ â Merari e ine
Lewire ŋokâ. 48 Ehame Lewiŋic qomâfâc‐jeŋic jaŋe Anuture ufuŋ qoruc
bozeo gie sasawa i baniŋte âkendâŋ‐jopakicne.

Aroŋte ɋâricfâc
49 Eme Aroŋte ŋokâfâc jaŋe Anuture kiŋaŋŋic Mosezi mutâcne‐jarewec

irec sâcko Israe ŋic jaŋere erâ furu dindiŋte gie bahuc alatao qowi bâzi
â hosâc âsu rike jumbieŋ. 50 Eme Aroŋte ŋokâ ine Eleaʒa â Eleaʒare
ŋokâ Pinehasi â Pinehasire ŋokâ ine Abisua, 51 â Abisuare ŋokâ Buki â
Bukire ŋokâ Uʒi â Uʒire ŋokâ ine Ʒerakia. 52 Eme Ʒerakiare ŋokâ Merajoti
â Merajotire ŋokâ Amaria â Amariare ŋokâ ine Ahitubu. 53 Eme Ahitubure
ŋokâ Zadoko â Zadokore ŋokâ ine Ahimazi.

Lewi guru jaŋere hae
(Jos 21:1–42)

54 Mâreŋ majeŋickoa hae mâreŋ ro rauc embiŋ sâc hae‐ jeŋic ʒiŋuc
ŋerawec: Aroŋte ɋâricfâc, Kohatire garikiŋ hâcne, jaŋere ɋâsâi qambiŋ.
55 Ehuc Juda mâreŋko Heboroŋ hae ŋewec i mecne â rârec rârec mâreŋ
sopâc kecɋaŋhec forawec i mâmâc jarembiŋ. 56 Ehuc hae irec hesarac
mâreŋ â hae piic piic ine Jefune ŋokâ‐ ticne Kalebe râcnembiŋ. 57 Eme
Aroŋte ɋâricfâc jaŋe ŋeŋezic hae âmâreŋ sopâc kecɋaŋhec ʒiŋuc jarembiŋ:
Heboroŋ, Libina, Jatiri â Esitemoa, 58Hileŋ, Debiri; 59 Asaŋ â Bete‐Semesi.
60 Eme Benjamiŋ guru jaŋeraonec ine Geba, Alemeti â Anatoti hae iŋuc
jarembiŋ. Iŋuc ejarepie garikiŋ‐jeŋic sâc hae‐jeŋic 13 ŋerawec.

61 Eme Kohati guru gâcne sâko jaŋere ɋâsâimocwâc qahuc Manase guru
dâkâne jaŋeraonec hae 10 jarembiŋ. 62 Eme Isasa, Ase, Naftali â Manase
jaŋeraonec ine Basaŋ mâreŋko hae 13 Geresomte ɋâricfâc garikiŋ‐ jeŋic
sâc jarembiŋ. 63 Eme Rubeŋ, Gade â Sebuloŋ guru jaŋeraonec ine hae 12
Merarire ɋâricfâc garikiŋ‐jeŋic sâc jarembiŋ. 64 Israe ŋic jaŋe Lewi guru
hae â mâreŋ sopâc kecɋaŋhec iŋuc hâcne jarembiŋ. 65 Erâ Juda, Simeoŋ â
Benjamiŋ guru jaŋeraonec hae faic mukicne i wâc iŋuc jaha ɋâsâi qahuc
jarembiŋ.

66 Eme Kohatire ŋokâfâc jaŋere garikiŋfâc gâcne jaŋe Eferaim guruo
mâreŋ jarekicne ira hae rombiŋ. 67 Jaŋe ŋeŋezic hae ʒiŋuc hâcne jarekicne:
Eferaim tiki mâreŋko Sikem hae i mâreŋ sopâc kecɋâŋhec â Geʒera hae i
wâc mâreŋ sopâc kecɋaŋhec, 68 Jokemeam hae i mâreŋ sopâc kecɋaŋhec,
Bete‐Horoŋ hae i wâcmâreŋ sopâc kecɋaŋhec â Gatirimoŋ hae i wâcmâreŋ
sopâc kecɋaŋhec. 69Erâ Ajaloŋ hae i mâreŋ sopâc kecɋaŋhec â Gate‐Rimoŋ
hae i wâcmâreŋ sopâc kecɋaŋhec. 70 Eme Manase guru dâkâne jaŋeraonec
hae â mâreŋ sopâc kecɋaŋhec Kohatire ɋâricfâc gâcne sâko ʒiŋuc jarembiŋ:
Anera â Bileam.

71 Eme Geresomte ɋâricfâc jaŋe ine Manase guru dâkâne jaŋeraonec
hae â mâreŋ sopâc kecɋaŋhec ʒiŋuc jarembiŋ: Basaŋ mâreŋko Golaŋ â
Asitaroto. 72 Eme Isasa guru jaŋeraonec hae â mâreŋ sopâc kecɋaŋhec ine
ʒiŋuc: Kedesi â Daberata, 73 Ramoti â Anem. 74 Eme Ase guru jaŋeraonec
hae â mâreŋ sopâc kecɋaŋhec ine ʒiŋuc: Masali â Abadoŋ, 75 Hukoko â
Rehobo. 76 Eme Naftali guru jaŋeraonec hae â mâreŋ sopâc kecɋaŋhec
ine ʒiŋuc jarembiŋ: Galilaia mâreŋko Kedesi hae i â Hamoŋ erâ Kiriataim.
77 Eme Merarire ɋâricfâc gâcne sâko jaŋe Sebuloŋ guru jaŋeraonec hae
â mâreŋ sopâc kecɋaŋhec ine ʒiŋuc jarembiŋ: Rimono â Taboro. 78 Erâ
Jordaŋ ŋifecnao ʒoaŋ wewefunaopec Jeriko hae ŋewecko ine Rubeŋ guru
jaŋeraonec hae â mâreŋ sopâc kecɋaŋhec ʒiŋuc jarembiŋ: Mâreŋ burocnao
Bezere hae â Jaza 79 erâ Kedemoti â Mefata. 80 Eme Gade guru jaŋeraonec

hae â mâreŋ sopâc kecɋaŋhec ine ʒiŋuc jarembiŋ: Gileade mâreŋko Ramoti
hae i â Mahanaim, 81 erâ Hesiboŋ â Jazere.

7
Isasare ɋâricfâc

1 Isasare ŋokâfâc jahec â jahec jaŋere ʒâŋe ine ʒiŋuc: Tola, Pua, Jasubu â
Simoroŋ. 2 Eme Tolare ŋokâfâc ine ʒiŋuc: Uʒi, Refaja, Jerile, Jamai, Ibesam
â Semue. Ŋic jaŋe hâcne gaŋne gaŋne fua sawec ewefumbiŋ sâc jaŋere
micne â momori wânʒâŋ jâmbâŋ jumbiŋ. Eme Dawidire dameŋko jaŋere
ʒarezi 22 tauseŋ 600 ewec. 3 Eme Uʒire ŋokâ ine Iʒirahia. Eme Iʒirahiare
ŋokâfâc ine ʒiŋuc: Mikae, Obadia, Joele â Isia, jaŋe memoczi ŋic fekicne
jumbiŋ. 4 Eme kikefuŋ‐jeŋicko ʒuhuckerâ fua wefumbiŋ sâc momori guru
36 tauseŋ jumbiŋ. Ŋic i jaŋe ŋonâŋ â ŋokâfâc‐jeŋic bocjaha jujarembiŋ.
5Eme Isasare garikiŋfâc soctofafâc‐jeŋic gaŋne gaŋne fua wefumbiŋ sâc ŋic
momori wânʒâŋ wosec‐jopakicne ʒare‐jeŋic 87 tauseŋ.

6 Benjamiŋte ŋokâfâc jahec â moc jaŋere ʒâŋe ine ʒiŋuc: Bela, Bekere â
Jediae. 7 Eme Belare ŋokâfâc memoc jaŋere ʒâŋe ine ʒiŋuc: Eziboŋ, Uʒi,
Uʒiele, Jerimoti â Iri. Jaŋe kikefuŋ‐jeŋicko micne juhuc momori wânʒâŋ
jumbiŋ. Eme gaŋne gaŋne fua wefumbiŋ sâc biric‐jopapie ʒare‐jeŋic 22
tauseŋ 34 ewec. 8 Eme Bekere ŋokâfâc ine ʒiŋuc: Ʒemira, Joasi, Elieʒe,
Elioenai, Omiri, Jeremoti, Abia, Anatoti â Alemeti. 9 Ŋic i jaŋe Bekere
ŋokâfâc sasawa. Jaŋe kikefuŋ‐jeŋickomicne juhucmomori wânʒâŋ jumbiŋ.
Eme gaŋne gaŋne fua wefumbiŋ sâc biric‐ jopapie ŋic momori wânʒâŋ
ʒare‐ jeŋic 20 tauseŋ 200 ewec. 10 Eme Jediae ŋokâ‐ ticne ine Bilihaŋ;
â Bilihaŋte ŋokâfâc ine ʒiŋuc: Jeusi, Benjamiŋ, Ehudu, Kenana, Ʒetaŋ,
Tarasisi â Ahisaha. 11 Ŋic i jaŋe hâcne Jediae ere ŋokâfâc sasawa; jaŋe
kikefuŋfâc‐jeŋic jaŋerao micne juhuc momori wânʒâŋ jumbiŋ. Eme gaŋne
gaŋne fua wefumbiŋ sâc ʒikare baʒawiec‐jopakicne ʒare‐jeŋic 17 tauseŋ
200 ewec. 12 Eme Supim â Hupim jahe ine Irire ŋokâ jahec, â Husim e ine
Aherire ŋokâ.

13Naftalire ŋokâfâc ine ʒiŋuc: Jaziele, Guni, Jezere â Salum, jaŋe Bilihare
ɋâricfâc.

Manasere ɋâricfâc
14Manasere ŋokâfâc ine ʒiŋuc: Asiriele, e Manasezi Siria ŋokac mamare

rowec erao fuawec. Erâ ekizia wâc Gileade mamac‐ticne Makiri rowec.
15 Eme Makirizi Hupim â Supim jahere seŋ ŋonâŋ‐ticne rowec, ʒâŋene
Maka. Eme motec mocwâc ʒuhuckerâ fuawec, ʒâŋene Zelafiha. Eme
Zelafiha e otâfâcne sasawa fuambiŋ. 16 Ehame Makiri ŋonâŋ‐ticne Makazi
ŋokâ moc rorâ, ʒâŋene Peresi muwec. Â ɋaticnere ʒâŋe ine Seresi. Eme
ere ŋokâ jahec ine Ulam â Rakem. 17 Eme Ulamte ŋokâ ine Bedaŋ. Ŋic
i jaŋe Makirire ŋokâ Gileade ere ŋokâfâc, â Makiri e ine Manasere ŋokâ.
18 Ehame seŋticne Hamoleke eki ine Isihode, Abieʒe â Mala rocjopawec.
19 Eme Semidare ŋokâfâc ine Ahiaŋ, Sikem, Liki â Aniam.

Eferaimte ɋâricfâc
20 Eferaimte ŋokâ ine Sutela. Eme Sutelare ŋokâ Berede â Beredere

ŋokâ Tahati â Tahatire ŋokâ Eleada â Eleadare ŋokâ ine Tahati. 21 Eme
Tahatire ŋokâ Ʒabadi â Ʒabadire ŋokâ Sutela. Eme Eferaimte ŋokâ jahec

Eʒere â Eleada jahe ine Gatiŋic jaŋere bulimakao fiuc ronicte fisipire
qâhâmoc‐jofambiŋ. 22Ehamemamac‐jekic Eferaimzi ʒoaŋ gie bapa bocjaha
jahere ki mamakuc ehuc jume hahac ɋafâcne jaŋe bâmiriŋkeniŋte fisimbiŋ.
23EmeEferaimzi ŋonâŋ‐ticnemocwâc iqickemeŋokâmoc kiweckerâ rowec.
Rome wiac hâhâwicnezi kikefuŋ‐ ticnao fuawecte ʒâŋene Beria muwec.
24 Eme ere otâre ʒâŋe ine Sera. Eme eki hâcne Bete‐Horoŋ hae faic â juwic
erâ wâc Uʒeŋ‐Sera hae bawec. 25 Eme Beriare ŋokâ ine Refa â Refare ŋokâ
Rezefe â Rezefere ŋokâ Tela â Telare ŋokâ ine Tahaŋ 26â Tahaŋteŋokâ Ladaŋ
â Ladaŋte ŋokâ Amihudu â Amihudure ŋokâ ine Elisama. 27Eme Elisamare
ŋokâ Nuŋ â Nuŋte ŋokâ ine Josua. 28 Eme hae mâreŋ‐jeŋic ro rauc embiŋ
i ʒiŋuc: Bete hae â hae gâcne, ʒoaŋ wewefunaopec ine Naraŋ hae â ʒoaŋ
huhunaopec ine Geʒera hae â hae gâcne, erâ Sikem hae â hae gâcne erâ
Aja hae â hae gâcne. 29 Eme Manasere ɋâricfâc jaŋeremâreŋ mao wâc hae
ʒiŋuc ŋerawec: Bete‐Seaŋ â hae gâcne, Tanaki â hae gâcne, Megido â hae
gâcne, erâ Doro â hae gâcne. Hae ira hâcne Israere ŋokâ Josefe ere ɋâricfâc
jaŋe ŋec juc embiŋ.

Asere ɋâricfâc
30 Asere ŋokâfâc ine ʒiŋuc: Imina, Isiwa, Isiwi â Beria, erâ seŋjeŋic ine

Sera. 31 Eme Beriare ŋokâ jahec ine ʒiŋuc: Hebere â Malikiele. Eme
Malikiele e Biriʒaitire mamac. 32 Hebere e ine Jafelete, Someri, Hotam â
seŋjeŋic Sua jaŋere mamac. 33 Eme Jafelete ere ŋokâfâc ine ʒiŋuc: Pasake,
Bimahali â Asiwati. Ŋic i jaŋe hâcne Jafeletere ŋokâfâc. 34 Eme ɋaticne
Somerire ŋokâfâc ine ʒiŋuc: Roga, Jehuba â Aram. 35 Eme ɋaticne moc
ʒâŋene Hotam* ere ŋokâfâc ine ʒiŋuc: Zofa, Imina, Selesi â Amali. 36 Eme
Zofare ŋokâfâc ine ʒiŋuc: Sua, Harinefe, Suali, Beri â Imira, 37 Bezere,
Hoda, Sama, Silisa, Itiraŋ â Bera. 38 Eme Jeterare ŋokâfâc ine ʒiŋuc: Jefune,
Pisipa â Ara. 39 Eme Ulare ŋokâfâc ine ʒiŋuc: Ara, Haniele â Risia. 40 Ŋic
i jaŋe hâcne kikefuŋfâc‐jeŋic jaŋere micne â momori wânʒâŋ jâmbâŋ, erâ
jaŋe fekicne jaŋere fekicne. Eme gaŋne gaŋne fua wefumbiŋ sâc ʒikare
baʒawiec‐jopahuc biric‐jopakicne ŋic ʒare‐jeŋic 26 tauseŋ ewec.

8
Benjamiŋte ɋâricfâc

1 Benjamiŋ e mârâc ŋokâ‐ticne Bela, erâ Asibele, Ahara, 2 Noha â Rafa
jaŋere mamac. 3 Eme Belare ŋokâfâc ine ʒiŋuc: Adari, Gera, Abihudu,
4 Abisua, Naemaŋ, Ahoa, 5 Gera, Sefufâŋ â Huram jaŋere mamac. 6 Eme
Ehudure ŋokâfâc ʒiŋuc jaŋe Geba haeo kikefuŋfâc‐jeŋic jaŋere micne
juhapie kâpâcwâru bacjoparâ Manahati haeo bacjopa rakicne: 7 Naemaŋ,
Ahia â Gera, ʒâŋe‐ticne moc Hegelam. E Uʒa â Ahihudu jahere mamac.
8 Eme Saharaim e ŋonâŋ jahec‐ ticne Husim â Bara sorec‐ jofame rapire
juhameMoabimâreŋko ŋokâfâcne fuambiŋ. 9Eme ŋonâŋ‐ticne Hodesi erao
ŋokâfâcne ʒiŋuc fuambiŋ: Jobabe, Zibea, Mesa, Malikam, 10 Jeuzi, Sakia â
Miriam. Saharaimte ŋokâfâc i jaŋe kikefuŋfâc‐jeŋic jaŋere micne jumbiŋ.
11 Erâ Husimte ŋokâ jajahec fuapic: Abitubu â Elepali. 12 Eme Elepalire
ŋokâfâc ine ʒiŋuc: Ebere, Misamâ Semede. Eme Semede eki Ono â Lode hae
â gâcne barawec. 13Eme Beria â Sema jahe ine kikefuŋfâc‐jeŋicAjaloŋ haeo

* 7:35: Hotam ere ʒâŋe Hebiraio dâŋko Helem mukicne.

ŋeŋe juju ehucGati hae rune jopa jâpec ejarembiŋ jaŋeremicne jupic. 14Erâ
Ahio, Sasake â Jeremoti. 15Eme Ʒebadia,Arada, Edere, 16Mikae, Isipa â Joha
jaŋe Beriare ŋokâfâc. 17Eme Ʒebadia,Mesulam, Hiʒiki, Hebere, 18 Isimerai,
Iʒilia â Jobabe jaŋe Elepalire ŋokâfâc. 19Eme Jakim, Ʒikiri, Ʒabidi, 20Elienai,
Ziletai, Eliele, 21 Adaja, Beraja â Simarata jaŋe ine Simeire ŋokâfâc. 22 Eme
Isipaŋ, Ebere, Eliele, 23 Abadoŋ, Ʒikiri, Hanaŋ, 24Hanania, Elam, Anetotia,
25 Ifedeja â Penuele jaŋe ine Sasahere ŋokâfâc. 26 Eme Sameserai, Seharia,
Atalia, 27-28 Jaresia â Ʒikiri jaŋe ine Jerohamte ŋokâfâc. Ŋic i jaŋe gaŋne
gaŋne fuawefumbiŋ sâc kikefuŋfâc‐jeŋic jaŋere fekicne jumbiŋ. Jaŋehâcne
Jerusalem haeo ŋeŋe juju embiŋ.

Saulo kikefuŋfâc‐ticne jaŋere ʒâŋe biri
(Bin I 9:35–44)

29 Jeiele e Gibeoŋ hae barâ ira juwec, ŋonâŋ‐ticnere ʒâŋe Maka. 30 Jeiele
mârâc ŋokâ‐ticnere ʒâŋe Abadoŋ, ere râpeo ine Zuru, Kisi, Baali, Nadaba,
31Gedoro, Ahio, Ʒakere, 32 â Mikiloto fuambiŋ. Mikiloto e Simeare mamac.
Ŋic i jaŋe soctofafâc‐jeŋic jaŋehec qâqârâŋgeŋ ehuc Jerusalem haeo mâmâc
jumbiŋ. 33Nera e Kisire mamac â Kisi e Saulore mamac â Saulo e Jonataŋ,
Malikisua, Abinada â Esebali jaŋere mamac. 34 Eme Jonataŋte ŋokâ ine
Meribali â Meribali e ine Mikare mamac. 35 Eme Mikare ŋokâfâc ine ʒiŋuc:
Pitoŋ, Meleke, Tarea â Ahaʒi. 36 Eme Ahaʒi e Joadare mamac â Joada e ine
Alemeti, Aʒamaweta â Ʒimiri jaŋere mamac, â Ʒimiri e ine Mozare mamac.
37 Eme Moza e ine Bineare mamac; eme Rafa e Bineare ŋokâ â Eleasa e
Rafare ŋokâ â Azela e Eleasare ŋokâ. 38 Eme Azela e ŋokâfâcne 6 jumbiŋ,
ʒâŋe‐jeŋic ine ʒiŋuc: Aʒarikam, Rokeru, Isimae, Searia, Obadia â Hanaŋ.
Ŋic i jaŋe hâcne Azelare ŋokâfâc sasawa. 39 Eme ɋaticne Esekire ŋokâfâc
ine ʒiŋuc: Ulam e mârâc ŋokâ‐ticne, eme ere râpeo Jeusi, ehame ere râpeo
ine Elifele. 40 Eme ulamte ŋokâfâc tepeŋicmomori wânʒâŋ jâmbâŋ jumbiŋ.
Erâ jaŋere ŋokâ â ŋosafâc bocjaha jumbiŋ. Ŋic i jaŋe Benjamiŋ ŋic sasawa.

9
Babe mâreŋkonec risiembiŋ jaŋere ʒâŋe
(Neh 11:1–24)

1 Israe ŋic jaŋe gaŋne fua wefumbiŋ sâc qâreŋ‐jopakicne. Eme i Israe
Ŋicwofuŋ jaŋere Papia Qizecko qâreŋkekicne. Eme Judaŋic jaŋe Anutu
râpeckepie kâpâcwâru bacjoparâ Babe mâreŋko bacjopa rakicne. 2 Eme
hae mâreŋ‐ jeŋicko juniŋte mocwâc risiembiŋ ine Israe ŋic, taha bapa,
Lewiŋic hâcne, â taha ufuŋko kiŋaŋ gie gâcne bambiŋ jaŋe. 3Eme Judaŋic â
Benjamiŋ â Eferaim âManase ŋic gâcne jaŋe Jerusalem haeo ira fisirâ ŋeŋe
juju embiŋ. Judaŋic ine ʒiŋuczi jumbiŋ: 4 Amihudure ŋokâ Utai, Amihudu
e Amirire ŋokâ â Omiri e Imirire ŋokâ â Imiri e ine Banire ŋokâ. Eme Utai
e Judare ŋokâ Pereze ere ɋâric moc. 5 Eme Selare ɋâricfâc jaŋeraonec ine
mârâc ŋokâ‐ticne Asaja â ŋokâfâcne. 6 Eme Ʒerare ɋaricfâc jaŋeraonec ine
Jeuele â soctofafâc‐ticne, jaŋe ʒare‐jeŋic 690. 7Eme Benjamiŋte ɋâricfâc ine
Mesulamte ŋokâ Salu; Mesulam e Hodawiare ŋokâ â Hodawia e Hasenuare
ŋokâ. 8 Erâ Jerohamte ŋokâ Ibeneja â Uʒire ŋokâ Ela; Uʒi e Mikirire ŋokâ.
Erâ Sefatiare ŋokâ Mesulam; Sefatia e Reguele ere ŋokâ â Reguele e ine
Ibanijare ŋokâ. 9 Jaŋe gaŋne gaŋne fua wefumbiŋ sâc soctofafâc‐jeŋic

jaŋehec qâturepie ʒare‐jeŋic 956 ewec. Ŋic i jaŋe kikefuŋfâc‐jeŋic jaŋere
micne hâcne.

10 Eme taha bapa jaŋeraonec ine ŋic kecʒiŋuc jaŋe Jerusalem haeo
jumbiŋ: Jedaja, Jojaribi â Jakiŋ. 11 Erâ Hilikiare ŋokâ Aʒaria, Hilikia e
Mesulamte ŋokâ â Mesulam e Zadokore ŋokâ â Zadoko e Merajotire ŋokâ
â Merajoti e Ahitubure ŋokâ. Ahitubu eki hâcne Anuture ufuŋte micne
sâko juwec. 12 Erâ Jerohamte ŋokâ Adaja; Jeroham e Pasahurure ŋokâ
â Pasahuru e ine Malikiare ŋokâ. Erâ Adiele ŋokâ‐ticne Masai; Adiele e
Jaʒerare ŋokâ â Jaʒera e Mesulamte ŋokâ â Mesulam e Mesilemi ere ŋokâ
â Mesilemi e ine Imere ere ŋokâ. 13 Erâ soctofafâc‐jeŋic 1 tauseŋ 760,
garikiŋfâc‐jeŋic jaŋere micne hâcne, jaŋe jaŋehec mâmâc jumbiŋ. Jaŋe gie
bapa saric ŋiczi Anuture ufuŋko gie bahuc jumbiŋ.

14 Eme Lewiŋic jaŋeraonec ine ʒiŋuc: Hasubure ŋokâ Semaja, Hasubu e
Aʒarikamte ŋokâ â Aʒarikam e ineHasabiare ŋokâ. Semaja eMerarire ɋâric
moc. 15Erâ Bakabaka, Heresi, Galali â Mikare ŋokâMatania. Mika e Ʒikirire
ŋokâ â Ʒikiri e Asafare ŋokâ. 16Erâ Semajere ŋokâ Obadia; Semaja e Galalire
ŋokâ â Galali e ine Jedutuŋte ŋokâ. Erâ Asere ŋokâ Berekia, â Asa e ine
Elikanare ŋokâ, Elikana e Netofati ŋic jaŋere hae bozeo ŋeŋerâ juwec.

17 Eme haere sacmotâc soŋaŋ ine ʒiŋuc: Salum, Akubu, Talimoŋ â
Ahimaŋ, eme soctofa‐jeŋic Salumzi ine jaŋere fekicne juwec. 18 Ŋic i jaŋe
ŋicwofuŋte haesac ʒoaŋ wewefunaopec i soŋaŋkehuc juniŋtemujarekicne.
Jaŋe Lewiŋic jaŋere hae turuŋne irec haere sacmotâc soŋaŋ jumbiŋ hâcne.
19EmeKorere ŋokâ Salum, apa ŋosa jahec‐ticne Ebiasafa â Kora emecne erâ
apa ŋosafâcne jaŋere kikefuŋfâc, soctofafâc‐ticne Koraŋic hâcne, jaŋe gie i
ruckerâ qoruc bozere motâc soŋaŋkehuc jumbiŋ. Jaŋe apa ŋosafâc‐jeŋic
jaŋe Wofuŋte teuŋ i ruckerâ motâc‐ticne soŋaŋke jumbieŋ irec sâc jaha
ehuc jumbiŋ hâcne. 20 Eme Eleaʒare ŋokâ Pinehasi e Wofuŋzi ehec juhame
juwicnao Israe ŋic qaŋeŋ‐jopahuc juwec. 21Eme Meselemiare ŋokâ Ʒekaria
e qoruc boze irec motâc soŋaŋ juwec. 22 Eme motâcko soŋaŋ juniŋte
bâwosâec‐jopakicne sasawa jaŋere ʒare 212 ewec. Jaŋe hae‐jeŋicko gaŋne
gaŋne fua wefumbiŋ sâc biric‐jopakicne. Eme Dawidi â micne Samue jahe
mana‐ jarepire sâckeme gie ira râec‐jopapic. 23 Eme irec jaŋe jaŋacne â
ŋokâfâc‐jeŋic jaŋe Wofuŋte ufuŋ, qoruc boze hâcne, irec motâc soŋaŋ gie
i qizeckerâ jumbiŋ. 24 Ehuc haere sacmotâc ʒoaŋ wewefunao â huhunao,
erâ faic â juwic fowec i soŋaŋkehuc jumbiŋ. 25 Ehame soctofafâc‐jeŋic hae
boze‐jeŋicko jurambiŋ jaŋe dameŋ sâc ʒoaŋ gie bapa 7 tarame fisirâ bafic‐
jopaniŋtemujarekicne. 26EmeLewi guruonec haere sacmotâc soŋaŋmicne
jahec â jahec jaŋeWofuŋte ufuŋmaŋnemaŋne â ira wiac furi sâko forawec
i qizeckerâ soŋaŋkembiŋ. 27 Ehuc Anuture ufuŋ i râreckehuc ira ŋeŋe juju
embiŋ. Ufuŋ hone soŋaŋ ee â furic sâc motâc roro gie i jaŋere faio fowec
hâcne.

28 Eme jaŋeraonec ŋic gâcne jaŋe râqâc wiac soŋaŋkehuc batac bawarec
epie sâc woseniŋte mujarekicne. 29 Ehame gâcne jaŋe ine ŋeŋe â râqâc
tirine â poroŋ uucne âwaiŋ âwokemaŋ â hosâc âsu ririkerewiac â âsu biaŋ
gâcne i soŋaŋkeniŋte âkendâŋ‐jopakicne. 30 Ehame taha bapa jaŋeraonec
gâcne jaŋewiac âsu biaŋ i râe bâmoc ehuc jâricke jumbieŋ. 31 Eme Lewiŋic
moc ʒâŋene Matitia, Korare ɋâric Salumte mârâc ŋokâ, e poroŋ dadapic
bapa i qizeckerâ soŋaŋkeha bahuc jumbiŋ. 32 Eme soctofafâc‐jeŋic Kohati

ŋic jaŋe ine sabata hombaŋ sâc poroŋ rike bâmoc erâ Wofuŋte maio rârâe
gie i qizeckerâ bahuc jumbiŋ.

33 Eme Lewiŋic garikiŋ sâc irec micne jaŋe taha ufuŋ maŋnao juhuc gie
gâcne mi bapa ŋafe ʒoaŋ gae hehe gie bahuc jumbiŋ. 34 Erâ ŋic i jaŋe
hâcne Lewiŋic garikiŋ sâc gaŋne gaŋne fua wefumbiŋ jaŋere micne bahuc
Jerusalem haeo wâc jumbiŋ.

Saulo kikefuŋfâc‐ticne jaŋere ʒâŋe biri
35 Jeiele e Gibeoŋ hae barâ ira juwec, ŋonâŋ‐ticnere ʒâŋeMaka. 36Mârâc

ŋokâ‐ ticnere ʒâŋe ine Abadoŋ, eme ere faicnao fuambiŋ ine Zuru, Kisi,
Baali, Nera, Nadaba, 37 Gedoro, Ahio, Ʒekaria â Mikiloto. 38 Eme Mikiloto e
Simeamte mamac; ŋic i jaŋe soctofâc‐jeŋic jaŋehec mâmâc jaha Jerusalem
haeo jumbiŋ. 39 Eme Nera e Kisire mamac â Kisi e Saulore mamac â Saulo
e ine Jonataŋ â Malikisua â Abinada erâ Esebali jaŋere mamac. 40 Eme
Jonataŋte ŋokâ ine Meribali â Meribali e ine Mikare mamac. 41EmeMikare
ŋokâfâc ine ʒiŋuc: Pitoŋ, Meleke, Tarea â Ahaʒi. 42 Eme Ahaʒi e Jarare
mamac â Jara e ine Alemeti, Aʒamaweta â Zimiri jaŋeremamac, â Zimiri e
ine Mozare mamac. 43 Eme Moza e Bineare mamac; eme Refaja e Bineare
ŋokâ â Eleasa e Refajare ŋokâ â Azela e Eleasare ŋokâ. 44 Eme Azela
ŋokâfâcne 6 jumbiŋ, jaŋere ʒâŋe ine ʒiŋuc: Aʒarikam, Bokeru, Isimae,
Searia, Obadia â Hanaŋ. Ŋic i jaŋe hâcne Azelare ŋokâfâc.

10
Saulo â ŋokâfâcne jaŋere hâmoc binaŋ
(Sam I 31:1–13)

1 Eme Filisa ŋic jaŋe Israe ŋic jaŋehec qaqac eku Israe ŋic jaŋe
wisepie Giliboa tikio qâhâmoc‐jopambiŋ. 2 Erâ Filisa ŋic jaŋe Saulo â
ŋokâfâcne jâpec‐jopahuc kikeo kikeo ejarembiŋ. Ehuc Saulore ŋokâfâc
Jonataŋ, Abinada â Malikisua qâhâmoc‐jopambiŋ. 3 Eme râsi jaŋe Saulo
bâqiŋkehuc kikeo kikeo ecnehapie tepeŋic gâcne jaŋe bâfuarâ ʒâpâ mu-
rumbiŋ. 4 Murupie Saulozi maro babaju‐ticne ʒiŋuc âzâcnewec: “Sahac
tofa‐jeŋic mi hezukicne ʒi jaŋe fisirâ mu ruruc enarenʒipiŋte go sânduge
rorâ izi âke‐hâmocnuc.” Eme maro babaju‐ticne e hâwicke sâqoreme wiac
iŋucne eocte mi afeckewec. Irec Saulo e jahacne sându rorâ âkendâŋnehuc
micnao hewâcnewec. 5 Eme maro babaju‐ticne e Saulozi hâmome honerâ
iŋuc jaha sându‐ticne rorâ âkendâŋnehuc micnao hewâcneme mâmâc jaha
hâmopic. 6 Iŋuc ehuc Saulo e jahacne â ŋokâfâcne jahec â moc erâ
wiacfâc‐ticne mâmâc jaha hâmombiŋ. 7 Ehame Israe ŋic wâneŋko jumbiŋ
jaŋemomorifâc‐jeŋic wisembiŋ i honec‐jopambiŋ, ehuc Saulo â ŋokâfâcne
hâmombiŋ irec biŋemanarâ hae‐jeŋic behe‐fârerâwisembiŋ. Wisepie Filisa
ŋic jaŋe fisirâ ira ŋeŋe juju embiŋ.

8 Hae fureme Filisa ŋic jaŋe qâŋɋâŋ jaŋere ŋaqi qoruc wiac hetara‐
jareniŋte fisirâ Saulo â ŋokâfâcne Giliboa tikio hâmocne fohapie honec‐
jopambiŋ. 9 Honec‐ joparâ Saulo e qizec‐ ticne qâtâcnehuc maruku‐ticne
hetaracnembiŋ. Iŋuc erâ kiŋaŋ sorec‐jopapie Filisa mâreŋ sâckerâ rahuc
nemufâc‐jeŋic â ŋic ŋokac sâko jaŋerao biŋe biaŋ barambiŋ. 10 Eme
Filisa ŋic jaŋe Saulore maruku i nemufâc‐jeŋic jaŋere ufuŋko râembiŋ
â qizec‐ ticne ine Dagoŋ nemure ufuŋko ɋetickepie domawec. 11 Ehame
Jabesi‐Gileade hae rune jaŋe Filisia ŋiczi Saulo wiac ecnembiŋ irec biŋe

manambiŋ. 12Manarâ ŋic tâpirihec jaŋe faharerâ Saulo â ŋokâfâcne jaŋere
ɋâŋɋâŋ i rorâ Jabesi haeo bafisimbiŋ. Ehuc siec‐jeŋic i hae ira boriŋfuŋko
duckembiŋ. Iŋuc erâ ʒoaŋ gie bapa 7 nânâ sowa jumbiŋ.

13 Saulo e Wofuŋte dâŋ qâsuahuc sâcmutâc‐ticne mi reŋkewec â
hâmockicne jaŋe guriŋ bacneniŋte wira wâwâsic ejarewec irec erâ iŋuc
hâcne hâmowec. 14 E Wofuŋzi guriŋ bacneocte wira basac mi ewec. Irec
Wofuŋzi e qâhâmorâ uucmaŋ i Isai ŋokâ‐ticne Dawidirao râewec.

11
Israe ŋic jaŋe Dawidi ŋicwofuŋ âkendâŋnembiŋ
(Sam II 5:1–5)

1 Eme Israe ŋic jaŋe Heboroŋ haeo Dawidirao tumaŋne‐fârerâ ʒiŋuc
âzâcnembiŋ: “Manakic, nâŋe gore soc â biuc. 2 Juwicnao Saulo e
ŋicwofuŋ juhame jaha go Israe momori ʒikao bânie‐jarehuc mocwâc
bârisiec‐jopameŋ. Ehame Wofuŋ Anutugezi ʒiŋuc gazawec: ‘Go Israe
ŋicfâc‐nane soŋaŋ‐ jopahuc fekicne‐ jeŋic juzemec.’ ” 3 Irec Israe micne
sasawa jaŋe Heboroŋ haeo ŋicwofuŋ Dawidirao tumaŋne‐fârembiŋ. Eme
Dawidizi ira Wofuŋte maio jaŋehec ʒâʒâfic eme jaŋe Wofuŋzi Samuerao
dâŋ muwec irec sâcko wokemaŋ ruacnehuc Israe ŋic jaŋere ŋicwofuŋ
âkendâŋnembiŋ.

Dawidizi Zioŋ hae ro rauc ewec
(Sam II 5:6–10)

4 Eme Dawidi â Israe ŋic sasawa jaŋe Jerusalem haeo rambiŋ. Ira mâreŋ
rune Jebusi ŋic jaŋe jumbiŋte hae irec ʒâŋewâc Jebusi mujumbieŋ. 5 Jebusi
hae rune jaŋe ine Dawidi ʒiŋuc âzâcnembiŋ: “Go ʒira mi warezemec.” Iŋuc
mupie Dawidi e sifu Zioŋ ficsanaŋ, ʒâhec Dawidire hae qizec mujumbieŋ
i rowec. 6 Erâ muwec, “Ŋic moczi fuŋkerâ Jebusi ŋic jopaocmu e momori
jaŋere micne â fekicne juocmu.” Iŋuc mume Zeruja ŋokâ‐ ticne Joabezi
fuŋkerâ fewec, irec eki micne ewec. 7 Eme Dawidi e ficsanaŋ ira ŋeŋe juju
ewec. Irec hae ŋondeŋ i Dawidire hae mujumbieŋ. 8 Eme Dawidi e Milo
ficsanaŋ irecnec fuŋkerâ hae bahame kikic efârewec. Ehame Joabezi hae
ŋondeŋ gâcne sâko bâpiaŋke‐fârewec. 9ErâDawidi e Anutu TâpiriɊuŋɋasaŋ
Wofuŋzi ehec juwecte ʒâŋe biŋe sâkohec erahuc juwec.

Dawidi micnefâc‐ticne jaŋere ʒâŋe biri
(Sam II 23:8–39)

10 Ŋic ʒi jaŋe Dawidire ŋicfâc tapiri ɋicwânʒâŋhec jaŋere micne juhuc
Wofuŋzi Israe ŋic jaŋere dâŋ muwec irec sâcko ŋicwofuŋ âkendâŋnehuc
Israe ŋic jaŋehec mâmâc uucmaŋ‐ticnao hone bafic ecnehuc qaqa sanaŋ
embiŋ. 11 Dawidire ŋicfâc tâpiri ɋicwânʒâŋhec jumbiŋ jaŋere ʒâŋe biri ine
ʒiŋuc: Hakimoni ŋic Jasobeam e ŋic qacmomori jahec â moc jaŋere micne
juwec. Eki hâcne sându‐ticnezi ʒoaŋ mocjahao ŋic 300 âke hâmoc‐jopawec.

12Ehame ŋic tâpirihec jahec â moc jaŋere ŋondeŋko ŋicmoc Jasobeamtao
ʒuhuckerâ juwec ʒâŋene Eleaʒa. E Ahohi ŋic Dodo ere ŋokâ. 13 E
Dawidihec Pasidamim haeo juha Filisa ŋic jaŋe ira ʒikare tumaŋnembiŋ.
Mâreŋ ŋondeŋ ira padi gie sâko moc fowec. Eme Israe ŋic jaŋe Filisa
ŋic jaŋere hâwic‐jopame wisembiŋ. 14 Iŋuc epie Eleaʒa e ijaha sanaŋkerâ
domahuc mâreŋ ŋondeŋ i ŋezickerâ Filisa ŋic jopawec. Iŋuc eme Wofuŋzi
ŋezic‐jopaha sanaŋkembiŋ.

15 Filisa momori ŋic jaŋe Refaim wâneŋko teuŋ âterâ fohapie ŋic micne
30 jaŋeraonec jahec â moc jaŋe Adulam qânâ hawecko Dawidirao humbiŋ.
16 Dawidi e dameŋ ira ficsanaŋko ŋehuc juwec â Filisa momori jaŋe ine
Betelehem hae rorâ ŋembiŋ. 17 Eme ʒoaŋ mocko wiac mocte aŋacke
sâqoreme ʒiŋuc muwec: “E, mozi Betelehem haere motâcko opâ nombâŋ
ŋekac irecnec opâ moc nareme nazapo!” 18 Iŋuc mume manarâ ŋic
tâpiri ɋicwânʒâŋ‐jeŋichec jahec â moc jaŋe faharerâ Filisa ŋic jaŋere
teuŋ fotâcnerâ Betelehem haere motâcko opâ nombâŋ ŋewec irecnec
opâ fiarâ bara Dawidi râcnembiŋ. Eme e opâ i mi nânâ Wofuŋte biŋe
hoŋkehuc 19 ʒiŋuc muwec: “No wiac iŋucne Anutu‐nanere maio moc mi
ejâmbâŋkepemu. No ŋic ʒi jaŋe juju‐jeŋic qaisockehuc opâ bawarembieŋte
sâcnemi nâpemu. No opâ irec manape jaŋere soc tinac ekac.” Iŋucmuhuc
qikiŋnewec. Ŋic tâpiri ɋicwânʒâŋ‐jeŋichec jahec â moc jaŋemâsi iŋuc hâcne
ehuc jumbiŋ.

20 Ehame Joabere ɋa Abisai e ŋic micne 30 jaŋere femicne juwec.
E sându‐ticnezi râsi 300 âke‐hâmoc‐jopahuc micne jahec â moc jaŋerao
ʒuhuckerâ ʒâŋebiŋe sâkohec ewec. 21Eŋic 30 jaŋeqâhuc‐jopa‐fârerâmicne‐
jeŋic juwec. Ehuc sifu ŋic jahec â moc jaŋere sâcmi bâfuawec.

22 Â Jojada ŋokâ‐ ticne Benaja e Kabezele haeoneczi ŋic tai tâpirihec
juhuc wiac gâcne bocjaha ebac ewec. E Moabi ŋic momori wânʒâŋ jajahec
jofawec. Erâ sinou wahahuc fowec dameŋ ira hurâ laioŋ moc nombâŋko
hurâ domaha honerâ qâhâmowec. 23 Erâ Aigita ŋic ʒoricne ʒora sâcticne 5
kubi* e qâhâmowec wâc. Aigita ŋic e sându‐ticne i wâtuŋ neŋgocne iŋucne
bajuwec â Benaja e ine tubac sawa barâ rawec. Eme ra Aigita ŋic bâfuarâ
sându bajuwec i jâoc rorâ e jahacne sânduzia âke‐hâmowec. 24 Jojada ŋokâ‐
ticne Benaja e wiac iŋuc ehuc micne jahec â moc jaŋerao ʒuhuckerâ ʒâŋe
biŋe sâkohec ewec. 25 E ŋic 30 jaŋe qâhuc‐jopa‐fârerâ ʒâŋe rara sâkohec
juwec, erâ sifu ŋic jahec âmoc jaŋere sâcmi bâfuawec. E iŋuc eme Dawidizi
momori fuŋfuŋfâc‐ticne jaŋeremicne âkendâŋnewec.

26Momori guru jaŋeraonec ŋic tai tâpiri‐jeŋichec ʒiŋuczi jumbiŋ: Joabere
ɋa Asahele â Betelehem haeonec ŋic moc ʒâŋene Dodo ere ŋokâ Elihanaŋ.
27 Â Haroda haeonec Samoti â Peloni ŋic Helezi. 28 Erâ Tekoa haeonec ŋic
moc ʒâŋene Ikesi ere ŋokâ Ira â Anatoti haeonec Abieʒe. 29 Â Husati ŋic
Sibekai â Ahoki ŋic Ilai. 30 Erâ Netofa haeonec Maharai â Netofa haeonec
jaha ŋic moc ʒâŋene Bana ere ŋokâ Heleda. 31 Erâ Benjamiŋ guru jaŋere
hae Gibea irecnec ŋic moc ʒâŋene Ribai ere ŋokâ Itai â Piratoŋ haeonec
Benaja. 32 Erâ Gasi opâ forakac mâreŋ irecnec Hurai â Arobati ŋic Abiele.
33Â Baharum haeonec Aʒamaweta â Salaboŋ haeonec Eliaba. 34Erâ Giʒoni
ŋic Hasem â Harari ŋic moc ʒâŋene Sage ere ŋokâ Jonataŋ. 35 Â Harari ŋic
jaha moc ʒâŋene Sakari ere ŋokâ Ahiam â Urure ŋokâ Elifali. 36Â Mekerati
ŋic Hefere â Peloni ŋic Ahia. 37 Erâ Karamele haeonec Hezero â Ezibaire
ŋokâ Narai. 38 Â Nataŋte ɋa Joele â Hagirire ŋokâ Mibehara. 39 Â Amoŋŋic
Zeleke â Beroti haeonec Naharai, e Zeruja ŋokâ‐ticne Joabere maro babaju
juwec. 40 Erâ Itiri ŋic Ira â Itiri ŋic jaha Garebe. 41 Erâ Hitiŋic Uria â Alaire
ŋokâ Ʒabadi. 42Erâ Rubeŋte ɋâric Siʒa ere ŋokâ Adina, e Rubeŋ guru jaŋere
micne bapa juwec. Ehame ŋic tai tâpiri‐jeŋichec 30 jaŋe ehec jumbiŋ. 43Erâ
* 11:23: 1 kubi i sâcmetamoc 18 inses me 46 senti meta irec sâc.

Makare ŋokâ Hanaŋ â Mitini ŋic Josafata. 44 Erâ Sama â Aroe ŋic moc
ʒâŋene Hotam ere ŋokâ Jeiele. 45 Erâ Simirire ŋokâ Jediae â ɋaticne Tiziŋic
Joha. 46Erâ Mahawi ŋic Eliele â Jeribai â Josawai ŋic, i jaŋe hâcne Elenaŋte
ŋokâfâc. Erâ Moabi ŋic Itama. 47 Erâ Eliele â Obede â Mezobai ŋic Jasiele.

12
Dawidire babaficfâc Zikilaga haeo fisimbiŋ

1 Ŋic ʒi jaŋe Dawidizi rac warec eocte Kisi ŋokâ‐ ticne Saulore erâ
quŋkerâ juhame Zikilaga haeo Dawidirao fisimbiŋ. Jaŋe ŋic tâpiri
ɋicwânʒâŋ‐jeŋichec Dawidi ʒikao bafickembiŋ jaŋere guruonec. 2 Jaŋe
tepeŋic erâ tepe motec qâtâcneniŋte mi efefecke jumbieŋ â tacbaŋ‐jeŋicko
qânâ râerâ mefârezi â qanazi sâcne qâtâcne jumbieŋ wâc. Jaŋe Benjamiŋ
guruonec Saulore soctofafâc. 3 Eme micne i Ahieʒezi juwec. Eme ere
râpeo Joasi; jahe mâmâc jaha Gibea haeonec ŋicmoc ʒâŋene Sema ere ŋokâ
jahec. Ehame jahere râpeo ine Aʒamawetare ŋokâ jahec Jeʒiele â Peleti.
Erâ Anototi haeonec Beraka â Jehuc. 4 Erâ Gibeoŋ haeonec Isimaja; e ŋic
30 jaŋere ŋondeŋko ŋic tai tapirihec juwec erâ ekizia ŋic 30 jaŋere micne
juwec. Erâ Gedera haeonec Jeremia â Jahaʒiele â Johanaŋ â Joʒabada. 5Erâ
Eluʒai â Jerimoti â Bealia â Semaria â Harufi ŋic Sefatia. 6 Erâ Koraŋic
Elikana; Isia, Aʒarele, Joezere â Jasobeam. 7 Erâ Gedoro haeonec ŋic moc
ʒâŋene Jeroham ere ŋokâ jahec Joele â Ʒebadia.

8 Eme Dawidi e mâreŋ burocnao ficsanaŋko juhame Gade guru
jaŋeraonec ŋic kecʒiŋuczi erao ʒuhuckembiŋ: Maro â sându bajuhuc ʒika
qaqa saric, erâ ʒâŋe mai‐ jeŋic i laioŋ jaŋere ʒâŋe mai tinac â gagasac‐
jeŋic i qerazi tikio gasackeekac iŋucne. Ʒâŋe‐jeŋic ine ʒiŋuc: 9 Micne
Eʒere, eme ere juwicnao Obadia, eme ere juwicnao Eliaba. 10 Ehame
ere juwicnao Misimana, eme ere juwicnao Jeremia. 11 Eme ere juwicnao
Atai, eme ere juwicnao Eliele. 12 Ehame ere juwicnao Johanaŋ, eme
ere juwicnao Eliʒabada â ere juwicnao Jeremia 13 â ere juwicnao ine
Makebanai. 14Gadeŋic i jaŋe hâcnemomori jaŋeremicne. Eme tâpiri‐jeŋic
boc mi fowec jaŋe momori ŋic 100 micne bajareniŋte mukicne â tâpiri
ɋicwânʒâŋ‐jeŋichec jaŋe ine ŋic 1 tauseŋ jaŋere micne bapa. 15 Ŋic i jaŋe
hâcne fuŋfuŋkemosa ira Jordaŋ opâzi rumi sâkofisirâ qaŋeŋne sâcke‐fârerâ
fohame fotâcnerâ Jordaŋ opâ rârec rârec ʒoaŋ wewefunao â huhunao ŋic
jumbiŋ i jaŋe jâpec‐jopapie wisembiŋ.

16 Ehame Dawidi e ficsanaŋko juhame Benjamiŋ â Judaŋic gâcne jaŋe
erao fisimbiŋ. 17 Eme Dawidi e ra bâfuac‐joparâ ʒiŋuc jazawec: “Ŋoŋe
âgo enarehuc baficnuniŋte warembieŋko ine maŋzi hehâroŋ‐ŋopapemu,
me ŋoŋe kisâfâc‐nane jaŋerao doc bacnuniŋte warembieŋko ine norao
bahac mi fokacte apa ŋosafâc‐nâŋec jaŋere Anutuzi honehuc okacne bazu‐
ŋarezejec.” 18 Iŋuc mume ŋic 30 jaŋere micne Amasai e Mârozi maŋne
baafeckeme ʒiŋuc muwec: “O Isaire ŋokâ, nâŋe gohec domaŋgopeneŋ,
gorao wama fozejec. Anutugezi baficgukacte babaficfâcge jaŋerao wama
jaha fozejec!” E iŋucmume Dawidizi rocjoparâ momorifâcne jaŋeremicne
âkendâŋ‐jopawec.

19 Ehame Dawidi e Filisa ŋic jaŋehec Saulo râsi fisicnehame Manase ŋic
gâcne jaŋe wiserâ Dawidirao ʒuhuckembiŋ. Erâ ine Filisa ŋic fekicne jaŋe

muc manac erâ ʒiŋuc muhuc Dawidi sorembiŋte mi bafic‐jopawec: “E be-
hec‐nâporâ bomboŋ‐ticne Saulo erao wiseme hâmocte biŋe enʒipeŋkohec.”
20 Eme Dawidi e Zikilaga haeo fisihame Manase ŋic ʒiŋuczi wiserâ erao
ʒuhuckembiŋ: Adena, Joʒabada, Jediae, Mikae, Joʒabada, Elihu â Ziletai.
Ŋic i jaŋe Manase ŋic tauseŋ gurune gurune jaŋere micne hâcne. 21 Jaŋe
Dawidi bafickehuc râsi ututuŋ fisi jumbieŋ jaŋehec qaqac ejumbieŋ. Jaŋe
ŋic tâpiri ɋicwânʒâŋ‐jeŋicheczi momori guru jaŋere micne jumbiŋ hâcne.
22Ehame ŋic jaŋe ʒoaŋ gie bapa sâc Dawidi bafickeniŋte erao ʒuʒuhuc jaha
fisikupie Anuture momori guru iŋucnemomori guru sâko jâmbâŋ embiŋ.

Momori guru Dawidirao fisimbiŋ
23 Eme momori gurune gurune Wofuŋ dâŋticnere sâcko Saulore uucmaŋ

i rorâ Dawidirao râeniŋte ʒika wiac‐jeŋichec Heboroŋ haeo fisimbiŋ jaŋere
ʒare ʒiŋuc: 24 Judaŋic 6 tauseŋ 800 jaŋe sândumaro wiac‐jeŋichec fisimbiŋ.
25Eme Simeoŋ guru irecnec ŋic tâpiri‐jeŋichec hâhâwic tâmiric 7 tauseŋ 100
iŋuczi jumbiŋ. 26 Eme Lewi guru jaŋeraonec ine 4 tauseŋ 600 fisimbiŋ.
27 Erâ Aroŋte kikefuŋkonec ŋic fekicne Jojada ehec ŋic 3 tauseŋ 700
fisimbiŋ. 28 Erâ Zadoko e ŋicmotec ʒoɋac sâko‐ticneheczi mamac‐ticnere
kikefuŋkonec ŋicmicne 22 rocjopawec. 29Eme Saulore soctofafâc Benjamiŋ
guruonec 3 tauseŋ fisimbiŋ; mârâc jaŋeraonec guru sâkozi Saulo kike-
fuŋfâc‐ticne jaŋerao qohotarâ jumbiŋ. 30 Ehame Eferaim guru jaŋeraonec
ine ŋic 20 tauseŋ 800‐ zi ʒoɋac sâko‐jeŋichec â apa ŋosafâc‐jeŋic jaŋere
kikefuŋko ʒâŋe biŋe sâkohec jumbiŋzi fisimbiŋ. 31Erâ Manase guru dâkâne
jaŋeraonec ŋic 18 tauseŋ jaŋe Dawidi ŋicwofuŋ âkendâŋneniŋte ʒâŋe‐jeŋic
mupie fisimbiŋ. 32 Israe ŋic jaŋe weniŋuc jaha epie sâckeocmu, irec
dameŋte fuŋne mamana Isasa guruonec ŋic fekicne 200 â soctofafâc‐jeŋic
micjeŋic reŋke jumbieŋ jaŋe mâmâc fisimbiŋ. 33 Ehame Sebuloŋ guruonec
ʒika qaqa saric jaŋe maŋ mocjaha ehuc Dawidi bafickeniŋte ʒikare wiac
sasawa bâmockerâ fisimbiŋ. 34 Eme Naftali guruonec momori micne 1
tauseŋ â ŋic 37 tauseŋ jaŋe sându maro‐ jeŋichec fisimbiŋ. 35 Eme Daŋ
guruonec ŋic 28 tauseŋ 600 jaŋe ʒikare ʒawierâ fisimbiŋ. 36 Eme Ase
guruonecmomori ŋic ʒikare baʒawiec‐jopa‐hâmokicne 40 tauseŋzifisimbiŋ.
37 Ehame Rubeŋ, Gade â Manase guru dâkâne Jordaŋ ŋifecnao jumbiŋ jaŋe
120 tauseŋzi ʒikare wiac sasawa bâmockerâ fisimbiŋ.

38 Momori i jaŋe sasawa ʒika qaqare sâcko birickerâ Dawidi Israe ŋic
qâqâhâc sâko jaŋere ŋicwofuŋ âkendâŋneniŋtemaŋmocjaha ehuc Heboroŋ
haeo fisimbiŋ hâcne. Ehamewâc Israe ŋic gâcne sâko jaŋeDawidi ŋicwofuŋ
âkendâŋneniŋte maŋ mocjaha embiŋ. 39 Erâ qomâfâc‐jeŋic jaŋe nânâ opâ
bâmocke‐jarembiŋte ira Dawidihec ʒoaŋ gie bapa jahec â moc juhuc nânâ
opâ i nâmbiŋ. 40Ehame diguracfâc‐jeŋic Isasa â Sebuloŋ â Naftali jaŋe doŋgi
â kamele â becâsic faio nânâ poroŋ jâmbozi bakicne â hândâŋ wiac ʒoaŋko
râepie kereŋkekicne, erâ waiŋ â wokemaŋ â lama bulimakao bafisihuc
domambiŋ. Israe guruo aŋac ʒeri sâko fuawecte iŋuc hâcne embiŋ.

13
Dawidizi ʒâʒâfic katapa Jerusalem haeo bârisieoctemuwec

1 Dawidi e momori tauseŋ gurune gurune â 100 gurune gurune jaŋere
micne sasawa jaŋehec dâŋ muc manac embiŋ. 2 Ehuc Israe ŋic tutumaŋ‐

jeŋicko ʒiŋuc muwec: “Ŋoŋe manapie sâckekacko â Wofuŋ Anutu‐nâŋeczi
maname sâckeme Israe ŋic mâreŋ sâc juraŋgopieŋ jaŋerao mecne â taha
bapa â Lewiŋic hae mâreŋ‐jeŋic sopâc kecɋaŋnehec ira juŋgopieŋ jaŋerao
mâmâc dâŋ râepene rame ʒira warenʒepieŋ. 3 Warepie Anutu‐nâŋecte
ʒâʒâfic katapa i mocwâc bârisienʒepeneŋ. Nâŋâc Saulore dameŋko behe
sanaŋke‐jâmbâŋkembeŋ hâcne.” 4 Eme ŋic sasawa jaŋe dâŋ i manapie
sâckeme tutumaŋ‐jeŋiczi qâtâc hewec.

Dawidi e ʒâʒâfic katapa roocte rawec
(Sam II 6:1–11)

5 Eme Dawidizi Anuture ʒâʒâfic katapa Kiriati‐ Jearim haeonec
bârisieniŋte Israe ŋic Aigita hae Sihoro irecnec raku Hamati haere motâcko
fisiwec mâreŋ ŋondeŋ ira jumbiŋ jaŋe hetumaŋ‐jopawec. 6 Eme Dawidi
â Israe ŋic sasawa jaŋe Wofuŋ Anutu e kerubim qâhuc‐jofarâ juhame
ʒâŋe‐ticne riwaseckembiŋ ere ʒâʒâfic katapa bârisieniŋte Juda hae Bala,
Kiriati‐Jearimhâcne, ira rambiŋ. 7EhucAnuture ʒâʒâfic katapa i Abinadare
fickonec rorâ keretac ɋâricnao herâ bawarembiŋ. Ehame Uʒa â Ahio jahe
keretac guriŋ bapic. 8 Ehame Dawidi â Israe ŋic jaŋe ʒeŋgoma Anuture
maio ʒoɋachec jaha gae â kulele â gita â woŋgâŋ â kaŋkuc â qeŋjeŋichec
domahuc ʒeri sâko embiŋ.

9 Iŋuc erâ raku Kidoŋte padi qâqâmârâŋ tomao fisimbiŋ. Eme ira
bulimakao jaŋe heguc qâguruc epie Uʒazi katapa i basanaŋkewec. 10Uʒa e
katapa bâuawecteWofuŋzimana gâpârecnerâ qamemai‐ticnaoa hâmowec.
11 Eme Dawidi e Wofuŋte kimbeŋzi Uʒarao fua tâcnewec irec maname
ŋemâckewec. Eme mâreŋ ŋondeŋ irec ʒâŋe Peresuʒa mukicne, eme ʒâŋe i
dameŋ ʒi fokac jaha. 12 Eme ʒoaŋ ira Dawidizi Anuture hâwickeme ʒiŋuc
muwec: “No Anuture katapa wemocko ficnaneo barapemu?” 13 Dawidi
e iŋuc murâ katapa i hae qizec‐ ticnao e jahacne ficko mi barawec. E
rorâ Gitiŋic Obededomte ficko heme ŋewec. 14 Eme Anuture katapazi
Obededomte ficko wiacfâcne jaŋehec mosa jahec â moc ŋewec. Eme
Wofuŋzi Obededom â wiacfâcne erâ wiac focnewec jaŋe ehâmo‐jarewec.

14
Hiramzi Dawidire maname sâckewec
(Sam II 5:11–12)

1 Eme Tiro ŋicwofuŋ Hiramzi Dawidirao kiŋaŋŋic sorec‐jopawec. Ehuc
jâmâzâc jâc wiac râecnewec. Erâ qânâzi fic bapa ŋic â kamunda
râec‐jopame jaŋe rarâ Dawidire fic moc bambiŋ. 2 Iŋuc epie Dawidizi ʒiŋuc
mana tarawec: Israe ŋic jaŋere ŋicwofuŋ jupemurâ Wofuŋzi hume keteŋ
enarewec â Israe ŋicfâc‐ticne jaŋere erâ uucmaŋ‐nane bafaharewec.

Jerusalem haeo Dawidire naru motec fuambiŋ
(Sam II 5:13–16; Bin I 3:5–9)

3 Eme Dawidi e Jerusalem haeo ŋonâŋfâc‐ticne mocwâc ʒuhuckerâ
rocjopawec. Rocjopame naru motecfâc‐ticne gâcne ʒuhuckerâ fuambiŋ.
4 Eme naru motec Jerusalem haeo fuambiŋ jaŋere ʒâŋe ʒiŋuc: Samua,
Sobabe, Nataŋ â Salomo, 5 Ibiha, Elisua â Elipaleti, 6 Noga, Nefege â Jafia,
7 Elisama, Beliada â Elifele.

Dawidizi Filisa ŋic bawahac‐jopawec
(Sam II 5:17–25)

8 Israe ŋic jaŋe Dawidi wokemaŋ ruacnerâ ŋicwofuŋ‐ jeŋic
âkendâŋnembiŋ. Filisa ŋic jaŋe biŋe iŋuc manarâ e bâfuarâ qaniŋte
fisimbiŋ. Eme Dawidi e biŋe‐jeŋic manarâ jopaocte rawec. 9 Ehame Filisa
ŋic jaŋe Refaim wâneŋko râsi ututuŋ fisimbiŋ. 10 Eme Dawidi e Wofuŋ
wiocnehuc muwec, “No Filisa ŋic râsi sâcne fisi‐ jarepemu me? Go nore
meo sâcne râec‐jopacmu?” Iŋuc wiome Wofuŋzi ʒiŋuc âzâcnewec: “Sâcne
fec, eme no Filisa ŋic gore meo râec‐jopa‐jâmbâŋkepemu.” 11 Iŋuc muhuc
âzâcneme Dawidi e mâreŋ ŋondeŋ moc, ʒâŋene Baali‐ Perazim, ira ferâ
Filisa ŋic bawahac‐ jopawec. Ehuc muwec: “Anutuzi bânie‐narehuc opâ
rumi iŋucne erâ menaneonec kisâfâc‐nane âke rârâec‐jopawec.” Irec hâcne
mâreŋ ŋondeŋ irec ʒâŋe Baali‐Perazim* mukicne. 12 Eme Filisa ŋic jaŋe
nemuɋâŋwiac‐jeŋic ijaha hetararâ wisepie Dawidizi ŋic ejareme rikembiŋ.

13 Eme Filisa ŋic jaŋe Refaim wâneŋko mocwâc râsi fisimbiŋ. 14 Eme
Dawidi e Anutu mocwâc mu wioc ecneme Anutuzi ʒiŋuc âzâcnewec: “Go
ferâ izia mi jopazemec. Go getâc‐jopahuc rarâ râpe‐jeŋicko binawec jâc
domakackopec fisi‐ jarezemec. 15 Erâ kike fânâŋ‐jeŋiczi sawao fotâcneme
manarâ izia ʒika fuŋkezemec. Anutu no bânie‐garehuc Filisa momori ŋic
jopapemu hâcne.” 16 Eme Dawidi e Anutuzi mutâcnecnewec irec sâcko
ewec. Ehuc Filisa ŋic Gibeoŋ haeonec jopa jopa raku Geʒera haeo fisiwec.
17 Eme Dawidire ʒâŋe biŋezi mâreŋ sâc rafârewec. Ehame Wofuŋzi ŋic
gurune gurune ejareme e araŋ bacnembiŋ.

15
Anuture katapa Jerusalem haeo barambiŋ
(Sam II 6:12–23)

1 Juku Dawidi e hae qizec‐ticnao e jahacne fic bafârerâ Anuture qorac
tapa katapa irec hae heʒâwewec. Ehuc irec boze moc bawec. 2 Erâ muwec,
“Lewiŋic jaŋe sawa Anuture katapa reŋkenʒepieŋ. Wofuŋ e jaŋe hâcneWo-
fuŋte katapa reŋkehuc raŋɋa raŋɋa e kiŋaŋqacneniŋte rowosâec‐jopawec.”
3 Erâ Dawidi e mâreŋ heʒâwewec ira Wofuŋte katapa bafisiniŋte Israe
ŋic ʒeŋgoma Jerusalem haeo hetumaŋ‐ jopawec. 4 Ehuc Aroŋte ŋokâfâc
â Lewiŋic ʒiŋuc hetumaŋ‐jopawec: 5 Kohatire ŋokâfâc jaŋeraonec micne
Uriele erâ qomâfâc‐ticne 120. 6 Merarire ŋokâfâc jaŋeraonec ine micne
Asaja erâ qomâfâc‐ticne 220. 7 Geresomte ŋokâfâc jaŋeraonec micne Joele
erâ qomâfâc‐ticne 130. 8 Elisafaŋte ŋokâfâc jaŋeraonec micne Semaja
erâ qomâfâc‐ticne 200. 9 Heboroŋte ŋokâfâc jaŋeraonec ine micne Eliele
erâ qomâfâc‐ticne 80. 10 Uʒielere ŋokâfâc jaŋeraonec micne Aminada erâ
qomâfâc‐ticne 112. 11 Dawidi e iŋuc ehuc taha bapa Zadoko â Abiata erâ
Lewire ɋâric Uriele, Asaja, Joele, Semaja, Eliele â Aminada jaŋe hetumaŋ‐
jopawec wâc. 12 Ehuc ʒiŋuc jazawec: “Ŋoŋe Lewi guruo apa ŋosafâc‐ŋeŋic
jaŋere kikefuŋko micne eŋgopieŋ. Irec ŋaŋacne â qomâfâc‐ŋeŋic ŋoŋe
pectâc juhuc eemasaŋ gie barâ Israere Wofuŋ Anutu ere katapa bawarerâ
ŋeŋe‐ticne heʒâwepo ira râepie ŋezejec. 13Ŋoŋe qanaŋ jahami reŋkembiŋte
â mutâcne‐nârekicne irec sâcko mu wioc mi ecnembeŋte Wofuŋ Anutu‐
nâŋeczi nâŋâcnao kimbeŋ‐ ticnere fuŋne bataniŋkewec.” 14 Iŋuc jazame

* 14:11: Nâŋâcne dâŋko: Râsi âke rârâec‐jopa Wofuŋ.

taha bapa â Lewire ɋaric jaŋe Israere Wofuŋ Anutu ere katapa bafisiniŋte
eemasaŋ gie bambiŋ. 15EmeLewiŋic jaŋeWofuŋtedâŋMosezimutâcnewec
irec sâcko Anuture katapa i pepeŋko reŋkembiŋ.

16 Erâ Dawidi e Lewi guruonec micne jaŋe qomâfâc‐jeŋic
bâwosâec‐jopapie gae hehuc gita, kulele â kaŋkuc wiac qapie fânâŋkehuc
fome ʒeri fânâŋ wâc faharehuc foocte jazawec. 17 Irec Lewire ɋâricfâc
jaŋe Joele ŋokâ‐ticne Hemaŋ bâwosâembiŋ. Erâ qomâfâc‐ticne jaŋeraonec
ine Berekiare ŋokâ Asafa bâwosâembiŋ. Erâ qomâfâc‐jekic jaŋeraonec
ine Kusajare ŋokâ Etaŋ bâwosâembiŋ. 18 Eme jaŋerao ʒuhuckerâ jaŋere
juwicnao birio ʒiŋuc bâwosâec‐jopambiŋ: Ʒekaria, Jaʒiele, Semiramo,
Jehiele, Uni, Eliaba, Benaja, Maseja, Matitia, Elifelehu â Mikineja, erâ
motâc soŋaŋ jajahec ine Obededom â Jeiele. 19 Eme gae hehe ŋic Hemaŋ,
Asafa â Etaŋ jaŋe aeŋ bâbâroŋzi tela bakicne i qapie dâŋeoctemujarekicne.
20 Ehame Ʒekaria, Aʒiele, Semiramo, Jehiele, Uni, Eliaba, Maseja â Benaja
jaŋe naru ŋokac jaŋere maracte sâcko kâriŋɋaŋ qaniŋte mujarekicne.
21 Ehame Matitia, Elifelehu, Mikineja, Obededom, Jeiele â Aʒaʒia jaŋe
ine ŋic jaŋere maracte sâcko kaŋkuc qaniŋte mujarekicne. 22 Eme Lewi
guruonec Kenania e gaere micne bapazi gae siric‐ticne mana tarawecte erâ
gaeo micne bajareocte mucnekicne. 23Eme Berekia â Elikana jahe Anuture
katapa motâc soŋaŋkenicte mujactekicne. 24 Ehame taha bapa Sebania,
Josafata, Netanele, Amasai, Ʒekaria, Benaja â Elieʒe jaŋe Anuture katapa
bâniecnehuc qeŋ qaniŋte mujarekicne. Eme Obededom â Jehia jahe wâc
Anuture katapa motâc soŋaŋkenictemujactekicne.

25 Eme Dawidi â Israe soŋaŋ erâ momori tauseŋ gurune gurune jaŋere
micne jaŋe Wofuŋte ʒâʒâfic katapa Obededomte fickonec bawareniŋte
kiwac qawac ehuc rambiŋ. 26EmeAnutuzi Lewire ɋâricfâcWofuŋte ʒâʒâfic
katapa reŋkembiŋ jaŋe bafic‐jopawecte jaŋe bulimakao ŋicne 7 â lama ŋicne
7 jaha bâzi rikecnembiŋ. 27 Dawidi e ŋaqi qaŋqaŋ rojuwec, erâ Lewire
ɋâricfâc katapa reŋkembiŋ jaŋewâc iŋuc jaha ŋaqi qaŋqaŋ sasawa hembiŋ.
Erâ gae hehe ŋic jaŋere micne Kenania e wâc iŋuc jaha ŋaqi qaŋqaŋ jaha
rojuwec. Eme Dawidi e qoruc qaŋqaŋzi taha bapa ŋaqi bakicne i heme
huwec wâc. 28 Eme Israe ŋic jaŋe Wofuŋte ʒâʒâfic katapa bafisihuc aŋara
herâ kaŋkuc, gita, kulele, qeŋ â woŋgâŋ qapie fânâŋkehuc fowec.

29EmeWofuŋte ʒâʒâfic katapazi Dawidire hae qizecko fisime Saulore otâ
Mikali e qâqâtâc kataŋko firâ ŋicwofuŋ Dawidizi gae wohuc ʒeri bari eme
honerâ maŋzi qaisockewec.

16
1 Eme jaŋe Anuture katapa bafisirâ Dawidizi irec qoruc boze fârewec

irec maŋnao hepie ŋewec. Ehame Anuture maio qowi bâzi â wama bâzi
rikembiŋ. 2Eme Dawidi e qowi bâzi â wama bâzi i rikeme tarameWofuŋte
ʒâŋeo ŋic ŋokac jambuŋ‐jopawec. 3Ehuc Israe ŋic â ŋokac buc poroŋ â qowi
dâkâne erâ poroŋ waiŋ hândâŋhec bakicne i jarewec.

4 Erâ Dawidi e ʒuhuckerâ Lewire guruonec ŋic gâcne jaŋe Wofuŋ Anutu
numu wâwâsic â daŋge mumuteŋ ecneniŋte âkendâŋ‐jopawec. 5 Asafa
e micne juwec; eme ere râpeo ine ŋic ʒiŋuczi jumbiŋ: Ʒekaria, Jeiele,
Semiramo, Jehiele, Matitia, Eliaba, Benaja, Obededom â Jeiele. Jaŋe gita
kulele qaniŋte râec‐jopawec hâcne. Eme Asafa e telazi goŋgoŋ bakicne i

qaocte mucnewec. 6Eme taha bapa Benaja â Jahaʒiele jahe Anuture katapa
maŋfuŋnao ʒuʒuhuc jaha qeŋ qahuc junicte mujactewec.

Dawidire daŋge gae
(Mi Mâ 105:1–15; 96:1–13; 106:47–48)

7 Eme ʒoaŋ ira Dawidizi fuŋkerâ Asafa â qomâfâcne jaŋe daŋge gae ʒi
Wofuŋ hecneniŋte hefua‐jarewec.

8Wofuŋ daŋge âzâcnehuc, ʒâŋe‐ticne mutaniŋkeniŋ;
wiac bapa‐ticne ŋicne ŋicnemufua‐jareniŋ.

9Gae hecneniŋ,mumumbiaŋ gae hecneniŋ,
mâsi sâko‐ticne muromacke‐fâreniŋ.

10 Tiri ʒâŋe‐ticne mu ʒeri ecneniŋ,
Wofuŋ wira basac ecneeŋgopieŋzi bubiaŋ mananʒepieŋ.

11Wofuŋ e jahacne â tâpiri‐ticnere fifisacne finʒepieŋ,
ehuc ʒâŋemai‐ticnao ʒuʒuhuc jaha junʒepieŋ.

12 E wiac bipinehec ewec
ehuc mâsi bawec â mumutara dâŋmuwec
irec manasuniŋ.

13Kiŋaŋŋic‐ticne Abraham ɋâricfâcne ŋoŋe,
â Jakobore ŋokâfâc bâwosâecfâc‐ticne ŋoŋe
iŋuc hâcne eniŋ!

14Wofuŋ e hâcne Anutu‐nâŋec,
e mumutara gie‐ticne mâreŋ sâc bahuc juekac.

15 Ʒâʒâfic‐ticnere manasu rahuc juzokac,
ŋic gaŋne gaŋne 1 tauseŋ dâŋmupaŋke‐jarewec
i raŋɋa raŋɋamaŋkehuc juzokac.

16 Ʒâʒâfic i Abrahamhec ewec,
erâ Isaka mujomirecnehuc mupaŋkewec.

17 Izi Jakobo dâŋsanaŋ râcnehuc basanaŋkewec,
ehuc Israehec ʒâʒâfic fofo sanaŋ ewec.

18 Ʒiŋucmuhuc: “Go Kanaaŋ mâreŋ garepemu,
merâfâcge rauckecmurâ biŋe qagarepo i hâcne.”

19Dameŋ ira afecne mac jumbiŋ,
jahec maczi mâreŋ ira jaba jumbiŋ.

20Ŋicgurumockonec mocko ŋe qatara rambiŋ
ŋicwofuŋ mocte uucmaŋkonec ra guru mocko ʒuhuckembiŋ.

21Moczi ro waha âte ejarezacte aka hewec,
â jaŋere erâ ŋicwofuŋ bâtiŋ‐jopawec.

22 Ehuc muwec, “Wokemaŋ ruacfâc‐nane mi bâuac‐jopazo,
porofetefâc‐nane mi bâʒâic‐jopazo!”

23Mâreŋ ŋic sasawa ŋoŋeWofuŋ gae hecneniŋ,
ʒoaŋne ʒoaŋne bâbâpiaŋ‐ticnere binaŋ baniŋ.

24 Eri tatamac‐ticne i qâpuc jaŋeraomutaniŋkeniŋ,
gie‐ticne wawarecnehec i ŋicnemuromacke‐jareniŋ.

25Wofuŋ e kâcɋene, irec e fehuc mumbiaŋkezo,
nemu sasawa siric‐jopahuc e araŋ bacnezo.

26Qâpuc nemufâc‐jeŋic jaŋe ɋâŋ qâqâtâc,
Wofuŋ e ine sambâŋne sambâŋne bâfuawec.

27 Ʒâŋe biŋe â ʒai ʒonʒoŋ‐ticnezi bâniecnekac,
tiri ufuŋ‐ticnao tâpiri â aŋac ʒeri fokac.

28Qâpuc ŋicguru ŋoŋeWofuŋ muɋaɋackeniŋ,
Wofuŋte tatamac â tâpiri‐ticne muɋaɋackeniŋ.

29Wofuŋ e ʒâŋe biŋe‐ticnere sâcko sâseniŋ;
taha bafisirâ mai‐ticnao fuaniŋ!
Tiri eri qonaŋkerâ Wofuŋ dapecneniŋ.

30Mâreŋ sâcmai‐ticnao jâjâwâckeniŋ,
jambomac, mâreŋ basanaŋkekicne
qiŋ herâ ŋekac.

31 Sambâŋ e bubiaŋ manaoc â mâreŋ e ʒeri eoc,
ehame ŋic gurune gurune ʒiŋuc jazaniŋ:
“Wofuŋ e Fekicne Sâko jukac.”

32Hâwec â irec maŋnao wiac qiriŋ qaeŋgopieŋ
jaŋe fânâŋkeniŋ,
sopâc â bec qowi jaŋe kiwaeniŋ.

33 Erâ kâtere jâc sasawa jaŋeWofuŋtemaio ʒeri gae heniŋ
e mâreŋ sâcmumutara gie bazo warekacte iŋuc eniŋ.

34Wofuŋ daŋge âzâcneniŋ,
e uruc jauŋ‐ticnehec,

â aki anonoc‐ticne
fofo sanaŋ foocmu.

35 Erâ ʒiŋuc wâcmuzo: “O Anutu bâbâpiaŋ‐nâŋec,
go bafic‐nâpoc, ehuc qâzuc‐nâporâ
ŋic gurune gurune jaŋeraonec henusuc‐nâpoc;

eme nâŋe tiri ʒâŋege daŋge âzâcnenʒepeneŋ,
â mumbiaŋguhucmu ʒeri enʒepeneŋ.

36 Israere Wofuŋ Anutu e muteŋkezo.
Dameŋ tâmiric ewarekicne
iŋuc jaha erahuc juzo.”

Eme ŋic ŋokac jaŋe “Jâmbomac” muhuc Wofuŋ mumbiaŋkembiŋ.
Wofuŋte katapa hone maiŋ ecneniŋte ŋic âkendâŋ‐jopambiŋ

37 Eme Dawidizi Asafa â qomâfâcne jaŋe ʒoaŋne ʒoaŋneWofuŋte ʒâʒâfic
katapare maŋfuŋko juhuc hone maiŋ ecneniŋte râec‐jopawec. 38 Ehuc
Obededom â qomâfâc‐ticne 68 jaŋe râec‐jopawec wâc. Erâ Jedutuŋ ŋokâ‐
ticne Obededom â Hosa jahe ine motâc soŋaŋ junicte râec‐jofawec. 39 Erâ
taha bapa Zadoko â qomâfâcne taha bapa gâcne jaŋe Gibeoŋ haeo furu
mâreŋ fowec ira Wofuŋte tiri bozeo râec‐jopawec. 40 Jaŋe ira juhuc
Wofuŋzi Israe ŋic jaza mutâc eme sâcmutâcte papia qizecko qâreŋkembiŋ
fokac irec sâcko ʒoaŋne ʒoaŋne ŋafe furec alatao gâbâ jaha Wofuŋ qowi
bâzi rikecnehuc juniŋte râec‐jopawec hâcne. 41 Eme jaŋerao ʒuhuckerâ
jumbiŋ ine Hemaŋ â Jedutuŋ, erâ Wofuŋte aki anonoc fofo sanaŋ foekac
irec daŋge âzâcneniŋte ʒâŋe‐jeŋicmuhuc bâwosâec‐jopakicne jaŋemâmâc.
42 Eme Hemaŋ â Jedutuŋ jahe gaere qeŋ â woŋgâŋ erâ gae tirine irec

wiac gâcne bajupic. Eme Jedutuŋte ŋokâfâc jaŋe ine motâc soŋaŋkeniŋte
bâwosâec‐jopambiŋ.

43 Wiac sasawa i tara‐fâreme ŋic ŋokac jaŋe fic hae‐jeŋic sâc rafârepie
Dawidi ewâc iŋuc jahawiacfâcnemu jambuŋ ejareocte hae‐ticnao risiewec.

17
Anutuzi Dawidihec ʒâʒâfic ewec
(Sam II 7:1–29)

1 Eme Dawidi e ficticnao ŋeŋe juju ehuc porofete Nataŋ ʒiŋuc muhuc
âzâcnewec: “Manakic, no jâmâzâc fic ʒira ŋeŋe juju ekopac â Wofuŋte
ʒâʒâfic katapazi ine bozeo ŋekac.” 2 Iŋuc mume Nataŋzi Dawidi dâŋ ʒiŋuc
bâtikiecnewec: “Go rarâ manakic sâc ec. Anutuzi gohec jukac hâcne.”

3 Eme ŋafe ira Wofuŋte dâŋ ʒiŋuc Nataŋtao fuawec: 4 “Go rarâ
kiŋaŋŋic‐nane Dawidi ʒiŋuc âzâcnec: ‘Wofuŋ e ʒiŋuc mukac: Goki ŋeŋe
juju epemurâ fic moc mi banarezemec. 5 No Israe ŋic Aigita mâreŋkonec
jowac‐jopa wefupoonecteaŋ fic mocko ŋeŋe juju mi ehuc bozeoa ŋeŋe juju
ewarehuc jupozi jukopac. 6 No Israe ŋic jaŋehec mâreŋ ira me ira rac
warec epo sâc ŋicfâc‐nane soŋaŋ‐jopaniŋte mumutara ŋic âkendâŋ‐jopapo
jaŋeraonec moc dâŋ ʒiŋuc moc âzâcnepo me: “Go wemocte jâmâzâc jâczi
fic moc mi banarekomec?” ’ 7 Irec go kiŋaŋŋic‐nane Dawidi ʒiŋuc
âzâcnezemec: ‘Anutu Tâpiri Ɋuŋɋasaŋ Wofuŋ e ʒiŋuc mukac: No lama
bâjâpec‐jopahuc kecɋaŋ gieo juhaŋtec Israe ŋicfâc‐nane jaŋere fekicne
jucmurâ rocgupo. 8 No ira me ira juekic sâc gohec juekopac. Erâ
bânie‐garehuc kisâfâcge jopaekopac. Erâ ʒuhuckerâ mâreŋko ŋic ʒâŋe
biŋe sâkohec jaŋe iŋucne ʒâŋe biŋe sâkohec jaha bacgupemu. 9 Erâ Israe
ŋicfâc‐nane jaŋe ŋeŋe haemoc bâfua‐jarepe ira jusanaŋkeniŋmu. Eme ŋeŋe
hae jâmbâŋ‐jeŋic bâfua‐jarepe ira juhapie juwicnao ŋic repicne gâcnezi
jopa sipiric ejarehuc ʒikare suru jâiŋ ejare jumbieŋ, mâsi wiac iŋucne
mocwâc mi fuazejec. 10 Erâ juwicnao Israe ŋicfâc‐nane qaŋeŋ‐jopaniŋte
mumutara ŋic râec‐jopape juhapie wiac fuawec iŋucne mocwâc mi fuarâ
fozejec. No kisâfâcge bawahac‐ jopa‐ fârepemu. Erâ ʒuhuckerâ ʒiŋuc
mutaniŋke‐garekopac: Wofuŋ noni hâcne fic moc bagarepemu. 11 Erâ go
juju dameŋge tareme apa ŋosafâcge qâtec‐jopahuc fohaŋtec ɋâricfâcge
jaŋeraonec ŋokâgemoc rowosâepe eki gore tuc qarâ juha no uucmaŋ‐ticne
dope hutuŋ ecnepemu. 12 Iŋuc ecnehape eki fic moc banarezejec. Eme no
uucmaŋ‐ticne dope hutuŋ ecnehape raŋɋa raŋɋa foocmu. 13Erâ nomamac‐
ticne ehape eki ŋokâ‐nane erâ juocmu, ehame gore juwicnao juwec e aki
anonoc‐nane jâoc ropo irec sâc ecnehuc mi jâoc ropemu. 14No ufuŋ‐naneo
â uucmaŋ‐naneo e basanaŋke‐jâmbâŋkepemu, ehuc eri qaraweŋ‐ticne dope
hutuŋ ecnehape raŋɋa raŋɋa foocmu.’ ” 15 Eme Nataŋ dâŋ sasawa âzâcne
jâutuc ekicne irec sâcko binaŋ bahuc Dawidi âzâcne‐fârewec.

16 Eme Dawidi e bozeo raʒirâ Wofuŋ maickehuc waha ŋerâ ʒiŋuc nu-
muwec: “OWofuŋ Anutu, no ŋicwaha qaqacne â garikiŋfâc‐nane jaŋewâc
ʒâŋe biŋe tâmiric, ehame go ine sifu jaha ehâmo‐narekomec. 17 O Wofuŋ
Anutu, go wiac iŋucnere manatec wawahane eha kiŋaŋŋicgere garikiŋfâc
â ŋic gaŋne gaŋne jufeniŋmu irec dâŋ i mâmâc naza nowatuc emeŋ.
18 Erâ kiŋaŋŋicge no bafaharecnukicte wemo dâŋ ʒuhuckerâ gazapemu? O
Wofuŋ Anutu, go kiŋaŋŋicge nore fuŋne mana tara‐fâreekic. 19 O Wofuŋ,

go kiŋaŋŋicgere erâ, â maŋgezi mukac irec sâcko wiac qeŋ bipinehec ʒi
ehuc wiac sasawa i muaŋneekic. 20 O Wofuŋ Anutu, go iŋucne moc mi
jume manaeŋgopeneŋ, goki sawa jukic hâcne. 21 Me Israe ŋicfâcge jaŋe
weni jaŋehec sâc hecjopazo? O Anutu, go mâreŋko ŋicguru gâcne weni
jaŋe ŋicfâcge bacjopacmurâ kiŋaŋ qaqa gieonec batarac‐jopazo fisimeŋ?
Erâ ʒâŋe biŋege saweocte wiac qeŋ bipinehec ehuc ŋicguru weni jaŋe
Aigita mâreŋkonec batarac‐ joparâ hata‐ jeŋic bâʒâwemeŋ, ehuc ŋicguru
gâcne jopa jâpec ejaremeŋ? 22 Israe ŋic jaŋe hâcne ŋicfâcge erâ juraʒihuc
juniŋte dope hutuŋ ejaremeŋ. Ehuc Wofuŋ go gahaczia Anutu‐ jeŋic
erâ jumeŋ. 23 O Wofuŋ Anutu, ʒi ine kiŋaŋŋicge â garikiŋfâcne jaŋere
manasuhuc dâŋ mumeŋ i fosanaŋkeocte basanaŋkec, ehuc mumeŋ irec
sâc ec. 24 Eme ʒâŋege i kecʒiŋuc muhuc basanaŋkerâ muaŋne rahuc
junʒepieŋ: ‘Anutu TâpiriɊuŋɋasaŋWofuŋ, Israere Anutu, eki hâcne Israere
Anutu jukac.’ Ehame kiŋaŋŋicge Dawidi nore garikiŋfâc jaŋe ine gore
maio juraʒihuc junʒepieŋ. 25 O Anutu‐nane, go gahac kiŋaŋŋicge no fic
moc banarecmurâ naza nowatuc emeŋ. Irec kiŋaŋŋicge no hâbihec erâ
nunumu ʒi numu‐garekopac. 26 O Wofuŋ, go Anutu fârine, goki hâcne
wiac biaŋne ʒi kiŋaŋŋicge no mupaŋke‐naremeŋ. 27 Irec manatec sâckeme
kiŋaŋŋicge nore garikiŋfâc jambuŋ‐ jopazemec. Iŋuc ejaretec jaŋe gore
maioa juraʒihuc junʒepieŋ. O Wofuŋ, go gahac jambuŋ‐jopameŋ jambuŋ
izi jaŋerao fohuc juocmu sanaŋ.”

18
Dawidizi uucmaŋ‐ticne bâsokawec
(Sam II 8:1–14)

1 Eme irec faicnao Dawisizi Filisa ŋic joparâ bawahac‐jopahuc Gati hae
jowac rowec.

2Erâ Moabi ŋic jaŋewâc bawahac‐jopame Dawidi kiŋaŋ qacnehuc sahac
taha wiac râcnehuc jumbiŋ.

3 Erâ Zoba ŋicwofuŋ Hadadeze e Eufrata opâo ŋicwofuŋ tâpiri‐ticnere
fuŋne bataniŋkeocte rahame Dawidizi Hamati haeopec qâhâmowec. 4 Erâ
Dawidi e iŋuc ehuc eraonec keretac 1 tauseŋ â becâsicko rara ŋic 7 tauseŋ
erâ momori kikezi rara 20 tauseŋ iŋuc jâoc rowec. E iŋuc ehuc keretac
fâfâre becâsic jaŋere rua hetâcnewec, erâ keretac 100 jaŋere sâc sawa
akic‐jopawec. 5 Eme Siria ŋic jaŋe Zoba ŋicwofuŋ Hadadeze bafickeniŋte
Damasko haeonec fisipie Dawidizi Siria ŋic 22 tauseŋ qâhâmoc‐jopawec.
6 Iŋuc erâ Siria mâreŋko Damasko haeo momori râec‐jopawec. Ehame Siria
ŋic jaŋeDawidire rurumaŋko juhuc sahac tahawiac râcnehuc jumbiŋ. Eme
Dawidi e ira me ira rawec sâc Wofuŋzi bafickehuc dopecke‐jâmbâŋkewec.
7 Erâ Dawidi e Hadadezere kiŋaŋ qaqafâcne jaŋe maro wiac golzi bakicne
barâ jujumbieŋ i rorâ bara Jerusalem haeo râewec. 8 Erâ Dawidi e
Hadadezere hae jajahec Tibihati â Kuŋ irecnec aeŋ bâbâroŋ bocjaha jâmbâŋ
rowec. Eme Salomo e aeŋ bâbâroŋ izi hâcne râqâc sâko âwâtuŋ â râqâcwiac
gâcne bawec.

9 Eme Hamati ŋicwofuŋ Tou e Dawidizi Zoba ŋicwofuŋ Hadadeze â
momori gurufâc‐ticne jaŋe ʒeŋgoma bawahac‐jopawec irec biŋemanawec.
10Manarâ Dawidi bubiaŋ dâŋwiac azâcneocte ŋokâ‐ticne Hadoram soreme
ŋicwofuŋ Dawidirao rawec. Hadadeze e dameŋ sâc Touhec ʒika qahuc

juwec hâcne. Eme Tou e siliwa â gol â wiac gâcne erâ aeŋ bâbâroŋzi wiac
bakicne i râeme rawec. 11 Eme Dawidi e ŋicguru gâcne, Edom â Moabi â
Amoŋ â Filisa â Amaleke ŋic bawahac‐jopahuc jaŋeraonec siliwa â gol gâcne
rorâ Wofuŋte biŋe qahuc râe jujec iŋuc jaha wiac i Wofuŋte biŋe qahuc
râewec.

12 Eme Zeruja ŋokâ‐ticne Abisai e Edomŋic 18 tauseŋ Hâwec Wâneŋko
jopawec. 13 Erâ Edom mâreŋko momori râec‐jopa rawec. Ehame Edomŋic
jaŋe Dawidire rurumaŋko jumbiŋ. Eme Dawidi e ira me ira rawec sâc
Wofuŋzi kime dopec ecnewec.

Dawidire micnefâc jaŋere ʒâŋe
(Sam II 8:15–18; 20:23–26)

14Dawidi e Israe ŋic ʒeŋgoma jaŋere ŋicwofuŋ juwec. Erâ ŋicfâcne sasawa
wiac sâckoa ejarehucmutiŋ bâtiŋ ejare jujec. 15Ehame Zerujare ŋokâ Joabe
e momori jaŋere micne juwec. Â Ahiludu ŋokâ‐ticne Josafata eki ine dâŋ
mumufua juwec. 16 Ehame Ahitubu ŋokâ‐ticne Zadoko â Abiata ŋokâ‐ticne
Abimelec jahe ine taha bapa jupic. Â Sawasazi ine qâqâreŋ ŋic juwec.
17 Ehame Jojada ŋokâ‐ ticne Benaja eki ine Kereti ŋic â Peleti ŋic qaŋeŋ‐
jopawec. Â Dawidi ŋokâfâc‐ticne jaŋe ŋicwofuŋte kiŋaŋŋic fekicne jumbiŋ.

19
Amoŋŋic â Siria ŋic bawahac‐jopakicne
(Sam II 10:1–19)

1 Eme irec faicnao Amoŋ ŋicwofuŋ Nahasi e hâmome ŋokâ‐ ticnezi
tucticne qarâ ŋicwofuŋ juwec. 2 Juhame Dawidizi muwec, “Mamac‐
ticnezi ehâmo‐narewecte no Nahasi ŋokâ‐ ticne Hanuŋ ehâmocnezepac.”
Iŋuc murâ mamac‐ ticne hâmowec irec mu bâmiriŋ ecneniŋte Hanuŋtao
kiŋaŋ sorec‐ jopawec. Sorec‐ jopame Dawidire kiŋaŋŋicfâc jaŋe Hanuŋ
mu bâmiriŋ ecneniŋte raku Amoŋŋic jaŋerao fisimbiŋ. 3 Fisipie Amoŋŋic
fekicne jaŋeHanuŋ ʒiŋuc âzâcnembiŋ: “Dawidi emamacgeremaname feha
bâmiriŋguniŋte ŋic ʒi sorec‐jopajec me? Go manatec iŋucmi ezejec. Dawidi
e kiŋaŋŋic jaŋe mâreŋ ʒi hone tâcneku imackeniŋte râec‐jopajec.” 4 Iŋuc
mupie Hanuŋ e Dawidire kiŋaŋŋic rocjoparâ mecʒâwâ‐ jeŋic hejarewec.
Erâ ŋaqi qoruc‐ jeŋic hoqaŋeŋ‐ jeŋickoa bâtâcne‐jare‐ fârerâ râec‐jopame
rambiŋ. 5 Eme jaŋe mâretec mimiembiŋ; ehame Dawidizi biŋe manarâ
kiŋaŋ sorec‐ jopawec. Ehuc ʒiŋuc muwec: “Ŋoŋe Jeriko haeoa juhapie
mecʒâwâ‐ŋeŋic wefume sâcne risienʒepieŋ.”

6 Eme Amoŋŋic jaŋe Dawidi mâsi repicne ecnembiŋ i ʒâŋitarâ Hanuŋ
â ŋicfâcne jaŋe Mesopotamia Aram‐Maka â Zoba mâreŋkonec keretac â
becâsicko rara ŋic rocjopaniŋte siliwa ŋemâc‐ticne 1 tauseŋ râepie rawec.
7 Eme keretac 32 tauseŋ rombiŋ. Ehame Maka ŋicwofuŋ e momorifâcne
jaŋehecfisirâMedebamaickehuc teuŋ âtembiŋ. EmeAmoŋŋic jaŋe ʒawierâ
hae‐ jeŋic ŋerawec irecnec ʒikao fisimbiŋ. 8 Eme Dawidizi biŋe manarâ
Joabe â momori ŋic tâpirihec sasawa sorec‐ jopawec. 9 Ehame Amoŋŋic
jaŋe fisirâ hae motâcko ʒikare birickembiŋ. Â ŋicwofuŋ fisimbiŋ jaŋe ine
jaŋackoaŋ mâreŋ taniŋnao birickembiŋ.

10 Eme Joabe e ʒikazi orâŋ bârâŋ ecnehuc fisiwec i honerâ Israe ŋic
bâwosâec‐jopakicne jaŋe bâfâuc‐joparâ gâcne jaŋe Siria ŋic jaŋehec qaqac
eniŋte biric‐ jopawec. 11 Erâ ŋicfâc‐ticne gâcne jaŋe ɋaticne Abisairao

râec‐jopame eki Amoŋŋic jaŋehec qaqac eniŋte biric‐ jopawec. 12 Eme
Joabezi muwec, “Siria ŋic jaŋe boc sanaŋkeniŋmuo ine goki baficnuzemec
â Amoŋŋic jaŋe boc sanaŋkeniŋmuo ine noni fârâ baficguzepac. 13 Nâŋâc
hâbihec ehuc ŋicfâc‐nâŋec jaŋere erâ â Anutu‐nâŋecte hae ŋerakac irec erâ
sanaŋkehuc ʒika qanʒepeneŋ. Eme Wofuŋ e jahac manakac sâc ezejec.”
14 Iŋuc murâ Joabe â ŋicfâcne e jahacnehec jumbiŋ jaŋe Siria ŋic jaŋehec
qaqac ehuc Siria ŋic jaŋe dockerâ wisembiŋ. 15 Eme Amoŋŋic jaŋe Siria
ŋic jaŋe wisepie honerâ iŋuc jaha Joabe ɋaticne Abisaihec qaqac embiŋ i
beherâ wisehuc hae sacmaŋko raʒimbiŋ. Raʒipie Joabe e Jerusalem haeo
risiewec.

16Eme Israe ŋic jaŋe Siria ŋicbawahac‐jopambiŋ. Irec Siria ŋic jaŋe kiŋaŋ
sorec‐ jopapie rarâ Eufrata opâ ocniŋucnao Siria ŋic âgofâc‐jeŋic jumbiŋ
jaŋe jowac‐ jopapie Hadadezere momori micne Sofakazi bânie‐jareme
fisimbiŋ. 17 Iŋuc epie Dawidizi biŋemanarâ Israe ŋic rocjopa‐fâreme Jordaŋ
opâ fotâcnerâ jaŋerao fisimbiŋ. Ehuc jaŋehec qaqac eniŋte momorifâcne
biric‐jopawec. Ehame Siria ŋic jaŋe iŋuc jaha momorifâc‐jeŋic biric‐joparâ
Israe ŋic jaŋehec qaqac embiŋ. 18 Eku Israe ŋic jaŋere hâwic‐jopame
wisembiŋ. Wisepie Dawidizi Siria ŋic keretacko jujune 7 tauseŋ jopawec, â
kikezi raramomori 40 tauseŋ jopawec. Ehucmomori jaŋeremicne Sofaka e
wâc iŋuc jaha qâhâmowec. 19Ehame Israe ŋic jaŋe Hadadezere rurumaŋko
jumbiŋ ŋic i jaŋe bawahac‐jopambiŋ. Bawahac‐jopapie Dawidihec wama
qaqac erâ ere rurumaŋko jumbiŋ. Siria ŋic jaŋe iŋuc juhuc Amoŋŋic
mocwâc bafic‐jopaniŋtemi afeckembiŋ.

20
Dawidizi Raba hae ro rauc ewec
(Sam II 12:26–31)

1 Ʒoaŋ dameŋ maickeme ŋicwofuŋ jaŋe ʒikao rajumbieŋ dameŋ ira
Joabezi momori guru bânie‐jareme Amoŋŋic jaŋere mâreŋ imacke raku
Raba haeo fisirâ hae somâckembiŋ. Dawidi e ine Jerusalem haeoa juwec.
Eme Joabezi Raba hae i ima samaki bawec. 2EmeDawidizi ŋicwofuŋ‐jeŋicte
qizecko eridu ŋewec i heunuckewec. Heunuckerâ honeme ŋemâc‐ticne i
100 ewec. Erâ eridu sahacnao qânâ furi sâko moc ŋewec. Eme eridu i
Dawidire qizecko hepie huwec. Eme Dawidi e hae irec mafa wiac bocjaha
jâmbâŋ ameckerâ rawec. 3Ehuc hae irec ŋic rocjoparâ ejareme sege â kinoŋ
sanaŋ â râriczi gie bambiŋ. Dawidi e Amoŋŋic jaŋere hae ŋerawec ira iŋuc
hâcne efârewec. Erâ e jahacne â ŋicfâcne jaŋe Jerusalem haeo risiembiŋ.

Dawidire ŋicfâc jaŋe ŋicsâko jopambiŋ
(Sam II 21:18–22)

4 Eme irec faicnao Geʒere haeo Filisa ŋic jaŋehec mocwâc qaqac em-
biŋ. Ehame Husaŋic Sibekaizi ŋicsâko jaŋere ɋâric moc, ʒâŋene Sipai e
qâhâmowec. Iŋuc ehuc Filisa ŋic bawahac‐ jopambiŋ. 5 Juku Filisa ŋic
jaŋehec qaqac mocwâc ekicne. Ehame Jairi ŋokâ‐ticne Elihanaŋzi Gitiŋic
Goliata ere ɋa Lami e qâhâmowec. E sându‐ticne i wâtuŋ neŋgocne iŋucne.
6 Eme Gati haeo ʒika mocwâc fuawec. Eme hae ira ŋic ʒâŋe biŋe sâkohec
moc juwec e ŋicsâko jaŋere ɋâric jaha. E me kike motec‐ticne i 6 sasawa,
qâhâckeme ʒare‐jeŋic 24 ewec. 7E Israe ŋic hesuac‐jopakumeDawidi hahac‐

ticne Simeare ŋokâ Jonataŋzi qâhâmowec. 8Ŋic i jaŋe ŋicsâko jaŋere ɋâriczi
Gati haeo jumbiŋ. EhucDawidi â ŋicfâcne jaŋeremeo fehuc hâmo‐fârembiŋ.

21
Dawidizi Israe ŋic â Judaŋic wosec‐jopawec
(Sam II 24:1–25)

1 Eme Sataŋ e Israe ŋic râsi ejarehuc Dawidizi Israe ŋic wosec‐jopaocte
esoc qafeŋ ecnewec. 2 Iŋuc eme Dawidizi Joabe â momori jaŋere micne
ʒiŋuc jazawec: “Ŋoŋe rarâ Israe ŋic Bere‐Seba haeonec ware raku Daŋ
mâreŋko fisikac mâreŋ ŋondeŋ ira ŋic ŋokac juŋgopieŋ jaŋewosec‐jopaniŋ.
Ehuc ware nazapie no ŋic ŋokac wezimuc juŋgopieŋ irec ʒare man-
azepac.” 3 Iŋuc mume Joabezi muwec, “Wofuŋzi ŋic ŋokacfâc‐ticne dameŋ
ʒiŋuczia juŋgopieŋ jaŋere sâc jâuruhuc 100 gurune gurune mocwâc ʒuhuc‐
jopaocmu. Ŋicwofuŋ‐nane, jaŋe ʒeŋgoma gore rurumaŋko jufâreŋgopieŋ
i! Bomboŋ‐nane, go wemocte irec boc egarekac? Go iŋuc ehuc Israe ŋic
nâŋâcne faio kiŋ bâfuacmu.” 4 Joabe e iŋuc âzâcne‐bipieha sifu ŋicwofuŋ e
jahacne dâŋzi sanaŋkeocte ʒoɋac ewec. Eme Joabe e faharerâ rahuc Israe
ŋic âtec‐jopa‐fârerâ Jerusalem haeo mowâc risiewec. 5 Risierâ ŋic ŋokac
wosec‐jopakicne qâqâhâc ʒare‐jeŋic i Dawidi râcnewec. Eme Israe maŋnao
ŋic ʒika qaqare sâc jumbiŋ jaŋere ʒare i 1 milioŋ 100 tauseŋ â Juda maŋnao
ŋic ʒika qaqare sâc jumbiŋ jaŋere ʒare 470 tauseŋ. 6Erâ Joabe e ŋicwofuŋte
mumutâc irec maname mi sâckewecte Lewi guru â Benjamiŋ guru jaŋemi
wosec‐jopawec.

7 Eme Anutu e wiac irec maname mi sâckeme Israe ŋic jopawec. 8 Iŋuc
eme Dawidizi Anutu ʒiŋuc âzâcnewec: “No hehesic sâko bâfuahuc wiac
i epo, irec ʒiŋuc numu‐ garekopac: Go kiŋaŋŋicge nore kiŋ bahac i
bârâriezemec. No wiac mutucne jâmbâŋ epo hâcne.” 9 Eme Wofuŋzi
Dawidire findaŋdâŋ mumu ŋic Gade ʒiŋuc muhuc âzâcnewec: 10 “Go rarâ
Dawidi ʒiŋuc âzâcnec: ‘Wofuŋ e ʒiŋuc mukac: No wiac jahec â moc
bâmocke‐garekopac. Irec go gahac, moc me moc mutec bafisi garepemu.’ ”
11 Iŋucmuhuc âzâcnemeGade eDawidirao fisirâ âzâcnehucmuwec, “Wofuŋ
e ʒiŋuc mukac: ‘Wemo wiac fua‐gareocte mukomec? 12 Jara jahec â moc
roroc fuaoctemukic? Memosa jahec âmoc kisâfâcge jaŋe bâqiŋguhuc kikeo
kikeo egareniŋte mukic? Me ʒoaŋ gie bapa jahec â moc Wofuŋte ʒika,
hucukic mimicne moc hâcne, i mâreŋ ʒira fuame Wofuŋte aŋelozi Israe
mâreŋ sâc ima gie baoctemukic?’ Irec sorecnujec erao dâŋ okacneweniŋuc
barâ risiepemu i aimuŋ jaha manatâc qâtâc eku mupaŋkec.” 13 Iŋucmume
Dawidizi Gade ʒiŋuc âzâcnewec: “No buʒâic ŋemâcnere faio fekopac; irec
ŋicmeomi fehucWofuŋ e jahac buuruc‐ticne ɋârâŋnea fokacte sifu ere meo
fezepac.”

14 Eme irec Wofuŋzi mume Israe ŋic jaŋerao hucukic mimicne fuame Is-
rae ŋic 70 tauseŋzi hâmombiŋ. 15 Eme Anutuzi Jerusalem hae bâsiroweocte
aŋelo‐ticne sorewec. Eme aŋelo e hae bâsiroweocte ehameWofuŋzihoneme
mi sâckeme wiac hâhâwicne mi fuaocte aka hewec. Ehuc ima gie bahuc
juwec aŋelo e ʒiŋuc âzâcnewec: “Sâcne, ima gie bâniniŋkec.” Eme Wofuŋte
aŋelo e Jebusi ŋic Oronaŋ ere padi qâqâmârâŋ tomao domawec. 16 Eme
Dawidizi ʒâŋe firâ aŋelo e ʒika‐ticne barâ Jerusalem haeopec fâretiŋnehuc
sambâŋ â mâreŋ ŋoŋondeŋ‐jekicko domaha honewec. Iŋuc honerâ Dawidi
â soŋaŋ jaŋe mateŋ qonaŋkerâ ʒâŋe mai‐ jeŋic mâreŋko hetutuckembiŋ.

17 Iŋuc erâ Dawidizi Anutu ʒiŋuc âzâcnewec: “Noni hâcne ŋic ŋokac wose
qâreŋ ejareniŋte mujarepo. Noni hâcne wiac hehesicne jâmbâŋ ʒi epo.
Lama guru keci jaŋe ine wiac moc mi embiŋ. Irec Wofuŋ Anutu‐nane, no
ʒiŋuc numu‐garekopac: Sifu no nahacne â wiacfâc‐nane nâŋe sawa bâtiŋ‐
nâpoc; ŋicfâcge jaŋere faio ine wiac hâhâwicnemi râezemec.”

18 Eme Wofuŋte aŋelozi Gade âzâcne mutâc eme Dawidirao rarâ, eki
Jebusi ŋic Oronaŋ ere padi qâqâmârâŋ tomao Wofuŋte alata moc baocte
âzâcnewec. 19 Eme Dawidi e Gadezi Wofuŋte ʒâŋeo dâŋ âzâcnewec i
reŋkerâ ferawec. 20 Oronaŋ e ine padi qâmârâŋkehuc juku forisierâ aŋelo
honewec. Eme ŋokâfâcne jahec â jahec mâmâc jumbiŋ jaŋe hâwic‐jopame
soŋkembiŋ. 21 Ehame Dawidizi Oronaŋtao fisime Oronaŋzi honehuc padi
qâqâmârâŋ toma‐ticnaonec erao rarâ dapecnehuc ʒâŋe mai‐ticne mâreŋko
hetutuckewec. 22 Iŋuc eme Dawidizi Oranaŋ ʒiŋuc âzâcnewec: “Go padi
qâqâmârâŋ toma ʒi qikiŋne‐naretec furine bajâmbâŋkerâ ira Wofuŋte alata
moc bape ŋic ŋokac jaŋerao wiac hâhâwicne fuarâ fokac i omaezejec.”
23 Iŋuc âzâcneme Oronaŋzi Dawidi dâŋ ʒiŋuc bâtikiecnewec: “I sâcne roc;
erâ ŋicwofuŋ‐nane, go gahac wiac manakic sâc ezemec. Erâ manac, no
bulimakao ʒi taha bâzi ririkere râekopac â padi qâqâmârâŋ ɋaruc forakac
ʒi ʒocte biŋe â padi ʒi taha bâzi ririkere biŋe. Wiac sasawa i ʒeŋgoma
qikiŋne‐fârekopac.” 24 E iŋuc mume ŋicwofuŋ Dawidizi ʒiŋuc âzâcnewec:
“Mâcne, no furine bajâmbâŋkepemu. No gore wiac i Wofuŋte biŋe moc mi
ropemu, me wiac i me i moc furi tâmiric taha bâzi mi rikepemu.” 25 Iŋuc
murâ Dawidizi mâreŋ ŋondeŋ irec furine gol ŋemâc‐ticne 600 Oronaŋ
râcnewec. 26Ehuc iraWofuŋte alatamoc barâ qowi bâzi âwamabâzi râehuc
Wofuŋ numu wâwâsic ecnewec. Eme Wofuŋzi dâŋticne manahuc mume
sambâŋkonec ʒoczi qowi bâzire alatao wahawec. 27 Iŋuc fuame Wofuŋzi
aŋelomutâcnecneme ʒika‐ticne i mocwâc kânoŋ‐ticnao râeme huwec.

Taha ufuŋtemâreŋ
28 Eme dameŋ ira Dawidi e Wofuŋzi Jebusi ŋic Oronaŋ ere padi

qâqâmârâŋ tomao nunumu‐ticnere okacne bâtikiewec i manarâ ira taha
bâzi rikewec. 29Mosezi mâreŋ burocnao Wofuŋte tiri boze bawec i â bâzi
ririkere alata jahe dameŋ ira Gibeoŋ haeo furu mâreŋko ŋepic. 30 Eme
Dawidi eWofuŋte aŋelozi ʒika gie bawec irec hâwickewecte Anutumuwioc
ecneocte ira razo moc mi afeckewec.

22
1 Eme Dawidizi muwec, “Ʒira hâcneWofuŋ Anuture ufuŋ ŋezejec â alata

ʒizi Israe ŋic jaŋere bâzi ririkere alata ezejec.”
Dawidizi taha ufuŋte ʒaʒawie gie bawec

2 Dawidi e ŋic furune Israe mâreŋko jumbiŋ jaŋe tumaŋne‐fâreniŋte
jazawec. Ehuc Anuture ufuŋ bapare qânâ he qâfâuc ee ŋic jaŋe qânâ
he qâfâuc eniŋte râec‐jopawec. 3 Erâ Dawidi e haesac motâcte biriŋ â
babasanaŋ fuaocte aeŋ bocjaha jâmbâŋ râe guruc ewec. Erâ aeŋ bâbâroŋ i
wowosene tâmiric râe guruc ewec wâc. 4 Erâ Sidoŋ â Tiroŋic jaŋe jâmâzâc
katapa wowosene tâmiric Dawidirao bafisihuc domambiŋ. 5 Dawidi e
ʒiŋuc muwec hâcne: “Ŋokâ‐nane Salomo e motec ɋâri erâ giere fuŋne mi
manakac. Wofuŋte ufuŋ i ine hawari biaŋ â eri qaraweŋ‐ticnehec bapie

ʒâŋe biŋe rara‐ticne mâreŋ sâc razejec. Eme no irec ʒaʒawie gie bazepac.”
Dawidi e iŋucmurâ ɋaricne juweckoa ufuŋte wiac i emoc bâmoc efârewec.

6 Eme ŋokâ‐ticne Salomo hefârerâ Israere Wofuŋ Anutu ere ufuŋ moc
baocte mucnewec. 7 Ehuc ŋiŋuc âzâcnewec: “Ŋokâ‐nane, no Wofuŋ Anutu‐
nanere ufuŋ moc bapemurâ manasuhuc juwarepo. 8 Ehame Wofuŋte
dâŋzi norao ʒiŋuc fuawec: ‘Go soc bocjaha hoŋkemeŋ â ʒika mâretec
qameŋ. Go mâreŋko nore maio soc boc hoŋkemeŋte ʒâŋe‐nanere ufuŋ
moc mi bazemec. 9Manakic, ŋokâge moc fuaocmu e ŋic wamane juocmu.
Râsifâc‐ticne rârec rârec juraŋgopieŋ jaŋe ejarepe ʒika behepie wama
fuarâ fozejec; ʒâŋe‐ticne ine Salomo muzo. No ere dameŋko mupe Israe
ŋic jaŋerao wama â nacgumo roroc fuarâ foocmu. 10 Ŋokâge eki hâcne
ʒâŋe‐nanere ufuŋ moc bazejec. Erâ e ŋokâ‐nane erâ juha noni mamac‐
ticne erâ jupemu. Ehuc Israe maŋnao ŋicwofuŋ eri ŋeŋe‐ticne basanaŋkepe
raŋɋa raŋɋa ŋerahuc juzejec.’ 11 Irec ŋokâ‐nane, Wofuŋzi gohec juzejec.
Ehame Wofuŋzi gore manasuhuc dâŋ muwec irec sâcko Wofuŋ Anutugere
ufuŋ bâpiaŋkerâ bazemec. 12 Mocjaha, Wofuŋ e maŋɋârâŋ â mamana
tara tahacguzejec. Erâ Israe ŋic rauc‐ joparâ jucmurâ mugareme Wofuŋ
Anutugere sâcmutâc i aimuŋ soŋaŋkezemec. 13 Iŋuc ehuc Wofuŋzi Israe
ŋic jaŋere erâ dâŋsanaŋ â mumutâc dâŋ Moserao râewec i wâc aimuŋ
jaha soŋaŋkecmuo ine gorao wiac fofo dunduŋ jaha fuahuc foocmu. Go
sanaŋkerâ hâbi hâro juzemec. Mi hâwicguzejec, erâ wâc maŋguru tâmiric
juzemec. 14 No ʒâic sâko manahuc Wofuŋte ufuŋ fuaocte gol ŋemâc‐ticne
100 tauseŋ â siliwa ŋemâc‐ticne 1 milioŋ erâ aeŋ bâbâroŋ â aeŋ omane
ŋemâc bâbâfuare sâckomi rârâene â wowosene tâmiric i râe guruc epo. Erâ
katapa â qânâ i wâc râe bâmoc efârepo. Eme go ira gâcne ro ʒuhuc ezemec.
15 Go gie bapa ŋicfâcge afecne mi jugareŋgopieŋ: Qânâ he qâfâuc ee ŋic
â qânâ râe biric ee ŋic â fic bapa ŋic, erâ gie bapa ŋic gâcne ʒare tâmiric.
16 Jaŋe gol â siliwa â aeŋ bâbâroŋ â aeŋziwiac bapa saric. Ajoc, go faharerâ
gie fuŋkec. Wofuŋzi gohec juzejec.”

17 Erâ Dawidi e Israe soŋaŋ jaŋe ŋokâ‐ticne Salomo bafickeniŋte ʒiŋuc
muhuc jazawec: 18 “Wofuŋ Anutu‐ŋeŋic e ŋoŋehec jukac hâcne. E ŋifec
â ŋifec wama sâckoa tahac‐ŋopawec. Eki hâcne mâreŋ ʒirec rune nore
meo râec‐jopawec. Ehame mâreŋ ʒi rauckekicne irec rune jaŋe Wofuŋ
â ŋicfâc‐ticne ŋoŋere rurumaŋko juŋgopieŋ. 19 Irec ŋoŋe Wofuŋ Anutu‐
ŋeŋic bâfuaniŋtemaŋmamanasu‐ŋeŋic râepie fozejec. Ajoc, ŋoŋe faharerâ
WofuŋAnuture ŋeŋe haemoc baniŋ. ErâWofuŋte ʒâʒâfic katapa â Anuture
râqâc tirine i Wofuŋte ufuŋ baniŋmu ira barâ râenʒepieŋ.”

23
1 Juku Dawidi e ŋic qizec jâmbâŋ erâ ŋokâ‐ticne Salomozi Israe ŋic jaŋere

ŋicwofuŋ juocte âkendâŋnewec.
Lewiŋic jaŋere gie â ʒâŋe biri

2 Dawidi e Israe micne bapa sasawa â taha bapa â Lewiŋic hetumaŋ‐
jopawec. 3 Lewi guruonec ŋic jaŋe jara‐jeŋic 30‐o domarâ fekac i wosec‐
jopapie qâqâhâc ʒare‐jeŋic 38 tauseŋ ewec. 4 Eme Dawidizi muwec, “Ŋic
24 tauseŋ ʒi jaŋe Wofuŋte ufuŋko gie bahuc junʒepieŋ; â ŋic 6 tauseŋ jaŋe
ine fekicne â mumutara ŋic junʒepieŋ. 5 Eme 4 tauseŋ jaŋe haesac motâc
soŋaŋ junʒepieŋ â 4 tauseŋ guru moc jaŋe ine musi wiac bapa izi Wofuŋ

ʒeri mumuteŋ ecnehuc junʒepieŋ.” 6 Erâ Dawidi e Lewi ŋokâfâcne ʒiŋuc
jaŋere sâcko bâtâc bacjopa‐fârewec: Geresom, Kohati â Merari.

7 Eme Geresomte ŋokâ jahec ine Ladaŋ â Simei. 8 Eme Ladaŋte ŋokâfâc
jahec â moc jaŋere ʒâŋe ine ʒiŋuc: Micne Jehiele â Ʒetam â Joele. 9 Eme
Simeire ŋokâfâcwâc jahec âmoc jaha jumbiŋ, jaŋere ʒâŋe ʒiŋuc: Selomoti â
Haʒiele â Haraŋ. Ŋic i jaŋe Ladaŋte kikefuŋfâc jaŋeremicne jumbiŋ. 10Erâ
Simeire ŋokâfâc gâcne jaŋe ʒiŋuc: Jahati â Ʒina â Jeusi â Beria. Ŋic jahec
â jahec i jaŋe Simeire ŋokâfâc. 11 Jahati e micne juwec, eme ere râpeo ine
Ʒiʒazi juwec. Eme Jeusi â Beria jahe ŋokâfâc‐jekic bocjaha mi jumbiŋ. Irec
jahere manapie garikiŋ mocjaha ewec.

12 Eme Kohatire ŋokâfâc jahec â jahec ine ʒiŋuc: Amaram â Izara
â Heboroŋ â Uʒiele. 13 Eme Amaramte ŋokâ jahec ine Aroŋ â Mose.
Eme Aroŋ e wiac tirine jâmbâŋ mutirihuc juocte bâwosâekicne. Eme
e â ŋokâfâcne jaŋe Wofuŋ kiŋaŋ qacnehuc ere maio hosâc âsu rikerâ
ʒâŋe‐ticnao jambuŋdâŋ muhuc juniŋte râec‐jopakicne. 14 Â Anuture ŋic
Mose ere ŋokâfâc jaŋe ine Lewi guruo ʒuhuc‐jopakicne. 15EmeMosere ŋokâ
jahec jahere ʒâŋe Geresom â Elieʒe. 16 Geresomte ŋokâ ine micne Sebuele.
17Elieʒere ŋokâ ine micne Rehabia. Elieʒe e ŋokâfâcnemocmi jucnembiŋ â
Rehabiare ine bocjaha jâmbâŋ jumbiŋ. 18 Izarare ŋokâ ine micne Selomiti.
19 Heboroŋte ŋokâfâc ine ʒiŋuc: Jeria, e micne juwec, eme ere râpeo ine
Amaria, eme ere râpeo Jahaʒiele eme ere râpeo ine Jekameam. 20 Eme
Uʒielere ŋokâ jajahec ine micne Mika â ere râpeo Isia.

21EmeMerarire ŋokâ jahec jahere ʒâŋe ine Mali â Musi. EmeMalire ŋokâ
jajahec jaha: Eleaʒa â Kisi. 22 Eleaʒa e ŋokâfâcne moc mi bâfuac‐jopahuc
otâfâcne sawa bâfuac‐joparâ hâmowec. Ehame soctofafâc‐jeŋic Kisire
ŋokâfâc jaŋe rocjopambiŋ. 23 Eme Musire ŋokâfâc jahec â moc ine ʒiŋuc:
Mali, Edere â Jeremoti.

24Lewiŋic i jaŋe garikiŋfâc‐jeŋic jaŋeremicnefâc ʒare‐jeŋic birio buc buc
wose qâreŋ ejarekicne. Eme jara‐jeŋic 20‐o domarâ fekac jaŋe Wofuŋte
ufuŋko gie bahuc jumbiŋ. 25Dawidi e ʒiŋuc hâcnemuwec: “Israere Wofuŋ
Ahutu e ŋicfâcnewama bâfua‐jarewec. Erâ e Jerusalem haeo hâcne jurahuc
jaha jukac. 26 Eme irec Lewiŋic jaŋe qoruc boze me giere wiac i ʒuhuckerâ
moc mi reŋke junʒepieŋ.” 27Dawidi e dâŋ tatarane iŋuc muwecte Lewiŋic
jara‐ jeŋic 20‐o domarâ fekac jaŋe qâreŋ‐ jopambiŋ. 28 “Jaŋe ine Aroŋte
ŋokâfâc bafic‐ jopahuc Wofuŋte ufuŋko gie banʒepieŋ. Ehuc hae ʒoŋa
â ufuŋ maŋne, erâ wiac tirine i ba emasaŋ ehuc Anuture ufuŋko gie
gâcne banʒepieŋ. 29 Erâ jaŋe bafic‐ jopahuc jaha Wofuŋte maio poroŋ
furu mukicne rârâe â taha bâzi â poroŋ goreŋ tâmiric irec uucne â poroŋ
rikekicne â taha wiac wokemaŋhec jârickekicne erâ ŋemâc bâbâfua â sâc
meta wiac bajumbiŋ i mâmâc hone sonaŋ enʒepieŋ. 30 Erâ furic owâc sâc
domahucWofuŋ daŋgemumuteŋ ecnenʒepieŋ. 31Erâ sabata hombaŋkome
mosa furune wahame, me tiwâ ʒepec dameŋko qowi bâzi ʒaremujarekicne
i Wofuŋ rikecneniŋmu sâc Wofuŋte maio fuarâ junʒepieŋ. 32 Jaŋe iŋuc
ehuc tutumaŋ qoruc boze â furufic i hone sonaŋ ehuc qomâfâc‐jeŋicAroŋte
ŋokâfâc bafic‐jopapie jaŋeWofuŋte ufuŋko gie banʒepieŋ.”

24
Taha bapa jaŋere ʒâŋe â gie biri

1 Aroŋte ɋâricfâc bâfâuc‐jopapie gurune gurune ʒiŋuc fuambiŋ: Aroŋte
ŋokâfâc Nadaba, Abihu, Eleaʒa â Itama. 2 Eme Nadaba â Abihu jahe
mamac‐ jekic juhame naru motec tâmiric juhuc hâmopic. Irec Eleaʒa â
Itama jahe taha bapa erâ jupic. 3 Eme Eleaʒare ɋâricfâc jaŋeraonec Zadoko
â Itamare ɋâricfâc jaŋeraonec Abimelec jahe Dawidi bafickehapire gie‐
jeŋic mujarekicne irec sâcko biric‐ jopa rawec. 4 Eme Itamare ŋokâfâc
siric‐ jopahuc Eleaʒare ŋokâfâc jaŋerao ŋic micne ŋeŋemâcne jumbiŋte
Eleaʒare birio garikiŋ sâc irec micne 16 râec‐jopambiŋ â Itamare ŋokâfâc
jaŋeraonec ine 8 râec‐jopambiŋ. 5 Ehuc Eleaʒare ɋâricfâc jaŋere ŋondeŋko
mecne â Itamare ɋâricfâc jaŋere ŋondeŋkomecne furuficte â Anuture taha
bapa jumbiŋte ɋâsâi qahuc râec‐jopambiŋ hâcne. 6 Ehame Lewire ɋâric
moc, Netanele ŋokâ‐ticne qâqâreŋ ŋic Semaja e ŋicwofuŋte maio â fekicne
jaŋere maio, erâ taha bapa Zadoko â Abiata ŋokâ‐ticne Abimelec, erâ taha
bapa â Lewiŋic garikiŋ‐ jeŋic sâc micnefâc‐jeŋic jaŋere maio ʒâŋe‐jeŋic
qâreŋkewec. Eme garikiŋ mocte micne i Eleaʒare biŋe, â garikiŋ mocte
micne i Itamare biŋe, iŋuc bâwosâec‐jopa rambiŋ.

7 Eme bâbâni jâmbâŋ ɋâsâi qapie Jojaribi âke fuawec; eme mocwâc
qapie Jedaja âke fuawec. 8 Eme ʒuhuckerâ mocwâc qapie Harim âke
fuawec; izi mocwâc qapie Seorim âke fuawec. 9Ememocwâc qapie Malikia
âke fuawec; eme mocwâc qapie Mijamiŋ âke fuawec. 10 Eme ʒuhuckerâ
mocwâc qapie Hakozi âke fuawec; izi mocwâc qapie Abia âke fuawec.
11 Eme izi mocwâc qapie Jesua âke fuawec; eme mocwâc qapie Sekania
âke fuawec. 12Ehame mocwâc qapie Eliasibi âke fuawec; izi mocwâc qapie
Jakim âke fuawec. 13 Eme ʒuhuckerâ mocwâc qapie Hufa âke fuawec; izi
mocwâc qapie Jesebea âke fuawec. 14 Eme ʒuhuckerâ mocwâc qapie Biliga
âke fuawec; eme mocwâc qapie Imere âke fuawec. 15 Ehame mocwâc
qapie Heʒiri âke fuawec; izi mocwâc qapie Hapizeze âke fuawec. 16 Eme
mocwâc qapie Petahia âke fuawec; izi mocwâc qapie Jeheʒikele âke fuawec.
17 Ehame mocwâc qapie Jakiŋ âke fuawec; eme mocwâc qapie Gamulu âke
fuawec. 18 Eme harierâ mocwâc qapie Delaja âke fuawec eme tatarane
mocwâc qapie Mazia âke fuawec. 19 Israere Wofuŋ Anutuzi apa ŋosa‐jeŋic
Aroŋ mutâcnecnewec irec sâcko eki Wofuŋte ufuŋko gie bazo fisiniŋte biri
râe‐jarewec ŋic i jaŋere ʒâŋe biri ine hâcne.

20 Lewire ŋokâfâc gâcne sâko ine ʒiŋuc: Amaramte ŋokâfâc jaŋeraonec
Subaele. Eme Subaele ŋokâfâc‐ticne jaŋeraonec ine Jedaja. 21 Eme Rehabi-
are ine ʒiŋuc: Rehabia ŋokâfâcne jaŋeraonec ine micne Isia. 22Eme Izarare
ɋâricfâc jaŋeraonec ine Selomoti. Eme Selomotire ŋokâfâc jaŋeraonec ine
Jahati. 23 Eme Heboroŋte ŋokâfâc ine ʒiŋuc: Micne Jeria; eme ere râpeo
Amaria; eme ere râpeo Jahaʒiele; eme ere râpeo ine Jekameam. 24 Eme
Uʒielere ŋokâ ine Mika; â Mikare ŋokâfâc jaŋeraonec ine Samiri. 25 Eme
Mika ɋaticnere ʒâŋe Isia. Eme Isiare ŋokâfâc jaŋeraonec Ʒekaria. 26 Eme
Merarire ŋokâ jajahec jahere ʒâŋe Mali â Musi. Eme Jaʒijare ŋokâ ine
Beno. 27 Eme Merarire ɋâric Jaʒijarao fuambiŋ ine Beno, Soham, Ʒakuru
â Ibiri. 28 Eme Maliraonec ine Eleaʒa, e ŋokâfâcnemoc mi fuambiŋ. 29 Eme
Kisiraonec ine Kisi ŋokâ‐ticne Jeramele. 30 Eme Musire ŋokâfâc ine ʒiŋuc:
Mali, Edere â Jerimoti. Lewiŋic jaŋere ŋokâfâc garikiŋ‐jeŋic sâc iŋuc hâcne
jumbiŋ. 31 Erâ qomâfâc‐jeŋic Aroŋte ŋokâfâc hâcne jaŋere ɋâsâi qambiŋ
iŋuc jaha garikiŋ sâc irec micne ʒi â ɋafâc‐jenic jaŋere ɋâsâi i ŋicwofuŋ

Dawidi â Zadoko â Abimelec, erâ taha bapa â Lewiŋic garikiŋfâc‐jeŋicte
micnefâc jaŋeremaio qambiŋ.

25
Musi bapa ŋic jaŋere ʒâŋe biri

1 Eme Dawidi â giere micne jaŋe Asafa â Hemaŋ â Jedutuŋ jaŋere
ŋokâfâc tucne jaŋe gita kulele â woŋgâŋhec findaŋdâŋ muhuc juniŋte
bâwosâec‐jopambiŋ wâc. Eme gie i bambiŋ ŋic i jaŋere ʒâŋe biri ʒiŋuc:
2 Asafare ŋokâfâc jaŋeraonec ine ʒiŋuc: Ʒakuru, Josefe, Netania â Asarela.
Ŋic i jaŋe Asafare rurumaŋko juhuc ŋicwofuŋte mumutâcko findaŋdâŋ
mumbiŋ. 3 Eme Jedutuŋ ŋokâfâc‐ticne jaŋeraonec ine ʒiŋuc: Gedalia, Zeri,
Jesaja, Simei, Hasabia â Matitia. Jaŋe 6‐zi mamac‐ jeŋic Jedutuŋte ruru-
maŋko juhuc kulelehec findaŋdâŋ muhuc Wofuŋ daŋge mumuteŋ ecnem-
biŋ. 4EmeHemaŋte ŋokâfâc jaŋeraonec ine Bukia, Matania, Uʒiele, Sebuele
â Jerimoti, Hanania, Hanani, Eliata, Gidaleti â Romamati‐Eʒe, Josebekasa,
Maloti, Hotiri â Mahaʒio. 5 Ŋic i jaŋe ŋicwofuŋte findaŋdâŋ mumu ŋic
Hemaŋ ere ŋokâfâc. Jaŋe Anutuzi Hemaŋ bafahareocte mupaŋkecnewec
irec sâcko fuarâ jumbiŋ. Hemaŋ e Anutuzi ŋokâfâcne 14 â otâfâcne jahec â
moc tahackewec. 6 Jaŋe ʒeŋgoma mamac‐jeŋicte rurumaŋko juhuc musio
Wofuŋteufuŋkowoŋgâŋ â gita kulelehec Anuture ufuŋko gie bahuc jumbiŋ.
Eme Asafa â Jedutuŋ â Hemaŋ jaŋe ine ŋicwofuŋte mumutâcko jumbiŋ.
7 Eme jaŋe â qomâfâc‐jeŋic Wofuŋ gae hecnehuc juniŋte qazu‐ jarepie
mana‐hâmombiŋ jaŋere qâqâhâc ʒare i 288. 8 Jaŋe kâcɋene â piticne, qaqazu
â wosaekicne mâmâc gie‐jeŋicte ɋâsâi qambiŋ.

9 Eme bâbâni jâmbâŋ Asafare ʒâŋeo ɋâsâi qapie Josefe âke fuawec. Izi
mocwâc qapie Gedalia â ŋokâ qomâfâcne 12 jaŋe âke fuac‐jopawec. 10 Eme
mocwâc qapie Ʒakuru â ŋokâ qomâfâcne 12 jaŋe âke fuac‐jopawec. 11 Eme
mocwâc qapie Iziri â ŋokâ qomâfâcne 12 jaŋe âke fuac‐ jopawec. 12 Izi
mocwâc qapie Netania â ŋokâ qomâfâcne 12 jaŋe âke fuac‐jopawec. 13Eme
mocwâc harierâ qapie Bukia â ŋokâ qomâfâcne 12 jaŋe âke fuac‐jopawec.
14 Eme ʒuhuckerâ mocwâc qapie Jesarela â ŋokâ qomâfâcne 12 jaŋe âke
fuac‐jopawec. 15 Izimocwâcqapie Jesaja â ŋokâ qomâfâcne 12 jaŋe âke fuac‐
jopawec. 16Ememocwâc qapieMatania â ŋokâ qomâfâcne 12 jaŋe âke fuac‐
jopawec. 17 Eme ʒuhuckerâ mocwâc qapie Simei â ŋokâ qomâfâcne 12 jaŋe
âke fuac‐jopawec. 18 Ehame mocwâc qapie Aʒarele â ŋokâ qomâfâcne 12
jaŋe âke fuac‐jopawec. 19 Eme ʒuhuckerâ qapie Hasabia â ŋokâ qomâfâcne
12 jaŋe âke fuac‐jopawec. 20Eme mocwâc qapie Subaele â ŋokâ qomâfâcne
12 jaŋe âke fuac‐jopawec. 21 Eme mocwâc qapie Matitia â ŋokâ qomâfâcne
12 jaŋe âke fuac‐jopawec. 22 Izi ʒuhuckerâ qapie Jeremoti â ŋokâ qomâfâcne
12 jaŋe âke fuac‐jopawec. 23Ememocwâc qapie Hanania â ŋokâ qomâfâcne
12 jaŋe âke fuac‐ jopawec. 24 Izi ʒuhuckerâ qapie Josebekasa â ŋokâ
qomâfâcne 12 jaŋe âke fuac‐jopawec. 25 Eme mocwâc qapie Hanani â ŋokâ
qomâfâcne 12 jaŋe âke fuac‐ jopawec. 26 Eme ʒuhuckerâ qapie Maloti â
ŋokâ qomâfâcne 12 jaŋe âke fuac‐jopawec. 27 Eme mocwâc qapie Eliata â
ŋokâ qomâfâcne 12 jaŋe âke fuac‐jopawec. 28Eme ʒuhuckerâ qapie Hotiri â
ŋokâ qomâfâcne 12 jaŋe âke fuac‐jopawec. 29Eme ʒuhuckerâmocwâc qapie
Gidaleti â ŋokâ qomâfâcne 12 jaŋe âke fuac‐jopawec. 30Eme mocwâc qapie

Mahaʒio â ŋokâ qomâfâcne 12 jaŋe âke fuac‐jopawec. 31 Izi tatarane qapie
Romamati‐Eʒe â ŋokâ qomâfâcne 12 jaŋe âke fuac‐jopawec.

26
Haesac motâc soŋaŋ â micne jaŋere ʒâŋe biri

1 Haesac motâc soŋaŋ jaŋere ʒâŋe biri kecʒiŋuc: Korare ɋâricfâc
jaŋeraonec Korere ŋokâ Meselemia, e Asafare ɋâricfâc jaŋeraonec. 2 Eme
Meselemiare ŋokâfâc ine ʒiŋuc fuambiŋ: Mârâc ŋokâ Ʒekaria, eme ere
râpeo Jediae fuawec. Eme ere râpeo Ʒebadia, eme ere râpeo Jataniele
fuawec. 3 Eme ere râpeo Elam, eme ere râpeo Johanaŋ, eme ere râpeo
Elihoenai fuawec. 4 Eme Obededom ere ŋokâfâc ine ʒiŋuc fuambiŋ: Mârâc
ŋokâ Semaja, eme ere râpeo Joʒabada, eme ere râpeo Netanele; 5 eme ere
râpeo Amiele, eme ere râpeo Isasa, eme ere râpeo Peuletai, Obededom
e Anutuzi jambuŋkewec hâcne. 6 Ehame ŋokâ‐ ticne Semaja ere ŋokâfâc
wâc fuambiŋ. Erâ jaŋe ŋic tâpiri sâkohec jumbiŋte kikefuŋfâc‐jeŋic qaŋeŋ‐
jopahuc jumbiŋ. 7Eme Semajare ŋokâfâc ine ʒiŋuc: Otini, Refaele, Obede â
Eliʒabada. Eme ɋa jahecne Elihu â Semakia jahe ʒoɋac‐jekichec jaha. 8Ŋic
i jaŋe jaŋacne ŋokâ ɋafâc‐jeŋic jaŋe Obededomte ɋâricfâc sasawa. Jaŋe gie
bapare ʒoɋac‐jeŋic fowec; qâqâhâc ʒare‐jeŋic 62. 9 Eme Meselemiare ŋokâ
ɋafâc ʒoɋachec 18 jumbiŋ. 10 Eme Merarire ɋâricfâc jaŋeraonec Hosa ere
ŋokâfâc ʒiŋuc jumbiŋ: Micne Simiri, e mârâc fufua aricne, erâ sifu mamac‐
ticnezi micne âkendâŋnewec. 11 Eme ere râpeo ine Hilikia, eme ere râpeo
Tebalia, eme ere râpeo Ʒekaria, Hosare ŋokâ ɋafâc sasawa jaŋere ʒare 13.

12 Haesac motâc soŋaŋ i jaŋe micnefâc‐jeŋic jaŋerao ʒuhuckehuc
qomâfâc‐jeŋic jaŋe embiŋ irec sâc jaha ehuc kiŋaŋ gie‐ jeŋic i Wofuŋte
ufuŋko bahuc jumbiŋ. 13 Eme kâcɋene â piticne jaŋe garikiŋ‐ jeŋic sâc
motâc‐jeŋic forawec irec ɋâsâi mâmâc qambiŋ. 14 Ehuc ʒoaŋ wewefu-
naopec motâc fowec irec ɋâsâi qapie Selemia âke fuawec. Eme ŋokâ‐ticne
muketeŋ saric Ʒekaria ere wâc ɋâsâi qapie motâc faicpec irec soŋaŋ e âke
fuawec. 15EhameObededomte ɋâsâi qapiemotâc juwicpec irec soŋaŋ e âke
fuawec; ehame ŋokâfâcne jaŋe rowaŋfic qikiŋne‐jarembiŋ. 16 Eme Supim
â Hosa jahere ɋâsâi qapie ʒoaŋ huhunao motâc fowec erâ hata hâŋ fekac
ira Salekete motâc fowec irec soŋaŋ âke fuac‐jofawec. Ehame ŋifec â ŋifec
soŋaŋ domambiŋ. 17 Ʒoaŋ wewefunaopec ira ʒoaŋ gie bapa sâc ŋic 6 jaŋe
soŋaŋ domambiŋ â faicpec ira ʒoaŋ gie bapa sâc ŋic jahec â jaheczi jumbiŋ
â juwicpec ira iŋuc jaha ʒoaŋ gie bapa sâc jahec â jaheczi jumbiŋ. Eme
rowaŋfic ira ine ʒoaŋgie bapa sâc jajahec jajahec iŋuc jumbiŋ. 18 Eme ʒoaŋ
huhunaopec ʒae fowec ira jahec â jahec jaŋe hatao jumbiŋ â jajahec jahe
ine ʒaeo jupic. 19 Korare ɋâricfâc â Merarire ɋâricfâc jaŋere guruoneczi
haesac motâc soŋaŋ jumbiŋ jaŋere ʒâŋe biri ine hâcne.

20EmeLewiŋic jaŋeraonecAhiazi Anuture ufuŋko ʒeŋaŋ ŋerawec i mecne
â tahare ʒeŋaŋmutirikicne imâmâc soŋaŋkewec. 21EmeGeresoŋteɋâricfâc
jaŋeraonec ɋâric‐ticne moc Ladaŋ, eme erao fuambiŋ jaŋere micne ine
Jehiele.

22 Eme Jehielere ŋokâ jajahec Ʒetam â ɋaticne Joele jahe Wofuŋ ufuŋ‐
ticnere ʒeŋaŋ i soŋaŋkehuc jupic. 23 Eme Amaram â Izara â Heboroŋ â
Uʒiele jaŋere ɋâricfâc jaŋeraonec 24 ine Geresomte ŋokâ Mose ŋosa‐ticne
Sebuelezi ʒeŋaŋ ŋerawec irec soŋaŋ kâcɋene juwec. 25Eme ɋaticne Elieʒere

ŋokâ Rehabia â Rehabiare ŋokâ Jesaja; eme Jesajare ŋokâ Joram â Joramte
ŋokâ Ʒikiri â Ʒikirire ŋokâ Selomoti. 26 Eme Selomoti e â qomâfâcne jaŋe
ŋicwofuŋ Dawidi â garikiŋ gurune gurune jaŋeremicne erâ momori tauseŋ
gurune gurune â 100 gurune gurune jaŋe tahare ʒeŋaŋ mutiripie ŋerawec
irec soŋaŋ jumbiŋ. 27 Eme ʒikao wiac gâcne rokicne taha izi Wofuŋte ufuŋ
ba bâpiaŋ eniŋte irec biŋe bâtirimbiŋ. 28 Erâ wâc findaŋdâŋ mumu ŋic
Samue â Kisi ŋokâ‐ticne Saulo, erâ Nerare ŋokâ Abene â Zeruja ŋokâ‐ticne
Joabe jaŋe wiac bâtirimbiŋ, ine hâcne taha bâtirikicne sasawa i Selomoti â
qomâfâcne jaŋe hone soŋaŋ efârembiŋ.

29 Eme Izarare ɋâricfâc jaŋeraonec Kenania â ŋokâfâcne jaŋe Israe ŋic
jaŋere erâ sahackopec giere fekicne â mumutara ŋic âkendâŋ‐jopambiŋ.
30 Eme Heboroŋte ɋâricfâc jaŋeraonec ine Hasabia â qomâfâcne ŋic
ʒoɋac‐jeŋichec 1 tauseŋ 700 jaŋe Jordaŋ opâonec ʒoaŋ huhunaopec Israe ŋic
jumbiŋ jaŋe Wofuŋte gie â ŋicwofuŋte gie bahapie hone soŋaŋ ejarembiŋ.
31Eme Heboroŋte ɋâricfâc jaŋeraonec ine Jeria e Heboroŋte ɋâricfâc gaŋne
gaŋne fua wefumbiŋ â garikiŋ gurune gurune jaŋere micne juwec. Eme
Dawidizi ŋicwofuŋ juhame jara 40 ewec dameŋ ira babasa gie bahuc jaŋere
guruo momori ŋic ʒoɋac sâko‐jeŋichec Gileade mâreŋko Jazere haeo jupie
bafuac‐jopambiŋ. 32 Eme Dawidizi Jeria â qomâfâcne ŋic ʒoɋac‐jeŋichec
2 tauseŋ 700 garikiŋfâc‐jeŋic jaŋere micne hâcne, jaŋe Rubeŋ guru â Gade
guru âManase guru dâkâne jaŋeAnuture gie â ŋicwofuŋte gie bahapie hone
soŋaŋ ejareniŋte âkendâŋ‐jopawec.

27
Uucmaŋko ŋic fekicne jumbiŋ jaŋere ʒâŋe biri

1 Israe ŋic garikiŋ gurune gurune jaŋeremicne â momori tauseŋ gurune
gurune â 100 gurune gurune jaŋere micne, erâ fekicnefâc‐jeŋic jara
sâc mosane mosane ââkehocko gie fuŋne fuŋne bahuc ŋicwofuŋ kiŋaŋ
qacnembiŋ jaŋere biri ʒi. Erâ wâc momori guru buc buc ʒare‐ jeŋic 24
tauseŋ sasawa.

2 Eme Ʒabidie ŋokâ‐ticne Jasobeam e fuŋfuŋkemosa ira bâbâni guru jaŋe
qizec‐ jopawec. Ere guruo ŋic 24 tauseŋzi jumbiŋ. 3 E Perezere ɋâriczi
fuŋfuŋkemosa ira momori micne sasawa jaŋeremicne juwec. 4Eme Ahohi
ŋic moc ʒâŋene Dodai e mosa moc wahawec ira momori guru jumbiŋ
jaŋe qizec‐ jopawec. Ere guruo ŋic 24 tauseŋzi jumbiŋ. 5 Ehame mosa
moc mocwâc wahawec ira micne moc juwec, e taha bapa Jojadare ŋokâ
ʒâŋene Benaja. Ere guruo momori 24 tauseŋzi jumbiŋ. 6 Erâ Benaja eki
hâcne ŋic 30 jaŋere guruo ŋic tâpiri ɋicwânʒâŋhec juwec, erâ ekizia wâc
micne‐jeŋic juwec. Eme ere guru i ŋokâ‐ticne Amiʒabazi qizec‐jopawec.
7 Eme mosa moc mocwâc wahame Joabere ɋa Asahelezi guru moc qizec‐
jopawec. Ehame ŋokâ‐ticne Ʒebadiazi tucticne qawec. Ere guruo momori
24 tauseŋzi jumbiŋ. 8 Ehame mosa moc mocwâc wahame Izara ŋic moc
ʒâŋene Samehuti eki guru moc jaŋere micne juwec. Ere guruo momori 24
tauseŋzi jumbiŋ. 9 Eme mosa moc mocwâc wahame Tekoi ŋic moc ʒâŋene
Ikesi ere ŋokâ Irazi guru moc jaŋere micne juwec. Eme ere guruo momori
24 tauseŋzi jumbiŋ. 10 Eme mosa moc mocwâcwahame Eferaimte ɋâricfâc
jaŋeraonec Peloni ŋic moc ʒâŋene Helezi eki guru moc qizec‐jopawec. Ere
guruo momori 24 tauseŋzi jumbiŋ. 11 Eme mosa moc mocwâc wahame

Husati haeonec Ʒera ŋic ʒâŋene Sibekai eki qizec‐ jopawec. Ere guruo
momori 24 tauseŋ jumbiŋ. 12 Izi mosa moc mocwâc wahame Anatoti
haeonec Benjamiŋ ŋicmoc ʒâŋeneAbieʒe eki qizec‐jopawec. Eme ere guruo
momori 24 tauseŋzi jumbiŋ. 13 Eme mosa moc mocwâc wahame Netofa
haeonec Ʒera ŋic moc ʒâŋene Maharai eki guru moc qizec‐jopawec. Eme
ere guruo momori 24 tauseŋzi jumbiŋ. 14 Izi mosa moc mocwâc wahame
Piratoŋ haeonec Eferaimte ɋâricfâc jaŋeraonec ŋic moc ʒâŋene Benaja eki
guru moc qizec‐jopawec. Eme ere guruo momori 24 tauseŋzi jumbiŋ. 15 Izi
juku mosa moc mocwâc wahame Netofa haeocnec Otinie ere ɋâric moc
ʒâŋene Heledai eki guru moc qizec‐jopawec. Eme ere guruo momori 24
tauseŋzi jumbiŋ.

16 Israe guruo Rubeŋ guru jaŋere micne fekicne i Ʒikirire ŋokâ Elieʒezi
juwec. Eme Simeoŋ guru jaŋere micne ine Makare ŋokâ Sefatiazi juwec.
17 Eme Lewi guru jaŋere micne ine Kemuele ere ŋokâ Hasabiazi juwec, â
Aroŋ guru jaŋeremicne ine Zadokozi juwec. 18Eme Juda guru jaŋeremicne
ine Dawidi hahacfâcne jaŋeraonec moc ʒâŋene Elihu eki micne juwec; â
Isasa guru jaŋere micne ine Mikaere ŋokâ Omirizi juwec. 19 Eme Sebuloŋ
guru jaŋeremicne ine Obadiare ŋokâ Isimajazi Juwec; â Naftali guru jaŋere
micne ine Aʒariele ere ŋokâ Jeremotizi juwec. 20Eme Eferaimte guru jaŋere
micne ine Aʒaʒiare ŋokâ Hoseazi juwec; â Manase guru dâkâne jaŋere
micne ine Pedajare ŋokâ Joelezi juwec. 21 Eme Manase guru dâkâne moc
Gileade mâreŋko jumbiŋ jaŋere micne ine Ʒekariare ŋokâ Idozi juwec; â
Benjamiŋ guru jaŋeremicne ine Abenere ŋokâ Jasielezi juwec. 22Ŋic i jaŋe
hâcne Israe ŋicguru jaŋeremicne bapa jumbiŋ. 23Wofuŋzi sambâŋko bâpiŋ
ŋeraŋgopieŋ irec sâc Israe ŋic bâfuac‐jopaocte mupaŋkewec, irec Dawidi e
jara‐jenic 20 mi bazumbiŋ jaŋemi wosec‐jopawec. 24Zerujare ŋokâ Joabezi
fuŋkerâ wosec‐jopawec, erâ mi wosec‐jopa‐fârewec. Dawidizi wose qâreŋ
ejarewec irec erâ Wofuŋtaonec kimbeŋzi Israe ŋic jaŋere faio fewec. Eme
irec ʒare‐jeŋic i ŋicwofuŋ Dawidire Binaŋ Qâhâckomi râekicne.

25Emeŋicwofuŋte ʒeŋaŋ irec soŋaŋ i Adiele ere ŋokâ Aʒamawetazi juwec.
Â hae sâkoo â hae piticko erâ ficsanaŋko ʒeŋaŋ ŋerawec irec soŋaŋ ine
Uʒiare ŋokâ Jonataŋzi juwec. 26 Eme gieo mâreŋ he qanʒaŋ embiŋ jaŋere
soŋaŋ ine Kelubure ŋokâ Eʒarizi juwec. 27Emewaiŋ gie forawec irec soŋaŋ
ine Ramati ŋic Simeizi juwec; â waiŋ opâne rowaŋficko râembiŋ irec soŋaŋ
ine Sifimi ŋic Ʒabidizi juwec. 28 Eme Oliwa â fâricjâc wiac Sefela mâreŋko
doma rawec irec soŋaŋ ine Gederi ŋic Baali‐Hanaŋzi juwec; â wokemaŋ
râe guruc embiŋ irec soŋaŋ ine Joasizi juwec. 29Eme lama bulimakao Saroŋ
mâreŋko jumbiŋ irec soŋaŋ Saroŋŋic Sitiraizi juwec; âwâneŋko jumbiŋ irec
soŋaŋ ine Adelaire ŋokâ Safatizi juwec. 30 Eme kamele soŋaŋ ine Isimae
ŋic Obilizi juwec; â doŋgi ŋokacne irec soŋaŋ ine Meronoti ŋic Jedejazi
juwec. 31 Ŋic i jaŋe hâcne ŋicwofuŋ Dawidire wiac sasawa forawec irec
soŋaŋ jumbiŋ.

32 Dawidire mamac pitic Jonataŋ e ŋic mamana tarahec â qâqâreŋ ŋic
juwecte dâŋko bafickehuc juwec. Eme e â Hakimonire ŋokâ Jehiele jahe
ŋicwofuŋteŋokâfâchonemaiŋ ejarepic. 33EmeAhitofe e iŋuc jaha ŋicwofuŋ
dâŋko bafickehuc juwec â Areki ŋic Husai eki ine ŋicwofuŋte âgo mefâro
juwec. 34 Eme Benajare ŋokâ Jojada â Abiata jahe Ahitofere tuc qapic. Eme
Joabezi ŋicwofuŋtemomori guru irec micne juwec.

28
Dawidi e Salomozi taha ufuŋ baocte mutaracnewec

1 Dawidi e Jerusalem haeo Israe ŋic fekicne sasawa ʒiŋuc hetumaŋ‐
jopawec: Israe ŋic gurune gurune jaŋere fekicne â ŋicwofuŋ kiŋaŋ qac-
nehuc gurune gurune jurambiŋ i jaŋere fekicne â momori tauseŋ gurune
gurune â 100 gurune gurune jaŋere micne, erâ ŋicwofuŋ â ŋokâfâcne
jaŋere bulimakao wiac irec soŋaŋ â ŋicwofuŋ ficticnere fekicne â ŋic
tai tâpiri‐jeŋichec, erâ ŋic qac momori. 2 Eme ŋicwofuŋ Dawidi e fa-
hare domahuc muwec: “Qomâfâc‐nane â ŋicfâc‐nane, ŋoŋe manahapie
mupe. No Wofuŋte ʒâʒâfic katapare ŋeŋe hae â Anutu‐nâŋecte ââtesiŋ
fic fuaocte maŋkehuc juwareekopac. Erâ fic i fuaocte wiac sasawa emoc
bâmoc efârepo. 3 Eme Anutuzi ʒiŋuc nazawec: ‘Go momori ŋic juhuc
soc hoŋkemeŋte ʒâŋe‐nanere fic moc mi bazemec.’ 4 Erâ sifu Israere
Wofuŋ Anutuzi mamac‐ nanere garikiŋfâc sasawa jaŋeraonec Israe ŋic
ŋoŋere ŋicwofuŋ juraʒihuc jupemurâ rowosâecnuwec. E Juda micne bapa
rowosâewec hâcne. Eme Judare kikefuŋko mamac‐ nanere garikiŋfâc
â mamac‐ nanere ŋokâfâc jaŋeraonec ine no hone aŋac enarehuc Israe
ŋic sasawa ŋoŋere ŋicwofuŋ jupemurâ âkendâŋnuwec. 5 Eme Wofuŋzi
ŋokâfâc‐nane bocjaha narewec jaŋeraonec ine ŋokâ‐nane Salomozi Israe
ŋic qaŋeŋ‐ ŋopahuc Wofuŋte uucmaŋko eri ŋeŋeo ŋeocte rowosâewec.
6 Ehuc ʒiŋuc nazawec: ‘Ŋokâge Salomo e ŋokâ‐nane erâ juha noni mamac‐
ticne erâ jupemurâ rowosâepore eki hâcne fic â hae ʒoŋa‐nane bazejec. 7 E
dameŋ ʒiŋuczia jukac irec sâc jaha jufehuc sâcmutâc â mumutâc dâŋnane
i aimuŋ jaha soŋaŋkeocmuo ine no uucmaŋ‐ticne dope hutuŋ ecnepemu.’
8 Irec ʒi Wofuŋte kikefuŋ, Israe ŋic sasawa jaŋere ʒâŋe faio â Anutu‐
nâŋeczi manahame Wofuŋ Anutu‐ŋeŋicte sâcmutâc dâŋ mu gufuc ehuc
mana taraniŋte ʒoɋac enʒepieŋ. Iŋuc ehuc mâreŋ biaŋ ʒi rauckerâ jufeku
hâmopie ɋâricfâc‐ŋeŋic jaŋe wâc ʒuhuckerâ juraʒihuc junʒepieŋ.

9 “Eme ŋokâ‐nane Salomo go inemamacge nore Anutu e honemana tarac
ecnehuc maŋ â mamanage hâcbuc jaha qikiŋnecnerâ buafec faio kiŋaŋ
qacnezemec. Wofuŋ e ŋicmaŋ sâcwosaŋeŋ bahuc ŋiczimanasu biric eekac
i ʒeŋgomamana tara‐fâreekac. Go e basacmuo ine eki bâfuacguocmu. Me e
râpeckecmuo ine eki wâc go râpecgu sanaŋkeocmu. 10Wofuŋ e furufic‐ticne
moc bacmurâ rowosâecguwecte go dâŋ ʒi mana‐jâmbâŋkezemec. Hâbi hâro
juhuc bazemec.”

11 Dawidi e iŋuc mufârerâ taha ufuŋte hae gâŋgâŋ â ficticne gâcne, erâ
ʒeŋaŋfic â ficmaŋne faic âmaŋne ʒâʒâŋiŋ, erâ ʒâʒâfic katapa ŋeŋere ficmaŋ
birickewec biri i ŋokâ‐ticne Salomo râcnewec. 12 Erâ Wofuŋ ufuŋ‐ticnere
hae ʒoŋa â rârec rârec fic maŋne maŋne, erâ Anutu ufuŋ‐ticnere ʒeŋaŋfic
â wiac bâtirikicne irec ʒeŋaŋfic i manasuwec sâc birickewec. 13 Erâ taha
bapa â Lewiŋic jaŋere fic maŋne maŋne âke tâcnekicne â Wofuŋte ufuŋko
gie bazo irec biri wâc mâmâc râcnewec. Erâ Wofuŋte ufuŋko gie bazo irec
râqâc wiac sasawa irec biri wâc mâmâc. 14 Erâ gie baniŋmu sâc irec râqâc
golzi bakicne gol irec ŋemâc â siliwazi râqâc bakicne siliwa irec ŋemâc i
wâc birickewec. 15 Erâ gie bambiŋ irec sâc lambe dodoma golzi bakicne,
â lambe ŋerawec, â lambe dodomao gol fowec irec ŋemâc i buc buc â
lambere ŋemâc i mâmâc birickewec. Erâ lambe dodoma siliwazi bakicne
â lambe‐jeŋic ŋerawec i lambe dodoma buc buc gie bambiŋ sâc ŋemâc‐jeŋic

birickewec. 16 Erâ Wofuŋte maŋfuŋko poroŋ furu mukicne râembiŋ irec
tebo ŋerawec ira gol râe rakicne irec ŋemâc i buc buc birickewec, ehuc
siliwazi tebo bakicne irec sâc ijaha ewec. 17 Erâ sarac â oto â râqâc gol
ɋaɋacnezi bakicne, erâ gomba golzi bakicne irec ŋemâc buc buc birickewec.
Erâ siliwazi gomba bakicne irec sâc ijaha ewec. 18 Eme hosâc âsu ririkere
alata gol rike sueŋkekicnezi bakicne irec ŋemâc i mâmâc birickewec. Erâ
wâc kerubim jahe keretac golzi bakicne fainao ŋehuc fakec‐jekicziWofuŋte
ʒâʒâfic katapa sâockewec keretac irec biri i mâmâc râecnewec. 19 Ehuc
muwec, “Wofuŋ e wiac i sasawa mutaniŋke‐nareme hone mana tarac ehuc
birickepo. Irec gie sasawa i birickekicne irec sâcko bazo.”

20 Dawidi e iŋuc murâ ŋokâ‐ticne Salomo ʒiŋuc âzâcnewec: “Sanaŋkerâ
hâbi hâro juhuc bazemec, hâwicmâc â memeŋ garu tâmiric juzemec. Wofuŋ
Anutu e nore Anutuzi gohec jukac. E hone suŋgiŋ me behe qaisoc mi
egarehame juku Wofuŋ ufuŋ‐ticnere gie sasawa i tara‐fârezokac. 21 Eme
taha bapa â Lewiŋic gurune gurune ʒi jaŋe Anuture ufuŋko gie sasawa i
baniŋte ʒawierâ juŋgopieŋ. Erâ ŋic micrereŋ â mamana sarichec jaŋe gie
irec me irec baficguhuc juniŋmu. Ehame fekicne â ŋic sasawa jaŋe furu
jaha gore mumutâcko juniŋmu.”

29
Ufuŋ bapare taha wiac râekicne

1 Eme ŋicwofuŋ Dawidizi ŋic tumaŋnembiŋ jaŋe ʒeŋgoma ʒiŋuc jazawec:
“Ŋokâ‐nane Salomo e Anutu e jahac rowosâewec. Erâ e motec ɋâri â giere
fuŋne mi manakac, gie ine kâcɋene sâko fokac. Erâ ufuŋ i ŋic jaŋere
mâcne, i Wofuŋ Anuture eocmu. 2 Irec no Anutu‐nanere ufuŋ bazore wiac
i tâpiri‐nanere sâc râe bâmoc epo. Ehuc golzi wiac bazore gol bâmockepo â
siliwazi wiac bazore siliwa bâmockepo. Erâ aeŋ bâbâroŋziwiac bazore aeŋ
bâbâroŋ bâmockepo â aeŋ omanezi wiac bazore aeŋ omane bâmockepo, â
jâczi wiac bazore jâc bâmockepo. Erâ wâc qânâ furi sâko â râe biric eere
qânâ gâcne â sesera kiruŋ â qânâ qâreŋnehec, erâ qânâ furi sâko i me i â
qânâ fifimârâŋkene, iŋuc ʒuhuckerâ qâzuckepo. 3 Erâ tiri ufuŋte wiac râe
bâmoc epo ira ʒuhuckerâ ʒeŋaŋfic‐naneo gol â siliwa ʒiŋuc fokac i Anutu‐
nanere ufuŋ irec boc enareekacte qikiŋnekopac: 4 Gol 3 tauseŋ, gol i Ofiri
mâreŋkonec; â siliwa rike sueŋkekicne 7 tauseŋ, erâ i sâpe ɋorockezo irec, 5â
gieŋic jaŋewiac gâcne golzi baniŋmu irec gol â wiac gâcne siliwazi baniŋmu
irec siliwa i mâmâc qikiŋnekopac. Irec ŋoŋeraonec moc e wiac focnekac
irecnec miŋecgac jaha buafecko Wofuŋ râcnezac?”

6E iŋucmume garikiŋ sâc irecmicne jaŋe buafec jaha taha‐jeŋic râembiŋ.
Ehame Israe ŋic gurune gurune jaŋeremicne bapa âmomori tauseŋ gurune
gurune â 100 gurune gurune jaŋere micne, erâ ŋicwofuŋ gie‐ ticnere ŋic
fekicne wâc iŋuc jaha embiŋ. 7 Jaŋe Anutu ufuŋ‐ticnere gie fuaocte gol
ŋemâc‐ticne 5 tauseŋ â gol moneŋ 10 tauseŋ, erâ siliwa ŋemâc‐ticne 10
tauseŋ jaha â aeŋ bâbâroŋ ŋemâc‐ticne 18 tauseŋ â aeŋ omane ŋemâc‐ticne
100 tauseŋ iŋuc râembiŋ. 8 Â moc e qânâ furi sâko bajuwecko ine
Wofuŋ ufuŋ‐ticnere ʒeŋaŋficko râeocte Geresoŋte ɋâric Jehielerao râeme
soŋaŋkewec. 9Ehamemicne jaŋe buafec jaha qikiŋnembiŋte ŋic ŋokac jaŋe
ʒeri embiŋ. Jaŋemaŋhâcbuc jaha buafecko Wofuŋ taha bacnembiŋ hâcne.
Eme ŋicwofuŋ Dawidi e wâc iŋuc jaha ʒerie sâqorewec.

Dawidizi Wofuŋ muac baafec ecnewec
10 Irec Dawidi e ŋic tumaŋnembiŋ jaŋere ʒâŋe faio Wofuŋ muac baafec

ecnehuc ʒiŋucmuwec: “OWofuŋ, apa‐nâŋec Israere Anutu, go raŋɋa raŋɋa
muac baafec egarezo. 11 O Wofuŋ, Fekicne Sâko, tâpiri â eri qaraweŋ â
aŋac ʒeri â uucmaŋ giriŋ giriŋ i gore biŋe sasawa. Sambâŋko â mâreŋko
wiac fofârekac irec micne go hâcne jukomec. 12 Eme mafa mâriri â ʒâŋe
biŋe i goraonec wareekac, â ŋic ʒeŋgoma qaŋeŋ‐ jopafâreekic. Megao
tâpiri â ʒoɋac fokac; erâ gokizia ŋic fekicne âkendâŋ‐jopaekic â tâpiri
qikiŋne‐jareekic. 13 Irec Anutu‐nâŋec, nâŋe daŋge gazahuc ʒâŋege furi sâko
i muteŋ bâteŋ ecneŋgopeneŋ.

14 “No ŋicwaha qaqane â ŋicfâc‐nane jaŋe ʒâŋe biŋe tâmiric. Wiac sasawa
bajuŋgopeneŋ i goraonec ware‐ fâreekac hâcne. Irec taha bagarehuc go
gahacne jaha bârisie‐gareŋgopeneŋ. 15 Nâŋe gore maio apa ŋosafâc‐nâŋec
jaŋe jumbiŋ irec sâc jaha ŋic furune â jaba jueŋgopeneŋ, mâreŋko nâŋere
juju dameŋ i nâkumuc iŋucne, juju sanaŋ moc mi fokac. 16OWofuŋ Anutu‐
nâŋec, tiri ʒâŋegere ufuŋ bagarenaŋtewiac râe bâmoc embeneŋ i gore me-
onec sasawa, irec go gahacne efâreekac. 17 O Anutu‐nane, no manakopac,
go maŋ esâicke honec ehuc tiŋne jujure aŋacguekac. No maŋnane fâretiŋ
foha wiac sasawa ʒi buafec jaha râepac. Erâ ŋicfâcge ʒi ŋeŋgopieŋ jaŋe
honec‐jopahape buafec jaha â ʒeri faio go taha bagarembieŋ. 18O Wofuŋ,
apafâc‐nâŋec Abraham, Isaka â Israe jaŋere Anutu, go hata â mamanasu
iŋucne ŋicfâcge jaŋerao raŋɋa raŋɋa foocte basanaŋke‐jarezemec. Ehuc
maŋjeŋic baafecketec gorao fosanaŋkezejec. 19 Go ŋokâ‐nane Salomo e
sâcmutâc â mumutaniŋ â dâŋsanaŋge soŋaŋkehuc ʒeŋgona ebac eocte maŋ
ɋaɋacne tahackezemec; iŋuc ecnetec wiac râe bâmoc epo izi ufuŋ bazejec.”

Salomozi Dawidire tuc qawec
(Ŋic I 2:10–12)

20 Dawidi e iŋuc murâ ŋic tumaŋnembiŋ jaŋe jazarâ muwec, “Wofuŋ
Anutu‐ ŋeŋic muac baafec ecneniŋ.” Eme ŋic tumaŋnembiŋ jaŋe apa
ŋosafâc‐jeŋic jaŋere Wofuŋ Anutu e muac baafec ecnehuc daperâ Wofuŋ
wira wâwâsic ecnehuc ŋicwofuŋ fodapecnembiŋ. 21 Erâ Wofuŋ taha
bacnembiŋ; izi hae fureme Wofuŋte qowi bâzi bulimakao ŋicne 1 tauseŋ
â lama ŋicne 1 tauseŋ â lama motecne 1 tauseŋ, iŋuc rikembiŋ. Erâ waiŋ‐
jeŋic taha bahuc Israe ŋic jaŋere erâ taha afecne mi râembiŋ. 22 Eme ʒoaŋ
ira Wofuŋtemaio bubiaŋ sâkomanahuc nânâ opâ nâmbiŋ.
Ehuc Dawidire ŋokâ Salomo harierâ mocwâc ŋicwofuŋ âkendâŋnembiŋ.

Erâ Wofuŋte ŋic fekicne juocte wokemaŋ ruacnembiŋ â Zadoko e ine taha
bapa âkendâŋnembiŋ. 23 Eme Salomo e ŋicwofuŋ erâ juhuc mamac‐ticnere
âkehocWofuŋte eri ŋeŋeo ŋewec. Erâ wiac ebac eme sâcke‐fâreme Israe ŋic
jaŋe ʒeŋgoma micticne reŋkembiŋ. 24 Ŋic tâpirihec jaŋere micne bapafâc,
erâ wâc ŋicwofuŋ Dawidire ŋokâfâc sasawa jaŋe ŋicwofuŋ Salomo e araŋ
bacnembiŋ. 25 Eme Wofuŋzi Israe ŋic sasawa jaŋere ʒâŋe faio Salomo
bafickeme ʒâŋe biŋe sâkohec ewec. Erâ uucmaŋ giriŋ giriŋ tahackewec i
juwicnao Israe maŋnao ŋicwofuŋ juwefumbiŋ jaŋe siric‐jopawec.

26 Isaire ŋokâ Dawidi e iŋuc hâcne ehuc Israe ŋic jaŋere ŋicwofuŋ juwec.
27 E Israe ŋic jaŋere ŋicwofuŋ juhame jara 40 tarawec. Heboroŋ haeo jara
7 â Jerusalem haeo ine jara 33 juwec. 28 E jara bocjaha bazurâ ŋicqizec
jâmbâŋ ehuc mafa sâkohec â uŋ araŋ sâko bacnehapie juku hâmowec.

Hâmome ŋokâ‐ ticne Salomozi tucticne qarâ ŋicwofuŋ juwec. 29 Eme
ŋicwofuŋ Dawidizi wiac sasawa ebac ewec i findaŋdâŋ mumu Samue ere
Binaŋ Qâhâcko â porofete Nataŋte Binaŋ Qâhâcko â findaŋdâŋmumu Gade
ere Binaŋ Qâhâcko fuŋnaonecteaŋ ninic jaha qâreŋke‐fârekicne. 30 Erâ
ŋicwofuŋ tâpirihec juwec irec binaŋ mecne, erâ e jahacne â Israe ŋic
â mâreŋne mâreŋne ŋicguru ŋicwofuŋ‐ jeŋichec jurambiŋ jaŋe wiac fua‐
jarewec irec binaŋ i ʒeŋgoma qâreŋke‐fârekicne.

BINAŊ QÂHÂC II
Salomozi maŋɋârâŋte numuwec
(Ŋic I 3:3–5)

1 Dawidire ŋokâ Salomo e Wofuŋ Anutu‐ ticnezi dope hutuŋ ecnehuc
uucmaŋ‐ticnao ʒâŋe biŋe sâkohec bame juwec.

2 Eme Salomo e Israe ŋic sasawa â momori tauseŋ gurune gurune â 100
gurune gurune jaŋeremicne âmumutara ŋic, erâ Israemaŋnaomicne bapa
sasawa, garikiŋne garikiŋne irec micne hâcne, jaŋe dâŋ jazawec. 3 Eme
Salomo â kikefuŋ sâko jaŋe Gibeoŋ haeo furu mâreŋ fowec ira rambiŋ.
Wofuŋte kiŋaŋŋic Mosezi mâreŋ burocnao Anuture tutumaŋ qoruc boze
bawec i ira hâcne ŋewec. 4 (Dawidi eki ine Anuture qorac tapa katapa
i Kiriati‐ Jearim haeonec bawefurâ e jahac ŋeŋe‐ticne hewâneŋkewec ira
heme ŋewec. E Jerusalem haeo hâcne irec boze bawec.) 5 Eme Urire ŋokâ
Huru ŋosa‐ticne Bezalele eki aeŋ bâbâroŋzi alata bawec i Wofuŋte qoruc
boze maŋfuŋko ŋewec. Eme Salomo â kikefuŋ jaŋe Wofuŋ numu hefârec
ecnembiŋ. 6 Ehuc Salomo e qoruc boze maŋfuŋko aeŋ bâbâroŋzi alata
bakicne ŋewec ira ferâ Wofuŋtemaio qowi bâzi 1 tauseŋ rikewec.

7 Eme ŋafe ira Anutuzi Salomo fuacnerâ dâŋ ʒiŋuc âzâcnewec: “No
wemowiac tahacgupemurâ egarekac i nazatec manape.” 8Mume Salomozi
Anutu dâŋ ʒiŋuc bâtikiecnewec: “Go mamac‐ nane Dawidi aki anonoc
sâko ecnehuc jumeŋ â no ere âkehoc ŋicwofuŋ âkendâŋnumeŋ. 9 O
Wofuŋ Anutu, go mâreŋko rufe forakac irec sâc ŋic guru sâko jaŋerao
ŋicwofuŋ âkendâŋnumeŋtemamac‐nane Dawidirao mumupaŋ dâŋmumeŋ
i deŋkezejec. 10 Mozi ŋicfâcge guru sâko ʒi sâcne fekicne jujareocmu?
Irec go ŋic ŋokac ʒi hone maiŋ ejarepemurâ maŋɋârâŋ â mamana tara
tahacnuzemec.” 11 Iŋuc mume Anutuzi Salomo dâŋ ʒiŋuc bâtikiecnewec:
“Wiac izi maŋgao fohame go moneŋ mafa huhure me uŋ araŋ sâko bagare-
hapie juju, me qaisocgueŋgopieŋ jaŋe hâmoniŋteme juraʒihuc jucmurâ mi
mukomec. Go ŋicfâc‐nane qaŋeŋ‐jopacmurâ ŋicwofuŋ âkendâŋgupo jaŋe fe-
kicne jujarecmurâ gahacne maŋɋârâŋ â mamana tara fua‐gareocte numu‐
narekomec hâcne. 12 Irec no maŋɋârâŋ â mamana tara tahacgukopac. Erâ
no moneŋ mafa huhure â uŋ araŋ sâko bagarehapie juju i wâc iŋuc jaha
tahacgukopac. Wiac iŋucne gore juwicnao ŋicwofuŋ juwarembiŋ jaŋerao
moc mi fowec â gore faicnao jufeniŋmu jaŋerao wâc mi foocmu.” 13 Eme
Salomo e Gibeoŋ haeo furu mâreŋko tutumaŋ qoruc boze ŋewec irecnec
Jerusalem haeo risiewec. Ehuc Israe ŋic ŋicwofuŋ ejarewec.

Salomozi becâsic â keretac rome fisiwec
(Ŋic I 10:26–29; Bin II 9:25–28)

14 Salomo e keretac â becâsicko rara ŋic hetumaŋ‐ jopawec. E keretac
1 tauseŋ 400 â becâsicko rara ŋic 12 tauseŋ jucnembiŋ, eme i jaŋe
rocjoparâ keretac jujure sâc hae iŋucnao râec‐jopawec â gâcne ine ŋicwofuŋ
e jahacnehec Jerusalem haeo jumbiŋ. 15 Eme ŋicwofuŋ e siliwa â gol i
Jerusalem haeo qânâ iŋucne kosa râeme forawec â jâmâzâc jâc bocjaha
jâmbâŋ rome fisirâ Sefela mâreŋko kakikic jâc forawec irec sâc forawec.

16Erâ Salomo becâsic bafisicnembiŋ i Aigita â Kuemâreŋkonec. Ŋicwofuŋte
furi bapa ŋic jaŋe Kue mâreŋ ira hâcne furine bambiŋ. 17 Ehuc Aigita
mâreŋkonec keretac moc i siliwa moneŋ 600‐zi furine bambiŋ, â becâsic
moc irec furi ine siliwa moneŋ 150 râembiŋ. Eme Hiti â Siria ŋicwofuŋ
jarepie jaŋe wâc jaŋeremeonec furine bambiŋ.

2
Salomozi Hiramhec maŋ mocjaha epic
(Ŋic I 5:1–18; 7:13–14)

1 Salomo e Wofuŋte ʒâŋe araŋ bacnehuc taha ufuŋ moc baocte man-
apaŋkewec, â e jahacne ŋicwofuŋ fic wâc iŋuc jaha baocte manasuwec.
2 Ehuc ŋic 70 tauseŋ jaŋe ficte jâcsiec hâpopie fisiocte sorec‐jopawec â 80
tauseŋ jaŋe tiki mâreŋko qânâ he qâfâuc eniŋte jaza sorec ewec, â 3 tauseŋ
600 jaŋe ine ŋic gie bambiŋ i hone soŋaŋ ejareniŋte mujarewec. 3 Eme
Salomo e Tiro ŋicwofuŋ Hiramtao dâŋ ʒiŋuc râeme rawec: “Go mamac‐
nane Dawidi bubiaŋ qacnehuc ŋeŋe juju ficticne moc baocte jâmâzâc jâc
râecnemeŋ, iŋuc jaha no wâc râe‐narec. 4 Manakic, no Wofuŋ Anutu‐
nanere ʒâŋe araŋ bacnehuc ufuŋ moc bazo ekopac. Bafârerâ mai‐ticnao
hosâc âsu ririke me poroŋ furu mukicne i râe guruc ee me furic owâc
qowi bâzi ririke, i sabata hombaŋko me mosa furune wahaocmu sâc â
Wofuŋ Anutu‐nâŋecte hombaŋ gâcnao tiwâ bâzi rikepemurâ iŋuc ekopac.
Gie i Israe ŋic jaŋemimiŋzi ɋâric bahuc juniŋtemupaŋke‐jarekicne hâcne.
5 Nâŋere Anutu e nemu sasawa siric‐joparâ fekicne jukac, irec ufuŋ bazo
ekopac i fekicne jaha eocmu. 6 Sambâŋne sambâŋne jaŋe ere sâc mi
ehapie mozi ufuŋ moc sâcne bacneocmu? No iŋucnezi wemocko ufuŋ
moc bacnepemu, aricne, mâcmai‐ticnao hosâc âsu ririkere ŋeŋe hae sawa
bapemu. 7 Irec go gol â siliwa â aeŋ bâbâroŋ â aeŋ omane â qoruc bâbâroŋ
â âmuc âmucne erâ keŋkeŋnezi wiac bapa saric ŋicmoc râe‐narec; erâ wâc
mamac‐nane Dawidizi gie bapa ŋic fuŋnemamana saric râec‐jopawec, ʒira
no nahacnehec Juda mâreŋko â Jerusalem haeo juŋgopieŋ jaŋehec juocte
râezemec. Erâ e metâ qâreŋ wâcmâmâc bahuc juzejec. 8 Erâ wâc Lebanoŋ
mâreŋkonec jâmâzâc, wete â bone jâc râe‐narezemec, kiŋaŋ qaqafâcge
jaŋe Lebanoŋ mâreŋko katapa fafasaere fuŋne mana‐ hâmoeŋgopieŋ i
manakopac hâcne. Eme kiŋaŋ qaqafâc‐nane jaŋe gore kiŋaŋ qaqafâc
jaŋehec juniŋmu. 9 Ehuc ufuŋ bazo ekopac i fekicne â hone warecnehec
eocmu irec katapa bocjaha bâmocke‐narenʒepieŋ. 10 No kiŋaŋ qaqafâcge
katapa he fasaec eniŋmu jaŋe padi ɋaɋacne ŋemâc‐ticne 20 tauseŋ â padi
âmuc âmucnere sâc ijaha, erâ waiŋ ʒopo 20 tauseŋ â wokemaŋ pake 20
tauseŋ jaha, iŋuc jarepemu.”

11 Eme Tiro ŋicwofuŋ Hiramzi papia moc Salomorao râeme rawec ira
dâŋ ʒiŋuc bâtikiecnewec: “Wofuŋ e ŋicfâc‐ticne maŋjauŋ ejareekacte go
ŋicwofuŋ jujarecmurâ âkendâŋguwec.” 12 Iŋuc murâ ʒiŋuc wâc ʒuhuckerâ
muwec: “Israere Wofuŋ Anutu sambâŋ â mâreŋ bâfuac‐jofawec, e hâcne
muac baafec ecnezo. E ŋicwofuŋ Dawidi ŋokâ moc mamana tarahec
tahackewec. Erâ e maŋɋârâŋ â mamana tara tahackewecte Wofuŋte ufuŋ
â e jahacne ŋicwofuŋ fic baocmu.

13 “Eme ʒi gie bapa ŋic fuŋnemamana saricmoc, ʒâŋeneHuramabi e sore‐
garekopac. 14E Daŋte ɋâric ŋokacmoc ere ŋokâ â mamac‐ticne ine Tiroŋic.

E gol, siliwa, aeŋ bâbâroŋ, aeŋ omane, qânâ â jâc, erâ qoruc bâbâroŋ â
âmuc âmucne â keŋkeŋne erâ qoruc qaŋqaŋko hawari fuŋne fuŋne bapa
irec fuŋne qazucne‐hâmokicne. Irec metâ qâreŋ i me i go gahacne gie bapa
ŋic, mamacge Dawidi bomboŋ‐nanere gie bapa ŋic hâcne, jaŋehec baocte
mucnetec sâcne bafâreocmu. 15 Irec bomboŋ‐nane, go padi ɋaɋacne â âmuc
âmucne erâ wokemaŋ â waiŋte mumeŋ i kiŋaŋ qaqafâcge jaŋerao râetec
razejec. 16 Eme nâŋe katapa basarâ mutec sâc Lebanoŋ mâreŋkonec he
fasaec ehuc ʒae haferâ hâwecko bafârâ Jope haeo guruckenaŋmu. Eme go
irecnec rotec Jerusalem haeo hefâzejec.”

17 Eme Salomo e mamac‐ticne Dawidizi ŋic ʒare‐jeŋic rowec i bâjâpehuc
Israe mâreŋko jaba jumbiŋ ŋic i jaŋere ʒare rowec. Roku rofâreme ʒare‐
jeŋic 153 tauseŋ 600 ewec. 18 Eme jaŋeraonec 70 tauseŋ jaŋe ficte jâcsiec
hâponiŋte mujarewec â 80 tauseŋ jaŋe ine tiki mâreŋko qânâ he qâfâuc
eniŋte mujarewec â 3 tauseŋ 600 jaŋe ine ŋic gie bambiŋ jaŋe hone soŋaŋ
ejarehapie gie baniŋtemujarewec.

3
Salomozi Wofuŋte ufuŋ bawec
(Ŋic I 6:1–38)

1 Salomo e fuŋkerâ Jerusalem haeo Wofuŋzi mamac‐ticne Dawidi Moria
tikio fuacnewec, tiki ira hâcne Wofuŋte ufuŋ bawec. Mâreŋ i Jebusi ŋic
moc ʒâŋene Oronaŋ ere padi qâqâmârâŋ tomao Dawidizi bâwosâewec. 2 E
ŋicwofuŋ juhame jara 4 irec mosa namba 2 wahame ufuŋ i fuŋkerâ bawec.
3 Salomozi Anuture ufuŋ bawec irec sâc i ʒiŋuc: Ʒoricne‐ticnere sâc i 60
kubi* â otecne ine 20 kubi. Erâ i sâcmeda‐jeŋic raŋɋane fowec irec sâcko
bakicne. 4 Eme hae gâŋgâŋ ficmaŋ kâcɋenao iticnewec ʒoricne‐ticnere sâc
i ufuŋ otecne‐ticnere sâc 20 kubi â hâŋne‐ticnere sâc i 20 kubi jaha. Erâ
maŋne i gol ɋaɋacnezi ɋorockewec. 5 Erâ maŋne kâcɋenao ine wete wâtuŋ
birickerâ gol ɋaɋacnezia ɋorockehuc hâmu jâcne â ʒariŋ hawari barawec.
6 Ehuc ufuŋ i qânâ furi sâkozi erickewec. Erâ gol i Parawaim mâreŋkonec.
7 Irec e ufuŋ wâtuŋ‐ticne, sâpe‐ticne, motâc‐ticne â motâc fuŋnao ɋâriŋte
foŋ i mâmâc golzi ɋorocke‐fârewec. Erâ sâpeo kerubim jaŋere hawari
barawec.

8Erâ furu dindiŋ bawec i ufuŋ otecnere sâcko, eme ʒoricne‐ticnere sâc 20
kubi â otecnere sâc 20 kubi jaha ewec. Ehuc fainao gol ɋaɋacne ŋemâc‐ticne
600 izi ɋorockewec. 9Eme biriŋte ŋemâc i gol ŋemâc‐ticne 50, irec sâc ewec.
Erâ ufuŋ feŋgaŋne faic ŋefewec i golzia ɋorocke‐fârewec.

10Ememaŋne furu dindiŋ ira kerubim jajahec jahere hawari jâczi fasaerâ
golzi ɋorockewec. 11 Eme kerubim jajahec jahere fakecte sâc i 20 kubi
Ehame mocte fakec ŋifec ufuŋ sâpene âke uawec irec sâc i 5 kubi ewec â
fakecne ŋifec izi ine kerubim mocte fakecko iticnewec; irec sâc i 5 kubi
jaha ewec. 12 Eme kerubim mocte fakec ŋifecnezi ufuŋte sâpeoa âke uawec
â fakecne ŋifec izi ine âgonere fakeckoa iticnewec. Fakec i jahere sâc buc
buc 5 kubi jaha ewec. 13Eme kerubim i jahere fakecte sâc i 20 kubi. Ehame
jahe ufuŋ maŋne kâcɋene maickerâ domapic. 14 Erâ ââketâc qoruc i qoruc
keŋkeŋne, âmuc âmucne, bâbâroŋ â qaŋqaŋzi barâ irec fainao kerubim
hawari bawec.
* 3:3: 1 kubi i sâcmetamoc 18 inses me 46 senti meta irec sâc.

Huramabizi taha ufuŋ maŋnao gie bawec
(Ŋic I 7:15–51)

15 Erâ ufuŋ mainao ira wâtuŋ jajahec ʒoricne‐jekicte sâc 35 kubi wiseme
huwec, ehuc wâtuŋ utu‐ jekic i 5 kubi irec sâc ba akic ewec. 16 Erâ
qânâzi kâpâcwaru hawari barâ wâtuŋ botâŋ‐jekicko râewec. Erâ binawec
hândâŋte hawari 100 barâ kâpâcwâru hawari ira birickewec. 17Eme wâtuŋ
i jahe taha ufuŋ mainao wiseme hurâ domapic, moc i juwicpec â moc i
faicpec. Eme juwicpec domawec irec ʒâŋe Jakiŋ muwec â faicpec domawec
irec ʒâŋe ine Boasi muwec.

4
1Erâ aeŋ bâbâroŋzi alatamoc ʒoricne‐ticnere sâc 20 kubi â otecne‐ticnere

sâc 20 kubi â hâŋne‐ticnere sâc 10 kubi, iŋuc bawec. 2Eme aeŋ bâbâroŋ rike
sueŋkerâ opâ râqâc sâko mako oorâŋ moc bawec. Mecqaŋeŋne ŋifeckonec
ŋifec fisiwec i kubi 10 irec sâc. Hâŋne‐ticnere sâc i kubi 5, â mucsâc
orâŋkehuc fârepie kubi 30 ewec. 3 Eme râqâc sâko mecqaŋeŋne heririŋnao
metâ wiac hândâŋ biri jajahec râreckehuc râekicne. Eme kubi moc maŋnao
hândâŋ 10, 10 iŋuc sasawa. Eme irec sâc fuaocte qanaŋ afezi sâsâcne barâ
râepie foha aeŋ bâbâroŋ rikerâ hesiepie hurâ fuawec. 4 Eme râqâc sâko i
bulimakao hawari 12 jaŋere faio râekicne. Jaŋeraonec jahec â moczi faic
mâreŋkopec maickerâ domambiŋ, jahec â moczi ʒoaŋ huhunaopec, jahec
â moczi juwic mâreŋkopec â jahec â moczi ʒoaŋ wewefunaopec. Eme
sârec‐jeŋiczi iitic ehapie râqâc sâko i fai‐jeŋicko ŋewec. 5 Eme râqâc sâko
ɋâfoŋne‐ticne i metape mocte sâc, eme mecqaŋeŋ‐ticne i hapec mecqaŋeŋ
iŋucne â hawarine i faroqac âri iŋucne; maŋnao opâ hurâ ŋewec i pake
3 tauseŋ irec sâc. 6 Erâ ʒuʒure gomba 10 barâ fâreopec 5 hecjopawec â
qanaopec iŋuc jaha 5 hecjopawec. Eme ira hâcne qowi bâzi rikehuc wiac
bajumbiŋ i heʒâziŋkepie rawec, â opâ râqâc ira ine taha bapa jaŋe opâ
ruaniŋte bawec.

7 Erâ e lambe dodoma 10 mutâcnekicne irec sâc golzi barâ taha ufuŋko
râewec, 5 i fâreopec â 5 ine qanaopec hecjopawec. 8 Erâ wâc tebo 10 barâ
taha ufuŋko râewec, 5 i fâreopec â 5 i qanaopec. Erâ gomba 100 golzia
bawec. 9 Ehuc taha bapa jaŋere hae ʒoŋa â hae ʒoŋa sâko erâ hae ʒoŋa irec
motâcdoma rawec i bafârerâmotâc sasawa aeŋbâbâroŋziɋorocke‐fârewec.
10 Ehuc opâ râqâc sâko i ufuŋko mâreŋ juwicpec â ʒoaŋ wewefunaopec
ŋoŋondeŋ‐jekic tuturuŋne fowec ira heme ŋewec.

11 Eme Huram e kuʒi, sapac â soc titiere râqâc wiac bawec wâc. Iŋuc
erâ ŋicwofuŋ Salomore micte Anuture ufuŋko gie bawec i batara‐fârewec.
12 E wiac ʒiŋuc bafârewec hâcne: Wâtuŋ ŋicne jajahec utu‐jekic oorâŋ barâ
fainao eri wiac mizekicne sâckerâ râe rawec. 13 Erâ jâchândâŋ hawari
400 bawec wâc, i eri wiac jajahec mizec‐ jofakicne ira biricke rakicne,
ehuc eri mizekicne mocko jâchândâŋ biri jajahec râec‐jofakicne, â mocko
biri jajahec jaha râec‐jofakicne. 14 Erâ keretac wiac 10 â kuʒi sâko 10 i
keretac sâc moc moc ŋerawec, 15 erâ opâ râqâc sâko â i derâ domaŋgopieŋ
bulimakao 12. 16 Erâ kuʒi, sapac â soc titiere râqâc wiac, ine hâcne, wiac
keci sasawa i Huramabizi ŋicwofuŋ Salomore micte Wofuŋ ufuŋ‐ticnere
biŋe aeŋ bâbâroŋ emasaŋkekicnezi bafârewec. 17 Jordaŋ wâneŋko Zereda
â Sukoti hae jahere ŋondeŋko ŋicwofuŋzi mume wiac keci afezi sâc barâ
aeŋ bâbâroŋ rike hesiec epie hurâ fua‐fârewec. 18 Salomo e wiac iŋucne

bocjaha jâmbâŋ bawec. Ehame aeŋ bâbâroŋte ŋemâc i mamana taranere
sâcmi ewec.

19 Eme Salomo e Anuture ufuŋko wiac ʒiŋuc ŋewec i bafârewec: Alata
golzi bakicne, poroŋ furu mukicne i rârâere tebo, 20 lambe dodoma â
lambe gol ɋaɋacnezi bakicne, i furific mutâcnekicne irec sâc batamaeniŋte;
21 erâ âri wiac, lambe â ʒoc roro fitac gol ɋaɋacne jâmbâŋzi bakicne; 22 erâ
ʒocbâruŋ ââke hâpo, soc titiere râqâc, hosâc âsu ririkere râqâc â ʒocrâqâc
gol ɋaɋacnezi bakicne. Erâ ufuŋte motâc sâko â furu dindiŋte motâc â
furufic maŋne irec motâc golzia bakicne.

5
1 Eme Salomo e Wofuŋte ufuŋ bawec i iŋuc hâcne baku bafârewec.

Bafârerâ Salomo e mamac‐ticne Dawidizi wiac sasawa, siliwa, gol â kuʒi
râqâc wiac bâtiriwec i Anuture ufuŋko ʒeŋaŋ râewec.

2 Eme Salomo e Israe ŋic jaŋere soŋaŋ micne, gurune gurune jaŋere
femicnefâc â garikiŋ sâc jaŋere fekicnefâc Jerusalem haeo hetumaŋ‐
jopawec, i Wofuŋte ʒâʒâfic katapa Dawidire hae, Zioŋ hâcne, irecnec miti
ufuŋko bafeniŋte hefârec‐jopawec. 3Mosa 7 ere dameŋmaickeme Israe ŋic
sasawa jaŋe hombaŋ sâko ŋeniŋte ŋicwofuŋ Salomorao fisirâ tumaŋnembiŋ.
4 Israe ŋic jaŋere soŋaŋ micne fisi‐ fârepie tarame Lewiŋic jaŋe ʒâʒâfic
katapa bafaharerâ 5 reŋkehuc bafembiŋ, erâ tutumaŋ qoruc boze â irec
maŋnaowiac fowec i mâmâc rombiŋ. Taha bapa â Lewiŋic jaŋe reŋkembiŋ
hâcne. 6 Eme ŋicwofuŋ Salomo â Israe kikefuŋ erao tumaŋne‐fârembiŋ
jaŋe sasawa ʒâʒâfic katapa bâniecnehuc lama â bulimakao bocjaha jâmbâŋ
hezuc‐joparâ tahare biŋe râepie jaŋere ʒare wowosene me mamana‐fârene
mi ewec. 7 Eme taha bapa jaŋe Wofuŋte ʒâʒâfic katapa bafisirâ ficmaŋne
ʒâŋene furu dindiŋ ira kerubim jahere fakec rurumaŋko ŋeŋe‐ticnao hepie
ŋewec. 8 Ehame kerubim jahe fafakec‐ jekic ʒâʒâfic katapa ŋewec irec
fainao qaratiepic. Ehuc ʒâʒâfic katapa â reŋ wiac‐ticne i sâokepic hâcne.
9 Reŋ jahec‐ticne ʒoricnere tofa‐jekic i ficmaŋne ʒâŋe furu dindiŋ irecnec
fotâcnerâ ficmaŋne mamai ira ŋiczi hohonere sâc epic. Fic sahacnao
hohonene i mi epic. 10 Eme katapa irec maŋnao qorac tapa jajahec sawa
fopic, wiac gâcne aricne. JaheMosezi Horebe tikio ira katapao raec‐jofawec.
Israe ŋic jaŋe Aigita mâreŋ beherâ wahapie Wofuŋzi jaŋehec ʒâʒâfic ewec
irec qorac tapa hâcne. Eme jahe ira fopiczi fokopirec jaha. 11 Eme taha
bapa ira jumbiŋ jaŋe guru‐ jeŋicko mi juhuc sowa â pectâc juku maŋne
furu mukicne irecnec wahambiŋ. 12 Ehame Lewi guruonec gae hehe ŋic,
Asafa, Hemaŋ â Jedutuŋ, erâ ŋokâfâc‐jeŋic â soctofafâc‐jeŋic jaŋe ŋaqi
qoruc qaŋqaŋ hefârerâ taha bapa 120 qeŋ qaqa jumbiŋ i jaŋehec kaŋkuc
â gita kulele wiac rorâ alata ʒoaŋ wewefunaopec domambiŋ. 13 Wofuŋ
daŋgemumuteŋ eecne gie i qeŋ qaqa â gae hehe ŋic jaŋe serec jaha eniŋte
mukicne. Irec jaŋe qeŋ â kaŋkuc â wiac gâcnehec gae ʒiŋuc hehuc Wofuŋ
ʒeri mumuteŋ ecnembiŋ:
“Wofuŋ e uruc jauŋ‐ticnehec,

â aki anonoc‐ticne i fofo sanaŋ foekac.”
Iŋuc muhapie karoraczi Wofuŋte ufuŋ fusucma‐fârewec. 14 Irec taha bapa
jaŋe karoracte quŋkerâ domahuc gie baniŋte eipiembiŋ. Wofuŋte huriri
qâreŋzi Anuture ufuŋ fusucma‐fârewec hâcne.

6
Taha ufuŋ mutirikicne
(Ŋic I 8:12–66)

1 Eme Salomozi ʒiŋucmuwec: “O Wofuŋ, go duŋdapâcko ŋeŋe juju ezore
mukic. 2 Irec go ʒira ŋeŋe juju ecmurâ ficsâkomoc ʒâŋe biŋehec bagarepo,
go irec maŋnao ŋeŋe juju erahuc juzemec sanaŋ.”

3Eme Israe kikefuŋ jaŋewoŋec doma‐fârehapie ŋicwofuŋzi fotikierâ jam-
buŋ‐jopawec. 4 Jambuŋ‐jopahuc kecʒiŋuc muwec: “Wofuŋ, Israere Anutu,
e mumbiaŋkezo. Eki hâcne mamac‐nane Dawidi dâŋ kecʒiŋuc âzâcnehuc
fârine bâfuawec: 5 ‘No Israe ŋicfâc‐nane Aigita mâreŋkonec jowac‐jopape
wahambiŋkonecteaŋ Israe gurune gurune jaŋerao ʒâŋe biŋe‐nane fuaocte
ficmoc baniŋte haemocmi bâwosâepo, erâ wâc ŋicmoc ŋicfâc‐nane jaŋere
fekicne juocte moc mi rowosâepo. 6 Aricne, no Dawidi e Israe ŋicfâc‐nane
soŋaŋ‐jopaocte bâwosâepo.’ 7 Eme mamac‐nane Dawidi e Wofuŋ, Israere
Anutu sâsehuc fic moc bacneocte maŋkehuc juwec. 8Wofuŋzi ine mamac‐
nane Dawidi ʒiŋuc âzâcnewec: ‘Go ʒâŋe biŋe‐nanere ficmoc bazomaŋkekic
i honepe mamana biaŋne ekac. 9 Erâ sifu go gahac mi bazemec. Aricne,
ŋokâge moc fua‐gareocmu eki ʒâŋe biŋe‐nanere fic moc fuaocte bazejec.’
10 Eme Wofuŋzimuwec irec fârine bâfuawec wâc. No mamac‐nane Dawidi
âkehockehuc Israere eri ŋeŋeo ŋekopac. I Wofuŋzimuwec irec sâc fuawec.
Eme no Wofuŋ, Israere Anutu ere ʒâŋe biŋe fuaocte ufuŋ moc bapo hâcne.
11 Ehuc ira ʒâʒâfic katapa hepo; katapa ira hâcneWofuŋzi Israe ŋic jaŋehec
ʒâʒâfic ewec i ŋekac.”

12 Eme Salomo e Wofuŋte alata irec maŋfuŋko Israe kikefuŋ jaŋere
maio domahuc meticne qaratiewec. 13 Salomo e aeŋ bâbâroŋzi ʒae moc
ʒoricne‐ticne kubi 5 â otecne kubi 5 jaha â hâŋne kubi 3, iŋuc barâ hae
ʒoŋao heme ŋewec. Ehame irec faio fe domahuc Israe kikefuŋ jaŋere
ʒâŋe faio dieŋzi herâ meticne sambâŋkopec fâretiŋnewec. 14 Ehuc ʒiŋuc
muwec: “O Wofuŋ, Israere Anutu, sambâŋko me mâreŋko gore sâc Anutu
moc mi jujâmbâŋkekac. Goki hâcne kiŋaŋŋicfâcge gore maio maŋ hâcbuc
jueŋgopieŋ jaŋe maŋjauŋ fofo sanaŋ ejarehuc jaŋehec ʒâʒâfic emeŋ i mi
hetâcneekic. 15 Go kiŋaŋŋicge, mamac‐nane Dawidi hâcne, e findaŋdâŋ
âzâcnemeŋ irec fârine bâfuameŋ. Go mârâc miczi dâŋ mumeŋ i miŋecgac
megezi fârine bâfuakomec. 16 O Wofuŋ Israere Anutu, go kiŋaŋŋicge
mamac‐nane Dawidi findaŋdâŋ ʒiŋuc âzâcnemeŋ i mutec fârio qazejec:
‘Ŋokâfâcge jaŋe goki nore maio jumeŋ irec sâcko juhuc hata‐jeŋic aimuŋ
jaha soŋaŋkehuc nore maio juniŋmuo ine noni mupe go ŋic moc Israere
eri ŋeŋeo nore maio ŋeocte mi basacmu.’ 17 O Israere Anutu, go irec
hâcne kiŋaŋŋicge, mamac‐ nane Dawidi hâcne dâŋ âzâcnemeŋ i mutec
sanaŋkezejec.

18 “Jai, Anutu, go mâreŋko sâcne jucmu? Jâmbomac, sambâŋne sambâŋne
jaŋe gore sâc mi ehapie go iŋucne sâkozi no fic ʒi bagarepo ira weniŋuc
sâcne ŋeŋe juju ecmu? 19 O Wofuŋ Anutu‐ nane, go kiŋaŋŋicge no
miŋecgac gore maio wira wâwâsic ekopac irec hazec râerâ nunumu‐nane
manazemec. 20Go fic ʒirec ʒiŋuc mumeŋ: ‘I ʒâŋe‐nanere ŋeŋe hae ezejec’;
irec go ŋafe ʒoaŋ sâc fic ʒira ʒâŋe fitec wahazejec â kiŋaŋŋicge no fic ʒira
nunumu gie bahape mana‐narezemec. 21 Kiŋaŋŋicge no me Israe ŋicfâcge

nâŋe fic ʒirâ wâsicgupene goki faic sambâŋko ŋeŋe haegao juhuc nunumu‐
nâŋecmanarâ aki anonoc enârezemec.

22 “Ŋic moczi âgo‐ticnerao bahac ŋemâcne bâfuame âgonezi mumupaŋ
dâŋ muocte fânoc hecneme fic ʒira alatagere maŋfuŋko mumupaŋ dâŋ
i muocte fisiocmuo 23 ine goki faic sambâŋko juhuc dâŋjekic manarâ
kiŋaŋŋic jahecge jahere mumutara gie bahuc ŋic hehesicne eebapa‐ticnere
sâcko okacne râcnezemec â bahacmâc juwec e ine tiŋne juju‐ticnere sâcko
akickezemec.

24 “Israe ŋicfâcge jaŋehehesic juhuc bugao bahapie go râsifâc‐jeŋicmana‐
jaretec bawahac‐ jopapie jaŋe maŋjeŋic bârisiehuc gorao risierâ ʒâŋege
mutaniŋkehuc fic ʒira numu hefârec egareniŋmuo 25 ine goki faic sambâŋko
juhuc dâŋjeŋic manarâ sâqocne‐jeŋic mutâmire‐jarehuc kâcɋenefâc‐jeŋic
mâreŋ jaremeŋ ira mocwâc râec‐jopazemec.

26 “Jaŋe hehesic juhuc bugao bahapie goki sambâŋte motâc hetec hoe
mi hehe mâc foocmu, eme goki bâtiŋ‐ jopakomecte fic ʒira ʒâŋege mu-
taniŋkehuc sâqocne‐jeŋic beherâ nunumu gie baniŋmuo 27 ine goki faic
sambâŋko juhuc dâŋjeŋic manarâ kiŋaŋŋicge no â ŋicfâcge Israe nâŋere
sâqocne mutâmirehuc mutec ŋicfâcge mâreŋ‐jeŋic biŋe qajaremeŋ ira hoe
hezejec. Go iŋuc ehuc hata biaŋne âte raniŋte qazu‐jareekic hâcne.

28 “Eme mâreŋ‐nâŋecko roroc me huc mimicne moc fuaocmu me nânâzi
gieo hâmo qanʒaraŋ eocmu me hâpic me qoki guru sâko fisiniŋmu,
me râsifâc‐nâŋec jaŋe fisirâ hae‐ nâŋec moc somâ baniŋmu me wiac
hâhâwicneme hucsâkomoc fuaocmu 29me wiac hâhâwicnezi ru sâc buʒâic
bâfua‐nâreme ŋic izi me izi me Israe ŋicfâcge sasawa nâŋe numu hefârec
egarehuc fic ʒira menâŋec nunumuo sicne‐ garenaŋmuo 30 ine goki faic
sambâŋko ŋeŋe haegao juhuc aki anonoc enârerâ ru sâc eebapa‐nâŋecte
sâcko wiac enârezemec. Goki bucge mâreŋ ŋic sasawa maŋjeŋic hone
taraekiczi maŋnâŋec honeekic wâc. 31 Irec erâ nâŋe kâcɋenefâc‐nâŋec
mâreŋ tahac‐jopameŋ ira jufenaŋmu sâc araŋ bagarehuc junʒepeneŋ.

32 “Eme ŋic jaŋe ʒâŋe sâkoge â tâpiri ɋuŋɋasaŋgere biŋe mananiŋmu;
ehame ŋic furune moc, Israe ŋicfâcne nâŋere guruo mi fuakicnezi mâreŋ
ʒorickonec ʒâŋe biŋegere ehuc fisirâ fic ʒirâ nunumu gie baocmu 33 ine
goki faic sambâŋko ŋeŋe haegao juhuc dâŋticne manarâ wiac irec me
irec numu‐ gareme manacnezemec. Go iŋuc etec ŋic gurune gurune
mâreŋ sâc juraŋgopieŋ jaŋe ʒâŋe biŋege manarâ Israe ŋicfâcge nâŋe araŋ
bagareeŋgopeneŋ irec sâc jaha araŋ bagarehuc ʒiŋuc mananʒepieŋ: Fic
bagarepo ʒira ʒâŋe biŋege fokac.

34 “Eme go ŋicfâcge ira me ira sorec‐nâpotec râsifâc‐nâŋec jopanaŋte
ʒikao rahuc hae sâko ʒi bâwosâemeŋ â ʒâŋe biŋege fuaocte fic bagarepo
ʒirapec ʒâŋe fihuc gorao nunumu gie banaŋmuo 35 ine goki faic sambâŋko
juhuc numu hefârec dâŋnâŋecmanarâ dopec‐nâpozemec.

36 “Ŋic moczi hehesic tâmiric moc mi jukac, irec nâŋe hehesic moc
bâfuarâ bugao banaŋmu ine goki aaric manahuc râsifâc‐nâŋec jaŋere
meo râec‐nâpotec jaŋe mâreŋ‐ jeŋic bembeŋko me ʒoricko fokac ira
kâpâcwâruo bacnâpo raniŋmu. 37 Eme nâŋe kâpâcwâruo râec‐nâponiŋmu
mâreŋ ira maŋnâŋec bârisiehuc gorao risierâ numu hefârec egarehuc
ʒiŋuc munaŋmu: ‘Nâŋe sâqorehuc sindaŋ â hehesic bâfuambeŋ.’ 38 Nâŋe
iŋuc muhuc gorao risierâ râsifâc‐nâŋec kâpâcwâruo bacnâpo raniŋmu
mâreŋ ira maŋ qâqâtâc‐nâŋec furu jaha gorao râehuc mâreŋ‐ nâŋec

kâcɋenefâc‐nâŋec tahac‐jopameŋ erâ hae sâko bâwosâemeŋ erâ ʒâŋe biŋege
fuaocte fic bagarepo ʒirapec ʒâŋe fihuc nunumu gie gorao banaŋmuo
39 ine goki faic sambâŋko ŋeŋe haegao juhuc numu hefârec dâŋnâŋec
manarâ dopec‐nâpozemec. Erâ hehesic â qaqatara bâfuarâ bugao bambeŋ i
mutâmire‐nâre‐fârezemec. 40O Anutu‐nane, ʒi ʒâŋe fihuc hazec râera ufuŋ
ʒirec nunumu moc manac.
41 “O Wofuŋ Anutu, go fahare ŋeŋemana haegao rac,

go â tâpiri ʒâʒâfic katapage.
O Wofuŋ Anutu, taha bapafâcge tiŋne juju hejaretec huzejec,

â mitiŋicfâcge jaŋe ʒeri bari enʒepieŋ.
42O Wofuŋ Anutu, wokemaŋ ruacge e mi suŋgiŋkezemec,

go kiŋaŋŋicge Dawidi aki anonoc ecne waremeŋ i manasuzemec.”

7
1 Salomo e numu tarame sambâŋkonec ʒoc waharâ qowi bâzi â taha

wiac fowec i ʒâtâmirewec. Ehame Wofuŋte huriri qâreŋzi taha ufuŋ i
fusucmawec. 2 Eme Wofuŋte huriri qâreŋzi ufuŋ‐ticne fusucmarâ fowecte
taha bapa jaŋe Wofuŋte ufuŋko mi raʒimbiŋ. 3 Eme Israe ŋic jaŋe
sambâŋkonec ʒoc wahawec â Wofuŋte huriri qâreŋzi taha ufuŋko fowec
i mâmâc honerâ ʒâŋe mai‐jeŋic mâreŋko hetutuckehuc Wofuŋ numucnerâ
daŋge âzâcnehuc ʒiŋucmumbiŋ:
“Wofuŋ e uruc jauŋ‐ticnehec,

â aki anonoc‐ticne i fofo sanaŋ foekac.”
4 Iŋuc murâ ŋicwofuŋ â ŋic ŋokac sasawa jaŋe Wofuŋte maŋfuŋko taha

bâzi rikembiŋ. 5Ŋicwofuŋ Salomo e bulimakao 22 tauseŋ â lama 120 tauseŋ
iŋuc taha bâzi rikewec. Ŋicwofuŋ â ŋic ŋokac jaŋe iŋuc ehuc Anuture ufuŋ
mutirimbiŋ. 6 Taha bapa jaŋe dodoma‐jeŋicko domambiŋ â Lewiŋic jaŋe
Wofuŋ musi bacneniŋte musire wiac barâ domambiŋ. Wiac i Wofuŋ e aki
anonoc‐ticne fofo sanaŋ foekac irec ŋicwofuŋ Dawidizi dameŋ ira me ira
Wofuŋ daŋge âzâcnewec sâc bawec; e wiac izi hâcneWofuŋ ʒeri mumuteŋ
ecnewec. Ehame jaŋere ŋifecnao taha bapa jaŋe qeŋjeŋic qahapie Israe ŋic
sasawa jaŋe domambiŋ.

7Eme Salomo e Wofuŋte ufuŋko hae ʒoŋamai fowec i mutiriwec. Ehuc e
jahac aeŋ bâbâroŋzi alata bawec izi qowi bâzi â taha bâzi â wokemaŋ irec
sâcmi ewecte qowi bâzi â wama bâzire wokemaŋ i ira hâcne rikewec.

8 Eme dameŋ ira Salomo â Israe kikefuŋ sâko jaŋe Hamati haeonec raku
Aigita opâo fisikac, mâreŋ ŋondeŋ irecnec fisirâ ʒoaŋ gie bapa 7 tiwâ bâzi
sâko ehuc fombiŋ. 9Eme ʒoaŋ gie bapa 8 ira tutumaŋ tatarane embiŋ. Jaŋe
alata mutirihuc ʒoaŋ gie bapa 7 jumbiŋ â tiwâ bâzi ehuc ʒoaŋ gie bapa
7 jaha jumbiŋ hâcne. 10 Eme mosa 7 irec ʒoaŋ gie bapa 23 ira Salomozi
ŋic ŋokac râec‐jopame hae‐jeŋic sâc râwiŋnembiŋ. Ehuc Wofuŋzi Dawidi,
Salomo â Israe ŋicfâc‐ticne eebapa biaŋne jowatu warewec irec ʒeri â
bubiaŋ manambiŋ.

Wofuŋzi Salomo mocwâc fuacnewec
(Ŋic I 9:1–9)

11Salomo eWofuŋte ufuŋ â ŋicwofuŋte fic i iŋuc hâcne bawec. EWofuŋte
ufuŋ â e jahacne fic baocte manasu biric ewec sâc baku batara‐fârewec.
12 Ehame Wofuŋzi ŋafeo Salomo fuacnerâ muwec, “No nunumuge manarâ
ufuŋ ʒi taha bâzire ufuŋ moc muhuc no nahacne biŋe bâwosâekopac. 13No

sawa karoracko motâc hepe hoe mi heocmu, me ɋirikiŋ ejarepe fisi mâreŋ
ʒi sâcke‐fâreniŋmu, me ŋicfâc‐nane jaŋerao hucukic mimicne bâfuapemu,
14 eme nore ʒâŋe bajueŋgopieŋ ŋicfâc‐nane i jaŋe rumerâ numuhuc
hawari‐ nane honeniŋte basacnuniŋmu, ehuc eebapa‐ jeŋic sâqocnaonec
risieniŋmuo ine no sambâŋko juhuc mana‐ jarerâ kiŋjeŋic behepemu â
mâreŋ‐jeŋic bâpiaŋkepemu. 15 Irec ufuŋ ʒira nunumu fuaocmu sâc ʒâŋe fifi
â hazec rârâe jupemu. 16 No miŋecgac ufuŋ ʒira ʒâŋe‐nanezi raŋɋa raŋɋa
foocte bâwosâehucmutirikopac hâcne. Eme ʒâŋe‐nane â maŋnane i dameŋ
sâc ʒira foocmu. 17 Â go ine mamacge Dawidizi juwec irec sâc jaha nore
maŋfuŋkoa juhuc dâŋsanaŋ âmumutâc dâŋ gazamutâc epo irec sâcko ebac
ecmuo 18 ine nomamacge Dawidihec ʒâʒâfic ehuc ʒiŋucmupo irec sâcko eri
ŋeŋege dope hutuŋ ecnepemu: ‘Ŋic moczi Israe ŋic ŋoŋe qaŋeŋ‐ŋopaocte
moc mi basaniŋmu.’

19 “Ŋoŋe ine râpecnurâ dâŋsanaŋ â mumutâc dâŋnanemai‐ŋeŋicko râepo
i iŋuc jaha râpeckehuc ra nemu gâcne dape‐ jareniŋmuo 20 ine no mâreŋ
ŋarepo ʒirecnec qâunuc‐ŋopapemu. Erâ ufuŋ ʒira nore ʒâŋe biŋe foocte
mutiripo i ʒâŋe mai‐naneonec tuŋkepe raocmu, eme ŋicne ŋicne jaŋe ufuŋ
ira iticnehuc qâqiŋ qarâ âke sisic dâŋ ecneniŋmu. 21 Ehame ufuŋ ʒâŋe
biŋe rara sâkonehec ʒi hatapecne izi me izi fotâcnehuc hone warec erâ
ʒiŋuc wionʒoŋgopieŋ: ‘Wofuŋzi wemocte hae mâreŋ â ufuŋ ʒi wiac iŋucne
ejactewec?’ 22 Jaŋaczia iŋuc wiohuc ʒiŋuc munʒoŋgopieŋ: ‘Jaŋe Wofuŋ
Anutu‐ jeŋiczi kâcɋenefâc‐jeŋic Aigita mâreŋkonec jowac‐ jopa wefuwec e
beherâ nemu gâcne jaŋerao qohotarâ numu‐jarehuc kiŋaŋ qajarembiŋte
Wofuŋ Anutu‐jeŋiczi wiac hâhâwicne keci sasawa bâfua‐jare‐fârewec.’ ”

8
Salomo gie‐ticnere binaŋ
(Ŋic I 9:10–28)

1-2 Salomo e Wofuŋte ufuŋ â e jahacne fic i jara 20 baku bafârewec.
Bafârerâ Hiramzi hae gâcne qikiŋnecnewec i heɋârerâ bahuc Israe ŋic jaŋe
hae ira juraniŋte râec‐jopawec.

3 Erâ Salomo e Hamati‐Zoba haeo rarâ hae i ro rauc ewec. 4 Erâ mâreŋ
burocnao Tadamori hae bawec â Hamati mâreŋko rowaŋ hae barawec.
5 Erâ wâc Bete‐Horoŋ hae faic â Bete‐Horoŋ hae juwic i hae sanaŋ sac â
motâc babasanaŋ‐ ticnehec bawec. 6 Erâ Balata hae â rowaŋ hae ŋecne
rawec â keretacfâcne jaŋere hae sasawa becâsicko rara ŋicfâcne jaŋere
hae, erâ Salomo e Jerusalem haeo â Lebanoŋ â mâreŋ soŋaŋkewec sasawa
ira wiac i me i baocte manasuwec sâc bafârewec. 7 Erâ Hitiŋic â Amori
ŋic â Periʒi ŋic â Hiwiŋic â Jebusi ŋic jaŋeraonec ŋic ʒika nâfoc ʒanʒaŋne
sasawa jaŋe Israe ŋic mâcne. 8 Eme jaŋere ɋâricfâc ʒanʒaŋne Israe ŋic
jaŋe mi jopa miziembiŋte Kanaaŋ mâreŋkoa jumbiŋ; eme i jaŋe hâcne
Salomozi sâcmutâc ejareha gie bahuc juniŋte mujarewec, eme dameŋ ʒi
iŋuc hâcne ehuc juŋgopieŋ. 9 Israe ŋic jaŋeraonec ine Salomozi gie‐ticnere
kiŋaŋ qaqa moc mi bacjopawec. Jaŋe ine momori â fekicnefâc‐ticne â
keretacfâcne jaŋere micne â becâsicko rara ŋicfâc‐ticne jumbiŋ. 10 Eme
ŋicwofuŋ Salomoremicne fekicne 250 jaŋeŋicŋokachone soŋaŋ ejarembiŋ.

11 Salomo e ʒiŋuc hâcne muhuc Faraore otâ Dawidire hae qizeckonec
jowa ware ficticne bawec ira râewec: “Ŋonâŋ‐nane e Israe ŋicwofuŋ

Dawidire ficko mi juzejec. Wofuŋte qorac tapa katapazi warejec ŋekac fic
tirine ekac.”

12 Eme Salomo e hae gâŋgâŋmaŋfuŋnaoWofuŋte alata bawec ira Wofuŋ
qowi bâzi rikecnewec. 13 I ʒoaŋ gie bapa sâc me sabata hombaŋko â
mosa furune wahaekac ira, me jara mocte maŋnao arec jahec â moc
goreŋ sowa jumbiŋ ira, me woka sâc me Rehac Bozere hombaŋko Mosere
sâcmutâc dâŋte sâcko tiwâ bâzi rikeniŋte mujarekicne irec sâc rikewec
hâcne. 14 Salomo e mamac‐ticne Dawidizi mutâcnewec i bâjâpehuc taha
bapa jaŋe gie‐jeŋicko biric‐jopawec â Lewiŋic jaŋe ʒoaŋ gie bapa sâc taha
bapa jaŋere maio ʒeri mumuteŋ eniŋte biric‐ jopawec, â haesac motâc
soŋaŋ jaŋe motâc sâc biric‐ jopawec. Anuture ŋic Dawidi e iŋuc hâcne
mutâcnewec. 15 Jaŋe ŋicwofuŋzi taha bapa â Lewiŋic jaŋere dâŋ mecne â
ʒeŋaŋte dâŋmutâcne‐jarewec i moc mi ririmbiŋ.

16 Salomo e Wofuŋ ufuŋ‐ ticnere gie sasawa i wâtuŋ neŋgocne râepie
huweckonecteaŋ bahuc juku batarawec ira iŋuc hâcne fuawec. Wofuŋte
ufuŋ i iŋuc hâcne baku batara‐fârekicne.

17Eme Salomo e Edommâreŋko hâwecmecko Ezioŋ‐Gebe â Eloti hae ŋepic
ira rawec. 18 Eme Hiram e woke mecne erâ woke â hâwec jahere fuŋne
mamana ŋic gâcne râec‐jopame kiŋaŋŋicfâc‐ticne gâcne jaŋe Salomorao
bacjopa rambiŋ. Eme jaŋe Salomore kiŋaŋ qaqafâc jaŋehec mâmâc jaha
Ofiri mâreŋko rarâ irecnec gol ŋemâc‐ticne 450 rorâ ŋicwofuŋ Salomorao
bafisimbiŋ.

9
Seba mâreŋte ŋokac wofuŋzi Salomo iqickewec
(Ŋic I 10:1–13)

1 Eme Seba mâreŋte ŋokac wofuŋzi Salomore ʒâŋe biŋe manarâ dâŋ
herâricnao esâickeocte Jerusalem haeo fisiwec. Erâ kikefuŋfâc‐ticne guru
sâko jâmbâŋ â kamelefâc‐ticne jaŋe nânâ ba bâziziwec eere wiac, erâ wâc
gol bocjaha jâmbâŋ â qânâ furi sâko bapie fisiwec. Eme e Salomorao fisirâ
ehec dâŋ dâŋ ezore maŋkewec i âzâcne‐fârewec. 2 Ehame Salomozi wiwio‐
ticnere okacne bâtikie‐fârewec. E wiwio irec me irec okacne bârisieocte
moc mi bititiewec hâcne. 3 Eme ŋokac wofuŋ e Salomore maŋɋârâŋ â fic
bawec, 4 tebo‐ticnao nânâ fowec â kâcɋenefâc‐ticne e orâŋ bârâŋ ecnerâ
ŋembiŋ, erâ kiŋaŋ qaqafâc‐ticne jaŋe ŋaqi biaŋne rojuhuc kiŋaŋ qacnembiŋ
â waiŋ soŋaŋfâc‐ticne gie‐ jeŋic bambiŋ â Wofuŋte ufuŋko qowi rikehuc
juwec, wiac i hone‐fârerâ maŋne omaewec.

5 Eme ŋicwofuŋ ʒiŋuc âzâcnewec: “No mâreŋ‐naneo juhuc eebapagere
â maŋɋârâŋgere biŋe bâroŋ manapo i fârine ʒine hâcne bâfuakopac.
6 No biŋege sawa manahuc manape fârine mi ewec. Miŋecne no nahac
fisirâ ʒâŋe fâri‐nanezi qame honehuc ʒiŋuc manakopac: Jaŋe dâŋ binaŋ
huŋtuc sawa enarembiŋ, maŋɋârâŋge dâkâne sâko i mi naza‐ fârembiŋ.
7 Ŋicfâcge â kâcɋenefâcge dameŋ sâc gore maio domahuc maŋɋârâŋgere
dâŋ mana sakac eeŋgopieŋ jaŋere manape ʒerine ekac! 8 Wofuŋ Anutuge
e mumbiaŋkezo! Wofuŋ Anutuge e gore ecneme goki ŋicwofuŋ ehuc
eri ŋeŋe‐ticnao ŋecmurâ hecguwec. Erâ Anutuge e Israe ŋic maŋjauŋ
ejarehuc dope hutuŋ ejareme jurahuc juniŋte â tiŋne juju â eebapa biaŋne
â fâretiŋkoa ŋic jowac‐ jopahuc jucmurâ ŋicwofuŋ‐ jeŋic âkendâŋguwec.”

9 Iŋuc murâ ŋicwofuŋ gol ŋemâc‐ticne 120 â nânâ ba bâziziwec eere wiac
bocjaha jâmbâŋ â qânâ furi sâko tahackewec. Eme Seba mâreŋte ŋokac
wofuŋzi ŋicwofuŋ Salomo nânâ ba bâziziwec eere wiac tahackewec irec sâc
moczi moc ʒâhecmocwâcmi bafisiwec.

10 Erâ wiac i sawa mâcne, Hiramte kiŋaŋ qaqafâc â Salomore kiŋaŋ
qaqafâc jaŋe Ofiri mâreŋkonec gol â kioŋjâc â qânâ wiac furi sâko bafisim-
biŋ wâc. 11 Eme kioŋjâc izi Wofuŋ ufuŋ‐ticnere riri â e jahacne ficte riri i
bawec. Erâ jâc izi gae hehe ŋic jaŋere gita kulele wiac bawecwâc. Juwicnao
wiac iŋucne Juda mâreŋkomoc mi honekicne.

12 Eme ŋicwofuŋ Salomo e Seba mâreŋte ŋokac wofuŋzi wiac i me i
irec aŋac manarâ muwec sâc tahackehuc wiac gâcne e jahac râcnezo
manasuwec sâc ʒuhuckecnewec. Eme e â kikefuŋfâcne jaŋe faharerâ
mâreŋ‐jeŋicko risie rambiŋ.

Salomo e moneŋ mafa â ʒâŋe biŋe sâkohec juwec
(Ŋic I 10:14–29; Bin II 1:14–17)

13Eme jara sâc golzi Salomorao fisi jujec irec ŋemâc i 666. 14Eme Salomo
e âbârâ gie bapa ŋic â nareŋ gareŋ ejumbieŋ jaŋere sahac taha erâ Arabia
mâreŋte ŋicwofuŋ jaŋere sahac taha â mâreŋ soŋaŋ sahac taha‐jeŋic gol
â siliwa bafisimbiŋ i ira ʒuhuckewec. 15 Eme ŋicwofuŋ Salomozi mume gol
ematauckekicnezi maro kâcɋene 200 bambiŋ. Maromocte gol râembiŋ irec
ŋemâc i 600. 16 Erâ maro piticne 300 i gol ematauckekicnezia bambiŋ wâc.
Maromocte gol râembiŋ irec ŋemâc i 300. Eme ŋicwofuŋzimumemarowiac
LebanoŋKâtefic ira râembiŋ. 17Emeŋicwofuŋzimumeelefaŋte ʒuŋenezi eri
ŋeŋe sâko moc barâ gol ematauckekicnezi foŋkembiŋ. 18 Eme ŋeŋe i riri‐
ticnehec, ririre feŋgaŋne 6 fowec â kike ââtesiŋ i golzi ɋorockembiŋ, eme i
eri ŋeŋehec ʒuhuckekicne. Eme ŋeŋe ŋifec â ŋifec ira ine mebapa bakicne,
ehame laioŋ hawari jajahec mebapa heririŋnao domapic. 19 Eme ririre
feŋgaŋ 6 irec qaŋeŋne ŋifec â ŋifec ira laioŋ hawari moc moc, iŋuc doma
fepie 12 ewec. Uucmaŋ ira me ira wiac iŋucnemoc mi bakicne 20Ŋicwofuŋ
Salomore waiŋ â opâ râqâc sasawa i golzi bakicne â Lebanoŋ Kâtefic irec
râqâc wiac i gol ɋaɋacnezi bakicne. Salomore dameŋko siliware manapie
wiac omane jâmbâŋ ewec. 21 Ŋicwofuŋte wokefâc jaŋe Hiramte kiŋaŋ
qaqafâc jaŋehec Tarasisi mâreŋko rajumbieŋ. Erâ Tarasisi mâreŋkonec
woke jaŋe jara jahec â moc tarame sâc gol â siliwa â elefaŋte ʒuŋe, erâ
moŋki â wipe hawari biaŋ bafisi jumbieŋ.

22Ŋicwofuŋ Salomo e moneŋ mafa sâko â maŋɋârâŋhec juhuc mâreŋ sâc
ŋicwofuŋ jurambiŋ jaŋe siric‐jopa‐fârewec. 23 Ehame mâreŋ sâc ŋicwofuŋ
jaŋe Salomo honerâ Anutuzi maŋɋârâŋ mamanasu‐ticnao râewec i mana
taraniŋte ejarewec. 24 Eme jarane jarane fisimbiŋ sâc jaŋe buc buc taha
wiac‐ jeŋic bafisihuc râqâc wiac siliwa â golzi bakicne â ŋaqi qoruc â
wiac âsu biaŋ â nânâ ba bâziziwec eere wiac, erâ becâsic â doŋgi tahacke
jumbieŋ. 25 Eme Salomo e becâsic â keretac jaŋere ficmaŋne 4 tauseŋ
barawec. Erâ becâsicko rara ŋic 12 tauseŋ jaŋe hae ŋerawec ira â ŋicwofuŋ e
jahacnehec Jerusalem haeo râec‐jopawec. 26 Erâ ŋicwofuŋ sasawa Eufrata
opâonec raku Filisa mâreŋko â Aigita mâreŋte mao fisikac ira jurambiŋ i
jaŋe qaŋeŋ‐jopa‐fârewec. 27 Erâ ŋicwofuŋzi guriŋ bame siliwazi Jerusalem
haeo qânâ iŋucne forawec â jâmâzâc jâc i Sefela mâreŋte kakikic jâc iŋucne

forawec. 28 Eme Salomore becâsicfâc i Aigita â mâreŋne mâreŋne irecnec
bacjopa fisimbiŋ.

Salomo hâmowec
(Ŋic I 11:41–43)

29 Eme Salomozi wiac sasawa ebac ewec i fuŋnaonecteaŋ ninic jaha
porofete Nataŋte binaŋko â Siloŋic Ahiare findaŋdâŋko erâ findaŋdâŋ
mumu ŋic Ido e maŋne ŋerisieme Nebate ŋokâ‐ticne Jeroboamte wiac hone
manac ewec ere papiao ira ʒeŋgomaqâreŋke‐fârekicne. 30Salomo e Israe ŋic
qaŋeŋ‐jopahuc Jerusalem haeo ŋicwofuŋ juhame jara 40 tarawec. 31 Eme
juku apa ŋosafâcne jaŋerao ʒuhuckehuc hâmome mamac‐ticne Dawidire
hae qizecko duckembiŋ. Ehame ŋokâ‐ ticne Rehoboamzi tucticne qarâ
ŋicwofuŋ juwec.

10
Israe ŋic jaŋemaŋrâŋgeŋ bâfuambiŋ
(Ŋic I 12:1–24)

1 Israe ŋic jaŋe Rehoboam ŋicwofuŋ âdendâŋneniŋte Sikem haeo tu-
maŋne‐fârehapie Rehoboam e ira rawec. 2 Ehame Nebate ŋokâ‐ ticne
Jeroboam e ŋicwofuŋ Salomoraonec wiserâ Aigita mâreŋko rawecte ira
juhuc biŋe manarâ Aigita mâreŋkonec risiewec. 3 Eme jaŋe dâŋ râecnehuc
hefârembiŋ. Ehame Jeroboam â Israe ŋic sasawa jaŋe Rehoboamtao
fisirâ ʒiŋuc muhuc âzâcnembiŋ: 4 “Mamacgezi tagi bâmâmâcke‐nârewec.
Irec goki gie ŋemâcne â tagi fai‐nâŋecko fokac i baafecke‐nâretec kiŋaŋ
qagarenaŋmu.” 5 Jaŋe iŋuc mupie dâŋ ʒiŋuc bâtikie‐jarewec: “Ʒoaŋ gie
bapa jahec â moc tarame norao mocwâc warenʒepieŋ.” Iŋuc jazame
râwiŋnembiŋ.

6 Ehame ŋicwofuŋ Rehoboam e mamac‐ticne Salomozi ɋâricne juhame
ŋicqizec ere maio fua jumbieŋ jaŋe ʒiŋuc mu wioc ejarewec: “Ŋoŋe ŋic
keci jaŋe dâŋ weniŋuc bâtikie‐jarepemu i sâcne nazanʒapiŋ?” 7 Iŋuc wio‐
jareme jaŋe dâŋ ʒiŋuc bâtikiecnembiŋ: “Go ŋic ʒi wiac biaŋne ejarehuc
aŋac bâfua‐jarecmu â dâŋ biaŋne jazacmuo ine jaŋe gore kiŋaŋ qaqa
juraʒihuc juniŋmu.” 8 Eme Rehoboam e ŋicqizec jaŋe dâŋ âzâcnembiŋ i
qâsuahuc e jahacnehec fua sokac erâ ere maio fua jumbieŋ ŋicmotec i jaŋe
mu indiŋ ejarewec. 9 Ehuc ʒiŋuc wio‐ jarewec: “Ŋic keci jaŋe dâŋ ʒiŋuc
nazambiŋ, ‘Go mamacgezi tagi bâmâmâcke‐nârehuc fai‐nâŋecko râewec i
baafecke‐nârec’; eme irec okacne i weniŋuc bâtikie‐jarenaŋtemuŋgopieŋ?”
10 Iŋuc wio‐ jareme e jahacnehec fua sokac embiŋ ŋicmotec i jaŋe ʒiŋuc
âzâcnembiŋ: “Mamacgezi tagi bâmâmâcke‐nârewec â goki ine baafecke‐
nârezemec; dâŋ iŋuc gazambieŋ ŋic i jaŋe ʒiŋuc jazazemec: ‘Memotec‐
nanere ɋâfoŋne i mamac‐ nanere ombâŋ sirickekac. 11 Mamac‐ nanezi
tagi bâmâmâcke‐ŋarewec â noni ine mocwâc fehuc bâmâmâcke‐ŋarepemu;
mamac‐ nane e ŋâŋârâczi bâtiŋ‐ ŋopawec, â noni ine omeqaqazi bâtiŋ‐
ŋopapemu.’ ”

12 Ŋicwofuŋ e, “Ʒoaŋ gie bapa jahec â moc tarame norao mocwâc
warenʒepieŋ,” iŋuc jazame râwiŋnembiŋte Jeroboam â ŋic sasawa jaŋe
Rehoboamtao mocwâc fisimbiŋ. 13 Fisipie ŋicwofuŋ e ŋicqizec jaŋe dâŋ
âzâcnembiŋ i qâsuahuc dâŋ ʒocnehec bâtikie‐jarewec. 14 Ehuc ŋicmotec
jaŋe dâŋmutâcnecnembiŋ irec sâcko jazahuc ʒiŋucmuwec: “Mamac‐nanezi

tagi bâmâmâcke‐ŋarewec â noni ine mocwâc fehuc bâmâmâcke‐ŋarepemu;
mamac‐ nane e ŋâŋârâczi bâtiŋ‐ ŋopawec, â noni ine omeqaqazi bâtiŋ‐
ŋopapemu!” 15 Ŋicwofuŋ e ŋic jaŋere dâŋ mi manawec. Wiac i Anutuzi
Siloŋic Ahia ecneme Nebate ŋokâ‐ticne Jeroboam dâŋ âzâcnewec i deŋkeme
Wofuŋtaonec okacne iŋuc fuawec.

16 Eme Israe ŋic jaŋe ŋicwofuŋzi dâŋjeŋic mi manawec i honerâ ʒiŋuc
bâtikiecnembiŋ: “Nâŋe Dawidihec ʒuʒuhuc‐nâŋec moc fokac me? Nâŋe
Isaire ŋokârao wiac moc mi fonârekac. Ajoc, Israe ŋicbureŋ, nâŋe boze‐
nâŋec sâc rafârenaŋ. Dawidire ɋâricfâc, ŋaŋacne garikiŋko sawa ʒâŋe
finʒepieŋ.” Iŋucmurâ Israe ŋic jaŋe boze‐jeŋic sâc râwiŋnembiŋ. 17 Ehame
sifu Rehoboam e Israe ŋic Juda hae sâc jurambiŋ jaŋere ŋicwofuŋ juwec.
18 Juku ŋicwofuŋ Rehoboam e kiŋaŋ qaqa ŋic jaŋere soŋaŋ Hadoram e
soreme rame Israe ŋic jaŋe qânâzi hehâmombiŋ. Iŋuc epie Rehoboam e
keretac‐ ticnao ferâ Jerusalem haeo wiseocte ʒocne fârone ewec. 19 Eme
Israe ŋic jaŋe Dawidire garikiŋfâc jaŋeremaŋrâŋgeŋ bâfuambiŋzi bâfuahuc
juŋgopieŋ jaha.

11
1 Eme Rehoboam e Jerusalem haeo fisirâ Juda kikefuŋ â Benjamiŋ

guruonec ŋic ʒikafac 180 tauseŋ bâwosâec‐joparâ Israe ŋic jopahuc uucmaŋ
i Rehoboam e jahacne meo mocwâc feocte hetumaŋ‐ jopawec. 2 Ehame
Anuture dâŋzi kiŋaŋŋic‐ticne Semajarao ʒiŋuc fuawec: 3 “Go Salomore ŋokâ
Juda ŋicwofuŋ Rehoboam â Israe ŋic Juda mâreŋko juŋgopieŋ â Benjamiŋ
guru ʒiŋuc jazac: 4 ‘Wofuŋ e ʒiŋuc mukac: Ŋoŋe qomâfâc‐ŋeŋic jaŋehec
qaqac eniŋtemi fenʒepieŋ. Wiac ʒi nore micte fuakac irec ŋic sasawa hae‐
ŋeŋic sâc râwiŋneniŋ!’ ” Irec jaŋe Jeroboam râsimi fisicnehucWofuŋte dâŋ
manarâ risiembiŋ.

Rehoboamzi ʒuhuckerâ wiac ewec
5Rehoboam e Jerusalem haeo juhuc Juda mâreŋko ŋeŋezic hae barawec.

6 E hae ʒiŋuc barawec: Betelehem, Etam â Tekoa, 7 Bete‐ Zuru, Soko â
Adulam, 8 Gati, Maresa â Ʒifi, 9 Adoraim, Lakisi â Aʒeka, 10 Zora, Ajaloŋ
â Heboroŋ. Hae sacsanaŋ‐ jeŋichec ʒi jaŋe Juda â Benjamiŋ mâreŋko
ŋeraŋgopieŋ. 11 Erâ e ficsanaŋ bafârerâ ira micne râec‐jopa rawec. Ehuc
nânâ â wokemaŋ â waiŋ rowaŋ barawec wâc. 12 Ehuc hae sâc ira sându
maro guruckehuc hae i basac qasanaŋke‐fârewec. E iŋuc ehuc Juda â
Benjamiŋ mâreŋ jahe basanaŋ‐jofawec.

13 Ehame taha bapa â Lewiŋic Israe mâreŋ sâckerâ jurambiŋ jaŋe
heâckerâ Rehoboamtao fisihuc domambiŋ. 14 Lewiŋic jaŋe Wofuŋte taha
bapa juhapie Jeroboam â ŋokâfâcne jaŋe bârâriec‐jopapie hae mâreŋ â
wiacte wiac fojarewec i hetararâ Juda â Jerusalem haeo fisihuc domambiŋ
hâcne. 15 Ehame Jeroboam e furu mâreŋ â faŋfaŋ â e jahac bulimakao
motecnere hawari bacjofawec irec taha bapa âkendâŋ‐jopawec. 16 Eme
Israere Wofuŋ Anutu e wira basac ecneniŋtemaŋjeŋic domawec, ŋic i jaŋe
Lewiŋic bâjâpec‐jopahuc apa ŋosafâc‐jeŋic jaŋereWofuŋ Anutu e taha bâzi
rikecneniŋte Israe gurune gurune irecnec Jerusalem haeo fisihuc domam-
biŋ. 17 Jaŋe iŋuc ehuc Juda uucmaŋ i keteŋkehuc basanaŋkembiŋ. Ehuc jara
jahec â moc Salomo ŋokâ‐ticne Rehoboam e dope hutuŋ ecnembiŋ. Jaŋe
jara jahec â moc i Dawidi â Salomo jahere hataoa jumbiŋ hâcne.

18 Rehoboamzi Dawidire ŋokâ Jerimoti ere otâ ʒâŋene Mahalate e
ŋonâŋ‐ticne rowec. E neŋgoc‐ticne i Isaire ŋokâ Eliabare otâ ʒâŋene Abihai.
19 Eme eki ŋokâfâcne ʒiŋuc rocjopawec: Jeusi, Semaria â Ʒaham. 20 Ehame
ʒâhec Abisalomte otâ Maka rowec wâc. Eme eki Abia, Atai, Ʒiʒa â Selomiti
rocjopawec. 21 Rehoboam e maŋne Abisalomte otâ Makarao domawec i
ŋonâŋfâcne gâcne jaŋerao domawec irec sâc sirickewec. E ŋonâŋfâcne 18 â
ŋokacmamare 60, iŋuc rocjopawec; emeŋokâfâcne 28 â otâfâcne 60 jumbiŋ.
22 Eme Rehoboam e juku Makare ŋokâ Abia ŋicwofuŋ âkendâŋneocte
manasuhuc hahac ɋafâcne jaŋeraonec e hâcne fekicne âkendâŋnewec. 23 E
wiac mana tarahuc ŋokâfâcne gâcne Juda â Benjamiŋ mâreŋ qâhâcne
qâhâcnehae sacsanaŋhec ira râec‐jopa rawec. Erâ juju‐jeŋictedope bocjaha
bâmocke‐jarewec â ŋonâŋfâc‐jeŋic wâc bâfua‐jarewec.

12
Sisakazi Juda mâreŋko râsi fisiwec
(Ŋic I 14:21–31)

1 Rehoboamte uucmaŋ i basanaŋkepie sanaŋkeme Rehoboam e Wofuŋte
sâcmutâc dâŋ râpeckeme Israe ŋic jaŋe iŋuc jaha embiŋ. 2 Jaŋe Wofuŋ
râpeckembiŋte Rehoboam e ŋicwofuŋ jume jaramemoc eha Aigita ŋicwofuŋ
Sisakazi Jerusalem hae râsi rocnehuc fisiwec. 3 E keretac wiac‐ ticne 1
tauseŋ 200 â becâsicko rara ŋicfâc‐ticne 60 tauseŋ iŋuc rocjopame fisim-
biŋ. Eme Aigita mâreŋkonec ŋic wowosec‐jopane tâmiric jaŋe Sisakahec
jumbiŋ. Jaŋe Libia ŋic â Sukiŋic â Etiopia ŋic iŋuczi jumbiŋ. 4 Sisaka
e Juda hae sacsanaŋ‐jeŋichec i ro rauc erâ juku Jerusalem haeo fisiwec.
5 Ehame porofete Semaja e Rehoboam â mefârofâc‐ticne Juda mâreŋko
jumbiŋ jaŋe Sisakare hâwic‐jopame Jerusalem haeo tumaŋnerâ juhapie
fisirâ ʒiŋuc jazawec: “Wofuŋ e ʒiŋuc mukac: ‘Ŋoŋe râpecnumbiŋ, irec no
wâc râpec‐ŋopahuc Sisakare meo râec‐ŋopakopac.’ ” 6 Iŋuc jazame Israe ŋic
jaŋere fekicnefâc â ŋicwofuŋ jaŋe rumehucmumbiŋ, “Wofuŋ e tiŋne rune.”
7 Iŋuc epie Wofuŋzi honerâ Semaja ʒiŋuc âzâcnewec: “Jaŋe rumeŋgopieŋ
irec no mi bâsirowec‐jopahuc akic‐ jopapemu. Erâ kimbeŋ‐ nanezi fâre
wahame Sisakazi Jerusalem hae mi bâsirowezejec. 8Erâ jaŋe sifu ere kiŋaŋ
qaqafâc juniŋmu. Iŋuc juhuc nore kiŋaŋ qaqa gie âmâreŋ sâc irec ŋicwofuŋ
jaŋere kiŋaŋ qaqa gie irec fuŋne hone mana tarac enʒepieŋ.”

9 Irec Aigita ŋicwofuŋ Sisaka e Jerusalem hae râsi rocnehuc fisiwec. Ehuc
Wofuŋ ufuŋ‐ticnere ʒeŋaŋ â ŋicwofuŋ ficticnere ʒeŋaŋ erâ wâc wiac gâcne
sasawa i mâmâc bawise‐fârewec. Erâ Salomozi mume golzi maro bambiŋ i
wâc iŋuc jaha bawisewec. 10 Ehame ŋicwofuŋ Rehoboam e irec okacne aeŋ
bâbâroŋzi maro barâ momori fuŋfuŋfâc‐ticne jaŋere micnefâc ŋicwofuŋ
ficticnere motâc soŋaŋkehuc domambiŋ jaŋere meo râewec. 11 Eme
ŋicwofuŋ e Wofuŋte ufuŋko raʒi jujec sâc momori fuŋfuŋfâc‐ticne jaŋe
maro rorâ bâjâpe jumbieŋ, ehuc mocwâc bârisierâ momori fuŋfuŋfâcne
jaŋacne ficko râepie ŋejujec. 12 Rehoboam e rume‐jâmbâŋkewecteWofuŋte
kimbeŋzi ima gie sâkomi bawec. Ehame Judamâreŋko jupie sâcke‐fârewec.

13 Irec ŋicwofuŋ Rehoboam e Jerusalem haeo ŋicwofuŋ jusanaŋkewec. E
jara‐ticne 41 bazurâ fuŋkerâ ŋicwofuŋ ewec. Erâ Jerusalem haeo juhame
jara 17 tarawec. Hae i Wofuŋ e jahac ʒâŋe‐ticne ira foocte Israe ŋic gurune
gurune jaŋeraonec bâwosâewec. Rehoboam neŋgoc‐ticne i Amoŋ ŋokac

moc ʒâŋene Nama. 14 Rehoboam e Wofuŋ wira basac ecneocte maŋticne
mi domawecte wiac repicne ewec.

15Eme Rehoboamzi wiac sasawa ebac ewec i fuŋnaonecteaŋ ninic sininic
jaha porofete Semaja â findaŋdâŋ mumu ŋic Ido jahere binaŋ qâhâc
papia qizecko qâreŋke‐fârekicne. Eme Rehoboam â Jeroboam jaherao
ʒikazi sueme sue fowarewec. 16 Juku Rehoboam e apa ŋosafâcne jaŋerao
ʒuhuckehuc hâmome Dawidire hae qizecko duckembiŋ. Ehame ŋokâ‐ticne
Abiazi tucticne qarâ ŋicwofuŋ juwec.

13
Abiazi ŋicwofuŋ juwec
(Ŋic I 15:1–8)

1 Jeroboam e ŋicwofuŋ jume jara 18 eha Abiazi fuŋkerâ Judaŋic qaŋeŋ‐
jopahuc ŋicwofuŋ ewec. 2 Ehuc Jerusalem haeo jara jahec â moc juwec.
E neŋgoc‐ticne i Gibea hae rune Uriele ere otâ ʒâŋene Mikaja. Eme Abia
â Jeroboam jaherao ʒikazi ʒuhuckeme ʒuhuc fowarewec. 3 Eme Abia
e momori ŋic bâwosâec‐jopakicne ʒikafac jâmbâŋ 400 tauseŋ rocjopame
ʒikao rambiŋ. Ehame Jeroboam e iŋuc jaha ehec qaqac enicte ŋic
bâwosâec‐jopakicne momori wânʒâŋ 800 tauseŋ rocjopame birickembiŋ.
4 Eme Abia e Eferaim tiki mâreŋko tiki moc ʒâŋene Zemaraim ira domahuc
muwec, “O Jeroboam â Israe ŋic sasawa ŋoŋe mananiŋ. 5 Israere Wofuŋ
Anutu e Israe ŋic qaŋeŋ‐ jopahuc juju i Dawidi â ɋâricfâc‐ticne jaŋehec
ʒâʒâfic sanaŋ moc ehuc tahac‐jopawec i mi manaeŋgopieŋ me? 6 Salomore
kiŋaŋŋic Nebatere ŋokâ Jeroboam hâcne eki ine fekicne‐ ticne Dawidire
ŋokâ Salomomaŋrâŋgeŋ bâfuacnewec. 7Eme Rehoboam emotec ɋârire râsi
sâcne mi sanaŋke‐jareha ŋic repic qapicne jaŋe Jeroboamtao tumaŋnerâ
juhuc Salomore ŋokâ Rehoboam e râsi ecnembiŋ.

8 “Nâŋe ŋic guru sâko juŋgopeneŋ, erâ Jeroboamzi bulimakao motecnere
hawari golzi ɋâŋ bacjofawec bajuŋgopeneŋ, irec sâcne sanaŋkerâ Wofuŋte
uucmaŋ i Dawidi ŋokâfâcne jaŋeremeonec jowac ronaŋmu, ŋoŋe iŋucmoc
mupie. 9 Ŋoŋe Aroŋte ɋâricfâc, Wofuŋte taha bapafâc hâcne â Lewiŋic
jâpec‐jopambiŋ. Ehuc mâreŋ gâcne irec ŋic gurune gurune jaŋere sâc jaha
ehuc ŋoŋe ŋaŋacne taha bapafâc âkendâŋ‐jopambiŋ. Ehame ŋic moc e
bulimakao ŋicnezimotecnemoc â lama ŋicne 7 bacjopa fisime ŋoŋe e nemu
jabanere taha bapa erâ juocte mutirieŋgopieŋ hâcne. 10Nâŋere Wofuŋ ine
Anutu, nâŋe e mi râpeckembeŋ. Nâŋerao Aroŋte ɋâricfâc taha bapa jaŋe
Wofuŋ kiŋaŋ qacnehuc juŋgopieŋ â Lewiŋic jaŋewâc gie‐jeŋicko juŋgopieŋ.
11 Jaŋe qowi bâzi â hosâc âsu i furic owâc sâc Wofuŋ rikecneeŋgopieŋ.
Ehuc poroŋ furu mukicne i tebo gol ɋaɋacnezi bakicne ira râeeŋgopieŋ
â lambe jaŋe ŋafe sâc tamaeniŋte lambe dodoma i soŋaŋkeeŋgopieŋ.
Nâŋe Wofuŋ Anutu‐ nâŋecte mumutâc i soŋaŋkeeŋgopeneŋ, ŋoŋe ine e
râpeckembiŋ. 12 Manaŋgopieŋ, Anutu e nâŋehec juhuc bânie‐nâreekac
â taha bapafâc‐ticne jaŋe qeŋ qapie ŋoŋehec qaqac enaŋte qeŋjeŋichec
juŋgopieŋ. O Israere ɋâricfâc, ŋoŋe apa ŋosafâc‐nâŋec jaŋere Wofuŋ
Anutuhec qaqac mi enʒepieŋ; ŋoŋe sâcnemi sanaŋkeniŋmu hâcne.”

13 Eme Jeroboam e somâ guru moc râpefuŋ‐ jeŋicko fisi‐ jareniŋte
sorec‐ jopawec. Eme momori guru moc Judaŋic maic‐ joparâ domahapie
somâc‐jopambiŋ jaŋe ine râpefuŋ‐ jeŋicko fisimbiŋ. 14 Ehame Judaŋic

jaŋe râpefuŋ‐ jeŋicko ʒâŋe firâ honepie ʒikazi orâŋ‐jopa‐ fârewec. Eme
jaŋe Wofuŋ wirâ wâwâsic ecnehuc taha bapa jaŋe qeŋ qambiŋ. 15 Eme
Judaŋic jaŋe aŋara hehapie Anutuzi Jeroboam â Israe ŋic sasawa Abia â
Judaŋic jaŋere ʒâŋe faio bawahac‐jopawec. 16 Bawahac‐jopame Israe ŋic
jaŋe wisepie Anutuzi Judaŋic jaŋere meo râec‐jopawec. 17 Ehame Abia â
ŋicfâcne jaŋe mâretec jopambiŋ. Irec Israe ŋic bâwosâec‐jopakicne 500
tauseŋzi hâmombiŋ. 18Dameŋ ira Israe ŋic iŋuc hâcne bawahac‐jopakicne, â
Judaŋic jaŋe ine apa ŋosafâc‐jeŋic jaŋereWofuŋ Anuturao roweckembiŋte
sanaŋkembiŋ. 19 Eme Abia e Jeroboam qa jâpec ecnehuc eraonec hae ʒiŋuc
rowec: Bete â hae bozefâcne â Jesana â hae bozefâcne, erâ Eforoŋ â hae
bozefâcne. 20 Abiare dameŋko Jeroboamte tâpiri mocwâc mi fuawec. Eme
juku Wofuŋzi qame hâmowec. 21 Abia e ine tâpirihec jaha juwec. Ehuc
ŋonâŋfâc‐ticne 14 rocjopawec, â ŋokâfâcne 20 â otâfâcne 16, iŋuc jumbiŋ.
22Eme Abiazi wiac gâcne ebac ewec â hata âtewec erâ dâŋmuwec i sasawa
porofete Idore binaŋko qâreŋke‐fârekicne.

14
Asazi ŋicwofuŋ juwec
(Ŋic I 15:9–12)

1 Eme Abia e apa ŋosafâcne jaŋerao ʒuhuckehuc hâmome Dawidire hae
qizecko duckembiŋ. Ehame ŋokâ‐ticne Asazi tucticne qarâ ŋicwofuŋ juwec.
E ŋicwofuŋ juhame mâreŋ ira wama fuarâ foha jara 10 tarawec. 2 Eme
Asa e Wofuŋ Anutu‐ ticnere maio wiac biaŋne â fâretiŋ ebac ewec. 3 E
alata jabane â furu mâreŋ i hetâtiehuc wâtuŋ â Aserim nemuɋâŋ henʒaŋ
qanʒaŋne‐fârewec. 4 Ehuc Judaŋic jaŋe apa ŋosafâc‐jeŋic jaŋere Wofuŋ
Anutu e wira basac ecnehuc sâcmutâc dâŋqâhâc â sâcmutâc soŋaŋkehuc
juniŋte mujarewec. 5 Erâ wâc Juda hae sâc ira furu mâreŋ â hosâc
âsu ririkere alata ŋerawec i hetâtie‐fârewec. Eki ŋicwofuŋ juha uucmaŋ‐
ticnao wama fuarâ fowec. 6 Eme mâreŋ ira wama fuarâ fowecte e Juda
mâreŋko hae sacsanaŋ‐ jeŋichec barawec. Wofuŋzi wama tahackewecte
jara irec maŋnao ʒika wiac moc mi fuawec. 7 Eme Asa e Judaŋic ʒiŋuc
jazawec: “Nâŋâc hae ʒi barahuc saczi orâŋke‐fârenʒepeneŋ, erâ ʒae âmotâc
â babasanaŋ wiac i râe‐fârenʒepeneŋ. Nâŋâc Wofuŋ Anutu‐nâŋec e wira
basac ecnembeŋte mâreŋ i nâŋâcne jaha fokac. Nâŋâc e basahapene eki
rârec rârec wama bâfua‐nârewec fokac.” Irec jaŋe hae i barahuc juhâc
qâhâmombiŋ. 8 Eme Asa e Judaŋic jaŋeraonec momori ŋic 300 tauseŋ jaŋe
sându marohec jucnembiŋ â Benjamiŋ guru jaŋeraonec 280 tauseŋ jaŋe
maro piticne â tepe bajumbiŋ. Ŋic i jaŋe sasawa qac momori jâmbâŋ
jumbiŋ.

9 Juku Etiopia ŋic Ʒerazi Judaŋic râsi rojarehuc momorifâcne 1 milioŋ â
keretacfâcne 300 iŋuc rocjopame wareku Maresa haeo fisimbiŋ. 10 Ehame
Asa e bâfuac‐jopaocte rawec, rahame Maresa haeo wâneŋ moc ʒâŋene
Zefata ira qaqac eniŋte birickembiŋ. 11 Eme Asa e ʒiŋuc muhuc Wofuŋ
Anutu‐ticne wâsickewec: “O Wofuŋ, tâpirihec â tâpiri tâmiric bafic‐jopazore
go iŋucnemoczimocmi jukac. OWofuŋ Anutu‐nâŋec, go bafic‐nâpoc. Nâŋe
gore mamanac â gore ʒâŋeo sawa guru dindiŋ ʒi râsi fisi‐ jareŋgopeneŋ.
O Wofuŋ, go sawa Anutu‐nâŋec; ŋiczi go mi bawahacgunʒepieŋ.” 12 Eme
Wofuŋzi Asa â Judaŋic jaŋere ʒâŋe faio Etiopia ŋic bawahac‐ jopame

wisembiŋ. 13 Ehame Asa â ŋicfâcne jaŋe jopa jâpec ejare raku Gerari haeo
fisimbiŋ. Eme Etiopia ŋic jopakupie moczi moc mi juwec. Jaŋe Wofuŋte
maio â Asare momorifâc jaŋere maio tâpiri‐jeŋic ŋeŋgoroŋkewec. Ehame
Judaŋic jaŋe mafa mateŋ wiac‐jeŋic afecne mi rombiŋ. 14 Jaŋe Wofuŋte
hâwic‐jopawecte Gerari hae rârec rârec hae ŋerawec i imacke‐ fârembiŋ.
Ehuc hae sasawa irec maŋnao wiac furi sâko forawec i rofârembiŋ hâcne.
15 Erâ bulimakao bacjopa jumbiŋ ŋic i jaŋere boze wiac i iŋuc jaha ima
bafârembiŋ. Ehuc lama â kamele bocjaha jâmbâŋ bacjopa wisembiŋ. Jaŋe
iŋuc ehuc Jerusalem haeo risiembiŋ.

15
Asazi bâbâfirie gie bawec
(Ŋic I 15:13–15)

1 Anuture Mârozi Odedere ŋokâ Aʒaria neŋgoc ŋesiŋ ŋecnehame 2 Asa
bâfuaocte rarâ bâfuahuc âzâcnerâ muwec, “Asa â Juda â Benjamiŋ ŋoŋe
ʒeŋgoma hazec râeniŋ: ŊoŋeWofuŋhec juhapie eki wâc iŋuc jaha ŋoŋehec
jukac. Ŋoŋe e wira basac ecneniŋmuo ine sâcne bâfuaniŋmu, â ŋoŋe e
râpeckeniŋmuo ine eki wâc iŋuc jaha ŋoŋe râpec‐ŋopaocmu. 3 Israe ŋic jaŋe
dameŋ ʒora jâmbâŋ Anutu tâmiric, me taha bapa moczi sâcmutâcte fuŋne
jaza qazuc mi eha sâcmutâc dâŋ tâmiric juwarembiŋ. 4 Eme sisi hâhâŋ faio
iŋuc juhuc risierâ Wofuŋ, Israere Anutu hâcne, e wira basac ecnehuc juku
bâfuambiŋ. 5 Eme dameŋ ira mâreŋ ira ŋeŋe juju embiŋ jaŋerao sisi hâhâŋ
sâkozi sâckerâ fowecte rarac wawarec embiŋ sâcwamamoc mi bâfuambiŋ.
6 Anuturaonec ʒârâ hâriŋ fuŋne fuŋnezi fific bacjopawecte jaŋe fâuckerâ
ŋic gurune gurune erâ juhuc rârâsi embiŋ â haene haene jaŋe wâc iŋuc
jaha rârâsi embiŋ. 7 Â ŋoŋe ine hâbi hârohec junʒepieŋ! Meŋeŋic mi
betaŋkezejec. Ŋoŋe gie‐ŋeŋicte fârine tofa bazu‐ŋarezo hâcne.”

8 Eme Asa e Odede ŋokâ‐ ticne Aʒariare dâŋ manarâ ʒoɋachec jaha
faharerâ ɋâŋ qâqâtâc repic qapicne Judamâreŋko â Benjamiŋmâreŋko, erâ
Eferaim tiki mâreŋko hae ro rauc ewec ira doma rawec i bârârie‐fârewec.
Ehuc Wofuŋte alata Wofuŋ ufuŋ‐ ticnere hae gâŋgâŋ maickerâ ŋewec i
bâpiaŋkewec. 9 Erâ Judaŋic â Benjamiŋ guru mecne, erâ wâc Eferaim,
Manase â Simeoŋ guru jaŋeraonec gâcnezi mâmâc ŋondeŋ‐ jeŋicko ŋic
jaba jumbiŋ jaŋe qânusuc‐jopawec. Israe mâreŋkonec ŋic bocjaha jâmbâŋ
jaŋe Wofuŋ Anutuzi Asahec juwec i honerâ hae mâreŋ‐jeŋic beherâ erao
ʒuhuckembiŋ hâcne. 10 Jaŋe Asazi ŋicwofuŋ juhame jara 15 ewec, eme irec
mosa jahec â moc ira Jerusalem haeo tumaŋne‐fârembiŋ. 11 Ehuc ʒikaonec
mafa mateŋ wiac bawarembiŋ irecnec bulimakao 700 â lama 7 tauseŋ i
ʒoaŋ ira Wofuŋ taha bâzi rikecnembiŋ. 12 Ehuc Wofuŋ apa ŋosafâc‐jeŋic
jaŋere Anutu e maŋ â qâqâtâc‐jeŋiczi wira basac ecnehuc juniŋte ʒâʒâfic
moc embiŋ. 13Emeŋic ŋokac socɋârimeŋic ŋokac raŋɋa i me imoc eWofuŋ
Israere Anutuwira basacmi ecnewecko ine hâmocko râezomujomirembiŋ.
14 Jaŋe aŋara hehuc owa kâcɋene owackerâ qeŋ jâmbâŋ â bulimakao ʒuŋezi
qeŋ bakicne i qahuc Wofuŋtao mujomirembiŋ hâcne. 15 Judaŋic ʒeŋgoma
jaŋemumupaŋ irec ʒeri embiŋ. Jaŋemaŋzimana ʒakiehuc mujomirembiŋ
â ʒoɋachec wira basac ecnembiŋ, erâ wâc Wofuŋzi iqic‐joparâ wama sâko
tahac‐jopawec irec mâmâc ʒeri bari embiŋ.

16 Erâ ŋicwofuŋ Asa e neŋgoc‐ticne Makazi Asera nemure ɋâŋ qâqâtâc
repicne barâ bawecte ŋokac wofuŋ mi juocte bârâriewec wâc. Ehuc ɋâŋ
qâqâtâc‐ticne i henʒaŋ qanʒaŋnerâ Kidoroŋ opâo rikewec. 17Â furu mâreŋ
ine Israe mâreŋko mi bârârie‐fârekicne. Erâ Asa e juwec sâc sifu maŋticne
bahac fâsâc fowec. 18Eme Asa emamac‐ticnere â e jahacne taha bâtirikicne
siliwa â gol â râqâc i bafisirâ Anuture ufuŋko râewec. 19 Eme wama fuarâ
fohame juku Asa ŋicwofuŋ juju‐ticnere jara dameŋ 35 tarawec.

16
Asa â Beŋhada jahe ʒâʒâfic epic
(Ŋic I 15:16–24)

1 Asazi ŋicwofuŋ juhame jara 36 ewec dameŋ ira Israe ŋicwofuŋ Basazi
Judaŋic râsi rojarehuc ferâ Rama hae bawec. E ŋic i me i moczi Juda
ŋicwofuŋ Asarao rac warec mi eniŋte iŋuc ewec. 2 Eme Asa e Wofuŋ ufuŋ‐
ticnere kânoŋko â ŋicwofuŋ ficte kânoŋko siliwa â gol fowec i rorâ ʒiŋuc
muhuc Siria ŋicwofuŋ Beŋhada e Damasko haeo juhame râecneme rawec:
3 “Mamac jahec‐nâhec jaherao ʒâʒâfic fowec irec sâc nâhâc ʒâʒâfic moc
bâfuazeperec. Irec no siliwa â gol râe‐garekopac i honezemec. Erâ go
rorâ Israe ŋicwofuŋ Basahec ʒâʒâfic‐ŋekic fokac i hetâcnezemec. Iŋuc etec
no behecnuzejec.” 4 Iŋuc mume Beŋhada e ŋicwofuŋ Asare dâŋ manarâ
Israe hae râsi rojareniŋte momorifâcne jaŋere micne sorec‐jopawec. Eme
jaŋe rarâ hae ʒiŋuc ro rauc embiŋ: Ijoŋ, Daŋ â Abe‐Maim, erâ Naftali
mâreŋte rowaŋ hae sasawa i mâmâc. 5 Eme Basa e biŋe i manarâ Rama
hae bahuc juwec i beheme forâ fowec. 6 Ehame ŋicwofuŋ Asa e Judaŋic
sasawa rocjopame jaŋe Basazi Rama hae bahuc qânâ â katapa rome fewec
i ropie rawec. Eme wiac izi Geba â Mizipa hae bawec.

7 Eme dameŋ ira findaŋdâŋ mumu ŋic Hanani e Juda ŋicwofuŋ Asarao
fisirâ ʒiŋuc âzâcnewec: “Go Siria ŋicwofuŋtao roweckehuc Wofuŋ Anu-
tugerao mi roweckemeŋte Siria ŋicwofuŋte momori guru jaŋe goraonec
wiseŋgopieŋ. 8 Eme Etiopia ŋic â Libia ŋic jaŋemomori guru sâko jâmbâŋzi
keretac â becâsicko rara ŋicfâc‐jeŋic bocjaha jâmbâŋ wâc fisimbiŋ. Ehame
go sifu Wofuŋtao siŋkemeŋte eki megao râec‐jopawec. 9 Wofuŋ e ŋic
maŋjeŋic erao râepie foekac jaŋe tâpiri‐ticne jowatuocte mâreŋ sâkomâreŋ
ira ʒâŋe fime rac warec eekac. Go wiac mutucne jâmbâŋ emeŋ, irec dameŋ
ʒi fuŋkerâ jufecmu ira ʒikamaŋko jucmu hâcne.” 10 Iŋuc âzâcneme Asa e
findaŋdâŋmumu ŋicte aarickeme kâpâcwâru ficko râewec. Ere dâŋzi aaric
bâfuacne‐jâmbâŋkewec hâcne. Erâ Asa e dameŋ ijaha ŋic ŋokac gâcne fific
guguriŋ repic qapicne jâmbâŋ ejarewec.

11EmeAsaziwiac sasawa ebac ewec irec binaŋ i fuŋnaonecteaŋninic jaha
Juda â Israe Ŋicwofuŋ jaŋere Papia Qizecko qâreŋke‐fârekicne. 12Eme Asa e
ŋicwofuŋ juhame jara 39 ewec dameŋ ira kike‐ticne sâqoreme puriŋ jâmbâŋ
ewec. Erâ huc i fuacneme sifu Wofuŋ wira basac mi ecnehuc riuc bapa ŋic
jaŋeraonec badafic bâfuaocte babasa gie bawec. 13 Asa e ŋicwofuŋ juhame
jara 41 ewec dameŋ ira apa ŋosafâc‐ticne jaŋerao ʒuhuckehuc hâmowec.
14 Hâmome âsu biaŋ fuŋne fuŋne râekupie katapa âsu mumundoŋ biaŋzi
sâckerâ fowec ira râembiŋ. Erâ e jahac Dawidire hae qizecko ʒâŋeruŋ
gufuwec ira duckembiŋ. Ehuc ere manasuhuc ʒoc sâko mako ruqepie
ʒawec.

17
Josafatazi uucmaŋ‐ticne basanaŋkewec

1 Ehame ŋokâ‐ticne Josafatazi tucticne qarâ ŋicwofuŋ juwec. Ehuc Israe
ŋic jaŋere erâ sanaŋke‐jâmbâŋkewec. 2 Ehuc Juda hae sacsanaŋ‐jeŋichec
ŋerawec ira momori ŋic guruc‐ jopa rawec â Juda mâreŋ soŋaŋkeniŋte
momori ŋic râec‐jopawecwâc, erâmamac‐ticne Asazi Eferaim hae rorawec
ira wâc iŋuc jaha râec‐jopa rawec. 3 Erâ Josafata e mamac‐ ticnezi hata
fuŋkerâ âtewec ijaha âte rawecte Wofuŋzi ehec juwec. E Baali nemu wiac
wira basac moc mi ejarewec. 4 Erâ Israe ŋic jaŋere hatao mi rahuc mamac‐
ticnere Anutu wira basac ecnehuc ere sâcmutâc dâŋkoa âte rawec. 5 Irec
Wofuŋzi meticnao uucmaŋ fowec i dope hutuŋ ecnewec. Ehame Judaŋic
jaŋe taha wiac bafisicnehapie moneŋ mafa â ʒâŋe biŋe sâkohec ewec. 6 E
maŋticnezi Wofuŋte hatao sasanaŋ bâfuawec. Iŋuc erâ ʒuhuckerâ Juda
mâreŋko furu mâreŋ â Aserim nemuɋâŋ ŋerawec i bârârie‐fârewec.

7 E ŋicwofuŋ juha jara jahec â moc eme mefârofâc‐ticne ʒiŋuc jaŋe Juda
hae sâc qaqazu gie baniŋte sorec‐ jopawec: Beŋ‐Haili, Obadia, Ʒekaria,
Netanele â Mikaja. 8 Eme jaŋehec Lewiŋic ʒiŋuc jaŋe rambiŋ: Semaja,
Netania, Ʒebadia, Asahele, Semiramo, Jonataŋ, Adonia, Tobia â Tobadonia.
Eme Lewiŋic i jaŋehec taha bapa ʒiŋuczi rapic: Elisama â Jehoram. 9 Jaŋe
Wofuŋte sâcmutâc dâŋte papia qizec bajuhuc Juda mâreŋko qaqazu gie
bambiŋ. Ehuc Juda hae sâc sâcke‐fârerâ rahuc ŋic ŋokac qazu‐jarembiŋ.

10 Ehame Juda mâreŋ rârec rârec mâreŋ forawec irec ŋicwofuŋ jaŋe
Wofuŋte hâwic‐jopa sâqoreme Josafatahec ʒika mocwâc mi bâfuambiŋ.
11 Eme Filisa ŋic gâcne jaŋe Josafata taha bacnehuc siliwa â taha wiac
gâcne bafisicnembiŋ. Ehame Araba ŋic jaŋe wâc iŋuc jaha lama ŋicne 7
tauseŋ 700 â noniŋ ŋicne 7 tauseŋ 700 jaha bafisi râcnembiŋ. 12 Iŋuc epie
Josafata e ʒai ʒonʒoŋ sâkohec ewec. Ehuc Juda mâreŋko ficsanaŋ â rowaŋ
hae barawec. 13 Eme Juda hae sâc ira rowaŋfic sâko ŋecne rawec. Ehame
momorifâc‐ticne tâpiri wânʒâŋ‐jeŋicheczi Jerusalem haeo jumbiŋ. 14 Jaŋe
garikiŋ sâc biri ʒiŋuczi jumbiŋ: Juda guruonec tauseŋ gurune gurune
jaŋere micnefâc ʒiŋuc: Micne Adena e ŋic tâpiri ɋicwânʒâŋ‐jeŋichec 300
tauseŋ jaŋemicne bajarewec. 15Eme ere râpeomicne Johanaŋ e 280 tauseŋ
jaŋe micne bajarewec. 16 Eme ere râpeo ine Wofuŋte giere erâ buafec
jaha fuawec, Ʒikirire ŋokâ Amasia hâcne, e ŋic tâpiri ɋicwânʒâŋ‐jeŋichec
200 tauseŋ jaŋe micne bajarewec. 17 Eme Benjamiŋ guru jaŋeraonec ine
Eliada, e ŋic tâpiri ɋicwânʒâŋhec, eki ŋic 200 tauseŋ tepe â maro fai‐jeŋicko
feme jumbiŋ jaŋemicne bajarewec. 18Eme ere râpeo Joʒabadazi 180 tauseŋ
ʒikare ʒawiehuc jumbiŋ jaŋe micne bajarewec. 19 Ŋic i jaŋe ŋicwofuŋ e
jahac Juda mâreŋko hae sacsanaŋ‐jeŋichec ŋerawec ira ŋic gâcne râec‐jopa
rawec jaŋerao ʒuhuckerâ juhuc ŋicwofuŋ kiŋaŋ qacnembiŋ.

18
Mikajazi Ahaba â Josafata jahere findaŋdâŋmuwec
(Ŋic I 22:1–40)

1 Josafata e moneŋ mafa â ʒâŋe biŋe sâkohec juwec. E Ahabahec ŋokac
nareŋ gareŋ ehuc ʒuʒuhuc epic. 2 Juku jara wezimuc tarame Josafata
e Ahabarao Samaria mâreŋko huwec. Hume Ahabazi e â ŋicfâcne jaŋe
lama â bulimakao bocjaha jâmbâŋ qa hezuc ejarewec, ehuc e jahacnehec

Ramoti‐ Gileade hae râsi rocnehuc fenicte fotariecnewec. 3 Ehuc Israe
ŋicwofuŋ Ahabazi Juda ŋicwofuŋ ʒiŋuc muhuc wiocnewec: “Go Ramoti‐
Gileade haeo ʒika qazo mâmâc ranacmu me?” Iŋuc mume Josafatazi dâŋ
ʒiŋuc bâtikiecnewec: “Wiac sasawa fonarekac i gore biŋe jaha; no nahacne
mecne â ŋicfâc‐nane mecne nâŋe gore hâcne. Irec nâŋe mâmâc ʒikao
ranaŋmu.”

4 Josafatazi iŋuc murâ Israe ŋicwofuŋ ʒiŋuc âzâcnewec: “Qanaŋ Wo-
fuŋtaonec dâŋ manazore mu wioc enʒepeneŋ.” 5 Iŋuc mume Israe
ŋicwofuŋ e porofete 400 hetumaŋ‐joparâ ʒiŋuc wio‐jarewec: “No Ramoti‐
Gileade haeo ʒika qazo rapemu me behepemu?” E iŋuc wiome jaŋe
ʒiŋuc âzâcnembiŋ: “Sâcne rac, Anutuzi megao râeocmu hâcne.” 6 Jaŋe
iŋuc mupie Josafatazi muwec, “Ʒira Wofuŋte porofete moc juŋgopieŋko
jaŋerao mu wioc moc sâcne enʒapeŋ me?” 7 Iŋuc mume Israe ŋicwofuŋzi
Josafata ʒiŋuc âzâcnewec: “Ʒira ŋic moc jukac e Imilare ŋokâ ʒâŋene
Mikaja erao mupene eki Wofuŋ sâcne mu wioc ecneocmu. Erâ ine no
ere takicnuekac; e nore findaŋdâŋ biaŋne moc mi muhuc wiac sâqocnere
sawa muekac.” Iŋuc mume Josafatazi muwec, “Ŋicwofuŋ, go iŋuc mac mi
muc.” 8 Iŋucmume Israe ŋicwofuŋ e micne moc hefârerâ ʒiŋuc âzâcnewec:
“Go picpac jaha rarâ Imila ŋokâ‐ ticne Mikaja jowa warec.” 9 Eme Is-
rae ŋicwofuŋ â Juda ŋicwofuŋ Josafata jahe Samaria haere sacmotâcko
ŋicwofuŋ ŋaqi‐jekichec eri ŋeŋe‐jekicko ŋehapire porofete jaŋe maŋfuŋ‐
jekicko findaŋdâŋ mumbiŋ. 10 Ehame Kenanare ŋokâ Zedekia e jahac
aeŋzi ʒuŋe bafârerâ muwec, “Wofuŋ e ʒiŋuc mukac: ‘Wiac ʒiŋucnezi Siria
ŋic sâcne hecjopaku hemiziec‐ jopaniŋmu.’ ” 11 Eme porofete jaŋe ijaha
mufârehuc mumbiŋ, “Ajoc, Ramoti‐Gileade haeo rarâ aŋac ʒeri bâfuac,
Wofuŋzi hae i ŋicwofuŋ gore meo râeocmu.”

12EmekiŋaŋŋicMikaja jowaocte rawec e ra fisirâ ʒiŋuc âzâcnewec: “Man-
akic, porofete jaŋere dâŋzi sâc mocjaha efâreme ŋicwofuŋtao biaŋkekac.
Irec gore dâŋzi jaŋere dâŋte sâc jaha ehame mutec sâckezejec.” 13 Iŋuc
mume Mikajazi muwec, “Wofuŋ e jujâmbâŋkekacte Anutu‐nanezi muekac
sâc jâmbâŋ mupemu.” 14 Iŋuc murâ ŋicwofuŋtao fisime ŋicwofuŋzi ʒiŋuc
âzâcnewec: “Mikaja, nâŋe ʒika qanaŋte Ramoti‐ Gileade haeo ranaŋmu
me behenaŋmu?” Iŋuc mume dâŋ ʒiŋuc bâtikiecnewec: “Go rarâ aŋac
ʒeri bâfuac; Wofuŋzi hae i gore meo râeocmu.” 15 Iŋuc mume ŋicwofuŋzi
âzâcnerâ muwec, “Go dâŋ burec mi ehuc Wofuŋte ʒâŋeo dâŋ fârinea
nazacmurâ bocjaha gazaekopac.” 16 E iŋuc mume Mikajazi ʒiŋuc muhuc
âzâcnewec: “No Israe ŋic honec‐ jopape lama soŋaŋ tâmiric iŋucne tikio
siaŋ siperec qambiŋ. Iŋuc epie Wofuŋzi kecʒiŋuc muwec: ‘Ŋic ʒi jaŋe
bomboŋ tâmiric; irec wamao hae‐ jeŋic sâc risienʒepieŋ.’ ” 17 Mikaja e
iŋuc mume Israe ŋicwofuŋzi Josafata dâŋ kecʒiŋuc muhuc âzâcnewec: “E
nore findaŋdâŋ biaŋne moc mi muhuc wiac sâcqocnere sawa muekac i mi
gazapac me?” 18 Iŋuc mume Mikajazi muwec, “Ʒi ine Wofuŋte dâŋ manac:
NoWofuŋ e eri ŋeŋe‐ticnao ŋeme honehape sambâŋko kiŋaŋ qaqafâc‐ticne
guru dindiŋ jaŋe gâjoŋne ŋifec â ŋifec doma rambiŋ. 19 Ehame Wofuŋzi
muwec, ‘Mozi Ahaba doc bame rarâ Ramoti‐ Gileade haeo ʒikao ferâ
hâmoocmu?’ Eme moczi dâŋ moc muwec â moczi moc muwec. 20 Ehame
mâro moczi fuarâ Wofuŋte maio domahuc muwec, ‘Noni doc bapemu.’
IŋucmumeWofuŋziwiocnerâmuwec, ‘Wemowiaczi doc bacmu?’ 21Mume
muwec, ‘No fuarâ porofete jaŋere micko eeatuc mâro moc epemu.’ Mume

Wofuŋzimuwec, ‘Goki hâcne doc batec fârinehec ezejec, irec fuarâ iŋuc ec.’
22 Eme irec ʒiŋuc manac: Wofuŋzi porofetefâcge ʒi jaŋere micko eeatuc
mâromoc râewec. E gorao wiac repicne fuaocte mupaŋkewec hâcne.”

23 Iŋuc mume Kenana ŋokâ‐ ticne Zedekiazi Mikajare maŋfuŋko rarâ
maucnao qahuc muwec, “Wofuŋte Mâro e go dâŋ gazaocte noraonec
weniŋuc jaha gorao fâjec?” 24EmeMikajazimuwec, “Manakic, go soŋkezore
ficmaŋ ʒâʒâŋiŋko raʒicmu dameŋ ira ʒâŋe fârigezi honecmu.” 25 Iŋuc
mume Israe ŋicwofuŋzi muwec, “Ajoc, Mikaja rorâ hae ʒirec mâreŋ soŋaŋ
Amoŋ â ŋicwofuŋte ŋokâ Joasi jaherao baraniŋ. 26 Ehuc ʒiŋuc munʒepieŋ:
‘Ŋicwofuŋ e kecʒiŋucmukac: Ŋic ʒi kâpâcwâru ficko râerâ nânâ opâ afecne
mac gumehuc juhapie sahac furu risiezepac.’ ” 27 Iŋuc mume Mikajazi
muwec, “Go sahac furu risiecmu me mâcne irec dâŋ moc Wofuŋzi nore
micko mi râewec.” Iŋuc murâ ʒuhuckerâ muwec, “Ŋic ŋokac sasawa ŋoŋe
dâŋ i mananiŋ.”

28Eme Israe ŋicwofuŋ â Juda ŋicwofuŋ Josafata jahe Ramoti‐Gileade haeo
rapic. 29 Ehuc Israe ŋicwofuŋzi Josafata âzâcnerâ muwec, “No hawari‐nane
hetikierâ ʒikao rapemu â goki ine ŋicwofuŋ ŋaqige rojuzemec.” Iŋuc murâ
Israe ŋicwofuŋ e hawari‐ ticne hetikiewec. Eme ʒikao rambiŋ. 30 Eme
Siria ŋicwofuŋ e keretacfâc‐ticne jaŋere micne ʒiŋuc jazawec: “Ŋoŋe ŋic
fekicne wahakicne mi jopahuc Israe ŋicwofuŋ e sawa qanʒepieŋ.” 31 Eme
keretacte micne Josafata honerâ mumbiŋ, “E hâcne Israe ŋicwofuŋ.” Iŋuc
murâ risierâ qazo ehapie Josafatazi owackewec; owackemeWofuŋ Anutuzi
bafickehuc jopa jâpec ejarewec. 32 Eme keretacte micne jaŋe e Israe
ŋicwofuŋ mâcne, iŋuc hone tararâ râpeckerâ rambiŋ. 33 Ehame ŋic moczi
tepe‐ticne âpârehuc kosa qâtâcnekopac muhuc Israe ŋicwofuŋ becsahac â
amecfoŋ ʒuʒuhuc‐ jekicko muruwec. Murume keretac guriŋ bapa‐ ticne
âzâcnerâ muwec, “Ajoc, keretac bâtikierâ ʒikaonec bacnu rac, no biac
ʒâpâ murucnuŋgopieŋ hâcne.” 34 Eme ʒoaŋ ira ʒikazi boc ɋârâŋkewec, â
ŋicwofuŋ e ine keretac‐ticnao dopeckehapie Siria ŋic honec‐jopahuc ŋeku
ŋafeme hâmowec.

19
Jehuzi Josafata dâŋmucnewec

1 Juda ŋicwofuŋ Josafata e sahac furu jaha ficticnao Jerusalem haeo
risiewec. 2 Ehame findaŋdâŋ mumu ŋic Hananire ŋokâ Jehu eki bâfuaocte
rawec. Ra ŋicwofuŋ Josafata bâfuarâ ʒiŋuc âzâcnewec: “Go ŋic repicne
Wofuŋte takic‐ jopaekac jaŋe bafic‐ jopahuc maŋjauŋ ejarekomec. Irec
Wofuŋte kimbeŋzi gore faio fekac. 3 Erâ sifu wiac gâcne biaŋne ʒiŋuc
eekomec wâc: Go mâreŋ ʒira Asera nemure ɋâŋ qâqâtâc bârârie‐fârerâ
Anutu wira basac ecnehuc jucmurâ maŋge domakac hâcne.”

Josafatazi mumutara ŋic âkendâŋ‐jopawec
4 Josafata e Jerusalem haeo juwec. Ehuc Bere‐ Seba haeonec raku

Eferaim tiki mâreŋko fisikac mâreŋ ŋondeŋ ira ŋic ŋokac jumbiŋ jaŋere
ŋondeŋko rac warec ehuc apa ŋosafâc‐jeŋic jaŋere Wofuŋ Anutu erao
mocwâc bârisiec‐jopawec. 5 Ehuc mâreŋ ira Juda hae sacsanaŋ‐ jeŋichec
ŋerawec sâc ira mumutara ŋic buc buc âkendâŋ‐jopa rawec. 6 Ehuc
ʒiŋuc jazawec: “Ŋoŋe wiac eniŋmu i mana tarahuc enʒepieŋ. Ŋoŋe ŋic
jaŋere ehuc mâcne, Wofuŋte mumutara ŋic juniŋmu hâcne. Eki hâcne

mumutara gie bahapie ŋoŋehec juekac. 7 Irec ŋoŋe Wofuŋ araŋ bacnehuc
junʒepieŋ. Ehuc wiac ezo murâ mana tarahuc enʒepieŋ, mumutiŋ gie
fâretiŋ jaha bapa i hec herisic ehuc ŋic gâcne fosâoc‐joparâ gâcne jaŋere dâŋ
muhasickeniŋmume bâbâmiriŋmoneŋ roniŋmuo ineWofuŋ Anutu‐nâŋeczi
mana gâpâre‐ŋareocmu.”

8 Erâ Josafata e Jerusalem haeo wâc Lewiŋic â taha bapa â Israe ŋic
kikefuŋ sâc irec micne jaŋe Wofuŋte mumutara ŋic juhuc dâŋ mumuc â
hehefaric fua jujec irec fuŋnemananiŋte âkendâŋ‐jopawec. Jaŋe Jerusalem
haeo jujumbieŋ. 9 Ehame ʒiŋuc jazawec: “Ŋoŋe Wofuŋ araŋ bacnehuc
erao qohota sanaŋkerâ maŋ hâcbuc jaha juhuc wiac ʒiŋuc ebac enʒepieŋ:
10 Dameŋ ira me ira qomâfâc‐ŋeŋic hae‐ jeŋic sâc juraŋgopieŋ, jaŋe soc
hohoŋkere dâŋte me mumutâc dâŋte me sâcmutâc dâŋte me mumutaniŋ
dâŋte erâ ŋoŋerao fisipie ŋoŋe jaza qazuc enʒepieŋ. Jaŋe Wofuŋte maio
bahacmâc juniŋte me Wofuŋte kimbeŋzi ŋoŋe ŋaŋacne â qomâfâc‐ŋeŋic
ŋoŋerao fuazacte iŋuc hâcne ejarenʒepieŋ. Ŋoŋe hata i bâjâpehuc ba-
hacmâc junʒepieŋ. 11 Erâ manaŋgopieŋ, taha bapa fekicne Amaria e
Wofuŋte wiac fokac bakac sasawa irec qaneŋ‐ŋoparâ jukac, â Isimaere
ŋokâ Ʒebadia e ine Juda kikefuŋ jaŋere mâreŋ soŋaŋzi ŋicwofuŋte wiac
sasawa fokac bakac i qizeckekac, â Lewiŋic jaŋe ine micne baŋarehuc hone
maiŋ eŋareniŋmu. Ŋoŋe hâbi hâro jaha juhuc wiac ebac enʒepieŋ, ehame
Wofuŋzi ŋic tiŋne jaŋehec juzejec.”

20
Moabi â Amoŋŋic bawahac‐jopakicne
(Ŋic I 22:41–50)

1Eme irec faicnaoMoabi ŋic â Amoŋŋic, erâMeuni ŋic gâcne jaŋemâmâc
Josafatahec qaqac eniŋte râsi rocnehuc fisimbiŋ. 2 Ehame ŋic gâcne jaŋe
warerâ Josafata ʒiŋuc âzâcnembiŋ: “Ŋic guru sâko jâmbâŋ hâwec ocniŋuc
Edom mâreŋkonec go râsi rogarehuc fisiŋgopieŋ. Erâ manakic, jaŋe biac
Hazezoŋ‐Tama, Eŋgedi hae hâcne, ira fisiŋgopieŋ.” 3 Iŋuc mupie Josafata
e hâwickeme Wofuŋ wira basac ecneocte manasuwec. Ehuc nânâ sowa
juniŋtemume Juda mâreŋ sâcke‐fârewec. 4Eme Judaŋic jaŋeWofuŋtaonec
babafic fuaocte tumaŋnembiŋ, ehuc Juda hae sâc irecnec ŋic jaŋe Wofuŋ
wira basac ecneniŋte fisimbiŋ.

5 Eme Josafata e Wofuŋte ufuŋko hae ʒoŋa ɋâricne maickerâ Juda â
Jerusalemkikefuŋ jaŋereŋondeŋko fahare domawec. 6Ehucmuwec, “O apa
ŋosafâc‐nâŋec jaŋere Wofuŋ Anutu, go sambâŋko Anutu jukomec hâcne.
Ehuc ŋic gurune gurune jaŋere uucmaŋwâc qaŋeŋkeekic. Erâmegao tapiri
â sasanaŋ fokac, irec ŋicmoczi sâcnemi bawahacguocmu. 7OAnutu‐nâŋec,
go Israe ŋicfâcge jaŋere ʒâŋe faio mâreŋ ʒirec rune jopa jâpec ejaremeŋ.
Ehuc âgoge Abraham ere ɋâricfâc tahac‐jopa sanaŋkemeŋ. 8 Eme jaŋe ira
ŋeŋe juju ewarehuc jueŋgopieŋ, erâ ʒiŋuc muhuc ʒâŋegere furufic moc
bagarembiŋ: 9 ‘Nâŋerao wiac repicne, ʒika me mumutara me hucukic
me roroc fuaocmuo ine ufuŋ ʒira ʒâŋege fokacte nâŋe ufuŋ ʒi maickerâ
gore maio domahuc fific guguriŋ‐nâŋecte maŋko kio wâwâsic egarepene
manarâ ŋezic‐nâpozemec.’ 10Erâmanakic, Israe ŋic jaŋeAigitamâreŋkonec
wefumbiŋ dameŋ ira go Amoŋŋic â Moabi ŋic erâ Seiri tikiŋic jaŋere
mâreŋko mi raʒiniŋte aka hejaretec moc mi bâsirowec‐jopahuc behec‐

joparâ warembiŋ. 11 Ʒi ine honekic, jaŋe i mana‐bipiehuc hae mâreŋge
tahac‐nâpomeŋ ʒirecnec nâpo jâpec enâreniŋte wareŋgopieŋ. 12 O Anutu‐
nâŋec, go jaŋerao mumutara gie bac. Nâŋe ŋic guru sâko jâmbâŋ râsi
fisi‐nâreŋgopieŋ ʒi jaŋere sâc mi eŋgopeneŋ. Nâŋe weniŋuc enaŋmu i mi
manaŋgopeneŋ, irec gorao fipene fakac.”

13Eme Judaŋic ʒeŋgoma jaŋe ŋokac narumotecfâc‐jeŋic jaŋehecWofuŋte
maio domambiŋ. 14 Ehame Asafare ɋâricfâc jaŋeraonec Lewiŋic moc
ʒâŋene Jahaʒiele, Ʒekariare ŋokâ â Benaja, Jeiele â Matania jaŋere apa ŋosa
Wofuŋte Mârozi baafeckeme kikefuŋ jaŋere ŋondeŋko fahare domawec.
15 Ehuc ʒiŋuc muwec: “Judaŋic sasawa â Jerusalem haere ŋecjucfâc, erâ
ŋicwofuŋ Josafata ŋoŋe mananiŋ: Wofuŋ e ŋoŋe dâŋ ʒiŋuc ŋazakac: ‘Ŋic
guru sâko kecʒi jaŋere mi hâwic‐ŋopaoc â memeŋ garu wâc mi eniŋ. Ʒika
i ŋoŋe qaniŋte mâcne, Anutuzi qaocte fuakac hâcne. 16 Irec tomâcko râsi
rojarehuc hunʒepieŋ. Manaŋgopiŋ, jaŋe Zizi heâŋkowefuniŋmu. Emeŋoŋe
ine Jeruele mâreŋ burocne irec ʒoaŋ wewefunaopec wâneŋ mickekac ira
bâfuac‐jopaniŋmu. 17 Ŋoŋe ʒika ʒi mi qaniŋmu. O Juda â Jerusalem ŋic,
ŋoŋe dodoma‐ŋeŋicko qiriŋ tâmiric domahuc Wofuŋzi âkehoc‐ŋoparâ ʒika
qahuc sanaŋkeme honenʒepieŋ.’ Mi hâwic‐ŋopaoc â memeŋ garu mi eniŋ.
Ŋoŋe tomâcko râsi rojarehuc ranʒepieŋ, eme Wofuŋzi ŋoŋehec juocmu.”

18 Iŋuc mume Josafata e daperâ ʒâŋe mai‐ticne mâreŋko hetutuckewec.
Ehame Judaŋic sasawa â Jerusalem hae rune jaŋewâcWofuŋwira wâwâsic
ecnehuc Wofuŋte maŋfuŋko fodapembiŋ. 19 Ehame Kohati â Korare gu-
ruonec Lewiŋic jaŋe Israere Wofuŋ Anutu muteŋkeniŋte owa ruruckehuc
faharembiŋ.

20 Eme jaŋe furic uupictea faharerâ Tekoa mâreŋ burocnaopec ram-
biŋ. Jaŋe rahuc rahuc Josafata e domarâ muwec, “Juda â Jerusalem
haere ŋecjucfâc ŋoŋe mananiŋ. Ŋoŋe Wofuŋ Anutu‐ŋeŋic manasiŋkepie
dope hutuŋ eŋareocmu. Erâ porofetefâc‐ticne jaŋerao siŋkehuc juhâc
qâhâmoniŋmu.” 21 Iŋuc jazarâ ŋic jaŋehecmuc manac erâ ŋic tiri ŋaqi‐jeŋic
rojuhuc momori ʒikare ʒawiembiŋ jaŋe bânie‐jarehuc Wofuŋ gae hec-
neniŋte âkendâŋ‐jopawec. Eme jaŋe gae ʒiŋuc hembiŋ:
“Wofuŋ daŋge âzâcnenaŋ,

e aki anonoc‐ticne fohuc juocmu sanaŋ.”
22 Jaŋe fuŋkerâ gae hehuc muteŋkehapieWofuŋzi Amoŋ â Moabi â Seiri tiki
mâreŋkonec ŋic Judaŋic râsi fisi‐jarembiŋ jaŋe somâc‐jopaniŋte ŋic guru
moc ejareme fisirâ ima samaki bacjopambiŋ. 23 Ehame Amoŋ â Moabi ŋic
jaŋe faharerâ Seiri tiki mâreŋkonec ŋic i jopaku jopa miziembiŋ. Erâ Seiri
mâreŋte ŋecjucfâc‐ticne jaŋe omaec‐joparâ risie jaŋe jaŋaczia qaqac ehuc
qâqâmiziec embiŋ.

24 Ehame Judaŋic jaŋe mâreŋ burocnao ruc bapa ŋic jaŋere ficko fisirâ
domahuc ŋic guru sâko jaŋerao fipie rawec. Ehuc mâreŋko qâŋɋâŋ forapie
honec‐jopambiŋ; moczi moc mi wisewec. 25 Eme Josafata â ŋicfâcne jaŋe
mafa mateŋ wiac‐jeŋic roniŋte fisirâ honepie bulimakao guru sâko jâmbâŋ,
mafa â ŋaqi qoruc â wiac furi sâko forawec. Eme i hâcne aŋe jaŋacne biŋe
eocte roipiembiŋ. Bocjaha jâmbâŋte roipiehuc juhapie ʒoaŋ gie bapa jahec
â moc tarawec. 26Eme ʒoaŋ gie bapa jahec â jahec ira jaŋe Beraka wâneŋko
tumaŋnehuc Wofuŋ muac baafec ecnembiŋ. Eme jaŋe mâreŋ ŋondeŋ irec

ʒâŋe Beraka* Wâneŋ mumbiŋzi dameŋ ʒi muhuc juŋgopieŋ jaha. 27 Eme
Josafatazi Judaŋic â Jerusalem hae rune micne bajareme risiembiŋ. Jaŋe
Wofuŋzi bufahac qajareme kisâfâc‐jeŋic jaŋere erâ ʒeri bari ehuc Jerusalem
haeo risiembiŋ hâcne. 28Ehuc JerusalemhaeoWofuŋte ufuŋko gita kulele â
qeŋhec fisimbiŋ. 29 Ehame mâreŋ sâc irec ŋicwofuŋ jaŋeWofuŋzi Israe ŋic
jaŋere kisâfâc jopawec irec biŋe manarâ Anuture hâwic‐jopawec. 30 Eme
Josafata e Anutu‐ ticnezi rârec rârec ira wama bâfuacnewecte uucmaŋ‐
ticnao ʒikare fânâŋmocwâcmi fuawec.

Josafatazi ŋicwofuŋ juwec
31 Josafata e iŋuc hâcne ehuc Judaŋic jaŋere ŋicwofuŋ juwec. E jara‐

ticne 35 bazurâ fuŋkerâ ŋicwofuŋ ehuc jara 25 Jerusalem haeo juwec.
Neŋgoc‐ticne ʒâŋene Aʒuba e Silehire otâ. 32 Josafata e mamac‐ticne Asare
kike hata i moc mi âte sifuckehuc ijaha bâjâpewec. Ehuc Wofuŋte ʒâŋe
faio wiac sasawa ebac eme sâcke‐fârewec. 33 Erâ sifu furu mâreŋ i mi
bârârie‐fârewec, â ŋic ŋokac jaŋe maŋjeŋic apa ŋosafâc‐jeŋic jaŋere Anutu
erao râepie wâcmi domawec.

34 Eme Josafatazi wiac sasawa ebac ewec i fuŋnaonecteaŋ ninic jaha
Hanani ŋokâ‐ ticne Jehure binaŋko qâreŋke‐fârekicne. Eme juku Israe
Ŋicwofuŋ jaŋere Papia Qizecko wâc qâreŋkekicne.

35 Eme irec faicnao Juda ŋicwofuŋ Josafata e Israe ŋicwofuŋ Ahaʒiarao
ʒuhuckewec. Ahaʒia e ine wiac mamakâcne ehuc juwec. 36 Eme Josafata
e Ahaʒia bafickeme woke jaŋe Tarasisi mâreŋko raniŋte bocjaha bapic.
Jahe woke bapa gie i Ezioŋ‐ Gebe haeo bahuc jupic. 37 Ehame Maresa
haeonec ŋicmoc ʒâŋene Dodawahu ere ŋokâ Elieʒezi Josafatare findaŋdâŋ
ʒiŋuc muwec: “Go Ahaʒiahec ʒuʒuhuc epicte Wofuŋzi wiac bakomec i
bâsiroweocmu.” Ehame woke jaŋe fâucke ʒaŋ embiŋte Tarasisi mâreŋko
raniŋte eipiembiŋ.

21
Joramzi Juda ŋicwofuŋ juwec
(Ŋic II 8:16–24)

1 Josafata e juku apa ŋosafâc‐ticne jaŋe qâtec‐jopahuc hâmome jaŋe
fombiŋkoa Dawidire hae qizecko duckembiŋ. Ehame ŋokâ‐ticne Joramzi
tucticne qarâ ŋicwofuŋ juwec. 2 E ɋafâc‐ticne ʒiŋuc jumbiŋ: Aʒaria,
Jehiele, Ʒekaria, Aʒaria, Mikae â Sefatia. Ŋic i jaŋe sasawa Juda ŋicwofuŋ
Josafatare ŋokâfâc hâcne. 3 Jaŋe mamac‐ jeŋiczi siliwa â gol â wiac furi
sâko bocjaha tahac‐jopawec, erâ ʒuhuckerâ Juda mâreŋko hae sacsanaŋ‐
jeŋichec ŋerawec i mâmâc jarewec. Â uucmaŋ ine Joramzi mârâc fufua
juwecte e râcnewec. 4Eme Joramemamac‐ticnere eri ŋeŋeo ŋehuc tâpirihec
erâ ɋafâc‐ticne ʒikazi qâhâmoc‐jopawec, erâ wâc Israe ŋic fekicne gâcne
mâmâc qâhâmoc‐jopawec. 5 Joram e jara‐ticne 32 bazurâ ŋicwofuŋ ehuc
Jerusalem haeo jara 8 juwec. 6 Erâ e Ahabare kikefuŋfâc jaŋe embiŋ
irec sâc jaha ehuc Israe ŋicwofuŋ jaŋere kike hata bâjâpewec. E Ahabare
otâzi ŋonâŋ‐ticne ewecte iŋuc hâcne ewec. Erâ e Wofuŋte ʒâŋe faio wiac
mamakâcne ebac ewec. 7Wofuŋ e ine Dawidihec ʒâʒâfic ehuc e jahacne â
* 20:26: Nâŋâcne dâŋko: Mumuteŋ Wâneŋ.

ɋâricfâc‐ticne lambe moc jare sanaŋkeocte mupaŋkecnewec irec Dawidire
kikefuŋfâc bâsirowec‐jopaocte mi manasuwec.

8 Eme ere dameŋko Edomŋic jaŋe Judaŋic jaŋere rurumaŋko ʒuhuckerâ
juniŋte takic‐ jopame maŋrâŋgeŋ bâfuarâ jaŋe jaŋacne ŋicwofuŋ moc
âkendâŋnembiŋ. 9 Iŋuc epie Joram e ŋafeoa faharerâ keretacfâc‐ticne â
keretac guriŋ bapafâc‐ticne jaŋehec rahapie Edomŋic jaŋe rârec‐jopahuc
imac‐jopambiŋ. 10Eme Edomŋic jaŋe Juda guriŋ bapa‐ticnere takic‐jopame
maŋrâŋgeŋ bâfuambiŋzi bâfuahuc juŋgopieŋ jaha. Ehame Libina haeonec
jaŋe wâc dameŋ ijaha Joram e apa ŋosafâc‐ticne jaŋere Wofuŋ Anutu
râpeckewecte ere guriŋ bapare takic‐jopame maŋrâŋgeŋ bâfuambiŋ.

11 Erâ Joram e Juda tiki mâreŋko furu mâreŋ wâc barawec. Ehuc
Jerusalem haere ŋecjucfâc eeatucko bânie‐jarewec â Judaŋic ejareme
qâsoriembiŋ. 12 Ehame porofete Eliaraonec papia ʒiŋuc erao fisiwec:
“ApageDawidireWofuŋAnutu e ʒiŋucmukac. ‘Gomamacge Josafatare kike
hatami bâjâpeekic â Juda ŋicwofuŋAsare kike hatawâcmi bâjâpeekic. 13Go
ine Israe ŋicwofuŋ jaŋere kike hata bâjâpeekic. Ehuc Judaŋic â Jerusalem
haere ŋecjucfâc jaŋe Ahabare kikefuŋfâc jaŋe embiŋ irec sâc ehuc eea-
tucko bânie‐jareekic. Erâ wâc ɋafâcge, mamacgere kikefuŋfâc hâcne,
qâhâmoc‐jopameŋ; jaŋe gore sâc sirickehuc biaŋne jumbiŋ. 14 Manakic,
Wofuŋzi ŋicfâcge, naru motecfâcge, ŋonâŋfâcge â wiac fogarekac sasawa
ŋoŋeraowiac hâhâwicnemoc bâfuaocmu. 15Â go gahacne ine hucukic repic
qapicne jâmbâŋ moc homotecgao fuahame hucukic irec erâ ʒoaŋ gie bapa
sâc homotecge wahaocmu.’ ”

16 Eme Filisa â Etiopia ŋic jaŋe Araba ŋic jaŋere heririŋko juŋgopieŋ
jaŋe Wofuŋzi aaric bâfua‐jareme Joram râsi rocnembiŋ. 17 Eme jaŋe
Juda mâreŋko râsi fisirâ ŋicwofuŋte ficko wiac sasawa fowec bawec i ame
susuckerâ wisembiŋ. Erâ ŋokâfâcne mecne â ŋonâŋfâcne mecne mâmâc
bacjopa rafârembiŋ, ehame ŋokâfâcne jaŋeraonec ŋokâ‐ticne ʒâcne, ʒâŋene
Joahaʒi eki sawa juwec.

18 Eme irec faicnao Wofuŋzi mume homotec‐ ticnao wicsanaŋ fuawec.
19 Eme juku jara jajahec tarame dameŋ mocko wicte erâ homotec‐ ticne
wahame ʒâic sâko manahuc hâmowec. Hâmome ŋicfâc‐ticne jaŋe, apa
ŋosafâcne jaŋe hâmopie ʒoc ruqe‐ jare jumbieŋ irec sâc ere manasuhuc
moc mi ruqembiŋ. 20 E jara‐ticne 32 bazurâ fuŋkerâ ŋicwofuŋ ehuc jara
8 Jerusalem haeo juwec. Juku hâmome moczi moc ere busâqoc moc mi
manawec. Eme jaŋe Dawidire hae qizecko duckembiŋ, erâ i ŋicwofuŋ
jaŋere ʒâŋeruŋko aricne.

22
Ahaʒiazi Juda ŋicwofuŋ juwec
(Ŋic II 8:25–29)

1 Eme Jerusalem haere ŋecjucfâc jaŋe Joramte ŋokâ ʒâcne Ahaʒia e
ŋicwofuŋ âkendâŋnembiŋ. Ŋic guru Araba ŋic jaŋehec teuŋko fisimbiŋ
jaŋe ŋokâfâc‐ticne kâcɋene i qâhâmoc‐jopa‐ fârembiŋ hâcne. Irec Juda
ŋicwofuŋ Joramte ŋokâ Ahaʒiazi ŋicwofuŋ juwec. 2 Ahaʒia e jara‐ ticne
42 bazurâ ŋicwofuŋ gie‐ ticne fuŋkehuc Jerusalem haeo jara mocjaha
juwec. E neŋgoc‐ticne ʒâŋene Atalia; Atalia e ine Omirire ŋosa. 3 Ahaʒia
e neŋgoc‐ticnezi hehesicte mumutâc‐ticne juwecte Ahabare kikefuŋfâc

jaŋere kike hata bâjâpewec. 4EAhabare kikefuŋfâc jaŋe embiŋ irec sâc jaha
ehuc Wofuŋte ʒâŋe faio wiac mamakâcne ewec. E mamac‐ticne hâmowec
irec faicnao jaŋe hâcne dâŋ âzâcnepiemana rereŋ eha sisipiric fuacnewec.
5 Ahaʒia e jaŋere dâŋ bâjâpehuc Israe ŋicwofuŋ Ahabare ŋokâ Jehoramhec
Siria ŋicwofuŋ Haʒaele râsi rocnehuc qaqac eniŋte Ramoti‐Gileade haeo
rapic. Rapire Siria ŋic jaŋe Jehoram ʒâpâ qambiŋ. 6 Eme Jehoram e Siria
ŋicwofuŋhec qaqac ehapire Siria ŋic jaŋe Rama haeo ʒâpâ qambiŋ irec wic i
somieocte Jesere haeo risiewec. Ehame Juda ŋicwofuŋ Joramte ŋokâ Ahaʒia
e Ahabare ŋokâ Jehoramzi huc bame foha honeocte Jesere haeo huwec.

7 Erâ Ahaʒia e Jehoram iqickeocte rahuc hâmoocte Anutuzi biac mu-
tarame fowec. Irec Ahaʒia e ira hâcne fisirâ Jehoramhec Nimisi ŋokâ‐ticne
Jehu râsi rocnehuc rapic. Jehu e Ahabare kikefuŋfâc bâsirowec‐jopaocte
Wofuŋzi wokemaŋ ruacnewec. 8 Eme Jehu e Ahabare kikefuŋfâc dâŋ
mutara‐ jarehuc juhame Judaŋic fekicne â Ahaʒia hahacfâc‐ticne jaŋere
ŋokâfâc jaŋe fisipie honec‐ joparâ qâhâmoc‐jopawec. Ahaʒia hahacfâcne
jaŋere ŋokâfâc jaŋe e hone maiŋ ecnehuc jumbiŋ. 9 Eme Jehu e
Ahaʒiare babasa gie baku Samaria mâreɋko soŋkerâ juha bâfuarâ bafisipie
qâhâmowec. Eme jaŋe ʒiŋuc hâcne muhuc duckembiŋ: “Josafata e maŋ
hâcbuc jaha Wofuŋ wira basac ecnehuc juwec ere ŋosa hâcne.” Eme
Ahaʒiare kikefuŋfâc jaŋerao ŋic moczi uucmaŋ i soŋaŋkerâ jujure sâc mi
ewec.

Ataliazi Juda kikefuŋ jaŋere eri ŋeŋe ro rauc ewec
(Ŋic II 11:1–21)

10 Eme neŋgoc‐ticne Atalia e ŋokâ‐ ticne Ahaʒiazi hâmome honerâ izia
faharerâ Juda ŋicwofuŋte garikiŋfâc jaŋe ʒeŋgoma bâsirowec‐jopawec.
11 Ehame ŋicwofuŋte otâ Josabea eki Ahaʒiare ŋokâ Joasi e ŋicwofuŋte
ŋokâfâc gâcne jopazo ehapie jaŋeraonec rorâ soŋaŋ‐ ticnehec guŋ fofo
ficmaŋmocko soŋjofawec. Ŋicwofuŋ Joram â Ahaʒia jahere otâ seŋ Josabea
e taha bapa Jojadare ŋonâŋ juwecte iŋuc hâcne ehuc motec e Ataliazi
qazacte soŋkewec. Eme irec Ataliazi mi qâhâmowec. 12Atalia Judamâreŋko
ŋokac wofuŋ juhame motec e Anuture ufuŋko soŋkekicnere jara 6 jaŋehec
juwec.

23
1 Eme juku jara 7 eha Jojadazi e jahacne tâpirire maname sâckeme

momori 100 gurune gurune jaŋere micne kecʒiŋuc jaŋehec ʒâʒâfic ewec:
Jerohamte ŋokâ Aʒaria â Johanaŋte ŋokâ Isimae â Obedere ŋokâ Azaria
â Adajare ŋokâ Maseja â Ʒikirire ŋokâ Elisafa. 2 Eme jaŋe Juda mâreŋ
fotâcnerâ rahuc Juda hae sâc irecnec Lewi guru â Israe kikefuŋte garikiŋ
sâc irec micne qânusuc‐joparâ rocjopapie Jerusalem haeo fisimbiŋ. 3 Eme
kikefuŋ sasawa jaŋe Anuture ufuŋko ŋicwofuŋhec ʒâʒâfic embiŋ. Eme
Jojadazi ʒiŋuc jazawec: “Honeniŋ, ŋicwofuŋte ŋokâ ʒine hâcne. E Wofuŋzi
Dawidire ɋâricfâc jaŋere dâŋ muwec irec sâcko ŋicwofuŋ juzejec. 4 Irec
ŋoŋe wiac kecʒiŋuc enʒepieŋ: Taha bapa â Lewiŋic sabata hombaŋko gie
râerâ juniŋmu ŋoŋeraonec tucnezi haesac motâc soŋaŋ junʒepieŋ. 5 Â
tucne jaŋe ŋicwofuŋte ficko junʒepieŋ â tucne jaŋe ine Ŋesiŋ Motâc ira
junʒepieŋ; â ŋic ŋokac sasawa ineWofuŋ ufuŋ‐ticnere hae ʒoŋao junʒepieŋ.
6 Moczi moc Wofuŋte ufuŋko mi raʒizejec, taha bapa â Lewiŋic kiŋaŋ gie

baeŋgopieŋ jaŋe sawa raʒinʒepieŋ. Jaŋe tirine irec sâcne raʒinʒepieŋ â ŋic
ŋokac sasawa ŋoŋe ineWofuŋtemumutâc i soŋaŋkenʒepieŋ. 7Lewiŋic jaŋe
buc buc ʒika bafârerâ ŋicwofuŋ orâŋkehuc domanʒepieŋ. Ŋicmoc e ufuŋko
hefâme qâhâmozo. Ŋoŋe ŋicwofuŋzi juocmu sâc junʒepieŋ.”

8Eme Lewiŋic â Judaŋic sasawa jaŋe taha bapa Jojadazi mutâcne‐jarewec
irec sâcko efârembiŋ. Ehuc micne jaŋe ŋicfâc‐jeŋic sabata hombaŋko gie
bapa dameŋ‐ jeŋic mi fowec i jaŋe mecne â hombaŋko gie bapa dameŋ‐
jeŋic fowec jaŋe mâmâc jowac‐ jopa fisimbiŋ. Taha bapa Jojada e guru
jajahec i jahe mâmâc jaha junicte muwec hâcne. 9 Erâ taha bapa Jojada e
ŋicwofuŋ Dawidire sându â maro kâcɋene â piticne Wofuŋte ufuŋko fowec
i rorâ momori micne jarewec. 10 Ehuc ŋic soŋaŋ râec‐jopame jaŋe ʒikare
wiac mejeŋicko fefâreme ufuŋ ŋifec â ŋifec, faic â juwic erâ alata i mâmâc
orâŋke‐fârerâ domambiŋ. 11 Eme Jojada e ŋicwofuŋte ŋokâ jowa waharâ
qizec‐ticnao eri hendiŋ hecneme hume sâcmutâc dâŋqâhâc râcnewec. Eme
ŋicwofuŋ âkendâŋnehapie Jojada â ŋokâfâcne jaŋe wokemaŋ ruacnembiŋ.
Ehuc mumbiŋ: “Ŋicwofuŋ e juraʒihuc juzejec sanaŋ.”

12 Ehame Atalia e ŋic ŋokac jaŋe gasackehuc ŋicwofuŋ ʒeri mumuteŋ
ecnembiŋ irec fâŋâŋ manarâ ŋic ŋokac jaŋerao Wofuŋte ufuŋko raʒiwec.
13 Ehuc ʒiŋuc honewec: Ŋicwofuŋ e motâc wâtuŋ heririŋko domawec â
momori micne â qeŋ qaqa ŋic jaŋe ŋicwofuŋte gâjoŋko domambiŋ. Ehame
mâreŋ irec ŋic ŋokac sasawa jaŋe kiwac qawac ehuc qeŋ qahapie gae hehe
ŋic jaŋe musi wiac‐ jeŋiczi bânie‐jarepie micʒonʒoŋ fuahuc fowec. Jaŋe
iŋuc epie Atalia e ŋaqi qoruc‐ ticne bâsuckerâ owackehuc muwec, “Doc
bapa, doc bapa!” 14 Iŋuc mume taha bapa Jojada e momori guru jaŋere
micne âkendâŋ‐jopakicne jaŋe jowac‐jopa fisirâ ʒiŋuc jazawec: “Momori
ŋondeŋkonec bârârieniŋ. Ehuc ŋic i me i moczi bâjâpeme e wâc qâhâmozo.”
Taha bapa e ʒiŋuc hâcne jazawec: “Ŋoŋe ŋokac e Wofuŋte ufuŋko mi
qâhâmonʒepieŋ.” 15 Iŋucmume jaŋemâc rorâ barâ ŋicwofuŋtefickoBecâsic
Motâcko fisirâ ira qâhâmombiŋ.

16 Eme Jojada e jahacne â ŋic ŋokâc â ŋicwofuŋ jaŋe Wofuŋte ŋicfâc
erâ juniŋte ʒâʒâfic moc bâfuawec. 17 Eme ŋic ŋokac jaŋe Baali nemure
ufuŋko rarâ ufuŋ i heropiembiŋ. Ehuc alata â ɋâŋ qâqâtâc‐ticne i henʒaŋ
qanʒaŋne‐fârembiŋ. Erâ Baali nemure taha bapa Mataŋ e alata ŋerawec
irec maŋfuŋko qapie hâmowec. 18 Iŋuc epie Jojada e Lewiŋic taha bapa
â Lewiŋic gâcne Dawidizi biri râewec irec sâcko Wofuŋte ufuŋko gie
bambiŋ jaŋe Wofuŋ ufuŋ‐ticnere ruc bapa ŋic râec‐jopawec. Jaŋe Mosere
sâcmutâc dâŋte sâcko Dawidizi mumutâc râewec i bâjâpehuc ʒeri erâ gae
hehuc Wofuŋ qowi bâzi rikecneniŋte râec‐jopawec hâcne. 19 Erâ ŋic
moc wâwânâŋ‐heczi Wofuŋte ufuŋko raʒizacte ufuŋtemotâc soŋaŋkeniŋte
motâc soŋaŋ râec‐jopawec. 20 Jojada e iŋuc efârerâ momori ŋic jaŋere
micne â ŋic fekicne â ŋic ŋokac jaŋere mâreŋ soŋaŋ, erâ ŋic ŋokac sasawa
rocjopame Wofuŋte ufuŋkonec ŋicwofuŋ jowarâ asasai âtehuc Faic Motâc i
fotâcnerâ ŋicwofuŋte ficko rambiŋ. Erâ ŋicwofuŋ e eri ŋeŋeo hepie ŋewec.
21 Iŋuc erâmâreŋ irec ŋic ŋokac jaŋe kiwac qawac embiŋ. Eme Atalia ʒikazi
qapie hâmome haezi fânâŋ tâmiric fowec.

24

Joasizi ŋicwofuŋ juwec
(Ŋic II 12:1–21)

1 Joasi e jara‐ticne 7 bazurâ fuŋkerâ ŋicwofuŋ ehuc Jerusalem haeo jara 40
juwec. Neŋgoc‐ticne ʒâŋene Zibia e Bere‐Seba haeonec. 2 Joasi e taha bapa
Jojadare dameŋkoWofuŋte ʒâŋe faio wiac sasawa ebac eme sâcke‐fârewec.
3 Eme Jojadazi ŋonâŋ jajahec bâfuacneme otâ ŋokâfâcne fuambiŋ.

4 Joasi e juku Wofuŋte ufuŋ bâpiaŋkeocte mupaŋkewec. 5 Irec taha bapa
â Lewiŋic qâzuc‐joparâ ʒiŋuc jazawec: “Ŋoŋe Juda hae sâc rahuc jara
sâc Anutu‐ŋeŋicte ufuŋ bâpiaŋkezo irec moneŋ i Israe ŋic jaŋeraonec ro
qânusuc eniŋ. Erâ i biac efârenʒepieŋ.” Iŋuc jazame Lewiŋic jaŋe ine biac
jaha mi embiŋ. 6 Irec ŋicwofuŋzi taha bapa micne Jojada e hefârerâ ʒiŋuc
âzâcnewec: “Go wemocte Lewiŋic ejaretec Wofuŋte kiŋaŋŋic Mosezi Israe
kikefuŋ mupaŋke‐jarewec irec sâcko Juda â Jeruslem hae rune jaŋeraonec
ʒâʒâfic bozeremoneŋmi bafisiŋgopieŋ?” 7Ŋokac repicne Atalia ere ŋokâfâc
jaŋe hâcne Anuture ufuŋko raʒimbiŋ. Ehuc wâc Wofuŋte ufuŋko wiac
bâtirikicne fowec i rorâ Baali nemu jaŋere biŋe qambiŋ.

8 Eme ŋicwofuŋzi mume jaŋe katapa moc barâ Wofuŋte ufuŋ sahacnao
hepie ŋewec. 9 Eme Juda mâreŋ â Jerusalem haeonec ŋic jaŋe, Anuture
kiŋaŋŋicMose emâreŋ burocnao Israe ŋic jaŋemoneŋ râeniŋtemujarewec
irec sâc Wofuŋte taha bafisiniŋte dâŋ musawepie rawec. 10 Ehame
ŋic fekicne â ŋic ŋokac omane jaŋe afeckehuc moneŋ bafisirâ katapao
râepie hujujec. 11 Eme Lewiŋic jaŋe katapao moneŋ bocjaha eme honerâ
katapa rorâ ŋicwofuŋte fekicnefâc jaŋerao bafisi jumbieŋko ine ŋicwofuŋte
qâqâreŋ ŋic â taha bapa micne ere babafic moc jahe moneŋ rohuc katapa i
mocwâc ŋeŋe‐ticnao barisie jupirec. Jaŋe ʒoaŋne ʒoaŋne iŋuc ehuc moneŋ
mâretec qâzucke jumbieŋ. 12Eme ŋicwofuŋ â Jojada jahe moneŋ i Wofuŋte
ufuŋ bâbâpiaŋkere gie qizeckembiŋ jaŋe jare jupirec. Eme jaŋe Wofuŋte
ufuŋ bâpiaŋkeniŋte qânâ rârâe â fic bapa ŋic erâ wâc aeŋ â aeŋ bâbâroŋzi
gie bapa ŋic jaŋemâmâcWofuŋte ufuŋ bâpiaŋkeniŋte rocjopambiŋ. 13Eme
ŋic gie qizeckembiŋ jaŋe soŋaŋ‐jopahapie ufuŋ bâbâpiaŋ gie bambiŋ. Eme
Anuture ufuŋ i mârâc ŋewec irec sâc baku batakirepie ŋewec. 14 Jaŋe baku
bafârerâmoneŋ tiwâne fowec i ŋicwofuŋ â Jojada jaherao bârisiembiŋ. Eme
moneŋ izi ine Wofuŋ ufuŋ‐ticnere wiac gâcne ʒiŋuc bambiŋ: Taha giere
â qowi bâzi ririkere â hosâc âsu ririkere oto â râqâc erâ wâc gol â siliwa
râqâcwiac mâmâc. Eme jaŋe Jojadare dameŋkoWofuŋte ufuŋko qowi bâzi
ʒuʒuhuc jaha rikehuc jumbiŋ.

15 Juku Jojada e ŋicqizec jâmbâŋ erâ jara 130 bazurâ hâmowec. 16E Anutu
araŋ bacnehuc ufuŋ‐ticnao â Israe ŋondeŋko wiac biaŋne ewecte Dawidire
hae qizecko ŋicwofuŋ jaŋere ŋondeŋko duckembiŋ.

17 Jojada hâmome Judaŋic fekicne jaŋe fisirâ ŋicwofuŋ fodapecnepie
mana‐ jarewec. 18 Eme jaŋe apa ŋosafâc‐jeŋic jaŋere Wofuŋ Anutu e
râpeckehuc ɋâŋwâtuŋ â ɋâŋ qâqâtâc wiac gâcne kiŋaŋ qajarembiŋ. Ehame
kiŋjeŋic irec erâ Wofuŋte kimbeŋzi Judaŋic â Jerusalem hae rune jaŋere
faio fewec. 19 Erâ sifu Wofuŋ e jahacnao mocwâc bârisiec‐jopaniŋte
porofete sorec‐jopawec. Eme jaŋe fuŋne ritu‐jarepie sifu dâŋjeŋicte hazec
mi râembiŋ.

20 Iŋuc epie Anuture Mârozi taha bapa Jojadare ŋokâ Ʒekaria neŋgoc
ŋesiŋ ŋecneme ŋic ŋokac jaŋere maio fahare domahuc ʒiŋuc jazawec:
“Anutuzi ʒiŋuc mukac: ‘Ŋoŋe wemocte Wofuŋte sâcmutâc i huckehuc

sâcne mi juhâmoŋgopieŋ? Ŋoŋe Wofuŋ râpeckembiŋte eki wâc iŋuc jaha
râpec‐ŋopawec.’ ” 21 Iŋuc jazame jaŋe roroc erâ râsi rocnembiŋ. Erâ
ŋicwofuŋzi mume Wofuŋ ufuŋ‐ ticnere hae ʒoŋao qânâzi hehâmombiŋ.
22Ŋicwofuŋ Joasi e Ʒekariamamac‐ticne Jojadazi ehâmocnewec irecmocwâc
mi manasuhuc ŋokâ‐ ticne qâhâmowec. Eme Ʒekaria e hâmohuc ʒiŋuc
muwec: “Wofuŋzi honehuc okacne bazuzejec.”

23 Eme jara tataranao Siria momori ŋic jaŋe Joasi râsi rocnehuc fisimbiŋ.
Jaŋe Juda â Jerusalem haeo fisirâ ŋic ŋokac fekicnefâc‐jeŋic bâsirowec‐jopa‐
fârerâ jaŋere mafa mateŋ sasawa i Damasko ŋicwofuŋtao râepie rawec.
24 Siria momori ŋic jaŋe afecne sawa fisimbiŋ, erâ ine Judaŋic jaŋe apa
ŋosafâc‐jeŋic jaŋereWofuŋ Anutu râpeckembiŋteWofuŋzi Judamomori ŋic
bocjaha jâmbâŋ Siria ŋic jaŋeremeo râec‐jopawec. Eme jaŋe Joasi ʒika okac
bazucnembiŋ.

25 Ehuc ʒâpâ qarâ beherâ rambiŋ. Ehame momori micnefâc‐ticne jaŋe
taha bapa Jojada ŋokâ‐ ticnere socte erâ râsi roroc ehuc fofo‐ ticnaoa
qâhâmopie fowec. Eme Dawidire hae qizecko duckembiŋ. Erâ i ŋicwofuŋ
jaŋere ʒâŋeruŋko mi duckembiŋ. 26 Soŋsoŋko râsi rocnepic ine ŋic kecʒi
jahe: Amoŋ ŋokac Sineati ere ŋokâ Ʒabadi â Moabi ŋokac Ʒimiri ere ŋokâ
Joʒabada. 27 Eme ŋokâfâcne jaŋere dâŋ binaŋ â e jahacne binaŋ, erâ
Anuture ufuŋ bâpiaŋkekicne irec binaŋ i Ŋicwofuŋ jaŋere Papia Qizecko
mumuburocko qâreŋke‐fârekicne. Ehame ŋokâ‐ ticne Amaziazi tucticne
qarâ ŋicwofuŋ juwec.

25
Amaziazi ŋicwofuŋ juwec
(Ŋic II 14:1–22)

1-2 Amazia e jara‐ ticne 25 bazurâ fuŋkerâ ŋicwofuŋ ehuc Jerusalem
haeo jara 29 juwec. Neŋgoc‐ticne ʒâŋene Joadaŋ e Jerusalem haeonec.
Amazia e Wofuŋte ʒâŋe faio wiac sasawa ebac eme sâcke‐fârewec, erâ
i maŋ hâcbuc jaha mâcne. 3 Juku ŋicwofuŋ ŋeŋe‐ticnao ŋesanaŋkehuc
mamac‐ticne ŋicwofuŋ qâhâmombiŋ kiŋaŋ qaqafâc‐ticne i jaŋe iŋuc jaha
qâhâmoc‐jopawec. 4 E Mosere sâcmutâc dâŋte papia qizecko Wofuŋte
mumutâc dâŋ ʒiŋuc qâreŋkekicne fokac irec sâcko naru motecfâc‐jeŋic
mi qâhâmoc‐jopawec: “Naru motec jaŋere erâ mamacfâc‐jeŋic jaŋe
mi qâhâmoc‐jopazo me mamac jaŋere erâ naru motecfâc‐jeŋic mi
qâhâmoc‐jopazo. Ŋic buc buc jaŋe jaŋacne sâqocnere erâ hâmonʒepieŋ.”

5 Eme Amazia e Juda ŋicguru hetumaŋ‐ jopa‐ fârerâ Juda â Benjamiŋ
ŋic mâmâc sasawa garikiŋ‐jeŋic sâc momori tauseŋ gurune gurune â 100
gurune gurune jaŋere micnefâc râec‐jopa rawec. Ehuc ŋic jara‐jeŋic 20‐
o domarâ fekac jaŋe biric‐joparâ honeme ŋic bâwosâec‐jopakicne ʒikare
sâc erâ sându maro bapare sâc 300 tauseŋzi jumbiŋ. 6 E Israe mâreŋkonec
ŋic tâpirihec 100 tauseŋ jaŋe siliwa ŋemâc‐ticne 100‐ zi furi bacjopawec
wâc. 7 Ehame Anuture ŋic moczi erao fisirâ muwec, “O ŋicwofuŋ, go
Israe momori mana‐ jaretec gohec mi raniŋ, Wofuŋ e Israe ŋic, Eferaim
ŋic jaŋehec hâcne mi jukac. 8 No iŋuc ehuc ʒikare sanaŋkepemu, go iŋuc
mukicko ine Anutuzi râsi jaŋere maio tuŋguocmu. Anutu e ŋic babafic‐
jopare tâpiri â tuŋtuŋ‐jopare tâpiri i mâmâc focnekac hâcne.” 9 Iŋuc mume
Amaziazi Anuture ŋic ʒiŋuc âzâcnewec: “Eme no Israe momori ŋic jaŋere

furi siliwa ŋemâc‐ticne 100 jarepo i weniŋuc enaŋmu?” IŋucmumeAnuture
ŋiczi dâŋ ʒiŋuc bâtikiecnewec: “Wofuŋ e irec sâc jâuruhucwiac tahacguocte
tâpiri focnekac wâc.” 10 Iŋuc âzâcneme Amazia e Eferaim mâreŋkonec
momori ŋic erao fisimbiŋ jaŋe hae‐jeŋickomocwâc risieniŋte râec‐jopawec.
Iŋuc ejareme jaŋe Judaŋic mana sâqore‐jarehuc aaric sâkohec hae‐jeŋicko
risiembiŋ. 11 Ehame Amazia e hâbihec jaha ŋicfâc‐ticne bânie‐jareme
Hâwec Wâneŋko rarâ Seiri ŋic 10 tauseŋ jopambiŋ. 12 Â ŋic gâcne 10
tauseŋ jaha ine ɋâricne rocjoparâ qânâ hârâc sâkomocte botâŋnao bacjopa
ferâ domahuc sâroc‐jopapie hurâ qanʒaŋ banʒaŋ‐jopa‐fârewec. 13 Ehame
Amazia e jahacnehec ʒikao mi rahuc sorec‐jopame risiembiŋ momori ŋic
i jaŋe Juda hae gâcne Samaria haeonec fuŋkerâ ŋeraku Bete‐Horoŋ haeo
fisikac hae i imacke‐fârembiŋ. Ehuc hae irec maŋnao ŋic ŋokac 3 tauseŋ
qâhâmoc‐jopahuc mafa mateŋ wiac hâhâwicne rombiŋ.

14Eme Amazia e Seiri ŋic, Edomŋic hâcne, joparâ risiehuc jaŋere nemure
ɋâŋ qâqâtâc ameckerâ fisi âkendâŋ‐jopame domapie dape‐ jarehuc taha
bâzi rike‐ jare jujec. 15 Eme irec Wofuŋ e Amaziare aarickeme porofete
moc soreme fisirâ ʒiŋuc âzâcnewec: “Go Seiri ŋic jopahaŋtec jaŋere
nemure ɋâŋ qâqâtâc gore meonec ŋicfâc‐jeŋic batarac‐jopaniŋte eipiembiŋ
i jaŋe wemocte ro qânusuc ejaremeŋ.” 16 E dâŋ iŋuc muha muhame izia
ŋicwofuŋzi âzâcnerâ muwec, “Go nore mumutiŋ ŋic râecgumbeŋ me? Dâŋ
behec! Manakic, go hâmocmu.” Iŋuc mume porofete e dâŋ gâcne beherâ
ʒiŋuc sawa muwec: “Go nore mumutiŋ dâŋte hazec mi râehuc wiac ʒi
emeŋteWofuŋzi bâsirowecguoctemaŋkeme fokac i mana‐jâmbâŋkekopac.”

17 Iŋucmume Juda ŋicwofuŋ Amazia e ŋic gâcne jaŋehecmuc manac erâ
Jehu ŋokâ‐ticne Joahazi ere ŋokâ Jehoasi, Israe ŋicwofuŋ hâcne, erao ʒiŋuc
muhuc dâŋ râeme rawec: “Go waretec nâhâc tâpiri‐nâhecte fuŋne nowac
gowaruŋ ezeperec.” 18 Iŋuc mume Israe ŋicwofuŋ Jehoasizi Juda ŋicwofuŋ
Amaziarao dâŋ ʒiŋuc râeme rawec: “Lebanoŋmâreŋko ʒârâmoczi Lebanoŋ
mâreŋkoa jâmâzâc jâctao ʒiŋucmuhuc dâŋ râewec: ‘Go otâge ŋokâ‐nanere
ŋonâŋ eocte râcnec.’ Iŋuc muhame Lebanoŋ mâreŋkonec jaha kâte qowi
moczi fotâcnehuc ʒârâ i âtenʒaŋnewec. 19 Eme go ʒiŋuc mukomec: ‘No
Edomŋic imac‐jopapo,’ iŋuc muhuc maŋfefe ekomec. Go haegaoa juc; go
wemocte go gahacne mecne â Juda kikefuŋ mecne ŋoŋemâmâc jaha waha
ŋopaocte suru jâiŋ ehuc bahac bâfuacmurâ giene bakomec?”

20 Iŋuc mume Amazia e dâŋ i mi manawec. Jaŋe Edom mâreŋte
ɋâŋ qâqâtâc wira basac ejarembiŋte Anutuzi kisâfâc‐jeŋic jaŋere meo
râec‐jopaocte maŋkeme fowec hâcne. 21 Irec Israe ŋicwofuŋ Jehoasi e
ferâ Juda ŋicwofuŋ Amaziahec Juda hae moc ʒâŋene Bete‐ Semesi ira
bâbâfuac erâ qaqac epic. 22 Ehuc Israe ŋic jaŋe Judaŋic bawahac‐jopapie
wiserâ hae‐jeŋic sâc rambiŋ. 23 Eme Israe ŋicwofuŋ Jehoasizi Joasire ŋokâ
Ahaʒia ŋosa‐ticne, Juda ŋicwofuŋ Amazia hâcne, e Bete‐Semesi haeo rorâ
Jerusalemhaeo barawec. Erâ haesac i 400 kubi irec sâc EferaimMotâckonec
heropieha raku Tuturuŋ Motâcko fisiwec. 24 Ehuc gol â siliwa â kuʒi
râqâc wiac Anuture ufuŋko fowec i â irec soŋaŋ Obededom e mâmâc rorâ
barawec. Erâ wâc ŋicwofuŋte ficko ʒeŋaŋ wiac fowec i â ŋic ŋokac mâmâc
ame susuc‐joparâ Samaria haeo risiewec.

25 Juda ŋicwofuŋ Joasire ŋokâ Amazia e ine Israe ŋicwofuŋ Joahaʒire ŋokâ
Jehoasizi hâmome jara 15 juwec. 26 Eme Amaziazi wiac sasawa ebac ewec

irec binaŋ i fuŋnaonecteaŋ ninic jaha Juda â Israe Ŋicwofuŋ jaŋere Papia
Qizecko qâreŋke‐fârekicne. 27 EWofuŋ râpeckeme ŋic gâcne jaŋe Jerusalem
haeo soŋsoŋko râsi rocnepie wiserâ Lakisi haeo rawec. Ehame kiŋaŋ sorec‐
jopapie Lakisi haeo rarâ ira qapie hâmowec. 28Hâmome becâsic jaŋere faio
râerâ bara apa ŋosafâc‐ticne fombiŋkoa Dawidire hae qizecko duckembiŋ.

26
Uʒijazi ŋicwofuŋ juwec
(Ŋic II 15:1–7)

1 Eme Uʒija e jara‐ ticne 16 bazume Juda ŋic ŋokac jaŋe rorâ mamac‐
ticne Amaziare tuc qarâ juocte ŋicwofuŋ âkendâŋnembiŋ. 2 Ŋicwofuŋ
Amazia e apa ŋosafâc‐ticne jaŋerao ʒuhuckehuc hâmome duckembiŋ irec
faicnao Uʒija e Eloti hae bara Judaŋic bârisie‐jarewec. 3 Uʒija e jara 16
bazurâ fuŋkerâ ŋicwofuŋ ehuc Jerusalem haeo juhame jara 52 tarawec.
Neŋgoc‐ticne ʒâŋene Jekolia e Jerusalem haeonec. 4 Eme Uʒija e mamac‐
ticne Amaziazi ewec irec sâc jaha ehucWofuŋte ʒâŋe faio wiac sasawa ebac
eme sâcke‐fârewec. 5E Anutu araŋ bacnehuc juocte Ʒekariazi âzâcne qazuc
ewec, ehame e jahac Anutu wira basac ecnehuc juocte mupaŋkewec. Eme
Wofuŋ wira basac ecnehame Anutuzi jujuhâmo bâfuacnewec.

6 Eme e rarâ Filisa ŋic jaŋehec qaqac embiŋ, eha hae ʒiŋuc jaŋere
sac heropiewec: Gati, Jabane â Asidode. Erâ Asidode hae rârec rârec
mâreŋ forawec ira mecne â Filisa mâreŋ gâcnao wâc mâmâc hae barawec.
7 Eme Filisa ŋic â Araba ŋic Guru‐ Baali mâreŋko jumbiŋ, erâ Meuni
ŋic jaŋe jopaocte Anutuzi bafickewec. 8 E boc sanaŋke‐jâmbâŋkewecte
ʒâŋe biŋe‐ticnezi Aigita mâreŋ mao fisiwec, ehame Amoŋŋic jaŋe sahac
taha râcnehuc jumbiŋ. 9 Eme Uʒija e Jerusalem haeo Tuturuŋ Motâcko â
Wâneŋ Motâcko â Titiki Motâcko ʒae bahuc basac qasanaŋkewec. 10 Erâ e
lama bulimakao guru sâko Sefela mâreŋko â wâneŋko jucnembiŋte mâreŋ
burocnao ficʒora bame ŋerame opâ nombâŋ bocjaha rorawec. E gie
hesaracte aŋac sâko boc focneme hesarac ŋic waiŋ gie soŋaŋkecneniŋte
tiki mâreŋko â wâneŋko jumbiŋ. 11 Erâ Uʒija e momori guru moc ʒika
qaqare sâc jucnembiŋ wâc. Ehame qâqâreŋ ŋic Jeiele â ŋic fekicne Maseja
jahe gurune gurune biric‐jopahapire ŋicwofuŋtemomori micne jaŋeraonec
moc ʒâŋene Hanania eki micne‐ jeŋic juwec. 12 Eme garikiŋ sâc ŋic tai
tâpiri sâko‐jeŋichec jumbiŋ jaŋere micnefâc qâqâhâc ʒare‐ jeŋic 2 tauseŋ
600. 13 Eme jaŋere mumutâcko momori guru moc jumbiŋ ʒare‐jeŋic 307
tauseŋ 500. Eme râsi jaŋe ŋicwofuŋ qanʒipiŋte jaŋe hâcne ŋezickehuc
tâpirihec jaha ʒika qaniŋte jumbiŋ. 14 Eme Uʒija e momori jaŋere sându
maro, du â aeŋ ŋaqi, erâ tepe â tacbaŋte qânâ bâmocke‐jare‐fârewec. 15Erâ
Jerusalem haeo masiŋ bapa saric ŋic jaŋe masiŋ bâfuambiŋ i ʒaene ʒaene
â tuturuŋne tuturuŋne ira râeme ŋerawec. Ehame ʒika dameŋko tepe
motec â qânâ kâcɋene i qâtâcne jumbieŋ. E Wofuŋzi biaŋne bafickewecte
sanaŋke‐jâmbâŋkeme ʒâŋe biŋe‐ticne qazu qambaraŋ erakume mâreŋ sâc
sâcke‐fârewec.

16 E sanaŋkewec dameŋ ira sahac fefe ehuc sipirickewec. E Wofuŋ
Anutu‐ ticne eatuckehuc Wofuŋte taha ufuŋko hosâc âsu ririke alata ira
hosâc âsu rikeocte raʒiwec. 17 Ehame taha bapa Aʒaria e Wofuŋte taha
bapafâc ŋic tâpirihec jaŋehec râpefuŋnao raʒimbiŋ. 18 Ehuc ŋicwofuŋ Uʒija

dâŋ mucnehuc kecʒiŋuc âzâcnembiŋ: “Uʒija, Wofuŋ hosâc âsu ririkecne
gie i gore gie mâcne, i Aroŋte ɋâricfâc taha bapa mutiric‐jopakicne jaŋe
hâcne hosâc âsu rikeniŋte mujarekicne. Go furufickonec hurâ râc. Go
gie bâsifuckekicte Wofuŋ Anuturaonec huriri qâreŋ i gorao mocwâc mi
fuaocmu.” 19 Iŋuc âzâcnepie Uʒija e aarickewec. Erâ e hosâc âsu rikocte
râqâc badomahuc taha bapa aaric mana‐jarewecte Wofuŋte ufuŋkoa alata
heririŋko taha bapa jaŋere ʒâŋe faioa ʒâŋe mai‐ ticnao wakoc fuawec.
20Ehame taha bapa fekicne Aʒaria â taha bapa gâcne jaŋe ʒâŋe firâ honepie
mi ʒâŋe maine wakoc sasawa ezejec i! Iŋuc honerâ jaŋe picpac jaha
jâpembiŋ â e jahac wâc Wofuŋzi qawecte ʒocnehec hurâ rawec. 21 Eme
ŋicwofuŋ Uʒija e Wofuŋte ufuŋkonec jâpekicnere â wakochec juwecte fic
mocko buc wakochec jaha jukuhame hâmoc dameŋ‐ ticne maickewec.
Ehame ŋokâ‐ ticne Jotamzi ŋicwofuŋte wiacfâc soŋaŋ‐ jopahuc ŋic ŋokac
qaŋeŋ‐joparâ juwec.

22 Eme Uʒijazi wiac sasawa ebac ewec i Amozire ŋokâ Jesajazi
fuŋnao‐necteaŋ ninic jaha qâreŋke‐fârewec. 23 Juku Uʒija e apa ŋosafâcne
jaŋerao ʒuhuckehuc hâmome jaŋe, “E wakochec,” iŋuc muhuc ŋicwofuŋ
jaŋere ʒâŋeruŋ gieo apa ŋosafâc‐ticne fombiŋkoa duckembiŋ. Ehame ŋokâ‐
ticne Jotamzi tucticne qarâ ŋicwofuŋ juwec.

27
Jotamzi ŋicwofuŋ juwec
(Ŋic II 15:32–38)

1 Jotam e jara‐ticne 25 bazurâ fuŋkerâ ŋicwofuŋ ehuc Jerusalem haeo jara
16 juwec. Neŋgoc‐ticne ʒâŋene Jerusa e Zadokore otâ. 2 Jotam e mamac‐
ticne Uʒijare sâckoWofuŋte ʒâŋe faio wiac sasawa ebac eme sâcke‐fârewec.
Mocjaha, Wofuŋte ufuŋko fefe inemi ewec, â ŋic ŋokac jaŋe eebapa repicne
bajumbiŋ jaha. 3 Jotam e Wofuŋ ufuŋ‐ticnere sacmotâc ʒâʒâŋiŋ i bawec â
Ofele haere sacgie boc bawec wâc. 4 Erâ ʒuhuckerâ Juda tiki mâreŋko hae
barawec, ehuc tiki jâckâtenehec ira huec â ʒae barawec. 5E Amoŋŋic jaŋere
ŋicwofuŋhec qaqac ehuc sanaŋke‐jâmbâŋkewec. Iŋuc ejareme Amoŋŋic
jaŋe jara ira siliwa ŋemâc‐ticne 100 â padi ɋaɋacne ŋemâc‐ticne 10 tauseŋ
â âmuc âmucnere ŋemâc 10 tauseŋ jaha râcnembiŋ. Erâ Amoŋŋic jaŋe sâc
ijaha râcnehuc juhapie jara jahec â moc tarawec. 6 Jotam e Wofuŋ Anutu‐
ticneremic sâckowiac ebac ewecte tâpiri sâkohec juwec. 7Eme Jotamziwiac
sasawa ebac ewec, ʒika qawec â hata âte rawec irec binaŋ i ʒeŋgoma Israe â
Juda Ŋicwofuŋ jaŋere Papia Qizecko qâreŋke‐fârekicne. 8 Jotam e jara‐ticne
25 bazurâ fuŋkerâ ŋicwofuŋ ehuc Jerusalem haeo jara 16 juwec. 9 Juku apa
ŋosafâcne jaŋerao ʒuhuckehuc hâmome Dawidire hae qizecko duckembiŋ.
Ehame ŋokâ‐ticne Ahaʒizi tucticne qârâ ŋicwofuŋ juwec.

28
Ahaʒizi ŋicwofuŋ juwec
(Ŋic II 16:1–20)

1 Ahaʒi e jara‐ ticne 20 bazurâ fuŋkerâ ŋicwofuŋ ehuc Jerusalem haeo
jara 16 juwec. Ehuc apa‐ ticne Dawidizi wiac ewec irec sâcko mi ehuc
Wofuŋte ʒâŋe faio wiac ebac eme mi sâckewec. 2 E Israe ŋicwofuŋ jaŋere
hata bâjâpewec. Ehuc Baali nemu jaŋere biŋe aeŋ me gol rike sueŋkerâ



BINAŊ QÂHÂC II 28:3 591 BINAŊ QÂHÂC II 28:18

ɋâŋ qâqâtâc ba akic ewec. 3 Erâ Hinom ŋokâfâcne jaŋere wâneŋko hosâc
âsu rike jujec â Israe ŋic jaŋe ŋic gurune gurune jaŋere mâreŋko raʒiniŋte
Wofuŋzi mâreŋ rune jopa jâpec ejarewec jaŋere eebapa repicne i ehuc
ŋokâfâcne bâzi rikec‐ jopawec. 4 Erâ furu mâreŋko â tiki faio erâ jâc
dodomanere fuŋnao taha bâzi â hosâc âsu rikehuc juwec.

5 Eme irec Wofuŋ Anutu‐ticnezi Siria ŋicwofuŋte meo râeme eki bawa-
hahuc ŋic ŋokacfâc‐ticne guru sâko jâmbâŋ rocjoparâ kâpâcwâru bacjoparâ
Damasko haeo amec‐ jopa rawec. Erâ Israe ŋicwofuŋte meo wâc râeme
eki iŋuc jaha bawahahuc ŋic bocjaha qâhâmoc‐jopawec. 6 Erâ jaŋe
apa ŋosafâc‐jeŋic jaŋere Wofuŋ Anutu e râpeckembiŋte Remalia ŋokâ‐
ticne Pekazi ʒoaŋ mocjahao ŋic tâpiri sâkohec 120 tauseŋ Juda mâreŋko
qâhâmoc‐jopawec wâc. 7 Ehame Eferaim ŋic tâpirihec, ʒâŋene Ʒikiri, eki
ŋicwofuŋte ŋokâMaseja â ŋicwofuŋ ficticneremicne Aʒarikam â ŋicwofuŋte
mefâro Elikana jaŋe qâhâmoc‐jopawec.

8 Eme Israe ŋic jaŋe qomâfâc‐jeŋic jaŋere ŋokac naru motec 200 tauseŋ
kâpâcwâru bacjoparâ amec‐ jopa rambiŋ. Jaŋe mafa mateŋ‐ jeŋic jowac
rorâ Samaria mâreŋko barambiŋ. 9 Ehame Wofuŋte porofete moc, ʒâŋene
Odede e ira juwec. Eki hâcnemomori guru Samariamâreŋko risiembiŋ jaŋe
bâfuac‐jopaocte rawec. Ra bâfuac‐joparâ ʒiŋuc jazawec: “Manaŋgopieŋ,
apa ŋosafâc‐ŋeŋic jaŋere Wofuŋ Anutu e Judaŋic jaŋere aarickeme ŋoŋere
meo râec‐jopawec. Ehame ŋoŋe aaricko jopapie sesuc sembureŋ fewec.
10 Eme ʒi Juda mâreŋkonec ŋic â ŋokac â Jerusalem hae rune jaŋe kiŋaŋ
qaqafâc‐ŋeŋic bacjopaniŋte gie baŋgopieŋ i ŋoŋe ŋaŋacne sâqocnere kiŋ
Wofuŋ Anutu‐ ŋeŋictao mi fokacte iŋuc eŋgopieŋ me? 11 Irec ʒi hazec
râerâ mananiŋ: Ŋoŋe soctofafâc‐ŋeŋic kâpâcwâru bacjoparâ amec‐ jopa
warembiŋ jaŋe bârisiec‐jopaniŋ. Wofuŋ kimbeŋ‐ ticnere ʒocbâruŋzi fai‐
ŋeŋicko fekac hâcne.” 12 Eme Eferaim ŋic fekicne kecʒiŋuc jaŋe bafickehuc
ʒikaonec warembiŋ ŋic i jaŋe dâŋ mujarehuc domambiŋ: Johanaŋ ŋokâ‐
ticne Aʒaria â Mesilemoti ŋokâ‐ticne Berekia â Salumte ŋokâ Jehiʒikia â
Hadelaire ŋokâ Amasa. 13 Ehuc ʒiŋuc jazambiŋ: “Ŋoŋe kâpâcwâru ŋic
ʒira mi bacjopa warenʒepieŋ. Ŋoŋe Wofuŋ bunao bahuc kiŋ bahac‐nâŋec
fokacko jaha ʒuhuckerâ kiŋ fai‐nâŋecko hezo eŋgopieŋ hâcne. Kiŋnâŋec
ŋemâcnea fuawec fokacteWofuŋ aaric‐ticnere ʒocbâruŋzi Israe ŋic nâŋâcne
faio biac fewec fokac hâcne.” 14 Iŋuc mupie momori jaŋe kâpâcwâru
ŋic â mafa mateŋ wiac rombiŋ i ŋic fekicne â kikefuŋ jaŋere maŋfuŋko
guruckembiŋ. 15 Ehame ŋic ʒâŋe‐jeŋic mupie sâc faharerâ momori jaŋe
mafa mateŋ wiac bawarembiŋ irecnec rorâ kâpâcwâru ŋic jaŋeraonec
gâcne biuctac jumbiŋ jaŋe ŋaqi qoruc hejarepie huwec. Ehame gâcne sâko
jaŋe wâc ŋaqi qoruc â kikehuhu hejarepie hume ficko râec‐jopahuc nânâ
opâ gumec‐jopambiŋ. Ehuc betaŋkekicne jaŋe ine doŋgi faio râec‐joparâ
mocwâc soctofafâc‐jeŋic jaŋerao Jeriko hâmu gie hae ira bacjopa rambiŋ.
Ra râec‐joparâ mocwâc Samaria mâreŋko risiembiŋ.

16Eme dameŋ ira ŋicwofuŋAhaʒi e Asiria ŋicwofuŋzi bafickeocte erao dâŋ
râeme rawec. 17 Edomŋic jaŋe Juda mâreŋko râsi mocwâc fisirâ bawahac‐
jopahuc kâpâcwâru bacjoparâ amec‐jopa rambiŋte iŋuc ewec. 18 Ehame
Filisa ŋic jaŋe Sefela â Juda mâreŋ dâkâne moc Negebe ira hae ŋerawecko
râsi fisimbiŋ. Ehuc hae ʒiŋuc rombiŋ: Bete‐Semesi, Ajaloŋ â Gedoroti, erâ
Soko â hae piticfâcne, Timina â hae piticfâcne erâ Gimiʒo â hae piticfâcne.

Iŋuc erâ ira ŋesanaŋkembiŋ. 19 Juda ŋicwofuŋ Ahaʒi e wiac gâgâpâcne
ehuc Wofuŋtao mi siŋkewecte Wofuŋzi Judaŋic bâuruŋ‐ jopawec hâcne.
20 Irec Asiria ŋicwofuŋ Tigela‐Pilese e mi bafickehuc râsi fisicnerâ ecneme
fific guguriŋ faio juwec. 21 Iŋuc ecneme Wofuŋte ufuŋkonec â ŋicwofuŋte
fickonec â ŋic fekicne jaŋerefickonec boreŋwiac gâcne rorâ Asiria ŋicwofuŋ
sahac taha‐ticne râcnewec. Eki ine sifu mi bafickewec.

22 Ŋicwofuŋ Ahaʒi e fific guguriŋte faio juhuc Wofuŋtao moc mi
siŋke‐jâmbâŋkewec. 23 Ehuc Damasko ŋic jaŋe e bawahambiŋ jaŋere
nemufâc taha bâzi rike‐ jarehuc ʒiŋuc muwec: “Siria ŋicwofuŋ jaŋere
nemufâc jaŋe bafic‐ jopambiŋte no taha bâzi rike‐ jarepe baficnunʒepieŋ
wâc.” Ehame jaŋe sifu e â Israe ŋic sasawa sipiric‐jopambiŋ. 24Eme Ahaʒi e
Anuture ufuŋko râqâcwiac i qânusucke‐fârerâ piic piic henʒaŋ qanʒaŋneme
fewec. Ehuc Wofuŋ ufuŋ‐ticnere motâc i hefârewec. Erâ Jerusalem hae
tuturuŋne tuturuŋne ira e jahacne alata barawec. 25Ehuc Juda hae ŋerawec
sâc ira nemu gâcne hosâc âsu ririke‐jarere furu mâreŋ barawec; iŋuc ehuc
apa ŋosafâc‐ticne jaŋere Wofuŋ Anutu maŋbâiŋ ecnewec. 26 Eme juju â
eebapa‐ticnere dâŋ gâcne sasawa i fuŋnaonecteaŋ ninic jaha Juda â Israe
Ŋicwofuŋ jaŋere Papia Qizecko qâreŋke‐fârekicne. 27 Eme Ahaʒi e apa
ŋosafâcne jaŋerao ʒuhuckehuc hâmome Israe ŋicwofuŋ jaŋere ʒâŋeruŋkomi
barahuc Jerusalem haeoa duckembiŋ. Ehame ŋokâ‐ticne Hisikiazi tucticne
qarâ ŋicwofuŋ juwec.

29
Hisikiazi ŋicwofuŋ juwec
(Ŋic II 18:1–3)

1Hisikia e jara‐ticne 25 bazurâ fuŋkerâ ŋicwofuŋ ehuc jara 29 Jerusalem
haeo juwec. Neŋgoc‐ticne ʒâŋene Abia e ine Ʒekariare otâ. 2Hisikia e apa‐
ticne Dawidizi ewec irec sâc jaha ehucWofuŋte ʒâŋe faio wiac sasawa ebac
eme sâcke‐fârewec.

Hisikiazi Wofuŋ mai eecne i mocwâc heɋârewec
3 Hisikia e ŋicwofuŋ gie fuŋkewec jara irec fuŋfuŋke mosa ira Wofuŋ

ufuŋ‐ticnere motâc i rofârerâ mocwâc bâpiaŋke‐fârewec. 4 Erâ taha bapa
â Lewiŋic rocjoparâ ʒoaŋ wewefunaopec hae ʒoŋa ira hetumaŋ‐jopawec.
5 Ehuc kecʒiŋuc jazawec: “Lewiŋic ŋoŋe hazec râerâ mananiŋ! Ŋoŋe
ŋaŋacne eemasaŋ gie bahuc apa ŋosafâc‐ŋeŋic jaŋereWofuŋ Anuture ufuŋ
wâc mâmâc emasaŋkeniŋ, ehuc tiri ufuŋko wiac repic qapicne fokac i
bârârienʒepieŋ. 6Mamacfâc‐nâŋec jaŋe hâcneWofuŋ Anutu‐nâŋectemaio
wiac mamakâcne embiŋ. JaŋeWofuŋ râpecke sanaŋkehuc ŋeŋe juju‐ticne i
mâmâc râpeckembiŋ. 7 Jaŋe iŋuc ehuc hae gâŋgâŋte motâc hesanaŋkembiŋ
wâc. Erâ lambe bâhâpohuc Israere Anuture hosâc âsumeqowi bâzimoc tiri
ufuŋko mi rikembiŋ. 8 Irec Wofuŋte kimbeŋzi Juda â Jerusalem hae rune
jaŋere faio fewec. Iŋuc ejareme jaŋe hâhâwic â wawarec â sâke kiki dâŋ
eejare irec biŋe embiŋ i ʒâŋe fâri‐ŋeŋiczi honeŋgopieŋ. 9Mamacfâc‐nâŋec
jaŋe irec hâcne ʒikao fefârembiŋ â naru motecfâc‐nâŋec â ŋonâŋfâc‐nâŋec
jaŋe wâc irec erâ kâpâcwâru bacjopakicne. 10 No ʒi Israere Wofuŋ
Anutuhec ʒâʒâficmoc epemurâ maŋkehuc jukopac, emeWofuŋte kimbeŋzi
nâŋâcnao bâruŋkehuc foekac i omaezejec. 11 Irec motecfâc‐nane, dameŋ

mi sipirickezo. Wofuŋ e ŋoŋe hâcne kiŋaŋŋicfâc‐ticne juhuc mai‐ ticnao
domarâ kiŋaŋ qacnehuc hosâc âsu rikecneniŋte rowosâec‐ŋopawec.”

12 Iŋuc mume Lewiŋic ʒiŋuczi faharembiŋ: Amasaire ŋokâ Mahata â
Kohatire ɋâricfâc jaŋeraonec ine Aʒariare ŋokâ Joele; â Merarire ɋâricfâc
jaŋeraonec ine Abadire ŋokâ Kisi â Jehalele ere ŋokâ Aʒaria; erâ Geresoŋte
ɋâricfâc jaŋeraonec ine Ʒimare ŋokâ Joa â Joare ŋokâ Edeŋ. 13 Eme
Elisafaŋte ŋokâfâc jaŋeraonec ine Ʒimiri â Jeuele; â Asafare ŋokâfâc
jaŋeraonec ine Ʒekaria â Matania. 14 Eme Hemaŋte ŋokâfâc jaŋeraonec
ine Jehuele â Simei, â Jedutuŋte ŋokâfâc jaŋeraonec ine Semaja â Uʒiele.
15 Jaŋe qomâfâc‐jeŋic hetumaŋ‐joparâ jaŋe jaŋacnao eemasaŋ gie bahuc
Wofuŋte micte ŋicwofuŋzi mutâcnewec irec sâcko ufuŋko raʒirâ Wofuŋte
ufuŋ emasaŋkembiŋ. 16 Taha bapa jaŋe Wofuŋte ufuŋmaŋko eemasaŋ
gie baniŋte raʒimbiŋ, ehuc Wofuŋte taha ufuŋko wiac wâwânâŋnehec
bâfuambiŋ i rorâ bawahaWofuŋte ufuŋ hae ʒoŋa‐ticnao guruckembiŋ. Gu-
ruckepie Lewiŋic jaŋe rorâ Kidoroŋ opâo barambiŋ. 17 Jaŋe fufuŋke mosa
irec ʒoaŋ gie bapa wâŋ ira eemasaŋ gie fuŋkembiŋ, eme mosa irec ʒoaŋ
gie bapa 8 ira ineWofuŋte ufuŋmaŋko fembiŋ. Eme ʒoaŋ gie bapa 8Wofuŋ
ufuŋ‐ticnere eemasaŋ gie bahuc juhapie jukumosa irec ʒoaŋ gie bapa 16‐ko
batarambiŋ. 18 Batararâ ŋicwofuŋ Hisikiarao ra ʒiŋuc âzâcnembiŋ: “Nâŋe
Wofuŋte ufuŋ mecne, erâ qowi bâzi ririkere alata â wâcwiac‐ticne gâcne
sasawa mecne, erâ poroŋ furu mukicne irec tebo â wâcwiac‐ticne sasawa i
mâmâc emasaŋke‐fârembeneŋ. 19Ŋicwofuŋ Ahaʒi e Wofuŋtao mi siŋkehuc
ufuŋte wiac sasawa bârârieme mâc ŋeekac i emasaŋke‐fârerâ emoc bâmoc
efârembeneŋ, eme ʒi Wofuŋte alata maŋfuŋko ŋekac.”

20 Jaŋe iŋuc mupie ŋicwofuŋ Hisikia e furic uupicte faharerâ hae irec
ŋic fekicne hetumaŋ‐jopame Wofuŋte ufuŋko fembiŋ. 21 Ehuc uucmaŋte â
furu ufuŋte â Judaŋic sâqocne‐jeŋicte taha bâzi rikeniŋte bulimakao ŋicne
7 â lama ŋicne 7 â lama motecne 7 â noniŋ ŋicne 7 jaha mâmâc bacjopa
fisimbiŋ. Eme Aroŋte ɋâricfâc taha bapa jaŋeWofuŋte alata faio taha bâzi
rikeniŋtemujarewec. 22 Irec jaŋe bulimakao ŋicne bacjopa fisimbiŋ i joparâ
taha bapa jaŋe socjeŋic rorâ alatao tiembiŋ. Erâ lama ŋicne â lamamotecne
mâmâc joparâ jaŋere soc i iŋuc jaha alatao tiembiŋ. 23 Iŋuc erâ sâqocnere
taha baniŋte noniŋ ŋicne bacjopa fisimbiŋ i ŋicwofuŋ â kikefuŋ jaŋerao
guruc‐jopapie jaŋemejeŋic fai‐jeŋicko râembiŋ. 24Eme taha bapa jaŋe Israe
ŋic sasawa kiwiric‐jeŋic roniŋte noniŋ ŋicne i joparâ socjeŋic alatao tiehuc
sâqocne tâtâmire taha bambiŋ. Ŋicwofuŋzi Israe ŋic sasawa jaŋere erâ qowi
bâzi â sâqocne tâtâmire taha bâzi rikeniŋtemujarewec hâcne.

25Erâ Hisikia e Dawidi â ŋicwofuŋte findaŋdâŋmumuŋicGade â porofete
jaŋere sâcmutâc dâŋte sâcko Lewiŋic jaŋe kaŋguc â gita kulelehec Wofuŋte
ufuŋko râec‐jopawec. Sâcmutâc dâŋ i Wofuŋzi porofetefâc‐ticne jaŋerao
mufuawec hâcne. 26 Eme Lewiŋic jaŋe Dawidizi gae hehere musi wiac
bawec ihec domahapie taha bapa jaŋe qeŋhec domambiŋ. 27 Iŋuc epie
Hisikia e qowi bâzi alatao rikeniŋte mujarewec. Eme qowi bâzi ririke gie
fuŋkehapie Wofuŋ gae hehecne i wâc iŋuc jaha fuŋkembiŋ. Ehuc Israe
ŋicwofuŋ Dawidizi musi â qeŋ wiac bawec i mâmâc qapie dâŋewec. 28 Eme
kikefuŋ sâko jaŋe Wofuŋ numu hefârec ecnehuc gae hehe ŋic jaŋe gae
hembiŋ â qeŋ qaqa ŋic jaŋe qeŋ qambiŋ. Wiac i fuahuc fohame juku
qowi bâzi ririke i tara‐fârewec. 29 Taha bâzi wiac i tara‐fâreme ŋicwofuŋ

â ŋic ŋokac mâmâc jumbiŋ jaŋe fodaperâ Wofuŋ numu hefârec ecnembiŋ.
30 Eme ŋicwofuŋ Hisikia â mefârofâc‐ticne jaŋe Dawidi â findaŋdâŋ mumu
ŋic Asafa jahe gae hefuapic i Lewiŋic jaŋe hehuc Wofuŋ ʒeri mumuteŋ
ecneniŋtemujarembiŋ. Eme jaŋe bubiaŋ faio ʒerimumuteŋ ehuc fodaperâ
Wofuŋ numu hefârec ecnembiŋ.

31 Eme Hisikiazi muwec, “Ŋoŋe miŋecgac Wofuŋtao fuahuc tirine
eŋgopieŋte Wofuŋte ufuŋko wefurâ taha bâzi â daŋge taha râeniŋ.” Iŋuc
jazame kikefuŋ jaŋe taha bâzi â daŋge taha wiac râembiŋ; â buafecko wiac
embiŋ jaŋe ine qowi bâzi bafisimbiŋ. 32 Eme kikefuŋ jaŋe bâzi ririkere
biŋe qowi bafisimbiŋ irec ʒare ine ʒiŋuc: Bulimakao ŋicne 70 â lama ŋicne
100 â lama motecne 200. Qowi sasawa i Wofuŋte qowi bâzi rikeniŋte
bafisimbiŋ hâcne. 33 Eme taha bâtirikicne ine bulimakao ŋicne 600 â lama
3 tauseŋ. 34 Eme taha bapa jaŋe afecnere qowi bâzi ririkere biŋe i sahacne
âkehockeniŋte eipiembiŋ. Eme taha bapa gâcne jaŋe eemasaŋ gie bambiŋ
irec woŋec qomâfâc‐jeŋic Lewiŋic jaŋe bafic‐ jopapie juku tara‐ fârewec.
Lewiŋic jaŋemaŋjeŋic fâretiŋ jaha foha eemasaŋ gie bahuc taha bapa siric‐
jopambiŋ hâcne. 35 Eme qowi bâzi guru sâko ŋewec ira ʒuhuckerâ wama
bâzire biŋe wokemaŋ â qowi bâzire biŋe waiŋ taha wiac ŋewec wâc. Jaŋe
iŋuc ehucWofuŋte ufuŋko gie bapa i mocwâc hefârockembiŋ. 36Erâ Hisikia
â ŋic ŋokac sasawa jaŋe Anutuzi bafic‐jopaha wiac biac jaha efârembiŋte
ʒeri efârembiŋ.

30
Aakic hombaŋ ŋembiŋ

1 Hisikia e dâŋ râeme Israe ŋic â Judaŋic jaŋerao rafârewec. Erâ wâc
papia qâreŋkerâ Eferaim â Manase guru jaŋerao râeme rawec. Eme jaŋe
fisipie Jerusalem haeo Israere Wofuŋ Anutu ere manasuhuc aakic hombaŋ
ŋeniŋte iŋuc hâcne ewec. 2 Jerusalem haeo ŋicwofuŋ â mefârofâc‐ticne,
erâ kikefuŋ sasawa jaŋe mosa namba 2 ira aakic hombaŋ ŋeniŋte muc
manac embiŋ. 3 Taha bapa sasawa jaŋe eemasaŋ gie mi bafârembiŋ â ŋic
ŋokac jaŋe wâc Jerusalem haeo mi tumaŋnembiŋ irec erâ aakic hombaŋ
dameŋ‐ticnao jâmbâŋ mi ŋembiŋ hâcne. 4 Irec dameŋ âke suepie fewec i
ŋicwofuŋ â kikefuŋ jaŋe manapie sâckewec. 5 Irec jaŋe Israe mâreŋ sâko
Bere‐Seba haeonec raku Daŋ mâreŋko fisikac, ira musawepie ŋic ŋokac
jaŋe fisirâ Jerusalem haeo Israere Wofuŋ Anutu ere manasuhuc aakic
hombaŋ ŋeniŋtemupaŋkembiŋ. Jaŋemutâcnekicne irec sâc guru sâkozimi
tumaŋne jumbieŋ hâcne. 6 Irec kiŋaŋŋic jaŋe ŋicwofuŋ â mefârofâc‐ticne
jaŋeraonec papia rorâ Israe ŋic â Judaŋic jaŋerao rafârembiŋ. Ŋicwofuŋ e
dâŋ kecʒiŋuc hâcnemutâcnehuc qâreŋkewec: “O Israe ŋicbureŋ, ŋoŋeAbra-
ham, Isaka â Israe jaŋere Wofuŋ Anutu erao mocwâc risieniŋ. Iŋuc epie
Anutuzi wâc Asiria ŋicwofuŋ jaŋere meonec ŋic ʒanʒaŋne wisembiŋ ŋoŋe
mocwâcmaic‐ŋopaocmu. 7Ŋoŋemamacfâc‐ŋeŋic â qomâfâc‐ŋeŋic jaŋe apa
ŋosafâc‐jeŋic jaŋere Wofuŋ Anutu erao mi siŋkepie omatac bacjopawec,
i ŋoŋe hone manac eeŋgopieŋ, irec jaŋe iŋucne mi enʒepieŋ. 8 Ŋoŋe
mamacfâc‐ŋeŋic maŋsanaŋ bâfuambiŋ jaŋe iŋucne mi ehuc Wofuŋte ruru-
maŋko juhuc e jahac furu ufuŋ‐ticne raŋɋa raŋɋa ŋeocte mutiriwec ʒira
warerâ Wofuŋ Anutu‐ŋeŋic kiŋaŋ qacnenʒepieŋ. Iŋuc epie kimbeŋ‐ticnere
ʒocbâruŋzi ŋoŋeraonec rârieocmu. 9 Ŋoŋe Wofuŋtao mocwâc risieniŋmuo

ine qomâfâc‐ŋeŋic â naru motecfâc‐ŋeŋic kâpâcwâru bacjopambiŋ jaŋe
busâqoc mana‐ jarerâ mâreŋ ʒira mocwâc bârisiec‐jopaniŋmu. Wofuŋ
Anutu‐ŋeŋic e aki anonoc â buuruchec jukac. Irec ŋoŋe erao mocwâc
risieniŋmuo ine eki mi râpec‐ŋopaocmu.”

10 Eme irec kiŋaŋŋic jaŋe Eferaim â Manase mâreŋko haene haene
fotâcne‐fârerâ Sebuloŋ mâreŋko wâc fisimbiŋ. Mâreŋ irec rune jaŋe ine
mu surec â mu sopec ejarehuc gâwie‐jarembiŋ. 11 Ehame Ase â Manase â
Sebuloŋmâreŋkonec ŋic afecne sawa jaŋe rumerâ Jerusalemhaeo fisimbiŋ.
12 Eme ŋicwofuŋ â mefârofâc‐ticne jaŋe Wofuŋte micte Judaŋic giedâŋ
mujarembiŋ i maŋ mocjaha ehuc ebac eniŋte Anuture tâpirizi basanaŋ‐
jopawec.

13 Eme ŋic ŋokac bocjaha jaŋe mosa namba 2 ira aakic hombaŋ ŋeniŋte
Jerusalem haeo fisikupie tutumaŋ sâko jâmbâŋ fuawec. 14 Eme jaŋe gie
fuŋkerâ bahuc Jerusalem haeo alata ŋerawec i hetâtie‐fârembiŋ, ehuc hosâc
ririkere alata ŋerawec i wâc iŋuc jaha hetâtierâ Kidoroŋ wâcko behepie
huwec. 15 Eme jaŋe mosa 2 irec ʒoaŋ gie bapa 14 ira aakic hombaŋte
lama motecne qa hezuc embiŋ. Iŋuc ehuc taha bapa â Lewiŋic mimi qaqa
ejarepie jaŋe eemasaŋ gie bahuc Wofuŋte ufuŋko qowi bâzi baraʒimbiŋ.
16 Ehuc Anuture ŋic Mose ere sâcmutâc dâŋte sâcko dodoma‐ jeŋic sâc
doma rambiŋ. Eme taha bapa jaŋe Lewiŋic jaŋere meonec soc rorâ
tiembiŋ. 17Eme ŋic ŋokac bocjaha jaŋe tutumaŋko eemasaŋ giemi bambiŋ.
Irec Lewiŋic jaŋe Wofuŋtao râec‐jopahuc kiŋfâsâc bacjopaniŋte ŋic ŋokac
jaŋere biŋe lama buc buc qa hezuc embiŋ. 18 Ŋic ŋokac hâmbâŋ sâko,
Eferaim, Manase, Isasa â Sebuloŋ mâreŋkonec hâcne jaŋe eemasaŋ gie mi
bambiŋ. Ehuc aakic lama nâniŋtemutâcnekicne irec sâckomi nâmbiŋ. Irec
Hisikiazi jaŋere kecʒiŋucmuhuc numuwec: “O Wofuŋ biaŋ, go ŋic buc buc
kiŋjeŋic behezemec. 19 Jaŋe ufuŋte sâcmutâc fokac irec sâcko eemasaŋ gie
mi bahuc sifu apa ŋosafâc‐jeŋic jaŋere Wofuŋ Anutu go hâcne wira basac
egareniŋtemaŋjeŋic domakac.” 20EmeWofuŋ eHisikiare nunumumanarâ
ŋic ŋokac bâpiaŋ‐jopawec. 21 Eme Israe ŋic ŋokac Jerusalem haeo jumbiŋ
jaŋe bubiaŋ sâkohec ʒoaŋ gie bapa 7 aakic hombaŋ ŋembiŋ. Eme Lewiŋic
â taha bapa jaŋe ʒoaŋ gie bapa sâc Wofuŋ gae tâpirihec jaha hecnehuc
ʒeri mumuteŋ ecnembiŋ. 22 Eme Hisikia e Lewiŋic jaŋeWofuŋte kiŋaŋ gie
biaŋne bambiŋ irec muketeŋ dâŋ jaza‐fârewec. Ehame ŋic ŋokac jaŋe ʒoaŋ
gie bapa 7 irec maŋnao hombaŋte nânâ nâmbiŋ. Ehuc wama bâzi rikerâ
apa ŋosafâc‐jeŋic jaŋereWofuŋ Anutu e daŋge âzâcnembiŋ.

23 Iŋuc ehuc kikefuŋ sâko jaŋe ʒuhuckerâ ʒoaŋ gie bapa 7 hombaŋ
mocwâc ŋeniŋtemaŋ mocjaha embiŋ. Irec jaŋe bubiaŋ faio ʒoaŋ gie bapa
7 mocwâc ŋembiŋ. 24 Eme ŋicwofuŋ Hisikia e Juda kikefuŋ jaŋe tahare
biŋe bulimakao ŋicne 1 tauseŋ â lama 7 tauseŋ jarewec, â mefârofâc‐ticne
jaŋe bulimakao ŋicne 1 tauseŋ â lama 10 tauseŋ kikefuŋ jarembiŋte iŋuc
embiŋ. Ehame taha bapa jaŋe guru sâkozi eemasaŋ gie bambiŋ. 25 Eme
Juda kikefuŋ â taha bapa â Lewiŋic erâ Israe mâreŋkonec kikefuŋ sâko
fisimbiŋ i jaŋe mecne â ŋic jabane Israe mâreŋkonec fisimbiŋ â ŋic jabane
jaha Juda mâreŋko ŋeŋe juju embiŋ jaŋe mâmâc kiwac qawac efârembiŋ.
26 Ehame Jerusalem haeo ʒeri sâko fuahuc fowec. Israe ŋicwofuŋ Dawidire
ŋokâ Salomo hâmowec irec faicnao Jerusalem haeo wiac iŋucne mocwâc
mi fua jujec hâcne. 27 Eme taha bapa â Lewiŋic jaŋe faharerâ ŋic ŋokac

jambuŋ‐ jopambiŋ. Ehame nunumu‐jeŋiczi sambâŋko Anuture tiri jujuo
fisime Wofuŋzimana‐jarewec.

31
1 Eme wiac i tara‐ fâreme Israe ŋic tutumaŋko jumbiŋ jaŋe Juda hae

ŋerawec sâc rarâ qânâ wâtuŋ doma rawec i henʒaŋ qanʒaŋnembiŋ.
Ehuc Aserim nemure ɋâŋ qâqâtâc doma rawec i wâc iŋuc jaha hefâuc
qâfâuckehuc Juda mâreŋko â Benjamiŋ mâreŋko, erâ Eferaim â Man-
ase mâreŋko furu mâreŋ â alata ŋerawec i ʒeŋgoma hetâc qâtâtiekupie
rârâŋne‐fârewec. Iŋuc efârerâ Israe ŋic jaŋe hae‐jeŋicko ŋeŋe juju‐jeŋic sâc
risiembiŋ.

Taha bapa â Lewiŋic jaŋere dopere dâŋ
2 Eme Hisikia e taha bapa â Lewiŋic jaŋe guru‐jeŋic sâc ŋic buc buc qowi

bâzi me wama bâzi rikeniŋte me gae hehuc daŋge mumuteŋ eniŋte, me
Wofuŋte ufuŋ motâcko gie baniŋte mujarehuc gie‐jeŋic sâc râec‐jopawec.
3 Erâ Wofuŋte sâcmutâc dâŋko qâreŋkekicne irec sâcko furicte â owâcne,
erâ sabata hombaŋko â mosa furunao qowi bâzi ririkere biŋe i ŋicwofuŋzi
e jahacnaonec qowi râe jujec. 4Ehuc ŋic ŋokac Jerusalem haeo jumbiŋ jaŋe
taha bapa â Lewiŋic jaŋere nânâ wiac bafisi‐jarehuc juniŋte mujarewec.
Iŋuc ejarepie jaŋe paŋʒâic jaha Wofuŋte sâcmutâckoa gie‐ jeŋic baniŋte
jazawec. 5 Eme giedâŋ mujarewec i musawepie manarâ izia Israe ŋic
jaŋe gie ɋârionec padi â waiŋ â wokemaŋ â baŋac, erâ nânâ wiac gâcne
sasawa i mâretec ropie fisiwec. Erâ wiac sasawa i 10‐konec wâŋ irec sâc
ŋemâcnea bafisimbiŋ. 6 Ehame Israe ŋic â Judaŋic Juda hae sâc jurambiŋ
jaŋe bulimakao â lama 10‐konec wâŋ, erâ wiac bâtirihuc Wofuŋ Anutu‐
jeŋicte biŋe qakicne i bafisirâ râepie gurune gurune ŋerawec. 7 Jaŋe
mosa wahame jahec â moc ewec ira fuŋkerâ râe guruc ehuc juhapie
mosa 7 wahame râe tarambiŋ. 8 Ehame Hisikia â mefârofâc‐ticne jaŋe
fisirâ gurune gurune ŋerawec i honerâ Wofuŋ â Israe ŋicfâc‐ticne muac
baafec ejarembiŋ. 9 Erâ Hisikia e nânâ gurune gurune ŋerawec irec taha
bapa â Lewiŋic mu indiŋ ejarewec. 10 Eme Zadokore kikefuŋkonec taha
bapa fekicne Aʒariazi dâŋ ʒiŋuc bâtikiecnewec: “Jaŋe fuŋkerâ Wofuŋte
ufuŋko wiac bafisimbieŋ irecnec sâcnâŋec nahapene ŋekac jaha. Wofuŋ
e ŋicfâc‐ticne jambuŋ‐jopawec irec erâ wiac ʒi guru sâko ŋekac hâcne.”

11 Iŋuc mume Hisikiazi Wofuŋte ufuŋkoa rowaŋfic âke tâcne raniŋte
mujarewec. Eme jaŋe fuŋkerâ iŋuc hâcne embiŋ. 12 Ehuc ŋic ŋokac jaŋe
taha wiac 10‐ konec wâŋ â taha bâtirikicne bafisipie ira râembiŋ. Eme
irec soŋaŋ Lewiŋic Konania â ere wahamicne ɋaticne Simei jahe jupic.
13 Ehame ŋicwofuŋ Hisikia â Aʒaria, Anuture ufuŋte soŋaŋ sâko hâcne,
jahe Konania â ɋaticne Simei hone bafic ejacteniŋte ŋic micne kecʒiŋuc
rowosâec‐jopapic: Jehiele, Aʒaʒia, Nahati, Asahele, Jerimoti, Joʒabada,
Eliele, Isimakia, Mahata â Benaja. 14 Eme Lewiŋic Imina ere ŋokâ Kore e
ʒoaŋ wewefunaopec haesac motâc irec soŋaŋ juhuc buafecko Anutu taha
bacnembiŋ i bâtâc bame ŋifec tiri bâzire biŋe â ŋifec Wofuŋte biŋe fua
jujec. 15 Ehame e bafickeniŋte ŋic kecʒiŋuc jaŋe taha bapa jaŋere haeo
rahuc qomâfâc‐jeŋic guru‐ jeŋic sâc ŋic ŋokac qizecne me socɋâri taha i
bâtâcbajarehuc jumbiŋ: Edeŋ,Miniamiŋ, Jesua, Semaja, Amaria â Sekania.
16 Ehuc ŋic jara‐jeŋic 3‐o domarâ fekac jaŋe apa ŋiric ŋurucfâc‐jeŋic jaŋere

sâcko biric‐ jopakicne erâ ʒoaŋ gie bapa sâc gie‐ jeŋic baniŋte Wofuŋte
ufuŋko fembiŋ jaŋewâc bâtâc bajarembiŋ. Jaŋe guru‐jeŋic sâc biri‐jeŋicko
domahuc gie‐jeŋic bambiŋ irec sâcko ejarekicne hâcne. 17 Taha bapa jaŋe
garikiŋ‐jeŋic sâc biric‐jopakicne. Eme Lewiŋic jaŋeraonec jara‐jeŋic 20‐o
domarâ fekac jaŋe gie â biri‐ jeŋicte sâcko biric‐ jopambiŋ. 18 Taha bapa
jaŋe tirine jupie sâckewecte ŋokac naru motecfâc‐jeŋic guru sâko jâmbâŋ
jaŋehec mâmâc biric‐jopakicne. 19 Erâ wâc Aroŋte ɋâricfâc taha bapa hae
sâc hesarac mâreŋko jumbiŋ ira ŋic ʒâŋe‐jeŋic mukicne jaŋe taha bapa â
Lewiŋic qâreŋ‐jopakicne jaŋe taha bâtâc bajarembiŋ.

20 Hisikia e Juda mâreŋko iŋuc hâcne ewec. E Wofuŋ Anutu‐ticne erao
siŋkehuc wiac biaŋne â fâretiŋ sasawa efârewec. 21 E Anutu wira basac
ecnehuc gie sasawa Anuture ufuŋko â mumutâc â sâcmutâc dâŋte sâcko
bawec; maŋ hâcbuc jaha ebac ewecte juhâc qâhâmowec.

32
Sanheribezi râsi fisiwec
(Ŋic II 18:13–37; Jes 36:1–22)

1 Hisikia e Wofuŋ‐ticnerao siŋkehuc wiac ebac ewec irec faicnao Asiria
ŋicwofuŋ Sanheribe e jahac rauc‐jopaocte manasuhuc râsi fisirâ Juda hae
sacsanaŋ‐ jeŋichec ŋerawec sâc ira teuŋ âterâ fowec. 2 Eme Hisikia e
Sanheribezi Jerusalem haeonec jaŋehec qaqac eocte maŋkehuc fisiwec i
honerâ 3 fekicnefâc‐ticne â ŋic tai tâpiri‐jeŋichec jaŋehec hae sahao opâ
ʒâŋe forawec i âte bâzickeocte maŋkewec. Iŋuc eme jaŋe bafickembiŋ.
4 Ehame ŋic bocjaha jâmbâŋ jaŋe ʒiŋuc muhuc opâ ʒâŋe â mâreŋ ira opâ
forawec i âte bâzicke‐fârembiŋ: “Asiria ŋicwofuŋ jaŋe warerâ opâ bocjaha
mi bâfuanʒepieŋ.” 5Eme Hisikia e ʒuhuckerâ haesac ʒaŋkekicne i ʒoɋachec
jaha bafârewec, ehuc irec fainao ʒae wiac barawec â sahacnao sac mocwâc
ʒuhuckerâ bawec. Iŋuc ehuc Dawidire hae qizecko Milo hae i basac
qasanaŋke‐jâmbâŋkewec. Erâ ʒikare wiac â maro bocjaha jâmbâŋ bame
fewec. 6 Erâ momori ŋic jaŋere micne âkendâŋ‐joparâ haesac motâcte hae
ʒoŋao hâbi hejarehuc ʒiŋuc muhuc jazawec: 7 “Ŋoŋe sanaŋkerâ hâbihec
enʒepieŋ. Ŋoŋe Asiria ŋicwofuŋ â ŋic guru sâko jâmbâŋ ehec juŋgopieŋ
jaŋere hâhâwic me memeŋ garu mi enʒepieŋ. Nâŋâcnao ere sâc jâuruhuc
fekicne sâko moc jukac wâc. 8 Siria ŋicwofuŋ erao ŋic tâpiri sawa fokac; â
nâŋâcnao ine Wofuŋ Anutu‐nâŋeczi bafic‐nâpohuc ʒika qaocte jukac.” Eme
ŋic jaŋe Juda ŋicwofuŋ Hisikiazi dâŋ jazawec i manarâ tâpiri‐jeŋic fuawec.

9 Ehame irec faicnao Asiria ŋicwofuŋ Sanheribe e momorifâc‐ticne
jaŋehec Lakisi hae somâckerâ fohuc Juda ŋicwofuŋHisikia â Judaŋic sasawa
Jerusalemhaeo jumbiŋ jaŋeraodâŋ ʒiŋucmuhuc kiŋaŋqaqafâc‐ticne sorec‐
jopawec: 10 “Asiria ŋicwofuŋ Sanheribe e ʒiŋucmukac: ‘Ŋoŋewemo wiacte
manapie sâckeme ira roweckehuc Jerusalem haeo ŋeŋgopieŋ? 11Hisikia e
nânâ opâre hâmo sipiric eniŋte ʒiŋuc ŋazahuc eatuc‐ŋopakac hâcne: “Wo-
fuŋ Anutu‐nâŋecziAsiria ŋicwofuŋtemeonec batarac‐nâpoocmu.” 12Hisikia
eki hâcne furu mâreŋ â alata‐ ticne ŋerawec i hetâtie‐fârehuc Judaŋic â
Jerusalem hae rune ʒiŋuc muŋarewec: “Alata mocjahare maŋfuŋko sawa
fodapehuc irec faio taha bâzi‐ŋeŋic rikenʒepieŋ.” 13 Ŋoŋe no â mamac‐
nane nâhemâreŋ gâcnaonec ŋicne ŋicne wiac ejarepec i mi manaeŋgopieŋ
me? Mâreŋ irec ŋic gurune gurune nemufâc‐jeŋic jaŋenoremeonecmâreŋ‐

jeŋic moc rombiŋ me? 14 Mamac ŋosafâc‐nane jaŋe ŋic gurune gurune
bâsirowec‐jopambiŋ jaŋere nemufâc jaŋeraonec moczi ŋicfâc‐ticne nore
meonec moc batarac‐ jopawec, irec ŋoŋere Anutuzi nore meonec sâcne
batarac‐ŋopaocmu me? 15 Irec ŋoŋe Hisikiazi wiac iŋucnao eatuc‐ŋopame
mi qâsorieniŋ â e mi mana ʒakieniŋ. Ŋic gurune gurune me uucmaŋne
uucmaŋne jaŋere nemu moczi moc ŋicfâc‐ticne nore meonec me mamac
ŋosafâc‐nane jaŋeremeonec moc mi batarac‐jopawec, irec ŋoŋere Anutuzi
wemocko nore meonec batarac‐ŋopaocmu?’ ”

16 Eme kiŋaŋ qaqafâc‐ticne jaŋe Wofuŋ Anutu â kiŋaŋŋic‐ticne Hisikia
mana wahac‐jofahuc dâŋ muhuc jaha domambiŋ. 17 Eme Asiria ŋicwofuŋ
e Israere Wofuŋ Anutu mu surec ecnehuc papiao dâŋ kecʒiŋuc muhuc
qâreŋkewec: “Mâreŋ gâcnaonec ŋic gurune gurune jaŋere nemufâc jaŋe
ŋicfâc‐jeŋic nore meonec mi batarac‐jopambiŋ iŋuc jaha Hisikiare Anutuzi
ŋicfâc‐ticne menaneonec mi batarac‐ jopaocmu.” 18 Eme jaŋe Jerusalem
haere sac faio ŋic domambiŋ jaŋe hâhâwic hejarehuc hae i roniŋte
manasurâ Judadâŋko owa kâcɋene owackembiŋ. 19 Ehuc mâreŋ sâc ŋicne
ŋicne jaŋere nemufâc, ŋicmezi bakicnemusoriŋ‐jopambiŋ irec sâc jahawâc
Jerusalem haere Anutu e musoriŋkembiŋ.

Wofuŋzi Hisikia batarawec
(Ŋic II 19:1–37; Jes 37:1–38)

20 Jaŋe iŋuc epie ŋicwofuŋ Hisikia â Amozire ŋokâ porofete Jesaja jahe
wiac irec erâ Wofuŋ wira wâwâsic ecnepire nunumu‐ jekiczi sambâŋko
fewec. 21 Eme Wofuŋzi aŋelo moc soreme eki Asiria ŋicwofuŋte teuŋko
fisirâ ŋic qac momori â micnefâc‐jeŋic â ŋic fekicne jopawec. Iŋuc
fuame ŋicwofuŋ e mimi busâqoc faio mâreŋ‐ ticnao risiewec. Risierâ
nemu‐ ticnere ufuŋko fehame e jahacne ŋokâfâc jaŋeraonec tucne jaŋe
ʒikazi qâhâmombiŋ. 22 Wofuŋzi iŋuc hâcne ehuc Hisikia â Jerusalem
haere ŋecjucfâc jaŋe Asiria ŋicwofuŋ Sanheribe â kisâfâc‐jeŋic jaŋere
meonec batarac‐jopawec. Ehuc ŋifec â ŋifec ira wama sâko bâfua‐jarewec.
23Eme ŋic bocjahazi Wofuŋte taha Jerusalem haeo bafisihuc Juda ŋicwofuŋ
Hisikiare wiac furi sâko bafisimbiŋ wâc. Iŋuc ehuc dameŋ ira fuŋkerâ
ŋic gurune gurune jaŋere ʒâŋe faio ʒâŋe biŋe‐ticne bafaharepie qaŋreŋko
rahuc fowec.

Hisikia hucsâko bawec
(Ŋic II 20:1–11; Jes 38:1–22)

24 Eme dameŋ ira Hisikia e hucsâko bame hâmozo erâ fohuc Wofuŋ
numucnewec. Eme Wofuŋzi manacnerâ ma moc bacnewec. 25Hisikia eki
inemaŋfefe juwecte ehâmocnekicne irec bubiaŋmanahuc okacnewiacmoc
mi ewec. Irec Wofuŋte kimbeŋzi Judaŋic â Jerusalem hae rune jaŋere faio
fewec. 26Erâ ine Hisikia emaŋfefe juju‐ticneremaname sâqoreha e jahacne
â Jerusalem haere ŋecjucfâc jaŋe rumembiŋteWofuŋte kimbeŋziHisikiare
dameŋko fai‐jeŋickomi fewec.

Babe mâreŋkonec kiŋaŋŋic Hisikiarao fisimbiŋ
(Ŋic II 20:12–19; Jes 39:1–8)

27 Eme Hisikia e araŋ bacnehapie mafa sâkohec juwec. Erâ e siliwa â gol
â qânâ furi sâko â nânâ ba bâziziwec eere wiac â maro, erâ kuʒi râqâc furi
sâko fuŋne fuŋne irec rowaŋfic barawec. 28 Erâ padi â waiŋ â wokemaŋ

irec rowaŋfic barawec wâc, â lama bulimakao sapa fuŋne fuŋne ira fic
barawec jaha. 29Erâ wâc e jahacne hae bocjaha barawec â lama bulimakao
guru sâko jucnembiŋ. Anutuzi wiac bocjaha jâmbâŋ tahackeme bajuwec
hâcne. 30 Hisikia ekizia Gihoŋ opâre hata faicpec i hebâzickerâ fâreme
Dawidire hae qizec ʒoaŋ huhunaopec ira huwec. Hisikia e gie sasawa
iŋuc bahuc juhâc qâhâmowec. 31 Eme mâreŋ ira mâsi sasawa fua rawec
irec mu indiŋ eniŋte Babe mâreŋkonec ŋic fekicne jaŋe kiŋaŋ fisimbiŋ;
irec Anutuzi esâickerâ maŋticnao wiac sasawa fowec i manaocte Hisikia
beheme bucticne juwec.

Hisikia hâmowec
(Ŋic II 20:20–21)

32 Eme Hisikiazi wiac sasawa ebac ewec â eehâmo gie bawec irec
binaŋ i ʒeŋgoma Amozi ŋokâ‐ticne Jesajazi maŋne raruŋkeme wiac hone
manac ewec irec papiao erâ Juda â Israe Ŋicwofuŋ jaŋere Papia Qizecko
qâreŋke‐fârekicne. 33 Eme Hisikia e apa ŋosafâc‐ticne jaŋerao ʒuhuckehuc
hâmome jaŋe Dawidi ŋokâfâc‐ticne jaŋere ʒâŋeruŋ gie heâŋko fowec ira
duckembiŋ. Ehuc Judaŋic â Jerusalem haere ŋecjucfâc jaŋe qâŋɋâŋ‐ticnao
fisi sâqorembiŋ. Ehame ŋokâ‐ticne Manasezi tucticne qarâ ŋicwofuŋ juwec.

33
Manasezi ŋicwofuŋ juwec
(Ŋic II 21:1–18)

1 Manase e jara‐ticne 12 bazurâ fuŋkerâ ŋicwofuŋ ehuc Jerusalem haeo
juhame jara 55 tarawec. 2Manase e Israe ŋic jaŋe ŋic gurune gurune jaŋere
mâreŋko raʒiniŋteWofuŋzimâreŋ rune jopa jâpec ejarewec jaŋere eebapa
repicne i Wofuŋte ʒâŋe faio ebac ewec. 3 Erâ mamac‐ticne Hisikiazi furu
mâreŋ hetâtie‐fârewec i mocwâc heɋârerâ bahuc Baali nemu jaŋere alata
barawec. Erâ Asera nemuɋâŋ herâ âkendâŋnehuc sambâŋko bâpiŋ guru
dindiŋ jaŋe dape‐ jarehuc kiŋaŋ qajarewec. 4 Erâ Wofuŋte ufuŋko alata
bame ŋerawec. Alata iŋucnere hâcne Wofuŋzi ʒiŋuc muwec: “Jerusalem
haeo nore ʒâŋezi sawa raŋɋa raŋɋa fohuc juzejec.” 5 Erâ Wofuŋte ufuŋ
irec hae ʒoŋa jajahec ira sambâŋko bâpiŋ guru dindiŋ jaŋere alata bame
ŋerawec. 6Erâ ŋokâfâc‐ticne qâhâmoc‐joparâ Hinom ŋokâ‐ticnere wâneŋko
taha bâzi rikec‐ jopawec. Erâ faŋfaŋ â sowidâŋ mumu i mu bac ehuc
faŋfaŋ dâŋmumu â qaŋgec bapa ŋic jaŋehecmuc manac ewec. E Wofuŋte
ʒâŋe faio hehesic boc ehuc Wofuŋ maŋbâiŋ ecnewec. 7 Ehuc Wofuŋ
e Dawidi â ŋokâ‐ ticne Salomo ufuŋte dâŋ ʒiŋuc jasawec, i Manasezi
qâsuarâ nemure ɋâŋ qâqâtâc ba akic erâ Anuture ufuŋko heme ŋewec:
“Ʒâŋe‐nanezi ufuŋ â hae ʒira raŋɋa raŋɋa foocte Israe gurune gurune
jaŋeraonec Jerusalem hae bâwosâepo. 8 Erâ no Israe ŋic apa ŋosafâc‐jeŋic
mâreŋ jarepo irecnec ejarepe kosa rac warec mocwâc mi eniŋmu. Jaŋe
wiac sasawa mutâcne‐jarepo irec sâcko aimuŋ jaha ebac ehuc Mosere
micko sâcmutâc â dâŋsanaŋ â mumutâc jarepo i mana rereŋ eniŋmuo
ine iŋuc hâcne fuaocmu.” 9 Ehame Manasezi Judaŋic â Jerusalem haere
ŋecjucfâc bâdoc‐jopame jaŋe Wofuŋzi Israe ŋic jaŋere maio ŋic gurune
gurune bâsirowec‐jopawec, i jaŋere hehesic sirickehuc eŋɋârâŋkembiŋ.

10 Wofuŋzi Manase â ŋicfâc‐ticne dâŋ jazawec irec hazec mi râembiŋ.
11 Irec Wofuŋzi Asiria ŋicwofuŋte momori micnefâc jaŋerao râec‐jopame

jaŋe Manase hawiczi rorâ aeŋ bâbâroŋzi kâpâcwaru bakicne izi me kikene
qarâ Babe mâreŋko barambiŋ. 12 Eme e fific guguriŋte maŋnao juhuc
Wofuŋ Anutu‐ ticneraonec aki wama bâfuaocte kio wâwâsic ecnewec.
Ehuc apa ŋosafâc‐ticne jaŋere Anuturao boc rume‐ jâmbâŋkewec. 13 Erâ
numucneme Anutuzi nunumu â kio wâwâsic‐ticne manarâ uucmaŋ‐ticnao
Jerusalem haeo mocwâc bârisiewec. Iŋuc ecneme Manasezi, Wofuŋ e
Anutu, i mana tarawec.

14Eme e jukuDawidire hae qizec râpenao ira Gihoŋ opâ ʒoaŋhuhunaopec
wâneŋko Hâwec Qowi Motâckopec haesac moc bawec. Erâ Ofele mâreŋ
i bârâreckehuc bame fejâmbâŋkewec. Erâ wâc Juda hae basanaŋkekicne
ŋerawec iramomorimicnefâc‐ticne râec‐jopa rawec. 15ErâWofuŋteufuŋko
nemu jabane â ɋâŋ qâqâtâc ŋerawec i hetâtierâ Wofuŋ ufuŋ‐ticnere tikio
â Jerusalem haeo e jahac alata bame ŋerawec i hetâtie‐fârerâ hae sahao
behewec. 16 Iŋuc erâ Wofuŋte alata i mocwâc heɋârehuc irec faio wama
bâzi â daŋge bâzi rikewec. Ehuc Judaŋic jaŋe Israere Wofuŋ Anutu e sawa
kiŋaŋ qacnehuc juniŋtemujarewec. 17Erâ sifu ŋic ŋokac jaŋe furumâreŋko
taha bâzi rikehuc jumbiŋ jaha; erâ i Wofuŋ Anutu‐jeŋicte sawamanasuhuc
rikembiŋ.

18EmeManasezi wiac sasawa ebac ewec â Anutu‐ticne numucnewec, erâ
findaŋdâŋ mumu ŋic jaŋe Israere Wofuŋ Anuture ʒâŋeo dâŋ âzâcnembiŋ
i Israe Ŋicwofuŋ jaŋere Binaŋ Qâhâcko qâreŋke‐fârekicne. 19 Erâ nunumu‐
ticne â Anutuzi nunumu‐ticnemanawec irec binaŋ âWofuŋtaomi siŋkehuc
wiac sâqocne ewec, erâ rumewec irec juwicnao Aserim nemuɋâŋ â ɋâŋ
qâqâtâc wiac bame ŋerawec i Findaŋdâŋ Mumu Ŋic jaŋere Binaŋ Qâhâcko
qâreŋkekicnewâc. 20Manase e juku apa ŋosafâc‐ticne jaŋerao ʒuhuckehuc
hâmome jaŋe ficticnaoa duckembiŋ. Ehame ŋokâ‐ ticne Amoŋzi tucticne
qarâ ŋicwofuŋ juwec.

Amoŋzi ŋicwofuŋ juwec
(Ŋic II 21:19–26)

21 Amoŋ e jara‐ ticne 22 bazurâ fuŋkerâ ŋicwofuŋ ehuc jara jajahec
Jerusalem haeo juwec. 22 E mamac‐ticne Manasezi ewec irec sâc jaha ehuc
Wofuŋte ʒâŋe faio wiac mamakâcne ewec. Ehuc mamac‐ticne Manasezi
ɋâŋ qâqâtâc bame ŋerawec i jaŋe taha bâzi rike‐jarehuc kiŋaŋ qajarewec.
23 Erâ e mamac‐ ticne Manasezi rumewec irec sâc Wofuŋte maio mi
rumewec. E iŋuc ehuc kiŋ ŋemâcnea hurewec. 24 Eme kiŋaŋ qaqafâc‐ticne
jaŋe kamierâ râsi rocnehuc ficticnao qâhâmombiŋ. 25 Eme ŋic ŋokac jaŋe
moc faharerâ ŋicwofuŋ Amoŋ qâhâmombiŋ ŋic i jaŋe qâhâmoc‐jopambiŋ
wâc. Ehuc ŋokâ‐ticne Josiazi tucticne qarâ juocte ŋicwofuŋ âkendâŋnembiŋ.

34
Josiazi ŋicwofuŋ juwec
(Ŋic II 22:1–2)

1 Josia e jara‐ ticne 8 bazurâ fuŋkerâ ŋicwofuŋ ehuc Jerusalem haeo
juhame jara 31 tarawec. 2 E Wofuŋte ʒâŋe faio wiac sasawa ebac eme
sâcke‐fârewec. Erâ apa‐ticne Dawidire kike hata i âte sifuckehuc raʒi âte
wefu âtemoc mi ehuc ijaha bâjâpe‐fârewec.

Josiazi eemasaŋ gie bawec
(Ŋic II 23:4–20)

3E ŋicwofuŋ juhame jara 8 ewec, dameŋ iramotec ɋâri jaha juhuc fuŋkerâ
apa‐ticne Dawidire Anutu e wira basac ecnewec. Eme jara namba 12 ira
fuŋkerâ furu mâreŋ â Aserim nemuɋâŋ â ɋâŋ qâqâtâcwiac gâcne he fasaec
ehuc tucne golzi ɋorockekicne Juda mâreŋko â Jerusalem haeo ima baocte
giene bawec. 4 Ehame ŋic jaŋe ʒâŋe fai‐ticnaoa Baali nemu jaŋere alata
ŋerawec i henʒaŋ qanʒaŋnembiŋ. Erâ fainao hosâc âsu ririkere alata ferâ
ŋewec i wâc hetâtiembiŋ. Erâ Josia e Aserim nemuɋâŋ â ɋâŋ qâqâtâc gâcne
jâczi me aeŋzi ba akic ekicne i iŋuc jaha hetâtierâ henʒaŋ qanʒaŋnekume
uucne fuame taha bâzi rike‐jarehuc jumbiŋ ŋic i jaŋere ʒâŋeruŋko tiewec.
5Erâ taha bapafâc‐jeŋic jaŋere siec wâc alata‐jeŋickoa rikehuc Judamâreŋ â
Jerusalem hae emasaŋke‐fârewec. 6 Ehuc Manase â Eferaim â Simeoŋ, erâ
Naftali mâreŋko hae ŋerakac ira hae sâc rârec rârec wiac iŋucne forawec
i wâc henʒaŋ qanʒaŋne‐fârewec. 7 Erâ alata hetâtierâ Aserim nemuɋâŋ â
ɋâŋ qâqâtâc wiac gâcne i henʒaŋ qanʒaŋnekume uucne efârewec â Israe
mâreŋko hosâc âsu ririkere alata ŋerawec i wâc iŋuc jaha hetâtie‐fârewec.
Iŋuc efârerâ Jerusalem haeo risiewec.

Sâcmutâcte papia qizec bâfuakicne
(Ŋic II 22:3—23:3)

8 Eme Josia e ŋicwofuŋ juhame jara 18 ewec. Ehame mâreŋ â taha
ufuŋte eemasaŋ gie bawec i tara‐ fâreme Azaliare ŋokâ Safaŋ â hae irec
mâreŋ soŋaŋ Maseja, erâ Joahaʒire ŋokâ dâŋmumufua ŋic Joa jaŋeWofuŋ
Anutu‐ ticnere ufuŋ i mocwâc bâpiaŋkeniŋte sorec‐ jopawec. 9 Eme jaŋe
taha bapa sâko Hilikiaro fisipie taha bapa â Lewiŋic jaŋe haesac motâc
soŋaŋ juhuc Manase â Eferaim â Israe ŋic ʒanʒaŋne, erâ Juda â Benjamiŋ
guru jaŋeraonecmoneŋ ro qânusuc erâ Anuture ufuŋko râembiŋ i jarembiŋ.
10 Ehuc Wofuŋte ufuŋ ba bâpiaŋ eere soŋaŋ jumbiŋ jaŋe jarembiŋ. Eme
jaŋe ine ufuŋ i ba bâpiaŋ eniŋte râepie ŋewec. 11 Ehame fic bapa ŋic
gie furi jarembiŋ â fic bapa ŋic jaŋe qânâ he qâfâuc ekicne i mecne erâ
wâc Juda ŋicwofuŋ jaŋe ufuŋte safatariŋ â wâtuŋ ʒaŋkeme hone qâoma
embiŋ irec katapa wiac i mâmâc furine baniŋte jarembiŋ. 12 Eme ŋic
jaŋe gie‐ jeŋic manabâc tâmiric bambiŋ. Eme jaŋere soŋaŋ ine Merarire
qâricfâc jaŋeraonec Lewiŋic jajahec Jahati â Obadia erâ Kohatire ɋâricfâc
jaŋeraonec ŋic jajahec jaha Ʒekaria â Mesulam, iŋuc râec‐jopambiŋ. Eme
Lewi guruonec musi bapa saric 13 jaŋe ficte jâcsiec hâpombiŋ â gie fuŋne
fuŋne bambiŋ ŋic i jaŋere guriŋ bapa jumbiŋ. Ehame Lewiŋic gâcne jaŋe
qâqâreŋ ŋic â micne, erâ motâc soŋaŋ jumbiŋ.

14 Jaŋe Wofuŋte ufuŋko moneŋ bafisikicne i rohapie taha bapa Hiliki-
azi Wofuŋte sâcmutâc dâŋ Mosere micko mufuakicne irec papia qizec i
bâfuawec. 15 Eme Hilikiazi qâreŋŋic Safaŋ dâŋ ʒiŋuc âzâcnewec: “No
Wofuŋte ufuŋko sâcmutâc dâŋte papia qizec bâfuapac.” Iŋuc murâ Hilikia
e papia qizec i Safaŋ râcnewec. 16 Eme Safaŋ e papia qizec i ŋicwofuŋtao
barawec, ehuc ʒuhuckerâ ŋicwofuŋ dâŋ binaŋ ecnehuc muwec, “Kiŋaŋ
qaqafâcge jaŋe gie mujarekicne i baŋgopieŋ. 17 Jaŋe Wofuŋte ufuŋko
moneŋ bâfuakicne i rofârerâ gie hone soŋaŋ ŋic â gieŋic jaŋere meo
râembiŋ.” 18 Qâreŋŋic Safaŋ e iŋuc murâ ʒuhuckerâ ŋicwofuŋ dâŋ ʒiŋuc
âzâcnewec: “Taha bapa Hilikiazi papia qizec moc narejec,” Safaŋ e iŋuc
murâ ŋicwofuŋ wosecnewec.

19Eme ŋicwofuŋ e sâcmutâcte dâŋ i manarâ ŋaqi qoruc‐ticne bâsuckewec.
20 Ŋicwofuŋ e iŋuc ehuc Hilikia â Safaŋte ŋokâ Ahikam â Mikare ŋokâ
Abadoŋ, erâ qâreŋŋic Safaŋ â ŋicwofuŋ e jahacne kiŋaŋ qaqa, ʒâŋene Asaja,
jaŋe dâŋ ʒiŋucmuhuc jaza sorec ewec: 21 “Apa ŋosafâc‐nâŋec jaŋeWofuŋte
dâŋkoa juhuc papia qizec ʒira dâŋ sasawa qâreŋkekicne fokac irec sâcko
wiac ebac mi embiŋte Wofuŋte kimbeŋzi nâŋâcne faio fokac hâcne. Irec
ŋoŋe rarâ papia qizec ʒira dâŋ fome bâfuakicne irec erâ no nahacne â Juda
â Israe ŋic ʒanʒaŋne nâŋere erâ Wofuŋ mu wioc ecnenʒepieŋ.”

22 Ŋicwofuŋ e iŋuc jazahuc Hilikia â ehec jumbiŋ ŋic i jaŋe mâmâc
sorec‐ jopame Haserare ŋosa Salum Tokehati ŋokâ‐ ticne ere ŋonâŋ Hul-
idazi Jerusalem hae ŋondeŋne moc ʒâŋene Dâkâne Jajahec ira porofete
ŋokac juwec erao rapie dâŋ muc manac embiŋ. Ŋowe‐ticne Salum e ine
ŋicwofuŋte ŋaqi soŋaŋ juwec. 23 Eme ŋokac eki ʒiŋuc jazawec: “Israere
Wofuŋ Anutu e ʒiŋuc mukac: ‘Norao sorec‐ŋopajec ŋic e ra âzâcneniŋ,
24 Wofuŋ e ʒiŋuc mukac: Manakic, no sâwecdâŋ sasawa papia qizecko
qâreŋke‐fârekicne Juda ŋicwofuŋ wose‐garembieŋ irec fârine hae mâreŋ â
ŋecjucfâc‐ticne jaŋerao wiac hâhâwicne bâfuapemu. 25 Jaŋe no râpecnuhuc
mejeŋiczi ɋâŋ qâqâtâc wiac bahuc no aaric bâfua‐narehuc nemu gâcne
hosâc âsu rike‐jareeŋgopieŋ hâcne. Eme irec erâ kimbeŋ‐nane i hae mâreŋ
ʒira hoŋkepe mi hâhâpo bâruŋkehuc jaha foocmu. 26 Eme ŋoŋe no mu
wioc enareniŋte sorec‐ŋopajec Juda ŋicwofuŋ e ʒiŋuc âzâcnenʒepieŋ: Go
dâŋ manameŋ irec Israere Wofuŋ Anutuzi ʒiŋuc mukac: 27 Go Anutu noni
hae mâreŋ ʒi â ŋecjufâc‐ticne jaŋere dâŋ mupo i manarâ maŋge bârisierâ
Anutunoremaio rumemec, erâ noremaio rumehucŋaqiqorucge bâsuckerâ
mai‐ naneo kiomecte no wâc iŋuc jaha mana‐ garepo, Wofuŋ nore dâŋ
iŋuc. 28Manakic, no apa ŋosafâcge jaŋerao ʒuhucguhuc ʒâŋeruŋkowamao
râecgupemu. Eha hae mâreŋ ʒi â ŋejucfâc‐ticne jaŋerao wiac repicne
bâfuapemu i ʒâŋe fârigezimoc mi honecmu.’ ” Iŋuc jazame jaŋe risierâ dâŋ
i ŋicwofuŋ âzâcnembiŋ.

29 Eme ŋicwofuŋ e dâŋ râehuc Juda â Jerusalem soŋaŋ hefârec‐jopame
tumaŋnembiŋ. 30 Eme ŋicwofuŋ â Judaŋic â Jerusalem haere ŋecjucfâc,
erâ taha bapa â Lewiŋic â ŋic ŋokac fekicne â wahakicne jaŋe ʒeŋgoma
Wofuŋte ufuŋko fembiŋ. Ferâ ŋehuc manahapie ŋicwofuŋ e ʒâʒâficte
papia qizec Wofuŋte ufuŋko bâfuakicne irâ dâŋ fowec i jaŋe manahapie
wose‐fârewec. 31Wose‐fârerâ ŋicwofuŋ e dodoma‐ticnao domahuc Wofuŋ
bâjâpehuc maŋ â qâqâtâc‐ticnezi sâcmutâc â mumutaniŋ dâŋ â dâŋsanaŋ
soŋaŋkerâ ʒâʒâficte papia qizecko dâŋ qâreŋkekicne fowec i ebac eocte
Wofuŋte maio mupaŋkewec. 32 Iŋuc erâ Jerusalem haeo â Benjamiŋ
mâreŋko jumbiŋ jaŋemumupaŋ dâŋ irec sâcko juniŋtemujarewec. Ehame
Jerusalem haere ŋecjucfâc jaŋe apa ŋosafâc‐jeŋic jaŋere Anuture ʒâʒâfic
irec sâcko wiac ebac embiŋ. 33 Eme Josia e Israe ŋic jaŋere mâreŋko wiac
mamakâcne forawec i bârârie‐fârehuc Israe mâreŋko jumbiŋ jaŋe ʒeŋgoma
Wofuŋ Anutu‐jeŋic kiŋaŋ qacneniŋte mujarewec. Erâ ʒuhuckerâ juhame
jaŋe apa ŋosafâc‐jeŋic jaŋereWofuŋ Anutu e moc mi râpeckembiŋ.

35
Josiazi aakic hombaŋ mocwâc fuŋkerâ ŋewec
(Ŋic II 23:21–23)

1 Josia e Wofuŋte aakic hombaŋ moc Jerusalem haeo ŋewec. Ehame
aakic hombaŋte lama i fufuŋke mosare ʒoaŋ gie bapa 14 ira qa hezuc
embiŋ. 2 Eme Josia e taha bapa gie‐jeŋicko râec‐jopahuc Wofuŋte ufuŋko
gie baniŋte fânoc hejarewec. 3 Ehuc Lewiŋic Wofuŋtao tirine juhuc Israe
ŋic jaŋerao qaqazu gie bambiŋ jaŋe ʒiŋuc jazawec: “Ŋoŋe ʒâʒâfic katapa
tirine i Dawidire ŋokâ Israe ŋicwofuŋ Salomozi ufuŋ bawec ira râenʒepieŋ.
Ŋoŋe ɋawe‐ŋeŋicko reŋkerâ juju i mocwâc mi eniŋ. Ʒi ine Wofuŋ Anutu‐
ŋeŋic â Israe ŋic ŋokacfâc‐ticne kiŋaŋ qajareniŋ. 4 Ŋoŋe Israe ŋicwofuŋ
Dawidi â ŋokâ‐ticne Salomo jahere mumutâc i bâjâpehuc gurune gurune
garikiŋ‐ŋeŋic sâc ʒaʒawie gie baniŋ. 5 Ehuc hae ʒoŋa tirine ira garikiŋ
sâc soctofafâc‐ŋeŋic gurune gurune jaŋere âkehoc domanʒepieŋ. Erâ
ŋic ŋokac garikiŋ gurune gurune jaŋere ŋondeŋ sâc Lewiŋic jaŋe doma
ranʒepieŋ. 6 Eme aakic lama qa hezuc erâ ŋoŋe ŋaŋacnao eemasaŋ gie
banʒepieŋ. Ehuc Wofuŋte dâŋ Mosere micko râekicne irec sâcko ebac
eniŋte qomâfâc‐ŋeŋic jaŋere wâc bâmockenʒepieŋ.”

7 Iŋuc jazarâ Josia e ŋic ŋokac jumbiŋ jaŋere âkehoc aakic lama â noniŋ
motecne 30 tauseŋ â bulimakao ŋicne 3 tauseŋ tahare biŋe râewec. Qowi
i ŋicwofuŋ e jahacnaonec rorâ râewec. 8 Ehame mefârofâc‐ticne jaŋe wâc
buafec jaha ŋic ŋokac â taha bapa â Lewiŋic jarembiŋ. Eme taha bapa sâko
Hilikia â Ʒekaria â Jehiele jaŋe taha bâzi ririkere biŋe lama â noniŋmotecne
2 tauseŋ 600 â bulimakao ŋicne 300 iŋuc taha bapa jarembiŋ. 9 Ehame
Lewiŋic fekicne Konania â ɋa jahec‐ticne Semaja â Netanele, erâ Hasabia
â Jeiele â Joʒabada jaŋe taha bâzi ririkere biŋe lama â noniŋ motecne 5
tauseŋ â bulimakao ŋicne 500 iŋuc Lewiŋic jarembiŋ.

10 Eme giere wiac emoc bâmoc efârerâ ŋicwofuŋzi mutâcnewec irec
sâcko taha bapa jaŋe dodoma‐jeŋicko domambiŋ â Lewiŋic jaŋe wâc iŋuc
jaha guru‐ jeŋicko domambiŋ. 11 Eme aakic lama jopapie Lewiŋic jaŋe
sahac‐ jeŋic âkehockehapie taha bapa jaŋe socjeŋic rorâ tiembiŋ. 12 Eme
jaŋe Mosere papia qizecko dâŋ qâreŋkekicne irec sâcko ŋic ŋokac omane
garikiŋ sâc gurune gurune jaŋere biŋe Wofuŋ taha bacnehuc qowi bâzi
rikeniŋte bârâriepie ŋewec. Erâ bulimakao ŋicne i sâc ijaha embiŋ.
13 Eme aakic lama i mumutâc dâŋte sâcko ʒegoc rikembiŋ. Ehuc taha
tirine ine kuʒio â hapecko â faŋko rikerâ izia ŋic ŋokac omane jaŋerao
barambiŋ. 14 Eme Aroŋte ɋâricfâc taha bapa jaŋe qowi bâzi â wokemaŋ
i rikehuc juhapie ŋafewecte jaŋe jaŋacne â taha bapa jaŋere biŋe i ʒâhec
bâmockembiŋ. 15 Eme Asafare ɋâricfâc gae hehe ŋic jaŋe Dawidi â Asafa
â Hemaŋ â ŋicwofuŋte findaŋdâŋ mumu ŋic Jedutuŋ jaŋe mutâcnembiŋ
irec sâcko dodoma‐ jeŋicko doma‐ fârembiŋ. Erâ motâc soŋaŋ jaŋe wâc
iŋuc jaha motâckoa doma rambiŋ. Jaŋe qomâfâc‐jeŋic Lewiŋic jaŋe
bâmocke‐jarembiŋte gie‐jeŋicmoc mi hetarambiŋ.

16 Irec Wofuŋte gie sasawa, aakic hombaŋ ŋeŋe â Wofuŋte alatao qowi
bâzi ririke i ŋicwofuŋ Josiazi mutâcnewec irec sâcko ʒoaŋ ira emoc bâmoc
efârembiŋ. 17 Eme Israe ŋic ijaha jumbiŋ jaŋe dameŋ ira aakic hombaŋ
ŋehuc goreŋ sowa hombaŋ mâmâc ŋehapie ʒoaŋ gie bapa 7 tarawec.
18 Porofete Samue juwec irecnec fuŋkerâ juwefukupie Josiarao tarawec,
dameŋ ŋondeŋ ira Israe maŋnao aakic hombaŋ iŋucne moc mi ŋembiŋ.
Israe ŋicwofuŋ jaŋeraonecmoczi moc Josia â taha bapa â Lewiŋic â Judaŋic
â Israe ŋic hombaŋ ira jumbiŋ, erâ Jerusalem haere ŋecjucfâc jaŋe aakic

hombaŋ ŋembiŋ iŋucne moc mi ŋewec. 19 Josia e ŋicwofuŋ juhame jara 18
ewec dameŋ ira hâcne aakic hombaŋ i ŋembiŋ.

Josia hâmowec
(Ŋic II 23:28–30)

20 Josia e taha ufuŋ ba bâpiaŋ ewec irec faicnao Aigita ŋicwofuŋ Nekozi
Eufrata opâo Kakemisi hae rune jaŋehec qaqac eniŋte feme Josia e râsi
rocnehuc rawec. 21 Ehame Neko e Josiarao kiŋaŋ sorec‐ jopahuc dâŋ
kecʒiŋucmuwec: “Juda ŋicwofuŋ, no wiac moc egarekopac me? No dameŋ
ʒi gore râsi mi fisikopac, no kikefuŋ moc jaŋehec rârâsi‐nâŋec fokacte
fisikopac. Erâ Anutuzi fâronehec epemurâ munarewec Anutu e nohec
jukac, irec eki bâsirowecguzacte go râsi ecnekic i behezemec.” 22 Eme
Josia e ine mi behehuc ehec qaqac enicte ʒoɋac ewec. Ehuc Anutuzi Neko
dâŋ âzâcnewec i mume irec hazec mi rârâe Megido wâneŋko ʒikao rawec.
23Ehame tepeŋic jaŋeŋicwofuŋ Josiamurumbiŋ. Murupie ŋicwofuŋ e kiŋaŋ
qaqafâcne jazarâ muwec, “No rerepic jâmbâŋ murucnuŋgopieŋ irec bacnu
wiseniŋ.” 24 Iŋuc jazame kiŋaŋ qaqafâcne jaŋe keretackonec rorâ reŋke
rarâ keretac‐ticne mocko râerâ Jerusalem haeo barambiŋ. Eme hâmome
apa ŋosafâc‐ticne jaŋere ʒâŋeruŋ gieo duckembiŋ. Duckerâ Judaŋic â
Jerusalem hae rune jaŋe Josiare ki mamakuc embiŋ. 25 Eme Jeremia e
Josiare makuc gae moc hefuawec. Ehame gae hehe ŋic ŋokac jaŋe Josiare
manasuhuc gae makuc‐jeŋic hefuambiŋ i dameŋ ʒi hehuc juŋgopieŋ jaha.
Eme gae hehe izi Israe maŋnao hata sanaŋ‐jeŋic ewec. Ehame gae i hâcne
Makuc Papia Qizecko qâreŋkekicne. 26 Eme Josiazi wiac sasawa ebac ewec,
â Wofuŋte sâcmutâc dâŋko qâreŋkekicme irec sâcko eehâmo gie bawec,
27 erâ eebapa‐ticne gâcne i fuŋnaonecteaŋ ninic jaha Israe â Juda Ŋicwofuŋ
jaŋere Papia Qizecko qâreŋke‐fârekicne.

36
Joahaʒizi dameŋ bembeŋnemac ŋicwofuŋ juwec
(Ŋic II 23:31–35)

1 Eme mâreŋ irec ŋic ŋokac jaŋe Josiare ŋokâ Joahaʒi e rorâ Jerusalem
haeo mamac‐ticnere tuc qarâ juocte ŋicwofuŋ âkendâŋnembiŋ. 2 Joahaʒi
e jara 23 bazurâ fuŋkerâ ŋicwofuŋ ehuc Jerusalem haeo mosa jahec â
moc juwec. 3 Eme Aigita ŋicwofuŋzi Joahaʒi Jerusalem haeonec bârâriehuc
mâreŋ ira ŋic ŋokac jumbiŋ jaŋe sahac taha‐jeŋic siliwamoneŋ ŋemâc‐ticne
200 â gol moneŋ ŋemâc‐ticne wâŋ râecnehuc juniŋte mujarewec. 4 Ehuc
Aigita ŋicwofuŋ Neko e Joahaʒire ɋa Eliakim Juda â Jerusalem hae irec
ŋicwofuŋ juocte âkendâŋnewec, ehuc ʒâŋe‐ticne herisierâ Jojakim muwec.
Ehuc hahac‐ticne Joahaʒi rorâ Aigita mâreŋko barawec.

Jojakimzi ŋicwofuŋ juwec
(Ŋic II 23:36—24:7)

5 Jojakim e jara 25 bazurâ fuŋkerâ ŋicwofuŋ ehuc Jerusalem haeo jara 11
juwec. E Wofuŋ Anutu‐ticnere ʒâŋe faio wiac mamakâcne ewec. 6 Ehame
Babe ŋicwofuŋ Nebukaneza e kâpâcwâruzi me kikene qarâ Babe mâreŋko
baraocte râsi fisicnewec. 7 Erâ Nebukaneza e Wofuŋ ufuŋ‐ ticnere kuʒi
râqâcwiac tucne i wâc rorâ Babe mâreŋko bara ŋicwofuŋ ficticnao râewec.
8 Eme Jojakimzi wiac sasawa ewec bawec â wiac mamakâcne ewec, erâ

okacne fisicnewec irec binaŋ i Israe â Juda Ŋicwofuŋ jaŋere Papia Qizecko
qâreŋke‐fârekicne. Ŋokâ‐ticne Jojakiŋzi ine tuticne qarâ ŋicwofuŋ juwec.

Jojakiŋ kâpâcwâru barâ Babe mâreŋko barakicne
(Ŋic II 24:8–17)

9 Jojakiŋ e jara‐ ticne 18 bazurâ fuŋkerâ ŋicwofuŋ ehuc mosa jahec â
moc â ʒoaŋ gie bapa 10 Jerusalem haeo juwec. E Wofuŋte ʒâŋe faio wiac
mamakâcne ehuc juwec. 10 Ehame jara ijaha ʒoaŋ dameŋ fuŋkezo ehame
ŋicwofuŋ Nebukanezazi kiŋaŋ sorec‐ jopame rarâ Jojakiŋ Babe mâreŋko
barahuc Wofuŋ ufuŋ‐ ticnere kuʒi râqâc wiac mâmâc barambiŋ. Ehuc
ɋaticne Zedekia e Juda â Jerusalem haere ŋicwofuŋ juocte âkendâŋnewec.

Zedekiazi ŋicwofuŋ juwec
(Ŋic II 24:18–20; Jer 52:1–3)

11 Zedekia e jara‐ticne 21 bazurâ fuŋkerâ ŋicwofuŋ ehuc Jerusalem haeo
jara 11 juwec. 12 E Wofuŋ Anutu‐ticnere ʒâŋe faio wiac mamakâcne ehuc
juwec. Erâ Wofuŋte dâŋ porofete Jeremiare micko râekicne i âzâcneme
manarâwâcmi rumewec. 13Erâ ŋicwofuŋNebukaneza e Zedekiazi Anuture
maio mupaŋkehuc erao qohotaocte ʒoɋac ecnewecte râŋgeŋkecnewec.
Ehuc Israere Wofuŋ Anuturao mi risiehuc sâke fâuc erâ maŋsanaŋ ewec.
14Ehame taha bapamicne â ŋic ŋokac jaŋewâc iŋuc jaha ŋic gurune gurune
jaŋere eebapa repicne i bâjâpehuc Wofuŋtao moc mi siŋke‐jâmbâŋkembiŋ.
Iŋuc ehuc Wofuŋzi Jerusalem haeo ufuŋ‐ticne mutiriwec i wâc bâbiembiŋ.

15 Iŋuc epie apa ŋosafâc‐jeŋic jaŋere Wofuŋ Anutu e ŋic ŋokacfâc‐ticne
â ŋeŋe juju hae‐ticnere busâqoc manahuc kiŋaŋŋicfâc‐ticne jaŋere micko
uŋsawaŋ dâŋ râeme jazahuc jumbiŋ. 16 Eme jaŋe sifu dâŋticne mu surec
ehuc kiŋaŋŋicfâc‐ticne sopec‐jopambiŋ. Erâ porofetefâc‐ticnemukacmupe
ejarehuc jukupie Wofuŋ kimbeŋ‐ ticnere ʒocbâruŋzi ŋic ŋokacfâc‐ticne
jaŋerao tatara tâmiric bâruŋkehuc fowec.

Judaŋic kâpâcwâruo bacjopa rakicne
(Ŋic II 25:8–21; Jer 39:8–10; 52:12–30)

17 Eme irec Wofuŋzi Judaŋic jaŋere râsi Kaldea ŋicwofuŋ ecneme eki
fisirâ ŋicmotecfâc‐jeŋic furuficko ʒikazi qâhâmoc‐jopawec, ehuc ŋic ŋokac
socɋâri, me ŋicraŋɋa me ŋicqizec jâmbâŋ jaŋe wâc busâqoc mi mana‐
jarewec. Wofuŋ e ŋicwofuŋte meo râec‐jopa‐ fârewec hâcne. 18 Eme
ŋicwofuŋ e Anuture ufuŋko kuʒi râqâc wiac kâcɋene me piticne â Wofuŋ
ufuŋ‐ ticnere ʒeŋaŋ, erâ ŋicwofuŋ â mefârofâc‐ticne jaŋere ʒeŋaŋ wiac i
rofârerâ Babe mâreŋko barawec. 19Ehame Anuture ufuŋ i ʒoczi turuŋkepie
ʒawec. Erâ Jerusalem haesac heropiehuc ŋicwofuŋfic ŋerawec i iŋuc jaha
turuŋkepie ʒawec. Jaŋe iŋuc ehuc kuʒi râqâc wiac furi sâko i imacke‐
fârembiŋ. 20 Erâ ʒikare nâfocne jaŋe ine kâpâcwâru bacjoparâ Babe
mâreŋko amec‐jopa rame ira e jahacne â ŋokâfâc‐ticne jaŋere kiŋaŋ qaqa
jufekuhapie Perisia ŋic jaŋe sanaŋkembiŋ. 21Wiac i Jeremiazi Wofuŋte dâŋ
mufuawec irec sâcko Juda mâreŋzi niniŋ siarereŋ fuarâ fokuhame jara 70
tarawec.

Ŋicwofuŋ Kiruzi dâŋmusawewec
(Eʒe 1:1–4)

22 Jeremiazi Wofuŋte dâŋ mufuawec i fârinehec eocte Perisia ŋicwofuŋ
Kiruzi fuŋkerâ ŋicwofuŋ juwec jara ira Wofuŋzi Perisia ŋicwofuŋ Kiru maŋ

baafec ecneme dâŋ râeme uucmaŋ‐ ticne sâcke‐fârerâ rawec, erâ papiao
wâc ʒiŋuc qâreŋkewec: 23 “Perisia ŋicwofuŋ Kiru e dâŋ kecʒiŋuc mukac:
‘Sambâŋte Wofuŋ Anutu e mâreŋne mâreŋne irec uucmaŋ i ʒeŋgoma no
tahacnu‐ fârewec, ehuc Juda mâreŋko Jerusalem hae ŋekac ira fic moc
bacnepemurâmunarewec. Irec ŋicfâc‐ticne jaŋeraonecmoczi moc ŋondeŋ‐
ŋeŋicko jukacko Wofuŋ Anutu‐ticnezi ehec juhame sâcne risiezejec.’ ”

EƷERA
EƷERA â NEHEMIA

Papia qizec i jahe Judaŋic jaŋe Babilonia mâreŋko kâpâcwâruo
jumbiŋkonec waharâ mâreŋ‐jeŋicko risierâ juhapie qâreŋ‐jofakicne. Jahe
Binaŋ Qâhâczi binaŋ bawareku râewec ira hâcne ʒuhuckerâ bakopirec.
Erâ papia jajahec i mârâc jaha bâturec‐jofapie mocjaha erâ fowec. Izi
ʒâhec ine mocwâc bârâwiŋ‐jofarâ Binaŋ Qâhâc papia irec râpenao râembiŋ
fokopirec hâcne. Papia qâreŋ‐jofapic qâreŋŋic i jahe taha ufuŋ â Judaŋic
jaŋere juju â eebapa â sâcmutâc dâŋ erâ Lewiŋic jaŋere dâŋ i binaŋ sasawa
mutâcnehuc qâreŋkepic hâcne. Eʒera â Nehemia papia i jahe jara dameŋ
300 B. C. faicnao qâreŋ‐jofakicne mecne.
Papia jajahec irec maŋnao dâŋ qâreŋkekicne forakac izi ʒiŋuc nâzâkac:

Wofuŋ Anutuzi Judaŋic jaŋere faio wiac ŋemâcne fuŋne fuŋne râeme feme
ʒârâ ʒâpâ faio juhuc kâpâcwâru ficko rambiŋ. Eme ira juku maŋjeŋic
bârisierâ nemu wiac jaŋerao qohotahuc araŋ babajare mâsi i beherâ
mamacfâc‐jeŋic jaŋere mâreŋko risierâ Anuture ŋicfâc mocwâc juniŋte
maŋhâhâŋ ejarewec. Eme irec porofete Jeremiazi kâpâcwârure findaŋdâŋ
mecne, erâ Anutuzi juku mocwâcmaic‐jopahuc hone maiŋ ejareocmu irec
findaŋdâŋ muwec i mâmâc fârio qame Wofuŋzi bafic‐ jopame risiembiŋ
hâcne.

EƷERA
Eʒera papia maŋnao dâŋ wiac gâcne forakac ine kecʒiŋuc:
Eʒe 1—6. Ira Judaŋic gâcne jaŋe Babilonia mâreŋko kâpâcwâruonec
waharâ Serubabezi micne bajareha Juda mâreŋ‐jeŋicko risierâ mitio
juju â eebapa‐ jeŋic hefârockepie Judaŋic kikefuŋ mocwâc fuawec,
irec dâŋ fokac. Ehame juwicnao râsifâc‐jeŋic jaŋe taha ufuŋ hetâc
qâtâtiembiŋ imocwâcheɋârehucbakupie fuawec. Wiac i sasawaKiruzi
Perisia ŋicwofuŋ juhame (599–530 B. C.) fuawec.

Eʒe 7—10. Ira ine Eʒera e Judaŋic jaŋere miti qaqazu moc juweczi
Babilonia mâreŋkonec Judaŋic gâcne jaŋehec risierâ kikefuŋ bafic‐
jopaha mocwâc fua tâcnembiŋ, irec binaŋ fofârekac.

Eme dameŋ i sasawa irec ʒâŋe ʒiŋuc mueŋgopeneŋ: Jerusalem haere
bâbâpiaŋ â heheɋâre gie dameŋ namba wâŋ.

Kiruzi dâŋmusawewec
(Bin II 36:22–23)

1 Jeremiazi Wofuŋte dâŋ mufuawec i fârinehec eocte Perisia ŋicwofuŋ
Kiruzi fuŋkerâ ŋicwofuŋ juwec jara ira Wofuŋzi maŋ baafec ecneme dâŋ
mume uucmaŋ‐ticne sâcke‐fârerâ rawec â papiao wâc ʒiŋuc qâreŋkewec:

2 “Perisia ŋicwofuŋ Kiru no kecʒiŋuc mukopac: Sambâŋte Wofuŋ Anutu
e mâreŋne mâreŋne irec uucmaŋ i ʒeŋgoma tahacnuwec, ehuc Juda
mâreŋko Jerusalem hae ŋekac ira fic moc bacnepemurâ munarewec. 3Eme
ŋicfâc‐ticne jaŋeraonec moczi moc ŋondeŋ‐ŋeŋicko jukacko Anutu‐ticnezi
ehec juzejec. Eme e Juda mâreŋko Jerusalem hae ŋekac ira ferâ Israere
Wofuŋ Anutu e Anutu mocjahazi Jerusalem haeo jukacte ere ufuŋ i
mocwâc heɋârerâ bazejec. 4 Erâ ʒikare nâfocne hae mâreŋ ira me ira jaba

juraŋgopieŋ jaŋe hae runezi Jerusalem haeo Anuture ufuŋ ŋekac irec biŋe
buafecko taha râekicne ira ʒuhuckerâ ŋic buc buc siliwa â gol â mafa erâ
qowi wiac jarehuc bafic‐jopanʒepieŋ.”

Kâpâcwâru bacjopa rakicne jaŋe Jerusalem haeo risiembiŋ
5 Iŋuc mume Juda â Benjamiŋ guru garikiŋ sâc irec micne â taha bapa â

Lewiŋic jaŋe faharembiŋ. Jerusalem haeo Wofuŋte ufuŋ ŋewec i heɋârerâ
baniŋte Anutu ŋic buc buc maŋ baafec ejarewec jaŋe hâcne rambiŋ.
6 Ehame diguracfâc‐jeŋic jaŋe buafecko taha râekicne ira ʒuhuckerâ siliwa
kuʒi wiac â gol â mafa erâ qowi wiac jarehuc bafic‐ jopambiŋ. 7 Eme
Perisia ŋicwofuŋ Kiru e Nebukanezazi Wofuŋte ufuŋkonec râqâc wiac
Jerusalem haeonec bararâ nemufâc‐ticne jaŋere ufuŋko râeme ŋewec i wâc
bawahawec. 8 Ehuc moneŋ soŋaŋ Mitiredate ecneme eki Judaŋic fekicne,
ʒâŋene Sesibaza e wiac i sasawa wose biric ecnewec. 9 Eme wiac irec ʒare
ine ʒiŋuc: Gol râqâc 1 tauseŋ â siliwa râqâc 1 tauseŋ jaha, erâ taha bâzi
ririkere oto 29. 10Erâ gol gomba 30 â siliwa gomba fuŋne fuŋne 2 tauseŋ 410,
erâ râqâc wiac gâcne gâcne 1 tauseŋ. 11Gol â siliwa wiac sasawa qâtureme
qâqâhâc ʒare‐jeŋic 5 tauseŋ 469 ewec. Eme kâpâcwâru bacjopa rakicne jaŋe
Babe mâreŋkonec Jerusalem haeo bârisiec‐jopambiŋ dameŋ ira Sesibazazi
wiac sasawa ʒi iŋuc jaha bârisiewec.

2
Judaŋic kâpâcwâruonec risiembiŋ
(Neh 7:5–73)

1 Babe ŋicwofuŋ Nebukanezazi Juda mâreŋkonec kâpâcwâru bacjoparâ
Babe mâreŋko amec‐jopa rawec ŋic i jaŋeraonec kecʒiŋuc jaŋe Jerusalem
â Juda mâreŋko risiehuc buc buc hae‐jeŋic sâc râwiŋnembiŋ. 2Ŋic kecʒiŋuc
jaŋe micne bajarehapie risiembiŋ: Serubabe, Jesua, Nehemia, Seraja,
Ralaja, Morodekai, Bilisaŋ,Misipare, Bigiwai, Rehum â Bana.
Eme Israe ŋic ʒare‐ jeŋic ine ʒiŋuc: 3 Parosire ɋâricfâc 2 tauseŋ 172.

4 Sefatiare ɋâricfâc 372. 5 Arare ɋâricfâc 775. 6 Pahati‐Moabire ɋâricfâc,
Jesua â Joabe jahere ɋâricfâc hâcne ine 2 tauseŋ 812. 7 Elamte ɋâricfâc 1
tauseŋ 254, 8 â Ʒature ɋâricfâc ine 945. 9 Ʒakaire ɋâricfâc 760. 10 Banire
ɋâricfâc 642. 11 Bebaire ɋâricfâc 623. 12 Aʒegadere ɋâricfâc 1 tauseŋ 222.
13 Adonikamte ɋâricfâc 666. 14 Bigiwaire ɋâricfâc 2 tauseŋ 56. 15 Adiŋte
ɋâricfâc 454. 16Aterere ɋâricfâc, Hisikiare ɋâricfâc hâcne ine 98. 17Bezaire
ɋâricfâc 323. 18 Jorare ɋâricfâc 112. 19 Hasumte ɋâricfâc 223. 20 Gibarare
ɋâricfâc 95. 21 Betelehemte ɋâricfâc 123. 22 Netofa mâreŋkonec ŋic 56.
23 Anatoti haeonec ŋic 128. 24 Aʒamawetare ɋâricfâc 42. 25 Kiriati‐Jearim
â Kefira â Beroti jaŋere ɋâricfâc ine 743. 26 Rama â Geba jahere ɋâricfâc
621. 27Mikimasi haeonec ŋic 122. 28 Bete â Ai haeonec ŋic 223. 29 Nebore
ɋâricfâc 52. 30Magabisi ere ɋâricfâc 156. 31Elamwasenere ɋâricfâc 1 tauseŋ
254. 32Harimte ɋâricfâc 320. 33 Lode, Hadidi â Ono jaŋere ɋâricfâc ine 725.
34 Jerikore ɋâricfâc 345. 35 Sanare ɋâricfâc ine 3 tauseŋ 630.

36 Eme Jesuare kikefuŋkonec Jedajare ɋâricfâc taha bapa jaŋere ʒare ine
973. 37 Imere ere ɋâricfâc 1 tauseŋ 52. 38 Pasahurure ɋâricfâc 1 tauseŋ 247.
39 Eme Harimte ɋâricfâc 1 tauseŋ 17.

40 Eme Hodawiare ɋâricfâc jaŋeraonec Jesua â Kadimiele jahere ɋâricfâc
Lewiŋic 74. 41 Eme Asafare ɋâricfâc gae hehe ŋic ine 128. 42 Eme haesac

motâc soŋaŋ ʒiŋuc jaŋere ɋâricfâc: Salumte ɋâricfâc, Atere ere ɋâricfâc,
Talimoŋte ɋâricfâc, Akubure ɋâricfâc, Hatitare ɋâricfâc â Sobaire ŋokâfâc
jaŋere qâqâhâc ʒare ine 139.

43 Eme taha ufuŋko kiŋaŋ qaqa jumbiŋ ine ʒiŋuc: Zihare ɋâricfâc, Has-
ufare ɋâricfâc, Tabaotire ɋâricfâc. 44 Kerosire ɋâricfâc, Siahare ɋâricfâc,
Padoŋte ɋâricfâc. 45 Lebanare ɋâricfâc, Hagabare ɋâricfâc, Akubure
ɋâricfâc. 46 Hagabore ɋâricfâc, Samalaire ɋâricfâc, Hanaŋte ɋâricfâc.
47 Gidelere ɋâricfâc, Gaharire ɋâricfâc, Reajare ɋâricfâc. 48 Reziŋte
ɋâricfâc, Nekodare ɋâricfâc, Gaʒamte ɋâricfâc. 49 Uʒare ɋâricfâc, Paseare
ɋâricfâc, Besaire ɋâricfâc. 50 Asinare ɋâricfâc, Meunimte ɋâricfâc, Ne-
fisimte ɋâricfâc. 51 Bakabucte ɋâricfâc, Hakufare ɋâricfâc, Harihurure
ɋâricfâc. 52 Bazelutire ɋâricfâc, Mehidare ɋâricfâc, Haresare ɋâricfâc.
53 Barakosere ɋâricfâc, Siserore ɋâricfâc, Temare ɋâricfâc. 54 Nesiare
ɋâricfâc, Hatifare ɋâricfâc.

55 Eme Salomore kiŋaŋ qaqafâc jaŋere ɋâricfâc ine ʒiŋuc: Sotaire
ɋâricfâc, Hosoferetire ɋâricfâc, Perudare ɋâricfâc. 56 Jalare ɋâricfâc,
Darikoŋte ɋâricfâc, Gidelere ɋâricfâc. 57 Sefatiare ɋâricfâc, Hatilire
ɋâricfâc, Pokere Zebaimte ɋâricfâc â Amire ɋâricfâc.

58 Eme taha ufuŋte kiŋaŋ qaqafâc â Salomore kiŋaŋ qaqafâc jaŋere
ŋokâfâc qâqâhâc ʒare‐jeŋic 392.

59 Eme guru kecʒiŋuc jaŋe Israe guruonec me mâcne irec fuŋne mecne,
me kikefuŋ â apa ŋiric ŋurucfâc‐jeŋic jaŋere fuŋne mecne mi manahuc
sifu Telemeha â Teleharesa â Kerubu â Adaŋ erâ Imere haeonec fisimbiŋ:
60 Delajare ɋâricfâc â Tobiare ɋâricfâc â Nekodare ɋâricfâc, qâqâhâc ʒare‐
jeŋic ine 652. 61 Eme taha bapa jaŋere ɋâricfâc kecʒiŋuc jaŋe wâc fisimbiŋ:
Habajare ɋâricfâc, Hakozire ɋâricfâc, Bariʒilaire ɋâricfâc, e Gileade ŋic
Bariʒilaire otâfâc jaŋeraonec moc ŋonâŋ‐ticne rowecte kimo‐ticnere wase
bambiŋ. 62 Eme guru i jaŋe ŋic gaŋne gaŋne fua wefumbiŋ jaŋere birio
ʒâŋe‐jeŋic basambiŋ. Eme irec erâ jaŋe wâwânâŋhec muhuc taha bapa
birio mi ʒuhuc‐jopambiŋ. 63 Eme jaŋe nânâ tirine i micwirec mi nânâ mâc
juhapie juku taha bapamoc fuarâ dâŋmumutarare ma Urim â Tumim jahe
mu wioc ejacteocte mâreŋ soŋaŋ sâkozi jazawec.

64 Eme kikefuŋ qâqâhâc ʒare‐ jeŋic i 42 tauseŋ 360. 65 Eme jaŋerao
ʒuhuckerâ kiŋaŋ qaqafâc‐jeŋic ŋic â ŋokac 7 tauseŋ 337, iŋuczi jumbiŋ.
Erâ gae hehe ŋic â ŋokac 200‐zi jumbiŋ. 66 Eme becâsicfâc‐jeŋic i 736 â
bulimakaofâc‐jeŋic ine 245. 67 Â kamelefâc‐jeŋic i 435 â doŋgifâc‐jeŋic ine
6 tauseŋ 720, iŋuc jujarembiŋ.

68 Eme garikiŋne garikiŋne jaŋere micnefâc tucne jaŋe Jerusalem haeo
Wofuŋte ufuŋ ŋewec ira fisirâ ŋeŋetac‐ticne mocwâc bafahareniŋte Anu-
ture ufuŋte taha buafecko râembiŋ. 69 Jaŋe tâpiri‐jeŋicte sâcko gie irec
kânoŋko gol ŋemâc‐ticne 61 tauseŋ â siliwa ŋemâc‐ticne 5 tauseŋ, erâ taha
bapa ŋaqi 100 iŋuc râembiŋ.

70Eme taha bapa â Lewiŋic erâ ŋic ŋokac tucne jaŋe Jerusalemhae â rârec
rârec ira hae‐jeŋicko jumbiŋ. Ehame gae hehe ŋic â haesac motâc soŋaŋ â
taha ufuŋko gie bambiŋ jaŋe iŋuc jaha hae‐jeŋicko jurambiŋ, â Israe ŋic
jaŋe wâc hae‐jeŋic sâc jurambiŋ.

3
Anutu numu hefârec eecne i mocwâc heɋârembiŋ

1 Israe ŋic jaŋe hae‐ jeŋic sâc juhapie mosa 7 wahame maŋ mocjaha
ehuc Jerusalem haeo tumaŋne‐fârembiŋ. 2 Ehame Jozadacte ŋokâ Jesua
â taha bapa âgofâc‐ticne erâ Sealitire ŋokâ Serubabe â soctofafâc‐ticne
jaŋe faharerâ Anuture ŋic Mosere sâcmutâc dâŋko qâreŋkekicne irec sâcko
qowi bâzi rikeniŋte Israere Anutu ere alata bambiŋ. 3 Jaŋe mâreŋ sâc
irec ŋicne ŋicne jaŋere hâwic‐jopawecte alata i fuŋkerâ ŋeŋe‐ticnao bapie
ŋewec. Eme jaŋe ira Wofuŋte qowi bâzi i furic owâc rikembiŋ. 4 Erâ
mujarekicne irec sâcko tiri bozere hombaŋ ŋembiŋ. Ehuc mumutâc dâŋko
ʒare mutâcne‐jarekicne irec sâc ʒoaŋne ʒoaŋne qowi bâzi rike jumbieŋ.
5 Eme ira ʒuhuckerâ dameŋ sâc wiac kecʒiŋuc wâc rike râec ejumbieŋ:
Qowi bâzi, mosa furunere taha bâzi, dameŋ mukicnao Wofuŋte tiwâ bâzi
erâ buafecko Wofuŋ taha babacne. 6 Jaŋe mosa 7 irec ʒoaŋ gie bapa
fufuŋkenao fuŋkerâ Wofuŋ qowi bâzi rikecnembiŋ. Erâ ine Wofuŋte taha
ufuŋ irec hobeteŋne i biac mi râembiŋ. 7 Eme irec jaŋe moneŋ i qânâzi fic
bapa ŋic â kamunda jarembiŋ. Ehuc nânâ opâ â wokemaŋ ine Sidoŋ â Tiro
ŋic jaŋe Lebanoŋ mâreŋkonec jâmâzâc jâc i Perisia ŋicwofuŋ Kiruzi mana‐
jarewec irec sâc hâwecko Jope haeo bafisiniŋte jarembiŋ.

Taha ufuŋ mocwâc heɋârerâ bambiŋ
8Eme jaŋe JerusalemhaeoAnuture ufuŋkofisirâ juwefukupie jara namba

2 irecmosa jajahec eha Sealitiere ŋokâ Serubabe â Jozadacte ŋokâ Jesua jahe
gie fuŋkehapire qomâfâc‐jekic gâcne taha bapa â Lewiŋic erâ kâpâcwâru
bacjopa rakicne jaŋe Jerusalem haeo risierâ bafic‐jopambiŋ. Erâ Lewiŋic
jara‐jeŋic 20‐o domarâ faic fekac jaŋe Wofuŋte ufuŋ irec gie qizeckeniŋte
âkendâŋ‐jopambiŋ. 9 Eme Jesua â ŋokâfâcne erâ soctofafâc‐ticne, erâ
Judare ɋâricfâc Kadimiele â ŋokâfâcne jaŋe Henadadire ŋokâfâc â Lewiŋic
â ŋokâfac‐jeŋic erâ soctofafâc‐jeŋic jaŋehec Anuture ufuŋ bambiŋ gieŋic i
jaŋe hone soŋaŋ ejarembiŋ.

10 Eme ufuŋ bambiŋ jaŋeWofuŋte taha ufuŋte hobeteŋne râepie tarame
Israe ŋicwofuŋ Dawidizi mutâcnewec irec sâcko taha bapa jaŋeWofuŋ ʒeri
mumuteŋ ecneniŋte ŋaqi‐jeŋichec qeŋ barâ fisimbiŋ, â Asafare ɋâricfâc
Lewi guru jaŋe woŋgâŋ‐jeŋichec fisimbiŋ. 11 Ehuc nareŋ gareŋko Wofuŋ
daŋge â ʒeri mumuteŋ ecnehuc gae ʒiŋuc hembiŋ:
“Wofuŋ e uruc jauŋ‐ticnehec,

â aki anonoc‐ticne i Israe ŋic nâŋâcnao
fofo sanaŋ foekac.”

Ehame ŋic ŋokac jaŋe Wofuŋ ufuŋ‐ ticnere hobeteŋ râepie tarawec irec
Wofuŋ ʒeri mumuteŋ ecnehuc kâcɋene owackembiŋ. 12 Ehame bocjaha
jaŋe ʒeri sâko ehuc owackembiŋ, erâ taha bapa â Lewiŋic bocjaha erâ
garikiŋ sâc irec micne ŋicqizec jaŋe ine ufuŋ hobeteŋne râepie tarawec i
honerâ ufuŋ raŋɋane ŋeme honembiŋzi owa ruruckerâ kiombiŋ. 13 Eme
mâretec owa ruruckembiŋte ŋic ŋokac taicko juhuc fânâŋ manambiŋ jaŋe
ʒerire owa â kifânâŋ i sâcnemi mana râwiŋ‐jofambiŋ.

4
Râsi jaŋe ufuŋ gie i hetâtiembiŋ

1 Juda â Benjamiŋ guru kâpâcwâruo bacjopa rambiŋkonec risiembiŋ jaŋe
Israere Wofuŋ Anuture taha ufuŋ i mocwâc bahuc juŋgopieŋ, kisâfâc‐jeŋic
jaŋe biŋe iŋuc manambiŋ. 2 Manarâ Serubabe â garikiŋ sâc irec micne
jaŋerao rarâ ʒiŋuc jazambiŋ: “Ŋoŋe eeŋgopieŋ irec sâc jaha nâŋe Anutu‐
ŋeŋic dapecneeŋgopeneŋ, irec ufuŋ i ŋoŋehec mâmâc banʒepeneŋ. Erâ
nâŋe Asiria ŋicwofuŋ Esahadoŋzi bacnâpo fisi ʒira râec‐nâpowec dameŋ ira
fuŋkerâ Anutu taha bâzi rikecnembeŋzi rikecnehuc juŋgopeneŋ.” 3 Jaŋe
iŋucmupie Serubabe â Jesua erâ Israe maŋnao garikiŋ sâc irec micne jaŋe
kecʒiŋuc jazambiŋ: “Ŋoŋe nâŋehec Anutu‐nâŋecte ufuŋ moc mi baniŋmu.
Nâŋe Wofuŋ, Israere Anutu ere ufuŋ i Perisia ŋicwofuŋ Kiruzi munârewec
irec sâcko bucnâŋec banaŋmu.”

4 Inuc mupie ŋic ŋokac mâreŋ rune jaŋe Judaŋiczi ufuŋ ʒuhuckerâ
banʒipiŋte mu bâdoc ejarehuc hâhâwic hejarembiŋ. 5 Ehuc Judaŋic jaŋere
mamanasu qahuc dâŋgieo râec‐jopaniŋte ŋic micne furi jarembiŋ. Mâsi
i Perisia ŋicwofuŋ Kirure dameŋko fuawec erâ wâc ere faicnao Perisia
ŋicwofuŋ moc, ʒâŋene Dariusi ere dameŋko fuawec jaha.

6 Eme juku Ahasiwerozi fuŋkerâ ŋicwofuŋ erâ juwec dameŋ ira mâreŋ
rune jaŋe Juda â Jerusalem hae mâreŋ rune dâŋ qajarehuc papia
qâreŋkecnembiŋ.

7 Eme Arataʒeʒere dameŋko Bisilam â Mitiredate â Tabele,
erâ âgofâc‐jeŋic sasawa jaŋe Perisia ŋicwofuŋ Arataʒeʒe e papia
qâreŋkecnembiŋ. Erâ papia i Aramaia dâŋko qâreŋkekicnere bâtikiembiŋ.
8 Momori micne Rehum â qâqâreŋ ŋic Simisai jahe Jerusalem hae râsi
rocnehuc papia moc qâreŋkerâ ŋicwofuŋ Arataʒeʒerao râepire rawec.
9 Papia i ŋic ʒiŋuc jaŋe qâreŋkembiŋ: Momori micne Rehum â qâqâreŋ ŋic
Simisai erâ âgofâc‐jekic gâcne,mumutara ŋic â mâreŋ soŋaŋ â ŋic fekicne,
erâ Perisia ŋic â Ereki ŋic â Babeŋic erâ Elamŋic Susa haeonec. 10 Erâ
ŋic kâcɋene â fekicne Asinapazi ŋic gurune gurune rocjoparâ Samaria
hae sâc â Eufrata opâ ocniŋuc mâreŋ fowec ira râec‐jopame jumbiŋ jaŋe
mâmâc qâreŋkembiŋ. 11 Jaŋe papia kecʒiŋuc hâcne râepie rawec: “Ŋicwofuŋ
Arataʒeʒe, kiŋaŋ qaqafâcge Eufrata opâ ʒiŋucpec juŋgopeneŋ nâŋe gore
manasuhuc dâŋ ʒi râe‐gareŋgopeneŋ. 12 Judaŋic goraonec wefumbiŋ jaŋe
Jerusalem haeo rafârembiŋ, iŋuc manazemec. Jaŋe maŋrâŋgeŋheczi hae
sâqocne i mocwâc heɋârerâ baŋgopieŋ. Jaŋe haesacte hobeteŋ sasawa
bâpiaŋkehuc bafâreŋgopieŋ. 13 Irec ŋicwofuŋ go kecʒiŋuc manapaŋkec:
Hae ʒi heɋârerâ bahuc haesac ʒeŋgoma batara‐fâreniŋmuo ine sahac taha
hatane fuŋne fuŋne i mi râeniŋmu, eme ŋicwofuŋ gorao moneŋ fisiekac
hata i ʒickeocmu. 14 Nâŋe ŋicwofuŋ gohec jupene aŋacne eekacte go araŋ
bagarehuc dâŋ ʒi mufua‐gareŋgopeneŋ. 15 Irec go apa ŋosafâcge jaŋere gie
binaŋte papia qizecko dâŋ kecʒiŋuc fokac i bâfuacmurâwose gufuc ezemec:
Hae ʒirec rune jaŋe maŋrâŋgeŋhec erâ ŋicwofuŋ â mâreŋne mâreŋne irec
râsi sanaŋ, jaŋe juwicnaonecteaŋ maŋrâŋgeŋ bâfua warehuc jumbiŋ.
Eme irec hâcne hae ʒi sesuctac fuawec fokac. 16 Nâŋe ŋicwofuŋ go ʒiŋuc
gazaŋgopeneŋ: Hae ʒi heɋârerâ bahuc haesac i batara‐fâreniŋmo ine go
Eufrata opâ ʒiŋucpecmâreŋ fokac irec rune mocwâcmi jucmu.”

17 Eme ŋicwofuŋ e okacne ʒiŋuc râeme rawec: “Momori micne Rehum
â qâqâreŋ ŋic Simisai erâ âgofâc‐jekic Samaria mâreŋko â Eufrata opâ
ocniŋucmâreŋ fokac ira juŋgopieŋŋoŋebubiaŋ dâŋ râe‐ŋarekopac. 18Papia

râe‐narembiŋ i furu jahawose‐narembiŋ. 19Eme no ŋic gâcne ejarepewose
gufuc eku ʒiŋuc bâfuambiŋ: Jerusalemhae rune jaŋe ŋicwofuŋ râsi ejarehuc
maŋsanaŋ âmaŋrâŋgeŋ bâfuawarehuc jumbiŋ sanaŋ. 20Ehuc ŋicwofuŋ tai
tâpiri sâko‐jeŋichec jaŋe Jerusalem hae soŋaŋkehuc Eufrata opâ ocniŋucnao
mâreŋ fokac i wâc mâmâc soŋaŋkembiŋ. Ehame sahac taha hatane fuŋne
fuŋne jarehuc jumbiŋ. 21 Irec ŋoŋe ŋic keci qatara‐jarepie hae i mocwâc
mi heɋârenʒepieŋ. Eme jaŋe mâc juhapie noni mutara‐jarepe banʒepieŋ.
22 Ŋoŋe ŋicwofuŋtao sisipiric â ima samaki fuazacte wiac i aimuŋ jaha
soŋaŋkehuc ebac enʒepieŋ.”

23 Eme ŋicwofuŋ Arataʒeʒere papia i Rehum â qâqâreŋ ŋic Simisai erâ
âgofâc‐jekic wose‐jarepie jaŋe picpac jaha Jerusalem haeo Judaŋic jaŋerao
rarâ, hae heɋârerâ bapa gie i beheniŋte tâpirihec jaha qatara‐ jarembiŋ.
24 Eme Anuture ufuŋ Jerusalem haeo ŋewec irec gie i bâniniŋkembiŋ.
Bâniniŋkepie foha juku Perisia ŋicwofuŋ Dariusizi ŋicwofuŋ erâ juha jara
jajahec maickewec.

5
Taha ufuŋ heɋârerâ bambiŋ

1 Eme porofete jajahec Hagai â Ido ŋokâ‐ticne Ʒekaria jahe Judaŋic Juda
mâreŋko â Jerusalem haeo jumbiŋ jaŋe qâhuc‐joparâ juwec, Anutu hâcne,
ere ʒâŋeo findaŋdâŋ jazapic. 2 Ehame Sealitiere ŋokâ Serubabe â Jozadacte
ŋokâ Jesua jahe fuŋkerâ Anuture ufuŋ Jerusalem haeo ŋewec i heɋârerâ
bapic. Ehame porofete gâcne jaŋe bafic‐jofarâ bambiŋ.

3Eme dameŋ ijaha Eufrata opâ ocniŋucnaomâreŋ fowec irec soŋaŋ Tate-
nai â Seta‐Boʒinai erâ âgofâc‐jekic jaŋe fisirâ kecʒiŋuc muhuc jazambiŋ:
“Mozi ufuŋ ʒi baku bataraniŋte mana‐ŋarewec?” 4 Erâ wâc ʒiŋuc wio‐
jarembiŋ: “Ufuŋ ʒi baŋgopieŋ ŋic i jaŋere ʒâŋe mo?” 5 Mâc Anutuzi ine
Juda micne hone soŋaŋ ejarewecte mi bâniniŋ‐jopahuc irec biŋedâŋ moc
Dariusirao rame bâfuarâ irec okacne papiao bârisie‐jareocte manasumbiŋ.

6 Eme Eufrata opâ ocniŋucnao mâreŋ fowec irec soŋaŋ Tatenai â Seta‐
Boʒinai erâ mâreŋ soŋaŋ âgofâc‐jekic Eufrata opâ ocniŋucnao jumbiŋ jaŋe
papia râepieŋicwofuŋDariusirao rawec. 7 Jaŋeŋicwofuŋdâŋ binaŋ ecnehuc
ʒiŋuc qâreŋkembiŋ: “Ŋicwofuŋ Dariusi, wama gorao fozejec. 8 Ŋicwofuŋ
go ʒiŋuc manac: Nâŋe Juda mâreŋko Anutu fekicne sâko ere ufuŋ ŋekac
ira rambeŋ. Ufuŋ i qânâ kâcɋene sâkozi bambiŋ â haesac i katapazi
basanaŋkembiŋ. Erâ gie i aijakic jaha bapie fua‐hâmokac. 9 Eme nâŋe
soŋaŋ micne ʒiŋuc muhuc wio‐jarembeŋ: ‘Mozi ufuŋ ʒi baku bataraniŋte
mana‐ŋarewec?’ 10 Erâ ŋic micne bajarepie gie i baŋgopieŋ jaŋere ʒâŋe
qâreŋkerâ râepene fâmehonecmurâ ʒâŋe‐jeŋictewâcwio‐jarembeŋ. 11Eme
jaŋe okacne ʒiŋuc bâtikie‐nârembiŋ: ‘Nâŋe sambâŋ â mâreŋte Anutu ere
kiŋaŋ qaqafâc. Nâŋe Israe ŋicwofuŋ fekicnezi mârâc jaha ufuŋ baku
batarawec i mocwâc heɋâreŋgopeneŋ. 12Apa ŋosafâc‐nâŋec jaŋe sambâŋte
Anutu aaric bâfuacnepie Kaldea ŋic Babe ŋicwofuŋ Nebukanezare meo
râec‐jopame eki ufuŋ ʒi bâsirowehuc ŋic ŋokac rocjoparâ Babe mâreŋko
bacjopa rawec. 13Ehame juku Babe ŋicwofuŋ Kiruzi fuŋkerâ ŋicwofuŋ ewec
jara ira ŋicwofuŋ eki ufuŋ ʒi heɋârerâ banaŋte mana‐nârewec. 14 Ehuc
Anuture ufuŋte kuʒi râqâc wiac gol â siliwazi bakicne i Nebukanezazi
Jerusalem haeo taha ufuŋ ŋewec irecnec ro bararâ Babe taha ufuŋko

râewec. Eme wiac i ŋicwofuŋ Kiruzi Babe taha ufuŋkonec bawaharâ e
jahac ŋicmoc ʒâŋene Sesibazamâreŋ soŋaŋ âkendâŋnewec eremeo râewec.
15 Ehuc ʒiŋuc âzâcnewec: “Go kuʒi râqâc wiac ʒi rorâ bara Jerusalem haeo
taha ufuŋ ŋekac ira râezemec. Erâ Anuture ufuŋ i mutec ŋeŋetac‐ticnaoa
banʒepieŋ.” 16Eme Sesibaza e warerâ Jerusalem haeo Anuture ufuŋ ŋekac
irec hobeteŋ râewec. Eme dameŋ irecnecteaŋ bawefuhuc jaha juŋgopeneŋ,
erâ mi tarakac.’ 17 Irec ŋicwofuŋ go manatec sâckeme Babe mâreŋko ira
ŋicwofuŋte papia raŋɋane qâzuckekicne fokac ira wose gufuc ezemec. Ehuc
ŋicwofuŋ Kiruzi Jerusalem haeo Anuture ufuŋ mocwâc heɋârerâ baniŋte
mocmana‐jarewec memâcne i honezemec. Ehuc ŋicwofuŋ go dâŋweniŋuc
manasukic i râe‐nâretec honenʒepeneŋ.”

6
1 Eme ŋicwofuŋ Dariusizi mutâcne‐jareme Babe mâreŋko wiac raŋɋane

râe guruc ekicne fic ira babassa gie fuŋkembiŋ. 2 Eme juku hae qizec
EkebatanaMedemâreŋko ŋewec ira papia foforiŋkekicnao dâŋ ʒiŋuc qâreŋ‐
kekicne i bâfuambiŋ: “Dâŋ binaŋ moc. 3Ŋicwofuŋ Kiruzi fuŋkerâ ŋicwofuŋ
ewec jara ira dâŋmoc ʒiŋucmutarawec: Anuture ufuŋ Jerusalemhaeoŋeha
taha â qowi bâzi rike jumbieŋ ufuŋ imocwâc heɋârerâ bazo. Erâ hobeteŋne
i sanaŋnea râezo, erâ hâŋne â otecne i 60 kubi sasawa efârezejec. 4Erâ qânâ
i faio fefe râepie arec jahec â moc ezejec, â katapa ine arec mocjaha sawa
râezo. Eme irec furi i ŋicwofuŋ kânoŋkonec rozo. 5 Erâ wâc Nebukanezazi
Anuture taha ufuŋ Jerusalem haeo ŋewec irecnec kuʒi râqâc wiac gol â
siliwazi bakicne i rorâ Babemâreŋko bawarewec i mocwâc Jerusalem haeo
bârisierâ Anuture taha ufuŋko ŋeŋe‐jeŋic sâc râezo.”

6 Papia i bâfuarâ wosepie Dariusizi dâŋ okacne kecʒiŋuc râe‐jareme
rawec: “Eufrata opâ ocniŋucnao mâreŋ fokac irec soŋaŋ Tatenai â Seta‐
Boʒinai erâ mâreŋ irec soŋaŋ âgofâc‐ŋeŋic sasawa ŋoŋe mâc behec‐
jopaniŋ. 7 Behec‐jopapie Anuture ufuŋ irec gie i ʒuhuckerâ baniŋ. Ehame
Judaŋic jaŋere mâreŋ soŋaŋ â Juda soŋaŋ micne jaŋe Anuture ufuŋ i
mocwâc ŋeŋetac‐ticnao heɋârerâ banʒepieŋ. 8 Erâ manaŋgopieŋ, no Juda
soŋaŋ micne Anuture ufuŋ heɋârerâ bahapie ŋoŋe kecʒiŋuc ejareniŋte
mutâcne‐ŋarekopac: Eufrata opâ ocniŋucnao mâreŋ fokac irec sahac taha
moneŋ ŋicwofuŋte kânoŋko huekac i ŋic keci jaŋe biac jâmbâŋ jarenʒepieŋ.
9Erâ sambâŋAnutu qowi bâzi rikecneniŋte bulimakao ŋicneme lama ŋicne
â motecne, me padi me hâwec me waiŋ me wokemaŋ wiac Jerusalem
haeo taha bapa jaŋe mupie sâc ʒoaŋne ʒoaŋne ʒuʒuhuc jaha jarehuc
junʒepien. 10 Iŋuc epie jaŋe Anutu taha bâzi âsu biaŋ rikecnehuc ŋicwofuŋ
â ŋokâfâc‐ticne jaŋere erâ numunʒepieŋ. 11 Erâ wâc ʒiŋuc mutâcnekopac:
Moc e mumutâc ʒi herisierâ moc muocmu e ine ficticnere wâtuŋ neŋgocne
i qâunuckerâ âkendâŋnehuc ira bituanʒepieŋ â ficticne ine sesucne fuarâ
fozejec. 12 Anutu e jahac ʒâŋe‐ticne ira foocte giene bawec, irec ŋicwofuŋ
me ŋic izi me izi mumutâc ʒi hetikieocmume Jerusalem haeo Anuture ufuŋ
ŋekac i hetâtieocmuo ine Anutuzi e wâc iŋuc jaha bârârâŋnezejec. Dariusi
noni mumutâc ʒi râekopac irec sâc jâmbâŋ aimuŋ efârezo.”

13 Eme Eufrata opâ ocniŋucnao mâreŋ fowec irec soŋaŋ Tatenai â Seta‐
Boʒinai erâ âgofâc‐jekic jaŋe ŋicwofuŋ Dariusizi dâŋ râehuc mutâcnewec
irec sâc aimuŋ jaha ebac embiŋ. 14 Ehame Juda soŋaŋ jaŋe porofete Hagai

â Ido ŋokâ‐ ticne Ʒekaria jahe findaŋdâŋ mupic i bâjâpehuc ufuŋ baku
batarambiŋ. Jaŋe Israere Anutu ere mumutâc erâ Perisia ŋicwofuŋ Kiru
â Dariusi â Arataʒeʒe jaŋere mumutâc irec sâcko baku batarambiŋ hâcne.
15 Eme ufuŋ i Dariusizi ŋicwofuŋ jume jara 6 eha Adari mosa irec ʒoaŋ gie
bapa jahec â moc ira bâzickembiŋ.

16Eme Israe ŋic ŋokac â taha bapa â Lewiŋic erâ kâpâcwâru bacjopa rakic-
naonec risiembiŋ jaŋe ʒeŋgoma Anuture ufuŋ ʒeri bubiaŋ faio mutirimbiŋ.
17 Eme Anuture ufuŋ mutirihuc taha bâzire wiac ʒiŋuc râembiŋ: sasawa
ŋicguru ʒare‐jeŋicte sâc sâqocne tâtâmire taha noniŋ ŋicne 12. 18 Iŋuc erâ
Mosere papia qizecko dâŋ qâreŋkekicne fokac irec sâcko Jerusalem haeo
Anuture kiŋaŋ qaniŋte taha bapa guru‐jeŋic sâc â Lewiŋic guru‐jeŋic sâc
râec‐jopambiŋ.

19 Eme fufuŋke mosare ʒoaŋ gie bapa 14 ira kâpâcwâruo bacjopa
rakicnaonec risiembiŋ jaŋe aakic hombaŋ ŋembiŋ. 20 Taha bapa â
Lewiŋic jaŋe ʒeŋgoma eemasaŋ gie bahuc ɋaɋacke‐fârembiŋ. Irec jaŋe
kâpâcwâru bacjopa rakicnaonec risiembiŋ jaŋere biŋe mecne â taha bapa
gorewacfâc‐jeŋic jaŋere biŋe mecne erâ wâc jaŋe jaŋacne biŋe mâmâc
aakic lama qa hezuc embiŋ. 21 Eme aakic lama i Israe ŋic kâpâcwâruonec
risiembiŋ jaŋe mecne â mâreŋ rune ŋicne ŋicne jaŋere eebapa repic-
naonec hockerâ Israere Wofuŋ Anutu fodapecneniŋte Israe ŋic jaŋerao
ʒuhuckembiŋ jaŋe mecne mâmâc nâmbiŋ. 22 Ehuc poroŋ goreŋ tâmiric
nânâ irec hombaŋ i ʒeri bubiaŋ faioa ŋehapie ʒoaŋ gie bapa 7 tarawec.
Wofuŋ e Asiria ŋicwofuŋte maŋ bâtikieme jaŋerao fome Anutu, Israere
Anutu hâcne, ere ufuŋ bapa giere bafic‐jopawecte ʒeri bubiaŋ faio hombaŋ
ŋembiŋ hâcne.

7
Eʒera â gurufâc‐ticne jaŋe Jerusalem haeo risiembiŋ

1 Eme irec faicnao Perisia ŋicwofuŋ Arataʒeʒe e ŋicwofuŋ gie‐ticne bahuc
juhame jaha Aʒariare ŋosa Seraja ŋokâ‐ticne Eʒerazi risiewec. E apa ŋiric
ŋurucfâc‐ticne ine ʒiŋuc: Hilikia, 2 Salum, Zadoko â Ahitubu, 3 Amaria,
Aʒaria â Merajoti, 4 Ʒerakia, Uʒi â Buki, 5 Abisua, Pinehasi, Eleaʒa â taha
bapa micne Aroŋ. 6 Eme Eʒera e hâcne Babe mâreŋkonec risiewec. E miti
qaqazu erâ juhuc Israere Wofuŋ Anutuzi sâcmutâc dâŋMose râcnewec irec
mamana saric juwec. E Wofuŋ Anutu‐ticnezi bafickewecte wiac sasaware
ŋicwofuŋ numucneme manacnewec.

7 Ehame Arataʒeʒezi ŋicwofuŋ juhame jara 7 ewec dameŋ ira Israe ŋic
tucne, erâ taha bapa â Lewiŋic â gae hehe ŋic â haesac motâc soŋaŋ â taha
ufuŋte kiŋaŋ qaqa tucne Jerusalem haeo risiembiŋ wâc. 8 Eme Eʒera e
ŋicwofuŋzi gie‐ticne bahuc juhame jara 7 irec mosa wahame arec 5 ewec
dameŋ ira Jerusalem haeo fisiwec. 9 E fufuŋke mosare ʒoaŋ gie bapa 1 ira
Babe mâreŋkonec faharewecte rahuc juku mosa wahame arec 5 ewec irec
ʒoaŋ gie bapa 1 ira Jerusalem haeo fisiwec. E Anutu‐ticnere mesanaŋzi
basanaŋkeme fisiwec hâcne. 10 Eʒera e Wofuŋte sâcmutâc irec mamana
gie bahuc bâjâpeocte maŋticne domawec, ehuc Israe maŋnao dâŋsanaŋ â
mumutâc‐ticne i jaza qazuc eocte maŋkewec hâcne.

11 Eme ŋicwofuŋ Arataʒeʒezi papia ʒiŋuc qâreŋkerâ taha bapa â miti
qaqazu erâ Israe ŋic jaŋere Wofuŋte sâcmutâc â mumutâc irec mamana

saric Eʒera e râcnewec: 12 “Ŋicwofuŋ jaŋere ŋicwofuŋ Arataʒeʒe noni taha
bapa â sambâŋte Anuture sâcmutâc dâŋte qaqazu Eʒera gore bubiaŋ dâŋ
ʒi râekopac. 13No ʒiŋucmutarakopac: Uucmaŋ‐naneo Israe ŋic jaŋeraonec
ŋic i me i, me taha bapa me Lewiŋic jaŋe gohec Jerusalem haeo raniŋte
maŋjeŋiczi afeckeme sâcne ranʒepieŋ. 14 Go ŋicwofuŋ â soŋaŋfâc‐nane 7
nâŋe Judaŋic â Jerusalem hae rune jaŋe Anutugere sâcmutâc dâŋ megao
fokac irec sâcko juŋgopieŋ me weniŋuc irec fuŋne hone manac ecmurâ
sorecguŋgopeneŋ. 15 Erâ ŋicwofuŋ â soŋaŋfâc‐nane nâŋe buafec jaha
Israere Anutu Jerusalem haeo ŋeŋe juju eekac ere taha siliwa â gol râembeŋ
i baracmurâ sorecguŋgopeneŋ wâc. 16 Erâ Babe mâreŋ sâko irec maŋnao
siliwa â gol bâfuacmu i mecne, â ŋic ŋokac me taha bapa Jerusalem haeo
Anuture ufuŋ ŋekac irec biŋe buafecko taha râembiŋ i mâmâc barazemec.
17 Eme go moneŋ izi aimuŋ jaha bulimakao ŋicne â lama ŋicne â motecne,
erâ padi â waiŋzi taha i furine barâ Anutugere ufuŋ Jerusalem haeo
ŋekac irec alata faio taha râezemec. 18 Erâ go â qomâfâcge ŋoŋe siliwa
â gol nâfocne ŋeocmu i Anutu‐ŋeŋiczi guriŋ baŋareha iŋuc me iŋuc ezo
eŋareocmu sâc enʒepieŋ. 19 Erâ kuʒi râqâc wiac Anutugere ufuŋte giere
biŋe garekicne i Jerusalemte Anutu eremaio râezemec. 20Erâ dameŋ irame
ira Anutugere ufuŋte wiac i me i moc basapie ine ŋicwofuŋte kânoŋkonec
moneŋzi kitâcneme rorâ râezemec.

21 “Eme ŋicwofuŋ Arataʒeʒe no Eufrata opâ ocniŋucnaomâreŋ fokac irec
moneŋ soŋaŋ juŋgopieŋ sasawa jaŋe ʒiŋuc mujarekopac: Ŋoŋe taha bapa
â sambâŋte Anutu sâcmutâc dâŋticnere qaqazu Eʒerazi wiac irec me irec
muŋareme aimuŋ jaha ebac enʒepieŋ. 22Ehuc siliwa ŋemâc‐ticne 100 â padi
târu 100 â waiŋ ʒopo 100 â wokemaŋ ʒopo 100 jaha râcnenʒepieŋ, â hâwec
ine ʒare tâmiric. 23 Sambâŋ Anutuzi wiac irec me irec mutâcne‐ŋareocmu
irec sâc jaha ufuŋ‐ ticnere ezo, juku kimbeŋ‐ ticnezi ŋicwofuŋ no â
ŋokâfâc‐nane nâŋereuucmaŋ imackezacte. 24Erâwâc ʒiŋucŋazaŋgopeneŋ:
Taha bapa â Lewiŋic â gae hehe ŋic âmotâc soŋaŋ â taha ufuŋte kiŋaŋ qaqa,
me Anuture ufuŋte kiŋaŋ qaqa i me i jaŋe sahac taha fuŋne fuŋne râeniŋte
ʒoɋacmi ejarenʒepieŋ.

25 “Eme Eʒera go ine Anutugere maŋɋârâŋ gare tahac ekicne fogarekac
irec sâcko sâcmutâc mamana â mumutara ŋic âkendâŋ‐jopatec Eufrata
opâ ocniŋucnao mâreŋ fokac irec ŋic ŋokac juŋgopieŋ jaŋerao mumutara
gie bahuc junʒepieŋ. Anutugere sâcmutâc dâŋ manaeŋgopieŋ ŋic iŋucne
râec‐jopazemec, â ŋic gâcne sâcmutâc dâŋmi manaeŋgopieŋ jaŋe ine qazu‐
jarezemec. 26Eme moc e Anutugere sâcmutâc dâŋme ŋicwofuŋte sâcmutâc
dâŋ mi reŋkeocmu e hâmocte biŋe ezejec. Me hâmocte biŋe mi eme
guru‐ŋeŋickonec bârârienʒepieŋ, me mafa wiac‐ticne jâoc ronʒepieŋ, me
kâpâcwâru ficko ŋeoctemutaracnenʒepieŋ.”

27 Apa ŋosafâc‐nâŋec jaŋere Wofuŋ Anutu e muac baafec ecnezo! Eki
hâcne ŋicwofuŋte maŋ baafeckeme Wofuŋte ufuŋ Jerusalem haeo ŋekac
i ericke bâpiaŋ enaŋte bafic‐ nâpokac. 28 Erâ mume ŋicwofuŋ â soŋaŋ
fekicnefâc‐ticne tâpirihec jaŋe nore manapie sâckewec. EmeWofuŋ Anutu‐
naneremezi basanaŋnume hâbihec erâ Israe guru sâc irecmicne jaŋenohec
mâmâc ranaŋte hetumaŋ‐jopapo.

8

Eʒerahec Babe mâreŋkonec risiembiŋ jaŋere ʒâŋe
1Arataʒeʒe e ŋicwofuŋ juhame garikiŋ sâc irec micne â gaŋne gaŋne fua

warembiŋ jaŋeraonec ŋic kecʒiŋuc jaŋe nohec Babemâreŋkonec risiembiŋ:
2 Pinehasire ɋâricfâc jaŋeraonec Geresom. Itamare ɋâricfâc jaŋeraonec
Danie. Dawidire ɋâricfâc jaŋeraonec ine Hatusi, 3 e Sekaniare ɋâric.
Eme Parosire ɋâricfâc jaŋeraonec Zekaria, eme ehec ŋic 150 wose qâreŋ
ejarembiŋ. 4 Eme Pahati‐Moabire ɋâricfâc jaŋeraonec ine Zerahiare ŋokâ
Elie‐ Hoenai, eme ere guruo ŋic 200‐ zi jumbiŋ. 5 Eme Ʒature ɋâricfâc
jaŋeraonec ine Jahaʒielere ŋokâ Sekania, eme ere guruo ŋic 300‐zi jumbiŋ.
6 Eme Adiŋte ɋâricfâc jaŋeraonec ine Jonataŋte ŋokâ Ebede, eme ere guruo
ŋic 50‐zi jumbiŋ. 7Eme Elamte ɋâricfâc jaŋeraonec ine Ataliare ŋokâ Jesaja,
eme ere guruo ŋic 70‐zi jumbiŋ. 8 Eme Sefatiore ɋâricfâc jaŋeraonec ine
Mikaere ŋokâ Ʒebadia, eme ere guruo ŋic 80‐zi jumbiŋ. 9 Eme Joabere
ɋâricfâc jaŋeraonec ine Jehiele ŋokâ‐ticne Obadia, eme ere guruo ŋic 218‐
zi jumbiŋ. 10 Eme Banire ɋâricfâc jaŋeraonec ine Josifiare ŋokâ Selomiti,
eme ere guruo ŋic 160‐zi jumbiŋ. 11 Eme Bebaire ɋâricfâc jaŋeraonec ine
Bebaire ŋokâ Ʒekaria, eme ere guruo ŋic 28‐zi jumbiŋ. 12 Eme Aʒegadere
ɋâricfâc jaŋeraonec ine Hakataŋte ŋokâ Johanaŋ, eme ŋic ehec jumbiŋ
jaŋere ʒare ine 110. 13Eme Adonikamte ɋâricfâc jaŋeraonec ʒâhec fisimbiŋ
jaŋere ʒâŋe ine Elifele, Jeuele â Semaja, eme jaŋehec ine ŋic 60‐zi jumbiŋ.
14Eme Bigiwaire ɋâricfâc jaŋeraonec ine Utai â Ʒakuru, eme jahehec ŋic 70‐
zi jumbiŋ.

15No Ahawa mâreŋkopec opâ rakac ira hetumaŋ‐jopape teuŋ âterâ ʒoaŋ
gie bapa jahec â moc jumbeŋ. Ehuc no ŋic ŋokac honec‐jopahuc Lewire
ɋâricfâc basac‐jopapo. 16 Irec no ŋic micne â mamana saric ŋic kecʒiŋuc
jaŋe râec‐jopape rambiŋ: Elieʒe, Ariele, Semaja, Elenataŋ, Jaribi, Elenataŋ,
Nataŋ, Ʒekaria â Mesulam erâ qaqazu Jojaribi â Elenataŋ jahe wâcmâmâc.
17Ŋic i jaŋe hâcne Kasifia haere micne bapa ʒâŋene Ido erao sorec‐jopapo.
Ehuc Ido â qomâfâcne taha ufuŋte kiŋaŋ qaqa Kasifia haeo jumbiŋ jaŋe
dâŋ kecʒiŋuc jazaniŋte mutâcne‐jarepo: “Ŋoŋe Anutu‐nâŋecte ufuŋko gie
bapa ŋic sorec‐jopapie warenʒepieŋ.” 18 Eme Anutu‐nâŋeczi bafic‐nâpoha
jaŋemamana saric ŋicmoc, ʒâŋene Serebia e â ŋokâfâcne â soctofafâcne ŋic
18 sorec‐jopapie fisi‐nârembiŋ. Serebia e Israere ŋokâ Lewi ere ŋokâ Malire
ɋâricfâc jaŋeraonecmoc. 19ErâwâcHasabia âMerarire ɋâricfâc jaŋeraonec
Jesaja e soctofafâc‐ticne â ŋokâfâc‐jeŋic jaŋehec ŋic 20‐zi fisimbiŋ. 20 Jaŋe
Dawidi â micnefâc‐ticne jaŋe Lewiŋic hone bafic ejareniŋte taha ufuŋte
kiŋaŋ qaqafâc 220 bâwosâec‐jopambiŋ jaŋerao ʒuhuckerâ fisimbiŋ. Ŋic i
jaŋe sasawa ʒâŋe‐jeŋicmukicne.

21Eme nâŋe nâŋâcne â narumotecfâc‐nâŋec erâ wiac sasawa‐nâŋec nâŋe
hata biaŋne fua‐nâreme ʒuhuckerâ ranaŋte Ahawa opâo Anutu‐nâŋecte
maio rumehuc nânâ sowa junaŋte jazapo. 22 Eme ŋicwofuŋ e momori
guru â becâsicko rara ŋic nâreme jaŋe rahapene hatao kisâfâc‐nâŋec jaŋere
ŋezic‐nâponiŋte numucnezore mimiepo. No ʒiŋuc âzâcnepo irec: “Anutu‐
nâŋec e wira basac ecneeŋgopieŋ jaŋe mesanaŋ‐ticnezi basanaŋ‐jopaekac,
â e râpeckeeŋgopieŋ ine behec‐jopame kimbeŋ‐ticnere ʒocbâruŋzi ʒâseŋ‐
jopaekac.” 23 Irec nâŋe nânâ sowa juhuc Anutu‐ nâŋec hata biaŋnere
numucnepene mana‐nârewec.

24 Eme no taha bapa micne 12 ʒiŋuc bâwosâec‐jopapo: Serebia, Hasabia

â soctofafâc‐jekic 10. 25 Eme no ŋicwofuŋ â micne â fekicnefâc‐ticne erâ
Israe ŋic mâmâc jumbiŋ jaŋe Anutu‐nâŋecte ufuŋ irec taha wiac siliwa
â gol â kuʒi râqâc râembiŋ i ŋemâc bâbâfuare sâcko râepo. 26 Siliwa
ŋemâc‐ticne 650 â kuʒi râqâc wiac siliwazi bakicne i moneŋ ŋemâc‐ticne
100 irec sâc, â gol ŋemâc‐ticne 100, wiac i sâcko râerâ mejeŋicko râepo.
27 Erâ oto 20 golzi bakicne i moneŋ 1 tauseŋzi furi bapanere sâc â kuʒi
jajahec aeŋ bâbâroŋ ɋaɋacne â furi sâko gol iŋucne bakicne i wâc iŋuc
jaha jarepo. 28 Ehuc kecʒiŋuc jazapo: “Ŋoŋe Wofuŋte biŋe qacŋopahuc
mufiriec‐ŋopakicne â kuʒi râqâcwiac i bâtirikicne jaha, erâ siliwa â gol i apa
ŋosafâc‐ŋeŋic jaŋereWofuŋAnutu e buafecko taha bacnekicne. 29 Irec ŋoŋe
aimuŋ soŋaŋkehuc baraku JerusalemhaeoWofuŋte ufuŋmaŋnao taha tapa
fekicne â Lewiŋic erâ Israe guru garikiŋ sâc irec micnefâc jaŋere maio
guruckenʒepieŋ.” 30 Iŋuc jazape taha bapa â Lewiŋic jaŋe siliwa â gol erâ
kuʒi râqâc wiac i barâ juku Jerusalem haeo Anutu‐nâŋecte ufuŋko bafisirâ
râeniŋte rauckembiŋ.

31 Eme Jerusalem haeo ranaŋte fufuŋke mosare gie bapa 12 ira
Ahawa opâonec faharembeŋ. Eme Anutu‐ nâŋeczi bafic‐ nâpohuc hatao
kisâfâc‐nâŋec jaŋere meonec â somâmaŋkonec batarac‐nâpowec. 32 Eme
Jerusalem haeo fisirâ ʒoaŋ gie bapa jahec â moc jumbeŋ. 33 Izi hae
fureme ʒoaŋ gie bapa jahec â jahec ira Anutu‐nâŋecte ufuŋko siliwa, gol
â kuʒi râqâc wiac i Uriare ŋokâ taha bapa Meremotire meo râembeŋ. Eme
Pinehasire ŋokâ Eleaʒazi ehec juwec. Ehame Lewi guruonec ŋic ʒiŋuczi
jahehec mâmâc jumbiŋ: Jesuare ŋokâ Joʒabada â Binuire ŋokâ Noadia.
34Emewiac sasawawose‐fârerâ ŋemâc bâbâfuare sâcko ŋemâc‐ticne papiao
qâreŋkembiŋ.

35 Eme dameŋ ira kâpâcwâru bacjopa rakicnaonec risiembiŋ ŋic ŋokac i
jaŋe Israe ŋic sasawa jaŋere biŋe bulimakao ŋicne 12 â lama ŋicne 96 â lama
motecne 77 erâ sâqocne tâtâmire taha noniŋ ŋicne 12, iŋuc Israere Wofuŋ
Anutu e qowi bâzi rikecnembiŋ. Qowi i sasawa Wofuŋ bâzi rikecnembiŋ
hâcne. 36 Ehuc ŋicwofuŋzi papia qâreŋkewec i mâreŋte guriŋ bapa ŋic â
Eufrata opâ ocniŋucnaomâreŋ fokac irec soŋaŋ jumbiŋ jaŋe jarembiŋ. Eme
jaŋe ŋic ŋokac hone bafic ejarehuc Anuture ufuŋ dopeckembiŋ.

9
Eʒerazi kiŋ bahac‐jeŋicte numuwec

1 Eme wiac sasawa i efârepie tarame micne jaŋe fua‐ narerâ ʒiŋuc
nazambiŋ: “Israe ŋic ŋokac â taha bapa â Lewiŋic jaŋe mâreŋ rune ŋicne
ŋicne kecʒiŋuc jaŋe dic bajarerâ pectâcmi jueŋgopieŋ: Kanaaŋ ŋic, Hitiŋic,
Periʒi ŋic, Jebusi ŋic, Amoŋŋic, Moabi ŋic, Aigita ŋic â Amori ŋic. 2 Jaŋe
mâreŋ rune jaŋere otâfâc i jaŋe jaŋacne â ŋokâfâc‐jeŋic jaŋere ŋonâŋfâc
eniŋte rocjopaeŋgopieŋ. Iŋuc ehuc ŋicguru tirine jaŋe mâreŋ rune ŋicne
ŋicne jaŋehec sisifuc efâreeŋgopieŋ. Ehame soŋaŋ micne â ŋic kâcɋene
jaŋe bâbâsifuc irec micne baeŋgopieŋ.” 3 Eme no dâŋ i manarâ ŋaqi qoruc‐
nane maŋne â sahacne bâsuckerâ qizec susuc â mecʒâwâ‐nane unuckerâ
maŋnane gâckeme ŋepo. 4 Ehame kâpâcwâru bacjopa rakicnaonec risiem-
biŋ jaŋe Wofuŋtao mi siŋkembiŋte Israere Anutu dâŋticnere ɋarac ɋarac
qambiŋ jaŋe ʒeŋgoma norao tumaŋne‐fârembiŋ. Eme nomaŋnane gâckeme
mâc ŋehuc juhape ŋafere taha bâzi ririke dameŋ maickewec. 5 Eme ŋafere

taha bâzi ririke dameŋko nânâ sowa ŋehuc jupoonec faharerâ ŋaqi qoruc‐
nanemaŋne â sahacne suckekicne jaha rojuhuc dieŋzi herâmenaneWofuŋ
Anutu‐nanerao sicnepo. 6 Ehuc kecʒiŋucmupo:
“O Anutu‐nane, no gorao ʒâŋe mai‐nane bâfeŋnepemurâ boc mimierâ

weaŋkekopac. Kiŋ bahac‐ nâŋeczi siric‐ nâporâ fekac â kiŋnâŋeczi
hefâku sambâŋko fisikac hâcne. 7 Apa ŋosafâc‐nâŋec jaŋere dameŋkonec
juwarekupene dameŋ ʒi fisikac, dameŋ irec maŋnao kiŋsâkohec jumbeŋzi
juŋgopeneŋ jaha. Erâ kiŋ bahac‐nâŋecte erâ nâŋe nâŋâcne â ŋicwofuŋ â
taha bapafâc‐nâŋec nâŋe mâreŋne mâreŋne ŋicwofuŋfâc‐jeŋic jaŋere meo
ʒikare micko â kâpâcwâruo â mimi qaqa faio fefârembeŋ i dameŋ ʒiŋuczia
fokac irec sâc. 8 Ʒi ine Wofuŋ Anutu‐nâŋec go dameŋ bembeŋnemac sawa
ŋic ʒanʒaŋne ʒi nâŋe junaŋtemana‐nâremeŋ, ehuc go gahac tiri hae mâreŋ
ʒira sac sapa enâremeŋ. Go iŋuc ehuc ʒâŋe‐nâŋec batamaerâ niŋgiŋko juju‐
nâŋec i piticne mac baafecke‐nâremeŋ. 9Nâŋe niŋgiŋko hâcne juŋgopeneŋ.
Erâ Anutu‐nâŋec go niŋgiŋko juhapene sifu mi râpec‐nâpomeŋ. Anutu‐
nâŋec, go ufuŋge âkendâŋnenaŋte Perisia ŋicwofuŋ jaŋere maio bâbâfirie
gie bahuc aki anonoc enâremeŋ. I jaŋe âgo enârehapie sesuctacne imocwâc
heɋârerâ bapene Judea maŋnao â Jerusalem haeo ŋezic‐nâpocmurâ iŋuc
hâcne enâremeŋ.

10 “O Anutu‐ nâŋec, nâŋe wiac fuawec irec faicnao wemo dâŋ moc
ʒuhuckerâ mupene sâckeocmu? Nâŋe sâcmutâc dâŋge râpeckembeŋ hâcne.
11 Go sâcmutâc dâŋ i kiŋaŋŋicfâcge porofete jaŋere micko râehuc kecʒiŋuc
mutâcne‐nâremeŋ: ‘Ŋoŋe mâreŋ ro rauc eniŋte raʒiŋgopieŋ i mâreŋ
rune ŋicne ŋicne jaŋe bâbiekupie wâwânâŋhec ewec, mâreŋ qaŋeŋne
ŋifeckonec raku ŋifecko qatarakac i eebapa‐ jeŋic mamakâcnezi fusuc-
marâ fome wâwânâŋhec efârewec hâcne. 12 Irec ŋoŋe ŋokâfâc‐jeŋic
jaŋere biŋe otâfâc‐ŋeŋic mi jarenʒepieŋ, me ŋokâfâc‐ŋeŋic jaŋere biŋe
otâfâc‐jeŋic mi rocjopanʒepieŋ. Erâ ŋoŋe jaŋere wama me juju hâmo
irec mi fotarienʒepieŋ. Ŋoŋe iŋuc erâ ŋic sanaŋne juhuc mâreŋ ʒirec
wiac biaŋne i nâ bac ehuc juku ɋâricfâc‐ŋeŋic jarepie jaŋere biŋe fohuc
juzejec sanaŋ.’ 13Eme eebapa sâqocne â kiŋnâŋec ŋemâcne irec okacne fai‐
nâŋecko fewec i sasawa hone‐fârerâ ʒiŋuc manaŋgopeneŋ: Anutu‐nâŋec,
go sâqocne‐nâŋecte okacnere sâc i bawahahuc enâremeŋ, ehuc ʒanʒaŋne
mac ʒi mana‐nâretec juŋgopeneŋ. 14 Irec nâŋe sâcmutâc dâŋge mocwâc
huckerâ ŋicne ŋicnewiac mamakâcne ebac eeŋgopieŋ jaŋehec ŋokac nareŋ
gareŋ epene sâckeocmume? Iŋuc enaŋmuo ine go nâŋere aaricgumeomatac
bacnâpotec huŋgaŋne mac moczi moc wiserâ mi juocmu. 15 O Israere
Wofuŋ Anutu, go tiŋne rune, nâŋe ʒanʒaŋnezi hâcnewisembeŋ juŋgopeneŋ
ʒi. Manakic, nâŋe kiŋheczimaigao juŋgopeneŋ, irec nâŋeraonecmoczi moc
gore maio sâcnemi domaocmu.”

10
Ŋokac naru motec jabane behec‐jopambiŋ

1 Eʒera e Anuture ufuŋte maŋfuŋko qarâ numuhuc kiŋ bahac mu-
taniŋkerâ kiowec. E iŋuc ehame Israe guruonec kikefuŋ sâko, ŋic
ŋokac â naru motec jaŋe erao tumaŋne‐fârembiŋ, ehuc kio sâqorembiŋ.
2 Ehame Elamte ɋâricfâc jaŋeraonec Jehiele ŋokâ‐ ticne Sekaniazi Eʒera
kecʒiŋucmuhuc âzâcnewec: “Nâŋemâreŋ ʒirec ŋicne ŋicne jaŋere ŋokacfâc

rocjopahuc Anutu‐nâŋec bunao bambeŋ. Erâ sifu Israe e hata‐ticne biaŋne
moc bâfuazo murâ sâcne bâfuaocmu. 3 Irec nâŋâc Anutu‐nâŋechec ʒâʒâfic
moc ehuc bomboŋ‐nâŋec gore mumutâcte sâcko mecne â Anutu‐nâŋecte
sâcmutâc dâŋte erâ ɋarac ɋarac qaŋgopieŋ jaŋere dâŋte sâckomâmâc ŋokac
ʒi naru motecfâc‐jeŋic jaŋehec behec‐jopanʒepeneŋ, erâ i sâcmutâc dâŋte
sâcko enʒepeneŋ. 4 Ajoc, faharec i gore gie, erâ nâŋe gohec maŋ mocjaha
eŋgopeneŋ; irec sanaŋkerâ ezo.” 5 Iŋuc mume Eʒera e faharerâ taha bapa
micne â Lewiŋic erâ Israe ŋic sasawa jaŋe dâŋmukicne irec sâcmujomirerâ
eniŋte ejarewec. Eme jaŋemujomirembiŋ.

6 Eme Eʒera e Anuture ufuŋmaŋkonec waharâ Eliasibire ŋokâ Johanaŋte
ficmaŋko ferâ nânâ opâ qikiŋnerâ mâc waha fowec. E kâpâcwâruonec
risiembiŋ jaŋe Wofuŋtao mi siŋkembiŋ irec ki busâqoc ewec hâcne. 7 Eme
kâpâcwâruonec risiembiŋ jaŋe Jerusalem haeo tumaŋne‐fâreniŋte dâŋ
musawepie Juda mâreŋko â Jerusalem haeo sâcke‐fârerâ rawec. 8Eme moc
e ʒoaŋ gie bapa jahec â moc irec maŋnaomi fisime ine fekicne â soŋaŋ jaŋe
mupie mafa â jufu mumuc‐ticne i jâoc rohuc e jahacne ine kâpâcwâruonec
risiembiŋ kikefuŋ i jaŋeraonec tuŋkezo.

9 Eme irec Judaŋic â Benjamiŋ guru jaŋe ʒoaŋ gie bapa jahec â moc
irec maŋnao Jerusalem haeo tumaŋnembiŋ. Tutumaŋ i mosa 9 irec ʒoaŋ
gie bapa 20 ira embiŋ. Eme ŋic ŋokac jaŋe Anuture ufuŋ maŋfuŋko
hae ʒoŋa kâcɋene ira wiac irec erâ â hoe micsâko hewecte ɋarac ɋarac
qahuc ŋembiŋ. 10 Eme taha bapa Eʒera e fahare domahuc ʒiŋuc jazawec:
“Ŋoŋe sâcmutâc dâŋ huckerâ mâreŋ mockonec ŋokac rocjopahuc Israere
kiŋ bâŋɋârâŋkembiŋ. 11 Eme irec apa ŋosafâc‐ŋeŋic jaŋere Wofuŋ Anutu
erao kiŋ bahac‐ ŋeŋic mutaniŋkerâ micticne reŋkenʒepieŋ. Erâ mâreŋ
ʒirec ŋicne ŋicne â mâreŋ mockonec ŋonâŋfac‐ŋeŋic jaŋerao ʒuʒuhuc‐
ŋeŋic fokac i hetâcnenʒepieŋ.” 12 Iŋuc mume kikefuŋ jaŋe owa kâcɋene
owackehuc kecʒiŋuc mumbiŋ: “Iŋuc hâcne; nâŋe goki mukomec iŋuc
jâmbâŋ enʒepeneŋ. 13 Erâ ine ŋic ŋokac bocjaha juŋgopeneŋ â hoe micsâko
hekac wâc, irec nâŋe sawao ʒira sâcne mi domanaŋmu. Erâ wâc gie
ʒi ʒoaŋ gie bapa mocjaha me jajahec ira bapane mi ekac, nâŋe wiac
i ehuc bahac bâfua‐jâmbâŋkembeŋ hâcne. 14 Irec fekicnefâc‐nâŋec jaŋe
kikefuŋ sâko jaŋere okacne domanʒepieŋ. Ehame hae‐nâŋec sâc ira mâreŋ
mockonec ŋokac rocjopambiŋ ŋic i jaŋe soŋaŋ â mumutara ŋic jaŋehec
dameŋ mukicnaoa fisi‐ fârenʒepieŋ. Iŋuc epene juku wiac irec Anutu‐
nâŋecte kimbeŋzi nâŋâcnao bâruŋkehuc fokac i râriezejec.” 15Eme Asahele
ŋokâ‐ticne Jonataŋ â Tikiware ŋokâ Jazeja jahe sawa dâŋ i âgo mi ecnepic;
Mesulam â Lewiŋic jaŋeraonec ŋic moc ʒâŋene Sabetai jahe ine dâŋ i
dopeckepic.

16 Eme kâpâcwâruonec risiembiŋ jaŋe iŋuc hâcne embiŋ. Eme Eʒerazi
garikiŋ sâc irec ŋic micne buc buc ʒâŋe‐jeŋic muhuc bâwosâec‐jopawec.
Eme jaŋe mosa 10 irec ʒoaŋ gie bapa 1 ira dâŋ i mu honec eniŋte waha
ŋembiŋ. 17 Eme juku fufuŋke mosare ʒoaŋ gie bapa 1 ira ŋic mâreŋ
mockonec ŋokac rocjopambiŋ jaŋe wose biric ejarepie tarawec.

18 Eme taha bapa jaŋere ɋâricfâc jaŋeraonec mâreŋ mockonec ŋokac
rocjopambiŋ i ʒiŋuc bâfuac‐jopambiŋ: Maseja, Elieʒe, Jaribi â Jozadacte
ŋokâ Jesuare ɋâricfâc jaŋeraonec ine Gedalia â qomâfâcne. 19 Jaŋe
ŋonâŋfâc‐jeŋic behec‐jopaniŋtemupaŋkerâ kiŋ tatarare taha bâzi rikeniŋte
buc buc sapaonec lama ŋicne bafisimbiŋ. 20 Eme Imerere ɋâricfâc

jaŋeraonec ine ŋic ʒiŋuc jaŋemâreŋmockonec ŋokac rocjopambiŋ: Hanani
â Ʒebadia. 21Harimte ɋâricfâc jaŋeraonec ine Maseja, Elia, Semaja, Jehiele
â Uʒia. 22 Pasahurure ɋâricfâc jaŋeraonec ine Elioenai, Maseja, Isimae,
Netanele, Joʒabada â Elasa.

23 Eme Lewiŋic jaŋeraonec ine Joʒabada, Simei, Kelaja (e Kelita hâcne),
Petahia, Juda â Elieʒe. 24 Eme gae hehe ŋic jaŋeraonec ine Eliasibi, haesac
motâc soŋaŋ jaŋeraonec ine Salum, Telem â Uri.

25Erâ Israe ŋic jaŋerao ine Parosire ɋâricfâc jaŋeraonec Ramia, Iʒija, Ma-
likia, Mijamiŋ, Eleaʒa, Hasabia â Benaja. 26-27 Elamte ɋâricfâc jaŋeraonec
ine Matania, Ʒekaria, Jehiele, Abadi, Jeremoti â Elia. Ʒature ɋâricfâc
jaŋeraonec ine Elioenai, Eliasibi, Matania, Jeremoti, Ʒabadi â Aʒiʒa.
28 Bebaire ɋâricfâc jaŋeraonec ine Johanaŋ, Hanania, Ʒabai â Atelai.
29 Banire ɋâricfâc jaŋeraonec ine Mesulam, Adaja, Jasubu, Seali â Jeremoti.
30 Pahati‐Moabire ɋâricfâc jaŋeraonec ine Adana, Kelali, Benaja, Maseja,
Matania, Bezalele, Binui â Manase. 31 Harimte ɋâricfâc jaŋeraonec ine
Elieʒe, Isia, Malikia, Semaja, Simeoŋ, 32 Benjamiŋ, Maluku â Semaria.
33 Hasumte ɋâricfâc jaŋeraonec ine Matenai, Matata, Ʒabadi, Elifele, Jere-
mai, Manase â Simei. 34 Banire ɋâricfâc jaŋeraonec ine Madai, Amaram,
Ueli, 35 Benaja, Bedeja, Keluki, 36 Wania, Meremoti, Eliasibi, 37 Matania,
Matenai â Josu. 38Binuire ɋâricfâc jaŋeraonec ine Simei, 39 Selemia, Nataŋ,
Adaja, 40Mahanadebai, Sasai, Sarai, 41Aʒarele, Selemia, Semaria, 42 Salum,
Amaria â Josefe. 43 Nebore ɋâricfâc jaŋeraonec ine Jeiele, Matitia, Ʒabadi,
Ʒebina, Jadai, Joele â Benaja. 44 Ŋic i jaŋe sasawa hâcne mâreŋ mockonec
ŋokac rocjopambiŋ, erâ naru motecfâc‐jeŋic jaŋehec behec‐jopambiŋ.

NEHEMIA
Nehemia e Judaŋiczi Babilonia mâreŋko fuarâ ŋicwofuŋ Arataʒeʒe ere

waiŋ soŋaŋ juwec. Juku ine Jerusalem haere dâŋ â Judaŋic âgofâcne
jaŋe mâreŋ‐ jeŋicko risierâ weniŋuc jumbiŋ irec biŋe manarâ busâqoc
manahuc ŋicwofuŋzimanacnehuc râeme risierâ Judaŋic âgofâc‐ticne bafic‐
jopaocte âzâcnewec. Âzâcneme ŋicwofuŋ Arataʒeʒezi manacnewec. Erâ
manacnewec sawa mâcne, e Nehemia kia sâko âkendâŋnehuc tâpiri sâko
râcnewecwâc. I fuŋne kecʒiŋucte ewec: Judaŋic jaŋe hae â taha ufuŋ‐jeŋic
mocwâc bâpiaŋkehuc baniŋte ehapie râsifâc‐jeŋic, Kanaaŋ mâreŋ rune
hâcne, jaŋe hecke‐jarehuc fific guguriŋ â ʒika boc bâfua‐jare jumbieŋ. Eme
jaŋere tâpiri â pepec penaroŋ bawahaocte iŋuc ewec.
Gaŋne gaŋne dâŋ forakac ine kecʒiŋuc:
Neh 1:1—7:3. Nehemia e risierâ Jerusalem hae bâpiaŋkehuc baniŋte esoc
qafeŋ ejarewec.

Neh 7:4—Neh 10. Ira ŋic kâpâcwâruonec risiembiŋ jaŋere ʒâŋe biri, erâ
Eʒerazi Mosere sâcmutâc dâŋ wose‐ jarehuc heɋâre‐jareme ŋic jaŋe
sâqocne‐jeŋicmufuambiŋ irec dâŋ fokac.

Neh 11. Ira Jerusalemhaeo â Judaiamâreŋko ŋic râec‐jopakicne jurambiŋ
jaŋere ʒâŋe biri fokac.

Neh 12. Ira Lewi ŋicguru jaŋere ʒâŋe biri sasawa râekicne, erâ Jerusalem
haere qânâsac barâ mutirimbiŋ irec dâŋ qâreŋkekicne fokac.

Neh 13. Ira Nehemia e Jerusalem haeo risieme arec jajahec eha bâbâsifuc
gâcne bâfuambiŋ i honerâ dâŋ mujarehuc maŋ bâbârisie bâfuaniŋte
ʒoɋac ejarewec, irec dâŋ fokac. Bâbâsifuc fuawec ine kecʒiŋuc:
Hombaŋ sisipiric â qâpuc jaŋehec sisifuc ee. Nehemiazi Jerusalem
haeo Judaŋic âgofâc‐ticne jaŋerao gie bahuc juwec dameŋ irec ʒâŋe
ʒiŋucmueŋgopeneŋ: Jerusalem haere bâbâpiaŋ â heheɋâre gie dameŋ
namba 2.

Nehemiazi Jerusalem haere numuwec
1Hakalia ŋokâ‐ticne Nehemia ere dâŋ.
Arataʒeʒe e ŋicwofuŋ juhame jare 20 eme no Kisilewo mosao Susa hae

sâkoo juhape wiac kecʒiŋuc fuawec: 2 Soctofafâc‐nane jaŋeraonec moc
ʒâŋene Hanani e ŋic gâcne jaŋehec Juda mâreŋkonec fisimbiŋ. Fisipie no
Judaŋic kâpâcwâruo mi fefe mâreŋ‐ jeŋickoa jumbiŋ jaŋere â Jerusalem
haere mu indiŋ ejarepo. 3 Eme jaŋe ʒiŋuc nazambiŋ: “Kâpâcwâruomi rara
Judamâreŋkoa jumbiŋ jaŋeraowiac hâhâwicne fuamemimi faio juŋgopieŋ.
Jerusalem haere sac i heropiekicne â motâc‐ticne sasawa i ʒoczi imacke‐
fârewec.”

4 Eme no dâŋ i manarâ waha ŋehuc kiopo. Erâ ki busâqoc ehuc
juhape ʒoaŋ gie bapa bocjaha tarawec. Erâ nânâ sowa juhuc sambâŋte
Anuture maio numuhuc jupo. 5 Ehuc kecʒiŋuc mupo: “O sambâŋ Wofuŋ
Anutu, go Anutu sâko â gereŋ gereŋne, maŋzi ʒâficgueŋgopieŋ jaŋehec
ʒâʒâficge i soŋaŋkehuc aki anonoc ejareekic. 6 Go ʒâŋe firâ hazec râehuc
nunumu‐nane ʒi manazemec. Kiŋaŋ qaqage noni kiŋaŋ qaqafâcge Israe
ŋic nâŋe nâŋâcnere erâ maigao ŋafe ʒoaŋ sâc numuekopac. Ehuc Israe
ŋic nâŋe sâqocne bâfuahuc bugao bambeŋ i mufuaekopac. Jâmbomac,

no â mamac‐ nanere garikiŋfâc nâŋe sâqocne bambeŋ hâcne. 7 Nâŋe
wiac repic qapicne egarehuc sâcmutâc dâŋ â dâŋsanaŋ erâ mumutâc dâŋ
kiŋaŋŋicge Mose mutâcnecnemeŋ i mi soŋaŋkembeŋ. 8 Go dâŋ kecʒiŋuc
muhuc kiŋaŋŋicge Mose mutâcnecnemeŋ i manasuzemec: ‘Ŋoŋe norao mi
siŋkeniŋmuo ine noni ŋicne ŋicne jaŋere ŋondeŋko bâtâtiec‐ŋopapemu. 9Me
norao mocwâc risierâ sâcmutâc dâŋnane soŋaŋkehucmana rereŋ eniŋmuo
ine behe qaisoc ejarekicnefâc‐ŋeŋic jaŋemâreŋwiwicko juipiehapie no sifu
irecnec qânusuc‐joparâ ʒâŋe‐nane foocte haemâreŋ bâwosâepo iramocwâc
bârisiec‐jopapemu.’ 10 Jaŋe gore kiŋaŋ qaqa â ŋic ŋokacfâc. Go gahac tâpiri
sâkogezi â mesanaŋgezi bâfiriec‐jopameŋ. 11 O Wofuŋ, go kiŋaŋ qaqage
nore nunumure mecne â ʒâŋege araŋ bacnehuc mana ʒiziweeŋgopieŋ
kiŋaŋ qaqafâcge i jaŋere nunumuremâmâc hazec râe‐hâmozemec. No ʒoaŋ
ʒira gie bape fârinehec eocte mana‐narezemec. Ehuc ŋic kecʒirec ʒâŋe faio
buurucge nowatuzemec.”
No dameŋ ira ŋicwofuŋte waiŋ soŋaŋ jupo.

2
Nehemia Jerusalem haeo sorekicne

1 Arataʒeʒe e ŋicwofuŋ juhame jara 20 ewec dameŋ ira mosa Nisaŋte
ʒoaŋ mocko waiŋ rorâ ŋicwofuŋ râcnepo. No juwicnao ʒâŋe mai‐ticnao
busâqoc hawari mi jujupac. 2 Irec ŋicwofuŋzi wio‐narehuc muwec: “Go
huc mi bacguha wemocte ʒâŋemaige busâqoc hawari ekac? No honecgupe
maŋ kukumbuc faio jukomec tinac ekac.” E iŋuc wio‐nareme mâretec
hâwicnuwec. 3 Eme ŋicwofuŋ ʒiŋuc âzâcnepo: “Ŋicwofuŋ go juraʒihuc juze-
mec sanaŋ! Apa ŋosafâc‐nane ducjopakicne hae mâreŋ i â haesac motâc
ʒoczi rikekicnere sesucne fuarâ foha weniŋuc busâqoc tâmiric jupemu?”
4 No iŋuc mupe ŋicwofuŋzi wio‐narerâ muwec, “Go wemo wiacte numu‐
narekomec?” Iŋucwio‐nareme sambâŋteAnutu numucnepo. 5Numucnerâ
ŋicwofuŋ kecʒiŋuc âzâcnepo: “O ŋicwofuŋ, go manatec sâckeha â kiŋaŋ
qaqage no honecnutec biaŋkekacko ine Juda mâreŋko apa ŋosafâc‐nane
ducjopakicne hae ira sorecnutec rarâ hae i heɋârerâ bazepac.” 6Eme ŋokac
wofuŋ e gâjoŋne ŋifecnao ŋehame ŋicwofuŋzi wio‐narerâ muwec, “Go mo
dameŋko razo mukomec â mo dameŋko risiecmu?” Ine hâcne, ŋicwofuŋ
e sorecnuocte maname sâckewec; eme no dameŋ bacnepo. 7 Ehuc ʒiŋuc
âzâcnepo: “Ŋicwofuŋ, go manatec sâckekacko ine Eufrata opâ ocniŋucnao
mâreŋ fokac irec soŋaŋ juŋgopieŋ jaŋere papia qâreŋkerâ narezemec. Eme
jaŋemana‐narepie fotâcnerâ raku Judamâreŋkofisizepac. 8Erâ jâckâtegere
soŋaŋ Asafa ere papia wâc qâreŋkezemec. Eme eki taha ufuŋte ficsanaŋ
motâc‐ticnere â haesac erâ no nahac ŋeŋe juju epemu fic irec katapa wiac
narezejec.” Eme Anutu‐ nanere mesanaŋzi basanaŋnuwecte ŋicwofuŋ e
numucnepo sâcmana‐narewec.

9 Eme no Eufrata opâ ocniŋucnao mâreŋ fokac irec soŋaŋ jaŋerao fisirâ
ŋicwofuŋte papia jarepo. Ŋicwofuŋ e becâsicko rara ŋic â momori jaŋere
fekicnefâc jaŋehec sorecnuwec. 10 Eme Horoni ŋic Saŋbalati â Amoŋŋic
kiŋaŋ qaqa Tobia jahe biŋe i manarâmanapiremi sâcke‐jâmbâŋkewec. Jahe
ŋic moczi Israe ŋic juju bapa‐jeŋicte bafic‐jopaocte fisime honerâ mâretec
takic‐jopawec hâcne.

Nehemiazi esoc qafeŋ ejarewec

11 Eme no Jerusalem haeo fisirâ juhape ʒoaŋ gie bapa jahec â moc
tarawec. 12 Tarame ŋafeo faharepe ŋic afecne mac nohec mâmâc faharem-
biŋ. Ehame Jerusalem haere wiac epemurâ Anutuzi maŋnaneo dâŋ râewec
i ŋic moc mi mufua‐jarepo. Erâ no qowi moc aricne, mâc fainao ŋehuc
rapo i sawa doma‐narewec. 13 Eme no ŋafeoa Wâneŋ Motâc ira hurâ rapo.
Raku Kâte Qâto Opâ Nombâŋ ira fisirâ fotâcnerâ Homotâcko fisipo. Ehuc
Jerusalem haesac hetâtiekicne â motâc‐ticne ʒoczi imacke‐fârewec i hone
manac efârepo. 14 Eme izi Opâ Ʒâŋe Motâcko fisirâ fotâcnerâ Ŋicwofuŋte
Opâ Ʒâkâŋko fisipo. Eme ira qowi fainao ŋehuc rapo izi fotâcneocte hata
basawec. 15 Iŋuc eme no ŋafeoa wâneŋko ferâ haesac honepo. Izi mocwâc
risierâ Wâneŋ Motâcko fotâcnerâ haeo raʒipo. 16 Ehame ŋic fekicne jaŋe,
no wena rapo â wemo wiac jaha epo i moc mi manambiŋ. No Judaŋic me
taha bapa me soŋaŋ micne me ŋic fekicne me ŋic gâcne sâko hae heɋârerâ
baniŋmu jaŋe irec dâŋ i juwicnao biac mi mufua‐jarepo.

17 Eme no ʒiŋuc jazapo: “Ŋoŋe juju repicnao juŋgopieŋ â Jerusalem
hae sesucne fuawec fokac â motâc‐ticne sasawa ʒoczi ʒafârewec i hone‐
fâreŋgopeneŋ. Ajoc, nâŋâc Jerusalem haesac banaŋ! Ehuc mimi busâqoc
faio bocmi junʒepeneŋ.” 18ErânoAnutu‐naneremesanaŋzibâwâzâŋnuwec
â ŋiwofuŋzi dâŋ nazaweo i mâmâc mufua‐jarepo. Jazape mumbiŋ, “Nâŋâc
faharerâ banaŋ.” Iŋucmurâ gie biaŋ i baniŋtemeo roroc embiŋ. 19Ehame
Horoni ŋic Saŋbalati â Amoŋŋic kiŋaŋ qaqa Tobia â Araba ŋic Gesem jaŋe
biŋe manarâ mana wahac‐nâpohuc mu surec enârehuc mumbiŋ, “Ŋoŋe
keci wemo wiac baŋgopieŋ? Ŋoŋe ŋicwofuŋ maŋrâŋgeŋ bâfuacneŋgopieŋ
hâcne.” 20 Jaŋe iŋuc mupie dâŋ kecʒiŋuc bâtikie‐jarepo: “Sambâŋ Anutuzi
bafic‐ nâpome juhâc qâhâmonaŋmu irec kiŋaŋ qaqafâcne nâŋe faharerâ
banaŋmu, ehuc ŋoŋere dâŋ i mi mananaŋmu â ʒâŋe biŋe‐ŋeŋic i Jerusalem
haeo wâcmi foocmu.”

3
Hae dâkâne dâkâne ru sâc ehuc bambiŋ

1 Eme taha bapa fekicne Eliasibi e taha bapa qomâfâc‐ticne jaŋehec
fuŋkerâ LamaMotâc bambiŋ. Jaŋe iŋuc ehuc mutirirâ wâtuŋ â motâc‐ticne
mâmâc râembiŋ. Erâ ʒuhuckerâ barakupie Hameare ʒae â Hananere ʒae
ira fisiwec. 2 Ehame Jeriko ŋic jaŋe jahere tofanao iticnerâ bambiŋ. Eme
jaŋere tofanao iticnerâ Imirire ŋokâ Ʒakuruzi bawec.

3 Ehame Hasenare ŋokâfâc jaŋe Hâwec Qowi Motâc bambiŋ. Erâ wâtuŋ‐
ticne âkendâŋnehuc otecne âmotâc erâ babasanaŋwiac‐ticne râe‐fârembiŋ.
4-5Eme jaŋere tofanao iticnerâ Uriare ŋokâ Hakozi ŋosa‐ticne Meremoti eki
bâpiaŋkewec. Eme ere tofanao iticnerâ Berekiare ŋokâMeseʒabe ŋosa‐ticne
Mesulamzi bâpiaŋkewec. Eme ere tofanao iticnerâ Banare ŋokâ Zadokozi
bâpiaŋkewec. Eme ere tofanao iticnerâ Tekoi ŋic jaŋe bâpiaŋkembiŋ.
Ehame fekicnefâc‐jeŋic jaŋe ine bomboŋ‐jeŋicte gie qâtec‐joparâ mi bam-
biŋ.

6 Ehame Paseare ŋokâ Jojada â Besodejare ŋokâ Mesulam jahe Motâc
Raŋɋane bâpiaŋkepic. Jahe wâtuŋ‐ticne âkendâŋnehuc otecne â motâc erâ
babasanaŋ wiac‐ticne râe‐fârepic. 7Eme jahere tofanao iticnerâ Gibeoŋ ŋic
Melatia â Meronoti ŋic Jadoŋ jahe bâpiaŋkepic. Erâ Eufrata opâ ocniŋucnao
mâreŋ fokac irec soŋaŋ ere rurumaŋko Gibeoŋ â Mizipa ŋic jumbiŋ jaŋe

mâmâc bambiŋ. 8 Jaŋere tofanao iticnerâ Harihajare ŋokâ gol bapa Uʒielezi
bâpiaŋkewec. Eme ere tofanao iticnerâ âsu biaŋ bapa ŋic jaŋeraonec moc
ʒâŋene Hanania eki bâpiaŋkewec. Jaŋe Jerusalem hae iŋuc bâpiaŋkehapie
raku Sac Qaratiekicne ira fisiwec. 9EmeHananiere tofanao iticnerâ Hurure
ŋokâ Refajazi bâpiaŋkewec. E Jerusalem hae dâkâne irec mâreŋ i qizeckerâ
juwec. 10-11 Eme ere tofanao iticnerâ Harumafare ŋokâ Jedaja e ficticne
ŋifecnao sac fowec i bâpiaŋkewec. Eme ere tofanao iticnerâ Hasabinejare
ŋokâ Hatusizi bâpiaŋkewec. Eme Harimte ŋokâ Malikia â Pahati‐Moabire
ŋokâ Hasubu jahe hae dâkâne moc â Ʒafe Ʒae i bâpiaŋkepic. 12 Eme
jahere tofanao iticnerâ Halohesire ŋokâ Salum otâfâcne jaŋe bafickehapie
bâpiaŋkewec. Salum e Jerusalem hae dâkânemoc irec soŋaŋ juwec.

13EmeHanuŋ â Ʒanoa haere ŋecjucfâc jaŋeWâneŋMotâc i bâpiaŋkembiŋ.
Bâpiaŋkerâ otecne â motâc erâ babasanaŋ wiac‐ticne râe‐fârerâ haesac i I
tauseŋ kubi ʒuhuckerâ barakupie Homotâcko fisiwec.

14 Ehame Rekabare ŋokâ Malikia e Bete‐Hakerem hae mâreŋ qizeckehuc
juweczi Homotâc i bâpiaŋkewec. Bâpiaŋkerâ otecne âmotâc erâ babasanaŋ
wiac‐ticne râe‐fârewec.

15 Eme Kolohoʒere ŋokâ Salum e Mizipa hae mâreŋ qizeckerâ juweczi
Opâ Ʒâŋe Motâc bâpiaŋkewec. Bâpiaŋkehuc bupune herâ otecne â motâc
erâ babasanaŋ wiac‐ ticne râe‐fârewec. Ehuc ŋicwofuŋte ʒariŋ gieo Sela
Opâ Nombâŋte sac i bahame raku Dawidire hae qizecko riri hukac ira
fisiwec. 16Eme ere tofanao iticnerâ Aʒibukere ŋokâ Nehemiazi bâpiaŋkeme
raku Dawidire ʒâŋeruŋ gie ŋifecnao fisi fotâcnerâ opâ ʒâkâŋ jaba bakicne
ira fisiwec; erâ irecnec fotâcnerâ ŋic qac momori jaŋere ficko fisiwec.
Nehemia e Bete‐Zuru haere mâreŋ dâkâne soŋaŋkehuc juwec. 17 Eme ere
tofanao iticnerâ Lewiŋic kecʒiŋuc jaŋe bâpiaŋkembiŋ: Banire ŋokâ Rehum,
â ere tofanao iticnerâ Hasabiazi mâreŋ‐ ticnao bâpiaŋkewec. Hasabia e
Keila mâreŋ dâkâne moc qizeckerâ juwec. 18 Eme jahere tofanao iticnerâ
qomâfâc‐jekic ʒiŋuc jaŋe bâpiaŋkembiŋ: Henadadire ŋokâ Bawai, e Keila
mâreŋ dâkâne moc i qizeckerâ juwec. 19 Eme ere tofanao iticnerâ Jesuare
ŋokâ Eʒerezi, heâŋ moc ʒâŋene Râricne ira ʒikare wiac guruckekicne irec
ŋifecnao sac fowec i bâpiaŋkewec. Eʒere e Mizipa hae qizeckerâ juwec.
20 Eme ere tofanao iticnerâ Ʒabaire ŋokâ Barukuzi sac tofane moc Râricne
irecnec bâpiaŋkeha raku taha bapa fekicne Eliasibire ficmotâcko fisiwec.
21 Ehame Uriare ŋokâ Hakozi ŋosa‐ticne Meremoti e tofane moc Eliasibire
ficmotâckonec bâpiaŋkehame raku Eliasibire fic tofanao fisiwec. 22Eme ere
tofanao iticnerâ Jordaŋ Wâneŋte taha bapa jaŋe bâpiaŋkembiŋ. 23 Ehame
jaŋere tofanao iticnerâ Benjamiŋ guru â Hasubu ŋic jaŋe ficjeŋic ŋifecnao
sac fowec i bâpiaŋkembiŋ. Eme jaŋere tofanao iticnerâ Masejare ŋokâ
Anania ŋosa‐ticne Aʒaria eki jahacne fic heririŋko sac fowec i bâpiaŋkewec.
24 Eme ere tofanao iticnerâ Henadadire ŋokâ Binuizi tofane moc Aʒariare
fickonec fuŋkerâ bâpiaŋkehame raku Râricne ira fisiwec. 25 Erâ raku
tuturuŋnao fisiwec. Eme Uʒaire ŋokâ Palalizi momori soŋaŋ jaŋere hae
ʒoŋa heririŋnao ŋicwofuŋte fic faicnao ʒae fowec â Râricne irec ŋifecnao
sac i bâpiaŋkewec. Eme ere tofanao iticnerâ Parosire ŋokâ Pedaja 26 â taha
ufuŋte kiŋaŋ qaqa Ofele haeo jumbiŋ jaŋe Opâ Motâc â ʒae ferâ domawec
irec ŋifecnao bâpiaŋkehapie raku masune mocko fisiwec. 27 Eme jaŋere



NEHEMIA 3:28 625 NEHEMIA 4:14

tofanao iticnerâ Tekoi ŋic jaŋe tofane moc ʒae sâko ferâ domawec irec
ŋifecnao bâpiaŋkehapie raku Ofele haere sacko fisiwec.

28 Ehame taha bapa jaŋe BecâsicMotâc faicnao buc buc ficjeŋic ŋifecnao
sac bâpiaŋkembiŋ. 29 Eme jaŋere tofanao iticnerâ Imere ŋokâ‐ticne Zadoko
e wâc iŋuc jaha ficticnere ŋifecnao bâpiaŋkewec. Eme ere tofanao iticnerâ
Sekaniare ŋokâ Semajazi bâpiaŋkewec. Semaja e Ʒoaŋ Wewefunao Motâc
irec soŋaŋ juwec. 30 Eme Semajare tofanao iticnerâ Selemiare ŋokâ
Hanania â Zalafare ŋokâ namba 6 ʒâŋene Hanuŋ, jahe ŋondeŋne moc
bâpiaŋkepic. Ehame jahere tofanao iticnerâ Berekiare ŋokâ Mesulamzi e
jahacne ficmaŋ ŋifecnao bâpiaŋkewec. 31 Eme ere tofanao iticnerâ golzi
eri wiac bapa ŋic jaŋeraonec moc, ʒâŋene Malikia, eki bâpiaŋkehame raku
Bibiric Motâc ŋifecnao taha ufuŋte kiŋaŋ qaqafâc jaŋere fic â nareŋ gareŋ
ŋic jaŋere fic ira fisi fotâcnerâ raku tuturuŋnere ficmaŋ faicne ira fisiwec.
32 Eme tuturuŋnere ficmaŋ faicne â Lama Motâc jahere ŋoŋondeŋko ira
golzi eri wiac bapa ŋic â nareŋ gareŋ ŋic jaŋe bâpiaŋkembiŋ.

4
Gieŋic jaŋe râsi jaŋere ruc bambiŋ

1Ehame Saŋbalati e nâŋehaesac bahuc jumbeŋ irec biŋemanarâmâretec
aaricke sâqorewec. Aarickeme Judaŋic mu gâgâwi enârewec. 2 Ehuc
qomâfâc‐ticne â Samaria momori jaŋere maio kecʒiŋuc muwec: “Judaŋic
betaŋkekicne keci jaŋe wemo wiac eŋgopieŋ? Jaŋe wiac sasawa mocwâc
heɋâreniŋmu me? Jaŋe taha bâzi rikeniŋmu me? Jaŋe ʒoaŋ gie bapa
mocjaha irec maŋnao bafâreniŋmu me? Jaŋe qânâ ʒoczi ʒakicne i jawa
guruonec rorâ bapie qânâ mocwâc eocmu?” 3 Eme Amoŋŋic Tobia e
ere heririŋko domahuc muwec, “Iŋuc hâcne, jaŋe wiac baŋgopieŋ keci i
kâte qâto moczi fainao feocmuo ine ŋenʒaŋneocmu.” 4 O Anutu‐nâŋec,
go manac, nâŋe suŋgiŋ‐ nâpokicne. Go musopec‐ jeŋic i bâtikietec jaŋe
jaŋacne faio fezejec, ehuc batac bawarec ejarerâ kâpâcwâru bacjopa rapie
mâreŋ mocko juniŋte qikiŋ‐jopazemec. 5 Go kiŋjeŋic mi hefackezemec â
sâqocne‐jeŋic mi bâtâmirezemec. Jaŋe hae sac bapa ŋic jaŋere ʒâŋe faio go
maŋbâiŋ egareŋgopieŋ hâcne.

6 Nâŋe ine haesac ʒuhuckerâ bakupene kikic efârerâ hâŋne‐ticne i
nâfockewec. Iŋuc fuame ŋic ŋokac jaŋe gie i ʒoɋachec bambiŋ.

7 Eme Saŋbalati â Tobia erâ Araba ŋic â Amoŋŋic â Asidode ŋic jaŋe,
Jerusalem haesac i ʒoɋachec ququŋke tâmiric bahuc sawane forawec i biac
bâzicke‐fârezo eŋgopieŋ, biŋe iŋuc manarâ aaric‐ jopa sâqorewec. 8 Irec
jaŋe fisira Jerusalem haeo ʒika qahuc hae rune maŋ bâsifuc ejareniŋte
tumaŋne‐fârembiŋ. 9 Eme irec jaŋe fisinʒipiŋte Anutu‐nâŋec numucnehuc
ŋafe â ʒoaŋ ŋeŋezicfâc‐nâŋec juniŋte soŋaŋ âkendâŋ‐jopambeŋ.

10 Erâ ine Juda mâreŋ rune jaŋe mumbiŋ, “Tagi roro jaŋere tâpiri
i omaekac â jawa wiac ine ŋemâcnea fokac, irec nâŋâc gie i sâcne
mi banaŋmu.” 11 Ehame kisâfâc‐nâŋec jaŋe mumbiŋ, “Jaŋe mi mana-
hapie me mi honec‐nâpohapie nâŋâc ŋondeŋ‐ jeŋicko fisirâ jopahuc gie i
bâniniŋkenʒepeneŋ.” 12 Eme Judaŋic râsi ŋondeŋko jurambiŋ jaŋe nâŋerao
fisirâ arec 10 ʒiŋuc nâzâmbiŋ: “Hae mâreŋ juŋgopieŋ sâc irecnec râsi fisi‐
nâreniŋmu.” 13 Eme no sac râpenao hae sahao mâreŋ uuruŋne forawec
ira garikiŋ‐jeŋic sâc ŋic ʒika â sându â tepe‐jeŋichec râec‐jopapo. 14 Erâ

no fahare fifisacne fihuc soŋaŋ micne â ŋic fekicne erâ ŋic ŋokac sâko
ʒiŋuc jazapo: “Ŋoŋe jaŋere mi hâwic‐ŋopazejec. Ŋoŋe Wofuŋ e kâcɋene
â qeŋ bipinehec i manasunʒepieŋ, ehuc ŋokâfâc‐ŋeŋic â otâfâc‐ŋeŋic â
ŋonâŋfâc‐ŋeŋic erâ fic hae‐ŋeŋicte ʒika qanʒepieŋ.”

15 Ehame kisâfâc‐nâŋec jaŋe, Judaŋic jaŋere dâŋ maŋkembeŋ i jaŋe biac
manambiŋ, erâ dâŋ birickembeŋ i Anutuzi hetâtie‐nârewec iŋuc mana
tararâ behembiŋ. Irec nâŋebuc buc gie‐nâŋeckomocwâc risiembeŋ. 16Eme
ʒoaŋ ira fuŋkerâ jufehuc gieŋicfâc‐nane bâfâuc‐jopape dâkâne jaŋe sac
bambiŋ â dâkâne jaŋe sândumaro â tepe erâmaruku barâ domambiŋ. Ehuc
micnefâc‐jeŋic jaŋe Juda kikefuŋ sacgie bambiŋ jaŋere râpeo domambiŋ.
17 Ehame tagi bambiŋ jaŋe mejeŋic moczi gie bambiŋ â mejeŋic moczi ine
ʒikare wiac bambiŋ. 18 Eme sac bambiŋ jaŋe buc buc ʒika‐jeŋic rorâ gâjoŋ‐
jeŋicko hafepie domaha gie bambiŋ. Ehame ŋic qeŋ qawec e nore gâjoŋkoa
juwec. 19 Eme no soŋaŋ micne â ŋic fekicne erâ ŋic ŋokac gâcne sâko
ʒiŋuc jazapo: “Gie i kâcɋene â qaratiekicne, erâ nâŋâc sacgieo sawa ʒora
sasawa domaŋgopeneŋ. 20 Irec ŋoŋe hae mâreŋ ira me ira juhuc qeŋfânâŋ
manarâ nâŋerao ʒira fisi‐fârenʒepieŋ. Ehame nâŋâcne ʒika i Anutu‐nâŋeczi
qaocmu.”

21Nâŋe iŋuc erâ sacgie bambeŋ, ehuc ŋic dâkâne jaŋe furic râeme fuŋkerâ
sându barâ jukuhapie hae ŋafeme bâpiŋ wefuwec. 22 Erâ no dameŋ ira
ŋic ŋokac wâc ʒiŋuc jazapo: “Ŋic sasawa â kiŋaŋ qaqafâc‐ŋeŋic ŋoŋe
Jerusalem haeoa ŋec foc enʒepieŋ, ehuc ŋafeo soŋaŋ‐nâŋec junʒepieŋ â
ʒoaŋko gie banʒepieŋ.” 23 Irec no nahacne mecne â qomâfâc‐nane mecne
â gieŋicfâc‐nane â ruc bapa ŋic bâjâpecnuhuc jumbiŋ mecne nâŋeraonec
moczi moc ŋaqi qoruc‐ticne moc mi heunuckewec. Nâŋe buc buc ʒikare
wiac i menâŋeckoa fowec.

5
Tofa babazu i qatarambiŋ

1 Juda ŋic ŋokac omane jaŋe Judaŋic qomâfâc‐jeŋic jaŋere manapie mi
sâckeme dâŋsâko bâfuambiŋ. 2Ehuc gâcne jaŋe ʒiŋuc hâcnemumbiŋ: “Nâŋe
ŋokâ otâfâc‐nâŋec jaŋehec bocjaha eŋgopeneŋ, irec jacgoŋ qikiŋne‐nârepie
nâhuc junʒepeneŋ.” 3 Ehame gâcne jaŋe wâc ʒiŋuc mumbiŋ: “Nâŋe
rorocte erâ hesarac mâreŋ‐nâŋec â waiŋ gie‐nâŋec â ficnâŋec qikiŋnenaŋte
muŋgopeneŋ.” 4Eme gâcne jaŋemumbiŋ, “Naŋe hesaracmâreŋ âwaiŋ gie‐
nâŋec izi moneŋ jaba kitâcneme ŋicwofuŋte sahac taha râembeŋ. 5Nâŋere
soc biuc i qomâfâc‐nâŋec jaŋere soc biuc irec sâc, â naru motecfâc‐nâŋec
jaŋe wâc iŋuc jaha jaŋere naru motecfâc jaŋere sâc jaha. Erâ ine sifu
nâŋe otâ ŋokâfâc‐nâŋec kiŋaŋ qaqa erâ juniŋte fotarie‐jareŋgopeneŋ, erâ
otâfâc‐nâŋec gâcne biac kiŋaŋ qaqa bacjopakicne. Ehame ŋic gâcne jaŋe
hesarac mâreŋ â waiŋ gie‐nâŋec nâwoc rombiŋte iŋucme iŋuc ezore tâpiri
basaŋgopeneŋ.”

6 No dâŋ mumbiŋ i manarâ aaricnu sâqorewec. 7 Ehuc dâŋ irec
manatâc qâtâc eku soŋaŋ micne â ŋic fekicne dâŋ mujarepo. Ehuc ʒiŋuc
jazapo: “Ŋoŋe Judaŋic qomâfâc‐ŋeŋic tofa bafehuc bazu‐ŋareniŋte fotarie‐
jareŋgopieŋ.” Iŋucmurâ jaŋere dâŋmunaŋtemupe tutumaŋ sâko fuawec.
8 Eme no ʒiŋuc jazapo: “Nâŋâc tâpiri‐nâŋecte sâc Judaŋic qomâfâc‐nâŋec
ŋic gurune gurune jaŋerao râec‐jopakicne i mocwâc bârisiec‐jopambeŋ.

Ehame ŋoŋe ʒi qomâfâc‐ŋeŋic moneŋte erâ qikiŋ‐ jopapie nâŋe mocwâc
furi bacjopapene risieniŋte muŋgopieŋ me?” No iŋuc jazape jaŋe dâŋ
basarâ mâc niniŋkerâ ŋembiŋ. 9 Eme no ʒiŋuc jazapo: “Ŋoŋe wiac
eŋgopieŋ i biaŋne aricne. Ŋoŋe Anutu araŋ bacnehuc, kisâfâc‐nâŋec ŋic
gurune gurune jaŋemu surec enârenʒipiŋte sacfozic sâcnemi foniŋmume?
10 Erâ wâc no â qomâfâc‐nane â gieŋicfâc‐nane nâŋe moneŋ â jacgoŋ jaba
jarepene tofa fuawec i sifu behe‐jarenaŋte mukopac. 11 Â ŋoŋe miŋecgac
jaha hesarac mâreŋ â waiŋ gie â oliwa gie â ficjeŋic erâ moneŋ sasawa â
jacgoŋ â waiŋ â wokemaŋ jowac rombiŋ i mocwâc bâtikie‐jarenʒepieŋ.”
12 Iŋuc jazape jaŋe mumbiŋ, “Nâŋe wiac i bârisie‐jarehuc jaŋeraonec wiac
mocte moc mi munaŋmu. Go mukomec irec sâcko enaŋmu hâcne.” Jaŋe
iŋucmupie no taha bapa hetumaŋ‐joparâ ejarepe mupaŋkembiŋ irec sâcko
eniŋte mujomirembiŋ. 13 Erâ no ŋaqi‐nane ititiŋkehuc mupo, “Ŋic i me i
moczi mumupaŋ ʒirec sâcko ebac mi eocmuo ine Anutuzi e wâc iŋuc jaha
ficticnaonec â gie‐ticnaonec ititiŋkezejec. Iŋuc eme ŋic e mafa tâmiric erâ
hapetac juzejec.” No iŋuc mupe kikefuŋ jaŋe “Jâmbomac” muhuc Wofuŋ
muteŋ bâteŋ ecnembiŋ. Ehuc ŋic jaŋemupaŋkembiŋ irec sâc hâcne embiŋ.

14 Erâ i sawa mâcne, Arataʒeʒezi ŋicwofuŋ juhame jara 20 ewec dameŋ
ira Judaŋic jaŋere mâreŋ soŋaŋ âkendâŋnumbiŋ. Eme jara 12 jufehape e
jahacne ŋicwofuŋ juju jara 32 ewec. Eme no nahacne â qomâfâc‐nane
mecne nâŋe dameŋ ŋondeŋ irecmaŋnaomâreŋ soŋaŋtenânâ biŋemukicne
i moc mi nâmbeŋ. 15Mâreŋ soŋaŋ raŋɋane nore juwicnao jumbiŋ jaŋe ŋic
ŋokac jaŋere faio tagi afecne mi hembiŋ. Ehuc ʒoaŋ sâc siliwa moneŋ 40
irec sâc nânâ â waiŋ jowac rombiŋ. Ehame kiŋaŋ qaqafâc‐jeŋic jaŋe wâc
ŋic ŋokac ŋicbomboŋ ejarembiŋ. No ine Anutu araŋ bacnehuctecne iŋucmi
epo. 16 Erâ wâc no sacgie i paŋpaŋnea bahuc domapo, ehuc mâreŋ moc
mi rauckepo. Ehame gieŋicfâc‐nane jaŋe giere ijaha tumaŋne‐fârembiŋ.
17 Eme Judaŋic â ŋic fekicne 150 jaŋe nore ficko nânâ nâjumbieŋ. Erâ
ŋic gurune gurune rârec‐nâporâ jumbiŋ irecnec fisi‐nârembiŋ jaŋe ine mi
wosec‐jopakicne. 18 Irec ʒoaŋ gie bapa sâc nânâ ʒiŋuc bâmocke‐narekicne:
Bulimakao mocjaha â lama hone wosâc ekicne 6, erâ qâqâc wâc iŋuc
jaha bâmocke‐narembiŋ. Eme ʒoaŋ gie bapa 10 tarame sâc waiŋ ʒopo
mâretec gurucke‐ narembiŋ. Erâ no wiac sasawa i ŋic ŋokac jaŋe tagi
bâmâmâcke‐jarekicnere mâreŋ soŋaŋte nânâ biŋe fuaocte mukicne irec sâc
fua‐nareocte mi fotarie‐jarepo. 19 O Anutu‐nane, go ŋic ŋokac jaŋere wiac
sasawa efârepo irec mana‐naretec biaŋkezejec.

6
Kisâfâc‐jeŋic jaŋe soŋsoŋko râsi rojarembiŋ

1 Eme Saŋbalati â Tobia â Araba ŋic Gesem erâ râsifâc‐nâŋec gâcne jaŋe,
noni sac bakupe sawane moc mi fowec irec biŋe manambiŋ. (No ine
dameŋ ira motâc wiac mi ɋeticke‐fârepo.) 2 Eme Saŋbalati â Gesem jahe
dâŋ râe‐narehuc kecʒiŋuc mupic: “Go Ono wâneŋko waretec hae mocko
bâbâfuac enʒepeneŋ.” Erâ jahe sipiricnunicte maŋkehuc mupic. 3 Irec no
jaherao kiŋaŋ sorec‐jopahuc kecʒiŋuc mupo: “No gie sâko moc bakopacte
sâcne mi hufâpemu. No fahare ŋoherao hufâhape giezi wemocko mâc
foocmu.” 4 Eme jahe arec jahec â jahec dâŋ ijaha râe‐narepire no dâŋ
hawarine ijaha wâc bâtikie‐jactepo. 5 Ehame Saŋbalati e arec 5 dâŋ ijaha

muhuc papia qâreŋkerâ kiŋaŋ qaqafâc‐ticne jarehuc norao sorec‐jopawec.
6Papia irecmaŋnaodâŋ ʒiŋucqâreŋkekicne fowec: “Ŋic gurune gurune jaŋe
gore dâŋ kecʒiŋuc muhapie Gesemzi wâc ijaha mukac: Go â Judaŋic ŋoŋe
maŋrâŋgeŋ bâfuazo eŋgopieŋte sac bakomec hâcne. Erâ go ŋicwofuŋ‐jeŋic
ecmurâ manasukic. 7 Erâ go gahacnere manasuhuc Jerusalem haeo dâŋ
ʒiŋuc musaweniŋte porofete âkendâŋ‐jopameŋ: ‘Juda mâreŋko ŋicwofuŋ
moc jukac.’ Eme dâŋ i hâcne ŋicwofuŋ âzâcneniŋmu. Irec go waretec dâŋ ʒi
muc manac epene taraoc.” 8Eme no ʒiŋucmuhuc dâŋ râecnepe rawec: “Go
wiac mukomec iŋucnemocmi ekicne, i go gahacne maŋko fuac dâŋ.” 9 Jaŋe
ʒiŋucmanasuhuc hâhâwic henâreniŋte dâŋ i mumbiŋ: “Gie i mi batarahuc
bâniniŋkepie fozejec.” O Anutu, ʒi menane basanaŋkec.

10 Eme no Delajare ŋokâ Mehetabe ŋosa‐ticne Semaja e ficticne motâc
herâ ŋehame raʒipo. Eme ʒiŋuc muwec: “Nâhâc Anuture taha ufuŋmaŋko
tumaŋnerâ taha ufuŋtemotâc i sasawa hefârezeperec. Ŋic guzomuŋgopieŋ
jaŋe ŋafeo hâcne wareniŋmu.” 11 Mume ʒiŋuc mupo: “No mo ŋicte
hâwicnume wisepemu, erâ no iŋucnezi taha ufuŋko ferâ sâcne jupemu me?
Irec no mi fepemu.” 12 No ʒiŋuc hone mana tarac epo hâcne: Semaja
e Anutuzi mi sorewec, e Tobia â Saŋbalati jahe furi râcnepicte no râsi
enarehuc findaŋdâŋ muwec. 13 E iŋuc eme no hâhâwic bâfuarâ hata ira
âtehuc hehesic bâfuapemurâ furi râcnekicne. Erâ no mu surec enarehuc
ʒâŋe biŋe‐nane bâsâqoreniŋte iŋuc embiŋ. 14 O Anutu‐nane, go Tobia â
Saŋbalati jahe wiac sasawa epic irec sâcko okacne jactezemec. Erâ wâc
porofete ŋokacNoadia â porofete gâcne sâko hâhâwic henareniŋtemumbiŋ
jaŋe wâcmâmâc.

15 Eme sac i ʒoaŋ gie bapa 52 baku Elule mosare ʒoaŋ gie bapa 25
ira batarambeŋ. 16 Eme kisâfâc‐nâŋec ŋic gurune gurune rârec‐nâporâ
jumbiŋ jaŋe biŋe manarâ hâwic‐jopame hâbi‐jeŋic goroŋkewec. Jaŋe gie
i Anutu‐nâŋecte babaficko baku batarambeŋ, iŋuc mana tarambiŋ hâcne.
17 Ehame dameŋ ira Judaŋic fekicne jaŋeraonec papiazi Tobiarao fisiwec â
Tobiaraonec papiazi jaŋerao wâc fisiwec. 18 E Arare ŋokâ Sekaniore kimo
juwecte Juda mâreŋko ŋic bocjaha jaŋe bafickeniŋte mupaŋkembiŋ hâcne.
Eme ŋokâ‐ ticne Johanaŋzi Berekiare ŋokâ Mesulamte otâ ŋonâŋ‐ticne
rowec. 19Erâ jaŋe noremaio eebapa‐ticne imumbiaŋkembiŋ, ehuc dâŋnane
i wâc âzâcnembiŋ. Ehame Tobiazi hâhâwic henareocte papia râehuc jaha
domawec.

7
Nehemiazi Jerusalem haere guriŋ bapa âkendâŋ‐jopawec

1Haesac bakupene tara‐fâreme no motâc âkendâŋne‐fârepo, ehuc motâc
soŋaŋ â gae hehe ŋic â Lewiŋic âkendâŋ‐joparâ 2 Jerusalem hae hone soŋaŋ
enicte ɋanane Hanani â ficsanaŋte soŋaŋ Hanania râec‐jofapo. Hanania
e ŋic bocjaha jaŋere sâc jâuruhuc Anuturao qohotarâ e araŋ bacnehuc
juwec. 3 Eme no jahe ʒiŋuc jasapo: “Jerusalem haere motâc i fohame
juku ʒoaŋ qasanaŋkeme jaha rozo, erâ momori jaŋe soŋaŋ domahapie jaha
motâc herâ basanaŋkezo. Erâ Jerusalem haeonec ŋic jaŋeraonec soŋaŋ
râec‐jopapie gâcne jaŋe haesac mujarekicne ira domahapie gâcne jaŋe
ficjeŋic ŋifecnao domanʒepieŋ.” 4 Hae i qaratiekicne â kâcɋene, â irec

maŋnao ŋic ŋokac jumbiŋ ine afecne mac, erâ fic gâcne ʒuhuckerâ mi
bakicne.

Kâpâcwâruonec risiembiŋ jaŋere ʒâŋe biri
(Eʒe 2:1–70)

5No ŋic kâcɋene â fekicne erâ ŋic ŋokac hetumaŋ‐joparâ ŋic gaŋne gaŋne
fua warembiŋ sâc wose qâreŋ ejarepemurâ Anutuzi mutâcne‐narewec.
Eme no bâbâni warembiŋ jaŋe gaŋne gaŋne fua warembiŋ sâc irec papia
qizec i bâfuapo. Ehuc ira dâŋ kecʒiŋuc qâreŋkekicne fowec i honepo:

6 Mâreŋ ʒirec ŋic ŋokac Babe ŋicwofuŋzi kâpâcwâru bacjoparâ amec‐
jopa rawec jaŋeraonec bocjaha jaŋe Jerusalem haeo â Juda mâreŋko hae‐
jeŋic ŋerawec sâc risiembiŋ. 7 Jaŋe ŋic kecʒiŋuc jaŋehec risiembiŋ hâcne:
Serubabe, Jesua, Nehemia, Aʒaria, Ramia, Nahamani, Morodekai, Bilisaŋ,
Misipereti, Bigiwai, Nehum â Bana.
Â Israe ŋic risiembiŋ jaŋere ʒare ine ʒiŋuc: 8 Parosire ɋâricfâc 2 tauseŋ

172. 9 Sefatiare ɋâricfâc 372. 10 Arare ɋâricfâc 652. 11 Pahati‐Moabire
ɋâricfâc, Jesua â Joabe jahere ɋâricfâc hâcne ine 2 tauseŋ 818. 12 Elamte
ɋâricfâc 1 tauseŋ 254. 13 Ʒature ɋâricfâc 845. 14 Ʒakaire ɋâricfâc 760.
15 Binuire ɋâricfâc 648. 16 Bebaire ɋâricfâc 628. 17 Aʒegadere ɋâricfâc 2
tauseŋ 322. 18 Adonikamte ɋâricfâc 667. 19 Bigiwaire ɋâricfâc 2 tauseŋ 67.
20 Adiŋte ɋâricfâc 655. 21 Aterere ɋâricfâc, Hisikiare ɋâricfâc hâcne ine 98.
22 Hasumte ɋâricfâc 328. 23 Bezaire ɋâricfâc 324. 24 Harifire ɋâricfâc 112.
25 Gibeoŋte ɋâricfâc 95. 26 Betelehem â Netofa haeonec ŋic 188. 27 Anatoti
haeonec ŋic 128. 28 Betaʒimawe haeonec ŋic 42. 29 Kiriati‐Jearim, Kefira
â Beroti haeonec ŋic 743. 30 Rama â Geba haeonec ŋic 621. 31 Mikimasi
haeonec ŋic 122. 32 Bete a Ai haeonec ŋic 123. 33Nebo hae moc irec ŋic 52.
34Elamwasenere ɋâricfâc 1 tauseŋ 254. 35Harimte ɋâricfâc 320. 36 Jerikore
ɋâricfâc 345. 37 Lode, Hadidi â Ono jaŋere ɋâricfâc 721. 38 Senare ɋâricfâc
3 tauseŋ 930.

39 Eme Jesuare kikefuŋkonec Jedajare ɋâricfâc taha bapa jaŋe 973.
40 Imere ere ɋâricfâc 1 tauseŋ 52. 41 Pasahurure ɋâricfâc 1 tauseŋ 247.
42Harimte ɋâricfâc 1 tauseŋ 17.

43 Eme Hodeware ɋâricfâc jaŋeraonec Jesua, Kadimiele hâcne, ere
ɋâricfâc 74. 44 Asafare ɋâricfâc gae hehe ŋic 148. 45 Eme haesac motâc
soŋaŋ kecʒiŋuc jaŋere ɋâricfâc: Salumte ɋâricfâc, â Atere ere ɋâricfâc,
â Talimoŋte ɋâricfâc, â Akubure ɋâricfâc, â Hatitare ɋâricfâc, â Sobaire
ɋâricfâc jaŋe sasawa qâqâhâc ʒare‐jeŋic 138.

46Eme taha ufuŋko kiŋaŋ qaqa jumbiŋ ine kecʒiŋuc jaŋe: Zihare ɋâricfâc,
â Hasufare ɋâricfâc â Tabaotire ɋâricfâc. 47 Erâ Kerosire ɋâricfâc, â Siare
ɋâricfâc â Padoŋte ɋâricfâc. 48Erâ Lebanare ɋâricfâc, âHagabare ɋâricfâc â
Salamaire ɋâricfâc. 49Erâ Hanaŋte ɋâricfâc, â Gidelere ɋâricfâc â Gaharire
ɋâricfâc. 50 Erâ Reajare ɋâricfâc, â Reziŋte ɋâricfâc â Nekodare ɋâricfâc.
51 Erâ Gaʒamte ɋâricfâc, â Uʒare ɋâricfâc â Paseare ɋâricfâc. 52 Erâ Besaire
ɋâricfâc, â Meunimte ɋâricfâc â Nefuhesimte ɋâricfâc. 53 Erâ Bakebucte
ɋâricfâc â Harihurure ɋâricfâc. 54 Erâ Bazelitire ɋâricfâc, â Mehida â
Haresare ɋâricfâc. 55Erâ Barakosere ɋâricfâc, â Siserare ɋâricfâc â Temare
ɋâricfâc. 56 Erâ Noziare ɋâricfâc â Hatifare ɋâricfâc.

57 Eme Salomore kiŋaŋ qaqafâc jaŋere ɋâricfâc ine kecʒiŋuc: Sotaire
ɋâricfâc, â Soferetire ɋâricfâc â Peridare ɋâricfâc. 58 Erâ Jalare ɋâricfâc, â

Darikoŋte ɋâricfâc â Gidelere ɋâricfâc. 59 Erâ Sefatiare ɋâricfâc, â Hatilire
ɋâricfâc, â Pokere‐Zebaimte ɋâricfâc â Amoŋte ɋâricfâc.

60 Eme taha ufuŋte kiŋaŋ qaqafâc â Salomore kiŋaŋ qaqafâc jaŋere
ɋâricfâc qâqâhâc ʒare‐jeŋic 392.

61 Eme guru kecʒi jaŋe apa ŋiric ŋurucfâc‐jeŋic jaŋe Israe guruonec me
mâcne irec fuŋne mi manahuc sifu Telemeha â Teleharesa â Kerubu â
Adoŋ erâ Imere haeonec fisimbiŋ: 62Delajare ɋâricfâc, â Tobiare ɋâricfâc â
Nekodare ɋâricfâc ine 642. 63 Erâ wâc taha bapa jaŋere ɋâricfâc ʒiŋuczi
fisimbiŋ: Hobajare ɋâricfâc, â Hakozire ɋâricfâc â Bariʒilaire ɋâricfâc;
Bariʒilai e ine Gileade ŋic Bariʒilaire otâfâc jaŋeraonec moc ŋonâŋ‐ticne
rome kimo‐ticnere wase bambiŋ. 64 Eme guru i jaŋe hâcne gaŋne gaŋne
fua wefumbiŋ biri ira ʒâŋe‐jeŋic basambiŋ. Eme irec erâ jaŋewâwânâŋhec
mujarehuc taha bapa birio mi ʒuhuc‐ jopambiŋ. 65 Irec mâreŋ soŋaŋzi
jazawec, “Ŋoŋe nânâ tirine i mi nânâmâc juhapie juku taha bapamoc Urim
â Tumim ɋâsâi irec fuŋnemamana fuazejec.”

66 Kikefuŋ qâqâhâc ʒare‐jeŋic i 42 tauseŋ 360. 67 Eme jaŋerao ʒuhuckerâ
kiŋaŋ qaqafâc‐jeŋic ŋic â ŋokac 7 tauseŋ 337 jumbiŋ. Erâ gae hehe ŋic
â ŋokac 245‐zi jumbiŋ. 68 Eme becâsicfâc‐jeŋic 736 â bulimakaofâc‐jeŋic
ine 245. 69 Â kamelefâc‐jeŋic 435 erâ doŋgifâc‐jeŋic 6 tauseŋ 720 iŋuc
jujarembiŋ.

70 Eme garikiŋne garikiŋne jaŋere micnefâc gâcne jaŋe taha ufuŋte
kânoŋko taha râembiŋ. Ehamemâreŋ soŋaŋzi gol ŋemâc‐ticne 1 tauseŋ â oto
50 erâ taha bapa jaŋere ŋaqi 530 kânoŋko râeme huwec. 71 Eme garikiŋne
garikiŋne jaŋere micnefâc gâcne jaŋe giere kânoŋko gol ŋemâc‐ticne 20
tauseŋ â siliwa ŋemâc‐ticne 2 tauseŋ 200 iŋuc râepie huwec. 72 Ehame ŋic
ŋokac tiwâne sâko jaŋe gol ŋemâc‐ticne 20 tauseŋ â siliwa ŋemâc‐ticne 2
tauseŋ erâ taha bapa jaŋere ŋaqi 67 iŋuc râembiŋ.

73 Eme taha bapa â Lewiŋic â motâc soŋaŋ â gae hehe ŋic â ŋic ŋokac
gâcne â taha ufuŋte kiŋaŋ qaqafâc erâ Israe ŋic sasawa jaŋe hae‐jeŋic sâc
risie‐fârembiŋ.
Eme mosa namba 7 maickeme Israe ŋic jaŋe hae‐ jeŋic sâc jurambiŋ

hâcne.
8

Eʒerazi ŋic ŋokac sâcmutâc dâŋ wose‐jarewec
1 Eme ŋic ŋokac jaŋe ʒeŋgoma Opâ Motâcte hae ʒoŋao tumaŋnehuc

hâmbâŋmocjaha embiŋ. Ehuc miti qaqazu Eʒera e Mosere sâcmutâc dâŋte
papia qizec Wofuŋzi Israe ŋic jarewec i bawareocte âzâcnembiŋ. 2 Eme
mosa 7 irec gie bapa fufuŋkenao ŋic â ŋokac erâ ŋic mamana tarahec jaŋe
tumaŋ nehapie taha bapa Eʒera e sâcmutâc dâŋ i jaŋerao barawec. 3 Erâ
Opâ Motâcko hae ʒoŋa maickehuc ŋic â ŋokac erâ ŋic mamana tarahec
jaŋere ʒâŋe maio furictea fuŋkerâ wosehame juku guŋpitic ewec. Ŋic
ŋokac jaŋe ine sâcmutâc dâŋte papia qizecko dâŋ fowec i mananiŋte hazec
râe‐hâmombiŋ. 4 Eme miti qaqazu Eʒera e tutumaŋ irec biŋe jâczi kanʒeri
bambiŋ ira ferâ domawec. Ehame gâjoŋne ŋifec fâreopec ine ŋic kecʒiŋuc
jaŋe domambiŋ: Matitia, Sema, Anaja, Uria, Hilikia â Maseja. Eme qana‐
ticnaopec ine kecʒiŋuc jaŋe domambiŋ: Pedaja, Misae, Malikia, Hasum,
Hasibadana, Ʒekaria â Mesulam. 5 Eme Eʒera e ŋic ŋokac jowaru ferâ

domawecte papia qizec i ŋic ŋokac sasawa jaŋere ʒâŋe faio qaratiewec,
qaratiehame ŋic ŋokac jaŋe faharerâ domambiŋ. 6 Eme Eʒera e Wofuŋ
Anutu fekicne muac baafec ecnewec. Ehame ŋic ŋokac jaŋe mejeŋic
bafaharehuc dâŋ ʒiŋuc bâtikiecnehuc mumbiŋ: “Jâmbomac, jâmbomac.”
Iŋuc muhuc daperâ ʒâŋe mai‐ jeŋic mâreŋko hetutuckehuc Wofuŋ mu
wâwâsic ecnembiŋ. 7-8 Eme Jesua, Bani, Serebia, Jamiŋ, Akubu, Sabetai,
Hodia, Maseja, Kelita, Aʒaria, Joʒabada, Hanaŋ, Pelaja â Lewiŋic jaŋe ŋic
ŋokac ijaha domahapie sâcmutâc dâŋ irec fuŋne jazambiŋ. Jaŋe Anuture
sâcmutâcte papia qizec i ŋeŋnea wosembiŋ. Erâ dâŋ wosembiŋ sâc irec
fuŋne ŋic ŋokac jaŋemana taraniŋtemu rituc ejarembiŋ.

9Ememâreŋ soŋaŋNehemia â taha bapa âmiti qaqazu Eʒera erâ Lewiŋic
jaŋe ŋic ŋokac qazu‐jarehuc ʒiŋuc jazambiŋ: “Ʒoaŋ ʒi Wofuŋ Anutu‐ŋeŋicte
tiri ʒoaŋ, irec ŋoŋe ki busâqocwiac mi enʒepieŋ.” Ŋic ŋokac jaŋe sâcmutâc
dâŋ i manarâ kiombiŋte iŋuc jazambiŋ hâcne. 10 Eme Eʒerazi jazarâ
muwec, “Ŋoŋe hae‐ŋeŋic sâc râwiŋnerâ wokemaŋ â waiŋ aŋacnehec nâhuc
tucne âgo gâcne nânâ wiac mi bâmockembiŋ jaŋe nâ gumec ejarenʒepieŋ.
Ʒoaŋ ʒi Wofuŋ‐nâŋecte tiri ʒoaŋ hâcne. Erâ Wofuŋte ʒeri ee izi hâbi‐ŋeŋic
ekacte ki busâqoc mi enʒepieŋ.” 11 Irec Lewiŋic jaŋe ŋic ŋokac bâniniŋ‐
jopahuc kecʒiŋuc mumbiŋ: “Ʒoaŋ ʒi tiri ʒoaŋ, irec ŋoŋe niniŋkerâ ki
busâqoc mi eniŋ.” 12 Eme ŋic ŋokac jaŋe dâŋ mutaniŋke‐jarekicne i mana
tarambiŋte nânâ opâ nâhuc tucne âgo gâcne nâ gumec ejarehuc ʒeri bari
eniŋte hae‐jeŋic sâc râwiŋnembiŋ.

13 Izi hae fureme ŋic ŋokac sasawa garikiŋ‐ jeŋic sâc jurambiŋ jaŋere
micnefâc jaŋe taha bapa â Lewiŋic jaŋehec sâcmutâc dâŋ irec mamana
gie baniŋte miti qaqazu Eʒerarao fisi tumaŋnembiŋ. 14 Ehuc Israe ŋic jaŋe
mosa 7wahame tiwâbâzi ehuc rehac bozeo juniŋteWofuŋziMose sâcmutâc
ecnewec irec dâŋ i sâcmutâc papiao qâreŋkekicne fome bâfuambiŋ. 15 Erâ
jaŋe hae‐jeŋic sâc â Jerusalem haeo dâŋ ʒiŋucmutaniŋkehucmusaweniŋte
mukicne: “Ŋoŋe dâŋ qâreŋkekicne irec sâcko boze baniŋte tiki mâreŋko
rarâ haeonec â kâteonec oliwa tieŋne â ɋareŋ â woŋgaŋ erâ jâc rehacnehec
gâcne bafisinʒepieŋ.” 16 Eme irec ŋic ŋokac jaŋe ra rorâ bafisihuc buc buc
ficbupu‐jeŋic sâc â hae ʒoŋac‐jeŋic sâc â Anuture ufuŋte hae ʒoŋao â Opâ
Motâcte hae ʒoŋao â Eferaim Motâcte hae ʒoŋao boze barambiŋ. 17 Eme
kâpâcwâruonec risiembiŋ jaŋe ʒeŋgoma boze barâ ira ŋeŋe juju embiŋ.
Israe ŋic jaŋe Nuŋte ŋokâ Josuare dameŋkonecteaŋ wiac iŋucne moc mi
ewefuhuc jumbiŋ. Jaŋe iŋuc ehuc mâretec kiwac qawac embiŋ. 18 Ehame
Eʒera e hombaŋ fuŋkehuc Anuture sâcmutâc dâŋte papia qizec i ʒoaŋne
ʒoaŋne wosehuc juhame juku hombaŋ tarawec. Jaŋe tiwâ bâzi hombaŋ i
ʒoaŋ gie bapa 7 ŋembiŋ. Eme ʒoaŋ gie bapa 8 ira ine mumutâc dâŋte sâcko
tutumaŋ sâko epie tarawec.

9
Eʒerazi Israe ŋic jaŋere sâqocnemufuawec

1 Eme mosa ijaha irec ʒoaŋ gie bapa 24 ira ŋic ŋokac tumaŋnerâ jumbiŋ
jaŋe nânâ sowa juhuc mateŋ barâ qizec‐jeŋic ʒafe ruambiŋ. 2 Erâ Israe ŋic
jaŋe ŋic jabane hecke‐jarerâ buc domahuc jaŋe jaŋacne â apa ŋosafâc‐jeŋic
jaŋere sâqocne â kiŋ bahac i mufuambiŋ. 3 Erâ jaŋe dodoma‐ jeŋickoa
domahuc Wofuŋ Anutu‐ jeŋicte sâcmutâc papia qizec i aue jahec â moc

mocwâc ʒuhuckerâ wosembiŋ; â aue jahec â moc ira ine Wofuŋ Anutu
dapecnehuc sâqocne‐jeŋic mufuambiŋ. 4 Eme Lewiŋic jaŋere ririo ŋic
kecʒiŋuc jaŋe domambiŋ: Jesua, Bani, Kadimiele, Sebania, Buni, Serebia,
Bani â Kenani. Jaŋe owa ruruckehuc Wofuŋ Anutu‐ jeŋic wâsickembiŋ.
5 Iŋuc ehuc Lewiŋic Jesua, Kadimiele, Bani, Hasabeneja, Serebia, Hodia,
Sebania â Petahia jaŋemumbiŋ, “Ajoc, ŋoŋeWofuŋ Anutu‐ŋeŋic juju hati e
kecʒiŋuc muhuc muac baafec ecneniŋ: Ʒâŋe rarage fekicne sâkozi jambuŋ
â mumuteŋ sasawa jowaru‐fâreekac i muac baafec ecnezo.”

6 Eme Eʒerazi ʒiŋuc muwec: “Wofuŋ, go mocjahazi Wofuŋ jukomec,
goki hâcne sambâŋne sambâŋne jaŋere sambâŋ i aŋelofâc‐ticne jaŋehec
bâfuac‐jopameŋ. Erâ mâreŋ â fainao wiac forakac sasawa, erâ hâwec â
maŋnao wiac forakac sasawa i mâmâc bâfua‐fâremeŋ, erâ wâc hone akic
ejareekic. Ehame sambâŋko aŋelo jaŋe go dape‐gareeŋgopieŋ. 7 Wofuŋ
Anutu goki hâcneAbram rowosâerâ Kaldea ŋic jaŋere hae Uru irecnec jowa
warerâ Abraham ʒâŋe i râcnemeŋ. 8 Erâ maŋticne gorao siŋkerâ fowec i
honerâ Kanaaŋ ŋic â Hitiŋic â Amori ŋic â Periʒi ŋic â Girigasi ŋic jaŋere
mâreŋ ʒi ɋâricfâc‐ticne tahac‐jopacmurâ ehec ʒâʒâfic emeŋ. Erâ go tiŋne
rune jukomecte mumupaŋ gere fârine bâfuameŋ.

9 “Erâ go apa ŋosafâc‐nâŋec jaŋe Aigita mâreŋko fific guguriŋ faio jumbiŋ
i honemeŋ â Hâwec Bâbâroŋkowâsicgupiemana‐jaremeŋ. 10Ehuc go Farao
â kiŋaŋ qaqafâc‐ticne erâmâreŋ‐ticnao ŋic ŋokac jumbiŋ jaŋeraowiac ʒâŋe
furu â fuŋne qaqa mâsi bâfuameŋ. Jaŋe apa ŋosafâc‐nâŋec wiac repic
qapicne ejarembiŋ i go hone manac emeŋ hâcne. Go iŋuc ehuc juhaŋtec
ʒâŋe biŋege fuawec, erâ dameŋ ʒiŋuczia fokac jaha. 11-12 Erâ go hâwec
bârâwiŋketec apa ŋosafâc‐nâŋec jaŋe mâreŋ kereŋnao fotâcnembiŋ. Go
iŋuc ehuc jopa jâpec ejarembiŋ jaŋe ine qânâmoc tuŋkepene opâ ʒâkâŋ irec
fâhâŋnao hurârâŋneekac irec sâc tuŋjopameŋ. Go ʒoaŋko karorac maŋko
juhuc bânie‐jaremeŋ â ŋafeo hata honehuc raniŋte ʒocbâruŋ maŋko juhuc
jowac‐jopameŋ. 13 Go sambâŋkonec Sinai tikio waharâ jaŋehec dâŋ muc
manac emeŋ, ehuc mumutâc fâretiŋ â sâcmutâc fârine, erâ dâŋsanaŋ â
sâcmutâc dâŋ i jare tahac emeŋ. 14 Erâ i kiŋaŋŋicge Mosere micko râehuc
tiri sabatage irec fuŋne jaza mutâc ejarehuc sâcmutâc sanaŋ, dâŋsanaŋ
erâ sâcmutâcge tahac‐jopameŋ. 15 Jaŋe nânâre hâmopie go sambâŋkonec
nânâ jaremeŋ, â opâre hâmopie qânâ hârâckonec opâ bâfua‐jaremeŋ. Ehuc
mâreŋ jarecmurâ mupaŋke‐jaremeŋ i rarâ ro rauc eniŋte jazameŋ.

16 “Eme apa ŋosafâc‐nâŋec jaŋehehesic bâfuahucmaŋsanaŋ erâ sâcmutâc
sanaŋge mi reŋkembiŋ. 17 Jaŋe qaqatara bâfuahuc ŋondeŋ‐jeŋicko fuŋne
qaqa mâsi bâfuameŋ irec nikec‐ jopawec. Ehame maŋsanaŋ erâ Aigita
mâreŋko kâpâcwâru gie‐ jeŋicko mocwâc risieniŋte micne bapa moc
âkendâŋnembiŋ. Erâ ine Anutu go kiŋ bebehege mai jaha fokac, go aki
anonoc â buurucgehec, kimbeŋge i urucne â erâ‐ eesanaŋge i ɋârâŋne
irec mi râpec‐jopameŋ. 18 Jaŋe bulimakao motecnere hawari wâc ba
akic ehuc ʒiŋuc mumbiŋ: ‘Anutu‐ŋeŋic Aigita mâreŋkonec batarac‐ŋoparâ
bacŋopa wefuwec ʒi hâcne.’ Jaŋe iŋuc ehuc mu surec hâhâwicne embiŋ.
19 Go buurucge kâcɋenea foekacte mâreŋ burocnao mi râec‐jopameŋ.
Karoraczi ʒoaŋko hata bânie‐jarehucmi rârâŋnewec,me ŋafeo hata raniŋte
ʒocbâruŋzi tamae‐ jarehuc mi hâpowec. 20 Go Mâro biaŋgezi jaza qazuc
eocte tahac‐ jopameŋ, ehuc ʒuʒuhuc jaha mana gumec‐ jopameŋ â opâre

hâmopie opâ jaremeŋ wâc. 21 Go jara 40 mâreŋ burocnao hone kitaŋ
ejaretec wiac moc mi basambiŋ. Erâ ŋaqi qoruc‐jeŋic sucke ʒaŋ mi ewec â
kike‐jeŋicwâcmi siwiŋnewec. 22Erâ go uucmaŋne uucmaŋne â ŋicne ŋicne
mejeŋicko râec‐jopahucmâreŋ‐jeŋicwâc tahac‐jopameŋ. Iŋuc ejaretec jaŋe
Hesiboŋ haere ŋicwofuŋ Sihoŋte mâreŋ â Basaŋ mâreŋte ŋicwofuŋ Ogore
mâreŋ i ro rauc embiŋ. 23 Go ɋâricfâc‐jeŋic i sambâŋko bâpiŋ iŋucne ba-
sawec‐jopameŋ, ehuc apa ŋosafâc‐jeŋic jaŋemâreŋ ro rauc eniŋte jazahuc
ʒira hâcne jowac‐jopawaremeŋ. 24Eme irec ɋâricfâc‐jeŋic jaŋewaremâreŋ
ʒi ro rauc embiŋ. Ehame go ʒâŋe fai‐ jeŋicko mâreŋ rune, Kanaaŋ ŋic
hâcne, bawahac‐jopahuc mâreŋ ʒirec ŋicne ŋicne â ŋicwofuŋfâc‐jeŋic jaŋe
mejeŋicko râec‐jopameŋ. Jaŋe iŋuc me iŋuc ejareniŋte iŋuc hâcne emeŋ.
25Eme jaŋehae sacsanaŋ‐jeŋichec âmâreŋ‐jeŋic guecnehec imâmâc ro rauc
efârembiŋ. Jaŋe iŋuc ehuc ficmaŋko mafa wiac biaŋne fusucmarâ fowec i
mecne, â opâ nombâŋ â waiŋ gie â oliwa gie â jâchândâŋ nânânere jâcne
bocjaha jâmbâŋ i mâmâc ro rauc embiŋ. Ehuc i nâ gapec erâ soka pupuŋ
ehuc eehâmoge fekicne irec mana ʒiziwembiŋ.

26 “Erâ jaŋe sifu jaha qaqatara bâfuahuc maŋrâŋgeŋ egarerâ sâcmutâc
dâŋge râpeckehuc porofetefâcge jaŋe gorao bârisiec‐jopaniŋte uŋ jazapie
qâhâmoc‐jopambiŋ. Jaŋe iŋuc ehuc wiac mamakâcne mâretec embiŋ.
27 Eme go irec kisâfâc‐jeŋic jaŋere meo râec‐jopatec jaŋe ejarepie ʒâic
serereŋ maŋnao jumbiŋ. Eme ʒâic serereŋ dameŋ‐jeŋicko go kio wâwâsic
egarepie sambâŋgao juhuc mana‐jaremeŋ. Erâ buurucge ɋârâŋnea fokacte
ŋeŋezicfâc‐jeŋic bâfuac‐jopatec jaŋe kisâfâc‐jeŋic jaŋere meonec batarac‐
jopambiŋ. 28 Eme wamao jufeku maigao hehesic mocwâc bâfuapie go
râsifâc‐jeŋic jaŋeremeo qikiŋ‐jopatec jaŋe rauc‐joparâ bawahac‐jopambiŋ.
Ehame jaŋemocwâc gorao risierâ kio wâwâsic egarepie go sambâŋko juhuc
mana‐jaremeŋ, ehuc dameŋ bocjaha buurucgere sâcko batarac‐jopameŋ.
29 Ehuc sâcmutâc dâŋgao bârisiec‐jopacmurâ uŋ jazameŋ. Eme jaŋe sifu
maŋsanaŋ erâ sâcmutâc sanaŋge mana rereŋ mi embiŋ â mumutâc dâŋge
ŋiczi reŋkehuc bajuhapie juju bâfua‐jareekac i wâc qâsuambiŋ, erâ maŋ â
hazec gâc juhuc dâŋ moc mi manambiŋ. 30 Erâ go jara bocjaha buuruc
qajarehuc jumeŋ, ehucMâroge ecnetec eki porofetefâc‐jeŋic baafec‐jopame
uŋ jazapie jaŋe sifu hazec mi râembiŋ. Eme go irec mâreŋne mâreŋne irec
ŋicne ŋicne jaŋeremeo râec‐jopameŋ. 31 Erâ ine go buuruc sâkohec irec mi
bâsirowec‐jopa‐fâremeŋ. Go aki anonoc â buuruc Anutu hâcne.

32 “O Anutu‐nâŋec, go Anutu fekicne â tâpiri sâkohec â qeŋ bipinehec
hâcne; go ʒâʒâfic â aki anonoc soŋaŋkeekic irec Asiria ŋicwofuŋ jaŋere
dameŋkonecteaŋ nâŋe nâŋâcne â ŋicwofuŋfâc‐nâŋec â fekicnefâc‐nâŋec â
taha bapafâc‐nâŋec â porofetefâc‐nâŋec â apa ŋosafâc‐nâŋec erâ ŋic ŋokac
sasawa nâŋere faio ŋemâc fewec fokac i honetec wiac afecne mi ezejec.
33Erâ gowiac fua‐nârehuc fokac i fâretiŋ jaha jauŋ faio enârehaŋtecne nâŋe
ine epene sâqorewec. 34 Erâ ŋicwofuŋfâc‐nâŋec â fekicnefâc‐nâŋec â taha
bapafâc‐nâŋec â apa ŋosafâc‐nâŋec jaŋe sâcmutâc dâŋ i mi soŋaŋkembiŋ,
erâ sâcmutâc sanaŋge â uŋdâŋge jaremeŋ irec wâc maŋhazec mi râembiŋ.
35 Jaŋe iŋuc ehuc uucmaŋ‐ jeŋicko â eehâmo sâkoge tahac‐ jopameŋ erâ
mâreŋ guec sâkohec jaremeŋ ira juhuc kiŋaŋmi qagarembiŋ, ehuc eebapa‐
jeŋic sâqocne i wâc mi râpeckembiŋ. 36 Manakic, nâŋe dameŋ ʒi kiŋaŋ
qaqa juŋgopeneŋ. Nâŋe apa ŋosafâc‐nâŋec jaŋe jâchândâŋ â wiac biaŋne

gâcne nâ bac ehuc ʒeri faio juniŋte mâreŋ tahac‐jopameŋ ira hâcne kiŋaŋ
qaqa juŋgopeneŋ. 37Erâmâreŋ ʒiramoneŋmafa fuaekac i sâqocne‐nâŋecte
erâ ŋicwofuŋ rauc‐nâporâ juniŋte âkendâŋ‐jopameŋ jaŋerao raekac. Jaŋe
bomboŋ enârehuc nâŋe nâŋâcne â bulimakaofâc‐nâŋec aŋac‐jeŋicte sâcko
wiac kosa enâreŋgopieŋ, irec nâŋe ʒâic serereŋ faio juŋgopeneŋ.”

Ŋic ŋokac jaŋe sâcmutâc soŋaŋkeniŋte ʒâʒâfic embiŋ
38 Eme wiac sasawa fua warewec irec erâ nâŋe ʒâʒâfic‐nâŋec fofo sanaŋ

moc ehuc qâreŋkeŋgopeneŋ. Eme fekicnefâc‐nâŋec â Lewiŋicfâc‐nâŋec â
taha bapafâc‐nâŋec jaŋema basanaŋkehuc ʒâŋe‐jeŋic râeŋgopieŋ.

10
1Eme ŋic kecʒiŋuc jaŋe ʒâŋe‐jeŋic râembiŋ: Hakaliare ŋokâ mâreŋ soŋaŋ

Nehemia â Zedekia. 2 Seraja, Aʒaria â Jeremia. 3 Pasahuru, Amaria â
Malikia. 4Hatusi, Sebania â Maluku. 5Harim, Meremoti â Obadia. 6Danie,
Ginetoŋ âBaruku. 7Mesulam, Abia âMijamiŋ. 8Mazia, Biligai â Semaja. Ŋic
i jaŋe taha bapa hâcne. 9 Eme Lewiŋic jaŋere ʒâŋe ine kecʒiŋuc: Aʒaniare
ŋokâ Jesua â Henadadire ɋâricfâc jaŋeraonec ine Binui â Kadimiele. 10 Erâ
qomâfâc‐jeŋic Sebania, Hodia, Kelita, Pelaja â Hanaŋ. 11 Mika, Rehobo â
Hasabia. 12 Ʒakuru, Serebia â Sebania. 13Hodia, Bani â Beninu. 14 Eme ŋic
ŋokac jaŋere micnefâc ine ʒiŋuc jaŋe: Parosi, Pahati‐Moabi, Elam, Ʒatu â
Bani. 15 Buni, Aʒegade â Bebai. 16 Adonia, Bigiwai â Adiŋ. 17 Atere, Hisikia
â Aʒuru. 18Hodia, Hasum â Bezai. 19Harifi, Anatoti â Nebai. 20Magapiase,
Mesulam â Heziri. 21Meseʒabe, Zadoko â Jadua. 22 Pelatia, Hanaŋ â Anaja.
23 Hosea, Hanania â Hasubu. 24 Halohesi, Pilaha â Sobeke. 25 Rehum,
Hasabena â Maseja. 26Ahia, Hanaŋ â Anaŋ. 27Maluku, Harim â Bana.

28Ehame ŋic ŋokac tiwâne sâko â taha bapa â Lewiŋic âmotâc soŋaŋ â gae
hehe ŋic â taha ufuŋte kiŋaŋ qaqafâc, erâ Anuture sâcmutâc dâŋ bajuhuc
mâreŋne mâreŋne irec ŋicne ŋicne bâec bajarembiŋ jaŋe â ŋonâŋfâc‐jeŋic
â ŋokâ otâfâc‐jeŋic erâ ŋic mamana saric â mamana tarahec jaŋe sasawa.
29 qomâfâc‐jeŋic ŋic kâcɋene jaŋehec qâfâsâerâ Anuture kiŋaŋŋic Mosezi
Anuture sâcmutâc dâŋ jarewec irec sâcko juniŋte mumupaŋ maŋnao
raʒimbiŋ. Erâ i Wofuŋ Anutu‐ nâŋecte sâcmutâc sanaŋ â mumutâc â
dâŋsanaŋ hone manac ehuc ebac eniŋte iŋuc hâcne embiŋ. 30Nâŋemâreŋ
ʒirec ŋicne ŋicne jaŋe otâfâc‐nâŋec mi jarenʒepeneŋ me jaŋere otâfâc
ŋokâfâc‐nâŋec jaŋere biŋe wâc mi rocjopanʒepeneŋ. 31 Erâ mâreŋ ʒirec
ŋicne ŋicne jaŋe jacgoŋ me wiac gâcne furi baniŋte sabata hombaŋko
bafisiniŋmuo ine nâŋe sabata hombaŋko me gie bapa tirine mocko furine
mi banʒepeneŋ. Erâ jara 7 ira he sarac mi enʒepeneŋ â tofa‐nâŋecwâcmâc
behenʒepeneŋ.

32 Eme nâŋe Anuture ufuŋte giere moneŋ moc, ʒâŋene seke, irec dâkâne
moc jara sâc râehuc junaŋtemusanaŋkeŋgopeneŋ. 33Eme moneŋ izi hâcne
wiac kecʒiŋuc kitâcnezejec: Poroŋ furumukicne â ʒoaŋne ʒoaŋne nânâ bâzi
â qowi bâzi ririkere wiac â sabata hombaŋte â mosa furunere tiwâ bâzire
wiac, â tiwâ bâzi mupaŋkekicne irec wiac, â wiac tirine gâcne erâ Israe ŋic
jaŋere sâqocne tâmireocte taha bâzi ririkerewiac, erâAnutu‐nâŋecteufuŋte
giere wiac sasawa. 34Erâ wâc taha bapa â Lewiŋic â ŋic ŋokac nâŋe garikiŋ‐
nâŋec sâc jarane jarane dameŋ mukicnao sâcmutâc dâŋko qâreŋkekicne
irec sâckoWofuŋ Anutu‐nâŋecte alatare ʒoc bafisinaŋte ɋâsâi qaŋgopeneŋ.

35 Erâ nâŋe mâreŋ‐nâŋeckonec nânâ â jâc sasawa irec fâri i jarane jarane
bâsuhuc Wofuŋte ufuŋko bafisinaŋte muŋgopeneŋ. 36 Erâ wâc sâcmutâc
dâŋko qâreŋkekicne irec sâcko Anutu‐nâŋecte ufuŋko â taha bapa ira Anu-
ture kiŋaŋ qahuc jueŋgopieŋ jaŋerao ŋokâfâc‐nâŋec â bulimakaofâc‐nâŋec
â lama noniŋfâc‐nâŋec mârâc fufua jaŋe wâc iŋuc jaha râec‐jopanaŋte
muŋgopeneŋ. 37 Ehuc padi bâsukicne sahacnehec â jâc sasawa irec fâri â
waiŋ erâ wokemaŋ i taha bapa jaŋerao â Anuture ufuŋ maŋne maŋne ira
bafisinaŋtemuŋgopeneŋwâc. Erâ Lewiŋic jaŋe hae boze‐nâŋec sâc irecnec
teŋkonec wâŋ qânusuckeeŋgopieŋ, irec mâreŋ‐nâŋeckonec wiac teŋkonec
wâŋ i jaŋerao bafisinaŋte muŋgopeneŋ. 38 Ehame Aroŋte ɋâric taha bapa
eki ine Lewiŋic jaŋe teŋkonecwâŋ roniŋmu dameŋ ira qâtec‐jopazejec. Eme
Lewiŋic jaŋewiac teŋkonecwâŋ roeŋgopieŋ irecnec mocwâc teŋkonecwâŋ
jaha rorâ Anutu‐nâŋecte ufuŋmaŋnemaŋne rowaŋ forakac ira râenʒepieŋ.
39 Ehame Israe ŋic â Lewire ɋâricfâc jaŋe taha wiac‐jeŋic jacgoŋ â waiŋ â
wokemaŋ i furuficte kuʒi râqâcwiac ŋekacko â taha bapa jaŋe kiŋaŋ qahuc
jueŋgopieŋ â motâc soŋaŋ â gae hehe ŋic jaŋe jueŋgopieŋ fic maŋnemaŋne
ira bafisi râenʒepieŋ. Nâŋe Anutu‐nâŋecte ufuŋ i mi hone takirenaŋmu.

11
Jerusalem haere ŋecjucfâc
(Bin I 9:1–34)

1 Eme ŋic ŋokac jaŋere micne bapafâc jaŋe Jerusalem haeo jumbiŋ. Irec
ŋic ŋokac tiwâne sâko jaŋe ŋicfâc‐jeŋic jaŋeraonec teŋkonec wâŋ, teŋkonec
wâŋ, iŋuczi iŋuc Jerusalem haeo ra juniŋte ɋâsâi qambiŋ, â 9 guru sasawa
jaŋe ine hae‐ jeŋicko jumbiŋ. 2 Eme Jerusalem haeo juniŋte afeckehuc
fuambiŋ jaŋe ŋic ŋokac jaŋe jambuŋ‐jopambiŋ.

3Mâreŋ irec ŋic fekicne kecʒiŋuc jaŋe Jerusalem haeo jumbiŋ: Juda hae
sâc ira ine Israe ŋic â taha bapa â Lewiŋic â taha ufuŋte kiŋaŋ qaqafâc
gâcne erâ Salomore kiŋaŋ qaqafâc jaŋere ɋâricfâc gâcne jaŋe buc buc hae
mâreŋ‐ jeŋic sâc jurambiŋ. 4 Ehame Jerusalem haeo ine Judare ɋâricfâc
mecne â Benjamiŋte ɋâricfâc mecne mâmâc jumbiŋ. Judare ɋâricfâc jaŋe
ine kecʒiŋuc: Uʒiare ŋokâ Ataja. E apa ŋosafâcne ʒiŋuc: Ʒekaria, Amaria,
Sefatia âMahalale. Erâ e Perezere ɋâricfâc jaŋeraonec. 5Erâ Barukure ŋokâ
Maseja, e apa ŋosafâcne ʒiŋuc: Kolohoʒe, Haʒaja, Adaja, Jojaribi â Ʒekaria,
e ine Silo ŋicte ɋâric. 6 Eme Perezere ɋâricfâc ŋic hâbi‐jeŋichec Jerusalem
haeo jumbiŋ sasawa jaŋere ʒare 468.

7 Eme Benjamiŋte ɋâricfâc ine ʒiŋuc: Mesulamte ŋokâ Salu; e apa
ŋosafâcne ʒiŋuc jumbiŋ: Joede â Pedaja â Kolaja â Maseja â Itiele erâ Jesaja.
8Eme ere râpeo Gabai â Salai; jaŋe 928‐zi jumbiŋ. 9Eme Zikirire ŋokâ Joele
eki jaŋe qaŋeŋ‐jopahuc juwec. Ehame Hasenuare ŋokâ Juda eki ine ere
râpeo juhuc hae hone soŋaŋ ehuc juwec.

10 Eme taha bapa jaŋeraonec ine ʒiŋuc: Jojaribire ŋokâ Jedaja â Jakiŋ.
11 Erâ Hilikiare ŋokâ Seraja, e apa ŋosafâcne ine ʒiŋuc: Mesulam â Zadoko
â Merajoti erâ Ahitubu. Erâ e Anuture ufuŋko hone soŋaŋ gie bahuc juwec.
12 Eme qomâfâc‐jeŋic ufuŋko gie bahuc jumbiŋ jaŋehec qâqâhâc ʒare‐jeŋic
822. Erâ Jerohamte ŋokâ Adaja, e apa ŋosafâcne ʒiŋuc: Peladia â Amazi
â Zekaria â Pasahuru erâ Malikia. 13 Eme qomâfâc‐ticne garikiŋ sâc irec
micne ʒare‐jeŋic 242. Erâ Aʒarele ŋokâ‐ticne Amasai, e apa ŋosafâcne ʒiŋuc:

Ahazai â Mesilemoti â Imere. 14 Erâ qomâfâc‐jeŋic tai tâpiri sâko‐jeŋichec
128‐zi jumbiŋ. Eme jaŋeremicne ine Hagedolomte ŋokâ Ʒabidiezi juwec.

15 Eme Lewiŋic jaŋeraonec ine ʒiŋuc: Hasubure ŋokâ Semaja, e apa
ŋosafâcne ʒiŋuc: Aʒarikam â Hasabia â Buni. 16 Eme Lewiŋic jaŋeraonec
fekicne Sabetai â Joʒabada jahe Anuture ufuŋ sahacnao gie qizeckepic.
17 Eme Mikare ŋokâ Mataniazi nunumuo daŋge mumu irec micne bapa
juwec. E apa ŋosa jahecne ine Ʒabadi â Asafa. Ehame qomâfâcne
jaŋeraonec Bakabukiazi ere râpeo juwec. Erâ Samuare ŋokâ Abeda e wâc
mâmâc, e apa ŋosa jahecne ine Galali â Jedutuŋ. 18Eme Lewiŋic sasawa tiri
haeo jumbiŋ ʒare‐jeŋic 284.

19 Eme motâc soŋaŋ Akubu â Talimoŋ jahe qomâfâc‐jekic jaŋehec ʒare‐
jeŋic 172, iŋuczimotâc soŋaŋkehuc jumbiŋ. 20 Ehame Israe ŋic tiwâne sâko
â taha bapa erâ Lewiŋic gâcne jaŋe Juda hae ŋerawec ira hae mâreŋ ro
rauc embiŋ sâc jurambiŋ. 21Â taha ufuŋte kiŋaŋ qaqa jaŋe ine Ofele haeo
jumbiŋ. Ehame Ziha â Gisipa jahe taha ufuŋte kiŋaŋ qaqa jaŋe qizec‐joparâ
jupic.

22EmeBanire ŋokâUʒizi Lewiŋic Jerusalemhaeo jumbiŋ jaŋe hone soŋaŋ
ejarehuc Anuture ufuŋte gie qizeckehuc juwec. Eme Uʒire apa ŋosafâcne
ine ʒiŋuc: Hasabia, Matania â Mika. Uʒi e Asafare ɋâric, Anuture ufuŋko
gae hehe ŋic jumbiŋ jaŋere ɋâric hâcne. 23Gae hehe ŋic jaŋe ʒoaŋ gie bapa
sâc gie weniŋuc baniŋmu irec sâcmutâc i ŋicwofuŋzi ejarewec. 24 Ehame
Judare ŋokâ Ʒerare ɋâricfâc jaŋeraonec moc ʒâŋene Petahia, Meseʒabere
ŋokâ hâcne, e ŋicwofuŋtemicte ŋic ŋokac jaŋerao wiac sasawa fuawec irec
mumutâc ŋic juwec.

Jerusalem hae râpenao hae mâreŋ rombiŋ
25Eme Judaŋic tucne jaŋehesaracmâreŋkohae ʒiŋucŋerawec ira jumbiŋ:

Kiriati‐ Araba, Diboŋ â Jekabazele, erâ hae bozefâc‐jeŋic. 26 Erâ Jesua,
Molada Bete‐Pelete. 27 Erâ Haza‐Sua â Bere‐Seba â hae bozefâcne. 28 Erâ
Zikilaga â Mekona â hae bozefâcne. 29 Erâ Enerimoŋ, Zora â Jaramuti.
30 Erâ Ʒanoa â Adulam â hae bozefâc‐jekic, erâ Lakisi hae â hesarac mâreŋ‐
ticne, erâ Aʒeka â hae bozefâcne. Jaŋe iŋuc ehuc Bere‐Seba haeonec mâreŋ
fuŋkerâ raku Hinomwâneŋko fisiwec i ro rauc efârembiŋ. 31Eme Benjamiŋ
guruonec ŋic jaŋe hae ʒiŋuc ira ŋeŋe juju embiŋ: Geba âMikimasi â Aja erâ
Bete â hae bozefâcne. 32Erâ Anatoti â Nobo â Anania. 33Erâ Hazoro â Rama
â Gitaim. 34 Erâ Hadidi â Zeboim â Nebalati. 35 Erâ Lode â metâ bapa ŋic
jaŋere wâneŋ ʒâŋene Ono. 36 Ehame Juda mâreŋko Lewiŋic jaŋere mâreŋ
rukec gâcne i Benjamiŋ guru jaŋeremâreŋhec iitic ewec.

12
Taha bapa â Lewiŋic jaŋere ʒâŋe biri

1Eme taha bapa â Lewiŋic kecʒiŋuc jaŋe Sealitiere ŋokâ Serubabe â Jesua
jahehec mâmâc warembiŋ: Seraja, Jeremia â Eʒera. 2 Amaria, Maluku â
Hatusi. 3 Sekania, Rehum â Meremoti. 4 Ido, Ginetoi â Abia. 5 Mijamiŋ,
Madia â Biliga. 6 Semaja, Jojaribi â Jedaja. 7 Salu, Amoko, Hilikia â Jedaja.
Ŋic i jaŋe Jesuare dameŋko taha bapa â qomâfâc‐jeŋic jaŋeremicne jumbiŋ.

8Eme Lewiŋic ine ʒiŋuc: Jesua, Binui, Kadimiele, Serebia, Juda âMatania.
Matania e qomâfâcne jaŋehec daŋge mumuteŋ gae qizeckembiŋ. 9 Ehame
qomâ jahec‐ jeŋic Bakabukia â Uno jahe jaŋere ŋifecnao gieo domapic.

10 Eme Jesua e Jojakimte mamac â Jojakim e Eliasibire mamac â Eliasibi
e Jojadare mamac. 11 Â Jojada e Jonataŋte mamac â Jonataŋ e ine Jaduare
mamac.

12 Eme Jojakimte dameŋko ine taha bapa kecʒiŋuc jaŋe garikiŋ sâc irec
micne jumbiŋ: Serajare guruo Meraja â Jeremiare guruo ine Hanania.
13 Eme Eʒerare guruo ine Mesulam â Amariare guruo ine Johanaŋ. 14 Eme
Malukure guruo ine Jonataŋ â Sebaniare guruo ine Josefe. 15 Eme Harimte
guruo ineAdana âMerajotire guruo ineHelekai. 16Eme Idore guruo Ʒekaria
â Ginetoŋte guruo ineMesulam. 17Eme Abiare guruo ine Ʒikiri, âMiniamiŋ
â Moadia jahere guruo ine Pilitai. 18 Eme Biligare guruo Samua â Semajare
guruo ine Jonataŋ. 19 Eme Jojaribire guruo ine Matenai â Jedajare guruo
ine Uʒi. 20 Eme Salaire guruo ine Kalai â Amokore guruo ine Ebere. 21 Eme
Hilikiare guruo ine Hasabia â Jedajare guruo ine Netanele.

22 Ehame Eliasibi, Jojada, Johanaŋ â Jadua jaŋere dameŋko Lewiŋic
jaŋere garikiŋ sâc irec micne qâreŋ‐jopakicne. Erâ taha bapa jaŋere ʒâŋe
qâreŋkehuc juhapie juku Perisia ŋic Dariusizi ŋicwofuŋ ewec. 23 Eme
Lewire ɋâricfâc garikiŋ‐ jeŋic sâc irec micne jaŋere ʒâŋe i Binaŋ Qâhâc
papia qizecko qâreŋkekicne foha juku Eliasibire ŋokâ Johanaŋte dameŋ
maickewec. 24 Eme Lewiŋic micnefâc‐jeŋic jaŋere ʒâŋe ine kecʒiŋuc:
Hasabia, Serebia, Kadimiele ŋokâ‐ticne Jesua. Jaŋe qomâfâc‐jeŋic jaŋere
ŋifecko domahapie jaŋehec Anuture ŋic Dawidizi sâcmutâc ejarewec irec
sâcko nareŋ gareŋ â ââkehoc ehuc daŋge â ʒeri mumuteŋ ehuc jumbiŋ.
25 Ehame Matania, Bakabukia, Obadia, Mesulam, Talimoŋ â Akubu jaŋe
motâc soŋaŋ juhuc motâcko rowaŋfic ŋerawec irec soŋaŋ doma jumbieŋ.
26Ŋic i jaŋe Jesuare ŋokâ Jozadac ŋosa‐ticne Jojakimte dameŋko, erâ mâreŋ
soŋaŋ Nehemia â taha bapa â miti qaqazu Eʒera jahere dameŋko jumbiŋ.

Haesac mutirimbiŋ
27 Jerusalem haesac mutiriniŋte dameŋ maickewec ira Lewiŋic hae‐jeŋic

sâc jurambiŋkonec Jerusalem haeo jowac‐ jopa fisipie gae hehuc bubiaŋ
â daŋge mumuteŋ i woŋgâŋ â gita â kulelehec ehuc hombaŋ ŋeniŋte
bâwosâec‐jopambiŋ. 28Eme gae hehe ŋic jaŋereɋâricfâc jaŋe Jerusalemhae
rârec rârec â Netofati ŋic jaŋere hae ŋerawec irecnec fisirâ tumaŋnembiŋ.
29Erâwâc Bete‐Giligali haeonec â Geba â Aʒamawetamâreŋkonec fisimbiŋ.
Gae hehe ŋic jaŋe Jerusalem hae rârec rârec ira hae boze‐jeŋic barambiŋ
hâcne. 30 Eme taha bapa â Lewiŋic jaŋe jaŋacnao eemasaŋ gie bambiŋ; erâ
ŋic ŋokac jaŋerao wâc eemasaŋ gie bahuc haesac â motâc‐ticne i mâmâc
emasaŋkembiŋ.

31 Eme no Judaŋic fekicne sac faio jowac‐ jopa fepo, erâ daŋge gae
hembiŋ jaŋe guru jajahec sâko âkendâŋ‐jopapo. Eme guru moc jaŋe
sac faio Homotâcko fâreopec rambiŋ. 32 Eme jaŋere râpeo ine Hosaja â
Judaŋic fekicne dâkâne jaŋe rambiŋ. 33 Erâ Aʒaria, Eʒera â Mesulam 34 erâ
Juda, Benjamiŋ, Semaja â Jeremia jaŋe mâmâc rambiŋ. 35 Ehame taha
bapa jaŋere ɋâricfâc tucne kecʒiŋuc jaŋe qeŋjeŋichec bâjâpec‐jopambiŋ:
Jonataŋte ŋokâ Ʒekaria; ere apa ŋosafâc ine kecʒiŋuc: Semaja, Matania,
Mikaja, Ʒakuru â Asafa. 36 Erâ Ʒekaria qomâfâc‐ticne Semaja, Aʒarele,
Malalai, Gilalai, Mai, Netanele, Juda â Hanani jaŋe wâc qeŋjeŋichec
bâjâpec‐jopambiŋ. Jaŋe Anuture ŋic Dawidizi gaere wiac bawec i barâ
rambiŋ; ehame miti qaqazu Eʒerazi bânie‐jarewec. 37 Eme jaŋe Opâ Ʒâŋe

Motâc ira fisirâ fofotâc jahaDawidire hae qizecte ririo fehuc Dawidi ficticne
faicnao fotâcnerâ ʒoaŋ wewefunao Opâ Motâcko fisimbiŋ.

38 Ehame daŋge gae hembiŋ guru moc jaŋe qanaopec rambiŋ. Eme
no ŋic ŋokac dâkâne jaŋehec Ʒafe Ʒae faicnao sac faio Dadapic Sac ira
rambeŋ. 39 Erâ Eferaim Motâc faicnao fotâcnerâ ra Motâc Raŋɋane â
Hâwec Qowi Motâc erâ Hanane Ʒae â Hamea Ʒae i fotâcnerâ LamaMotâcko
wâc fisimbeŋ, ehuc Momori Motâc ira fisirâ niniŋkembeŋ. 40 Eme daŋge
gae hembiŋ guru i jaŋe mâmâc jaha Anuture ufuŋko domambiŋ. Erâ
no â ŋic fekicne nohec jumbiŋ nâŋe wâc mâmâc domambeŋ. 41 Ehame
taha bapa Eliakim, Maseja, Miniamiŋ, Mikaja, Elioenai, Ʒekaria â Hanania
jaŋe qeŋjeŋichec domambiŋ. 42 Erâ Maseja, Semaja, Eleaʒa, Uʒi, Johanaŋ,
Malikia, Elam â Eʒere jaŋe wâc iŋuc jaha. Ehame gae hehe ŋic jaŋe
Jezerahiazi micne bajareme gae hembiŋ. 43 Eme ʒoaŋ ira Anutuzi ʒeri bari
sâko eniŋte bufahac qajareme taha bâzi sâko rikehuc ʒeri bari embiŋ. Erâ
ŋokac naru motec jaŋewâc iŋuc jaha ʒeri embiŋ. Eme Jerusalem haeo ʒeri
fuawec irec fânâŋ i taicko jumbiŋzimanambiŋ.

Taha bapa â Lewiŋic dope‐jeŋicte dâŋ
44 Eme ʒoaŋ ira ŋic gâcne rowaŋfic maŋne maŋne forawec irec soŋaŋ

âkendâŋ‐jopambiŋ. Jaŋe sâcmutâc dâŋte sâcko taha bapa â Lewiŋic jaŋere
biŋe gie ɋâricnaonec nânâ â taha wiac gâcne teŋkonec wâŋ i haene haene
ŋic jaŋe bafisipie soŋaŋkeniŋte râec‐jopambiŋ hâcne. Judaŋic jaŋe taha
bapa â Lewiŋic hone maiŋ gie bambiŋ irec kiwac qawac embiŋ hâcne.
45Ehame taha bapa â Lewiŋic, erâ gae hehe ŋic âmotâc soŋaŋ jaŋeDawidi â
ŋokâ‐ticne Salomo jahe sâcmutâc râepic irec sâcko Anutu‐jeŋicte gie bahuc
eemasaŋ gie i wâc mâmâc bambiŋ. 46 Mârâc jaha Dawidi â Asafa jahere
dameŋko gae hehe ŋic jaŋere micne jumbiŋ jaha â Anutu daŋge mumuteŋ
ecnezore gae wâc forawec. 47 Eme Serubabe â Nehemia jahere dameŋko
Israe ŋic sasawa jaŋe gae hehe ŋic âmotâc soŋaŋ jaŋere nânâ biŋe ʒoaŋ sâc
jare jumbieŋ. Eme jaŋe bâtâc barâ Lewiŋic jare jumbieŋ; ehame Lewiŋic
jaŋe bâtâc barâ Aroŋte ɋâricfâc jaŋere biŋe râe jumbieŋ.

13
Nehemiazi bâbâfirie gie bawec

1 Eme ʒoaŋ ira jaŋe Mosere papia qizec i ŋic ŋokac wose‐ jarembiŋ.
Ehuc dâŋ ʒiŋuc qâreŋkekicne i bâfuambiŋ: Amoŋŋic me Moabi ŋic moczi
Anuture kikefuŋkomocmi raʒi‐jâmbâŋkezejec. 2 Jaŋe Israe ŋic nânâ opâmi
bâmocke‐jarehuc Bileam furi râcnepie eki sâwec‐jopawec. Erâ sifu Anutu‐
nâŋeczi sâwec i hetikieme jambuŋ ewec. 3 Eme ŋic ŋokac jaŋe sâcmutâc
i manarâ ŋic jaba jaŋeraonec fua sawec embiŋ jaŋe Israe guruonec bâtâc
bacjopambiŋ.

4Eme irec juwicnao ine taha bapa Eliasibi e Anuture ufuŋ maŋnemaŋne
i hone soŋaŋ eocte âkendâŋnekicne, erâ e Tobiahec ʒuʒuhuc‐ticne fowec.
5 Irec e mârâc nânâ bâzi â wiac âsu biaŋ furi sâko â kuʒi râqâc erâ
jacgoŋ â waiŋ â wokemaŋ taha wiac i sâcmutâc sanaŋte sâcko Lewiŋic â
gae hehe ŋic â motâc soŋaŋ jaŋere biŋe, erâ taha bapa jaŋere biŋe taha
râekicne guruckepie ŋewec ficmaŋ kâcɋene i Tobia baʒawiecnewec. 6 No
wiac i fuahuc fowec dameŋ ira Jerusalem haeo mi jupo. Babe ŋicwofuŋ
Arataʒeʒe e ŋicwofuŋ gie‐ ticne bahuc juha jara 32 ewec dameŋ ira erao

risiepo. Erâ piticne juferâ ŋicwofuŋzi mana‐nareme mocwâc risiepemurâ
numucnepo. 7 Eme Jerusalem haeo fisirâ ine Eliasibizi mâsi repicne
kecʒiŋuc eme honepo: E Anuture ufuŋte hae ʒoŋao ficmaŋ moc Tobiare
biŋe baʒawiewec. 8 Iŋuc honerâ aaricnu sâqoreme Tobiare ŋeŋe wiac i
ficmaŋkonec rorâ sârockepe sahacnao hufârewec. 9 Iŋuc erâ ŋic ejarepe
ficmaŋ i emasaŋkembiŋ. Eme no Anuture ufuŋte kuʒi râqâc wiac â nânâ
bâzi erâ wiac âsu biaŋ furi sâko i mocwâc bârisierâ ira râepo.

10 Eme Lewiŋic jaŋere nânâ biŋe mi jarekicne i wâc honepo. Jaŋe iŋuc
epie Lewiŋic â gae hehe ŋic jaŋe gie bahuc jumbiŋ i hetararâ hesaracmâreŋ‐
jeŋic sâc wiserâ rambiŋ. 11 Eme no irec micne jaŋere manape sâqoreme
ʒiŋucmupo: “Anuture ufuŋ i wemocte râpeckekicne?” Iŋucmurâ hetumaŋ‐
joparâ dodoma‐ jeŋic sâc râec‐jopa rapo. 12 Ehame Judaŋic jaŋe jacgoŋ
â waiŋ â wokemaŋ teŋkonec wâŋ i rowaŋficko bafisi râembiŋ. 13 Eme
no rowaŋficte moneŋ soŋaŋ taha bapa Selemia â qâqâreŋ ŋic Zadoko â
Lewi guruonec Pedaja, iŋuc âkendâŋ‐jopapo. Erâ jaŋere manape sâckeme
babafic‐jeŋic ine Ʒakurure ŋokâ Matania ŋosa‐ticne Hanaŋ e hâcne râepo.
Eme qomâfâc‐jeŋic wiac kâdoc qaqa‐jare izi gie‐ jeŋic ewec. 14 O Anutu‐
nane, go wiac ʒirec erâ manasucnuc, ehuc no gore ufuŋte â giere eehâmo
gie bapo i mi bârârâŋnec.

15 Eme no dameŋ ira Judaŋic jaŋe sabata hombaŋko waiŋ âte pisickepie
honec‐jopapo, erâ jacgoŋ ropie gurune gurune femedoŋgi faio râembiŋ. Erâ
wâc waiŋ opâne â hândâŋne â jâmbo hândâŋ erâ tagi fuŋne fuŋne i mâmâc
sabata hombaŋko Jerusalem haeo bafisimbiŋ. Eme no nânâ furi bapa gie
bambiŋ ʒoaŋ ira uŋ jazapo. 16 Eme Tiro mâreŋkonec ŋic Jerusalem haeo
jumbiŋ jaŋe wâc hâwec qowi â wiac fuŋne fuŋne bambiŋ i sabata hom-
baŋkoa Jerusalem haeo Judaŋic jaŋerao bafisipie furine bambiŋ. 17 Jaŋe
iŋuc epie no Judaŋic fekicne jaŋeremanape sâqoreme dâŋ ʒiŋucmujarepo:
“Ŋoŋe wemocte sabata hombaŋ sipirickehuc mâsi repicne ʒi eŋgopieŋ?
18Apa ŋosafâc‐ŋeŋic jaŋemâsi ijaha embiŋ. Ehame Anutu‐nâŋeczi hae ʒira
wiac hâhâwicne ʒi bâfuahuc fai‐nâŋecko râewec. Ehame ŋoŋe sifu sabata
hombaŋ sipirickehuc Anutu kimbeŋ‐ticnere ʒocbâruŋ hâhâwicne jâmbâŋzi
Israe ŋic fai‐nâŋecko feocte muŋgopieŋ me?”

19 Eme sabata hombaŋ maickehame hae ŋafezo ewec dameŋ ira
Jerusalem haesac motâc hepie hehe jaha fohame juku sabata hombaŋ
taraocte mujarepo. Ehuc sabata hombaŋko tagi wiac moc mi bafisiniŋte
kiŋaŋ qaqafâc‐nane gâcne motâcne motâcne ira soŋaŋ râec‐jopapo.
20 Ehame wiac fuŋne fuŋne irec furi bapa â nareŋ gareŋ ŋic jaŋe arec
mocjaha me jajahec Jerusalem haesac râpeo fombiŋ. 21 Eme no uŋdâŋ
jazahuc ʒiŋuc mupo: “Ŋoŋe wemocte haesac fuŋnao ŋec foc eŋgopieŋ?
Ŋoŋe mâsi keci mocwâc epie dâŋgieo râec‐ŋopapemu.” No iŋuc ejarepe
jaŋe sabata hombaŋko fifisi i behe sanaŋkembiŋ. 22 Eme no Lewiŋic jaŋe
eemasaŋ gie barâ fisi motâc soŋaŋkehapie sabata hombaŋzi tiri foocte
mujarepo. O Anutu‐ nane, go irec wâc manasu‐ narehuc aki anonocge
ɋârâŋnea fokac irec sâcko akicnuc.

23 Eme no dameŋ ira Judaŋic jaŋe Asidode, Amoŋ â Moabi ŋokac
rocjopambiŋ i wâc honec‐ jopapo. 24 Eme naru motecfâc‐jeŋic dâkâne
jaŋe Asidode dâŋ mumbiŋ. Ine hâcne, jaŋe ŋicne ŋicne jaŋere dâŋ
muhuc Judadâŋ sâcne mi mumbiŋ. 25 Iŋuc epie no mana sâqore‐jarerâ

sâwec‐jopahuc gâcne jopapo, ehuc qizec susuc‐jeŋic unuckepo. Erâ ejarepe
kecʒiŋuc muhuc Anuture ʒâŋeo mujomirembiŋ: “Nâŋe otâfâc‐nâŋec jaŋe
jaŋere ŋokâfâc mi jarenaŋmu, â ŋokâfâc‐nâŋec me nâŋe nâŋâcne biŋe
jaŋere otâfâc wâc mi rocjopanaŋmu. 26 Israe ŋicwofuŋ Salomo e ŋokac
iŋucne jaŋerao hâcne sâqorewec. Ŋic gurune gurune jaŋerao ŋicwofuŋ
e iŋucne moc mi jumbiŋ, e Anutu‐ ticnezi hone aŋac ecnehuc Israe ŋic
qaŋeŋ‐joparâ juocte ŋicwofuŋ âkendâŋnewec. Erâ sifu ŋokac jabane jaŋe
e wâc ecnepie sâqorewec. 27 Irec nâŋe ŋokac jabane rocjoparâ eebapa repic
qapicne ʒi ehuc Anutu‐nâŋec bunao mocwâcmi banʒepeneŋ.”

28 Eme taha bapa fekicne Eliasibire ŋokâ Jojadare ŋokâfâc jaŋeraonec
moczi Horoni ŋic Saŋbalatire kimo juwec. Irec e jâpepe rawec. 29O Anutu‐
nane, jaŋe taha bapa juju erâ taha bapa â Lewiŋic jaŋehec ʒâʒâfic ekicne i
bâbiembiŋ, go irec manasuhuc okacne jarezemec.

30No iŋuc ehucwiac jabane sasawa irecnec bâfiriec‐jopapo, erâ taha bapa
â Lewiŋic jaŋere gie biricke‐hâmorâ ŋic buc buc gie‐jeŋicko râec‐jopapo.
31 Iŋuc erâ no tahare biŋe ʒoc â jâcfâri bâsukicne i bafisiniŋte ʒâfo wâc ba-
jarepo. O Anutu‐nane, go irec wâcmâmâcmanasuhuc ehâmo‐narezemec.

ESITE
Papia qizec irec maŋnao Juda ŋokac moc ere binaŋ qâreŋkekicne fokac,

ŋokac ʒâŋene Esite. Ŋokac e Juda mâreŋko mâcne, Perisia mâreŋko juwec.
E Juda ŋokaczi Judaŋic âgofâc‐ticne jaŋehec mâreŋ ira kâpâcwâru juwec
hâcne.
Eme binaŋ‐ticne râekicne fokac i gâcnemanapene boc mi biaŋkekac. Erâ

Anuture ʒâŋeme dâŋ i papia irecmaŋnaowâcmi fuakac. Dâŋ gâcne izi mâc
Judaŋic sahackopec eebapa‐jeŋictemumuteŋ dâŋ ekac. Ehame Judaŋic jaŋe
mâsi wiac gâcne embiŋ i honepene qâpucmâsi erâ mamakâcne ekac.
Gaŋne gaŋne dâŋ forakac ine kecʒiŋuc:
Esi 1—2. Ira Perisia ŋicwofuŋ Ahasiwero e Susa haeo juhuc ŋonâŋ‐ticne
ʒâŋene Wasiti e qaqatara‐ticnere erâ qaisockehuc jâperâ Juda ŋokac,
Esite hâcne e ŋonâŋ‐ticne rowec, irec dâŋ fokac.

Esi 3. Irec maŋnao dâŋ â binaŋ kecʒiŋuc qâreŋkekicne fokac:
Ŋicwofuŋtemicne sâkoHamaŋ e â micne âgofâc‐ticne jaŋe Judaŋic râsi
mâretec ejarerâ bomac‐jopahuc bocjaha qâhâmoc‐jopaniŋtemumupaŋ
râembiŋ.

Esi 4—8. Esite e Judaŋic âgofâc‐ticne jaŋere busâqoc manahuc ŋicwofuŋ
ŋowe‐ticne e mumupaŋ i bârârieocte, erâ micne sâko‐ticne wâc be-
heoctemu qafeŋ ecnewec. Erâ i sawamâcne,micne sâko ere âkehoc ine
JudaŋicMorodekai e micne âkendâŋneocte âzâcnewec. Iŋuc ecnekume
ŋicwofuŋzi ŋonâŋ‐ticnere dâŋmanahucmicne‐ticne Hamaŋ beherâ ere
âkehoc Morodekai micne âkendâŋnewec. Erâ mumupaŋ dâŋ râekicne
i wâc mâmâc bârâriewec. Iŋuc eme Judaŋic jaŋe tâpirihec erâ okac
babazu gie bambiŋ. Ehuc Hamaŋ bituambiŋ â Perisia ŋic bocjaha
jâmbâŋ qâhâmoc‐jopambiŋ. Iŋuc fuame Judaŋic jaŋe rambaŋ juhuc
ʒeri sâko embiŋ. Erâ juku ʒâhec wiac irec manasuhuc jarane jarane
hombaŋ‐ticne ŋejumbieŋ. Hombaŋ ʒâŋene ine Purim mumbiŋ.

Ŋokac wofuŋ Wasitizi ŋicwofuŋte dâŋ qatarawec
1 Wiac kecʒirec binaŋ bakicne i Ahasiwerozi India mâreŋkonec fuŋkerâ

raku Etiopia mâreŋko tarakac, mâreŋ ŋondeŋ ira mâreŋ dâkâne dâkâne
127 forawec irec ŋicwofuŋ juha fuawec. 2 Ŋicwofuŋ Ahasiwero e dameŋ
ira hae qizec‐ ticne Susa ira juhuc ŋicwofuŋ gie bawec. 3 Bahuc jume
jara jahec â moc eha fekicnefâc‐ticne â kiŋaŋ qaqafâc‐ticne erâ Perisia â
Mede mâreŋkonec momori micne â mâreŋ dâkâne gâcne irec soŋaŋ micne
jaŋe tiwâ bâzi qajareme fisiwec. 4 Ehame uucmaŋ‐ticnere moneŋ mafa â
ŋicwofuŋ juju‐ticnere wiac furi sâko erâ eri qaraweŋ i jowatuhuc juhame
ʒoaŋ gie bapa 180 tarawec. 5 Tarame ŋicwofuŋ e hae qizec‐ticne Susa ira
ŋic jufârembiŋ, fekicne â wahakicne jaŋere tiwâ bâzi moc ficticnere hae
ʒoŋao qame fisiwec. Eme nâhuc juhapie ʒoaŋ gie bapa 7 tarawec. 6 Hae
ʒoŋare qoruc ââketâc qaŋqaŋ â keŋkeŋne i muc hahameŋne â âmuc âmucne
izi finʒuŋ siliwazi bakicne ira basanaŋkerâ qânâwâtuŋkoɋetickembiŋ, ehuc
fofowiac gol â siliwazia bakicne i qânâ fuŋne fuŋne furi sâkozi hata bakicne
irec qaŋeŋnao hepie ŋewec. 7 Waiŋ opâ ine tase hawarine fuŋne fuŋne
ira hoŋkepie hume jarembiŋ; waiŋ opâ i ŋicwofuŋ e rowaŋ‐ticnao bocjaha

focnewecte buafec jaha jare gumec eme nâ gapec embiŋ. 8Ŋicwofuŋ e ŋic
jaŋe aŋac‐jeŋicte sâc sawa waiŋ opâ nâniŋte manasuhuc kiŋaŋ qaqafâcne
sâcmutâc ejareme irec sâcko jarehuc ʒoɋacmocmi ejarembiŋ. 9Eme ŋokac
wofuŋWasiti ewâc iŋuc jaha ŋicwofuŋAhasiwero erific‐ticnao ŋokac jaŋere
tiwâ bâzimoc qame fisiwec.

10-11 Ʒoaŋ gie bapa 7 ira ine waiŋ opâzi ŋicwofuŋ maŋticne bâsifuckeme
ʒeri ehuc kiŋaŋ qaqafâc‐ticne fekicne Mehumaŋ, Bireta, Harebona, Bigita,
Abagita, Setari â Karikasi jaŋe ŋokac wofuŋ Wasiti e eridu‐ ticnehec
ŋicwofuŋtemaio jowa wareniŋtemutâcne‐jarewec. Ŋokac e sahac hawari‐
ticne biaŋne, irec ŋicwofuŋzi ŋic ŋokac jowatuocte manasuwec. 12 Eme
ŋokac wofuŋ Wasiti eki ine kiŋaŋ qaqa ŋic fekicne jaŋe ŋicwofuŋte dâŋ
âzâcnepie qatarawec. Iŋuc eme ŋicwofuŋ e maŋʒoc‐ticne fuame aaricke
sâqorewec.

13 Eme ŋicwofuŋ e sâcmutâc dâŋ â ŋic ŋokac eebapa‐ jeŋicte fuŋne
manambiŋ ŋic i jaŋemuwioc ejare jujec, irec sâc jahamamana ŋicfâc‐ticne
dameŋte fuŋne mana jumbieŋ jaŋe mu wioc ejarewec. 14 Dameŋ ira
ŋicwofuŋte maŋfuŋko Perisia â Mede mâreŋkonec mamana ŋic fekicne
7 kecʒiŋuc jaŋe jumbiŋ: Karasena, Setari, Adamata, Tarasisi, Meresi,
Maresena erâ Memukaŋ. Jaŋe hâcne ŋicwofuŋ uucmaŋ‐ticnere ŋic fekicne
juhuc ŋicwofuŋ iqicke jumbieŋ. Irec jaŋe kecʒiŋuc muhuc wio‐ jarewec:
15 “Ŋokac wofuŋ Wasiti e ŋic fekicne jaŋe ŋicwofuŋ Ahasiwero nore dâŋ
âzâcnepie qatarawec, irec e weniŋuc ecnehuc sâcmutâc dâŋnâŋecte sâcko
bâtiŋnenaŋmu?” 16 Iŋuc wio‐ jareme Memukaŋ e ŋicwofuŋ â ŋic fekicne
jaŋere maio kecʒiŋuc muwec: “Ŋokac wofuŋ Wasiti e ŋicwofuŋ sawa
mâcne, ŋic fekicne â ŋic gâcne sasawa ŋicwofuŋ Ahasiwero uucmaŋ‐ticnao
jufâreŋgopieŋ jaŋe mâmâc bawahac‐jopawec. 17Ŋokac wofuŋzi mâsi ewec
i ŋokac sasawa jaŋe mana‐fâreniŋmu, ehuc ŋowefâc‐jeŋic jaŋere manapie
wawahane eha ʒiŋucmuniŋmu hâcne: ‘Ŋicwofuŋ Ahasiwero e ŋokacwofuŋ
Wasitizi mai‐ticnao fuaocte mume dâŋticne qatarawec.’ 18 Irec Perisia â
Mede ŋokac fekicne jaŋe miŋecgac jaha ŋokac wofuŋzi mâsi ewec irec
biŋemanarâ ŋic fekicne dâŋbinaŋ ejarehuc mana wahac‐jopapie aaric boc
fuaocmu. 19 Irec ŋicwofuŋ, go manatec sâckekacko ine Perisia â Medeŋic
jaŋere sâcmutâc fokac, sâcmutâc sanaŋ iŋucne moc kecʒiŋuc muhuc hae
sâc râetec razejec: Wasiti e ŋicwofuŋ Ahasiwero nore maio mocwâc mi
fuazejec. Go iŋuc erâ ŋokac biaŋnemoc ŋeŋetac‐ticnao âkendâŋnetec ŋokac
wofuŋ erâ juzejec. 20 Erâ ŋicwofuŋ go sâcmutâc râetec rarâ uucmaŋge
sâcke‐fâreme ŋokac sasawa jaŋemanarâ ŋowefâc‐jeŋic fekicne âwahakicne
mâmâc sâsec‐jopa‐fârenʒepieŋ.” 21 Eme ŋicwofuŋ â fekicnefâc‐ticne jaŋe
dâŋ i manarâ bubiaŋ manambiŋ, ehuc ŋicwofuŋ e Memukaŋzi dâŋmuwec
irec sâc ewec. 22 Ehuc mâreŋ‐ ticnere dâkâne sasawa ira papia râeme
rafârewec. Ine mâreŋ dâkâne dâkâne qâreŋ hawari‐ jeŋic forawec â ŋic
ŋokac dâŋmarac‐jeŋicte sâcko râeme rawec, i ŋic sasawa jaŋe ficjeŋicte
micne juhuc ŋokacfâc‐jeŋic jaŋere dâŋmutaraniŋte iŋuc ewec.

2
Esite e ŋokac wofuŋ âkendâŋnekicne

1 Juku ʒâhec ine ŋicwofuŋ Ahasiwero aaric‐ ticne fâre wahame Wa-
sitizi mâsi ewec irec mecne â mumupaŋ dâŋticne weniŋuc mukicne irec

mâmâc manasuwec. 2 Iŋuc eme kiŋaŋ qaqafâcne jaŋe ʒiŋuc âzâcnembiŋ:
“Ŋicwofuŋ, go mutec naru ʒeŋoŋ hawari biaŋ bâwosâec‐jopapie gore biŋe
junʒepieŋ. 3 Erâ gokizia uucmaŋgere mâreŋ dâkâne dâkâne forakac irec
ŋicmicne mucjopatec jaŋe naru ʒeŋoŋ hawari biaŋ hâcne bâtumaŋ‐joparâ
hae qizec Susa ira ŋokacficko guruc‐ jopanʒepieŋ. Ehuc ŋicwofuŋte ŋic
fekicne Hegai ere meo râec‐jopanʒepieŋ. Eki hâcne ŋokac soŋaŋ jukac.
4 Ehame ŋokac ʒeŋoŋ e me e manacnetec sâckeha Wasitire okacne ŋokac
wofuŋ âkendâŋnezemec.” Dâŋ iŋuc mupie ŋicwofuŋzi maname biaŋkeha
iŋuc ewec.

5 Eme Susa hae qizec ira Benjamiŋte guruonec Judaŋic moc juwec
ʒâŋene Morodekai; e Jairi ere ŋokâ, Jairi e ine Simeire ŋokâ â Simeizi
Kisire ŋokâ. 6 Morodekai e Babe ŋicwofuŋ Nebukanezazi Juda ŋic ŋokac
â ŋicwofuŋ‐jeŋic Jekonia kâpâcwâruo bacjopa rawec dameŋ ira Jerusalem
haeonec mâmâc barakicne. 7 Ŋic eki mamac pitic‐ ticnere otâ Hadasa,
Esite hâcne, e bekâ juwecte gume jowac ecneha sokawec. Naru e sahac
hawari‐ticne biaŋne â gâjoŋ sereŋ. Neŋgoc mamac jahec‐ticne hâmopire
Morodekaizi rorâ e jahacne otâ iŋucne bajuwec. 8Eme ŋicwofuŋ e sâcmutâc
dâŋticne râeme rame naru ʒeŋoŋ bocjaha bâtumaŋ‐joparâ Susa hae qizecko
Hegaire meo râec‐jopambiŋ dameŋ ira Esite mâmâc ŋicwofuŋte ficko
jowa rarâ ŋokac soŋaŋ juwec ere meoa râembiŋ. 9 Hegai e ine naru
ere maname biaŋkewec â sâckewec. Irec e wokemaŋ âsu biaŋ â nânâ
wiac biaŋne afeckerâ râcnehuc kiŋaŋ narufâcne 7 ŋicwofuŋte fickonec
bâwosâec‐joparâ râcnewec. Erâ naru e jahacne â kiŋaŋ narufâcne jaŋe
ŋokacfic maŋne biaŋnao râec‐jopawec wâc. 10 Esite e Morodekaizi mic
muac ecnewecte e jahacne âgo soctofafâc‐ticne â qomâfâc‐ticnemimufuac‐
jopawec. 11 Morodekai eki ine Esite weniŋuc ehuc jukac irec fuŋne
manaocte ʒoaŋne ʒoaŋne ŋokacficte hae ʒoŋao rac warec ehuc juwec.

12 Naru ʒeŋoŋ rocjopa jumbieŋ jaŋe sahac eemasaŋ gie bahuc juhapie
mosa 12 tara jujec. Mosa 6 irec maŋnao saife âsu â wokemaŋ rua
jumbieŋ â mosa 6 ira ine tokic â huc âsu rua jumbieŋ. Eme juku gie
i tarame ŋicwofuŋ Ahasiwerore maio buc buc fuaniŋte dameŋ maicke
jujec. 13 Ehame naru moc e ŋokacfickonec wiac i me i barazo mume
manacne jumbieŋ. 14 Eme naru jaŋe owâcne ŋicwofuŋte ficko fejumbieŋ
â furicte ine mocwâc waha jumbieŋ. Waharâ ine ŋokacfic moc ŋicwofuŋ
ŋokacfâc‐ticnemamare jumbieŋ ira rajumbieŋ. Ŋokac i jaŋe ine ŋicwofuŋte
ŋic fekicne Sasigaʒezi soŋaŋ‐jopahuc juwec. Ehame naru jaŋe ŋicwofuŋtao
kosa mocwâc mi rajumbieŋ, e jahac mana‐ jareme biaŋkeha ʒâŋe‐jeŋic
muhuc hefârec‐jopame sâc ficticnao fejumbieŋ.

15 Juku Morodekai e mamac pitic‐ ticne Ahibai ere otâ Esite hâcne,
e jahacne otâ fuŋfuŋ tinac bajuwec e ŋicwofuŋtao feocte dameŋ‐ ticne
maickewec. Eme Esite e maŋticnere wiac i me i ŋicwofuŋ ficko bafeocte
mi muwec, mâc ŋicwofuŋte fekicne ŋokac soŋaŋ juwec, Hegai hâcne, eki
âzâcnewec irec sâc sawa bafewec. Ehame Esite honembiŋ ŋic ŋokac i jaŋe
sasawa manacnepie biaŋkewec. 16 Eme ŋicwofuŋ Ahasiwero e guriŋ bapa
gie bahuc jume jare 7 eha mosa 10, Tebeti mosa hâcne, ira Esite ŋicwofuŋte
ficko jowa fembiŋ. 17 Eme ŋicwofuŋ e ŋokac gâcne jaŋere aŋackewec irec
sâc sirickehuc Esitere boc ecnewec; ehuc naru ʒeŋoŋ gâcne jaŋeremaname
wawahane eha Esitere maname fefene ewec. Irec ehâmocnehuc eri hendiŋ

qizecnao hecneme hume Wasitire âkehoc ŋokac wofuŋ âkendâŋnewec.
18 Ŋicwofuŋ e iŋuc erâ Esite sâsehuc fekicne â kiŋaŋŋicfâc‐ticne jaŋere
tiwâ bâzi sâko moc qame fisiwec. Ehuc mume mâreŋ‐ticne dâkâne dâkâne
forawec ira hombaŋ ŋehapie ŋicwofuŋzi bubiaŋ wiac aameo jarewec.

Râsidâŋ fuame Morodekaizi mufuawec
19 Eme naru ʒeŋoŋ mocwâc hefârec‐jopapie arecne jajahec ewec dameŋ

ira Morodekaizi ŋicwofuŋ fic motâcko ŋewec. 20 Esite eki ine Morodekaizi
mutâcnecnewec irec sâc ehuc âgo soctofafâc‐ticne â qomâfâc‐ticne mi
mufuac‐ jopawec. E juwicnao Morodekaihec juhuc micticne reŋke jujec
irec sâc jaha reŋkewec. 21 Eme Morodekai e ŋicwofuŋ ficte motâcko ŋewec
dameŋ ira ŋic fekicne jajahec, Bigita â Teresi, jahe motâc soŋaŋ jupiczi
aaric‐ jofame ŋicwofuŋ Ahasiwero qâhâmozo mupic. 22 Ehame dâŋjekic
i Morodekaire hazecko hume ŋokac wofuŋ Esite âzâcnewec, eme Esite
e Morodekaire micte ŋicwofuŋ mufuacnewec. 23 Eme dâŋ irec fuŋne
bataniŋkerâ honepie fârine eme ŋic jahe jâcko bituac‐jofambiŋ. Erâ irec
dâŋ i ŋicwofuŋtemaio Binaŋ Qâhâc papia qizecko qâreŋkembiŋ.

3
Hamaŋzi Judaŋic sipiric‐jopaocte muwec

1 Eme wiac i tara‐fâreme ŋicwofuŋ Ahasiwero e Agagi ŋic Hamedatare
ŋokâ Hamaŋ sâsehuc ŋic fekicne gâcne ehec mâmâc jumbiŋ jaŋere micne
âkendâŋnewec. 2 Ehame ŋicwofuŋte kiŋaŋŋicfâc sacmotâcko domambiŋ
jaŋe sasawa dieŋzi hecnehuc fodapecnembiŋ; i ŋicwofuŋzi iŋuc eniŋte
mutâcne‐jarewec hâcne. Morodekaizi ine dieŋzi hecnehuc mi fodapec-
newec. 3 Iŋuc eme ŋicwofuŋte kiŋaŋŋicfâc sacmotâcko domambiŋ jaŋe
ʒiŋucwiocnembiŋ: “Gowemocte ŋicwofuŋte dâŋ qatarakomec?” 4Eme jaŋe
ʒoaŋne ʒoaŋne iŋuc âzâcnepieMorodekaizimimanawec. Eme ere qaqatara
i okac tâmiric foocmu me okacnehec eocme irec fuŋne bataniŋkeniŋte
Hamaŋ âzâcnembiŋ. Morodekaizi “No Judaŋic jukopac” iŋuc hâcne jaza-
wec. 5 Eme Morodekai e dieŋzi henarehuc mi fodape‐narekac, Hamaŋzi
iŋuc honerâ aaricke sâqorewec. 6Erâ ine Morodekai bucticne bâsiroweocte
mi manasuwec. Hamaŋ e Morodekaizi Judaŋic jukac, iŋuc âzâcnepie
manarâ Morodekai qomâfâc‐ticne â âgo soctofafâc‐ticne Ahasiwerore uuc-
maŋko jumbiŋ jaŋe sasawa bâsirowec‐jopa‐fâreoctemaŋkewec.

7 Ahasiwero e ŋicwofuŋ jume jara 12 eha mosa namba 1, mosa Nisaŋ
hâcne, ira Hamaŋtemaio ɋâsâi ʒâŋene Puru i qambiŋ. Erâ ʒoaŋne ʒoaŋne â
mosane mosane qafekupie mosa 12, Adari mosa i hâcne wahawec. Ehame
irec ʒoaŋ gie bapa 13 maickeme behembiŋ. 8 Behepie Hamaŋzi ŋicwofuŋ
Ahasiwero ʒiŋuc âzâcnewec: “Uucmaŋgao mâreŋ dâkâne dâkâne forakac
ira ŋic guru fuŋmoc jaŋe siŋsaŋ qarâ juŋgopieŋ jaŋere sâcmutâc dâŋ i
ŋicguru gâcne nâŋâcne sâcmutâc fokac irec sâc aricne. Jaŋe ŋicwofuŋ gore
sâcmutâc dâŋ mi reŋkeeŋgopieŋ. Iŋuc ehuc juhapie go sifu mana‐jaretec
ʒuhuckerâ jupie mi sâckeocmu. 9 Irec go manatec sâckeha mumutara
dâŋ qâreŋkerâ râetec rame bâsirowec‐jopa‐fârenʒepieŋ. Ehame no siliwa
moneŋ teŋ tauseŋ ŋic gore moneŋ mafa wiac soŋaŋkeeŋgopieŋ jaŋeremeo
râepe jaŋe goremoneŋ katapao behepie huzejec.” 10 Iŋucmume ŋicwofuŋzi
meo fefe‐ticne manehec i batararâ Hamedatare ŋokâ Judaŋic jaŋere râsi
juwec, Agagi ŋic Hamaŋ hâcne, e râcnewec. 11 Ehuc ʒiŋuc âzâcnewec:

“Moneŋ i gore biŋe, â ŋic ŋokac keci jaŋe gore biŋe jaha, irec go gahac
manakic sâc ejarezemec.”

12 Eme mosa wâŋ irec gie bapa 13 ira ŋicwofuŋte qâreŋŋic hetumaŋ‐
jopapie jaŋe Hamaŋzi mutâcnewec irec sâcko ŋicwofuŋte mâreŋ soŋaŋ
â guriŋ bapafâc‐ticne mâreŋ dâkâne dâkâne jurambiŋ erâ ŋic gurune
gurune fekicnefâc‐jeŋic jaŋere sâcmutâc dâŋ moc qâreŋkembiŋ. Ehuc
mâreŋ dâkâne dâkâne ŋic jurambiŋ jaŋere qâreŋ hawario â dâŋmaracko
qâreŋkembiŋ. Sâcmutâc dâŋ i ŋicwofuŋ Ahasiwerore micte qâreŋkerâ
tataranao ere ma hembiŋ. 13 Papia i mosa namba 12, ʒâŋene Adari,
irec gie bapa 13 ira Judaŋic sasawa, kâcɋene â piticne erâ ŋokac naru
motec bâsirowec‐jopa‐ fârerâ mafa wiac‐ jeŋic fiuckeniŋte kiŋaŋŋic jaŋe
ŋicwofuŋtemicte mâreŋ dâkâne dâkâne forawec ira picpac jaha barambiŋ.
14 Ehame mâreŋ dâkâne sâc irec ŋic ŋokac jaŋe ʒoaŋ dameŋ ira ʒawierâ
juniŋte sâcmutâc dâŋte papia irec rehacne moc i hae sâc râepie rafârewec.
15 Eme hae qizecko sâcmutâc dâŋ i ŋic ŋokac wose‐jarehapie kiŋaŋŋic jaŋe
ŋicwofuŋte micte bâruŋ jaha hae sâc barambiŋ hâcne. Ehame ŋicwofuŋ â
Hamaŋ jahe waiŋ opâ nâhuc ŋehapire Susa hae rune jaŋe sâcmutâc dâŋ i
manarâ fâfâre sâqorembiŋ.

4
Esitezi ŋicfâc‐ticne jaŋere dâŋ ŋicwofuŋ âzâcneoctemupaŋkewec

1 Eme Morodekai e wiac sasawa fuawec irec biŋe manarâ ŋaqi‐ticne
bâsuckerâ mateŋ qonaŋkerâ ʒafe ruawec. Erâ hae ʒâʒâŋiŋko rarâ owacke-
huc kio ŋâŋâtâc ewec. 2Ehuc ŋicwofuŋ ficte sacmotâc fuŋko ferâ domawec.
Sacmotâc ira ine ŋic jaŋe mateŋ qonaŋkerâ moc mi fejumbieŋ. 3 Ehame
ŋicwofuŋte sâcmutâc dâŋ i mâreŋ dâkâne dâkâne ra fisiwec sâc ira Judaŋic
jaŋere ŋondeŋko ki busâqoc â uwâuŋa fuarâ foha nânâ sowa jumbiŋ, ehuc
ŋic bocjaha jaŋemateŋ qonaŋkerâ ʒafe rua‐fârembiŋ.

4 Eme ŋokac wofuŋ Esite e kiŋaŋ naru â soŋaŋfâc‐ticne jaŋe fisirâ dâŋ
binaŋ ecnepie maŋ kukumbuc boc ecnewec. Irec e Morodekaizi ŋaqi
moc heme huocte râeme rame qikiŋnewec. 5 Iŋuc eme Esitezi ŋicwofuŋte
kiŋaŋŋic moc, ʒâŋene Hataka e hefârerâ wiac weniŋuc fuawec irec fuŋne
manaocte Morodekairao soreme rawec. Ŋic eki hâcne Esitere kiŋaŋ qaocte
mucnekicne. 6 Eme Hataka e Morodekaizi ŋicwofuŋ fic sacmotâc‐ticnere
hae ʒoŋao domawec ira rawec. 7 Ra fisime Morodekai e wiac sasawa
fuacnewec irec dâŋ âzâcne‐fârewec, ehuc Judaŋic bâsirowec‐jopaniŋmu irec
erâ Hamaŋzi ŋicwofuŋte moneŋ katapao moneŋ wezimuc râeme huocte
mupaŋkewec i mâmâc âzâcnewec. 8 Ehuc Judaŋic bâsirowec‐jopazore Susa
haeo sâcmutâc qâreŋkekicne irec rehacnemoc râcnewecwâc, i Esite jâuturâ
fuŋne âzâcne mutâc eme eki ŋicfâc‐ticne jaŋere erâ ŋicwofuŋtao nunumu
gie baocte iŋuc ewec. 9 Eme Hataka e Morodekaizi dâŋ muwec i rarâ
Esite âzâcne‐fârewec. 10 Iŋuc eme Esitezi Hataka dâŋ kecʒiŋuc muhuc
Morodekairao soreme risiewec: 11 “Ŋicwofuŋte kiŋaŋŋic â ŋicwofuŋte
mâreŋ dâkâne dâkâne ŋic juraŋgopieŋ jaŋe ʒiŋuc mana‐fâreŋgopieŋ: Ŋic
me ŋokac moc e mi hefârehapie sifu ŋicwofuŋte hae ʒoŋao raʒiocmu e
hâmo‐jâmbâŋkeocmu. Mocjaha, ŋicwofuŋzi gunu‐ticne golzi bakicne i ŋic
moctao sicneocmu e sawa akickeniŋmu. No ine hefârecnupie ŋicwofuŋtao
mi fefe mâc juhape ʒoaŋ gie bapa 30 tarakac.” 12Eme Hataka â ŋicfâc‐ticne

jaŋe Esitezi dâŋ jazawec i Morodekai âzâcne‐fârembiŋ. 13 Âzâcnepie Esite
dâŋ kecʒiŋuc bâtikiecneniŋte jazawec: “Go ʒiŋuc mi muzemec: Judaŋic
sasawa jaŋe sipirickepie no ŋicwofuŋte ficko jukopacte sâcne jupemu.
14 Manakic, go dameŋ ʒira dâŋemâc jucmuo ine Judaŋic gâcne nâŋere
babafic â babatara i mâreŋ mockonec fua‐nâreha go â mamacgere wiacfâc
ŋoŋe ine sipiricke‐fâreniŋmu. Go dameŋ sâqocnao bafic‐nâpocmurâ ŋokac
wofuŋ âkendâŋgukicne mecne.” 15 Eme Esite e dâŋ i manarâ Morodekai
ʒiŋuc âzâcneniŋte jazawec: 16 “Ajoc, go rarâ Susa haeo Judaŋic juŋgopieŋ
jaŋe hetumaŋ‐jopa‐fâretec nore erâ sowa junʒepieŋ, ehuc ʒoaŋko mecne
ŋafeo mecne nânâ opâ moc mi nâhuc juhapie ʒoaŋ gie bapa jahec â moc
tarazejec. Ehame no â kiŋaŋ narufâc‐nane nâŋe wâc iŋuc jaha sowa
junaŋmu. Iŋuc epene tarame no sâcmutâc fokac i mana‐ bipiehuc sifu
ŋicwofuŋtao fezepac; eme irec erâ nuzo murâ nupie hâmozepac.” 17 Eme
Morodekai e dâŋ i manarâ ra Esitezi mutâcnecnewec irec sâc efarewec.

5
Esite e ŋicwofuŋ â Hamaŋ tiwâ bâzire hefârec‐jofawec

1 Eme ʒoaŋ gie bapa namba 3 ira Esitezi ŋokac wofuŋ ŋaqi wiac‐ticne
heme hume ŋicwofuŋte fic ŋifecnao hae ʒoŋa fowec ira ra domawec. Â
ŋicwofuŋ e ine ficmaŋko motâc ocniŋucnao eri ŋeŋe‐ticnao ŋewec. 2 Ehuc
ŋokac wofuŋ Esite e hae ʒoŋao domaha honerâ bubiaŋ manahuc gunu‐
ticne golzi bakicne baŋewec i erao sicnewec. Iŋuc eme Esitezi maŋfuŋnao
rarâ gunu tofanao bâuawec. 3 Eme ŋicwofuŋzi ʒiŋuc mu wioc ecnewec:
“Ŋokac wofuŋ Esite, go wemo wiacte warerâ mukomec? Go wiac irec
me irec egareme mutec garepemu. Me uucmaŋ‐ nane ŋifecnere mutec
wâc garepemu.” 4 Iŋuc mume Esitezi muwec: “Ŋicwofuŋ, go manatec
sâckeha go gahacne â Hamaŋ ŋohe gore tiwâ bâzi rike bâmoc epac i fârâ
nânic.” 5 Eme ŋicwofuŋzi kiŋaŋŋicfâcne ʒiŋuc jazawec: “Ŋoŋe biac jaha
Hamaŋ jowa warepie Esitezi mukac irec sâc ezeperec.” Eme ŋicwofuŋ
â Hamaŋ jahe Esitezi tiwâ bâzi rike bâmoc ewec i rarâ nâpic. 6 Ehuc
waiŋ opâ nârâ ŋehuc ŋicwofuŋzi Esite ʒiŋuc mu wioc ecnewec: “Go
wemo wiacte numu‐narekomec? Go wiac irec me irec egareme mutec
garepemu. Me wemo wiacte mukomec? Go uucmaŋ‐nane ŋifecneremutec
wâc garepemu.” 7 Eme Esitezi kecʒiŋuc muhuc âzâcnewec: “No ʒiŋuc
muhuc numu‐garekopac: 8Ŋicwofuŋ, go nore manatec biaŋkeme nunumu
dâŋnanere manatec sâckekacko go gahacne â Hamaŋ ŋohe tomâcko tiwâ
bâzi rike bâmoc epemu i ware nâzepirec. Ehame no dameŋ ijaha dâŋ
nazacmu irec sâc epemu.”

Morodekaire bibitua wâtuŋ bambiŋ
9 Eme Hamaŋ e ʒoaŋ gie bapa ira ʒeri bari ehuc bubiaŋ faio hahata

rawec. Raku ŋicwofuŋte sacmotâcko fisime Morodekaizi hone takirerâ
ɋarac ɋarac qahuc ŋeweckonec mi faharewec. Iŋuc eme Hamaŋzi honerâ
ere aaricke sâqorewec. 10 Erâ sifu aaric mana‐bipiehuc ficticnao risiewec.
Risierâ âgofâc‐ticne â ŋonâŋ‐ticne Ʒeresi jaŋe hefârec‐jopame fisimbiŋ.
11 Fisipie Hamaŋzi moneŋ mafa sâko‐ticne irec binaŋ mecne, ŋokâfâcne
jaŋere binaŋ mecne erâ ŋicwofuŋzi sâsehuc ʒâŋe biŋe sâko tahackeme ŋic
fekicne â ŋicwofuŋte kiŋaŋŋic gâcne jaŋere sâc sirickewec irec binaŋ i

mâmâc bajarewec. 12 Ehuc ʒuhuckerâ ʒiŋuc jazawec: “Ŋokacwofuŋ Esitezi
ŋic e me e mâcne, no hâcne ŋicwofuŋhec tiwâ bâzi nanacte hefârec‐nâfojec.
Erâ tomâcko wâc iŋuc jaha ŋicwofuŋhec erao ranacte nâsâjec. 13 Ehame
Judaŋic Morodekaizi ŋicwofuŋte sacmotâcko ʒuhuckerâ ŋeocmuo ine no
sifu wiac irec manape fârinemi eocmu.” 14 Iŋuc jazame ŋonâŋ‐ticne Ʒeresi
â âgofâcne sasawa jaŋe ʒiŋuc âzâcnembiŋ: “Go mutec bibitua wâtuŋ moc
kubi* 50 irec sâc banʒepieŋ. Erâ tomâcko furicte ŋicwofuŋ âzâcnetecmume
Morodekai bituanʒepieŋ. Iŋuc epie honerâ ŋicwofuŋhec tiwâ bâzi nâzore
bubiaŋ faio razepirec.” Eme Hamaŋ e dâŋ i maname biaŋkeha bibitua
wâtuŋ baniŋte ŋic jazawec.

6
Hamaŋ ʒoɋac ecnepie Morodekai sâsewec

1 Eme ŋicwofuŋ e ŋafe ira maŋhâhâŋ ecneme guŋɋâri juwec, ehuc
ʒoaŋne ʒoaŋne wiac fua wefuwec irec binaŋ qâhâc papia i mume bafisirâ
wosecnembiŋ. 2 Wosecnehuc ine ŋicwofuŋte kiŋaŋŋic fekicne jajahec,
Bigitana â Teresi jahe motâc soŋaŋ juhuc ŋicwofuŋ Ahasiwero qâhâmonicte
mupire Morodekaizi manarâ mufuac‐ jofawec irec binaŋ wosecnembiŋ
hâcne. 3 Eme ŋicwofuŋzi manarâ ʒiŋuc muhuc wio‐jarewec: “Morodekai
e mufuac‐jofawec irec erâ sâsehuc furine wemo wiac râcnekicne?” Iŋuc
wiome kiŋaŋ qacnehuc jumbiŋ jaŋe ʒiŋuc âzâcnembiŋ: “Aricne, e wiac i me
i moc mi râcnekicne.” 4Mupie ŋicwofuŋzi muwec: “Hae ʒoŋao mozi ware
domakac?” Wiowec dameŋ ŋondeŋ ijaha Hamaŋ e kecʒiŋuc manasuhuc
ŋicwofuŋte hae ʒoŋao fisi domawec hâcne: No ŋicwofuŋ âzâcnepe mume
bibitua wâtuŋ bakicne ira Morodekai bituanʒepieŋ. 5 Irec kiŋaŋŋic jaŋe
ŋicwofuŋ ʒiŋuc âzâcnembiŋ: “Hamaŋzi ware hae ʒoŋao domakac.” Iŋuc
âzâcnepie ŋicwofuŋzi muwec: “Ecnepie wefuoc.” 6 Eme Hamaŋ e ficko
feme ŋicwofuŋzi dâŋ kecʒiŋuc muhuc wiocnewec: “Ŋic moczi ŋicwofuŋ no
sâsecnuzore afeckeme weniŋuc ecnepe sâckeocmu?” Mume Hamaŋ e ʒiŋuc
manasuwec: “Ŋicwofuŋ e ŋic moc mâcne, no hâcne sâsecnuocte mukac.”
7 Iŋuc manasuhuc ŋicwofuŋ dâŋ kecʒiŋuc bâtikiecnewec: “O ŋicwofuŋ, go
ŋic sâsezo mukomec e ʒiŋuc ecnetec sâckeocmu: 8 Go mutec ŋicwofuŋ ŋaqi
go gahac rojumeŋ erâ becâsic eri hendiŋ wiac‐ticnehec go gahac bajumeŋ
i bawarenʒepieŋ. 9 Erâ ŋicwofuŋ gore kiŋaŋŋic fekicne moc râcnepie eki
ine ŋicwofuŋ go ŋic sâsezomukic e hecneme huzejec. Ehame ŋic e ecneme
becâsicko ferâ ŋehamebarâ rahuc hahaŋnebarâ ʒiŋucmuzejec: ‘Ŋicwofuŋzi
ŋicmoc sâseocte afeckeme e iŋuc hâcne ecnezo.’ ” 10 Iŋucmume ŋicwofuŋzi
Hamaŋ ʒiŋuc âzâcnewec: “Ajoc, go mukomec irec sâc jâmbâŋ ehuc ŋaqi â
becâsic rorâ Judaŋic Morodekai nore sacmotâcko ŋekac e râcnezemec. Go
dâŋmumec i efârezemec.” 11 Eme Hamaŋ e ŋaqi wiac Morodekai hecneme
huwec. Erâ ecneme becâsicko ferâ ŋeha bâniecnehuc hahaŋne barâ dâŋ
ʒiŋucmuwec: “Ŋicwofuŋzi ŋicmoc sâseocte afeckeme e iŋuc hâcne ecnezo.”

12 Iŋuc epie tarame Morodekaizi ŋicwofuŋte sacmotâcko risiewec. Â
Hamaŋ eki ine ʒâŋe mai‐ ticne bâsoŋkerâ busâqoc manahuc ficticnao
gasackerâ rawec. 13Ra fisirâwiac fuacnewec irec binaŋ i ŋonâŋ‐ticne Ʒeresi
â âgofâcne bajarewec. Bajareme âgofâcne â ŋonâŋ‐ticne Ʒeresi jaŋe ʒiŋuc
* 5:14: 1 kubi i sâcmetamoc 18 inses me 46 senti meta irec sâc.

âzâcnembiŋ: “Go miŋecgac Morodekaire maio fuŋkerâ bawahacgukicne
irec manac: E Judaŋic fârine jukacko ine ere maio mocwâc sanaŋkerâ mi
domacmu.”

14 Jaŋe Hamaŋhec dâŋ muha muhapie izia ŋicwofuŋte kiŋaŋŋic fekicne
jaŋe fisirâ, Esitezi tiwâ bâzi rike bâmoc ewec i nânicte bâruŋ jaha jowa
rambiŋ.

7
Hamaŋ e dâŋticne fâri tâmiric eha e jahacne bituambiŋ

1 Eme ŋicwofuŋ â Hamaŋ jahe ŋokac wofuŋ Esite ehec tiwâ bâzi
nânicte rapic. 2 Erâ ʒoaŋ namba 2 ira waiŋ opâ nâhuc ŋicwofuŋzi
Esite mocwâc ʒiŋuc muhuc wiocnewec: “O ŋokac wofuŋ Esite, go
wemo wiacte numu‐ narekomec? Go wiac irec me irec numu‐ naretec
garepemu. Wemo wiacte mukomec? Go uucmaŋ‐nane ŋifecnere mutec
wâc garepemu.” 3 Iŋucmume ŋokacwofuŋ Esitezi dâŋ ʒiŋuc bâtikiecnewec:
“O ŋicwofuŋ, go nore manatec sâcke biaŋ ekacko ine nunumu‐ nanere
erâ no nahac â ŋicfâc‐nane nâŋe akic‐nâpozemec. 4 Nâŋe sipiric‐nâporâ
qâhâmoc‐nâpohuc bâsirowec‐nâponiŋte furi bacnâpokicne hâcne. Nâŋe
moneŋzi furi bacnâpohuc kiŋaŋ ŋic ŋokac sawa bacnâponʒapiŋ muzac
irec dâŋ moc mi muzapo, â ʒârâ hâriŋ iŋucnere erâ wemocko ŋicwofuŋ
micneneŋ ecnezapo.” 5 Iŋuc mume ŋicwofuŋ Ahasiwero e ŋokac wofuŋ
Esite ʒiŋuc muhuc wiocnewec: “Mo ŋiczi wena juhuc wiac iŋucne ezo
maŋkekac?” Eme Esitezi muwec: “Ŋic repic qapicne keci Hamaŋ hâcne
eki râsi enârehuc iŋuc ekac.” 6 Iŋuc âzâcneme Hamaŋ e ŋicwofuŋ â ŋokac
wofuŋ jahere maio bipicne tarame ɋarac ɋarac qawec. 7Ehame ŋicwofuŋ e
aaric sâkomanarâ tiwâ bâzi nâhuc ŋembiŋkonec faharerâ hae ʒoŋao huwec;
â Hamaŋ e ine ficmaŋkoa ŋehuc, ŋicwofuŋ e wiac hâhâwicne enareocmu
iŋuc manahuc Esitezi akickeocte numucnewec. 8 Eme ŋicwofuŋ e waiŋ
opâ nâhuc ŋembiŋko risierâ ʒiŋuc honewec: Hamaŋ e Esite foweckoa
waha fodapecnewec. Iŋuc honerâ kecʒiŋuc muwec: “Hâc, ŋic keci e
ficnaneoa ŋokac wofuŋ bâbieocte ekac me?” Ŋicwofuŋ e dâŋ iŋuc muha
muha izia Hamaŋ ʒâŋe maine qofackembiŋ. 9 Iŋuc epie ŋicwofuŋte kiŋaŋ
qahuc domambiŋ jaŋeraonec moc ʒâŋene Harebona e kecʒiŋuc muwec:
“Manaŋgopieŋ, Morodekai e ŋicwofuŋte kiŋaŋ biaŋne qawec, eme ere
bibituare wâtuŋ Hamaŋzi mume kubi 50 irec sâc biac bakicne i Hamaŋte
hae ʒoŋaowisepie huwec domakac.” 10Ŋic e iŋucmumeŋicwofuŋzimuwec:
“Ajoc, ira bituaniŋ.” Eme jaŋe Morodekaire bibitua wâtuŋ bakicne ira
hâcne Hamaŋ bituambiŋ. Iŋuc epie ŋicwofuŋte aaric fâre wahawec.

8
Judaŋic jaŋe sanaŋkehuc kisâfâc‐jeŋic bawahac‐jopaniŋtemana‐jarekicne

1 Eme ʒoaŋ ira ŋicwofuŋ Ahasiwero e Judaŋic jaŋere râsi, Hamaŋ hâcne,
ere fic i ŋokac wofuŋ Esite râcne tahac ewec. Ehame Esitezi Morodekaire
fuŋne ŋicwofuŋ âzâcneme manarâ Morodekai hefâreme ŋicwofuŋte maio
fuawec. 2 Eme ŋicwofuŋ e meo fefe‐ticne maqâreŋhec Hamaŋ jâoc rowec i
meticnaonec rorâ Morodekai râcnewec. Eme Esitezi ine Hamaŋte fic irec
soŋaŋ Morodekai âkendâŋnewec.

3 Esite e iŋuc erâ ŋicwofuŋ fodapecnerâ kiohuc Agagi ŋic Hamaŋ e
Judaŋic bâsirowec‐jopaocte sâcmutâc dâŋ hehesicne bâfuawec i ŋicwofuŋzi
bârârieocte numucnewec. 4 Iŋuc eme Ahasiwerozi ŋicwofuŋ gunu‐ ticne
golzi bakicne i Esiterao sicnewec. 5 Eme Esitezi faharerâ ŋicwofuŋte maio
domawec. Ehuc kecʒiŋuc âzâcnewec: “O ŋicwofuŋ, go nore manatec
biaŋkeha dâŋmukopac irec wâcmanatec sâckeme ine mutec sâcmutâc dâŋ
moc qâreŋkerâ râepie rarâ Hamaŋte dâŋ qâsuazejec. Agagi ŋic Hamaŋ e
Hamedatare ŋokâzi hâcne ŋicwofuŋ gore mâreŋ dâkâne dâkâne ira Judaŋic
juraŋgopieŋ jaŋe bâsirowec‐jopa‐ fâreocte dâŋ qâreŋkeme rawec. 6 Eme
ʒi ŋicfâc‐nane jaŋere faio wiac hâhâwicne fezo ekac i no hone manac
erâ weniŋuc epemu, me soctofafâc‐nane bâsirowec‐jopapie no weniŋuc
erâ sâcne jupemu?” 7 Iŋuc mume ŋicwofuŋ Ahasiwerozi ŋokac wofuŋ
Esite â Judaŋic Morodekai ʒiŋuc jasawec: “Manakopirec, Hamaŋ e Judaŋic
bâsirowec‐ŋopaocte muwecte mupe bituambiŋ, erâ wâc ficticne i Esite go
gare tahac epac. 8 Irec ŋohe ŋicwofuŋ nore ʒâŋeo âkehotahuc Judaŋic jaŋere
dâŋ iŋucme iŋucmoc qâreŋkezomurâ qâreŋkezepirec, ehuc nore maqâreŋ
râezepirec. Sâcmutâc dâŋmoc i ŋicwofuŋ nore ʒâŋeo âkehotahuc qâreŋkerâ
maqâreŋ‐nane râeniŋmu i mocwâc qâsuapiemoc rârâenemi eocmu.”

9 Ŋicwofuŋ e dâŋ iŋuc mutarame mosa namba 3, ʒâŋene Siwaŋ, irec
gie bapa 23 ira qâreŋŋicfâc‐ticne hetumaŋ‐ jopambiŋ. Eme jaŋe Mo-
rodekaizi mutâcne‐jarewec irec sâc Judaŋic jaŋere erâ sâcmutâc dâŋ moc
qâreŋkembiŋ. Ehuc India mâreŋkonec fuŋkerâ raku Etiopia mâreŋko
tarakacmâreŋ ŋondeŋ iramâreŋ dâkâne dâkâne forawec irec soŋaŋ â guriŋ
bapa ŋic â ŋic fekicne jaŋerao râepie rawec. Mâreŋ dâkâne dâkâne forawec
ine 127. Sâcmutâc dâŋ i ine mâreŋ dâkâne dâkâne ŋic jurambiŋ jaŋere
qâreŋ hawario â dâŋmaracko qâreŋkehuc Judaŋic jaŋere qâreŋ hawario â
dâŋmaracko wâc mâmâc qâreŋkembiŋ. 10 Papia i ŋicwofuŋ Ahasiwero ere
ʒâŋeo âkehotahuc qâreŋkerâ ere maqâreŋ mâmâc râembiŋ. Eme sâcmutâc
dâŋ irec papia i becâsicko rara kiŋaŋŋic jaŋe gasacke sâqorehuc barambiŋ.
Becâsicfâc‐jeŋic jaŋe ŋicwofuŋte becâsicfâc jumbiŋ jaŋeraonec. 11Sâcmutâc
papia ira ŋicwofuŋzi Judaŋic jaŋe sanaŋkerâ juju‐jeŋic ŋezickeniŋte mana‐
jarewec. Erâ i sawa mâcne, mâreŋ dâkâne moc irec rune jaŋe Judaŋic râsi
ejarehuc jopaniŋte fisipie okacne bazu‐jarehuc ŋokac naru motecfâc‐jeŋic
jaŋehec bâsirowec‐jopa‐fârehucmafa wiac‐jeŋic wâc jowac roniŋtemâmâc
mana‐jarewec. 12Wiac i ine ŋicwofuŋ Ahasiwero ere mâreŋ dâkâne dâkâne
forawec ira mosa namba 12, ʒâŋene Adari, irec gie bapa 13 ira hâcne
iŋuc eniŋte mukicne. 13 Erâ sâcmutâc dâŋ qâreŋkekicne irec rehacne
moc moc mâreŋ dâkâne forawec sâc ira râepie rame ŋic ŋokac wose‐
jarepie mananiŋte mukicne. Ehame Judaŋic jaŋe ʒoaŋ ijaha wâc ʒawierâ
râsifâc‐jeŋic okacne bazu‐jareniŋte mukicne. 14 Dâŋ iŋuc qâreŋke‐fârerâ
becâsicko rara kiŋaŋŋic ŋicwofuŋte micte râec‐jopapie rambiŋ. Ehame
sâcmutâc dâŋ i Susa hae qizecko ira wâc ŋic ŋokacmâmâc wose‐jarembiŋ.

15 Eme Morodekai e ŋicwofuŋ ŋaqi keŋkeŋne â qaŋqaŋ, erâ golzi eri
hendiŋ bakicne â ŋaqi sahacne moc qoruc hahameŋne â âmuc âmucne i
sasawa heme hume ŋicwofuŋte fickonec wahahame Susa hae qizec irec
rune jaŋe ofac hecnehuc ʒeri bari embiŋ. 16 Judaŋic jaŋerao wama fuame
ʒâŋe biŋehec erâ bubiaŋ manahuc ʒeri embiŋ hâcne. 17 Erâ mâreŋ dâkâne
dâkâne forawec â hae sâko ŋerawec sâc ira ŋicwofuŋtemumutâc â sâcmutâc

fisime Judaŋic jaŋerao ʒeri bubiaŋ fuame hombaŋ ŋehuc tiwâ bâzi nâmbiŋ.
Ehame mâreŋ irec ŋic ŋokac bocjaha jaŋe Judaŋic jaŋere hâwic‐jopame
ʒiŋucmumbiŋ: Nâŋe Judaŋic jaha.

9
Judaŋic jaŋe râsifâc‐jeŋic bâsirowec‐jopambiŋ

1 Ŋicwofuŋte mumutâc â sâcmutâc i mosa namba 12, ʒâŋene Adari
irec ʒoaŋ gie bapa 13 ira fârinehec eocte mukicne. Erâ ine Judaŋic
râsifâc‐jeŋic jaŋe Judaŋic bawahac‐jopahuc jopa qâʒâic ejareniŋtemukicne
ʒoaŋ ira hâcne Judaŋic jaŋe râsifâc‐jeŋic bawahac‐ jopahuc jopa qâʒâic
ejareniŋte mana‐ jarekicne. 2 Irec Judaŋic jaŋe ʒoaŋ ira hâcne ŋicwofuŋ
Ahasiwero ere mâreŋ dâkâne dâkâne forawec ira hae‐jeŋic sâc tumaŋnehuc
râsifâc‐jeŋic jumbiŋ ŋic i jaŋe hâcne bâsirowec‐jopambiŋ. Iŋuc epie ŋic jaŋe
hâwic‐jopame moczi moc mi sanaŋkembiŋ. 3 Ehame mâreŋ dâkâne dâkâne
irec ŋic fekicne erâ mâreŋ soŋaŋ â guriŋ bapa erâ ŋicwofuŋ kiafâc‐ticne
jaŋeMorodekai ere boc hâwic‐jopame Judaŋic bafic‐jopambiŋ. 4Morodekai
e ŋicwofuŋte ficko ŋic tâpiri sâkohec juwecte ere boc manapie feme ʒâŋe
biŋe‐ticne mâreŋ dâkâne dâkâne haŋ bawec. 5 Iŋuc fuame Judaŋic jaŋe
râsifâc‐jeŋic ʒikazi jopa qâhâmoc ejarehuc, juwicnao qaisoc‐jopambiŋ ŋic
i jaŋe kosa qa imac ejarembiŋ hâcne. 6 Ehuc Susa hae qizecko ine ŋic 500
jopamiziembiŋ. 7-10ErâHamedatare ŋokâ, Judaŋic jaŋere râsiqizecHamaŋ
hâcne, ere ŋokâfâc 10 kecʒiŋuc jaŋe wâc qâhâmoc‐jopambiŋ: Parasandata,
Dalafoŋ, Asipata, Porata, Adalia, Aridata, Pamasita, Arisai, Aridai erâ
Wajeʒata. Judaŋic jaŋe iŋuc ehuc râsifâc‐jeŋic jaŋere mafa wiac ine sifu
ro rauc mi embiŋ.

11 Eme Susa hae qizecko ŋic qâhâmoc‐jopakicne jaŋere ʒare i ʒoaŋ
ijaha ŋicwofuŋ mufuacnembiŋ. 12 Iŋuc epie ŋicwofuŋzi ŋokac wofuŋ Esite
kecʒiŋuc âzâcnewec: “Judaŋic jaŋe Susa hae qizecko ŋic 500 jopahuc
Hamaŋ ŋokâfâc‐ticne 10 mâmâc qâhâmoc‐jopambiŋ. Jaŋe ʒira iŋuc ehuc
ine nore mâreŋ dâkâne dâkâne forakac ira weniŋuc embiŋ? Erâ sifu go
wiac irec me irec numu‐naretec mana‐garepemu.” 13 Iŋuc mume Esitezi
muwec: “Ŋicwofuŋ, gomanatec sâckekacko ine Susa haeo Judaŋic juŋgopieŋ
jaŋe mana‐ jaretec ʒoaŋ ʒirec sâcmutâc fokac irec sâc jaha tomâcko
wiac enʒepieŋ. Ehuc wâc mana‐jaretec Hamaŋ ŋokâfâc‐ticne 10 bituac‐
jopanʒepieŋ.” 14 Âzâcneme ŋicwofuŋzi iŋuc hâcne fuaocte mutâcnewec,
ehame Hamaŋ ŋokâfâcne 10 bituac‐jopambiŋ. 15 Eme Judaŋic jaŋe mosa
Adari irec ʒoaŋ gie bapa 14 ira Susa haeo tumaŋnehuc ŋic 300 mocwâc
qâhâmoc‐jopambiŋ. Ehuc sifu mafa wiac‐jeŋic ine ro rauc moc mi embiŋ.

Judaŋic jaŋe ʒeri hombaŋ moc ŋembiŋ
16 Judaŋic gâcne ŋicwofuŋte mâreŋ dâkâne dâkâne forawec ira jumbiŋ

jaŋe iŋuc jaha juju‐jeŋic ŋezickeniŋte tumaŋnembiŋ, ehuc qaisoc‐jopambiŋ
ŋic i jaŋe okacne bazu‐jarehuc ŋic 75 tauseŋ qâhâmoc‐jopambiŋ,mafawiac‐
jeŋic ine sifu ro rauc moc mi embiŋ. 17 Wiac i mosa Adari irec ʒoaŋ gie
bapa 13 ira ekicne; ʒoaŋ gie bapa 14 ira ine ŋemanarâ tiwâ bâzi nâhuc ʒeri
bari embiŋ. 18 Judaŋic Susa haeo jumbiŋ jaŋe ine ʒoaŋ gie bapa 13 â 14
ira mâmâc qâturerâ ʒika gie bambiŋ. Erâ ʒoaŋ 15 ira ine ŋemanarâ tiwâ
bâzi nâhuc ʒeri bari embiŋ. 19 Eme irec hâcne Judaŋic hae pitic sâc ʒoricko

juraŋgopieŋ jaŋe mosa Adari irec ʒoaŋ gie bapa 14 ira hombaŋ ŋerâ tiwâ
bâzi nâ nareŋ gareŋ ehuc ʒeri bari eeŋgopieŋ.

20 Eme Morodekai e wiac fua‐fârewec irec dâŋ qâreŋke‐fârewec. Ehuc
ŋicwofuŋ Ahasiwero ere mâreŋ dâkâne dâkâne bembeŋko me ʒoricko
forawec ira Judaŋic jumbiŋ jaŋerao papia râeme rafârewec. 21 E iŋuc
ehuc Judaŋic jaŋe jarane jarane mosa Adari irec ʒoaŋ gie bapa 14 â 15
ira hombaŋ ŋeniŋte mupaŋke‐jarewec. 22 Jaŋe mosa â ʒoaŋ gie bapa ira
hâcne râsifâc‐jeŋic bawahac‐ jopapie ʒâic busâqoc‐jeŋiczi ŋerisieme ʒeri
bubiaŋ bâfuambiŋ, erâ ki busâqoc dameŋ‐jeŋic herisierâ hombaŋ dameŋ
fua‐ jarewec. Irec jaŋe ʒoaŋ ira tiwâ bâzi nâhuc ʒeri bari eniŋte â nânâ
wiac biaŋne nâ nareŋ gareŋ ehuc hapetacfâc‐jeŋic wâc jare gumec eniŋte
jazawec.

23 Judaŋic jaŋe Morodekaizi qâreŋke‐jarewec irec sâcko hombaŋ ŋembiŋ
iŋuc jaha ʒuhuckerâ ŋerahuc juniŋte mupaŋkembiŋ. 24 Jaŋe Hamedata
ŋokâ‐ticne, Judaŋic jaŋere râsi Agagi ŋic Hamaŋ, eki hâcne Judaŋic jopa
sipiric ejarehuc bâsirowec‐jopaocte manasurâ ɋâsâi ʒâŋene Puri qawec
irec iŋuc embiŋ. 25 Esitezi Hamaŋte fuŋne ŋicwofuŋ âzâcneme manarâ
dâŋ kecʒiŋuc mutâcnehuc qâreŋkewec: Hamaŋ e Judaŋic wiac repicne
ejareocte manasu biric ewec i ŋerisierâ e jahacne faio fezejec, ehame
e jahacne â ŋokâfâcne jaŋe mâmâc bibitua wâtuŋko bituac‐ jopanʒepieŋ.
26-27 Eme Judaŋic jaŋe irec hâcne ɋâsâi ʒâŋene Puri irec manasuhuc
hombaŋ‐jeŋicte ʒâŋe Purim hombaŋ mumbiŋ. Ehuc papiao dâŋ sasawa
qâreŋkekicne fowec, erâ wiac sasawa fua‐jareme hone manac embiŋ irec
erâ â jaŋe jaŋacne â ɋâricfâc‐jeŋic erâ bâjâpecfâc‐jeŋic jaŋere erâ mâmâc
hombaŋ i jarane jarane mumupaŋte sâcko â dameŋ mukicnao ŋeniŋte
mupaŋkembiŋ wâc. 28 Ehuc mimiŋzi ɋâric fic sâc â hae sâc erâ mâreŋ sâc
hombaŋ irec manasuhuc juhapie Judaŋic ŋondeŋ‐jeŋicko Purim hombaŋzi
mi sifuckeocte â ɋâricfâc‐jeŋic jaŋe hombaŋ irec wâc manasuhuc juniŋte
mâmâcmupaŋkembiŋ.

29 Eme ŋokac wofuŋ Esite, Abihaire otâ hâcne, eki Judaŋic Morodekaizi
Purim hombaŋte papia namba 2 qâreŋkekicne fowec i basanaŋkeocte
manacnehuc qâreŋkewec. 30 Ehuc wâc Ahasiwerore uucmaŋko mâreŋ
dâkâne dâkâne 127 ira Judaŋic sasawa jurambiŋ jaŋerao wama â dâŋ
fâri qizecne fosanaŋkeocte papia râeme rawec. 31 I Morodekai â ŋokac
wofuŋ Esite jahe mutâcne‐jarepire irec sâcko mecne, erâ jaŋe jaŋacne â
ɋâricfâc‐jeŋic jaŋere erâ sowa juju â ki busâqoc eere dameŋ mupaŋkembiŋ
irec sâcko mâmâc Purim hombaŋ i dameŋ‐ticnao jaha ŋeniŋte mu bâmoc
ejarehuc qâreŋke‐jarewec. 32Ŋokac wofuŋ Esitere sâcmutâc dâŋ izi Purim
hombaŋte dâŋ i basanaŋkewec hâcne. Erâ dâŋ i papiao wâc qâreŋkekicne
fokac.

10
Morodekai e ʒâŋe biŋe sâkohec juwec

1 Ŋicwofuŋ Ahasiwero e mâreŋ rune â hâwecmecko ŋic jurambiŋ jaŋe
sahac taha moneŋ râeniŋte mutâcne‐jarewec. 2 Â ŋicwofuŋ gie‐ ticnere
â tâpiri‐ticnere dâŋ, erâ Morodekai bafahareme ʒâŋe biŋe sâkohec ewec
irec binaŋ i furu jaha Mede â Perisia ŋicwofuŋ jaŋere Binaŋ Qâhâc papiao
qâreŋkekicne fokac. 3Morodekai e ŋicwofuŋ Ahasiwero ere mefâro juwec

hâcne. Ehuc ŋicfâc‐ticne jaŋerao juju hâmo fuarâ foocte giene bahuc juwec,
erâ wamadâŋ sawa jazahuc juwec. Irec Judaŋic qomâfâc‐ticne sasawa jaŋe
e sâsehucmanacnepie boc fejâmbâŋkewec.

HIOBE
MITI RAŊɊAo Hiobere binaŋ â dâŋ biri ʒora i papia moc bucticne

râekicne fokac. Papia i mo mitiŋiczi qâreŋkewec, ʒâŋene mi fuakacte kâuc
baŋgopeneŋ.
Hiobe e Kanaaŋ mâreŋ irec ʒoaŋ wewefunaopec mâreŋ mocko juwec.

E Anuture fuŋne manahuc araŋ bacnewec â kiŋaŋ qacnehuc juwec. Â
Anutuzi jambuŋkekumemoneŋ mafa‐ticne, lama noniŋ bulimakao, kamele
becâsicfâcne erâ wâc kiŋaŋ qaqafâcne sawe mâririackerâ jucnembiŋ. Ja-
hacne otâ ŋokâfâc 10 jumbiŋ.
Eme Sataŋ qoqoric rune eki Hiobe Anuturao qorickeâ muwec: E moneŋ

mafare erâ gorao qohotakac. Iticne arictac eme behecguocmu. Iŋucmume
Anutuzi manacneha Sataŋ e Hiobe eesâic hâhâwicne bâfuacnewec. Ʒoaŋ
mocjahao hae qowifâcne â kiŋaŋ qaqafâcne erâ otâ ŋokâfâcne hâmo sipiric
efârembiŋ. Wiac iŋucne fuacneme Hiobezi sifu Anutu mi behehuc ʒiŋuc
muwec: “Anutuzi narewec, Anutuzia nowac rokac, irec Wofuŋte ʒâŋe
muteŋkekopac.” Eme irec faicnao Sataŋzi sahacnao wicwakoc bâfuacneme
ʒâic hâhâwicnemanahuc ŋewec.
Ʒâic â busâqoc i manahuc ŋehame âgofâcne 3 jaŋemubâmunaŋ ecneniŋte

fisimbiŋ. Fisi qâsuerâ ŋeku dâŋ kecʒiŋuc âzâcnembiŋ: “Anutu e tiŋne
rune. Irec mâreŋŋic kosa mi enâreekac. Go ine ʒârâ hâriŋ â ʒâic serereŋ
hâhâwicne fua‐ gareme honerâ muŋgopeneŋ: Go bahac ŋemâcne moc
bâfuarâ hesoŋkekomec. Irec bahacge mufuarâ maŋge bârisietec Anutuzi
mocwâc âgo egarehuc jauŋ bacguocmu.” Iŋuc mupie Hiobezi bahac
mickeme dâŋ mu herisic mâretec jâmbâŋ ehuc ŋembiŋ sanaŋ. Hiobezi ine
kecʒiŋuc muhuc mickewec: “No bahac moc mi bâfuapo, â Anutu maŋzi
wâc mi behekopac. Eki ine jâmbomac behecnume fuŋne basarâ buʒâic
hâhâwicne manakopac. Buʒâic manape hone‐bipiehuc ŋoŋe irec fainao
bâʒâicnuhuc jaha ŋeŋgopieŋ.” Eme dâŋmuhetikic erambiŋ i afecnemâcne.
Hiobe e ine eesâicko mi dockewec, mâc busâqoc dâŋ muraku gâcne

wâc musifuckewec. Eme ʒâhec Anutuzi ɋuŋ parandaŋ maŋnao fuacnerâ
fuŋne‐ticne mujaŋgeŋkecnewec. Erâ irec faicnao Hiobe e dâŋ hehesicne
gâcne muwec irec busâqoc maname Anutuzi sahacne bâpiaŋkeme ɋiɋic
qawec, erâ jambuŋkeme ɋâric mocwâc fuacnembiŋ â hae qowi me moneŋ
mafa ine fekicne jâmbâŋ tahackewec. Eme jufeku ŋicqizec jâmbâŋ erâ
hâmowec.
Hiobe e mo dameŋko juwec, me papia‐ticne i mo mitiŋiczi qâreŋkewec

me mo dameŋko qâreŋkekicne i mocwâcmi mana sanaŋkeŋgopeneŋ.
Papia maŋnao gaŋne gaŋne dâŋ forakac ine kecʒiŋuc:
Hio 1:1–5. Ira Hiobe mitio juju‐ticnere dâŋ â Sataŋte qoqoric dâŋ fokac.
Hio 1:6–12. Hiobe eesâic hâhâwicne fuacnewec.
Hio 1:13–22. Hiobezi eesâicko sanaŋkewec.
Hio 2:1–10. Eesâic ʒuhuckerâ fuacneme sanaŋkewec jaha.
Hio 2:11–13. Âgofâcne 3 jaŋemu bâmunaŋ ecneniŋte fisimbiŋ.
Hio 3—37. Ira, jaŋe Hiobehec dâŋ mu hec hetikic erambiŋ irec binaŋ
forakac.

Hio 38—41. Ira Anuturaonec dâŋ okacne fua‐jarewec irec dâŋ fokac. Eme
dâŋ irecmaŋnao ine qizecne ʒiŋuc fua taniŋkekac: Anutu ewiacte wiac
irec Wofuŋ juweczi jukac.

Hio 42. Ira Hiobezi fuŋne‐ticne mufuakac, erâ Hiobe e mocwâc ɋiɋic
qame Anutuzi jambuŋkeme ɋâricfâcne mocwâc fuacnembiŋ â moneŋ
mafa fekicne fuacnewec wâc.

Hiobere papia irec fuŋne kecʒiŋuc honeŋgopeneŋ: Maŋnao dâŋ forakac
izi huc ʒâic â hâmoctemu wioc ehuc dâŋ fuŋne fuŋne kosa woseeŋgopeneŋ
irec okacne nâzâocte qâreŋkekicne. Ookac dâŋ qaocte qâreŋkekicne hâcne.
Ŋic buc buc juju â eebapa‐nâŋec sâqoreme okacne huc ʒâic fua‐nâreekac
mupene mi sâkeekac. Ookac dâŋ iŋucne i Hioberao fâri tâmiric ewec hâcne.
Huc ʒâic â hâmoc izi mamanasiŋte fuŋne babataniŋ fuŋmoc, Hiobere papia
qizeczi iŋuc hâcne nâzâ nâwotuc ekac.

Hiobezi Anutu araŋ bacnehuc juwec
1Uzi mâreŋko ŋicmoc juwec ʒâŋene Hiobe. E Anutu araŋ bacnehuc erao

qohota sanaŋkewec, erâ bahac tâmiric â siocmâc juhuc sâqocne qikiŋnewec.
2 Ehame ŋokâfâcne 7 â otâfâcne jahec â moc fuarâ jucnembiŋ. 3 Â qow-
ifâc‐ticne ine kecʒiŋuc jumbiŋ: Lamafâc‐ticne 7 tauseŋ, kamelefâc‐ticne
3 tauseŋ, bulimakaofâc‐ticne ŋicne 1 tauseŋ â doŋgifâc‐ticne ŋokacne ine
500, iŋuc jumbiŋ. Ehame kiŋaŋŋicfâc‐ticne guru sâko jucnehapie ʒoaŋ
wewefunaopec ŋic gurune gurune jurambiŋ jaŋe siric‐ jopa‐ fârehuc ŋic
ʒâŋe biŋe sâkohec juwec. 4 Ŋokâfâc‐ticne jaŋe ine buc buc dameŋ‐ jeŋic
maickeme sâc tiwâ bâzi bâmockehuc hahac ɋa â seŋfâc‐jeŋic jaŋehec
nâniŋte hefârec‐jopa jumbieŋ. 5 Eme tiwâ bâzi nâpie tarame Hiobe e hae
fufurecte faharerâ ŋokâ otâfâc‐ticne jaŋe bahac fâsâc eniŋte manasuhuc
jaŋere erâ taha bâzi rike jujec. E ʒiŋuc muhuc iŋuc ejujec: “Ŋokâfâc‐nane
jaŋe wiac i ehuc sâqocne bâfuarâ Anutu bunao bambieŋ mecne.” Hiobe e
dameŋ sâc iŋuc hâcne ejujec.

6 Eme ʒoaŋ mocko aŋelo jaŋe Wofuŋte maio tumaŋnehapie Sataŋ e
ŋondeŋ‐jeŋicko mâmâc fisirâ domawec. 7 Eme Wofuŋzi Sataŋ ʒiŋuc muhuc
wiocnewec: “Go wenirec warekomec?” Iŋuc wiocneme Sataŋzi dâŋ ʒiŋuc
bâtikiecnewec: “No mâreŋ sâc fotâcne‐fârehuc juku warekopac.” 8 Iŋuc
mume Wofuŋzi Sataŋ ʒiŋuc âzâcnewec: “Go iŋuc juhuc kiŋaŋŋic‐nane
Hiobe e moc hone manac ecnemeŋ me? Manakic, mâreŋko ŋic e iŋucne
mocmi juŋgopieŋ, e bahac tâmiric â siocmâc juhuc Anutu no araŋ banarerâ
sâqocne qikiŋneekac.” 9 Iŋuc mume Sataŋzi Wofuŋ ʒiŋuc âzâcnewec:
“Manakic, Hiobe e go araŋ mâc mi bagareekac. 10 Goki e jahacne â ŋokac
naru motecfâcne erâ wiac focnekac sasawa i ŋezic‐jopa‐fâreekic, ehuc wiac
ebac eekac sâc i jambuŋketec fua biaŋ efâreha lama bulimakaofâc‐ticne
sawemâririackeeŋgopieŋte iŋuc eekac. 11 Irec no ʒiŋuc gazakopac: Go wiac
focnekac sasawa i jâoc rofâretec acmâc jaha sâwecgurâ behecguocmu.”
12 Iŋucmume Wofuŋzi dâŋ kecʒiŋuc âzâcnewec: “Sâcne, wiac focnekac sâc
i gore meo râe‐fârekopac, irec iŋucme iŋuc ecnezo murâ ecnec, mâc sahac‐
ticne ine mi bâuazemec.” Iŋuc âzâcneme Sataŋ e Wofuŋ beherâ rawec.

Hiobezi eesâicko sanaŋkewec
13 Eme ʒoaŋ mocko Hiobere ŋokâ otâfâc jaŋe hahac‐ jeŋicte ficko tiwâ

bâzi nâhuc ŋembiŋ. 14 Ŋehapie kiŋaŋŋic moczi Hioberao fisirâ kecʒiŋuc

muwec: “Bulimakaofâcge ŋicne jaŋe gieo mâreŋ bâfâuckehuc jumbieŋ
â doŋgifâcge jaŋe ŋifecnao sopâc nâhuc domambieŋ. 15 Ehame Sabaŋic
jaŋe ututuŋ jaha râsi fisirâ kiŋaŋŋicfâcge ʒikazi qâhâmoc‐jopahuc doŋgi
bulimakao ʒeŋgoma ro bacjopa rambiŋ. Eme no buc wiserâ biŋe gaza-
pemurâ warekopac.” 16 E dâŋ muha muha izia kiŋaŋ motec moczi
fisirâ ʒiŋuc muwec: “Anuturaonec ɋuŋ parandaŋ sâko heha bâbâriczi
waha lamafâcge â soŋaŋfâc‐jeŋic ʒâhâmoc‐jopame no buc wiserâ biŋe
gazapemurâ warekopac.” 17 Eme e dâŋ mi mutaraha kiŋaŋ motec moczi
fisirâ ʒiŋuc muhuc âzâcnewec: “Kaldea ŋic guru jahec â moc jaŋe fisirâ
kiŋaŋŋicfâcge ʒikazi qâhâmoc‐jopahuc kamelefâcge amec‐ jopa rambieŋ.
Eme no buc wiserâ biŋe gazapemurâ warekopac.” 18 E dâŋ muha muha
izia kiŋaŋ motec moczi fisirâ Hiobe dâŋ ʒiŋuc muhuc âzâcnewec: “Ŋokâ
otâfâcge jaŋe hahac‐jeŋicte ficko nânâ opâ nâhuc ŋembieŋ. 19 Ŋehapie mi
mâreŋ sawaonec mâŋâŋ ɋicwânʒâŋneheczi fisirâ fic ro bafaharerâ beheme
waharâ qanʒaŋnehuc qâhâmoc‐jopa‐fârezejec i. Eme no buc wiserâ biŋe
gazapemurâ warekopac.”

20 Iŋucmume Hiobe e faharerâ busâqocmanahuc ŋaqi‐ticne bâsuckewec.
Ehuc qizec‐ticne ʒafe ruacnerâ mâreŋko hetutuckerâ fowec. 21 Ehuc dâŋ
kecʒiŋuc muwec: “No neŋgoc bumaŋkonec metariŋ fuapo, irec hâmorâ
metariŋ jaha rapemu, Wofuŋzi narewec, Wofuŋzia nowac rokac, irec
Wofuŋte ʒâŋemuteŋkekopac.”

22Hiobe e wiac iŋuc fuacneme Anutu mana sâqorecnehuc bahac moc mi
bâfuawec.

2
Hiobe e eesâic fuacneme sanaŋkeha arec jajahec ewec

1 Eme ʒoaŋ mocko aŋelo jaŋe Wofuŋte maio mocwâc tumaŋnehapie
Sataŋ e ŋondeŋ‐jeŋicko mâmâc fisirâ Wofuŋte maio domawec wâc. 2 Eme
Wofuŋzi Sataŋ ʒiŋuc muhuc wiocnewec: “Go wenirec warekomec?” Iŋuc
wiocneme Sataŋ e dâŋ ʒiŋuc bâtikiecnewec: “No mâreŋ sâc fotâcne‐fârehuc
juku warekopac.” 3 Iŋuc mume Wofuŋzi Sataŋ ʒiŋuc âzâcnewec: “Go iŋuc
juhuc kiŋaŋŋic‐nane Hiobe moc hone manac ecnemeŋ? Manakic, mâreŋko
ŋic e iŋucne moc mi juŋgopieŋ, e bahac tâmiric â siocmâc juhuc Anutu no
araŋ banarehuc sâqocne qikiŋneekac. Go e fuŋne tâmiricko sipirickecmurâ
esoc qafeŋ enaretec mana‐garepo; ehame eki ine sifu norao qohotahuc
juekac.” 4 Sataŋzi ine Wofuŋ ʒiŋuc âzâcnewec: “Manakic, ŋic moc e juju‐
ticne ŋezickeocte wiac‐ ticne sasawa qikiŋne‐fâreocmu. 5 Irec go sahac‐
ticne bâuatec acmâc jaha sâwecgurâ behecguocmu.” 6 Sataŋ e iŋuc mume
Wofuŋzi dâŋ kecʒiŋuc âzâcnewec: “Sâcne, no e gore meo râekopac, go wiac
iŋucme iŋuc ecnezo murâ ecnec, mâc juju‐ticne ine mi jâoc rozemec.”

7 Eme Sataŋ e Wofuŋ beherâ ra Hiobe wicwakoc bâfuacneme sahac‐
ticne sâcke‐fârewec. 8 Ehame ʒafeo ŋehuctecne bac hahacdaczi wicsâŋiŋ
hegâkoŋkewec. 9 Iŋuc ehuc ŋeha ŋonâŋ‐ticnezi âzâcne muwec: “Hâc, go
wiac fua‐garekac i mana‐bipiehuc Anuturao qohotakomec? Go e sâweckerâ
hâmocme!”

10Hiobezi ine dâŋ kecʒiŋuc bâtikiecnewec: “Go ŋokac mutucne jaŋe dâŋ
mueŋgopieŋ irec sâcmukomec. Anutuzi wiac biaŋne tahac‐nâfome bubiaŋ
faio ro amec ehuc jupec, eme ʒi eraonec jaha wiac ʒâʒâicne ware‐nâcteme

qikiŋnepere sâckeocmu me?” Hiobezi ʒâic sâko manahuc sifu Anutu dâŋ
babahacne moc mi âzâcnewec.

Hiobere âgofâc jaŋe fisimbiŋ
11 Hiobere âgofâc jahec â moc kecʒiŋuc jaŋe jumbiŋ: Temaŋŋic Elifaʒi,

Suhiŋic Bilidadi erâ Namati ŋic Zofari. Jaŋe Hiobezi ʒâic serereŋ manahuc
ŋekac, biŋe iŋuc manarâ e iqickehuc hone manac ecneniŋte mumockem-
biŋ. 12 Erâ jaŋe ra fisirâ taic domahuc Hiobe honerâ mi ʒâŋitambiŋ. Ʒâhec
ine ʒâŋitarâ kio wâuŋa ehuc ŋaqi‐jeŋic bâsuckerâ busâqoc sâko manahuc
ʒafe ruambiŋ. 13 Iŋuc erâ mâreŋko waha qâterâ ŋehapie ŋafe ʒoaŋ 7
tarawec. Ehame Hiobe e ʒâic serereŋ sâko manawecte ehec dâŋ wiac muc
manac moc mi embiŋ.

3
Hiobezi fufua dameŋ‐ticne musâqorewec

1 Eme juku Hiobe e fuŋkerâ mu huacbuc ehuc fufua dameŋ‐ ticne
sâweckewec. 2 Ehuc dâŋ kecʒiŋucmuwec:
3 “Fufua dameŋ‐nane i sâwecte biŋe ezejec,

â neŋgoc‐nanezi fuŋkerâ kiwecnuwec
ŋafe i wâc iŋuc jaha.

4O Anutu, go mutec ʒoaŋ i dapâc ezejec,
ehuc ʒoaŋ irec mocwâcmi manasuzemec,
â tatamacge sakarecnezemec.

5Go mutec ʒoaŋ i ŋaferâ dapâc siŋsiŋ ezejec,
ehame karoraczi fuarâ ʒoaŋ sâockezejec.

6Go mutec ŋafe ira dapâc qisiric fuazejec,
erâ ŋafe i ʒoaŋ gie bapa birionec bârâriezemec,
ehame mosare birio wâc omaezejec.

7Ŋafe ira ɋâricmocwâcmi fuapie
ʒeri fânâŋ tâmiric fohuc juzejec.

8Qaŋgec bapa mujaretec ʒoaŋ i sâweckenʒepieŋ,
oâ sâko ʒâŋene Lewiataŋ suruckepie momori eekac
jaŋe iŋuc hâcne enʒepieŋ.

9Go mutec bâpiŋ sâkozimocwâcmi tamaezejec,
ehame ŋafe ira hae mocwâcmi furezejec.

10Ŋafe izi neŋgoc‐nanere bumaŋkonec fuapemurâ aka mi hehuc
ʒâic busâqocmaŋko râecnuwecte sâweckezo wâc.

11 “No wemocte neŋgoc bumaŋkomi hâmopo,
me fuarâ izia wemocte mi omaepo?

12Neŋgoc‐nanezi wemocte qicnuwec,
â wemocte moŋ gumecnuwec?

13No dameŋ ira hâmozapomuzac
ʒiŋuczia ʒâŋeruŋko fomanazapo.

14Ŋicwofuŋ â babaficfâc‐jeŋic hae sesuc
heɋârehuc bâpiaŋkembiŋ
jaŋehec fozapo hâcne.

15Me ŋic fekicne ficjeŋic gol â siliwazi hefusembiŋ
jaŋe iŋucne fozapo.

16Me naru motec hâmocne fuaeŋgopieŋ
jaŋere sâc wemocte mi fuapo?

17Ŋic sindaŋne jaŋe ʒâŋe ʒâŋeruŋko hâcne gie‐jeŋic hetaraeŋgopieŋ,
â betaŋkeeŋgopieŋ jaŋe ira fomanaeŋgopieŋ.

18Kâpâcwâru ŋic jaŋe ira hâcne âkemâteŋ‐jopaekac,
ehame soŋaŋfâc‐jeŋic jaŋere owa fânâŋmocwâcmi manaeŋgopieŋ.

19 Ira hâcne kâcɋenemecne piticne mecne
mâmâc fomanaeŋgopieŋ,

â kiŋaŋ qaqa jaŋe bomboŋfâc‐jeŋic
jaŋeremeo mocwâcmi jueŋgopieŋ.

20 “Kihuhuŋ‐jopaekac jaŋe Anutuzi wemocte
tatamac bâfua‐jareekac,

a busâqocmanahuc jueŋgopieŋ
jaŋe wemocte juju tahac‐jopaekac?

21 Jaŋe hâmocte woŋec juipieeŋgopieŋ,
ehuc moneŋ mafare mâcne,
ʒâŋeruŋtemanapie fefene eekac,

22 Jaŋe ʒâŋeruŋko huniŋte boc ejareekac,
eme ira fohuctecne ʒeri sâko bâfuaeŋgopieŋ.

23Anutu e wemocte ʒâhec juju‐jeŋicte fuŋne
hesoŋke‐jarehuc
hata‐jeŋic sasawa hebâzicke‐jareekac?

24Mu huacbuc‐nane izi nânâ‐nane eekac,
â kio huse ee‐nanezi ine opâ sâro iŋucne wahaekac.

25Hâhâwic bâfua‐nareekac wiac sasawa
izi fai‐naneo fefâreekac.

26No wama faio mâcne, sisi hâhâŋ faio juekopac,
ehame ʒârâ hâriŋ wiaczi moc mi behecnuekac.”

4
Elifaʒizi Hiobe dâŋ okacne bâtikiecnewec

1Hiobe e iŋucmume Temaŋŋic Elifaʒizi dâŋ kecʒiŋuc bâtikiecnewec:
2 “No dâŋ tâmiric ʒuhuckerâ sâcnemi ŋepemu,

irec ʒi dâŋmupe manatec mi sâqoreoc.
3Manakic, go ŋic bocjaha dâŋ jaza qazuc ehuc jumeŋ,

ehuc docke betaŋ ekicne jaŋe basanaŋ‐jopameŋ.
4Go ŋic fâfâc‐jopaha dopec‐jopahuc jumeŋ,

â ɋarac ɋarac qahapie mu keteŋ ejaremeŋ.
5 Ʒi ine ʒâic busâqoc wiaczi go gahacne maicguha,

bipic tatara egareme maŋge omaezo ekac.
6Go Anutu araŋ bacneekic izi mi bâmiriŋguekac?

Me tiŋne jujugezi mamanac juju mi bâfua‐gareekac me?

7 “Go mana honec: Ŋic bahacmâcmoczi moc sipirickewec?
Me ŋic tiŋnemoczi moc hâmo sipiric ewec me?

8No ʒiŋucmanaekopac: Ŋicmoczi sâqocnere gie baocmu
e irec fârine juku ijaha roocmu.

9Ŋic sâqocne jaŋe Anuture micrombâŋzi sipiric‐jopaocmu,

â kimbeŋ‐ticnere ʒocbâruŋzi ʒâseŋ‐jopaocmu.
10Ŋic sindaŋne jaŋe laioŋ iŋucne owackeeŋgopieŋ,

Anutuzi ine bâniniŋ‐jopahuc micsiec‐jeŋic qazuekac.
11 Laioŋ jaŋe qowi tâmiric juhuc hâmo sipiric eeŋgopieŋ

irec sâc ijaha ehapie naru motecfâc‐jeŋic siŋsaŋ qaeŋgopieŋ.
12 “Dameŋ mocko biŋedâŋmoc kamierâ hazec‐naneo hume

dâŋ saŋucne sawa manapo.
13 I ŋafeo guŋko wiac hone manac eeŋgopeneŋ

iŋuc tinac fuame honerâ guŋ ɋâri jupo.
14 Ehuc fâfârerâ ɋarac ɋarac qapo,

â me kike‐nane jâjâwâckewec.
15 Ehame sawa sâqocnezi nowarume

sahac‐nanezi araraŋ kiwec.
16 Eme no wiac moc ŋic hawari tinac domaha honepo,

erâ hone dendeŋnehuc sifu mi hone tarapo.
Ehame fic hae tiŋbenoŋ fuarâ foha

dâŋmoc kecʒiŋuc fuame manapo:
17 ‘Ŋicmoczi moc Anuture maio tiŋke biaŋ erâ sâcne juocmu?

Me ŋicmoczi moc bâbâfua‐ticnere
maŋfuŋkomaŋɋaɋac erâ sâcne domaocmu me?

18Anutu e sambâŋko kiŋaŋ qaqafâc‐ticne jueŋgopieŋ
jaŋemi manasiŋ‐jopaekac,
erâ wâc aŋelofâc‐ticne jaŋeremaname wawahane eekac.

19 E iŋuc eekaczi wemocko mâreŋŋic
me mâreŋkonec wiac gâcne kikezi ââtenʒaŋkene
i moc manasiŋ‐jopaocmu.

20Ŋicmoc e furicte sâcne juocmu mecne
erâ ine hae mi ŋafeha ututuŋ jaha hâmoocmu.

21 Ehame wiac focnekac sasawa i rofâreniŋmu;
eme ŋic e fuŋne weniŋucte hâmokopac
i kâuc bahuc hâmoocmu hâcne.’

5
Elifaʒizi Hiobe ʒuhuckerâ dâŋmucnewec

1 “Ajoc, Hiobe, go wira owa ec!
Eme moczi moc okacne bâtikie‐gareocmu
me mâcne i honezemec.
Go aŋelo e me e wira wâwâsic sâcne ecnecmu me?

2Ŋicmutucne e kimbeŋ aaric‐ticnezi sipirickeekac,
â mamana tara‐ticne tâmiric
e maŋʒoc‐ticnezi qâhâmoekac.

3No ŋicmutucne moc e eebapa‐ticnezi gâtâne bame
honehape izia fic hae‐ticne ʒaŋkerâ
sesuctac fuarâ fowec.

4Naru motecfâcne jaŋe juju hâmo basaeŋgopieŋ,
ehame dâŋgieomoczi moc dâŋjeŋicmi dopeckeekac.

5Gie‐ticnao nânâ fârine fuame
nânâre hâmoeŋgopieŋ ŋic i

jaŋe fisirâ ro nâc eniŋmu,
ehuc fâpâ ʒârâ âke ropierâ roniŋmu wâc.

6Manakic, wiac hehesicnezi giegaŋkomi fuaekac,
â sisipiriczi mâreŋ maŋkonec wâcmi wefuekac,

erâ mafare andac eeŋgopieŋ ŋic i jaŋe
moneŋ mafa wiac‐ticne roniŋte ʒoɋac eniŋmu.

7 Ʒoc uucnezi iiŋnerâ sawao feekac
iŋuc jaha ŋiczi sisipiric bâfuaoctemaŋne domaekac.

8 “Manakic, no go muzac ine
Anuturao rarâ fuŋne‐nane mufuacnezapo.

9 Eki hâcne wiac qeŋ bipinehec baekac
i ŋiczimi mana taraeŋgopeneŋ,
e mâsi sâko wowosene tâmiric bahuc juekac hâcne.

10 Eki mume mâreŋko hoe heekac,
erâ ekizia wâcmume
opâzi giegaŋ‐nâŋec bâgunuckeekac.

11 Eki waha qaqane jueŋgopieŋ jaŋe bafaharec‐jopaekac,
erâ busâqochec jueŋgopieŋ jaŋe bubiaŋ qajareekac.

12 Eeatuc ŋic jaŋere dâŋ hetâtieme
gie bapie fârimâc eekac.

13 E maŋfânâŋhec jaŋere eeatuc dâŋ
bârisieme bitiŋ erâ kicjopaekac,
ehame mamana biri‐jeŋic biac omaekac.

14 Jaŋe ʒoaŋ ɋaɋacko sifu dapâcko tinac jueŋgopieŋ,
â guŋpiticko sifu ŋafeo tinac basac qasac raeŋgopieŋ.

15Anutu eki ine bekâ mâsiŋ jaŋe ŋic sindaŋne
jaŋere ʒikare micko fenʒipiŋte ŋezic‐jopaekac,

â qarâ suriŋne jaŋe tâpirihec jaŋeremeonec
batarac‐jopaekac.

16 E iŋuc ehuc ro waha âte ejarekicne
jaŋerao jujure mamanac bâfuaekac,
â ŋic sindaŋne jaŋeremic bâbâzickeekac.

17 “Anutu e ŋicmoctao bâbâtiŋ gie bame
ŋic ere manape ʒerine eocmu,
irec go qa bâtiŋ egareme manatec mi sâqorezejec.

18Anutu e ʒâpâ nâpoekaczimocwâc ʒure foŋ enâreekac wâc,
â meticnezi bâʒâic‐nâporâ mocwâc bâmâteŋ‐nâpoekac.

19 E dameŋ sâc sisipirickonec bataracguocmu.
20 Roroc fuame hâmozicte hone maiŋ egarehuc

ʒika dameŋko dede sâsâoc egareocmu wâc.
21Anutu e kisâfâcge jaŋere ʒikadâŋte sabecguocmu,

erâ sisipiricte ŋezicgumemi hâwicguocmu.
22 Bâbâʒâicme roroc fua‐gareme manatec mi quŋkezejec,

â qowi mimicne jaŋere wâcmi hâwicguzejec.
23Mâreŋ qânâ tâmiricko gie he sarac ecmu,

ehame qowi mimicne jaŋe âgo egareniŋmu.
24 Iŋuc fuame ficbozegao juhâc qâhâmocmu,

ehuc lamafâcge furu jaha juhapie hone soŋaŋ ejarecmu.
25Ɋâricfâcge jaŋe bocjaha fua raniŋmu,

â apa ŋosafâcge jaŋe sopâc kecɋaŋ iŋucne sawe mâririackeniŋmu.
26 Padizi dameŋ ʒora gieo domaku woze qeuc eme qa roro eeŋgopieŋ,

eme go irec sâc jaha dameŋ ʒora juhâc qâhâmohuc ŋicqizec jâmbâŋ erâ
hâmozemec.

27Manakic, wiac fua‐nâreme hone manac eeŋgopeneŋ
irec fuŋne mana taranaŋte dameŋ ʒora mamana gie bawefuhuc jum-
beŋ.

Irec dâŋmuwarepac i fârine jâmbâŋ,
go mana maŋ ehuc mana biaŋkezemec.”

6
Hiobezi fuŋkerâ dâŋ okacne bâtikiekac

1 Elifaʒi e dâŋ iŋucmume Hiobezi kecʒiŋuc bâtikiecnewec:
2 “Jei, ʒârâ â busâqoc‐nane i

ŋemâc bâbâfuare sâcko râenʒapiŋ me!
3 Iŋuc epie muzac hâwecmeckomoŋgeŋ fokac

irec ŋemâc i sirickezac.
No irec hâcne dâŋmupe sifuckejec.

4Anutu bapafâre e tepe motec‐ticnezi murucnuwec,
eme irec ʒâiczi sahac‐nane siricke‐fârehamaŋnanezi omaezo ekac.

Anuturaonec wiac hâhâwicnezi ʒuʒuhuc jaha
fai‐naneo fekac hâcne.

5Doŋgi jaŋe kecɋaŋ nâhucmanapie taraekac,
â bulimakao jaŋe sopâc nâhucmi owackeeŋgopieŋ.

6Mozi nânâ wiac aŋac tâmiric hâwecmi hehuc sâcne nâocmu?
Me qâqâc hândâŋ âpâuneremozi maname aŋacne eocmu?

7No wiac mamakâcne iŋucnemi nâekopac
me nânâ wiac gâcne sasawa nârâ wâcmamaŋucne enareekac.

8 “Hâc, Anutu e nunumu‐nane wemocte mi manaekac,
â nunumu‐nanere fârine wâc
wemocte mi bâfua‐nareekac?

9Anutu e qâhâmocnuzac,
ehuc juju‐nane nowac rozac me!

10 E iŋuc enareme muzac no ʒâic sâkomana‐bipiehuc
ʒeri bari erâ kiwac qawac ezapo.

Anutu e tirine i manakopac,
irec no dâŋticnemoc mi bâsuepo.

11No wemo tâpirimoc fonarekacte ʒuhuckerâ jupemu?
Me wemo juju biaŋnemoc fua‐nareocte woŋec jupemu?

12No qânâzi bacnukicne me?
Me sahac‐nane i aeŋ bâbâroŋzi bakicne me?

13No mocwâc biaŋkepemurâ tâpiri basakopac,
erâ ira me ira rarâ babafic moc bâbâfua irec hatane basakopac wâc.

14 “Ŋicmoc e maŋticne omaeha
Anutu mocwâcmi manasiŋkeocmu,

iŋuc ehame âgofâc‐ticne jaŋe sifu iqickerâ mu keteŋ ecnenʒepieŋ.
15Âgofâc‐nane, ŋoŋe ine opâ sâkozi hoe tâmiricko

qaŋeŋne qahuc pitiwaekac
irec sâc erâ eatucnuŋgopieŋ.

16-17Opâ sâko jaŋe hoe dameŋko ɋiɋicne fisieŋgopieŋ,
ʒoaŋ dameŋko ine fâre wahahuc ʒicke kereŋ eeŋgopieŋ.

18Âbârâ ŋic jaŋe opâ bâfuaniŋte babasa gie baku
qâsorierâ mâreŋ sawao hâmo sipiric eeŋgopieŋ.

19 Tema â Seba haeonec âbârâ ŋic jaŋe
opâre fifisacne fieŋgopieŋ.

20 Erâ raku opâo fisirâ basahuc
bipic tatara ejareekac.

21Manaŋgopieŋ, no honec‐ŋopape opâ sâkozi eekac
irec sâc eŋgopieŋ tinac ekac.

Ŋoŋe norao wiac hâhâwicne fuakac i honerâ
bipic tatara eŋarekac hâcne.

22 ‘Ŋoŋe taha wiac moc nareniŋ.’
Me ‘Moneŋ mafa‐ŋeŋic gâcnezi baficnupie ʒuhuckerâ juzapo.’
No iŋucmoc ŋazapome?

23Me ‘Ŋoŋe râsi‐nanere meonec bataracnuniŋ,’
iŋucmoc ŋazapome?

Me ‘Bâʒâicnueŋgopieŋ ŋic i jaŋere niŋgiŋkonec
firuecnuniŋ,’ iŋucmoc mupo me?

24 “Sâcne, ŋoŋe bahac moc wena bâfuapo i mutaniŋkeniŋ,
eme no niniŋkerâ dâŋŋeŋicte hazec râepemu.

25Ŋic tiŋnemoczi dâŋmume manape fârine eocmu,
ŋoŋe ine mu tutuc enarepie manape fâri tâmiric ekac.

26No maŋnane omaeha dâŋmupe ŋoŋemanapie racne ekac,
ehame ine wemocte dâŋnanere okacne bârisieŋgopieŋ?

27Ŋoŋe bekâ mâsiŋ juŋgopieŋ jaŋere ɋâsâi qahuc
tofa babazure behec‐jopaniŋmu,

ehuc âgo fuŋfuŋfâc‐ŋeŋic wâc
moneŋte erâ qikiŋ‐jopaniŋmu.

28 “Ʒi ine hone dendeŋnuniŋ,
no ŋoŋeremaio burec moc mi epemu.

29Ŋoŋe dâŋ kosa mumbieŋ i tarakac,
mocwâc ʒuhuckerâ mi muhasickeniŋ,

no dâŋ fârinemuhape,
maŋgâŋ dâŋmocwâcmi munareniŋ.

30Ŋoŋe nore ʒiŋucmanaŋgopieŋ hâcne:
E burec ekac,

ehuc tiŋne â hehesic i sâcnemi mana râwiŋ‐jofakac.
7

Hiobezi Anuture maname mi sâckewec
1 “Ŋiczimâreŋko ʒâic gie sâko bahuc jueŋgopeneŋ,

juju dameŋ‐nâŋec i kiŋaŋ qaqa jaŋere juju dameŋ irec sâc.

2Kiŋaŋ qaqazi jâcmumucko ŋeocte ecneekac
â gieŋiczi gie furire woŋec juekac.

3 Eme no irec sâc jaha ehuc mosane mosane
bibiaŋte woŋecmaŋgâŋ juekopac,
ehame ŋafe sâc ʒâic busâqoc fua‐nareekac.

4No waha guŋ fohuc ʒiŋucmuekopac:
‘Hae fureme faharezapo me!’
no risimbiŋne qahuc hae fureocte enareekac hâcne.

5Umbeŋ â wânâŋzi sahac‐nane sâcke‐fâreekac,
wicnane somieekac, izi mi ʒoraha
pupucnerâ mocwâc fâuckeekac.

6Wiac âsu biaŋ moc mana manahapene izia rârâŋneekac
irec sâc jaha bibiaŋ dameŋ‐nane nowaru‐fâreekac.

7 “O Anutu, juju‐nane i nokafe sawa,
go irec manasuc,
juju biaŋ‐nane i biac omaekac.

8Go ʒiŋuczia jupe honecnuekiczi
juku mocwâcmi honecnucmu,
go norao ʒâŋe fihuc juhaŋtec jaha omaepemu.

9Karoraczi tâtierâ omaeekac
irec sâc jaha omaerâ hâmoc haeo huocmuzi
mocwâcmi wefuocmu.

10 E ficticnao mocwâcmi risieocmu,
â ehec jumbiŋ jaŋe ine ere nikec‐jopaocmu.

11 “No irec hâcne niniŋkerâ dâŋemâcmi ŋepemu,
buʒâiczi ɋârâŋkehucmaŋnane kidapeha dâŋmuzepac,
ehuc maŋnanezimana gâpârehucmuheŋɋâŋ ezepac.

12No hâwecte oâ sâko iŋucne
irec kâpâcwâru bacnukomec me?

13No tâpiri ropemurâ waha fomanaekopac,
ehuc ʒiŋucmuekopac:
‘Fomanahape ʒâic‐nane mâteŋkezejec!’

14No iŋucmuhape
goki maŋʒâŋe‐nane bâtikietec

wiac hâhâwicne hone manac ehuc
bipic‐nane taraekac.

15 Iŋuc fua‐nareme bituazore enareekac,
ehuc ʒâic busâqoc sâkomanahuc hâmozomuekopac.

16No mâreŋko ʒuhuckerâ jujure takicnukac,
juju‐nane i nokafe sawa,
irec go behecnuzemec.

17Ŋic e wemo macticnere manacnetec boc fefene eekac?
Â wemo‐ticnere manasucnehuc hone maiŋ ecneekic?

18Go furic sâc ŋic hone soŋaŋ ejareekic,
ehuc eesâicko râec‐jopaekic.

19Go dameŋ bembeŋnemac moc behecnutec
no buc juhuc maŋnanemocwâc fuazac me.

20Go fekicne jukicte no iŋucnezi sâqocne bahuc
wemocko moc bawahacguzapo.

Go wemocte ma âkendâŋnuhuc
tepe motecge norao qâtâcnetec wareekac?
Wemocte nore manatec tagi sâkoge tinac epe hetaracnukomec?

21Go qaqatara‐nane bârâriehuc
kiŋ bahac‐nane wemocte mi bâtâmire‐narekomec?

No ʒiŋuczia hâcne ʒâŋeruŋko hurâ fopemu,
eme omaehape mocwâcmi bâfuacnucmu.”

8
Bilidadizi Hiobe dâŋ okacne bâtikiecnewec

1 Hiobe e iŋuc mume Suhiŋic Bilidadizi dâŋ okacne kecʒiŋuc
bâtikiecnewec:
2 “Micgaonec dâŋ racne sasawa wahakac

i mo dameŋkomoc behecmu?
3Manakic, Anutu e wiac sâctirimoc mi eekac,

erâ dâŋ tiŋne i moc mi muhasickeekac.
4Otâ ŋokâfâcge jaŋe sâqocne bahuc Anutu bunao bapie

juju bapa‐jeŋicte sâcko okacne bazu‐jarewec hâcne.
5 Irec go Anutu bapafâre e wira wâwâsic ecnehuc

aki anonoc egareocte numucnezemec.
6Go iŋuc ehuc maŋɋaɋachec â siocmâc juhaŋtec

Anutuzi mocwâcmaicgurâ hone soŋaŋ egarehuc
go â wiacfâcge ŋoŋe juju biaŋ tahac‐ŋopaocmu.

7Anutu e iŋuc egarehuc mafa mâririmârâc fogarewec
irec sâc sirickehuc tahacguocmu.

8 “Ŋicmârâc jumbiŋ jaŋemaŋɋârâŋ dâŋmujumbieŋ
irec mu gufuc ec,

ehuc mamacfâc‐nâŋec jaŋe weniŋucmana tarambiŋ
i hone manazemec.

9Nâŋâc ɋâricne fuambeneŋ tinac ekacte
wiac moc mi manaeŋgopeneŋ,

juju dameŋ‐nâŋec i owâ ririŋte
nâkumuc fuaekac iŋucne.

10Ŋicmaŋɋârâŋhecmârâc jumbiŋ jaŋere dâŋ honec,
ehuc jaŋe weniŋucmujumbieŋ i mana tarazemec.

11 “Hehembaŋ i opâ sohoŋ tâmiricko sâcnemi fuaekacte
mâreŋ kereŋnaomi bâfuaeŋgopeneŋ.

12Opâzi ʒicke kereŋ eme wiac i soka sanaŋ mi ehuc
ɋaŋa ururuc eha hetâcnerâ wiac i me i bapane mi eekac.

13Anuture nikec‐jopaekac ŋic i jaŋe hehembaŋte sâc,
jaŋe Anutu râpeckerâ jujure woworic mocwâcmi bâfuaniŋmu.

14 Jaŋe bameŋte qâruruo roweckepie tâcneocmu,
â ŋaferuŋ mucko basanaŋkezomuhuc bâtâcneniŋmu.

15 Jaŋe ficjeŋic ʒaŋkekicne ira roweckepie rândiŋkeocmu
me dopeckezo epie sifu ŋenʒaŋnerâ waha qaocmu.

16Ŋic hehesicne jaŋe, hoezi hofâ qinʒiŋ tâpiri jareme
fua sokac erâ hae mâreŋ sâcke‐fâreeŋgopieŋ irec sâc.

17Gâtâ‐jeŋiczi qânâ râreckehuc basanaŋkeekac,
erâ sachawecko raʒic wefuc ehuc qiŋ herâ domaekac.

18 Eme ŋiczi unucke behec epene
dodoma tacticne sawa foocmu.

19Manakic, ŋic hehesicne e irec sâc hâcne,
e omaeme jujutac‐ticnao ŋicmoczi fuarâ juocmu.

20 “Erâ manac: Anutu ŋic bahacmâcmi behec‐jopaocmu,
â ŋic hehesicne jaŋe wâcmi bafic‐jopaocmu.

21 E micge baafeckeme gâgâwi faio jucmu,
ehame nameŋ bipicgao ʒeridâŋzi sasawa fohuc juzejec.

22 Eme qaisocgueŋgopieŋ jaŋemimi bâfua‐jareocmu
â ŋic sindaŋne jaŋere fic hae bâsiroweocmu.”

9
Hiobezi dâŋ okacne mume arecne jajahec ewec

1 Bilidadizi iŋuc âzâcneme Hiobe e dâŋ okacne kecʒiŋuc bâtikiecnewec:
2 “Eha, dâŋmukomec i mârâc jaha mana‐fârepo;

mâc ine ŋiczi weniŋuc erâ Anuture maio
bahac fâsâc domaocmu?

3Me ŋiczi Anutuhec dâŋmu qaqatarac sâcne eocmu?
Aricne, e Anutuzi wiocneme arecne wâŋ tauseŋ eocmuo
ine okacne mocjaha mac bâtikiecneocte eipieocmu.

4Manakic, Anutu e maŋɋârâŋ â tâpiri sâkohec juekac,
irec ŋicmoczi sanaŋkerâ maŋbâiŋ sâcnemi ecneocmu.

5 E tiki ututuŋ jaha bârâriec‐jopaekac,
ehuc aaricko bâsirowec‐jopaekac.

6Anutuzi mume homeŋ bame mâreŋzi ɋiɋiteckeekac,
erâ mâreŋte ŋesiŋ i wâc qiriŋ qaekac.

7Anutu e ʒoaŋ aka hecneme mi wefuocmu,
â bâpiŋ hecke‐jareme mi tamaeniŋmu.

8 E moczi moc bafickeha sambâŋmi qaratiewec,
erâ temboŋzi huhuckerâ feha
fainao âte sanaŋkehuc rawec.

Eki hâcne bâpiŋ bâfuac‐jopahuc
kecʒiŋuc jaŋe wâc râec‐jopawec:

9 Raru, demeŋ ɋafâc, rowaŋ qosac
erâ juwic mâreŋte bâpiŋ wiac.

10 E wiac qeŋ bipinehec, ŋiczimi mamana tarane
â mâsi wiac wowosene tâmiric baekac.

11Manakic, Anutu e nowarume mi ʒâŋitaekopac,
me fâre niniŋkehuc rame mi hone taraekopac wâc.

12 E wiac i me i nâwoc rozo mume
mozi aka hecneocmu?

Me mozi ʒiŋucmoc wiocneocmu:
‘Go wemo wiac ekomec?’

13 “Anuture aariczi biac mi omaekac,
e râsifâc‐ticne jaŋe Rahaba oâ sâkozi
maŋbâiŋ ecneha bafickembiŋte bâsirowec‐jopawec.

14Anuture fuŋne iŋuc fohame
no weniŋuc erâ dâŋ okacne sâcne bâtikiecnepemu?

15No bahacmâc juipiehuc
dâŋ okacne bâtikiecnepemurâ eipiekopac,

irec e mumutara‐nane jukacte mana‐nareocte
numucnezo sawa manasukopac.

16No ere maio fuapemurâ mana‐narezac mecne,
erâ ine sifu dâŋnanere hazec mi mecne râezac.

17 Eki hâcnemume fuŋne tâmiricko
wiac hâhâwicnezi fuarâ sipiricnuekac.

18 E nokafe hezipore aka henareekac,
ehuc wiac enareekac sasawa
izi mamana sâqoc sawa bâfua‐nareekac.

19No sanaŋkerâ Anutu ʒoɋac sâcne ecnepemu?
Me dâŋgieo râezomupe mozi sâcne ecneme raocmu?

20No nahac bahacmâc â siocmâc juekopac,
erâ ine sifu dâŋmupe sâqoreekac.

No kiŋ tâmiric juekopac,
erâ ine sifu Anutuzi mana‐nareme
kiŋhec jukopac tinac eekac.

21No bahacmâc juekopac,
erâ ine juju‐nanere manape fârinemi eekac,
irec no ʒuhuckerâ juzore takicnukac.

22 Juju biaŋneme sâqocne i erao fuŋnemocjaha efâreekac,
irec no ʒiŋucmukopac:
E ŋic bahacmâc â sindaŋnemâmâc bâsirowec‐jopaekac.

23Ŋic bahacmâcmoc e wiac hâhâwicne fuacneme
ututuŋ jaha hâmome
Anutuzi hâhâwic‐ticnere erâ gâwiecneocmu.

24Anutu e mâreŋ sâkomâreŋ
i ŋic sindaŋne jaŋeremeo râewec fokac,

ehuc mumutara ŋic ʒâŋe tiŋtuŋ bacjopawec.
Me Anutuzi wiac i mi ewecko ine mo ŋiczi ewec?

25 “Ŋiczi gasackeeŋgopieŋ irec sâc
ʒoaŋ gie bapa‐nanezi gasackehuc
juju biaŋ moc mi bâbâfua‐nare mâc nowarueŋgopieŋ.

26Â juju dameŋ‐nane i woke marojâczi bakicnere gasackehuc raekac
irec sâc beraŋnea gasackehuc ratâmireekac.
Pizu pizuzi qâqâcmotecne honerâ tara wahaekac irec sâc hâcne.

27No ʒâic‐nanere nikecnuocte
ʒeri bubiaŋ hawari bâfuarâ dâŋ gâgâwi ezepac.

28No iŋucmuhape jaha
ʒâic busâqoc‐nanezi mocwâcmaicnume ʒiŋucmanaekopac:
Anutu e nore maname kiŋhec ekac.

29Anutu e nore maname iŋuc ekacte

no wemocte tiŋke biaŋ epemurâ maŋgâŋ giene bapemu?
30 Sâqocne‐nane fokac

i saifezi ʒure bâtâmirec eene mi ekac.
31Me eene muzac ine Anutu e sifu

sohoŋ dodocko tuŋnume huzapo,
eme ŋaqi qoruc‐nane ɋaɋacne

i mocwâc babajune mi ezac.
32Anutu e ŋicmuzac ine dâŋ okacne sâcne bâtikiecnezapo,

ehame dâŋgie bahuc dâŋnâhecmufâsâezapec.
33 Ʒi ine ŋicŋondeŋ‐nâhecmoc mi jukacte

moczi moc Anutu â no
dâŋnâhec sâcnemi mutara‐nâcteocmu.

34Anutu e ʒuhuckerâ mocwâcmi bâtiŋnuzejec,
e norao wiac hâhâwicne bârârieme omaezejec.

35 E iŋuc eme no maŋnanere fuŋnemanakopacte
ere hâhâwicmi bajuhuc dâŋnane sâcnemupemu.

10
Hiobezi juju‐ticnere ki mamakuc ewec

1 “No ʒuhuckerâ juzore takicnukac,
irec mu heŋɋâŋ dâŋnane i

manabâc tâmiricmufuapemu,
erâ buʒâiczimaŋnane bâumbeŋkeha dâŋmupemu.

2 Ehuc Anutu dâŋ kecʒiŋuc âzâcnepemu:
Go mi behecnuc,
erâ fuŋne weniŋuctemana‐naretec sâqorekac i nazac.

3 Bâʒâicnukomec i manatec biaŋkekacme?
Me go gahacne mezi wiac bâfuameŋ i qaisockehuc

ŋic sindaŋne jaŋere juju hone ʒiziweckomec
i wâcmanatec sâckekacme?

4Me ŋiczi wiac hone manac eeŋgopieŋ
irec sâc sawa hone manac eekic me?

5Mâreŋŋic nâŋere juju dameŋ fokac
irec sâc jaha gore juju dameŋ wâc fokac me?

6 Iŋucmi fokacko ine wemocte kiŋ bahac‐nane
moc bâfuacmurâ babasa gie bakomec,
ehuc sâqocne‐nanere fuŋne bajaŋgeŋkecmurâ ʒoɋac ekomec?

7No kiŋ bahac tâmiric jukopac,
erâ moczi moc gore meonec sâcnemi bataracnuocmu
i go mana‐jâmbâŋkekomec.

8Go gahacne mezi bâfuacnumeŋ,
erâ ine me izia bâsirowecnuzo ekomec.

9Go mâreŋ qâhâckerâ bâfuacnumeŋ
i moc manasunʒaŋ me!
Me mocwâc gâc wândoc epemurâ mukomec me?

10Go mamac‐nanezi bâfuacnuocte tâpiri râcnemeŋ,
erâ gokizia wâcmana‐narehaŋ
neŋgoc‐nanere bumaŋko fua sokac epo.

11Go hâcne sahac biuchec bâfuacnumeŋ,

ehuc siec â rua râec‐jofahuc
sahac‐nane basanaŋkemeŋ.

12Go maŋjauŋ enarehuc juju tahacnumeŋ,
erâ wâc ehâmo‐naretec biaŋne juwarepo.

13 Ʒi ine kecʒiŋucmana tarakopac:
Go wiac i fuŋnehec enare warehuc jumeŋ.

14Go nore ʒiŋucmanasumeŋ:
E sâqocne baocmu me mâcne,

iŋucmuhuc hone jâjâpecnuhuc jumeŋ;
i sâqocne‐nane mi bâtâmirecmurâ iŋuc hâcne emeŋ.

15No sâqocne bape izia mana‐naretec bahacnehec eekac,
ŋifec ine wiac biaŋne ebac epe
sifu manatec sâqoreekac.

Irec no mana hâtâwehucmimiekopac.
16No wiac i me i ebac epe biaŋke‐bipieha

sifu laioŋ momori iŋucne erâ jâpecnuekic,
erâ i sawa mâcne, go sipiricnucmurâ

mâsi wiac fuŋne fuŋne baekic.
17Go dameŋ sâc ŋiczimusâqorecnuniŋte fânoc hejareekic,

ehame nore erâ aaricgezi ɋârâŋkeme
kisâfâc‐nane ɋâricnemocwâc bâfuac‐jopaekic.

18 “Go wemocte mana‐naretec
neŋgoc bumaŋkonec fuapo?

No ŋiczimoc mi honecnuhapie
biac hâmozapome!

19No neŋgoc bumaŋkonec fuarâ
izia ʒâŋeruŋko huzapo me!
Eme mi fuapo irec sâc eme muzac biaŋkezac.

20Mâreŋko juju dameŋ‐nane i biac qosackezo ekac,
irec go behecnutec piticne mac juhâmorâ hâmozepac.

21No dameŋ mi ʒoraha hae mâreŋ dapâc qisiricko
â hâmocte nâkumucko rarâ
mocwâcmi risie‐jâmbâŋkepemu.

22Hae mâreŋ ira duŋdapâc qisiric
â wiac gâgâpâcne foha tatamaczi omaeme
dapâczi dapâc jaha fohuc juekac.”

11
Zofarizi fuŋkerâ Hiobe dâŋ âzâcnehuc qorickewec

1 Hiobe e iŋuc mume Namati ŋic Zofarizi dâŋ okacne kecʒiŋuc muhuc
bâtikiecnewec:
2 “Go mumusifuc dâŋ bocjaha mukomec

irec okacne mi bâtikie‐garehuc
wemocko mâc râepene foocmu.

Me ŋicmoczi dâŋ racne bocjaha murakume
dâŋticne fârinemoc eocmu me?

3Go dâŋ kosa wosekomec izi sâcne bâniniŋ‐nâpoocmume?
Me mu âke sisic boc etecne sâcnemi qatara‐garenaŋmume?

4Go kecʒiŋuc hâcnemukomec: ‘No dâŋmukopac i fârine sasawa,
erâ Anuture maio bahac fâsâc domakopac wâc.’

5Ojai, Anutu e jahac dâŋ okacne bâtikie‐garezac me!
Ehuc e jahacne miczi dâŋ gazame sâckezac.

6Wiac bocjaha ŋiczimi mamana tarane fokacte
eki maŋɋârâŋ ʒâkâŋnehec irec fuŋne gazazac me!

Eme go fuŋnege ʒiŋucmana taranʒaŋ:
Anutu e kiŋge fokac irec sâckomâcne,
baafeckehuc bâtiŋguekac hâcne.

7 “Anuture tâpiri â biŋe rara‐ticne i qeŋ bipinehec,
Go irec fuŋne sâcne hone mana tarac ecmu me?

8Karoraczi Anutu aka sâcnemi hecneocmu,
goki ine ira fezore quŋke sâqoreocmu.

Anutu e hâmoc haere fuŋnemanaekac,
goki ine kâuc baekic.

9Anuture biŋe rara biaŋ
i mâreŋ qaŋeŋne sâcke‐fârerâ raekac,
â hâwec sâko sirickeekac wâc.

10Anutuzi fisirâ dâŋgieo râecguha
mozi aka moc hecneocmu?

11Anutu e ŋic sindaŋne jaŋere fuŋnemanaekac,
ehuc eebapa‐jeŋic sâqocne honeekac wâc.

12Kâte doŋgi ŋokacnemoczi motecne rome ŋic hawari roocmu
dameŋ ira ŋicmutucne jaŋe wâcmamanahec eniŋmu.

13 “O Hiobe, go maŋge bârisiec,
erâ mege Anuturao sicnehuc numuzemec.

14Go wiac sâqocnemegao fokacko behetec raoc,
eme wiac sindaŋnezi ficgao mi fozejec.

15Go iŋuc erâ mimi tâmiric qac firic jaha sâcne jucmu,
ehuc hâhâwic tâmiric juhuc wama faio sanaŋkerâ juzemec.

16 Rumizi fâre wahaekac
irec sâc jaha ʒârâ ʒâpâ fâre wahaocmu,
ehame ʒârâ ʒâpâ faio jumeŋ irec nikecguocmu.

17 Iŋuc fuame gorao dapâczi herisieme tatamac eocmu,
ehuc jujugezi ʒoaŋ tatamac irec sâc jâuruocmu.

18 Eme go wama faio juhuc Anuturao rowecketec
eki ŋezicgume juhâc qâhâmocmu.

19 Ehuc râsi jaŋere hâhâwicmocwâcmi bajucmu,
ehame ŋic ŋokac bocjaha jaŋe bafic‐jopacmurâ
numu‐gareniŋmu.

20Ŋic sindaŋne jaŋe ine wiseniŋte hata basarâ
fifisacne fihuc maŋjeŋic gâckeocmu,

jaŋe hâmoczi rocjopaocte
irec mamana sawa juniŋmu hâcne.”

12
Hiobezi dâŋ okacne bâtikie‐jareme arecne jahec â moc ewec

1 Eme Hiobezi dâŋ okacne kecʒiŋuc bâtikie‐jarewec:
2 “Jâmbomac, ŋoŋe ŋic sasawa jaŋeremic mecne,

irec ŋoŋe juku hâmopiemaŋɋârâŋzi ŋoŋehec
mâmâc omaeocmu.

3Manaŋgopieŋ, no ŋoŋere sâcmamanahec jaha juekopac,
no ŋoŋere wahamicne aricne;
ŋoŋe dâŋmuŋgopieŋ i mozi moc kâuc baekac?

4No ŋic tiŋne â bahac fâsâc juekopac,
erâ ine âgofâc‐nane ŋoŋe sifu âke sisic enarehuc

gâgâwi enareŋgopieŋ.
Noni hâcne Anutu numucnepe mana‐nare jujec.

5Ŋoŋe ʒârâ ʒâpâ tâmiric jueŋgopieŋzi
no qaisocnuhuc mu ruruc enareŋgopieŋ,

erâ no biac rândiŋkezo ehape
waha qazejec muhuc tuŋnuŋgopieŋ.

6 Fiuc roro â miti tâmiric jaŋe ine tâpiri‐jeŋictemanapie
Anutu‐jeŋic eha wama faio jueŋgopieŋ.

7 “Ŋoŋe qowi jaŋe wio‐jarepie ŋaza qazuc eniŋmu,
me sawa wipe jaŋe wio‐jarepie ŋazaniŋmu jaha.

8Ŋoŋemâreŋ qowi mecne, hâwec qowi mecne
mu wioc ejarepie
maŋɋârâŋte fuŋne ŋaza qazuc eniŋmu wâc.

9Anutuzi wiac sasawa bâfuac‐jopa‐fârewec
i jaŋe kâucmi baŋgopieŋ.

10Anutuzi hâcne wiac jujune sasawa hone soŋaŋ ejareekac,
â ŋic nâŋâc ʒeŋgoma ere tâpirio jufâreeŋgopeneŋ.

11Nânâ i aŋacnehecme aŋac tâmiricmuhuc nâhoneeŋgopeneŋ,
irec sâc jaha hazec‐nâŋeczi dâŋmanarâ mana wosâc enʒepeneŋ.

12Ŋicraŋɋa jaŋemaŋɋârâŋhec
â ŋicqizec jaŋemamana tarahec.

13 “Anutu e ine maŋɋârâŋ â tâpiri rune,
e hâcnemamanasu â mamana tara‐ticnehec.

14 Eki fic moc hetâtiememozi heɋârerâ baocmu?
Me ŋicmoc kâpâcwâru bahame mozi bataraocmu?

15 Eki hoe aka hecneme
opâ jaŋe kereŋke‐fâreniŋmu,

erâ ekizia wâcmume
rumi fisirâ mâreŋ qofackehuc âke dumeocmu.

16Anutu e tâpiri â sasanaŋ‐ticnehec,
eeatuc ŋic â ŋic eatuc‐jopakicne
jaŋemâmâc ere rurumaŋko juŋgopieŋ.

17 E ŋic fekicne jaŋeremaŋɋârâŋ qame wahaekac,
â mumutara ŋicmaŋmutuc bacjopaekac.

18 E ŋicwofuŋ jaŋe eri ŋeŋe‐jeŋickonec tuŋjoparâ
kâpâcwâru bacjopaekac.

19 E taha bapa ŋic ŋaqi qoruc hetara‐jareekac
â ŋic tâpirihec bawahac‐jopaekac.

20 E dâŋmumu ŋic bâniniŋ‐jopaekac,

â ŋicraŋɋamaŋɋârâŋ jowac roekac.
21 E ŋic qac momori jaŋere faio aaric‐ticne hoŋkeme feekac,

â mâreŋte guriŋ bapa jaŋere tâpiri wâc qame wahaekac.
22 E wiac soŋsoŋko fokac i hewirickeekac,

â duŋdapâc qisiric fokac
ira tatamac‐ticne bâfuaekac.

23 E ŋic gurune gurune basawec‐jopahuc basanaŋ‐jopaekac,
erâ ekizia wâc bawahac‐jopahuc bâsirowec‐jopaekac.

24 E guriŋ bapafâc‐jeŋicmutuc bacjopaekac,
ehuc maŋ bâsifuc ejareme
qac qâsoric ehuc jueŋgopieŋ.

25 Iŋuc ejareme dapâcko babarâ juhuc
biric boroc erâ maŋjeŋic omaeekac.

13
Hiobezi bahacmâc juju‐ticne mutaniŋkekac

1 “Manaŋgopieŋ, ŋoŋe wiac sasawa muŋgopieŋ
i ʒâŋe fâri‐nanezi hone‐fârepo,
â hazec‐nanezi mana‐fârerâ mana tarapo.

2Ŋoŋemamana foŋarekac
sâc ijaha wâc no fonarekac,
no ŋoŋere wahamicne mi jukopac.

3No ŋoŋe dâŋ ŋazapemurâ mâcne,
bapafâre rune dâŋ âzâcnepemurâ manasukopac,
no Anutuhec dâŋgie bapemurâ enarekac hâcne.

4Ŋoŋemaŋmutuc‐ŋeŋicte fuŋne taniŋkezacte
burecdâŋzi foŋkeeŋgopieŋ,

ŋoŋe dota mutucne jaŋe ŋic bâpiaŋ‐jopaniŋte
eipieeŋgopieŋ jaŋere sâc.

5 Jâi, ŋoŋe niniŋkerâ jupie muzac
mana‐ŋarepemaŋɋârâŋhec juŋgopieŋ ezac.

6Ŋicbureŋ, ŋoŋe hazec râehapie
fuŋne‐nane mutaniŋke‐ŋarepe,
ehuc dâŋ okacne bâtikie‐ŋarepemana‐hâmoniŋ.

7Ŋoŋe burecdâŋmuŋgopieŋ
i Anuture erâ muŋgopieŋ me?
Me ere dâŋ basanaŋkeniŋte sioc eŋgopieŋ me?

8Ŋoŋe dâŋgieo e bafickehuc
dâŋticne dopeckeniŋtemuŋgopieŋ me?

9Anutuzi fuŋne‐ŋeŋic bataniŋkehuc
mana‐ŋareme biaŋkeocmume?

Me ŋic eatuc‐jopaeŋgopeneŋ
irec sâc ŋoŋe Anutu sâcne eatuckeniŋmu?

10Nâŋe Anuture dâŋ dopeckeŋgopeneŋ,
ŋoŋe burec iŋuc ehuc qoricnuniŋmuo
ine eki fuŋne‐ŋeŋic bataniŋke‐jâmbâŋkeocmu.

11 Iŋuc eŋareme tâpiri‐ticnere bipic tatara eŋareocmu,
ehuc ere hâwic‐ŋopaocmu.

12Ŋoŋe dâŋmuŋgopieŋ i racne sasawa,

erâ dâŋ okacne bâtikie‐nareŋgopieŋ
i fâri tâmiric jaha.

13 “Ŋoŋe niniŋkehucmana‐narehapie dâŋnanemuzepac,
eme irec okacne wiac i me i
fua‐narezo murâ fua‐narezejec.

14No upe‐nane wiwiticko sicnehuc
juju‐nane qikiŋ nezo ʒawiekopac.

15No juju biaŋnere woworic‐nane fârimâc ekac,
irec Anutuzi qâhâmocnuzomurâ qâhâmocnuzejec,
erâ no sifu ere maio fuŋne‐nane mutaniŋkezepac.

16Ŋic sindaŋne jaŋe ere maio fuaniŋte hâwic‐jopaekac,
no ine hâbihec erâ fuŋne‐nane mutaniŋkecnepe akicnuocmu mecne.

17Ŋoŋe hazec râehapie fuŋne‐nane muɋaɋacke‐ŋarepe
aimuŋ jaha mana‐hâmonʒepieŋ.

18 Manaŋgopieŋ, no Anuturao fuŋne‐nane mutaniŋkehuc ʒiŋuc mana-
paŋkepemu:

Anutu e dâŋnane dopeckeocmu.
19O Anutu, go dâŋgieo râecnuzomukomec me?

Go iŋuc etec no niniŋkerâ omaezore afeckepemu.
20Mocjaha, go wiac jajahec jahere numu‐garepe

mana‐naretec gore hâwicnumemi soŋkepemu.
21Go mocwâcmi bâʒâicnuc,

erâ wiac hâhâwicne fai‐naneo râetec ferâ
mocwâcmi sipiricnuzejec.

22O Anutu, go fuŋkerâ dâŋmutec
okacne bâtikie‐garepemu,

me manatec mi sâckeme ine noni fuŋkerâ mupe
goki okacne bâtikie‐narezemec.

23Kiŋ bahac‐nane wezimuc fokac,
erâ wemo hehesicne moc bâfuapo i nazatec manape.

24Go wemocte honecnutec râsige tinac ehape
ʒâŋemaige bâsoŋke‐narekomec?

25No mâŋâŋzi rehac ficne sueme raekac
irec sâc juhape hâhâwic henarezo ekic me?

Erâ sopâc hahaŋkekicne irec sâc ehape
ficne suecnuzo mukomec me?

26Go bâbâtiŋ hâhâwicne fai‐naneo râetec fekac,
ehuc ɋie‐naneo wiac ebac epo
irec okacne wâcmâmâc bazu‐narekomec.

27Go kike‐nane jâc fifitacko râekomec,
ehuc hata rahape ruc banarehuc
kike hata‐nane hetâcnekomec.

28Go iŋuc enaretec no jâczi semune ehuc
gârecke ʒaŋ eekac irec sâc jaha ekopac,

â wâfu qoʒazaŋzi ŋaqi qoruc nanʒaŋnepie ʒaŋkeekac,
irec sâc jaha ʒaŋkekopac.

14
Hiobezi juju dameŋ bembeŋneremanatâc qâtâc ewec

1 “Ŋic ŋokackonec fuaeŋgopeneŋ nâŋâc
juju dameŋ‐nâŋec bembeŋne â neneŋ gie‐ticnehec.

2Nâŋâc ʒariŋ ârizi fuarâ ŋeindaŋnehucmocwâcmârâŋkeekac,
erâ nâkumuczi ʒoraha hae ŋafeme biac omaeekac
irec sâc eeŋgopeneŋ hâcne.

3 Eme no irec sâc jaha juhape
go honecnu‐bipiehuc dâŋgieo râecnuzomukomec me?

4Ŋic wâwânâŋhec jaŋeraonec
ŋic wâwânâŋ tâmiriczi sâcne fufuane me?
Aric kereŋne jâmbâŋ!

5Go ŋic juju dameŋ‐nâŋecte ʒâfo bahuc
mosa dameŋ‐nâŋec biac mupaŋkemeŋ,
erâ i jâurunʒipeŋte aka henâremeŋ wâc.

6 Irec go behecnurâ norao ʒâŋemocwâcmi fizemec,
eme no wama faio kiŋaŋ qaqa gie bahuc
juju dameŋ‐nanere ʒeri bubiaŋ manazepac.

7 “Jâcmoc qapene mocwâc gitec hezo murâ heocmu mecne.
8 Jâc tucne â gâtâne i mâreŋmaŋko hâmozo eha
9 opâ ruacnepene mocwâc gitec herâ

jâc ɋâricne iŋucne soka sanaŋ eocmu.
10Ŋiczi ine irec sâc aricne, e hâmome taraekac,

e iŋucme iŋucmocwâcmi eocmu.
11Dameŋ moc maickeocmu ira opâ jaŋe ʒicke‐fâreniŋmu

â hâwec sâkozi wâc kereŋkeocmu.
12Hâmokicne jaŋemocwâcmi fahareniŋmu,

jaŋe qânikiŋzi fosanaŋkeha
mocwâcmi ɋâre‐jâmbâŋkeniŋmu,

aricne, jaŋe guŋsanaŋ fohapie
moczi moc mi wiwic‐jopaocmu.

13Go hâmoc haeo ɋâricne soŋnucmurâ enarekac,
eme no ira soŋkerâ juhape aaricge fâre wahazejec,
ehame nore manasuhuc ʒâfomoc bacmu i maickezejec.

14Ŋic hâmoocmuzimocwâc sâcne ɋârerâ risieocmu me?
Iŋuc eene moc fome muzac no ʒârâ ʒâpâ dameŋ ʒi omaeme
dameŋ biaŋnemoc fua‐nareocte woŋec juzapo.

15 Eme go dameŋ ira wira‐naretec dâŋ okacne bâtikie‐garezapo,
ehame meqâreŋge no honecnucmurâ egarezac.

16 Ehuc juju bapa‐nane mocwâc soŋaŋkehuc
sâqocne‐nanere nikecguzac.

17 Erâ go sâqocne‐nane bârârie‐narehuc bâtâmirenʒaŋ,
ehuc hehesic‐nane sasawa i wâc bârârâŋnenʒaŋ.

18 “Manakic, dameŋ moc maickeocmu
ira tiki jaŋe fâuckerâ ʒaŋkeniŋmu,
â haroŋaŋ jaŋe ŋerârieniŋmu.

19Opâzi qânâ âeckekume pitiwaekac,
â hoe micsâkozimâreŋ wokemaŋne jowa‐fâreekac
irec sâc jaha goki ŋicte woworic qatec wahaekac.

20Go ŋic tâpiri‐ticne bawaharâ behetec ratâmireekac
â hawari‐ticne hetikiehuc
maigaonec bârârie sanaŋkeekic.

21 E mi manaha ŋokâfâcne jaŋe ʒâŋe biŋehec eeŋgopieŋ,
erâ wâcmi manaha mocwâc omae‐jareekac.

22 E jahacne sahacte sawa ʒâicmanaekac,
ehuc e jahacnerea ki busâqoc eekac.”

15
Elifaʒizi Hiobe dâŋ okacne bâtikiecneme arec jajahec ewec

1 Eme Temaŋŋic Elifaʒi e Hiobe dâŋ okacne kecʒiŋuc bâtikiecnewec:
2 “O Hiobe, go dâŋmukomec i racne â fârimâc sasawa.
3Manakic, go dâŋ wosekomec

i ŋicmaŋɋârâŋheczimi mumune,
erâ juju bapa‐ticne i dâŋ racne

keciŋucnezi wâcmi dopeckeocmu.
4Go ŋic jaŋe Anutu araŋ bacnehuc juhapie aka hejarekomec,

ehuc numucnehapie wâc hecke‐jarekomec.
5Go maŋgezimumu hehec egareha dâŋ keci mukomec,

ehuc burecŋic jaŋere dâŋ hawari ehuc fuŋnege hesoŋkekic.
6 Irec noni mâcne, go gahacne dâŋzi

dâŋgieo râecguhucmugâpâre‐gareocmu.

7 “Goki fuŋkerâ mâreŋko jumeŋ me?
Me go fuarâ juhaŋtec
Anutuzi tiki bâfua‐fârewecme?

8Me Anutuzi wiac mana biric ewec
i goki moc hone manac emeŋ me?
Me maŋɋârâŋhec juju i go buc jukic me?

9Manakic, goki wiac manakomec
i nâŋemanaeŋgopeneŋ wâc,

erâ go mamana tara fogarekac
sâc ijaha nâŋe wâc fonârekac.

10Maŋɋârâŋ qazu‐nârekicne i gore mamaczi mi fuarâ juha
ŋic jaŋɋâŋhec jumbiŋ jaŋe hâcne nâzâ qazuc epie manambeŋ.

11Anutuzi mu bâmiriŋ egarezo mume
wemocte qikiŋ nekomec?

Â dâŋ wama ruaine irec manatec
wemocte fâri tâmiric ekac?

12Go wemocte buge taŋtaŋ âeckeha
ʒâŋe bâbâroŋ honec‐nâpokomec?

13 Erâ wemocte Anutu aaric manacnehuc
dâŋ keciŋucne bocjaha wose rakomec?

14Ŋic ŋokackonec fuakicnezi jâmbomac
bahac fâsâcmoc juocmu me?
Me Anuture maio kiŋ tâmiricmoc domaocmu me?



HIOBE 15:15 674 HIOBE 15:31

15Manakic, Anutu e aŋelofâc‐ticne
jaŋeraomi fohoreweekac

erâ sambâŋte ŋecjucfâc jaŋere wâc
maname mi sâcke‐hâmoekac.

16 Ehame ŋic sindaŋne â mamakâcne
e wiac hehesicne i nânâ opâ iŋucne

gapec tâmiric nâ bac eekaczi
wemocko bahac fâsâc erâ kiŋ tâmiric juocmu.

17 “O Hiobe, go manahaŋtec dâŋmoc gaza mutâc epe,
ehuc wiac hone manac epo irec binaŋ bagarepe.

18Ŋicmaŋɋârâŋhec jaŋemamacfâc‐jeŋic jaŋeraonec
dâŋ fârinemanambiŋ
i moc mi hesoŋkehucmu qazuc enarembiŋ.

19 Jaŋemâreŋ‐jeŋicko ŋic jabane moc mi jumbiŋte
mozi moc eatuc‐jopame Anutu râpeckenʒapiŋ.

20Ŋic sindaŋnezi ŋic âgofâc‐ticne bâʒâic‐jopaocmu
e mâreŋko jufeocmu sâc hâhâwic bajuocmu.

21Wiac hâhâwicnere fânâŋzi hazec‐ticnao huocmu,
erâ wama faio sâcnemac jukopac muhame ʒikaŋiczi fisicneocmu.

22 E ʒikare biŋe ekopac muhuc
hâmoc wisecneocte maname quŋkeocmu.

23 E nânâ wena moc bâfuapemuhuc
koŋkoŋkehuc juekac,

ehuc ʒiŋucmanapaŋkeekac:
No sisipiricte biŋe hâcne.

24 Ehuc ŋicwofuŋ moczi ʒikao raocte ʒawiehuc juekac,
irec sâc sisipiriczi nore woŋec foha
hâhâwic faio hume serereŋ juekopac.

25Ŋicmoc e Anutu bapafâre râsi ecnehuc maŋbâiŋ ecneocmu
e wiac iŋuc hâcne fuacneocmu.

26Ŋic iŋucnezi pepec ehuc maro‐ticne he bâfeŋnerâ kiwaehuc
Anutuhec juju gie baocte ʒoɋac eekac.

27 E ʒâŋemai‐ticnao wokemaŋ ruaekac
erâ nânâ âmbâŋ nâhuc
biuc wokemaŋ sâkohec eekac.

28Ŋic eki hâcne hae ima bakicne i ro rauc ewec,
â fic ʒocte biŋe qahuc behekicne

ira ŋec juc ewec,
irec ine fic hae i ʒikazi imackeocmu.

29Ŋic iŋucnezimafa mâriri sâkohecmi eocmu,
erâ wiac focnekac i fofo sanaŋ fohuc
fua sawec wâcmi eocmu.

30 E dapâc wisecne‐bipieocmu,
ehuc jâcmoc ʒoczi ʒahuc
tieŋ taeŋne ʒâtâmireekac,

me mâŋâŋzi âri‐ticne ficne sueme
ratâmireekac irec sâc eocmu.

31 E mutuc erâ wiac sisirowenao roweckeocmu

ine irec fârine wiac sisirowene jaha fuacneocmu.
32 Ehame dameŋ‐ticne mi taraha

jâczi ururuckerâ mocwâcmi fieekac
irec sâc jaha eocmu.

33 E waiŋ qaŋeŋnezi hândâŋ‐ticne woze qeuc mi ehuc mâtâckeekac,
me oliwa jâczi ârickerâ qasawa eekac irec sâc.

34Ŋic sindaŋne jaŋe ɋâric tâmiric juku omaeniŋmu
â fic hae‐jeŋic hotâ moneŋzi bakicne
i ʒoczi ʒâseŋke‐fâreocmu.

35Ŋic iŋucne jaŋe sisipiric fuaocte
mamana gie bahuc hehesic bâfuaeŋgopieŋ,
ehame eeatuczi maŋjeŋic fusucmarâ foekac.”

16
Hiobezi dâŋ okacne bâtikie‐jareme arec jahec â jahec ewec

1 Elifaʒizi dâŋ iŋuc âzâcneme Hiobezi dâŋ okacne kecʒiŋuc bâtikiecnewec
2 “No dâŋ keciŋucnemârâc jaha biac mana‐fârepo,

ŋoŋe ine mu bâmiriŋ enarezo muhuc
mâc bâʒâicnuŋgopieŋ.

3Ŋoŋe dâŋ racne muŋgopieŋ
i wezimucko moc beheniŋmu?

Me wemo wiaczi maŋbâiŋ eŋareha dâŋ keciŋucne
sasawa boc bâtikie‐nareŋgopieŋ.

4Manaŋgopieŋ, no ŋoŋere sâc jurâ muzac
ine ŋoŋe dâŋmufâreŋgopieŋ
ijaha wâcmuzo murâ muzapo.

Erâ dâŋmuŋgopieŋ irec qâtâc heŋarehuc
dâŋ wokemaŋ bocjaha eŋare raku
dâŋŋeŋic qazo murâ qazapo.

5 Erâ ŋifec ine dâŋ ŋazahuc hâbi sâcne qazu‐ŋarezapo,
ehuc dâŋmurahuc jaha bâmiriŋ‐ŋopazapo wâc.

6 “Eme ʒi dâŋ i me i mupe
ʒâic‐nanezi sifu mi behecnuocmu,
â niniŋkerâ dâŋemâc ŋehuc wâcmi afeckepemu.

7Anutu e tâpiri‐nane bâomaewec,
ehuc otâ ŋokâfâc‐nane qâhâmoc‐jopawec.

8 E râsi enarehuc ro basanaŋ enarewec,
irec sahac‐nane waha‐fâreme siec sawa ekopac,
â ŋic jaŋe honecnupie kiŋhec jukopac tinac ekac.

9Anutu e nore aaric manahuc bâsuc qâsucnuekac,
erâ mic kizu‐narehuc ʒâŋe bâbâroŋ honecnuekac.

10Ŋic jaŋemu ruruc enareeŋgopieŋ,
erâ orâŋnu‐fârehucme tatapezi
mauc‐naneo nueŋgopieŋ.

11Anutuzi ŋic sindaŋne jaŋerao qikiŋnuwec,
â ŋic hehesicne jaŋeremeo râecnuwec.

12No wama faio juhâmopo,

ehame Anutuzi ine upe‐naneo rocnurâ
qa tutuŋ enarehuc qanʒaŋnuwec.

E tepe motec‐ticnezi murucnuocte ma âkendâŋnuwec.
13 E orâŋ bârâŋ enarehuc tepe motec qâtâcneme

sahac‐nane kimârâŋkehuc sipiricke‐fâreekac.
14 E ʒuʒuhuc jaha ʒâpâ nume soc ruahuc foekopac,

e momori ŋic jaŋe râsifâc‐jeŋic jopaeŋgopieŋ
irec sâc enareekac hâcne.

15No makuc barâ mateŋ qonaŋkerâ jukopac,
erâ tâpiri‐nane omaeme ʒafe ruarâ ŋekopac.

16No kio wâwâsic epe ʒâŋemai‐nane bâruŋkewec,
â ʒâŋe hâpi‐nane siwiŋnerâ kitutuckewec.

17 Erâ no wiac sindaŋnemoc mi bâfuapo,
â Anuturao nunumu i maŋɋaɋac juhuc numuekopac.

18 “O mâreŋ, go wiac gâgâpâcnemaŋgâŋ enarekicne
i mi hesoŋkezemec,

â dâŋnanemutiŋneniŋte kio wâwâsic egarepe
mi bâniniŋnuzemec.

19Manaŋgopieŋ, sambâŋkomumutiŋ ŋicmoc jukac
eki hâcne baficnuhuc
dâŋnanemutiŋne‐jâmbâŋkeocmu.

20No âgofâc‐nane jaŋe sâke kiki enarehapie
Anutuzi ʒâŋeuc‐nane honehuc
nunumu‐nane manaocte mukopac.

21Ŋicmoczi âgo‐ticne bafickehuc
dâŋgieo dâŋticne dopeckeekac,

irec sâcmoczi moc Anuture maio
nore dâŋ dopeckeocte enarekac.

22No jara‐nane afecne sawa fokac,
i tarame hata rapemu
irecnec mocwâc ririsiene mi fokac.

17
1 “No juju dameŋ‐nane biac qosackekac,

erâ maŋnane wâc omaekac,
ehame ʒâŋeruŋzi sawa woŋec‐nane fokac.

2Ŋic jaŋe rârec bârârecmu ruruc enareeŋgopieŋ,
ehuc mu âke sisic enarepie honec‐jopaekopac.

3 “O Anutu, no siocmâc jukopacte
dâŋnanere kiwiric nowac roc,
moczi moc dâŋnane sâcnemi dopeckeocmu.

4Go gahac maŋ mamanasu‐jeŋictemotâc hemeŋ,
irec gokizia aka hejaretec

jaŋe sowine huc ʒâic fuacnekac,
iŋucmunarehuc bubiaŋ mi mananʒepieŋ.

5Muqâqiŋ dâŋnâŋecmoc ʒiŋuc fokac:
Ŋicmoczi âgofâc‐ticne moneŋte erâ doc bacjopaocmuo
ine naru motecfâcne jaŋe ʒârâ hâriŋ faio feniŋmu.

6 “Eme ŋic jaŋemuqâqiŋ dâŋ irec manasuhuc mu ruruc enareeŋgopieŋ,
ehuc ʒâŋemai‐naneo tâfecnueŋgopieŋ.

7No ʒâic busâqoc faio juhuc ʒâŋe hâpoc tinac ekopac,
â me kike‐nane wâc sisiŋ ekac.

8 Irec tiŋne jueŋgopieŋ jaŋe honecnupie hâhâwicne eekopac,
â ŋic bahac fâsâc jaŋe nore ŋic hehesicne muhuc
mana sâqore‐nareeŋgopieŋ.

9Ŋic tiŋne jaŋe hata‐jeŋic
paŋʒâic jaha bâjâpeeŋgopieŋ,

erâ bahacmâc jueŋgopieŋ
jaŋe sanaŋ qaŋqaŋkeeŋgopieŋ.

10Ajoc, ŋoŋe ʒeŋgoma harierâ dâŋŋeŋicmocwâcmuzo murâ muniŋ,
ehame no sifu ŋondeŋ‐ŋeŋicko ŋicmaŋɋârâŋhecmoc mi bâfuapemu.

11 Juju dameŋ‐nane biac wise tâmirewec,
mamana biri‐nane i fâri tâmiric ewec
â woworic‐nane wâc omaewec.

12Âgofâc‐nane jaŋe ʒiŋuc nazaŋgopieŋ:
‘Dapâczi herisieme tatamac ekac,

irec go tatamaczi maicguzo ekac,’
no ine sifu dapâcko jaha ŋekopac.

13No hâmoc haere sawa mamanac jukopac,
no ira hâcne hurâ dapâczi foŋnuha fopemu.

14 Ehuc ʒâŋeruŋ ʒiŋuc âzâcnepemu:
‘Go hâcnemamac‐nane,’

â umbeŋzi nâcnuniŋmu jaŋe ʒiŋuc jazapemu:
‘Ŋoŋe hâcne neŋgoc seŋfâc‐nane.’

15 Ehame woworic‐nane wena moc fua‐nareocmu?
Me mozi moc honerâ nowatuocmu?

16No hâmoc haeo huhape jujure woworic‐nanezi
mocwâcmi bâjâpecnuocmu.”

18
Bilidadizi Hiobe dâŋ okacne bâtikiecneme arec jajahec ewec

1 Eme Suhiŋic Bilidadi e Hiobe dâŋ kecʒiŋuc bâtikiecnewec:
2 “O Hiobe, ŋic go iŋucne jaŋe niniŋkerâ dâŋemâc moc sâcne mi ŋeniŋmu

me?
Go dâŋmoc beherâ hazec râehaŋtec dâŋ gazanʒapeŋ me!

3Go wemocte nâŋeremanatec bulimakao jaŋere sâc
mutuc matacne eŋgopeneŋ tinac ekac?

4Manakic, go gahacne aariczi bâʒâicgukac.
Me mâreŋzi gore erâ tuhutac sâcne fuarâ foocmu?
Me tiki jaŋe gore jâmbâŋ erâ moc ŋerârieniŋmume?

5 “Ŋic sindaŋnere ʒoc tatamac bâhâponiŋmu,
eme mocwâcmi bâruŋkeocmu.

6 Ficboze‐ticnao tatamaczi herisieme dapâc eocmu,
â lambe‐ticne domakac i ficne hâponiŋmu.

7 E âte sanaŋkeweczi âte qindoc ekac,
â e jahacne dâŋzi bitiŋ ecneha raʒime kikac.

8 E jahacne kikezi ecneme
rândiŋkerâ uficko jowakac,
erâ wâc kike‐ticnezia fâreme nombâŋko hukac.

9 E bitiŋzi kike‐ticne rorâ basanaŋkekac.
10 E wiwitic soŋsoŋko râekicne i bâfuame rokac,

â hatagâŋ‐ticnao nombâŋ ropie hukac.
11 E hata raekac sâc wiac hâhâwicnezi

orâŋ bârâŋ ecnehuc kikeo kikeo ecneekac.
12 E moneŋ mafa sâko focneweczi

nânâre hâmo sipiric ekac,
â sisipiriczi rârec bârârec woŋec‐ticne fokac.

13Wic ukicneheczi sahac‐ticne sâcke‐fâreme
me kike‐ticne gârecke ʒaŋ ekac.

14 E ficboze‐ticnao juhâmoweckonec fâre ferâ
ŋicwofuŋ moc ʒâŋene Hâmoc ere maŋfuŋko râeŋgopieŋ.

15 Erâ ficboze‐ticne opâsic â saifezi ʒure emasaŋ epie
ŋic furune jaŋe ira ŋec juc eniŋmu.

16Mâreŋmaŋko gâtâ‐ticne kereŋkeme hâmokac
â tieŋ taeŋnezi ɋaŋa ururuc ekac.

17 Ʒâŋe biŋe‐ticnezi bembeŋkomecne
ʒoricko mecne rârâŋne‐fârekac,
ehame ŋicmoczi moc ere mocwâcmi manasukac.

18 E ŋic ŋondeŋkonec tuŋkepie raocmu,
â tatamac‐ticne sârockepie dapâcko huocmu.

19 E ɋâricfâc‐ticne moc mi fuarâ juniŋmu,
â fic hae‐ticnao ʒâŋetucfâc‐ticne wâc omaeniŋmu.

20 Ʒoaŋ wewefunao me huhunao jueŋgopieŋ
jaŋe biŋe‐ticne manarâ
gâgâmârâhuc bipic tatara ejareocmu.

21Ŋic sindaŋne jaŋe iŋuc hâcne fua‐jareocmu,
jaŋe Anutu tatara ecneeŋgopieŋte
wiac iŋuc hâcne fua‐jareme omae‐fâreniŋmu.”

19
Hiobezi dâŋ okacne bâtikie‐jareme arec memoc ewec

1 Bilidadi e iŋucmume Hiobezi dâŋ okacne kecʒiŋuc bâtikiecnewec:
2 “Ŋoŋe dâŋ nazahuc bâʒâicnuŋgopieŋ

i wezimucko moc beheniŋmu?
3Ŋoŋemu ruruc enarekupie arec 10 ekac,

ehuc musoriŋnuniŋte
sifu mi mimieŋgopieŋ.

4Manaŋgopieŋ, no wiac hehesicne moc bâfuapemuzac
ine bahac i no nahacne biŋe ezac.

5Ŋoŋe ŋaŋacne ʒiŋucmuŋgopieŋ:
‘Nâŋe e sirickerâ biaŋne juŋgopeneŋ,’

iŋucmuhuc ʒârâ ʒâpâ‐nanere
manapie bahac‐nanere okacne ekac.

6Wiac ʒi Anutuzi maŋgâŋ bâfua‐narewec,
e bitiŋ râe‐nareme kicnuocte iŋuc ewec

i ŋoŋemi honeŋgopieŋ me?
7No bâbâʒâic‐ticnere manape mi sâckeha owacke‐bipieekopac,

erâ dâŋnanemutiŋneocte
wira wâwâsic ecnepe arictac eekac.

8Anutuzi hata‐nane hebâzickeme razore quŋkekopac,
erâ wâc ekizia mume hatagâŋ‐naneo dapâc fuarâ fokac.

9 E moneŋ mafa‐nane nowac rofârewec,
ehuc ʒâŋe biŋe‐nane wâc bawahame rârâŋnewec.

10 E râpe‐naneo â mai‐naneo rârec bârârec enarehuc nukac,
erâ jâc fârehuc unuckeeŋgopeneŋ

irec sâc jaha mamanac‐nane unuckerâ
behecnume betaŋkerâ hâmozo ekopac.

11Anutuzi nore aarickeme kimbeŋ‐ticnere ʒocbâruŋ tuŋke‐narekac,
ehuc, râsi‐nane sâqoc qaqocne muhuc mana wahacnukac.

12 E momorifâc‐ticne jaŋe râsi enareniŋte sorec‐jopame
ficboze‐nane râreckehuc teuŋ âterâ somâcnuŋgopieŋ.

13 “Anutu e qomâfâc‐nane ejareme
râpecnurâ taic juŋgopieŋ;

â hone manac enare jumbieŋ jaŋe
mana‐narepie ŋic furune tinac ekopac.

14 Soctofafâc‐nane â âgofâc‐nane
jaŋe behecnu‐fârembiŋ.

15 Iqicnurâ ficnaneo ŋeŋe fofo ejumbieŋ
jaŋe nore nikec‐jopawec,

â kiŋaŋ narufâc‐nane jaŋe nore mafa â jaba
muhuc ʒâŋe ruruŋnueŋgopieŋ.

16Kiŋaŋ qaqa‐nane wiracnepe dâŋ okacne
mi bâtikie‐nareekac,
â baficnuocte numucnepe qataraekac.

17Ŋonâŋ‐nane e micâsu‐nanere takickeekac,
â hahac ɋafâc‐nane jaŋe bâec bacnueŋgopieŋ.

18Naru motec jaŋe qaisocnueŋgopieŋ,
ehuc honecnurâ nifepupu enareeŋgopieŋ.

19Âgo fuŋfuŋfâc‐nane jaŋe honecnurâ mamakâc‐jopaekac,
â maŋzi ʒâfic‐jopahuc jupo
jaŋe wâc râsi enareeŋgopieŋ.

20No sahac‐nane waha‐fâreme siec sawa jukopac,
â busâqocko juhape juju‐nane omaezo ekac.

21Ŋoŋe ine âgofâc‐nane,
irec nore busâqocmoc mananʒapiŋ me!

22Ŋoŋe Anutuzi fific guguriŋ enarekac
irec sâc jaha wemocte enareŋgopieŋ?
Ŋoŋe bâʒâicnu warembiŋ i manapie mi sâckekacme?

23 “Dâŋmukopac i moc qâreŋkenʒapiŋ me!
Qâreŋ i papia qizec moc maŋnao râenʒapiŋ.

24Qâreŋ i aeŋzi qânâ sanaŋko heutuckepie
fofo sanaŋ fohuc juzac me!

25No manakopac: Fifirue‐nane jukac,
eki hâcnemimic mâreŋ faio domazokac.

26 Eme sahac‐nane ʒaŋke‐fâreha
sahac biuc tâmiric Anutu honezokopac.

27 Riŋnane rorâ domaha honepemu,
nahacne ʒâŋezi honepemu, moczi mâcne.
Bunane bâruŋkerâ afec tâpiacne ekac.

28Ŋoŋe ʒiŋucmuŋgopieŋ:
‘Nâŋe weniŋuc erâ bâʒâickenaŋmu?’

Erâ ‘Ʒârâ ʒâpâ fuacnekac
irec fuŋne i e jahacnao fokac.’

29 Irec ŋazapemananiŋ:
Ŋic kiŋ iŋucne hureeŋgopieŋ jaŋe ʒikare biŋe,
irec ŋoŋe ʒikare hâwic‐ŋopaoc.

Erâ ʒiŋuc wâcmananiŋ:
Mumutara‐nâŋecmoc jukac.”

20
Zofarizi Hiobe dâŋ okacne bâtikiecneme arec jajahec ewec

1 Hiobe e iŋuc mume Namati ŋic Zofarizi dâŋ okacne kecʒiŋuc
bâtikiecnewec:
2 “O Hiobe, go dâŋmutec maŋnane sâqoreme

irec okacne bâtikie‐garepemurâ bunane bâruŋkekac.
3Go mu bawahac enârehuc dâŋmukomec irec okacne

gazapemurâ moc mi quŋkekopac.
4-5 Juwicnaonecteaŋ mâreŋko ŋic fuarâ juwefumbiŋ

dameŋ irec maŋnao ŋic sindaŋne jaŋe ʒeri bubiaŋ faio dameŋ ʒora boc
mi jujumbieŋ

i go mi manakic me?
6 Jaŋe pepec‐jeŋiczi soka ʒorac erâ feku

sambâŋ âke uaocmu mecne,
erâ soka sanaŋ efeku qizec‐jeŋiczi

karorac heuaocmu mecne,
7 erâ sifu jaŋe jaŋacne ho iŋucne

ʒaŋke omaec eniŋmu,
ehame honec‐jopa jumbieŋ jaŋe ʒiŋuc

mu wioc eniŋmu: ‘Jaŋe wena?’
8 Jaŋe hosâc iŋucne omaeniŋmu,

â guŋ manahuc mana ɋâɋârerâ manapene arictac eekac
irec sâc arictac eniŋmu.

9 Eme honec‐jopa jumbieŋ
jaŋemocwâcmi honec‐jopaniŋmu,

â ŋec juc eeŋgopieŋ hae irecnec
rârierâ siroweniŋmu.

10 Ehame ŋokâfâc‐jeŋic jaŋe ine ŋic hapetac
hone jauŋ ejareniŋmu,

ehuc mamacfâc‐jeŋic jaŋe ŋicmoneŋ mafa
jowac rombiŋ i bârisie‐jareniŋmu.

11Ŋic sindaŋne jaŋe socɋâri jaŋe iŋucne

sanaŋkerâ tâpirihec eeŋgopieŋ,
erâ sifu dameŋ mi ʒoraha ʒâŋeruŋko huniŋmu.

12-13 “Ŋic sindaŋne e sâqocneremaname
aŋacne eha hesoŋkehuc bajuekac,
erâ aŋac‐ticne manahuc juocte sakareekac.

14 Eme aŋac i hobu‐ticnao hurâ herisiehuc
sopâc homare micopâ irec sâc eekac.

15 E moneŋ mafa wiac fiuc rorâ ɋâckeekac
i Anutuzi ecneme hobu‐ticnaonec
mocwâc wefume maŋuekac.

16 E wiac sâqocne nâkâcneekac
i homare micopâ irec sâc,

irec qotâzi ŋic kicjopame hâmoeŋgopieŋ
irec sâc jaha hâmoekac.

17 E wokemaŋ opâneme baŋacme susu
mâririhec fuame hone aŋac ezacte
aka hecnekicne.

18 E mafa wiac hure hemârec eekac i jâoc roniŋmu,
ehame nareŋ gareŋ ehuc moneŋ mafa bâfuawec
i bubiaŋ manahuc babaju i wâcmi eocmu.

19 E ŋic hapetac bâʒâic‐jopahuc hone qâoma ejarewec,
â ŋic gâcne jaŋere fic wiac kâŋgâc jowac rowecte
iŋuc hâcne fuacneocmu.

20 “Ŋic bu mâmâcnezi wiac sâcticne sirickeha ro qâzuc eekac,
erâ sifu fosanaŋkeme ʒeri bubiaŋ mamana i moc mi eekac.

21 E nânâ âmbâŋ naha tiwânemoc mi foekac,
iŋuc eekacte moneŋ mafa sâko‐ticne omaeocmu.

22 E wiac sasawa mazuc mâriri focne‐bipieha
ʒârâ hâriŋte tâpirizi qa sipiric ecneme arictac eocmu.

23 E wiac i me i nâzomurâ nâzejec,
ehame Anutuzi kimbeŋ â aaric‐ticne
hoŋkeme ere faio feocmu.

24 E aeŋzi ʒika bakicne i wisecneocte muha
tepe motec aeŋ bâbâroŋzi bakicne izi kimârâŋkeocmu.

25 Ehuc bunao raʒirâ râpenao hemârâŋkeme,
tepe motec micnao soc fome honerâ
bipic tatara ecneocmu.

26 Ehame wiac sasawa râe qâzuc ewec
i sipirickerâ omaeocmu,

â ŋicmezi ʒoc mi ruqekicne izi e jahacne mecne
â wiacfâcnemâmâc ʒâseŋ‐jopa‐fâreocmu.

27 Sambâŋzi kiŋticne bataniŋkeocmu,
â mâreŋzi râsi ecnehuc dâŋticnemutaraocmu.

28Anuture aariczi rumi iŋucne fisicnerâ
moneŋ mafa wiac‐ticne qâurucke‐fâreocmu.

29Ŋic sindaŋne jaŋe wiac iŋuc hâcne fua‐jareocte
Anutuzi mupaŋkewec.”

21
Hiobezi dâŋ okacne bâtikie‐jareme arec 6 ewec

1 Eme Zofari e iŋucmume Hiobezi dâŋ okacne kecʒiŋuc bâtikie‐jarewec:
2 “Ŋoŋe hazec râehapie dâŋ ŋazapemananiŋ;

ŋoŋe iŋuc eniŋmuo ine manape bâmiriŋnuŋgopieŋ eocmu.
3 Irec ŋoŋemana‐narehapie dâŋ ŋazape,

eme mupe tarame ine ʒuhuckerâ
mu ruruc enarezo murâ enareniŋ.

4No ŋic jaŋehecmu qaqatarac mi ekopac,
erâ ʒi maŋnane omaekac i fuŋnehec.

5Ŋoŋemoc honecnuniŋ me!
Erâ bipic‐ŋeŋic tarame fâsâerâ ŋeniŋ!

6No wiac fua‐narewec irec manasurâ
sahac‐nane gâgâmârâha ɋarac ɋarac qakopac.

7Anutuzi wemocte ŋic sindaŋne jaŋemana‐jareme
tâpirihec erâ mafa sâkohec juku
ŋicqizec eeŋgopieŋ?

8 Ehame naru motec ŋosafâc‐jeŋic jaŋe wâc
ʒâŋe fai‐jeŋicko biaŋne soka sanaŋ eeŋgopieŋ.

9Anutuzi ŋic sindaŋne jaŋemi bâtiŋ‐jopaekac,
â wiacfâc‐jeŋic jaŋe wâc wama faio juhapie
wiac hâhâwicnemoczi moc mi sipiric‐jopaekac.

10 Bulimakaofâc‐jeŋic jaŋe
hufiŋnemi juhuc biaŋne fua sawec eeŋgopieŋ.

11Naru motecfâc‐jeŋic jaŋe
lama motecne iŋucnemamasiri ehuc
kiwac qawac eeŋgopieŋ.

12 Erâ gae woŋgâŋ ehuc kulele fâzeeŋgopieŋ,
â mimi ŋokaczi dâŋememanarâ ʒeri bari eeŋgopieŋ.

13 Jaŋe juju‐jeŋic wama faio jutaraeŋgopieŋ,
ehuc ʒâic wiac moc mi manahuc hâmoeŋgopieŋ.

14Ŋic sindaŋne jaŋe Anutu ʒiŋuc âzâcneeŋgopieŋ:
‘Go behec‐nâpoc, nâŋe gore eebapa
hone mana tarac enaŋte takic‐nâpoekac.

15 Bapafâre go mo, irec nâŋe go kiŋaŋ qagarenaŋmu,
me go numu‐garepene
fârine wemo wiac moc bâfua‐nârecmu?’

16 Jaŋe ʒiŋuc hâcnemueŋgopieŋ: ‘Wiac fârine i
nâŋe nâŋâcne tâpirio bâfuaeŋgopeneŋ.’
Irec no jaŋere dâŋzi âgomoc mi enareekac.

17 “Ŋic sindaŋne jaŋere lambe moc ficne hâpokicneme?
Me wiac hâhâwicnezimoc fua‐jareekac me?
Me Anutuzi aaricko qa bâtiŋ moc ejareekac me?

18Me mâŋâŋzi padi jawa bawiseekac
irec sâcmoc ejareme wiseeŋgopieŋ?

19Ŋoŋe ʒiŋucmuŋgopieŋ: ‘Anutu e naru motec jaŋe
mamacfâc‐jeŋic jaŋere sâqocnere erâ
qa bâtiŋ ejareekac.’

20 Iŋucmâcne, Anutu e sâqocne bapa
jaŋe jaŋacne bâtiŋ‐jopazejec,

ehame sâqocne‐jeŋicte iŋuc ejareekac
i mana taranʒepieŋ.

21Ŋicmoc e juju dameŋ‐ticne tarazo ehame
naru motecfâc‐ticne jaŋe faicnao juhâmoniŋmume mâcne
irec mana mezac moc eocmu me?

22Ŋicmoczi Anutu mamana moc sâcne qazucneocmu?
Me Anutu bapafâre ere dâŋmoc
sâcnemutiŋneocmu?

23Ŋic gâcne jaŋe huc ʒâic
â mana mezac tâmiric
wama faio juku hâmoeŋgopieŋ.

24 Jaŋe biuc wokemaŋ sâkohec,
â siec ɋârâc‐jeŋic fufusuc jaha foha
hâmoeŋgopieŋ hâcne.

25Â ŋic gâcne jaŋe ine
jujuhâmomoc mi fua‐jareha
ʒaic fâro faio juku hâmoeŋgopieŋ.

26 Erâ ŋic i me i jaŋemâmâc hâmopie ducjopaeŋgopieŋ,
ehame umbeŋzi fai‐jeŋicko gerec gerec baekac.

27 “Manaŋgopieŋ, no maŋŋeŋicko dâŋ fokac
i manakopac,

â wiac hehesicne enareniŋte dâŋ birickeŋgopieŋ
i kâucmi bakopac.

28Ŋoŋe ʒiŋucmuhuc wioŋgopieŋ:
‘Ŋic fekicne ere fic wena?
Â ŋic hehesicnezi ŋec juc eekac ere boze wena?’

29Hae mâreŋ honeniŋte
rac warec ehuc jueŋgopieŋ
ŋic i jaŋehec dâŋmuc manac moc embiŋ me?

Ehuc dâŋ bajueŋgopieŋ
i moc manambiŋ me?

30Manarâ muzac ʒiŋucmananʒapiŋ:
Anutuzi aaric faio bâbâtiŋ gie baekac
dameŋ ira ŋic sindaŋne jaŋe ŋezic‐jopaekac.

31Ŋic sindaŋne jaŋemozi mai qanʒaŋ jaha
fuŋne‐jeŋicmutaniŋkeocmu,

me wiac hehesicne ebac eeŋgopieŋ
irec okacne bazu‐jareocmu?

32Ŋic sindaŋnezi hâmome ʒâŋeruŋko reŋke raeŋgopieŋ,
ehuc ʒâŋeruŋ‐ticne hone soŋaŋ eeŋgopieŋ.

33 Erâ ŋic guru sâko jaŋe qâŋɋâŋ‐ticne rame
bâjâperâ raeŋgopieŋ,
ehuc nombâŋko hume aimuŋ jaha hemackeeŋgopieŋ.

34 Ehame ŋoŋe ine weniŋuc enareŋgopieŋ?
Ŋoŋemumusifuc â dâŋ racne
izi bâmiriŋnuzo eŋgopieŋ,

ŋoŋe dâŋ bâtikie‐nareŋgopieŋ

i burec dâŋ sasawa.”

22
Elifaʒizi Hiobe dâŋ okacne bâtikiecneme arec jahec â moc ewec

1 Hiobe e iŋuc mume Temaŋŋic Elifaʒizi dâŋ okacne kecʒiŋuc
bâtikiecnewec:
2 “Ŋiczi Anutu bafickepene erao wiac bibiaŋkene

i moc fokac me?
Aricne, ŋiczimaŋɋârâŋhec juipiehuc sifu

Anutu babafickene i mi fokac.
3Anutuzi tiŋne jujuge irec maname moc biaŋkeocmu?

Me bahac fâsâc jucmu izi sâcnemoc bafickeocmu?
4Go araŋ bacnehuc juekicte dâŋgieo râecguhuc

qa bâtiŋ egarekac me?
5Aricne, go hehesicge guru sâko,

â kiŋge tatara tâmiric fokacte iŋuc egarekac.
6Go qomâfâcge jaŋerao tofage fowec

i bazu‐gareniŋte woŋec juhuc
ŋaqi qoruc wiac‐jeŋic jowac rotec

biuctac erâ jumbiŋ.
7Go nânâre hâmohuc docke betaŋ embiŋ

jaŋe nânâ opâ jare gumec mi emeŋ.
8Go ŋic tâpirihec â ʒâŋe biŋehec jumeŋte

mâreŋ furu jaha ro rauc emeŋ.
9Go hozec jaŋe hone bafic mi ejaremeŋ,

â bekâ mâsiŋ jaŋe bâʒâic‐jopahuc
wâcwiac‐jeŋic jowac romeŋ.

10 Eme irec hâcne wiwiticzi rârecguhuc foha
honerâ ututuŋ jaha bipic tatara egarekac.

11 Tatamacgezi herisierâ dapâc eha
wiac moc mi honekomec,
â opâ rumizi qâurucguzo ekac.

12 “Anutu e sambâŋne sambâŋne jowaru‐fârerâ faic jâmbâŋ jukac,
ehuc bâpiŋ faic jaha ŋeraŋgopieŋ
jaŋeraomi fime wahaekac me?

13Goki ine ʒiŋucmu wioc ekomec:
‘Anutuzi wemo wiac moc manaekac?

E karoraczi foŋkeha fimârâŋkehuc honec‐nâporâ
dâŋnâŋec sâcnemutaraocmu me?’

14 Erâ wâc ʒiŋucmanasukomec: ‘E sambâŋ â mâreŋ
jahere ŋoŋondeŋko rac warec ehuc
karorac ɋâfoŋnezi sâockememi honec‐nâpoekac.’

15Go ŋic sindaŋne jaŋe
hata raŋɋa‐jeŋic bâjâpe ware jumbieŋ
ijaha âtecmurâ mukomec me?

16Manakic, jaŋe dameŋ‐jeŋicmi maickeha omae‐fârembiŋ,
rumizi rocjopame hâmomiziec efârembiŋ hâcne.

17 Jaŋe Anutu ʒiŋuc âzâcnembiŋ: ‘Go behec‐nâpoc,’

erâ ʒiŋucmanambiŋ wâc: ‘Anutu e bapafârezi
juipiehuc iŋucme iŋuc sâcnemi enâreocmu.’

18 Iŋucmuhapie Anutuzi sifu jaha
mafa mâriri bâfua‐jareme juhâmombiŋ.

No ine ŋic sindaŋne jaŋere dâŋ
mana maŋ mi ezepac.

19Ŋic sindaŋne jaŋe bâbâtiŋ fua‐jareme
ŋic biaŋne jaŋe honec‐joparâ bubiaŋ manaeŋgopieŋ,
â bahac tâmiric jaŋe gâwie‐iareeŋgopieŋ.

20 Jaŋe ʒiŋucmuhuc iŋuc eeŋgopieŋ:
‘Kisâfâc‐nâŋec jaŋe imac‐jopakicne,
â wiac fojarewec i ʒoczi ʒâseŋke‐fârewec.’

21 “O Hiobe, go manac: Go Anutu râsimocwâcmi ecnehuc
ehec maŋ mocjaha erâ juzepirec;
go iŋuc etec jambuŋgume juhâc qâhâmocmu.

22Micticnaonec mu qaqazuc dâŋ wahame manazemec,
ehuc dâŋticnemana maŋ erâ juzemec.

23Go Anuturao risiehuc maŋhuhuŋ juzemec,
ehuc ficgao wiac hehesicne ebac eeŋgopieŋ
i bârârietec arictac ezejec.

24Go gol wiac fogarekac i behetec omaezejec,
â Ofiri mâreŋkonec gol i opâo qânâ ŋerakac
jaŋere ŋondeŋko hefacketec rârâŋnezejec.

25Go Anutu bapafâregeremanatec furi sâko ezejec,
eme eki gol â siliwa guru sâko irec sâc egarezejec.

26Go iŋuc ehuc erao roweckecmuo
ine ʒiŋucmana taracmu:
Eki hâcne ʒeri bubiaŋ fârine bâfua‐nareekac.

27 Erâ e numucnetec mana‐gareocmu,
â mumupaŋ dâŋmumeŋ
i wâc soŋaŋkehuc jucmu.

28Go gie batec fârinehec efâreocmu,
â tatamaczi hatage batamaeocmu.

29Anutuzi ŋicmaŋfefehec bawahac‐jopaekac,
â maŋhuhuŋ jueŋgopieŋ
jaŋe ine bâpiaŋ‐jopaekac.

30Go bahac tâmiric jucmu
ehuc wiac ebac etec sâckeocmuo
ine Anutuzi ʒârâ ʒâpâonec bataracguocmu.”

23
Hiobezi dâŋ okacne bâtikie‐jareme arec 7 ewec

1 Elifaʒi e iŋucmume Hiobezi dâŋ okacne kecʒiŋuc bâtikie‐jarewec:
2 “No sifu ʒiŋuczia wâc Anuture manape mi sâckekac,

no kio wâwâsic ehape meticnezi bâmâcnukac jaha.
3 Jai, no wena rarâ e bâfuapemu

i moczi moc nazame manazapo me!
Me e wena jukac i moczi moc nazame

manarâ ra erao fisizapo!
4 Erâ dâŋ bajukopac i âzâcnezapo,

ehuc wiac ebac epe sâckeekac
irec fuŋne wâcmujâmbâŋkezapo.

5 Eme eki dâŋ okacne weniŋuc bâtikie‐narezac
i wâcmanazapo.

6 E râsi sâko enarehuc tâpiri‐ticnere fuŋne norao moc bataniŋkezacme?
Aricne, e dâŋ âzâcnehape hazec râerâ dâŋnanemanazac.

7No siocmâc jukopacte Anutuhec dâŋgie sâcne bazapo,
eme eki dâŋnanemutarahuc kiŋnane behe sanaŋkezac.

8 “Manaŋgopieŋ, no ʒoaŋ wewefunao rahuc
Anutu basa‐bipieekopac,

â ʒoaŋ huhunao rahuc babasa gie bape
arictac jaha wâc eekac.

9Anutu e faic mâreŋko gie bahuc juha
moc mi honeekopac,

me juwic mâreŋko ra juhame
ere ʒâŋe fipe rame arictac eekac wâc.

10 Eki ine hata raekopac sâc i mana‐fâreekac,
irec e moc esâicnuocmuo ine ʒiŋuc honeocmu:
Ŋic e maŋɋaɋac juekac.

11No ere kike hata bâjâperâ raekopac,
ehuc qanaopec me fâreopec rahuc
hata‐ticne moc mi beheekopac.

12No mumutâc dâŋticnemana rereŋ eekopac,
ehuc no nahacne maŋte dâŋmâcne,
ere micdâŋ bâjâpeekopac hâcne.

13Anutu e ŋiczi iŋucme iŋuc ecnepene
hec hetikic moc mi eocmu,
e wiac i me i ezo murâ ejâmbâŋkeocmu.

14 E nore dâŋ iŋucme iŋucmaŋkerâ bajukac
i fârinehec eocte giene baocmu,

erâ nore dâŋ sawa mâcne, e dâŋ wiac
iŋucne gâcne wâcmaŋkerâ jukac jaha.

15No irec hâcne hâwicnume ere maio ɋarac ɋarac qaekopac,
erâ irec manasuhuc maŋnane gâckeekac.

16Anutuzi bawahacnume hâbi‐nane goroŋkeekac,
e bapafârezi hâhâwic henareme
ʒâic busâqoc faio juekopac.

17Dapâczi foŋnume wiac moc mi honeekopac i jâmbomac,
erâ i dapâczimâcne, Anutuzi bâʒâicnumemaŋnane omaeekac.

24
Anutu e ŋic sindaŋne hone qâoma ejareekacte Hiobezi maname sâqorewec

1 “Anutu e okac babazure ʒâfo wemocte mi râeekac,
â kiŋaŋ qacneeŋgopieŋ jaŋere dâŋmutiŋneocte
wemocte dameŋ mi baekac?

2Ŋic sindaŋne jaŋemâreŋ‐jeŋic bâsokaniŋte

ma âke sueeŋgopieŋ,
erâ lama fiuc rocjoparâ jaŋacne lamafâc

jaŋehec bâturec‐jopaeŋgopieŋ.
3 Jaŋe bekâ mâsiŋ jaŋere doŋgi kâŋgâc jowac roeŋgopieŋ,

â hozec jaŋe sahac taha‐jeŋic râeniŋtemoneŋ basahapie
jaŋere bulimakao sakareeŋgopieŋ.

4 Erâ ŋic qarâ suriŋne hatao bâfuac‐joparâ jâpec‐jopaeŋgopieŋ,
â ŋic hapetac ejarepie wiserâ ra soŋkeeŋgopieŋ.

5 Iŋuc ejarepie hapetac jaŋe jaŋacne â
naru motecfâc‐jeŋic jaŋere nânâ bâfuaniŋte

kâte doŋgi iŋucnemâreŋ burocnao
babasa gie baeŋgopieŋ.

6Ŋic sindaŋne jaŋe hapetac ʒoɋac ejarepie
gie‐jeŋicko nânâ qa roro eeŋgopieŋ,
erâ waiŋ bâtirikicne i wâc ro nusec eeŋgopieŋ.

7 Jaŋe ŋaqi qoruc‐jeŋic arictacte
ŋafeo biuctac foeŋgopieŋ,
â mâmâteŋ dameŋko bilaŋke rufaniŋte basaeŋgopieŋ.

8 Tikio hoe sâko heekac izi hembânâŋ‐jopaekac,
â fic basahuc ine qânâuŋko jâjâwâckehuc ŋeeŋgopieŋ.

9Ŋic sindaŋne jaŋe bekâ mâsiŋ
kiŋaŋ qaqafâc‐jeŋic bacjopaeŋgopieŋ,

â qarâ suriŋne jaŋere tofa taraocte
naru motecfâc‐jeŋic rocjopaeŋgopieŋ.

10Ŋic hapetac jaŋe ŋaqi qoruc tâmiric biuctac jueŋgopieŋ,
erâ bomboŋfâc‐jeŋic jaŋere nânâ qa roro
eipiehuc sifu nânâre hâmoeŋgopieŋ.

11 Jaŋe oliwa hândâŋne bâpisickepie opâne wahaekac,
â waiŋ hândâŋ‐jeŋic âte pisickehuc
sifu opâre wâc hâmoeŋgopieŋ.

12Haeo hâmozo eeŋgopieŋ jaŋere ki owa fuaekac,
â ʒâpâ jopakicne jaŋe babafic moc fua‐jareocte

wira wâwâsic eeŋgopieŋ,
ehame Anutuzi ine sifu mi mana‐jareekac.

13 “Ŋic gâcne jaŋe tatamac râsi ecneeŋgopieŋ,
ehuc Anuture eebapa hone mana tarac

eniŋte takic‐jopaekac
â hata‐ticne wâcmi bâjâpeeŋgopieŋ.

14 Ʒikaŋic jaŋe ŋic hapetac â qarâ suriŋne
jopaniŋte furic araraŋtea fahareeŋgopieŋ,
â ŋafeo ine ŋic jaŋere wâcwiac fiuckeeŋgopieŋ.

15 Boe sau ŋic jaŋe wâc iŋuc jaha
hae ŋafeocte woŋec jueŋgopieŋ,

ehuc ŋicmoczi moc mi hone tarac‐nâpozejec
muhuc ʒâŋemai‐jeŋic sâockeeŋgopieŋ.

16 Fiuc roro jaŋe ŋafeoa ficmotâc heropierâ wiac fiuc roeŋgopieŋ,
ʒoaŋko ine tatamac dic bacnehuc soŋkeeŋgopieŋ.

17 Jaŋe ʒoaŋ tatamacte hâwic‐jopaekac,

dapâc qisiricte ine manapie âgo babafic‐jeŋic eekac.
18 “Ŋic sindaŋne jaŋe eebapa‐jeŋiczi opâ rumi

iŋucne erâ jowac‐jopame arictac eeŋgopieŋ,
â mâreŋ ruckerâ jueŋgopieŋ i Anutuzi sâweckeekac,

irec hesarac gie baniŋtemocwâcmi raeŋgopieŋ.
19Maniŋ titikuczi ʒoaŋ fârorocte kereŋkerâ omaeekac,

irec sâc jaha sâqocne bapazi
ŋic jujune jaŋeremâreŋkonec rârâŋneocmu.

20 Eme neŋgoc‐ticnezi mecne, me ŋic gâcne jaŋemecne
ere mocwâcmi manasuniŋmu,
ehame umbeŋzi nanʒaŋneme arictac eocmu.

21 “E hozec bâʒâic‐jopawecte
â ŋokac hufiŋne hone bafic mi ejarewecte
iŋuc hâcne fuacneocmu.

22Anutu e mesanaŋ‐ticnezi ŋic tâpirihec
jaŋe bawahac‐jopaekac,
ehuc juju‐jeŋic jowac rome hâmoeŋgopieŋ.

23 Jaŋe Anutuzi wama faio juniŋte
mana‐jarezo murâ mana‐jareocmu,

erâ wâc hata‐jeŋicko rahapie dameŋ sâc
hone jâjâpec‐jopaocmu.

24Ŋic sindaŋne jaŋe iŋuc ejareme dameŋ bembeŋnemac
gie‐jeŋic bapie fârinehec eocmu,

izi ine ututuŋ jaha hofâ qinʒiŋ
iŋucne ururuckeniŋmu.

Jaŋe sopâc kecɋaŋ qâtâcnepene ɋaŋaekac
irec sâc jaha ɋaŋaniŋmu.

25 Fuŋne iŋuc fokac i mozi mickeocmu?
Me mozi dâŋnaneremaname burec eha
dâŋmoc sâcnemuocmu?”

25
Bilidadizi Hiobe dâŋ okacne bâtikiecneme arec jahec â moc ewec

1 Hiobe e iŋuc mume Suhiŋic Bilidadizi dâŋ okacne kecʒiŋuc
bâtikiecnewec:
2 “Anutu e tâpiri ɋuŋɋasaŋ sâko‐ticnehec,

irec ŋic jaŋe ʒeŋgoma araŋ bacnenʒepieŋ;
e sambâŋ uucmaŋ‐ticnao wama bâfuawec fokac.

3Aŋelofâc‐ticne kiŋaŋ qacneeŋgopieŋ jaŋe
mozi sâcne wosec‐jopaocmu?
Me tatamac‐ticnezi hae mâreŋ moc wena mi tamaeekac?

4Ŋic bahacmâcmoczi Anuture maio sâcne juocmu?
Me ŋic ŋokackonec fuakicne moczi
maŋɋaɋac sâcne domaocmu?

5Manakic, mosare tatamaczi ere maio uucne mi riŋkeekac,
â bâpiŋ jaŋere tatamaczi ɋaɋac taeŋne wâcmi eekac.

6Anutu e jaŋere fuŋne iŋuc honeekacko

ine ŋic e gisic â umbeŋ jaŋere sâc sawa juhame
wemocko moc honeme biaŋkeocmu.”

26
Hiobezi dâŋ okacne bâtikie‐jareme arec 8 ewec

1 Bilidadi e iŋucmume Hiobezi dâŋ okacne kecʒiŋuc bâtikiecnewec:
2 “Eha i, no ŋic tâpiri â sasanaŋ tâmiric jukopacte

go sowine baficnucmurâ ʒoɋac sâko ekomec.
3 Jei, ŋicmaŋɋârâŋ tâmiric â mutuc matacne no

sowine baficnuhuc mamana sâko tahacnukomec.
4 Erâ go muc: More mârozimaŋgao juhuc baafecguha

dâŋ keci mukomec,
â dâŋ sasawa mukomec i mozi mana‐fâreomu?

5Hâmoc haezi ɋiɋiteckeekac,
â ŋecjucfâc‐ticne jaŋe hâwic‐jopaha
ɋarac ɋarac qaeŋgopieŋ.

6Hâmoc hae hâcne i Anuture maio tâtâc fokac,
wiac izi me izi sâcnemoc mi sâockeocmu.

7Anutuzi faic mâreŋte qânikiŋ qaratiewec fokac,
â mâreŋ ine sawao hewec ŋekac.

8Anutu eki hâcnemume hoe opâzi karorac maŋnao ŋeekac,
ehuc soŋaŋkeha karoracko fusucmarâ sifu mi fâuckeekac.

9 Erâ ekizia wâcmume
mosazi karorac maŋnao soŋkeekac.

10 Eki hâwec qaŋeŋne râehame
dapâc â tatamac âke râwiŋ‐jofawec.

11 Erâ ekizia wâcmume ɋuŋ parandaŋ heme
tiki jaŋe qiriŋ qaeŋgopieŋ.

12 E tâpiri‐ticnezi hâwec bâniniŋkeme benoŋ bawec,
â maŋɋârâŋ focnekacte Rahaba oâ sâko imackewec.

13 Ere micrombâŋzi karorac ficne sueme rahame qânikiŋ fuawec,
â mesanaŋ‐ticnezi oâ sâko keci wisehame qâhâmowec.

14Manakic, wiac mukopac keci
i tâpiri‐ticnere jauraŋne sawa,

nâŋe dâŋsaŋuc‐ticne sawa manaeŋgopeneŋ.
Tâpiri ɋuŋɋasaŋ‐ticnere fuŋne ine mozi sâcnemana taraocmu?”

27
Hiobezi ŋic sindaŋne jaŋere dâŋmukac

1Hiobezi iŋuc jazahuc ʒuhuckerâ dâŋ ʒiŋucmuwec:
2 “Anutu jujune e bapafârezi dâŋnanemi mutiŋnehuc

busâqoc bâfua‐narekac
erao ɋetickehuc dâŋ ʒiŋucmupaŋkekopac:

3No nokafe hehuc jufepemu sâc
â Anuture Mâro jujunezi juju bâfua‐nareocmu sâc

4micnaneonec dâŋ hehesicne moc mi wahazejec,
â nameŋ‐nanezi burecdâŋmoc mi muzejec.

5No bahacmâc jukopac, iŋucmanapaŋkehuc jufekuhape
hâmoc dameŋ‐nane maickeme ʒiŋucmoc mi ŋazapemu:

Ŋoŋe nore dâŋmuŋgopieŋ i fârine sasawa.
6Maŋnanezimumu hehec mi enarekac,

irec no bahacmâc jukopac,
dâŋ i moc mi behe‐jâmbâŋkepemu.

7 “No râsi enarehuc dâŋnane qaeŋgopieŋ jaŋe,
ŋic sindaŋne â kiŋhec okacne fua‐jareekac
sâc ijaha fua‐jarezejec.

8Anutuzi ŋic hehesicne juju‐jeŋic jowac roha
wemo wiaczi woworic‐jeŋic eocmu?

9Wiac hâhâwicnezimaic‐jopahame
Anutu wira wâwâsic ecnepie
sâcnemoc mana‐jareocmu me?

10Aricne, jaŋe dameŋ sâc Anutu bapafâre e numucnehuc
ere aŋacmanapie muzac sâckezac.

11Ŋoŋemana‐narehapie Anutu tâpiri ɋuŋɋasaŋ‐ticnere
fuŋne ŋaza qazuc epemu,

ehuc Anutu bapafâre e dâŋ weniŋucnemana biric ewec
i wâcmutâcne‐ŋarepemu.

12Opoŋ, ŋoŋe ŋaŋac wiac i hone manac efârembiŋzi
wemocte dâŋ racne keci boc muŋgopieŋ?

13 “Ŋic sindaŋne â ʒâʒâicne jaŋe
Anutu bapafâre eraonec okacne bâbâtiŋ
kecʒiŋuc fua‐jareocmu:

14 Jaŋe ŋokâfâc‐jeŋic bocjaha fuarâ juniŋmumecne,
erâ sifu ʒikao rarâ hâmo‐fâreniŋmu,

â naru motecfâc‐jeŋic gâcne
jaŋe nânâre hâmo sipiric eniŋmu.

15Ŋokâfâc‐jeŋic ʒanʒaŋnemac jaŋe ine
huc mimicnezi rocjopame omaepie
hozecfâc‐jeŋic jaŋe ki mamakuc mi ejareniŋmu.

16Ŋic sindaŋne jaŋemoneŋ wiac rufere sâc fojareha
ŋaqi qoruc wiac‐jeŋic ŋic gâcne jaŋere sâc
sirickehuc bajuniŋmumecne.

17 Iŋuc fojarehame ŋic tiŋne jaŋe jowac rorâ bajuniŋmu,
â ŋic sioc tâmiric jaŋemoneŋ‐jeŋic bâtâc baniŋmu.

18Ŋic sindaŋne jaŋe fic baeŋgopieŋ
i ŋeŋe sanaŋ aricne,

i bameŋte qâruru irec sâc,
erâ kiŋaŋ qaqazi gie soŋaŋkeekac
ere boze wamba iŋucne.

19 Jaŋemoneŋ mafa ɋâfoŋne fojareha jufeku
ŋafemocko waha guŋ foniŋmu,
izi hae fureme faharerâ basaniŋmu.

20Wiac hâhâwicnezi rumi sâko iŋucne fisi‐jareocmu,
ehame mâŋâŋ ɋicwânʒâŋneheczi
ficne suec‐jopame wise tâmireniŋmu.

21Â jowareczi wâc iŋuc jaha ficne suec‐jopame

fic hae‐jeŋic beherâ ratâmireniŋmu.
22 Eme wise‐bipiehapie

mâŋâŋzimoc mi akic‐jopahuc imac‐jopaocmu.
23Ŋic sindaŋne jaŋe iŋuc fua‐jareme ŋic tucne jaŋe,

sowine wiac iŋuc fua‐jarekac muhuc nifepupu ejareniŋmu.
28

Ŋicmaŋɋârâŋhec jueŋgopieŋ jaŋere dâŋ
1 “Mâreŋmaŋko siliwa â gol fokac

i ŋic jaŋe wise gufuc ehuc rorâ
ʒocko rike dockepie ɋaɋackeekac.

2 Erâ aeŋ omane â bâbâroŋ iŋuc jaha
mâreŋmaŋko qânâhec bobohotac erâ fokac

i ŋic jaŋe wâc wise gufuc ehuc
rorâ ʒocko rike dockepie wosâeekac.

3Mâreŋmaŋko duŋdapâc fokac i ŋic jaŋe
lambezi batamaepie omaeekac,

ehame ira qânâ wiac forakac irec fuŋnemananiŋte
wise gufuc ehuc gie sâko baeŋgopieŋ.

4 Jaŋe ŋic jujuo me rac warec eeŋgopieŋkomâcne,
taicko sawa hawec sâko wise gufuc ehuc

repao hurâ qaŋatierâ domahuc
ŋiczi hone manac mi ejarehapie gie baeŋgopieŋ.

5Mâreŋ fainao nânâ monʒaŋ fuarâ foekac,
â maŋnao wiac foraekac i ine
ʒoczi qânâ ʒâtâcne fâuckerâ foekac irec sâc.

6Mâreŋ maŋnao qânâ gâcne bâfuaeŋgopieŋ
i qânâ furi sâko,
â qânâo gol uucnezi wâc bohotarâ foekac.

7 “Hawec gufueŋgopieŋ irec maŋne
i piʒu piʒu jaŋemi honeeŋgopieŋ,
â tucwipe jaŋe wâc irec faicnao mi sâoeŋgopieŋ.

8 Laioŋ jaŋemecne me qowi momori gâcne jaŋemecne
mâreŋ ira rac warec moc mi eeŋgopieŋ.

9 “Ŋic jaŋe haroŋaŋ sâko henʒaŋ qanʒaŋneeŋgopieŋ,
erâ tiki fuŋnao wise gufuc epie
tiki jaŋe rândiŋkeeŋgopieŋ.

10 Tiki maŋnao qânâ sanaŋ fokac i gufu koparic ehuc
qânâ furi sâko bâfuaeŋgopieŋ.

11 Erâ opâ hatane hatane i hebâzickehuc
mâreŋ maŋnao wâcwiac soŋkerâ fokac
i wâc bataniŋkeeŋgopieŋ.

12 “Maŋɋârâŋte fuŋne i wenirec bâfuazo?
Â mamana tara irec fuŋne i wena fokac?

13Ŋic nâŋâc irec hata moc mi manaeŋgopeneŋ,
â ŋic jujune nâŋâcnemâreŋko

sâcnemi bâbâfuane.
14Hâwec ʒâkâŋ sâko fâhâŋnaonec dâŋ ʒiŋuc wefukac:

‘Maŋɋârâŋ i norao bâbâfuanemi ekac.’
15Maŋɋârâŋ i golzi rorone mi ekac,

â siliwazi furi bapane wâcmi fokac.
16Maŋɋârâŋ i Ofiri mâreŋko gol fokac

ihec sâc hehene mi ekac,
erâ qânâ furi sâkore furizi

irec sâc wâcmi bâfuakac.
17Maŋɋârâŋ i gol irec sâc boc sirickekac,

erâ eri wiac gol â galasi furi sâkozi bakicne
irec sâcmâmâc jâurukac.

18Maŋɋârâŋ i wiac qame hukicne,
qânâ furi sâko fuŋne fuŋne
irec sâc siricke‐fârekac hâcne.

19Maŋɋârâŋ i wiac qeŋ bipinehec,
irec qânâ furi sâko bâbâŋeŋ
me gol ɋaɋacne ihec sâc hehene mi ekac.

20 “Hâc, eme maŋɋârâŋ i wenirec fuaekac,
â mamana tara irec fuŋne wena fokac?

21Wiac jujune jaŋe sâcnemi honeeŋgopieŋ,
â sawa wipe jaŋe fururuc qahuc
wâcmi honeeŋgopieŋ.

22 Erâ hâmoc â sisipiric jahe ʒiŋucmukopirec:
‘Nâhe irec biŋe bâroŋ sawa manaekoperec.’

23 “Anutu e irec fuŋne buc manaekac,
â maŋɋârâŋ wena bâbâfuane
i eki wâc buc manaekac.

24 Eki hâcne ʒâŋe fime rame mâreŋ qaŋeŋne honeekac,
â sambâŋ rurumaŋnao wiac sasawa fokac
i hone‐fâreekac wâc.

25 Eki hâcnemâŋâŋ tâpiri‐ticne râcnewec,
erâ hâwec sâcticne wâcmutâcnewec.

26 Erâ ekizia wâc hoezi wena heocte mupaŋkewec,
â karoraczi gâpâreha bâbâriczi
ɋuŋ parandaŋte hata baocte mucnewec.

27Anutu e dameŋ ira hâcnemaŋɋârâŋte
fuŋʒuhucne hone tararâ bataniŋkewec,
erâ basanaŋkehuc irec fuŋnemutaniŋkewec.

28 Ehuc ŋic kecʒiŋuc jazawec:
‘Manaŋgopieŋ,Wofuŋ araŋ babacne
izi maŋɋârâŋ fârine,

erâ hehesic râpeckerâ juju
izi mamana tara fârine.’ ”

29
Hiobezi mârâc jujuhâmo fuacnewec irec manasuhuc dâŋmuwec

1Hiobe e ʒuhuckerâ dâŋ kecʒiŋucmuwec:
2 “Jei, Anutuzi mârâc jaha hone soŋaŋ enareme juhâc qâhâmopo

juju iŋucnemocwâc fua‐nareme juzapo me!
3Anutu e dameŋ ira hâcne nohec hati juwec,

ehuc dapâcko juhape tamae‐narewec.
4No dameŋ ira Anutuzi fic hae‐nane hone maiŋ ecnehuc

hâpo heâroŋ enareha ŋic ʒoɋac sasanaŋhec jupo.
5Anutu bapafâre e dameŋ ira hâcne nohec juha

naru motecfâc‐nane jaŋe
qazu orâŋ enarehuc jumbiŋ.

6Noniŋ bulimakaofâc‐nane jaŋe
susu bocjaha bâfua‐nare jumbieŋ,
â oliwa jâcnane i mâreŋ kereŋnao sarape sifu fua biaŋ ewec.

7Hae soŋaŋ micne jaŋe tumaŋnehapie sâc
no qâtec‐joparâ ŋondeŋ‐jeŋicko ŋeŋe juju ejupac.

8 Ehame ŋicmotec jaŋe honecnurâ izia soŋke jumbieŋ,
â ŋicqizec jaŋe araŋ banarehuc fahare jumbieŋ.

9Ŋic fekicne jaŋe dâŋjeŋic bâniniŋkerâ
dâŋemâc ŋejumbieŋ,

10 â ŋic ʒâŋe biŋe sâkohec jaŋe wâc iŋuc jaha
dâŋ tâmiric ŋejumbieŋ.

11Hone manac enarembiŋ ŋic i jaŋe sasawa
wiac ebac epo irec muac baafec enare jumbieŋ.

12No ŋic hapetac jaŋe wira wâwâsic enarepie
manarâ hone bafic ejare jupac.

13Ŋic jaŋe sipirickezo ehapie bafic‐jopape mumbiaŋnu jumbieŋ,
â hozec jaŋe ehâmo‐jarepe ʒeri bari ejumbieŋ.

14No dameŋ sâc wiac ebac epe
tiŋke biaŋ efâre jujec.

15No ʒâŋe tiŋtuŋ jaŋe jowa qataŋ ejare jupac,
â kike demba jaŋe dope hutuŋ ejare jupac wâc.

16No ŋic hapetac mamac ejarehuc bâmec bajare jupac,
â ŋic furune wiac qacne gâpâcne fua‐jarewec
iŋuc jaha wâc hone bafic ejare jupac.

17No ŋic sindaŋne jaŋere tâpiri bawaha jupac,
ehuc bâʒâic‐jopa jumbieŋ jaŋe ŋezic‐jopa jupac.

18No ʒiŋucmanasuhuc jupo: ‘No jufeku
ŋicqizec jâmbâŋ epemu,
ehuc fic hae‐naneo hâmoc biaŋne hâmopemu.

19No jâcmoczi gâtâne sicnerâ opâ bâfuaekac,
â tieŋ taeŋnemaniŋ titikuczi bâgunuckeekac
irec sâc erâ jufepemu.

20 Ʒâŋe biŋe sâko‐nane wawahane mi eocmu,
â tâpiri‐nane wâcmi omaeocmu.’

21 “No ŋic jaŋe niniŋkerâ ŋehapie dâŋ jaza jupac,
erâ hazec râehapie dâŋmutâcne‐jare jupac.

22 Eme dâŋmutarape jaŋe okacne mi bârisie jumbieŋ;

dâŋnane i hoe sisic iŋucne fai‐jeŋicko wahame
mana sakac ejumbieŋ hâcne.

23Ŋic jaŋe ʒoaŋ fârorocte takic‐jopame hoere ejareekac
irec sâc jaŋe dâŋnanere boc ejare jujec.

24 Jaŋere ʒâic busâqoczi nore ʒeri bubiaŋ
sâcnemi bawaha jujec,
ehame no mu âkeriŋ ejarepe qacfiric ejumbieŋ.

25No ŋicwofuŋ jaŋe eeŋgopieŋ irec sâc
qizec‐jopahuc hata mutâcne‐jare jupac,

erâ ŋicwofuŋ moczi momorifâcne bânie‐jarehuc
sâcmutâc ejareekac irec sâc ejare jupac,
ehuc hâbi‐jeŋic goroŋkeme basanaŋ‐jopa jupac.

30
Hiobezi ʒârâ ʒâpâ maŋko juwec irec dâŋ

1 “Ŋic socɋâri jaŋe nore sâcmi eŋgopieŋzi
gâwie‐nareŋgopieŋ.

No mamacfâc‐jeŋic jaŋeremanape jawa qaqane eha
qâtofâc‐nane bafic‐jopahuc

lamafâc‐nane soŋaŋ‐jopaniŋtemupie muzac
mi mana‐jarezapo.

2 Jaŋe ŋicguru rorokacnezi
nore gie moc baniŋte tâpiri basanʒapiŋ.

3 Jaŋe ŋic hapetacte nânâre hâmo sipiric ehuc
kâteonec wâcwiac gâtâne unucke nâc ejumbieŋ.

4 Jaŋe wawec â wifu hândâŋne nâjumbieŋ,
â qaqanaczi nânâ‐jeŋic ejujec.

5 Fiuc roro owackecnehuc jâpeeŋgopeneŋ
irec sâc jaha owacke‐jarehuc
jâpec‐jopa jumbieŋ.

6 Eme opâwâcko â haroŋaŋ ŋoŋondeŋko soŋke jumbieŋ,
erâ qânâuŋko â mâreŋ tucduŋko juju fofo ejumbieŋ.

7 Jaŋe qowi iŋucne kâteo juhuc owacke jumbieŋ,
ehuc jâcfuŋko heheâroŋ erâ ŋejumbieŋ.

8 Jaŋe ŋicguru waha qaqane â ʒâŋe biŋe tâmiric,
irec mâreŋ‐nâŋeckonec jâpec‐jopapie wise‐fârembiŋ.

9 “Jaŋe dameŋ ʒiŋuczia ware mu gâgâwi enareŋgopieŋ,
ehuc juju‐nanere qâqiŋ qahuc âke sisic enareŋgopieŋ.

10 Erâ nore manapie mamakâcne eha dic banareŋgopieŋ,
me ware honecnurâ tâfecnuniŋte acmeruŋ mi eŋgopieŋ.

11Anutuzi bârokawecnuhuc tâpiri‐nane
bawahawecte manabâc tâmiric
râsi sanaŋ enareŋgopieŋ hâcne.

12Ŋicguru ʒororone keci jaŋe onʒoŋ jaha
ro fâre enarehuc jâpecnuzo eŋgopieŋ,
ehuc sipiricnuniŋte ʒawiehuc roroc eŋgopieŋ.

13 Jaŋe wisezipore aka henarehuc imacnuzo eŋgopieŋ,
ehame moczi moc mi hecke‐jarekac.

14 Râsi jaŋe sac henʒaŋnerâ haeo fisieŋgopieŋ
jaŋe irec sâc jaha fisi‐nareŋgopieŋ.

15 Sisipiriczi maicnume bipic‐nane tarakac,
ehame mâŋâŋzi rehac ficne sueme raekac
irec sâc jaha ʒâŋe biŋe‐nane rârâŋnekac,

erâ mâŋâŋzia karorac ficneme raekac
irec sâc jaha jujuhâmo‐nane omaekac.

16 “No ʒi hâmozo ekopac hâcne,
ʒârâ hâriŋ‐nanezi moc mi afeckekac.

17Ŋafeo siec bibiric‐nane sasawa ʒâicnu‐fâreekac,
ehame ʒâic serereŋ dameŋ‐nanezi moc mi behecnukac.

18 Tâpiri sâkomoczi sahac‐nane fiŋiŋiŋnume
manape ŋaqi fâŋfâŋne rojukopac tinac ekac.

19Anutuzi tuŋnume sohoŋmaŋko hukopac,
ehuc rufe â ʒafe iŋucne ekopac.

20 Erâ Anutu go wira wâwâsic egarepe micnaneo mi roekic,
â numu‐garepe wâcmi mana‐nareekic.

21Go busâqocmoc mi mana‐narehuc râsi sanaŋ enareekic,
ehuc tâpirimesanaŋgezi nu jâpec enarehuc juekic.

22Go mâŋâŋ sâkomanacnehaŋ ficne suecnuekac,
â mâŋâŋ ɋicwânʒâŋneheczi qâtuŋnuekac.

23 Jei, no manakopac, go hâmoctemeo râecnuzo ekomec,
hâmoc hae ŋic ʒeŋgoma nâŋere biŋemukicne
ira râecnukomec hâcne.

24 “Go wemocte sisipiriczi imacnuha
baficnucmurâ wira wâwâsic egarehape
qa bâʒâic enarekomec?

25No ŋic ʒârâ hâriŋ faio jumbiŋ jaŋere erâ
kio wâwâsicmi egare jupac me?

Me qarâ suriŋne jaŋere busâqoc
mi mana jupac me?

26No jujuhâmo â tatamacte mamanac jupo,
ehame ine ʒârâ hâriŋ â duŋdapâc izi fua‐narewec.

27No ʒâic serereŋ manahuc
bu ʒaʒamaŋ‐nane fâuckekac,
ʒâic dameŋ‐nanezi sawa maicnurâ fokac.

28Wiac moczi moc mi bâmiriŋnukacte
busâqocmanahuc makuc bahuc jukopac,
ehuc ŋic tutumaŋko faharerâ baficnuniŋte numu‐jareekopac.

29Marac fânâŋ‐nane i kâte qâto jaŋe âgofâc‐jeŋic
basac‐jopahuc qauu qaeŋgopieŋ,
â qera jaŋe dâŋeeŋgopieŋ irec sâc ekac.

30 Sahac‐nane ʒocnehec efârehuc gâpârerâ iriweckekac.
31No mârâc jaha woŋgâŋ qahuc ʒeri bubiaŋ gae hejupac,

â dameŋ ʒiŋuczia ine makuc bahuc busâqoc gae sawa heekopac.

31
Hiobezi bahac fâsâc juju‐ticnere fuŋnemutaniŋkewec

1 “No naru ʒeŋoŋ e me e hone sasec
moc mi ecnepemurâ mupaŋkepo.

2No mumupaŋ i qâsuazapoo ine Anutu bapafâreraonec
okacne weniŋucne fua‐narezac?
Me eraonec furine biaŋnemoc rozapo?

3 E ŋic sindaŋne sipiric‐jopaekac
â ŋic hehesicne imac‐jopaekac.

4Anutuzi wiac ebac eekopac sâcmana‐fâreekac,
â hata raekopac sâc hone‐fâreekac wâc.

5 “No wiac sindaŋnemoc mi epo i musanaŋkekopac,
erâ ŋic gâcne wâcmoc mi eatuc‐jopapo.

6Me wiac iŋucnemoc epoo ine Anutu e jahac
ŋemâc bâbâfuare sâcko râecnuhuc

fuŋne‐nane bataniŋkezejec,
ehuc, bahac tâmiric jukopac i honezejec.

7No hata tiŋne râpeckerâ ʒâŋe‐nanezi wiac hehesicne
honehuc maŋnanezimana aŋac erâ
menanezi wiac sâqocnemoc bâuapoo
8 ine gie wiac‐nane sipiricke‐fârezejec,

â wiac he sarac ekopac i fua sokac eme
ŋic gâcne jaŋe nânʒepieŋ.

9 “No maŋnane ŋicmocte ŋokactao domaha
ficticnere motâcko soŋkerâ ere woŋecmoc jupoo

10 ine no nahacne ŋonâŋmanacnepe
ŋicmocte ʒegoc bahuc ehec fozejec.

11 Erâ ine moc e wiac iŋucne bâfuaocmuzi sindaŋ hârindaŋ eocmu,
eme irec okacne mumutara ŋic jaŋe hâmocko râeniŋmu.

12Wiac izi ʒoc ima‐ticnehec iŋucne erâ
wiac sasawa fonarekac i ʒâseŋke‐fârezac.

13 “Kiŋaŋ qaqafâc‐nane jaŋe nore manapie sâqoreme
nazapie dâŋjeŋicmana jupac.

14No iŋucmi ezapo muzac ine Anutuzi fua‐nareme
wemocko ere maio domazapo,

me dâŋnanemutiŋneocte fisime
wemo dâŋmoc âzâcnezapo?

15No bâfuacnuwec Anutu ekizia
kiŋaŋ qaqafâc‐nane wâc bâfuac‐jopawec.

16 “No ŋic hapetac bafic‐jopapemurâ
moc mi takicnu jujec,

â hozec jaŋe batac qatac ehuc juhapie
hone bafic ejare jupac.

17Me bekâ mâsiŋ jaŋe nânâre hâmo sipiric ehapie
nânâ wiac mi sakare‐jare jupac.

18No ɋie‐jeŋickonecteaŋ mamac ejare jupac,
â neŋgoc bumaŋkonec fuambiŋ dameŋ ira hâcne
fuŋkerâ hone maiŋ ejare warehuc jupo.

19Me ŋic jaŋe ŋaqi qoruc tâmiric jumbiŋ
â hapetac jaŋe bilaŋke basahuc juhapie

20 honec‐joparâ no nahacne lamafâc jaŋere kanʒaŋzi
ŋaqi qoruc bakicne i jarehuc jupo.

21No dâŋgieo râecnupie sanaŋkepemu
iŋucmuhuc bekâ mâsiŋ jopa sipiric
moc mi ejarepo.

22Me iŋuc ewiac moc epoo
ine irec okacne menane qazunʒepieŋ,
â ɋawe‐nane unuckenʒepieŋ.

23No Anuturaonec okacnere hâwicnume
wiac iŋucnemoc mi eekopac.

24 “No maŋnanemoneŋ mafao râepemi fowec,
me gol ɋaɋacnezi woworic‐nane wâcmi ewec.

25Menanezi gie bape mafa mâriri fua‐nareme
mafa wiac i honehuc sifu maŋfefemi epo.

26No ʒoaŋ e tatamac‐ticnere erâ dieŋzimi hecnepo,
â mosa e oŋa rarac‐ticnere erâ wâcmi dapecnepo.

27No maŋnane jaherao râepe soŋsoŋ foha mi qâsoriepo,
erâ wâcmenane sicne‐jactehuc
araŋ moc mi bajactepo.

28Ŋicmoc e iŋuc eocmuzi Anutu mickeocmu,
irec no wiac iŋucnemoc ezapo muzac
mumutara ŋic jaŋe hâmocko râecnunʒapiŋ.

29 “Kisâfâc‐nane jaŋe ʒârâ hâriŋ fua‐jareme
moc mi ʒeri bari epo,

me sisipiriczi imac‐jopame honec‐joparâ
bubiaŋ wâcmi manapo.

30No mi sâwec‐jopapo, â hâmoczi rocjopaocte
nunumu gie wâcmi bapo,
irec no bahac tâmiric jukopac.

31Nore gie bahuc jueŋgopieŋ ŋic i jaŋe
fuŋne‐nane ʒiŋucmana taraeŋgopieŋ:
E ŋic furune dameŋ sâc âgo ejarehuc juekac.

32No ŋicmâreŋ honeniŋte rac warec eeŋgopieŋ
jaŋe hae ʒoŋao fonʒipiŋte
ficnaneo hefârec‐jopaekopac.

33Ŋic gâcne jaŋe sâqocne‐jeŋic hesoŋkeeŋgopieŋ,
no ine iŋucmoc mi eekopac.

34Ŋic jaŋe nore dâŋmoc weniŋucmuniŋmu
muhuc hâwicnume kiŋ bahac‐nane
moc mi hesoŋkeekopac.

Â mu âke sisic‐jeŋicte rumerâ
dâŋemâc juju me ficko soŋkerâ ŋeŋe

i wâcmi eekopac.
35 Jei, ŋicmoczi dâŋnanemoc manazac me!

No ʒiŋucmusanaŋkekopac:
Dâŋmukopac i fârine sasawa,

irec Anutu bapafâre eki dâŋ okacne bâtikie‐narezejec.
Jei, kisâfâc‐nane jaŋe qoricnuhuc dâŋmuŋgopieŋ

i papiao qâreŋkepie bajuzapo me!
36 Ehuc upenaneo qonaŋkerâ juzapo,

â ŋic jaŋe honeniŋte jowatuzapo.
37 Erâ wiac ebac epo sâc i Anuture maio

acmeruŋ tâmiric domahuc âzâcne‐fârezapo.
38 “No mâreŋ he sarac ekopac i kâŋgâc ehuc

mâreŋ irec rune moc mi jâoc ropo.
39 Erâ nânâ monʒaŋ he sarac epie fârine fuawec

gieŋic i jaŋe sakare‐jarehuc
buc mi nâhuc jupo.

40No wiac iŋucnemoc epoo
ine padi jacgoŋ jahere âkehoc
hofâ qinʒiŋ â opac wiac sawa fuarâ fozejec.”

Hiobere dâŋ sasawa i ʒira hâcne tarakac.
32

Elihuzi fuŋkerâ Hiobe dâŋ okacne bâtikiecnewec
1 Hiobe e qizec qahuc, “No bahacmâc jukopac” iŋuc muhuc dâŋticne

mutarawecte ŋic jahec â moc jaŋe ʒuhuckerâ dâŋ okacne mi bâtikiecnehuc
mâc niniŋkerâ ŋembiŋ. 2 Iŋuc epie Ram guruonec Buʒiŋic Barakere ŋokâ
ʒâŋene Elihu e Hiobezi jahacnere maname sâckeha Anuture maname
sâqorewecte boc aarickewec. 3 Erâ Hiobere âgofâc jahec â moc jaŋe Hiobe
dâŋ bâtikiecnehuc bahac‐ticnere fuŋne bataniŋkezo eipiembiŋte jaŋerewâc
iŋuc jaha aarickewec. 4 Mâc e ŋicmotec juwecte jaŋe dâŋjeŋic muhapie
dâŋemâc ŋewec. 5 Ʒi ine Hiobezi dâŋticne mutarame okacne ʒuhuckerâ
bâtikiecneniŋte tâpiri basapie honec‐joparâ aarickewec hâcne.

6 Iŋuc ehuc fuŋkerâ dâŋ kecʒiŋucmuhuc jazawec:
“No motec ɋâri â ŋoŋe ine ŋicqizec,

irec maŋnaneo dâŋ fokac i ŋazazore
hâwicnume behepac.

7No maŋnanezi ʒiŋucmanasupac:
Ŋicqizec jaŋe dâŋjeŋic nazaŋ gazaŋ ehuc
maŋɋârâŋ‐jeŋicte fuŋne bataniŋkenʒepieŋ.

8 Erâ ʒi ine ʒiŋucmanakopac: Jara bocjahazi
maŋɋârâŋmi bâfua‐nâreekac, aricne,
Anutu bapafârereMârozimaŋnâŋecko hurâ bâfua‐nâreekac.

9Ŋicqizec jaŋe sawa maŋɋârâŋhecmi jueŋgopieŋ,
me jaŋe sawa biaŋne â sâqocne irec fuŋne
mamana tara i wâcmi fokac.

10 Irec ʒiŋucmukopac: ‘Ŋoŋe dâŋnanere hazec râeniŋ,
ehame maŋnaneo dâŋ fokac i hâcne ŋazape.’

11 “Manaŋgopieŋ, ŋoŋe dâŋŋeŋicmuc manac ehapie
no tatakic tâmiric ŋehuc ʒiŋucmanapac:

Jaŋe dâŋmuku maŋɋârâŋ dâŋmoc bâfuarâ
muniŋmume mâcne,
iŋucmuhuc woŋec ŋepac hâcne.

12Ŋoŋe dâŋmuhapie no manatâc qâtâc epac,
ehuc ine ʒiŋucmana tarapac:

Hiobezi dâŋmujec i ŋoŋemutiŋnehuc
okacne biaŋne jaha bâtikiecneniŋte
eipie sâqorembieŋ.

13 Irec ŋoŋe wemocko ʒiŋucmoc muniŋmu:
Nâŋemaŋɋârâŋhec juŋgopeneŋ.
Ŋoŋe eipiembiŋte Anutu e jahac dâŋ okacne bâtikiecnezejec.

14Hiobe e no mâcne, ŋoŋe dâŋ ŋazajec,
no nazame muzac ine ŋoŋe okacne bâtikiecnembieŋ
irec sâcmi bâtikiecnezapo.

15 “O Hiobe, jaŋe dâŋ basarâ
okacne bâtikie‐gareniŋte eipieŋgopieŋ hâcne.

16 Eme jaŋe niniŋkerâ dâŋmuniŋte quŋkehuc
mâc domahapie no wâc iŋuc jaha ʒuhuckerâ
dâŋemâc sâcne domapemu me?

17Aricne, no ʒi hâcne dâŋ okacne bâtikie‐garepemu,
ehuc maŋnaneo dâŋ fokac i gazapemu.

18Manakic, no dâŋmuzore fâcfâc boc âkecnukac,
irec ʒuhuckerâ dâŋemâcmi ŋepemu.

19Me dâŋmumure hata basahuc
waiŋ ɋâricnezi ʒopo fusucmarâ âte fâuckeekac
irec sâc âte fâuckepemu.

20 Irec no dâŋ okacne bâtikie‐gare‐jâmbâŋkehuc
maŋnane fâre wahazejec.

21No mana‐ŋarepe feriŋ wahariŋ eha
ŋicmoc me moc mi mumbiaŋkepemu.

22No ŋicmumumbiaŋ‐jopa i moc mi eekopac,
moc epe muzac Anutuzi biac bâsirowecnuzac.

33
Elihuzi Hiobere maname mi sâckeha dâŋ âzâcnewec

1 “O Hiobe, go ʒi dâŋnanere hazec râec,
ehuc dâŋ sasawa mukopac i mana‐fârec.

2Manakic, no okacne bâtikie‐garezo micnane aŋkekopac,
ehuc maŋnaneo dâŋ fokac i muzo ekopac.

3Dâŋnane sioc tâmiric sasawa,
â dâŋmupemu i wâc fârine jaha.

4Anuture Mârozi bâfuacnuwec,
â bapafârere nokafezi juju bâfua‐narewec.

5Go dâŋ okacne bâtikie‐narezo murâ
bâtikie‐narezemec.

Go dâŋge biaŋnemanasu biric erâ

nore maio domazemec.
6Manakic, nâhâc Anuture maio

sâcmocjaha ekoperec,
eki hâcne nâhâcmâmâc jaha

afezi bâfuac‐nâfowec.
7 Irec go nore mi hâwicguzejec,

no ʒoɋac sâko egarehuc mi bawahacgupemu.

8 “Go nore maio dâŋmutec manapac,
ehuc micfânâŋgere hazec râepac.

9Go kecʒiŋuc hâcnemukomec:
‘No kiŋ tâmiric jukopac,

no wiac hehesicne moc mi epo,
â bahac moc mi bâfuapore
maŋɋaɋac jukopac hâcne.

10Anutuzi ine maŋgâŋ râsi enarehuc
qa bâtiŋ enarekac.

11 E kike‐nane jâc fifitacko râehuc
eebapa‐nane i me i honeocte ruc banareekac.’

12 “Manakic, no ʒiŋuc gazakopac:
Go dâŋmukomec i mi sâckekac;
Anutu e ŋicmamana siricke‐fâreekac.

13 Ehame go wemocte ere manatec sâqoreha ʒiŋucmukomec:
‘E dâŋnane i me i irec okacne moc mi bâtikie‐nareekac’?

14Anutu e dâŋmumure hata‐ticne fuŋne fuŋne fokac
i ŋiczi hone takireeŋgopeneŋ.

15Ŋic nâŋâc ŋafeo guŋ fohapene
Anutuzi guŋqâhâŋ enârehuc dâŋ nâzâekac.

16 Iŋuc enârehuc hazec‐nâŋec bâuŋtoekac,
ehuc uŋ sawaŋ enâreme hâwic‐nâpoekac.

17Nâŋâcmaŋfefemi ehuc sâqocne râpeckenaŋte
Anutuzi iŋuc hâcne enâreekac.

18Nâŋâc ʒikare micko fenʒipeŋte ŋezic‐nâpoekac,
â nombâŋmecnaonec wâc rocnâpoekac.

19 “Anutu e ŋic bâtiŋ‐nâpohucmume huc fua‐nâreekac,
â siec bibiric‐nâŋec ʒâicke‐fâreekac.

20Ŋic hucheczi nânâre boc mi ecneekac,
ehuc nânâ aŋacnere wâcmaname mamakâcne eekac.

21 E sahac‐ticne waha‐fâreme
siec sawa eekac.

22 Ehuc hâmoc haere biŋe eekac hâcne.
23 Ehame Anuture aŋelofâc guru dindiŋ jaŋe ŋic nâŋâc

tiŋne jujure fuŋne nâzâ nâwotuc eeŋgopieŋ
jaŋeraonecmoczi ŋic e bafickeocte fuaocmuo

24 ine ere busâqocmanahuc Anutu ʒiŋuc âzâcneocmu:
‘No kiwiric‐ticne rokopacte bataratec
hâmoc haeo mi huzejec.’

25 Eme eki manacneme ŋic e ɋiɋic qarâ

mârâc tâpirihec juwec irec sâc jaha
mocwâc bâfuarâ juocmu.

26 Ehuc Anutu numucneme micnao roocmu,
erâ bubiaŋ manacnehuc araŋ bacneocmu,
ehame Anutuzi manacneme kiŋfâsâc eocmu.

27Ŋic e iŋuc fuacneme hofao fuŋne‐ticne ʒiŋucmutaniŋkeocmu:
‘No sâqocne bâfuapo, ehuc wiac ebac epe sâqorewec,
ehame Anutuzi ine sifu akicnuwec.

28 E iŋuc ehuc hâmockonec bataracnuwecte
juju mocwâc fua‐nareme tatamacko jukopac.’

29 “Manakic, Anutu e wiac iŋucne
ŋic nâŋâcnao arecne arecne baekac.

30 Erâ i ŋic juju‐nâŋec ŋezickehuc bârisie‐nâreme
bubiaŋ faio ʒuhuckerâ junaŋte iŋuc eekac.

31O Hiobe, go dâŋnanere hazec râec,
ehuc niniŋkerâ ŋehaŋte dâŋmupe.

32Me dâŋ okacne bâtikie‐narezo murâ bâtikie‐naretec manazepac;
go wiac ebac etec sâckewec;
i jâmbâŋmutaniŋkepemurâ enarekac hâcne.

33Me dâŋ okacne arictac ekacko ine mâc
niniŋkerâ dâŋnanere hazec râehaŋtec

weniŋuc erâ maŋɋârâŋhec ezo
irec fuŋne qazu‐garepe.”

34
Elihuzi Anuture maname sâckewec

1 Elihu e ʒuhuckerâ dâŋ kecʒiŋucmuwec:
2 “O ŋicbureŋ, ŋoŋe ‘Maŋɋârâŋhec juŋgopeneŋ’

iŋucmuŋgopieŋte ʒi dâŋnanere hazec râeniŋ.
3Nâŋâc nânâ wiac nâhonehuc, biaŋneme sâqocne

irec fuŋnemana taraeŋgopeneŋ;
iŋuc jaha ŋoŋe wemocte dâŋmoc manahuc,

i maŋɋârâŋ dâŋme mâcne
irec fuŋnemi mana taraŋgopieŋ?

4 Irec ʒi dâŋ fuakac i biaŋneme sâqocne
i mana wosâc erâ fârinemutaniŋkenaŋ.

5Hiobe e ʒiŋucmukac: ‘No bahacmâc jukopac,
ehame Anutuzi ine sifu dâŋnanemi dopeckeekac.’

6 E ʒiŋuc hâcnemukac: ‘No burec ehuc,
bahac bâfuapo iŋuc wemocko mupemu.

No bahacmâc juhape sifu huc wic
bâbâsomiene tâmiric fua‐narewec.’

7Ŋoŋe ŋic Hiobe iŋucnemoc honec‐jopa jumbieŋ me?
E Anutu araŋ moc mi bacneekac.

8 E ŋic sindaŋne jaŋere guruo juocte aŋackeekac,
ehuc ŋic hehesicne jaŋere hata wâc âteekac.

9 E ʒiŋuc hâcnemuekac:
‘Ŋicmoc e Anuture dâŋmana rereŋ eocmu

e wiac fârine i me i moc mi bâfuaocmu.’
10 “Ŋicmamanahec ŋoŋe irec hâcne dâŋnanere hazec râeniŋ:

Anutu bapafâre erao eebapa sindaŋne â hehesicne moc mi fokac.
11 E ŋic nâŋâc wiac ebac eeŋgopeneŋ

irec katucne bazu‐nâreekac,
ehuc juju bapa‐nâŋecte sâcko furine nâreekac wâc.

12 Jâmbomac, Anutu bapafâre e wiac sindaŋnemoc mi eekac,
erâ dâŋnâŋecmoc mi muhasickeekac.

13Anutu e mo ŋicmozi tâpiri bâfuacnewec?
Me mozi mâreŋ sâkomâreŋ irec guriŋ bapa âkendâŋnewec?

14Anutu e jahacne sawa manasuhuc
juju bâbâfuaMâro‐ticne nâwoc rome muzac

15 ine ŋic nâŋâc ʒeŋgoma hâmorâ
mocwâc gâc wândoc efârenʒapeŋ.

16 “Ŋoŋemaŋɋârâŋhec juŋgopieŋko
hazec râehapie dâŋ ŋazapemananiŋ.

17Anutu e mumutiŋ dâŋ qaisockehuc guriŋ bapa gie baekac,
ŋoŋe iŋucmuhuc tiŋne â tâpiri rune qorickezo muŋgopieŋ me?

18Anutuzi hâcne ŋicwofuŋ â guriŋ bapa ŋic
fekicne gâcne jaŋe

sindaŋ hârindaŋ ehuc bâbâsifuc gie bapie
mana‐jareme gâpâreekac.

19 Eki ŋic ʒeŋgoma bâfuac‐nâpowecte
ŋic fekicne me moneŋ mafa sâkohec jaŋeremaname feha
hapetac jaŋeremaname wawahane moc mi eekac.

20 Jaŋe ŋafeo ututuŋ jaha hâmoniŋmu.
Anutu e ŋafe ʒâŋiŋkoa fisi‐jareme siroweniŋmu,
e gie sâkomoc mi bahuc acmâc jaha jopaocmu hâcne.

21 “Ŋic nâŋâc hata raeŋgopeneŋ
i Anutuzi hone‐fâreekac.

22Ŋiczi dapâc qisiric maŋnao raʒirâ
Anuture maio soŋkerâ juju i moc mi fokac.

23Ŋic nâŋâc Anuture maio fuapene
dâŋnâŋecmutaraocte ʒâfomoc mi banâreekac.

24 E ŋic tâpirihecmu indiŋ boc mi ejarehuc
mâc bârâriec‐jopaekac,
ehuc âkehocfâc‐jeŋic râec‐jopaekac.

25 E eebapa‐jeŋicte fuŋne hone mana tarac eekacte
ŋafeoa tuŋjopahuc qanʒaŋ‐jopaekac.

26 E ŋic sindaŋne jaŋe
ŋic gâcne jaŋere ʒâŋe faio imac‐jopaekac hâcne.

27 Jaŋe Anutu bâjâpeniŋte takic‐jopame behembiŋ,
â sâcmutâc dâŋticne râpeckembiŋte iŋuc ejareekac.

28 Jaŋe ŋic qarâ suriŋne qa bâʒâic ejarepie
Anutu kio wâwâsic ecnepie
wira wâwâsic‐jeŋicmanawec.

29 E ŋic nâŋâcne wira wâwâsicmi manaocmuo
ine mozi dâŋmoc sâcnemucneocmu?

Â ʒâŋemai‐ticne bâsoŋke‐nâreocmuo
ine ŋicmocjaha me guru sâkozi sâcnemi honenaŋmu.

30 Ehame ŋic ʒâʒâicne jaŋe guriŋ bapa gie bahapie
aka wâc sâcnemi hejarenaŋmu.

31 “Hiobe, go Anuturao sâqocnegemufuahuc
sâqocnemocwâcmi bacmurâ mupaŋkemeŋ me?

32Go Anutuzi bahacge gaza gowatuc eocte moc numucnemeŋ?
Â wiac hehesicne râpecke‐fârecmurâ musanaŋkemeŋ me?

33Anutuzi wiac ebac eekac irec manatec mi sâckeha
eki gore dâŋ reŋkehuc wiac ebac eocte mukic me?

Erâ i nore wiac mâcne, i gore wiac,
irec maŋgao dâŋ fokac i nâzâzemec.

34Ŋicmamanahec jaŋe dâŋnaneremanapie sâckeocmu,
â ŋicmaŋɋârâŋhec jaŋe nore dâŋmanarâ ʒiŋucmuniŋmu:

35 ‘Hiobe e ŋicmutucne jaŋe dâŋmueŋgopieŋ
irec sâcmukacte fâri tâmiric efârekac.’

36 Irec ŋoŋe dâŋticnemana wosâc ehuc ʒiŋucmananiŋmu:
E ŋic sindaŋne jaŋe dâŋmueŋgopieŋ
irec sâc jaha mukac hâcne.

37 E sâqocne‐ticne râpeckeoctemi ecnekac,
irec ʒâŋe fai‐nâŋecko âke sisic dâŋmuhuc
Anutu maŋbâiŋ ecnekac.”

35
Elihu e ʒuhuckerâ dâŋmume arec jahec â moc ewec

1 Elihuzi ʒuhuckerâ dâŋ kecʒiŋucmuwec:
2 “O Hiobe, go ‘Anuture maio bahacmâc jukopac,’

iŋucmutec mi sâckekac.
3Me Anutu ʒiŋuc wiocnetec wâcmi sâckeocmu:

‘Nore sâqocnezi go wiac moc sâcne egareocmu me?
No sâqocne tâmiric juhape

wiac biaŋnemoc mi fua‐narewec i.’
4 Irec ʒiŋucmanac: Go â âgofâcge ŋoŋemâmâc

dâŋ okacne bâtikie‐ŋarezo ekopac.
5 Faic qânikiŋ fokac ira ʒâŋe fitec feoc,

erâ karoraczi gowaru ferâ fokac
i wâc honezemec.

6 Irec go iŋucnezi sâqocne bahuc
Anutu wemo wiac moc ecnecmu?

Me hehesic bocjaha bâfuahuc
e sâcnemoc bawahacmu me?

7Go tiŋne juhuc Anutu wiac mocte
sâcnemoc bafickecmu me?

Aricne, e goraonec wiac i me i
moc roocte mi muekac.

8Go sâqocne bahuc ŋic âgofâcge

jaŋe hâcne bâʒâic‐jopacmu,
â wiac biaŋne ebac ehuc

jaŋe hâcne bafic‐jopacmu.

9 “Ŋic jaŋe fific guguriŋ faio juhuc
kio huse eeŋgopieŋ,

ehuc, moczi bafic‐nâpozejecmuhuc
wira wâwâsic eeŋgopieŋ.

10 Ehuc ine dapâc qisiricko juhuc
Anutu bâbâfua‐jeŋiczi bafic‐jopaocte
tâpiri focneekac e mi riwaseckeeŋgopieŋ.

11 Jaŋe iŋuc ehuc Anutu maŋɋârâŋ tahac‐nâpome
wipe qowi jaŋere sâc jâuruŋgopeneŋ
e mi numucneeŋgopieŋ.

12 Jaŋemaŋfefe ehuc ŋic sindaŋne jueŋgopieŋte
babafic fua‐jareocte kio wâwâsic ehapie
Anutuzi mi bafic‐jopaekac.

13Anutu e bapafâre runezi
ŋic iŋucne hone manac mi ejareekacte
wira wâwâsic ecnepie fâri tâmiric eekac hâcne.

14O Hiobe, go ‘Anutu mi honeekopac’ mukomeczi
sifu rumerâ ere woŋec juzemec,
gore dâŋ erao fokac.

15Go ʒiŋuc hâcnemanasuhuc jukomec:
Anutu e mi bâtiŋ‐nâpoekac

erâ sâqocne bapene iŋucme iŋuc
wâcmi enâreekac.

16Go iŋucmuhuc fuŋnemi mana tarahuc
dâŋ kosa murakomec,

irec ʒuhuckerâ dâŋmutec fâri tâmiric
jaha eocmu i tâtâc fokac.”

36
Elihu e Anutu fekicne juju‐ticnere mumbiaŋkewec

1 Eme Elihuzi ʒuhuckerâ Hiobe dâŋ kecʒiŋuc âzâcnewec:
2 “Go mi takicguha ʒuhuckerâ hazec râezemec,

ehame no Anuture micte dâŋ gazape manazemec.
3No ŋicmamana sâkohec jukopacte

mamana fonarekac irec sâcko dâŋmuhuc
Anutu bâbâfua‐nane e tiŋne rune jukac

irec fuŋnemutaniŋkezepac.
4No ŋicmaŋɋârâŋheczi gore maio domape honecnukomec,

irec no dâŋ gazakopac i fârine sasawa.

5 “Manakic, Anutu e tâpiri sâko‐ticnehec,
erâ mamana tara â maŋɋârâŋ irec fuŋqizecne jukacte
ŋic kosa behe qaisoc mi enâreekac.

6 E sâqocne bapa mi akic‐jopaekac,
ŋic tac qararacne jaŋere dâŋ ine



HIOBE 36:7 705 HIOBE 36:21

mutiŋnehuc dopeckeekac.
7 E ŋic tiŋne ŋezic‐jopaekac,

ehuc mana‐jareme ŋicwofuŋ jaŋe iŋucne
gie‐jeŋic bahuc juhapie

ʒâŋe biŋe‐jeŋic fuarâ raŋɋa raŋɋa foekac.
8Me ŋic jaŋe sâqocne‐jeŋicte

kâpâcwâru ficko ferâ ŋehapie
9Anutuzi eebapa‐jeŋic sâqocne â qaqatara

erâ maŋfefe‐jeŋicte fuŋne bataniŋkeekac.
10 Ehuc uŋsawaŋ dâŋticnere hazec râehuc

hehesic‐jeŋic râpeckeniŋte fânoc hejareekac.
11 Ehame jaŋe Anutu dâŋticnemana rereŋ ehuc

kiŋaŋ qacneniŋmuo
ine wama faio juhâc qâhâmohapie dameŋ‐jeŋic taraocmu.

12Me dâŋticnemana rereŋ mi eniŋmuo
ine ŋicmutucne jaŋe iŋucne hâmorâ
hâmoc haeo huniŋmu.

13 “Ŋic hehesicne jaŋe aariczi aaric bâfuaeŋgopieŋ
ehuc Anutuzi qa bâʒâic ejareme

maŋjeŋic bârisiehuc bafic‐jopaocte
wira wâwâsicmi ecneeŋgopieŋ.

14 Sasecte ʒoczi ŋic ʒacjopame hâmoeŋgopieŋ
irec sâc jaha jaŋe socɋâri juhuc juju‐jeŋic omaekac.

15Anutuzi ŋic jaŋe fuŋne‐jeŋicmana taraniŋte
ʒârâ ʒâpâ faio râec‐jopaekac,

â ʒârâ hâriŋ bâfua‐jarehuc
maŋhazec‐jeŋic bâuŋtoekac.

16Anutu e go iŋuc jaha
ʒârâ hâriŋkonec bataracgume

mârâc jaha mazuc mâriri fogarewec
irec sâcmocwâc fua‐gareme wama faio
juhâc qâhâmocmurâ manasuhuc jukac.

17 “Ehame goki ine ŋic sindaŋne jaŋere sâc ehuc
dâŋmuhasickekomecte
okacne fua‐garekac hâcne.

18Go aariczi maŋge fusucmame mu âke sisic ezicte
â moneŋ mafazi fârecgume hata qâsoriezicte
rucge bahuc juzemec.

19Wira wâwâsicgezi fâri tâmiric eocmu
â go gahacne tâpirizi wâc sâcnemi baficguocmu.

20Go hae ŋafeocte boc mi hejâpezemec,
ŋafeo hâcne ŋicne ŋicne jaŋe
sipiricke‐fâreeŋgopieŋ.

21 Irec go aimuŋ juhuc
ŋic sindaŋne jaŋere hata mi âtezemec,

hata iŋucnao razicte hâcne
ʒârâ hâriŋzi fua‐garewec.

22Manakic, Anutu e tâpiri sâko‐ticnehec,
e qaqazu sasawa jowaru‐fârehuc fekicne sâko jukac.

23Mo ŋiczi Anutu eebapa‐ticnere dâŋmutâcnecneocmu?
Me mozi ʒiŋuc sâcne âzâcneocmu:
‘Go wiac ebac etec sâqoreekac.’

24 “Irec go manac: Ŋic jaŋe juwicnaonecteaŋ
Anutu muteŋke wefuhuc jumbiŋ,
go irec manasuhuc iŋuc jaha wâcmuteŋkezemec.

25Anutuzi wiac ebac ewec sasawa
i ŋic jaŋe hone‐fârembiŋ,
mocjaha, mamana tara ine sifu mi mana tarambiŋ.

26Manakic, ŋic nâŋâc Anutu fekicne
juju‐ticnere fuŋnemi manaeŋgopeneŋ,
â jara dameŋ‐ticne i wâc wowosene tâmiric.

27Anutu eki hâcnemume mâreŋ â hâwec
jahere rombâŋzi sawao feekac,
izi ine herisierâ hoe eekac.

28 Erâ ekizia mume hoezi karorac maŋkonec waharâ
ŋic nâŋâc ʒeŋgoma heŋgumuŋ‐nâpoekac.

29Karoraczi weniŋuc erâ rac warec eekac,
â ɋuŋ parandaŋzi weniŋuc erâ herâ fârehuc raekac
i ŋic nâŋâcmoc mi mana taraeŋgopeneŋ.

30 Erâ ekizia wâcmume bâbâriczi sawa hetâcnerâ tamae raekac,
ehame hâwec fâhâŋnao sifu dapâc qisiric jaha fokac.

31 E iŋuc ehuc ŋifec ŋic nâŋâc okacne bazu‐nâreekac,
â ŋifec ine nânâ opâ aameo tahac‐nâpoekac.

32 E mejahec‐ticnezi bâbâric basanaŋkeha
hata‐ticnao jaha bâricnehuc raekac.

33 Ehame ɋuŋ parandaŋzi fuŋne‐ticne ʒiŋuc bataniŋkeekac:
E wiac sindaŋne sasawa i honehuc bune qâʒâfickeekac.

37
1 “Wiac iŋucne fuame hâcne buhândâŋ‐nanezi

fâfârerâ ɋarac ɋarac qaekac.
2Oi, ŋicbureŋ, ŋoŋe sasawa Anutu marac fânâŋ‐ticnere hazec râeniŋ,

ehuc micticnaonec parandaŋ fânâŋ wahaekac i wâcmananiŋ.
3 Eki hâcnemume bâbâric‐ticnezi

mâreŋ qaŋeŋne ŋifeckonec
sawa hetâcnehuc ŋifecko ra qataraekac.

4 Bâbâriczi iŋuc ehame Anutu marac fânâŋ
sâko‐ticnezi jai jowarecko rame

micʒonʒoŋ‐ticne mana‐fâreeŋgopeneŋ,
ehame bâbâriczi sueme sue bâricne raekac.

5Anuture micte wiac fuaekac
i hone wawarecnehec,
erâ i ŋiczimi mamana tarane.

6 Eki hâcnemume mâreŋko sinou wahaekac,
erâ wâc ekizia mume hoe micsâko heekac.

7 E iŋuc ehuc ŋic ʒeŋgoma giere aka henâreekac,

ehame ŋic bâfuac‐nâpowec
nâŋâc ʒiŋucmana taraeŋgopeneŋ:

I Anuture gie hâcne.
8Wiac i fuame qowi jaŋe wiwiri hawec‐jeŋicko

ra soŋkerâ ŋec foc eeŋgopieŋ.
9Mâŋâŋ ɋicwânʒâŋneheczi

tiki mâreŋkonec wahaekac,
â mâŋâŋmâmâteŋ sâko‐ticnehec

i wâc tiki mâreŋkonec jaha fisiekac.
10Anuture micrombâŋzi aisi bâfuaekac,

ehame opâ jaŋe sanaŋke‐fâreeŋgopieŋ.
11 Erâ Anutuzia wâcmume hoe heocte

karoraczi gâpâreekac,
ehame karoraczi bâbâric‐ticne

bârâwiŋneme sâcke‐fâreekac.
12Karoraczi Anuture mic reŋkerâ

ririsiehuc rac warec eekac,
ehuc mâreŋ ira me ira fuarâ

Anutuzi gie mutâcnecneekac i bafâreekac.
13Anutu e ŋic nâŋâc dameŋ mocko bâtiŋ‐nâpoocte,

â dameŋ mocko ehâmo‐nâreocte
mume mâreŋko hoe heekac.

14 “O Hiobe, go ʒiŋucmanac:
Anutuzi wiac qeŋ bipinehec ebac eekac
i moc hone warec ezemec.

15Anutu e weniŋuc erâ wiac i jaŋe giedâŋmujareekac,
ehuc bâbâricmucneme karorac maŋkonec

waharâ tamaehuc raekac,
i go moc manaekic me?

16Me Anutu e wiac bapa sariczi karorac bâfuame
weniŋuc erâ faic sawao ririsiehuc rac warec eekac
irec fuŋne go wâcmanaekic me?

17Aricne, go jowarec mâŋâŋzi
qahuc hae mâreŋ qâkereŋkeme
fâroroc‐ticnere fofoŋac hecmu sawa.

18Go Anutuzi sambâŋ qaratieha sâcne bafickecmu,
me aeŋ wiac rike sueŋkepene sanaŋkeekac
irec sâc sambâŋ batec sanaŋkerâ foocmu me?

19Maŋnâŋec omaeha dâŋmunaŋte quŋkeŋgopeneŋte
Anutu wemo dâŋmoc âzâcnenaŋmu
i goki qazu‐nârec.

20No Anutuzi dâŋnanemanaocte
mocwâcmi numucnepemu,

no iŋuc epe imacnuzacte hâwicnume
behekopac hâcne.

21 “Mâŋâŋ qahuc karorac ficne sueme
tâtieha qânikiŋ fuame

ʒoaŋ ʒâziriŋko fipene ʒâŋe‐nâŋec âke hâpome

fiqe ruruc eeŋgopeneŋ.
22 Faic mâreŋkonec furic râehame ware fisikac,

ehame Anutu huriri saŋguac â huriri
bojac bojac‐ticne hone ʒâireŋgopeneŋ.

23Anuture tâpiri i qeŋ bipinehec,
irec ere maŋfuŋko sâcnemi ra fisinaŋmu,

e tiŋne rune jukacte
ŋic dâŋnâŋecmutiŋne‐fâreekac.

24 Ehame, ‘nâŋemaŋɋârâŋhec juŋgopeneŋ’, iŋucmueŋgopieŋ
ŋic i jaŋe hone takic ejareekac.
Irec ŋic nâŋâc ʒeŋgoma ere hâwic‐nâpozejec.”

38
Anutuzi fuŋkerâ dâŋmuhuc Hiobe mutuc‐ticnere fuŋne bataniŋkewec

1EmeWofuŋ e ʒâʒâkiriŋmâŋâŋmaŋko juhuc Hiobe dâŋ kecʒiŋucmuwioc
ecnewec:
2 “Go mo ŋicmo irec maŋɋârâŋ‐nanere manabâc ekomec?

Manakic, go iŋuc ehuc mutucgere fuŋne sawa bataniŋkekic.
3 Irec go ŋic jâmbâŋ jukomecko faharerâ bifuŋge jomac,

ehame no dâŋmu wioc egarepe okacne bâtikie‐narec.
4 “Go wena juhaŋtecnemâreŋ bâfuapo?

Irec go mamana sâkomoc fogarekacko nazac.
5Mozi sosoka‐ticnere sâcmoc mutâcne‐narewec,

me mozi sâcticnemanaocte mucsâc fârewec?
6-7Wâtuŋ wiac‐ticne i wemo wiaczi dopeckeme qiŋ herâ domakac?

Me mozi bâpiŋ jaŋe ʒeri gae hehapie
â Anutu aŋelofâcne jaŋe kiwac qawac ehuc semuja hehapie

jâmâ wâtuŋ‐ticne râeme huwec?

8 “Hâwec sâko e mâreŋmaŋkonec qâcqâc qahuc wefume
mozi fofo‐ticnao foocte kanaŋ hecnewec?

9Noni hâcne hâweŋzi foŋkehuc
karoraczi rufacnepo.

10Noni hâcne hâwecmaticne bafârepo,
ehuc motâc hecnehuc basanaŋkepo.

11 Erâ wâc nonizia ʒiŋuc âzâcnepo:
‘Go ʒira ware mickezemec,
ʒira hâcne siri sâkogezi bazuhuc fozejec.’

12 “O Hiobe, go ɋiegaonecteaŋ fuŋkerâ juwefuhuc
mutec hae moc furewec me?

13Me goki mutec hae fureme
tatamaczi mâreŋ sâcke‐fâreha
ŋic sindaŋne jaŋe haesoŋ‐jeŋickonecmoc wahambiŋ me?

14 Ʒoaŋ tatamacko mâreŋ wâcne facne jaŋe
qoruc hawari biaŋ irec sâc fua tâcneeŋgopieŋ.

15 Ʒoaŋte tatamaczi ŋic sindaŋne batamaec‐jopahame
gie‐jeŋic sâqocne baniŋte quŋkeeŋgopieŋ.

16 “Go hâwec ʒâkâŋmaŋnao hurâ
hâwec ʒâŋenemoc honemeŋ,
me hâwec fâhâŋnao rac warec moc emeŋ me?

17Me hâmoc hae dapâc qisiric sanaŋ‐ticnehec
irec motâc i ŋicmoczi moc gowatuwec me?

18Mâreŋ sâkomâreŋ irec sâc weniŋuc fokac
i go moc manakomec me?

Go wiac mukopac sasawa
irec fuŋnemoc manakicko
dâŋ okacne bâtikie‐narec.

19 “Ʒoaŋ tatamac i wenirec ware fuaekac,
â dapâc qisiricte qizecne wena fokac
i go moc manakomec me?

20 Jahe wena ra mickenicmu
i goki sâcne jasa jofatuc ecmu?
Me sâcne bârisiec‐jofacmu?

21Go wiac i sâcne efârecmu, i no manakopac,
go ʒiŋuczia ŋicqizec jâmbâŋ jukomec,

erâ go juhaŋtecne jaha
mâreŋ sâkomâreŋ bâfuapo i!

22 “No sinou â aisi hândâŋ râe guruc eekopac
situâc ficnane i go moc ra honemeŋ me?

23No wiac i ʒârâ hâriŋ â ʒika dameŋte biŋe
bâmockerâ râe guruc eekopac hâcne.

24 Ʒoaŋ wefuekac â mura mâŋâŋzi fuŋkerâ qawareku fisiekac
go hae hata ira moc rameŋ me?

25 “Mozi hoe micsâkore wâcmoc bawec,
me mozi ɋuŋ parandaŋte hata bâʒâwewec?

26Me mozi mume
hoezi ŋicmi jujuo tuhu mâreŋko heekac?

27Me mozi mâreŋ hâfu roroc ekicne
i bâgunuckeme sopâc kecɋaŋ wefuekac?

28 “Hoere mamac moc jukac me?
Me mozi maniŋ titikucte mamac bâbâfua ekac?

29-30Aisi â titikuc i mo neŋgocte bumaŋkonec fuame
opâ sasawa jaŋe sanaŋkerâ qânâ iŋucne eeŋgopieŋ
â hâwec fainezi aisi efâreekac?

31 “Go demeŋ ɋafâc jaŋe sâcne dâtâc‐jopacmu?
Me bobiri ʒâʒâfic‐ticne sâcne goroŋkecmume?

32Goki mutec bâpiŋ sasawa
jaŋe dameŋ‐jeŋicko fua soŋ eniŋmu?

Me mombaŋ bâpiŋ neŋgocmotec jaŋere hata
sâcne jaza jowatuc ecmu me?

33Go karoracte mumutâc fokac i moc manakicko
ine mutec mâreŋte biŋe wâc sâcne eocmu me?

34 “Go karorac giedâŋmucnetec gâpârehuc hoe erâ
waha sâcne hembânâŋguocmume?

35Me bâbâriczi bâricneocte âzâcnetec
sâcne waha fua‐garerâ ʒiŋuc gazaocmu:
‘No gore kiŋaŋ qapemurâ warekopac hâcne?’

36Opâ rumi fisiocmu i mozi gararaweŋ wipe
jazame manaeŋgopieŋ?

Me hoe heocmu i mozi qâqâc ŋicne jaŋe
mufua‐jareme manaeŋgopieŋ?

37Maŋɋârâŋhecmoczi karorac sâcne woseocmu me?
Me mozi karorac herisierâ hoe hoŋkeme wahame
38mâreŋzi qâhâckerâ bobohotac eekac?

39-40 “Laioŋ jaŋe qânâ hawec‐jeŋicko fohapie
me sopâc uupicko ruc bahuc juhapie

kâcɋene jaŋere nânâ sâcne bâfuacmu
me laioŋ motecne jaŋe nânâ gumec‐jopatec
nâ gapec sâcne eniŋmume?

41Kâec kâec jaŋe nânâre hâmohuc
sawao rac warec ehapie

me motecfâc‐jeŋic jaŋe nânâre numu‐narepie
mozi nânâ wiac‐jeŋic bâfua‐jareekac?

39
Hiobe fuŋne‐ticnere babataniŋ dâŋ jaha

1 “Kâte noniŋ jaŋemo dameŋkomotec rocjopaeŋgopieŋ
i go moc manakomec me?

Me kâte bulimakao jaŋemotec rocjopahapie
moc honec‐jopaekic?

2 Jaŋemosa wezimuc kiwec‐jopa juku
motec rocjopaeŋgopieŋ,
go irec dameŋ moc manakomec me?

3 Jaŋe waha fohuc motec rocjoparâ
izia mocwâc âkemâteŋ‐jopaekac.

4 Eme motec jaŋe neŋgocmamac jaŋehec kâteo juhuc
soka sanaŋ erâ behec‐jopa wiseeŋgopieŋ.

5 “Mozi kâte doŋgi rambaŋko râec‐jopawec,
me mozi firuec‐jopame kosa
rac warec eeŋgopieŋ?

6Noni hâcnemâreŋ burocnezi fic hae‐jeŋic
eocte ira râec‐jopapo,

erâ wâc nonizia mana‐jarepe
hâwec wâneŋko jueŋgopieŋ.

7 Jaŋe hae fânâŋ sâko‐jeŋichec
dic bajareeŋgopieŋ,

ehame ŋic ŋoŋere gie baniŋte
moczi moc sâcne bâmâteŋ‐jopaocmu.

8 Tiki mâreŋzi nânâ opâ bâfua‐jareekac,
jaŋe ira hâcne juhuc sopâc kecɋaŋ biaŋne

bâfuaniŋte babasa gie baeŋgopieŋ.
9 “Â kâte bulimakao momori

jaŋe gore gie sâcne baniŋmu,
me ŋafeo gore sapaoa sâcne domaniŋmume?

10Go bulimakao iŋucne jaŋe kioŋ râe‐jaretec
mâreŋ bâbâfâuc sâqe sâcne fâreniŋmu,

me giegao râec‐jopatec mâreŋ bambanʒaŋ sarac
i wâc sâcne fâreniŋmume?

11 ‘Jaŋe tâpiri sâko‐jeŋichec,’
go iŋucmuhuctecne gie ŋemâcnemujaretec
sâcne bagareniŋmume?

12 Jaŋe qa roro dameŋko nânâ wiacge
sâcne baware‐gareniŋmu,

me jacgoŋ bâbâmârâŋ tomaonec hândâŋne
ro nusec sâcne egareniŋmume?

13 “Qera e fafakec‐ticne fâro jaha fucfuc qaekac,
erâ ine sifu qeʒo iŋucne furuc furuc qahuc
sawao mi raekac.

14 E hândâŋ‐ticne mâreŋ nuruŋko râeekac,
â sohoŋ hehetaniŋ hândâŋ‐ticne e ine taicko ŋehuc
hoticnezi hâroŋkeha juku âteʒuekac.

15Qera e, ŋicme qowi wiac jaŋe fisirâ âtenʒaŋneniŋmu,
iŋucmi muhuc sohoŋ hehetaniŋ‐ticne
kosa râeekac hâcne.

16 Eme juku âteʒume hone jauŋ mi ecneekac,
ehuc hândâŋ râeocte ʒâicmanaekac
irec mocwâcmi manasuekac.

17Noni hâcne qera maŋmutuc bâfuapore iŋuc eekac,
no maŋɋârâŋmoc mi bâfuacnepo.

18Gagasac‐ticne ine hâhâwicne jâmbâŋ,
irec ŋic â qâto wise‐nâreekac.

19 “O Hiobe, becâsic tâpiri‐jeŋic
i goki moc râe‐jaremeŋ,
me upe gere‐jeŋic i goki bâfua‐jaremeŋ me?

20Goki mujaretec hâpic gisic jaŋe iŋucne
tara he tara he raeŋgopieŋ,
me masu fura qapie ŋic ŋoŋe hâwic‐ŋopaekacme?

21 Jaŋe tâpiri‐jeŋictemanapie feha
mejeŋiczimâreŋ fârâeŋgopieŋ.

22 Jaŋe boc mi hâwic‐jopaekac,
â ʒikare erâ wâcmi wiseeŋgopieŋ.

23 Rufâc‐jeŋic jaŋe ʒikare wiac bajueŋgopieŋ
izi fânâŋkehuc ʒoaŋko bâricneekac.

24 Becâsic jaŋe tâpiri wânʒâŋ‐jeŋichecte
gagasac jaha raeŋgopieŋ,

ʒikare qeŋ dâŋememocwâc niniŋkerâ
sâcnemi domaniŋmu.

25Qeŋ dâŋeme sâcmasu fura qaeŋgopieŋ,
erâ taicko rahuc ʒikare âsu fâreeŋgopieŋ,
ehuc momori micne jaŋe dâŋmutâcne‐jarepie manaeŋgopieŋ.

26 “Goki piʒu piʒu jaŋe furuc furuc qaqare
fuŋne qazu‐jaremeŋte
fafakec‐jeŋicmâreŋ juwicpe qaratieeŋgopieŋ me?

27Me tucwipe sâko jaŋe sareŋ‐jeŋic hozi‐jeŋicko baniŋte
gore dâŋte woŋecmoc jueŋgopieŋ me?

28Aricne, jaŋe jâc ʒoricnao fic hae baeŋgopieŋ,
ehame jâcbotâŋ susukune
izi fic hae sanaŋ‐jeŋic eekac hâcne.

29 Eme irecnec fahare sâohuc nânâ qowi
bâfuaniŋte wosaŋeŋ gie baeŋgopieŋ.

30 Ehuc wiac âsu gârecnezi fârec‐jopame
nâniŋte tumaŋneeŋgopieŋ,

â motecfâc‐jeŋic jaŋe ine qowi
socnehec nâeŋgopieŋ.”

40
Wofuŋ e Hiobezi dâŋ okacne bâtikiecneocte âzâcnewec

1 Eme Wofuŋzi ʒuhuckerâ Hiobe dâŋ kecʒiŋuc âzâcnewec:
2 “O Hiobe, go Anutu bapafâre nore manatec sâqorekac,

go iŋuc ekomecte dâŋ gaza‐fârepac
irec okacne bâtikie‐narec.”

3 Iŋuc âzâcneme Hiobezi Wofuŋ dâŋ kecʒiŋuc bâtikiecnewec:
4 “O Wofuŋ, no iŋucnezi dâŋ okacne moc

weniŋuc bâtikie‐garepemu?
No dâŋ iŋucme iŋuc ʒuhuckerâ muzore mi enarekac.

5No mârâc dâŋmuhuc gâcnemusifuckepo,
irec ʒi dâŋ i me i mocwâcmi mupemu.”
Anutuzi Hiobe tâpiri‐ticnere fuŋnemuutuckehuc mutaniŋkecnewec

6 Iŋuc mume Wofuŋ e ʒâʒâkiriŋ mâŋâŋmaŋko juhuc Hiobe dâŋ kecʒiŋuc
âzâcnewec:
7 “Go ŋic jâmbâŋ jukomecko faharerâ bifuŋge jomac,

ehame no dâŋmu wioc egarepe okacne bâtikie‐narec.
8 ‘Wofuŋ e wiac ʒi maŋgâŋ enareme mi sâckekac,’

go nore iŋucmuhuc gahacnere
manatec tiŋne hawari ekac me?

9No tâpiri fonarekac irec sâc jaha
gorao moc fokac?

Me nore marac fânâŋ i ɋuŋ parandaŋ iŋuc fokac
irec sâc jaha go moc fogarekac me?

10 “Go tâpiri iŋucnemoc fogarekacko
ine faharerâ tatamac â ʒâŋe biŋe
qonaŋketec izi erige ezejec,

ehuc ʒai ʒonʒoŋ â huriri qâreŋge bâfuatec
izi ŋaqige ezejec.

11Go kimbeŋgere ʒoc ruqetec bâruŋkezejec,
ehame maŋfefehec jueŋgopieŋ
jaŋe bâfuac‐jopahuc bawahac‐jopazemec.

12 Jâmbomac, jaŋe siŋjeŋic qatarahuc
bawahac‐jopa‐jâmbâŋkezemec,

â ŋic sindaŋne jaŋe ine juju‐jeŋickoa
henʒaŋ qanʒaŋ‐jopazemec.

13 Ehuc mâreŋmaŋko ducjopa‐fârezemec,
â hâmoc haeo kâpâcwâru bacjopazemec.

14Go iŋucmoc sâcne efârecmuo
ine noni mumbiaŋgupemu,

ehuc wiac i go gahacne tâpirio ekomec
i mutaniŋkepemu.

15 “Go qowi sâkomako moc ʒâŋene Behemoto e honec;
no go bâfuacgupo iŋuc jaha e bâfuapo,
e bulimakao iŋucne sopâc kecɋaŋ nâekac.

16 Erâ sifu sasanaŋ‐ticne i fekicne jâmbâŋ,
â sahac‐ticnere rua sasawa i sanaŋ qaŋqaŋne.

17Gecticnezi ine qândâoŋnerâ
jâmâzâc jâc iŋucne fe domakac
â kike‐ticnere rua i râŋgeŋ qaŋqaŋne.

18 Siec wiac‐ticne sasawa
i aeŋ bâbâroŋ sanaŋne iŋucne,
â me kike‐ticne ine aeŋ sanaŋne irec sâc.

19 “Qowi wiac bâfuac‐jopa‐fârepo jaŋeraonec e hâcne
hone wawarecnehec bâfuapo,

tâpiri‐ticne i bâbâfua‐ticne
noni sawa bawahapemu.

20Qowi mimicne gâcne jaŋe tikio mamasiri eeŋgopieŋ
e tiki irecnec hâcne nânâ bâfuaekac.

21 E gugucjâcte fuŋnao fomanaekac,
ehuc ʒamac ʒamac maŋko soŋkerâ foekac.

22Gugucjâczimumuc qacneekac,
â kakikic jâcte tieŋ taeŋnezi ficboze ecneekac.

23Opâ rumi sâko fisime mi hâwickeekac,
â opâzi ʒâŋemainao âeckeme
mâc baŋaŋkerâ foekac.

24Moczi moc hawiczi hehawickerâ roocmu?
Me mozi sâkenao finʒuŋ râerâ fâre wefuocmu?

41
Anutu e tâpiri‐ticnere fuŋne jaha ʒuhuckerâ Hiobe âzâcnewec

1 “Go oâ sâko ʒâŋene Lewiataŋ
e hawicko sâcne rocmu?

Me nameŋ‐ticne bofackehuc mecqaŋeŋnehec
muczi sâcne basanaŋkecmu?

2Me go masune sâcne qâqâ hafecmu,

me hawiczi mecqaŋeŋ‐ticnao sâcne hetec huocmu?
3 E behetec ra juocte numu‐gareocmu me?

Me go ere busâqocmanacmurâ
kio wâwâsicmoc egareocmu?

4Me gohec ʒâʒâfic ehuc dameŋ tâmiric
kiŋaŋ qagarehuc juocte mupaŋkeocmu?

5Me kiŋaŋ narufâcge jaŋehecmamasiri eniŋte
wipe mâteŋne iŋucne sâcne bajucmu?

6Me opâ qowi roro ŋic jaŋe furi‐ticne
bafec bawahac ehuc dâŋgiemoc baniŋmu?

Me âbârâ ŋic jaŋe nareŋ gareŋ gie baniŋte
sâcne hezuniŋmu?

7Go sahac‐ticne sasawa saozi
sâcne âkemârâŋke‐fârecmu?

Me tepe motec sâkozi
qizec‐ticne sâcnemuru fâuckecmu?

8Manakic, go ehec arec wâŋ sawa juju gie bacmu,
erâ irec faicnao mocwâc bazore mi egareocmu;
ehuc ehec juju gie bacmu irec moc mi nikecguocmu.

9Ŋicmoc e Lewiataŋ honeocmuzi
hâbi‐ticne goroŋkememâreŋko waha qaocmu.

10 Lewiataŋ suruckepene momori jâmbâŋ eocmu,
ehame ŋicmoczi ere maio sâcnemi domaocmu.

11Mozi ehec juju gie bahuc sâcne juocmu?
Ŋicmoczi iŋuc sâcnemoc mi ejâmbâŋkeocmu,
i aric kereŋne jâmbâŋ.

12 “Irec go hazec râehaŋ Lewiataŋ
kike‐ticnere gazape manac,

ehuc sosoka â tâpiri ɋicwânʒâŋ‐ticnere
fuŋne wâc gaza mutâc epe.

13 Sahac‐ticne i ŋicmoczi sâcnemi âkehockeocmu,
erâ sahac‐ticne râŋgeŋ qaŋqaŋnere ŋicmoczi
wâc sâcnemi âkemârâŋkeocmu.

14Micsiec‐ticne gereŋ gereŋ qakicne
i birihec domaha moczi moc
micticne sâcne bâiŋdaŋkeocmume?

15 E râpe siecnao garac‐ticne sanaŋ qaŋqaŋne
birio râe‐fârekicne,

erâ i qânâ takirekicne iŋucnezi
keketeŋ jâmbâŋ forakac.

16 I keketeŋ â iitic jâmbâŋ fokacte
ŋondeŋnao ira sawazi
raʒic wefuc sâcnemi eekac.

17 Jaŋe ʒiʒimic keketeŋ erâ foŋgopieŋte
moczi moc sâcnemi bârâwiŋ‐jopaocmu.

18 E kisiec qame ʒoc fuaekac,
â ʒâŋe‐ticne i ʒoaŋzi wefuocte furic râeekac
irec sâc bâruŋkeekac.

19Micticnaonec ʒocbâruŋ wahaekac,
erâ wâc ʒoc uucne wefuhuc iiŋkerâ raekac.

20Ŋic ŋoŋe hofâ qinʒiŋ rikepie hosâc feekac
irec sâc jaha hosâzi sâkenaonec wahaekac.

21Micrombâŋ‐ticnezi ʒoc ficneme bâruŋkeekac,
â micticnaonec ʒocbâruŋ wefuekac.

22 E upe‐ticne tâpiri sâkohecte
ŋic jaŋe honerâ hâwic‐jopa‐fâreekac.

23 Sahac‐ticne i aeŋ iŋucne râŋgeŋ qaŋqaŋne sasawa,
irec ŋondeŋnao urucne moc mi fokac.

24Maŋticne i qânâ iŋucne hâhâwic‐ticne tâmiric,
i buse iŋucne takirekicne â sanaŋ qaŋqaŋne jâmbâŋ.

25 Lewiataŋ e fahareme ŋiczi sawa mâcne, nemu jaŋe wâc
honerâ hâwic‐jopame bititie sâqoreeŋgopieŋ.

26 E ʒikazi qa qâpuriŋ sâcnemi ecneekac
erâ damu me tepe motec me biriŋ sâkozi
tâpiri‐ticne wâcmi bawahaekac.

27 E aeŋtemaname sopâc tinac eekac,
â aeŋ bâbâroŋ sanaŋneremaname
jâc semune tinac eekac.

28 E tepe moteczi muruzo epie mi wiseekac,
â qânâ wickecnepie maname gâc tinac eekac.

29Qândiŋtemaname siŋsiŋ tinac eekac,
â ŋic jaŋe damu wickecnepie mâc gâwie‐jareekac.

30Meʒârâic‐ticne i kuʒi dâkâ micnehec iŋucne,
irec hata rahuc sohoŋ wiac bâdoc qâdockeekac.

31 E hâwec hefâuckeme qaŋqaŋ eekac,
â opâ ʒâkâŋko hume kuru bâbâc wefuekac.

32 E fifia bahuc rame opâzi fâuckehuc
râpefuŋnao irisuckeekac, ehuc qârâhâc fuaekac.

33Mâreŋko qowi ere sâcmoc mi juŋgopieŋ,
e wiac irec me irec hâhâwicmoc mi bajuekac.

34 E qowi kâcɋene â piticne honec‐jopame
wawahane efâreeŋgopieŋ,

eki hâcne qowi momori sasawa
jaŋere femicne juekac.”

42
Hiobe e fuŋne‐ticne mufuame Wofuŋzimanacneme sâckewec

1Wofuŋ e dâŋmutarame Hiobezi okacne kecʒiŋuc bâtikiecnewec:
2 “O Wofuŋ, goki hâcne tâpiri rune jukomec i manakopac,

erâ wiac i me i ezo murâ moc mi eipiecmu
i wâc kâucmi bakopac.

3Go ʒiŋuc wio‐narekomec: ‘Ŋicmamana tâmiric
go wemocte maŋɋârâŋ‐nanere manabâc ekomec?’

Irec ʒiŋucmuhuc gazakopac: No wiac fuŋne fuŋne
â mâsi wiac qeŋ bipineheczi mamana‐nane sirickeekac
irec fuŋnemi mana tarahuc mutuc erâ dâŋmusifuckepo.



HIOBE 42:4 716 HIOBE 42:17

4Go hazec râehape dâŋ nazacmurâ mumec,
erâ wâc dâŋ nazatec okacne bâtikie‐garepemurâ nazamec.

5No juwicnao ŋic gâcne jaŋe sawa
gore dâŋmupie hazeczi manapo,
ʒi ine ʒâŋe fâri‐nanezi go gahacne honecgukopac.

6 Irec no dâŋmuwarepo i manasurâ mimiekopac,
ehuc ʒafe ruarâ rufemaŋko ŋehucmaŋnane bârisiekopac.”

7 Eme Wofuŋ e Hiobehec dâŋ mutara‐ fârerâ Temaŋŋic Elifaʒi ʒiŋuc
âzâcnewec: “Go â âgo jahecge ŋoŋe Hiobezi fuŋne‐nane mutaniŋkewec irec
sâcmi mutaniŋkembiŋte kimbeŋ‐nanere ʒocbâruŋ fai‐ŋeŋicko râepe fekac.
8 Irec ŋoŋe bulimakao ŋicne 7 â lama ŋicne 7 jaha rocjoparâ kiŋaŋŋic‐nane
Hioberao bacjopa rarâ kiŋŋeŋic taraocte qowi bâzi rikenʒepieŋ. Ehame
kiŋaŋŋic‐nane Hiobezi ŋoŋere erâ numu‐nareme nunumu‐ticne manarâ
kiŋ hurembiŋ irec okacne mi bazu‐ŋarepemu. Ŋoŋe Hiobezi fuŋne‐nane
mutaniŋkehuc dâŋ fârine muwec irec sâc mi embiŋ.” 9 Iŋuc âzâcneme
Temaŋŋic Elifaʒi â Suhiŋic Bilidadi erâ Namati ŋic Zofari jaŋe Wofuŋzi
mutâcne‐jarewec irec sâc embiŋ; ehame Wofuŋzi Hiobere nunumu man-
awec.

Anutuzi Hiobe wiac‐ticne sasawa mocwâc râcne tahac ewec
10 Hiobe e âgofâc‐ticne jahec â moc jaŋere erâ numume tarame Wo-

fuŋzi mocwâc ehâmocnehuc mârâc jaha wiac sasawa focnewec irec sâc
sirickehuc wiac râcne tahac ewec. 11-12 Iŋuc ecneme Hiobe hahac ɋa seŋ
qofâc‐ticne erâ âgofâcne sasawa jaŋe erao fisirâ ehec tiwâ bâzi nâmbiŋ.
Ehuc Wofuŋzi wiac ʒârâ ʒâpânehec fai‐ ticnao râeme fowec irec busâqoc
manacnehucmu bâmiriŋ ecnembiŋ. Iŋuc ehucmoneŋ âmeo fefe wiac golzi
bakicne râcne‐fârembiŋ. Ehame Wofuŋ e mârâc jaha Hiobe jambuŋkewec
irec sâc jâuruhuc jambuŋkewec. Eme irec fârine wiac kecʒiŋuc fuacnewec:
Lama 14 tauseŋ, kamele 6 tauseŋ, bulimakao 2 tauseŋ â doŋgi 1 tauseŋ.
13 Erâ ŋokâfâcne 7 â otâfâcne jahec â moc ʒuhuckerâ fuacnembiŋ wâc.
14 Eme mârâc otâ‐ ticnere ʒâŋe Jemima muwec, â ere râpeo fuawec ere
ʒâŋe Kezia muwec, erâ ʒâhec otâ‐ticnere ʒâŋe i Kereŋ‐Hapuc iŋuc muwec.
15 Hiobe otâfâc‐ticne jaŋe sasawa sahac hawari biaŋ, jaŋe iŋucne mâreŋ
sâc ŋokacmoc mi jumbiŋ. Ehame mamac‐jeŋiczimerâfâc wiac‐ticne bâtâc
bahuc ŋokâfâcne jarewec iŋuc jaha wâc otâfâcne kâdoc qajarewec.

16Hiobe e biaŋkerâ jara 140 sâko ʒuhuckerâ juwec, ehuc apa ŋosafâc‐ticne
fua fepie honec‐ jopa‐ fârewec. 17 Iŋuc ehuc dameŋ ʒora jufeku ŋicqizec
jâmbâŋ erâ hâmowec.

MITI MÂNEC
MITI MÂNEC papia qizec i Judaŋic Babilonia mâreŋkonec risierâ juwe-

fumbiŋ jaŋere Gae â Nunumu Papia eweczi ekac jaha. Psalm ʒâŋe i
dâŋnâŋecko bâtikiepene ʒiŋuc ekac: Gae.
Nugini ŋic nâŋâcnao Gae Mânec fowec wâc. Gae i gae fârine jâmbâŋ

erâ wâc runehec. I ʒiŋucte hefuambiŋ: Ŋic e me e wiac busâqocnehuc
me bubiaŋnehec moc fuacneme maŋticnezi weniŋuc manawec irec fuŋne
mufuaocte gae hefuahuc mufuawec hâcne. Eme Miti Mânec irec fuŋne
honepene ijaha fokac. Ŋic gae wiac i hefuambiŋ jaŋe maŋjeŋicte fuŋne â
dâŋ i gaeo hâcne râehuc mufuambiŋ. Eme irec papia qizec irec ʒâŋe MITI
MÂNECmueŋgopeneŋ.
Judaŋic jaŋe gae wiac hefuambiŋ sâc i papia irec maŋnao mi

râe‐fârekicne. Jaŋe gâcne sâko sawa hone wosâc ehuc Miti Mânec 150 iŋuc
qâzuckerâ râembiŋ.
MITI MÂNEC papia qizec i bâfâuckepene dâkâne sâko 5 fuakac, ine

kecʒiŋuc:
Dâkâne 1 i Mi Mâ 1—41.
Dâkâne 2 i Mi Mâ 42—72.
Dâkâne 3 i Mi Mâ 73—89.
Dâkâne 4 i Mi Mâ 90—106.
Dâkâne 5 i Mi Mâ 107—150.
Miti Mânec i dâŋ â hawarine fuŋne fuŋne hefuambiŋ, kecʒiŋuc: Daŋge

gae, mumuteŋ gae, makuc gae, maŋ bâbârisie gae, kiŋ bebehe gae, okac
babazu gae, nunumu gae, binaŋ gae, sâcmutâc dâŋte gae, maŋɋârâŋhec juju
irec gae, erâ gâcne gâcne.
Miti Mânec hefuambiŋ ŋic i jaŋere ʒâŋemocwâcmi mana‐fâreŋgopeneŋ.

Mâc Dawidi â gae hehe ŋicfâc‐ticne jaŋe bocjaha hefuambiŋ, iŋuc
honeŋgopeneŋ. Erâ ʒiŋuc honeŋgopeneŋ wâc: Miti Mânec bocjaha i
Israe ŋic kâpâcwâru bacjoparâ Babilonia mâreŋko mi bacjopa rakicnao
hefuakicne, â moc moc ine kâpâcwâruonec risierâ hefuakicne.
Miti Mânec i wemocte hefuambiŋ erâ weniŋuc ehuc hefuambiŋ? I ʒiŋuc

mananaŋ: Israe ŋic jaŋeWofuŋ Anutumucne bacnehuc hefuambiŋ. Anutu
mai ecnehuc daŋgemumuteŋ ecneniŋte hefuambiŋ. Juju â eebapa‐jeŋicko
wiac fuawec irec manasuhuc gae wiac gâcne hefuambiŋ wâc. Jaŋe taha
mumutiri irec hombaŋ ŋehuc gae hembiŋ, taha bapa gie bahuc gae hembiŋ,
sabata hombaŋ ŋehuc gae hembiŋ, ʒoaŋ sâc furic bâzi rikehuc gae hembiŋ,
aakic hombaŋte gae wiac hefuambiŋ, erâ ʒoaŋ gie bapa gâcne irec gae wiac
buc buc hefuambiŋ wâc. Jaŋe iŋuc ehuc juhapie gae wiac gâcne i nunumu‐
jeŋic ewec, â gâcne i nareŋ gareŋ gae wiac‐jeŋic ewec.
Jaŋe qanaŋ iŋuc ehuc gae wiac‐ jeŋic hefuarâ mimiŋzi ɋâric micko

hejumbieŋ. Izi juku ʒâhec ine qâzuckepie Miti Mânec papia qizec fuawec
hâcne.

DÂKÂNE NAMBA 1
1

Hata jajahec

1Ŋic kecʒiŋuc ere manape ʒerine ekac:
E ŋic hehesicne jaŋere tutumaŋkomi juekac,

me sindaŋne jaŋere hata mi âteekac,
me mu âke sisicne jaŋere ŋondeŋkomi ŋeekac.

2 Iŋuc ehuc Wofuŋte sâcmutâc dâŋ ine mana aŋac eekac,
â sâcmutâc‐ticne ŋafe ʒoaŋ sâcmanatâc qâtâc eekac.

3 E jâcmoc opâmecko sarakicne iŋucne,
fârine i dameŋkoa fuaekac â rehacne mi ɋaŋaekac;
eme gie wiac baocmu i fua biaŋ efâreocmu.

4Ŋic hehesicne jaŋe ine iŋucnemâcne,
jaŋe padi jawa mâŋâŋzi bawiseekac iŋucne.

5 Irec hehesicne jaŋe dâŋgieo qiŋ herâ mi domaniŋmu,
â sindaŋne jaŋe tiŋne jaŋere tutumaŋkomi sanaŋkeniŋmu.

6Wiac Wofuŋzi tiŋne juju jaŋere hata maname fokac i.
Â hehesicne jaŋere hata ine raku sifucke sanaŋkeekac.

2
Qâpuc ŋicwofuŋ jaŋe pepec mi enʒepieŋ

1Qâpuc jaŋe wemocte jufâfânâŋ eeŋgopieŋ,
â ŋicne ŋicne jaŋe dâŋ racne mana biric eeŋgopieŋ?

2Wofuŋ â Mesia‐ticne râsi ejacteniŋte,
mâreŋ ŋicwofuŋ jaŋemeo roroc eeŋgopieŋ,
â ŋicbomboŋ jaŋe ââte sanaŋ ehuc mueŋgopieŋ:

3 “Kâpâcwâru‐jekic hezupene wahaoc,
niŋgiŋ‐jekic hetâcnepene rârieoc.”

4 Sambâŋko ŋeekaczi gâwiekac,
Wofuŋzi honec‐jopahuc mu âke sisic ejareekac.

5 Erâ ine mana gâpâre‐jarehuc jazaocmu,
kimbeŋko hâhâwic hejarehuc ʒiŋucmuocmu:

6 “Noni hâcne ŋicwofuŋ‐nane âkendâŋnepo,
Zioŋko, nahacne tiri tikio.”

7Wofuŋtemumupaŋ musokape.
E ʒiŋuc nazawec: “Go ŋokâ‐nane,
go hâcnemiŋecgac bâfuacgukopac.

8Numu‐naretec ŋicne ŋicne biŋe qagarepe,
mâreŋ qaŋeŋne rauckecmurâ qikiŋne‐garepe.

9Goki aeŋ ɋaruczi qazuc‐jopazemec,
afezi kuʒi bakicne iŋucne qanʒaŋ‐jopazemec.”

10 Irec ŋicwofuŋ ŋoŋemaŋfânâŋhec enʒepieŋ,
mâreŋte guriŋ bapa, uŋdâŋmananʒepieŋ.

11Wofuŋ araŋ bacnehuc kiŋaŋ qacnenʒepieŋ,
jâjâwâckehuc kikene muduckenʒepieŋ.

12 E kimbeŋ qaŋareme hatao sipirickenʒipiŋte,
kimbeŋ‐ticne afecnea bâruŋkeocmu.



MITI MÂNEC 3:1 719 MITI MÂNEC 4:6

Ere dapeŋko soŋkeniŋmu sasawa jaŋeremanapene ʒeri bubiaŋ
eekac.

3
Anutu go babafic‐nane

1O Wofuŋ, guguriŋfâc‐nane jaŋe guru sâko;
bocjahazi fahare râsi enareŋgopieŋ.

2 Bocjahazi nore kecʒiŋucmueŋgopieŋ:
“E Anutuzi sâcnemi bafickeocmu.”

3Wofuŋ go ine rârec rârec sabecnuekic,
â keteŋ‐nane juhuc hâbi‐nane henareekic.

4No hahaŋne bahuc Wofuŋ wiracneekopac,
eme tiri tiki‐ticnao domahuc micnaneo roekac.

5No waha fope guŋzi qâmâcnujec.
Eme Wofuŋzi dopecnuekacte ɋârepac.

6Ŋic teŋ tauseŋ jaŋe râsi enarehuc orâŋnuhapie,
no jaŋere sifu mi hâwicnuocmu.

7O Wofuŋ go faharec! Anutu‐nane, bataracnuc!
Go râsifâc‐nane mauc‐jeŋicko jopaekic,
ŋic hehesicne micsiec‐jeŋic qazuekic.

8 Sisipirickonec babatara i Wofuŋtao fokac.
Jambuŋgezi gurufâcge qârufa‐jarezejec.

4
Guŋdameŋte nunumu

1 Sacfozic Anutu‐nane, go wira‐garepe mana‐narec.
No gâŋgâŋko fohape sawane bâfua‐nareekiczi
aki anonoc enarehuc nunumu‐nane manac.

2Ŋicbureŋ, ʒâŋe biŋe‐nane ro waha âte eku
wezimucko beheniŋmu?

Dâŋ jawanere aŋac â burecte wosaŋeŋ gie,
i mo dameŋko hetaraniŋmu?

3No Wofuŋte biŋe epemurâ ro sakac enarewec,
i ŋoŋe hone taranʒapiŋ me.

No wira wâwâsic ecnepe Wofuŋzimanaekac.

4Kimbeŋ qazo qaniŋ,mâc sindaŋ ine mi eniŋ.
Fofo‐ŋeŋicko fohuc maŋzimana wosâeniŋ,
ehuc niniŋkeniŋ.

5 Taha fâri biaŋ râeniŋ,
â mamanac‐ŋeŋicWofuŋtao fooc.

6 Bocjahazi mueŋgopieŋ,
“Wemocko wiac biaŋ moc honenʒapeŋ!”
Wofuŋ, go ʒâŋemaige bâfeŋnetec tamae‐nâreoc.

7Go nore maŋko aŋac ʒeri fekicne bâfuameŋ;
nânâ mâriri dameŋ‐jeŋicko bubiaŋ mamana i wahakac.

8Maŋbahac fâsâc waha fohape guŋzi qâmâcnuzejec;
Wofuŋ gore micte hâcne wamao ŋec juc eekopac.

5
Mitiŋiczi furicko taha rârâere numukac

1O Wofuŋ, go dâŋnanere hazec râec,
huhuse‐nane mi mana takirec.

2Manahaŋ owa‐nanezi hazecgao qaqazuoc,
Wofuŋ Sâko â Anutu‐nane,
nunumu‐nane gorao hâcne hefakac.

3O Wofuŋ, go furickoa marac fânâŋ‐nane manaekic,
uupictea taha bâmocke‐garerâ gore ʒâŋe fiekopac.

4 Eebapa repicne hohonebâc i Anutu gorao mi fokac,
sâqocnezi gore maŋfuŋko jufofo i arictac.

5 Penaroŋ eeŋgopieŋ jaŋe gore maio mi domaniŋmu,
sâqocne bapa sasawa jaŋere takicguekac.

6 Burecdâŋ eeŋgopieŋ jaŋe bâsirowec‐jopaekic,
sochâro â eeatuc ŋic jaŋere takicguekac.

7No ine miriŋge sâc tâmiric fokacte,
ufuŋgao raʒizo mukopac.

No tiri ufuŋgemaickehuctecne,
araŋ bagarehuc dape‐garepemu.

8O Wofuŋ, go râsifâc‐nane jaŋere erâ,
gahacne tiŋne hatao jowacnuzemec;
hatage mai‐naneo bâwâneŋkezemec.

9 Jaŋeremicko jâmbomac dâŋmoc mi fuaekac,
sisipiric ine maŋkerâ jueŋgopieŋ;

marac‐jeŋic i hâmoc qâŋɋâŋ bâbâfua,
nameŋ‐jeŋic i wokemaŋ rurua.

10Anutu, go mutec kiŋjeŋiczi kimuŋ‐jopazejec,
ehame jaŋacne bitiŋko kinʒepieŋ.

Sindaŋ boc eeŋgopieŋte tuŋjopazemec,
go hâcne fegarembiŋ i.

11Dapeŋgao soŋkeeŋgopieŋ jaŋe ine ʒeri efârenʒepieŋ,
jaŋe bubiaŋ gae hehuc jaha domanʒepieŋ.

Â goki ine sacfozic ejarezemec,
eme ʒâŋegere aŋac‐jopaekac jaŋe kiwae‐garenʒepieŋ.

12O Wofuŋ, go hâcne ŋic tiŋne jambuŋkeekomec,
go aki anonocge maruku iŋucnezi rufacneekomec.

6
Ʒâicmaŋko fohuc Wofuŋ wâwâsicke

1O Wofuŋ, go kimbeŋkomi hanecnuzemec,
erâ aaricko qa bâtiŋ mi enarezemec.

2O Wofuŋ, no weaŋkekopacte wiac urucko enarec,
me kike‐nane jâjâwâckekacte basanaŋnuc.

3Maŋ qâqâtâc‐nane wâcmâretec jâjâwâckekac
Wofuŋ go muc, mo dameŋko taraocmu?

4Wofuŋ go fotikiec, juju‐nane asao roc.
Aki anonocgere erâ sisipirickonec bataracnuc.

5Hâmocko gore mamanasu mi fokac i.
Me hâmoc haeo mozi muga bagareocmu?

6No husehuc foku rokawekopac;
ŋafe sâc ʒâŋeuc‐nanezi fofo‐nane bânâŋke‐fâreekac,
kiokupe bilaŋke‐nane bâŋgumuŋke‐fâreekac.

7 Busâqocmanakupe ʒâŋe‐nane kitutuckekac,
kisâfâc‐nane jaŋe enarekupie ʒâŋe‐nane bâniniŋkekac.

8 Sâqocne bapa, ŋoŋe behecnu‐fâreniŋ,
Wofuŋzi kifânâŋ‐nane manajec;

9Wofuŋzi kio wâwâsic‐nane manajec,
Wofuŋzi nunumu‐nane ro sakac ejec.

10Kisâfâc‐nane sasawa jaŋe qurutuarâ weaŋkeniŋmu,
ɋeŋfâfâc jaha risiehuc mimi‐jeŋicmananiŋmu.

7
Anutu e mumutiŋte jâcne

1O Wofuŋ Anutu‐nane, no gore dapeŋko soŋkekopac;
guriŋnuŋgopieŋ sasawa jaŋeraonec baficnurâ bataracnuc.

2 Râsi e laioŋ iŋucne kisucnuzackohec,
ehuc moczi mi ŋezicnuha omaecnuzackohec.

3Wofuŋ Anutu‐nane, no keci jâmbomac epoo,
eebapa repicne menaneo bohotakacko,

4 no âgomoc wamane juha wiac gâgâpâcne ecnepoo,
me moczi râsi enareme nânâ mafa jâoc ropoo,

5 ine râsi e manacnehaŋ jâpecnuku bâfuacnuzejec,
erâ âtefacnumemâreŋko qarâ fozepac,
ehame ʒâŋe biŋe‐nane rufemaŋko duckezejec.

6O Wofuŋ, go kimbeŋgehec faharec,
go râsifâc‐nane ʒonʒoŋ maickehuc fejarec,
go okac babazure dâŋmumeŋzi nore erâ mana ɋâɋârec!

7Ŋicne ŋicne jaŋe tumaŋnehuc rârecgunʒepieŋ,
eme jowaru‐fârerâ faic ocna ŋeŋegao ŋezemec.

8Wofuŋ go ŋicne ŋicne dâŋmutara‐jareekic.
No tiŋne‐nanere sâckomutara‐narec, Wofuŋ;
norao maŋtaniŋ fokac, irec sâcko hâcne.

9Ŋic sindaŋne jaŋere sâqocne omaeoc me!
Ŋic tiŋne ine goki kime dopec ecnezemec,

maŋ â mamanasu ba esâic ecneekiczi,
Anutu tiŋne rune go hâcne.

10Anutuzi maro‐nane jukac,
eki hâcne ŋicmaŋhumuc ŋezic‐jopaekac.

11Anutu e mumutara tiŋne,
erâ e ʒoaŋne ʒoaŋne bune gâpâreekac.

12Ŋicmoc e maŋnemi bârisieme,
Anutuzi sâqe‐ticne ʒâmuekac.
Tepe‐ticnao gurutuc âteme hujec.

13 Ʒikare wiac hâmoc bâbâfuanehec bâmockewec,
tepe qâtâcneme ʒocbâruŋnehec ra kicjopaekac.

14Manakic, ŋicmoc e maŋticnao sâqocne râe qâzuc eekac,
eme sindaŋ kiweckehuc juku gibioc roekac.

15 E nombâŋ rorâ ba akic eekac,
erâ nombâŋ bâmockewecko e jahac huekac.

16 Sisipiric bâfuawec izi ŋerisierâ runere sahacko kiekac,
e jahacne sindaŋzi waha utu maine hefâuckeekac.

17Wofuŋ mumutiŋ‐ticnere erâ daŋge âzâcnezepac,
Wofuŋ, Femicne sâko, ʒâŋe‐ticne mumuteŋ gae hecnezepac.

8
“Ŋic e wemomac‐ticnere manasucneekic?”

1O Wofuŋ,Wofuŋ‐nâŋec, ʒâŋegeremicʒonʒoŋ
mâreŋ sâc râreckehucmo iŋucne fua rakac;
go hâcne ɋuŋ ɋasaŋge sambâŋkomusokaŋgopieŋ.

2Gegecne â susuonec jaŋeremickonec hâcne.
Kisâfâcge jaŋere erâ sacsanaŋ âkendâŋnemeŋ,
râsi â okac babazu ŋic dâŋ fâsâe‐jareocte.

3 Sambâŋko ʒâŋe fihuc meqâreŋge honekopac,
mosa â bâpiŋ basarickehuc râe rameŋ.

4Go ŋic e wemomac‐ticnere manasucneekic,
â ŋicte ɋâric wemo‐ticnere hone maiŋ ecneekic?

5 Sifu bafahare gahacne wahamicnao râemeŋ,
ʒâŋe biŋe bâfuacnehuc tatamaczi erickemeŋ.

6Meqâreŋgere guriŋ baocte mutaracnemeŋ,
wiac ʒeŋgoma kike‐ticnere rurumaŋko râemeŋ,

7 Iama bulimakao sasawa,
kâte qowi wâc iŋuc jaha.

8 Erâ wâc sawa wipe â hâwec qowi,
hâwecte hatagâŋko rac warec juekac,
wiac i mâmâc sasawa.

9O Wofuŋ,Wofuŋ‐nâŋec, ʒâŋegeremicʒonʒoŋ



MITI MÂNEC 9:1 723 MITI MÂNEC 9:18

mâreŋ sâc râreckehucmo iŋucne fua rakac!
9

Wofuŋtemumutiŋ dâŋmumbiaŋkezo
1Maŋ hâcbuc jaha Wofuŋ go daŋge gazape,

eebapage wawarecnehec sasawa musokape.
2 Bubiaŋ manahuc kiwae‐garepe,

Femicne sâko go ʒâŋegemumuteŋ gae hecnepe.

3 Râsifâc‐nane jaŋe rârâpe wisehuc,
fâfâc‐jopame maigao sipirickembiŋ.

4Goki hâcne dâŋ nane ɋaɋacne i mu fâretiŋ emeŋ,
go mumutara tiŋnezi eri ŋeŋegao ŋemeŋ hâcne.

5Go ŋicne ŋicne hanec‐jopahuc sindaŋŋic bâsirowec‐jopameŋ,
ehuc ʒâŋe‐jeŋic bâtâmiretec omatac fuawec.

6 Râsi omae‐fârepie sesuctac fofo sanaŋ fuawec,
hae sâko‐jeŋic ŋerawec i wâtuŋne qârisiemeŋ,
eme biŋe‐jeŋicte ninikec sanaŋ fuawec.

7Wofuŋ e ine guriŋ bapa‐ticne dameŋ tâmiric foocmu,
mumutara ŋeŋe‐ticne hesanaŋkeweczi qiŋ herâ ŋeocmu.

8Mâreŋte faio mumutara gie bâtiŋnehuc baocmu,
ŋicne ŋicne jaŋere dâŋ sâcjeŋickomutiŋneocmu.

9Wofuŋ e keke suec suec ejarekicne jaŋere huec sanaŋ,
ro waha âte ejarehapie huec ejareekac.

10Wofuŋ, ʒâŋegemana maŋ eeŋgopieŋzi gorao roweckeeŋgopieŋ,
go wira basac egareeŋgopieŋ jaŋemi behec‐jopaekic.

11Wofuŋ Zioŋko ŋec juc eekac e mumuteŋ gae hecneniŋ,
gie baekac i ŋicne ŋicne jaŋeraomusokaniŋ.

12 E socte kiŋ bataraekaczi manasuc‐jopaekac,
qarâ suriŋne jaŋere wiwirare mi nikeckeekac.

13O Wofuŋ, go aki anonoc enarec,
qaisocnueŋgopieŋ jaŋeremeo ʒâic bâfuaekopac honec;
hâmoctemotâckonec bafaharecnuekic hâcne.

14 Eme wiac embiaŋkeekic irec binaŋ bafârezepac,
ehuc Zioŋte otâ ere hae ʒoŋao,
hone baficgere ʒeri bari ezepac.

15Qâpuc guru jaŋe jaŋac nombâŋ bâmockembiŋko hutâmirembiŋ,
wiwitic soŋsoŋko râembiŋzi kike‐jeŋicko kiwec.

16Wofuŋ e okacne dâŋmujarehuc fuŋne‐ticne bataniŋkewec,
ŋic sindaŋne eebapa‐jeŋiczi ufic ejareme jowambiŋ.

17Ŋic sindaŋne jaŋe hâmoc haeo hunʒepieŋ,
ŋicguru Anuture ninikec jueŋgopieŋ sasawa jaŋe hâcne.

18Ŋic hapetac jaŋere ninikec sanaŋ mi fuaocmu,

tac qararacne jaŋere woworic fârimâcmi fohuc juocmu.

19O Wofuŋ, go faharec! Ŋiczi pepec sâkomi ezejec.
Ŋic gurune gurune gore maio dâŋgie banʒepieŋ.

20O Wofuŋ, go bipic tatara bâfua‐jaretec,
qâpuc guru jaŋemunʒepieŋ, “Nâŋe ŋic sawa.”

10
Sindaŋŋic repicne e Wofuŋte tâpirizi bawahaocmu

1O Wofuŋ, go wemocte taicko domahuc jukomec?
Ʒârâ hâriŋ dameŋko wemocte soŋkeekic?

2 Sindaŋŋic jaŋe pepec ehuc hapetac fific guguriŋ ejareeŋgopieŋ;
jaŋac dâŋbitiŋ râeeŋgopieŋ ira kicjopazejec.

3 Sindaŋŋic e maŋticnere aŋac irec penaroŋ eekac,
moneŋ mafare andac eekaczi Wofuŋ musoriŋkerâ râpeckeekac.

4 E sâke bâbâc ehuc Wofuŋtemoc mi muekac,
ʒiŋuc sawa manasuekac: “Anutu e mi jukac.”

5Dameŋ sâc wiac ebac eme mâriri fuacneekac;
gore okacdâŋ faic fokac, mi mamana‐ticne;
kisâfâcne sasawa ine fura‐jareekac.

6Maŋnezimanasuekac: “Mi rândiŋkepemu,
dameŋne dameŋne ʒârâ hâriŋ moc mi maicnuocmu.”

7Micticnao mumusoriŋ â eeatuc â ima bapa fuserâ fokac,
nameŋnere rurumaŋko bâbâsifuc â hehesic soŋkerâ fokac.

8 E hae sâc somâ barâ foekac,
soŋkerâ ŋeku ŋic bahacmâc qâhâmoekac,
ŋicmamakucne honeocte ʒâŋenezi ruc baekac.

9 Laioŋzi uupicko foekac iŋuc soŋkerâ ŋeekac,
ŋicmamakucne hâpoocte ruc bahuc ŋeekac hâcne,
eku hâporâ repa‐ticnezi basanaŋkeekac.

10Huacbucne qakume betaŋkeekac,
tâpiri wânʒâŋ‐ticnere rândiŋke qaekac.

11Ŋic sindaŋne e maŋnezimuekac, “Anutu e nikeckejec,
ʒâŋemaine bâsâockejec,moc mi honeocmu.”

12O Wofuŋ, go faharec; o Anutu go baficnuc!
Ŋic qarâ suriŋne jaŋeremi nikecguoc!

13Ŋic sindaŋhec e wemocte Anutu musoriŋkekac?
Wemocte maŋnezimukac, “Dâŋgiemi nareocmu?”

14Go honeekic. Ʒâic serereŋ fuame qâomami eekic.
Giene bacmurâ mamanagao râetec foekac.

Huacbucnezi gore mamanac juekac,
â goki bekâ mâsiŋ mamac rau ecneekic.

15Go sindaŋŋic â sâqocne bapa meombâŋ‐ticne qazuzemec;

eebapa‐ticne repicne irec bâbâtiŋ gie bazemec;
bakutecne omae‐fârezejec.

16Wofuŋ e Wofuŋ Sâko juraʒihuc juocmu sanaŋ,
qâpuc guru jaŋemâreŋ‐ticnaonec ratâmirenʒepieŋ.

17Wofuŋ, go maŋhuhuŋ jaŋere wira wâwâsic dâŋmanaekic,
go maŋjeŋic hutuŋkeekic â hazec râe‐jareekic;

18 ehuc bekâ mâsiŋ â ro waha âte ejarekicne,
jaŋe ŋezic‐jopahuc dâŋjeŋicmutiŋneekic;
eme mâreŋŋicmoczi wiac gâgâpâcnemocwâcmi bâfuazejec.

11
Wofuŋ e jukacte wemocte wisezo?

1No Wofuŋte dapeŋko soŋkekopac.
Eme weniŋucte ʒiŋuc nazaŋgopieŋ?
“Ŋoŋe wipe iŋucne tiki mâreŋ‐ŋeŋicko wiseniŋ;

2manaŋgopieŋ, sindaŋŋic jaŋe tepeo gurutuc âtepie hukac,
erâ motecne tikocko heŋgopieŋ,
dapâcko ŋicmaŋhumucmuruc‐jopaniŋte.

3 Eme wiac ŋesiŋne qatarahapie,
ŋic tiŋnezi wemo wiac moc eocmu?”

4Wofuŋ e tiri ufuŋ‐ticnao jukac,
Wofuŋte eri ŋeŋe sambâŋko ŋekac.

Ira ŋehuc ʒâŋe fikac,
mâreŋŋic ŋokac hone qârâwiŋ ejarekac.

5Wofuŋ e tiŋne â hehesicne ba esâic ejareekac,
moc e ʒikare aŋackeme ere takicke‐jâmbâŋkeekac.

6 Sindaŋŋic jaŋere faio ʒoc â kâmbâc sâqocnemume waha heocmu;
mâŋâŋ sanaŋ ʒoc fâroroc‐ticnehec kâdoc qajareocmu.

7Wofuŋ e tiŋne hâcne, eebapa tiŋnere aŋackeekac;
ŋicmaŋhumuc jaŋe ʒâŋemaine honeniŋmu.

12
Wofuŋte tâpirizi burecte tâpiri sirickekac

1O Wofuŋ, kuku! Ŋicmitihec arictac embiŋ,
mâreŋŋic nâŋere ŋondeŋko dâŋfârio qoqohota omaembiŋ.

2Mâmâc sasawa eeatuc eec eeŋgopieŋ,
maŋjeŋicko râsidâŋ foha micbipic‐jeŋiczi âgodâŋ eeŋgopieŋ.

3Micbipic wokemaŋ rua‐jareekac,
â nameŋ penaroŋ dâŋmuekac,
i Wofuŋzi hetâcne‐jarezac me!

4 Jaŋe ʒiŋucmueŋgopieŋ: “Nameŋ‐nâŋeczi sanaŋkenaŋmu,
micbipiczi bafic‐nâpohamozi bawahac‐nâpoocmu?”

5Qarâ suriŋne jaŋere ʒârâ hâriŋte erâ,
â tac qararacne jaŋere kio wâwâsicte erâ

Wofuŋzimukac, “No ʒiŋuczia faharerâ
maŋhâhâŋ ejarekac jaŋe juju biaŋ jarepemu.”

6Wofuŋtemumupaŋ dâŋ i dâŋsaric,
siliwa uucne kuʒio arec 7 rikekupie opâ eekac,
ehuc ɋaɋac taeŋne fuaekac iŋucne hâcne.

7O Wofuŋ, go dâŋ i basanaŋkehuc sabec‐nâpozemec,
eme ŋicguru ʒi jaŋe wiac moc mi enârenʒepieŋ,

8 sindaŋŋic jaŋe ŋifec gafac masu wânʒâŋ juipiehapie,
â mâreŋŋic ŋondeŋ‐nâŋecko juju bapa repicnezi ɋârâŋke‐bipiehame.

13
Ninickec i mo dameŋko taraocmu?

1Wofuŋ, go nore nikecgu sanaŋkekac i wezimucko taraocmu?
Go ʒâŋemaige bâsoŋke‐nareekic i mo dameŋko taraocmu?

2 Buʒâicmanahuc jukopac i wezimucko mâteŋkeocmu?
Ʒoaŋ sâc busâqoc bajukopac i mo dameŋko omaeocmu?
Kisâ‐nanezi nifepupu enareekac i wezimucko beheocmu?

3O Wofuŋ Anutu‐nane, go fitec wareoc, micnaneo roc.
Ʒâŋe‐nane batamaec, hâmocte guŋzi qâmâcnuzacte,

4 kisâ‐nanezi docke‐narekac muzacte,
râsifâc‐nane jaŋe rândiŋkepe ʒeri enʒipiŋte.

5No ine aki anonocgere mamanac jukopac,
bâbâpiaŋgere erâ maŋzi ʒeri ekopac.

6No Wofuŋ gae hecnepe,
e âgo jauŋ enarekac hâcne.

14
Wofuŋzimâreŋŋic jaŋere sindaŋ honeekac
(Mi Mâ 53:1–6)

1Mutucne jaŋemaŋjeŋiczimueŋgopieŋ:
“Anutu moc mi jukac.”

Jaŋe repicne, eebapa‐jeŋicmamakâcne,
moczi moc wiac biaŋnemi eekac.

2Wofuŋ e sambâŋkonec fime wahaekac,
ehuc mâreŋŋic ŋondeŋ‐jeŋickomamanahec moc juhuc,
Anutu wira basac ecneeŋgopieŋ me mâcne i honeekac.

3 Jaŋe qâsoriekicne sasawa,
ʒeŋgoma repirembiŋ;

moczi moc wiac biaŋnemi eekac,
arictac jâmbâŋ.

4 Sâqocne bapa, ŋicfâc‐nane ki sipiric ejareeŋgopieŋ,
jaŋe qicqucne jufâreŋgopieŋ me?

JaŋeWofuŋ noraonec nânâ nâipiehuc,
sifu no mi wâsicnueŋgopieŋ.

5Dameŋ mocko bipic tatara embiŋ,

ine Anutuzi tiŋne guru qâtec‐jopawecko.
6Ŋoŋe ŋic qarâ suriŋne hata‐ticne hesifuckezo muhapie,

eki Wofuŋte dapeŋko soŋkeme qurutuaniŋmu.
7 Zioŋkonec Israerao bâbâpiaŋ fuazac me!

Wofuŋzi ŋicfâcne jaŋere juju hata herisieocmuo
ine Jakobozi ʒeri eocmu,

â Israezi bubiaŋ manaocmu.

15
Ŋic weniŋucnezi sâcneWofuŋtemaŋfuŋko juocmu?

1O Wofuŋ,mozi qoruc bozegao ŋec foc eocmu?
Mozi tiri tikigao juocmu?

2 Bahacmâc juhuc wiac‐ticne ebac eekac,
â maŋticnaonec dâŋ fârinea utuekac eki.

3 Erâ nameŋnezimicko âkec dâŋmi eekac,
me âgo‐ticne sâqocnemoc mi ecneekac,
me qomâ‐ticne mi musoriŋkeekac ŋic iŋucne hâcne.

4 Erâ ŋic tuŋjopakicne jaŋeremaname wahaekac,
â Wofuŋ araŋ bacneeŋgopieŋ jaŋe ine sâsec‐jopaekac;

erâ wâc Anuture maio dâŋmoc mupaŋkerâ,
ʒâhec honeme ŋemâckeme sifu fârine bâfuaekac.

5Moc ine moneŋ‐ticne ŋic qikiŋne‐jareekac,
i okacne fehuc risiecneocte manasuhuc mi eekac;

erâ wâc ŋic bahacmâc ere dâŋmuhasickeocte
moneŋ râcnezomupie qikiŋneekac.

Wiac iŋucne eocmu e qiŋ herâ domaocmu.

16
Wofuŋ e ŋicfâcne jaŋeremaŋboreŋ fârine

1O Anutu, go hone kitaŋ enarec,
no gore dapeŋko soŋkekopac.

2No Wofuŋ âzâcnekopac, “Go Wofuŋ‐nane,
go maŋboreŋ‐nane mocjaha junarekic.”

3Â mâreŋ ʒira mitiŋic juŋgopieŋ jaŋeremukopac,
jaŋe furi sâkofâc‐nane, jaŋerao aŋac‐nane fokac.

4Nemu mocte wowosâe jaŋemaŋʒârâ bocjaha fua‐jareekac.
No soczi taha bapa gie‐jeŋicte takicnukac,
â nemu ʒâŋe‐jeŋicmu bâuacmi epemu.

5Hesarac mâreŋ â nânâ kâdoc‐nane i Wofuŋzi ekac,
go hâcnemâreŋ biŋe‐nane basanaŋkekic.

6Gaŋrukecmâreŋ biaŋnao râe‐narekicne,
merâfâc‐nane honepe aŋacne ekac.

7Wofuŋ, dâŋmu henunuc enareekac, e muafeckekopac,
ŋafeo buhândâŋ‐nanezi wâcmu qâmoc enareekac.

8No Wofuŋ maŋzi fârepemai‐naneo domahuc juekac,

e fâre‐naneo domaha biric boroc mi epemu.

9 Irec bunane biaŋkememaŋzimu ʒeri ekopac,
erâ sahac‐nanezi wâc sâcne ŋec foc eocmu.

10Go qaisocnutec hâmoc haeo mi ʒâziŋkepemu,
â tiriŋicge behetec gârecke ʒaŋ mi eocmu.

11Go jujure hata nowatuekomec;
go hâcne juekicko bubiaŋ guru fufusuc fokac,
mefâregao aŋac bajukic i mi tatarane.

17
Ŋic tiŋnere wira wâwâsic

1O Wofuŋ, dâŋ tiŋnemanac! Wâwâsic‐nanezi bâfuacguoc!
Eatuc tâmiric numu‐garekopac, hazec râec!

2Goki dâŋnanemutarazemec,
gore ʒâŋezi wiac hone jaŋgeŋkeocmu.

3Go maŋnane esâickecmume ŋafeo iqicnucmu,
me ba esâic enarecmuo, ine mamanasu sâqocnemi bâfuacmu.
Micnanezi aka mi qambaraŋkeekac.

4Ŋic jaŋe wiac kosa ehapie, no gore mic reŋkehuc,
ʒika qaqa jaŋere hata mi âtepo.

5No gore itiroc bâjâpehuc jupo,
hatage mi âte sifuckepo.

6No wâsicgukopac, Anutu, go micnaneo sâcne rocmu;
hazec râerâ dâŋnanemanac.

7Mâsi bahuc aki anonocgere fuŋne bataniŋkec;
râsi wise‐jarehuc mefâregao dapeŋ bâfuaeŋgopieŋ,
ŋic i jaŋere bâbâpiaŋ juekic.

8 Ʒâŋe hândâŋge iŋucne bajucnuzemec,
fakec rurumaŋgao hefacnuzemec,

9 ŋic sindaŋne jaŋe sipiricnuzo eŋgopieŋ,
râsifâc‐nane jaŋe hâmoc bâfua‐nareniŋte somâ râe‐nareŋgopieŋ hâcne.

10Wokemaŋ dâŋjeŋiczi busâqocmamana bâniniŋke‐jarewec,
micjeŋicko penaroŋ dâŋ fuaekac.

11 Jaŋe bâjâpecnu wareku orâŋnuŋgopieŋ,
hetapaicnupie mâreŋko qarâ fopere ejarekac.

12 Laioŋzi qowi kiocte ʒawieekac iŋuc eŋgopieŋ,
laioŋ motecne uupicko ruc barâ foekac irec sâc.

13O Wofuŋ, go fahare maic‐joparâ herândiŋ‐jopac!
Ʒikazi juju‐nane sindaŋŋic jaŋeremeonec batarac.

14O Wofuŋ go megezi ŋic jaŋeraonec bataracnuc,
juju kâdoc‐jeŋicmâreŋte wiacko fokac jaŋeraonec hâcne.

Wiac bâmocke‐jaremeŋ izi hobu‐jeŋic fusucmazejec,
naru motecfâc‐jeŋic jaŋe wâc sâcjopame
jaŋere ɋiefâc jaŋe tiwâne ronʒepieŋ.



MITI MÂNEC 17:15 729 MITI MÂNEC 18:16

15No ine tiŋke biaŋ ekicnezi gore ʒâŋemai honezepac,
mana ɋâɋârehuc hawarige honerâ gapecnuzejec.

18
Wofuŋ bafic‐ticnere daŋgemumuteŋ dâŋ
(Sam II 22:1–51)

1O Wofuŋ, tâpiri‐nane, no maŋzi jauŋgukopac.
2Wofuŋ e qânâ tiki‐nane â huec‐nane â babatara‐nane.

Anutu‐nane e nore jâc, dapeŋ‐ticnao soŋkekopac.
E maro‐nane â bâbâpiaŋte wâtuŋ‐nane â hae sanaŋ‐nane.

3No Wofuŋ,mumuteŋte hozi, e wira wâwâsic ecneekopac,
eme râsifâc‐nane jaŋeraonec bataracnuekac.

4Hâmocte repazi hariŋnuwec,
sisipiricte rumizi bârârâŋnuwec;

5 hâmoc haere niŋgiŋ qâfisecnuwec,
hâmocte bitiŋ bâmbeŋkepo.

6 Bipic tara‐nareme Wofuŋ wâsickepo,
Anutu‐nanezi baficnuocte ki owa epo.

Ufuŋ‐ticnao marac fânâŋ‐nane manawec,
ki owa‐nanezi hazec‐ticnao qaqazuwec.

7 Eme mâreŋzi ɋiɋiteckerâ suriŋkewec;
tikire hobeteŋne wâc ɋarac ɋarac qawec;
i ere kimbeŋte iŋuc fuawec.

8 Sâke hawec‐ticnaonec hosâc wahawec,
micticnaonec ʒocbâruŋ wefuwec,
ʒoc kine iiŋnerâ râwiŋnewec.

9 E sambâŋ bârâriehuc tara wahawec,
kike rurumaŋ‐ticnao duŋdapâc fowec;

10 kerubim fainao ŋehuc sawao warewec,
mâŋâŋte faio acmâc jaha wahawec.

11Dapâczi foŋkehuc ŋaqi ecnewec,
karorac opâneheczi orâŋkehuc ficboze ecnewec.

12Mai‐ticnao tatamac fowec irecnec
hoe sanaŋ hândâŋne â ʒoc uucne,
karorac‐ticne hemârâŋkerâ wahawec.

13Wofuŋzi wâc sambâŋko ɋuŋ hewec,
Femicne Sâkozi dâŋfânâŋ ewec,
hoe sanaŋ hândâŋne â ʒoc uucnehec.

14 E tepe‐ticne qâtâcneme râwiŋnerâ rame tâtiembiŋ,
bâbâric‐ticne wicke‐jareme hâwic‐jopame wisembiŋ.

15 Eme hâwec ʒâkâŋ fâhâŋne tâtâc fuawec,
â mâreŋte hobeteŋzi fua taniŋkewec.

O Wofuŋ, hahanec dâŋgere iŋuc ewec,
kimbeŋgeremicrombâŋ hâcne.

16 E faic juhuc meticne sicnerâ rocnuwec,
ʒâkâŋ sâkoonec fârecnume wefupo.

17 Râsi wânʒâŋ‐nanere meonec bataracnuwec,
â qaisocnumbiŋ jaŋere tâpirizi siricnuha
sifu mejeŋickonec bâhocnuwec.

18Dameŋ gâgâpâcnemaicnume quruŋ herâ fisi‐narembiŋ,
ehame Wofuŋzi ine sacfozic enarewec.

19 E unucnurâ toma sâkoo râecnuwec,
nore aŋackewecte bataracnuwec.

20Wofuŋ e tiŋne jupo irec furine narewec,
menane ɋaɋacne honehuc okacne bazu‐narewec.

21No Wofuŋte hata paŋʒâic bâjâpepo,
â sindaŋ ehuc Anutu‐nane mi râpeckepo.

22 Tiŋne juju‐ticnere dâŋ i dameŋ sâc hone dendeŋneekopac,
â dâŋsanaŋ‐ticne moc mi bâsuepe raekac.

23No ere maio bahacmâc jupo,
â kiŋhec ezipore bâec bahuc jupo.

24 Irec Wofuŋzi tiŋne juju‐nanere sâcko okacne narewec,
menane ɋaɋacne fome ʒâŋenezi honewec irec sâcko.

25Ŋicmaŋuruchec e maŋuruc hawari fuacneekic,
ŋic siocmâc e siocmâc hawari fuacneekic.

26Ŋicmaŋɋaɋac e maŋɋaɋac hawari fuacneekic,
ŋic bâbâŋoricne e bâbâŋoricne hawari fuacneekic.

27 Ine hâcne, ŋic waha qaqane bafic‐jopaekic,
â maŋfefe ʒâŋe fieŋgopieŋ jaŋe ine bawahac‐jopaekic.

28 Jâmbomac, goki lambe qaze‐nareekic,
go Wofuŋ Anutu‐nanezi dapâc‐nane batamaeekic.

29 Jâmbomac, gohec râsi guru sâcne qâtâtiec‐jopapemu,
no Anutu‐nane gohec qânâsac sâcne qambaraŋkepemu.

30Anuture hata i qarâ biaŋ,
Wofuŋte dâŋ i fâri fideteŋ,
ere dapeŋko soŋkeeŋgopieŋ jaŋe ʒeŋgoma sabec‐jopaekac.

31Wiac Wofuŋtao ʒuhuckehuc mo Anutu mo jukac?
Me Anutu‐nâŋectao ʒuhuckehuc mo qânâ sanaŋ mo domakac?

32Anutu eki hâcne tâpiri joma‐narewec,
erâ wâc hata‐naneo ʒârâ ʒâpâ bârâriewec.

33Kike râe‐narewec i kâte bulimakao jaŋere kike iŋucne,
erâ tikitoŋko âkendâŋnuwec.

34 E menane ʒika gie qazucnewec,
eme aeŋ tepe neŋgoc sâcne fârehuc juekopac.

35Goki sâsâocmaro biaŋge tahacnumeŋ,
â mefâregezi âkesiŋnumeŋ,
erâ hone maiŋ enarehaŋ sokapo.

36Go âte sanaŋkepemurâ mâreŋ sawane bâfua‐naremeŋ,
eme kike‐nanezi biric borocne mi ewec.

37No râsifâc‐nane jâpec‐jopa raku siric‐jopapo,
erâ omaec‐jopaku jaha risiepo.

38Henʒaŋ‐jopakupe fahareniŋte eipiembiŋ,
kike‐nanere rurumaŋko rândiŋkerâ fombiŋ.

39 Ʒika qaqare tâpiri joma‐naremeŋ,
ehuc râsifâc‐nane bârokawec‐jopatec docke‐narembiŋ.

40Go râsifâc‐nane ejarekutec râpecnurâ wisembiŋ,
eme qaisocnumbiŋ jaŋe imac‐jopapo.

41 Jaŋe kio wâwâsic embiŋ, eme ŋeŋezicmoc mi fuawec;
i Wofuŋtao embiŋ, eme dâŋ okacne mi risiewec.

42Henʒaŋ‐jopakupe mâŋâŋzi rufe ficne sueekac iŋucne embiŋ,
hae ʒoŋaonec jawa sânʒâŋ beheeŋgopeneŋ irec sâc behec‐jopapo.

43Ŋicne ŋicne jaŋehec ʒika qawefuhape baficnumeŋ,
qâpuc guru jaŋeremicne râecnumeŋ,
ŋicguru kâuc bacjopapo jaŋe kiŋaŋ qanarembiŋ.

44 Biŋe‐nane manarâ izia micnane reŋkembiŋ,
ŋic furunezi fisirâ dape‐narembiŋ.

45Ŋic furune jaŋe hâbi‐jeŋic goroŋkewec,
eme ɋarac ɋarac qahuc huec‐jeŋickonec wahambiŋ.

46Wofuŋ e jukac. Qânâ sanaŋ‐nane e muteŋkezo,
bâbâpiaŋ Anutu‐nane e mucne bacnezo.

47Anutu eki hâcnemana‐nareha okacne bazu‐jarepo,
e hâcne ŋicguru bâuruŋ‐jopame nore rurumaŋko raʒimbiŋ.

48 E hâcne râsifâc‐nane jaŋeraonec bataracnuwec.
Jâmbomac, goki bafaharecnutec râsifâc‐nane siric‐jopapo,
jâmbomac, goki ʒika qaqa jaŋeraonec bataracnumeŋ.

49Wofuŋ, go iŋuc emeŋte qâpuc jaŋere guruo muafecgupe,
â ʒâŋegemumuteŋ gae hecnepe.

50Go ŋicwofuŋge aŋac ʒeri tahackekic,
â wokemaŋ ruacnemeŋ aki anonoc bâfuacnekic,
Dawidi â ɋâricfâcne tatara tâmiric.

19
Anutu meqâreŋ‐ticne â micdâŋ‐ticnere biŋe rara

1 Sambâŋ jaŋe Anuture eri tatamac mufuaeŋgopieŋ,
meqâreŋ‐ticne qânikiŋzimusokaekac.

2 Ʒoaŋ moczi ʒoaŋ âgone dâŋ qâmockecneekac,
ŋafemoczi ŋafe âgone biŋe âzâcneekac.

3 I mumac qamanac eene mâcne,me nazaŋ gazaŋ wâc arictac,
marac fânâŋ hazeczi mi mamanane;

4 eha sifu micfânâŋ‐jeŋiczimâreŋ sâcke‐fâreekac,
â dâŋjeŋiczimâreŋ qaŋeŋnao fisiekac.
Ira hâcne Anutuzi ʒoaŋ boze bacnewec.

5 Eme eki socɋârimoczi ficticnaonec fahareekac irec sâc wefuekac,
ehuc momori ŋic iŋucne hata‐ticne âteocte aŋackeekac.

6Wewefu‐ticne sambâŋ qaŋeŋnao wefuekac,
â huhu‐ticne sambâŋ dowaŋnao huekac,
â fâroroc‐ticnezi wiac moc mi bâtiriekac.

7Wofuŋte sâcmutâc dâŋ i qarâ biaŋ,
maŋ qâqâtâc âke ɋâreekac;

Wofuŋtemumutaniŋ dâŋ i fârine,
ŋicmaŋtacmaŋɋârâŋ bacjopaekac;

8Wofuŋtemuqâmoc dâŋ i fâretiŋ,
ʒeri bubiaŋ bâfuaekac;

Wofuŋte sâcmutâc sanaŋ i nanaŋ ʒurec ʒurecne,
ŋicʒâŋe batamaeekac;

9Wofuŋ araŋ babacne i ɋaɋacne,
dameŋ sâc fohuc juocmu;

Wofuŋtemumutâc dâŋ i fâri fideteŋhec,
erâ tiŋne sasawa.

10 Erâ i gol sirickehuc furi sâko ekac,
gol emataucke‐hâmokicnemâmâc sirickekac;

erâ wâc baŋacte aŋac qâhucke‐fârekac,
â bore wâc iŋuc jaha.

11Dâŋ i sasawazi kiŋaŋŋicge nore uŋsawaŋ eekac wâc;
moczi reŋkeocmu e furine fekicne roocmu.

12 Erâ mozi bâbâsifuc‐ticne hone taraocmu?
Bahac soŋnemutâmire‐narec.

13Maŋfefe bahac irec wâc sabecnuzemec,
izi ŋicbomboŋ mi enarezejec.

Eme no ŋicsaric juhuc,
bahac ŋemâcnemi bâfuapemu.

14Go micbipic‐nanere dâŋ â maŋnaneremamanasu,
i hone manac etec sâckezejec,
o Wofuŋ, jâcnane â bâbâpiaŋ‐nane.

20
Ŋicwofuŋte nunumu gae hembiŋ

1Wofuŋ e ʒârâ ʒâpâ dameŋko dâŋgemanazejec,
Jakobore Anutuzi sabecguzejec.

2 E tiri ufuŋko juhuc baficguzejec,
â Zioŋkonec dope bâfua‐garezejec.

3Go taha bacnehuc juekic irec manasuzejec,
â bâzi rikecnehuc juekic i mana biaŋkezejec.

4Aŋacgezi wiac fâreekac i tahacguzejec,
â mamana birige fokac irec fârine bâfua‐garezejec.

5 Eme ʒikao sanaŋketec saoreŋ qanʒepieŋ,
â Anuture ʒâŋeo filac‐nâŋec fârepene fezejec.
Wofuŋzi nunumuge mana‐fârezejec.

6 Miŋecne manakopac, Wofuŋzi ŋicwofuŋ wokemaŋ ruacnewec e bafick-
ekac;

tiri sambâŋ‐ticnao juhuc manacnekac.
ehuc mefâre‐ticnezi bafickekac.

7Ŋic gâcne jaŋe keretacko me becâsicko roweckeeŋgopieŋ,
nâŋâc ine Wofuŋ Anutu‐nâŋec ere ʒâŋeo roweckeŋgopeneŋ.

8 Jaŋe rândiŋkerâ waha jopaekac,
nâŋâc ine qiŋ herâ domanaŋmu.

9O Wofuŋ, go ŋicwofuŋ ʒikao sasanaŋ tahackec.
Wiwira‐nâŋecmanazemec.

21
Ŋicwofuŋte daŋge gae hembiŋ

1O Wofuŋ, ŋicwofuŋzi gore tâpirio bubiaŋ manakac,
â bafickemeŋte wemo afecne kiwaekac!

2Goki maŋticnere aŋac tahackemeŋ,
â nunumu‐ticne mi qatarameŋ.

3Gore jambuŋzi wiac biaŋ bâfuacnemeŋ,
â ŋicwofuŋ du golzi bakicne qizecnao hemeŋ.

4 Jujure numu‐garewec, eme juju tahackemeŋ,
jarane jarane, tatara tâmiric.

5Goki baficketec ʒâŋe biŋe‐ticne faharewec,
eri tatamac â ɋuŋɋasaŋ bâfuacnemeŋ.

6 Jambuŋ sâkohec jusanaŋkerâ juocte mucnemeŋ,
gore maio bubiaŋ manahuc jusarickeocte râemeŋ.

7Ŋicwofuŋ e Wofuŋte roweckekac hâcne,
eme Femicnere aki anonoczi dopeckeme qiŋ herâ domaocmu.

8Megezi râsifâcge sasawa bâfuac‐jopaocmu,
mefâregezi gore takic‐jopaekac jaŋe bâfuac‐jopaocmu.

9Goki ʒoc iŋucne fua tâcnehuc
ʒâmiziec‐jopacmu.

Wofuŋ e kimbeŋ‐ticnezi ɋâcjopaocmu,
â ʒocbâruŋzi ʒâseŋ‐jopaocmu.

10Go ɋâricfâc‐jeŋicmâreŋkonec bâsirowec‐jopacmu,
ɋiefâc‐jeŋic jaŋemâreŋŋic jaŋere ŋondeŋko omaeniŋmu.

11 Jaŋe eatuc ehuc wiac sâqocne egareniŋtemanasueŋgopieŋ,
sifu fârinemi bâfuaniŋmu.

12 Tepegezi ʒâŋemai‐jeŋickoma bacmu,
ehuc qa jâpec ejaretec wiseniŋmu.

13O Wofuŋ, go tâpirigehec faharec!
Ɋicwânʒâŋge gae hehuc muafeckenaŋmu.

22
Sahac ʒâic â buʒâic hâtânemanahuc Wofuŋ heme hariŋ eecne

1Anutu‐nane, Anutu‐nane, wemocte behecnukomec?
Wemocte mi babaficnu â ki owa‐nane mi mamana taic jukic?

2O Anutu‐nane, no ʒoaŋko ki owa epe dâŋmi bârisiekic,
erâ ŋafeo wâc epe bâbâmiriŋ mi fua‐narekac.

3 Erâ sifu manakopac, go tiri jukomec,
â Israe ŋic jaŋeremumuteŋzi gore eri ŋeŋe ekac.

4Mimiŋnefâc‐nâŋec jaŋe gorao roweckembiŋ,
roweckepie goki batarac‐jopameŋ.

5Wira wâwâsic egarepie asao rocjopameŋ;
gorao roweckembiŋtemi qurutuambiŋ.

6No ine ɋâsu, no ŋicmâcne;
ŋiczi nifepupu enareŋgopieŋ,
ŋic ŋokac jaŋemana wahacnuŋgopieŋ.

7Honecnueŋgopieŋ jaŋemururuc enare‐fâreeŋgopieŋ,
mecpiroc enarehuc qizec fofotaric enarerâ mueŋgopieŋ:

8 “E mamanasiŋ‐ticne Wofuŋtao râeme fowecte eki bataraoc,
â ere ecnekacte asa feferaŋko rooc me!”

9Goki hâcne neŋgoc bumaŋkonec enaretec fuapo,
goki moŋ nâhuc fohape ŋezicnumeŋ.

10 Fuapoonecteaŋ gorao fosiŋnerâ foekopac,
neŋgoczi rocnuweckonecteaŋ Anutu‐nane erâ juekic.

11 Irec ʒi ʒârâ ʒâpâzi bâmbeŋnukacko,
â babafic‐nane moc mi jume honekopacko,
goki taicko mi mac junarec.

12 Râsi bocjahazi bulimakao iŋucne somâcnuŋgopieŋ,
Basaŋkonec bulimakao momori jaŋe orâŋnuŋgopieŋ;

13 no maicnuhuc micjeŋic aŋkeŋgopieŋ,
laioŋ wânʒâŋ iŋucnezi owacke‐nareŋgopieŋ.

14Opâ iŋucne hoŋnupie ŋeratierâ fokopac,
me kike bibiric‐nane ŋetara‐fârejec;

buhândâŋ‐nane sâfâ iŋucne ejec,
bumaŋ‐naneo oopâne fuahuctecne.

15 Tâpiri‐nanezi hahaŋkerâ kuʒi dâkâ iŋucne ejec,
nameŋ‐nanezi ŋaŋarac‐naneo bohotakac,
hâmoctemeo râecnukomec hâcne.

16Ojai, sâqocne bapa guruzi orâŋnuŋgopieŋ,
qâto iŋucne rârec bârârec doma raŋgopieŋ,
me kike‐nane âkemârâŋkembieŋ.

17 Siec‐nane tâtâc fuame sâcne wowosene ekac,
râsifâc‐nane jaŋe fipie wareme honecnuhuc kiwaeŋgopieŋ.

18 Jaŋe ŋaqi‐nane ɋâsâi qahuc rusâc eŋgopieŋ,
â rurufa‐nane rune âke fuaocte ɋâsâi qaŋgopieŋ.

19 Erâ Wofuŋ go ine taicko mi juc!
Tâpiri‐nane, go ʒocnehec ware baficnuc!

20 Juju‐nane ʒikaonec batarac,
mocjaha‐mae qâto jaŋeremeonec batarac.

21 Laioŋ jaŋeremichaweckonec rocnuc,
kâte bulimakao jaŋere ʒuŋeonec bataracnuc.

22No ʒâŋe biŋege qomâfâc‐nane mutaniŋke‐jarepe,
kikefuŋ guruo ʒeri mumuteŋ egarepe:

23 “Wofuŋ araŋ bacneeŋgopieŋ ŋoŋe e mumbiaŋkeniŋ,
Jakobore ɋâricfâc sasawa, ŋoŋe e sâseniŋ,
Israere gurufâc sasawa, ŋoŋe dapecneniŋ.

24Ŋic qarâ suriŋne e ʒârâ hâriŋ fuacneme,
mi mana wahacnewec â ere mi takickewec.

Erâ ʒâŋemaine mi bâsoŋkecnehuc,
ki owa ecneme manawec.”

25 Tutumaŋ sâkoo eebapagere mumbiaŋgupemu,
go araŋ bagareeŋgopieŋ jaŋeremaiomumupaŋ‐nanere tofa bazupemu.

26Qarâ suriŋne jaŋe nâku gapec‐jopazejec;
wira basac ecneeŋgopieŋ jaŋeWofuŋ muteŋkenʒepieŋ;
maŋŋeŋic firieha jurahuc junʒepieŋ!

27Ŋicne ŋicne jaŋeWofuŋtemanasurâ
mâreŋ qaŋeŋnaonec erao fisiniŋmu,

qâpuc gurune gurune jaŋe
mai‐ticnao fodapeniŋmu.

28Guriŋ bapa i Wofuŋte gie biŋe,
e ŋicne ŋicne jaŋere femicne.

29Mâreŋte fekicne sasawa jaŋe eraoa dieŋzi heniŋmu,
rufeo huhune jaŋe ere maio dape‐fâreniŋmu,
erâ juju‐jeŋic sakareniŋte eipieniŋmu jaŋe wâcmâmâc.

30 Ʒâhec jujune jaŋe kiŋaŋ qacneniŋmu;
ŋiczi ʒâhec fufua jaŋeWofuŋte biŋe jazaniŋmu.

31 Ehuc bâbâpiaŋ gie bakicne irec biŋe
ŋicguru ʒâhec fufuane jaŋe jaza qazuc eniŋmu.

23
Wofuŋte jauŋ biaŋ

1Wofuŋ e lama‐ticne nore soŋaŋ,
no wiac moc mi basapemu.

2Kecɋaŋ geunao enareme waha fomanaekopac,
opâ heririŋ toma biaŋnao jowacnuekac.

3 E maŋ qâqâtâc‐nane gumeqiŋneekac.
E ʒâŋe biŋe‐ticnere erâ,
tiŋne hatao jowacnu raekac.

4Wâc tucduŋ fotâcnehape duŋdapâczi foŋnume,
sifu sisipiricte mi hâwicnuocmu;

wiac go nohec jukic i,
ɋarucge â gunuge jahe hemiriŋnukopirec.

5Go tiwâ ʒepec bâmocke‐nareekic,
kisâfâc‐nane jaŋeremaio.

Go qizec‐nane tokic ruacneekic,
â kâdoc‐nane hefuseekic.

6Mâreŋko jufehuc jupemu sâc,
juju biaŋ â miriŋ qâtecnunicmu,

â Wofuŋte ufuŋko ŋec domac ehape,
juju dameŋ‐nane tarazokac.

24
Wofuŋ mu ʒeri ecnehapene fisi‐nârezejec

1Mâreŋ â tagi‐ticne i Wofuŋzi rune jukac,
mâreŋ sâkomâreŋ â ŋecjucfâc‐ticne.

2Hâwecko ŋesiŋ‐ticne qandaŋkewec,
opâ sâkoo qasanaŋ‐ticne râewec.

3Mozi Wofuŋte tikio feocmu?
Mozi tiri hae‐ticnao domaocmu?

4Meticne ɋaɋacne â maŋticne taniŋne,
erâ eeatuc giere mi manasuekac,
â mumupaŋ burecne mi eekac e hâcne.

5Ŋic iŋucneziWofuŋtaonec jambuŋ roocmu,
â Anutu bâbâpiaŋzi dâŋticnemufâsâeocmu.

6 Ine ere ejareekac guru i hâcne,
Jakobore Anutu maickezo muŋgopieŋ jaŋe.

7Haesac motâc sâko, aŋkeniŋ!
Motâcmimiŋ, ŋeindaŋke‐hâmoniŋ!
Eme ʒâŋe rara Wofuŋ Sâko e wefuoc.

8 Ʒâŋe rara Wofuŋ Sâko e mo?
E Wofuŋ, tâpiri sanaŋ,
e Wofuŋ,momori wânʒâŋ.

9Haesac motâc sâko, aŋkeniŋ!
Motâcmimiŋ, ŋeindaŋke‐hâmoniŋ!
Eme ʒâŋe rara Wofuŋ Sâko e wefuoc.

10 Ʒâŋe rara Wofuŋ Sâko e mo?
E sambâŋmomori jaŋereWofuŋ,
e hâcne ʒâŋe rara Wofuŋ Sâko.

25
Wofuŋtao qohotaniŋmu jaŋe kiŋjeŋic behehuc ŋezic‐jopaocmu

1No maŋ qâqâtâc‐nane Wofuŋ gorao sâsepe hefakac.
2O Anutu‐nane, go manasiŋgukopac, irec manahaŋ mi qurutuazepac,

kisâfâc‐nane jaŋe nifepupu mi enarenʒepieŋ.
3 Jâmbomac, gore mamanac juŋgopieŋzimi qurutuanʒepieŋ,

otec ɋeticne jaŋe ine bawahac‐jopatec mimienʒepieŋ.
4 Eebapage nowatutec hone manac ezepac, Wofuŋ;

hatage forakac i qazu‐narezemec.
5Dâŋfârigemaŋnao jowacnuhuc qazu‐narezemec,

go hâcne bâbâpiaŋ Anutu‐nane,
ʒoaŋ ʒora gore mamanac juekopac.

6Wofuŋ, buuruc â aki anonocgere manasuzemec,
i hâcne fufuŋke tâmiric fowarehuc juwec.

7 Socɋâri juhuc sindaŋ â qaqatara epo i mi manasuzemec,
aki anonocgere sâcko ine manasu‐narezemec,
i gahacne biaŋte erâ ezemec, Wofuŋ.

8Wofuŋ e maŋuruc â tiŋne rune,
irec ŋic sindaŋne tiŋne hata jowatuekac.

9Maŋhuhuŋ jueŋgopieŋ jaŋe eebapa tiŋnao jowac‐jopaekac,
ehuc jahacne hata qazu‐jareekac.

10Wofuŋte hata sasawa i aki anonoc â erâ‐eesanaŋ,
ʒâʒâfic â sâcmutâc‐ticne basanaŋkeeŋgopieŋ,

jaŋe ira jowac‐jopaekac.

11O Wofuŋ, ʒâŋe biŋegere erâ kiŋnane behezemec,
kiŋnane i ŋemâcne.

12Ŋic wenizi Wofuŋ araŋ bacneekac,
e hâcne hata âteoctemucnekicne i jâutuocmu.

13 Eme e jahacne sâcne juhâmoocmu,
â ɋiefâcne jaŋemâreŋ rauckeniŋmu.

14Araŋ bacneeŋgopieŋ jaŋeWofuŋzi âgo ejareekac,
erâ ʒâʒâfic‐ticne mutaniŋke‐jareekac.

15No Wofuŋtaopec jaha ʒâŋe fihuc juekopac,
eki kike‐nane wiwitickonec qâunuckeocmu.

16Wofuŋ, goki maicnurâ âgo enarec me,
no bebekâne juhuc huacbuc ekopac.

17 Buʒâiczi ɋârâŋkehucmaŋnane kidapekac,
irec ʒârâ hâriŋkonec bataracnuc.

18Qarâ suriŋne â buʒâichec jukopac i honec me,
ehuc sâqocne bâtâmire‐nare‐fârec.

19Kisâfâc‐nane guru mo iŋucnezi
rerepic qaisocnuŋgopieŋ i honec.

20 Juju‐nane ŋezickehuc bataracnuc,
dapeŋgao soŋkekopactemi qurutuazepac.

21No Wofuŋ gore mamanac jukopacte,
bahac fâsâc â siocmâc jujuzi sabecnuzejec.

22O Anutu, go ʒârâ hâriŋ sasawaonec
Israe batarazemec.

26
Mitiŋic e Wofuŋte ecneha mu wâwâsic ecnekac

1O Wofuŋ, go dâŋnanemufâsâezemec,
no maŋ humuc hata‐mae juekopac,
â Wofuŋ go paŋneamanasiŋguekopac.

2Wofuŋ, go esâicnurâ fuŋne‐nane bajaŋgeŋkec,
maŋnane â mamanasu‐nane hone wosâec.

3Aki anonocge hone dendeŋneekopac,
gorao qohotahuc hata‐nane juekopac.

4 Eeatuc ŋic jaŋehec ŋec domac mi eekopac,
gibioc‐jeŋichec jaŋere guruo mi juekopac.

5 Sâqocne bapa jaŋehec jujure takicnuekac,
â sindaŋne jaŋehec ŋeŋe wirec mi ŋepemu.

6Menane ʒurekupe ɋaɋackeme,
Wofuŋ, alatage râreckeekopac.

7 Ehuc daŋge gae hesokarâ heekopac,
â mâsige sasawa mutaniŋkeekopac.



MITI MÂNEC 26:8 738 MITI MÂNEC 27:9

8O Wofuŋ, no fic haegere aŋacnukac,
ʒâŋe rarage fokac hae mâreŋ i hâcne.

9Ŋic sindaŋne jaŋehecmi bâsirowecnuzemec,
soc nânâ jaŋehec juju‐nane mi hetâcnezemec.

10 Jaŋe hâcne wiac hehesicne manasu biric eeŋgopieŋ,
â bâbâmiriŋ moneŋzimefâre‐jeŋic fusucmakac.

11No ine maŋ humuc hata‐mae juekopac,
firuecnuhuc anonocnuzemec.

12Kike‐nanezi mâreŋ wâwâneŋko âte ʒakiekopac;
ŋic tutumaŋ sâkooWofuŋ mucne bacnepemu.

27
Ʒâpâo fepene Wofuŋzi ŋezic‐nâpoekac

1Wofuŋ e tatamac‐nane â bâbâpiaŋ‐nane,
no more hâwicnuocmu?

Wofuŋ e juju‐nanere sâsâoc,
no more mezarepemu?

2Ŋic sindaŋnezimusoriŋnuhuc,
quruŋ herâ fisiniŋmu,

kisâfâc‐nane hâcne,
jaŋe fâfâc‐jopame rândiŋkeniŋmu.

3Momori guru jaŋe toma âterâ fopie,
bipic tatara mi epemu;

ʒika sâkomoc fisi maicnume,
sifu hâbi hâro jupemu.

4Wiac mocjahare Wofuŋ numucneekopac,
irec maŋhâhâŋ enareekac:

Wofuŋte fickoa ŋec juc ehape
juju dameŋ‐nane tarazejec;

â Wofuŋte jauŋ biaŋ hone aŋac ehuc,
ufuŋ‐ticnao mu wioc ehuc ŋezepac.

5 Eki hâcne dameŋ sâqocnao,
boze‐ticnao soŋnuocmu,

qoruc boze‐ticnao sabecnuocmu,
â qânâ tikio bafecnuocmu.

6 Eme ʒi qizec‐nane bâfeŋneme fehuc,
râsifâc‐nane rârec bârârec jowarupemu,

ehuc qoruc boze‐ticnao taha bacnepemu,
â ʒeri bari ehuc bâzi rikecnepemu;
Wofuŋ gae hecnehuc musi bacnepemu.

7O Wofuŋ, hahaŋne bahuc wirape manac,
aki anonoc enarehuc micnaneo roc!

8Goki mumeŋ, “Ʒâŋemai‐nane basarâ bâfuaniŋ.”
Irec maŋnanezi ʒiŋuc gazakac:
“Wofuŋ gore ʒâŋemai bâfuapemurâ basakopac hâcne.”

9 Ʒâŋemaige mi bâsoŋke‐narec,

kiŋaŋŋicge no kimbeŋkomi bâsuecnuc.
Baficnuhuc juekiczi mi behecnuc,

go bâbâpiaŋte Anutu‐nane.
10Neŋgocmamac jahe behecnupic,

Wofuŋzi ine hefârocnukac.
11Wofuŋ, go hatagere fuŋne qazu‐narec,

râsifâc‐nane jaŋere erâ hata jaŋgeŋnao jowacnuc.
12Guriŋnuniŋte harac eŋgopieŋ jaŋeraomi qikiŋnuc;

micko âkec ŋiczi dâŋnanemuŋgopieŋ hâcne,
maŋʒoc‐jeŋiczi gâmâc gâfâŋ wefukac.

13No Wofuŋte uruc jauŋ honepemu i manakopac,
jujune jaŋeremâreŋko hâcne.

14Wofuŋte woŋec juzemec;
sasanaŋ bâfuarâ hâbige rozemec;
jâmbomacWofuŋte woŋec juzemec.

28
Wâwâsic â mumuteŋ dâŋ

1Wofuŋ, jâcnane, go wira‐garekopac,
qepoŋ hawari mi enarec.

Go dâŋemâc etec no nombâŋko humbiŋ
jaŋere sâc ezipohec.

2No baficnucmurâ wira‐garepe;
marac fânâŋ‐nane manazemec.

No tiri ufuŋgaopec
mejahec‐nane bafaharec‐jofakopac.

3Go sindaŋŋic jaŋehecmi bârâriecnuzemec,
sâqocne bapa jaŋeraomi ʒuhucnuzemec;

jaŋe âgofâc‐jeŋic jaŋehec wamadâŋ i mueŋgopieŋ,
ehuc maŋjeŋicko ine wiac hehesicne manasu biric eeŋgopieŋ.

4Go gie‐jeŋicte sâcko okacne bâtikie‐jarezemec,
eebapa‐jeŋic sâqocne irec sâcko;

wiac ebac embiŋ i manahuc ejarezemec,
fârine bâfuambiŋ irec furine ronʒepieŋ.

5 JaŋeWofuŋtemeqâreŋ mi ʒâŋitaeŋgopieŋte,
â eebapa‐ticne mi hone taraeŋgopieŋte,
eki qafarac‐joparâ mocwâcmi bafaharec‐jopaocmu.

6Wofuŋ muteŋkezo!
Eki hâcne wira wâwâsic ecnekupe mana‐narejec.

7Wofuŋ e tâpiri‐nane â maro‐nane;
maŋnane erao roweckeekac;

irec baficnume maŋnanezi kiwaeekac,
eme gae hecnehuc daŋge âzâcneekopac.

8Wofuŋ e ŋicfâcne tâpiri bâfua‐jareekac,
â ŋicwofuŋ wokemaŋ ruacnewec e ʒikao huec sanaŋ ecneekac.

9Ŋicfâcge asao rocjopazemec,
merâfâfâcge jambuŋ‐jopazemec.

Goki lama soŋaŋ ejarehuc,
bacjopa jurahuc juzemec.

29
Anuture eri tatamac ɋuŋ parandaŋko fuaekac

1 Sambâŋte aŋelo,Wofuŋ muteŋkeniŋ,
Wofuŋte tatamac â tâpirimusokaniŋ.

2Ajoc, Wofuŋte ʒâŋe biŋemuac baafec ecneniŋ,
tiri eri qonaŋkerâ Wofuŋ dapecneniŋ.

3Wofuŋtemarac fânâŋ hâwec faicnao fuakac,
Anutu tatamac runezi ɋuŋ hekac,
hâwec sâko faicnao Wofuŋzi jukac.

4Wofuŋtemarac fânâŋ i ɋicwânʒâŋnehec,
Wofuŋtemarac fânâŋ i qeŋ bipinehec.

5Wofuŋtemarac fânâŋzi jâmâzâc qazukac,
Lebanoŋte jâmâzâcWofuŋzi qanʒaŋnekac.

6 Lebanoŋ tiki ecneme bulimakao motec tinac kiwaekac,
Sirioŋ tikizi kâte bulimakao sâckekac.

7Wofuŋtemarac fânâŋzi ʒocbâruŋ iŋucne fuakac.
8Wofuŋtemarac fânâŋzi tuhu mâreŋ itiriŋkekac,

Wofuŋzi Kadesi tuhu mâreŋ itiriŋkekac.
9Wofuŋtemarac fânâŋzi boriŋjâc ʒâkiriŋkekac,

erâ kâtene kâtene imackekac;
eme ufuŋ‐ticnao ʒeŋgoma ʒiŋuc wiraŋgopieŋ:

“Anutu muteŋkezo!”
10Wofuŋ e eri ŋeŋe‐ticnao rumi faicnao ŋekac,

Wofuŋ e guriŋ bapa gie‐ticne barâ barahuc juzokac.
11Wofuŋ e ŋicfâcne tâpiri tahac‐jopazejec!

Wofuŋ e ŋicfâcne wamazi jambuŋ‐jopazejec!

30
Hâmockonec batarakicne ere daŋge gae

1Wofuŋ, go bafaharecnumeŋtemuafecgupe;
go râsifâc‐nane mana‐jaretec pepecne mi enarembiŋ.

2O Wofuŋ Anutu‐nane, no kuku qagarepo,
eme goki ɋiɋicne bacnumeŋ.

3O Wofuŋ, go qâqâtâc‐nane hâmoc haeonec baefumeŋ,
nombâŋte biŋe jaŋeraonec jujuo bârisiecnumeŋ.

4Mitiŋicfâc‐ticne ŋoŋeWofuŋ mumuteŋ gae hecneniŋ,
â tiri ʒâŋe‐ticnere daŋge âzâcneniŋ.

5Kimbeŋ‐ticne dameŋ bembeŋnemac fuaekac,
aki anonoc‐ticne ine fohuc juha juju dameŋ taraekac.

Ŋafeo ki mamakuc iqic‐nâpoekac,
hae fureme ine ʒeri bubiaŋ fuaekac.

6No ine manape fâsâeha kecʒiŋucmupo:
“No biric boroc moc mi epemu.”

7Wofuŋ, go maŋuruc qanarehuc,
tiki sanaŋ tinac râecnumeŋ.

Erâ ine ʒâŋemaige bâsoŋke‐naretec,
bipic tatara enarewec.

8 Eme Wofuŋ, go kio wâwâsic egarepo,
ʒiŋucmuhuc numu‐garepo:

9 “No nombâŋko hupemuo,
hâmoc‐nanezi wemo fârine bâfuaocmu?

Rufezi sâcnemumbiaŋguocmu?
Erâ‐eesanaŋge sâcnemuromackeocmu?

10Wofuŋ, go manarâ aki anonoc enarec!
O Wofuŋ, go baficnuc!”

11 Eme go kinane hetikietec gae wowo fuawec,
go busâqoctemateŋ hetara‐naremeŋ,
ehuc ʒeri bubiaŋte eri hendiŋ henaretec huwec.

12 Ine maŋ qâqâtâc‐nanezi
dâŋemâcmi juhuc mumbiaŋguocte.

O Wofuŋ, Anutu‐nane,
no daŋge gazarâ gaza ehuc juzepac.

31
Ʒârâ hâriŋ maŋkoWofuŋtao roweckehuc numucnezo

1O Wofuŋ, no gore dapeŋko soŋkekopac;
qurutuapemurâ moc mi mana‐narezemec,
tiŋnegere erâ bataracnuzemec.

2Noraopec hazec râec, tarec jaha bataracnuc!
Qânâuŋ enarehuc sabecnuc!
Huec sanaŋ enarehuc ŋezicnuc!

3 Ine hâcne, qânâuŋ â huec‐nane domakomec;
ʒâŋe biŋegere erâ jowa qataŋ enarec.

4 Bitiŋ soŋsoŋko râe‐narembiŋkonec unucnuc,
go hâcne dapeŋ‐nane jukomec.

5Megao maŋ qâqâtâc‐nane râekopac,
goki furi‐nane bameŋ, o Wofuŋ, erâ‐eesanaŋ Anutu.

6Nemuɋâŋ jabane bajueŋgopieŋ jaŋere takicguekac,
no ine Wofuŋ gorao qohotaekopac.

7No aki anonocgere aŋacnuha bubiaŋ manakopac,
goki huacbuc‐nane ʒâŋitameŋte,
â maŋʒârâ fua‐nareha hone jauŋ enaremeŋte.

8 Erâ râsifâc‐nane jaŋeremeo mi râecnuhuc,
kike‐nane tomao râetec âte sanaŋkepo.

9O Wofuŋ, no bugâpâcko jukopacte aki anonoc enarec;
ki busâqoc ekupe ʒâŋe‐nane kitutuckekac,
erâ maŋ qâqâtâc â sahac‐nane betaŋkekac.

10 Busâqocko juhape juju‐nane omaezo ekac,
husehuc juhape jara‐nane tarazo ekac.

Qarâ suriŋne jukuhape tâpiri‐nane wahakac,
â me kike‐nane hâmo ɋaŋac ekac.

11Kisâfâc‐nane sasawa nifepupu enareeŋgopieŋ,
qomâfâc‐nane jaŋe bâec bacnueŋgopieŋ;

manacnuŋgopieŋ jaŋe hâhâwic banareeŋgopieŋ,
hae ʒoŋao honecnueŋgopieŋzi wise‐nareeŋgopieŋ.

12Hâmokicne jaŋere nikec‐jopaekac iŋuc nore ninikec fuakac,
kuʒi qanʒaŋnekicne tinac ekopac.

13 Bocjahazi saŋuc ʒiŋuc qapie manaekopac: “Wiac hâhâwicne.”
Ehuc juju‐nane nowac roniŋte turerâ
dâŋ nazaŋ gazaŋ eeŋgopieŋ.

14No ine Wofuŋ go manasiŋguhuc ʒiŋucmuekopac:
“Go nore Anutu.”

15Dameŋ‐nane gore meo fokac;
râsi enarehuc guriŋnueŋgopieŋ,
jaŋeremeonec bataracnuzemec.

16 Ʒâŋemaigezi kiŋaŋŋicge no tamae‐narezejec;
aki anonocgezi baficnuzemec.

17O Wofuŋ, go wâsicgukopacte,
qurutuapemurâ moc mi mana‐narezemec.

Ŋic sindaŋne jaŋe qurutuahuc,
dâŋ fâsâe‐jareha hâmoc haeo hunʒepieŋ.

18 Burecŋiczi penaroŋ â sahac fefe ehuc,
ŋic tiŋne juekac e musoriŋkeeŋgopieŋ,
jaŋe nâŋguŋ enʒepieŋ.

19 Buurucge i araŋ bagareeŋgopieŋ jaŋe bâmocke‐jaremeŋ,
erâ buuruc hâcne ŋicmaio gore dapeŋko soŋkeeŋgopieŋ jaŋe
bâfua‐jaremeŋ,

buuruc i mo iŋucne sâko!
20Go ʒâŋemaigere sâsâoczi

ŋic jaŋere ʒikadâŋte sabec‐jopaekic.
Go bozegao soŋjopatec,

râsidâŋzimi sipiric‐jopaekac.

21No Wofuŋ mumbiaŋkepe!
E hae sanaŋko juhape mâsi bahuc,
aki anonoc‐ticne bâfua‐narewec.

22No jâmbomac hâwicnumemupo,
“Ʒâŋemaigaonec bârâriecnurâ taicko râecnukicne.”

Eme baficnucmurâ kuku qagarepe,
sifu ki owa‐nane manameŋ.

23Mitiŋicfâc‐ticne sasawa, ŋoŋeWofuŋ maŋzi jauŋkeniŋ!

Ŋic siocmâc jaŋeWofuŋzi hone kitaŋ ejareekac,
maŋfefe jaŋe ine okacne bafehuc jareekac.

24Wofuŋte woŋec juŋgopieŋ sasawa,
ŋoŋe hâbi‐ŋeŋic ronʒepieŋ â maŋŋeŋicmi wahazejec.

32
Sâqocne bâbâtâmire i wiac furi sâko

1Ŋicmoc bahac‐ticne behekicne,
â sâqocne‐ticne bâtâmirekicne,
ere manape ʒerine ekac.

2Ŋicmoc Wofuŋzimanacneme kiŋhecmi eekac,
â maŋticnao eatuc mi fokac,
ere manape ʒerine ekac.

3No sâqocne‐nane hesoŋkezomupe sahac‐nane wahawec,
ʒoaŋ ʒora husehuc jupo Irec.

4Ŋafe ʒoaŋ sâcmegezi badapecnumeŋ,
eme maŋwamboŋ‐nane kereŋkewec,
ʒoaŋ sanaŋ qakume wiac hahaŋkeekac irec sâc.

5No sâqocne‐nane mufua‐garepo,
â hehesic‐nane mi hefackepo;

no mupo, “Bahac‐nane Wofuŋ mufuacnepe.”
Eme sâqocne‐nanere kiŋtofa behemeŋ.

6 Irec mitihec juekaczi ʒârâ hâriŋ dameŋko numu‐garezejec;
eme opâ rumi sâko fisiocmu,
izi siwiŋne fehuc e mi heuaocmu.

7Go maro enarehuc ʒârâ ʒâpâre sabecnuekic,
ehuc rârec rârec sisipiricte erâ ŋezicnuekic.

8Wofuŋzimukac: Hata âtecmurâ mugarekicne,
i qazu‐garehuc gowatupe,
no ʒâŋe‐nanezi hone soŋaŋ egarepe.

9 Becâsicme doŋgi,mamana tâmiric,
jahere sâcmi ezemec.

Jahe micko kikizi bâmâteŋ‐jofazo,
i tâmiricmi bâjâpec‐nâponicmu.

10Ŋic sindaŋne e maŋʒârâ bocjaha fuacneekac;
Wofuŋtao qohotaekac e ine aki anonoczi bârârâŋkeocmu.

11Ŋic tiŋne ŋoŋeWofuŋ bubiaŋ manacnehuc ʒeri eniŋ;
maŋsioc tâmiric juŋgopieŋ ŋoŋe kiwae‐fâreniŋ.

33
Anutu bapafâre â aki anonoc‐ticnere mumuteŋ gae

1Ŋic tiŋne ŋoŋeWofuŋ bubiaŋ manacneniŋ!
Siocmâc jujuzi mumuteŋ gae hepie sâckeocmu.

2Musi bahuc Wofuŋ mumbiaŋkeniŋ,

gita mucne teŋzimusi bacneniŋ.
3Gae ɋâricnemoc hefuacneniŋ,

musi basarickehuc gae marac sâko heniŋ.
4Wofuŋte dâŋ i dâŋfâri hâcne,

â gie‐ticne sasawa eeatuc tâmiric baekac.
5 E tiŋne juju â mumutiŋ dâŋte aŋackeekac;

Wofuŋte aki anonoczi mâreŋ fuserâ fokac.
6Wofuŋte dâŋzi sambâŋne sambâŋne bâfuawec,

erâ mosa ʒoaŋ â bâpiŋfâc‐jeŋicmicrombâŋ‐ticnere fuambiŋ.
7 E hâwec sâko i kiruŋko tinac qoŋgiŋkeme huwec,

ʒâkâŋ ʒora i kânoŋko tinac ŋiewec.
8Mâreŋ sâkomâreŋ e Wofuŋ araŋ bacnezejec,

ŋecjucfâcne sasawa mai‐ticnao ɋarac ɋarac qahuc domanʒepieŋ.
9Wiac eki muha izia fuawec i!

Wiraha izia fahare domawec i!
10Wofuŋzi qâpuc jaŋeremumupaŋ qame wahaekac,

ŋicne ŋicne jaŋere dâŋbiri hetâtieekac.
11Wofuŋtemumupaŋ i fofo sanaŋ,

maŋticneremamana biri,
i ŋic gaŋne gaŋne jaŋerao fârio qaekac.

12ŊicguruWofuŋzi Anutu ejarekac jaŋeremanape ʒerine ekac,
eki rauc‐jopaocte bâwosâec‐jopawec jaŋe hâcne.

13Wofuŋ e sambâŋkonec fime wahame,
mâreŋŋic sasawa honec‐nâpoekac.

14 Eri ŋeŋe‐ticnao ŋeha ʒâŋenezi
mâreŋte ŋecjucfâc qâuc‐jopa‐fâreekac.

15 Eki hâcnemaŋjeŋic ba akic efârewec,
erâ wâc eebapa‐jeŋic hone râwiŋne‐fâreekac.

16Ŋicwofuŋ moc e momori gurufâcne
jaŋe sâcnemi ŋezickeniŋmu;

â momori moc e tâpiri sâko‐ticnezi
sâcnemi baficke‐hâmoocmu.

17 Ʒikare becâsic ere erâ
râsi sâcnemi sanaŋke‐jarezo,

e tâpiri sâko‐ticnezi
rune sâcnemi bafickeocmu.

18Manaŋgopieŋ,Wofuŋ araŋ bacneeŋgopieŋ,
â aki anonoc‐ticnere mamanac jueŋgopieŋ,
jaŋe ʒâŋe‐ticnezi hone maiŋ ejareekac,

19 juju‐jeŋic hâmockonec bataraocte,
eme roroc dameŋko ɋâricne juniŋte iŋuc eekac.

20Maŋ qâqâtâc‐nâŋecziWofuŋte woŋec juekac,
e babafic‐nâŋec â maro‐nâŋec.

21 Jâmbomac, nâŋe tiri ʒâŋe‐ticnao roweckeeŋgopeneŋte
ere bubiaŋ manaeŋgopeneŋ.

22O Wofuŋ, gore mamanac jueŋgopeneŋte,
aki anonocgezi nâŋerao fosanaŋkezejec.

34
Anutuzi fuŋfuŋfâcne bafic‐jopaekac

1No Wofuŋ dameŋ sâcmumbiaŋkezepac;
mumuteŋ‐ticnezi micnaneo ʒuʒuhuc jaha fozejec.

2Wofuŋte qâqiŋ qahuc juzepac,
eme ʒârâ ʒâpâo juŋgopieŋ jaŋemanarâ aŋac‐jopazejec.

3Nohec mâmâcWofuŋ musokanʒepeneŋ,
babafic ehuc ʒâŋe‐ticne muafeckenʒepeneŋ.

4No Wofuŋ wira basac ecnepo sâcmicnaneo rowec,
ehuc hâhâwic‐nane qamase‐fârewec.

5 Erao ʒâŋe fihuc firic qâric eniŋ,
eme ʒâŋemai‐ŋeŋicmimiʒu qâʒuʒu mi ezejec.

6Ŋic huacbucne ʒizi wirame Wofuŋzimanawec,
ehuc ʒârâ ʒâpâ‐ticne jâoc rofârewec.

7Wofuŋ araŋ bacneeŋgopieŋ jaŋe
aŋelo‐ticnezi heririŋ‐jeŋicko ju fofo ehuc batarac‐jopaekac.

8Oi, esâicke honerâ mananiŋ: Wofuŋ e buuruchec!
Ŋicmoczi ere dapeŋko soŋkeocmu ere manape ʒerine ekac.

9O mitiŋicfâc‐ticne, ŋoŋeWofuŋ araŋ bacnenʒepieŋ;
e araŋ bacneniŋmu jaŋe wiac moc mi basaniŋmu.

10 Laioŋ motecne jaŋe nânâ wiacte hâmoeŋgopieŋ;
â Wofuŋ wira basac ecneeŋgopieŋ,
ŋic i jaŋe wiac biaŋnemoc mi basaeŋgopieŋ.

11O motecfâc‐mae, ware hazec râehapie
no Wofuŋ araŋ babacne irec fuŋne ŋazape.

12Mo ŋicmozi dameŋ ʒora juocte manasukac,
â ʒoaŋ bocjaha jufehuc wiac biaŋne nâ bac eocte ecnekac?

13Nameŋgezi sâqocne bazacte soŋaŋkezemec,
â micbipicgezi eeatuc gie bazacte aka hecnezemec.

14 Sâqocne râpeckerâ eehâmo gie bazemec;
wama bâfuarâ irec hata bâjâpezemec.

15Wofuŋ e tiŋne jueŋgopieŋ jaŋeraopec ʒâŋe fiekac,
â wira wâwâsic ecneeŋgopieŋ jaŋerao hazec râeekac.

16Wofuŋ e ʒâŋemainezi sâqocne bapa maic‐jopaekac,
ine ʒâŋe biŋe‐jeŋicmâreŋkonec bârârieocte.

17 Tiŋne juju jaŋe kuku qapie Wofuŋzimanaekac,
ehuc ʒârâ hâriŋ fua‐jareekac sâc jowac roekac.

18Wofuŋzi bu heheric ejareekac jaŋe qâtec‐jopaekac,
â maŋjeŋic ima qakicne jaŋe bafic‐jopaekac.

19 Tiŋne juju e ʒârâ hâriŋ bocjaha fuacneekac;

Wofuŋzi ine wiac iŋucne sasawaonec bataraekac.
20 E me kikene sasawa hone maiŋ eekac,

irec mocjaha mac moczi mi herickecneocmu.
21 Sâqocnezi sindaŋŋic qâhâmoocmu;

â tiŋne juju qaisockeniŋmu jaŋe kiŋhec eniŋmu.
22Wofuŋzi kiŋaŋŋicfâc‐ticne firuec‐jopaekac;

ere dapeŋko soŋkeeŋgopieŋ jaŋeraonecmoczi kiŋhecmi eocmu.

35
Ŋicmoc e huacbuc ehuc Wofuŋ numucnekac

1O Wofuŋ, goki no râsi enareŋgopieŋ jaŋe râsi ejarec,
nohec juju gie baŋgopieŋ jaŋehec juju gie bac!

2Maruku maŋne sahacne hetec hume fahare ŋezicnuc!
3 Sându ʒika rorâ, jâpecnuŋgopieŋ jaŋemaic‐jopac!

Maŋ qâqâtâc‐nane âzâcnec: “No gore ŋeŋezic.”
4 Juju‐nane omaeocte muŋgopieŋ,

ŋic i jaŋemimi busâqoc bâfua‐jarec!
Sipiricnuniŋtemanasuŋgopieŋ,

jaŋe emâmâŋkerâ weaŋkenʒepieŋ.
5Wofuŋte aŋelozi hetapaic‐jopame,

padi jawa iŋucne tâtienʒepieŋ.
6Wofuŋte aŋelozi jâpec‐jopa rame,

dapâcko âte sowarierâ jopazejec.

7 Jaŋe fuŋne tâmiricko bitiŋ râe‐narembiŋ,
fuŋne tâmiricko omaepemurâ nombâŋ ronarembiŋ.

8 Sisipiric acmâc jaha fisi‐jarezejec,
bitiŋ râe‐narembiŋ izi jaŋacne kicjopazejec,
nombâŋ‐jeŋicko hurâ omaenʒepieŋ.

9 Eme Wofuŋ bubiaŋ manacnepemu,
e baficnukacte kiwac qawac epemu.

10Me kikefâc‐nane muniŋmu,
“O Wofuŋ,mozi gore sâc jukac?

Go qarâ suriŋne e ŋic qac momorihec ere meonec bataraekic,
â hapetac huacbucne e fiuc rorore meonec bataraekic.”

11 Burec micko âkec ŋiczimaicnueŋgopieŋ,
erâ wiac kâuc bakopac irec wio‐nareeŋgopieŋ.

12 Jaŋe wiac biaŋnere okacne sâqocne bâtikie‐nareeŋgopieŋ,
enarekupie bekâ mâsiŋ iŋucne jukopac.

13No ine huc bacjopame busâqoc ŋaqi rojupo,
sowa juhuc sahac‐nane qapo,
qizeczi dunduŋ hurâ numuhuc jupo.

14Âgo qomâ moc hâmome eeŋgopieŋ irec sâc epo,
me neŋgoc‐nane hâmome ezapo,
irec sâc dunduŋ dadape rac warec jupo.

15No dâŋzi fâfâcnume ine aŋac‐jopaha tureŋgopieŋ,
no wiac enareniŋtemanasuhuc tumaŋneŋgopieŋ;

ŋic pâpârâcne, ʒâŋe furu‐nane,
iŋucnezimusoriŋnuhuc domaŋgopieŋ.

16 Jaŋe sâke kiki dâŋmuhuc muhuc,
noraopec mic kikiaric kiŋgopieŋ.

17Wofuŋ, go hone qâoma eku mo dameŋko behecmu?
Ʒika‐jeŋickonec bataracnuc,
juju‐nane laioŋ mickonec batarac.

18 Eme no tutumaŋ sâkoo daŋge gazapemu,
ŋic guru dindiŋkomumbiaŋgupemu.

19Maŋgâŋ râsi enareeŋgopieŋ jaŋemana‐jaretec,
sowine wiac fuacnekac muhuc mi aŋac‐jopazejec;

â fuŋne tâmiric qaisocnueŋgopieŋ
jaŋe ʒâŋe bazuc mi enarenʒepieŋ.

20 Jaŋe wamadâŋmi mueŋgopieŋ;
erâ ŋic wamane juraŋgopieŋ
jaŋe ine eatuc‐jopaniŋtemamanasu gie baeŋgopieŋ.

21 Jaŋe noraopec mâretec aŋkehuc ʒiŋucmuŋgopieŋ:
“Jei, ʒâŋe fâri‐nâŋeczi qame honembeneŋ i!”

22Wofuŋ, go i honemec i! Irec dâŋemâcmi juc!
O Wofuŋ, behecnurâ taicko mi juc!

23O Anutu, Wofuŋ‐nane, qiriŋ qarâ ɋârec,
erâ dâŋnane dopeckehuc mutiŋnec.

24Wofuŋ, Anutu‐nane, tiŋnegere sâcko ŋezicnuc,
jaŋe nore erâ aŋacmananʒipiŋte.

25 Jaŋemaŋzi ʒiŋucmi munʒepieŋ:
“Sowine, iŋuc hâcne fuacneocte mueŋgopeneŋ,
nâŋâc sanaŋkekupene juju‐ticne omaekac.”

26No ʒârâ ʒâpâ fua‐nareme aŋac‐jopakac,
jaŋe ejaretec qurutuarâ mimienʒepieŋ.

No pepecne enareeŋgopieŋ,
jaŋemimizi ŋecjopakume weaŋkenʒepieŋ.

27Â nore dâŋzi fârine fua taniŋkeoctemueŋgopieŋ,
jaŋe ine bubiaŋ manahuc ʒeri bari enʒepieŋ;

ehuc munʒepieŋ, “Wofuŋ e kâcɋene sâko,
e kiŋaŋŋic‐ticne juhâmoocte aŋackekac.”

28 Eme nameŋ‐nanezi tiŋnegemutaniŋkezejec,
â dameŋ sâcmugac bagarezejec.

36
Sindaŋŋic jaŋere fuŋne â Anuture aki anonoc

1 Sindaŋŋic e maŋfâhâŋ‐ticnao sâqocnezi qafeŋdâŋ râehuc juekac;
ʒâŋemai‐ticnao Anuture hâhâwicmi fokac.

2 E jahacne maŋ eatuckehuc muekac,
“Hehesic‐nane i mi fua taniŋkeocmu,
â irec mamana sâqocmi fuaocmu.”

3Micdâŋ‐ticne i mumusifuc â eeatuc;
mana tarahuc wiac biaŋne ee i behewec.

4 Fofo‐ticnao wiac repicne manasu biric eekac,
bibiaŋte hata mi âteekac â sâqocnemi qikiŋneekac.

5O Wofuŋ, aki anonocgezi feku sambâŋ heuakac,
erâ‐eesanaŋgezi feku karoracko fisikac.

6 Tiŋnegezi Anuture tiki iŋucne qiŋ herâ ŋekac,
mumutiŋge hâwec ʒâkâŋ sâko iŋucne,
Wofuŋ, go ŋic â qowi bafic‐nâpoekic.

7Anutu gore aki anonoc furi sâko‐ticne mo iŋucne!
Mâreŋŋic jaŋe fakec rurumaŋgao soŋkeeŋgopieŋ;

8 ehuc ficgaonec mâriri sâko nâ bac eeŋgopieŋ,
â aŋacgere opâ fifisine gumec‐jopaekic.

9Gorao hâcne jujure opâ ʒâŋe fokac,
â gore tatamacko tatamac honeeŋgopeneŋ.

10Go manacgueŋgopieŋ jaŋe aki anonocge ʒuhucke‐jarehuc juzemec,
â maŋsioc tâmiric jaŋe bâbâpiaŋge tahac‐jopazemec.

11Ŋic penaroŋhec ere kikezi mi âtecnuzejec,
â sindaŋŋictemezi mi jâpecnuzejec.

12Dameŋ mocko sâqocne bapa jaŋe raŋe foraniŋmu,
herândiŋ‐jopakicne, sâcnemocwâcmi fahareniŋmu.

37
Sindaŋŋic jaŋere jujuhâmo i jabane, izi mitiŋic nâŋâc mutuc mi

bacnâpozejec
1Ŋic repicne jaŋere erâ maŋgemi sâqorezejec,

sâqocne bapa jaŋere erâ buge mi faharezejec.
2 Jaŋe kecɋaŋ iŋucne biac ururuckeniŋmu,

â qinʒiŋ ârâŋ ɋâɋâri iŋucne biac ɋaŋaniŋmu.
3Wofuŋtao roweckehuc eehâmo gie bazemec,

eme mâreŋgao juhuc nânâ mi basacmu.
4Wofuŋte aŋacmanahuc juzemec,

eme maŋgezi wiac muocmu i tahacguocmu.

5 Jujuge Wofuŋtemeo râezemec,
erao rowecketec guriŋ bagareocmu.

6 Eme e bibiaŋge tatamac iŋucne bararuŋkeocmu,
â tiŋne jujuge ʒoaŋ gereŋ gereŋ iŋucne.

7Wofuŋtemaio niniŋkerâ woŋec‐ticne juzemec;
moc e gie repicne manasu biric eku baocmu,
eme gie‐ticne fârine fuame buge mi faharezejec.

8Aaric geŋkezemec, kimbeŋ bâec bacnezemec!
Maŋgemi fârorockezejec, izi sâqocne bâfuacmu.

9 Sâqocne bapa jaŋe hâcne juju‐jeŋic hetâcnezo,
Wofuŋte woŋec juniŋmu jaŋe ine mâreŋ rauckeniŋmu.

10 Sindaŋŋic e piticne sawa juferâ omaeocmu,
go ŋeŋe hae‐ticnao fisi ʒâŋe firâ e basacmu.

11 Ʒâicmana‐bipiehuc jueŋgopieŋ jaŋe ine mâreŋ rauckeniŋmu,
ehuc mazuc mâriri bâfuarâ aŋac faio juniŋmu.

12Ŋic repicnezi ŋic tiŋne dâŋ qacneekac,
ehuc mic kikiaric kicneekac;

13Wofuŋzi ine ŋic repicne gâwiecneekac,
dameŋ‐ticne bembeŋkeme honeekacte.

14 Sindaŋŋic jaŋe sâqe unuckeeŋgopieŋ â tepe âpâreeŋgopieŋ,
ŋic hapetac â qarâ suriŋne jopaniŋte,
â tiŋne juju sipiric‐jopaniŋte;

15 sâqe‐jeŋiczi jaŋacne bu âkemârâŋkeocmu,
â tepe‐jeŋic bazuzo.

16Ŋic tiŋne juekac e wiac afecne rauckeocmu izi fekac,
â sindaŋŋic bocjaha mazuc mâriri fojareocmu izi wahakac.

17Wemocte? Sindaŋŋic e mene qazuzo;
â ŋic tiŋne juekac e ine Wofuŋzi dope hutuŋ ecneocmu.

18Wofuŋ e bahacmâc jaŋere dameŋ mana‐fârekac,
â wiac rauckembiŋ i fosanaŋkerâ foocmu.

19 Jaŋe dameŋ sâqocnaomimi qaqa mi fua‐jareocmu,
â roroc dameŋko sifu nâ gapec ehuc juniŋmu.

20 Sindaŋŋic jaŋe ine sipirickeniŋmu;
Wofuŋte râsifâc jaŋe ʒariŋ âri biaŋ iŋucne omaeniŋmu,
hosâc iŋucne qaʒueniŋmu hâcne.

21 Sindaŋŋic e wiac jaba roku okacne sâcnemi bâtikieekac,
ŋic tiŋne e ine bokifac ehuc ŋic wiac tahac‐jopaekac.

22Wemocte? Wofuŋte jambuŋ rokicnezi mâreŋ rauckeniŋmu,
â sâwec‐jopawec jaŋe ine arictac eniŋmu.

23Ŋiczi hata âte sanaŋkerâ juju i Wofuŋtaonec fuaekac,
ine ŋicmoc eebapa‐ticnere mana biaŋkerâ iŋuc ecneekac.

24 Iŋucnezi rândiŋkehuc sifu mâreŋkomi qaekac,
i Wofuŋzimenao rorâ basanaŋkeekacte.

25No socɋâri jupozi juku ŋicqizec ekopac,
ehuc honehape ŋic tiŋnezi qarâ suriŋnemoc mi ewec,
â ɋiefâcne jaŋe nânâremu huacbuc ee i wâc arictac.

26 E dameŋ sâc bokifac juekac â wiac buafec beheekac,
â ɋâricfâcne jaŋemâririre rowaŋ wâc eeŋgopieŋ.

27Go sâqocne geŋkecnehuc eehâmo gie bazemec,
iŋuc erâ sâcne juraʒihuc jucmu.

28Wofuŋ e tiŋne jujure mana aŋac eekac,
e mitiŋicfâc‐ticne mi behec‐jopaekac.

Tiŋne jaŋe hone maiŋ ejareme juraʒihuc juniŋmu,
sindaŋne jaŋere ɋâricfâc ine bâsirowec‐jopaocmu.

29Ŋic tiŋne jaŋemâreŋ rune eniŋmu,
ehuc mâreŋ fainao hati jurahuc juniŋmu.

30Ŋic tiŋne ere mickonec dâŋ fâri biaŋ wahaocmu,
nameŋ‐ticnezi gie bame bâbâtiŋ fuaocmu.

31Anutu‐ticnere sâcmutâc dâŋmaŋticnao fokac,
irec hata‐ticne biric boroc mi âteekac.

32Ŋic sindaŋnezi tiŋne ruc bacneekac,
â juju‐ticne sipirickeocte maŋkehuc juekac.

33Meticnao feocte ine Wofuŋzimi manaekac,
dâŋgieo dâŋticne sâqorezacte aka wâc heekac.

34Wofuŋte woŋec juhuc ere hatao ninipezemec,
eki bafaharecgume mâreŋ rune ezokic,
â sindaŋne jaŋe sirowepie hone aŋac ejarezokic.

35Ŋic sindaŋnemoc pepec sâko eme honehuc jupo,
e ʒamana jâc iŋucnemâreŋ sâockerâ domawec.

36Dameŋ mocko fotâcnehuc dodoma tacne honepo,
fârinere ʒâŋe fipo, erâ basa‐bipiepo.

37Ŋic bahacmâc e ʒâŋitazemec, â siocmâc e hone tarazemec;
wamare gie baekac e hâcne ɋâric fuacne raniŋmu.

38 Sâcmutâc dâŋ qâqâsua ine sisipiriczi qanʒaŋ‐jopaocmu,
â sindaŋne jaŋere ɋâricfâc ʒikazi omaec‐jopaocmu.

39 Tiŋne jaŋere babafic Wofuŋtaonec wareocmu,
ʒârâ hâriŋ dameŋko ere dapeŋko soŋkeniŋmu.

40Wofuŋzi ŋezic‐jopahuc batarac‐jopaocmu,
sindaŋne jaŋeraonec batarac‐jopahuc bâpiaŋ‐jopaocmu,
ere dapeŋko soŋkeŋgopieŋte iŋuc ejareocmu.

38
Mitiŋic kiŋ bahac â huc ʒâicte erâ Wofuŋ wâsickekac

1O Wofuŋ, go aaric mana‐narehuc mi hanecnuzemec,
â kimbeŋ qanarehuc qa bâtiŋ mi enarezemec.

2Gore tepe moteczi kimârâŋnumbieŋ,
â megezi badapecnukac.

3Mamana sâqocgere erâ mesahac‐nane ɋiɋicnemoc mi fokac,
sâqocne‐nanere erâ me kike‐nane furu moc mi fokac.

4Hehesic‐nanezi nowaru ferâ qâurucnukac,
tagi sâko iŋucne erâ kihâmocnukac.

5Wicnane gâreckehuc âsu fikac,
mutuc‐nanere erâ risimbiŋne qakopac.

6No miŋgeŋkerâ dunduŋ dadape jukopac,
ʒoaŋ ʒora ki mamakuc ehuc jukopac.

7 Ʒâiczi hoqaŋeŋ‐nane fusucmarâ isirickekac,
sahac biuc‐nane dâkâne ɋiɋicnemoc mi fokac.

8No dockerâ betaŋke sâqorekopac,
bunaneo ʒâic serereŋ fokacte owackehuc jukopac.

9Wofuŋ, go harac huacbuc‐nanere kâucmi bakomec,
â husehuc jukopac i mana‐fârekic.

10 Buhândâŋ‐nane ʒocnehec âtekac, tâpiri‐nanezi behecnukac,
â ʒâŋe‐nanere tatamac i wâc hâpokac.

11Âgo qomâfâc‐nane jaŋe huc ʒâic‐nanere bâec bacnuŋgopieŋ,
â soctofafâc‐nane jaŋe taic jaha juŋgopieŋ.

12 Juju nowac rozo muŋgopieŋ jaŋe bitiŋ râe‐nareŋgopieŋ,
â ʒârâ ʒâpâ bâfua‐narezo maŋkeŋgopieŋ jaŋe ine
doc bacnuniŋte ʒoaŋ ʒora dâŋmanasu biric ehuc juŋgopieŋ.

13No ine qepoŋ tinac ehuc dâŋmi manaekopac,
erâ nâŋguŋ tinac ehuc micnane mi aŋkeekopac.

14 Jâmbomac, no ŋicmoc dâŋmi manaekac iŋucne,
â micticnao okacne mumu mi fokac ere sâc jukopac.

15 Erâ Wofuŋ, no gore woŋec jukopac;
Wofuŋ Anutu‐nane, goki dâŋ bâtikie‐narecmu.

16 Ʒiŋucmukopac: “Jaŋe âke sisic enarehuc mi ʒeri enʒepieŋ,
â kike‐nanezi biric boroc eha penaroŋ dâŋmi enʒepieŋ.”

17No rândiŋkezo ekopac hâcne,
â ʒâic‐nanezi moc mi behecnukac.

18No hehesic‐nane mufuakopac,
â sâqocne‐nanere busâqocmanakopac.

19 Erâ no maŋgâŋ râsi enareeŋgopieŋ jaŋe tâpirihec,
â fuŋne tâmiric qaisocnueŋgopieŋ jaŋe guru sâko.

20Â biaŋnere okacne sâqocne enareeŋgopieŋ,
ŋic i jaŋe kisâfâc‐nane juŋgopieŋ;
ine biaŋnao qohotaekopacte iŋuc eeŋgopieŋ.

21O Wofuŋ, go mi behecnuc!
Anutu‐nane, go mi behecnuc!

22Go fâro barâ baficnuc,
o Wofuŋ, go hâcne bâbâpiaŋ‐nane.

39
Juju bembeŋtemu mamakuc

1No mupo, “Nameŋ‐nanezi sipiricnuzacte
eebapa‐nane soŋaŋkehuc juzepac;

â sindaŋŋic jaŋe qâtecnuhuc juniŋmu sâc,
micbipic‐nane micko kiki râecnezepac.”

2No nâŋguŋ erâ dâŋemâc jupo;
eme izi jauŋ mi bacnuwec,
maŋʒâic‐nane ɋârâŋkewec.

3Maŋnaneo hâhâwic fusucmarâ fome
manatâc qâtâc epe ʒocsâko ʒacnuwec.
Ehame dâŋ ʒiŋucmupo:

4 “Wofuŋ, dameŋ tatara‐nanere manasupe,
â dameŋ‐nane sâcticne hone jaŋgeŋkepe,
juju‐nane ratâmirekac i mana tarape.

5Manakic, go jara dameŋ‐nane bembeŋnemac bâfuameŋ,
â juju dameŋ‐nane i honetec arictac tinac eekac,
ine hâcne ŋic sasawa juju‐nâŋec i nokafere sâc.

6 Jâmbomac, ŋiczi nâkumuc tinac rac warec eekac,
wemo wiac mo fârinere ojowa sâko fuaekac?
Ŋiczi wiac hure hemârec eekac i mozi rauckeocmu?

7 “Eme, Wofuŋ, ʒi wemo wiacte woŋec jukopac?
Mamanac‐nane gorao fokac.

8Kiŋ bahac‐naneonec bataracnuc,
eme mutucne jaŋemu ruruc mi enarenʒepieŋ.

9No dâŋemâc jukopac, micnane mi aŋkekopac.
Wemocte? Goki iŋuc fua‐nareocte mumeŋ i!

10Go tagi râe‐naremeŋ i nowac roc;
megere tâpiri wânʒâŋzi omaecnukac.

11Goki ŋicmoc sâqocnere haneckehuc bâtiŋnecmu,
eme eri‐ticne i bobojacte eri iŋucne omaeocmu;
jâmbomac, ŋic e nokafe sawa.

12 “O Wofuŋ, nunumu‐nane manac, wiwira‐nanere hazec râec,
ʒâŋeuc‐nane honehuc qâomami ec!

No gorao ŋicmanac fisihuc gowarukopac,
kâcɋenefâc‐nane sasawa jaŋere sâcmafa jukopac.

13No behecnuhuc ʒâŋemocko fitec rame firiepe,
erâ jufeku hae ʒi beherâ ratâmirezepac.”

40
Daŋge â mu wâwâsic nunumu
(Mi Mâ 70:1–5)

1No maŋuruc jaha Wofuŋte woŋec jupo,
eme noraopec fohorehuc wiwira‐nane manawec.

2 E sisipiricte nombâŋkonec baefucnuwec,
sohoŋ râqâcnaonec unucnuwec;
erâ kike‐nane qânâ faio râeme âte ʒakiepo.

3 E gae ɋâricnemoc micnaneo râewec,
Anutu‐nâŋectemumuteŋ gae.

I ŋic bocjahazi manarâ araŋ bacneniŋmu,

erâ Wofuŋtao roweckeniŋmu.
4Ŋicmoc maŋneziWofuŋtao roweckeocmu,

â maŋfefe jaŋeraomi fohoreocmu,
me burecŋic qac qâsoricnemi bâjâpec‐jopaocmu,

ŋic iŋucneremanape ʒerine ekac.
5O Wofuŋ Anutu‐nane, go nâŋeremanasuhuc

mâsi â gie fuŋne fuŋne baekic i ʒarene fekac;
ŋicme wiac moczi gohec sâc hehene mi ekac.

No i muiŋ musawec ehuc binaŋne bazo mupe,
sâcnemumufârenemi eocmu.

6 Taha bâzi fuŋne fuŋneremi egareekac,
hazeczi dâŋmamana ine bâfua‐naremeŋ;

qowi hâcbuc ririke me sâqocnere taha bapa,
i fua‐gareocte mi muekic.

7 Eme mupo, “Manakic, no fisikopac,
miti papiao nore dâŋ qâreŋkekicne fokac:

8Anutu‐nane, no micge reŋkepere aŋacnukac,
â sâcmutâc dâŋgemaŋnaneo fokac.”

9 Bâbâpiaŋte biŋedâŋ tutumaŋ sâkoomufuapo,
no micbipic‐nane aka mi hecnepo,
i Wofuŋ, go gahac manakic.

10No bâbâpiaŋ giegere dâŋ i maŋnaneomi hefackepo,
erâ‐eesanaŋgere â aki anonocgere biŋemupo;

no tutumaŋ sâkoremaio
buurucge â dâŋfârigemi hesoŋkepo.

11O Wofuŋ, go buurucge mi sakare‐narec,
aki anonoc â jauŋfârige izi ʒimicnu basanaŋ ezejec.

12 Ʒâic fâro fuŋne fuŋnezi bârârâŋnuŋgopieŋ,
hehesic‐nane mi wowose‐fârenezi qâurucnuŋgopieŋ;

jaŋe qizec susuc‐nanere ʒare jâuruŋgopieŋ,
eme maŋnane wahakac.

13O Wofuŋ,manatec sâckeha bataracnuzemec,
o Wofuŋ, fâro barâ ware baficnuc.

14 Juju‐nane hetâcnezomuŋgopieŋ,
jaŋemâmâc sasawa qurutuarâ mimienʒepieŋ;

no sisipiric fua‐nareocte ejarekac,
jaŋe gorao qâwiwickerâ mamakucne enʒepieŋ.

15No “sowine, sowine” munareeŋgopieŋ,
jaŋemimi‐jeŋicmanarâ sahac‐jeŋic gâgâmârâzejec.

16Â go wira basac egareeŋgopieŋ,
jaŋe ine ʒeri ehuc bubiaŋ mana‐garenʒepieŋ;

gore bâbâpiaŋte ejareekac,
jaŋe dameŋ sâcmunʒepieŋ, “Wofuŋ e kâcɋene.”

17No jâmbomac ŋic hapetac â qarâ suriŋne,
irec Wofuŋ goki hone maiŋ enarec.

Go hâcne babafic‐nane â ŋeŋezic‐nane,
o Anutu‐nane, ŋeŋec ʒeʒepec mi ezemec!

41
Hucko fohuc Wofuŋ numucnewec

1Hapetac hone maiŋ ejareekac ŋic ere manape ʒerine ekac;
dameŋ sâqocnaoWofuŋzi e ŋezickeocmu.

2Wofuŋzi e hone soŋaŋ ecneme jufehuc juocmu,
eme mâreŋ irec ŋic jaŋemu ʒeri ecneniŋmu;
â râsifâcne jaŋe wiac moc ecnezo mupie mi qikiŋne‐jareocmu.

3Huc fohame Wofuŋzi dope hutuŋ ecneocmu,
â ʒâic wiac‐ticne bâmâteŋkecne‐fâreocmu.

4No ine mupo, “Wofuŋ go aki anonoc enarec;
bâpiaŋnuc, no sâqocne bahuc bugao bapo hâcne.”

5 Râsifâc‐nane jaŋe qaisocnuhuc ʒiŋucmuŋgopieŋ:
“E wezimucko hâmome ʒâŋe‐ticne omaeocmu?”

6Moc e iqicnuocte fisiekac e eatuc dâŋmuekac,
ehuc maŋnezi wiac repicne mana biric eekac;
izi hae ʒoŋao hurâ muiŋ musawec eekac.

7Qaisocnueŋgopieŋ sasawa jaŋe saŋucko dâŋmuc manac eeŋgopieŋ;
wiac gâgâpâcne fua‐nareocte mamanasu gie baeŋgopieŋ.

8 Ehuc ʒiŋucmueŋgopieŋ: “Wiac repicne moczi sahacnao bohotajec,
irec fokackonec mocwâcmi fahareocmu.”

9 Erâ wâc âgo fâri‐nane, maŋzi ʒâfickehuc jupo,
erâ nânâ wirec nâ juperec, eki wâc bunaneo bakac.

10O Wofuŋ, go ine aki anonoc enarezemec,
ehuc mocwâc ɋiɋicne bacnutec okacne bâtikie‐jarezepac.

11 Râsi‐nanezi bawahacnurâ saoreŋ mi qaocmuo,
ine ʒiŋucmupemu: Go nore mana biaŋkekomec.

12Go ine maŋtaniŋ juekopacte dopecnuhuc jumeŋ,
erâ âkendâŋnutecmaigao domahuc jaha juekopac.

13Wofuŋ, Israere Anutu, e dameŋ tâmiricmuteŋkehuc juzo.
Jâmbomac jâmbâŋ.

DÂKÂNE NAMBA 2
42

Anutu â tiri ufuŋ‐ticnere maŋhâhâŋ ee
1Kâte bulimakaozi opâ basahuc hâmoekac,

iŋuc hâcnemaŋ qâqâtâc‐nanezi Anutu gore hâmokac.
2Maŋnanezi Anutu jujune gore boc hâmokac:

Mo dameŋko fisirâ Anutu ʒâŋemaige honepemu?
3Ŋafe ʒoaŋ sâc ʒâŋeuc‐nanezi nânâ‐nane eekac,

ʒoaŋ ʒora ʒiŋuc nazahuc juŋgopieŋte: “Anutuge wena?”

4No ʒâicmanahuc wiac manasukopac

i mufuape maŋnane urueoc:
Ŋic guru dindiŋ biri ʒora jaŋere ŋondeŋko,

Anuture ufuŋko rajumbeneŋ;
ehuc hombaŋte ʒeri gae bafehuc hepene

irec micʒonʒoŋzi baafec‐nâpowec.
5Maŋnane go wemocte boc gâpârekic?

Â wemocte boc hâhâŋkekic?
Anuture woŋec juc! E ʒâŋemai‐nanere babafic

â Anutu‐nane jukacte daŋge âzâcnepemu.
6No Jordaŋ â Herimoŋ mâreŋko â Miʒa tikio juhuc,

maŋnane wahakacte Anuture manasukopac.
7Opâ sâro‐ticnezi rucneme ʒâkâŋzi ʒâkâŋ wiracnekac;

jei, siri sâkogezi qâurucnu‐fârekac.
8 Ʒoaŋ sâc wiraekopac, “Wofuŋ aki anonoc‐ticne fuaoc!”

Ŋafe sâc gae‐ticnezi micnaneo foekac,
â juju‐nanere Anutu e numucneekopac.

9Anutu qânâ‐nane âzâcneekopac, “Nore wemocte nikecguwec?
No râsizi bâuruŋnume wemocte maku ehuc jukopac?”

10 Râsifâc‐nane jaŋemu ruruc enarepie ʒâic fâro repicne manaekopac,
dameŋ sâc ʒiŋuc nazahuc jueŋgopieŋ hâcne: “Anutuge wena?”

11Maŋnane go wemocte boc gâpârekic?
Â wemocte boc hâhâŋkekic?

Anuture woŋec juc! E ʒâŋemai‐nanere babafic
â Anutu‐nane jukacte daŋge âzâcnepemu.

43
Mitiŋic e maŋhâhâŋ jaha ecnekac

1O Anutu, miti tâmiric jaŋere ŋezicnuhuc dâŋnane dopeckec,
ŋic eeatucne â hehesine jaŋeraonec bataracnuc!

2Dapeŋ‐nane Anutu go hâcne; no ira soŋkeekopac;
irec wemocte behecnukomec?
No râsizi bâuruŋnume wemocte maku erâ jukopac?

3 Tatamacge â ʒâziriŋ dâŋge râetec wareoc, izi jowacnuzejec.
Jowacnu fâkume tiri tikigao â ŋeŋe jujugao fisizepac.

4 Eme Anutu gore alata bâqiŋkepemu,
joroc Anutu‐nane go maicgupemu,

erâ musi bahuc mumuteŋ gae hegarepemu,
o Anutu, nore Anutu.

5Maŋnane go wemocte boc gâpârekic?
Â wemocte boc hâhâŋkekic?

Anuture woŋec juc! E ʒâŋemai‐nanere babafic
â Anutu‐nane jukacte daŋge âzâcnepemu.

44
Sâcmutâc dâŋrereŋ jaŋe râsizi imac‐jopakupie Anutu wâsickeŋgopieŋ

1O Anutu, go mârâc jaha, mimiŋne jaŋere dameŋko,
gie fâri basarickehuc bameŋ,

i kâcɋenefâc‐nâŋec jaŋe binaŋne banârepie,
hazec fâri‐nâŋeczimanambeŋ.

2Go gahacne mezi qâpuc guru jâpec‐jopameŋ,
ehuc ŋicfâcge sarac‐jopameŋ;

go ŋic gurune gurune bâsirowec‐jopameŋ,
ehuc jaŋe basawec‐jopameŋ.

3 Jaŋe jaŋacne ʒikazi mâreŋ i mi rombiŋ,
â jaŋacnemezi sasanaŋ mi bâfuambiŋ;

aricne, go jaŋere aŋacguwecte
mefâregezi â ʒâŋemaigere tatamaczi bâfua‐jaremeŋ.

4Go Wofuŋ Sâko â Anutu‐nane jukomec,
goki mutec Jakobozi sasanaŋ bâfuaekac.

5Gore tâpirire râsifâc‐nâŋec bâsuec‐jopaeŋgopeneŋ,
ʒâŋegere erâ âtemac‐jopaeŋgopeneŋ.

6No tepe‐nanere mamanac mi juekopac,
â ʒika sâqe‐nanezi wâc sâcnemi baficnuekac.

7Goki ine râsifâc‐nâŋec jopanaŋte bafic‐nâpoekic,
â qaisoc‐nâpoeŋgopieŋ jaŋe bâtâtiec‐jopaekic.

8Anutu gore mu qâqiŋ ʒuʒuhuc jaha eeŋgopeneŋ,
erâ tofamâc daŋgemumuteŋ egarehuc junaŋmu.

9 Eme go sifu suŋgiŋ‐nâpohucmimi faio râec‐nâpomeŋ,
â momorifâc‐nâŋecmi qâtec‐jopameŋ.

10Goki manahaŋ râsifâc‐nâŋec wise‐jarembeŋ,
eme jaŋemafa wiac‐nâŋec nâwoc rombiŋ.

11Goki enâretec lama hehezure biŋe jaŋere sâc embeŋ,
â qâpuc gurune gurune jaŋerao bâtâtiec‐nâpomeŋ.

12Go ŋicfâcge wiac afecnere qikiŋ‐jopameŋ,
furine ŋemâcne bazu‐gareniŋtemi mumeŋ.

13Goki manahaŋ mendâŋ‐nâŋecko juŋgopieŋzi âke sisic enâreeŋgopieŋ,
ŋicguru rârec rârecmu ruruc enârehuc
gâwie‐nâreeŋgopieŋ.

14Goki enâretec qâpuc ŋicne ŋicne jaŋeremu qâqiŋ embeŋ,
â ŋicne ŋicne jaŋemana wahac‐nâpohuc
gâwie‐nâreeŋgopieŋ.

15Ŋafe ʒoaŋ sâcmimizi ŋecnukume,
ʒâŋemai‐nane bâsoŋkehuc dunduŋ dadape juekopac,

16 i âke sisic â mumusoriŋ ŋic dâŋjeŋicmanahuc juekopacte,
â râsi â qaqaisoc ŋic honec‐jopahuc juekopacte iŋuc eekopac.

17Nâŋe gore mi nikec‐nâpoha,
â ʒâʒâficgemi hetâcnehuc eatucguhapene,
wiac sasawa i sifu fai‐nâŋecko fewec.

18Maŋnâŋeczi go mi râpecguhame,
â kike‐nâŋeczi hatage mi kizuhame,

19 go sifu kâte qâto jaŋere hae mâreŋko qanʒaŋ‐nâpohuc
duŋdapâcmaŋnao râec‐nâpomeŋ.

20Anutu ʒâŋegere nikec‐nâpozacko,
me nemuɋâŋ jabane numu hefârec ejarenʒapeŋko,

21Anutu goki mi hone tarac‐nâponʒaŋ me?
Go ŋicmaŋko dâŋ soŋnemana jaŋgeŋkeekic i!

22Aricne, gore erâ ʒoaŋne ʒoaŋne qa imac enâreeŋgopieŋ,
â lama qa hezuc eejarene jaŋere sâcko râec‐nâpoŋgopieŋ.

23Wofuŋ, qiriŋ qac! Wemocte guŋ fokomec?
Mana ɋâɋârec! Bebehe sanaŋ mi behec‐nâpoc!

24Wemocte ʒâŋemaige bâsoŋkekomec,
ehuc imac‐nâpokicne â bâuruŋ‐nâpokicne irec nikecgukac?

25 Jei, maŋ qâqâtâc‐nâŋec i rufeo bâutuckekicne;
sahac‐nâŋec i mâreŋko bohotarâ fokac.

26 Fahare bafic‐nâpoc!
Aki anonocgere erâ batarac‐nâpoc!

45
Ŋicwofuŋzi ŋokac rokac irec hombaŋte gae

1 Biŋedâŋ biaŋnezimaŋnane fusucmarâ qâmbâriŋkekac;
gae‐nanere dâŋ ŋicwofuŋ mufuacnepe;
nameŋ‐nanezi qâqâreŋ ŋicsaricmoc ere kirifi iŋucne.

2Hawari biaŋgemâreŋŋic gâcne jaŋere siricke‐fârekac;
micbipicge kereŋ bareŋne,
Anutuzi jambuŋgu sanaŋkekacte iŋuc ekac.

3Qac momori, go ʒika sâqege becsahachec ombâŋgao jomac,
eri qaraweŋ ɋuŋɋasaŋgehec go!

4 Ʒai ʒonʒoŋgehec ʒikare keretacko ɋicwânʒâŋ jaha rac!
Ʒâziriŋ dâŋ dopeckezemec, tiŋne juju ŋezickezemec!
Mefâregezi wiac hâhâwicne bâfuame honezemec.

5 Tepe motecge mictara,
râsifâcge buhândâŋ‐jeŋicko kizejec,
ŋicne ŋicnemaigao rândiŋkerâ jopazejec.

6Ŋicwofuŋ ŋeŋege Anuturaonec, ŋeŋe sanaŋ ŋeocmu,
ŋicwofuŋ gunuge i bâbâtiŋ gunu.

7Go tiŋne jauŋkehuc sindaŋ qaisockeekic.
Irec Anutu, gore Anutu hâcne, eki wokemaŋ rua‐garewec,
ʒerire wokemaŋ i âgofâcge ruaeŋgopieŋ irec sâc jâurukac,

8Ŋaqigere âsumumundoŋ i ʒineŋ saŋkarac â tokic âsu;
erificge i elefaŋtemicsieczi bakicne,
maŋnaomusi bapie mana aŋac eekic.

9Kiŋaŋ narufâcge jaŋere guruo

ŋicwofuŋ gâcne jaŋere otâfâc wâc juŋgopieŋ,
mefâregao ŋonâŋge Ofiri mâreŋkonec gol qonaŋke domakac.

10Otâ‐mae manac, ʒâŋe fitec wareme hazec râec:
Mame sâkofâcge â mamacgere ficte nikecguzejec.

11Ŋicwofuŋ e hawari biaŋgere ecneocmu,
erâ e kâcɋenege jukacte dapecnezemec.

12 Tiro hae rune jaŋe taha barâ fisiniŋmu,
mafa sâkoheczi âgo bacguniŋte wiac amecke wareniŋmu.

13 Ficmaŋko ŋicwofuŋte otâ erickekicne ŋekac,
ŋaqi‐ticne golzi basarickekicne.

14Ŋaqi qâreŋ biaŋ rojuha ŋicwofuŋtao jowa wareŋgopieŋ,
naru ʒeŋoŋ âgofâc‐ticne eraoa jowac‐jopa fisiŋgopieŋ.

15 Ʒeri bari ehuc bubiaŋhec jowac‐jopa fisipie
ŋicwofuŋ erific‐ticnao feŋgopieŋ.

16O ŋicwofuŋ, ŋokâfâcge jaŋe
kâcɋenefâcge jaŋere jujutacko juniŋmu;
goki hâcnemâreŋ sâc ŋicbomboŋ âkendâŋ‐jopacmu.

17No ʒâŋe biŋege ŋic gaŋne gaŋne jaŋerao bafaharepemu;
irec ŋicne ŋicne jaŋe tatara tâmiric
muteŋguhuc juniŋmu.

46
Mamanasiŋte gae mimiŋ

1Anutu e dapeŋ sâko‐nâŋec â tâpiri‐nâŋec,
ʒârâ ʒâpâomi hetiric‐nâpohuc bafic‐nâpoekac.

2 Irec mâreŋ e hetikieme bipic tatara mi enaŋmu,
tiki jaŋe hâwecmaŋko huzo murâ huniŋ.

3 Siri jaŋe fânâŋ ehuc wânʒâŋnehec qaniŋ,
tiki mâreŋkopec hewiwickekupie qiriŋ qaoc.

4 Rowaŋkonec opâ ʒâŋene ʒâŋene fisihuc
Anuture haeo aŋac ʒeri bâfuaŋgopieŋ;
hae i Femicne sâkore ŋeŋe hae hâcne.

5Anutu e maŋnao jukacte qiriŋ mi qaocmu,
Anutu e furic uupictea ŋezickeocmu.

6Ŋic gurune gurune jaŋe iima sâko eŋgopieŋ,
ŋicwofuŋ ŋeŋe ɋiɋitecke rakac,
Anuture marac fânâŋtemâreŋ tâpirine goroŋkekac:

7Anutu Tâpiri Ɋuŋɋasaŋ Wofuŋzi nâŋâcnehec jukac,
Jakobore Anutuzi huec sanaŋ‐nâŋec ekac.

8Wofuŋzi gie baekac i moc ware honeniŋ,
mâreŋko ima sâko bâfuaekac hâcne.

9Mâreŋ qaŋeŋnao ʒikane ʒikane bâniniŋkeekac,
tepe bazuekac, damu âte ʒuekac,
â ʒikare keretac ʒoczi rikeekac.

10 “Niniŋkerâ, no Anutu jukopac i mana taraniŋ,
ŋicne ŋicne jaŋe sâsecnupie fekopac,
mâreŋte faio sâsecnupie fekopac hâcne.”

11Anutu Tâpiri Ɋuŋɋasaŋ Wofuŋzi nâŋâcnehec jukac,
Jakobore Anutuzi huec sanaŋ‐nâŋec ekac.

47
Anutu e ŋicne ŋicne jaŋereWofuŋ Sâko

1Ŋicne ŋicne,me qahuc aŋara heniŋ!
Anutu fânâŋkecnehuc ʒeri gae heniŋ!

2Wofuŋ, Femicne sâko, e qeŋ bipinehec,
e mâreŋ sâkomâreŋ irec Wofuŋ Sâko jukac.

3 E ŋicne ŋicne bawahac‐jopame dape‐nârembiŋ,
qâpuc guru jaŋe nâŋâcne kiŋaŋ qaqa embiŋ.

4 E merafâcmâreŋ qizec‐nâŋec bâwosâe‐nârewec,
Jakobore ecnewecte furi sâko i râcnewec.

5Anutu e aŋara faio hâŋ jaha fewec,
qeŋfânâŋ fuahame Wofuŋ e fewec.

6Anutu mumuteŋ gae hecneniŋ, hecneniŋ!
Wofuŋ Sâko‐nâŋecmumuteŋ gae hecneniŋ, hecneniŋ!

7Anutu e mâreŋ sâkomâreŋ irec Wofuŋ Sâko jukac,
mumuteŋ gae hesarickerâ hecneniŋ!

8Anutu e ŋicne ŋicne guriŋ bajarekac,
Anutu e tiri ŋeŋe‐ticnao ŋekac.

9Ŋicne ŋicne fekicnefâc‐jeŋic jaŋe turehuc
Abrahamte Anuture ŋicfâc eŋgopieŋ.

Mâreŋ sâcmaro‐jeŋic Anutuzi rauckekac,
eki jowaru‐fârerâ fekac.

48
Zioŋ tikire mumuteŋ gae

1Wofuŋ e kâcɋene, e Anutu‐nâŋecte hae sâkoo
samarierâ mumbiaŋkenʒepeneŋ.

2 Tiri tiki‐ticne hawari biaŋ fejec ŋekac,
mâreŋ sâc ŋic jaŋe hone aŋac eeŋgopieŋ.
Zioŋ tiki faic mâreŋkopec ŋekac,Wofuŋ Sâkore hae.

3 Erific‐ticne Anutuzi aimuŋ sabeckeekac,
i hone manac ehuc jukicne.

4Manaŋgopieŋ, ŋicwofuŋ jaŋe hehenusuc erâ
mâmâc quruŋ herâ fisimbiŋ.

5 Izi honerâ warecke sâqorembiŋ;
erâ bipic tara‐jareme wisembiŋ.

6Mâreŋ ira ɋarac ɋarac qambiŋ hâcne,
ŋokacmoczi motec roocte gozi kiekac iŋuc embiŋ.

7 Ʒoaŋ wewefuonec mâŋâŋmutec fisirâ
Tarasisi haeonec woke qanʒaŋ‐jopawec.

8 Biŋenemanambeŋ irec sâc jaha ʒâŋezi honembeŋ,
Tâpiri Ɋuŋɋasaŋ Wofuŋte haeo,

Anutu‐nâŋecte hae sâkoo hâcne;
hae i Anutuzi ŋeŋe sanaŋ ŋeoctemucnewec.

9O Anutu, nâŋe taha ufuŋgeremaŋnao
aki anonocgere manasumbeŋ.

10O Anutu, ʒâŋe biŋegezimâreŋ qaŋeŋnao rawecte
mumumbiaŋgezi iŋuc jaha raekac;
mefâregao bâbâpiaŋ fusucmawec fokac.

11 Zioŋ tiki e irec bubiaŋ manakac;
Juda otâfâcne jaŋemumutiŋgere erâ
ʒeri bari eeŋgopieŋ.

12 Zioŋ orâŋkehuc bârâreckenʒepieŋ,
ehuc rucbapa ficne ficne wosenʒepieŋ.

13Qânâsac‐ticne hone qârâwiŋ enʒepieŋ,
ficsâkomaŋne jufârenʒepieŋ,
ehuc ʒâhec fuaniŋmu jaŋe ʒiŋuc jazanʒepieŋ:

14 “Anutu, nâŋâcne Anutu, e jurâ juraʒihuc juocmu,
ehuc tatara tâmiric jowa qataŋ enâreocmu.”

49
Sindaŋŋic jaŋere juju biaŋ omaeocmu

1Ŋicne ŋicne ŋoŋe dâŋ ʒi mananiŋ,
mâreŋte ŋecjucfâc sasawa, hazec râeniŋ!

2Ŋic omane mecne, ŋicbomboŋ mecne,
mafahec â hapetac mâmâc sasawa.

3Micbipic‐nanezi maŋɋârâŋ dâŋmufuaocmu,
maŋzimana wosâehuc dâŋ hukicne bâwirickepemu.

4Mu qâqiŋ dâŋte hazec râepemu,
musi fânâŋmanahuc kesaic dâŋnanemutaniŋkepemu.

5 Ʒârâ hâriŋ dameŋko râsifâc‐nane jaŋe qaisocnuhuc
jâpe orâŋ enarepie wemocko hâwicnuocmu?

6Ŋic i jaŋemâriri‐jeŋictemamanac jueŋgopieŋ,
â mafa sâko‐jeŋicte penaroŋ eeŋgopieŋ.

7Ŋicmoczi e jahacne kiwiric sâcnemi roocmu i!
Â juju‐ticnere furi Anutu wâcmi bazucneocmu.

8 Jujure furi i fekicne sâko,
roipiehuc juha dameŋ omaeocmu.

9 Irec juju sanaŋ sâcnemi juocmu,
â nombâŋ geŋkeocte eipieocmu.

10Mamanahec jaŋe wâc hâmopie honeocmu,
mutucne â kâpâne jaŋemâmâc siroweniŋmu,
ehuc moneŋ mafa‐jeŋic gâcne behe‐jareniŋmu.

11 Jaŋacne ʒâŋezimâreŋ sâko gâcne wase bambiŋ

ŋic iŋucne jaŋe wâc ʒâŋeruŋzi ŋeŋe hae sanaŋ‐jeŋic eocmu,
eme ira dameŋne dameŋne fohuc juniŋmu.

12Ŋiczi juju saricko mi jurahuc juocmu,
e qowi siroweeŋgopieŋ jaŋere sâc.

13 Ine mutuc erâ jaŋacnemamanac jueŋgopieŋ,
jaŋere hata i hâcne;

â wiac fojarekac irec mana biaŋkeeŋgopieŋ,
jaŋe iŋucko tara‐jarezokac.

14 Jaŋe lama iŋucne hâmoc haeo râec‐jopazo,
eme hâmoczi soŋaŋ‐jeŋic eocmu.

Ʒâŋeruŋko hupie sahac hawari‐jeŋic ʒaŋkeocmu,
hâmoc haezi ŋeŋe juju‐jeŋic eocmu.

15Anutuzi ine maŋ qâqâtâc‐nanere kiwiric roocmu,
ehuc hâmoc haere tâpirionec bataracnuocmu,
eki hâcne no rocnuocmu.

16 Irec ŋicmoc e mafa sâkohec eocmuo,
â gorewac‐ticnere ʒâŋe biŋe feocmuo,
go irec mi mezacguzejec.

17 E hâmohuc wiac moc mi amecke raocmu,
â ʒâŋe biŋe‐ticnezi mi bâjâpeocmu.

18Moc e ɋâricne juhuc juju‐ticnere mana aŋac eocmu,
â ɋiɋicne jume gâcnezi wâcmuafeckeniŋmu,

19 eme sifu kâcɋenefâc‐ticne jaŋere guruo raocmu,
erâ qâtec‐jopahuc tatamac basahuc jaha juocmu.

20Ŋiczi juju saricko mi jurahuc juocmu,
e qowi siroweeŋgopieŋ jaŋere sâc.

50
Weniŋuc ehuc Anutu kiŋaŋ biaŋne qacnezo?

1Qac momori, Wofuŋ Anutu, e dâŋehucmâreŋ wiracnekac,
wiwira‐ticne ʒoaŋ wewefuonec raku huhunao fisikac.

2 Zioŋ, hawari biaŋte fâri wâmbuŋ,
irecnec Anutuzi tamaehuc fua tâcnekac.

3Anutu‐nâŋec e fisikac, erâ dâŋemâcmi jukac,
ʒocbâruŋzi ʒa ʒâtâc ehuc bâniecnekac,
mâŋâŋ ɋicwânʒâŋneheczi râreckehuc bâjâpekac.

4 E wirame faic sambâŋko fekac â mâreŋko wahakac,
ŋicfâcne dâŋjeŋicmutaraocte:

5 “Fuŋfuŋfâc‐nane hetumaŋ‐jopa‐nareniŋ,
taha banarehuc nohec ʒâʒâfic embiŋ jaŋe hâcne.”

6 Eme sambâŋzimumutiŋ‐ticnere fuŋne bataniŋkekac,
Anutu e jahac mumutara gie bakacte hâcne.

7 “Kikefuŋ‐nane go manahaŋ noni dâŋ gazape,
o Israe, noni mutaniŋgupe,
no hâcne Anutu, gore Anutu.

8No taha bapagere erâ mi hanecgukopac,
â bâzi ririkege i honehuc jukopac.

9No fic haegaonec bulimakao ŋicne,
me sapagaonec noniŋ ŋicnemoc mi ropemu.

10Kâteo qowi juŋgopieŋ i nore sasawa,
â tiki sâc wiac jujune jurakac i iŋuc jaha.

11No sawao wipe juŋgopieŋ i manac‐jopa‐fârekopac,
â sopâcko wiac qiriŋ qahuc fokac i nore jaha.

12 “No nânâre hâmorâ muzac go mi gazazapo,
mâreŋ sâkomâreŋ â irec faio wiac fokac i
rucke‐fârekopac i!

13No bulimakao biucne moc nâekopac?
Me noniŋ socne moc nâekopac?

14Go Anutu daŋge âzâcnetec izi taha bâzige ezejec,
ehuc Femicne sâko dâŋmupaŋkecnemeŋ irec fârine bâfuazemec.

15 Erâ ʒârâ hâriŋ dameŋko wâsicnuzemec,
eme bataracgupe muafecnuzemec.”

16Â ŋic sindaŋne e ine Anutuzi ʒiŋuc âzâcnekac:
“Go mozi mana‐gareha sâcmutâc dâŋnane woseekic,
me micgezi ʒâʒâfic‐nanere dâŋ bâuaekic?

17Go bâbâtiŋ qaisockeekomec i!
Â dâŋnane râpeckeekic i!

18Go fiuc roro ŋicmoc honerâ âgo baekic,
â boe sau ŋic jaŋehec ŋec domac eekic.

19 “Go micbipicgezi gie repicne baocte manacneekic,
â nameŋgezi eeatuc gie baekac.

20Go qomâgemusoriŋkeekic,
â hahac ɋafâcgemicko âkec ejareekic.

21Go wiac iŋucne ehuc jutec no dâŋemâc jupo;
eme nore mumeŋ, e nore sâc jaha jukac.
Miŋecgac ine hanecguhuc tutuc qagarekopac.

22 “Anuture ninikec jueŋgopieŋ ŋoŋe dâŋ ʒi mana‐hâmonʒepieŋ.
Noni hesuec‐ŋopape ŋeŋezic basanʒipiŋ ine!

23Moc e daŋge nunumu‐ticnezi taha banareocmu,
iŋucnezi sâsecnuocmu;

â moc e hata‐ticne bahacmâc juocmu,
e ine Anuture bâbâpiaŋ jâutupemu.”

51
Sâqocnemumufua

1O Anutu, go aki anonocgere erâ nore buge sâqoreoc,
buurucge fufusuc fokac irec sâcko kiŋ bahac‐nane bâtâmirec.

2Hehesic‐nane ʒure bataniŋ enare‐fârec,
â sâqocne‐nane bârâriehuc baɋaɋacnuc.

3No bahac‐nane hone tarakopac,
â sâqocne‐nanezi mai enarehuc jukac.

4 Sâqocne bahuc go hâcne bugao bapo,
â wiac epo i goki honetec repirekac.

Go mumutiŋgezi dâŋfâri eocmu,
â mumutaragezi ɋaɋacne eocmu.

5 Jei, no hehesic maŋkonec fuapo,
â neŋgoczi sâqocnehec kiwecnuwec.

6 Jei, maŋzi siocmâc foocte egareekac;
maŋfâhâŋkomamana fârine qazu‐narec.

7 Sanu rehaczi bataniŋnutec ɋaɋackezepac,
ʒurecnutec sinoure sâc sirickehuc qaŋqaŋ fuazepac.

8 Ʒeri bubiaŋzi bâfusecnuzemec,
eme me kike qambaŋaŋkemeŋ i mocwâc biaŋkezejec.

9 Sâqocne‐nanere ʒâŋemaige bâsoŋkezemec,
â bahac‐nane bâtâmire‐fârezemec.

10O Anutu, go maŋɋaɋac bâfua‐narezemec,
â mâro ɋâricne râe‐naretec maŋkehuc qiŋ hezepac.

11 Ʒâŋemaigaonec mi sârocnuzemec,
â gore Tiri Mâromi nowac roc.

12 Bâbâpiaŋgere aŋacmocwâc heɋâre‐narec,
â micrereŋte aafec bâfua‐narec.

13 Eme no qaqatara ŋic hatage qazu‐jarepe,
â sâqocne bapazi maŋjeŋic gorao bârisienʒepieŋ.

14Anutu, bâbâpiaŋ‐nanere Anutu, go soc rurua fuazacte baficnuc;
eme nameŋ‐nanezi tiŋnegeremu ʒeri ezejec.

15O Wofuŋ, go bipic‐nane baandaŋnec,
eme micnanezi mumuteŋgemusokazejec.

16Go taha babagarere mi aŋacguekac;
no bâzi rike‐garepe manatec mi sâckezac.

17Ŋicmaŋ busâqoczi kidapekicne irec Anutuzi maname
taha bâzi fârine eocmu.

O Anutu, ŋicmaŋ busâqoczi kidapekicne
â bâuruŋkekicne i goki mi suŋgiŋkecmu.

18Aki anonocgere sâcko Zioŋ ehâmocnezemec;
ehuc Jerusalemte qânâsac heɋârezemec.

19 Eme taha bâzi jâmbâŋte aŋacguocmu,
qowi bâzi â bâzi hâcbuc rikekicne,
eme bulimakao ŋicne alatagao rike‐garezo.

52
Ŋicmoc penaroŋ sâko ejujec e mu hanec ecnekicne

1Ŋic tâpiri wânʒâŋ, go mitiŋic wiac gâgâpâcne ecnehuc
wemocte penaroŋ ehuc juekic?
Go ʒoaŋ ʒora sisipiric gie mana biric eekic.

2Nameŋge resa mictara iŋucne,
docbapa fuŋqizecne go!

3Go biaŋne qaisockehuc sâqocne âgo ecneekic,
dâŋfârimumure takicguha burecte aŋacguekac.

4 Sisipiric bâbâfua irec dâŋte egareekac,
nameŋge eeatuc dâŋte hozine.

5Anutuzi bâsirowecgume omaecmu,
qoruc bozegaonec rocgurâ bârâriecguocmu,
jujune jaŋeremâreŋkonec unucguocmu.

6Ŋic tiŋne jaŋe honerâ hâwic‐jopaocmu,
erâ gâwiecnehuc ʒiŋucmuniŋmu:

7 “Sowine, ŋic eki hâcne Anuture dapeŋkomi soŋkehuc,
moneŋ mafa sâko‐ticnao roweckewec,
â jahacne mâririremamanac juwec.”

8No ine oliwa jâc ɋâricne iŋucne,
Anuture ficko domakopac,

no Anuture aki anonocte mamanac
juhuc jukopac sanaŋ.

9Anutu, goki wiac ekomec,
irec dameŋ sâc daŋge gazahuc jupe.

Erâ ʒâŋe biaŋge i mitiŋicfâcge
jaŋeremaio musokape.

53
Anutu mickeeŋgopieŋ jaŋere dâŋ
(Mi Mâ 14:1–7)

1Mutucne jaŋemaŋjeŋiczimueŋgopieŋ:
“Anutu moc mi jukac.”

Jaŋe repicne, hehesic‐jeŋicmamakâcne,
moczi moc wiac biaŋnemi eekac.

2Anutu e sambâŋkonec fime wahaekac,
ehuc mâreŋŋic ŋondeŋ‐jeŋickomamanahec moc juhuc,
Anutu wira basac ecneeŋgopieŋ me mâcne, i honeekac.

3 Jaŋe qâsoriekicne sasawa,
ʒeŋgoma repirembiŋ.

Moczi moc wiac biaŋnemi eekac,
arictac jâmbâŋ.

4 Sâqocne bapa, ŋicfâc‐nane ki sipiric ejareeŋgopieŋ,
jaŋemaŋfânâŋ tâmiric jufâreŋgopieŋ me?

Jaŋe Anutu noraonec nânâ nâipiehuc,
sifu no mi wâsicnueŋgopieŋ.

5 Jaŋe bipic tatara hâhâwicne ejareocmu,
bipic tatara iŋucnemoc mi fua warewec.

Anutu e somâ râe‐gareniŋmu jaŋereme kike hezu qazuocmu.
Anutuzi behec‐jopawecte goki imac‐jopacmu.

6 Zioŋkonec Israerao bâbâpiaŋ fuazac me!

Anutuzi ŋicfâcne jaŋere juju hata herisieocmuo,
Jakobozi ʒeri eocmu, â Israezi bubiaŋ manaocmu.

54
Râsi fisipie mitiŋicziWofuŋ numucnekac

1O Anutu, go ʒâŋegere erâ baficnuc,
â tâpirigezi ŋezicnuc.

2O Anutu, go nunumu‐nane manac,
micdâŋ‐nanere hazec râec.

3Ŋic pepecheczi nuniŋte faharembieŋ,
ŋic qac momoriheczi juju‐nane nowac rozo muŋgopieŋ;
jaŋe Anuturao ʒâŋemi fieŋgopieŋ.

4Manakic, Anutu e babafic‐nane,
Wofuŋ e juju‐nanere dope.

5 Râsifâc‐nane okacne sâqocne risie‐jarezejec.
Wofuŋ, go erâ‐eesanaŋgere sâcko bâsirowec‐jopazemec.

6 Eme no maŋafec jaha taha bâzi egarepemu,
ehuc gore ʒâŋemuafeckehuc muzepac,
go buurucge fekicne.

7Go hâcne ʒârâ hâriŋ sasawaonec bataracnumec,
eme no ʒâŋezi râsifâc‐nane honec‐jopahuc saoreŋ qakopac.

55
Râsi repicne â âgo burecne moc jaŋere erâ mu wâwâsic fuakac

1O Anutu, go nunumu‐nanere hazec râec,
â wâwâsic dâŋnanemi wisecnec.

2Mana‐narehuc dâŋ okacne bârisie‐narec;
ʒârâ hâriŋ‐nanezi siricnukac.

3 Râsi owa‐jeŋicte â sindaŋŋic ʒika fânâŋ‐jeŋicte
maŋnane hâhâŋkekac.

Jaŋe ʒârâ ʒâpâ faio râecnuŋgopieŋ,
â aaric mana‐narehuc qaisocnuŋgopieŋ.

4Maŋnanezi ʒâic serereŋ manakopac,
â hâmocte hâhâwiczi sipiricnukac.

5Ɋarac ɋarac qahuc domakopac,
bipic‐nane tarame gâgâmârâkopac.

6 Ʒiŋucmukopac: “Jei, hapâ iŋucne fakechec ezapo!
Ine fururuc qahuc wiserâ raku biaŋnuzac.

7 Jei, no taicko jâmbâŋ razapo,
erâ mâreŋ tuhuo soŋkezapo.

8No ʒocnehec raku sâsâocmoc bâfuarâ
hoe mâŋâŋ sâkore ira soŋkerâ ŋezapo.”

9O Wofuŋ, biri‐jeŋic hetâtiehuc dâŋjeŋic bâsifuckec.
No hae sâkoo qaqac â rârâsi honekopac;

10 ŋafe ʒoaŋ sâc haesac râreckehuc domaŋgopieŋ,
â maŋnao eesifuc â kikisâ fokac.

11Ŋondeŋnao sisipiric fua rakac,
â nareŋ gareŋ toma‐ticnao fific guguriŋ â eeatuc
i moc mi omaekac.

12Mumusoriŋ i râsimoczi mi enarekac,
i sâcne desuezapo;

pepecne eenare i jabane moczi mi ekac,
i sâcne rârierâ soŋkezapo;

13mâcne, i goki enarekic, âgo qomâ‐nanezi,
mâmâc juhuc hohonec eekopereczi;

14 qâqâtec juhuc dâŋmumac qamanac ejuperec,
hombaŋko Anuture ufuŋkomâmâc fejuperec.

15Hâmoczi ɋeŋfâfâc jaha rocjopazejec,
ɋâricnea hâmoc haeo utuckenʒepieŋ,
bipic tatara ejareha ʒâŋeruŋ‐jeŋicko hunʒepieŋ.

16No ine Anutu wira wâwâsic ecnekopac;
eme Wofuŋzi sisipirickonec bataracnuocmu.

17Owâcnemecne, furicte mecne, ʒoaŋkomecne,
huacbuc dâŋnanemu huse epemu,
eme eki dâŋmarac‐nane manaocmu.

18 Eki bataracnume wamao raʒipemu,
eme wiac enarezo murâ quŋkeniŋmu,
jaŋe ŋic bocjahazi wiac enareniŋte birickembiŋ hâcne.

19Anutuzi mana‐narerâ bawahac‐jopaocmu,
e mumutara ŋeŋeomârâc jaha fuŋkerâ ŋeweczi;

jaŋemaŋjeŋicmi bârisieŋgopieŋte,
â Anutu araŋ mi bacneeŋgopieŋte.

20 E qomâ‐nanezi âgofâcne jopaocte meticne bafaharewec,
â jaŋehec ʒâʒâfic‐ticne hetâcnewec.

21 E micbipic‐ticne fâsâcne wokemaŋ iŋucne,
ehame sifu ʒika maŋkeekac;

dâŋticne urucne, tokicte sâc,
izi sifu damu erâ âkec‐jopaekac.

22 Tagige Wofuŋ qârâriecnec, eki sâcne dopecguocmu;
e ŋic tiŋnezi biric boroc eocte moc mi manacneekac.

23O Anutu, go tuŋjopatec sisipiricte nombâŋko huniŋmu,
soc nânâ â eeatuc ŋic,

juju‐jeŋic nâfocne sawa i wâcmi jutaraniŋmu.
No ine Anutu, gorao roweckekopac.

56
Râsimana suac‐jopahuc Anuturao rorowecke

1O Anutu, go nore buge sâqoreoc, ŋiczi jâpecnuŋgopieŋ;
ʒoaŋ ʒora ʒikaŋiczi guriŋnuŋgopieŋ.

2 Râsifâc‐nane jaŋe ʒoaŋ ʒora jâpecnuŋgopieŋ,
bocjahazi sahac fefe ehuc râsi enareŋgopieŋ.

3Hâhâwiczi fua‐nareekac,

dameŋ ira gorao roweckeekopac.
4No Anutuhec juhuc dâŋticnemumbiaŋkeekopac,

Anuturao roweckehuc hâwic tâmiric juekopac,
ŋiczi wemo enareniŋmu?

5Dameŋ sâc hata‐nane hesifuckeniŋte ʒoɋac eeŋgopieŋ,
mamanasu‐jeŋiczi bâsâqorecnuniŋte gie baeŋgopieŋ.

6 Jaŋe heâckerâ ruc banareeŋgopieŋ,
kike hata‐nanere hetâc roeŋgopieŋ,
juju‐nane omaeocte hejâpeeŋgopieŋ.

7 Irec sindaŋ‐jeŋicte okacne jarezemec!
O Anutu, go kimbeŋko ŋicguru i qâfiec‐jopazemec!

8 Ʒika kipo i wose‐fâremeŋ,
ʒâŋeuc‐nane wose qâreŋ etec
papiagao mi fokac me?

9 Eme no wirapemu dameŋ ira râsifâc‐nane bâsuec‐jopazo.
No manakopac, Anutu e no âgo enarekac.

10Anutu, dâŋticnemumbiaŋkeekopac,
Wofuŋ, dâŋticnemumbiaŋkeekopac,

11Anutu erao hâcne roweckehuc hâwic tâmiric juekopac,
ŋiczi wemo enareniŋmu?

12O Anutu, no dâŋmupaŋkepo i fârine bâfuape,
no daŋge bâzi taha bagarepe.

13Go juju‐nane hâmockonec batarameŋ,
â kike‐nane biric boroc ezacte basanaŋkemeŋ.
Irec ʒi Anuture maio, jujure tatamacko jupemu.

57
Wâwâsic â mumuteŋ
(Mi Mâ 108:1–5)

1 Buuruc enarec, o Anutu, go buuruc enarec,
no gore dapeŋko soŋkekopac.

No fakecgere rurumaŋko soŋkerâ ŋehape,
sisipiricte mâŋâŋzi fotâcnerâ razejec.

2No Anutu, Femicne sâko, e wiracnekopac;
gie‐ticne norao bataraocmu, Anutu e hâcne.

3 E sambâŋkonec okacne bâtikie‐narehuc baficnuocmu,
imacnuŋgopieŋ jaŋemimi bâfua‐jareocmu;
Anutu e aki anonoc â jauŋ fâri‐ticne soreocmu.

4No laioŋ, ŋic kisucke nâc ejareeŋgopieŋ,
jaŋere ŋondeŋko fokopac;

micsiec‐jeŋic i damu â tepe,
nameŋ‐jeŋic ine sâqemictara.

5Anutu, go fahare sambâŋ qâhuckerâ fezemec,
eri tatamacgezi mâreŋ sâkomâreŋ sâckezejec.

6 Jaŋe kike‐nanere bitiŋ râepiemaŋnane wahawec;
jaŋe hata‐naneo nombâŋ rombiŋ,
erâ jaŋac ʒâziŋkerâ humbiŋ.

7O Anutu, maŋzi qiŋ herâ domakopac,
maŋzi qiŋ herâ domakopac, no gae hehuc musi bape.

8Maŋ qâqâtâc‐nane, mana ɋâɋârec,
kulele â gita, mana ɋâɋârec,
no furic wiwickepe mana ɋâɋâreoc.

9O Wofuŋ, no qâpuc jaŋere ŋondeŋko daŋge gazape,
no ŋicguru jaŋere ŋondeŋkomumbiaŋgupe.

10Aki anonocgezi feku sambâŋ heuakac,
jauŋ fârigezi feku karoracko fisikac.

11Anutu go fahare sambâŋ qâhuckerâ fezemec,
eri tatamacgezi mâreŋ sâkomâreŋ sâckezejec.

58
Bâbâsifuc gâgâpâcne irec okacne hâhâwicne fuaocmu

1Nemu ŋoŋe jâmbomacmumutara gie fârine baeŋgopieŋ?
Ŋoŋemâreŋŋic dâŋjeŋic tiŋneamutaraeŋgopieŋ?

2Aricne, maŋzi bâbâsifucmana biric eeŋgopieŋ,
â mâreŋko jâjâiŋ bâbâʒâic kâdoc qajareeŋgopieŋ.

3 Sindaŋŋic jaŋe neŋgoc bumaŋkonecteaŋ qac qâsoric eeŋgopieŋ,
fuarâ izia qâsoriehuc burecdâŋ eeŋgopieŋ.

4Marasiŋ sâqocne homa iŋucne kisoŋne jueŋgopieŋ,
sopâc homa qepoŋne ere sâc hâcne.

5 E qaŋgec bapa dâŋmarac‐jeŋicmi manaekac,
qaŋgecte fuŋnemamanazi emâmâŋkeekac.

6O Anutu, goki micsiec‐jeŋic qanʒaŋnec,
Wofuŋ, go laioŋ motec ʒuŋe‐jeŋic unuckec!

7 Ejaretec opâ iŋucne ŋetâtiehuc omaenʒepieŋ,
qinʒiŋ iŋucne ɋaŋa ururuc erâ hâmonʒepieŋ.

8Gâwâc hahaczi ŋeŋerâ raku hâmo ʒaŋ eekac iŋucne,
me ŋokac kiwecheczi dameŋnemi maickeha kogoc rome,
bumâŋ‐ticnere fârinezi tatamac mi honehuc omaeekac iŋucne.

9Kuʒi ɋâricne ʒoczi mi ʒasanaŋkeha qâtipepie raekac,
irec sâc hetapaic‐jopatec ratâmirenʒepieŋ.

10 Tiŋne jujuzi okac babazu honerâ ʒeri eocmu;
kike‐ticnezi sindaŋŋic ere soc ruaocmu.

11 Eme ŋic jaŋemuniŋmu,
“Jâmbomac, tiŋne jujuzi furi bâfuaekac;
jâmbomac, Anutu jukac, ehuc mâreŋkomumutara gie baekac.”

59
Râsi qac momorihec jaŋere hâhâwicte nunumu



MITI MÂNEC 59:1 769 MITI MÂNEC 59:17

1Anutu‐nane, go râsifâc‐nane jaŋeraonec bataracnuc,
nuniŋte fahareŋgopieŋ jaŋe nunʒipiŋte sabecnuc.

2 Sâqocne bapa jaŋeremeonec bataracnuc,
â soc nânâ jaŋe imacnunʒipiŋte ŋezicnuc.

3Honekic, jaŋe juju‐nane hetâcneniŋte ruc baŋgopieŋ,
ŋic qac momoriheczi nuniŋte roroc eŋgopieŋ.
Wofuŋ, no qaqatara me sâqocnemoc mi ehape eŋgopieŋ.

4Hehesic‐nane moc mi foha quruŋ herâ fisi birickeŋgopieŋ,
irec fahare ware sacfozic enarehuc honec‐jopac.

5Anutu Tâpiri Ɋuŋɋasaŋ Wofuŋ, Israere Anutu,
go mana ɋâɋârerâ qâpuc guru sasawa bâtiŋ‐jopac;
docbapa repicne jaŋeraonecmoc mi akickezemec!

6Hae owâeme sâc risie warerâ qâto iŋucne qâŋkeeŋgopieŋ,
ehuc haemaŋko rarac wawarec eeŋgopieŋ.

7 Erâ owa ruruckehuc dâŋfânâŋ sâko erâ
ʒiŋucmueŋgopieŋ: “Dâŋepenemozi manaocmu?”

8Wofuŋ, go ine gâwie‐jarekomec,
qâpuc guru sasawa mana wahac‐jopakomec.

9O tâpiri‐nane, no mumumbiaŋ gae hegarepe;
o Anutu, go hâcne huec sanaŋ‐nane.

10Anutu‐nane e aki anonoc‐ticneheczi bâfuacnuocmu,
Anutu‐nanezi manaha râsifâc‐nane honec‐jopahuc saoreŋ qapemu.

11Mi qâhâmoc‐jopac, ŋicfâc‐nane jaŋe nikec‐jopazacte.
Tâpirigezi ejaretec biric boroc enʒepieŋ,
erâ herândiŋ‐jopazemec, o Wofuŋ,maro‐nâŋec.

12Micbipic‐jeŋickonec dâŋ wahaekac i sindaŋ hârindaŋne;
irec penaroŋ â sosopec â burecdâŋ‐jeŋic,
izi ufic ejareme ira jowanʒepieŋ.

13Kimbeŋko bâsirowec‐jopakutec omaenʒepieŋ.
Eme ŋic sasawa jaŋe ʒiŋucmananʒepieŋ:

Anutu e Jakoborao guriŋ bapa gie baekac,
guriŋ bapa izi raku mâreŋ qaŋeŋnao tarakac.

14Hae owâeme sâc risie warerâ qâto iŋucne qâŋkeeŋgopieŋ,
ehuc haemaŋko rarac wawarec eeŋgopieŋ.

15 Jaŋe nânâ basahuc ra ju ware ju eeŋgopieŋ,
â mi gapec‐jopame kio kâroŋ eeŋgopieŋ.

16No ine tâpirigeremumuteŋ gae hepemu,
furictea aki anonocgere ʒeri gae hesokapemu.

Goki hâcne huec sanaŋ enaremeŋ,
â ʒârâ ʒâpâ fuame dapeŋ enaremeŋ.

17O tâpiri‐nane, no mumumbiaŋ gae hegarepemu.
O Anutu, go hâcne huec sanaŋ‐nane,
Anutu go aki anonocge bâfua‐nareekic.

60
Ʒikao docke pârâc fuazacte gae ʒi hekicne
(Mi Mâ 108:6–13)

1Anutu, go behec‐nâpomeŋ, ehuc bâtâtiec‐nâpomeŋ;
go kimbeŋ qanâremeŋ, ʒi mocwâc hefâroc‐nâpoc.

2Goki mâreŋ itiriŋkekutec fâuckewec;
ʒi suriŋkehuc fokacte fâfâuc‐ticne hemasec.

3Go gurufâcge ʒâic ŋemâcne bâfua‐jaremeŋ,
go maŋsifuc opâ gumec‐nâpotec nâmbeŋ.

4Araŋ bagareeŋgopieŋ jaŋe filac âkendâŋne‐jaremeŋ,
râsire tepe wisecnehuc ira qâzuckerâ domaniŋte.

5Mefâregezi bafic‐nâpohuc nunumu‐nâŋecmanac,
eme jorocfâcge jaŋerao bâbâpiaŋ fuazejec.

6Anutuzi tiri ufuŋ‐ticnao ʒiŋucmuwec:
“No kiwaehuc Sikem hae bâtâc bapemu,
â Sukoti wâneŋ kâdoc qapemu.

7Gileade rauckekopac, Manase i wâc nore;
Eferaim i momori dunane, Juda i ŋicwofuŋ gunu‐nane.

8Moabi e kike ʒuʒure râqâc‐nane,
Edomtao kikehuhu‐nane wickepemu,
Filisa mâreŋ saoreŋ qacnepemu.”

9Mozi hae basanaŋkekicnao bara râecnuocmu?
Mozi Edomko jowacnu raocmu?

10Anutu, go jâmbomac suŋgiŋ‐nâpomecme?
Go momorifâc‐nâŋec râpec‐jopatec buc jueŋgopieŋ.

11 Râsi jopanaŋte hone bafic enârec;
ŋiczi babafic‐nâpo i fârimâc.

12Anutuhec sâcnemomori wânʒâŋ enaŋmu;
eki râsifâc‐nâŋec ro waha âte ejareocmu.

61
Taicko juhuc ŋicwofuŋte numukicne

1O Anutu, go wiwira‐nane manac,
nunumu‐nanere hazec râec.

2Hâhâwicte hobu‐nane taŋtaŋ âeckekac;
mâreŋ qaŋeŋnao domahuc wira‐garekopac.

Qânâ ʒorao, nahac fefenere sâcmi ekac,
ira jowacnu fezemec.

3Go hâcne sâsâoc‐nane,
râsiremaio huec sanaŋ enarekic.

4Dameŋ sâc gore qoruc bozeo ŋec juc ezapo!
Fakecgere rurumaŋko soŋkerâ juzapo me!

5O Anutu, go mumupaŋ‐nane manameŋ,
ehuc ʒâŋege araŋ bacneeŋgopieŋ,
jaŋehecmerâfâc qikiŋne‐naremeŋ.

6Ŋicwofuŋ juju‐ticne bâʒorazemec,

eme jara bocjaha jurahuc juzejec.
7 E Anutu gore maio ŋeŋe‐ticnao ŋesanaŋkezejec,

mutecne aki anonoc â jauŋ fârizi hone maiŋ ecnehuc juzejec.
8 Eme no mumupaŋ‐nanere fârine ʒoaŋ sâc bâfuahuc,

ʒâŋegemumumbiaŋ gae hecnehuc jaha juzepac.

62
Anuture maio niniŋkehuc fuŋne‐nâŋecmanazo

1Maŋ qâqâtâc‐nanezi Anuturao ʒâŋe fihuc niniŋkekac,
eraonec bâbâpiaŋ fisi‐nareekac.

2 Eki sawa qânâ sanaŋ â babafic‐nane ekac,
erâ huec‐nane ekacte qiriŋ boc mi qapemu.

3Ŋoŋe ŋicmoctao quruŋ herâ ra tuŋkezomuŋgopieŋ,
qânâsac hârehuc otewekicne iŋucne waha qarâ foocte,
mâsi i wezimucko beheniŋmu?

4 Ine hâcne e ʒai ʒoŋʒoŋ‐ticnehec domakacte bawahazo muŋgopieŋ.
Burecte aŋac sâko‐jeŋic fokacte,
miczi mumbiaŋkehucmaŋzi sopeckeeŋgopieŋ.

5Maŋ qâqâtâc‐nane, go Anuturao ʒâŋe fihuc niniŋkezemec,
erao mamanac‐nane fokac.

6 Eki sawa qânâ sanaŋ â babafic‐nane ekac,
erâ huec‐nane ekacte qiriŋ boc mi qapemu.

7 Bâbâpiaŋ â ʒâŋe biŋe‐nanere ŋesiŋ i Anutu;
Anutu e huec sanaŋ â qânâuŋ‐nane.

8O qomâfâc‐nane, ŋoŋe erao dameŋ sâc roweckenʒepieŋ,
maŋŋeŋicte fuŋne e bataniŋkecnenʒepieŋ;
Anutu e hâcne qânâuŋ‐nâŋec ekac.

9Mâreŋŋic jaŋe nokafe sawa,
ŋicbomboŋ jaŋe wâc ɋârâc ɋârâcne,

ŋemâc bâbâfuare sâckomâmâc afecke‐fâreniŋmu,
mâmâc nokafere sâc jaha eniŋmu.

10 Jâiŋko wiac hohotâckeremi manasunʒepieŋ,
fiuckonec wiac bâbâfuaremaŋgâc wâcmi enʒepieŋ;

â moneŋ mafa sawe‐ŋareocmuo,
ine ira mi mana utuckenʒepieŋ.

11Anutuzi dâŋmoc muwec i manape arecne 2 ewec:
Tâpiri rune i Anutu noni jukopac.

12 Erâ Wofuŋ, goki aki anonoc rauckehuc,
ŋic eebapa‐jeŋicte furine jareekic.

63
Anuture maŋhâhâŋ juju

1O Anutu, go nore Anutu, no honecguzo fifisacne fikopac,
maŋ qâqâtâc‐nanezi gore hâmokac.

Sahac biuc‐nanezi wâc gore hâhâŋkekac,
i mâreŋ opâ tâmiric, kereŋke hahaŋ ekicne iŋucne.

2 Irec tiri ufuŋko gore ʒâŋe fipo,
tâpiri â eri tatamacge honepemurâ.

3Gore aki anonoczi furi sâko ehuc juju sirickekacte,
micbipic‐nanezi mumbiaŋguzepac.

4 Eme jufepemu sâcmuteŋguhuc juzepac;
menane bafaharehuc ʒâŋege wâsickezepac.

5Maŋ qâqâtâc‐nane gumeqiŋnetecmanape,
siec ɋârâc â wokemaŋ nâ gapec ekopac eekac.
Micbipic‐nanezi ʒeri ehuc mumbiaŋguekopac.

6 Ine ŋafeo fofo‐naneo dameŋ ʒora
gore manasuhuc fope iŋuc fua‐nareekac.

7Goki hâcne hone bafic enarehuc juekicte,
fakec rurumaŋgao ʒeri gae hehuc foekopac.

8Maŋ qâqâtâc‐nanezi go hariŋguekac,
â mefâregezi dope hutuŋ enareekic.

9Â juju‐nane sipirickeniŋte ʒoɋac eeŋgopieŋ,
jaŋe ine mâreŋ hofâhâŋnao ʒâziŋkeniŋmu.

10 Jaŋe ʒikare micko râec‐jopazo,
â kâte qâto jaŋere nânâ eniŋmu.

11Ŋicwofuŋ e ine Anuture bubiaŋ manaocmu.
Â Anuture ʒâŋeo ɋetickehucmumupaŋ dâŋmuniŋmu,

jaŋere ʒâŋe biŋe fahareocmu;
â burecŋic ine micjeŋic fitec qazo.

64
Anutuzi râsi repicne okacne jarekac

1O Anutu, no mu huacbuc epe mana‐narec,
râsizimu hâhâwic enarekacte juju‐nane sabeckec.

2Ŋic sindaŋne jaŋe kamiehuc doc bacnuŋgopieŋte,
â sâqocne bapa jaŋe dâŋ qanareŋgopieŋte soŋnuc.

3 Jaŋe nameŋ‐jeŋic ʒâmukupie sâqe iŋucne eekac,
dâŋ hâtânezi tepe motec ejareme tikocko heeŋgopieŋ.

4 Erâ somâckerâ fohuc ŋic bahacmâc qâtâcnecneeŋgopieŋ,
hâwicmâc ɋeŋfâfâcmuruniŋte.

5Wiac repicne eniŋte qaqafeŋ eeŋgopieŋ,
kamiehuc bitiŋ râeniŋtemuc manac eeŋgopieŋ,
ehuc mueŋgopieŋ, “Mozi honec‐nâpoocmu?

6Mozi sindaŋ gie‐nâŋecte fuŋne rituocmu?
Nâŋâc hatane soŋsoŋ foocte mana sarickehuc ʒaeckembeneŋ.”
Ŋicmaŋ mamanasu‐ticne utuckekicne fokac.

7 Ehame Anuture tepe moteczi kicjopaocmu,
ɋeŋneamuruc‐jopame fâfâreniŋmu.

8 Jaŋacne nameŋzi hehawic‐jopame rândiŋkepie
honec‐jopaniŋmuzimu ruruc ejareniŋmu.

9 Eme ŋic sasawa jaŋe hâhâwicmananiŋmu;
ehuc Anutuzi wiac ekac irec mu binaŋ eniŋmu,

â eebapa‐ticnere manatâc qâtâc eniŋmu.
10Ŋic tiŋneziWofuŋte bubiaŋ mananʒepieŋ,

â ere dapeŋko soŋkenʒepieŋ.
Maŋsioc tâmiric sasawa jaŋemu ʒeri enʒepieŋ.

65
Anutu jambuŋ‐ticnere daŋge gae

1Mumuteŋ i go egarezo, Anutu, Zioŋko;
mumupaŋte fârine go bâfua‐garezo.

2Nunumu manaekicte gorao hâcne
mâreŋŋic sasawa fisieŋgopieŋ.

3 Bahac bâfua fekupene siric‐nâpoha
goki hâcne kiŋ behe‐nâreekic.

4Go ŋicmoc bâwosâerâ hefâretec,
fisi ufuŋgere hae ʒoŋao juocmu,
ere manapene ʒerine eocmu.

Ficgere mâriri nâ gapec enʒepeneŋ,
tiri ufuŋgere hâcne.

5Go mâsi hâhâwicne bahuctecne,
nunumu‐nâŋecmanarâ batarac‐nâpoekic,
bâbâpiaŋ‐nâŋecte Anutu go;

erâ mâreŋ â hâwec qaŋeŋnao juŋgopieŋ,
jaŋe go jaha woricgueŋgopieŋ.

6Go tâpiri hetec hume tiki râec‐jopameŋ,
eme qiŋ herâ ŋeŋgopieŋ.

7Go hâwec siri fânâŋ‐ticne,
â ŋicne ŋicne ojowa‐jeŋic,
bâmâteŋketec tiŋbenoŋ fuaekac.

8 Eme mâreŋ sâkomâreŋ mecqaŋeŋnao juŋgopieŋ,
jaŋe fuŋne qaqa mâsigere bipic tara‐jareekac;

go ʒoaŋ wewefu‐ticne â huhu‐ticne,
bubiaŋ afusecnetec kiwac qawac eekac.

9Go mâreŋ iqickerâ bâgunuckeekic,
eme mâriri biaŋ fuaekac,
Anuture opâ i opâ ɋârâŋ.

Go mâreŋ bâmocke baʒawiec ekutec,
nânâ wiac fâri biaŋ fuaekac.

10Go opâwâc‐ticnao râehuc tikine heɋâreekic,
hoe mutec heme mâreŋ urueekac,
eme jambuŋketec wiac fua‐hâmoekac.

11Go qa roro dameŋ buafecgezi erickekomec,
hatage nânâ mâririhec sasawa.

12 Sopâc wâneŋne wâneŋne ira rame fusucmarâ juŋgopieŋ,
tikine tikine jaŋe kiwaeŋgopieŋ.

13Noniŋ bulimakaozi hae mâreŋ foŋkeŋgopieŋ,
giene giene padi jacgoŋ bârârâŋnekac;
ʒeŋgoma ʒeri epie gae micʒonʒoŋ faharekac.

66
Anutuzi wiac ewec â eekac irec daŋge gae

1Anutu aŋara hecneniŋ,
mâreŋ ŋecjucfâcne sasawa ŋoŋe!

2 Ʒâŋe biŋe‐ticne bafaharehuc gae hecneniŋ!
mumumbiaŋ gae hesarickerâ heniŋ!

3Anutu ʒiŋuc âzâcneniŋ: “Eebapage bipinehec.
Tâpiri sâkogere erâ râsifâcge jaŋe
dape‐gareeŋgopieŋ.

4Mâreŋnemâreŋnemaigao dunduŋ hunʒepieŋ,
ehuc mumumbiaŋ gae hegarenʒepieŋ,
ʒâŋegeremumumbiaŋ gae henʒepieŋ.”

5Warerâ Anutuzi wiac ewec i hone manac eniŋ:
Ŋicŋondeŋko wiac eekac i bipinehec.

6 E hâwec hetikieme mâreŋ kereŋne ewec;
ŋic jaŋe opâ sâko kikezi fotâcnembiŋ;
irec hâcne bubiaŋ manacnenʒepeneŋ.

7 Tâpiri‐ticnezi guriŋ bapa gie tofamâc baekac,
ʒâŋe‐ticnezi ŋicne ŋicne hone soŋaŋ ejareekac;
irec râŋgeŋne jaŋe pepecne ehuc mi faharenʒepieŋ.

8Ŋicne ŋicne, Anutu‐nâŋecmuteŋkeniŋ,
mumumbiaŋ‐ticnere marac fânâŋ fuaoc;

9 eki bâwâzâŋ‐nâpome juju guruoa juŋgopeneŋ,
kike‐nâŋec soŋaŋkeme âte sowarierâ mi nâpojec.

10O Anutu, go ba esâic enâremeŋ,
siliwa esâickeeŋgopieŋ irec sâc enâremeŋ.

11Go manahaŋ uficko jowambeŋ;
go fai‐nâŋecko tagi ŋemâcne râemeŋ;

12 go ŋicmana‐jaretec qizec‐nâŋecko âtembiŋ;
go manahaŋ ʒocko â opâo humbeŋ;
eme sifu baefuc‐nâporâ toma sâkoo râec‐nâpomeŋ.

13No ufuŋgao qowi bâzi barâ fâpemu,
mumupaŋ‐nanere fârine bâfua‐garepemu.

14 Ʒârâ hâriŋ maŋnao juhuc,
micbipic‐nanezi mupaŋkepo i hâcne.

15 Lama wokemaŋnehec rike‐garepemu,
erâ lama ŋicnere âsumumundoŋ;
noniŋ bulimakao wâc bâmocke‐garepemu.

16Anutu araŋ bacneeŋgopieŋ ŋoŋe ware‐fârerâ mananiŋ,
eme no wiac enarewec i binaŋ baŋarepe.

17Micbipic‐nanezi samarierâ wiracnepo,
â nameŋ‐nanezi e muafeckewec.

18Maŋnanezi wiac hehesicne maŋkezacmuzac,
Wofuŋzi dâŋnanere hazec mi râezac.

19 Erâ Anutu e jâmbomac hazec râewec,

â nunumu‐nane manawec.
20Anutu e muteŋkezo,

e nunumu‐nane mi mana takirewec,
â aki anonoc‐ticne mi sakare‐narewec.

67
Nânâ bâbâsu gae

1Anutuzi aki anonoc enârerâ jambuŋ‐nâpozejec,
â ʒâŋemai‐ticnezi tamae‐nârezejec.

2 Eme mâreŋko hatage hohone tara fuazejec,
â ŋicne ŋicne jaŋe bâbâpiaŋge hone taranʒepieŋ.

3Ŋicne ŋicne jaŋe, Anutu, go mumbiaŋgunʒepieŋ,
ŋicguru ʒeŋgoma jaŋemumbiaŋgunʒepieŋ.

4Ŋicne ŋicne jaŋe bubiaŋ manarâ ʒeri gae henʒepieŋ,
goki ŋicguru dâŋjeŋicmutiŋnehucmutaraekicte,
â mâreŋko ŋicne ŋicne jowac‐jopaekicte.

5Ŋicne ŋicne jaŋe, Anutu, go mumbiaŋgunʒepieŋ,
ŋicguru ʒeŋgoma jaŋemumbiaŋgunʒepieŋ.

6Mâreŋzi babasawe‐ticnere fârine tahac‐nâpokac,
Anutu‐nâŋec, Anutu eki jambuŋ‐nâpokac.

7Anutuzi jambuŋ‐nâpokactemâreŋ qaŋeŋnao
mâmâc sasawa e araŋ bacnenʒepieŋ.

68
Israere Anutuzi râsifâcne bawahac‐jopakac

1Anutuzi fahareme râsifâcne jaŋe tâtieeŋgopieŋ,
e qaisockeeŋgopieŋzi wisecneeŋgopieŋ.

2Hosâczi tâtieekac iŋuc bâtâtiec‐jopaekac,
wokemaŋ ʒocko ʒâseŋkeekac irec sâc,
sindaŋŋic jaŋe Anuture maio siroweeŋgopieŋ.

3 Tiŋne jaŋe ine Anuture maio aŋac â bubiaŋ manaeŋgopieŋ,
â ʒeri bari ehuc kiwaeeŋgopieŋ.

4Anutu gae hecneniŋ, ʒâŋe‐ticne muafeckeniŋ,
karorac faio juekac e gae moc hefuacneniŋ,
ʒâŋe‐ticne Wofuŋ,mai‐ticnao kiwaeniŋ.

5Anutu e tiri hae‐ticnao bekâ mamac ejareekac,
â hozec roroŋ sasabec ejareekac.

6Anutuzi qarâ suriŋne fic hae bâfua‐jareekac,
niŋgiŋ‐jopakicne firuec‐jopame juhâmoeŋgopieŋ;
maŋrâŋgeŋ jaŋe ine mâreŋ hahaŋkekicnao juniŋmu.

7O Anutu, go ŋicfâcge bânie‐jarehuc,
mâreŋ tuhuo âte âte rameŋ,

8 dameŋ ira mâreŋ ɋiɋiteckewec â sambâŋkonec hoe wahawec,
Anutu gore maio.

Sinai hâcne Anutu gore maio ɋiɋiteckewec,
Israere Anutu gore maio.

9Anutu, go hoe micsâko hesietec wahawec,
fuŋfuŋfâcge betaŋkepie sâc bâgunuc‐jopameŋ.

10 Lama gurufâcge jaŋe ira ŋeŋe hae bâfuambiŋ,
Anutu, buurucgere hapetac hone maiŋ ejaremeŋ.

11Wofuŋzi bubiaŋ biŋedâŋmufuawec;
ŋokac hâmbâŋ sâkozi kiŋaŋ rahuc dâŋ bârâwiŋkembiŋ:

12 “Ŋicwofuŋ jaŋemomorifâc‐jeŋic jaŋehec wiseŋgopieŋ.”
Ŋokac haeo ŋeŋenezimafa mateŋ kâdoc qaŋgopieŋ.

13 Jaŋe hapâ fakecne siliwazi ɋorockekicne iŋucne,
â mâmâŋ‐jeŋic i gol sâsârekicne ârâŋ ɋâri irec sâc.
Ehame wemocte lama sapaoa ŋezomuŋgopieŋ?

14 Bapafârezi ŋicwofuŋ qâtâtiec‐jopawecko,
Zalimoŋ tikio sinou wahawec.

15O tiki sâkomako, Basaŋ tiki,
o tiki qoŋne qoŋne, Basaŋ tiki!

16 Tiki qoŋne qoŋne go wemocte Anuture tiki iiŋguuŋ ecnekomec?
Tiki ira hâcneWofuŋzi jusanaŋkeocte bâwosâewec.

17Anuture ʒika keretac tauseŋne tauseŋne bocjaha,
irec faio Wofuŋzi Sinai beherâ tirificko fisiwec.

18Go faic hefâmeŋ, niŋgiŋ‐jopakicne jowac‐jopameŋ;
ŋic jaŋere guruo taha fua‐garewec,
râŋgeŋne jaŋeraomâmâc;

ine go ira Wofuŋ Anutu jucmurâ iŋuc emeŋ.
19Wofuŋ muteŋkezo, e ʒoaŋ sâc de âsic enâreekac,

Anutu e bâbâpiaŋ‐nâŋec.
20Anutu‐nâŋec e bâbâpiaŋ Anutu;

Wofuŋ Anutu e hâmockonec babatarac‐nâpo
irec hata focnekac.

21Anutu e râsifâcne jaŋere qizec hefâuckeocmu,
ŋicmoc sindaŋ hata‐ticnao juocmu,
ere utu mai hefâuckeocmu.

22Wofuŋzimuwec, “No Basaŋkonec bârisiec‐jopapemu,
no hâwec ʒâkâŋkonec bârisiec‐jopapemu;

23 eme kikege sâcne socko ʒurecmu,
â qâtofâcge nameŋ‐jeŋic râsi jaŋeraonec suanʒeŋ fua‐jareocmu.”

24O Anutu, ʒeri hombaŋgere ŋic biri ʒora tiri ufuŋgao honec‐jopakicne.
Anutu Wofuŋ Sâko gore biri ʒora hâcne.

25Gae hehe jaŋemicne bambiŋ,musi bapa jaŋe ʒâhec rambiŋ,
ŋondeŋ‐jeŋicko naru ŋokaczi woŋgâŋ qambiŋ:

26 “Tutumaŋ sâkoo Anutu muteŋkezo,
Wofuŋ e Israere opâ ʒâŋe.”

27 Benjamiŋ guru pitic jaŋemicne bajarehuc raŋgopieŋ,
Juda guruonec ŋicbomboŋ, guru sâko raŋgopieŋ,
erâ Sebuloŋte ŋicbomboŋ â Naftalire ŋicbomboŋ.

28 Tâpirigere fuŋne bataniŋkec, o Anutu;
go ŋezic‐nâpohuc tâpiri bâfua‐nâremeŋ i fosanaŋkezejec.

29 Jerusalem taha ufuŋge ŋekac irec erâ
ŋicwofuŋ jaŋe taha bagare fisinʒepieŋ.

30 Saparac uupicko qowi juŋgopieŋ* jaŋe hanec‐jopazemec,
kâte bulimakao guru kâcɋene â piticne mâmâc.†

Moneŋte harac eŋgopieŋ jaŋe âtenʒaŋ‐jopazemec,
ʒikare aŋac‐jopakac ŋicguru i bâtâtiec‐jopazemec.

31Aigita mâreŋkonec ŋic fekicnezi ʒocnehec fisiŋgopieŋ,
Etiopia mâreŋkoneczimejeŋic Anutu sicnecneŋgopieŋ.

32Mâreŋte ŋicguru, Anutu gae hecneniŋ,
Wofuŋ mumumbiaŋ gae hecneniŋ.

33 E sambâŋte sambâŋ, esecne fuawec
irec faio rac warec juekac,

eme marac fânâŋ sâko‐ticne râwiŋkeme,
mâreŋ sâcmanaeŋgopeneŋ.

34Anuture tâpirimuafeckeniŋ,
ʒai ʒonʒoŋ‐ticnezi Israe ɋorockekac,
tâpiri‐ticnezi karoracko fuakac.

35Anutu tirific‐ticnao jukac i bipinehec;
Israere Anutu eki ŋicfâcne tâpiri â sasanaŋ
hejareme huekac. Anutu muteŋkenaŋ!

69
Wira wâwâsic â muac baafec

1O Anutu, go baficnuc!
Opâzi biac wefujec upe‐naneo qakac.

2No sohoŋko âte utuckehuc ââtesiŋ basakopac;
ʒâkâŋko hupe rumizi qâurucnukac.

3Owackeku marac‐nane bieme betaŋkekopac,
Anutu‐nanere woŋec juku ʒâŋe bâniniŋ enarekac.

4Maŋgâŋ qaisocnuŋgopieŋ jaŋere ʒare
i qizec susuc‐nane sirickekac.

Tâpiri‐jeŋichec jaŋe burec ehuc sipiricnuzo eŋgopieŋ.
No wiac moc mi fiuckepo, eha bâtikiepemurâ muŋgopieŋ.

5O Anutu, no mutuc epo irec fuŋnemanakic,
wiac esifuckepo i kâucmi bakic.

6Go woricguhuc jueŋgopieŋ jaŋe nore erâ mi qurutuanʒepieŋ,
o Anutu, Tâpiri Ɋuŋɋasaŋ Wofuŋ.

Israere Anutu, go wira basac egareeŋgopieŋ,
jaŋe nore erâ mimi faio mi fenʒepieŋ.

7Nore faio dâŋ fewec â mimi qaqa enarekicne,
i gore qâqâiŋne fua‐narewec hâcne.

8Qomâfâc‐nane jaŋemana‐narepie jabane ekopac,
neŋgoc‐nanere ɋâricfâc jaŋe ʒâŋe ruruŋnuŋgopieŋ.

9Gore ficte erâ bunane ʒoc ʒarâ ʒâfitacnukac,
* 68:30: Aigita ŋic jaŋeremukicne. † 68:30: Qâpuc ŋic gurune gurune jaŋeremukicne.

â go musoriŋgueŋgopieŋ jaŋeremumusoriŋzi nore faio fekac.
10No kiorâ sowa juhuc sahac‐nane bâʒâickepo,

eme jaŋe hanecnuhuc musâqorecnumbiŋ.
11No busâqocte erâ mateŋ qonaŋkerâ jupo,

eme jaŋe âke sisic enarehuc jumbiŋ.
12Ŋic ŋokac jaŋe hae ʒoŋao turerâ nore mu binaŋ eeŋgopieŋ,

â waiŋ opâ nâhuc nore ʒoraŋ gae heeŋgopieŋ.
13No ine nunumu‐nane, Wofuŋ gorao sorepe hefâekac.

O Anutu, buurucge fufusuc fokacte
dameŋ ira me ira manatec sâckehamana‐narezemec.

14Go jauŋ fârigeheczi baficnutec
sohoŋ dodocko mi âte utuckezepac;

râsifâc‐nane jaŋeraonec,
â opâ ʒâkâŋkonec bataracnuzemec.

15 Rumizi mi qâurucnuzejec,
â ʒâkâŋzimi ɋâcnuzejec,
â nombâŋzimi nâkâcnuzejec.

16O Wofuŋ, go mana‐narec, aki anonocge aŋacne;
bumâteŋ sâkogere erâ norao fohorec.

17Kiŋaŋŋicge no ʒâŋemaige mi bâsoŋke‐narec,
no mezacnukacte biac mana‐narec.

18Maŋfuŋ‐naneo warerâ firuecnuc,
râsifâc‐nane jaŋere erâ rambaŋko râecnuc.

19Mimi qaqa enarekicne â musoriŋnukicne,
i goki mana‐fârekomec;
â râsifâc‐nane kâucmi bacjopakic.

20Mimizi ŋecnukume bunane herickekac,
busâqocmana‐nareniŋte ʒâŋe fipo, erâ basapo,
bâbâmiriŋ bâfuapemurâ eipiepo.

21Nânâre okacne marasiŋ sâqocne narembiŋ,
opâre hâmope opâ ʒaʒacne gumecnumbiŋ.

22 Jaŋacne tebozi wiwitic ejarezejec,
â tiwâ bâzi‐jeŋiczi bitiŋ ejarezejec.

23Go ʒâŋe‐jeŋic bâhâpotec tiŋtuŋ qanʒepieŋ,
hoqaŋeŋ‐jeŋiczi qiric qârâc qahuc juzejec.

24Aaricge hoŋketec fai‐jeŋicko fezejec,
kimbeŋgere ʒocbâruŋzi qâhâsâc‐jopazejec.

25Hae‐jeŋic tuhu fuazejec,
ficjeŋicko ŋicmoc mi juzejec.

26Go ŋic qa bâtiŋ ejaremeŋ jaŋe fific guguriŋ ejareŋgopieŋ,
â ŋic ʒâpâ jopameŋ jaŋe ʒâic bâsoka‐jareŋgopieŋ.

27Go kiŋzi kiŋ ʒuhucke‐jarezemec,
moc mi jowac rotec maigao bahac fâsâc enʒepieŋ.

28 Juju sanaŋte papiao ʒâŋe‐jeŋic hetâmirezemec,
tiŋne jaŋere birio mi râec‐jopazemec.

29No ine qarâ suriŋne â ʒâic hati jukopac;
Anutu goki baficnurâ sabecnuzemec.

30No Anutu gae hecnehuc muteŋkepemu,
no daŋge âzâcnehucmuafeckepemu.

31Wofuŋ e irec mana biaŋkeocmu,
bulimakao ʒuŋenehec â sârânehec bâzi rikecnepe muzac
ine maname wawahane ezac.

32 Ro waha âte ejarekicne jaŋe i honerâ ʒeri enʒepieŋ;
Anutu wira basac ecneeŋgopieŋ ŋoŋemaŋŋeŋic firiezejec.

33Wofuŋ e tac qararacne jaŋere dâŋmanaekac,
e fuŋfuŋfâcne niŋgiŋko foeŋgopieŋ jaŋemi suŋgiŋ‐jopaekac.

34 Sambâŋ â mâreŋ jahe e mumbiaŋkezepirec,
hâwec â maŋnao wiac qiriŋ qaŋgopieŋ sasawa jaŋemâmâc.

35Anutu e Zioŋ sisipirickonec bataraocmu,
â Juda mâreŋko hae sesuc heɋâreocmu;
eme kiŋaŋŋicfâcne jaŋe irec rune erâ junʒepieŋ.

36Kiŋaŋ qaqafâcne ɋâricfâc‐jeŋic jaŋe hotâckenʒepieŋ,
eme ʒâŋe‐ticnere aŋac‐jopaekaczi maŋnao junʒepieŋ.

70
Anutuzi bafickeocte numuwec
(Mi Mâ 40:13–17)

1O Anutu, go bataracnucmurâ manatec sâckezejec!
O Wofuŋ, go fâro barâ baficnuc!

2 Juju‐nane nowac rozo muŋgopieŋ,
jaŋemimi faio râec‐jopatec weaŋkenʒeieŋ.

Sisipiric fua‐nareocte maŋkeŋgopieŋ,
jaŋe ejaretec qurutuarâ risienʒepieŋ.

3 “Sowine, sowine” munareeŋgopieŋ,
jaŋemimizi ŋemiziec‐jopazejec.

4Go wira basac egareeŋgopieŋ sasawa,
jaŋe aŋac‐jopame bubiaŋ mana‐garenʒepieŋ.

Bâbâpiaŋgere ejareekac sasawa,
jaŋe dameŋ sâc “Anutu e kâcɋene” mugarenʒepieŋ.

5No ine hapetac â qarâ suriŋne jukopac,
o Anutu, go tarec jaha warec!

Go babafic‐nane â fifirue‐nane,
o Wofuŋ, ŋeŋec ʒeʒepec mi ezemec!

71
Ŋicqizec ekopacte mi behecnuzemec

1O Wofuŋ, no gore dapeŋko soŋkekopac;
go mana‐naretec mimi faio moc mi fezepac.

2 Tiŋnegere sâcko asao rocnuhuc firuecnuc;
norao hazec râerâ bâpiaŋnuc.

3Goki qânâuŋ enarehuc sabecnuc,
huec sanaŋ enarehuc ŋezicnuc,

go hâcne qânâ‐nane â huec‐nane.
4O Anutu, go sindaŋŋic jaŋeremeonec bataracnuc,

ŋic hehesicne â ʒâic bâbâfuare aŋacmamana jaŋeremeonec.
5O Wofuŋ, go hâcne woricgukopac,

no ɋieonecteaŋ Wofuŋ gore mamanac jupo.
6 Fuapoonecteaŋ gorao roweckehuc jupo,

goki hâcne neŋgoc bumaŋkonec baefucnumeŋ;
irec go jaha muteŋguhuc juekopac.

7Ŋic bocjahazi nore manapie sowi tinac eekac;
ehame goki ine paŋnea sabecnuekic.

8Gore mumuteŋzimicnaneo fusucmaekac,
ʒoaŋ ʒora muafecguhuc juekopac.

9No ŋicqizec ehape mi mac suŋgiŋnuzemec,
tâpiri‐nane betaŋkememi behecnuzemec.

10 Râsifâc‐nane jaŋe nore dâŋmuŋgopeŋ,
hâmopemurâ ejarekac jaŋemuc manac eŋgopieŋ.

11 Ehuc muŋgopieŋ, “Anutuzi e behewec,
jâpe raku hâponiŋ me,
moczi moc mi ŋezickeocmu.”

12O Anutu, go taicko mi junarec,
Anutu‐nane, go fâro barâ ware baficnuc.

13Qoricnueŋgopieŋ jaŋemimierâ omaenʒepieŋ;
no sisipiric fua‐nareocte mueŋgopieŋ,
jaŋere faio mimi qaqa â nifepupu fezejec.

14No ine ʒuʒuhuc woricguhuc jupemu,
â ʒâŋe biŋege basawehuc jaha jupemu.

15Micnanezi eebapage tiŋne irec binaŋ bazejec,
dameŋ sâc bâbâpiaŋ giege musokazejec;
irec ʒarezi mamana‐nane sirickekac.

16Wofuŋ Anutu gore tâpirire biŋe bâroŋ bafisipemu;
gore tiŋne gie sawa muafeckepemu.

17O Anutu, go ɋie‐naneonecteaŋ wiac qazu‐narehuc jumeŋ,
eme no mâsi bapage mutaniŋkehuc jaha juekopac.

18 Irec no ŋicraŋɋa epe jaŋɋâŋ âkecnume,
Anutu, go sifu mi behecnuzemec.

Eme no ŋic gaŋne gaŋne fua raniŋmu,
jaŋe tâpirigemutaniŋke‐jarezepac.

19Anutu go tiŋnegezi feku sambâŋ heuakac.
Goki wiac kâcɋene sâko eekic;
mozi Anutu gore sâc jukac?

20Go manahaŋ ʒârâ hâriŋ bocjaha bâfuac‐nâpowec;
eme ʒi mocwâc bâfiriec‐nâpocmu,
â mâreŋ hukicnaonec mocwâc baefuc‐nâpocmu.

21 Erâ nore ʒâŋe wâc bafaharecmu,
â bâbâmiriŋ bâfua‐narecmu.

22O Anutu‐nane, no iŋuc jaha kâriŋɋaŋ qahuc

jauŋ fârigeremumbiaŋgupemu.
No gita qahuc muteŋ bâteŋ egarepemu,

Israere Tiri rune go.
23Micbipic‐nanezi go muteŋguhuc ʒeri ezepac,

â maŋ qâqâtâc‐nane firuemeŋte e iŋuc jaha ezejec.
24Â nameŋ‐nanezi dameŋ sâc tiŋnegemutaniŋkezejec.

No sipiricnuzo mumbiŋ jaŋe bawahac‐jopatec
mimi fai‐jeŋicko fewec.

72
Ŋicwofuŋte bubiaŋ dâŋ

1O Anutu, go mumutiŋge ŋicwofuŋ tahackezemec,
ŋicwofuŋte ŋokâ tiŋne jujuge râcnezemec.

2 E ŋic ŋokac gurufâcge dâŋjeŋicmutiŋnehucmuzejec,
â hapetacfâcge sâcmutâc dâŋte sâcko ejarezejec.

3 Tiki jaŋemâreŋ rune mâriri bâfua‐jarenʒepieŋ,
â mâreŋ facne jaŋe iŋuc jaha.

4 E ine hapetac ŋezic‐jopahuc dâŋjeŋicmuzejec,
qarâ suriŋne kime dopec ejarezejec,
â fejareeŋgopieŋ ine bâuruŋ‐jopazejec.

5 Juju dameŋ‐ticne i ʒoaŋ qahuc juocmu irec sâc juzejec,
erâ wâcmosa ŋehuc juocmu sâc, dameŋne dameŋne.

6Hoezi qinʒiŋ qakicnao heekac, e irec sâc ezejec,
â mâreŋ kereŋne bâgunuckeekac iŋucne.

7 Juju dameŋ‐ticnao ŋic tiŋnezi jusarickenʒepieŋ,
â wama fohuc jaha juha mosa hâmozejec.

8Hae mâreŋ ruckeocmu i ŋifec hâwecko fisizejec,
â ŋifec hâweckoa ratarazejec,

erâ Eufrata opâ sâkoonec domarâ raku
mâreŋ qaŋeŋnaomickezejec.

9 Râsifâcne jaŋemaŋfuŋnao fodapenʒepieŋ,
kisâfâcne rufe muduckenʒepieŋ.

10 Tarasisionec â nucne nucne irec ŋicwofuŋ
jaŋe taha bacne fisinʒepieŋ;

Arabia â Etiopia mâreŋkonecmicne bapa
jaŋe sahac taha râcnenʒepieŋ.

11Ŋicwofuŋ sasawa jaŋe dieŋzi hecnenʒepieŋ,
ŋicguru ʒeŋgoma kiŋaŋ qacnenʒepieŋ.

12 E ŋic hapetaczi kuku qacneme hone kitaŋ ecneocmu,
â qarâ suriŋneme hone bafic tâmiric e iŋuc jaha ecneocmu.

13Ŋic bebetaŋne â hapetac ere bune sâqoreocmu,
â tac qararacne juju‐jeŋic sabeckeocmu.

14 Fific guguriŋ â bâbâʒâicmaic‐jopaha batarac‐jopaocmu,
â socjeŋictemaname furi sâko ekac.

15 E dameŋ ʒora juzejec,
â Saba mâreŋkonec gol tahackenʒepieŋ.

Ere erâ ʒuʒuhuc numuhuc junʒepieŋ,
ehame Anuture jambuŋzi erao wahahuc juzejec.

16Nânâ monʒaŋ mazuc mâriri fuazejec,
tikine tikine sawe mâririackezejec;
jufu mumuc Lebanoŋte sâc ezejec.

Haene haene ŋic ŋokac fua sawec enʒepieŋ,
kecɋaŋzi gieo fuaekac iŋucne.

17 Ʒâŋe biŋe‐ticne fofo sanaŋ foraʒizejec,
ʒoaŋzi ŋeŋe sanaŋ ŋeekac irec sâc.

Ŋiczi ere ʒâŋeo iticnehuc jajambuŋ enʒepieŋ,
â ŋicne ŋicne e muteŋkenʒepieŋ.

18Wofuŋ, Israere Anutu, e muteŋkezo,
e buc mâsi sâko baekac.

19 Tatamac ʒâŋe‐ticne muteŋkehuc juzo,
eri tatamac‐ticnezi mâreŋ sâkomâreŋ fusezejec.
Jâmbomac jâmbâŋ.

20Dawidi, Isaire ŋokâ, ere nunumu gae ʒira tarakac.
DÂKÂNE NAMBA 3

73
Anuturao roweckerâ juju biaŋ bâfuazo

1Anutu e ŋic siocmâc jâmbomac buuruc ejareekac,
maŋjeŋic ɋaɋacne foekac jaŋe hâcne.

2No ine kike‐nane fâfâckezo ejec,
no âte sowarierâ nuzo ejec.

3No ŋic sindaŋne sahackopec juju biaŋ‐jeŋic honehuc
penaroŋ‐jeŋicte erâ maŋnane fârorockejec.

4 Jaŋe ʒâic serereŋ moc mi fojarekac,
sahac‐jeŋic ɋiɋicne â wokemaŋhec.

5Wiac babasa me ʒârâ ʒâpâ, ŋic gâcne fua‐jareekac,
izi ŋic keci jaŋemoc mi rocjopaekac.

6 Irec maŋfefezi qoqonaŋ‐jeŋic ekac,
â pepeczi ŋaqi‐jeŋic eme rojueŋgopieŋ.

7Wokemaŋzi ʒâŋemai‐jeŋic âke fusucmame wefurâ ŋeekac,
â bujeŋickonec wiac repicne huhuckeme wefuekac.

8 Jaŋe âke sisic dâŋ hâtânemueŋgopieŋ,
â pepec ehuc ŋic fejareniŋte ejareekac.

9Masu‐jeŋic bâfeŋnerâ sambâŋkopec dâŋmupie feekac,
erâ nameŋ‐jeŋiczimâreŋko wiac fokac
i kosa mu surec eeŋgopieŋ.

10 Eme ŋic jaŋe ine mana‐jarepie sâckeekac,
eme mumbiaŋ‐jopaeŋgopieŋ.

11 Ʒiŋucmueŋgopieŋ: “Anutuzi wemocko manaocmu?
Femicne sâko erao mamana fokac me?”

12Kec, manaŋgopieŋ, sindaŋŋic fuŋne‐jeŋic iŋuc fokac.
Erâ wiac mocte mana mezac mi ehuc, moneŋ‐jeŋic basaweeŋgopieŋ.

13 Jei, no maŋnanemaŋgâŋ soŋaŋkepe ɋaɋacne fowec,
â menane ʒure ɋaɋackepe wânâŋmi bohotawec.

14Anutu, goki manahaŋtec ʒoaŋ ʒora ʒâic fua‐nare jujec,
â hae fureme sâc kâcbiŋ kihuc jupo.

15No ʒiŋucmuzapo: “Dâŋmuŋgopieŋ ijaha mupe,”
ine fuŋfuŋfâcgemaŋzi behec‐jopazapo hâcne.

16 Irec wiac i mana tarapemurâ mamanasu gie bapo;
erâ manape quŋkeme emâmâŋkepo.

17 Izi Anuture dâŋbiri soŋneremaŋnao raʒirâ,
miŋecne ŋic sindaŋne jaŋere hata tofane hone tarapo.

18 Jâmbomac, go mâreŋ sosowaricnao râec‐jopaekic,
eme rândiŋkerâ jopahuc qanʒaŋ‐jopaekac.

19 Jaŋe ɋeŋfâfâc jaha sipirickeeŋgopieŋ,
bipic tara‐jareha omaeeŋgopieŋ.

20Guŋ manaku mana ɋâɋârepene arictac eekac,
iŋuc hâcne hawari‐jeŋicte ninikec fuaocmu.

21Mârâcmaŋnanezimana hâtâwepo,
â bunane fârorockewec,

22 dameŋ ira mutuc matacne epo,
maigao qowi maŋ tâmiric tinac epo.

23Mâcne, no sifu goheckoaŋ juhuc jupemu;
goki mefâre‐naneo basanaŋnukomec.

24Go dâŋbirigere sâcko jowacnuekic,
â ʒâhec eri tatamacko râecnuzokic.

25Go mocsâkoa sambâŋko junareekic,
â mâreŋko go basacguhuc wiac mocte mi enarekac.

26Maŋ sahac jahec‐nane docke betaŋ ezo murâ enic:
Anutu go ine maŋnanere wâtuŋ â boreŋ‐nane fofo sanaŋ.

27 Jâmbomac, go behecgurâ raniŋmu jaŋe omaeniŋmu;
go eatuc egareniŋmu jaŋe bâsirowec‐jopacmu.

28No ine Anutu gore maŋfuŋko jupe aŋacne ekac.
No Wofuŋ Anutu gorao roweckekopac;
go wiac eekic sasawa i muiŋ musawec epemu.

74
Tiri ufuŋ hetâtiekicnere kikefuŋzi numuwec

1O Anutu, go wemocte bebehe sanaŋ behec‐nâpomeŋ?
Kimbeŋgere hosâczi wemocte sapagere lama guru jâpec‐jopahuc
jukac?

2Kikefuŋfâcge esecne rocjopameŋ jaŋeremanasuc!
Fuŋfuŋfâcge juniŋte furi‐jeŋic bameŋ jaŋe hâcne.
Erâ Zioŋ tiki, ŋeŋe haege sakaremeŋ irec wâcmanasuc!

3 Sesuctac foku fofone ewec i rârâ honec:
Râsi e tiri ufuŋko wiac hetâtie‐fârewec.

4 Râsifâcge jaŋe tiri hae ʒoŋagao owa sâko embiŋ,
jaŋe jaŋacne filac fârepie feha ma âkendâŋnembiŋ.

5Motâc faicpec jâczi hendiŋ bakicne fowec,
i râriczi henʒaŋ qanʒaŋnembiŋ.

6 Erâ jâczimetâ basarickekicne doma rawec,
i râric â hamazi hezu henʒaŋ embiŋ.

7 Jaŋe tiri ufuŋge turuŋkepie ʒawec,
ʒâŋegere fic bâsâqore‐fârembiŋ.

8 Jaŋemumbiŋ, “Nâŋâc omaec‐jopanʒepeneŋ,”
ehuc hae piicko nunumufic ʒoczi rike‐fârembiŋ.

9 Tirima‐nâŋecmocwâcmi doma rame honeŋgopeneŋ;
ŋondeŋ‐nâŋecko porofete moc mi junârekac;
eme wiac kecʒi mo dameŋko taraocmu i mi manaŋgopeneŋ.

10O Anutu, râsi e wezimucko mururuc i beheocmu?
Kisâ e ʒâŋegemusoriŋkehuc jaha juocmu me?

11Go fuŋne weniŋucte akic‐jopakic?
Mefârege wemocte sakarekic?

12Anutu go mârâc jaha Wofuŋ Sâko‐nane jumeŋ,
ehuc mâreŋŋic ŋondeŋko bâbâpiaŋ gie bajumec.

13Go tâpirigezi hâwec bâtâcnemeŋ,
â ʒâkâŋtemomori utune hefâuckemeŋ.

14Go oâ qizecne qanʒaŋnemeŋ,
erâ biucne kâte qowi jaretec nâmbiŋ.

15Go qânâ hefâucketec opâ ʒâŋe fuawec,
â opâ fifisine hezicketec kereŋkewec.

16Go ʒoaŋte rune jukic â ŋafere iŋuc jaha,
goki hâcnemosa â ʒoaŋ râec‐jofameŋ.

17Mâreŋ qaŋeŋne gokizia basanaŋke‐fâremeŋ;
hoemaŋ â ʒoaŋ dameŋ i goki wâcmutec fuawec.

18Wofuŋ, go râsizimu ruruc ekac irec manasuzemec,
ŋicguru hehesicnezi ʒâŋegemusoriŋkeeŋgopieŋ.

19Ŋicfâcge jaŋe râsi jaŋeremeo mi râec‐jopazemec;
qarâ suriŋnefâcge jaŋere jujure ninikec mi ezemec.

20 Ʒâʒâficgeremana mezac ezemec;
haesoŋko sindaŋte toma bocjaha forakac.

21 Ro waha âte ejarekicne jaŋere faio mimi mi fezejec;
hapetac â qarâ suriŋne jaŋe ʒâŋegemumbiaŋkenʒepieŋ.

22O Anutu, go faharerâ gahacne dâŋ ŋezickec;
hehesicne jaŋe ʒoaŋ ʒora mu ruruc egareeŋgopieŋ irec manasuc.

23 Râsifâcge jaŋere dâŋ ojoware mi nikecguoc.
Kisâfâcge jaŋeremicʒonʒoŋ ʒuʒuhuc hefakac i manac.

75
Anutu e dâŋmumutara tiŋne

1Daŋge gazaŋgopeneŋ, o Anutu, nâŋe daŋge gazaŋgopeneŋ;
ʒâŋege riwaseckeeŋgopeneŋzimâsigere binaŋ baeŋgopeneŋ.

2 “No dameŋ bapo i maickeme
mumutara gie‐nane bâtiŋnehuc bapemu.

3Mâreŋ â ŋecjucfâcne biric boroc ezo murâ eniŋ,
noni mâreŋ wâtuŋne keteŋkepo.

4No maŋfefehec jazapemu, ‘Penaroŋ mi eniŋ,’
â ŋic sindaŋne jazapemu, ‘Pepecne mi eniŋ.

5Maŋfefehec jaŋe penaroŋ mi eniŋte
â sahacfefe jaŋe pepecdâŋmi eniŋte jazaekopac.’ ”

6Mumutara gie i ʒoaŋ wewefunaonec me huhunaonec
me mâreŋ tuhuonec mi fuaekac;

7Anutu e buc mumutara gie baekac,
ehuc ŋicmoc bawahaekac â moc bâfeŋneekac.

8Wofuŋ e meticnezi râqâcmoc badomakac,
irec maŋnao waiŋ opâ momori bâmockekicne ŋekac;

eme i hâcne qoŋgiŋke‐jareme mâreŋŋic sindaŋne
jaŋe nâku fâhâŋne hâtâ qiŋqiŋne wâc nâzickeniŋmu.

9No ine dameŋ sâc ʒeri bari epemu,
no Jakobore Anutu mumuteŋ gae hecnepemu.

10Ŋic sindaŋne jaŋere tâpiri bawaha‐fârezo
ŋic tiŋne jaŋere tâpiri ine bafaharezo.

76
Anutu mumuteŋkere saoreŋ

1 Juda mâreŋko Anuture fuŋnemanakicne,
ʒâŋe‐ticne Israe mâreŋko bafaharekicne fokac.

2Ŋeŋe juju‐ticne Jerusalem haeo bâfuakicne,
Zioŋ tikio fic hae‐ticne ŋekac.

3 Irec hâcne tepe motec qazu qanʒaŋ ewec,
erâ wâc sândumaro â ʒikare wiac sasawa.

4O Anutu, go bipinehec jâmbâŋ, ɋuŋɋasaŋgezi
tiki ŋeŋe sanaŋ siric‐jopakac.

5Hâbi hâro jaŋemafa mateŋ jowac rokicne,
jaŋe rândiŋkerâ guŋko utuckembiŋ,
ʒikare ŋicsaric sasawa mejeŋic betaŋkewec.

6 Jakobore Anutu goki hanec‐jopakutec
becâsic â keretac qiriŋmâc waha fombiŋ.

7 Jâmbomac, go hâhâwicne, kimbeŋgezi fahareme
mozi gore maio sâcne domaocmu?

8Mumutara dâŋgezi sambâŋkonec fuame
mâreŋ e bipic tatara erâ niniŋkewec.

9 I Anutu goki mâreŋŋic ro waha âte ejarekicne
jaŋe bafic‐jopacmurâ dâŋmutarazo faharemeŋ
dameŋ ira iŋuc fuawec.

10 Ʒikare nâfocne jaŋemumbiaŋguniŋmu,
ŋic kimbeŋ‐jeŋiczi ŋerisiememumuteŋ‐jeŋic eocmu.

11ŊoŋeWofuŋ Anutu‐ŋeŋic taha bacneniŋtemupaŋkenʒepieŋ,
erâ mumupaŋ‐ŋeŋicte fârine bâfuanʒepieŋ;

ŋic rârec bârârec juraŋgopieŋ sasawa
ŋoŋe Anutu araŋ babacnene e taha bacnenʒepieŋ.

12 Eki micne bapa maŋfefe juŋgopieŋ

jaŋe bawahac‐jopaekac;
â mâreŋte ŋicwofuŋ juraŋgopieŋ

jaŋe wiac hâhâwicne ejareekac.
77

Anutu esecne mâsi sâko bawec ere dapeŋko soŋkezo
1No owa ruruckerâ Anutu wiracnekopac,

wiracnehuc mukopac, “Wâwâsic‐nane manac!”
2No ʒârâ hâriŋ dameŋkoWofuŋ wira basac ecneekopac;

ŋafeo docke betaŋ tâmiricmenane bafahareekopac,
maŋ qâqâtâc‐nanezi bâbâmiriŋ qikiŋneekac.

3No Anuture manasurâ husehuc foekopac,
manatâc qâtâc ezo mupe maŋnane gâckeekac.

4 Ʒâŋe‐nane tâpâune bârâŋgeŋketec guŋ tâmiric foekopac,
maŋnanezimezackekume dâŋezo eipieekopac.

5Dameŋ esecne juwefukicne i bâjâpehuc
wiac fuawec i manasu‐fâreekopac.

6No ŋafeomaŋnanezimana wosâc eekopac
â mâro‐nanezi mana gufuc erâ ʒiŋuc wioekopac:

7Wofuŋ e bebehe sanaŋ behec‐nâpokacme?
Âgo jauŋ mocwâcmi enâreocmu?

8Aki anonoc‐ticne ʒicke sanaŋkewecme?
Mumupaŋ‐ticnere fârine omatac fuawec me?

9Anutu e buuruc enâreocte nikeckewec?
Kimbeŋ‐ticnezi miriŋ‐ticne fitec qawec me?

10 Eme mupo, “Femicne mefâre‐ticne hetikiejec,
irec erâ bunane qâoriŋkekac.”

11Wofuŋ goki mârâc gie bameŋ i manasupe,
jâmbomac, esecne mâsi bameŋ i honehuc ŋepe.

12Giege baekic sasawa i mana biric epe,
wiac tâpirihec i mana wosâehuc jupe.

13O Anutu, gore hata i tiri moc.
Anutu sâko‐nâŋec go iŋucnemoc wena jukac?

14Anutu go hâcnemâsi bapa Anutu,
ŋicne ŋicne jaŋere ŋondeŋko tâpirige bataniŋkemeŋ.

15 Tâpirimegezi ŋicfâcge firuec‐jopameŋ,
Jakobo â Josefe ŋokâfâc‐jekic jaŋe hâcne.

16O Anutu, opâ jaŋe go honecgurâ fâfârembiŋ,
â ʒâkâŋ jaŋe honecgurâ ɋarac ɋarac qambiŋ.

17Karorac jaŋe opâ hoŋkepie wahawec,
sambâŋzi ɋuŋ parandaŋ hewec,
tepe motecgezi ŋifec â ŋifec bâricnehuc wahambiŋ.

18Mâŋâŋ ʒâkiriŋkeme ɋuŋgere fânâŋ fuawec,
bâbâriczi hae mâreŋ batamaewec,
mâreŋzi fâfârerâ ɋiɋiteckewec.

19Hatage hâwec fofotâc âte rameŋ,

kikegezi ʒâkâŋ sâko fotâcnemeŋ,
eme sifu kike hatage mi honekicne.

20Ŋicfâcge lama guru iŋucne jowac‐jopameŋ,
Mose â Aroŋ jahere meo hâcne.

78
Wofuŋzimimiŋne jaŋerao gie bawec irec mi nikec‐nâpozejec

1Ŋicbureŋ,mumutâc‐nanere hazec râeniŋ,
micdâŋ‐nanezi hazec‐ŋeŋicko huoc.

2Qâqiŋdâŋmicnaneonec wahazo ekac,
kesaic dâŋ raŋɋanemufuazo ekopac.

3Mimiŋe jaŋe binaŋ banârehuc jupie
mana maŋ embeŋ,mamana‐nâŋecko fokac,

4 i hâcne ɋâricfâc‐nâŋecmi hesoŋke‐jarehuc,
jufeniŋmu jaŋemufua‐jarezo:

Wofuŋzi gie sâko bawec, â tâpiri‐ticne,
â mâsi bawec irec binaŋne hâcne.

5Dâŋsanaŋ Jakobo erao âkendâŋnewec,
Israe guru sâcmutâc biricke‐jarewec,

i wâc ɋiefâc‐jeŋic jazahuc juniŋte,
Wofuŋzi apafâc‐nâŋecmupaŋke‐jarewec.

6 Ʒâhec‐guru hazec‐jeŋicko huocte muwec,
ɋâricfâc‐jeŋic,mi fuakicne hâcne.

7 Eme jaŋe wâc fahare ɋiefâc‐jeŋic binaŋ bajarepie,
maŋjeŋic Anuturao siŋkerâ foha,

eki wiac ewec irec mi nikec‐jopazejec,
â mumupaŋ‐ticne reŋkehuc junʒepieŋ.

8Mimiŋnefâc‐jeŋic jaŋere sâcmi junʒepieŋ,
jaŋe ŋicmaŋrâŋgeŋ â qaqaharicne jumbiŋ;

maŋjeŋic biric borocne fohuc juwec,
mâro‐jeŋic Anuturao mi qohotawec.

9 Eferaimte ɋâricfâc, tepe babaju,
jaŋe ʒika dameŋko hâwic‐jopame wisembiŋ.

10 Jaŋe Anuture ʒâʒâficmi soŋaŋkembiŋ,
â sâcmutâc bâjâpezo takic‐jopawec.

11 Eki juwicnao gie sâko bawec,
â mâsi jowatuwec, irec nikec‐jopawec.

12Mimiŋne jaŋeremaio wiac bipinehec ewec,
Aigita mâreŋko, Zoaŋ wâneŋko.

13 E hâwec bâfâucke‐jareme fotâcnembiŋ,
ŋifec â ŋifec tufa iŋucne domawec.

14 Ʒoaŋ domaha karoracko bânie‐jarewec,
â ŋafeo ʒoczi batamae‐jarewec.

15 E mâreŋ tuhuo qânâ hefâucke‐jareme
opâ ɋârâŋnea, ʒâkâŋkonec tinac nâmbiŋ.

16Qânâonec opâ fifisine wahawec,

erâ fusi‐ticnehec rahuc domawec.
17 Eme sifu ʒuhuckerâ sâqocne bahuc Anutu bunao bambiŋ,

Femicne sâko tuhuo pepecne ecnembiŋ.
18Anutu maŋjeŋiczi esâickehuc

andac‐jeŋicte sâcko nânâremumbiŋ.
19Anutu pepec ecnehuc mumbiŋ,

“Tuhuo nânâ sâcne bâmocke‐nâreocmume?
20 E qânâ i jâmbomac qâfâuckeme

opâ ɋârâŋne wahahuc domawec;
eme nânâ wâc sâcne tahac‐nâpoocmu,

â ŋicfâcne qowi bâfua‐jareocmu me?”

21Wofuŋ e dâŋ i manarâ maŋne faharewec;
maŋʒoc‐ticnezi Jakobo bâruŋkecnewec,
kimbeŋ‐ticnezi Israe fahac fisicnewec,

22 jaŋe Anutu mi manasiŋkembiŋte,
â bafic‐ticnere mamanac mi jumbiŋte.

23 Ehame sifu karorac wira‐jareme
sambâŋmotâcnemotâcne aŋkewec.

24 Eme manazi hoe iŋucne wahawec,
nânâ i sambâŋkonec jareme nâmbiŋ.

25Aŋelo nânâ i mâreŋŋiczi nâmbiŋ,
ehuc hata nâsiŋ‐jeŋicmi basambiŋ.

26 Eme ʒoaŋ wewefunaonec mâŋâŋ soreme rawec,
ra juwic mâreŋkonecmâŋâŋ jâpeme wefuwec.

27 Ehuc qowi beheme hoe tinac wahawec,
sawa wipe ɋârâŋne, hâwecmoŋgeŋ iŋucne.

28Hae toma‐jeŋicko behec‐jopame
boze sâc rârec rârec waharâ fombiŋ.

29Andac‐jeŋicte jarewecte afecne mi nâmbiŋ,
nâku nâku gapec‐jopawec.

30 Eme aŋac‐jeŋicmi taraha,
â qowi micjeŋicko foha,

31Anuture kimbeŋzi fahare‐jarerâ,
ŋicfâc‐jeŋic tâpiri wânʒâŋ qâhâmoc‐jopawec,
Israe ŋicʒeŋoŋ ɋiɋicne qâfiec‐jopawec.

32 Eme jaŋe sifu ʒuhuckerâ sâqocne bambiŋ,
mâsi‐ticne mana suahuc e mi manasiŋkembiŋ.

33 Irec mume ʒoaŋ‐jeŋic nokafe iŋucne hesackewec,
â jara‐jeŋic ʒâic fâromaŋko bazumbiŋ.

34 Jopame sâc e wâsickembiŋ,
ehuc maŋ bârisierâ Anutu wira basac ecnembiŋ.

35 Jaŋe Anutuzi qânâ sanaŋ‐jeŋic domawec,
â Femicne sâko Anutuzi fifirue‐jeŋic juwec,
irec mocwâcmanasumbiŋ.

36 Erâ micbipic‐jeŋiczi âkeac ecnehuc
nameŋ‐jeŋiczi burecdâŋ âzâcnembiŋ.

37Maŋjeŋiczi ine erao sanaŋnemi qohotawec,

â ʒâʒâfic‐ticne mi basanaŋkembiŋ.
38 Eki ine busâqocmana‐jarehuc kiŋjeŋic behewec,

ehuc mi bâsirowec‐jopawec.
E dameŋ sâc kimbeŋ‐ticne bâuruŋkewec,

â aaric‐ticne manacneme mi ʒâseŋ‐jopawec.
39 Jaŋemâreŋŋic sawa jumbiŋ irec manasuwec,

nokafe iŋucne, rarâ mi ririsiene.

40Opopo, jaŋe dameŋne dameŋnemâreŋ sawao pepecne ecnembiŋ,
â mâreŋ tuhuo buʒâic bâfuacnembiŋ.

41 Jaŋe e esâickerâ esâicke ecnehuc jumbiŋ,
ehuc Israere Tiri juju maŋbâiŋ ecnembiŋ.

42 Jaŋe tâpiri sanaŋ‐ticnere mi manasuhuc jumbiŋ,
â râsiraonec batarac‐jopawec irec nikec‐jopawec.

43 E Aigita mâreŋko fuŋne‐ticne bataniŋkewec,
â Zoaŋ wâneŋkomâsi‐ticne bâfuawec.

44 E opâne opâne bâtikie‐jareme soc ewec,
eme nâniŋte quŋke sâqorembiŋ.

45 E nusuc neŋgec râe‐jareme kicjopambiŋ,
â qaqec bâfua‐jareme imac‐jopambiŋ.

46 E mâriri‐jeŋic qokic biŋe qajarewec,
â gie‐jeŋicte fârine ɋirikiŋ qikiŋne‐jarewec.

47 E waiŋ gie‐jeŋic hoe sanaŋzi qanʒaŋnewec,
â jâchândâŋ‐jeŋic aisizi sipirickewec.

48 E lama bulimakao gurufâc‐jeŋic
huc repicne bâfua‐jareme hâmomiziec embiŋ.

49 E kimbeŋ‐ticnere ʒocbâruŋ tuŋke‐jarewec,
aaric, mamana sâqoc, â bâbâʒâic,
â sisipiricte aŋelo guruhec.

50 E ima qaqa‐ticne aka mi hecnehuc,
â juju‐jeŋic hâmocmi sakarecnehuc
huc sâqocneremicko râec‐jopawec.

51 E Aigita ŋicmârâc ŋokâ‐jeŋic,
Hamte ɋâricfâc tâpiri‐jeŋicte hozine,
i hae sâc qâhâmoc‐jopa‐fârewec.

52 Erâ ŋicfâcne bânie‐jareme faharembiŋ,
eme tuhuo lama guru iŋucne jowac‐jopawec.

53Aimuŋ hone maiŋ ejareme hâwicmâc jumbiŋ,
râsifâc‐jeŋic ine hâweczi qâuruc‐jopawec.

54 Izi tiri mâreŋ‐ticnao bacjopa fisiwec,
mefâre‐ticnezi tiki ruckewec ira hâcne.

55 Erâ mai‐jeŋicko qâpuc guru jâpec‐joparâ
mâreŋ‐jeŋic kâdoc qahuctecne
ŋeŋetac‐jeŋicko Israe guru râec‐jopawec.

56 Jaŋe ine sifu Anutu Femicne sâko
esâickehuc pepec ecnembiŋ,
â mumutaniŋ dâŋticnemi bâjâpembiŋ.

57 Jaŋemimiŋnefâc‐jeŋic jaŋere hata âtehuc

Anutu râpeckerâ bunao bambiŋ,
ehuc tepe neŋgocne hehesicne iŋucne embiŋ.

58 Jaŋe tiki sâc alata bahuc maŋbâiŋ ecnembiŋ,
â nemuɋâŋ bajupie bune heâriŋkewec.

59Anutu e i manarâ maŋnao aaric fusucmame
Israe guru behec‐jopa sanaŋkewec.

60 E Silo haeo ŋeŋe juju‐ticne râpeckewec,
ŋicŋondeŋko qoruc boze fârecnekicne i behewec.

61 E tâpiri‐ticnere ma â eri‐ticne
i qikiŋneme râsi jaŋe rombiŋ.

62Ŋicfâcne ʒikare micko râec‐jopawec,
â fuŋfuŋfâcne kimbeŋ qajarewec.

63 Eme ŋicmotecfâc‐jeŋic ʒoczi ʒacjopawec,
â naru ŋokacfâc‐jeŋic ŋic tâmiric jumbiŋ.

64 Taha bapafâc‐jeŋic ʒikare nânâ embiŋ,
eme hozecfâc‐jeŋic jaŋe ki soŋgâŋmi embiŋ.

65 Eme Wofuŋ e guŋkonec tinac mana ɋâɋârewec,
momori moczi waiŋ nâhuc owackeekac iŋuc ewec.

66 Erâ râsifâcne hetapaic‐jopame wisembiŋ,
mimi tatara tâmiric bâfua‐jarewec.

67 Josefere ɋâricfâc ine qikiŋ‐jopawec,
â Eferaimte guru mi rowosâewec.

68 Irec okacne Juda guru sakarewec,
â Zioŋ tiki joroc‐ticne hâcne.

69 Tirific‐ticne tiki sanaŋ iŋucne heme ŋewec,
mâreŋ sâko ŋeŋe sanaŋ hewec ŋekac irec sâc.

70 Erâ kiŋaŋ motec‐ticne Dawidi
e bâwosâerâ lama sapaonec rowec.

71 E lama neŋgocmotec hone maiŋ ejarewec,
irec okacne Jakobo kikefuŋ guru soŋaŋ‐jopaocte,

â Israe fuŋfuŋfâcne hone kitaŋ ejareocte,
Wofuŋzi rowosâewec hâcne.

72 Eme eki aimuŋ hone maiŋ ejarewec,
â mepapac jaha jowa qataŋ ejarewec.

79
Jerusalem imackekicne irec busâqoc gae

1O Anutu, qâpuc jaŋe haemaŋgao raʒimbiŋ,
tiri ufuŋgao wâwânâŋ bâfuambiŋ,
Jerusalem hae ima bambiŋ.

2 Jaŋe kiŋaŋŋicfâcge fâri ombâŋ‐jeŋic
sawa wipe jaŋeremicko râembiŋ,
tiri ŋicfâcge biuc‐jeŋic kâte qowi jarembiŋ.

3 Erâ socjeŋic Jerusalem hae rârec
opâ iŋucne hesiepie rawec;
mozi moc ducjopazac!

4 Bembeŋko juraŋgopieŋ jaŋemecpiroc enâreeŋgopieŋ;

ŋic rârec rârec juraŋgopieŋ jaŋe
mu ruruc enârehuc gâwie‐nâreeŋgopieŋ.

5O Wofuŋ, go kimbeŋ qanârekumo dameŋko behecmu?
Aaricgezi ʒoc iŋucne bâruŋkekumo dameŋko qaʒueocmu?

6Kimbeŋge qâpuc kâuc bacguŋgopieŋ jaŋere faio hoŋkec,
ŋicguru ʒâŋegemi wâsickeeŋgopieŋ jaŋerao.

7 Jaŋe hâcne Jakobo ki qâsuc ecnembiŋ,
â hae mâreŋ‐ticne imackembiŋ.

8Mimiŋnefâc‐nâŋec jaŋere kiŋtemi mana gâpâre‐nârec,
buurucgezi biac ware bâfuac‐nâpooc;
nâŋemâretec docke betaŋ eŋgopeneŋ.

9Go ʒâŋe biŋegere erâ bafic‐nâpoc,
o bâbâpiaŋ Anutu‐nâŋec!

Ʒâŋegere erâ batarac‐nâpohuc
sâqocne‐nâŋec bâtâmirec.

10Qâpuc jaŋe wemocte muniŋmu, “Anutu‐jeŋic weni?”
Kiŋaŋŋicfâcge socjeŋic hoŋkekicne irec kiŋ
qâpuc jaŋerao bataratec honenʒepeneŋ.

11Niŋgiŋ‐jopakicne jaŋere wâwâsiczi bâfuacguzejec,
â hâmoniŋte biŋe qacjopakicne
jaŋemesanaŋgezi firuec‐jopatec junʒepieŋ.

12 Râpec‐nâpohuc juŋgopieŋzi,Wofuŋ, go mu ruruc egarembiŋ,
irec furine arec 7 jaretec sahac‐jeŋicko fezejec.

13Â ŋicfâcge nâŋe, lama guru soŋaŋ‐nâpoekic hâcne,
ine daŋge gazahuc junʒepeneŋ raŋɋa raŋɋa;

â ɋâricfâc‐nâŋec gaŋne gaŋne fua raniŋmu,
jaŋe ʒâŋe biŋegemutaniŋke‐jarehuc junʒepeneŋ.

80
Wofuŋ e waiŋ qizec‐ticne Israe kikefuŋ heɋârezejec

1 Israere lama soŋaŋ, hazec râec!
Josefe guru lama iŋucne soŋaŋ‐jopaekic,
â kerubim jaŋere faicnao ŋeekic, go fua tâcnec!

2 Eferaim â Benjamiŋ â Manase jaŋeremaio
hâbige hetec hume ware bafic‐nâpoc.

3Anutu Tâpiri Ɋuŋɋasaŋ Wofuŋ, go heɋârec‐nâpoc;
ʒâŋemaigezi tamaeme biaŋ‐nâpozejec.

4O Wofuŋ, Anutu Tâpiri Ɋuŋɋasaŋ Wofuŋ,
gurufâcge jaŋe numu‐gare‐bipiehapie
kimbeŋ qajareku mo dameŋko behecmu?

5Goki mutec ʒâŋeuc‐jeŋiczi nânâ‐jeŋic ruacneha nâeŋgopieŋ,
ʒâŋeuczi nânâ opâ‐jeŋic eekac.

6Goki mutec ŋicne ŋicne rârec‐nâpohuc jueŋgopieŋ
jaŋe nifepupu enâreeŋgopieŋ,

râsifâc‐nâŋec jaŋemu gâgâwi enâreeŋgopieŋ.
7Anutu Tâpiri Ɋuŋɋasaŋ Wofuŋ, go heɋârec‐nâpoc;

ʒâŋemaigezi tamaeme biaŋ‐nâpozejec.
8Go Aigita mâreŋkonec waiŋ qizec unuckemeŋ,

erâ qâpuc guru jâpec‐jopahuc sarameŋ;
9 go mâreŋ bâburockecnemeŋ,

eme gâtâ barâ mâreŋ bârârâŋnewec.
10 Tieŋnezi tikine tikine mumuc qajarewec,

â qaŋeŋnezi jâmâzâc sâko sâockewec;
11 tieŋne sicneme ŋifec raku hâwec* bâfuawec,

â ŋifec raku Eufrata opâ sâkoo fisiwec.
12 Eme wemocte qânâsac‐ticne hetâtiemeŋ,

eme sicne fotâc eeŋgopieŋ jaŋe
fârine batara nâc eeŋgopieŋ?

13Kâtebec ŋicne jaŋe gâtâne qâfieeŋgopieŋ,
â kâte qowi jaŋe gupiŋne kitâcne nâc eeŋgopieŋ.

14O Anutu Tâpiri Ɋuŋɋasaŋ Wofuŋ,mocwâc forisiec,
sambâŋkonec fitec wahame honec,
ehuc waiŋ qizec kecʒirec moc mana mezac ec.

15Go hâcne ukicne mefâregezi sarameŋ,
go hâcne nuucne jauŋketec fua sokac ewec.

16 Jaŋe ʒoczi rikembiŋ erâ wâc hetâcnembiŋ;
gore kimbeŋ ʒâŋezi bâsirowec‐jopazejec.

17Mefâregere ŋic ine megezi bâsâockezemec,
ŋicte ɋâric jauŋkehaŋ soka‐garewec e sabeckezemec.

18 Eme nâŋemocwâcmi râpecgunʒepeneŋ;
juju ɋâri nârec, eme ʒâŋegemuafeckenaŋmu.

19Anutu Tâpiri Ɋuŋɋasaŋ Wofuŋ, go heɋârec‐nâpoc;
ʒâŋemaigezi tamaeme biaŋ‐nâpozejec.

81
Hombaŋ gae uŋdâŋ‐ticnehec

1Anutu tâpiri‐nâŋec e gae bafehuc hecneniŋ,
Jakobore Anutu kiwaecneniŋ.

2Mumuteŋ gae fuŋkehuc woŋgâŋ qaniŋ,
kulele marac faŋfaŋ â gita fâzeniŋ.

3Mosa wahaocmuo qeŋ dâŋezejec,
erâ wâc hombaŋ‐nâŋecko, toŋ heocmuo mâmâc.

4 Israe kikefuŋ iŋucmutâcnecnewec,
Jakobore Anutuzi mupaŋkewec.

5Aigita mâreŋ maickehuc faharewecko,
Josefe sâcmutâc iŋuc ecnewec.

Dâŋmoc hazec furu‐nane manakopac:
6 “Ɋawegao tagi fowec i qatarapo,

megao sasac fowec i gowac ropo.

* 80:11: Mâreŋ ŋoŋondeŋ hâwec irec mukicne.

7 Ʒâicmaŋko wira‐naretec baficgupo,
ɋuŋ parandaŋte haesoŋko juhuc mana‐garepo,
Meriba opâo esâicgupo.

8 “Gurufâc‐nane, manahapie uŋ ŋazape;
Israe guru, dâŋnanemananʒapiŋ me!

9Ŋoŋe nemu jabane moc mi bajunʒepieŋ,
guru moc jaŋere nemu mi dapecnenʒepieŋ.

10Wofuŋ noni gore Anutu jukopac,
Aigita mâreŋkonec jowacgu warepo no hâcne;
go micge aŋketec bâfuse‐garepe.

11 “Ŋicfâc‐nane jaŋe ine dâŋnanere hazec mi râembiŋ;
Israe guru jaŋemicnane mi reŋkembiŋ.

12 Eme maŋsanaŋ‐jeŋicte faio fehuc mana‐jarepe,
jaŋacnemamana biri bâjâpembiŋ.

13 Jâi, ŋicfâc‐nane jaŋe hazec râe‐narenʒapiŋ!
Israe guru jaŋe nore hata âtenʒapiŋ me!

14 Eme noni râsifâc‐jeŋic biac bawahac‐jopazapo,
â menanezi kisâfâc‐jeŋic imac‐jopazac.

15 Eme Wofuŋte takic‐jopaekac jaŋe e mezarecnenʒapiŋ,
â ʒâic dameŋ‐jeŋiczi tatarane mi ezac.

16Ŋoŋe ine waizeŋ uucne aŋac baŋacne
kâdoc qaŋarezapo,
â qânâonec baŋac gumeqiŋ‐ŋopazapo.”

82
Nemu fuŋne‐jeŋicmurituhuc mutarac‐jopakicne

1Anutu e nemu tutumaŋko domakac,
nemu jaŋeraomumutara gie bakac.

2 “Ŋoŋe dâŋmuhasickehuc mumu,
â ŋic sindaŋne jaŋerao rorowecke, i wezimucko beheniŋmu?

3Ŋic ɋerone â bekâne jaŋere dâŋ dopeckeniŋ,
qarâ suriŋne â hapetac sacfozic ejareniŋ.

4Ŋic dodocne â tac qararacne sabec‐jopahuc
ŋic sindaŋne jaŋeremeonec batarac‐jopaniŋ!”

5 Jaŋe ine wiac kâuc bahuc moc mi mana taraŋgopieŋ,
dapâcko qicquc qahuc juŋgopieŋ;
eme mâreŋ ŋesiŋne ŋeŋgoroŋke‐fârekac.

6Noni mupo, ŋoŋe nemu juŋgopieŋ,
Femicne sâko ere motecfâc sasawa;

7 eme sifu ŋic iŋucne hâmonʒepieŋ,
ŋicbomboŋ rândiŋkeeŋgopieŋ irec sâc enʒepieŋ.

8O Anutu, go faharerâ mâreŋkomumutara gie bac,
ŋic gurune gurune jaŋe gore sasawa.

83
Israe râsifâcne roroc eŋgopieŋ

1O Anutu, go mi fâsâec,
Anutu, go niniŋkerâ dâŋemâcmi juc.

2Honec me, râsifâcge ojowa qaŋgopieŋ,
qaisocgueŋgopieŋ jaŋe pepec eŋgopieŋ.

3 Jaŋe ŋicfâcge doc bacjopaniŋte dâŋ birickeŋgopieŋ,
sabec‐jopaekic jaŋe wiac ejareniŋtemeo roroc eŋgopieŋ.

4Muŋgopieŋ, “Ajoc, ŋicguru i omaec‐jopanaŋ,
eme Israe ʒâŋe somarezejec.”

5 Jâmbomac, jaŋemuc manac eku maŋ mocjaha embiŋ,
go râsi egarehuc ʒâʒâfic sanaŋ eŋgopieŋ:

6 Edom ŋicguru â Isimaere ɋâricfâc,
Moabi ŋicguru â Hagiri kikefuŋ;

7Gebale â Amoŋ â Amaleke ŋic,
Filisa mâreŋ â Tiro hae rune;

8 eme Asiriazi jaŋerao wâc ʒuhuckekac,
eki hâcne Lotire ɋâricfâc neŋgoc ŋesiŋ ejarekac.

9Go mârâcMidiaŋ wiac ecnemeŋ ijaha ejarezemec,
erâ Sisera â Jabiŋ Kisoŋ opâo ejactemeŋ iŋuc;

10 jaŋe Eŋdoro hae ŋifecnao bâsirowec‐jopatec,
sahac biuc‐jeŋiczimâreŋ irec guec ewec.

11Ŋicbomboŋ‐jeŋic Orebe Ʒebe jahe iŋucne enʒepieŋ,
â micnefâc‐jeŋic ine Ʒeba Ʒalimuna jahere sâc.

12 Jaŋe hâcnemumbiŋ, “Anuture gie hata
sakarepene nâŋâcne ezejec.”

13O Anutu‐nane, goki mutec rehac hâmocne
me padi jawa mâŋâŋzi ficne sueekac iŋuc enʒepieŋ.

14 Ʒoczi jâckâte ʒâseŋkeekac,
â ʒocbâruŋzi sopâc tiki bârârâŋneekac,

15 irec sâc bâbâricgezi jâpec‐jopazejec,
â mâŋâŋgezi bipic tatara bâfua‐jarezejec.

16Mimizi ʒâŋemai‐jeŋic bâsoŋkeme,
Wofuŋ, gore ʒâŋe wâsickenʒepieŋ.

17Mimizi fai‐jeŋicko ferâ fohuc juzejec,
erâ ŋecjopakume omaenʒepieŋ.

18 Ʒiŋucmananʒepieŋ: Wofuŋ ʒâŋe bajukomec,
goki mocjaha mâreŋte faio Femicne sâko juekic.

84
Wofuŋ fic hae‐ticnere ʒeri bubiaŋ

1O Anutu Tâpiri Ɋuŋɋasaŋ Wofuŋ,
gore fic hae i aŋac baŋacne jâmbâŋ.

2Maŋ qâqâtâc‐nanezi Wofuŋ gore hae ʒoŋare ecneekac,
erâ irec hâmohuc juekac.

Bunanezi â mesahac‐nanezi Anutu jujune
go ʒeri egarehuc gae hegareekac.

3Qendeczi ficticne bâfuakac,
sawa hehetâczi hândâŋmotec eocte jawa‐ticne hekac,

i gore alatao hâcne, Anutu Tâpiri Ɋuŋɋasaŋ Wofuŋ,
Wofuŋ Sâko‐nane â Anutu‐nane.

4 Ficgao juhuc mumuteŋ gae hati hegareeŋgopieŋ,
jaŋeremanape ʒerine ekac.

5Ŋiczi Zioŋ hata mana maŋ ehuc
goraonec tâpiri bâfuaeŋgopieŋ,
jaŋeremanape ʒerine ekac.

6 Jaŋe ʒâŋeuc wâneŋ fotâcnepie,
opâ ʒâŋe fua raekac,
â furic hoezi bâgunuckeekac.

7 Rahuc tâpiri ɋâricnezi ɋâricne bâfuaeŋgopieŋ,
eku Zioŋko Anutu gohec bâbâfuac eeŋgopieŋ.

8O Wofuŋ, Anutu Tâpiri Ɋuŋɋasaŋ Wofuŋ,
go nunumu‐nane manac,
Jakobore Anutu, go hazec râec.

9O Anutu, go maro‐nâŋec jukomeczi fitec wareoc,
wokemaŋ ruacnekicnege ʒâŋemai‐ticne honec.

10Gore hae ʒoŋao ʒoaŋ mocjaha juju izi fekac,
hae gâcnao ʒoaŋ wâŋ tauseŋ jujuzi ine wahakac;

Anutu‐nanere ficte motâc soŋaŋ dodoma,
irec manape aŋacne eha,
ŋic sindaŋne jaŋere ficko jujure takicnukac.

11Wofuŋ Anutu e ʒoaŋ â maro hâcne,
e aki anonoc â ʒâŋe biŋe tahac‐nâpoekac.

Wofuŋ e siocmâc jueŋgopieŋ ŋic iŋucne jaŋe
wiac biaŋnemoc mi sakare‐jareekac.

12O Anutu Tâpiri Ɋuŋɋasaŋ Wofuŋ,
ŋic gorao roweckeekac ere manape ʒerine ekac.

85
Israe kikefuŋ e fific guguriŋko juhuc numuwec

1Wofuŋ, go mâreŋge aki anonoc ecnemeŋ,
go Jakobo wiac ŋemâcne fuacnewec i hetikiecnemeŋ.

2Go ŋicfâcge hehesic‐jeŋicte kiŋ behe‐jaremeŋ,
â sâqocne‐jeŋic bâtâmire‐jare‐fâremeŋ.

3Go kimbeŋge bâuruŋke‐fâremeŋ,
â aaricgere ʒocbâruŋ bâhâpomeŋ.

4O bâbâpiaŋ‐nâŋecte Anutu, mocwâc heɋârec‐nâpoc,
â mamana sâqoc baju‐nâreekic i behec.

5Go mamana sâqoc tatara tâmiric enârehuc jucmu me?
Â aaricge mimiŋzi ɋâric foraocte mukic me?

6Go mocwâcmi heɋârec‐nâpotec,
ŋicfâcge bubiaŋ mana‐garenʒapiŋ me?

7O Wofuŋ, go aki anonocge nâwotuc,
â bâbâpiaŋge tahac‐nâpoc.

8Wofuŋ Anutuzi dâŋmuzo ekac i manape,
e jâmbomac gurufâcne wamadâŋ jazazo ekac,

mitiŋicfâc‐ticne hâcne;
mâcmutuc hatao mi risienʒepieŋ.

9 Jâmbomac, e araŋ bacneeŋgopieŋ jaŋe bâbâpiaŋzimaic‐jopakac,
eme mâreŋ‐nâŋecko eri tatamac fofezejec.

10 Buuruc â siocmâc jahe bâbâfuac enicmu,
tiŋne juju â wama jahe mumuduc enicmu.

11 Siocmâczimâreŋkonec âkeʒurâ feocmu,
tiŋne jujuzi sambâŋkonec fime wahaocmu.

12 Eme Wofuŋzi wâc jambuŋ tahac‐nâpoocmu,
â mâreŋ‐nâŋeczimâriri‐ticne bâfuaocmu.

13 Tiŋne jujuzi bâniecneocmu,
â kike hata‐ticne soŋaŋkeocmu.

86
Mitiŋicmoc e ʒârâ fuacneme numuwec

1O Wofuŋ, go hazec râerâ dâŋnanemanac,
no waha qaqane â hapetac.

2No mitihec jukopacte juju‐nane soŋaŋkec,
kiŋaŋŋicge no gorao roweckekopacte baficnuc.

3Go Anutu‐nanezi aki anonoc enarec;
o Wofuŋ, no ʒoaŋ ʒora wira‐garehuc jukopac.

4Kiŋaŋŋicge no bunane bâmiriŋkec,
maŋnane,Wofuŋ, gorao sâsepe hefakac.

5O Wofuŋ, go buuruc ehuc kiŋ bebehere afeckeekic,
â wira‐gareeŋgopieŋ jaŋe aki anonoc boc ejareekic.

6O Wofuŋ, go nunumu‐nanere hazec râec,
wira wâwâsic egarekopac i manac.

7 Ʒârâ hâriŋ fua‐nareme sâc wâsicguekopac,
goki hâcnemicnaneo roekic.

8O Wofuŋ, nemu jaŋeraonecmoczi gore sâcmi jukac,
erâ wâc gie goki bameŋ iŋucnemoc mi bakicne.

9Qâpuc guru bâfuac‐jopameŋ jaŋe fisirâ,
Wofuŋ, gore maio dapeniŋmu,
ehuc gore ʒâŋemuafeckeniŋmu.

10Go hâcne kâcɋene jukiczi mâsi baekic,
go mocjahazi Anutu jukomec.

11O Wofuŋ, go hatage qazu‐narec,
eme dâŋfârigeremaŋnao juzepac;
maŋnane qâzucketec ʒâŋege araŋ bacnezepac.

12Wofuŋ Anutu‐nane, no maŋ hâcbuc jaha,
go muteŋgupe,
erâ ʒâŋegemuafeckehuc juzepac raŋɋa raŋɋa.

13Go aki anonoc fekicne enarehuc juekic hâcne;
go juju‐nane hâmoc haere ʒâkâŋkonec baefumeŋ.

14O Anutu, ŋic ʒaubacnezi imacnuniŋte faharembieŋ;
ŋicmasu wânʒâŋheczi roroc embieŋ,

juju‐nane hetâcnezomuŋgopieŋ;

erâ jaŋe gorao ʒâŋemi fiŋgopieŋ.
15Wofuŋ, go ine Anutu maŋuruc â aki anonocgehec,

kimbeŋge uneŋne, â maŋgao aki anonoc
â jauŋ fâri fusucmawec fokac.

16Noraopec fotikierâ nore buge sâqoreoc;
kiŋaŋŋicge no tâpiri henaretec huoc,
â kiŋaŋ narugere ŋokâ no baficnuc.

17No âgo enarekic irec fuŋne bataniŋkec;
eme qaisocnuŋgopieŋ jaŋe ʒiŋuc honenʒepieŋ:

Wofuŋ, go baficnuhuc bâmiriŋnukomec;
iŋuc honerâ mimienʒepieŋ.

87
Zioŋ e ŋicne ŋicne jaŋeremame sâko hae biaŋ

1Anutuzi hae wâtuŋne wickeme huwec,
i tiri tikio ŋekac.

2Wofuŋ e Zioŋ sacmotâc‐ticnere aŋac‐ticne fokac,
i Jakobore ŋeŋe hae siricke‐fârekac.

3O Anuture hae qizec,
gore binaŋ baeŋgopieŋ i qeŋ bipinehec.

4Manacnuŋgopieŋ i gâcnemucjopape: Aigita â Babe;
erâ wâc Filisa mâreŋ â Tiro â Etiopia.
Jaŋemueŋgopieŋ, “Ŋic kecʒi e ira fuawec.”

5 Zioŋte ine ʒiŋucmumune:
“Ŋicne ŋicne ira fuambiŋ,”
â Femicne sâkozi hume keteŋ ecnekac.

6Wofuŋzi ŋicguru qâreŋ‐jopahuc ʒiŋuc râeekac:
“Ŋic kecʒi e ira fuawec.”

7 Eme jaŋe gae wohuc ʒiŋuc heeŋgopieŋ:
“Bâbâpiaŋ‐nane i gorao fofârekac.”

88
Ŋicmoc hucsâko fohuc mu huacbuc ewec

1O Wofuŋ, Anutu‐nane, no ʒoaŋko wâsicguekopac,
â ŋafeo gore maio owackehuc foekopac.

2Nunumu‐nanezi fâ bâfuacguzejec,
ki owa‐nanere hazec râezemec!

3Maŋ qâqâtâc‐nanezi ʒâicmanaku gapeckekac,
â juju‐nanezi hâmoc hae bâqiŋkekac.

4Ŋiczi nore manapie nombâŋko hukopac ekac,
jujure tâpiri‐nanezi hesackekac.

5Qâŋɋâŋne jaŋere ŋondeŋko fokopac tinac ekac,
qâhâmoc‐jopakicne ʒâŋeruŋko foeŋgopieŋ iŋucne tinac;

erâ megaonec batarac‐jopakicne,
eme mocwâcmi manasuc‐jopaekic jaŋe iŋucne.

6Go biac mâreŋmaŋko tuŋnutec hukopac,
nombâŋ ʒorao, duŋdapâcmaŋko.

7Kimbeŋgezimâretec ŋemacnukac,
â sirigezi qâurucnu‐fârekac.

8Go âgofâc‐nane ejaretec bâec banareŋgopieŋ,
jaŋe nore manapie wiac hâhâwicne ekac;
motâc henarekicnere qiŋquŋkehuc fokopac.

9 Ʒâic busâqoczi enarekume ʒâŋe‐nane sisifucne ekac;
no ʒoaŋ sâc,Wofuŋ, go wâsicguhuc foekopac,
me jahec‐nane goraopec sicnehuc juekopac.

10Go hâmokicne jaŋeraomâsimoc baekic me?
Qâqâtâc‐jeŋiczi faharerâ muteŋgueŋgopieŋ me?

11 Ʒâŋeruŋko aki anonoc moc mutaniŋkeeŋgopieŋ me?
Me hâmoc haeo jauŋ fârigemoc musokazo?

12Dapâcmaŋkomâsigere fuŋnemanaeŋgopieŋ me?
Â ninikec mâreŋko bâbâpiaŋge fua tâcnerâ foekac?

13No ine, Wofuŋ, go wira wâwâsic egareekopac,
uupictea nunumu‐nanezi fâ bâfuacguekac.

14O Wofuŋ, go wemocte suŋgiŋnuekic?
go wemocte ʒâŋemaige bâsoŋke‐nareekic?

15No ɋieonecteaŋ huc ʒâichec juhuc hâmoc bâqiŋke jupac,
enaretec bipic tatara juwefuku maŋnane omaekac.

16Kimbeŋgere ʒocbâruŋzi norao fisi fotâcnewec,
goraonec wiac hâhâwicnezi imacnuwec;

17 ʒoaŋ ʒora opâ rumi iŋucnezi bârârecnuwec,
eku qâurucnuwec.

18Âgo qomafâc‐nane ejaretec dic banareŋgopieŋ,
ehame duŋdapâczi ju qâtec enarekac.

89
Dawidi dâŋmupaŋkecnekicne fârine weni?

1O Wofuŋ, no aki anonocgere
mumumbiaŋ gae hati hehuc juzepac;

micbipic‐nanezi jauŋ fârigemusokape,
eme ɋâric fua raniŋmuzimanahuc junʒepieŋ.

2Aki anonocge dodoma sanaŋ âkendâŋnemeŋ,
jauŋ fârige i sambâŋ iŋucne fofo sanaŋ foocmu.

3Go mumeŋ, “Ŋicnane bâwosâepo ehec ʒâʒâfic sanaŋ epec,
ehuc kiŋaŋŋic‐nane Dawidi ʒiŋuc âzâcnepo:

4 ‘No ɋâricfâcge jusanaŋkeniŋtemupaŋke‐garekopac,
â ŋicwofuŋ ŋeŋege ɋâric gaŋne gaŋne jufeniŋmu,
jaŋerao ŋesanaŋkerâ ŋehuc juzejec.’ ”

5 Sambâŋne sambâŋne jaŋe,Wofuŋ, gore mâsi bapa mumbiaŋkenʒepieŋ,
tiriŋic jaŋere tutumaŋzi jauŋ fârigemuafeckezejec.

6 Sambâŋkomo ŋicmoWofuŋ gohec sâc hehene?
Sambâŋ aŋelo jaŋeraonecmozi Wofuŋ go iŋucne jukac?

7Anutu go hâcne aŋelomicne jaŋe araŋ bagareeŋgopieŋ,
go rârec bârârec egareeŋgopieŋ,

jaŋe siric‐jopahuc qeŋ bipinehec juekic.
8O Anutu Tâpiri Ɋuŋɋasaŋ Wofuŋ,

go erâ‐eesanaŋgezi rârecguha,
Wofuŋ, go iŋucneamozi tâpirihec jukac?

9Goki hâwec qac momori‐ticnere guriŋ baekic,
siri‐ticne fahareha goki bâniniŋkeekic.

10Go Aigita mâreŋ qâŋɋâŋ iŋucne banʒaŋnemeŋ,
râsifâcge tâpirimegezi qâtâtiec‐jopameŋ.

11 Sambâŋ i gore wiac, â mâreŋ i gorea wâc;
sambâŋmâreŋ â maŋnao wiac fokac i gokizia bâfuameŋ.

12Mâreŋ faic â juwic i goki bâfuac‐jofameŋ;
Taboro â Herimoŋ jahe ʒeri ehuc ʒâŋege
mumbiaŋkeekopirec.

13Meombâŋge qac momori‐ticnehec,
mege sanaŋne,mefârege bâfeŋnerâ domakic.

14 Tiŋne juju â bâbâtiŋ izi eri ŋeŋegere hobeteŋ,
aki anonoc â jauŋ fâri jahe bânie‐gareekopirec.

15Hombaŋte ofac hehe manaŋgopieŋ jaŋeremanape ʒerine ekac,
Wofuŋ, ʒâŋemaigere tatamacko juŋgopieŋ jaŋere hâcne.

16 Jaŋe ʒâŋegere erâ dameŋ sâc kiwaeeŋgopieŋ,
â tiŋnegemuafeckeeŋgopieŋ.

17Go hâcne eri tatamac‐jeŋic â tâpiri‐jeŋic,
aki anonocgere erâ tâpiri‐nâŋeczi fua tâcnekac.

18Maro‐nâŋec i Wofuŋzi rauckekac hâcne,
â ŋicwofuŋ‐nâŋecte ru i Israere tiri Wofuŋzi jukac.

19Mârâc jaha mitiŋicgemaŋko fuac ecnehuc ʒiŋuc âzâcnemeŋ:
“No ŋicsanaŋ moc qizecnao eri hendiŋ hecnepo,
ŋicguru jaŋeraonecmoc bâwosâerâ fekicne âkendâŋnepo.

20No kiŋaŋŋic‐nane Dawidi hâcne bâfuapo,
erâ tiri wokemaŋ‐nane ruacnepo.

21Menanezi hati jowa qataŋ ecnezejec,
meombâŋ‐nanezi tâpiri hecneme huzejec.

22 Râsimoczi e eatuckehuc doc mi bazejec,
ŋic sindaŋnemoczi e mi bawahazejec.

23Kisâfâcnemai‐ticnao qanʒaŋ‐jopapemu,
â e qaisockeniŋmu jaŋe qâfiec‐jopapemu.

24 Jauŋ fâri‐nane â aki anonoc‐nane jahe e qâtehuc juzepirec,
â nore ʒâŋeo tâpiri‐ticnezi faharerâ domazejec.

25Noni hâwecmeticnere rurumaŋko râepemu,
â opâ sâko* râcnepemefâre‐ticnezi soŋaŋkezejec.

26 Eki ʒiŋuc nazaocmu: ‘Go mamac‐nane,
Anutu‐nane, â bâbâpiaŋ‐nanere qânâ sanaŋ.’

27Â noni e mârâc fufua âkendâŋnepemu,
mâreŋ ŋicwofuŋ jaŋeremicne.

28Aki anonoc‐nanezi e basanaŋkehuc jowa jupemu,

* 89:25: Eufrata opâ sâkoremukicne.

â ʒâʒâfic‐nane i paŋnea focnehuc juocmu.
29Motec ŋosa birifâc‐ticne tofamâc forahuc juzejec,

â ŋicwofuŋ ŋeŋe‐ticne keteŋkepe sambâŋte sâc ezejec.
30 “Ɋâricfâcne jaŋe sâcmutâc dâŋnane behehuc

mumutâc dâŋnanemi bâjâpeniŋmuo,
31 erâ wâc dâŋsanaŋ‐nane qambaraŋkehuc

mumupaŋ‐nane qâsuaniŋmuo ine
32 noni bahac‐jeŋicte erâ kâcbiŋzi bâtiŋ‐jopapemu,

â hehesic‐jeŋicte erâ bâʒâic‐jopapemu.
33 E ine aki anonoc‐nane mi jâoc ropemu,

me jauŋ fâri‐nane mi omaecnepemu.
34No ʒâʒâfic‐nane mi bâŋgoroŋkepemu,

â micnaneonec dâŋ wahawec i mi hetikiepemu.
35No tiri juju‐naneo ɋetickehucmumupaŋ sanaŋ mupaŋkepo:

‘No Dawidi burec moc mi ecnepemu;
36 ere ɋâric biri tofamâc jurahuc junʒepieŋ,

â ŋicwofuŋ ŋeŋe‐ticne mai‐naneo ʒoaŋ domakac ere sâc ezejec.
37Mosa râekicne irec sâc ŋehuc juzejec,

sambâŋ foocmu sâc ŋesanaŋkezejec.’ ”
38 Eme ʒi ine sifu behemeŋ â suŋgiŋkemeŋ,

wokemaŋ ruacnemeŋ ere erâ kimbeŋzimaŋge fusekac.
39Kiŋaŋŋicgehec ʒâʒâfic epic i hetâtiemeŋ,

eri hendiŋ‐ticne mâreŋko behetec waha gâpârewec.
40Go qânâsac‐ticne qâropie‐fâremeŋ,

hae sanaŋ‐ticne hetâtiemeŋ.
41 sicne fotâc eeŋgopieŋ sasawa

jaŋe wiac‐ticne fiuckeeŋgopieŋ,
digurafâcne jaŋemu ruruc ecneeŋgopieŋ.

42 Râsifâcnemana‐jaretec sanaŋkecnembiŋ,
kisâfâcnemana‐jaretec ʒeri bari embiŋ.

43 Jei, sâqe‐ticne masune bahasickemeŋ,
ehuc ʒikamaŋko dope hutuŋ mi ecnemeŋ.

44Meticnaonec ŋicwofuŋ gunu‐ticne batarameŋ,
eri ŋeŋe‐ticne hetuŋketecmâreŋko qawec fokac.

45Qacfiric jujure dameŋ‐ticne hetâcnehuc
fai‐ticnao mimi busâqoc râemeŋ.

46O Wofuŋ, go soŋkepaŋkehuc juku mo dameŋko fuacmu?
Kimbeŋgere ʒocbâruŋzi wezimucko qaʒueocmu?

47O Wofuŋ, juju dameŋ‐nâŋec bembeŋne fokac i manac me,
ŋicte ɋâric sasawa sisirowene bâfuac‐nâpomeŋ irec manasuc.

48Mozi moc jufehuc juku hâmoc geŋkecneocmu?
Mozi juju‐ticne hâmoc haere tâpirire sâcne ŋezickeocmu?

49O Wofuŋ, go mârâc jaha aki anonocge
Dawidi siocmâcmupaŋkecnemeŋ i fârine weni?

50O Wofuŋ, kiŋaŋŋicge nifepupu enareeŋgopieŋ irec manasuc me!
Ŋicne ŋicne jaŋeremumusoriŋ dâŋmaŋnaneo bajukopac.

51O Wofuŋ, dâŋ izi hâcnemimi qaqa enâreeŋgopieŋ,
ehuc wokemaŋ ruacnemeŋ e hata jume sâcmimi bâfuacneeŋgopieŋ.

52Wofuŋ muteŋkehuc juzo raŋɋa raŋɋa. Jâmbomac jâmbâŋ.
DÂKÂNE NAMBA 4

90
Anutu juju sanaŋzi ŋic sisirowene nâŋâcne huec ekac

1Wofuŋ, goki dameŋne dameŋ sâc
huec sanaŋ enâre warehuc jumeŋ.

2 Tiki jaŋe huhuckerâ mi fehapie,
â sambâŋmâreŋ mi bâfuac‐jofahuc
goki Anutu jumeŋzi jurâ juraʒizokic.

3Goki mutec ŋic jaŋe rufeo risie raeŋgopieŋ,
eha wâcmuekic, “Ŋoŋe harierâ wareniŋ.”

4 Jara wâŋ tauseŋ i gore maio
jac ʒoaŋ tarajec irec sâc eekac,
me ŋafe dâkâne sawa irec sâc.

5Go ŋic ofaŋ‐jopatec raeŋgopieŋ;
juju‐jeŋic i guŋ manaeŋgopeneŋ iŋucne,
me furicte hofâ qinʒiŋ wefuekac iŋucne tinac.

6Hofâ qinʒiŋ e furicte ɋârerâ haŋ baekac,
hae owâeme ɋaŋarâ ururuckeekac.

7Gore kimbeŋzi hâcne ʒâtâmirec‐nâpoekac,
aaricgezi hecnâpokume siroweeŋgopeneŋ.

8Go sâqocne‐nâŋec ʒâŋemaigao birickemeŋ,
wiac soŋsoŋko embeŋ i tatamacko fua‐gareekac.

9 Jei, ʒoaŋ gie bapa‐nâŋec kimbeŋgere erâ
beraŋnea wise tâmireeŋgopieŋ;

jara‐nâŋec i aŋ baeŋgopeneŋ
irec sâc tinac jutaraeŋgopeneŋ.

10 Juju‐nâŋecte dameŋ i jara 70 eekac,
â riŋkoa sawa 80 bâfuaekac;

maŋnao wiac fuaekac i neneŋ â ʒâic,
erâ biac qosackeme ratâmireeŋgopeneŋ.

11Mozi aaricgere tâpiri wânʒâŋmana wosâeekac,
â araŋ bagarehuc kimbeŋgeremanasuekac?

12 Irec ʒoaŋ gie bapa‐nâŋecte sâc
qazu‐nâretecmaŋɋârâŋhec enʒepeneŋ.

13O Wofuŋ, risie‐nârec; ʒâic wezimucko taraocmu?
Kiŋaŋ qaqafâcge nâŋere buge sâqoreocme.

14 Furictea aki anonocgezi bâgunuc‐nâpoc,
eme juju dameŋ‐nâŋec sâc
ʒeri ehuc bubiaŋ mananʒepeneŋ.

15 Bâʒâic‐nâpo warehuc jumeŋ, ʒoaŋ gie bapa
irec sâc jaha bubiaŋ qanârehuc juzemec;
â ʒârâ ʒâpâ honehuc jukicne jara irec sâc.

16Gie baekic i kiŋaŋŋicfâcge fua taniŋke‐jarezejec,
â ɋâricfâc‐jeŋic jaŋe eri tatamacge honenʒepieŋ.

17Wofuŋ Anutu‐nâŋecte aki anonoczi fai‐nâŋecko wahazejec,
eme menâŋecte gie goki jambuŋke‐nârezemec,
jâmbomac,menâŋecte gie jambuŋkezemec.

91
Femicne ere mumucko juju

1Moc e Femicne sâkore sâsâocko juekac,
â Bapafâre ere mumucko ŋec foc eekac,

2 e Wofuŋ ʒiŋuc âzâcneocmu: “Qânâuŋ‐nane â huec‐nane,
Anutu‐nane, no gorao roweckekopac.”

3 Eki wosaŋeŋ bapare bitiŋkonec bataracguocmu,
â huc sâqocnezi rocguzacte ŋezicguocmu.

4 E suhuc‐ticnezi bâsoŋguocmu,
â fakec rurumaŋ‐ticnao sâsâoc bâfuaocmu;
jauŋ fâri‐ticnezi maro maruku egarekac.

5Go ŋafeo sisipiric wiacte mi hâwicguocmu,
â ʒoaŋko tepe motec fisiekac irec mi mezacguocmu.

6Ŋafere huc hâmoctemi gâgâmârâcmu,
â ʒoaŋko ima fuaekac irec manabâcmi ecmu.

7Gâjoŋgao ŋic wâŋ tauseŋ farazo murâ faraniŋ,
mefâregao teŋ tauseŋ hâmozomurâ hâmoniŋ,
ehame sifu sisipiriczi go mi rocguocmu.

8Go ʒâŋezi sawa firâ honehaŋtec,
ŋic sindaŋne jaŋe okacne roniŋmu.

9Go Wofuŋzi huecge eocte bâwosâemeŋte,
â Femicne sâkozi hae sanaŋge eocte sakaremeŋte,

10 sisipiricte wiac moczi mi bâfuacguocmu,
â ʒârâ ʒâpâ moczi ficbozege mi bâqiŋkeocmu.

11 E aŋelofâc‐ticne mutâcne‐jareme,
hata jucmu sâc hone soŋaŋ egareniŋmu.

12 Jaŋemefaio bahucgupie
qânâzi kikege moc mi hezejec.

13Go laioŋ faio â qotâ faio âtecmu,
ehuc laioŋ motec â homa âtemac‐jofacmu.

14 “E norao qohotakacte no e ŋezickepemu;
e ʒâŋe‐nane manakacte no e sâockepemu.

15 E wira‐nareme no micnao ropemu,
ʒârâ ʒâpâ fuacneme no e qâtepemu,
â sisipirickonec batarahuc ʒâŋe biŋe bâfuacnepemu.

16No juju‐ticne bâʒoracnepe juku gapeckezejec,
erâ bâbâpiaŋ‐nane jâutupe honezejec.”

92
Anutu e tiŋnere gie baekac irec mumuteŋ dâŋ

1Wofuŋ daŋge ââzâcne i wiac furi sâko,
Femicne sâko ʒâŋegemumumbiaŋke i aŋacne.

2 Furicte aki anonocge mutaniŋkezo,
â ŋafeo jauŋ fârigemusokazo.

3 Ehuc gita mucne teŋzimusi bahuc woŋgâŋ qazo,
erâ wâc kulele fâze sarickehuc fâzezo.

4O Wofuŋ, go gie batec honerâ bunane biaŋkekac,
megere qâreŋ honehuc ʒeri gae heekopac.

5O Wofuŋ, go gie baekic i qeŋ bipinehec,
mamanasuge i qame hukicne jâmbâŋ!

6Ŋicmaŋ tâmiriczi kâuc baekac,
mutucnezi sâcnemi mana taraekac.

7Ŋic sindaŋne jaŋe kecɋaŋ iŋucne fua ɋârâŋkehuc,
â sâqocne bapa jaŋe fua biaŋ eipiehuc
sifu sisipiric sanaŋte biŋe eeŋgopieŋ;

8 ehame, Wofuŋ, go ine faic jusanaŋkerâ jucmu.
9 Eme jei, Wofuŋ, râsifâcge jaŋe siroweniŋmu,

â sâqocne bapa jaŋe tâtie‐fâreniŋmu.
10Go ine tâpiri‐nane kâte bulimakaore iŋucne râemeŋ,

goki wokemaŋ ɋâricne rua‐naremeŋ.
11 Ʒâŋe‐nanezi râsifâcne‐nane waha jopame honec‐jopakopac;

â sâqocne bapa qaisocnueŋgopieŋ
jaŋe wiac hâhâwicne fua‐jareme

hazec‐nanezi biŋenemanakopac.

12 Tiŋne jaŋe hâmu jâcne iŋucne fua biaŋ eeŋgopieŋ,
Lebanoŋ tikire jâmâzâc iŋucne fua sokac eeŋgopieŋ.

13 JaŋeWofuŋte ficko sarac‐jopakicnere
Anutu‐nâŋecte hae ʒoŋao fua biaŋ eeŋgopieŋ.

14 Jaŋe raŋɋaŋke‐bipiehuc fâri bâfuaeŋgopieŋ,
maŋopâ‐jeŋic fofo sanaŋ â rehac‐jeŋic qacfirichec.

15 Izi Wofuŋte siocmâc juju mutaniŋkeekac;
e qânâ sanaŋ‐nane, â hehesic moc erao mi fokac.

93
Anuture eri tatamac

1Wofuŋ e guriŋ bapa; ʒai ʒonʒoŋzi ŋaqi‐ticne ekac.
Wofuŋ e ŋaqi heme huwec, erâ tâpiri jomawec.

E mâreŋ sâkomâreŋ keteŋkewec ŋekac;
qiriŋ moc mi qaocmu.

2 Eri ŋeŋegere hobeteŋ esecne râekicne;
go dameŋ tâmiricko juwaremeŋ.

3O Wofuŋ, hâwec ʒâkâŋ jaŋe fânâŋkembiŋ,
hâwec ʒâkâŋ jaŋe fânâŋ sâko embiŋ,

hâwec ʒâkâŋ jaŋe fânâŋ hâhâwicne sâko eŋgopieŋ.
4Opâ sârore tâpiri sirickekac,

hâwec sirire tâpiri sirickekac,
Wofuŋ faic jukac eki tâpiri wânʒâŋhec ekac.

5Goki dâŋmusanaŋkemeŋ i fofo sanaŋ;
ficgere maqâreŋ i tirimoc;
o Wofuŋ, wiac i tofamâc foraʒihuc juocmu.

94
Anutu e kikefuŋte râsifâc okacne jareocte mitiŋiczi numuwec

1O Wofuŋ, okac babazu Anutu,
okac babazu Anutu, go fua tâcnec!

2Mâreŋtemumutara go faharec,
ŋicmaŋfefe eebapa‐jeŋicte okacne jarec.

3O Wofuŋ, ŋic sindaŋne jaŋe kiwac qawac eku
mo dameŋko beheniŋtemukic?

4 Jaŋe sahac fefe ehuc penaroŋ eeŋgopieŋ,
erâ pepecdâŋmueŋgopieŋ, sâqocne bapa jaŋe.

5O Wofuŋ, jaŋe gurufâcge ro waha âte ejareeŋgopieŋ,
â merâfâcge ba sipiric ejareeŋgopieŋ.

6 Jaŋe hozec erâ mafa fisikicne qa jâpec ejareeŋgopieŋ,
â bekâ ine qâhâmoc‐jopaeŋgopieŋ.

7 Ehuc mueŋgopieŋ, “Wofuŋ e mi honekac,
Jakobore Anutu e mi manakac.”

8Ŋicmaŋ tâmiric jâmbâŋ ŋoŋemana jaŋgeŋkeniŋ me!
Mutucne ŋoŋe wezimucko mamanahec eniŋmu?

9Hazec râewec e dâŋmi manaekac me?
Ʒâŋe ba akic ewec e wiac mi honeekac me?

10Ŋicguru bâtiŋ‐jopaekac e kâcbiŋ mi bajukac me?
Eki hâcne ŋicmamana qazu‐jareekac i!

11Wofuŋ e ŋicmaŋ mamanasu‐jeŋicte kâucmi baekac,
nokafere sâc sawa eŋgopieŋ i hâcnemanakac.

12Wofuŋ, go ŋicmoctao bâbâtiŋ gie bacmu,
me sâcmutâcge qazucnecmu, ere manape ʒerine ekac.

13 E hâcne ʒârâ hâriŋ dameŋ taracneme jujumana fuacneocmu,
ehame ŋic sindaŋnezi nombâŋko huocmu.

14Wofuŋ e gurufâcnemi suŋgiŋ‐jopaocmu,
â merâfâcfâcnemi behec‐jopaocmu.

15Ŋic tiŋne erao mumutiŋ risieocmu hâcne,
eme siocmâc sasawa jaŋe bâjâpeniŋmu.

16Mozi ŋic sindaŋne râsi ejarehuc no ŋezicnuocmu?
Mozi sâqocne bapa bâsuec‐jopahuc sacfozic enareocmu?

17Wofuŋzi no mi baficnume muzac,
qâqâtâc‐nanezi biac niniŋ siarereŋ mâreŋko juzac.

18 “Kike‐nanezi âte sowariekac” muhape,
Wofuŋ, gore aki anonoczi âkesiŋnuwec.

19Maŋnaneomemezac bocjaha fuame,
gore bâbâmiriŋzi âke ɋârecnuekac.

20Micne bapa sindaŋne jaŋe sâcne gohec ʒâʒâfic eene me?
Jaŋe hâcnemumupaŋ‐jeŋiczi wiac bâsâqoreeŋgopieŋ.

21 Jaŋe ŋic tiŋne ere juju sipirickeniŋtemeo roroc eeŋgopieŋ,
erâ ŋic bahacmâc hâmocte biŋe qaŋgopieŋ.

22Wofuŋzi ine hae sanaŋ‐nane ewec,
â Anutu‐nanezi qânâuŋ‐nane ewec.

23 Eki hâcne hehesic‐jeŋicte okacne bazu‐jareocmu,
â sindaŋ‐jeŋicte erâ bâsirowec‐jopaocmu;
Wofuŋ Anutu‐nâŋeczi bâsirowec‐jopaocmu.

95
Mumuteŋ dâŋ â uŋdâŋ

1O warepie Wofuŋ gae hecnenaŋ,
huec sanaŋ â bâbâpiaŋ‐nâŋec
ʒeri fânâŋ sâko ecnenaŋ.

2Mai‐ticnao fuahuc daŋge âzâcnenaŋ,
mumumbiaŋ gae hecnehuc kiwaecnenaŋ.

3Wofuŋ e hâcne Anutu sâko,
erâ nemu sasawa jaŋere Femicne sâko.

4 Ere meo mâreŋ wâcne wâcne fokac,
â tikine tikine i ere jaha.

5Hâwec i wâc ere, eki hâcne bawec,
â mâreŋ kereŋne i menezi ba akic ewec.

6O warepie e sâsehuc dapecnenaŋ,
Wofuŋ bâbâfua‐nâŋec ere maio dieŋzi henaŋ.

7 E hâcne Anutu‐nâŋec, â nâŋâc sapa‐ticnere ŋicguru,
erâ wâc ere mere lamafâc juŋgopeneŋ.
Ŋoŋemiŋecgac hâcne dâŋticnemananʒapiŋ me!

8Meriba opâomaŋsanaŋ ekicne iŋucmi enʒepieŋ,
erâ ʒoaŋ moc Masao, mâreŋ tuhuo embiŋ.

9Mimiŋnefâc‐ŋeŋic jaŋe dameŋ ira esâicnumbiŋ,
i wiac bapa‐nane hone‐bipiehuc embiŋ.

10No jara 40 ŋicguru i jaŋere takicnuhuc juwec,
eme mupo, “Ŋic i jaŋemaŋjeŋic qac qâsoricne,
jaŋe hata‐nane moc mi hone manac eŋgopieŋ.”

11 Iŋucte kimbeŋ qajarehuc mumupaŋ dâŋ ʒiŋucmupo:
“Jaŋe nore jujumana hae mâreŋkomoc mi raʒinʒepieŋ.”

96
Anutu mumutara gie‐ticnere muteŋkezo
(Bin I 16:23–33)

1O ŋicbureŋ,Wofuŋ gae ɋâricne hecneniŋ,
mâreŋŋic ʒeŋgoma,Wofuŋ gae hecneniŋ.

2Wofuŋ gae hecnehuc ʒâŋe‐ticne muteŋkeniŋ,

ʒoaŋne ʒoaŋne bâbâpiaŋ gie‐ticnere binaŋ baniŋ.
3 Eri tatamac‐ticne i qâpucmutaniŋke‐jareniŋ,

gie‐ticne wawarecnehec i ŋicne ŋicne jaŋeraomuiŋ musawec eniŋ.
4Wofuŋ e kâcɋene, irec e fehuc mumbiaŋkezo,

nemu sasawa siric‐jopahuc e araŋ bacnezo.
5Qâpuc nemufâc‐jeŋic jaŋe ɋâŋ qâqâtâc,

Wofuŋ e ine sambâŋne sambâŋne bâfuawec.
6 Ʒâŋe biŋe â ʒai ʒonʒoŋ‐ticnezi bâniecnekac,

tiri ufuŋ‐ticnao tâpiri â eri qâreŋ focnekac.

7Ŋic gurune gurune ŋoŋeWofuŋ muteŋkeniŋ,
Wofuŋte tatamac â tâpiri‐ticne musokaniŋ.

8Wofuŋ e ʒâŋe‐ticnere sâcko sâseniŋ;
taha bafisirâ hae ʒoŋa‐ticnao feniŋ.

9 Tiri eri qonaŋkerâ Wofuŋ dapecneniŋ;
mâreŋ sâcmai‐ticnao jâjâwâckeniŋ!

10Ŋicne ŋicne ʒiŋucmufua‐jareniŋ: “Wofuŋ guriŋ bakac.”
Jâmbomac, e mâreŋ qasanaŋkewec qiŋ herâ ŋekac;
e ŋic gurune gurune jaŋere dâŋ sâcjeŋickomutaraocmu.

11 Sambâŋ e bubiaŋ manaoc â mâreŋ e ʒeri eoc,
hâwec â maŋnao wiac qiriŋ qaŋgopieŋ jaŋe fânâŋkeniŋ.

12 Sopâc â bec qowifâcne jaŋe kiwaeniŋ,
erâ kâtere jâc sasawa jaŋe ʒeri gae heniŋ.

13 I Wofuŋzi warekacte ere maio eniŋ;
e mâreŋ sâcmumutara gie baocte warekac.

E mâreŋkomumutara gie‐ticne bâtiŋnehuc baocmu,
â ŋicne ŋicne dâŋjeŋic jâmbomackomutaraocmu.

97
Anuture guriŋ bapa gie

1Wofuŋzi guriŋ bakacte mâreŋ e ʒeri eoc,
hâwecmâreŋ biri ʒora jaŋe bubiaŋ mananiŋ!

2Karorac â duŋdapâczi e râreckerâ fokac;
tiŋne â mumutiŋ izi eri ŋeŋe‐ticnere hobeteŋ ekac.

3 Ʒoczi bâruŋkehuc bâniecnekac,
ehuc râsifâcne rârec rârec ʒâseŋ‐jopakac.

4 Bâbâric‐ticnezi hae mâreŋ batamaekac;
mâreŋzi honerâ ɋarac ɋarac qakac.

5 Tiki jaŋeWofuŋtemaio du âtehuc dockeŋgopieŋ,
mâreŋ sâkomâreŋteWofuŋ ere maio.

6 Sambâŋne sambâŋne jaŋe tiŋne‐ticne mutaniŋkeŋgopieŋ,
â ŋicne ŋicne eri tatamac‐ticne honeŋgopieŋ.

7Ɋâŋ qâqâtâc babaju jaŋemimi faio feŋgopieŋ,
ɋâŋjeŋicte penaroŋ eeŋgopieŋ jaŋe hâcne;
nemu sasawa mai‐ticnao dapeŋgopieŋ.

8 Zioŋ e manarâ ʒeri ekac,
Juda hae sâc jaŋe aŋac‐jopakac;

Anutu gore mumutiŋte iŋuc fuakac.
9Wofuŋ, go mâreŋ sâkomâreŋ irec guriŋ bapa jukic hâcne,

go nemu sasawa siric‐jopahuc fejâmbâŋkerâ jukic.
10Wofuŋ e sâqocne qaisockeeŋgopieŋ jaŋere ecneekac,

e tiriŋicfâc‐ticne jaŋere juju soŋaŋkeekac,
ehuc ŋic sindaŋne jaŋeremeonec batarac‐jopaekac.

11Ŋic bahacmâc e tatamaczi uŋ hecneekac,
â maŋhumuc e bubiaŋ fuacneekac.

12 Bahacmâc ŋoŋeWofuŋ ʒeri ecneniŋ,
â tiri ʒâŋe‐ticne daŋge âzâcneniŋ.

98
Anutu mâsi bapa e muteŋkezo

1Ŋicbureŋ,Wofuŋ gae ɋâricne hecneniŋ,
e mâsi wawarecnehec bawec!

E mefâre‐ticnezi â tiri meombâŋ‐ticnezi
râsi sanaŋke‐jarewec.

2 Ʒika giere fârine fuawec i Wofuŋzimufuawec,
e qâpuc jaŋeremaio bâbâtiŋ‐ticnere fuŋne rituwec.

3 E Israe kikefuŋ aki anonoc â jauŋ fâri
ejare warehuc jukicne, irec manasuwec.

Mâreŋ qaŋeŋnao juŋgopieŋ, jaŋe sasawa
Anutu‐nâŋecte bâbâpiaŋ gie honembiŋ.

4Mâreŋŋic sasawa, Wofuŋ ʒeri ecnehuc semuja heniŋ!
Samarierâ ʒeri gae hehuc e muafeckeniŋ!

5Wofuŋ mumuafec gae hecnehuc gita qaniŋ,
gita qahuctecne musi sâko baniŋ.

6Qeŋ dâŋehamimi ŋokac ficneniŋ,
erâ Wofuŋ SâkoWofuŋ semuja hecneniŋ.

7Hâweczi fânâŋkeoc,
â maŋnao qiriŋ qaŋgopieŋ jaŋe fânâŋkeniŋ.

Mâreŋ e iŋuc jaha eoc,
eme fainao juŋgopieŋzi bafickeniŋ.

8Opâ rumi jaŋeme qaniŋ,
tiki jaŋe qâturerâ ʒeri gae heniŋ.

9Wofuŋzi warekacte ere maio eniŋ,
e mâreŋ guriŋne baocte warekac.

E mâreŋ dâŋnemutiŋnehucmutaraocmu,
ŋicne ŋicne jaŋere dâŋ sâcjeŋickomutaraocmu.

99
Tiri Anutu mumbiaŋkezo

1Wofuŋ e guriŋ bakac; ŋicne ŋicne ɋarac ɋarac qaniŋ.
E kerubim faicnao ŋekactemâreŋ e ɋiɋiteckeoc.

2Wofuŋ e Zioŋko kâcɋene jukac,

e ŋicne ŋicne siric‐joparâ fekicne jukac.
3 Ʒâŋege kâcɋene â bipinehec i muafeckeniŋ.

E tiri moc!
4Wofuŋ Sâko tâpirigehec, tiŋne rune,

go wiac sâckoa foocte qâzuckemeŋ.
Goki Jakoborao mumutiŋ â tiŋne juju

hatane basanaŋkemeŋ.
5Wofuŋ Anutu‐nâŋecmuafeckeniŋ,

eri ŋeŋe fuŋnao dunduŋ huniŋ.
E tiri moc!

6 Taha bapa jaŋere guruo
Mose â Aroŋ jucnepic.

Ʒâŋe‐ticne riwaseckembiŋ jaŋere guruo
Samuezi jucnewec.

JaŋeWofuŋ wâsickembiŋ,
eme micjeŋicko rowec.

7 E karorac ɋâfoŋneremaŋnao ŋehuc dâŋ jazawec;
jaŋemumutaniŋ dâŋticne basanaŋkembiŋ,
â sâcmutâc dâŋticne jarewec i reŋkembiŋ.

8O Wofuŋ Anutu‐nâŋec, go dâŋ bâtikie‐jaremeŋ,
go kiŋ bebehe Anutu jujaremeŋ,
erâ wâc hehesic‐jeŋicte okacne jaremeŋ.

9Wofuŋ Anutu‐nâŋec e muafeckeniŋ,
erâ tiri tiki‐ticnao waha fodapeniŋ!
Wofuŋ Anutu‐nâŋec e tiri moc hâcne.

100
Tiri ufuŋko fehuc Anutu muteŋkezo

1MâreŋnemâreŋneWofuŋ semuja hecneniŋ.
2 Bubiaŋ manahuc Wofuŋ kiŋaŋ qacneniŋ,

gae hecnehuc mai‐ticnao fuaniŋ.
3Wofuŋ e Anutu jukac i mananiŋ.

Meticnao fuambeŋte eki rauc‐nâpokac;
nâŋâc ŋicfâc‐ticne â sapa‐ticnere lama guru.

4Daŋge bacnehuc motâc sâko‐ticnao feniŋ,
mumbiaŋkehuc hae ʒoŋa‐ticnao fuaniŋ,
daŋge âzâcneniŋ, ʒâŋe‐ticne muafeckeniŋ.

5Wofuŋ e uruc jauŋ‐ticnehec jukac,
aki anonoc‐ticne fofo sanaŋ foocmu,
â erâ‐eesanaŋ‐ticne mimiŋzi ɋâric forahuc juocmu.

101
Ŋicwofuŋzi Anutu dâŋ âzâcnewec

1No aki anonoc â bâbâtiŋ irec gae hepe,
ehuc Wofuŋ, go musi bagarepe.

2 Erâ bahacmâc jujure hata soŋaŋkepe.
Jei, go wezimucko norao warecmu?

No fic hae‐nanere maŋko
maŋtaniŋ hata âtezomukopac.

3 Erâ eebapa mamakâcne
mi hone dendeŋnepemu.

Hata kizurâ jujure takicnukac,
wiac iŋucnezi norao bohotazacte.

4Maŋ qaqaharicne irec bâec bapemu,
sâqocnere kâuc bazepac.

5Moc e âgo‐ticne soŋsoŋkomusoriŋkeme,
no e bâniniŋkepemu.

Pepec ʒâŋehec â maŋ penaroŋhec,
e manacnepe mi juocmu.

6Mâreŋko ŋic siocmâc juŋgopieŋ jaŋere ʒâŋe fipemu,
iŋucnezi nohec ŋec juc eene.

Moc e bahacmâc hata âtehuc juocmu,
iŋucnezi kiŋaŋ qanarezejec.

7Moc e bâkiri baekac,
e nore ficmaŋkomi juzejec.

Moc e burecdâŋ eekaczi
nore maio mi domaocmu.

8Hae fureocmu sâc no mâreŋko
ŋic sindaŋne sasawa bâsirowec‐jopapemu.

Eme Wofuŋte hae qizecko
sâqocne bapazi omaenʒepieŋ.

102
Ŋic qarâ suriŋnemoczi Wofuŋ numucnewec

1O Wofuŋ, go nunumu‐nane manac;
kinanezi fârâ gorao fisioc.

2Norao hâhâwic dameŋ maickeme,
ʒâŋemaige mi bâsoŋke‐narezemec.

Go hazec râe‐narec; no wira‐garepemu
ʒoaŋ ira micnaneo biac rozemec.

3 Ʒoaŋ gie bapa‐nanezi hosâc iŋucne ratâmireeŋgopieŋ;
me kike‐naneo ʒocbâruŋ iŋucne ʒacnuekac.

4 Bunane kecɋaŋ iŋucne hâmo ɋaŋac eekac,
eme nânâ nâzore nikecnuekac.

5No samarierâ owackekupe,
siec‐nanezi biuc‐naneo bohotaekac.

6No mâreŋ tuhuo piʒu piʒu iŋucne ekopac,
â hae sesuctacko qâoŋ wipe iŋucne.

7No guŋɋâri fohuc juekopac,
ficbupuo wipe moc bucticne ŋehuc kioekac iŋucne.

8 Râsifâc‐nane jaŋe dameŋ sâcmusoriŋnueŋgopieŋ,
nifepupu enarehuc sâwecnueŋgopieŋ.

9 Ʒafezi nânâ tinac enareekac,

â ʒâŋeuc‐nanezi opâhec sisifuc eme nâekopac.
10Aaricgere â kimbeŋgere fârine fuakac hâcne.

Goki bafaharecnuku mocwâc behecnumeŋ.
11 Ʒoaŋ gie bapa‐nane i owa ririŋte nâkumuc fuaekac iŋucne;

no kecɋaŋ iŋucne hâmo ɋaŋac ekopac.
12Wofuŋ, go ine eri ŋeŋegao ŋesanaŋkeekic;

ʒâŋege ɋâric jaŋerao fosanaŋkeocmu.
13Goki faharerâ Zioŋ busâqocmanacnecmu;

e aki anonoc ecnezore dameŋ maickekac,
ʒâfo bakicne i fuakac hâcne.

14Kiŋaŋŋicfâcge jaŋe qânâ‐ticnere aŋac‐jopakac,
â sesuc‐ticnere busâqocmanaŋgopieŋ.

15Ŋicne ŋicne jaŋeWofuŋ gore ʒâŋe araŋ bacneniŋmu,
â mâreŋte ŋicwofuŋzi eri tatamacgere hâhâwic eniŋmu.

16Wofuŋ e Zioŋ mocwâc heɋâreocmu hâcne,
e eri tatamac‐ticnehec fua tâcneocmu.

17 E bebekâne jaŋere nunumure hazec râeocmu,
â wâwâsic‐jeŋicmi suŋgiŋkeocmu.

18Dâŋ ʒi ɋâric ʒâhec fuaniŋmu jaŋere biŋe qâreŋkezo,
eme kikefuŋ miŋecnea fuaocmuzi Wofuŋ mumbiaŋkezejec.

19 E faic tiri hae‐ticnaonec fime wahawec,
Wofuŋzi sambâŋkonecmâreŋko fime wahawec.

20 Ehuc kâpâcwâru ŋic huhuse‐jeŋicmanawec,
â hâmocte biŋe qacjopakicne jaŋe firuec‐jopawec.

21 Eme ŋiczi ZioŋkoWofuŋte ʒâŋemutaniŋkenʒepieŋ,
â Jerusalem hae wâcmumbiaŋkenʒepieŋ.

22 Ira hâcne ŋicne ŋicne heâckerâ tumaŋne‐fâreniŋmu,
ŋicwofuŋ â gurufâc‐jeŋic jaŋeWofuŋ kiŋaŋ qacneniŋmu.

23 E hata ombâŋko tâpiri‐nane bâomaekac,
ehuc juju dameŋ‐nane bâmbembeŋkekac.

24 Eme wâsicgukopac, “O Anutu‐nane,
go jarage tatara tâmiric fohuc juocmuzi,
no dameŋ‐nane mi taraha mi bârâriecnuc.”

25Go fufuŋkenaomâreŋte hobeteŋne râemeŋ,
â sambâŋne sambâŋne jaŋemegere qâreŋ.

26 Jaŋe siroweniŋmu, go ine jusanaŋkekic;
jaŋe ŋaqi iŋucne raŋɋaŋkeniŋmu.

Eme ŋaqi heherisie iŋucne herisiec‐jopatec,
jaŋe hawari moc eniŋmu.

27Go ine jukiczi juraʒihuc jucmu,
â jarage moc mi taraocmu.

28Kiŋaŋŋicfâcge jaŋere naru moteczi juhâmoniŋmu,
â ɋâricfâc‐jeŋic jaŋe gore maio jusanaŋkeniŋmu.

103
Wofuŋ muteŋkezo

1O maŋ qâqâtâc‐nane, go Wofuŋ muteŋkec,
erâ maŋnaneo wiac sasawa, go tiri ʒâŋe‐ticne muteŋkec.

2O maŋ qâqâtâc‐nane, go Wofuŋ muteŋkec,
â wiac biaŋne egare warehuc juwec irec mi nikecguoc.

3 E kiŋ bahacge behe‐fâreekac,
â huc ʒâicge bâniniŋke‐fâreekac.

4 E jujuge sisipirickonec bataraekac,
erâ aki anonoc â buuruczi ericguekac.

5 E juekic sâc wiac qâmie‐gareme ro aŋac eekic,
erâ tucwipe iŋucne hati firierâ juhâmoekic.

6Wofuŋ e bâbâtiŋ gie baekac,
â ro waha âte ejarekicne jaŋe ŋezic‐jopa‐fâreekac.

7 E hata‐ticne Mose qazucnewec,
wiac bapa‐ticne Israe ŋic jowatuwec.

8Wofuŋ e buuruc â aki anonoc‐ticnehec,
kimbeŋ‐ticne uneŋne â miriŋ‐ticne ɋârâŋne.

9 E aaric dâŋ hati mi enâreocmu,
â kimbeŋ‐ticne tofamâcmi bajuocmu.

10 E sâqocne‐nâŋecte sâc wiac mi enâreekac,
â hehesic‐nâŋecte sâc okacne mi bazuekac.

11 Sambâŋzimâreŋ qâhuckehuc fejâmbâŋkerâ ŋekac,
araŋ bacneeŋgopieŋ jaŋe irec sâc aki anonoc ejareekac.

12 Ʒoaŋ wewefune â huhune jahe rârâwiŋ jâmbâŋ fokopirec,
irec sâc kiŋ bahac‐nâŋec nâwoc rorâ taicko bawiseekac.

13Mamac moc e ɋiefâcne jaŋere bune sâqoreekac,
irec sâcWofuŋ e araŋ bacneeŋgopieŋ jaŋe busâqocmana‐jareekac.

14Nâŋâc wemo wiaczi bacnâpokicne i kâucmi baekac i.
Gâc wândockonec fuambeŋ i manasuekac.

15Ŋic e juju dameŋ‐ticne kecɋaŋte fua hâmoc iŋucne,
erâ e ʒariŋ ârire sâc fua biaŋ eekac.

16 Ehame mâŋâŋzi ficne sueme omatac fuaekac,
â ŋeŋetac‐ticnezi e kâuc baekac.

17Wofuŋte aki anonoc ine dameŋ tâmiricko fuakicnezi,
dameŋ tâmiric jaha forahuc juzokac,
araŋ bacneeŋgopieŋ jaŋerao hâcne.

Â tiŋne‐ticnezi naru motec apa ŋosa
jaŋerao forahuc juzokac.

18 Ine ehec ʒâʒâfic ekicne i basanaŋkerâ bajuniŋmu,
ehuc sâcmutâc dâŋticne reŋkeniŋmu jaŋerao hâcne.

19Wofuŋ e eri ŋeŋe‐ticne sambâŋko hewec ŋekac,
â guriŋ bapa‐ticnezi wiac ʒeŋgoma qâhâckekac.

20O aŋelofâcne, tâpiri wânʒâŋ‐ŋeŋichec,
marac‐ticnere hazec râehucmicticne reŋkeeŋgopieŋ,
ŋoŋe hâcneWofuŋ muteŋkeniŋ.

21O momorifâc‐ticne sasawa,
kiŋaŋ qaqazi mamana‐ticnere sâcko gie baeŋgopieŋ,
ŋoŋe hâcneWofuŋ muteŋkeniŋ.

22O meqâreŋfâcne sasawa,
uucmaŋ‐ticnao ira me ira juraŋgopieŋ,
ŋoŋe hâcneWofuŋ muteŋkeniŋ.

O maŋ qâqâtâc‐nane, go Wofuŋ muteŋkec.
104

Anutu sambâŋmâreŋ bâbâfua eri tatamac‐ticnere gae
1Maŋ qâqâtâc‐nane, go Wofuŋ muteŋkec.

O Wofuŋ Anutu‐nane, go kâcɋene sâko
eri tatamac â ʒai ʒonʒoŋge hetec hume jukomec.

2Go tatamaczi qoruc egareme rufarâ juekic,
go sambâŋ i selific iŋucne fâremeŋ ŋegarekac.

3Go erificgere woke qâtâc opâ faio râemeŋ,
karorac âzâcnetec keretac egarewec,
mâŋâŋte fakec faio rac warec eekic.

4Mâŋâŋ sorec‐jopatec dâŋge baraeŋgopieŋ,
ʒocbâruŋ mujaretec kiŋaŋ qagareeŋgopieŋ.

5Go mâreŋ i hobeteŋ‐ticnao basanaŋkerâ râemeŋ,
eme qiŋ herâ ŋekac, qiriŋ moc mi qaocmu.

6Go rumi sâko qoruc iŋucnezimâreŋ qofackemeŋ,
eme opâ jaŋe tiki qâuruckembiŋ.

7 Erâ hanec‐jopatec tâtiembiŋ,
ehuc parandaŋgere fânâŋte wisembiŋ.

8 Tiki jaŋe faharembiŋ â wâc jaŋe humbiŋ,
ehuc mupaŋke‐jaremeŋko sanaŋkerâ ŋembiŋ.

9Ma bajaremeŋ i mocwâcmi jâuruniŋmu,
â mâreŋ mocwâcmi qofackeniŋmu.

10Mâreŋ wâwâcnao opâ ʒâŋe bâfuameŋ,
eme opâzi tiki ŋondeŋko rahuc foekac.

11Qowine qowine nâruac‐jeŋic fuawec,
kâte doŋgi jaŋe opâre hâmorâ nâqiŋneeŋgopieŋ.

12Opâ mecnao sawa wipe jaŋe ŋec juc eeŋgopieŋ,
jâctieŋko ŋehuc gae‐jeŋic heeŋgopieŋ.

13Go faic ŋehuc tiki gumecqiŋ‐jopaekic,
mâreŋzi giegere fârine nâ gapec eekac.

14Go mutec bulimakao sopâc kecɋaŋ fua‐jareekac,
â nânâ monʒaŋ, ine ŋiczi he sarac eocte.
E giene bakume mâreŋkonec nânâ fuaekac.

15 Erâ waiŋ bâfuacneme nâhuc aŋacmanaekac.
Tokic bâfuame ruarâ ʒâŋemaine sâsâreekac,
erâ wâc poroŋ bâfuame ŋicmaŋ qacfiric eekac.

16Wofuŋzi jâckâte‐ticne opâzi bâgunuckeekac,
Lebanoŋ tikio jâmâzâc sarawec i hâcne.

17 Jacmaŋko wipe jaŋe sareŋ‐jeŋic baeŋgopieŋ,
qeʒo e bizojâcko fic hae eekac.

18 Tiki ʒora i kâte noniŋ jaŋere ŋeŋe juju,
qânâuŋkomâreŋpecne jaŋe soŋkerâ foeŋgopieŋ.

19Go dameŋ qâtâc‐ticne fuaocte mosa râemeŋ,
â ʒoaŋ e huhu‐ticnere dameŋ manaekac.

20Goki dapâc bâfuatec hae ŋafeekac,
eme kâte qowi jaŋe qiriŋ qafâreeŋgopieŋ.

21 Laioŋ motec jaŋe qowi‐jeŋicte owackeeŋgopieŋ,
ehuc Anuturaonec nânâ basa raeŋgopieŋ.

22 Ʒoaŋ wefume fâre suruckeeŋgopieŋ,
ehuc jawa‐jeŋicko soŋkerâ foeŋgopieŋ.

23Ŋiczi ine gie‐ticnao fahare raekac,
erâ he sarac ehuc juha hae ŋafeekac.

24O Wofuŋ, go wiac bâfuameŋ ʒarene fekicne!
Mana sarickehuc bâfua‐fâremeŋ,
mâreŋ i meqâreŋgezi fusucmawec fokac.

25Hâwec fokac ocni, qaratiekicne sâko,
maŋnao wiac ʒare tâmiric gerec gerec bahuc fokac,
wiac jujune kâcɋene â piticne.

26 Ira wokezi rac warec ehuc jueŋgopieŋ,
gaʒu gaʒu wâc râemeŋ, hâwecmasirickeocte.

27Goki dameŋ mukicnao nânâ jarecmurâ,
gorao ʒeŋgoma ʒâŋe fieŋgopieŋ.

28Goki jaretec ro nuse eeŋgopieŋ,
mege baratietec wiac biaŋ nâ gapec eeŋgopieŋ.

29 Ʒâŋemaige bâsoŋketec bipic tara‐jareekac,
nokafe‐jeŋic jowac rotec hâmoeŋgopieŋ,
ehuc gâc wândocko risie raeŋgopieŋ.

30Micrombâŋge ficne‐jaretec harierâ fuaeŋgopieŋ,
eme mâreŋ ʒâŋemaine mocwâc qacfiric eekac.

31Wofuŋte ʒâŋe biŋe forahuc jaha juzejec,
Wofuŋ e meqâreŋ‐ticne hone aŋac ezejec.

32Mâreŋko firâ râqârememâreŋ ɋiɋiteckeocmu,
tiki bâuac‐jopame hosâc qaniŋmu.

33 Jupemu sâcWofuŋ gae hecnepemu,
juju fonareocmu sâc Anutu‐nane muteŋkepemu.

34Mamanasu gie bakopac i mac maname sâckezejec,
no Wofuŋ mana aŋac ecnehuc jupemu.

35Ŋic hehesicne mâreŋko omaenʒapiŋ me,
sindaŋne jaŋe hâcne arictac enʒapiŋ.

Maŋ qâqâtâc‐nane, go Wofuŋ muteŋkec.
Wofuŋ mumbiaŋkeniŋ.

105
Anutuzi Israe ŋic jaŋerao bâbâpiaŋ gie bawec
(Bin I 16:7–22)

1Wofuŋ daŋge âzâcneniŋ, erâ ʒâŋe‐ticne wâsickeniŋ;
wiac bapa‐ticne ŋicne ŋicnemufua‐jareniŋ.

2Gae hecneniŋ,mumumbiaŋ gae hecneniŋ,
mâsi sâko‐ticne mutaniŋke‐fâreniŋ.

3 Tiri ʒâŋe‐ticne mu ʒeri ecneniŋ,
Wofuŋ wira basac ecneeŋgopieŋzi bubiaŋ mananʒepieŋ.

4Wofuŋte â tâpiri‐ticnere fifisacne finʒepieŋ,
ʒâŋemaine honeniŋte ʒuʒuhuc jaha henʒiriŋnenʒepieŋ.

5 E wiac bipinehec ewec irec manasuniŋ,
mâsi bawec â mumutara dâŋmuwec,

6 kiŋaŋŋic‐ticne Abraham ɋâricfâcne ŋoŋe hâcne,
Jakobore ŋokâfâc, bâwosâecfâc‐ticne ŋoŋe!

7Wofuŋ e hâcne Anutu‐nâŋec,
bâbâtiŋ gie‐ticne mâreŋ sâc fua raekac.

8 Ʒâʒâfic‐ticnere manasu rahuc juzokac,
dâŋmupaŋkewec i raŋɋa raŋɋamaŋke juzokac,
ɋâric biri gaŋne 1000 irec sâc.

9 Ʒâʒâfic i Abraham ehec epic,
erâ mujomirehuc Isaka mupaŋkecnewec.

10 Izi Jakobo sâcmutâc râcnehuc basanaŋkewec,
Israehec ʒâʒâfic fofo sanaŋ ewec.

11 Ʒiŋucmuhuc: “Go Kanaaŋ mâreŋ garepemu,
merâfâcge rauckecmurâ biŋe qagarepo i hâcne.”

12Dameŋ ira afecne mac jumbiŋ,
jahec maczi mâreŋ ira jaba jumbiŋ.

13Ŋicgurumockonec mocko ŋe qatara rambiŋ,
ŋicwofuŋ mocte uucmaŋkonec ra guru mocko ʒuhuckembiŋ.

14Moczi ro waha âte ejarezacte aka hewec,
â jaŋere erâ ŋicwofuŋ bâtiŋ‐jopawec.

15 Ehuc muwec, “Rowosâec‐jopakicnefâc‐nane mi bâuac‐jopazo,
porofetefâc‐nane mi bâʒâic‐jopazo.”

16 Eme mâreŋ ira roroc fuaocte,
â hobure dope qatara‐fâreoctemuhuc

17 ine qanaŋ ŋicmoc soreme bânie‐jarewec:
Josefe hâcne doc bapie kiŋaŋ qaqa ewec.

18Kike‐ticne jâc fifitacko râembiŋ,
aeŋko basanaŋkepie fowec.

19 Ekume findaŋdâŋ‐ticne fârio qawec,
â Wofuŋte dâŋzi fuŋne‐ticne rituwec.

20 Eme ŋicwofuŋzi kiŋaŋ soreme firuembiŋ,
ŋicne ŋicne jaŋere guriŋ bapazi rambaŋko râewec;

21 erâ ficticnere micne sâko âkendâŋnewec,
â wiac‐ticne hone soŋaŋ efâreoctemucnewec.

22 Eme ŋicbomboŋfâcne giedâŋ jazawec,
â kiafâcnemaŋɋârâŋ dâŋ qazu‐jarewec.

23 Ekume Israezi Aigita mâreŋko rawec,
Jakobozi Hamte mâreŋko jaba juwec.

24Â Wofuŋzi ine ŋicfâcne jambuŋ‐jopame,
jaŋe saweku râsifâc‐jeŋic siric‐jopambiŋ.

25 Erâ ejareme maŋjeŋic risieme ŋicfâcne qaisoc‐jopambiŋ,
â kiŋaŋ qaqafâcne wiac gâgâpâcne ejarembiŋ.

26 Eme kiŋaŋŋic‐ticne Mose sorewec,
erâ wâc bâwosâec‐ticne Aroŋ.

27 Jahe ŋondeŋ‐jeŋicko fuŋne qaqa mâsi‐ticne bapic,
Hamte mâreŋko wiac bipinehec bâfuapic.

28 Eki mume mâreŋ dapâc efârewec;
jaŋe ine dâŋticnemana suambiŋ.

29 E opâ‐jeŋic hetikieme soc efârewec,
ehuc opâ qowi‐jeŋic qâhâmoc‐jopawec.

30Qaqec fisi mâreŋ sâc gerec gerec bambiŋ,
ehuc ŋicwofuŋfâc‐jeŋic jaŋere ficmaŋko wâc fembiŋ.

31 Eki mume neŋgec qâŋhec qâŋhec fisimbiŋ,
â nusuczi mâreŋ sâckerâ fombiŋ.

32Hoere okacne aisi hândâŋ jarewec,
â bâbâriczi hae mâreŋ imackewec.

33Waiŋ‐jeŋic â jâmbo‐jeŋic qanʒaŋnewec,
â mâreŋ‐jeŋicte jâcwiac qazuwec.

34 Ere micte ɋirikiŋ fisimbiŋ,
â ɋirikiŋ motecne ʒare tâmiric.

35 I jaŋemâreŋ irec jâcrehac nâfârembiŋ,
â gieo nânâ monʒaŋ omaembiŋ.

36 Erâ mârâc fufuafâc‐jeŋic qâhâmoc‐jopa‐fârewec,
ŋic tâpiri‐jeŋicte fârinere hata qaqasune hâcne.

37 Erâ mana‐jareme siliwa â gol ameckerâ rambiŋ,
â gurufâc‐jeŋic jaŋeraonec ŋicmoczi moc kikene mi fâfâckewec.

38 Rapie Aigita ŋic jaŋe aŋac‐jopawec.
Wemocte? Hâhâwic bajarembiŋte.

39 Eki ine karoraczi mumuc ejareocte qaratie‐jarewec,
â ŋafeo ʒoc râeme tamae‐jarewec.

40 Jaŋe âzâcnepie sirikic bâfua‐jarewec,
â sambâŋkonec poroŋ mâririhec tahac‐jopawec.

41 E qânâ bâmârâŋkeme opâ sâronehec wahawec,
erâ mâreŋ sawao fusinehec rahuc fowec.

42 E tiri mumupaŋ‐ticne manasuwecte iŋuc ewec,
erâ kiŋaŋŋic‐ticne Abraham ere manasuwecte.

43 Iŋuc ehuc ŋicfâc‐ticne ʒerimaŋko jowac‐jopawec;
bâwosâecfâc‐ticne jaŋe gae hehuc bâjâpembiŋ.

44 Eme qâpuc jaŋeremâreŋ tahac‐jopawec;
ŋicne ŋicne jaŋe wiac hure hemârec embiŋ,
i hâcne tahac‐jopame rauckembiŋ.

45 Irec fârine ʒiŋuc fuaocte:
Jaŋemumupaŋ‐ticne basanaŋkerâ bajunʒepieŋ,
â sâcmutâc dâŋticne reŋkenʒepieŋ.

Wofuŋ mumbiaŋkeniŋ!
106

Wofuŋzi Israe ŋic uruc jauŋ ejare‐bipieha maŋsanaŋ ejumbieŋ
1Wofuŋ mumbiaŋkeniŋ!

Wofuŋ daŋge âzâcneniŋ, e uruc jauŋ‐ticnehec,
â aki anonoc‐ticne fofo sanaŋ foocmu.

2Mozi Wofuŋte eebapa tâpirinehec i sâcnemutaniŋkeocmu,
me ʒâŋe biŋe‐ticne mutaniŋkeme sâckeocmu?

3 Tiŋnere hata âteeŋgopieŋ jaŋeremanape ʒerine ekac,
dameŋ sâc wiac etiŋnehuc eeŋgopieŋ jaŋere hâcne.

4O Wofuŋ, go ŋicfâcge âgo ejarecmuo nore manasuzemec,
jaŋe batarac‐jopacmuo no wâc baficnuzemec.

5 Eme no bâwosâecfâcgemâriri‐jeŋic hone aŋac ezepac,
ehuc ŋicfâcge bubiaŋ manapie ʒeri ezepac,
â merâfâcfâcge jaŋehecmu ʒeri ezepac.

6Mimiŋnefâc‐nâŋec jaŋe sâqocne bambiŋ nâŋe ijaha embeŋ,
nâŋe bahac bâfuambeŋ, erâ wâc sindaŋ embeŋ.

7Mimiŋnefâc‐nâŋec jaŋe Aigita mâreŋko jumbiŋ,
ira Anuture mâsi bapa hone qâoma embiŋ,

â fehuc ehâmo‐jarewec irec mi manasumbiŋ,
erâ Hâwec Bâbâroŋko Femicne sâko pepec ecnembiŋ.

8 Eme e sifu ʒâŋe biŋe‐ticnere erâ bafic‐jopawec,
ehuc tâpiri sâko‐ticnere fuŋne bataniŋkewec.

9 E Hâwec Bâbâroŋ haneckeme kereŋkewec,
eme ʒâkâŋko,mâreŋ burocnao tinac jowac‐jopawec.

10 Iŋuc ehuc râsi jaŋere ŋezic‐jopawec,
â kisâfâc‐jeŋic jaŋeremeonec batarac‐jopawec.

11 Eme hâweczi râsifâc‐jeŋic qofac‐jopawec,
jaŋeraonecmoczi tiwânemi juwec.

12 Iŋuc fuame dâŋticnemana ʒakiembiŋ,
â mumumbiaŋ gae hecnembiŋ.

13 Erâ ine gie bawec irec biac nikec‐jopawec,
â mumutâc dâŋticnere woŋecmi jumbiŋ.

14 Jaŋemâreŋ tuhuo andac sâko ehuc,
Anutu mâreŋ sawao esâickembiŋ.

15 Eme wiac numucnembiŋ i jarewec,
erâ ine huc ima‐ticnehec mume fisi jopawec.

16 Eme guru‐jeŋickonec gâcneziMose iiŋguuŋ ecnepie,
â Wofuŋte tiriŋic Aroŋ mana sâqorecnepie,

17mâreŋzimicne aŋkerâ Dataŋ ɋâckewec,
erâ wâc Abiram qâjâpecfâcne hemac‐jopawec.

18 Erâ ʒoczi ŋondeŋ‐jeŋicko bâruŋkerâ,
ŋic sindaŋ hârindaŋne ʒâseŋ‐jopawec.

19 Jaŋe Horebe tikifuŋko bulimakao motec barâ,
ɋâŋ qâqâtâcmai‐ticnao dunduŋ humbiŋ;

20 jaŋe Anuture eri tatamac qikiŋnehuc,
bulimakao kecɋaŋ nânâ ere hawari sâsembiŋ.

21 Jaŋe Anutu bâbâpiaŋ‐jeŋicte nikec‐jopawec,
e Aigita mâreŋko gie sâko bawec irec manapie wahawec;

22 e Hamte mâreŋko â Hâwec Bâbâroŋko,
mâsi bipinehec bawec i mana suambiŋ.

23 Eme bâsirowec‐jopaocte mume,
Mose, bâwosâec‐ticne,

eki sacfozic ejarerâ oso bahuc,
kimbeŋ‐ticne bâmâteŋkeme furu jumbiŋ.

24 Eme jaŋemâreŋ biaŋ i qikiŋnembiŋ,
ehuc mumupaŋ dâŋticnemi mana ʒakiembiŋ;

25 qoruc boze‐jeŋicko kâroŋ qahuc fombiŋ,
â Wofuŋtemarac fânâŋte hazec mi râembiŋ.

26 Eme mâreŋ tuhuo sipiric‐jopaocte,
mene bâfeŋnehucmupaŋke‐jarewec.

27 Ehuc ɋâricfâc‐jeŋic qâpuc ŋondeŋko bâtâtiec‐jopahuc,
mâreŋnemâreŋne râec‐jopa raocte muwec.

28 Eme jaŋe Baali Peoro nemu erao qohotambiŋ,
â hâmokicne tiwâ bâzi ejarekicne i nâhuc jumbiŋ.

29 Iŋuc ehuc Wofuŋ maŋticne bâiŋnembiŋ;
eme ŋondeŋ‐jeŋicko hucukic sâqocnemoc fuawec.

30 Eme Pinehasizi fahare sacfozic ejareme,
huc hâmoc qaʒue wahawec.

31 E iŋuc ewecte mimiŋzi ɋâric,
tatara tâmiricmanacnepie biaŋkewec.

32 Izi Meriba opâo kimbeŋ‐ticne bâiŋnepie,
jaŋere erâ Mosezi wiac eme sâqorewec.

33 JaŋeMâro‐ticne râŋgeŋkecnembiŋte,
Mosezi dâŋ fâfâcnehecmuwec.

34 JaŋeWofuŋtemumutâc dâŋ qatarahuc,
qâpuc guru mi bâsirowec‐jopambiŋ.

35Mâcne, jaŋe jaŋehec sisifuc epie,
eebapa‐jeŋic qazu‐jarepie ijaha embiŋ.

36 Ehuc nemuɋâŋfâc‐jeŋic kiŋaŋ qajarembiŋ;
eme izi bitiŋ ejarewec.

37 Jaŋe otâ ŋokâfâc‐jeŋic
demoŋ bâzi rike‐jarembiŋ.

38 Iŋuc ehuc soc bahacmâc hoŋkembiŋ,
otâ ŋokâfâc‐jeŋic jaŋere soc hâcne.

I Kanaaŋ mâreŋte nemu bâzi rike‐jarembiŋ,
eme irec socte kiŋzimâreŋ sâweckewec.

39Wiac i ehuc wâwânâŋ sâko bâfuambiŋ,
â ʒâʒâfic ekicne i hetâcnembiŋ.

40 Eme Wofuŋte kimbeŋzi ŋicfâcne bâruŋke‐jarewec,
â fuŋfuŋfâcne jaŋeremamakâckewec.

41 Irec qâpuc jaŋeremeo râec‐jopame,
qaisoc‐jopambiŋzi ŋicwofuŋ ejarembiŋ.

42 Râsifâc‐jeŋic jaŋe hâcne ro waha âte ejarekupie,
rurumaŋ‐jeŋicko huacbucne erâ jumbiŋ.

43 Eki gâbâ batarac‐jopa jujec;
ehame jaŋe ine pepec ecne jumbieŋ;
ekupie hehesic‐jeŋiczi qa bâutuc ejarewec.

44 Eme kio owa‐jeŋiczi ra bâfuame sâc,
sifu fific guguriŋkonec hone bafic ejare jujec.

45 E jaŋere erâ ʒâʒâfic‐ticnere manasu jujec,
â buuruc sâko‐ticnere sâcko busâqocmana‐jare jujec.

46 Ehuc niŋgiŋko bacjopa jumbiŋ jaŋe ejareme,
iŋuc jaha busâqocmana‐jare jumbieŋ.

47O Wofuŋ Anutu‐nâŋec, go bafic‐nâpoc,
â qâpuc jaŋeraonec henusuc‐nâpoc;

eme nâŋe tiri ʒâŋege daŋge âzâcnenʒepeneŋ,
â mumbiaŋguhucmu ʒeri enʒepeneŋ.

48Wofuŋ, Israere Anutu, e muteŋkezo.
Dameŋ tâmirickonec ewarekicne,
i foraku dameŋ tâmirickoa tarazejec.

Ŋic ʒeŋgomamunʒepieŋ, “Jâmbomac.”
Wofuŋ mumbiaŋkeniŋ!

DÂKÂNE NAMBA 5
107

Anutu ʒârâ ʒâpâonec batarac‐nâpoekactemuteŋkezo
1Wofuŋ daŋge âzâcneniŋ, e uruc jauŋ‐ticnehec;

â aki anonoc‐ticne fofo sanaŋ foocmu.
2Wofuŋzi firuec‐jopawec jaŋe iŋucmunʒepieŋ,

ʒârâ hâriŋkonec batarac‐jopawec jaŋe hâcne.
3 E mâreŋnemâreŋne irec henusuc‐jopawec,

ʒoaŋ wewefunaonec â huhunaonec,
mâreŋ faickonec â juwickonec.

4Gâcne jaŋemâreŋ tuhuo qac qâsoric erâ jumbiŋ,
ehuc ŋichae wiac irec hata moc mi bâfuambiŋ.

5Nânâ opâre hâmohuc,
maŋjeŋic omaezo ewec.

6 Eme harac eku Wofuŋ wira wâwâsic ecnepie,
ʒârâ ʒâpâonec batarac‐jopawec.

7 E hata dândâŋnao jowac‐jopame,
hae ŋeŋenemocko fisimbiŋ.

8 Irec Wofuŋ uruc jauŋ‐ticnere daŋge âzâcnenʒepieŋ,
e ŋic nâŋâcnaomâsi sâko baekacte.

9 E opâre hâmoeŋgopieŋ jaŋe bâgunuc‐jopaekac,
â nânâre sâqoreeŋgopieŋ jaŋe wiac biaŋne
jareme nâ gapec eeŋgopieŋ.

10Gâcne jaŋe dapâcko qiŋquŋkehuc ŋembiŋ,
niŋgiŋ‐jopahuc aeŋzi basanaŋ‐jopakicnere huacbuc embiŋ;

11 ine Anuture dâŋ pepec sisiric ecnembiŋte,
â Femicne sâkore uŋdâŋmana suambiŋte.

12 Eme jaŋe ʒâic gie baku maŋjeŋic wahawec,
qarâ suriŋne erâ babafic basambiŋ.

13 Eme harac eku Wofuŋ wira wâwâsic ecnepie,
ʒârâ ʒâpâonec batarac‐jopawec.

14 E aeŋ niŋgiŋ‐jeŋic hetâcnehuc,
dapâcko qiŋquŋkehuc jumbiŋkonec baefuc‐jopawec.

15 Irec Wofuŋ uruc jauŋ‐ticnere daŋge âzâcnenʒepieŋ,
e ŋic nâŋâcnaomâsi sâko baekacte.

16 E motâc sanaŋ heropieekac,
â aeŋ aka qazuekac.

17Gâcne jaŋe sindaŋ eku huc bacjopawec,
â hehesic‐jeŋicte erâ ʒâic fua‐jarewec.

18 Jaŋe nânâ sasawa qikiŋne‐fârembiŋ,
â hâmoctemotâc bâqiŋkembiŋ.

19 Eme harac eku Wofuŋ wira wâwâsic ecnepie,
ʒârâ ʒâpâonec batarac‐jopawec.

20 E dâŋticne soreme fisi bâpiaŋ‐jopawec,
ehuc ʒâŋeruŋkonec baefuc‐jopawec.

21 Irec Wofuŋ uruc jauŋ‐ticnere daŋge âzâcnenʒepieŋ,
e ŋic nâŋâcnaomâsi sâko baekacte.

22 Erâ daŋge tahare wiac bacne fisinʒepieŋ,
â ʒeri gae hecnehuc wiac bapa‐ticne musokanʒepieŋ.

23Gâcne jaŋemoŋgeŋko hurâ wokeo fembiŋ,
hâwec sâko fotâcnehuc âbârâ gie baniŋte.

24 JaŋeWofuŋte wiac bapa honembiŋ,
ʒâkâŋ faio mâsi baekac i hâcne.

25 Ere micdâŋtemâŋâŋ ɋicwânʒâŋ fisirâ,
hâwec siri ʒocnehec bafaharewec.

26 Sambâŋkopec fembiŋ, hârâckopec humbiŋ,
ehuc ŋic hâbi‐jeŋic goroŋkewec.

27 Ʒâŋe‐jeŋic bâniniŋkeme,
biric boroc ehuc maŋjeŋic omaewec.

28 Eme harac eku Wofuŋ wira wâwâsic ecnepie,
ʒârâ ʒâpâonec batarac‐jopawec.

29 E mâŋâŋ ecneme qaʒuewec,

â hâwec siri niniŋkewec.
30Niniŋ siarereŋ fuame aŋac‐jopawec,

eme siluŋ hejâpembiŋko rafisimbiŋ.
31 Irec Wofuŋ uruc jauŋ‐ticnere daŋge âzâcnenʒepieŋ,

e ŋic nâŋâcnaomâsi sâko baekacte.
32 Jaŋe ŋic ŋokac tutumaŋkoWofuŋ muafeckenʒepieŋ,

â soŋaŋ tutumaŋkomumbiaŋkenʒepieŋ.
33 E opâ sâko hetikieme moŋgeŋ kereŋne fuaekac,

opâ ʒâŋezimâreŋ hahaŋkekicne eekac.
34Me mâreŋ guec biaŋzi hâfu roroc eekac,

i runezi sindaŋ gie bapie iŋuc fuaekac.
35 Erâ wâcmâreŋ burocnao riqic bâfuaekac,

kereŋnao opâ ʒâŋemume wefuekac.
36 Erâ ira ŋic tac qararacne râec‐jopame,

fic hae bâfuarâ jueŋgopieŋ.
37 Jaŋe gie he sarac ehuc waiŋ wâc saraeŋgopieŋ,

eku mazuc mâriri sâkohec eeŋgopieŋ.
38 Jambuŋ‐jopame jaŋacne wâc fua sawec eeŋgopieŋ,

â hae qowifâc‐jeŋic afecne mi saweeŋgopieŋ.
39Moczi moc ro waha âte ejarekupie,

ʒârâ hâriŋ â memezac fua‐jareocmu,
me ʒare‐jeŋic wahame busâqocmananiŋmuo,

40 ine ŋicbomboŋ mimi qaqa ejareocmu,
â tuhuo râec‐jopame qac qâsoric eniŋmu.

41 Bebekâne ine ʒârâ hâriŋkonec batarac‐jopaocmu,
â ɋâricfâc‐jeŋic bec qowi iŋucne saweniŋmu.

42Ŋic siocmâc jaŋe i honerâ bubiaŋ mananiŋmu,
â ŋic sindaŋne sasawa jaŋe dâŋ fâsâe‐jareocmu.

43Moc e maŋɋârâŋ jukaczi wiac i hone‐hâmozejec,
â ŋicne ŋicneWofuŋ uruc jauŋ‐ticnere fuŋnemana‐hâmonʒepieŋ.

108
Mumumbiaŋ dâŋ â nunumu
(Mi Mâ 57:7–11; 60:5–12)

1Maŋnane ʒawiekac, o Anutu, maŋnane ʒawiekac;
no gae hepemu; no mumumbiaŋ gae hepemu;
maŋ qâqâtâc‐nane go mana ɋâɋârec.

2Gita kulele ŋohemana ɋâɋârenic,
furic wiwickepe mana ɋâɋâreoc.

3O Wofuŋ, no qâpuc jaŋere ŋondeŋko daŋge gazape,
no ŋicguru jaŋere ŋondeŋko juhuc mumbiaŋgupe.

4 Buurucgezi feku sambâŋ heuakac,
jauŋ fârigezi feku karoracko fisikac.

5Anutu, go fahare sambâŋ qâhuckerâ fezemec,
eri tatamacgezi mâreŋ sâkomâreŋ sâcke‐fârezejec.

6Mefâregezi bafic‐nâpohuc nunumu‐nâŋecmanac,

eme jorocfâcge nâŋerao bâbâpiaŋ fuazejec.

7Anutuzi tiri ufuŋ‐ticnao ʒiŋucmuwec:
“No kiwaehuc Sikem hae bâtâc bapemu,
â Sukoti wâneŋ kâdoc qapemu.

8Gileade rauckekopac, Manase i wâc nore;
Eferaim e momori dunane, Juda e ŋicwofuŋ gunu‐nane.

9Moabi e kike ʒuʒure râqâc‐nane;
Edomtao kikehuhu‐nane wickecnepemu;
Filisa mâreŋ saoreŋ qacnepemu.”

10Mozi hae basanaŋkekicnao barâ râecnuocmu?
Mozi Edomko jowacnu raocmu?

11Anutu, go jâmbomac suŋgiŋ‐nâpomecme?
Go momorifâc‐nâŋec râpec‐jopatec buc jueŋgopieŋ.

12 Râsi jopanaŋte hone bafic enârec;
ŋiczi babafic‐nâpo i fârimâc.

13Anutuhec sâcnemomori wânʒâŋ enaŋmu;
eki râsifâc‐nâŋec ro waha âte ejareocmu.

109
Râsi sâqocne jaŋere sâwecdâŋ

1Mumumbiaŋ Anutu‐nane, go dâŋemâcmi juc.
2Ŋic sindaŋne â burecne jaŋemicaaŋ maicnumbiŋ,

ehuc nameŋ‐jeŋiczi siocdâŋ nazambiŋ.
3 Jaŋe qaqaisoc dâŋ wicke‐narembiŋ,

â maŋgâŋ râsi enarembiŋ.
4No jauŋ bacjopahape qoricnueŋgopieŋ,

jaŋere erâ numuhape iŋuc enareeŋgopieŋ.
5 Ine hâcne biaŋnere okacne sâqocne nareeŋgopieŋ,

maŋjauŋte okacne qaisocnueŋgopieŋ.
6Ŋic sindaŋnemoc ecnetec dâŋticnemuzejec,

repicne moczi dâŋko râezejec.
7Mumutara ŋic eki dâŋticnemugâpârezejec,

nunumu‐ticnere maname bahac jaha ezejec.
8 Juju dameŋ‐ticne qosackezejec,

mafa‐ticne i furunezi rauckezejec.
9Naru motecfâcne bekâ enʒepieŋ,

â ŋonâŋ‐ticne hozec ezejec.
10Ɋâricfâcne jaŋemamacte ficsesuc râpeckerâ,

qafec qawahac juhuc nânâre numunʒepieŋ.
11Moneŋ jaba râcnewec ŋic eki mafa‐ticne sakareme,

omane jaŋe gie‐ticnere fârine bajunʒepieŋ.
12Moczi moc âgo jauŋ mi ecnezejec,

erâ moczi moc bekâfâcne jaŋere busâqocmi manazejec.
13Ɋâricfâcne omae‐fârenʒepieŋ,

biri‐jeŋic ŋosa jaŋerao tarazejec.
14Mamacfâcne hehesic‐jeŋicteWofuŋzimanasuzejec,

â neŋgoc‐ticnere sâqocnemi bâtâmirezejec.
15 I Wofuŋtemaio fome honehuc juzejec;

eme mâreŋko ine ŋic ere ninikec sanaŋ fuazejec.
16Wemocte? E jauŋ gie baocte mi mamanasu,

qarâ suriŋne â hapetac fific bacjopawec,
â buheheric bâfua‐jarekicne jaŋe hâmocko râec‐jopawec.

17 E sâwecte ecnewecte sâweczi qazejec,
jambuŋte takickewecte jambuŋ basazejec.

18 E sâwecdâŋ i ŋaqi iŋucne heme huwec,
irec sâweczi sahac biucko â siec wamboŋ‐ticnao huzejec.

19 Erâ hoe ŋaqi tinac ecnehame rufazejec,
â umbika tinac ecnehame joma juzejec.

20Wofuŋtaonec gie furi izi kisâfâc‐nane fua‐jarezejec,
musâqorecnuhuc jueŋgopieŋ jaŋe hâcne.

21O Wofuŋ Anutu‐nane, goki ine
ʒâŋe biŋegere erâ sacfozic enarec!
Aki anonoc furi sâko fogarekacte bataracnuc!

22No qarâ suriŋne â hapetac jukopac,
ehame bu ʒaʒamaŋ‐nane fâuckekac.

23Hae owâeme nâkumuczi omaeekac irec sâc ekopac,
â mâŋâŋzi bisirec bawiseekac irec sâc.

24 Sowa juku dieŋ‐nane qiric qârâc eme,
sahac kekereŋ epo jukopac.

25Kisâfâc‐nane mu ruruc enareeŋgopieŋ,
jaŋe honecnurâ qizec fofotaric eeŋgopieŋ.

26O Wofuŋ Anutu‐nane, go baficnuc,
aki anonocgere sâcko bataracnuc.

27Megere qâreŋ fuakac i jowatutec honeniŋ;
Wofuŋ, goki hâcne wiac ʒi emeŋ.

28 Jaŋe sâwecdâŋmuzo murâ muniŋ,
ehame goki jambuŋge bâfuac!

Kisâfâc‐nane jaŋe qurutuanʒepieŋ;
ehame kiŋaŋŋicgezi bubiaŋ manazejec.

29Qoricnueŋgopieŋ jaŋemimizi ŋecjopazejec,
mimi‐jeŋiczi bilaŋke iŋucne erâ foŋjopazejec.

30Micnanezi Wofuŋ daŋgemusokahuc âzâcnezepac,
ŋicguru sâkoo e mumbiaŋkezepac.

31 Eki ŋic tac qararacne mefâre‐ticnao domaekac hâcne,
ehuc hâmooctemutaracneeŋgopieŋ
jaŋeremeonec bataraekac.

110
Anutuzi taha bapa ŋicwofuŋ dâŋ âzâcnewec

1Wofuŋzi nore Wofuŋ ʒiŋuc âzâcnewec:
“Ware fâre‐naneo ŋehaŋtec
râsifâcge guruc‐jopape

kikegere ââtesiŋ enʒepieŋ.”
2Wofuŋzi Zioŋkonec ŋicwofuŋ gunuge

tâpiri sâkonehec i sicnekac.
Râsifâcge jaŋere ŋondeŋko guriŋ bapa gie bac!

3Ŋicfâcge jaŋemaŋafec jaha fisi‐garepie
goki momori gurufâcge tiri tikio jowac‐jopa racmu.

Ŋafe furec hehe‐jekicko
titikuc fuaekac,
irec sâc socɋâricfâcge fisi‐gareniŋmu.

4Wofuŋ e dâŋ ʒiŋucmupaŋkewec,
i maŋne risieme mi beheocmu:

“Goki Melikisede ere sâcko
taha bapa juraʒihuc jucmu sanaŋ.”

5Wofuŋ e mefâregao domakac;
e kimbeŋ dameŋ‐ticnao ŋicwofuŋ qanʒaŋ‐jopaocmu.

6Ŋic gurune gurune jaŋerao okac babazu gie bame,
qâŋɋâŋ guru fufusuc fuaniŋmu,
qizec qanʒaŋne‐jareme mâreŋ sâckerâ foraniŋmu.

7 E hatamecko opâ fia nâc eocmu,
ehuc qacboc‐ticnehec domaocmu.

111
Anutu e sahackopec â maŋkopec jambuŋ‐nâpoekac

1Wofuŋ mumbiaŋkeniŋ!
No Wofuŋ maŋ hâcbuc jaha daŋge âzâcnepe,
ŋic siocmâc jaŋere ŋondeŋko â kikefuŋ guruo.

2Wofuŋtemeqâreŋ i bipinehec,
irec aŋac fojareekac jaŋemana wosâeeŋgopieŋ.

3Wiac bapa‐ticne i ʒâŋe biŋe â ʒai ʒonʒoŋhec,
â tiŋne‐ticne tofamâc fohuc juocmu.

4 E mâsi sâko‐ticne manasuhuc junaŋtema moc bâfuawec;
Wofuŋ e aki anonoc â buuruchec.

5 E araŋ bacneeŋgopieŋ jaŋe nânâ bâfua‐jareekac;
e ʒâʒâfic‐ticnere manasuhuc jaha juekac.

6 E ŋicne ŋicne jaŋeremâreŋ i ŋicfâc‐ticne jarehuc,
wiac tâpirihec eekac irec fuŋne jowatuwec.

7Meticnezi gie baekac i siocmâc â tiŋne;
sâcmutâc‐ticne i eeatuc tâmiric,

8 izi fofo sanaŋ foocte keteŋke‐hâmowec,
ŋiczi siocmâc â maŋhumuc juhuc reŋkeniŋte.

9 E kikefuŋfâc‐ticne firuec‐jopawec,
ehuc ʒâʒâfic‐ticne fofo sanaŋ foocte mupaŋkewec.
Ʒâŋe‐ticne tiri moc â bipinehec.

10Wofuŋ araŋ babacne izi maŋɋârâŋte hata fufuŋkene ekac;
irec giene baniŋmuzi wiac mana utuckeniŋmu.
Ere ʒâŋe biŋe foraʒihuc jaha juocmu.

112
Mitihec jaŋe sâcne juhâmoniŋmu

1Wofuŋ mumbiaŋkeniŋ!
Moc e Wofuŋ araŋ bacnehuc,

sâcmutâc‐ticnere bubiaŋ sâkomanaekac,
ere manape ʒerine ekac.

2Ɋâricfâcne jaŋemâreŋko tâpirihec juniŋmu,
tiŋne jaŋere guruzi jambuŋhec eniŋmu.

3 Ficticnao wiac sasawa mazuc mâriri foocmu,
â tiŋne‐ticnezi foraʒihuc juocmu.

4 Siocmâc jaŋe dapâcko tatamac fua‐jareocmu;
ŋic tiŋnezi aki anonoc â buuruchec juekac.

5Moc e buafec erâ ŋic wiac jaba jareekac e sâcne juhâmoocmu;
â dâŋgieo râepie dâŋticne sâcnemume biaŋkeocmu.

6Ŋic tiŋnezi ra ioc ware ioc moc mi eocmu,
irec ŋiczi ere raŋɋamanasuhuc juniŋmu.

7 E biŋedâŋ sâqocnere boc mi mezackeocmu,
maŋneziWofuŋtao roweckehuc qiŋ herâ domaocmu.

8 E hâbi heme hume hâhâwic tâmiric jufeku
râsifâcne sanaŋke‐jarerâ saoreŋ qaekac.

9 E boki bahuc hapetac wiac tahac‐jopaekac;
tiŋne juju‐ticnezi foraʒihuc juocmu;
eme ŋiczi sâsekupie ʒâŋe biŋe‐ticnezi feocmu.

10Ŋic sindaŋnezi e honerâ aarickeekac,
erâ mic kikiaric kiku omaeekac;
sindaŋnezi wiac fuaocte muekac i fârimâc eekac.

113
Anutu qeŋ bipinehec e muteŋkezo

1Wofuŋ mumbiaŋkeniŋ!
Wofuŋte kiŋaŋ qaqa ŋoŋe e mumbiaŋkeniŋ,
Wofuŋ ʒâŋe‐ticne mumbiaŋkeniŋ.

2Wofuŋte ʒâŋe i ʒiŋucziamuteŋkerâ,
dameŋ tâmiricmuteŋke rahuc juzo.

3 Ʒoaŋ wewefunaonec domarâ raku huhunao,
i Wofuŋte ʒâŋe jaha mumbiaŋkehuc juzo.

4Wofuŋ e ŋicne ŋicne jowarurâ fewec jukac,
eri tatamac‐ticnezi sambâŋ sirickerâ fekac.

5Mozi Wofuŋ Anutu‐nâŋec ere sâc jukac?
E faic eri ŋeŋe‐ticnao ŋekac.

6 Ehuc fime juwic wahame,
sambâŋ â mâreŋ honenʒaŋ‐jofaekac.

7 E qarâ suriŋne wândockonec bâfeŋneekac,
â hapetac jawa guruonec bafahareekac.

8 Erâ râememicne bapare gâjoŋko ŋeekac,
ehuc ŋicfâcne jaŋeremicne bapa qâteekac.

9 E ŋokac hufiŋne bafickeme ficte eri eekac,



MITI MÂNEC 114:1 825 MITI MÂNEC 115:10

ehuc mume ɋâricfâcne fuapie bubiaŋ manaekac.
Wofuŋ mumbiaŋkeniŋ!

114
Wofuŋ e ŋicfâcne jowac‐jopahuc mâsi bawec

1 Israezi Aigita mâreŋkonec faharewecko,
â Jakobore kikefuŋzi ŋicguru dâŋmarac‐jeŋic furune
jaŋe behec‐jopawecko,

2 Judazi Wofuŋte tiri ufuŋ ewec,
â Israezi uucmaŋ‐ticne ewec.

3 Eme hâweczi honerâ wisewec,
â Jordaŋzi fotikierâ rawec.

4 Tiki jaŋe lama ŋicne tinac tarambiŋ,
â mâreŋ facne jaŋe lama motec tinac kiwaembiŋ.

5Hâwec, go wemoczi bâʒâicgume wisekic?
Jordaŋ, go wemocte fotikierâ rakomec?

6 Tiki, ŋoŋe wemocte lama ŋicne tinac taraŋgopieŋ?
Mâreŋ facne, ŋoŋe wemocte lama motec tinac kiwaeŋgopieŋ?

7O mâreŋ, go Wofuŋtemaio ɋiɋiteckec,
Jakobore Anutu ere maio.

8 Eki hâcne qânâ hetikieme opâ ʒâkâŋ ekac,
erâ buse hetikieme opâ ʒâŋe fuakac.

115
Anutu jujune e mocjaha sâsezo

1Nâŋemâcne,Wofuŋ, nâŋemâcne,
gahacne ʒâŋe ine eri qaraweŋ bâfuacnec,
aki anonocge â jauŋ fârigere erâ.

2Ŋicne ŋicne jaŋe wemocte ʒiŋucmuniŋmu:
“Anutu‐jeŋic weni?”

3Anutu‐nâŋec e sambâŋko jukac,
ehuc wiac mana biaŋkeekac sâc bâfuaekac.

4 Jaŋere nemuɋâŋ ine siliwa â gol,
ŋicmezi ba akic ekicne.

5Mic fojareha dâŋmi mueŋgopieŋ;
ʒâŋe fojareha wiac mi honeeŋgopieŋ.

6Hazec fojareha sifu dâŋmi manaeŋgopieŋ;
sâke‐jeŋic fokac, â âsu ine mi manaeŋgopieŋ.

7Me fojareha wiac ba bâuacmi eeŋgopieŋ;
jaŋe kike‐jeŋichec, hata ine mi jueŋgopieŋ;
erâ marac‐jeŋiczi dâŋfânâŋmi eeŋgopieŋ.

8Ɋâŋ bâfuaeŋgopieŋ jaŋe wâc ɋâŋ iŋucne tinac,
erâ ɋâŋtemamanac jueŋgopieŋ jaŋe ɋâŋte sâc jaha.

9O Israe, Wofuŋtao roweckec!
Eki babafic‐ŋeŋic â maro‐ŋeŋic jukac.

10O Aroŋte kikefuŋ,Wofuŋtao roweckeniŋ!
Eki babafic‐ŋeŋic â maro‐ŋeŋic jukac.

11Wofuŋ araŋ bacneeŋgopieŋ, ŋoŋeWofuŋtao roweckeniŋ!
Eki babafic‐ŋeŋic â maro‐ŋeŋic jukac.

12Wofuŋzimanasuc‐nâpohuc juwec,
eki jambuŋ‐nâpoocmu,

eki Israe kikefuŋ jambuŋkeocmu,
eki Aroŋ kikefuŋ jambuŋkeocmu.

13 E Wofuŋ araŋ bacneeŋgopieŋ jaŋe jambuŋ‐jopaocmu,
piticne mecne kâcɋenemecne jambuŋ‐jopaocmu.

14Wofuŋ e basawec‐ŋopazejec, ŋoŋe â ɋâricfâc‐ŋeŋic.
15Wofuŋ sambâŋ â mâreŋ bâfuac‐jofawec eki jambuŋ‐ŋopazejec.
16 Sambâŋ i Wofuŋte sambâŋ,

mâreŋ ine ŋic nâŋâc nârewec.
17Hâmokicne jaŋeWofuŋ mi mumbiaŋkeeŋgopieŋ,

niniŋ siarereŋ haeo raeŋgopieŋ jaŋemâcne,
18 nâŋâc ine Wofuŋ muteŋkenʒepeneŋ,

ʒiŋuczia fuŋkerâ dameŋ tâmiric erahuc junʒepeneŋ.
Wofuŋ mumbiaŋkeniŋ!

116
Ŋicmoc ʒârâ ʒâpâonec batarakicne ere daŋge gae

1Wofuŋzi wira wâwâsic‐nane manaekacte
no e maŋzi jauŋkekopac.

2Oc, e hazec râe‐nareekac,
irec no jupemu sâc wâsickehuc juzepac.

3Hâmocte bitiŋzi rocnuwec, hâmoc haere uficzi orâŋnuwec,
eme hâhâwic â bipic tatara fua‐narewec.

4 Eme no Wofuŋte ʒâŋe wâsickepo:
“O Wofuŋ, juju‐nane asao roc!”

5Wofuŋ e aki anonochec â tiŋne,
Anutu‐nâŋec e buuruchec.

6Wofuŋ e ŋicmaŋhumuc hone maiŋ ejareekac,
no betaŋkehape eki baficnuwec.

7Maŋ qâqâtâc‐nane, go jujumanagao risiec,
Wofuŋzi ehâmo‐garekac.

8Go maŋ qâqâtâc‐nane hâmockonec batarameŋ,
ʒâŋeuc‐nane bâkereŋkemeŋ,
kike‐nane fâfâckezacte sabeckemeŋ.

9 Eme ʒi Wofuŋtemaio,
jujune jaŋere guruo jukopac.

10 “No mâretec sâqorekopac,” iŋucmupo,
erâ sifu manasiŋkepo.

11No maŋnane gâckememupo,
“Ŋic jaŋe burechec sasawa.”

12Wofuŋzi wiac sesic qeqeri tahacnuwec,

irec okacne wemo râcnepemu?
13No waiŋzi taha bâzi bâfeŋnehuc

Wofuŋte ʒâŋe riwaseckepe.
14No ŋic ŋokacfâcne sasawa jaŋeremaio,

Wofuŋ dâŋmupaŋkecnepo irec fârine bâfuape.
15Mitiŋicfâc‐ticne jaŋere hâmoczi

Wofuŋtemaio furi sâko ekac.
16O Wofuŋ, no gore kiŋaŋŋic jukopac;

kiŋaŋŋicge no kiŋaŋ narugere ŋokâ.
Goki kâpâcwâru‐nane firuemeŋ.

17No daŋgere taha bafisi‐garehuc,
Wofuŋ gore ʒâŋe riwaseckepe.

18Ŋic ŋokacfâcne sasawa jaŋeremaio,
Wofuŋ dâŋmupaŋkecnepo irec fârine bâfuape.

19 I Wofuŋ ufuŋ‐ticnere hae ʒoŋao epemu,
Jerusalem rune, ŋoŋere ŋondeŋko.
Wofuŋ mumbiaŋkeniŋ!

117
Ŋicne ŋicneWofuŋ mumbiaŋkenʒepieŋ

1Ŋicne ŋicne, ŋoŋeWofuŋ mumbiaŋkeniŋ;
ŋicguru ʒeŋgoma, ŋoŋe e muafeckeniŋ!

2Aki anonoc‐ticnezi nâŋâcnao tâpirihec fuakac,
Wofuŋte jauŋ fârizi fofo sanaŋ fokac.
Wofuŋ mumbiaŋkeniŋ!

118
Râsi sanaŋke‐jarerâ mumuteŋ gae hekicne

1Wofuŋ daŋge âzâcneniŋ, e uruc jauŋ‐ticnehec;
oc, aki anonoc‐ticne fofo sanaŋ fokac.

2 Eme Israezi muzejec:
“Oc, aki anonoc‐ticne fofo sanaŋ fokac.”

3 Eme Aroŋte kikefuŋzimuzejec:
“Oc, aki anonoc‐ticne fofo sanaŋ fokac.”

4 Eme Wofuŋ araŋ bacneeŋgopieŋ jaŋemunʒepieŋ:
“Oc, aki anonoc‐ticne fofo sanaŋ fokac.”

5 Ʒâic busâqoc faio juhuc Wofuŋ wâsickepo,
eme Wofuŋzimana‐narerâ rambaŋko râecnuwec.

6Wofuŋzi no siŋnukactemi hâwicnukac,
ŋic jaŋe wemo enareniŋmu?

7Wofuŋzi no baficnuocte siŋnukac,
irec no sanaŋkehuc râsifâc‐nane saoreŋ qajarepemu.

8Wofuŋte dapeŋko sosoŋke izi fekac,
ehame ŋicko rorowecke izi wahakac.

9Wofuŋte dapeŋko sosoŋke izi fekac,
ehame ŋicbomboŋko rorowecke izi wahakac.

10Ŋicne ŋicne jaŋe ʒeŋgoma somâcnumbiŋ,
eme Wofuŋte ʒâŋeo qanʒaŋ‐jopapo.

11 Jaŋe orâŋnuhuc somâcnumbiŋ,
eme Wofuŋte ʒâŋeo qanʒaŋ‐jopapo.

12 Jaŋe baŋac neŋgoc iŋucne bârârâŋnumbiŋ,
hârijâc rehacnezi bâruŋkeekac iŋuc enarembiŋ,
eme Wofuŋte ʒâŋeo qanʒaŋ‐jopapo.

13Hâhâwicne decnukupie farazo epo,
eme Wofuŋzi ine baficnuwec.

14Wofuŋ e tâpiri‐nane â mumuteŋ‐nane;
e sisipirickonec babatara‐nane ewec.

15A, tiŋne guru jaŋere qoruc bozeo
saoreŋ â ʒeri gae fuakac:
“Wofuŋ mefârenezi gie ɋicwânʒâŋ bakac,

16Wofuŋ mefârenezi faharekac,
Wofuŋ mefârenezi gie ɋicwânʒâŋ bakac.”

17No mi hâmopemu, ɋâricne jupemu,
ehuc Wofuŋ wiac bapa‐ticne mutaniŋkepemu.

18Wofuŋ e ʒocnehec bâtiŋnuwec,
erâ hâmoctemeo ine mi râecnuwec.

19 Taha ufuŋtemotâc ronareniŋ,
eme no ira raʒirâ Wofuŋ daŋge âzâcnepe.

20Wofuŋte sacmotâc ʒine hâcne,
tiŋne jaŋe ira raʒiniŋmu.

21Go micnaneo romeŋte daŋge gazakopac,
micnaneo rorâ sisipirickonec bataracnumeŋ.

22 Ficbapa ŋic jaŋe wâtuŋ surehuc behembiŋ,
wâtuŋ izi mi jâmâ wâtuŋ ezejec i!

23Wiac i Wofuŋtemicte iŋuc fuame,
ŋiczi honepene mâsi furune ekac.

24Dameŋ ʒi hâcneWofuŋzi bâfuawec,
irec maŋnao ʒeri ehuc bubiaŋ mananaŋ.

25O Wofuŋ, go bafic‐nâpoc!
O Wofuŋ, fâri biaŋ fua‐nârezejec!

26Wofuŋtemicte warekac e mumbiaŋkenaŋ;
Wofuŋte fickoneczi jambuŋ‐ŋopaŋgopeneŋ.

27Wofuŋ e Anutu, eki tatamac nârewec.
Ʒunʒuŋko reso bândeŋne rakupie alata ʒuŋenao fisizejec.

28Go Anutu‐nane, go hâcne daŋge gazape.
Go Anutu‐nane, go hâcnemuafecgupe.

29Wofuŋ daŋge âzâcneniŋ, e uruc jauŋ‐ticnehec;
oc, aki anonoc‐ticne fofo sanaŋ fokac.

119
Sâcmutâc dâŋte ʒeri mumuteŋ

1Hata bahacmâc jueŋgopieŋ, jaŋeremanape ʒerine ekac,
Wofuŋte sâcmutâc hata âteeŋgopieŋ jaŋe hâcne.

2Mumutaniŋ dâŋticne bâwâzâŋkeeŋgopieŋ, jaŋeremanape ʒerine ekac,
maŋ hâcbuc jaha wira basac ecneeŋgopieŋ jaŋe hâcne,

3wiac hehesicne moc mi ehuc,
ere kike hata bâjâpeeŋgopieŋ jaŋe.

4Go mumutâcge aijakic jaha
reŋkenaŋtemupaŋkemeŋ.

5 Jei, no dâŋsanaŋge reŋkehuctecne,
hata paŋnea âtehuc juzapo me!

6Mumupaŋ dâŋge hone dendeŋnehuc jupemuo,
mimizi nore faio mi feocmu.

7No mumutâc dâŋge tiŋne i mana maŋ eku
maŋ hâcbuc jaha daŋge gazapemu.

8No dâŋsanaŋge reŋkezomukopac;
go mi behecnu sanaŋkezemec!

9Ŋic socɋârimoczi weniŋucko sâcnemaŋɋaɋac juocmu?
E dâŋgere sâcko hata‐ticne soŋaŋkehuc sâcne eocmu.

10No maŋ hâcbuc jaha wira basac egareekopac;
go qataŋnuhaŋ mumupaŋgemi qâsuazepac.

11No sâqocne bahuc bugao bazipore,
dâŋgemaŋnaneo qâzuckepe foekac.

12O Wofuŋ, no muteŋgukopac,
go dâŋsanaŋge qazu‐narezemec.

13Micgere mumutâc dâŋ sasawa,
i micbipic‐nanezi mufuaekopac.

14Mumutaniŋ hatagere aŋacnukac,
i moneŋ mafare aŋacmamana irec sâc.

15Mumutâc dâŋgeremanatâc qâtâc epemu,
â hatage hone dendeŋnehuc jupemu.

16Dâŋsanaŋgemana ʒiziwepemu,
â dâŋgere ninikec mi jupemu.

17Kiŋaŋŋicge ehâmo‐narezemec,
eme jufehuc dâŋge reŋkezepac.

18 Ʒâŋe‐nane bâtâcnetec sâcmutâc dâŋgere
qâreŋ biaŋ hone jaŋgeŋkezepac.

19No mâreŋko jaba jukopacte,
mumupaŋ dâŋgemi bâsoŋke‐narezemec.

20Maŋ qâqâtâc‐nanezi mumutâc dâŋgere
dameŋ sâc hâmohuc juekac.

21Ŋic pepecne â sâwechec jaŋe hanec‐jopaekic,
jaŋe hâcnemumupaŋ dâŋge râpeckeeŋgopieŋ.

22Mimi busâqoc fua‐narekac i nowac roc,
no mumutaniŋ dâŋge bajuekopac.

23Ŋicmicne jaŋe dâŋ qanarehuc juhapie,
kiŋaŋŋicge no sifu dâŋsanaŋgemanatâc qâtâc eekopac.

24Mumutaniŋ dâŋgezi aŋac bâfua‐nareekac,
ehuc uŋ sawaŋ‐nane eekac.

25Maŋ qâqâtâc‐nanezi gâc wândocko bohotakac;
irec dâŋgere sâckomocwâc bâfiriecnuc.

26 Juju‐nanere fuŋne gazape mana‐naremeŋ;
irec dâŋsanaŋge qazu‐narec.

27Mumutâcgere hata nowatu‐hâmoc,
eme no mâsi biaŋgeremanatâc qâtâc epe.

28 Buʒâiczimaŋnane bârokawekacte,
dâŋgere sâcko basanaŋnuc.

29 Burecte hata bârârietec taic raha,
sâcmutâc dâŋge qâmie‐narec.

30 Siocmâc jujure hata ro sakac epo,
irec mumutâc dâŋgemai fonarekac.

31Mumutaniŋ dâŋgao qohotaekopac;
o Wofuŋ, go manahaŋ mi qurutuazepac.

32Go maŋnane bâŋɋârâŋkekicte,
sâcmutâc dâŋgere hatao âte rapemu.

33O Wofuŋ, go dâŋsanaŋgere hata qazu‐narec,
eme no mi kikizu raku tofanao fisizepac.

34Mamana tahacnutec sâcmutâc dâŋge bajuhuc,
maŋ hâcbuc jaha reŋkezepac.

35 Sâcmutâc dâŋgere hatao jowacnuzemec;
no irec aŋac‐nane fokac.

36Maŋnane fâretecmoneŋ huhurere andac râpeckehuc,
mumutaniŋ dâŋgao qohotazejec.

37 Ʒâŋe‐nane bâtikietec wiac sisirowenao mi fizepac;
ehuc hatagao juju bâfua‐narec.

38Araŋ bagareeŋgopieŋ jaŋe wiac jarezo mupaŋkemeŋ,
wiac irec fârine kiŋaŋŋicge norao bâfuazemec.

39Mimihec jujure hâwicnukactemanahaŋ nowaruzejec;
gore mumutâc dâŋ ine biaŋne.

40 Jâmbomac, no mumutâc dâŋgeremaŋhâhâŋ enarekac,
irec tiŋnegezi juju bâfua‐narec.

41O Wofuŋ, aki anonocgere fârine norao fuazejec,
â mumupaŋgere sâcko baficnuzemec.

42 Eme mu ruruc enareeŋgopieŋ jaŋe dâŋ sâcne bâtikie‐jarepemu,
no gore dâŋko hâcne roweckeekopac.

43No dameŋ sâc dâŋfârimupemurâ tâpirimi nowac rozemec,
no mumutiŋ dâŋgeremamanac jukopac hâcne.

44No sâcmutâc dâŋge ʒuʒuhuc bajupemu,
ehuc moc mi behepemu.

45No mumutâc dâŋgeremu wioc epo,
irec rambaŋko sâcne rac warec jupemu.

46 Erâ no mimi gaŋgaŋ tâmiric ŋicwofuŋ maio,
mumutaniŋ dâŋgeremu binaŋ epemu.

47No sâcmutâc dâŋgere aŋacnuekacte,
irec dâŋmuhuc mana ʒiziweekopac.

48 Erâ sâcmutâc dâŋgeremanape fejâmbâŋkeekac,

ehuc dâŋsanaŋgeremanatâc qâtâc eekopac.
49Kiŋaŋŋicge no dâŋ nazameŋ irec fârine bâfuac,

go enaretec irec woŋec juekopac hâcne.
50Mumupaŋ dâŋgezi bâgunucnuwec,

izi ʒârâ hâriŋko bâmiriŋnuekac.
51Ŋic sindaŋne jaŋemâretecmu ruruc enareeŋgopieŋ,

eme no ine sâcmutâc dâŋgemi râpeckeekopac.
52O Wofuŋ, go mumutâc dâŋge esecne mufuameŋ,

no irec manasupe bâmiriŋnuekac.
53Ŋic sindaŋne jaŋe sâcmutâc dâŋge râpeckeeŋgopieŋ,

irec mâretec aaricnuekac.
54 Jaba mâreŋ‐naneo ʒi jukopacko,

dâŋsanaŋgezi ʒeri gae‐nane eekac.
55O Wofuŋ, no ŋafeo ʒâŋegeremanasuhuc foekopac,

ehuc sâcmutâc dâŋge basanaŋkeekopac.
56Mumutâc dâŋge bajukuhape,

wiac fâri biaŋ i fua‐narewec.

57Wofuŋ, go kâdoc biaŋ‐nane;
irec no dâŋge bajuzo mupaŋkekopac.

58No maŋ hâcbuc jaha numu‐garekopac:
“Mumupaŋgere sâcko aki anonoc enarec.”

59Go wiac eekic no irec manasurâ,
mumutaniŋ dâŋgemana maŋ ezo enarekac.

60No ŋeŋec ʒeʒepec mi ehuc fâro barâ
sâcmutâc dâŋge reŋkeekopac.

61Ŋic sindaŋne jaŋere uficzi orâŋnume,
sifu sâcmutâc dâŋgeremi nikecnuekac.

62No ŋafe ʒâʒâŋiŋko faharerâ,
mumutâc dâŋge tiŋne irec mumbiaŋguekopac.

63Araŋ bagarehuc mumutâc dâŋge reŋkeeŋgopieŋ
jaŋe âgo ejare‐fâreekopac.

64O Wofuŋ, aki anonocgezi mâreŋ fusucmawec;
irec go dâŋsanaŋge qazu‐narezemec.

65O Wofuŋ, go mumupaŋ dâŋgere sâcko
kiŋaŋŋicge no ehâmo‐naremeŋ.

66No sâcmutâc dâŋgemana ʒakiekopacte
maŋɋârâŋ â mamana tara qazu‐narezemec.

67Go mi bawahacnuhaŋ qac qâsoric ehuc jupo;
ʒiŋuczia ine dâŋge bâjâpekopac.

68Go uruc jauŋgeheczi eehâmo gie baekic,
irec dâŋsanaŋge qazu‐narezemec.

69 Pepec‐jeŋicheczimicko âkec enarembiŋ,
no ine mumutâc dâŋgemaŋ hâcbuc jaha honehuc juekopac.

70Maŋjeŋic râŋgeŋkerâ mumuŋ jâc sahac iŋucne ewec;
no ine sâcmutâc dâŋgere bubiaŋ fonarekac.

71Goki sowine bawahacnumeŋ;

iŋuc etecne dâŋsanaŋgere fuŋnemanapo.
72Gol â siliwa guru sâkoremanape wahaha

micgere sâcmutâc dâŋtemanape fekac.

73Megezi sahac‐nane bâfuarâ ba akic emeŋ;
ʒi ine mamana tahacnutec sâcmutâc dâŋgemanazepac.

74Araŋ bagareeŋgopieŋzi honecnurâ aŋac‐jopaocmu,
noni dâŋge worickehuc jupo hâcne.

75O Wofuŋ, no manakopac, okac babazuge tiŋne,
go jauŋ fârigere erâ bawahacnumeŋ.

76Aki anonocgezi bâmiriŋnuzejec,
kiŋaŋŋicge no mupaŋke‐naremeŋ irec sâcko.

77 Buurucgezi fisi iqicnume juzepac;
sâcmutâc dâŋgemana ʒiziweekopac i.

78 Pepecnehec jaŋemaŋgâŋ ro waha âte enarembiŋte,
goki mimi qaqa ejarezemec;
no ine mumutâc dâŋgemanasuhuc jupemu.

79Araŋ bagareeŋgopieŋ â mumutaniŋ dâŋgemaŋkeeŋgopieŋ,
jaŋe ejaretec norao ʒuhuckenʒepieŋ.

80Maŋnanezi dâŋsanaŋgao paŋʒâic qohotazejec,
eme moc mi qurutuazepac.

81Maŋ qâqâtâc‐nanezi bâbâpiaŋgere hâmohuc jukac,
dâŋgezi fâri fideteŋ eocte woŋec juekopac.

82 Ʒâŋe‐nanezi mumupaŋgere fârine honeocte
fiipieku betaŋkekac,
ehuc wiokac: “Mo dameŋko bâmiriŋnuocmu?”

83No ʒopo ʒuo foku hahaŋkeekac iŋucne epo,
erâ sifu dâŋsanaŋgeremi nikecnuwec.

84Kiŋaŋŋicge nore ŋafe ʒoaŋ wezimuc fokac?
Fific guguriŋ enareeŋgopieŋ jaŋere dâŋ
mo dameŋkomutaracmu?

85Ŋic pepecne jaŋe wiwitic râe‐narembieŋ,
sâcmutâcgere sâckomi jueŋgopieŋ jaŋe hâcne.

86 Sâcmutâc dâŋge i dâŋ fârine sasawa;
jaŋe ine bureczi nu jâpec eeŋgopieŋte baficnuc!

87 Jaŋemâreŋko juju‐nane hetâcnezo embieŋ,
eme sifu mumutâc dâŋgemi behekopac.

88Go aki anonocgere erâ juju‐nane akickec;
eme no micgere mumutaniŋ dâŋ reŋkezepac.

89O Wofuŋ, gore dâŋ i sambâŋko
sanaŋne keteŋkekicne fokac.

90 Jauŋ fârigemimiŋzi ɋâric fosanaŋkekac;
â mâreŋ ine hobeteŋne râemeŋte ŋesanaŋkekac.

91Gore micdâŋtemiŋecgac ŋekac jaha
â wiac sasawa jaŋe go kiŋaŋ qagareŋgopieŋ.

92 Sâcmutâc dâŋgezi bubiaŋ mi qanarezacko
ine maŋʒâiczi sipiricnume omaezapo.

93Mumutâc dâŋgeremoc mi nikecnuzokac,
izi hâcne bâgunucnutec juekopac.

94Go runane jukomecte baficnuc,
no mumutâc dâŋgere wiohuc juekopac.

95Ŋic sindaŋne jaŋe nuniŋte somâ barâ foeŋgopieŋ,
no ine mumutaniŋ dâŋgemaŋkehuc juekopac.

96Wiac qarâ biaŋ sasawa i sifu babahacne fuame honeekopac,
gore sâcmutâc dâŋzi ine roma roma bakicne.

97 Sâcmutâc dâŋgere aŋacnuekac i fuŋmoc jâmbâŋ!
Ʒoaŋ ʒora mana utuckehuc juekopac.

98 Sâcmutâc dâŋgezimaŋɋârâŋ bâfua‐narekume,
râsifâc‐nane siric‐jopaekopac;
no tofamâcmaŋke juekopac hâcne.

99Mamanahec ehuc qaqazufâc‐nane qâhuc‐jopaekopac,
mumutaniŋ dâŋgemana utuckeekopac irec hâcne.

100Wiac mana wosâehuc ŋicraŋɋa siric‐jopaekopac,
mumutâc dâŋge hone jaŋgeŋkekopac irec hâcne.

101Kike‐nanezi hata sâqocne i me i âtezacte aka hecneekopac,
i dâŋge reŋkepemurâ iŋuc eekopac.

102Go mumutâc dâŋge qazu‐naremeŋte,
no moc mi râpeckeekopac.

103Dâŋgemanape aŋac ʒizine eekac,
izi baŋacte aŋac sirickekac i!

104Gore mumutâc dâŋzimamana tara bâfua‐nareekac;
irec hata hehesicne geŋke‐fâreekopac.

105Dâŋgezi kike‐nane lambe ecneekac,
â hata‐naneo tatamac bâfuaekac.

106No mumutâc dâŋge tiŋne i bâjâpepemurâ,
Anutu gore maio mupaŋkehucmujomirepo.

107No ro waha âte enarekicne;
o Wofuŋ, go dâŋgere sâcko bâgunucnuc.

108O Wofuŋ, no afeckehuc miczi taha bagarepe manatec sâckezejec,
eme mumutâc dâŋge qazu‐narezemec.

109No dameŋ sâc hâmoczimaicnuekac,
ehame sâcmutâc dâŋgemi nikecnuekac.

110Ŋic sindaŋne jaŋe bitiŋ râe‐narembieŋ,
no ine mumutâc dâŋgemi râpeckekopac.

111Mumutaniŋ dâŋgezimerâfâc fofo sanaŋ‐nane ekac;
ŋicbureŋ, i buhândâŋ‐nane ekac.

112No dâŋsanaŋge reŋkeperemaŋnane qafeŋkekopac,
i dameŋ sâc eraku etarapemu.

113Ŋicmaŋ sosohoc jaŋere takicnuekac,
sâcmutâc dâŋgere ine aŋacnuekac.

114Go dapeŋ‐nane â maro‐nane,
no dâŋgemaŋzi worickekopac.

115 Sâqocne bapa, ŋoŋe behecnu raniŋ,

eme Anutu‐nanere sâcmutâc dâŋ reŋkepe.
116Mumupaŋgere sâcko dopecnutec juzepac,

eme mamanac‐nanezi fârimâc eme mi qurutuazepac.
117 Basanaŋnutec bâbâpiaŋ bâfuazepac,

erâ dâŋsanaŋge ʒuʒuhuc jaha bajuzepac.
118Qâsoriehuc dâŋsanaŋge râpeckeeŋgopieŋ jaŋe behec‐jopaekic;

jei, eeatuc gie‐jeŋic fârimâc eekac.
119Mâreŋko ŋic sindaŋne sasawa jaŋeremanatec jawa eekac;

irec mumutaniŋ dâŋgere aŋacnuekac.
120Go araŋ bagarehuc sahac‐nane gâgâmârâekac,

â mumutara dâŋgeremezacnuekac.

121Wiac tiŋne â biaŋne ewarehuc jupo;
irec bawahacnueŋgopieŋ jaŋeraomi qikiŋnuc.

122Kiŋaŋŋicge no sacfozic enarec,
ehuc penaroŋhec jaŋemana‐jaretec mi bawahacnunʒepieŋ.

123Mumupaŋge tiŋne irec fârine fuaocte
ʒâŋe‐nanezi fiipieku betaŋkekac.

124Kiŋaŋŋicge no aki anonocgere sâcko wiac enarec,
ehuc dâŋsanaŋge qazu‐narec.

125No kiŋaŋŋicge jukopacte mamana tara tahacnuc,
eme mumutaniŋ dâŋgemana jaŋgeŋkezepac.

126Ŋic jaŋe sâcmutâc dâŋge huckembieŋ;
irec Wofuŋ goki okacne bazu‐jarecmurâ dameŋnemaickekac.

127 Irec no sâcmutâc dâŋgere fehuc aŋacnukac,
gol â gol ematauckekicne irec aŋac‐nane wahakac.

128 Erâ no mumutâc dâŋgere sâcko hata tiŋne juekopac,
burec hatane hatane irec takicnuekac.

129Mumutaniŋ dâŋge i eri‐ticnehec;
irec maŋnanezi ira qohotaekac.

130Dâŋgere fuŋne ritupie tatamac fuaekac,
eme ŋicmaŋhumuc jaŋe wiac mana jaŋgeŋkeeŋgopieŋ.

131No sâcmutâc dâŋgere boc enareekacte
maŋhâhâŋ ehuc micaaŋ jukopac.

132Norao fotikierâ aki anonoc enarec;
ʒâŋegere aŋac‐jopaekac jaŋe iŋuc hâcne ejareekic.

133Dâŋgere sâcko hata âte ʒakierâ juzepac,
eme wiac hehesicne moczi ŋicbomboŋ mi enarezejec.

134Ŋic jaŋe bawahacnunʒipiŋte jaŋeraonec bataracnuzemec,
eme no mumutâc dâŋge bâjâpezepac.

135 Ʒâŋemaigezi kiŋaŋŋicge no tamae‐narezejec,
ehame dâŋsanaŋge qazu‐narezemec.

136Ŋic jaŋe sâcmutâc dâŋgemi reŋkeeŋgopieŋte
ʒâŋeuc‐nane fusinehec wahahuc foekac.

137O Wofuŋ, go tiŋne rune,
â okac babazuge sâckoa fuaekac.

138Go mumutaniŋ dâŋge sâcticnemanahuc basanaŋkemeŋ,

jauŋ fârigere sâcko jâmbâŋ.
139Kisâfâc‐nane jaŋe dâŋgere nikec‐jopakacte

no bunane bâruŋkekac.
140Mumupaŋ dâŋge i esâicke tarakicne,

irec kiŋaŋŋicge noni maŋzi jauŋkekopac.
141No ŋic omane â qarâ suriŋne,

erâ sifu mumutâc dâŋge irec mi nikecnuekac.
142 Tiŋnege i tiŋne fofo sanaŋ,

â sâcmutâc dâŋge i dâŋ fâri qizecne.
143 Ʒâic â ʒârâ hâriŋ bâfuacnuekacko

sâcmutâc dâŋgezi bubiaŋ bâfua‐nareekac.
144Gore mumutaniŋ dâŋ i tiŋne fohuc juzokac,

irec mamana tara bâfua‐narec, eme sâcne jupemu.

145No maŋ hâcbuc jaha wira‐garekopac: Wofuŋ, go mana‐narec.
No dâŋsanaŋge reŋkehuc jupemu.

146No wâsicgukopac: Go baficnuc;
eme no mumutaniŋ dâŋge soŋaŋkepe.

147No hae mi fureha fahare wira‐gareekopac;
erâ dâŋgere woŋec juekopac.

148Ŋafe ʒora ɋâricne fohuc juekopac,
ehuc mumupaŋ dâŋgeremanatâc qâtâc eekopac.

149Aki anonocgere erâ marac fânâŋ‐nane manac;
o Wofuŋ,mumutiŋgere sâcko juju‐nane hone maiŋ ezemec.

150Dâŋ qanareeŋgopieŋ ŋic i jaŋe bâjâpecnuŋgopieŋ;
sâcmutâc dâŋge ine râpeckerâ jueŋgopieŋ.

151Wofuŋ, go ine bâqiŋnurâ jukomec.
â sâcmutâc dâŋge i fârinehec sasawa.

152Mumutaniŋ dâŋgezimârâc jaha mufuame manapo;
Gore dâŋ i fofo sanaŋ foocte râemeŋ.

153 Ʒârâ hâriŋ‐nane honerâ bataracnuc,
no sâcmutâc dâŋgeremi nikecnuekac.

154Dâŋnanemuku firuecnuzemec,
erâ mumupaŋgere sâcko juju ɋâricne tahacnuzemec.

155Ŋic sindaŋne jaŋe bâbâpiaŋzimi bâqiŋ‐jopaekac,
jaŋe dâŋsanaŋge qâoma ecneeŋgopieŋ.

156O Wofuŋ, go buurucge ɋârâŋne,
irec mumutiŋgere sâcko juju tahacnuzemec.

157 Bocjahazi fific guguriŋ â râsi enareeŋgopieŋ,
eme no ine mumutaniŋ dâŋgemi beheekopac.

158No nâme nikecne honec‐joparâ mamakâcnuekac,
jaŋe sâcmutâc dâŋgemi reŋkeeŋgopieŋte.

159 Fitec wareme honec, no mumutâc dâŋge âgo ecnekopac.
Wofuŋ, go aki anonocgere sâcko juju ɋâri bâfua‐narezemec.

160Dâŋge sasawa qâhâckerâ ʒâŋene dâŋfârimuzo,
â mumutâc dâŋge tiŋne i fofo sanaŋ fofâreocmu.

161Ŋic fekicne jaŋemaŋgâŋ fific guguriŋ enareeŋgopieŋ,



MITI MÂNEC 119:162 836 MITI MÂNEC 120:6

nore maŋzi ine dâŋgeremaname bipinehec eekac.
162No mumupaŋ dâŋgere bubiaŋ manaekopac,

i mafa sâko bâfuahuc bubiaŋ manaeŋgopieŋ irec sâc.
163No burecdâŋte takicnuekac â mamakâcnuekac,

sâcmutâc dâŋgere ine aŋacmanaekopac.
164Gore mumutâc dâŋ tiŋne irec erâ

ʒoaŋ sâc arec 7 mumbiaŋguekopac.
165 Sâcmutâcgere aŋac‐jopaekac jaŋe juju biaŋ bâfuaeŋgopieŋ,

hata jupie wiac moczi mi fâfâc‐jopaekac.
166No Wofuŋ gore bâbâpiaŋtemamanac jukopac,

ehuc sâcmutâc dâŋge reŋkehuc juekopac.
167Maŋnanezimumutaniŋ dâŋge bâjâpeekac,

irec hâcnemâretec aŋacnuekac.
168No mumutâc â mumutaniŋ dâŋge reŋkeekopac,

go hata‐nane i kâucmoc mi baekic.

169O Wofuŋ,mu wâwâsic‐nanezi fâ bâfuacguzejec;
eme dâŋgere sâckomamana tara tahacnuzemec.

170Nunumu‐nanezi maigao fisizejec;
mumupaŋgere sâcko bâpiaŋnuzemec.

171Micbipic‐naneonec mumuteŋ sâronehec wahazejec;
goki dâŋsanaŋge qazu‐nareekicte.

172Nameŋ‐nanezi dâŋgere ʒeri gae hezejec,
sâcmutâc dâŋge tiŋne sasawa fokacte.

173Megezi baficnuocte ʒawiehuc juzejec,
no mumutâc dâŋge sakarepore.

174O Wofuŋ, no bâpâpiaŋgeremaŋhâhâŋ enareekac,
â sâcmutâc dâŋgere bubiaŋ manaekopac.

175Mana‐naretec juzepac, ehuc mumbiaŋguzepac,
â mumutâcgezi baficnuzejec.

176No lama sifuckekicne iŋucne qâsoriepore
go kiŋaŋicge no basacnuzemec;
no sâcmutâc dâŋgeremi nikecnuekac.

120
Burec â ʒika fuame Wofuŋ wâsickekicne

1No ʒârâ hâriŋko juhuc, Wofuŋ ʒiŋuc wâsickekopac,
i mana‐narezejec:

2 “O Wofuŋ, ŋicmicbipic‐jeŋic burecnehec
â nameŋ‐jeŋic siocnehec,
jaŋeraonec bataracnuzemec.”

3 Eeatuc ŋic ŋoŋe Anutuzi wemo eŋareocmu?
Erâ wemo okacne bâfua‐ŋareocmu?

4 Ʒikare tepe motec mictara,
erâ tepe motec ʒockisoŋ i!

5 Jei, no wemocte Meseke mâreŋko jaba jukopac!
No wemocte Kedera mâreŋte qoruc bozeo jukopac!

6No dameŋ ʒora, wamare takic‐jopaekac,

ŋic iŋucne jaŋerao juekopac.
7No ŋic wamane; erâ dâŋmuipiehape

jaŋe ʒika bâmockeeŋgopieŋ.

121
Wofuŋzi bafic‐nâpohuc sabec‐nâpoekac

1 Tiki mâreŋkopec qâhâŋnerâ fikopac.
Babafic‐nane wenirec moc wareocmu?

2 I Wofuŋtaonec warekac,
sambâŋmâreŋ bâfuawec eraonec hâcne.

3 Eki manaha kikege qiriŋ mi qaocmu,
kitaŋge guŋzimi qâmâckeocmu.

4Manakic, Israe hone kitaŋ ecneekac,
e guŋ tâmiriczi ɋâricne hati juekac.

5Wofuŋ e kitaŋge,Wofuŋ e mumucge,
fâregao domakac hâcne.

6 Irec ʒoaŋko ʒoaŋzi qa bâʒâicmi egareocmu,
â ŋafeomosazi wâcmi sipiricguocmu.

7Wofuŋ e sisipiric sasaware sabecguekac,
e hâcne jujuge sabeckeekac.

8 Fahare racmuo â fisi focmuo Wofuŋzi sabecguekac,
dameŋ ʒi eekaczi erahuc juzokac sanaŋ.

122
Jerusalem haere bubiaŋ gae

1 Ʒiŋuc nazapie bubiaŋ manapo:
“Wofuŋte ufuŋko fenaŋ!”

2 Joe Jerusalem, kike‐nâŋeczi
gore sacmaŋko âterâ domambeŋ.

3 Joe Jerusalem, hae sâko heɋârerâ bakicne,
saczi râreckeme qâzuc jaha qiŋ herâ ŋekac.

4 Eme kikefuŋ birine birine feeŋgopieŋ,
Wofuŋte kikefuŋ biri,

Israe musanaŋkecnekicne irec sâko,
Wofuŋte ʒâŋe daŋgemumuteŋ ecneniŋte.

5 Ira hâcne dâŋgiere eri ŋeŋe ŋerakac,
Dawidire kikefuŋ jaŋere eri ŋeŋe.

6 Jerusalem haeo wama foocte numuniŋ:
“Gore ejareekac jaŋe juhâmonʒepieŋ.

7 Sacmaŋgao wama fohuc juzejec;
ficmaŋgao jujuhâmo fozejec.”

8Âgo qomâfâc‐nane jaŋere erâ
ʒiŋucmukopac: “Sacmaŋgao wama fozejec.”

9Wofuŋ Anutu‐nâŋec ufuŋ‐ticnere erâ
jujuhâmo fua‐gareocte numukopac.

123
Anuturao ʒâŋe fizo

1 Sambâŋ eri ŋeŋegao ŋekomec;
gorao qâhâŋnerâ fipe hefakac.

2Manakic, kiŋaŋ motec jaŋe bomboŋ‐jeŋicte
meo ʒâŋe fieŋgopieŋ,

â kiŋaŋ naru jaŋe ŋokac bomboŋ‐jeŋicte
meo ʒâŋe fieŋgopieŋ,

iŋuc hâcneWofuŋ Anutu‐nâŋectao,
buuruc enâreocte ʒâŋe fihuc jueŋgopeneŋ.

3 Buuruc enârec, o Wofuŋ, buuruc enârec!
Ŋiczi suŋgiŋ‐nâpokupie gapec‐nâpokac.

4Ŋic ʒoraŋne jaŋere âke sisicte
â ŋicmaŋfefe jaŋeremururuc dâŋte
mâretec gapepec‐nâpokac.

124
Anutu e ŋeŋezic‐nâŋec

1 “Wofuŋ e sacfozic mi enârememuzac
weniŋuc fua‐nârezac?”
Israe, go muc!

2 “Ŋic jaŋe wiac enâreniŋte faharembiŋko
Wofuŋ e sacfozic mi enârememuzac,

3 ine aaric‐jeŋicte ʒoc bâruŋkewecko,
ɋâricne jaha ɋâcnâponʒapiŋ hâcne.

4 Erâ rumizi âke tarac‐nâpozac,
â opâ sâronezi âke utuc‐nâpozac.

5 Erâ opâ sâko jaŋe
qâuruc‐nâpo‐fârenʒapiŋ.”

6Wofuŋ e micsiec‐jeŋickomi râec‐nâpowecte
muteŋ bâteŋ ecnezo!

7Wipezi wosaŋeŋ bapa wisecneekac, iŋuc wise‐jarembeŋ.
Wiwitic tâcnewec, rambaŋko juŋgopeneŋ.

8 Babafic‐nâŋec i Wofuŋzi jukac,
sambâŋ â mâreŋ bâfuac‐jofawec eki hâcne.

125
Anutuzi Israe ŋicfâcne sabec‐jopaekac

1Wofuŋtao roweckeeŋgopieŋ jaŋe Zioŋ tiki iŋucne;
Zioŋ e qiriŋ mi qahuc qiŋ herâ ŋesanaŋkekac.

2 Tikizi Jerusalem hae orâŋkerâ ŋeraŋgopieŋ,
Wofuŋ e iŋuc hâcne ŋicfâcne orâŋ‐jopaekac;
ʒiŋuczia ekaczi eraʒihuc juocmu sanaŋ.

3 Tiŋne juju ŋicmâreŋ kâdoc qajarekicne i
ŋic sindaŋne jaŋere ŋicwofuŋ gunuzi
mi soŋaŋkehuc juzejec.

Wemocte? Ine tiŋne juju ŋic jaŋe wâc eebapa sindaŋne
ba bâuac enʒipiŋte.

4O Wofuŋ, go ŋic biaŋne uruc jauŋ ejarezemec,
maŋjeŋicko siocmâc fokac jaŋe hâcne.

5Â qâsoriehuc hata hehesicne âteeŋgopieŋ,
ine Wofuŋ goki sâqocne bapa jaŋehec bârâriec‐jopazemec.
Israe kikefuŋko wama fozejec!

126
Wofuŋzi juju hata herisieme bâbâmiriŋ fuaekac

1Wofuŋzi Zioŋte kâpâcwâru ŋic bârisiec‐jopaocmuo
manapene guŋ manaŋgopeneŋ tinac eocmu.

2Dameŋ ira gâgâwizimicnâŋec fusucmaocmu,
â ʒeridâŋzi nameŋ‐nâŋec sakareocmu.

Dameŋ ira qâpuc jaŋemuniŋmu:
“Wofuŋzi wiac fekicne ejarekac.”

3Wofuŋzi wiac fekicne enârewec,
irec bubiaŋ manaŋgopeneŋ.

4O Wofuŋ, go juju hata‐nâŋec herisiec,
Ʒoaŋ Mâreŋko opâ hata herisieekic iŋuc.

5Kiohuc hândâŋ tieeŋgopieŋ,
jaŋe ʒeri ehuc fârine qa roro eniŋmu.

6Kikione ejareha wiac ukicne amecke raeŋgopieŋ,
jaŋe ʒâhec fârine defisihuc ʒeri bari eeŋgopieŋ.

127
Anuture jambuŋzi fâri bâbâfua

1Wofuŋzi fic mi baocmuo,
fic bapa ŋic jaŋe gie bâipieniŋmu;

Wofuŋzi hae mi soŋaŋkeocmuo,
ruc bapa ŋic e maŋgâŋ guŋɋâri juocmu.

2Ŋoŋemaŋgâŋ furicte faharerâ,
gie baŋafeku guŋdameŋ jâurueŋgopieŋ,

erâ ʒâic gie bahuc nânâ nâeŋgopieŋ.
Jorocfâcne jaŋe baku guŋ fohapie jareekac.

3Oi, ŋokâ guru sâko i Wofuŋte taha biaŋ,
â bifuŋkonec fuakicne jaŋe wiac furi sâko.

4 Socɋâri juhuc ŋokâ bâfuac‐jopakicne,
i ʒikaŋic tepe motec focnekac irec sâc.

5Moc e i mi basaocmuzi sâcne juhâmoocmu,
â râsifâcne jaŋehec tomao dâŋgie bahuc mi qurutuaocmu.

128
Anutu araŋ bacnehuc sâcne juhâmozo

1Wofuŋ araŋ bacneeŋgopieŋ jaŋeremanape ʒerine ekac,
ere hata âtehuc juniŋmu jaŋe hâcne.



MITI MÂNEC 128:2 840 MITI MÂNEC 130:5

2Megezi gie bacmu irec fârine fuame nâcmu,
erâ bubiaŋ manahuc sâcne juhâmocmu.

3Ŋonâŋgezi ficmaŋgao domaocmu,
i waiŋ jâcne fâri rarau iŋucne.

Ɋiefâcge jaŋe oliwa gitecne iŋucne
teboge râreckerâ ŋeraniŋmu.

4Manakic, ŋicmoc Wofuŋ araŋ bacneocmu,
erao jambuŋ iŋuc hâcne fuaocmu.

5Wofuŋ e Zioŋko juhuc jambuŋguzejec!
Jerusalem haere mazuc mâriri
i jufecmu sâc ʒoaŋne ʒoaŋne honezemec!

6Ŋosafâcge fuapie honec‐jopazemec!
Israe kikefuŋko wama fozejec!

129
Râsi jaŋe Israe kikefuŋ fific guguriŋ ecne‐bipiembiŋ

1 Israe e ʒiŋucmuzejec:
“Jaŋe ɋieonecteaŋ fific guguriŋ enarembiŋ,

2 jambomac, jaŋe ɋieonecteaŋ fific guguriŋ enarembiŋ,
erâ sifu mi bawahacnumbiŋ.

3 Jaŋe râpe‐naneo mâreŋ bâbâfâuc gie bahuc
wâcʒora bâfua rambiŋ.”

4 Eme Wofuŋ e ine tiŋne jukacte
ŋic sindaŋne repa‐jeŋic hetâcnewec.

5 Zioŋ qaisockeeŋgopieŋ jaŋe sasawa
qurutuarâ risie ranʒepieŋ.

6 Jaŋe ficbupuo qinʒiŋ fua fuahuc
hâmo ɋaŋac eekac irec sâc enʒepieŋ.

7Qinʒiŋ i moczi moc mi qaeŋgopieŋ,
me bara bulimakao mi gumec‐jopaeŋgopieŋ.

8Â sicne fotâc eeŋgopieŋzi ʒiŋucmi mueŋgopieŋ:
“Wofuŋte jambuŋzi faigao feoc,
Wofuŋte ʒâŋeo jambuŋguŋgopeneŋ.”

130
Kiŋ bebehere nunumu

1O Wofuŋ, no nombâŋ fâhâŋnao juhuc,
go wira‐garekopac.

2Wofuŋ, go marac fânâŋ‐nane manac,
owackehuc wâsicgukopac irec hazec râec!

3O Wofuŋ, go kiŋtofa bajunʒaŋ muzac,
mozi moc sanaŋkerâ domazac?

4 Erâ gorao ine kiŋ bebehe fokac,
i ŋic nâŋe go araŋ bagarenaŋte.

5No Wofuŋ woŋeckekopac,maŋnanezi woŋeckekac,
erâ mumupaŋ dâŋticne worickekopac.

6MaŋnaneziWofuŋ woŋeckekac,
ine ŋafe soŋaŋ jaŋe ʒoaŋ hejâpeeŋgopieŋ
i sirickehuc hejâpekopac, i sirickehuc hejâpekopac.

7 Israe kikefuŋ, go Wofuŋ worickec.
Wofuŋtao hâcne aki anonoc fokac,
erao kiwiric roro ɋârâŋnea fokac.

8 Eme e Israe kikefuŋte kiwiric rome
kiŋticne tara‐fâreocmu.

131
Niniŋkerâ juju

1O Wofuŋ, no maŋfefemi juekopac,
â pepec ʒâŋemi fiekopac.

No dâŋ wiac qame hukicne, nore sâc jâurukac,
i mu bâuacmi eekopac.

2Mâcne, no maŋnane bâmâteŋkehuc bâniniŋkepo.
Kogoc moŋ nâ gapec eku neŋgocte qicko foekac,
maŋnanezi irec sâc niniŋkerâ fokac.

3 Israe kikefuŋ,Wofuŋ worickezemec,
ʒiŋuczia erâ tofamâc erahuc juzemec.

132
Zioŋ tikire nunumu gae

1O Wofuŋ, Dawidizi neneŋ qâqâreŋ ehuc juwec,
irec manasuzemec.

2 Ehuc Wofuŋ, Jakobore Tâpiri wânʒâŋ go hâcne,
mujomire‐garehuc ʒiŋucmuwec:

3 “No qoruc boze‐naneo biac mi fepemu,
â fofo‐naneo biac mi waha fopemu;

4 no sifu mana takirehuc,
ʒâŋe‐nane guŋ sakarecnepemu;

5 ehuc qanaŋ Wofuŋ gore ŋeŋe hae bâfuapemu,
Jakobore Tâpiri wânʒâŋ go hâcne fic moc bagarepemu.”

6Oc, nâŋe Efarata haeo,
qorac tapa katapare biŋemanambeŋ,
erâ Jara wâneŋko fârine bâfuambeŋ.

7Ajoc, warepie ficticnao raʒinaŋ,
kike‐ticnere ââtesiŋko dunduŋ hunaŋ.

8O Wofuŋ, go fahare ŋeŋemana haegao rac,
go â tâpiri qorac tapa katapage.

9 Taha bapafâcge jaŋe tiŋne juju hepie huzejec,
â mitiŋicfâcge jaŋe ʒeri bari enʒepieŋ.

10Kiŋaŋŋicge Dawidire erâ,
wokemaŋ ruacnemeŋ e mi suŋgiŋkezemec.

11Wofuŋzi Dawidi dâŋmoc mujomirecnewec,
dâŋ fârine,moc mi bebehene:

“Gore bifuŋkonec fuaniŋmu jaŋeraonecmoc
eri ŋeŋegao hepe ŋeocmu.

12Ŋokâfâcge jaŋe ʒâʒâfic â sâcmutâc dâŋnane
qazu‐jarepemu i baju sanaŋkeniŋmuo

ine ŋokâfâc‐jeŋic jaŋe iŋuc jaha,
eri ŋeŋegao tatara tâmiric ŋehuc junʒepieŋ.”

13 JâmbomacWofuŋzi Zioŋ rowosâewec,
ehuc ira ŋeŋe juju eocte ʒiŋucmuhuc sakarewec:

14 “Ŋeŋemana hae sanaŋ‐nane ʒine hâcne,
irec enarekacte ʒira ŋec juc epemu.

15No nânâ rowaŋ‐ticne fehuc jambuŋkepemu,
hapetacfâcne gumec‐jopape nâ gapec eniŋmu.

16 Taha bapafâcne tiŋne juju hejarepe huocmu,
â mitiŋicfâc‐ticne jaŋe ʒeri bari eniŋmu.

17 Ira hâcne Dawidi tâpiri‐ticne mupe fahareocmu,
ŋicwofuŋ wokemaŋ ruacnehuc tatamac bâmockecnepo.

18 Râsifâcnemimi qaqa hejarepe huocmu;
ere qizecko ine eridu sâsârehuc ŋeocmu.”

133
Qoqomâzi qâturerâ juju

1Honeniŋ, qoqomâzi qâturerâ ŋec juc eniŋmu,
izi wiac aŋacne â bubiaŋnehec i!

2 I wokemaŋ furi sâko qizecko hoŋkepie,
irecnec qâniniperâ waha mecʒâwâ mâmâc ruacneekac iŋucne;

Aroŋtemecʒâwâo wahawec hâcne, erâ irecnec fotâcnerâ,
waha ŋaqi‐ticne mecqaŋeŋnemâmâc ruacnewec.

3 Erâ wâc Herimoŋ tikire titikuc iŋucne,
izi waharâ Zioŋ tiki mâreŋ bâgunuckeekac.

Ira hâcneWofuŋzi jambuŋ fârine jareocte muwec,
juju fofo sanaŋ hâcne.

134
Ŋafe soŋaŋ jaŋeremumuteŋ gae

1Ajoc, Wofuŋte kiŋaŋŋic sasawa ŋoŋeWofuŋ muteŋkeniŋ,
ŋafeoWofuŋte ufuŋko domaeŋgopieŋ ŋoŋe hâcne.

2Meŋeŋic tiri ufuŋkopec bâfeŋneniŋ,
ehuc Wofuŋ muteŋkeniŋ.

3Wofuŋ e Zioŋko juhuc jambuŋguzejec,
sambâŋ â mâreŋ bâfuac‐jofawec eki hâcne.

135
Anutu fârinemocjaha e muteŋkezo

1Wofuŋ mumbiaŋkeniŋ! Wofuŋte ʒâŋemumbiaŋkeniŋ,
Wofuŋte kiŋaŋŋicfâc, ŋoŋemumbiaŋkeniŋ.

2Wofuŋte ufuŋko domaŋgopieŋ ŋoŋe,
Anutu‐nâŋec ufuŋ‐ticnere hae ʒoŋao domaŋgopieŋ ŋoŋe!

3Wofuŋ mumbiaŋkeniŋ,Wofuŋ e uruc jauŋhec.
Ʒâŋe‐ticne gae hecneniŋ, e miriŋ biaŋhec.

4Wofuŋ e Jakobo sakarewec hâcne,
Israezi ere eocte bâwosâewec.

5No manakopac, Wofuŋ e kâcɋene;
Wofuŋ‐nâŋeczi nemu sasawa siric‐jopakac.

6Wofuŋ e wiac maname sâckeme sâc eekac,
sambâŋko â mâreŋko, hâwecko â ʒâkâŋ ʒorao.

7 Eki hâcnemâreŋ qaŋeŋnaonec karorac ejareme fahareeŋgopieŋ,
erâ hoere ɋuŋ bâbâric bâfuaekac,
â rowaŋ‐ticnaonec mâŋâŋ soreme wareekac.

8 Eki hâcne Aigita ŋicmârâc fufuafâc‐jeŋic jopawec,
ŋicmecne, qowi mecne.

9 E Aigita mâreŋ gorao mâsi qâreŋ bâfuahuc
Farao â ŋicfâcne imac‐jopawec.

10 E ŋicguru bocjaha qâtâtiec‐jopawec,
â ŋicwofuŋ tâpirihec qâhâmoc‐jopawec:

11 Sihoŋ, Amori ŋic jaŋere ŋicwofuŋ,
Ogo, Basaŋ mâreŋte ŋicwofuŋ,
â Kanaaŋ mâreŋte ŋicne ŋicne.

12 Erâ mâreŋ‐jeŋicmerâfâcmuhuc
Israe ŋicfâcne jarewec.

13O Wofuŋ, gore ʒâŋe tofamâc foraʒiocmu,
Wofuŋ, go ʒâŋe biŋegemimiŋzi ɋâric foocmu.

14Wofuŋ e ŋicfâcne jaŋere dâŋ dopeckeocmu,
â kiŋaŋ qaqafâcne busâqocmana‐jareocmu.

15Ŋicne ŋicne jaŋere nemuɋâŋ i siliwa â gol,
ŋicmezi ba akic ekicne.

16Mic fojareha dâŋmi mueŋgopieŋ;
ʒâŋe fojareha wiac moc mi honeeŋgopieŋ.

17Hazec fojareha sifu dâŋmi manaeŋgopieŋ;
erâ micjeŋicko nokafe moc mi fokac.

18Ɋâŋ bâfuaeŋgopieŋ jaŋe ɋâŋ iŋucne enʒepieŋ!
Erâ ɋâŋte‐mamanac jueŋgopieŋ jaŋe wâc iŋuc jaha.

19 Israe kikefuŋ, ŋoŋeWofuŋ muteŋkeniŋ!
Aroŋte kikefuŋ, ŋoŋeWofuŋ muteŋkeniŋ!

20 Lewi kikefuŋ, ŋoŋeWofuŋ muteŋkeniŋ!
Wofuŋ araŋ bacneeŋgopieŋ, ŋoŋeWofuŋ muteŋkeniŋ!

21 ZioŋkonecziWofuŋ muteŋkezo!
Jerusalem haeo juekac e hâcnemuteŋkezo!
Wofuŋ mumbiaŋkeniŋ!

136
Anutu wiac bapa‐ticnere daŋge âzâcnezo

1Wofuŋ daŋge âzâcneniŋ, e uruc jauŋ‐ticnehec;
oc, aki anonoc‐ticne fofo sanaŋ fokac.

2Nemu jowarurâ Anutu jukac e daŋge âzâcneniŋ;

oc, aki anonoc‐ticne fofo sanaŋ fokac.
3Ŋicbomboŋ jowarurâ Wofuŋ jukac e daŋge âzâcneniŋ;

oc, aki anonoc‐ticne fofo sanaŋ fokac.

4 Buc mâsi sâko baekac e daŋge âzâcneniŋ;
oc, aki anonoc‐ticne fofo sanaŋ fokac.

5Mamanaheczi sambâŋ bâfuawec e daŋge âzâcneniŋ;
oc, aki anonoc‐ticne fofo sanaŋ fokac.

6Opâ faio mâreŋ qaratiewec e daŋge âzâcneniŋ;
oc, aki anonoc‐ticne fofo sanaŋ fokac.

7 Tatamac kâcɋene bâfuawec e daŋge âzâcneniŋ;
oc, aki anonoc‐ticne fofo sanaŋ fokac.

8Hae fureha guriŋne baocte ʒoaŋ bâfuawec e daŋge âzâcneniŋ;
oc, aki anonoc‐ticne fofo sanaŋ fokac.

9 Hae ŋafeha guriŋne baniŋte mosa bâpiŋ bâfuac‐jopawec e daŋge
âzâcneniŋ;

oc, aki anonoc‐ticne fofo sanaŋ fokac.

10Aigita mâreŋkomârâc fufuafâc‐jeŋic jopawec e daŋge âzâcneniŋ;
oc, aki anonoc‐ticne fofo sanaŋ fokac.

11Ŋondeŋ‐jeŋickonec Israe kikefuŋ baefuc‐jopawec e daŋge âzâcneniŋ;
oc, aki anonoc‐ticne fofo sanaŋ fokac.

12Mesanaŋ‐ticne bâfeŋnerâ iŋuc ejarewec e daŋge âzâcneniŋ;
oc, aki anonoc‐ticne fofo sanaŋ fokac.

13Hâwec Bâbâroŋ bâfâuckeme jajahec epic e daŋge âzâcneniŋ;
oc, aki anonoc‐ticne fofo sanaŋ fokac.

14 Israe guru ejareme ʒâʒâŋiŋ jaha fotâcnembiŋ e daŋge âzâcneniŋ;
oc, aki anonoc‐ticne fofo sanaŋ fokac.

15 Farao â ŋicfâcne Hâwec Bâbâroŋko sâroc‐jopame humbiŋ e daŋge
âzâcneniŋ;

oc, aki anonoc‐ticne fofo sanaŋ fokac.

16Ŋicfâcnemâreŋ tuhuo jowac‐jopame rambiŋ e daŋge âzâcneniŋ;
oc, aki anonoc‐ticne fofo sanaŋ fokac.

17Ŋicwofuŋ kâcɋene jopa jâpec ejarewecte daŋge âzâcneniŋ;
oc, aki anonoc‐ticne fofo sanaŋ fokac.

18Ŋicwofuŋ ʒâŋe biŋehec qâhâmoc‐jopawecte daŋge âzâcneniŋ;
oc, aki anonoc‐ticne fofo sanaŋ fokac.

19Amori ŋic jaŋere ŋicwofuŋ Sihoŋ qawecte daŋge âzâcneniŋ;
oc, aki anonoc‐ticne fofo sanaŋ fokac.

20 Basaŋ mâreŋte ŋicwofuŋ Ogo qawecte daŋge âzâcneniŋ;
oc, aki anonoc‐ticne fofo sanaŋ fokac.

21 Erâ mâreŋ‐jeŋicmerâfâcmuhuc ŋicfâcne jarewecte daŋge âzâcneniŋ;
oc, aki anonoc‐ticne fofo sanaŋ fokac.

22Kiŋaŋŋic‐ticne Israe mâreŋ merâfâc râcnewecte daŋge âzâcneniŋ;
oc, aki anonoc‐ticne fofo sanaŋ fokac.

23 Eki hâcne qarâ suriŋne juhapene manasuc‐nâpowec;
oc, aki anonoc‐ticne fofo sanaŋ fokac.

24 Erâ râsifâc‐nâŋec jaŋeremeonec batarac‐nâpowec;

oc, aki anonoc‐ticne fofo sanaŋ fokac.
25 Eki hâcne wiac jujune sasawa nânâ gumec‐jopaekac;

oc, aki anonoc‐ticne fofo sanaŋ fokac.
26 Sambâŋte Anutu daŋge âzâcneniŋ;

oc, aki anonoc‐ticne fofo sanaŋ fokac.

137
Judaŋic Babiloŋ mâreŋko juhuc makuc gae hembiŋ

1 Babe mâreŋte opâ mecnao,
Zioŋtemanasuhuc kiohuc ŋembeŋ.

2 Ehuc kakikic jâc tieŋnao,
gita‐nâŋec ɋetickepene domawec.

3Ocna rucnâpombiŋ jaŋe gae henaŋtemunârembiŋ,
bâbâʒâicfâc‐nâŋec jaŋe ʒeri enaŋte ʒiŋuc nâzâmbiŋ:
“Zioŋte gae‐ŋeŋicmoc hepie mananaŋ.”

4Nâŋe weniŋucWofuŋte gae moc
mâreŋ jabao juhuc henaŋmu?

5 Jerusalem, gore nikecnuocmuo ine
mefâre‐nane hâmo ɋaŋac ezejec.

6Go mi maŋguhuc jupemuo,
me Jerusalem haere manape

aŋactemicne sâkomi eocmuo ine
nameŋ‐nanezi ŋaŋarac‐naneo bohotazejec.

7Wofuŋ, go Jerusalem hae imackembiŋ
dameŋ ira Edomte ɋâricfâc jaŋe
wiac embiŋ, i manasu‐jarezemec.

Ʒiŋuc wirambiŋ: “Qâropieniŋ, qâropieniŋ,
wâtuŋne herisie‐fâreniŋ!”

8 Babe rune, ima qaqa!
Moczi nâŋe enâremeŋ ijaha egareocmu
e juhâc qâhâmozejec!

9Moczi kogocfâcge qânâo hefâuc‐jopaocmu
e juhâc qâhâmozejec!

138
Anutu buuruc‐ticnere daŋge gae

1Wofuŋ, no maŋ hâcbuc jaha daŋge gazape,
nemu jaŋeremaio mumumbiaŋ gae hegarepe.

2 Tiri ufuŋgaopec dunduŋ hupe,
ehuc aki anonoc â jauŋ fârigere erâ,
ʒâŋegemumbiaŋkepe.

Go ʒâŋege â mumupaŋ dâŋge bafaharetec,
wiac sasawa qâhuckerâ fewec.

3No wira‐garepo dameŋ ira micnaneo romeŋ,
â maŋte tâpiri bâsoka‐naremeŋ.

4Mâreŋte ŋicwofuŋ sasawa jaŋemicdâŋgemanambiŋte,
Wofuŋ, go mumbiaŋgunʒepieŋ.

5 JaŋeWofuŋ wiac bapa‐ticnere gae henʒepieŋ;
Wofuŋte eri tatamac i fekicne sâko hâcne.

6Wofuŋ e fekicnezi wahakicne hone maiŋ ejareekac,
maŋfefe ine taicko hone tarac‐jopaekac.

7No ʒârâ hâriŋ maŋko juhape,
go juju‐nane hone kitaŋ eekic;

râsifâc‐nane imaŋ gomaŋ‐jeŋicte,
mege sicnehuc aka hejareekic;
mefâregezi baficnuekac.

8Wofuŋ, go bâbâpiaŋ giege norao bataracmu.
O Wofuŋ, aki anonocge fofo sanaŋ foekac;
go megere gie mi behezemec.

139
Wofuŋ e mamana‐fâre â jujufâre

1O Wofuŋ, go gufu koparic enareekic
â mana jaŋgeŋnuekic.

2No waha ŋeekopacme fahare domaekopac i manaekic,
â mamanasu‐nane taicko juhuc hone taraekic.

3Hata juju‐nane â fofomana‐nane ba esâic ecneekic,
â wiac eenanere kâucmoc mi baekic.

4Â dâŋmoc nameŋ‐naneo mi fua tâcneha,
Wofuŋ, goki biac paŋʒâic jaha mana jaŋgeŋkeekic.

5Go râpe‐naneo â mai‐naneo somâcnuekic,
â mege nore faio râeekic.

6Wiac irec fuŋne qame hukicne ehuc siricnukac,
â fekicne jâmbâŋ ekacte manapemurâ qatataŋnekopac.

7No Mâroge beherâ wena moc razapo?
Me ʒâŋemaige wisecnehuc wena moc soŋkezapo?

8 Sambâŋko fezapoo go ira maicnunʒaŋ;
hâmoc haeo hu fozapoo go bâfuacnunʒaŋ wâc.

9 Furic qânikiŋte fakec faio raku,
hâwec qaŋeŋnao fisi ŋezapoo,

10 ine ira wâc gore mezia jowa qataŋ enarezac,
â mefâregezi bâwâzâŋnuzac jaha.

11No ʒiŋucmuzapo: “Duŋdapâczi bârârâŋnuoc,
â tatamac forakac i ŋafe‐fâreoc,”

12 eme sifu dapâczi gore maio dapâcmi ezac,
â ŋafe i honetec ʒoaŋ jaha ezac;
dapâczi gorao tatamac hawari eekac hâcne.

13Goki hâcne râpe hândâŋ‐nane ba akic emeŋ,
neŋgoc bumaŋko go gahac fuŋkerâ qâhâcnumeŋ.

14Go mâsi qâreŋge qeŋ bipinehecte daŋge gazakopac,
wiac bapage qame hukicne!
Maŋ qâqâtâc‐nane wâc hone jaŋgeŋkeekic.

15Me kike‐nanere fuŋnere kâucmi baekic;

no soŋsoŋko bâfuacnukicne,
neŋgocte bumaŋko basaricnukicne.

16 Ʒâŋegezi juju‐nanere bâpâŋ honemeŋ,
â gore papiao mâreŋko juju‐nanere

ʒoaŋ gie bapa dameŋ
i qanaŋ birickekicne fowec.

17O Anutu, mamanasugere manape furi sâko ekac!
Ʒare‐ticne i qeŋ bipinehec!

18Wemocko wosezapo, moŋgeŋ sirickekac!
No mana ɋâɋârerâ gohec jaha jupemu.

19O Anutu, go ŋic sindaŋne jopanʒaŋ me,
â socnânâ jaŋe behecnu ranʒapiŋ me!

20 Jaŋe hâcne ʒaubac egareeŋgopieŋ,
jaŋe sâqocnemaŋkehuc pepec egareeŋgopieŋ.

21O Wofuŋ, gore takic‐jopaekic i jaŋeremi takicnukac me?
Â go musuacgueŋgopieŋ jaŋeremi mamakâcnukacme?

22 Jaŋeremamana sâqoc fârine bajukopac,
mana‐jarepe râsifâc‐nane eŋgopieŋ.

23O Anutu, ba esâic enarerâ maŋnanere fuŋnemanac,
esâicnurâ mamanasu‐nane mana jaŋgeŋkec.

24No hata hehesicnao juzipore hone wosâc ec,
erâ juju sanaŋte hatao jowacnuc.

140
Wofuŋzi kisâ sâqocne jaŋere ŋezic‐nâpozejec

1O Wofuŋ, go ŋic sâqocne jaŋeraonec bataracnuc,
ŋic qac momorihec ʒika‐jeŋicte ŋezicnuc.

2 Jaŋemaŋjeŋiczi dâŋ repicne birickeeŋgopieŋ,
ehuc ʒika ʒuʒuhuc bâiŋneeŋgopieŋ.

3 Jaŋe nameŋ‐jeŋic qâteckepie homare ʒuŋe iŋucne eekac,
â bipic‐jeŋictemaŋnao qotâremicopâ fokac.

4O Wofuŋ, go ŋic sindaŋnemejeŋicte sabecnuc,
ŋic qac momorihec ʒika‐jeŋicte ŋezicnuc;
jaŋe kike‐nane qataraniŋtemanasuŋgopieŋ.

5Ŋicmaŋfefeheczi bitiŋ râe‐narembiŋ,
uficko jowapemurâ fâre‐narembiŋ,
â hatamecko nombâŋ ronarembiŋ.

6No Wofuŋ âzâcnekopac: Go Anutu‐nane;
o Wofuŋ, go wira wâwâsic‐nanere hazec râec!

7O Wofuŋ, nore Wofuŋ, babafic sanaŋ‐nane,
go ʒika dameŋko sabecnumeŋ.

8O Wofuŋ, ŋic sindaŋne aŋac‐ticnere fârinemi fuazejec,
wiac sâqocnemaŋkekac i fâri fideteŋ mi ezejec.

9 Râsi jaŋe orâŋnuhuc pepec erâ mi bawahacnunʒepieŋ,
micdâŋ‐jeŋic hehesicne izi ŋerisierâ rune imac‐jopazejec.

10Mutec ʒoc kinezi waha qofac‐jopazejec;
tuŋjopatec nombâŋko hurâ mocwâcmi faharenʒepieŋ.

11Mumusoriŋ ŋicmoczi mâreŋko sanaŋkerâ mi domazejec;
ŋic qac momorihec e ʒârâ ʒâpâzi ɋeŋfâfâc jaha
dope‐ticne qatarame waha qarâ fozejec.

12No manakopac, Wofuŋzi ŋic qarâ suriŋne dâŋticne dopeckeocmu,
â ŋic hapetac ŋezickehuc dâŋticnemutiŋkeocmu.

13 Jâmbomac, ŋic tiŋne juju jaŋe gore ʒâŋe daŋge âzâcneniŋmu,
â ŋic siocmâc jaŋemaigao ŋec juc eniŋmu.

141
Wofuŋ e sâqocnaonec bâhoc‐nâpozejec

1O Wofuŋ, no wâsicgukopac, fâro jaha ware baficnuc;
wira‐garepe marac fânâŋ‐nane manac.

2Nunumu‐nanere manatec hosâc âsu biaŋ ezejec,
me bâbâfeŋke‐nanezi ŋafere taha bâzi egarezejec.

3O Wofuŋ, go micnane rucbapa râecnezemec,
bipic‐nanere motâc soŋaŋkehuc juzemec.

4Maŋnanezi wiac sâqocnemi worickezejec;
eebapa sindaŋne ba bâuacmi ezepac;

gie hehesicne baeŋgopieŋ jaŋehec ââgo ehuc
jaŋeraonec wiac aŋacne ro nâc ezore takicnuzejec.

5Ŋic tiŋne juekaczi urucko qa bâtiŋ me mu bâtiŋ enarezejec,
ŋic sindaŋnezi ine qizec‐nane tokic mi ruacnezejec.

Nunumu‐nanezi eebapa‐ticne sindaŋne
ʒuʒuhuc jaha râsi ecneekac hâcne.

6 Eme dâŋmumutara jaŋeremeo râec‐jopapie
ʒiŋucmananiŋmu: Wofuŋte dâŋ i fârine.

7Qânâ hefâuckerâ dâkâne behepie iriŋ tierâ foraekac,
siec‐jeŋic iŋuc behepie hâmoc haere motâcko foocmu.

8No ine ʒâŋe gorao fihuc jukopac, o Wofuŋ Anutu;
dapeŋgao soŋkekopac, juju‐nane hâmocmi behecnec.

9 Sâqocne bapa jaŋe nombâŋ bitiŋ enareeŋgopieŋ,
irec sabecnuzemec.

10No furu juhape,
ŋic sindaŋne jaŋe jaŋacne bitiŋzi kicjopazejec.

142
Râsimaŋko juhuc Wofuŋ wâsickekicne

1Hahaŋne bahuc Wofuŋ dâŋ âzâcnekopac,
erâ wâc hahaŋne bahuc Wofuŋ wâsickekopac.

2No mu huacbuc‐nane guruckecnekopac,
ehuc ʒârâ hâriŋ‐nane mufuacnekopac.

3No maŋnane gâckehame goki ine fuŋne‐nane manakic;
no hatagâŋ juekopacko jaŋe kamierâ bitiŋ râe‐narembiŋ.

4No fâreopec fihuc ruc bakopac,
eme moczi hone ʒâŋitacmi enarekac;

sâsâocmoc bâfuapemurâ basakopac;

moczi hone jauŋ mi enarekac.
5O Wofuŋ, no wâsicgukopac, ehuc mukopac:

“Huec‐nane go, juju mâreŋte kâdoc‐nane go.”
6No betaŋkekopacte wâwâsic‐nane manac.

Jâpecnueŋgopieŋ jaŋeremeonec bataracnuc;
jaŋe sanaŋkehuc siricnuŋgopieŋ.

7Kâpâcwâruonec firuecnuc,
eme ʒâŋegemuafeckepemu.

Goki ehâmo‐narecmuo ine
tiŋne jaŋe fisi orâŋnuniŋmu.

143
Wofuŋ e sahacko â maŋko bafic‐nâpoocte numucnezo

1O Wofuŋ, go nunumu‐nane manac,
wâwâsic‐nanere hazec râec!

Jauŋ fârigere sâckomicnaneo roc,
erâ tiŋnegere sâcko.

2Kiŋaŋŋicge nohec dâŋgiemi bac,
ŋic jujune moczi maigao bahacmâcmi jukac.

3 Jei, râsizimaŋ qâqâtâc‐nanere wosaŋeŋ bakac,
juju‐nane qâfiememâreŋko waha qakac,
dapâcko râecnume esecne hâmombiŋ jaŋere sâc ekopac.

4 Irec maŋnane gâckeme
bu ʒaʒamaŋ‐nane fâuckezo ekac.

5No dameŋ raŋɋaneremanasukopac,
gie bameŋ i maŋzi honehuc ŋekopac,
wiac ebac emeŋ irec manatâc qâtâc ekopac.

6No menane goraopec sicnekopac,
maŋ qâqâtâc‐nanezi gore ecnekac,
i mâreŋ hahaŋkekicnezi opâre hâmoekac irec sâc.

7O Wofuŋ, go micnaneo biac rozemec,
maŋnane omaekac!

Ʒâŋemaige mi bâsoŋke‐narec,
nombâŋko hueŋgopieŋ jaŋe iŋucne ezipore.

8No gorao roweckekopacte
furictea aki anonocge nowatuzemec.

Hata jupemurâ mukic i qazu‐narezemec;
maŋnane gorao sâsepe hefakac.

9O Wofuŋ, râsifâc‐nane jaŋeremeonec bataracnuc;
no gore dapeŋko soŋkekopac.

10Go nore Anutu jukicte gore micrereŋ qazu‐narec;
Mâro biaŋgezi hata wâwâneŋko jowacnuzejec.

11O Wofuŋ, go ʒâŋegere erâ juju‐nane hone kitaŋ ecnezemec!
Tiŋnegere sâcko ʒârâ hâriŋkonec baefucnuc.

12 Erâ uruc jauŋgere sâcko râsifâc‐nane bâsirowec‐jopazemec,
â fific bacnueŋgopieŋ jaŋe omaec‐jopa‐fârezemec,
noni gore kiŋaŋ qaqa jukopacte.

144
Mumuteŋ â nunumu gae

1Wofuŋ qânâ sanaŋ‐nane e muteŋkezo;
e menane juju giere baafeckewec,
â memotec‐nane ʒika qazucnewec.

2 E tâpiri‐nane â huec‐nane,
e hae sanaŋ‐nane â babafic‐nane,

maro‐nane â rorowec‐nane;
e ŋicne ŋicne rurumaŋ‐naneo râec‐jopawec.

3O Wofuŋ, go ŋic e wemo macticnere manasucnehuc,
hone maiŋ ecneekic?

4Ŋic e nokafe iŋucne sawa mac,
â juju dameŋ‐ticnezi nâkumuc fotâcneekac irec sâc.

5Wofuŋ, go sambâŋ bârâriehuc tara wahac;
tiki bâuac‐jopatec hosâc qaniŋ.

6 Râsifâcge bâbâric wicke‐jarehuc bâtâtiec‐jopac,
tepe motecge qâtâcne‐jaretec siŋsaŋ qaniŋ.

7 Faicnec mege sicnerâ ro baefucnuc,
rumi sâkoonec fâre surucnuc,
ŋic jabane jaŋeremeonec bataracnuc.

8 Jaŋemicbipic‐jeŋiczi gibioc dâŋmueŋgopieŋ,
â mefâre‐jeŋiczi eeatuc gie baeŋgopieŋ.

9O Anutu, no gae ɋâricnemoc hefua‐garepe,
gita mucne teŋ izi musi bagarepe.

10Goki ŋicwofuŋ ʒikao sasanaŋ tahac‐jopaekic,
go kiŋaŋŋicge Dawidi ʒikao ŋezickeekic.

11Go hâmoc bâbâfua ʒika irec ŋezicnuzemec,
â ŋic jabane jaŋeremeonec bataracnuzemec;

jaŋemicbipic‐jeŋiczi gibioc dâŋmueŋgopieŋ,
â mefâre‐jeŋiczi eeatuc gie baeŋgopieŋ.

12Ŋokâfâc‐nâŋec jaŋe socɋâri juhuc
ʒareŋsuc iŋucne soka fienʒepieŋ,

â otâfâc‐nâŋec jaŋe erific tuturuŋnao
metâ qâreŋ heeŋgopieŋ, iŋucne fuanʒepieŋ.

13 Rowaŋfic‐nâŋecko nânâ mâriri fusucmame
dameŋne dameŋne nâhuc junʒepeneŋ.

Lamafâc‐nâŋec jaŋe sawe mâririackerâ,
tauseŋ â teŋ tauseŋ fuanʒepieŋ.

14 Bulimakaofâc‐nâŋec jaŋe kiwechec erâ,
motec sahac furu biaŋne rohuc junʒepieŋ;
hae ʒoŋa‐nâŋecko ki uu moc mi fuazejec.

15Ŋicguru wiac iŋuc fua‐jareme juhâmoniŋmu,

Wofuŋzi Anutu jujareha juhâmoniŋmu hâcne.
145

Anutu sambâŋmâreŋ soŋaŋ‐jofaekac e muafeckezo
1Anutu‐nanezi Wofuŋ Sâko jukic, go muafecgupe,

ehuc ʒâŋege tatara tâmiricmumbiaŋkepe.
2No ʒoaŋne ʒoaŋnemugac bagarehuc jupe,

ehuc ʒâŋege tatara tâmiricmuteŋkepe.
3Wofuŋ e kâcɋene, e muteŋ bâteŋ ecnezo,

sosoka‐ticnere sâcmi mamana tarane.
4Mimiŋne jaŋe ɋâric guru wiac bapage

musoka‐jare rahuc junʒepieŋ,
â mâsi sâkogemutaniŋke‐jarenʒepieŋ.

5 Ʒai ʒonʒoŋgere eri tatamac biaŋte,
â mâsi bapagere manatâc qâtâc ehuc juzepac.

6Ŋiczi gie qeŋ bipinehec baekic irec muc manac enʒepieŋ,
â noni kâcɋene sâko jukic irec dâŋ binaŋ epemu.

7 Jaŋe uruc jauŋge guru fufusuc irec biŋemunʒepieŋ,
â tiŋnegere ʒeri gae henʒepieŋ.

8Wofuŋ e aki anonoc â buuruchec,
kimbeŋ biac mi qaekac â maŋjauŋ‐ticne fekicne.

9Uruc jauŋ‐ticnezi mâmâc sâko rocjopaekac,
â meqâreŋfâcne busâqocmana‐jare‐fâreekac.

10Wofuŋ, go meqâreŋfâcge jaŋe ʒeŋgoma daŋge gazanʒepieŋ,
â mitiŋicfâcge sasawa jaŋemuteŋgunʒepieŋ.

11Guriŋ bapagere eri tatamac muafeckenʒepieŋ,
â tâpirigemusokanʒepieŋ.

12 Eme gie tâpirihec baekic izi mâreŋŋic hazec‐jeŋicko huzejec,
â guriŋ bapagere eri tatamacte kâucmi banʒepieŋ.

13Gore uucmaŋ i uucmaŋ fofo sanaŋ,
â guriŋ bapage i mimiŋzi ɋâric fohuc juocmu.

Wofuŋ e dâŋticne siocmâc sasawa,
â wiac bapa‐ticne sasawa i qâreŋ biaŋ.

14Wofuŋ e rândiŋkezo eeŋgopieŋ jaŋe dopec‐jopaekac,
â badapec‐jopakicne jaŋe bafaharec‐jopaekac.

15 Ʒeŋgoma gorao ʒâŋe fieŋgopieŋ,
goki dameŋ mukicnao nânâ jarecmurâ.

16Go mege baratieekic,
eme wiac jujune sasawa jaŋe
nâ aŋac eku gapec‐jopaekac.

17Wofuŋ e tiŋne juhuc wiac‐ticne ebac efâreekac,
e uruc jauŋhec juhuc gie‐ticne bafâreekac.

18Wofuŋ e mu wâwâsic ecneeŋgopieŋ,
jaŋe sasawa fisi qâtec‐jopaekac,
siocmâcmu wâwâsic ecneeŋgopieŋ jaŋe hâcne.

19Araŋ bacneeŋgopieŋ sasawa jaŋe wiac mueŋgopieŋ i jareekac,

wiwira‐jeŋicmanarâ bafic‐jopaekac.
20Wofuŋ e maŋzi jauŋkeeŋgopieŋ jaŋe

sasawa hone maiŋ ejareekac,
ŋic sindaŋne jaŋe ine bâsirowec‐jopaekac.

21No micnanezi Wofuŋte ʒâŋe biŋemutaniŋkezepac,
â mâreŋŋic sasawa jaŋe tiri ʒâŋe‐ticne
tatara tâmiricmuteŋkehuc junʒepieŋ.

146
Wofuŋtao roweckezo

1Wofuŋ muteŋkeniŋ!
Maŋ qâqâtâc‐nane go Wofuŋ muteŋkec!

2No jufehuc jupemu sâcWofuŋ muteŋkezepac,
juju fonareocmu sâc Anutu‐nane ʒeri gae hecnezepac.

3Ŋoŋe ŋicbomboŋ jaŋeraomi roweckenʒepieŋ,
mâreŋŋic jaŋe bafic‐nâponiŋte tâpirimi fojarekac.

4Nokafe‐jeŋic qândâŋkeme wândocko risieniŋmu,
eme ʒoaŋ ijaha dâŋ birickembiŋ i omaeocmu.

5Moc e Jakobore Anutuzi babafic‐ticne ekac,
â Wofuŋ Anutu‐ticne worickehuc juekac,
ŋic iŋucnezi sâcne juhâmoocmu.

6Wofuŋ eki hâcne sambâŋmâreŋ bâfuac‐jofawec,
erâ hâwecmaŋko wiac fokac i bâfua‐fârewec,
erâ hec hetikic tâmiric siocmâc juekac.

7 Eki ro waha âte ejarekicne ŋezic‐jopaekac,
â tac qararacne nânâ bâfua‐jareekac;
Wofuŋzi niŋgiŋ‐jopakicne firuec‐jopaekac.

8Wofuŋ e ʒâŋe tiŋtuŋ ʒâŋe fifi bacjopaekac,
Wofuŋ e badapec‐jopakicne bafaharec‐jopaekac,
Wofuŋ e tiŋne juju maŋjauŋ ejareekac.

9Wofuŋ e ŋic jabane hone soŋaŋ ejareekac,
â hozec bekâ dope hutuŋ ejareekac;
ŋic sindaŋnemamana biri‐jeŋic ine hesifuckeekac.

10Wofuŋ e guriŋ bapa gie bahuc juocmu sanaŋ;
Zioŋ gore Anutu e mimiŋzi ɋâric iŋuc erahuc juocmu.
Wofuŋ muteŋkeniŋ!

147
Anutu bapafâre ere uruc jauŋ â maŋɋârâŋmuafeckezo

1Wofuŋ muteŋkeniŋ! Anutu‐nâŋec gae hecnezo i aŋacne;
mumuteŋ gae hezo i biaŋkekac â sâcke‐hâmokac.

2Wofuŋ e Jerusalem hae sesuc heɋârekac,
e Israe ŋic bâtâtiec‐jopakicne i qânusuc‐jopakac;

3 bu heheric ejarekicne jaŋe bâmunaŋ‐jopakac,

ehuc wicjeŋic foŋke‐jarekac.
4 E bâpiŋ ʒare‐jeŋicmusanaŋkeekac,

ehuc ʒâŋe‐jeŋicmufâreekac.
5Wofuŋ‐nâŋec e kâcɋene, â tâpiri sâko‐ticnehec,

erâ mamana tara‐ticne sâc tâmiric.
6Wofuŋ e bawahac‐jopakicne dope hutuŋ ejareekac;

ŋic sindaŋne ine qâfiec‐jopame mâreŋko waha foeŋgopieŋ.
7Wofuŋ daŋge gae bâfeŋnerâ hecneniŋ,

Anutu‐nâŋec gitazi musi bacneniŋ!
8 E karoraczi sambâŋ bâsâockeekac,

ehuc mâreŋte biŋe hoe bâfuaekac,
â tikio qinʒiŋ mume wefuekac.

9 E qowi nânâ bâfua‐jareekac,
kâec kâecmotecne jaŋe wiracnepie iŋuc jaha ejareekac.

10 E becâsic tâpiri‐ticnere aŋacmi manaekac,
â ŋicte tâpiri wânʒâŋ hone aŋacmi eekac;

11 e araŋ bacneeŋgopieŋ â aki anonoc‐ticnere mamanac jueŋgopieŋ,
jaŋere ine aŋackeekac.

12 Jerusalem, go Wofuŋ mumbiaŋkec,
Zioŋ, go Anutuge ʒeri gae hecnec!

13 E haesacgere motâc basanaŋkewec,
â haemaŋgao ŋokâfâcge jambuŋ‐jopawec.

14 E mâreŋgeremao wama bâfuawec,
â nânâ fâri hândâŋne gumeqiŋguekac.

15 E mumutâc dâŋticnemâreŋko soreekac,
eme micdâŋ‐ticnezi ʒocnehec gasackeekac.

16 E sinou soreme kateŋ iŋucne wahaekac,
erâ wâc aisi uucne ʒafe tinac tieekac.

17 E aisi hândâŋne qânâ hândâŋ tinac wickeekac,
eme mâmâteŋ fuame mozi sanaŋkerâ domaocmu?

18 Erâ ekizia mupaŋkeme aisi hândâŋzi opâ eekac,
â mâŋâŋ‐ticne soreme opâ fusinehec fisiekac.

19 E dâŋticne Jakobo mufuacnewec,
Israezi dâŋsanaŋ â mumutâc dâŋticnemanawec.

20Ŋicguru gâcne jaŋerao iŋucmoc mi ewec,
irec jaŋemumutâc dâŋticnere kâuc baeŋgopieŋ.
Wofuŋ muteŋkeniŋ!

148
Wofuŋtemeqâreŋfâc sasawazi e muteŋkeniŋ

1Wofuŋ muteŋkeniŋ!
SambâŋkonecWofuŋ muteŋkeniŋ,
faic irec, ŋoŋemuteŋkeniŋ.

2Aŋelofâcne sasawa, ŋoŋemuteŋkeniŋ,
momori gurufâcne, ŋoŋemuteŋkeniŋ.

3Mosa ʒoaŋ, ŋohemuteŋkeniŋ,

bâpiŋ tamaeŋgopieŋ sasawa, ŋoŋemuteŋkeniŋ.
4 Sambâŋte sambâŋ, go muteŋkec,

sawao opâ fokic, go muteŋkec.
5 JaŋeWofuŋte ʒâŋemuteŋkeniŋ,

eki hâcnemume fuambiŋ.
6 Eki hâcne ŋeŋe sanaŋ ŋeniŋte râec‐jopawec;

eki aka hejarewec i mi huhuckene.

7Mâreŋkonec ŋoŋeWofuŋ muteŋkeniŋ:
Hâwecte oâ sâko â hâwec ʒâkâŋ sasawa ŋoŋe;

8 ʒoc â aisi hândâŋ, sinou â hâweŋ,
erâ mâŋâŋmicticne reŋkeekic go;

9 tiki â mâreŋ facne sasawa,
jâc hândâŋnehec â jâmâzâc sasawa;

10 qowi sasawa, kâteo â haeo,
homa gisic â wipe fakec‐ŋeŋichec;

11mâreŋte ŋicwofuŋ â ŋic gurune gurune,
ŋicbomboŋ â mâreŋtemumutara ŋic sasawa;

12 ŋicʒeŋoŋ â ŋokac ʒeŋoŋ,
ŋic ŋokac qizec â naru motec!

13 Jaŋe ʒeŋgomaWofuŋte ʒâŋemuteŋkeniŋ;
ere ʒâŋemocjaha fekicne sâko,
eri tatamac‐ticnezi mâreŋ â sambâŋ qâhuckekac.

14 E kikefuŋfâc‐ticne ʒâŋe biŋe‐jeŋic bafaharewec;
izi mitiŋicfâcne ʒeri mumuteŋ bâfua‐jarekac,

Israe ŋic bufuŋfâcne jaŋe hâcne.
Wofuŋ muteŋkeniŋ!

149
Wofuŋ muteŋkehuc ʒikare ʒawiembiŋ

1Wofuŋ muteŋkeniŋ!
Wofuŋ gae ɋâricnemoc hecneniŋ,
mitiŋic jaŋere tutumaŋkomumuteŋ gae hecneniŋ.

2 Israezi bâbâfua‐ticne bubiaŋ manacneoc,
Zioŋte ŋokâfâcWofuŋ Sâko‐jeŋic ʒeri ecneniŋ!

3Gae wohuc ʒâŋe‐ticne mumbiaŋkeniŋ,
woŋgâŋ qahuc gitazi musi bacneniŋ.

4Wofuŋ e ŋicfâcnemana‐jareme biaŋkekac,
ere maio rumerâ juŋgopieŋ jaŋe sasanaŋzi eric‐jopakac.

5Mitihec jaŋe ʒeri ehuc kiwaeniŋ,
fofo‐jeŋicko fohuc mumuteŋ gae heniŋ.

6Micjeŋicko Anuture mumumbiaŋzi fooc,
â mejeŋiczi sâqe bune râpenemictara i baniŋ.

7 Ehame ŋicne ŋicne jaŋerao kiŋ babatara,
â ŋic gurune gurune jaŋerao okac babazu fuazejec.

8Â ŋicwofuŋfâc‐jeŋic kâpâcwâru bacjopazo,

fekicnefâc‐jeŋic aeŋzi basanaŋ‐jopazo.
9 Jaŋeraomumutara dâŋ qanaŋ qâreŋkekicne irec fârine bâfuazo.

Izi mitiŋicfâcne sasawa jaŋere eri qoqonaŋ eocmu.
Wofuŋ muteŋkeniŋ!

150
Nokafehec jaŋe ʒeŋgomaWofuŋ muteŋkeniŋ

1Wofuŋ muteŋkeniŋ!
Anutu tiri ufuŋ‐ticnao muteŋkeniŋ!
Sambâŋ sanaŋ‐ticnao muteŋkeniŋ!

2Wiac bapa‐ticne tâpirihec irec muteŋkeniŋ!
Ʒai ʒonʒoŋ‐ticne qeŋ bipinehec irec muteŋkeniŋ!

3Qeŋ qacnehuc muteŋkeniŋ!
Kulele â gitazi musi bacnehuc muteŋkeniŋ!

4Gae woŋgâŋ ecnehuc muteŋkeniŋ!
Qiroŋ mimi ŋokac ficnehuc muteŋkeniŋ!

5Kaŋkuc qa fânâŋ ehuc muteŋkeniŋ!
Kaŋkuc fânâŋ sâko qahuc muteŋkeniŋ!

6Nokafe hehuc juŋgopieŋ sasawa, ŋoŋeWofuŋ muteŋkeniŋ!
Wofuŋ muteŋkeniŋ!

MUQÂQIŊ DÂŊ
Papia irec maŋnao dâŋ qâreŋkekicne forakac i gâcne sâko Salo-

mozi qâreŋkewec, â dâŋ gâcne bocjaha ine ŋic gâcne jaŋe ʒuhuckerâ
qâreŋkembiŋ. Dâŋ qâreŋkekicne forakac izi Salomo â ŋic gâcne
maŋɋârâŋ‐jeŋicte fuŋne bataniŋkekac. Papia maŋnao maŋɋârâŋ dâŋ
bocjaha fokac hâcne. Erâ maŋɋârâŋte fuŋne ʒiŋuc mukicne: “Moc
maŋɋârâŋhec juzo murâ Anutu araŋ bacnehuc juzejec.” Salomozi muqâqiŋ
dâŋ buc buc mu qâreŋ ewec irec ʒare 3000, erâ i ʒira mi râe‐fârekicne. Erâ
dâŋmufârewec i mitiopec sawamâcne, ŋic juju â eebapaopecmâmâc rakac.
Papia maŋnao dâŋ forakac i bâfâuckepene biri kâcɋene 5 fuakac, ine

kecʒiŋuc:
Biri 1 i Muq 1—9.
Biri 2 i Muq 10—Muq 22:16.
Biri 3 i Muq 22:17—Muq 24.
Biri 4 i Muq 25—29.
Biri 5 i Muq 30—31.
Biri namba 1 irec maŋnao dâŋ forakac ine kecʒiŋuc: Mu qaqazuc â

muqâmoc dâŋ sasawa, erâ i dâŋ ʒoʒoricne â oomane. Sasecte â sâqocnere
uŋdâŋ, Anutarao qohotahuc maŋhuhuŋ juju, erâ e araŋ babacne â mai
eecne irec muqâmoc â babaafec dâŋ hâcne.
Biri namba 2 irec maŋnao ine muqâqiŋ dâŋ fârine â biri ʒora fokac,

muqâqiŋ dâŋ buc buc 376 fokac hâcne. Erâ i ŋic jaŋere juju â eebapa
honehuc ira iticnerâ mu qâreŋ ekicne. Juju â eebapa kecʒiŋucte muqâqiŋ
dâŋ fokac: Ŋic hesarac gie, naru motec mu bâtiŋ eejare, ŋowe ŋonâŋ jujuo
ŋonâŋzi jume biaŋkeme ŋowenere eri biaŋ ee, nameŋte fuŋne â tâpiri,wiac
sâcti qâtiri ee, ojoŋ jujure dâŋ, âbârâ ŋiczi gie sioc â eeatuc tâmiric bapa, erâ
dâŋ wiac gâcne gâcne.
Biri namba 3 irec maŋnao dâŋ forakac i biri 2 ira dâŋ fokac irec âgone

jaha. Erâ wâc waiŋ opâ âmbâŋ nânâ, â sasec gie â wiac hâhâwicne fuame
sowine mumu irec uŋdâŋ.
Biri namba 4 i Hisikiazi ŋicwofuŋ juhame mu qâreŋ ekicne. Erâ dâŋ

forakac irec qizecne ʒiŋuc fokac: Ʒoaŋne wiac ebac eeŋgopeneŋ irec
muqâmoc â babaafec dâŋ.
Biri namba 5 ira ŋicmoc ʒâŋene Aguru ere muqâqiŋ dâŋ gâcne fokac, erâ

ŋokacmoczi ŋokâ‐ticne ŋicwofuŋMasa e uŋsawaŋ âmuqâmoc dâŋ ecnekac.
Tataranao ine ŋokacmoczi ŋowe‐ticnehec jume biaŋkeocmu irec mumuteŋ
dâŋ bâfuaŋgopeneŋ.

Muqâqiŋ dâŋ i maŋɋârâŋhec jujure dâŋ fâri hândâŋnemoc
1Dawidire ŋokâ Salomo, Israe ŋicwofuŋ hâcne, ere muqâqiŋ dâŋ sasawa

ʒi.
2 Muqâqiŋ dâŋ ʒizi maŋɋârâŋ â mumutâc dâŋ biaŋne hone mana tarac

enaŋte â dâŋ qame hukicne wâc mana taranaŋte bafic‐nâpoocmu. 3 Dâŋ
izi hâcne weniŋuc erâ mamanahec juzo â siocmâc tiŋne â biaŋne juju
irec fuŋne sâcne qazu‐nâreocmu. 4 Ehuc ŋic babititicne jaŋe jujure fuŋne
jaza mutâc eha maŋfârihec eniŋmu â ŋic socɋâri jaŋe wâc mamana â

maŋɋârâŋ qazu‐jareocmu. 5 Ehame maŋɋârâŋhec jaŋe dâŋ ʒi wose manac
epiemamana‐jeŋic fua ɋârâŋkeocmu âmaŋfânâŋhec jaŋewâcbafic‐jopahuc
juju hata biaŋnao jowa qataŋ ejareocmu. 6 Ehame muqâqiŋ dâŋte fuŋne â
ŋicmaŋɋârâŋhec jaŋere dâŋ herâricne â suŋsuŋne i sâcnemana taraniŋmu.

Ŋic socɋâri jaŋere uŋsawaŋ dâŋ
7 Wofuŋ araŋ babacne izi maŋɋârâŋte hata fufuŋkene ekac. Ŋic mutuc

matacne jaŋe maŋɋârâŋ dâŋte manapie wawahane eha mananiŋte takic‐
jopaekac.

8 Motec‐ mae, go mamacgezi dâŋ gaza qazuc eekac i manazemec, â
neŋgocgezi dâŋmuekac irec hazec wâc râezemec. 9 Iŋuc ehuc jahere dâŋte
manatec qizecgere eridu â upegere qoqonaŋ ezejec. 10 Motec‐mae, go
ŋic sindaŋne jaŋe esâicgupie mi docke‐ jarezemec. 11 Jaŋe ʒiŋuc mecne
gazaniŋmu: “Ajoc, go waretec ra ŋicmaŋhumuc e me e bâfuarâ qâhâmonaŋ.
Nâŋâc ŋic biaŋne fuŋne tâmiric mâc qâhâmonʒepeneŋ. 12 Jaŋe biaŋne â
ɋiɋicne juhapie bâfuac‐joparâ jopapene hâmorâ foranʒepieŋ. 13 Ehame
moneŋ mafa wiac‐jeŋic fuŋne fuŋne bâfuarâ ficnâŋecko râe guruc epene
fusucmazejec. 14 Irec ware qâtec‐nâpoc, eme wiac fiuc ronaŋmu sâc bâtâc
banʒepeneŋ.”

15 Motec‐mae, go ŋic iŋucne jaŋehec mi juhuc dic bajarezemec. 16 Jaŋe
wiac hehesicne eniŋte ʒoɋac erâ ʒikare goŋgoricne heeŋgopieŋ. 17 Jaŋe
ʒoaŋkowipe jaŋe honec‐jopahapie ufic fârepiemi jowaniŋmu. 18Ŋic iŋucne
jaŋe burec ehuc jaŋe jaŋacne bitiŋ râepie kicjopaocmu. 19 Ŋic ʒika qahuc
wiac fiuc roniŋmu jaŋe ʒikare biŋe jaha eniŋmu, fiuc roro jaŋe iŋuc hâcne
fua‐jareocmu.

Maŋɋârâŋhec jujure fânoc hehe dâŋ
20Manaŋgopieŋ,maŋɋârâŋzi ŋic baafec‐jopaekac jaŋe hata upeo me hae

ʒoŋao maŋɋârâŋ dâŋ mueŋgopieŋ. 21 Erâ haesac motâcko â ŋic tutumaŋko
maŋɋârâŋ dâŋmusokaeŋgopieŋ wâc.

22 O ŋic mutuc matacne! Ŋoŋe mutuc‐ ŋeŋic i mo dameŋko moc
omaeocmu? Me mamana sâkore mu âke sisic ehuc mamana qiqikiŋ i
wezimucko moc beheniŋmu? 23 Ŋic maŋɋârâŋhec jaŋe mu bâtiŋ eŋarepie
dâŋjeŋic mananʒepieŋ, jaŋe hâcne uŋ sawaŋ biaŋne eŋarehuc ŋoŋe wâc
mamanahec eniŋte dâŋ ŋazaeŋgopieŋ. 24 Jaŋe wira hefârec eŋarembiŋ,
ehame ŋoŋe ine dâŋjeŋicte hazec mi râembiŋ, â mejeŋic sicne‐ ŋarepie
mi rombiŋ. 25 Ŋoŋe uŋsawaŋ dâŋjeŋic qâsuahuc mu bâtiŋ eŋarezo
mupie takic‐ ŋopame qikiŋnembiŋ. 26 Irec sisipiric fua‐ ŋareme honec‐
ŋoparâ gâwie‐ŋareniŋmu, â wiac hâhâwicnezi fai‐ ŋeŋicko feme mu âke
sisic eŋareniŋmu wâc. 27 Wiac izi mâŋâŋ ɋicwânʒâŋnehec iŋucne fisi‐
ŋarehuc ʒâic fâro â ʒârâ hâriŋ bâfua‐ŋareme iŋuc hâcne eŋareniŋmu. 28 Iŋuc
fua‐ ŋareme maŋɋârâŋte wira wâwâsic epie arictac eocmu. Ehuc ira
me ira maŋɋârâŋ bâfuaniŋte basa‐ bipieniŋmu hâcne. 29 Ŋoŋe dameŋ
sâc maŋɋârâŋte manapie wiac wawahane eha Wofuŋ araŋ bacneniŋte
takic‐ŋopame qikiŋnembiŋ. 30 Ŋoŋe uŋsawaŋ dâŋjeŋicte moc mi eŋareha
mu bâtiŋ eŋarezo mupie râŋgeŋkembiŋ. 31 Irec ŋoŋe juju bapa‐ŋeŋicte
fârine rohapie wiac ebac embiŋ irec okacne fisi‐ŋareocmu hâcne. 32 Ŋic
mamana tâmiric jaŋe maŋɋârâŋ dâŋ qikiŋneeŋgopieŋte hâmoniŋmu, â ŋic
mutuc matacne jaŋe manabâc tâmiric kosa jueŋgopieŋte sipirickeniŋmu.

33Maŋɋârâŋ dâŋ mana maŋ eocmu ŋic eki ine hâhâwic tâmiric wama faio
juhâc qâhâmoocmu.

2
Maŋɋârâŋhec juju irec fârine

1 Motec‐mae, no dâŋ gaza qazuc ekopac i manazemec, ehuc wiac i me
i ecmurâ gazape mi nikecguzejec. 2 Go maŋɋârâŋ dâŋte hazec râezemec,
ehuc mana taracmurâ esâickehuc giene bazemec. 3 Erâ mamana saric â
maŋzi wiac mamana tara fua‐gareocte nunumu gie bazemec. 4 Go siliwa
moneŋ me boreŋ ʒeŋaŋ duckekicne bâfuacmurâ babasa gie banʒaŋ, irec
sâc jaha giene batec mamana fua‐ garezejec. 5 Iŋuc ecmuo ine Wofuŋ
araŋ babacne irec fuŋne mecne, â Anuture fuŋne i mâmâc mana taracmu.
6 Maŋɋârâŋ i Wofuŋzi tahac‐nâpoekac, erâ mamana saric â mamana tara
i eraonec jaha ware‐ nâreekac. 7 Eki hâcne ŋic tiŋne â siocmâc bafic‐
jopaekac â ŋezic‐jopaekac. 8 Ehuc, ŋic âgofâc‐jeŋic bafic‐jopahuc dâŋjeŋic
mutiŋne‐jareeŋgopieŋ ŋic i jaŋe sapec‐jopaekac, â e jahacnao qohotahuc
jueŋgopieŋ jaŋe hone soŋaŋ ejareekac.

9 Go maŋɋârâŋ dâŋ manacmuo ine wiac biaŋne â tiŋnere hata hone
taracmu, ehuc irec sâcko ebac ehuc jucmu. 10 Erâ go maŋɋârâŋhec jaha
jutecne mamanagezi bubiaŋ bâfua‐gareocmu. 11 Mamana saric â maŋzi
wiac mamana tara izi ŋezicguocmu, 12 ehuc wiac hehesicne ezicte aka
hegareocmu. Ehame ŋic dâŋ kosa muhuc bâbâsifuc bâfuaeŋgopieŋ jaŋerao
ra qohotazicte hata hebâzicke‐gareocmu. 13Ŋic iŋucne jaŋe dapâcte hatao
juniŋte tiŋne jujure hata râpeckeeŋgopieŋ, 14 erâ wiac hehesicne ehuc
bubiaŋ manaeŋgopieŋ, â wiac sindaŋnere aŋac bajueŋgopieŋ. 15 Jaŋe hata‐
jeŋic keke poricne â hatagâŋ‐jeŋic i bac bâŋoricne.

16 Go maŋɋârâŋhec jucmuo ine ŋokac sâqocnezi dâŋ wokemaŋzi wiac
ehuc esâicgume sâcne sanaŋkerâ dâŋticne hetapâickecmu. 17Ŋokac iŋucnezi
ŋowe‐ticne maŋzi beheekac, ehuc mumupaŋ dâŋticnere wâc nikeckeekac.
18 Go ŋokac ere ficko moc racmuo ine hâmoc haere hatao racmu hâcne.
Manakic, ere ficko rara izi hâmockicne jaŋere mâreŋko rara irec sâc ekac.
19 Ŋic moczi ŋokac e iqickeocmuo ine mocwâc mi risieocmu, ehuc juju
hata mocwâc mi bâfuaocmu. 20 Irec go ŋic biaŋne jaŋere itiroc bâjâpehuc
tiŋne juzemec. 21 Ŋic tiŋne â bahacmâc jaŋe hâcne mâreŋko dameŋ ʒora
jufeniŋmu. 22Ŋic sindaŋne jaŋe ine Anutuzi hofâ qinʒiŋ iŋucnemâreŋkonec
unuc‐jopahuc bâsirowec‐jopaocmu hâcne.

3
Ŋic socɋâri jaŋere uŋsawaŋ dâŋ

1Motec‐mae, no dâŋ gaza qazuc eekopac irecmocmi nikecguzejec, â wiac
ebac ecmurâ mutâcne‐gareekopac i manasuhuc juzemec. 2Dâŋ wiac qazu‐
gareekopac i bajucmuo ine dameŋ ʒora juhâc qâhâmocmu. 3 Go âgo miriŋ
â siocmâc juju i moc mi râpeckezemec, ehame izi hâcne upegere qoqonaŋ
â maŋgere fosiŋ erâ fozejec. 4 Go iŋuc ecmuo ine Anutu mecne â ŋic jaŋe
mecne mâmâcmana‐garepie biaŋkeocmu.

5 Go gahacne mamanao mi roweckehuc Wofuŋte dapeŋko soŋkerâ juze-
mec. 6Erâwiac sasawa ebac ehucWofuŋtemanasuzemec, eme eki juju hata
fâretiŋ jaha gaza gowatuc eocmu. 7Gomamanageremanatec fefene bocmi

ezejec, ehuc wiac hehesicne râpeckehucWofuŋ mocjaha araŋ bacnezemec.
8Go iŋuc ecmuo ine izi hâcnenârâ bibiaŋ irec sâc egarehawicge somieocmu
â ʒâicge wâc mâteŋkeocmu. 9 Giegaŋgao nânâ monʒaŋ wiac fuaekac sâc
irecnec biaŋne gâcne rorâ bâzi rikehuc Wofuŋ muac baafec ecnezemec.
10Go iŋuc ecmuo ine nânâficgezi fufusuc jaha foocmu, â waiŋ giegaomazuc
mâriri fuame ficge hefusetec tiwâne foocmu.

11 Motec‐ mae, Wofuŋzi bâtiŋgume manatec wawahane mi ezejec.
12Wofuŋ e ŋicmoc jauŋkezomurâ ba bâtiŋ ecneekac; e mamacmoczi ŋokâ‐
ticne qa bâtiŋ ecneekac irec sâc eekac hâcne.

13Ŋicmoc maŋɋârâŋ â mamana tarahec juekac ere manape ʒerine ekac.
14 Wiac izi hâcne siliwa â gol jahere sâc sirickehuc wiac furi sâko jâmbâŋ
ekac. 15Maŋɋârâŋzi qânâ furi sâko irec sâc wâc jâurukac, â wiac i me i ba-
juzo muekic izi irec wahamicne. 16Maŋɋârâŋzi juju dameŋge bâʒoraocmu,
ehuc moneŋ mafa â ʒâŋe biŋe wâc bâfua‐gareocmu. 17 Maŋɋârâŋhec
juocmuzi bubiaŋ â wama faio juocmu. 18Maŋɋârâŋhec juniŋmu jaŋe juhâc
qâhâmoniŋmu, ehame izi hâcne juju fârine bâfua‐jareocmu.
19Wofuŋ e maŋɋârâŋhec jukacte

mâreŋte hobeteŋ râewec,
â mamana tara focnekacte

qânikiŋ qaratiewec fokac.
20 E maŋɋârâŋheczimume opâ jaŋe fisieŋgopieŋ,

â karoraczi opâ hoŋkememâreŋko hoe wahaekac.
21 Motec‐ mae, go maŋɋârâŋ â mamana tarage soŋaŋkehuc juhaŋtec

moc mi sifucke‐ garezejec. 22 Wiac izi hâcne juju biaŋ â jujuhâmo
bâfua‐gareocmu. 23 Go iŋuc ecmuo ine hatagao sâcne racmu â kikege wâc
mi fâfâcguocmu. 24 Go wiac irec me irec mi hâwicguha waha guŋ biaŋne
fohaŋtec hae fureocmu. 25 Ŋic sindaŋne jaŋere wiac hâhâwicnezi mâŋâŋ
ɋicwânʒâŋnehec iŋucne fisiekac, irec sâc jaha ututuŋ fisi‐garezacte mana
mezac mi ecmu. 26 Wofuŋzi hone soŋaŋ egareha sâcne jucmu, eki hâcne
wiwiticko fezicte kikege sapeckeocmu.

27 Go tâpiri fogarekac sâc ŋic qarâ suriŋne jaŋe ehâmo‐jarezemec. 28 Go
miŋecgac jaha ŋic âgoge bafickezo manasukicko tomâckore biŋemi râetec
fozejec. 29 Me ŋic âgoge moc gorao roweckehuc maŋfuŋgao juekac e râsi
ecnehuc wiac sâqocne moc mi ecnezemec. 30 Ŋic moczi wiac hehesicne i
me i mi egareha fuŋne tâmiricko ehec dâŋmu qaqatarac mi ezepirec. 31Ŋic
ʒâʒâicne tâpiri‐jeŋicte iiŋguuŋ mi ejarezemec, ehuc jaŋe wiac eeŋgopieŋ
irec sâc jaha mi ezemec. 32 Wofuŋzi ŋic hehesicne jaŋe hâcne qaisoc‐
jopaekac â ŋic tiŋne jaŋe ine âgo ejareekac. 33 E ŋic sindaŋne jaŋere fic hae
sâweckeekac â ŋic tiŋne jaŋere ine jambuŋkeekac. 34Ehuc ŋicmuâke sisicne
jaŋe gâwie‐jareekac â maŋhuhuŋ jueŋgopieŋ jaŋe ine mana biaŋ‐jopaekac.
35 Ŋic maŋɋârâŋhec jaŋe ʒâŋe biŋe sâkohec eniŋmu â ŋic mutuc matacne
jaŋe ine mimi busâqoczi fai‐jeŋicko feocmu.

4
Maŋɋârâŋhec juju irec fârine

1Motecfâc‐nane, ŋoŋe mamac‐ŋeŋic noni wiac ŋaza qazuc eekopac irec
hazec râerâmana hâmoniŋ, ehucmaŋzimamana tara bâfuanʒepieŋ. 2Wiac
qazu‐ŋareekopac i biaŋne sasawa, irec manasuhuc junʒepieŋ. 3No neŋgoc

mamac jahec‐ nane jahere motec wârâŋne mocsâkoa juhape 4 mamac‐
naneziwiac qazu‐narewec. Ehuc dâŋ ʒiŋucnaza jujec: “Dâŋ gazaekopac sâc
irec ninikec moc mi bâbâfua manasuhuc juzemec. Erâ sâcmutâc dâŋnane
mana rereŋ ehuc sâcne juhâc qâhâmocmu. 5 Go maŋɋârâŋ â maŋzi wiac
mana utuckehuc mamana tara i bâfuazemec, ehuc dâŋ gazaekopac i mi
qâsuazemec. 6 Go maŋɋârâŋ mi râpeckecmuo ine izi hâcne sapecguocmu,
â mana maŋ ecmuo ine soŋaŋguocmu. 7Manakic, go maŋɋârâŋhec ecmurâ
ʒoɋac sâko ezemec, ʒoɋac izi hâcnemaŋɋârâŋhec jujure fufuŋkene ekac. Go
wiac irec me irec mâcne, maŋzi wiac mamana tara irec manatec furi sâko
eha bâfua‐jâmbâŋkezemec. 8 Maŋɋârâŋ dâŋ mana maŋ etec izi ʒâŋe biŋe
sâko bâfua‐garezejec, â maŋzi hâpo heâroŋ ecnetec eri qoqonaŋge eocmu.
9Go iŋuc etec eri hendiŋ â eriduge eocmu hâcne.”

10 Motec‐ mae, go dâŋnanere hazec râec, ehuc dâŋ gazaekopac sâc
manatec fârine eha bajuhuc dameŋ ʒora jufezemec. 11 No maŋɋârâŋte
fuŋne gaza gowatuc epo, ehuc siocmâc jujure hatao jowacgupo. 12 Irec
go hatagao rahaŋtec wiac moczi aka moc mi hegareocmu â gasackerâ
racmuo ine kikege wâc mi fâfâckeocmu. 13 Wiac qazu‐ garekicne irec
manasuhuc juzemec, â mamana bâfuameŋ izi hâcne jujuge dopeckeekacte
biaŋne soŋaŋkezemec. 14 Go ŋic hehesicne jaŋere hata mi âtezemec â ŋic
sindaŋne jaŋere itiroc wâcmi bâjâpezemec. 15Go jaŋere hata râpeckerâ dic
bacnehuc wiac hehesicne mi ezemec, iŋuc ehuc gahacne hatao ʒuhuckerâ
razemec. 16Ŋic sindaŋne jaŋewiac hehesicne mi eniŋmuo ine guŋ sâcnemi
foniŋmu, â ŋic moc mi bâʒâickeniŋmuo ine guŋɋâri jaha foniŋmu. 17Wiac
sindaŋne â ʒâʒâicne ebac ee izi hâcne nânâ opâ‐jeŋic eekac.

18Ŋic tiŋne jaŋere hata i furic oŋa rarac iŋucne, oŋa rarac i ʒoaŋ wefume
fuŋkerâ mâreŋ tamae rahuc hae fure‐fâreekac. 19Ŋic sindaŋne jaŋere hata
ine dapâc qisiric iŋucne, irec jaŋewiac izi me izi kike‐jeŋic fâfâckemewaha
jopaekac i mi hone taraeŋgopieŋ.

20 Motec‐mae, go hazec râe‐hâmohaŋtec dâŋ gazape manazemec. 21 Go
dâŋnanere ninikec moc mi bâfuahuc maŋzi mana sakac ezemec. 22 Moc
e dâŋnane mana tarahuc bajuocmuo ine izi hâcne nârâ bibiaŋ‐ticne ehuc
juju bâfuacneocmu. 23Go maŋge soŋaŋkezemec, izi hâcne juju bâbâfuagere
hobeteŋne ekac. 24 Erâ go burecdâŋ moc mi muzemec, ehuc mumusifuc
â eeatuc dâŋ wâc mi bajuzemec. 25 Go dunduŋ dadape fihuc mâcne,
ʒâŋe dândâŋne fihuc wiac maicgurâ fokac i honezemec. 26 Go wiac moc
ezo murâ mana‐hâmohuc etecne fârine biaŋne fuaocmu. 27 Ehame hata
hehesicne qikiŋnerâ tiŋne hatao âtehuc ŋifecmeŋifec qâsorierâ raʒic wefuc
mi ezemec.

5
Boe sau gie bapare uŋdâŋ

1 Motec‐mae, go hazec râehuc maŋɋârâŋ â mumutâc dâŋnane manaze-
mec. 2Go iŋuc ecmuo ine weniŋuc erâ juju biaŋne bâfuazo i mana taracmu,
ehame dâŋmumugezi mamanagere fuŋne mutaniŋkeocmu. 3Manakic, boe
sau ŋokacte dâŋzi baŋac iŋucne aŋacnehec eekac, e micticnezi wokemaŋ
dâŋ muʒiziwehuc muekac. 4 Irec go qanaŋ dâŋticnere manatec aŋacne
eocmu, ʒâhec ine gorao kegoc hâtâne me sâqe bune râpene mictara irec
sâc eocmu. 5 Ŋokac iŋucnezi hâmoc haeo jowacgu raocmu, e hata ira

hâcne raekac. 6 Ŋokac e jujure hataoa mi juekac, erâ go hone manac mi
ecnehaŋtec qâsorierâ kosa barasa raekac.

7 Motec‐mae, no dâŋ gazakopac ʒi manarâ moc mi nikecguzejec. 8 Go
ŋokac iŋucne dic bacnehuc ficticnere motâc moc mi maickezemec. 9 Sifu
ecmuo ine ʒâŋe biŋegezi ŋic gâcne jaŋeremaio wawahane eha socɋâri jaha
juhuc ŋic jaŋere meo fetec mi akicguniŋmu. 10 Ine hâcne, ŋic furune jaŋe
moneŋ mafa wiacge gowac rohapie gie bahuc wiac hure‐fâremeŋ i gâcne
jaŋere biŋe eocmu. 11Wiac iŋuc fua‐gareme hâmozo erâ kio huse ehuc dâŋ
kecʒiŋuc mucmu: 12 “Jei, no mu bâtiŋ enarezo mupie wemocte qatarapo,
ehuc uŋdâŋ‐jeŋic mi manapo? 13 No qaqazufâc‐nane jaŋere dâŋ wemocte
qikiŋnepo â ŋic wiac naza qazuc embiŋ jaŋere dâŋte hazec wâc wemocte
mi râepo? 14No iŋuc ehuc ŋic ŋondeŋko juhape ututuŋ jaha mimi qaqa fai‐
naneo fezo ewec.”

15 Go gahacne ŋonâŋtao qohotahuc maŋge erao sawa râetec fozejec.
16 Ŋokac gâcne jaŋehec juhuc naru motec bâfuac‐jopacmu jaŋe âgo egare-
huc sâcne mi baficguniŋmu. 17 Naru motecfâcge jaŋe soka‐ fârerâ ŋic
furune moc mi bafickehuc go gahacne sawa baficguhuc junʒepieŋ. 18 Irec
go ŋokacge naru ʒeŋoŋ jaha rotec ŋonâŋge ewec ehec bubiaŋ faio jaha
juzepirec. 19Ŋokac e gâjoŋ sereŋ hawari biaŋ â totoc fara tacnezi âgo jauŋ
egareme bubiaŋ manazemec, erâ e gore ecneha jauŋ bacgume manatec
sâckezejec. 20 Motec‐mae, go wemocte ŋokac kosa jujune erao maŋge
râetec foocmu, me wemocte ŋic mocte ŋokac hâpohuc susu‐ticne ro fâre
ecmu? 21 Manakic, Wofuŋzi wiac ebac eekomec i hone‐ fâreekac, ehuc
hata raekomec sâc ruc bagarehuc juekac. 22Ŋic sindaŋne e sâqocne‐ticnezi
wiwitic ecneha ira feme kiekac. 23E jahacnao bâbâtiŋ gie sâcnemi baekacte
hâmoocmu hâcne, â mutuc matacne juekacte ʒâŋeruŋko wâc huocmu.

6
Qâoma â siochec juju irec uŋdâŋ

1 Motec‐mae, go ŋic âgoge bafickehuc tofa‐ ticne bazucmurâ moc mu-
paŋkemeŋ me? 2 Ehame go gahacne mumupaŋ dâŋzi bitiŋ egareha
rocguwec me? 3 Motec‐mae, go iŋuc wiac moc fua‐gareme ŋic ere meo
femeŋko ine gahacne sahac ŋezickecmurâ kecʒiŋuc ezemec: Go picpac jaha
erao rarâ akicguocte numucnezemec. 4 Irec go hesacke furic ehuc guŋ mi
fozemec. 5 Go wipezi eekac iŋuc ehuc bitiŋ heunuckerâ wisezemec, erâ
becziwosaŋeŋbapa ŋichonerâ qârucnerâwisehuc juju‐ticne bâfuaekac irec
sâc ezemec.

6 Ŋic roroc qaŋqaŋne jaŋe fiu qoʒazaŋ jaŋere eebapa honerâ maŋɋârâŋ
bâfuanʒepieŋ. 7 Fiu qoʒazaŋ jaŋe soŋaŋ micne me ŋicwofuŋ me guriŋ
bapafâc‐jeŋic aricne, 8 erâ sifu hoemaŋ dameŋte manasuhuc nânâ wiac‐
jeŋic ʒoaŋ dameŋkoa ro qâzuc eeŋgopieŋ. 9 Ŋic roroc qaŋqaŋne e mo
dameŋko ojoŋ juju‐ticne moc beheocmu? Me wezimucko moc faharerâ gie
baocmu? 10 E ʒiŋuc hâcne muekac: “No me ʒâʒâfic qarâ guŋ piticne mac
fope.” 11E iŋucmuhuc guŋ fohame roroczi ʒikaŋic jaŋe iŋucne ututuŋ jaha
fisicnerâ bawahaocmu.

12 Ŋic repic qapicne â sindaŋ hârindaŋne jaŋe gibioc dâŋ muhuc
jueŋgopieŋ. 13 Ehuc esâic‐ŋopaniŋte ʒâŋe bazuc eŋareeŋgopieŋ â kikezi
âte ʒifuŋ‐ŋopaeŋgopieŋ erâ mezi sâsâc eŋareeŋgopieŋ. 14 Jaŋe iŋuc ehuc

hehesic bâfuaniŋte maŋzi dâŋ manasu biric eeŋgopieŋ, ehuc doc bapa gie
bahuc jueŋgopieŋ. 15 Jaŋe iŋuc eeŋgopieŋte sisipiriczi ututuŋ jaha fisi‐
jarerâ bâsirowec‐jopame mocwâcmi juniŋmu.

16-19 Wofuŋ e eebapa 7 kecʒiŋuc jaŋere maname mamakâcne eha râsi
ejareekac:
Pepec ʒâŋe fifi,
micbipiczi wokemaŋ dâŋmumu,
ŋic bahacmâc qâqâhâmoc‐jopa,
dâŋ repicne manasu biric ee,
wiac hehesicne ezore fâro hata rara,
dâŋgieo domahuc dâŋmuhasickerâ burec ee,
erâ âgo ŋondeŋko juhuc iiriac â kikisâ bâbâfua.

Boe sau gie bapare uŋdâŋ
20 Motec‐mae, go mamacgere sâcmutâc dâŋ mana rereŋ ehuc juzemec,

erâ wâc neŋgocgezi wiac qazu‐garewec irec moc mi nikecguzejec. 21 Go
dâŋjekic maŋgao râetec foha paŋʒâic jaha bajuzemec. 22 Ehame hata ira
me ira racmurâ jowa qataŋ egarezejec, ehuc ŋafeo ŋezicguzejec â ʒoaŋko
wâc baficguzejec. 23 Sâcmutâc dâŋjekiczi lambe iŋucne tamae‐garezejec,
â mumutiŋ dâŋjekiczi juju hata biaŋne irec fuŋne gaza mutâc ezejec.
24 Sasec ŋokac jaŋerao qohotazicte me ŋokac gâcne jaŋere wokemaŋ dâŋzi
bâdocguzacte jahere dâŋzi hâcne aka sâcne hegareocmu. 25Ŋokac hawari‐
jeŋic biaŋne izi mi woricguzejec, me ʒâŋe rârâqâc honecgupie ririfirerâ mi
docke‐jarezemec. 26Ŋicmoc e hata ŋokac nânâ poroŋmocjahamaczi furine
bazo murâ baocmu, mâc boe sau gie bapazi ine juju‐ticne fârine sipiricke‐
fâreocmu.

27Go ʒocmimiŋ hâpohaŋtec ŋaqige akickeocmume? 28Me ʒoc kine fainao
âtehaŋtec kikegemi ʒaocmume? 29Manakic, ŋicmoczi ŋicmocte ŋonâŋhec
foocmu e irec sâc fuacneocmu. Moc e iŋuc eocmuzi ʒâicmanaocmu hâcne.
30 Ŋic moc e nânâre hâmohuc fiuc roocmuo ine ŋic jaŋe manacnepie boc
mi sâqoreocmu. 31 Mocjaha, fiuc rohame izia bâfuaniŋmuo ine wiac irec
furine râeha arec 7 eocte mucneniŋmu, e wiac focnekac sâc râe‐fâreocmu
hâcne. 32 Ŋic moc e boe sau gie baekaczi maŋ mamanasu tâmiric juhuc
jahacne juju sipirickeekac. 33Ŋic e qahuc ʒâŋe biŋe‐ticne bawahapie waha
qaqane erâ juocmu. 34 Ŋokacte ŋowezi hâcne ŋic e manauŋkehuc okacne
bazucneocte ʒoɋac sâko ehucmocmi akickeocmu. 35Ehame furine râcnezo
mupie qikiŋneocmu, â wiac izi me izi aaric‐ticne wâcmi bâmâteŋkeocmu.

7
Boe sau ŋokac jaŋemâsi fuŋne fuŋne eeŋgopieŋ

1 Motec‐mae, go dâŋ gazaekopac i manasuhuc juzemec, ehuc sâcmutâc
dâŋnanere moc mi nikecguzejec. 2 Go sâcmutâc dâŋnane mana rereŋ
erâ juhâc qâhâmocmu. Go ʒâŋe hândâŋge soŋaŋkeekic irec sâc jaha mu
qaqazuc dâŋnane soŋaŋkezemec. 3No dâŋ gaza qazuc eekopac i dameŋ sâc
paŋʒâic jaha bajuzemec, ehucmaŋgao qâreŋketec fozejec. 4Gomaŋɋârâŋte
manatec seŋgere sâc ezejec, â maŋzi wiac mamana tara irec manatec âgo
fuŋfuŋge ezejec. 5 Jahe hâcne ŋic gâcne jaŋere ŋonâŋfâc jaŋerao mecne, â
esâicguhucwokemaŋ dâŋ egareeŋgopieŋ ŋokac i jaŋeraomâmâc razicte aka
hegareekopirec.

6 No dameŋ mocko ficnaneo ŋehuc qâqâtâc kataŋko ʒâŋe fipe rawec.
7 Eme ŋicmotec socɋâri mamanasu tâmiric jaŋere ŋondeŋko motec mutuc
matacne moc jume honepo. 8 E hata sâko fotâcnerâ hata ŋeŋehasicko boe
sau ŋokacmoc juwec irapec rarâ ere ficko fisiwec. 9Erâ i hae ŋafeme dapâc
foha iŋuc ewec.

10 Ehame ŋokac e mi fickonec waharâ bâfuazejec i! Ŋokac e hata ŋokac
jaŋere rurufa â eri qoqonaŋ wiac iŋucne rojuwec, ehuc eesâic gie baocte
mâsi fuŋne fuŋne ewec. 11 E mimi tâmiric hata sâkoo sisi hâhâŋ faio ifi
aifi jaha rac warec ewec. 12 Ehuc doma qatara rarâ hata ŋeŋehasicko
domawec, izi irecnec ra hata sâkoodomawec, izi rarâwiac nareŋ gareŋ eere
tomao domawec. 13 Iŋuc ehucmotecmutucne e honerâ izia hâpomumuduc
ecnerâ sasec ʒâŋe fihuc dâŋ kecʒiŋuc âzâcnewec: 14 “Nomiŋecgac qowi bâzi
rikepacte qowi tiwâne fonarekac. 15 Irec no fickonec waharâ gore ʒâŋe
fihuc juku bâfuacgukopac hâcne. 16 Manakic, no Aigita mâreŋkonec fofo
qoruc erinehec i biac fofo‐naneo rumackepac. 17 Ehuc siŋsiŋ saŋkarac â
ʒineŋ sâfânâŋ wiac âsu biaŋ i wâc biac râe‐fârepac. 18 Irec go biac waretec
waha hâhâpoc erâ fohuc ʒeri bubiaŋ manahuc fohapere hae furezejec.
19 Ŋowe‐nanezi ʒira mi jukac, e ʒoricko rawec. 20 Ehuc moneŋ bocjaha
amecke rawec, irec juku Sonda 2 tarame risieocmu.”

21Ŋokac e iŋuc muhuc motec esâickeme wokemaŋ dâŋticnere dockewec.
22 Eme izia bulimakao qa hezuc eniŋte baraeŋgopieŋ,me qowi moczi bitiŋ
mi hone tarahuc ututuŋ jaha raʒime kime foha 23ŋic jaŋefisirâ tepemoteczi
murupie hâmoekac, irec sâc ehuc ŋokac bâjâpeme ficticnao fepic. E wipezi
sisipiric fokac i mi mana tarahuc uficko jowaekac irec sâc jaha ehuc juju‐
ticne omaeocmu i mi mana tarawec.

24 Irec motec‐ mae, go hazec râe‐hâmohuc micdâŋ‐nane manazemec.
25Go ŋokac iŋucnezimaŋ bâsifuc egareme hata‐ticne moc mi bâjâpezemec.
26-27 Ŋokac e ŋic bocjaha sipiric‐jopawec, erâ ŋic guru sâko bâdoc‐jopame
hâmo‐fârembiŋ. Irec go ere ficko fecmuo ine hâmoc haere hatao racmu. Izi
hâcne hâmoc haere hata bembeŋne ekac.

8
Maŋɋârâŋtemu baafec dâŋ

1Maŋɋârâŋzi wirakac,
â mamana tarazi owackerâ dâŋmukac,
irec hazec râerâ mananiŋ!

2 E tiki botâŋkomecne, hata sâko heririŋkomecne,
â hata ŋeŋehasickomâmâc domahuc iŋuc ekac.

3 Erâ hae mendâŋko â haesac motâcko wâc domahuc
ʒiŋucmuhuc wirakac hâcne:

4 “O ŋicbureŋ, no ŋoŋe hâcne wira‐ŋarekopac,
â marac fânâŋ‐nane i mâreŋ sâc ŋic ʒeŋgoma ŋoŋerao fuakac.

5Maŋhumuc juŋgopieŋ ŋoŋemamana bâfuaniŋ,
â ŋicmutucne ŋoŋemaŋfânâŋhec eniŋ.

6Ŋoŋe dâŋnane biaŋne i mana maŋ eniŋ,
micnaneonec dâŋ wahaekac i tiŋne sasawa.

7No dâŋmuekopac i fârine sasawa,
â burecdâŋ ine qaisockeekopac.

8No dâŋ jâmbomac sasawa muekopac,

sioc â mumusifuc dâŋ ine mi eekopac.
9Ŋicmamana tarahec jaŋe dâŋnanemana tiŋneeŋgopieŋ;

â maŋ mamanasuhec jaŋemana tara‐fâreeŋgopieŋ.
10Ŋoŋ siliware manapie omane eha

dâŋnaneremanapie fârine ezejec,
erâ gol ɋaɋacnere wâcmanapie wawahane eha

mamana tara irec manapie furi sâko ezejec.
11 “Maŋɋârâŋ no qânâ furi sâko jaŋere sâc sirickeekopac,

â wiac furi sâko i me i nohec sâc hehene mi eekac.
12Maŋɋârâŋ no mamana tara‐nanehec,

erâ mamana saric â mumutiŋ i wâc fonareekac.
13Ŋicmoc e Wofuŋ araŋ bacneocmuzi hehesic qikiŋneocmu

no irec hâcne sahac fefe â penaroŋ,
eebapa sâqocne â burecdâŋ i râpecke‐fâreekopac.

14No mamana tara â tâpiri‐nanehec,
irec dâŋmanasu biric erâ fârine wâc bâfuaekopac.

15No ŋicwofuŋ jaŋe guriŋ bapa gie baniŋte,
â ŋic fekicne jaŋe sâcmutâc dâŋ biaŋne râeniŋte bafic‐jopaekopac.

16Mâreŋte guriŋ bapa ŋic,
gawamaŋ me ŋic ʒâŋe biŋehec

jaŋe noni hâcne dopec‐jopahape
gie‐jeŋic baeŋgopieŋ.

17No maŋjauŋ enareeŋgopieŋ
jaŋemaŋjauŋ jaha wâc ejareekopac,
â wira basac enareeŋgopieŋzi bâfuacnueŋgopieŋ.

18Norao hâcnemazuc mâriri â ʒâŋe biŋe,
erâ mumutiŋ â jujuhâmo bâbâfuane fokac.

19Noraonec wiac roniŋmu i gol ematauckekicne
â siliwa ɋaɋacne irec sâc jâuruocmu.

20No tiŋne jujure hatao raekopac,
ehuc ŋic jaŋere dâŋmutiŋnehucmutaraekopac.

21 Ehuc maŋjauŋ enareeŋgopieŋ jaŋe bafic‐jopahape
mafa mâriri fua‐jarerâ ficjeŋic fusucmaekac.

22 “Wofuŋ e wiac sasawa moc mi fuarâ foha
bâbâni no hâcne fuŋkerâ bâfuacnuwec.

23 E mârâc sasac jaha jâmbâŋ
mâreŋ sâkomâreŋ moc mi bâfuahuc
no hâcne râecnuwec.

24Hâwec sâkome opâ ʒâŋemoc mi fuarâ foha
no hâcne fuapo.

25 Tiki kâcɋene â piticne jaŋe
ŋeŋe‐jeŋickomoc mi ŋehapie
noni hâcne fuapo.

26Anutuzi mâreŋ me jufu sesuc
me mâreŋ qâhâcne huŋgaŋnemac moc mi bâfuaha
no hâcne fuarâ jupo.

27No fuarâ juhape Anutuzi sawa qânikiŋ râewec,

â hâwec qaŋeŋne fâretiŋnewec.
28 Ehuc faic karorac qaratiewec

â juwic hâwec sâko ʒâŋene bâmârâŋkewec.
29 Erâ no fuarâ juhape jaha mâreŋte hobeteŋne râehuc

hâwec sâko fofo‐ticnao foocte mutaracnewec.
30 Ehame no ʒoaŋne ʒoaŋne Anuture heririŋko

ʒeri faio juhuc bubiaŋ bâfuacnepe
mana‐nareme biaŋkewec.

31 Iŋuc enareme mâreŋtemanape ʒerine ewec,
â ŋic jaŋere wâcmanape biaŋkewec.

32 “Irec ŋicmotecfâc‐nane, ŋoŋe dâŋnanere hazec râeniŋ,
erâ dâŋ ŋazaekopac i mana rereŋ ehuc juhâc qâhâmoniŋmu.

33Dâŋ ŋaza qazuc ekicne i mana hâmonʒepieŋ,
erâ maŋɋârâŋhec juhuc mi qâsuanʒepieŋ.

34No ŋicmoczi kecʒiŋuc eocmu ere manape ʒerine eocmu:
Dâŋnanere hazec râeocmu,

me ʒoaŋne ʒoaŋne ficmotâc‐naneo fisirâ
motâc râpeomaŋɋârâŋ nore woŋec domaocmu.

35Ŋicmoc e no bâfuacnuocmuzi juju bâfuaocmu,
ehame Wofuŋzimanacneme biaŋkeocmu.

36Me ŋicmoc e no qaisocnuocmuzi
hâmocte aŋackeocmu hâcne.”

9
Maŋɋârâŋhec juju â mutuc matacne juju irec fuŋne

1 Maŋɋârâŋ e ficticne baocte wâtuŋ 7 âkendâŋne‐fârewec. 2 Erâ tiwâ
bâzi bâmockeocte qowi moc qa hezuc ewec â waiŋ opâ‐ticne i wiac âsu
biaŋneheczi bâsifuckewec, erâ wâc tela kasoŋ wiac râe‐fârewec. 3 Ehuc
kiŋaŋnarufâcne jaŋehaetoŋkodomahuc dâŋ kecʒiŋucmusokahucmuniŋte
sorec‐jopawec: 4 “Ŋic ŋokac mamana tâmiric ŋoŋe wefuniŋ!” Â ŋic mutuc
matacne jaŋe wâc ʒiŋuc jazaekac: 5 “Ŋoŋe wefurâ nânâ‐nane â waiŋ opâ
wiac âsu biaŋneheczi bâsifuckepac i nâ bac eniŋ. 6Ŋoŋe ŋic ŋokacmamana
tâmiric jaŋe behec‐ joparâ maŋzi wiac mamana tara irec hata bâjâpehuc
juhâc qâhâmonʒepieŋ.”

7 Go ŋic mu âke sisicne moc mu bâtiŋ ecnecmuo ine mimi qaqa faigao
feocmu. Me ŋic hehesicne moc dâŋ mucnecmuo ine eki râsi egarehuc
bâʒâicguocmu. 8 Irec go ŋicmuâke sisicnemu bâtiŋmocmi ecnezemec, sifu
ecnecmuo ine qaisocguocmu. Ŋic maŋɋârâŋhec dâŋ mucnecmuo ine âgo
egareocmu. 9Goŋicmaŋɋârâŋhecdâŋ ime imoc âzâcnetecmaŋɋârâŋ‐ticne
soka sanaŋ eocmu. Me ŋic tiŋne moc dâŋ i me i âzâcne qazuc ecmuo ine
mamana‐ticne soka ŋedâmârec eocmu.

10 Wofuŋ araŋ babacne izi maŋɋârâŋte hata fufuŋkene ekac. Go Tiri
rune mana ʒakiehuc maŋzi mamana tara bâfuacmu. 11Maŋɋârâŋzi jarage
bafehuc jujuge bâʒoraocmu. 12Manakic, go maŋɋârâŋhec jucmuo ine irec
fârine biaŋne fua‐ gareocmu, me maŋɋârâŋ râpecketec irec okacne ʒâic
busâqoc fua‐gareocmu.

13Wiac moc ʒâŋenemutuc matac e ŋokacmamana tâmiriczimimi tâmiric
jaha dâŋmarac sâko eekac ere sâc. 14 E ficticnere motâcko me haetoŋko
ŋeŋerâ juekac. 15 Ehuc ŋic ŋokac hata‐jeŋic sâc rac warec eeŋgopieŋ jaŋe
dâŋ ʒiŋuc muhuc wira hefârec ejareekac: 16 “Ŋic ŋokac mamana tâmiric,
ŋoŋe wefuniŋ!” Â ŋic mutucne jaŋe ʒiŋuc jazaekac: 17 “Opâ fiuc rokicne i
nâpie aŋac ʒizine eekac, â nânâ poroŋ fiuc rokicne iwâcnâpie aŋac baŋacne
jâmbâŋ eekac.” 18Ŋic ŋokac eatuc‐jopaekac jaŋe, ira rarâ hâmonaŋmu i mi
mana taraeŋgopieŋ, ehuc mârâc ira rambiŋ jaŋe biac hâmoc haeo humbiŋ,
i wâc kâuc baeŋgopieŋ.

10
Salomore muqâqiŋ dâŋ qâhâckerâ râe‐fârekicne

1Motec moc maŋɋârâŋhec juocmu e mamac‐ticne bubiaŋ qacneocmu; â
motec mutucnezi ine neŋgoc‐ticne ʒâic busâqoc bâfuacneocmu.

2Wiac sindaŋne ehuc moneŋ mafa bâbâfua izi sâcnemi bafic‐nâpoocmu,
bâmec bapa giezi ine hâmockonec batarac‐nâpoocmu.

3Wofuŋ e ŋic tiŋne jaŋe nânâre hâmo sipiric eniŋtemimanasuekac, ehuc
ŋic hehesicne jaŋe râsi ejarehuc buchâro‐jeŋic qame wahaekac.

4 Ŋic ojoŋnezi hapetac erâ juocmu, gie ʒoɋachec baocmuzi ine moneŋ
mafahec eocmu.

5Ŋicmamanaheczi qa roro dameŋ maickeme nânâ wiac qa roro eocmu,
â moc e qa roro dameŋko guŋ foocmuzi ine wiac miminehec bâfuaocmu.

6Ŋic biaŋnere faio wiac biaŋne jaha feocmu, â ŋic sindaŋne e maŋticnao
ʒârâ foekac i dâŋticnezi tapa baekac.

7Ŋic biaŋne jaŋe ehâmo‐nârehuc jumbiŋtemanasuc‐jopaeŋgopeneŋ, â ŋic
sindaŋne jaŋere ine biac nikec‐nâpoekac.

8 Ŋic mamanahec jaŋe mumutâc dâŋ mana maŋ eeŋgopieŋ, dâŋ racne
mueŋgopieŋ jaŋe ine sipirickeniŋmu.

9 Ŋic sioc tâmiriczi wama faio juhâc qâhâmoocmu, ŋic siochec ere fuŋne
ine biac bataniŋkeniŋmu.

10Ŋicmoc e bahac hesoŋkehuc ʒârâ hâriŋ bâfuaocmu, âmoc e wiacmocte
maname sâqorememufuahuc wamare gie baocmu.

11 Ŋic biaŋnere dâŋzi jujure opâ ʒâŋe tinac eekac, â ŋic sindaŋne e
maŋticnao ʒârâ foekac i dâŋticnezi tapa baekac.

12 Qaqaisoc eeŋgopieŋ ŋic i jaŋe ʒika bâfuaeŋgopieŋ, â ŋic maŋjauŋhec
jaŋe ine ŋic âgofâc‐jeŋic jaŋere bahac hone qâoma eeŋgopieŋ.

13Ŋic mamanahec jaŋe dâŋ fârine jaha mueŋgopieŋ, ŋic mutuc matacne
jaŋe ine bâtiŋ‐jopazo.

14 Ŋic maŋɋârâŋhec jaŋe mamana sâko fua‐ jareocte ʒoɋac sâko
eeŋgopieŋ, ŋicmutuc matacne jaŋe ine dâŋmupie sisipiric fuaekac.

15Ŋicmafa sâkohec e moneŋmafa‐ticnezi bafickeekac, â ŋic qarâ suriŋne
jaŋe ine hapetac juku sipirickeeŋgopieŋ.

16 Ŋic biaŋne e juju‐ticnere fârine jujuhâmo bâfuaekac, â ŋic hehesicne
ine juju‐ticnere fârine sisipiric bâfuaekac.

17Ŋicmoc emu bâtiŋ ecnepie manamaŋ erâ sâcne juocmu, â ŋicmocmu
bâtiŋ ecnepie qikiŋnerâ hata qâsorieocmu.

18Ŋicmoc e burecdâŋmuocmuzi ŋic âgofâc‐ticne qaisoc‐jopaocmu, âmoc
e gupe micko âkec eocmuzi ine ŋicmutuc matacne erâ juocmu.

19 Sâqocne bâfuazo eeŋgopieŋ ŋic i jaŋe dâŋ bocjaha woseeŋgopieŋ, â ŋic
maŋɋârâŋhec jaŋe ine dâŋ afecne sawa mueŋgopieŋ.

20 Ŋic biaŋnere dâŋ i siliwa ɋaɋacne irec sâc, â ŋic sindaŋnere maŋ
mamanasu izi ine wiac fâri tâmiric.

21 Ŋic biaŋnere dâŋzi ŋic ŋokac bocjaha bafic‐ jopaekac, ŋic mutuc
matacne jaŋe ine mutuc‐jeŋicte erâ hâmoeŋgopieŋ.

22Wofuŋzi ŋicmoc jambuŋkemewiac fofo dunduŋ focneocmu, ehame ŋic
e jahac ʒoɋac ehuc wiac moc ʒuhuckerâ bâbâfua i sâcnemi eocmu.

23 Ŋic mutucnezi wiac hehesicne ehuc aŋac manaekac, â ŋic mamana-
heczi ine maŋɋârâŋtemaname wiac biaŋne eekac.

24Ŋic tiŋne e wiac irec me irec ecneocmu sâc bâfuaocmu, â ŋic sindaŋne
e ine wiac irec me irec hâwickeocmu i hâcne fuacneocmu.

25 Ŋic sindaŋne jaŋe sisipiricte mâŋâŋ ɋicwânʒâŋneheczi ficne suec‐
jopame siroweeŋgopieŋ, â ŋic sioc tâmiric jaŋe ine dameŋ sâc juhâc
qâhâmoeŋgopieŋ.

26 Go ŋic ojoŋnezi gore gie moc baocte mi mucnezemec, e saŋeŋ me
ʒamaŋ nâpene micsiec‐nâŋec ariweekac irec sâc, me ʒoczi hosâc‐nâpome
ʒâŋe‐nâŋeczi hâhâtâweekac iŋucne.

27 Go Wofuŋ araŋ bacnehuc dameŋ ʒora jufecmu, ŋic sindaŋne jaŋe ine
dameŋ‐jeŋicmi maickeha biac hâmoeŋgopieŋ.

28Ŋic tiŋne jaŋe wiac biaŋnere mamanac juhuc bubiaŋ faio jueŋgopieŋ,
â ŋic sindaŋne jaŋe ine wiac irec me irec mamanac sawa jueŋgopieŋ.

29 Wofuŋ e ŋic bahacmâc jaŋe ŋezic‐jopaekac â ŋic hehesicne jaŋe ine
bâsirowec‐jopaekac.

30 E ŋic tiŋne jaŋe juju‐ jeŋickonec batac bawarec mi ejareocmu, ŋic
sindaŋne jaŋe ine mâreŋ‐jeŋickomi ŋehâmoniŋmu.

31Ŋic tiŋne jaŋeremickonecmaŋɋârâŋ dâŋ sawawahaekac, ŋic sindaŋne
jaŋe nameŋ‐jeŋic ine hetâcne behec ezo.

32 Ŋic tiŋne jaŋe dâŋ biaŋne mueŋgopieŋ, â ŋic sindaŋne jaŋe ine dâŋ
simbiŋnemueŋgopieŋ.

11
1Ŋemâc bâbâfuare sâc sâcti qâtiri bajueŋgopieŋ ŋic i jaŋeWofuŋzi qaisoc‐

jopaekac, â ŋemâc bâbâfuare sâc sâckoa bajueŋgopieŋ jaŋere ine maname
sâckeekac.

2Ŋic sahac fefe jueŋgopieŋ jaŋe mimi qaqa ejarehuc bawahac‐jopaekac,
â ŋicmaŋhuhuŋ jueŋgopieŋ jaŋe ine maŋɋârâŋ bâfua‐jareekac.

3 Ŋic biaŋne jaŋe siocmâc juju‐ jeŋiczi jowa qataŋ ejareekac, ŋic otec
keŋgoŋne jaŋe ine eeatuc‐jeŋiczi bâsirowec‐jopaekac.

4 Moneŋ mafazi dameŋ sâkoo sâcne mi ŋezic‐nâpoocmu, siocmâc juju‐
nâŋeczi ine hâmockonec batarac‐nâpoocmu.

5 Nâŋâc siocmâc junaŋmuo ine juju‐ nâŋec fâretiŋ jaha foocmu, ŋic
sindaŋne jaŋe ine jaŋacne jujuzi bawahac‐jopaocmu.

6 Ŋic siocmâc jaŋe tiŋne juju‐jeŋiczi ŋezic‐jopaekac, â doc bapa ŋic jaŋe
ine eeatuc‐jeŋiczi bitiŋ ejareha ira raʒipie kicjopaekac.

7 Ŋic sindaŋne jaŋe hâmohapie woworic‐jeŋiczi wâc omaeocmu, moneŋ
mafao roweckehuc juju izi fâri tâmiric eocmu hâcne.

8 Ŋic tiŋne jaŋe ʒârâ hâriŋkonec batarac‐jopazo, ehuc jaŋere okacne ŋic
sindaŋne ʒârâ hâriŋko râec‐jopazo.

9Ŋic hehesicne jaŋere dâŋzi ŋic âgofâc‐jeŋic sipiric‐jopaekac, â ŋic tiŋne
jaŋeremaŋɋârâŋ dâŋzi ine bafic‐jopaekac.

10Ŋic tiŋne jaŋehaemaŋnao juhâc qâhâmohapie ʒeri bubiaŋ fuarâ foekac,
ehame ŋic sindaŋne jaŋe hâmopie ʒeri ehuc kiwac qawac eeŋgopieŋ.

11 Hae moc irec maŋnao ŋic jaŋe tiŋne juhapie hae irec ʒâŋe biŋe
faharehuc foekac, ŋic sindaŋne jaŋere dâŋzi ine hae bâsâqoreekac.

12Ŋicmaŋmamanasu tâmiriczi ŋic âgo‐ticne manacneme wawahane eha
râpedâŋ ecneekac, â ŋicmamana taraheczi ine dâŋemâc juekac.

13Gupe baekac ŋic e dâŋmoc âzâcnehucmic muac ecneeŋgopeneŋ i kosa
mutaniŋkeekac, â ŋic aki metânezi ine maŋticnao râeme foekac.

14 Ŋicguru moc jaŋe guriŋ bapa tâmiric juniŋmuo ine siŋsaŋ qahuc
sipiricke‐fâreniŋmu,mumutâc ŋic bocjaha jujarepie ine sâcne juniŋmu.

15 Ŋic furune jaŋe tofa‐ jeŋic bazunaŋte numu‐ nârepie bafic‐ jopahuc
busâqoc bâfuanʒipeŋte biac mi mupaŋkenʒepeneŋ, irec moc e wiac
iŋucneremumupaŋ dâŋmi muocmuzi sâcne juocmu.

16 Ŋokac biaŋnere manapene fefene eekac, â ŋokac iriŋ biriŋnere ine
manapene wawahane eekac. Ŋic otec ɋeticnezi moneŋ mafa moc mi
bâfuaocmu, ŋic ʒoɋacheczi ine mafa mâririhec eocmu.

17 Ŋic maŋjauŋheczi ŋic gâcne bafic‐ jopahuc e jahacne sahac bafick-
eocmu, â moc e ine ŋic âgofâcne bâʒâic‐jopahuc e jahacne sahac
bâʒâickeocmu.

18Ŋic sindaŋne jaŋe wiac fârinemoc mi hureeŋgopieŋ, â wiac tiŋne ebac
eeŋgopieŋ jaŋe ine irec fârine biaŋne jaha bâfuaeŋgopieŋ.

19 Ŋic moc e wiac tiŋne jaha ebac eocte sanaŋkeocmu e juhâmoocmu, â
moc e sâqocne bâfuaocte ʒoɋac eocmu eki ine hâmo‐jâmbâŋkeocmu.

20 Wofuŋ e ŋic maŋʒoc‐ jeŋichec jaŋe qaisoc‐ jopaekac, â maŋ ɋaɋacne
jueŋgopieŋ jaŋere ine maname biaŋkeekac.

21 Go ʒiŋuc manapaŋkec: Ŋic hehesicne jaŋe okacne fua‐jareocmu, ŋic
tiŋne â ɋâricfâc‐jeŋic jaŋe ine juhâc qâhâmoniŋmu.

22Ŋokac sahac hawari biaŋzimimi jaŋgeŋ juekac e, golzi finʒuŋ bakicne
i bec masunao râepene foipieha sifu mâreŋ suahuc sohoŋ ruaekac irec sâc
eekac.

23 Ŋic tiŋnere woworic gie i raku bibiaŋkoa fisiocmu, ŋic sindaŋnere
wosaŋeŋ gie raku kimbeŋ sanaŋ bâfuaocmu.

24Ŋic gâcne jaŋemoneŋ‐jeŋicmi sakarehuc boki bapie moneŋ mafa sifu
ʒuhuckerâ fua‐jareekac, â ŋic gâcne jaŋe ine sakarehuc sifu kitac qatac erâ
jueŋgopieŋ.

25 Ŋic moc e wiac‐ticne buafec jaha qikiŋneme sifu fofo dunduŋ fuarâ
focneocmu, â ŋic moc e ŋic âgofâcne bafic‐ jopame jaŋe wâc iŋuc jaha
bafickeniŋmu.

26 Ŋic moc e padi jacgoŋ‐ ticne furi fekicne roocte sakareme
sâweckeniŋmu, â moc e ine furi wahakicne i hone‐ bipiehuc sifu furi
bajareme mumbiaŋkeniŋmu.

27 Moc e wiac biaŋnere gie baocte henʒiriŋneocmu ere manapie
biaŋkeocmu, â moc e gie hehesicne baocmu ere faio ine hehesic jaha
feocmu.

28 Moneŋ mafa‐ jeŋicko roweckeniŋmu ŋic i jaŋe jâcrehac mârâŋkerâ
wahaekac irec sâc waha jopaocmu, â ŋic tiŋne jaŋe ine jâcrehac fie
ruruckeekac irec sâc eniŋmu.

29Ŋic moc e wiacfâcne ʒârâ hâriŋ bâfua‐jareocmu e wiac biaŋne moc mi
bâfuaocmu, â ŋic mutuc matacne jaŋe ŋic maŋɋârâŋhec jaŋere kiŋaŋ qaqa
erâ juniŋmu.

30 Ŋic moc e tiŋne juocmuzi irec fârine juju hotâckeocmu, â ŋic moc e
ʒâʒâicne juocmuzi ine juju‐ticne sipirickeocmu.

31Ŋic tiŋne jaŋe juju‐jeŋicte fârinemâreŋko roniŋmuo ine ŋic sindaŋne â
hehesicne jaŋe juju‐jeŋicte fârine wâc rojâmbâŋkeniŋmu.

12
1 Ŋic moc e mamana tarahec juocmuzi mu bâtiŋ ecnepie maname

biaŋkeocmu, â ŋicmutuc matacnezi ine mu bâtiŋ qikiŋneocmu.
2 Wofuŋ e gie biaŋne hone aŋac ejareekac, â ŋic wiac hehesicne mana

biric eeŋgopieŋ jaŋe ine mana gâpâre‐jareekac.
3 Ŋic moc e wiac sindaŋne eocmuzi sâcne qiŋ herâ mi domaocmu, ŋic

tiŋne jaŋe ine tie farane mi eniŋmu.
4 Ŋonâŋ biaŋnezi ŋowe‐ticnere eridu tinac eekac, â ŋokac moc e

ŋowe‐ticne mimi qaqa ecneocmuzi ine, umbeŋzi ŋic siec‐ticne nâekac irec
sâc eocmu.

5 Ŋic tiŋne jaŋe dâŋ biaŋne maŋkerâ jueŋgopieŋ, ŋic sindaŋne jaŋe ine
eeatuc dâŋ sawa nâzâeŋgopieŋ.

6Ŋic sindaŋne jaŋere dâŋ izi ʒika iŋucne ŋic bâʒâic‐jopaekac, â ŋic tiŋne
jaŋere dâŋzi ine ŋic ʒâic busâqoc faio juhapie bafic‐jopaekac.

7 Ŋic sindaŋne jaŋe waha jopame omaeniŋmu, â ŋic tiŋne jaŋe ine
mimiŋzi ɋâric jufehuc juniŋmu.

8 Ŋoŋe mamanahec jupie ŋic jaŋe mumbiaŋ‐ŋopaniŋmu, â mutuc mat-
acne juhapie ine mana wahac‐ŋopaniŋmu.

9Ŋic moc e maŋhuhuŋ juhuc nânâre hâmozacte gie bame biaŋkeocmu, â
ŋicmoc e ine ʒâŋe biŋe‐ticne sawa feoctemanasuhuc ojoŋ juocmuzi nânâre
hâmoocmu.

10Ŋic biaŋne jaŋe qowifâc‐jeŋic aijakic jaha hone maiŋ ejareniŋmu, â ŋic
sindaŋne jaŋe ine hone qâoma ejareniŋmu.

11Ŋicmoc e ʒoɋachec jaha hesarac gie baocmuzi nânâ sâcne bâfuaocmu,
â ŋicmoc e mutuc erâ qâoma juocmuzi ine roroc qaŋqaŋne juocmu.

12 Ŋic sindaŋne jaŋe wiac hehesicne sawa eniŋte maŋkeeŋgopieŋ, â ŋic
tiŋne jaŋe ine sanaŋkerâ domaniŋtemanasueŋgopieŋ.

13Ŋic sindaŋne e jahacne dâŋzi bitiŋ ecneha raʒime kiocmu, â ŋic siocmâc
eki ine ʒârâ hâriŋkomi feocmu.

14Ŋic moc e miczi dâŋ muekac irec sâcko wiac roekac, â moc e mezi gie
baekac irec sâc jaha wiac roekac.

15Ŋicmutucmatacne e jahacnemaname sâckeekac, â ŋicmaŋɋârâŋheczi
ine ŋic gâcne jaŋere dâŋmanaekac.

16 Ŋic mutucnezi maŋʒoc‐ticnere fuŋne onʒoŋ jaha bataniŋkeekac, ŋic
mamanahec musoriŋkepie ine mamana sâqoc biac mi bâfuaekac.

17Ŋic sioc tâmiriczi dâŋ fârine sawa muekac, â burecŋiczi ine eeatuc dâŋ
muekac.

18Ŋic maŋʒochec ere dâŋzi ʒika iŋucne kicnâpoekac, â ŋic maŋɋârâŋhec
ere dâŋzi ine âgo bacnâpoekac.

19 Jâmbomac dâŋzi forahuc juocmu sanaŋ, â burecdâŋzi ine biac
omaeocmu.

20 Wiac hehesicne mana biric eeŋgopieŋ jaŋere maŋko eeatuc foekac, â
wiac biaŋnemana biric eeŋgopieŋ jaŋe ine bubiaŋ bâfuaeŋgopieŋ.

21Ŋic tiŋne jaŋe wiac hâhâwicnemi fua‐jareekac, â ŋic sindaŋne jaŋe ine
ʒârâ ʒâpâ faio boc feeŋgopieŋ.

22Wofuŋ e burecŋic jaŋeremaname mamakâcne eekac, â ŋic sioc tâmiric
jaŋere ine maname biaŋkeekac.

23Ŋicmaŋɋârâŋhec jaŋemamana‐jeŋic boc mi mutaniŋkeeŋgopieŋ, â ŋic
mutucne jaŋe ine mutuc‐jeŋicte fuŋnemusokaeŋgopieŋ.

24 Ŋic moc e gie ʒoɋachec baocmuzi ʒâŋe biŋehec erâ guriŋ bapa ŋic
juocmu, â moc e ine ojoŋ juocmuzi kiŋaŋ gie sawa bahuc juocmu.

25Mana mezac ee izi ŋic maŋnâŋec bawahaekac, â âgodâŋzi ine bubiaŋ
bâfua‐nâreekac.

26 Ŋic tiŋne jaŋe sâqocne wisecneeŋgopieŋ, â ŋic sindaŋne jaŋe ine hata
hehesicnao rahuc qâsorieeŋgopieŋ.

27Ŋic ojoŋneziwiac irec me irec ecneme sâcnemi bâfuaocmu, â ŋicmoczi
gie ʒoɋachec baocmu e ine wiac fofo dunduŋ fuarâ focneocmu.

28 Ŋic moc e siocmâc juocmuzi jujure hatao raocmu, â moc e ine sindaŋ
hârindaŋ eocmuzi hâmocte hatao raocmu.

13
1 Motec maŋɋârâŋhec e mamacnezi mu bâtiŋ ecneme dâŋticne man-

aocmu, â motec ʒaubacnezi ine dâŋticnere takickeme qikiŋneocmu.
2Ŋic biaŋne jaŋe dâŋjeŋicte fârine biaŋne jaha roeŋgopieŋ, â ŋic eeatucne

jaŋe ine bâbâʒâic gie baniŋte boc ejareekac.
3Ŋic moc e micticne soŋaŋkeocmuzi juju‐ticne ŋezickeocmu, â moc e ine

manabâcmi ehuc dâŋ kosa muocmuzi juju‐ticne sipirickeocmu.
4Ŋic ojoŋneziwiac irec me irec boc ecneha sifu mi bâfuaocmu, â ŋicmoc

e gie ʒoɋachec baocmuzi ine wiac irec me irec ecneocmu sâc bâfuaocmu.
5Ŋic siocmâc jaŋe burecdâŋ qaisockeeŋgopieŋ, â ŋic sindaŋne jaŋe wiac

mu bac epie miminehec â mamakâcne eekac.
6 Tiŋne jujuzi ŋic bahacmâc ŋezic‐jopaekac, sâqocnezi ine ŋic sindaŋne

bawahac‐jopaekac.
7 Ŋic hapetac gâcne jaŋe ŋic moneŋ mafa sâkohec jaŋere hawari

eeŋgopieŋ, â ŋic mafa mâririhec gâcne jaŋe wiac‐ jeŋic foipieha sifu ŋic
hapetac jaŋere hawari jueŋgopieŋ.

8Ŋicmoneŋ mafa sâkoheczi juju‐ticne ŋezickeocte afeckerâ kiwiric‐ticne
râeocmu, â ŋic hapetaczi ine iŋuc eocte eipieocmu.

9Ŋic tiŋne jaŋe lambe tatamac sâko iŋucne, â ŋic sindaŋne jaŋe ine lambe
tatamac gâkowaekac irec sâc.

10 Ŋic ʒaubacne jaŋe bahac fuŋne fuŋne bâfuaeŋgopieŋ, â ŋic
maŋɋârâŋhec jaŋe ine ŋic âgofâc‐jeŋic dâŋko bafic‐jopaniŋte ejareekac.

11Gie fâro faio sawa bahuc moneŋ mafa bâfuaeŋgopeneŋ i biac mocwâc
omaeekac, â gie sâko aijakic jaha bahuc bâfuanaŋmuo ine ʒuhuckerâ fua‐
nâreocmu.

12 Mamanac juju‐ nâŋeczi fârimâc eme maŋnâŋec wahaocmu, â wiac
mocte enâreha fârine fuame mamanac‐nâŋeczi soka ŋedâmârec eocmu.

13 Ŋic moc e Anuture dâŋ fâri hândâŋne qâsuaocmuzi okacne roocmu, â
moc e Anuture sâcmutâc dâŋ araŋ bacneocmuzi ine sâcne juocmu.

14 Ŋic maŋɋârâŋhec jaŋere mu qaqazuc dâŋ izi jujure opâ ʒâŋe iŋucne,
dâŋ izi hâcne hâmocte bitiŋko fenʒipeŋte hecke‐nâreekac.

15Ŋic mamanahec jaŋere manapene fefene eekac, doc bapa ŋic jaŋe ine
hâmoc sanaŋte hatao raeŋgopieŋ.

16 Ŋic maŋɋârâŋheczi gie i me i moc baocte qanaŋ mamanasu gie
baocmu, â ŋicmutuc matacnezi ine iŋucmoc mi ehuc mutuc‐ticnere fuŋne
bataniŋkeocmu.

17 Biŋe mumu ŋic hehesicnezi wiac hâhâwicne bâfuaekac, â kiŋaŋŋic
biaŋnezi ine wamadâŋ bafisiekac.

18 Ŋic moc e giedâŋ biaŋne qikiŋneocmuzi ŋic hapetac â wawahane
eocmu, â moc e mu bâtiŋ dâŋ mana rereŋ eme ine ere manapene fefene
eocmu.

19Wiac irecme irec aŋac‐nâpome fârine bâfuarâ bubiaŋmanaeŋgopeneŋ,
ŋicmutucne jaŋe ine wiac hehesicne râpeckeniŋte takic‐jopaekac.

20 Ŋic moc e ŋic maŋɋârâŋhec qâtec‐joparâ juhuc maŋɋârâŋhec jaha
eocmu, â ŋicmutuc matacne âgo ejarehuc ine sipirickeocmu.

21 Sâqocne bapa jaŋe okacne rorozi kikeo kikeo ejareekac, â ŋic tiŋne jaŋe
ine katucne jujuhâmo roeŋgopieŋ.

22 Ŋic biaŋnere moneŋ mafa izi naru motec ŋosafâc‐ticne jaŋere biŋe
eocmu, â sâqocne bapa jaŋere moneŋ mafazi ine ŋic tiŋne jaŋere biŋe
eocmu.

23Ŋic hapetac jaŋere nânâ wiac i mâreŋ furunao bocjaha fuazac, mâc ŋic
hehesicne jaŋemâreŋ irec aka hejarembiŋ.

24 Go ŋokâge qaisockehuc qa bâtiŋ mi ecnecmu, maŋzi jauŋkehuc ine qa
bâtiŋ sâcne ecnecmu.

25Ŋic tiŋne jaŋe nânâ wiac moc mi basaeŋgopieŋ, â ŋic sindaŋne jaŋe ine
nânâ âmbâŋ nâipiehuc dameŋ sâc nânâre hâmoeŋgopieŋ.

14
1Ŋokac maŋɋârâŋhec jaŋe ficnâŋec ba eric eeŋgopieŋ, â mutuc matacne

jaŋe ine hetâtieŋgopieŋ.
2Ŋicmoc e siocdâŋ qikiŋnehucWofuŋ araŋ bacneocmu, â moc e siocdâŋ

bajuhuc Wofuŋ qaisockeocmu.
3 Ŋic mutuc matacne moc e jahacne maname feha mujaŋ bocjaha

woseocmu, â ŋicmaŋɋârâŋhec ere dâŋzi ine jahacne ŋezickeocmu.
4 Bulimakao jaŋe bafic‐ nâpohuc mâreŋ mi bâfâuckeniŋmuo ine padi

jacgoŋ afecne sawa fua‐nâreocmu, jaŋe gie bafic‐nâpopie ine bocjaha fua‐
nâreocmu.

5Mumutaniŋ ŋic siocmâc eki dâŋ fârine sawa muekac, â siochec eki ine
burecdâŋ sasawa muekac.

6 Ŋic âke sisicnezi maŋɋârâŋhec moc mi eocmu, ŋic mamanaheczi ine
afeckerâ mamana tara bâfuaocmu.

7Go ŋicmutuc matacne jaŋehecmi juzemec, jaŋemamana biaŋne i me i
moc sâcnemi qazu‐gareniŋmu.

8 Ŋic mamanahec jaŋe hata‐ jeŋic fâretiŋ jaha rahuc maŋɋârâŋ‐jeŋic
bataniŋkeeŋgopieŋ, â ŋic mutuc matacne jaŋe ine mamana mi fojareha
mutuc erâ mueŋgopieŋ: Nâŋemamanahec.

9Ŋicmutucmatacne jaŋemanabâcmi ehuc sâqocne bâfuaeŋgopieŋ, â ŋic
biaŋne jaŋe ine sâqocne‐jeŋic tâmireocte ejareekac.

10 Maŋnâŋecko bubiaŋ me busâqoc fuaekac i ŋic moczi honerâ babafic‐
nâponemi eekac.

11Ŋic sindaŋnere ficzi tâtiehame ŋic tiŋnere fic i sanaŋkerâ ŋeocmu.
12Ŋic nâŋâc hata moc honerâ biaŋnemuhapene sifu hata izi raku hâmoc

haeo mecne fisikac.
13 Ŋic moc e busâqocko juipiehuc sifu mu gâgâwizi busâqoc‐ticne tapa

baocmu. Dameŋ gâcnao bubiaŋ tarame busâqoc fuaekac.
14 Ŋic sâqocne moc e eebapa‐ticnere sâcko okacne roocmu, â ŋic biaŋne

moc e wâc iŋuc jaha eebapa‐ticnere sâcko furine roocmu.
15 Ŋic mutuc matacnezi dâŋ sasawa irec maname fârine eekac, â ŋic

mamanaheczi ine hata‐ticne hone tarahuc raekac.
16 Ŋic mamanaheczi bahac wiac bâfuazacte aimuŋ jaha juekac, â ŋic

mutuc matacnezi ine maŋne bâruŋkeme wiac manabâc tâmiric eekac.
17Ŋic maŋʒoc‐ticneheczi wiac mutucne eekac, â ŋic maŋuruchec eki ine

wama ruaine juekac.
18Ŋic mamana tâmiric jaŋe mutuc‐jeŋicte fârine mutuc jaha roeŋgopieŋ,

â ŋicmamana saric jaŋe ine mamana tara ro rauc eeŋgopieŋ.
19 Ŋic sâqocne jaŋe ŋic biaŋne jaŋere maio dapenʒepieŋ, â ŋic sindaŋne

jaŋe ŋic tiŋne jaŋeremotâcko rumerâ domanʒepieŋ.
20 Ŋic hapetac jaŋere takic‐nâpome âgo boc mi ejareeŋgopeneŋ, â ŋic

moneŋ mafa sâkohec jaŋere ine boc aŋac‐nâpome âgo bacjopaeŋgopeneŋ.
21 Ŋic moc e ŋic âgofâc‐ticne qaisoc‐jopaocmuzi kiŋ hureocmu, â moc e

ŋic hapetac ehâmo‐jareocmuzi ine ʒeri bubiaŋ bâfuaocmu.
22 Wiac sâqocne manasu biric eeŋgopieŋ jaŋe hehesic bâfuaeŋgopieŋ, â

wiac biaŋnere gie baeŋgopieŋ jaŋe ine ŋic âgofâc‐jeŋic jaŋe mana‐jarepie
fefene eha jaŋerao roweckeeŋgopieŋ.

23 Go gie ʒoɋachec bahuc jujugere ŋesiŋ sâcne bâfuacmu, ojoŋ juhuc
dâŋgie sawa bahuc jucmuo ine ŋesiŋ basarâ ŋesawa ecmu.

24 Maŋɋârâŋhec juju izi ŋic mamana saric jaŋere eri hendiŋ ekac, â
mutuczi ine ŋicmamana tâmiric jaŋere qâ ʒere ekac.

25 Ŋic moc e dâŋgieo dâŋ fâri qizecne mutaniŋkeocmuzi ŋic âgofâc‐ticne
jaŋere juju ŋezickeocmu, â moc e ine burecdâŋ muocmuzi ŋic âgofâc‐ticne
doc bacjopaocmu.

26Ŋicmoc eWofuŋ araŋ bacneocmuzi erao rowecke sanaŋkeocmu, e iŋuc
ehuc naru motecfâc‐ticne jaŋere qânâuŋ eocmu.

27Wofuŋ araŋ babacne izi jujure opâ ʒâŋe ekac, moc e opâ i nâhuc hâmoc
getâckeocmu.

28Ŋicwofuŋ moc e kikefuŋfâc‐ticne guru sâko jucnepie ʒâŋe biŋe sâkohec
eocmu, â kikefuŋfâc‐ticne jaŋe tâmiric ine ŋic omane tinac eocmu.

29Ŋicmoc e buuruchec juocmuzi mamana‐ticnere fuŋne bataniŋkeocmu,
â moc e maŋʒoc‐ ticnehec juocmuzi ine mutuc‐ ticnere fuŋne
bataniŋkeocmu.

30 Ŋic moc e wama ruaine juhuc sahac‐ticne gume jowac eocmu, â moc
e maŋʒârâ‐ticnehec juocmuzi ine siec bibiricko wicsanaŋ fuaekac irec sâc
eocmu.

31 Ŋic moc e hapetac jaŋe bâʒâic‐jopahuc bâbâfua‐ticne wâwânâŋ ec-
neocmu, â moc e qarâ suriŋne jaŋe ehâmo‐jarehuc bâbâfua‐ticne araŋ
bacneocmu.

32Ŋic sindaŋne e eebapa‐ticnezi bawahaekac, â ŋic biaŋne e ine siocmâc
juju‐ticnezi ŋeŋezic‐ticne eekac.

33Maŋɋârâŋzi ŋicmamanahec jaŋeremaŋko ŋeŋe juju eekac, â ŋicmutuc
matacne jaŋeremaŋko ine maŋɋârâŋ basaeŋgopeneŋ.

34 Tiŋe jujuzi ŋic ʒâŋe biŋe‐jeŋic bafahareekac, â eebapa sâqocnezi ine
mimi busâqoc bâfua‐jareekac.

35 Ŋicwofuŋ jaŋe kiŋaŋŋicfâc‐jeŋic maŋɋârâŋhec jaŋere manapie
biaŋkeekac, â maizi qambaraŋ ejareeŋgopieŋ jaŋe ine bâtiŋ‐jopaeŋgopieŋ.

15
1Dâŋ okacne urucnezi aaric bawahaekac, â dâŋ fâfâcneheczi ine maŋʒoc

bâfuaekac.
2Ŋicmaŋɋârâŋhec ere mickonec mamana dâŋ biaŋne sawa wahaekac, â

ŋicmutuc matacne eki ine mutucdâŋ sawa muekac.
3Wofuŋ emâreŋ irame ira wiac fuaekac sâc honemanac efâreekac, ehuc

wiac biaŋneme sâqocne ebac ehapene hone jâjâpec‐nâpoekac.
4 Dâŋ biaŋnezi juju bâfua‐nâreekac, â dâŋ gâgâpâcnezi ine maŋnâŋec

bâsâqoreekac.
5 Motec mutucnezi mamac‐ticnere mubâtiŋ dâŋ qaisockeekac, â mana

maŋ eekaczi ine maŋɋârâŋhec eekac.
6 Ŋic tiŋne jaŋe moneŋ mafa ɋâfoŋne fojareekac, â ŋic sindaŋne jaŋere

huhure wiac ine sifuckeekac.
7 Ŋic mutucne jaŋe mâcne, maŋɋârâŋhec jaŋe mamana dâŋ mu-

saweeŋgopieŋ.
8 Ŋic siocmâc jaŋe Wofuŋ numucnepie maname biaŋkeekac, â ŋic

sindaŋne jaŋe taha bâzi rikecnepie ine maname mamakâcne eekac.
9Wofuŋ e ŋic sindaŋ hârindaŋne jaŋere eebapa honeme gâgâpâcne eekac,

â wiac tiŋne ebac eeŋgopieŋ jaŋe ine maŋzi ʒâfic‐jopaekac.
10Moc e wiac hehesicne ebac eocmu ere faio okacne hâhâwicne feocmu,

ehame bâbâtiŋ qikiŋnehuc hâmoocmu.
11 Hâmoc haere fuŋne Wofuŋte maio tâtâc fohame ine wemocko ŋiczi

maŋticnere fuŋnemoc Wofuŋtemaio sâcne hesoŋkeocmu.
12 Ŋic mu âke sisicnezi bâbâtiŋte takickeekac, â ŋic maŋɋârâŋhec jaŋe

dâŋzi bafickeniŋte wâcmi ecneekac.
13 Ŋic moc e bubiaŋ maname ʒâŋe maine fie ruruckeocmu, â moc e

busâqocmaname ine ʒâŋemaine ki humimic eocmu.
14Ŋicmamanaheczimamana gie ʒuhuckerâ baocte ecneekac, â ŋicmutuc

matacnezi ine mutucdâŋ sawa muhuc juocte ecneekac.
15Ŋic waha qaqane jaŋere juju i biaŋne aricne, â juhâc qâhâmoeŋgopieŋ

jaŋe ine juju‐jeŋictemanapie ʒerine eekac.
16 Hapetac juhuc Wofuŋ araŋ babacne irec manapene fefene ezejec, â

moneŋ mafahec ʒârâ ʒâpâ faio juju irec ine manapene wawahane ezejec.
17 Maŋjauŋ enârehuc nânâ monʒaŋ wiac sawa gumec‐ nâpopie sifu

manapene fefene ezejec, â qaisoc‐nâpohuc qowi biuc wokemaŋ sâkohec
nârepiemanapene wawahane ezejec.

18 Ŋic maŋʒocheczi ʒikadâŋ bâfuaekac, â ŋic buurucheczi ine wamadâŋ
bâfuaekac.

19Ŋicmoc e ojoŋ juocmuzi dameŋ sâc ŋemâc bâfuaocmu, âmoc e siocmâc
juocmuzi ine ʒâic busâqoc tâmiric juocmu.

20 Motec maŋɋârâŋheczi mamac‐ ticne bubiaŋ qacneocmu, â motec
mutucnezi ine neŋgoc‐ticne qaisockeocmu.

21Ŋic mutuc matacne jaŋe mutuc‐jeŋicte manapie bubiaŋnehec eekac, â
ŋicmaŋɋârâŋhec jaŋe ine wiac ebac epie tiŋke biaŋ efâreekac.

22 Ŋic âgofâcge jaŋe baficguhapie dâŋwiacge mu biric etec fârinehec
eocmu, â i tâmiric ine fârimâc eocmu.

23 Ŋic gâcne jaŋe dâŋ muniŋte eipiehapie dameŋ ijaha ŋic moczi dâŋ
fârine jazame manapie bubiaŋnehec eocmu.

24Ŋicmaŋɋârâŋheczi hâmoc haere hatao mâcne, jujure hatao raekac.
25Wofuŋzi ŋic pepec penaroŋhec jaŋere fic hae hetâc qâtâtieekac, â hozec

jaŋere wâcwiac ine ŋezickehuc akickeekac.
26 Wofuŋ e ŋic sindaŋne maŋ mamanasu‐ jeŋicte maname wiac ma-

makâcne eekac, â ŋicmaŋɋârâŋhec jaŋere dâŋte inemaname aŋac baŋacne
eekac.

27 Ŋic moc e eeatuc ehuc moneŋ mafa hureocmuzi wiacfâcne ŋemâc
bâfua‐jareocmu, â moc e bâbâmiriŋ mi roocmuzi ine dameŋ ʒora juhâc
qâhâmoocmu.

28 Ŋic biaŋne jaŋe dâŋ okacne bâtikieniŋte mana tara‐ hâmorâ
bâtikieeŋgopieŋ, â ŋic sindaŋne jaŋe ine dâŋ manabâc tâmiric kosa mupie
sâqoreekac.

29Wofuŋ e ŋic tiŋne jaŋere nunumumanaekac, â ŋic sindaŋne jaŋere ine
suŋgiŋkeekac.

30 Ŋic ʒâŋe mai‐jeŋic fie ruruckeme honerâ ʒeri eeŋgopeneŋ, â biŋedâŋ
biaŋnemoc manarâ maŋnâŋec qacfiric eekac.

31 Ŋic moc e mubâtiŋ dâŋte hazec râerâ mana maŋ eocmuzi ŋic
maŋɋârâŋhec jaŋere ŋondeŋko sâcne juocmu.

32 Ŋic moc e mu qaqazuc dâŋ qikiŋneocmuzi e jahacne juju qaisock-
eocmu, â ŋic moc e mubâtiŋ dâŋ mana maŋ eocmuzi ine maŋɋârâŋ fehuc
bâfuaocmu.

33 Wofuŋ araŋ bacnehuc juju izi maŋɋârâŋte mamana gie fârine ekac.
Ŋoŋe ʒâŋe biŋehec ezo murâ qanaŋ maŋhuhuŋ junʒepieŋ.

16
1Ŋic nâŋâcwiac irec me irec dâŋmu biric ezo murâ enaŋmu, ehame irec

dâŋmumutara ine Wofuŋzi eocmu.
2 Ŋic nâŋâc wiac ebac ehuc manapene tiŋke biaŋ eekac, mâc fuŋne

weniŋucte eeŋgopeneŋ i ine Wofuŋzi buc manaekac.
3Go gie moc bazo murâ Wofuŋzi jambuŋke‐gareocte numucnehuc batec

fârinehec eocmu.
4Wofuŋ e wiac sasawa fuŋnehec bâfuac‐jopa‐fârewec, ehuc ŋic sindaŋne

jaŋe ine sisipiricte biŋe râec‐jopawec.
5Wofuŋ e ŋic pepec penaroŋhec jaŋeremaname mamakâcne eekac, irec

jaŋe okacne rojâmbâŋkeniŋmu.
6 Go Anutu manasiŋkehuc erao qohotatec sâqocnege bâtâmireocmu, â

Wofuŋ araŋ bacnehuc jutec wiac hâhâwicnemoc mi fua‐gareocmu.
7 Nâŋâc Wofuŋzi juju bapa‐nâŋec honeme biaŋkeha râsifâc‐nâŋec âgo

ejarepene jaŋe âgo jaha enâreniŋmu.

8 Nâŋâc siocmâc juhapene wiac afecne sawa fua‐ nâreme manapene
mi sâqorezejec, â eeatuc ehuc moneŋ mafa bocjaha bâfuanaŋmuo ine
sâqoreocmu.

9Maŋnâŋeczi juju hata‐nâŋecte dâŋmanasu biric eekac, ehame Wofuŋzi
ine hata fâretiŋ jaha nâzâ nâwotuc eekac.

10 Ŋicwofuŋ e Anuture micte dâŋ muekac, irec e moc mi musifuckehuc
dâŋ fârine sawa muekac.

11 Wofuŋzi ŋemâc bâbâfuare sâc â sâcmeda wiac i sâckoa fofâreocte
muekac, wiac sasawa i eki hâcne bâfua‐fârewec.

12Hehesic bâbâfua izi ŋicwofuŋ jaŋeremaio mamakâcne eha tiŋne jujuzi
eri ŋeŋe‐jeŋicte hobeteŋne eekac.

13 Ŋicwofuŋ e dâŋ fâri hândâŋne manaocte ecneekac, irec dâŋ fârine
muniŋmu ŋic i jaŋe hâcne âgo ejareocmu.

14Ŋicwofuŋ emaŋʒoc‐ticne fuameŋicmoc qâhâmozacteŋicmaŋɋârâŋhec
jaŋemu bâmâteŋ ecneeŋgopieŋ.

15Ŋicwofuŋ e ʒâŋemai‐ticne fie ruruckeme honepene âgo hawari eekac,
ehame ʒoaŋ dameŋko hoezi mâreŋ bâgunuckeekac irec sâc enâreekac.

16Nâŋâc gol me siliwa babaju irec manapene wawahane eha maŋɋârâŋ
â mamanahec juju irec ine manapene fefene ezejec.

17 Ŋic biaŋne jaŋe sisipiricte hata geŋkeeŋgopieŋ, irec ŋoŋe hata‐ŋeŋic
hone‐hâmohuc ranʒepieŋ; ŋoŋe iŋuc ehuc juju‐ŋeŋic ŋezickeniŋmu.

18 Sahac fefezi sisipiricte hata baekac, â pepec penaroŋzi ine sâc ijaha
ehuc bawahac‐nâpoekac.

19Ŋic hapetac âmaŋhuhuŋ jueŋgopieŋ jaŋehec juju irecmanapene fefene
ezejec, â ŋic pepec penaroŋ eeŋgopieŋ jaŋehec juhuc kâdoc qaqa irec ine
manapene wawahane ezejec.

20 Ŋic moc e Anuture dâŋ âzâcne qazuc ekicne i mana rereŋ eocmuzi
juhâc qâhâmoocmu, â moc e Wofuŋtao roweckehuc juocmu ere manapene
ʒerine eocmu.

21 Ŋic moc e maŋɋârâŋhec jume honerâ ŋic mamana sarichec muc-
neeŋgopieŋ, ehame dâŋ biaŋnemume aŋac‐jopaha mana ʒakieeŋgopieŋ.

22Maŋɋârâŋziŋicmamanahec jaŋerao opâ ʒâŋe iŋucne eekac, â ŋicmutuc
matacne jaŋe wiac qaqazu‐jare izi ine dameŋ sisipiric eekac.

23 Ŋic maŋɋârâŋ heczi dâŋ muzo murâ qanaŋ mana biric eekac, erâ ie
dâŋmume ŋic jaŋe aŋac‐jopaha mana ʒakieeŋgopieŋ.

24 Dâŋ biaŋnezi aŋac baŋacne eekac, erâ maŋnâŋecko aŋac bâfuahuc
sahac‐nâŋec baafeckeekac.

25Ŋic nâŋâc hata moc honerâ biaŋnemecne muhapene sifu hata izi raku
hâmoc haeo fisikac.

26 Ŋic moc e nânâ nâ gapec eocte aŋac manahuc gie‐ ticne ʒoɋachec
baocmu.

27 Ŋic hehesicne jaŋe wiac hehesicne jaha eniŋte manasueŋgopieŋ,
ehame dâŋjeŋiczi ʒoc iŋucne bâruŋkerâ ima gie baekac.

28 Ŋic sindaŋne jaŋe gupe micko âke dâŋ mueŋgopieŋ, ehuc ŋic
âgofâc‐jeŋic jaŋerao fâfâuc bâfuaeŋgopieŋ.

29 Ŋic ʒâʒâicne jaŋe ŋic âgofâc‐jeŋic eatuc‐ jopahuc sisipiricko
râec‐jopaeŋgopieŋ.

30 Ŋic ʒâŋe bazuc enâreeŋgopieŋ jaŋere ruc banʒepeneŋ, â sumâŋ
kieŋgopieŋ jaŋe ʒika qaniŋtemaŋkeeŋgopieŋ.

31Ŋic tiŋne jaŋe dameŋ ʒora jufeeŋgopieŋ, ehame jaŋɋâŋ‐jeŋic honepene
eri hendiŋ‐jeŋic eekac.

32 Ŋic qac momori ere manapene wawahane eha ŋic kimbeŋ‐ ticne
bembeŋne ere ine manapene fefene ezejec. Erâ moc e ŋic guru sâko
bawahac‐jopaocmu ere wâc iŋuc jaha manapene wawahane ezejec, â moc
e maŋrâŋgeŋ‐ticne bawahaocmu ere ine manapene fefene ezejec.

33 Ŋic jaŋe Anuturaonec dâŋ mananiŋte mu wioc ecnehuc ɋâsâi
qaeŋgopieŋ, eme dâŋ okacne ine Anutu e jahac bâtikie‐jareekac.

17
1Nânâ gukuckekicne i wama faio nâhuc sifu irecmanapene fefene ezejec,

â sisi hâhâŋ faio tiwâ bâzi nânâ irec ine manapene wawahane ezejec.
2 Kiŋaŋ qaqa maŋɋârâŋheczi bomboŋ‐ticnere ŋokâ hehesicne mu bâtiŋ

ecnehuc sâcne bawahaocmu, e iŋuc erâ motec ere hahac ɋafâc jaŋere sâc
jaha wâc ehuc merâfâc wiac rauckeocmu.

3Ŋic jaŋe gol â siliwa wiac i ʒocko rike esâic epie wosâeekac irec sâc jaha
Anutuzi ŋicmaŋnâŋec ba esâic eekac.

4Ŋic hehesicne jaŋe dâŋ hehesicnere hazec râeeŋgopieŋ, â burecŋic jaŋe
dâŋ sisipirichec i mana rereŋ eeŋgopieŋ.

5 Ŋic moc e ŋic hapetac moc mu âke sisic ecneocmuzi Mamac
bâbâfua‐ticne e wâc mâmâc ecneocmu, â moc e ŋic âgo‐ticne wiac
hâhâwicne moc fuacneme honerâ bubiaŋ manaocmuzi ine bâbâtiŋte biŋe
eocmu.

6Ŋic mocte motecfâc jaŋe mamac‐jeŋictemanapie fefene eekac, irec sâc
jaha ŋicqizec jaŋe ŋosafâc‐jeŋic jaŋeremanapie fefene wâc eekac.

7 Ŋic mutuc matacne jaŋe dâŋ fârine mupie boc mi biaŋkeekac, â ŋic
fekicne jaŋe burecdâŋmupie sâqore‐jâmbâŋkeekac.

8 Ŋic gâcne jaŋe bâbâmiriŋ moneŋte manapie qaŋgec tinac eha izi gie i
me i bazo murâ sâcne baocmu.

9 Ŋic jaŋe âgo egareniŋte manasukicko ine wiac esâqore‐garembiŋ irec
kiŋ behe‐jarezemec. Jaŋe wiac egarembiŋ irec dâŋ i giŋkeme giŋ murahuc
jutecne âgo ʒuʒuhuc‐ŋeŋic i tâcne‐fâreocmu.

10 Ŋic mamanahec e arec mocjaha sawa mu bâtiŋ ecnepene mana‐
hâmoocmu, â ŋic mutuc matacne e ine arec 100 qa bâtiŋ ecnepene sifu mi
manaocmu.

11Wiac hâhâwicnereqaqafeŋ gie baniŋmuŋichehesicne i jaŋeraohâmoczi
hata kiŋaŋ ʒocnehec raeŋgopeneŋ irec sâc fisiocmu.

12Qowimimicne ʒâŋene bea emotecfâcne jâoc rofârepiemomori eha sifu
jâuruzo murâ sâcne jâurunaŋmu mecne, â ŋic mutucne maŋsifuc‐ticnehec
ere ine hâwic‐nâpo‐jâmbâŋkeme wisecnenʒepeneŋ.

13 Ŋic jaŋe wiac biaŋne eŋarehapie okacne wiac hehesicne
bâtikie‐jareniŋmuo ine hehesiczi ficmaŋ‐ŋeŋickomi omaeocmu.

14 Dâŋ fuŋkerâ muhuc mu qaqatarac ee i opâ kanaŋ hehapene hawec
fuaekac irec sâc ekac, irec dâŋ fuŋkehuc izia mocwâc behezo.

15Wofuŋ e ŋic sindaŋnemumbiaŋ‐jopaeŋgopieŋ jaŋeremecne, â ŋic tiŋne
musâqorec‐jopaeŋgopieŋ jaŋeremâmâcmaname mamakâcne eekac.

16 Ŋic moc e mamana tâmiric mutuc matacne juekaczi mamana roocte
moneŋ beheme wemo fârinemoc fuacneocmu?

17 Ŋic ââgo eeŋgopieŋzi maŋjauŋ eec eeŋgopieŋ, â qoqomâ jueŋgopieŋ
jaŋe wiac ŋemâcne i babaficko de âsic eeŋgopieŋ.

18Ŋic moc e maŋ mamanasu tâmiric juocmuzi mutuc erâ ŋic âgo‐ticnere
tofa bazuocte mupaŋkeocmu.

19 Ŋic moc e mu qaqataracte aŋac bajuocmuzi sâqocnere aŋackeocmu, â
moc e sahac fefe dâŋmuekaczi ʒârâ hâriŋ hefâreocmu.

20 Ŋic moc e maŋ mamanasu‐ticne sâqocne foha wiac ebac eme sifu mi
biaŋkeocmu, â moc e dâŋ simbiŋnemuhuc juocmuzi sisipiric bâfuaocmu.

21 Motec moc e wiac mutucne ebac eekaczi mamac‐ticne ʒâic busâqoc
sawa bâfuacneekac.

22 Bubiaŋ faio juju izi nârâ bibiaŋ iŋucne erâ basanaŋ‐nâpohuc bâpiaŋ‐
nâpoekac, â busâqoc faio juju izi ine tâpiri‐nâŋec bawahaekac.

23 Mumutara ŋic hehesicne jaŋe soŋsoŋko bâbâmiriŋ moneŋ rohuc
dâŋgieo dâŋmuhasickeeŋgopieŋ.

24 Ŋic mamanaheczi wiac biaŋne ebac eocte mana tara‐fâreekac, â ŋic
mamana tâmiric eki ine hata basaekac.

25Motecmutucmatacne emamac‐ticne ʒâic busâqoc bâfuacnehuc neŋgoc
roro‐ticne iŋuc jaha ʒâic fâro bâfuacneekac.

26 Ŋic tiŋne jaŋe sahac taha moneŋ râeniŋte mujarepene mi sâckeocmu,
â ŋic biaŋne jaŋe ʒika kiniŋtemupene sâqore‐jâmbâŋkeocmu.

27 Ŋic mamana taraheczi dâŋ bocjaha kosa mi muocmu, â ŋic maŋ
mamanasuheczi maŋwamahec juocmu.

28 Ŋic mutuc matacnezi dâŋ moc mi muhuc mâc niniŋkerâ ŋeocmu ere
wâcmanapene mamana â maŋɋârâŋhec jukac eocmu.

18
1 Ŋic moc e ŋic gâcne âgo mi ejareocmuzi e jahacne sawa manasuhuc

juocmu, ehuc ŋic gâcne jaŋewiac irecme irecmanapie sâckeha ekimaname
sâqoreocmu.

2 Ŋic mutucnezi wiac mana taraekac me mâcne irec manabâc mi eekac,
ehuc e jahacne maŋko dâŋ fokac i sawa manaekac.

3Ŋic moczi wiac sindaŋne eocmu ere faio mimi busâqoc feocmu, ehame
ʒâŋe biŋe‐ticne omaeme mu âke sisic ecneniŋmu.

4 Ŋic gâcne jaŋere mickonec dâŋ wahaekac i manapene maŋɋârâŋte
fuŋɋizecne ehuc opâ ʒâkâŋ ɋârâŋne â opâ fifisine irec sâc tinac eekac.

5Ŋic sindaŋne âgo ejarehuc ŋic bahacmâc jaŋere dâŋmuhasickepene mi
sâckeocmu.

6Ŋicmutucmatacnezi fuŋkerâ dâŋmuqaqatarac ehuc ʒika hotâckeocmu.
7 Ŋic mutuc matacnezi dâŋ muhuc juju‐ ticne sipirickeekac, e jahacne

dâŋzi bitiŋ ecneha raʒime kiekac hâcne.
8Ŋic nâŋâc gupe micko âkec dâŋ irec manapene aŋacne eha maŋnâŋecko

râepene hurâ foekac.
9Ŋic ojoŋ juekac â ŋic wiac ima baekac jahe sâcjekicmocjaha.
10Anuture dâŋ i huec sanaŋ iŋucne, irec ŋic tiŋnezi ira ferâ wamao sâcne

ŋec foc eocmu.
11Ŋic gâcne jaŋemoneŋmafawiac‐jeŋictemanapie haesac sanaŋ ʒoricne

irec sâc ehuc ŋezic‐nâpokac tinac eekac.
12Ŋic maŋhuhuŋ jueŋgopieŋ jaŋere manapene fefene eekac, â ŋic pepec

penaroŋhec jaŋe ine sisipiricte hatao raeŋgopieŋ.

13Go qanaŋ dâŋte hazec râezemec izi ʒâhec dâŋ okacne bâtikiezemec, go
iŋucmi ecmuo ine mutuc erâ mimi faio fecmu.

14 Ŋic moc e jujure ʒoɋac focneocmuzi huc ʒâic fuacneme sâcne qa-
maseocmu, â ʒoɋac‐ticne omaeme ie maŋticne gâcke‐fâreocmu.

15 Ŋic mamana sarichec jaŋe dameŋ sâc mamana ʒuhuckerâ roniŋte
afeckerâ giene baeŋgopieŋ.

16Go ŋic ʒâŋe biŋe sâkohec ere maio fuazo murâ ine bubiaŋte wiac moc
afeckerâ bacne razemec.

17 Ŋic moc e dâŋgieo dâŋticne fuŋkerâ mume manapie fârine eekac, izi
ʒâhec ine kisâ‐ticnezi ŋifecnemume fâri tâmiric eekac.

18 Ŋic jajahec ʒâŋe biŋe sâkohec jahe dâŋgieo dâŋ mu qaqatarac epire
ɋâsâi qapie dâŋjekicte fuŋne taniŋkeekac.

19 Go qomâge baficketec eki wâc ŋifec sacsanaŋge erâ ŋezicguocmu, me
ehec mu qaqatarac etec râpecguocmu.

20Ŋicmoc e dâŋmuocmu irec sâc jaha fârine bâfuaocmu.
21Dâŋ sasawa mueŋgopeneŋ izi ŋifec juju‐nâŋec ŋezickeekac, â ŋifec ine

sipirickeekac; irec dâŋmuekic sâc fârine bâfuarâ manatec sâckezejec.
22 Go ŋokac rohuc wiac biaŋne rocmu, ehame Wofuŋzi ehâmo‐gareekac

irec fuŋne taniŋkeocmu.
23 Ŋic hapetaczi dâŋ mume nunumu hawari eekac, â ŋic moneŋ mafa-

heczi dâŋmume ine ʒâʒâicne eekac.
24 Ŋic gâcne jaŋe âgo hawari burec burec sawa enâreeŋgopieŋ, â ŋic

gâcne jaŋe ine hahac ɋa jaŋe ââgo eeŋgopieŋ irec sâc sirickehuc âgo
enâreeŋgopieŋ.

19
1Ŋic hapetaczi siocmâc juocmu izi fefene eocmu, â ŋicmoneŋ mafaheczi

burecdâŋmuocmu izi wawahane eocmu.
2Ŋicmoc emamana tâmiric jumemi sâckeocmu, âmoc e hata raocte ʒoɋac

boc ehuc hata qâsorieocmu.
3 Ŋic gâcne jaŋe wiac mutucne ehuc sisipiric bâfuaeŋgopieŋ, ehuc

Wofuŋtao âki heeŋgopieŋ.
4Ŋicmoneŋ mafa sâkohec e âgo bocjaha fuacneeŋgopieŋ, â ŋic hapetac e

ine âgofâc‐ticne jaŋe râpeckeeŋgopieŋ.
5 Ŋic moc e dâŋgieo domahuc dâŋ musifuckeocmu e okacne roocmu, â

moc e burecdâŋmuocmuzi bâbâtiŋ sâcnemi wisecneocmu.
6 Ŋic bocjaha jaŋe ŋic ʒâŋe biŋehec bâbâmiriŋ dâŋ jazaeŋgopieŋ, â ŋic

bokifac jaŋehec ââgo ehuc juniŋte boc ejareekac.
7 Ŋic hapetac e hahac ɋafâc‐ticne jaŋe qaisockeeŋgopieŋte âgofâc‐ticne

jaŋe wâc behe‐ jâmbâŋkeeŋgopieŋ; ehame e âgo bacjopaocte gie sâko
bâipiehuc juekac.

8 Go gahacne manasuhuc mamana fuŋne fuŋne rozemec, erâ mamana
rokomec i bajuhuc juhâc qâhâmozemec.

9 Ŋic moc e dâŋgieo domahuc dâŋ muhasickeocmuzi bâbâtiŋ roocmu, â
ŋicmoc e burecdâŋmuocmuzi sipirickeocmu.

10 Ŋic mutuc matacne jaŋe moneŋ mafa sâkohec mi junʒepieŋ, â kiŋaŋ
qaqa jaŋe ŋic fekicne ŋicbomboŋ mi ejarenʒepieŋ.

11Ŋicmamanahec e kimbeŋ aaric‐ticne sâcne fârewahaocmu, â ŋicmoczi
wiac sâqocnemoc ecneme hone takirehuc behecneme sâcke‐hâmoocmu.

12 Ŋicwofuŋzi aarickeme owackeekac i laioŋte owa iŋucne, â âgo miriŋ‐
ticnezi ine titikuczi kecɋaŋ bâgunuckeekac irec sâc ekac.

13 Motec mutuc matacnezi mamac‐ ticne sipirickeekac, â ŋokac
râŋgeŋnere dâŋzi hoe micpiic heekac irec sâc ehuc tatakic bâfua‐nâreekac.

14 Fic hae â moneŋ mafa wiac i neŋgoc mamacfâc‐nâŋec jaŋere merâfâc
roeŋgopeneŋ, â ŋokacmamanahec ine Wofuŋzi sawa bâfua‐nâreekac.

15Go ojoŋ juzo murâ juzemec, erâ guŋ fohuc nânâre hâmozemec.
16 Ŋic moc e Anuture sâcmutâc dâŋ mana rereŋ eocmuzi juhâc

qâhâmoocmu, â moc e qâsuaocmuzi ine hâmo sipiric eocmu.
17 Ŋic hapetac ehâmo‐jarehuc manapie Wofuŋ ecneŋgopeneŋ ezejec, eki

hâcne okacne bazu‐ŋareocmu.
18Ŋoŋe naru motecfâc‐ŋeŋic piticne jaba juhapie qa bâtiŋ ejarenʒepieŋ,

iŋucmi eniŋmuo ine sisipiric hatao rahapie bafic‐jopaŋgopieŋ eocmu.
19Ŋicmoc e dameŋ sâc aaric onʒoŋ jahamanahuc juocmuo ine ecnepene

furi râezejec, â hone qâoma ecnenaŋmuo ine aaric‐ticnere ʒoczi nâŋâcne
faio feocmu.

20Go ŋic jaŋe baficguhuc dâŋ biaŋne gazapie mana rereŋ ezemec, go iŋuc
erâ juku maŋɋârâŋhec ecmu.

21 Ŋic nâŋâc mamanazi wiac fuŋne fuŋne irec dâŋ mana biric ezo murâ
sâcne enaŋmu, ehame Wofuŋtemicdâŋzi ine fârinehec eocmu.

22 Buchâro nânâ i wiac mamakâcne. Nâŋâc ŋic hapetac ere manapene
fefene eha burecŋictemanapene wawahane eekac.

23 Go Wofuŋ araŋ bacnehuc juzemec. Go iŋuc ehuc dameŋ ʒora wama
faio juhâc qâhâmohaŋtec sisipiric wiac izi me izi moc mi maicguocmu.

24 Ŋic gâcne jaŋe qâoma sâko ehuc nânâ wiac micjeŋicko râeniŋte takic‐
jopame mâc ŋeeŋgopieŋ.

25Ŋic pepec penaroŋhec jaŋe qa bâtiŋ ejarepie fuŋne‐jeŋicmananʒepieŋ,
ŋicmaŋɋârâŋhec jaŋemu bâtiŋ ejarepie ine mamana‐jeŋic ɋârâŋkeocmu.

26 Motec sindaŋne â qaqaharicnezi sawa mamac‐ticne bâʒâickeocmu â
neŋgoc‐ticne ficticnaonec jâpeme raocmu.

27 O motec‐mae, go ʒuhuckerâ mamana rozore takicguocmuo ine juwic-
nao mamana romeŋ i wâc nikecguocmu.

28Mumutaniŋ ŋic hehesicnezi dâŋgie tiŋneremaname fâri tâmiric eekac,
â ŋic sindaŋne jaŋe wiac hehesicnere aŋac‐jopaekac.

29Kâcbiŋ i ŋicmu âke sisic eeŋgopieŋ jaŋere biŋe bâfuakicne, ŋicmutucne
sahac fefe eeŋgopieŋ jaŋe hâcne ʒikare biŋe.

20
1 Ŋic jaŋe opâ sanaŋ bocjaha nârâ mutuc bacjopame bebe qahuc dâŋ

ojowa kosa eeŋgopieŋ. Opâ sanaŋ nâkumaŋsifuc ee i wiac mutucne.
2 Ŋoŋe laioŋ owa‐ticnere hâwic‐ŋopaekac irec sâc jaha ŋicwofuŋ aaric‐

ticnere hâwic‐ŋopazejec. Ŋoŋe ŋicwofuŋ maŋbâiŋ ecnehuc manapie juju‐
nâŋec doc baŋgopeneŋ ezejec.

3 Ŋic mutucne jaŋe dâŋ mu qaqatarac eeŋgopieŋ; mu qaqatarac tâmiric
juju izi ine wiac biaŋne ekac.

4 Ŋic moc e gie hesarac dameŋko qâoma juocmuzi qa roro dameŋ
maickeme nânâ basaocmu.

5Ŋicmaŋ mamanasu‐nâŋec i nombâŋ ʒoricnao opâ ŋeekac irec sâc, i ŋic
mamana taraheczi sawa fâreme wefuocmu.

6 Ŋic bocjaha jaŋe jaŋacne manapie tiŋne â biaŋne juŋgopeneŋ eekac,
ehame sifu ŋic biaŋnemoc bâfuanaŋte babasa gie sâko baeŋgopeneŋ.

7Ŋicmoc e siocmâc juhucwiac tiŋne ebac eekac ere narumotecfâc jaŋere
manapene ʒerine eekac.

8 Ŋicwofuŋ e dâŋ mumutara ŋeŋe‐ticnao ŋehuc wiac hehesicne hone
ʒâŋitac efâreocmu.

9 Ŋic moczi ʒiŋuc sâcne muocmu: “No sâqocne tâmiric juekopacte
maŋnanezimumu hehec mocwâcmi enareekac?”

10Ŋemâc bâbâfuare sâc â meda wiac sâctiri babaju i Wofuŋte maio wiac
mamakâcne eekac.

11Narumotec jaŋe eebapa‐jeŋiczi fuŋne‐jeŋic bataniŋkeekac, eme honec‐
jopapene biaŋne â siocmâc jueŋgopieŋ irec fuŋne taniŋkeekac.

12Wofuŋ e dâŋ mananaŋte hazec‐nâŋec râewec, â wiac hone taranaŋte
ʒâŋe‐nâŋec wâc bâfuawec.

13 Go guŋgie sawa bahuc dameŋ sipirickecmuo ine hapetac erâ jucmu,
â guŋɋâri juhuc gie ʒoɋachec bacmuo ine nânâ mâriri fofo dunduŋ fua‐
gareocmu.

14Ŋicmoc e wiac furine baocte ehuc, “Furine boc fekac,” iŋucmanasurâ
situâc rune ʒoɋac ecneme furine bawahacneme rorâ rahuc sahac‐ ticne
muteŋkeocmu.

15Gol â qânâ furi sâko fuŋne fuŋne forakac, erâ sifu maŋɋârâŋ dâŋziwiac
i sasawa sirickerâ qânâ fuŋmoc furi sâko irec sâc ekac.

16 Ŋic moczi mutuc erâ ŋic âgo‐ticnere tofa bazuocte mupaŋkeocmuo
ine ŋaqi qoruc‐ticne hotâ jâoc rorâ râepene foha mumupaŋ‐ticnere fârine
bâfuazejec.

17Go sioc ehucwiac nânâne bâfuarâ nâtec qanaŋ aŋacne eocmu, izi ʒâhec
ine nâkâcnehucmanatec maracgao hâtâ qiŋqiŋne eocmu.

18 Dâŋ biaŋne mutâcne‐garehapie irec sâcko gie batec fârinehec eocmu,
irec go dâŋmanasu biric ehâmorâ ie ʒikao razemec.

19Doc bapa ŋiczi dâŋ soŋne sâcnemi bajuocmu, irec ŋicmoc dâŋ bocjaha
woseekac e dic bacnenʒepieŋ.

20 Go neŋgoc mamac jahecge sâwec‐jofacmuo ine lambezi dapâcko
hâpoekac irec sâc jujugezi omaeocmu.

21 Go biac jaha moneŋ mafa sâkohec ezepac, iŋuc muhuc fâro faio giene
mi bâhâmocmuo ine ʒâhec soka sawec ehuc biaŋnemi baficguocmu.

22 Go ʒiŋuc mi muzemec: “Sâqocnere okacne i no nahac bazupemu,”
aricne, go Wofuŋtao sawa roweckehuc juhaŋtec eki sâcne baficguocmu.

23 Ŋemâc bâbâfuare sâc wiac sâctiri bajueŋgopieŋ jaŋe Wofuŋzi qaisoc‐
jopaekac.

24 Mâreŋŋic nâŋâc juju‐nâŋecte hata mi mana taraeŋgopeneŋ; Wofuŋzi
sawa mutâcne‐nâreekacte raeŋgopeneŋ.

25 Go wiac irec me irec fâro faio ʒiŋuc mi muzemec: “I Wofuŋte biŋe.”
Go ʒâhec irec busâqocmanahaŋtecmumupaŋgezi bitiŋ egarezacte iŋucmi
ezemec.

26Ŋicwofuŋmaŋɋârâŋheczi ŋic sindaŋne hone ʒâŋitac ejarerâ busâqocmi
mana‐jarehuc qa bâtiŋ ejareekac.

27Wofuŋ emaŋhohone runezimaŋnâŋecbatamaehucmaŋnâŋecte fuŋne
bajaŋgeŋkeekac.

28Ŋicwofuŋmoc guriŋ bapa gie‐ticne siocmâc, fâretiŋ â aijakic jaha bahuc
juocmuzi ŋicwofuŋ ŋeŋe‐ticne basanaŋkeocmu.

29 Nâŋâc ŋicmotec jaŋe tâpiri‐jeŋicte hone warec ejareeŋgopeneŋ â
ŋicraŋɋa jaŋe ine jaŋɋâŋ‐jeŋicte araŋ bajareeŋgopeneŋ.

30 Dameŋ gâcnao ʒika â wiac hâhâwicne sâko fua‐nâreme sawa eebapa‐
nâŋec hehesicne qaisockehuc râpeckeeŋgopeneŋ.

21
1 Wofuŋ e opâ sâko guriŋ bacneme hata‐ ticnaoa raekac irec sâc jaha

ŋicwofuŋtemamanasu soŋaŋkeekac.
2Ŋic nâŋâcwiac ebac eeŋgopeneŋ sâc i manapene sâckeekac,Wofuŋzi ine

fuŋne weniŋucte wiac eeŋgopeneŋ i hone mana tarac eekac.
3 Wofuŋ e taha bâzire mâcne, bâbâtiŋ â tiŋne juju biaŋne irec maname

fefene eekac, irec go wiac sasawa fâretiŋ jaha ebac efârezemec.
4 Pepec ʒâŋe fifi â maŋfefe ee, wiac sâqocne izi hâcne ŋic sindaŋne

mufuac‐jopaekac.
5 Go giege aijakic jaha manasu biric ehuc batec fârine bocjaha fua‐

gareocmu, â fâro faio bahuc ine fârine basacmu.
6 Go sioc ehuc mafa mâriri bâfuaekomec izi mi ʒoraha hâmocte micko

râecgurâ mocwâc omaeocmu.
7 Ŋic sindaŋne jaŋe eebapa tiŋne qikiŋneeŋgopieŋte jaŋacne eebapa

repicnezi bitiŋ ejareha raʒipie kicjopaekac.
8 Kiŋ bahac bâfuaeŋgopieŋzi hata hehesicnao raeŋgopieŋ, bahac fâsâc

jaŋe ine wiac ebac epie tiŋke biaŋ efâreekac.
9 Ŋokac râŋgeŋne ehec fic biaŋnao juju izi wiac wawahane eekac, â e

tâmiric kâte bozeo buc juju izi ine wiac fefene eekac.
10Ŋic sindaŋne jaŋe dameŋ sâc wiac hehesicnere boc ejareekac, jaŋe ŋic

mocte busâqocmoc mi manaeŋgopieŋ.
11Ŋicmu âke sisicne qa bâtiŋ ejarepie mutucne jaŋe honerâ mamanahec

eniŋmu, ŋic maŋɋârâŋhec jaŋe ine wiac qazu‐jarepie ʒuhuckerâ mamana
fua‐jareocmu.

12 Tiŋne rune e ŋic sindaŋne jaŋere mamanasu hone manac efâreekac,
ehuc sisipiricko râec‐jopaekac.

13Ŋic moc e hapetac jaŋere wira wâwâsicte hazec mi râeocmuo ine juku
e jahacnere wira wâwâsic eme e wâc iŋuc jaha mi bafickezo.

14Ŋicmoczi gore aaricmanahame go soŋsoŋkowiacmoc râcne tahac etec
aaric‐ticne qaʒue wahaocmu.

15 Mumutiŋ gie biaŋne bapie ŋic tiŋne jaŋe bubiaŋ mananiŋmu, â ŋic
hehesicne jaŋe ine bipic tatara ejareocmu.

16 Ŋic moc e mamana biaŋne qikiŋneocmuzi hâmokicne jaŋe
qâtec‐jopaocmu.

17Ŋicmoc e sahactewiackomamaŋ gugutuŋ hurâ juhucwaiŋ â nânâwiac
nâ râmbe eocmuzi ŋicmafa sâkohecmi juocmu.

18 Ŋic sindaŋne jaŋe ŋic tiŋne jaŋere faio wiac ʒârâ ʒâpânehec râezo
mueŋgopieŋ izi ŋerisierâ jaŋe jaŋacne faio feekac.

19Ŋokac râŋgeŋ qaŋqaŋne â hâdi boŋkekicne ehec juju i wiac wawahane,
â mâreŋ burocnao buc juju izi ine wiac fefene.

20 Ŋic maŋɋârâŋhec jaŋe moneŋ mafa wiac‐ jeŋic biaŋne qâzuckepie
fojareekac, â ŋic mutuc matacne â iric iricne jaŋe ine bâfuaeŋgopieŋ sâc
kosa behepie rafâreekac.

21 Ŋic moc e tiŋne juju â miriŋ babac ee irec henʒiriŋneocmuzi ʒâŋe
biŋehec erâ juhâmoocmu.

22 Momori ŋic maŋɋârâŋheczi ŋic tâpirihec jaŋere haesac sanaŋ henʒaŋ
qanʒaŋneocmu, ehuc hae sanaŋ‐jeŋic ro rauc sâcne eocmu.

23Ŋicmoc e micticne soŋaŋkeocmuzi ʒârâ hâriŋ faio boc mi feocmu.
24 Sahac fefe juhuc pepec penaroŋ â picʒoŋ eeŋgopieŋ jaŋere “ŋicmu âke

sisicne” muzo.
25 Ŋic moc e giere takickeme ojoŋ juocmuzi e jahacne sahac sipirick-

eocmu.
26 Ŋic sindaŋne jaŋe dameŋ sâc ŋic âgofâc‐jeŋic jaŋere wâcwiac irec

andac eeŋgopieŋ, â ŋic tiŋne jaŋe ine wiac‐jeŋic mi sakarehuc buafec jaha
qikiŋneeŋgopieŋ.

27 Ŋic sindaŋne jaŋe taha bâzi rikepie Wofuŋzi maname mamakâcne
eekac, jaŋe maŋjeŋicko wiac qame gâpâcne foha bâzi rikepie iŋuc hâcne
mana‐jareekac.

28 Mumutaniŋ ŋic burecnezi sipirickeocmu, â moc e dâŋticne manatâc
qâtâc ehuc fâretiŋ jaha muocmuzi ine juhâc qâhâmoocmu.

29 Ŋic sindaŋne jaŋe râsi ʒâŋe fieŋgopieŋ, â ŋic tiŋne jaŋe ine hata‐jeŋic
mana taraeŋgopieŋ.

30 Maŋɋârâŋ â mamana tara erâ mumutâc dâŋ biaŋne wiac i sasawa
Wofuŋtemaio wiac omane efâreekac.

31 Ŋoŋe becâsicfâc‐ŋeŋic ʒikare baʒawiec‐ jopazo murâ baʒawiec‐
jopanʒepieŋ, â ʒikao sasanaŋ bâbâfua i ine Wofuŋzi bâfua‐ŋareocmu.

22
1 Ŋoŋe moneŋ mafa sâkohec eniŋte mâcne, ʒâŋe biŋehec juniŋte

eŋarezejec, â ŋic jaŋe bubiaŋ qaŋareniŋmu irec manapie fefene eha siliwa
â gol irec manapie wawahane ezejec.

2 Wofuŋzi mafaŋic â hapetac mâmâc bâfuac‐jopawecte fuŋne‐jekic
bârâwiŋ mi fokac.

3 Ŋic maŋɋârâŋhec jaŋe sisipiriczi maic‐jopame honerâ kizueŋgopieŋ, â
ŋicmaŋɋârâŋ tâmiric jaŋe ine hone‐bipiehuc rarâ sipirickeeŋgopieŋ.

4Gomaŋhuhuŋ juhucWofuŋ araŋ bacnetec moneŋ mafa â ʒâŋe biŋe fua‐
gareme dameŋ ʒora juhâc qâhâmocmu.

5 Go jujuge ŋezickezo murâ ine hata heririŋko wiwitic wiac râepie foha
ŋic sindaŋne jaŋe raʒipie kicjopaekac i kizuzemec.

6 Go naru motec jaŋe juju hata biaŋne qazu‐ jarezemec, eme jaŋe
jufeniŋmu sâc irec manasuhuc juniŋmu.

7Ŋicmoneŋmafahec jaŋeŋichapetac ŋicbomboŋ ejareeŋgopieŋ, âmoneŋ
hotâ roeŋgopieŋ jaŋemoneŋ jareeŋgopieŋ jaŋeremic sâcko gie baeŋgopieŋ.

8 Ŋic moc e wiac sindaŋnere gie baocmu e juku irec fârine sisipiric
roocmu, bâbâtiŋ hâhâwicnezi fuacnehuc bâsiroweocmu hâcne.

9 Ŋic moc e afeckerâ nânâ wiac‐ticne ŋic hapetac kâdoc qajareocmu e
jambuŋkezo.

10 Ŋic mu âke sisicne e jâpepie raha ŋoŋerao ʒika â mu qaqatarac erâ
mumusifuc wiac gâcne i wâc omaeocmu.

11 Ŋic dâŋ wokemaŋnehec mueŋgopieŋ jaŋe ŋicwofuŋzi âgo ejareekac, â
Wofuŋzimaŋ ɋaɋacne jueŋgopieŋ ŋic i jaŋeremaname biaŋkeekac.

12 Wofuŋ e ŋic mamana tarahec jaŋere dâŋ dopeckeekac, â burecŋic
jaŋere dâŋ ine qame wahaekac.

13 Ŋic ojoŋnezi dâŋ kecʒiŋuc muhuc ficko ŋeekac: “Laioŋzi hae ʒoŋao
jukacte huhape nâcnuzackohec.”

14 Boe sau ŋokac ere dâŋ i nombâŋ iŋucne, irec Wofuŋzi qaisoc‐jopaekac
jaŋe ira hâcne hueŋgopieŋ.

15 Naru motec jaŋe ɋieonecteaŋ fuŋkerâ wiac mutucne kosa eeŋgopieŋ,
ehame bâbâtiŋko râec‐jopapene ine beherâ sâcnemac jueŋgopieŋ.

16Ŋoŋe ŋicmoneŋmafa sâkohecwiac jare tahac eniŋmuome ŋaŋacmafa
mâririhec eniŋte ŋic hapetac bâʒâic‐jopaniŋmuo ine ŋoŋe ŋaŋacne hapetac
erâ juniŋmu.

Ŋicmaŋɋârâŋhec jaŋere dâŋbirimoc
17 Go hazec râehaŋtec ŋic maŋɋârâŋhec jaŋe dâŋ gâcne mumbiŋ i qazu‐

garepe mamana gie bazemec. 18 Go iŋuc erâ ʒâhec manasuhuc ŋic gâcne
jaza qazuc ehuc bubiaŋ manacmu. 19 Go Wofuŋtao roweckecmurâ mana-
suhuc maŋɋârâŋ dâŋ ʒi hâcne gaza mutâc ekopac. 20No gore erâ maŋɋârâŋ
â mumutâc dâŋ 30 sâko qâreŋkepo. 21 Erâ no dâŋ fâri qizecne qazu‐
garepemu wâc, eme go irec mu wioc egarepie okacne bâtikie‐jarecmurâ
mi eipiecmu.

1
22 Go ŋic hapetac e hapetac juekacte wiac‐ticne kâŋgâc mi jâoc rozemec,

â ŋic moc e dâŋgieo wiʒec tâmiric domaha mu bawahac mi ecnezemec.
23Wofuŋzi ŋic iŋucne jaŋe bafic‐jopahuc juju‐jeŋic jowac roeŋgopieŋ jaŋere
juju jowac roocmu hâcne.

2
24Go ŋicmaŋʒochec jaŋe âgomi ejarezemec. 25Go jaŋere eebapazi bitiŋ

egareha raʒitec kicguzacte jaŋeraomi qohotazemec.
3

26 Go ŋic mocte tofa bazucmurâ moc mi mupaŋkezemec. 27Manakic, go
mumupaŋgere fârine bâfuazo eipiehuc juhaŋtec wiac gâcne gowac rohuc
fofo mâkige wâcmâmâc gowac roniŋmu.

4
28Apa ŋosafâcge jaŋemâreŋ ma râembiŋ i baʒic baefuc mi ezemec.
5

29 Ŋic moc e gie‐ ticne basarickehuc baocmu e ŋic omane jaŋe mâcne,
ŋicwofuŋ kiŋaŋ qaqajare irec sâc bâfuaocmu.

23
6

1 Go ŋic fekicne moc ehec nânâ nâcmuo ine ŋic weniŋucne ehec ŋekopac
i manasuzemec. 2 Ehuc go nânâ bocjaha nâekicko sifu âmbâŋ mi nâzemec.
3 E esâicguhuc nânâ aŋacne râe bâmoc eha go hone fâfârerâ gapec tâmiric
mi nâzemec.

7

4 Go maŋɋârâŋhec juhuc moneŋ mafa sâko bâfuacmurâ tâpirige mi
sipirickezemec. 5Manakic, tucwipezi furuc furuc qahuc ratâmireekac irec
sâc jaha moneŋ mafagezi fakecnehec erâ ratâmireocmu.

8
6 Go ŋic buchâro ehec nânâ mi nâzemec, me nânâ aŋacne râe bâmoc

eekac irec andac wâc boc mi ezemec. 7 E nânâ garehuc ŋifec ine upegao
baocmu. Ehuc maŋticnezi gorao mi domaha miczi burec erâ ʒiŋuc gazahuc
eatucguocmu: “Ware nânâ opâ nâc.” 8 Go ere nânâ wiac nârâ maŋucmu,
ehuc daŋgedâŋ âzâcnetec fârimâc eocmu.

9
9 Go ŋic mutuc matacne ere maio dâŋ mi muzemec, e maŋɋârâŋ dâŋge

mi mana tarahuc qaisockeocmu.
10

10 Apa ŋosafâcge jaŋe mâreŋ ma râembiŋ i baʒic baefuc mi ezemec, erâ
bekâmâsiŋ jaŋeremâreŋwâcmi jowac rozemec. 11Wofuŋ e jaŋere ŋeŋezic
hâcne, irec dâŋgieo jaŋere dâŋ dopeckehuc gore dâŋ bawahaocmu.

11
12 Go qaqazugere dâŋte hazec râehuc tâpiri fogarekac sâc mamana gie

bazemec.
12

13Go narumotec bâtiŋ‐jopazoremanabâcmi ezemec, jaŋe kâcbiŋ kirâmi
hâmoniŋmu, 14 aricne, kâcbiŋ kirâ juju bapa‐jeŋic biaŋkeocmu.

13
15 O motec‐mae, go maŋɋârâŋhec erâ jucmuo ine bunane biaŋkeocmu.

16Micbipicgaonec maŋɋârâŋ dâŋ wahame manarâ ʒeri bari epemu.
14

17Go sâqocne bapa jaŋere erâ maŋgemi bâruŋkezejec,Wofuŋ ine dameŋ
sâc araŋ bacnehuc juzemec. 18 Go iŋuc ehuc juhaŋte woworicgezi mi
omaeocmu.

15
19O motec‐mae, no gazape manac: Go maŋɋârâŋhec juzemec, ehuc hata

fâretiŋko jaha maŋmamanasuge râetec fozejec. 20Go ŋicwaiŋ âmbâŋ nânâ
me nânâ gapecmâc nâeŋgopieŋ jaŋere ŋondeŋko boc mi juzemec. 21 Opâ
sanaŋ â bec qowi âmbâŋ nânâ ŋic i jaŋe hapetac erâ juniŋmu, ehuc ojoŋ
fohuc ŋaqi qoruc basaniŋmu.

16
22 Go mamac bâbâfuage ere dâŋ manahuc juzemec, â neŋgocgezi ŋokac

qizec erâ juha mi qaisockezemec. 23 Go dâŋ fâri qizecne, maŋɋârâŋ,
maŋsowa juju â mamana tara i furine barâ bajuhuc moneŋte erâ mocwâc
mi qikiŋnezemec. 24 Ŋic tiŋnere mamaczi ʒeri eocmu, â ŋic moc e motec‐
ticnezi maŋɋârâŋhec jume bubiaŋ manaocmu. 25 Go juju bapagezi neŋgoc
mamac jahecge bubiaŋ qajactezemec, ehame neŋgoc rorogezi gore erâ ʒeri
bari ezejec.

17
26Omotec‐mae, gomaŋge norao râetec fooc, ehame kike hata‐nane hone-

huc juzemec. 27Hata ŋokac iriŋ biriŋne â sasec ŋokac jaŋe bitiŋ egarehapie
raʒitec kihâmocguocmu: 28Ŋokac i jaŋe hâcne fiuc roro ŋic jaŋe iŋucne ruc

bahuc jueŋgopieŋ, ehuc ŋic bocjaha eatuc‐ jopapie ŋonâŋfâc‐jeŋic behec‐
jopaeŋgopieŋ.

18
29 Mozi ʒârâ ʒâpâo â busâqoc faio juekac, me mozi mu qaqatarac â

muheŋɋâŋhec juekac, me mozi fuŋne tâmiricko wic fuacneekac, me mozi
ʒâŋe bâruŋhec juekac? 30 Waiŋ opâ nâhuc ŋehapie ŋafe ʒâŋiŋkeekac, erâ
waiŋ opâ fuŋne fuŋne bâsifuckerâ nâeŋgopieŋ ŋic i jaŋe hâcne wiac i fua‐
jareekac. 31 Go waiŋ opâ bâbâroŋ â ɋaɋac taeŋne i opâ nânâ kiruŋko
du âtehuc wefume hone aŋac erâ sifu âmbâŋ mi nâzemec. 32 Manakic,
go waiŋ opâ gapecmâc nâku guŋ fohaŋtec hae fureme manatec homa
momorizi kicnume huc fua‐nareekac irec sâc egareocmu. 33 Ehame ʒâŋege
bâniniŋkeme wiac ʒâŋe furu honecmu, erâ mamanasuge sifuckeha dâŋ
musifuckecmu. 34 Go ŋic moczi wokeo rahuc maŋuekac, â hâwec siri sâko
qaha jâmâ wâtuŋko wiserâ feekac irec sâc ecmu. 35 Ehuc kecʒiŋucmucmu:
“Ŋic jaŋe mi manahape numbieŋ mecne, jaŋe qa bâʒâic enarembieŋ me
weniŋuc i mi manasukopac. No wemocte mi ɋârekopac? No waiŋ opâ
ʒuhuckerâ nâzore enarekac.”

24
19

1Go ŋic hehesicne jaŋe iiŋguuŋmi ejarezemec, ehuc jaŋehec ââgo ecmurâ
mi fotariezemec. 2 Jaŋe bâbâʒâic gie baniŋte maŋjeŋic domaekac, â
micjeŋickonec dâŋ wahaekac i sisipiric dâŋ sasawa.

20
3Ŋicmaŋɋârâŋheczi ficticne basarickeocmu, â ŋicmamanaheczi ficticne

basanaŋkeme ŋehuc juocmu. 4 Ŋic mamana sarichec e ficticne maŋne
maŋne ba bâpiaŋ ehuc wiac furi sâko râe raocmu.

21
5Ŋic maŋɋârâŋheczi ŋic sasanaŋhec sirickeekac, â ŋic mamanaheczi ŋic

tâpirihec ere sâc jâuruekac. 6Go maŋɋârâŋ dâŋzi basanaŋgupie ʒikao sâcne
racmu, â dâŋ biaŋne bocjaha mutâcne‐garepie irec sâcko ʒika qahuc sâcne
sanaŋkecmu.

22
7Maŋɋârâŋ dâŋ i ŋicmutucmatacne ere sâc sirickeekac, irec e tutumaŋko

dâŋwiac fârinemuc manac ehapie dâŋ biaŋnemoc muocte quŋkeocmu.
23

8 Ŋic moc e wiac hehesicne eocte mana biric eocmu ere ŋic sindaŋne
muniŋmu. 9Ŋicmutuc matacnezi wiac kosa manasu biric eme sâqoreekac,
â ŋicmu âke sisicne ere ine manapie mamakâcne eocmu.

24
10Go dameŋ biaŋnao docke betaŋ ecmuo ine dameŋ ŋemâcnao iŋuc jaha

betaŋke‐jâmbâŋkecmu.
25

11 Go ŋic moc hâmocko râezo ehapie mejeŋickonec bataracmurâ mâcne
afecne mi ezemec. 12 Ehuc ʒiŋuc wâc mi muzemec: “No ŋic e mi man-
akopac.” Manakic, Anutu e dâŋ iŋucne i weniŋuctemukomec i manakac, e

maŋgere fuŋnemanahuc hone jâjâpecguekac. Eki hâcne ŋic eebapa‐jeŋicte
okacne bazu‐jareekac.

26
13 Motec‐mae, go baŋac nâzemec, baŋac i wiac biaŋne hâcne. Baŋac

opâne qâŋnaonec ro nâc etec maracgao aŋacne eocmu. 14 Eme go irec
sâc jaha mamana tara â maŋɋârâŋ mana maŋ etec maŋ qâqâtâcge
bâpiaŋkezejec.

27
15 Go ŋic tiŋne ere wiac fiuc rocmurâ ficticne mi somâckezemec, me fic

hae‐ticne wâcmi hetâtiezemec. 16Manakic, ŋic tiŋne e gâbâ jaha waha qarâ
sifu mocwâc fahareekac, â ŋic sindaŋne e ine sisipiriczi bâsiroweocmu.

28
17 Go kisâge wiac hâhâwicne fuacnehame bubiaŋ mi manazemec. 18 Go

iŋuc etec Wofuŋzi honerâ maname mi sâckeha kisâge ŋezickezacte iŋucmi
ezemec.

29
19Go ŋic hehesicne jaŋere erâ maŋgemi faharezejec, â ŋic sindaŋne jaŋe

wâc iiŋguuŋ mi ejarezemec. 20 Ŋic hehesicne jaŋe juku omaeniŋmu â ŋic
sindaŋne jaŋere lambe tatamac i hâpoocmu.

30
21 O motec‐mae, go Wofuŋ â ŋicwofuŋ jahe mâmâc jaha araŋ bajacteze-

mec, ehuc dâŋjekic qataraeŋgopieŋ ŋic i jaŋere ŋondeŋko mi juzemec.
22 Sisipiriczi ŋic iŋucne jaŋe ututuŋ jaha maic‐jopaocmu. Ehame Wofuŋ â
ŋicwofuŋ jaheraonec sisipiric weniŋucne fuaocmu i goki moc manakic me?

Maŋɋârâŋ dâŋ gâcne gâcne
23Ŋicmaŋɋârâŋhec jaŋe dâŋ kecʒiŋucmumbiŋ wâc:
Mumutara ŋic e ŋic bârâwiŋ‐ joparâ gâcne jaŋere dâŋ muafeckehuc

gâcne jaŋere mu mâmâckeme mi sâckeocmu. 24 E ŋic bahachec jaŋe ʒiŋuc
jazaocmumecne: “Ŋoŋe bahac tâmiric,” iŋuc jazamemâreŋ sâc ŋicne ŋicne
jaŋe e qaisockehuc sâweckeniŋmu. 25 Â ŋic bahachec bâtiŋ‐ jopaniŋmu
mumutara ŋic i jaŋere ʒâŋebiŋe feha bubiaŋmanahuc juhâcqâhâmoniŋmu.

26Dâŋ okacne fâretiŋ jaha mumu izi maŋ mocjaha jujure ma ekac.
27Go qanaŋ hae ʒoŋage emasaŋkerâ nânâ giege he sarac ezemec, izi ʒâhec

ine ficge bazemec.
28Go fuŋne tâmiricko ŋic âgoge dâŋgieomi râezemec, erâ dâŋticnewâcmi

muhasickezemec. 29Go ʒiŋucmi muzemec: “E wiac enarewec irec sâc jaha
ecnezepac, no okacne bazucnepemu hâcne.”

30 No ŋic ojoŋne â mutuc matacne ere giegaŋ â waiŋ gie fotâcnerâ
rahuc wiac ʒiŋuc honepo: 31 Giegaŋ‐ ticne i ʒârâ uupic â hofâ qinʒiŋzi
sâcke‐fârewec, â râreckerâ sac fowec i ʒaŋke‐fârewec. 32 Eme no iŋuc
honerâ manatâc qâtâc ehuc ʒiŋuc mana tarapo: 33 No rarâ guŋ piticne
fopemume ŋemanahuc sawa ropemuo 34 ine hapetac jujuzi fiuc roro iŋucne
maicnuocmu â roroczi ʒikaŋic iŋucne fisi‐nareocmu.

25
Salomore maŋɋârâŋ dâŋ gâcne

1 Salomore muqâqiŋ dâŋ gâcne Juda ŋicwofuŋ Hisikiare qâreŋŋicfâc jaŋe
qâreŋkembiŋ ʒine hâcne.

2 Anutu e wiac sasawa maŋbuc‐ticne maname foekacte araŋ bac-
neeŋgopeneŋ, â ŋicwofuŋ jaŋe ine wiac nâzâ mutâc eeŋgopieŋ irec
sâsec‐jopaeŋgopeneŋ.

3 Ŋicwofuŋ jaŋe maŋjeŋicko dâŋ weniŋuc foekac i mi manaeŋgopeneŋ,
jaŋere mamanasu i nâŋâcne mamanasu sirickeekac, i qânikiŋ faic jâmbâŋ
ferâ fokac â hâwec fâhâŋne juwic jâmbâŋ hurâ fokac irec sâc.

4 Ŋoŋe siliwa ʒocko rikepie wosâeme metâ bapazi wiac biaŋne i me
i bazo murâ sâcne baocmu. 5 Ŋoŋe ŋic sindaŋne ŋicwofuŋte maionec
bârâriec‐jopahapie guriŋ bapa gie‐ticne fâretiŋ jaha sâcne bahuc juocmu.

6 Go ŋicwofuŋte maio sahacge mi bafezemec, â ŋic fekicne jaŋe wâc mi
âkehoc‐jopazemec. 7Manakic, jaŋe ʒiŋuc gazapie sâckeocmu: “Go ʒira ware
mai jaha ŋec,” ŋic fekicne ere maio ŋeŋege ŋic mocte biŋe qikiŋnecmurâ
gazapie miminehec eocmu.

8Gowiac honemanac eekic i acmâc jaha tutumaŋkomimuzemec, i ʒâhec
ŋic moczi fuarâ goki dâŋ mucmu irec fuŋne bataniŋkehuc mimi busâqoc
bâfua‐gareme weniŋuc ecmu?

9Go âgogehec dâŋŋekic fokacko ine ehec mufâsâezepirec, ehuc ŋicmocte
fuŋnemi mufuazemec. 10 Iŋucmi ecmuo ine dâŋgemananiŋmu jaŋemimi
qaqa egarepie ʒâŋe biŋege sâqorerâ fohuc juocmu.

11Dâŋmusarickehucmukicne i ʒuŋe gâpiŋ ʒeŋaŋhecmâmâc râekicne irec
sâc.

12Ŋic mamanahec moczi ŋic âgo‐ticne hazec râeha uŋ sawaŋ ecneocmu
ere manapene furi sâko ezejec.

13 Ʒoaŋ fârorocko opâ mâteŋne nâpene bâgunuc‐nâpoekac irec sâc jaha
biŋedâŋ baraekac kiŋaŋŋicmetâne eki bomboŋ‐ticne ecneekac.

14Taha wiac râeniŋte dâŋ sawamuhuc fârinemi bâfuaeŋgopieŋ ŋic i jaŋe
mâŋâŋzi karorac ficneme omaeha hoe mi heekac irec sâc.

15Ŋic fekicne eremaio rumerâ juhuc dâŋ âzâcnekupenemaŋticneurueme
mana‐nâreocmu.

16Go baŋac bâfuarâ aŋacte sâc sawa nâzemec, irec sâc jâuruhuc nâcmuo
ine maŋucmu. 17Go ŋic âgoge riŋkoa sawa iqickezemec, gâbâ jaha iqicketec
gore takickeme qaisocguzacte.

18Ŋicmoc e ŋic âgo‐ticne micko âkec ecneocmu e ʒika me qândiŋme tepe
motec micneheczi hâhâmocko kiekac irec sâc eocmu.

19 Dameŋ ŋemâcnao doc bapa ŋic moctao rorowecke izi ine micsiec‐
nâŋec goroc goroc eha ɋoza nâeŋgopeneŋ, me kike‐nâŋec demba qame
hata raeŋgopeneŋ irec sâc ekac. 20 Me mutuc erâ mâmâteŋ dameŋko
hâroŋkenʒepeneŋ muhuc ŋaqi qoruc wiac‐ nâŋec hetaranaŋmu irec sâc
eocmu. Ŋic moc e maŋ kukumbuc faio juha gae hecnepene ine hâweczi
wic ʒaekac irec sâc eocmu.

21Râsige nânâre hâmoha nânâ gumezemec, â opâre hâmoha opâ gumeze-
mec. 22 Go iŋuc ecnetec mimiehuc ʒara mara eha Wofuŋzi okacne bazu‐
gareocmu.

23Murazi karorac ficne sueme qâhâckerâ hoe heekac irec sâc jaha gupe
micko âkeczi aaric bâfuaekac.

24 Ŋokac râŋgeŋne ehec fic biaŋnao juju izi wiac wawahane eekac, â e
tâmiric kâte bozeo buc juju izi ine wiac fefene eekac.

25 Mâreŋ ʒorickonec biŋe biaŋ wareme mamana izi ine opâre hâmohuc
opâ mâteŋne nâpene bâgunuc‐nâpoekac irec sâc ekac.

26 Ŋic tiŋne moc e ŋic hehesicne dockecneocmu e opâ ʒâŋe sohoŋnehec
me opâ nombâŋko marasiŋ sâqocne behepene hume opâ sâqoreekac irec
sâc eocmu.

27 Go baŋac bocjaha nâtec mi sâckeocmu iŋuc jaha ŋic jaŋe
mumbiaŋguniŋte ʒoɋac ejaretec mi sâckeocmu.

28 Go kimbeŋ aaricge mi bawahacmuo ine hae moc sac tâmiric ŋeocmu
irec sâc ecmu; hae iŋucne i râsi jaŋe fisirâ qa heropiec eniŋmu.

26
1 Ʒoaŋ dameŋko hoe micsâko heme mi biaŋkeekac, me hoe dameŋko

ʒoaŋ ʒâʒâicne qame wâc mi sâckeekac iŋuc jaha ŋic mutuc matacne
mumbiaŋkepenemi sâckeocmu.

2 Fuŋne tâmiricko sâwec‐nâpopie fâri tâmiric eocmu, wiac i sawa hehetâc
wipe jaŋe hehetâcnehuc nâworueŋgopieŋ irec sâc ekac.

3Becâsiczi kâcbiŋ kizejec â doŋgimicko kiki râecnezo erâ ŋicmutucne qa
bâtiŋ ecnezo.

4 Go ŋic mutucne wiwio‐ticnere okacne bâtikiecnecmuo ine go gahacne
wâc e iŋucnemutuc jaha ecmu.

5 Ŋic moczi e jahacnere maname maŋɋârâŋhec jukopac, iŋuc ezacte go
wiwio‐ticne mutucnere okacne mutucne jaha bâtikiecnezemec.

6 Ŋic moczi ŋic mutucne moc biŋedâŋ‐ticne baraocte soreocmu ere
manapene e jahacne kike hetâcnekac irec sâc eocmu; e iŋuc ehuc sisipiric
hotâckeocmu hâcne.

7 Ŋic mutuc matacnezi muqâqiŋ dâŋ muocmu i ŋic moczi kike‐ ticne
demba qame hata raekac irec sâc eocmu.

8 Ŋic moczi ŋic mutucne mumbiaŋkeocmu e ine ŋic moczi mutuc erâ
tacbaŋko qânâ basanaŋkememi raekac ere sâc eocmu.

9Ŋicmutuc matacne moczi maŋɋârâŋ dâŋmuocmu e ŋicmoc opâ sanaŋ
nâku maŋne sifuckeme meticnaonec ʒârâ unuckeocte eipieocmu irec sâc
eocmu.

10 Ŋic moczi ŋic mutucne moc rorâ kiŋaŋ qaqa‐ ticne baocmu e ŋic
hatapecne fotâcnehapie kosa muruc‐jopaekac ŋic ere sâc eocmu.

11 Ŋic mutuc matacne moczi wiac mutucne eha arec jajahec eocmu e
qâtozi nânâ wiac maŋurâ mocwâc risierâ nâekac irec sâc eocmu.

12 Ŋic maŋɋârâŋ tâmiric moczi no maŋɋârâŋhec jukopac muhame ŋic
mutucne jâmbâŋmoczi ere sâc sirickehuc biaŋne juocmu.

13 Ŋic ojoŋnezi dâŋ kecʒiŋuc muhuc ficko feekac: “Laioŋzi hae ʒoŋao
jukac.”

14Motâczi beŋgu hahasic‐ticnao domahuc rac warec eekac irec sâc jaha
ŋic ojoŋnezi fofo‐ticnao fohuc foc forisic eekac.

15 Ŋic gâcne jaŋe qâoma sâko ehuc nânâ wiac micjeŋicko râeniŋte takic‐
jopame mâc ŋeeŋgopieŋ.

16 Ŋic ojoŋnezi e jahacnere maname feha ŋic 7 jaŋe maŋ mamanasu‐
jeŋicko dâŋ fokac i mufuapie maname wawahane ekac.

17Ŋic moc e ŋic âgo‐ticnere dâŋ muocte mi manacnehapie sifu muocmu
e ŋicmoczi hatao rahuc qâto furune moc hazecnao roocmu ere sâc eocmu.

18-19 Ŋic moczi ŋic âgo‐ticne eatuckerâ ʒiŋuc muocmu: “No mâc ʒoraŋ
sawa ekopac,” e ŋic mutuc matacne moczi ʒoc kosa turuŋkeme wiac
ʒafâreekacme tepe motec kosa qâtâcneme raekac ere sâc eocmu.

20 Ʒoc mocwâc mi henusuckepene hâpoocmu, â gupe micko âkec behep-
ene dâŋmu qaqataraczi wâc omaeocmu.

21Ʒoc râqâcnere kinezi ʒoc tucne qâhâsâekac â ʒoc henusuckepene ʒahuc
foekac irec sâc jaha ŋic râŋgeŋnezi qaqatara bâfuaekac.

22 Ŋic nâŋâc gupe micko âkec ee irec manapene afeckeha boc ba-
jueŋgopeneŋ.

23 Eeatuc dâŋ muhuc maŋ mamanasu‐ nâŋecte fuŋne jâmbâŋ
hesoŋkenaŋmuo ine afezi hapec dodocne bahuc sahacnao qâreŋ wiac
baeŋgopieŋ irec sâc enaŋmu.

24 Ŋic moczi qaisocguocmu e maŋticnao eeatuc foha micbipiczi sawa
wokemaŋ dâŋ gazaocmu. 25 E dâŋ mume manatec aŋac baŋacne eocmu
mecne, erâ ine qaqaisoc dâŋzi maŋnao fusucmarâ fokacte dâŋticne mi
mana ʒakiezemec. 26Eqaqaisoc dâŋticnehesoŋkeocmumecne, erâ sifuwiac
hehesicne ebac eekac i ŋic jaŋe hone manac eeŋgopieŋ.

27 Ŋic hehesicne moc e ŋic gâcne jaŋere nombâŋ roocmuzi e jahac
juocmu, â moc e mâreŋ ŋedumerâ ŋic ŋemac‐jopaocte gufume e jahacne
ŋemackeocmu.

28 Go ŋic moc qaisockerâ burec ecnehuc sipirickecmu; dâŋ gâgâpâcnezi
sisipiric bâfuaekac hâcne.

27
1Go tomâckoremanasuhuc sahac fefe mi ezemec. Tomâckowiac iŋucme

iŋuc fuaocmu i go mi manaekic.
2 Go gahac sahacge mi mumbiaŋkezemec, ŋic gâcne jaŋe mumbiaŋgupie

sâckeocmu.
3 Qânâ i wiac ŋemâcne â moŋgeŋ i wâc wiac ŋemâcne jaha, erâ sifu ŋic

mutucnemoczimaŋbâiŋ enâreocmu i jahere sâc sirickerâmocwâc ŋemâcne
jâmbâŋ eocmu.

4 Aaric i wiac gâgâpâcne â sisipiric‐ticnehec, mamanauŋzi ine irec sâc
jâururâ mocwâcmamakâcne jâmbâŋ ekac.

5Hofao mu bâtiŋ ee izi wiac biaŋne, â maŋjauŋ aputacne izi ine wiac fâri
tâmiric.

6 Âgogezi bâʒâicgume manatec mi sâqorezejec, â râsigezi hâpo qâqâic
egareme ine rucge bazemec.

7 Ŋic moc e nânâ wiac gâcne nâ gapec erâ baŋacte maname aŋacmâc
eocmu, â moc e ine nânâre hâmo sâqorehuc wiac hâtânere wâc maname
aŋacne eha nâocmu.

8 Ŋic moc e fic hae‐ ticne beherâ kosa juocmu e wipe jaŋe sareŋ‐ jeŋic
beherâ sawao rac warec ehuc jueŋgopieŋ irec sâc eocmu.

9 Wokemaŋ âsu â huc âsu izi bubiaŋ bâfua‐nâreekac, â wiac ʒârâ
hâriŋneheczi ine busâqoc bâfua‐nâreekac.

10 Go gahacne âgofâc me mamacgere âgofâc jaŋere mi nikecguzejec. Go
ʒârâ hâriŋ faio juhuc hahac ɋafâcge jaŋe baficguniŋtemi numu‐jarezemec;
jaŋe ʒoricko juhapie âgogemoczi bembeŋko juhuc baficgume biaŋkeocmu.

11O motec‐mae, go maŋɋârâŋhec jutec bunane biaŋkezejec, ehame nore
dâŋmueŋgopieŋ jaŋe okacne sâcne bâtikie‐jarepemu.

12 Ŋic maŋɋârâŋhec jaŋe sisipiriczi maic‐ jopame hone tarahuc
kizueŋgopieŋ; â ŋic maŋɋârâŋ tâmiric jaŋe ine hone‐ bipiehuc rarâ
sipirickeeŋgopieŋ.

13Ŋic moczi mutuc erâ ŋic âgo‐ticnere tofa bazuocte mupaŋkeocmuo ine
ŋaqi qoruc wiac‐ticne hotâ jâoc rorâ râepene foha mumupaŋ‐ticnere fârine
bâfuazejec.

14 Go furi uupicte hahaŋne bahuc âgoge wiracnerâ furi biaŋ âzâcnetec
maname sâwecnukac tinac eocmu.

15 Ŋokac râŋgeŋnere dâŋ i hoe micpiic furicte erâ hehuc domaha hae
ŋafeekac irec sâc ehuc tatakic bâfua‐nâreekac. 16Manakic, ŋicmoc emâŋâŋ
bâniniŋkeocmumemefâre‐ticnezi wokemaŋ opâne basanaŋkeocmu e ŋokac
iŋucnere dâŋ wâc sâcne bâniniŋkeocmu.

17 Wiac aeŋzi bakicne i aeŋzia ʒâmueŋgopeneŋ irec sâc jaha nâŋâc ŋic
âgofâc‐nâŋec jaŋeraonecmamana roeŋgopeneŋ.

18 Ŋic moc e nemuja jâc hone soŋaŋ ecneocmuzi fârine fuame sâcne
nâocmu, â kiŋaŋ qaqa moc e bomboŋ‐ticne hone bafic ecneocmu e irec
furine roocmu.

19Nâŋâc opâo fipene humemumuc‐nâŋec jaha honeeŋgopeneŋ, iŋuc jaha
maŋnâŋecko fipene hume fuŋne‐nâŋec hone taraeŋgopeneŋ.

20Hâmoc haezi ŋic ʒuʒuhuc jaha rocjopaocte ecneekac, irec sâc jaha ŋic
ʒâŋe‐nâŋeczi wiac ʒâŋe furu honeocte boc ecneekac.

21 Siliwa â gol i ʒocko rike esâic eeŋgopeneŋ, ŋicte fuŋne ine ʒâŋe
biŋe‐ticnezi bataniŋkeekac.

22 Go ŋic mutuc matacne qâhâmozo qatecne mutuc‐ ticnezi sifu mi
omaeocmu.

23-24Ŋicne ŋicne nâŋâc juju sanaŋmi jueŋgopeneŋ, iŋuc jahamafamâriri i
wâc fofo sanaŋ mi foekac, irec go lama bulimakaofâcge hone soŋaŋ biaŋne
ejarezemec. 25 Ehuc sapao nânâ wiac‐ jeŋic saratec fuame râec‐jopatec
nâhuc fua sawec enʒepieŋ. 26 Go iŋuc etec lama kanʒaŋnezi ŋaqi qoruc
bâfua‐gareocmu, â noniŋfâcge gâcne jaŋe moneŋte râec‐jopatec moneŋ
fuaocmu izi mâreŋ ɋâricne kitâcne‐gareocmu. 27Ehame noniŋ gâcne jaŋere
susuzi ine go gahacne âwiacfâcge erâ kiŋaŋ narufâcge ŋoŋere nânâ eocmu.

28
1Ŋic sindaŋne jaŋemoczimi jâpec‐jopaha jaŋacwiseeŋgopieŋ, â ŋic tiŋne

jaŋe ine laioŋ iŋucne sanaŋkeeŋgopieŋ.
2 Ŋic guru moc jaŋe micne‐jeŋiczi mamana â maŋɋârâŋhec juhuc guriŋ

bajareha sâcne sanaŋkerâ juniŋmu, â gurumoc jaŋe qaqatara â hehesic boc
bâfuapiemicnefâc‐jeŋic jaŋe bâipiec‐joparâ ââkehoc eniŋmu.

3Guriŋ bapa ŋic moczi ŋic hapetac bâʒâic‐jopaocmu e hoe mâŋâŋ sâkozi
giegaŋ ima baekac irec sâc eocmu.

4 Ŋoŋe sâcmutâc dâŋ qatarahuc ŋic sindaŋne jaŋe bafic‐ jopaniŋmu, â
sâcmutâc dâŋmana rereŋ eniŋmuo ine râsi ejareniŋmu.

5 Ŋic hehesicne jaŋe tiŋne hata kâuc baeŋgopieŋ, â Wofuŋ araŋ bac-
neeŋgopieŋ jaŋe ine mana taraeŋgopieŋ.

6Ŋic hapetaczi siocmâc juocmu eremanapene fefene eocmu, â ŋicmoneŋ
mafa sâkoheczi siochec juocmu ere ine manapene wawahane eocmu.

7 Ŋicmotec moc e sâcmutâc dâŋ mana rereŋ eocmuzi maŋɋârâŋhec
juocmu, â moc e ŋic kosa jujune jaŋe âgo ejareocmuzi ine mamac‐ticne
mimi qaqa ecneocmu.

8 Ŋic moc e ŋic âgofâc‐ticne eatuc‐jopahuc wiac‐jeŋic sâctiri jowac rorâ
e jahacne moneŋ mafa bâsokaocmuo ine Anutuzi mocwâc jâoc rorâ ŋic
hapetac jare tahac eocmu.

9 Ŋic moczi sâcmutâc dâŋ mana rereŋ mi eocmu e Anutuzi nunumu‐
ticnere maname mamakâcne eocmu.

10Go ŋic sioc tâmiric moczi hata hehesicnao raocte manasuhuc doc barâ
nombâŋ romeŋ ira go gahac hucmu; â bahac tâmiriczi ine furi sâko roocmu.

11 Ŋic moneŋ mafa sâkohec jaŋe jaŋacne manapie maŋɋârâŋhec
juŋgopeneŋ eekac, â ŋic hapetacmamana tarahec jaŋe ine fuŋne‐jeŋic hone
taraeŋgopieŋ.

12Ŋic tiŋne jaŋe guriŋ bapa gie‐jeŋic tâpirihec bapie ŋic jaŋe ʒeŋgoma ʒeri
eniŋmu, â ŋic sindaŋne jaŋe guriŋ bapa gie bapie ine ŋic jaŋe soŋkeniŋmu.

13Ŋic moc e bahac‐ticne hesoŋkeocmuzi mi juhâmoocmu, â moc e bahac‐
ticne mufuarâ râpeckeha Anutuzi aki anonoc ecneocmu.

14Ŋicmoc e Wofuŋ araŋ bacneocmu ere manapene ʒerine eocmu, â moc
e maŋrâŋgeŋ bâfuaocmuzi ine sipirickeocmu.

15Ŋic sindaŋne moczi ŋic hapetac guriŋ bajareha bititieniŋmu, e laioŋ â
bea jahe nânâ opâre hâmohucmomori eekopirec irec sâc eocmu hâcne.

16Guriŋ bapa ŋicmoczi mamana tâmiric juhuc ŋic ʒâʒâicne eocmu, â moc
e sioc wiac qikiŋneocmuzi ine guriŋ bapa gie‐ticne dameŋ ʒora barahuc
juocmu.

17Ŋicmoc e ŋic âgonere soc hoŋkewecko ine ŋicmoczi moc mi bafickeha
wise wise jukuhame hâmoc dameŋ‐ticne maickezejec.

18 Ŋic moc e sioc tâmiric juhuc biaŋkeocmu, â moc e siochec juocmuzi
sipirickeocmu.

19 Ŋic moc e gie‐ticne he sarac eocmuzi nânâ mâriri sâko bâfuaocmu, â
moc e gie bapa dameŋ sipirickeocmuzi ine hapetac erâ juocmu.

20 Ŋic sioc tâmiric dameŋ ʒora juhâc qâhâmoocmu, â moc e moneŋ mafa
sâkohec eocte ʒoɋac eocmu e ine bâbâtiŋ fuacneocmu.

21 Ŋic mana wosâc ejarepene mi sâckeocmu. Mumutara ŋic gâcne
jaŋe bâbâmiriŋ moneŋ huŋgaŋne mac sawa rohuc wiac hehesicne eniŋte
manapie mi quŋkeocmu.

22Ŋicmoc e wiac buchâro nâ bajuc eekaczi moneŋ mafa bâfuaocte ʒoɋac
sâko ehuc ʒâhec roroc fuacneocmu i mi manasuocmu.

23 Ŋic âgoge mu bâtiŋ ecnetec ʒâhec mana‐ gareme biaŋkeocmu, â
wokemaŋ dâŋ ecnetec ine ʒâhecmana‐gareme sâqoreocmu.

24Moc e neŋgocmamac jahec‐ticne jaherewiac fiuc rohuc ʒiŋucmuocmu:
“Izi bahac mi ekac,” iŋucmuocmu e sisipiric ŋic jaŋere âgo jaha eocmu.

25 Ŋic moc e nânâ âmbâŋ nâekaczi dâŋ bâfuaekac, â moc e Wofuŋtao
roweckeekaczi ine juhâmoocmu.

26Moc e jahacne maŋ mamanasuo roweckeocmuzi ŋic mutucne eocmu,
â moc e ŋic maŋɋârâŋhec jaŋere dâŋ mana rereŋ eocmuzi ine juhâc
qâhâmoocmu.

27Ŋicmoc e ŋic hapetac bafic‐jopaocmuzi sifu wiac moc mi basaocmu, â
moc e hapetac hone takic ejareocmu e ine ŋic bocjaha jaŋe sâweckeniŋmu.

28 Ŋic sindaŋne jaŋe tâpirihec epie ŋic gâcne jaŋe soŋkeniŋmu, â
tâpiri‐jeŋic omaeme ine ŋic tiŋne jaŋemocwâc guriŋ bapa gie baniŋmu.

29
1 Go ŋic jaŋe qa bâtiŋ egarepie sâc râŋgeŋkecmuo ine dameŋ mocko

qanʒaŋ banʒaŋgupiemocwâcmi jucmu.
2 Ŋic tiŋne jaŋe ŋic ŋokac guriŋ bajarehapie ʒeri bari eniŋmu, â ŋic

sindaŋne jaŋe guriŋ bajarehapie ine ki busâqoc eniŋmu.
3 Go maŋɋârâŋte manatec wiac furi sâko eha mamacgezi gore maname

fefene eocmu, â moc e sasec ŋokac jaŋerao qohotaocmuzi ine moneŋ mafa
wiac‐ticne sipirickeocmu.

4 Ŋicwofuŋ moc e guriŋ bapa gie tiŋne baocmuzi mâreŋ‐ticne bafahare-
ocmu, â moc e moneŋte sawa manasuhuc gie baocmuzi ine mâreŋ‐ticne
ima baocmu.

5Ŋicmoc e âgofâcnewokemaŋ dâŋ ejareocmuzi e jahacne bitiŋ baocmu.
6Ŋic hehesicne jaŋe jaŋacne hehesiczi bitiŋ ejareha raʒipie kicjopaekac,

â ŋic siocmâc jaŋe ine bubiaŋ faio rambaŋ jueŋgopieŋ.
7Ŋic tiŋne jaŋe qarâ suriŋne jaŋere dâŋ dopeckeeŋgopieŋ, â ŋic sindaŋne

jaŋe ine jaŋeremana mezac moc mi eeŋgopieŋ.
8 Ŋic pepec penaroŋ jaŋe hae moc irec rune maŋbâiŋ ejareniŋmu, â ŋic

maŋɋârâŋhec jaŋe ine buuruc qajareniŋmu.
9 Ŋic maŋɋârâŋheczi ŋic mutucne moc dâŋgieo râeocmuo ine ŋic mu-

tucne eki mâc gâwiecneocmu, erâ wâc aaric manacnehuc dâŋ sâqocne
mucneocmu.

10Ŋic socnânâ jaŋe ŋic sioc tâmiric qaisockeeŋgopieŋ, â ŋic tiŋne jaŋe ine
juju‐ticne ŋezickeeŋgopieŋ.

11 Ŋic mutuc matacne jaŋe kimbeŋ aaric‐ jeŋic mi bawahahuc tomao
bataniŋkeeŋgopieŋ, â ŋicmaŋɋârâŋhec jaŋe ine wiac iŋucne hetapaickehuc
uruerâ jueŋgopieŋ.

12 Guriŋ bapa ŋic moczi burecdâŋte hazec râeocmuo ine gieŋicfâc‐ticne
fekicne jaŋe burecŋic jaha efâreniŋmu.

13 Ŋic hapetac mecne â kisâfâc‐jeŋic mecne jaŋe mâmâc Wofuŋzia ʒâŋe
hândâŋ râe‐jarewec.

14Ŋicwofuŋmoc e ŋicwaha qaqane jaŋe dopec‐jopaocmuo ine guriŋ bapa
gie‐ticne i dameŋ ʒora barahuc juocmu.

15 Naru motec jaŋerao mumutiŋ â bâbâtiŋ gie bapene biaŋkeocmu, me
jaŋe jaŋacne maŋte wiac ebac eniŋmuo ine neŋgocfâc‐jeŋic mimi qaqa
ejareniŋmu.

16 Ŋic sindaŋne jaŋe guriŋ bapa gie bahuc juhapie wiac sâqocnezi soka
ŋedâmârec eocmu, â ŋic tiŋne jaŋe ŋic sindaŋnewaha jopame honec‐joparâ
ʒeri eniŋmu.

17 Go ŋokâge qa bâtiŋ ecnetec neneŋ bâneneŋ mi egareha ere bubiaŋ
manahuc jucmu.

18 Ŋicguru moc jaŋe Anutu guriŋ bapa‐ ticnere takic‐ jopame sâcmutâc
tâmiric kosa juniŋmu, â ŋicgurumoc jaŋeAnuture sâcmutâc dâŋmana rereŋ
eniŋmu jaŋeremanapene ʒerine eocmu.

19 Go kiŋaŋ qaqa moc dâŋ sawa âzâcnehuc sâcne mi bâtiŋnecmu, ine
dâŋge hazeczi sawa manahuc mana rereŋ mi eocmu.

20 Ŋic moc e dâŋticne manasu biric mi ehâmohuc kosa muocmu e ŋic
mutuc matacne jaŋere waha micne erâ juocmu.

21 Kiŋaŋ qaqa moc e ɋieonecteaŋ wiac irec me irec mume râcne tahac
enaŋmuo ine juku sokarâ wiac‐nâŋec sasawa ro rauc eocte muocmu.

22Ŋicmaŋʒochec jaŋemu qaqatarac erâ dâŋgie sâko bâfuaeŋgopieŋ.
23 Ŋic pepec penaroŋhec jaŋe waha jopaocmu, â ŋic maŋhuhuŋ

jueŋgopieŋ jaŋeremanapene fefene eocmu.
24 Hata kecʒiŋuc fokacte fiuc roro ŋic ere babaficzi juju‐ ticne qaisock-

eekac: E dâŋgieo domahuc dâŋ fârinemufuame bâtiŋneniŋmu, â dâŋ fârine
hesoŋkeocmuo ine Anutuzi sâweckeocmu.

25 Ŋic jaŋere hâhâwic bajupene bitiŋzi kicnâpoocmu tinac eocmu, â
Wofuŋtao roweckehuc junaŋmuo ine eki huec sanaŋ enâreocmu.

26 Ŋic bocjaha jaŋe ŋic fekicnezi mana‐ jareme biaŋkeocte maŋjeŋic
domaekac, erâ Wofuŋzi sawa ine dâŋnâŋecmutarame sâckeocmu.

27 Ŋic tiŋne jaŋe ŋic sindaŋne qaisoc‐jopaeŋgopieŋ, â ŋic sindaŋne jaŋe
ine ŋic tiŋne qaisoc‐jopaeŋgopieŋ.

30
Agurure dâŋ

1Kecʒi Jakere ŋokâ,Masaŋic Aguru ere dâŋ hâcne:
“Anutu e nohec mi juekacte boc bititieekopac.
2No ŋicmâcne, qowi iŋucne juekopac,

ŋic nâŋâc mamanahec erâ junaŋte mukicne mamana i no mi
fonarekac.

3No maŋɋârâŋhec jupemurâ mamana gie moc mi bapo,
irec no Anuture fuŋne kâuc baekopac wâc.

4Mozi moc sambâŋko ferâ mocwâc risie wahawec?
Me mozi mâŋâŋmoc basanaŋkewec?
Me mozi qoruc‐ticne rorâ opâ moc foŋkewec?
Me mozi mâreŋ qaŋeŋne râe basanaŋ efârewec?

Go ŋic e jahacne me ŋokâ‐ticnere ʒâŋemoc manakicko muc!
5 “Anutu e mumupaŋ dâŋticne sasawa irec fârine bâfua‐fâreekac, â

ere dapeŋko soŋkeeŋgopieŋ jaŋe ŋezic‐jopa‐ fâreekac. 6 Anutu e tutuc
qagarehuc burecŋic mugarezacte eki dâŋ muwec ira gahacne maŋte dâŋ
moc mi ʒuhuckezemec.”

Muqâqiŋ dâŋ gâcne gâcne
7OAnutu, no hâmoc dameŋ‐nanemimaickehawiac jajahec jahere numu‐

garepe mana‐narezemec: 8 Burec â waburac ezipore baficnuzemec, ehuc
tâpiri‐nanere sâc moneŋ mafa nare tahac ezemec, â nânâ wiac i hobu‐
nanere sâc sawa narezemec. 9No nânâ mafa sâkohec erâ, “Go tâmiric sâcne
jupemu,” iŋuc muhuc behecguzipore me hapetac juhuc fiuc rorâ Anutu
gore ʒâŋe wâwânâŋ ecnezipore iŋuc hâcne enarezemec.

10 Go kiŋaŋ qaqa mocte fuŋne bomboŋ‐ticnerao mi musâqorezemec, go
iŋuc etec sâwecgume ʒâic busâqocmanazicte.

11 Ŋic gâcne jaŋe mamacfâc‐jeŋic sâwec‐jopaeŋgopieŋ, ehuc
neŋgocfâc‐jeŋic jaŋeremanapie fefene wâcmi eekac.

12 Ŋic gâcne jaŋe sohoŋhec juipiehuc jaŋacnere manapie ɋaɋacne
juŋgopeneŋ tinac eekac.

13Ŋic gâcne jaŋe jaŋacneremanapie fefene eha ŋic âgofâc‐jeŋic jaŋere ine
manapie wawahane eekac.

14Ŋic gâcne jaŋe hapetac â qarâ suriŋne kisuec‐jopahuc wiac‐jeŋic jowac
roeŋgopieŋ, jaŋe iŋuc ehuc jaŋacne juju dopeckeeŋgopieŋ.

15Hurameŋ e otâ jahec‐ticne jajahec jukopirec jahere ʒâŋemocjaha ʒiŋuc
fokac: “Narec, Narec.”
Wiac jahec â jahec kecʒiŋuc jaŋe nâ gapec moc mi eeŋgopieŋ:

16Hâmoc hae,
ŋokac hufiŋne,
mâreŋ kereŋne
â ʒocbâruŋ.

17 Ŋic moc e neŋgoc mamac jahec‐ ticne jahe ŋic ŋokac qizec ehapire
gâwie‐jactehuc qaisoc‐jofaocmu e kâec kâec wipezi ʒâŋe‐ticne ripozejec â
tucwipezi sahac biuc‐ticne nâzejec.

18 Wiac jahec â jahec kecʒiŋuc jaŋere fuŋne qame hukicne fokacte mi
mana taraekopac:
19Moc i tucwipezi sawao rac warec eekac,

â moc i homazi haroŋaŋ faio foforâ raekac,
â moc i wokezi hata‐ticne bâfuarâ hâwec fotâcneekac,
erâ moc ine ŋic ŋokac jajahec jahe maŋ rârâec eekopirec.

20 Boe sau ŋokaczi wiac ʒiŋuc eekac: E sasec gie barâ opâ ruahuc ʒiŋuc
muekac: “No bahac moc mi bâfuapac i.”

21Wiac jahec â jahec kecʒiŋuc jaŋeremanapene mi eene eekac:
22Kiŋaŋ qaqazi ŋicwofuŋ erâ juju,

ŋic sindaŋnezi nânâ mâriri sâkohec juju;
23 ŋokac qaisockekicnezi ŋic roro,
erâ kiŋaŋ naruzi ŋokac bomboŋ‐ticne ââkehocke.

24 Qowi jahec â jahec kecʒiŋuc juŋgopieŋ jaŋe piticne jâmbâŋ erâ sifu
mamana tarahec: 25 Qoʒazaŋ jaŋe tâpiri tâmiric erâ sifu ʒoaŋ dameŋko
nânâ wiac‐jeŋic ro qâzuc efâreeŋgopieŋ. 26Mandaŋ jaŋe tâpiri tâmiric jaha
erâ sifu mâreŋ gufurâ fic hae eeŋgopieŋ. 27 Hâpic jaŋe ŋicwofuŋ tâmiric
juhuc sifu birihec raeŋgopieŋ. 28 Ʒereac jaŋe mezi roroc‐jopane, erâ sifu
ŋicwofuŋte ficko jueŋgopieŋ.

29 Wiac jahec â jahec kecʒiŋuc jaŋe hata rahapie honec‐ jopahuc
aŋac‐nâpoekac: 30 Moc i laioŋ; e tâpiri‐ticnezi qowi gâcne jaŋere tâpiri
sirickeha wiac irec me irec moc mi hâwickeekac. 31 Â moc i noniŋ â qâqâc
ŋicne, erâ moc i ŋicwofuŋ jaŋemomorifâc‐jeŋicmicne bajareeŋgopieŋ.

32 Go mutuc erâ pepec penaroŋ ehuc wiac hehesicne manasu biric moc
emeŋko ine beherâ mocwâcmamana gie bazemec.

33 Susu kiruŋko itiriŋkekupene wokemaŋ fuaekac. Ŋic moc e sâkenao
hepene soc ruaekac, â ŋicmaŋbâiŋ ejarepene ʒika fuaekac.

31
Ŋicwofuŋ mocte uŋsawaŋ dâŋ

1Ŋicwofuŋ Lemue e neŋgoc‐ticnezi dâŋ kecʒiŋuc âzâcne qazuc ewec:
2 “Joroc ŋokâ‐nane, go nunumu‐nanere fârine hâcne, no wemo dâŋ moc

gazapemu? 3 Go tâpirige sasec gieo mi qâmiezemec, â moneŋge i ŋokac
jaŋerao mi sipirickezemec. Manakic, iŋucne jaŋe ŋicwofuŋ wâc sipiric‐
jopambiŋ. 4 O Lemue, go manac: Ŋicwofuŋ jaŋe waiŋ opâ mi nânʒepieŋ,
â opâ sanaŋ gâcne irec andac wâc mi enʒepieŋ. 5 Jaŋe opâ sanaŋ nâhuc

sâcmutâc dâŋte nikec‐ jopaekac, ehame ŋic qarâ suriŋne hone takirec‐
jopaeŋgopieŋ. 6Opâ sanaŋ i ŋic ʒâic sâkomanahuc hâmozo eŋgopieŋ jaŋere
biŋe. 7 Jaŋe hâcne nâhuc bawaha qaqane â busâqoc faio jueŋgopieŋ irec
nikec‐jopazejec.

8 “Go ŋic nâŋguŋne â ba bititicne jaŋere dâŋmuhuc bafic‐jopazemec. 9Go
jaŋe bafic‐jopahuc dâŋjeŋic mutiŋnezemec, ehuc ŋic waha qaqane â qarâ
suriŋne jaŋere dâŋ fâretiŋ jaha muhuc dopec‐jopazemec.”

Ŋokac biaŋnere dâŋ
10 Mozi ŋokac biaŋne moc sâcne bâfuaocmu? Ŋokac biaŋne moc e qânâ

furi sâko irec sâc sirickeekac.
11 Ehame ŋowe‐ticnezi erao roweckerâ juhuc batac qatac mi eocmu.
12 Ŋokac iŋucne e jufeekac sâc ŋowe‐ticne busâqoc moc mi bâfuacnehuc

biaŋne jauŋkehuc juekac.
13 E qâoma moc mi ehuc he fufu â ŋaqi qoruc ɋâɋâtâ gie ʒuʒuhuc jaha

baekac.
14 E mafa woke iŋucne nânâ wiac mâreŋ ʒorickonec rome fisiekac.
15 E furic qârurure faharerâ wiacfâc‐ticne jaŋere nânâ rike bâmoc ehuc

kiŋaŋ narufâcne giedâŋmujareekac.
16E gie hehe mâreŋmoc honerâ e jahac gie bahuc moneŋ hotâckeekac izi

furine baocmu.
17 E gie ʒoɋac sasanaŋhec baekac.
18 E wiac ebac ehuc irec maname fârine sasawa eekac, ehame gie bahuc

juhame ŋafe ʒâŋiŋkeekac.
19 E he fuocte muc jâmume feekac.
20 E ŋic hapetac â qarâ suriŋne jauŋ bacjopaekac.
21 E wiacfâcne jaŋere ʒoc bocjaha roekacte mâmâteŋ dameŋko jaŋere

mana mezac mi eekac.
22 E fofo baekac, erâ wâc ŋaqi qoruc‐ticne ɋâtâekac.
23 Iŋuc eme ŋowe‐ticne e ʒâŋe biŋehec ehuc ŋicmicne juekac.
24Ŋokac e maŋguc â hewiac furâ nareŋ gareŋ tomao furire râeekac.
25E sasanaŋhec jumeŋic jaŋemanacnepie fefene eekac, â juku ʒâhecwiac

fuaocmu irec mi hâwickeekac.
26 E micticnaonec maŋɋârâŋ â âgomiriŋ dâŋ sawa wahaekac.
27 E dameŋ sâc gie ʒoɋachec bahuc wiacfâcne jaŋe hone bafic ejareekac.
28 Ehame naru motecfâcne jaŋe manacnepie fefene eha ŋowe‐ticnezi

mumbiaŋkeekac.
29 Ehuc ʒiŋuc âzâcneekac: “Ŋokac gâcne jaŋe biaŋne jaha, goki ine jaŋere

sâc sirickehuc biaŋne jâmbâŋ jukomec.”
30 Sahaczi babanic i eatuc‐ticnehec â sahac hawari biaŋne i oomaene,

ŋokacmoc Wofuŋ araŋ bacnehuc juocmu e ine mumbiaŋkezo.
31 E gie‐ticne sasawa baekac irec furine rozejec, ehame ŋic ŋokac jaŋe

ʒeŋgomamuac baafec ecnenʒepieŋ.

MITI MUMU ŊIC
Papia maŋnao dâŋ forakac irec dâŋ qizecne ʒiŋuc honeŋgopeneŋ:

Mâreŋko wiac forakac â jurakac erâ hurerâ ro rauc erâ bajueŋgopeneŋ i
fâri tâmiric sasawa. Dâŋ izi arecne 22 fuakac, erâ Mataio gaŋ 16:26 dâŋ
fokac irec âgone ekac. Eme dâŋ wiac gâcne forakac izi qizecne â wâtuŋne
i hâcne keteŋkehuc basanaŋkekac. Mâc Anutuzi wiac iŋucne nâre tahac
eocmuo ine daŋge mumuteŋ ecnerâ bubiaŋ manahuc nâ bac enʒepeneŋ,
qâreŋŋic e iŋucmukac. E Anuture fuŋnemana taraocte emâmâŋkekac, erâ
wiac sasawa fâri tâmiric ekac, mâreŋ â wiacte wiac â ŋic juju â eebapa‐
nâŋecte fuŋne iŋuc hone tarahuc sifu Anutu mi bebehe eraoa qohotahuc
jaha ʒiŋuc mukac: “Anutu e ŋic tiŋne â biaŋne bâfuac‐nâpowec, ehame ŋic
nâŋâc ine mamana biri hatane fuŋne fuŋne bâfuaeŋgopeneŋ.” (7:29) Miti
Mumu Ŋic papia irec ʒâŋe Miti Ɋârio mi fuakac â Anuture ʒâŋe “Wofuŋ” i
papia maŋnao wâc basaŋgopeneŋ.
Papia qâreŋkewec qâreŋŋic ere ʒâŋemi manaŋgopeneŋ. Mâc ʒiŋuc sawa

honeŋgopeneŋ: E Salomozi maŋɋârâŋ dâŋ mu qâreŋ ewec ira iticnehuc
papia‐ticne qâreŋkewec. Erâ papia tataranao ʒiŋuc woseŋgopeneŋ: Miti
Mumu Ŋic e ŋic maŋɋârâŋhec juwecte ŋic ŋokac maŋɋârâŋ dâŋ jaha jaza
qazuc ewec. Ine hâcne e maŋɋârâŋ dâŋmumure qaqazu moc juwec.
Ŋic e mâreŋ sâko mâreŋ me irec fainao wiac forakac â jurakac irec

mâretec manabâc ehuc juwec. Wiac sasawa i dameŋ‐ticnehec â mâreŋte
temane â fâri tâmiric. E iŋuc manapaŋkehuc, Anuture micdâŋ â ŋic
jaŋere juju hata mana‐fâreŋgopeneŋ, ŋic dâŋ iŋuc mueŋgopieŋ jaŋere dâŋ
bawahaocte dâŋticnemu qâreŋ ewec hâcne.
Papia maŋnao dâŋme binaŋ wiac ʒuʒuhuc moc mi fokac, aricne.
Dâkâne 1 Mi Mu 1—6 ira dâŋ forakac i gae wiac titinac sasawa.
Dâkâne 2 Mi Mu 7—12 irec maŋnao ine dâŋ wiac buc buc râe rakicne.

Wiac sasawa forakac i fâri tâmiric
1Dawidire ŋokâMiti MumuŊiczi Jerusalem haeo ŋicwofuŋ juwec ere dâŋ

ʒine hâcne.
2 Miti Mumu Ŋic e dâŋ kecʒiŋuc muwec: Wiacte wiac forakac i fâri

tâmiric, â juju i wâc fâri tâmiric jaha. 3 Ŋoŋe mâreŋko juhuc gie ʒocnehec
baeŋgopieŋ irec fârine wemo wiac mo bâfuaeŋgopieŋ? 4 Ŋic gaŋne gaŋne
jaŋe fua omaec eeŋgopieŋ, â mâreŋ sâkomâreŋ e ine foweczi fohuc juekac
jaha. 5Ehame ʒoaŋzi huc wefuc eekac, ehuc mocwâcwefuocte wefuekacko
risieekac. 6Mâŋâŋ e juwic mâreŋkonec wefuekac erâ wâc faic mâreŋkonec
wahaekac, iŋuc ehuc mâreŋ râreckehuc mocwâc risieekac. 7 Opâ sâko
sasawa jaŋe hâwecko hueŋgopieŋ, ehame sifu hâweczimi qâmbâriŋkeekac;
erâ opâ jaŋe qizec‐jeŋicko risierâ mocwâc fuŋkerâ raeŋgopieŋ. 8Ŋic nâŋâc
wiac sasawa ebac ehuc docke betaŋ eeŋgopeneŋ, ehuc irec fuŋnemunaŋte
dâŋ basaeŋgopeneŋ. Ʒâŋe‐nâŋeczi wiac tatakic tâmiric honeekac â hazec‐
nâŋeczi tatakic tâmiric dâŋ manaekac. 9 Wiac fuarâ fowec izia mocwâc
fuarâ foocmu â wiac ebac ekicne ijaha mocwâc ebac eniŋmu; mâreŋko
wiac furune moc mi fuaekac. 10 Irec wiac moc fuame honerâ ʒiŋuc sâcne
muniŋmu: “Honec, wiac keci furune?” Aricne, i mârâc jaha jâmbâŋ,

nâŋâc mi fuarâ juhapene biac fuarâ fowec hâcne. 11 Mimiŋnefâc‐nâŋec
jaŋe juhapie wiac fuawec i moc mi manasueŋgopeneŋ iŋuc jaha ŋic
jufenʒoŋgopieŋ me ʒiŋuczia jueŋgopeneŋ dameŋ ŋondeŋ irec maŋnaowiac
fua raocmu i wâcmi manasunʒoŋgopieŋ.

Miti Mumu Ŋic wiac ebac ewec irec dâŋ
12 Miti Mumu Ŋic no Jerusalem haeo Israe ŋic jaŋere ŋicwofuŋ jupo.

13 Ehuc ŋic nâŋâc mâreŋko wiac sasawa ebac eeŋgopeneŋ irec fuŋne
hone mana tarac epemurâ mamana gie sâko bahuc jupo. Manaŋgopieŋ,
Anutu e ŋic nâŋâc gie munârewec i wiac ŋemâcne â ʒâic busâqoc‐ticnehec.
14 Ŋic nâŋâc mâreŋko wiac sasawa ebac eeŋgopeneŋ i hone‐fârepo, ehuc
ʒiŋuc mana tarapo: I fâri tâmiric sasawa, mâŋâŋ mezi rorâ basanaŋkezo
eipieŋgopeneŋ irec sâc. 15Wiac hehesicne i bâbâpiaŋkenere sâcmi eekac, â
wiac mi foha basahuc sâcnemi woseeŋgopeneŋ.

16 No maŋnanezi ʒiŋuc manapo: “No ŋic maŋɋârâŋ sâkohec jukopac,
juwicnao Jerusalem haeo guriŋ bapa gie bahuc jumbiŋ ŋic i jaŋere sâc
sirickehuc maŋɋârâŋhec jukopac hâcne. Irec no maŋɋârâŋ â mamana
tara jahere fuŋne manakopac.” 17No iŋuc manahuc maŋɋârâŋ â mamana
tara erâ mutuc matacne irec fuŋne mana tarapemurâ gie sâko bahuc
jupo. Ehuc ʒiŋuc mana tarapo: Gie i mâŋâŋ mezi rorâ basanaŋkezo
eipieeŋgopeneŋ irec sâc jaha. 18Maŋɋârâŋ fekicne fonâreocmuo ine mana
mezac bocjaha enaŋmu, âmamana sâkohec junaŋmuo ine ʒâic busâqocwâc
boc mananaŋmu.

2
1 No maŋnanezi ʒiŋuc manapo: “No bubiaŋ faio jujuhâmo irec fuŋne

manazepac.” Iŋucmuhuc ʒiŋucmana tarapo: I wiac fâri tâmiric jaha. 2 Erâ
ʒiŋuc wâc mana tarapo: Mu gâgâwi ee i wiac mutucne, â bubiaŋ faio juju
izi wâc mi bafic‐nâpoekac. 3 Eme maŋɋârâŋhec jujure boc enareme ʒiŋuc
mupaŋkepo: No waiŋ opâ nârâ sahac‐nane afeckeme bubiaŋ faio juzepac.
No ʒiŋuc hâcne manasupo: Ŋic nâŋâc mâreŋko dameŋ bembeŋne sawa
juhuc iŋucmecne epene biaŋkeocmu.

4 No gie sâko bape fârinehec efârewec. Ehuc fic wiac‐nane barâ waiŋ
gie he sarac epo. 5 Erâ monʒaŋ gie â jufu gie‐nane bahuc jâc fuŋne fuŋne
sarapo wâc. 6 No opâ nombâŋ ropo, eme irecnec opâzi rahuc jâc wiac i
bâgunucke‐fârewec. 7No kiŋaŋ qaqa ŋic ŋokac furi bacjopapo, â no nahacne
ficko kiŋaŋ qaqa fuambiŋwâc. No lama bulimakao bacjopa jupo i juwicnao
Jerusalem haeo guriŋ bapa ŋic jaŋe bacjopa jumbiŋ jaŋere sâc sirickewec.
8Erâ nomâreŋ sâc ŋicwofuŋ soŋaŋ‐jopahuc jupo jaŋere kânoŋkonec siliwa â
gol ro qâzuc epo. Ehuc gae hehe ŋicŋokac rocjopape gae henarehuc jumbiŋ;
ehame hone aŋac ejarepemurâ ŋokacfâc‐nane bocjaha junarembiŋ wâc.

9 No iŋuc ehuc ʒâŋe biŋehec erâ juwicnao Jerusalem haeo jumbiŋ jaŋe
siric‐ jopa‐ fârerâ maŋɋârâŋ‐nanehec jaha jupo. 10 No wiac i me i rorâ
bajuzo enareme rorâ bajupo, ehuc wiac bubiaŋnehec moc mi bâsuepo.
No gie sasawa bafârepo izi bubiaŋ bâfua‐narewec, erâ bubiaŋ izi gie furi‐
nane ewec. 11 Eme ʒâhec ine wiac ebac efârepo â gie sâko bahuc jupo irec
manasurâ ʒiŋuc mana tarapo: I wiac fâri tâmiric sasawa, erâ mezi mâŋâŋ
rorâ basanaŋkezo eipieeŋgopeneŋ irec sâc; erâ wâc ʒiŋuc mana tarapo:
Mâreŋko juhuc wiac fârinemoc bâbâfuanemi fokac. 12 Ine hâcne, ŋicwofuŋ

moc e wiac furune moc mi ehuc, ere juwicnao ŋicwofuŋ juwefumbiŋ jaŋe
wiac ebac embiŋ i sawa sâcne ebac eocmu.
No iŋucmana tararâmaŋɋârâŋhec juju âmamana tâmiricmutucmatacne

juju irec fuŋne manapemurâ mamanasu gie bapo: 13 Baku ʒiŋuc mana
tarapo: Tatamaczi dapâc sirickerâ fefene eekac iŋuc jaha maŋɋârâŋzi
mutuc matacne sirickerâ fefene eekac. 14Ŋic maŋɋârâŋhec jaŋe hata‐jeŋic
hone tarahuc raeŋgopieŋ, â ŋic mutucne jaŋe ine dapâcko qiŋquŋkehuc
jueŋgopieŋ. Ŋifec ine ʒiŋuc wâc mana tarapo: Maŋɋârâŋhec me mutuc
matacne jueŋgopeneŋ nâŋâcwiac hâhâwicne sâc ijaha fua‐nâreocmu. 15No
iŋuc mana tararâ ʒiŋuc mupo: “Ŋic mutucne wiac fua‐jareocmu ijaha no
fua‐nareme ʒiŋuc mupemu: No wemocte maŋɋârâŋhec jupo?” Iŋuc murâ
mupo: “Maŋɋârâŋhec juju‐nane i wiac fâri tâmiric jaha.” 16 Juku ŋic moczi
moc maŋɋârâŋhec jumbiŋ jaŋe moc mi manasuc‐jopaocmu, â ŋic mutuc
matacne jumbiŋ jaŋe wâc iŋuc jaha mi manasuc‐jopaocmu. Ŋic jaŋe juku
nâŋâcne nikec‐jopa‐fâreocmu hâcne. Ŋic maŋɋârâŋhec mecne â ŋic mutuc
matacne mecne nâŋâc mâmâc sasawa hâmo‐fârenaŋmu. 17 No iŋuc mana
tarahuc juwefuhapewiac biaŋnezimâcne, ʒârâ hâriŋzi sawa fua‐narewecte
juju‐nane qaisockepo. Wiac ebac epo i fâri tâmiric efârewec, nâŋâc mezi
mâŋâŋ rorâ basanaŋkezo eipieeŋgopeneŋ irec sâc ewec hâcne.

18 No gie sâko bahuc wiac sasawa hure hemârec efârepo i kecʒiŋuc
muhuc manape fâri tâmiric ewec: Âkehocnuocmuzi raucke‐fâreocmu. 19 E
maŋɋârâŋhec juocmume mutuc matacne juocmu i mozi manakac? Ehame
no mâreŋko maŋɋârâŋhec juhuc gie barâ wiac bâfuapo i sifu ro rauc
efâreocmu. Irec wiac bâfua‐fârepo i manape fâri tâmiric jaha ekac. 20 No
iŋuc murâ, gie ʒocne fârone bahuc jupo irec busâqoc manapo. 21 Ʒiŋuc
honeeŋgopeneŋ: Nâŋâc mamana â maŋɋârâŋ bâfuarâ mamana sarichec
juhuc gie bapene fârine fuaekac i ŋicmoczi giene mi bapa mâc juku ro rauc
eekac. I wâc iŋuc jaha fâri tâmiric eekac â mi sâckeekac. 22Nâŋâcmâreŋko
gie ʒocne fârone bahuc jueŋgopeneŋ, eme irec fârine wemo wiac moc fua‐
nâreekac? 23 Nâŋâc wiac ebac eeŋgopeneŋ izi dameŋ sâc busâqoc â aaric
bâfua‐nâreekac, ehame ŋafeo wâc guŋ sâcne mi foeŋgopeneŋ. Irec i fâri
tâmiric jaha eekac.

24 Fuŋne iŋuc fokacte ŋic nâŋâc wiac hure hemârec eeŋgopeneŋ irec
aŋac manarâ nânâ opâ nâhuc juhapene biaŋkeocmu mecne. No iŋuc
manahuc ŋifec ʒiŋucmana tarapowâc: I Anuturaonec jahaware‐nâreekac.
25 Iŋuc mi fome muzac ine wemocko nânâ opâ nâhuc wiac gâcnere bubiaŋ
wâc mananʒapeŋ. 26 Anutu e mana‐jareme biaŋkeekac ŋic i jaŋe hâcne
maŋɋârâŋ â mamana tara â ʒeri bubiaŋ tahac‐ jopaekac. Ŋifec ine ŋic
hehesicne jaŋe gie bapie fârine fuame ro qâzuc eniŋte mujareekac; i ŋic
gâcne mana‐jareme boc biaŋkeekac jaŋe jareocte iŋuc eekac. Erâ sifu irec
wâc mâmâc manape fâri tâmiric eekac, ine mezi mâŋâŋ rorâ basanaŋkezo
eipieeŋgopeneŋ irec sâc.

3
Wiac sasawa jaŋe dameŋ‐jeŋichec

1 Mâreŋko wiac sasawa kecʒiŋuc jaŋe Anutuzi dameŋ bajareme sâc
fuaeŋgopieŋ:
2 Fufua â hâmoc dameŋ,

hesarac â qa roro dameŋ.
3Qaqac â bâbâsomie dameŋ,

fic hae ima bapa â bâbâpiaŋ dameŋ.
4 Busâqoc â bubiaŋ dameŋ,

ki mamakuc â gae wowo dameŋ.
5Ŋowe ŋonâŋ juju â sowa juju dameŋ.

eehâmo â qaqaisoc dameŋ.
6Wiac basarâ bâbâfua â behepene sisifucke irec dameŋ,

wiac qâqâzucke â bebehe irec dameŋ.
7Wiac bâsucke behec â ɋâtâ bâpiaŋ ee irec dameŋ,

dâŋemâc juju â dâŋehuc juju irec dameŋ.
8Maŋjauŋhec juju â rârâsi dameŋ,

ʒika â wama dameŋ.
9 Ŋic nâŋâc gie‐ nâŋec bahuc fârine wemo wiac bâfuaeŋgopeneŋ?

10 Anutuzi gie ŋemâcne fai‐nâŋecko râewec i hone tarakopac. 11 E wiac
sasawa jaŋere dameŋ i fâretiŋ jaha râe‐fârewec. Erâwâc ŋic nâŋâcwiac fua
raocmu irec fuŋnemananaŋtewoworic râe‐nârewec, ehuc ine sifu eebapa‐
ticnere fuŋne mana taranʒipeŋte tâpiri mi qikiŋne‐nâreekac. 12 Irec no
ʒiŋuc mana tarapo: Ŋic nâŋâc mâreŋko junaŋmu sâc wiac i me i mi ebac
ee mâc ʒeri bubiaŋ sawa manahuc jupene sâckezejec. 13 Erâ ʒiŋuc mana
tarapo wâc: Nâŋâc nânâ opâ nâeŋgopeneŋ â gie bapene fârine fuame ʒeri
eeŋgopeneŋ izi Anuturaonec taha hâcne.

14 Erâ wâc ʒiŋuc manakopac: Anutuzi wiac sasawa ebac eekac i fofo
sanaŋ, ŋic nâŋâc ira ʒuhuckerâ wiac moc bapa, me irecnec wiac moc ro
behec ee i mi fokac. Anutu e ŋic nâŋâc araŋ bacnehuc junaŋte wiac iŋuc
hâcne bâfua‐fârewec. 15Wiac fuaekac me juku fuaocmu i mârâc jaha biac
fua‐fârewec, Anutu e wiac izia fuarâ fua eocte giene baekac hâcne.

Mâreŋko hehesic fokac
16 Erâ i sawa mâcne, no ʒuhuckerâ wiac kecʒiŋuc wâc honepo: Mâreŋko

mumutiŋ gie â eebapa tiŋne foocte mukicne ira wiac hehesicne foekac.
17 Iŋuc honerâ maŋnanezi ʒiŋuc manasupo: Anutu e gie â wiac sasawa
irec dameŋ bawecte ŋic tiŋne â hehesicne jaŋere dâŋ sâckoa mutaraocmu.
18 Erâ ʒiŋuc manasupo wâc: Anutu e ŋic nâŋâc ʒiŋuc nâzâ nâwotuc eocte
ba esâic enâreekac: Ŋoŋe qowi jaŋere sâc sirickerâ biaŋne mi jueŋgopieŋ.
19 Irec qowi jaŋe wiac fua‐ jareekac sâc ijaha nâŋâc fua‐nâreekac. Jaŋe
hâmoeŋgopieŋ sâc ijaha nâŋâc hâmoeŋgopeneŋ, jaŋe nâŋâcne sâc jaha
bâfuac‐jopakicne. Ŋic nâŋâc jaŋere sâc jâuruhuc biaŋne mi jueŋgopeneŋ.
Jaŋere juju mecne â nâŋâcne juju mecne i wiac fâri tâmiric jaha. 20 Jaŋe
mecne â nâŋâcmecnemâmâc haemâreŋ ijaha rafârenaŋmu. Nâŋâcmâmâc
jaha mâreŋkonec fuambeŋ irec mâmâc jaha mâreŋko risie hunaŋmu. 21Ŋic
nâŋâcne mârozi faic feocmu â qowi jaŋere mârozi juwic huocmu i mozi
mana taraekac? 22 Irec kecʒiŋucmana tarapo: Ŋic nâŋâc gie bapene fârine
fuame irec manasuhuc ʒeri bubiaŋ epene sâckezejec. Wiac moc eene mi
fokac. Nâŋâc juku hâmohapenewemowiacmoc fua‐nâreocmu i mananaŋte
hatane basaeŋgopeneŋ.

4
1Eme nomâreŋkowiac hehesicne fua rakac i mocwâc hone‐fârehuc ʒiŋuc

hone tarapo: Bâʒâic‐jopakicne jaŋe kiohuc juhapie moczi moc mi bâmiriŋ‐
jopawec. Râsifâc‐jeŋic jaŋe tâpirihec jumbiŋte moczi moc mi bâmiriŋ‐
jopawec hâcne. 2 Irec no hâmokicne jaŋere manape ʒerine eha ɋâricne
juŋgopieŋ jaŋere manape busâqocnehec ekac. 3 Erâ wâc biac mi fuarâ
jumbiŋ, ehuc mâreŋko wiac hehesicne fua rakac i mi honembiŋ jaŋere
manape ʒerine ekac i fuŋmoc. Wemocte, i hâmokicneme ɋâricne juŋgopieŋ
jaŋeremanaekopac irec sâc jâurukac.

4No ŋic jaŋe gie ʒocne fârone bahuc jueŋgopieŋ irec fuŋne kecʒiŋuc hone
mana tarac epo: Jaŋe ŋic âgofâc‐jeŋic jaŋe wiac bajueŋgopieŋ irec sâc
sirickehuc fua‐jareocte iŋuc hâcne eeŋgopieŋ. Erâ izi wiac fârine mâcne,
i mezi mâŋâŋ rorâ basanaŋkezo eipieeŋgopeneŋ irec sâc jaha ekac. 5 Ŋic
mutuc matacnezi ojoŋ juhuc nânâre hâmo sipiric eekac i jâmbomac. 6 Erâ
ine wiac sisirowenao qohotahuc irec gie ʒocnehec bahuc mâcne, wiac
afecne sawa hurehuc maŋwama bâfuapene sâcke‐hâmoocmu.

7 Erâ no mâreŋko wiac moc kecʒiŋuc fuame honeekopac: 8 Ŋic moc e
narumotecme hahac ɋafâc‐ticne tâmiric buc juhuc gie ʒocne fârone baekac,
ehuc moneŋ mafa hure hemârec eekac irec maname mi sâckeekac. Ehame
ʒiŋuc mi wioekac: “No ʒâic gie sâko i more erâ bahuc ʒeri bubiaŋ mi
bâfuaekopac?” No mâsi iŋucnere wâc manape wiac racne â busâqocnehec
eekac.

9 Ŋic jajahec jahe babafic ehuc gie bapire fârine biaŋne fuaocmu, irec
ŋic moc e bucticne mâcne, âgonehec mâmâc jupire sâckeocmu. 10 Ehame
jaheraonec moczi waha qame âgonezi sâcne bafahareocmu, â bucticne
juhuc waha qame ine mo âgo‐ticnezi bafahareocmu, i aricne i! 11 Me
mâmâteŋ dameŋko ŋic jajahec jahe mâmâc jaha fohuc heheâroŋ sâcne
enicmu, â ŋic moc e buc fohuc ine fâfâreocmu. 12 Me ŋic moc e buc
juhame râsizi fisirâ bawahaocmu, ŋic jajaheczi babafic ehuc ine râsi sâcne
jâpenicmu. Repa moc muc jahec â moczi bapene mi tâcneocmu.

13-14 Ŋic waha qaqane moc e mâreŋ‐ ticnere ŋicwofuŋ âkendâŋnezo
murâ sâcne âkendâŋneniŋmu, â moc e kâpâcwâru ficko ŋekicnezi ŋicwofuŋ
ŋeŋeo râepie ŋezo murâ sâcne ŋeocmu; izi juku ŋicqizec erâ mutuc
ehuc uŋsawaŋ dâŋ qikiŋneme manacnepie wawahane eocmu, â ŋicmotec
hapetaczi maŋɋârâŋhec jume ere ine manapie fefene eocmu. 15 No ŋic
sasawa mâreŋko jueŋgopieŋ jaŋeremanasuhuc ʒiŋucmana tarapo: Jaŋere
ŋondeŋkonec hâcne ŋicmotec moczi ŋicwofuŋ âkehockeocmu. 16 Ŋicwofuŋ
moc e ŋic guru dindiŋ sâko guriŋ bajareocmumecne, erâ inewiac ebac ehuc
juku hâmohame sifu ŋicmoczi irecmocwâcmanasuhuc ʒeri bari mi eocmu.
Erâ i wiac racne jaha, mezi mâŋâŋ rorâ basanaŋkezo eipieeŋgopeneŋ irec
sâc ekac.

5
Fâro faio mumupaŋ dâŋmi muzo

1 Go taha ufuŋko fezo murâ rucjarige bahuc fezemec. Ferâ Wofuŋ
dâŋticnere hazec râetec mana‐garepe fefene eocmu, â ŋic mutuc matacne
jaŋe tiŋne â hehesic jahere fuŋne mi mana tarahuc bâzi rikeeŋgopieŋ irec
sâc etec ine mana‐garepe wawahane eocmu. 2 Go dâŋ moc muzo murâ
qanaŋ manasu biric ezemec, ehuc Anuture maio fâro faio mumupaŋ dâŋ

mi muzemec. Anutu e sambâŋko jukac, â go ine mâreŋko jukomec, irec
dâŋ afecne sawa muzemec. 3 Go mana mezac boc ehuc guŋ sâqocne
bocjaha manacmu, â dâŋ bocjaha mu raʒic wefuc ehuc mumusifuc dâŋ
mucmu hâcne. 4-5 Go Anuturao mumupaŋ dâŋ moc mucmuo ine irec
fârine bâfuacmurâ ʒoɋac ezemec. E ŋic mutucne jaŋere mi ecneekac,
irec go mumupaŋgere fârine bâfuazemec. Go, mumupaŋ‐nanere fârine
sâcne mi bâfuapemu, iŋuc muhuc mumupaŋ dâŋ moc mi muzemec. 6 Dâŋ
musifuckehuc sâqocne bâfuazicte nameŋge soŋaŋkezemec. Go ʒâhec taha
bapare maio ʒiŋuc muzicte iŋuc ezemec: No fâro ehuc musifuckepac.
Go wemocte dâŋgezi Anutu aaric bâfuacnehuc giegere fârine hetâtieocte
mukomec? 7 Go guŋ bocjaha manaekicte dâŋ racne boc muekic, erâ sifu
Anutu araŋ bacnetec sâckezejec.

Juju i wiac fâri tâmiric
8Go kia gawamaŋ jaŋe ŋic qarâ suriŋne bâʒâic‐jopahuc dâŋgieomi bafic‐

jopaniŋmu â dâŋjeŋicmi dopeckeniŋmuo inemiwareckezemec. Kia fekicne
jaŋe kia wahakicne ŋezic‐jopaeŋgopieŋ, â gawamaŋ kâcɋenezi kiafâc‐ticne
fekicne â wahakicne mâmâc ŋezic‐jopa‐ fâreekac. 9 Irec mâreŋ moc e
ŋicwofuŋ‐ticne jume sâckeocmu.

10Ŋicmoc e moneŋte boc ecneocmuzi moneŋte harac jaha ehuc juocmu,
â ŋic moc e moneŋ mafa sâkohec eocte manasuhuc wiac sasawa rozo
muocmu i mi bâfuaocmu. Irec hata i fâri tâmiric jaha ekac.

11 Ŋic moc e moneŋ mafa sâkohec juocmu e ŋic bocjaha jaŋe nânâ jare
gumec eocte muniŋmu, ehame wemo wiac fârine moc bâfuaocmu? E mâc
ʒiŋuc sawa mana taraocmu: No mafa mâriri sâkohec juekopac. 12 Kiŋaŋ
qaqa moc e nânâ wiac bocjaha me afecne sawa nâhuc sifu guŋ biaŋne
foocmu, â ŋicmoneŋ mafa sâkoheczi ine wiac sasawa‐ticnere mana mezac
boc ehuc guŋɋâri juocmu.

13 No mâreŋko wiac hâhâwicne kecʒiŋuc fuame honeekopac: Ŋic jaŋe
ʒâhec wiac i me i moc basanʒipiŋte moneŋ‐ jeŋic ro qâzuc eeŋgopieŋ.
14-15 Erâ juku wiac kosa ehuc behepie omae‐ fâreha naru motecfâc‐jeŋic
jareniŋte basaeŋgopieŋ. Ŋic nâŋâc mâreŋko metariŋ fuambeŋ iŋuc jaha
juku hâmorâ metariŋ jaha ranaŋmu. Nâŋâc gie sâko bahuc jueŋgopeneŋ,
erâ sifu irec fârine i me i moc mi baranaŋmu. 16 Wiac izi mi sâckeekac.
Nâŋâc fuambeŋ irec sâc jaha ranaŋmu. Nâŋâc ʒocne fârone ehuc mezi
mâŋâŋ rorâ basanaŋkezo gie sâko baeŋgopeneŋ, ehuc irec fârinewemowiac
bâfuaeŋgopeneŋ? 17Dapâcmaŋko juju, â busâqoc â memezac â aaric â huc
ʒâic faio juju bâfuaeŋgopeneŋ hâcne.

18Manaŋgopieŋ, no wiac ʒiŋuc hone mana tarac ekopac: Nâŋâc Anutuzi
juju dameŋ bembeŋne nârewec irec maŋnao gie bapene fârine fuaekac
irec ʒeri ehuc nânâ opâ nâpene biaŋkeocmu. Ŋic nâŋâc iŋuc hâcne enaŋte
munârekicne. 19 Anutu e ŋic nâŋâc moneŋ mafa â fic hae nâre tahac ehuc
irec bubiaŋ mananaŋtemana‐nâreocmuo ine daŋgemumuteŋ enʒepeneŋ,
ehuc gie bapene fârine fuaekac i bubiaŋmanahuc nâ bac enʒepeneŋ. Wiac i
Anuturaonec tahamoc hâcne. 20Ŋicnâŋâc ʒeri bubiaŋ faio junaŋteAnutuzi
mana‐nârewec, irec juju dameŋ‐nâŋec bembeŋnere mana mezac boc mi
enʒepeneŋ.

6
1 No mâreŋko juhuc ŋic jaŋerao wiac hehesicne kecʒiŋuc fuame honepe

mi sâckeekac: 2 Anutu e ŋic moc e me e moneŋ mafa â ʒâŋe biŋe â fic hae
erâ wiac gâcne sasaware ecneekac i mâmâc râcne‐fâreocmu mecne. Erâ
ine ŋic e wiac i nâ bac ehuc bubiaŋ manazacte aka hecneha ŋic furune
moczi nâ bac ehuc bubiaŋmanaocmu. Mâsi iŋucne i wiac fâri tâmiric erâmi
sâcke‐jâmbâŋkeekac. 3Ŋicmoc e dameŋ ʒora jufehame narumotecfâc‐ticne
100 fuacneniŋmu mecne, ehame jujuhâmo moc mi bâfuahuc juku hâmome
biaŋne mi duckeniŋmuo ine ere manape wawahane eha kogoc hâmocne
fuawec ere ine manape fefene eocmu. 4 Kogoc iŋucnezi fuarâ izia dapâcko
sifuckeme ere nikec‐nâpoekac. 5E ʒoaŋ tatamacmocmi honeocmu â jujure
fuŋne wâcmi manaocmu, erâ sifu ŋic e sirickehuc jujumana haeo raocmu.
6Kogoc iŋucnezi ŋicmoc jara 2 tauseŋ jufehuc jujuhâmomi bâfuaocmu ere
sâc sirickeocmu hâcne. Erâ jahe sifu hae ijaha rakopirec.

7 Ŋic nâŋâc gie sasawa baeŋgopeneŋ i nânâ opâ‐ nâŋec bâfuanaŋte
baeŋgopeneŋ, erâ ine sâcnâŋec bâfua‐bipiehuc sifu manapene mi
sâckeekac. 8 Ehame ŋic maŋɋârâŋheczi weniŋuc ehuc ŋic mutuc matacne
sirickeme biaŋkeekac? Â ŋic qarâ suriŋne e juju biaŋnere fuŋnemanaocmu
izi sâcne bafickeocmu me? 9 Nâŋâc wiac fonâreekac irec manapene
sâckezejec,me fonâre‐bipieha ʒuhuckerâ ronaŋtemupene ine sâqoreekac.
Erâ i wiac fâri tâmiric jaha, mezi mâŋâŋ rorâ basanaŋkezo eipieeŋgopeneŋ
irec sâc ekac.

10Wiac sasawa fua raekac i fuaocte Anutuzi mârâc jaha maname fowec.
Irec nâŋâc ʒiŋucmanaeŋgopeneŋ: Tâpiri‐nâŋec sirickehuc juekac ehec dâŋ
mu qaqatarac sâcne mi enaŋmu. 11 Sifu ehuc dâŋ bocjaha mupene fâri
tâmiric jaha eme wemo wiac biaŋne moc fua‐ nâreocmu? 12 Ŋic nâŋâc
mâreŋko juju dameŋ‐nâŋec bembeŋne â fâri tâmiric erâ mumuc iŋucne
fuarâ omaeekac irec maŋnao weniŋuc jupene biaŋkeocmu i mo ŋiczi moc
manaekac? Me ŋic nâŋâc juku hâmopene faicnao mâreŋkowemo wiac moc
fuarâ foocmu i wâcmozi manarâ sâcne nâzâocmu?

7
Maŋɋârâŋhec jujure dâŋ gâcne gâcne

1 Ʒâŋe biŋehec juju izi wokemaŋ âsu biaŋ irec sâc sirickekac, â hâmoc
dameŋ‐nâŋeczi fufua dameŋ‐nâŋec wâc sirickekac.

2 Hâmoczi woŋec‐nâŋec fokac i ɋâricne jueŋgopeneŋ nâŋâc manasuhuc
junʒepeneŋ, irec nâŋâc gae wohuc ʒeri sâko eeŋgopieŋ hae mâreŋ ira
mâcne,makuc baeŋgopieŋ ira rapene biaŋkeocmu.

3 Ʒâic fâro faio juju izi mu gâgâwi faio juju sirickeme biaŋkekac, i ŋifec
busâqoc bâfua‐nâreekac â ŋifec ine mamanasiŋ‐nâŋec basanaŋkeekac.

4 Ŋic mutuc matacne e dameŋ sâc jujuhâmore sawa manasuekac, â ŋic
maŋɋârâŋhec eki ine hâmoctemâmâcmanasuekac.

5 Ŋic maŋɋârâŋheczi mu tutuc enâreme manapene fefene ezejec, â ŋic
mutuc matacne jaŋemumbiaŋ‐nâpopiemanapene wawahane ezejec.

6 Ŋic mutucne moczi gâwieme qiŋambu ʒârâ ʒocko râepene ʒahuc parac
heekac irec sâc eekac, erâ izi wiac fâri tâmiric jaha ekac wâc.

7 Ŋic maŋɋârâŋhec moczi ŋic moc eatuckeocmu e ŋic mutucnere sâc
bâfuaocmu, â moc e bâbâmiriŋ moneŋ roocmuzi maŋ mamanasu‐ ticne
sipirickeocmu.

8 Gie fuŋkehuc mâcne, baku batararâ manapene biaŋkezejec. Sahac fefe
juju i wiac wawahane â bumâteŋ faio juju izi ine wiac fefene.

9Go kimbeŋ aaric biac mi bâfuazemec, aaric i ŋicmutucne jaŋeremaŋko
fic hae eekac.

10 Go ʒiŋuc mu wioc moc mi ezemec: “Dameŋ raŋɋanao wemocte wiac
sasawa biaŋne fofârewec?” Wiwio iŋucne i maŋɋârâŋ dâŋ aricne.

11Mâreŋko ŋic jueŋgopeneŋ sasawa nâŋâcmaŋɋârâŋhec efârenʒepeneŋ;
maŋɋârâŋhec juju i merâfâc wiac babaju irec sâc jaha ekac. 12 Moneŋzi
ŋezic‐nâpoekac irec sâc jaha maŋɋârâŋzi ŋezic‐nâpoocmu; maŋɋârâŋte
fuŋnemanaeŋgopieŋ ŋic i jaŋere juju i maŋɋârâŋzi basanaŋkeekac hâcne.

13 Go Anutuzi wiac ebac ewec irec manasuhuc juzemec; eki wiac i me i
moc bame sâqorewecko ine ŋicmoczi moc sâcne bâtiŋneocmume? 14Go gie
wiacge batec hatacke‐hâmome ʒeri bubiaŋ faio juzemec, me sâqore‐gareme
ine ʒiŋuc manazemec: Anutu e jujuhâmo â ʒârâ ʒâpânehec juju i mâmâc
mume fua‐ nâreekac, irec nâŋâc wemo ʒuhuckerâ maic‐ nâpoocmu i mi
manaeŋgopeneŋ.

15 Juju‐nane i fâri tâmiric ewec, ehame sifu wiac ʒiŋuc fuaekac i hone‐
fârepo: Ŋic tiŋne jaŋe tiŋne jaha juhuc hâmo sipiric eeŋgopieŋ, â ŋic
sindaŋne jaŋe ine sindaŋne jaha juhuc dameŋ ʒora jufeeŋgopieŋ. 16 Irec
go jujuge biac sipirickezicte tiŋne â maŋɋârâŋhec boc mi juzemec. 17 Erâ
ŋifec ine dameŋge mi taraha biac hâmozicte sindaŋ â mutuc matacne wâc
boc mi juzemec. 18 Go wiac ŋifecne ehuc ŋifecne wâc mi behezemec. Erâ
Anutu araŋ bacnehuc wiac iŋucme iŋuc ebac etec biaŋkeocmu.

19 Maŋɋârâŋzi ŋic bafic‐ nâpoekac i guriŋ bapa ŋic 10 jaŋe hae moc
bafickeeŋgopieŋ irec sâc jâurukac.

20Ŋic moczi dameŋ sâc tiŋne juhuc bahac moc mi bâfuaocmu i mâreŋko
moc mi fokac.

21 Kiŋaŋ qaqagezi sâwecgukac, go dâŋ iŋuc moc manazicte ŋic jaŋe dâŋ
mueŋgopieŋ sasawa irec hazec mi râezemec. 22 Erâ go dameŋ gâcnao ŋic
sâwec‐jopameŋ i go gahac manaekic wâc.

Maŋɋârâŋte babasa gie bapa
23 No maŋɋârâŋhec juhuc wiac sasaware fuŋne bataniŋkepemurâ man-

asupo, ehuc kecʒiŋuc mupo: No maŋɋârâŋ fârine bâfua‐hâmozepac, iŋuc
muhuc boc eipiepo. 24 Jujure fuŋne weniŋuc fokac i mozi mana taraocmu?
Jujure fuŋne i qame hukicne, irec mana taranaŋte eipieŋgopeneŋ. 25 Erâ
no sifu mana tarapemurâ giene ʒoɋachec bapo, ehuc maŋɋârâŋ â wiwio‐
nanere fârine bâfuapemurâ fotac qatariepo. Erâ ine ʒiŋuc sawa mana
tarapo: Sindaŋne juju i wiac mutuc matacne â mutuc matacne juju i wiac
gâgâpâcne.

26 No iŋuc hone tarahuc ŋokacte fuŋne ʒiŋuc mana tarapo wâc: Ŋokac
e hâmocte sâc jâuruhuc wiac hâtâ qiŋqiŋne iŋucne ekac. E âgo egareha
izi bitiŋ iŋucne erâ kicguocmu, â hâpocgume kâpâcwâruzi basanaŋgukac
tinac eocmu. Ŋic moc e Anutuzi manacneme biaŋkeekaczi ŋokac sâcne
wisecneocmu, â ŋic hehesicne e ine ŋokaczi eatuckeme erao qohotaocmu.
27Miti Mumu Ŋiczi dâŋ ʒiŋucmukac: No wiwio‐nanere fârine bâfuapemurâ

giene barâ ba ewarehuc iŋuc hâcne mana tarapo. 28 Erâ wiwio‐nanere
okacne gâcnewâc bâfuapemurâ giene bape arictac ewec. No iŋuc ehuc ŋic 1
tauseŋ jaŋere ŋondeŋko ŋicmocjaha sawa bâfuarâmanacnepe fefene ewec,
â ŋokacbiaŋne inemocmi bâfuapo. 29Manaŋgopieŋ, nowiac kecʒiŋuc sawa
hone tarapo: Anutu e ŋic tiŋne â biaŋne bâfuac‐nâpowec, ehame ŋic nâŋâc
ine mamana biri hatane fuŋne fuŋne bâfuaeŋgopeneŋ.

8
1 Ŋic maŋɋârâŋheczi sawa wiacte wiac irec fuŋne mana taraekac. E

maŋɋârâŋhec jume ʒâŋemai‐ticne râŋgeŋnezi urueha fie ruruckeekac.
Ŋicwofuŋte dâŋ reŋkezo

2 Go ŋicwofuŋzi dâŋ mutâcne‐gareme mana rereŋ ezemec, ehuc ine
Anuturao mumupaŋ dâŋ i ututuŋ jaha mi muzemec. 3 Ŋicwofuŋ e wiac i
me i ezo murâ eocmu, irec go ere maio fuarâ wiac irec me irec maname mi
sâckeha qizec boc mi qazemec. 4 Ŋicwofuŋte dâŋ i tâpiri‐ticnehec, irec ŋic
moczi ʒiŋuc sâcnemi âzâcneocmu: “Go wemo wiac ekomec?” 5Go dâŋticne
mana rereŋ erâ sâcne jucmu, â ŋicwofuŋte dâŋ i mo dameŋkoweniŋuc ehuc
reŋkezo i ŋic maŋɋârâŋheczi mana taraekac. 6-7Wiac sasawa ebac enaŋte
dameŋ â hata bâfua‐nârekicne, ehame jukuwiacweniŋucne fuaocmu i kâuc
bahuc boc ŋemâckeeŋgopeneŋ, i mozi moc nâzâme mananʒapeŋ. 8 Ŋic
nâŋâc hâmoc sâcne mi wisecnenaŋmu â hâmoc dameŋ‐nâŋec âke suepene
feocte tâpiriwâcmi fonâreekac. Hâmochec ʒika gie bapa i jujumana tâmiric,
â eeatuc moc bâfuahuc sâcne wâcmi behenaŋmu.

Ŋic sindaŋne â tiŋne jaŋere dâŋ
9Ŋic jaŋe mâreŋko wiac ebac eeŋgopieŋ irec mamanasu gie bahuc wiac

i sasawa mana tara‐fârepo. Ŋic gâcne jaŋe tâpirihec jueŋgopieŋ â gâcne
jaŋe ine ŋic tâpirihec jaŋere rurumaŋko juhuc ʒâicmanaeŋgopieŋ. 10No ŋic
sindaŋne ʒâŋeruŋko ducjopapie honec‐jopapo, erâ ŋic jaŋe ʒâŋeruŋ gieonec
risiehuc ŋic sindaŋne jaŋe ɋâricne juhuc hae‐ jeŋicko wiac gâgâpâcne
ejumbieŋ irec mumbiaŋ‐jopapie manapo. Wiac i wâc fâri tâmiric jaha.

11 Ŋic jaŋe wemocte afeckerâ wiac hehesicne boc eeŋgopieŋ? I okacne
biac mi fisi‐ jareekac irec. 12 Sâqocne bapa moc e wiac hehesicne eme
arecne 100 mecne eha sifu ʒuhuckerâ jufeku ŋicqizec eocmu. Erâ no ine
sifu ʒiŋuc manakopac: Anutu araŋ bacnehuc jueŋgopieŋ jaŋe araŋ bapa‐
jeŋicte jujuhâmo bâfuaniŋmu, 13 â ŋic sindaŋne jaŋe ine jujuhâmo bâfuahuc
dameŋ ʒora mi juniŋmu. Jaŋe Anutu araŋ mi bacneeŋgopieŋte juju dameŋ‐
jeŋic i nâkumuc iŋucne fuarâ omaeocmu. 14 Erâ i wâc fâri tâmiric jaha ekac.
Manakic, mâreŋkowiac kecʒiŋuc fuaekac hâcne: Ŋic sindaŋne jaŋe okacne
fua‐jareocte mukicne i ŋic tiŋne jaŋere faio feekac, â ŋic tiŋne jaŋe juju
bapa‐jeŋicte furi roniŋte mukicne i ine ŋic sindaŋne jaŋe roeŋgopieŋ. No
irec hâcnemukopac: Wiac i fâri tâmiric jaha ekac.

15 Irec ŋic nâŋâc ʒeri bubiaŋ faio junaŋte mukicne i hata i me i âtehuc
mâcne, nânâ opâ nâhuc ʒeri bubiaŋ ee hata i mocjaha fonârekac. Anutuzi
juju dameŋ banârewec irec maŋnao ʒâic gie sâko bahuc wiac i sawa sâcne
enaŋmu.

16 No maŋɋârâŋhec erâ mâreŋko wiac fuarâ foekac irec fuŋne manape-
murâ ʒoɋac sâko ehuc ʒiŋuc sawa mana tarapo: Nâŋâc ʒoaŋko me ŋafeo
guŋɋâri juhuc mamana gie barâ 17 Anutuzi wiac ebac eekac irec fuŋne i

sifu mi mana taranaŋmu. Nâŋâc irec mamana gie samarierâ bahuc sifu mi
mana taranaŋmu. Ŋic maŋɋârâŋhec jaŋe irec fuŋne manaŋgopeneŋ, iŋuc
muhuc sifu kâuc baeŋgopieŋ wâc.

9
Ŋic nâŋâc katucne sâckoa rofârenaŋmu

1Nowiac sasawa irec manatâc qâtâc boc ehuc ʒiŋucmana tarapo: Anutu
e ŋicmaŋɋârâŋhec â tiŋne jaŋere eebapa irec guriŋ bahuc maŋjauŋ â aaric‐
jeŋicte guriŋ i wâc mâmâc baekac. Irec ŋic nâŋâc wemo wiaczi maic‐
nâpoocmu i nâŋâc moc mi manaeŋgopeneŋ. 2 Wiac fuaocmu i ŋic mâmâc
sasawa rocnâpoocmu, ŋic tiŋne â hehesicne, biaŋne â sâqocne, mitihec â
miti tâmiric, Anutu araŋ bacneeŋgopeneŋ me mi bacneeŋgopeneŋ, nâŋâc
mâmâc rocnâpo‐fâreocmu. Ine hâcne, sâqocne bapa wiac fuacneocmu
sâc ijaha ŋic biaŋne fuacneocmu, â mumupaŋ dâŋ mi muocmu e ŋic
mumupaŋ dâŋ mume wiac fuacneocmu irec sâc jaha fuacneocmu. 3 Ŋic
mâmâc sasawa okacne sâc ijaha rofâreeŋgopeneŋ izi hâcne mâreŋko wiac
gâcne fuarâ foekac i sirickehuc sâqoreekac. Ŋic jaŋemâreŋko jufeeŋgopieŋ
sâc mamanasu hehesicne â gâgâpâcne bajuku hâmorâ hâmokicne jaŋerao
ʒuhuckeeŋgopieŋ. 4 Â moc e mâreŋko ɋâricne jueŋgopieŋ jaŋere ŋondeŋko
juha woworic‐ticne foekac jaha; qâto moc juocmuzi laioŋ hâmocnere sâc
sirickeocmu. 5Ɋâricne jueŋgopieŋ jaŋe juku hâmonaŋmu i manaeŋgopieŋ,
â hâmokicne jaŋe ine wiac moc mi manaeŋgopieŋ. Ehuc ʒuhuckerâ furi
roro i mi eniŋmu, â ŋic moczi moc jaŋere mocwâc mi manasuniŋmu.
6 Jaŋe hâmohapie maŋjauŋ‐jeŋic â aaric‐jeŋic â ʒoɋac‐jeŋic i mâmâc omae‐
fâreocmu. Jaŋe mâreŋko wiac i me i fuaocmu ira ʒuhuckerâ gie moc mi
baniŋmu.

7Ajoc, go nânâgenâhucbubiaŋmanac, âwaiŋ opâgenâhuc ʒeri ec, go iŋuc
ecmurâ Anutuzi mârâc jaha biac mana‐gareme sâckewec. 8 Irec go dameŋ
sâc ʒeri bubiaŋ faio juzemec. 9 Ŋokacgere egareekac ehec ʒeri bubiaŋ
faio juzemec, Anutuzi mâreŋ ʒira juju fâri tâmiric garewec i fogareha iŋuc
hâcne ezemec. Ehuc juju dameŋge fâri tâmiric sasawa irec ʒeri bubiaŋ
manazemec, go mâreŋko ʒâic gie sâko bahuc juhaŋtec ʒeri bubiaŋ i sawa
fua‐ gareocmu hâcne. 10 Go gie i me i ʒoɋachec bazemec, i wemocte?
Hâmokicne jaŋere haeo racmu ira gie me mamana me mamana tara me
maŋɋârâŋmoc mi fokacte iŋuc hâcne ezemec.

11 Erâ no mâreŋko wiac kecʒiŋuc wâc fuame honepo: Ŋic gasack-
eeŋgopieŋ jaŋe mao fisirâ furi mi roeeŋgopieŋ, â ŋic ʒoɋachec jaŋe
ʒikao mi sanaŋkeeŋgopieŋ, â ŋic maŋɋârâŋhec jaŋe nânâ wiac boc mi
bâfuaeŋgopieŋ, âmamana sâkohec jaŋemoneŋmafa bocmi hureeŋgopieŋ,
â ŋic mamana sarichec jaŋe gie fekicne boc mi rauckeeŋgopieŋ. Jaŋe
sasawa wiac busâqocnehec fua‐ jareekac hâcne. 12 Ŋic nâŋâc dameŋ
banârekicne i moc mi manaeŋgopeneŋ. Ine qowi jaŋe mi manahuc
bitiŋko raʒipie kicjopaekac, â hâwec qowi jaŋe wâc mi manahuc wasaŋko
jowaeŋgopieŋ irec sâc jaha ŋic nâŋâc mi manahuc juhapene dameŋ
sâqocnezi ututuŋ jaha maic‐nâpoekac.

Maŋɋârâŋzi tâpirire sâc sirickehuc wiac fefene ekac
13 No mâreŋko wiac kecʒiŋuc wâc fuame honerâ manape boc fefene

ewec: 14 Mâreŋ mocko hae piticne moc ŋewec, erâ ŋecjucfâc‐ticne jaŋe

afecne sawa. Ehame ŋicwofuŋ tâpirihec moczi momorifâc‐ticne jaŋehec
fisirâ hae i somâckembiŋ. Somâckerâ qânâsac âkeʒurâ haeo feniŋte ʒae
wiac bambiŋ. 15 Erâ hae irec maŋnao ŋic hapetac moczi maŋɋârâŋhec
juwec. E maŋɋârâŋ dâŋticnezi hae i râsifâc‐ticne jaŋeremeonec batarawec.
Ehame ʒâhec ine ŋic ere mocwâcmi manasumbiŋ. 16No iŋuc honerâ ʒiŋuc
mana tarapo: Maŋɋârâŋzi tâpirire sâc sirickehuc wiac fefene ekac; ŋic
gâcne jaŋe ine ŋic waha qaqanere maŋɋârâŋ qaisockeeŋgopieŋ â dâŋticne
wâc qikiŋneeŋgopieŋ.

17 Ŋicguru mutuc matacne jaŋere micnezi dâŋ musokahuc mume hazec
mi râenʒepeneŋ, ŋic maŋɋârâŋheczi dâŋ urucne mume ine mana rereŋ
epene biaŋkeocmu. 18 Maŋɋârâŋzi ʒikare wiac sirickehuc gie biaŋne
baekac, â bâbâsifuc ŋicmocjahamaczi inewiac biaŋne bocjaha ima baekac.

10
Eebapa mutuc matacnere fârine gâcne

1 Mâkâc hâmocne jaŋe wokemaŋ âsu biaŋko hupie wokemaŋzi âsu
sâqocne fiocmu, irec sâc jaha dâŋ mutuc matacne afecnezi maŋɋârâŋ dâŋ
bawahaocmu.

2Ŋicmaŋɋârâŋhecziwiac fâretiŋ jaha ebac eekac, â ŋicmutuc matacnezi
ine wiac hehesicne ebac eekac. 3 Ŋic mutuc matacnezi ŋic furune mutuc
mujarehuc e jahacne fuŋne bataniŋkeekac.

4Ŋicwofuŋgezi aaric mana‐gareme sifu giege mi behezemec, go mâteŋne
jutec kiŋge beheocmu mecne.

5 No mâreŋ sâc ŋicwofuŋ jaŋe wiac hehesicne kecʒiŋuc epie honepo:
6 Jaŋe ŋicmutucne jaŋeremeo gie fekicne râehuc ŋicmoneŋ mafa sâkohec
jaŋere meo ine gie omane râeeŋgopieŋ. 7 No kiŋaŋ qaqa jaŋe becâsic faio
ŋehapie ŋic fekicne jaŋe kiŋaŋ qaqa jaŋere sâc kikezi rahapie honec‐jopapo.

8Go nombâŋmoc rocmuo ine gahaczia hucmu, â ficsâpemoc heropiehaŋ
homazi kicguocmu. 9Qânâ wiac rohuc juhapene qânâzia ŋemac‐nâpoocmu,
â ʒoc hesuckepene izia nâpoocmu. 10 Râricge micmâŋ eha mi ʒâmucmuo
ine gie sâko gareocmu, irec qanaŋ mamanasu gie barâ wiac ebac etec
sâckeocmu. 11 Go homa moc biac kicguha faicnao sawa bâmâteŋkecmu i
fâri tâmiric eocmu.

12 Ŋic maŋɋârâŋhec e dâŋ muocmu izi hâcne ʒâŋe biŋe‐ticne bafa-
hareocmu, â ŋic mutuc matacne e ine dâŋticnezia sipirickeocmu. 13 E
fuŋkerâ dâŋ mutucne muekac, erâ muraku dâŋ gâgâpâcne jâmbâŋ muhuc
mutaraekac. 14Ŋicmutuc matacnezi dâŋ ʒuʒuhuc jaha muekac.
Ŋic nâŋâc wemo wiaczi maic‐nâpoocmu i mi manaeŋgopeneŋ, erâ juku

hâmopene irec faicnao wemo wiac fuaocmu i ŋic moczi moc sâcne wâc mi
nâzâocmu.

15 Ŋic mutuc matacnezi hae‐ticnere hata basahuc gie sâko baku docke
betaŋ eocmu.

16 Opoŋ, mâreŋ mocte ŋicwofuŋzi ɋie hawari juocmu â fekicnefâc‐ticne
jaŋe ŋafe ʒora tiwâ bâzi sâko nâhuc juhapie hae fureme mâreŋ i sâqorerâ
foocmu. 17 Â mâreŋ moc irec ŋicwofuŋzi ŋic sanaŋne juocmu â fekic-
nefâc‐ticne jaŋe tiwâ bâzi‐jeŋic dameŋkoa nâ bac ehuc opâ sanaŋ nâpie
maŋjeŋicmi sifuckeme mâreŋ izi ine biaŋne foocmu.

18 Ŋic moc e ojoŋ juhuc ficbupu‐ticne mi bâpiaŋkeha hoe wahame juku
ficticne ʒaŋkeocmu.

19Nâŋâc tiwâ bâzi nâhuc bubiaŋ manaeŋgopeneŋ â waiŋ opâ nâhuc ʒeri
bari eeŋgopeneŋ, erâ ine wiac i moneŋ tâmiricmâc rorâ nânânemi fokac.

20 Ŋoŋe ŋicwofuŋ‐ ŋeŋic hofao me soŋsoŋko mi sâweckenʒepieŋ, erâ
ficŋeŋicko ŋehuc ŋicmoneŋ mafa sâkohec jaŋe wâcmi sâwec‐jopanʒepieŋ;
wipe jaŋe dâŋŋeŋicmanarâ ra dâŋrune jazanʒipiŋte iŋucmi enʒepieŋ.

11
Ŋicmaŋɋârâŋheczi wiac ebac eocmu irec dâŋ

1 Go moneŋge qikiŋnetec izi gie bame juku ʒuhuckerâ fua‐gareocmu.
2 Erâ gie mocjahare sawa mâcne, gie 7 me 8 irec biŋe qikiŋnezemec.
Go mâreŋko wemo ŋemâc moc fua‐gareocmu i mi manakicte iŋuc hâcne
ezemec.

3 Karoraczi qâzuckerâ gâpârehuc hoe heekac, â jâc moczi juwicpec
me faicpec fararâ ijaha foocmu. 4 Go hoe mâŋâŋ jahere soŋaŋ bahuc
gie he sarac mi ecmuo ine qa roro dameŋ maickeme fârine basacmu.
5 Neŋgoc bumaŋko ŋic ɋâricne weniŋuc ehuc maŋ sahachec fuaekac i mi
manaeŋgopeneŋ, iŋuc jaha wâc Anutu bapafâre rune e gie bapa‐ticnere
fuŋne mi manaeŋgopeneŋ. 6 Go furicte â owâcne gie he sarac ezemec; go
wiac wenimoizi biaŋkeocmu â wenimoizi sâqoreocmu, me mâmâc jaha fua
biaŋ eniŋmu i mi manaekicte iŋuc hâcne ezemec.

7 Tatamac i wiac biaŋne, irec ʒâŋe‐nâŋeczi ʒoaŋ tatamac honerâ bubiaŋ
manaeŋgopeneŋ. 8 Go mâreŋko jufecmu sâc bubiaŋ manazemec, ehuc
dameŋ ʒoricnemebembeŋne jufehuc ʒiŋucmanasuzemec: No jukuhâmorâ
dameŋ ʒora fopemu. Wiac fuaocmu sasawa i fâri tâmiric efâreocmu.

Socɋâri jaŋere uŋsawaŋ dâŋ
9 Ŋic ŋokac socɋâri ŋoŋe aŋac faio junʒepieŋ, erâ socɋâri jaha juhuc

bubiaŋmanarâ ʒeri bari enʒepieŋ. Ehuc inewiac ebac eniŋmu irec Anutuzi
juku dâŋgieo râec‐ŋopaocmu i manasunʒepieŋ.

10Wiac irec me irecmanamezac ehuc busâqocmi enʒepieŋ, ŋoŋe dameŋ
ʒora socɋârimi juniŋmu.

12
1 Ŋoŋe socɋâri jaha juhuc bâbâfua‐ŋeŋicte manasuhuc junʒepieŋ: juku

ʒâhec ine ʒârâ ʒâpâ dameŋ maic‐ŋopame ʒiŋuc muniŋmu: “Nâŋe jujure
mocwâc mi aŋac‐nâpoekac.” 2 Dameŋ ira hâcne mosa ʒoaŋ â bâpiŋ
jaŋere tatamaczi gâpâreocmu â karoraczi mocwâc mi tâtieocmu. 3 Ehame
meŋeŋic bafic‐ ŋopahuc juwec i betaŋkeocmu, â kike‐ ŋeŋic sanaŋkerâ
domaekac i jâjâwâckeocmu, â micsiec‐ŋeŋic gâcne mârâŋkeme nânâ wiac‐
ŋeŋic kidockezo eipieniŋmu, erâ wâc ʒâŋ‐ŋeŋiczi dapâc eme wiac honepie
sisifucne eocmu. 4Hae ʒoŋao fânâŋwiac fuame sâcnemimananiŋmu, ehuc
padi toŋtoŋko âeckepie irec fânâŋwâcmimananiŋmu, â gaewohucwoŋgâŋ
qapie irec fânâŋ i wâc iŋuc jaha mocwâc mi mananiŋmu, mâc wipe jaŋe
dâŋepie ine guŋkonec mana ɋâɋâreniŋmu. 5 Ŋoŋe dameŋ ira tiki mâreŋko
juhuc hâwic‐ŋopaocmu, â hata raniŋte boc eipieniŋmu. Ehame jaŋɋâŋzi
âkec‐ŋopaocmu â sasecte tâpiri‐ŋeŋic wâc omaeocmu.
Nâŋâc jujumana hae‐nâŋecko rahapene hae ʒoŋao ki mamakuc fuarâ

foocmu. 6 Juju‐nâŋecte niŋgiŋzi tâcneocmu, â lambe‐nâŋec golzi bakicne
i waha qanʒaŋneocmu, erâ opâ pakere muc i tâcneha pake e jahacne

wâc qanʒaŋneocmu. 7 Sahac‐ nâŋec mâreŋzi bakicnere mocwâc mâreŋ
jaha eocmu, â qâqâtâc‐nâŋec Anutuzi nârewec e ine mocwâc e jahacnao
risieocmu.

8 Erâ wiac i sasawa fâri tâmiriczi fâri tâmiric ekac, Miti Mumu Ŋiczi iŋuc
mukac.

Qâqâhâc dâŋ
9 Erâ ine Miti Mumu Ŋic e maŋɋârâŋhec juwecte wiac manawec sâc i

sifu ʒuhuckerâ ŋic ŋokac jaza qazuc ewec. Ehuc muqâqiŋ dâŋ gâcne gâcne
i jâmbomac me burec irec fuŋne bataniŋkeocte mamana gie sâko bawec.
10 Erâ bâbâmiriŋ dâŋ mu qâreŋ ewec sâc i dâŋ fârine sasawa efârewec.
11Ŋicmaŋɋârâŋhec jaŋe dâŋmueŋgopieŋ i lama soŋaŋ jaŋere gunu tetecne
iŋucne. Erâ i soŋaŋ sâko‐nâŋec, Anutu hâcne, eki tahac‐jopawec.

12 Ŋokâ‐mae, no dâŋ moc gazape manac: Ŋic jaŋe papia qizec bocjaha
qâreŋkeeŋgopieŋ, eme go papia i sasawa irec mamana gie ʒoɋachec bahuc
betaŋkezicte rucjarige bahuc juzemec.

13 Erâ dâŋ muwarekicne irec fârine mocjaha fokac i wâc gazape manac:
Go Anutu araŋ bacnehuc sâcmutâc dâŋticne reŋkezemec. Ŋic nâŋâc wiac
i hâcne enaŋte bâfuac‐nâpokicne. 14 Anutu e wiac sasawa, biaŋne me
sâqocne, erâ wâc soŋsoŋko ebac ekicne irec sâcko dâŋnâŋecmutaraocmu.

SALOMORE GAE
SALOMORE GAE i mumumbiaŋ â mumuteŋ gae. Erâ i wemo wiacte

hefuakicne i mi fua taniŋkekac â mi mana‐hâmoŋgopeneŋ. Mâc gae wiac
izi maŋjauŋ ee mumbiaŋkekac i ine fua taniŋkekac. Gae i ŋic mocjahazi
mi hefuawec, erâ gae i gae mocjaha wâc aricne, i gae wiac 25 me 30 iŋuc
qâturekicne tinac ekac.
Ŋic gâcne jaŋe gae irec ʒiŋuc mueŋgopieŋ: Gae i Israe ŋic jaŋe Aigita

mâreŋkonec waharâ juwefuhapie Anutuzi maŋjauŋ â hone maiŋ ejarewec
irec manasuhuc hefuakicne. Â ŋic gâcne jaŋe ʒiŋuc mueŋgopieŋ: Aricne, i
Jesu â kikefuŋfâc‐ticne jaŋemaŋjauŋ eec eeŋgopieŋ irec sâsâc ekac, erâ irec
erâMiti Raŋɋao râekicne fokac. Ŋic gâcne jaŋe ine ʒiŋucmueŋgopieŋwâc: I
gae jâmbâŋ aricne, i sâsâcwiacmoc gae‐ticnehec. Wiac kecʒiŋuc irec sâsâc:
Ŋokac naru moc e maŋticne lama soŋaŋ moctao râeme domawec. Ehame
Salomo e naru ere ecnememume ŋonâŋ‐ticne eocte erao jowa rambiŋ. Mâc
naru eki ine Salomore moc mi ecnewecte qatara sanaŋkewec. Iŋuc ekume
Salomozi mocwâc bârisieme hae‐ticnao rarâ lama soŋaŋ hâcne ŋowe‐ticne
rowec.
Erâ gae irec fuŋne iŋuc mi mecne fokac. Gae i ŋic ŋokac socɋâri maŋ

nareŋ gareŋ, me maŋ rârâe me maŋjauŋ eec ehuc ŋowe ŋonâŋ erâ juniŋte
manasuŋgopieŋ jaŋere erâ hefuakicne. Wemocte? Ʒiŋuc mananaŋ: Anutu
e bâbâfua‐nâŋeczi ŋic ŋokac bâfuac‐jofarâ ʒiŋuc jasawec: “Ɋârichec ehuc
fua sawec erâmâreŋ ŋefusucmahuc ruckenʒepieŋ.” E iŋucmuhuc ŋic ŋokac
jahe jambuŋ‐jofaweczi ŋowe ŋonâŋ nâŋâcmaŋzi ʒâʒâfic ehuc maŋjauŋ eec
enaŋtemanasuwec wâc. Irec maŋjauŋ ee â maŋ rârâe i Anuturaonec taha
biaŋ moc ekac. Ehame ŋic ŋokac jajahec jahe maŋzi ʒâʒâfic ee â maŋ
rârâe ee erâ maŋjauŋ eec ehuc Anutu bâbâfua‐jekic muteŋkenicmu. Iŋuc
mananʒepeneŋ. Emeŋicŋokac gâcne jaŋe kosa juhuc taha biaŋ i sipirickerâ
juhapie miti mamana nâŋâc sifu maŋjauŋte â maŋ rârâere manapene
Anuturaonec taha biaŋ ekac ezejec. Eme irec hâcne maŋjauŋ â maŋ rârâe
gae wiac iŋucnemitio wâc fuame manapene sâckekac.

1 Salomore gae fekicne ʒine hâcne.
Ŋokac ŋic biŋe qakicne e Jerusalem haeo fisiwec

2 Ei, go masugezi muducnucte enarekac.
Maŋjauŋgezi waiŋ opâ sirickerâ aŋacne eekac.

3 Rurua wokemaŋ opâge i âsu biaŋ‐ticnehec,
â ʒâŋe biŋege i opâ âsu biaŋ irec sâc,
eme naru jaŋe irec hâcne gore boc ejareekac.

4 Jowacnutec gohec mâmâc gasackerâ ranac.
O ŋicwofuŋ, go ficgao râecnuzemec,

eme nâŋe gore bubiaŋ manahuc ʒeri bari enaŋmu,
ehuc waiŋ opâ mumbiaŋkeeŋgopeneŋ

i sirickehuc go muac baafec egarenaŋmu.
Naru jaŋe gore ejareme sâcke‐jâmbâŋkekac.

5O Jerusalemte otâfâc,
no sahac‐nane gâpâre‐bipieha sifu hawari biaŋ juekopac.

Sahac‐nane i Kedaŋic jaŋere qoruc boze iŋucne,

erâ Salama ŋic jaŋere fofo qoruc irec sâc.
6 Sahac‐nane gâgâpâc irec boc mi hone sâqorecnuniŋ,

ʒoaŋzi sahac‐nane rikeme iŋuc hâcne eekac.
Hahac ɋafâc‐nane jaŋe aaric mana‐narembiŋ,

ehuc waiŋ gie‐jeŋicte soŋaŋ râecnumbiŋte
no nahacne waiŋ gie hone soŋaŋ mi epo.

7 Joroc biaŋ‐nane, go nazac:
Lamafâcgemâreŋ wena râec‐jopaekic,
â guŋpiticko wena ejaretec fomanaeŋgopieŋ?

No wemocte âgofâcge jaŋere lama guruo
naru qâsoriekicne tinac jupemu?

8O ŋokac hawari biaŋ mocjaha,
go mi manakicko ine
lama jaŋere kike hata bâjâperâ razemec,

ehuc lama motecfâcge lama soŋaŋ jaŋere
boze heririŋnao râec‐jopazemec.
Ŋic ŋokac biŋe qacjofakicne jahere dâŋ

9 Joroc biaŋ‐nane, no gore manape
Farao keretac‐ticnere becâsicfâc jaŋere sâc ekomec.

10Maucge erickekicnere boc biaŋkekac,
â upegao eri qoqonaŋ furi sâko râekicne fokac.

11Nâŋe eri wiac golzi bagarehuc
ŋondeŋnao siliwazi kubu bakicne i mâmâc râenaŋmu.

12Ŋicwofuŋ e nânâ nâocte waha ŋehame
eri qoqonaŋ‐nanere âsu biaŋzi sâkene babatarawec.

13 Joroc biaŋ‐nane e hâpo heâroŋ enareme
manape ʒariŋ ɋitickekicnezi amec‐naneo fokac tinac ekac.

14No ere manape Eŋgedimâreŋte waiŋ gieonec
ʒariŋ âsunehec tinac ekac hâcne.

15O joroc biaŋ‐nane,
go sahac hawari biaŋ,
go ʒâŋe kereŋ biaŋ‐nane!

16O joroc biaŋ‐nane,
go sahac hawari biaŋ,
go boc biaŋne jâmbâŋ ekomec.

Manakic, qinʒiŋ geunezi fofo‐nâhec tinac ekac,
17 â jâmâzâc jâczi ficnâhec tinac ekac
erâ wete becʒi wiaczi sâpene â tapane tinac ekac.

2
1No Saroŋ mâreŋkonec ʒariŋ moc iŋucne,

erâ wâneŋko firindoac fuaekac irec sâc.
2Aricne, joroc biaŋ‐nane e firindoac ʒârâ uupicko fuaekac

irec sâc naru jaŋere ŋondeŋko juekac.
3 Joroc biaŋ‐nane e woraŋjâczi jâc omane jaŋere ŋondeŋko domaekac

irec sâc ŋic socɋâri jaŋere ŋondeŋko juekac.
4 E maŋjauŋ sâko enarehuc

waiŋ gie‐ticnao jowacnu rawec.
5 Ehuc waiŋ hândâŋne nareme nâqiŋnepo

â woraŋ gumecnume nâpe bâgunucnuwec,
no ere boc enare sâqorekac i!

6Meqana‐ticnezi qizec roŋgâŋ enarewec
â mefâre‐ticnezi hâpocnuwec.

7O Jerusalemte otâfâc,
no tiki noniŋ â kâte bulimakao
jaŋerao ɋetickehuc ŋaza sanaŋkepe:

Ŋoŋe joroc biaŋ‐nane kosa mi wiwickeniŋ,
e jahac mana ɋâɋârerâ faharezejec.

8Mananiŋ! Joroc biaŋ‐nane warekac.
Tikine tikine â facne facne
tara he tara he warekac hâcne.

9 Joroc biaŋ‐nane e tiki noniŋ iŋucne,
â kâte bulimakao motecnezi ŋicne irec sâc.

Honeniŋ, sac râpenao warejec domakac,
ehuc qâqâtâc kataŋko ʒâŋe fime wefukac.

10-11 Joroc biaŋ‐nane e kecʒiŋucmuhuc nazakac:
“Kogoc biaŋ‐nane, go faharerâ warec.

Manakic, mâmâteŋ dameŋ i tarakac,
â hoe dameŋ i wâc tarakac jaha.

12Kâteo jâc wiac mocwâc fie âric eŋgopieŋ
â wipe jaŋe dâŋ hawari biaŋne eŋgopieŋ
erâ hapâ jaŋe jâchândâŋko hehefârec ehuc tumaŋneeŋgopieŋ.

13O joroc biaŋ‐nane,
go nemuja fârinezi woze qeuc eme

â waiŋzi ârickehuc âsu biaŋ fiha
norao warezemec.

14O kogoc biaŋ‐nane, qânâ â mâreŋ hawecko soŋkerâ juekic
go fua taniŋketec ʒâŋemaige honehape
dâŋetecmaracge manazepac,

go ʒâŋe hawarige biaŋne
â marac faŋfaŋ jâmbâŋ jukomec hâcne.

15Ŋoŋe puruŋ jaŋe ŋafeo fisirâ suc qeuc
me hândâŋ wiac gâcne nâ sipiric ehapie
honec‐joparâ rocjopa‐nârenʒepieŋ.”

16 Joroc biaŋ‐nane e nore biŋe eha
noni wâc ere biŋe ekopac,
e lamafâc‐ticne sapa biaŋnao râec‐jopaekac.

17O joroc biaŋ‐nane,
go hae owâeha nâkumuc ʒorame norao warezemec.

Go tiki noniŋ â kâte bulimakao motecnezi ŋicne
tiki mâreŋko jueŋgopieŋ jaŋere sâc ezemec.

3
Ŋokac e ŋicbiŋe‐ticnere maŋhâhâŋ ecnewec

1No maŋnanezi ʒâfickeekopac e hâcne
ŋafene ŋafene guŋɋâri juhuc basapo,

basahuc mi bâfuapo,
â wiracnepe okacne mi bâtikie‐narewec.

2 Eme no ʒiŋucmupo: “No faharerâ hae sâkoo razepac,
ehuc hae hata sâc â hae ʒoŋa sâc babasa gie bazepac.”

No iŋucmurâ ra basaku mi bâfuapo,
â wiracnepe okacne wâcmi bâtikie‐narewec.

3 Eme ruc bapa ŋic jaŋe hae soŋaŋ juhuc bâfuacnupie
ʒiŋuc wio‐jarepo: “Ŋoŋemaŋnanezi ʒâfickeekopac
e moc honembieŋ me?”

4 Erâ no wio‐jarerâ jowaruhuc izia
maŋnanezi ʒâfickeekopac e bâfuapo.

Ehuc mocwâc behecnurâ razacte ro basanaŋkerâ
neŋgoc‐nanere ficko jowa rapo,
erâ neŋgoc‐nanezi rocnuwec ficmaŋ ira râepo.

5O Jerusalemte otâfâc,
no tiki noniŋ â kâte bulimakao
jaŋerao ɋetickehuc ŋaza sanaŋkepe:

Ŋoŋe joroc biaŋ‐nane kosa mi wiwickenʒepieŋ,
e jahac mana ɋâɋârerâ faharezejec.
Bâbâtumaŋ fuaocte birickerâ warembiŋ

6Mâreŋ burocnaonec wemo wiac warekac?
Wiac i honepene âbârâ ŋic jaŋeraonec
wiac âsu biaŋ fuŋne fuŋne

ʒocko râepene ʒame hosâc feekac
irec sâc ekac.

7Honeniŋ! Ŋicwofuŋ Salomo e kanʒe‐ticnao
reŋkerâ wareŋgopieŋ,

ehame Israe ʒikaŋic tâpirihec 60 jaŋe
orâŋ bârâŋ ecnehuc ʒâhec bâni ecneŋgopieŋ.

8 Jaŋe ʒika sâqe‐jeŋichec sasawa
erâ ʒika qaqa saric.

Jaŋe ŋafeo râsi fisipie
jopa jâpec ejareniŋte ʒikare wiac‐jeŋic
baju‐fâreŋgopieŋ hâcne.

9Ŋicwofuŋ Salomozi mume kanʒe‐ticne
i Lebanoŋ tikionec jâc wiaczi bambiŋ.

10 Ehuc reŋ wiac‐ticne i siliwazi bahuc
rorowec‐ticne golzi bambiŋ,

erâ ŋeŋe‐ticne i Jerusalemte otâfâc
jaŋe qoruc furi sâkozi ba akic embiŋ.

11 Zioŋte otâfâc, ŋoŋe haeonec waharâ
ŋicwofuŋ Salomo ofac hecneniŋ.

E bâbâture dameŋ, ʒeri bubiaŋ dameŋ‐ticnao
neŋgoc‐ticnezi eri hendiŋ hecneme huwec

i herâ warekac hâcne.
4

Ŋic e ŋokac biŋe‐ticne mumbiaŋkekac
1O âgo biaŋ‐nane, go sahac hawarige biaŋne jâmbâŋ,

ʒâŋe hândâŋge i kuŋkuŋ wipere ʒâŋe iŋucne
rurufa maŋko ŋehuc fikomec,

erâ qizec susucge ʒoricne i noniŋ jaŋe Gileade heâŋkonec
kiwae raʒic wefuc ehuc wahaeŋgopieŋ irec sâc ekac.

2Micsiecge i lama neŋgocne kanʒaŋ‐jeŋic bâtâcnepie
opâ ruarâ wefueŋgopieŋ
irec sâc qaŋqaŋ jâmbâŋ ekac.

Jaŋemotecfâc‐jeŋic funʒuŋ fâri sasawa
motec tâmiricmoc mi jueŋgopieŋ.

3 Bipicge i muc bâbâroŋ irec sâc â memasu bembeŋ,
mauc jahecge ŋifec â ŋifec i rurufa maŋnao
bojazaŋ iŋucne bâruŋkerâ fokac.

4Upege i Dawidire ficsanaŋ irec sâc,
fic ira ʒika ŋic saric jaŋere wiac
fuŋne fuŋne ɋetickekicne domakac.

5 Susu jahecge i tiki noniŋ motec jajahec
jahe ʒariŋ maŋnao qinʒiŋ nâhuc domakopirec irec sâc.

6No hae owâeha nâkumuc ʒorame
ʒariŋ âsu biaŋ â hosâc âsu ririke tikio fepemu.

7 Joroc biaŋ‐nane, go sahac hawari biaŋ jâmbâŋ,
go sahac fâsâc jukomec hâcne.

8O ŋokac biŋe‐nane, go Lebanoŋ tiki beherâ warezemec,
eme nohec mâmâc tiki mâreŋ i beherâ razeperec.

Go Amana, Seniri â Herimoŋ tiki botâŋkonec biac wahazemec,
laioŋ jaŋere jujuonec â lepad jaŋere tiki mâreŋkonec wahazemec.

9O ŋokac biŋe âgo‐nane, go maŋ bâsifuc enaretec
maŋnane gorao fâfârewec,

go ʒâŋe râqâc honecnutec maŋnane gorao fâfârewec,
qoqonaŋgere qânâ furi sâcmocjahazi
maŋnane bâsifuckewec hâcne.

10O ŋokac biŋe âgo‐nane, maŋge norao domame biaŋke‐jâmbâŋkekac,
maŋge nore domame aŋacnukac

i manape waiŋ opâre aŋacnuekac irec sâc sirickekac,
â rurua wokemaŋ opâgere âsunezi
wiac âsu biaŋ gâcne sirickekac wâc.

11O ŋokac biŋe‐nane, bipicge i aŋac baŋacne,
â nameŋ rurumaŋgao baŋac â susu fokac tinac ekac,
erâ ŋaqigere âsu i Lebanoŋ tikire âsu irec sâc.

12O ŋokac biŋe âgo‐nane,
go ʒariŋ gie motâc herâ ki bakicne irec sâc,
â opâ ʒâŋe bâbâzickekicne iŋucne.

13Go jufu gie iŋucne,
maŋnao jâc nâkicne â hâmu ɋoza wiac doma rakac.



SALOMORE GAE 4:14 914 SALOMORE GAE 5:8

14 Erâ ʒariŋ wiac âsunehec â wiac nânânezi âsu biaŋ
fuŋne fuŋne fua rakac wâc.

15Go jufu gieo opâ ʒâŋe fokac
izi nombâŋkonec wefurâ ɋiɋicne raekac irec sâc,
â Lebanoŋ tikionec opâ sâko wahaekac iŋucne.

16O jowarec, go fuŋkerâ qawarec,
O mula, go iŋuc jaha qawarec,

ehuc jufu gie‐nane fificnepire
âsu biaŋ‐ticne ŋeiŋnerâ razejec.

Ehame joroc biaŋ‐nanezi jufu gie‐ticnao warerâ
jâcfâri aŋac baŋacne nâ bac ezejec.

5
1No jufu gie‐nane, ŋokac biŋe âgo‐nane hâcne erao warekopac,

ehuc ʒariŋ wiac‐nane âsunehec â wiac
nânânezi âsu biaŋ i ro qâzuc ekopac,

erâ baŋac‐nane opâne â bitune nâkopac,
â waiŋ opâ â susu‐nane i wâcmâmâc nâkopac.

O âgofâc‐nane, ŋoŋe nânâ opâ wiac i nâkupie
maŋŋeŋic ŋokac jaŋerao wâc qohotazejec.
Rârâwiŋ juju i busâqocnehec

2No maŋɋâri fohuc guŋ ʒiŋucmanapo:
Joroc biaŋ‐nanezi motâcko heickerâ dâŋ ʒiŋuc nazawec:

“Joroc âgo biaŋ‐nane,
go maŋgezi biaŋne ʒâficnuekictemotâc ronarec.

Maniŋ titikuczi qizec‐nane bâŋgumuŋkekac,
â hoe ʒâmbâŋzi qizec susuc‐nane hembânâŋkekâc.”

3No ŋaqi‐nane biac hetarapac,
irec weniŋuc erâ mocwâc hepe huocmu?

Â kike‐nane biac ʒurepac,
irec weniŋuc sohoŋ mocwâc âtepemu?

4No iŋucmuhape joroc biaŋ‐nanezi meticne motâcko sicneme wefume
honerâ hobu‐nane taŋtaŋ âeckewec.

5 Eme no fahare joroc biaŋ‐nane motâc rocnehape
menaneonec wokemaŋ opâ âsu biaŋzi waharâ motâc mebapane ruac-
newec.

6 Ehame joroc biaŋ‐nane motâc rocnepe
e mocwâcmi domahuc biac risie rawec.
No iŋuc honerâ maŋnane gâckewec.

Eme basarâ mi bâfuapo,
â wiracnepe micnaneo wâcmi rowec.

7 Eme ruc bapa ŋic jaŋe hae soŋaŋkehuc juku bâfuacnurâ
ʒâpâ nuhuc ŋaqi‐nane sahacne nowac rorâ bawisembiŋ.
Haesacte ruc bapa ŋic jaŋe iŋuc hâcne enarembiŋ.

8O Jerusalemte otâfâc, no dâŋ ʒiŋuc ŋaza‐jâmbâŋkepemananiŋ:
Ŋoŋe joroc biaŋ‐nane bâfuarâ âzâcnenʒepieŋ:
No ere mâretec enarekac.

9O ŋokac hawari biaŋ mocjaha,
go fuŋne weniŋucte joroc biaŋgere manatec ŋic gâcne jaŋere sâc
sirickekac?

Go fuŋne weniŋucte joroc biaŋgeremanatec ŋic gâcne jaŋere sâc
sirickeha giedâŋ keci munârekomec?
Ŋokaczi ŋicbiŋe‐ticne mumbiaŋkekac

10 Joroc biaŋ‐nane e ʒâŋemai‐ticne bâric bâricnehuc socsoc eekac,
e ŋic tauseŋne tauseŋne jaŋere ŋondeŋko juhame biac ʒâŋitazo.

11Qizec‐ticne i gol ematauckekicne tinac
â qizec susuc‐ticne i mimiŋgeŋ â gâgâpâc, kâec kâecte suhuc iŋucne.

12 Ʒâŋe hândâŋ jahec‐ticne i hapâ jajahec jahe opâ ruarâ
sahac‐jekic ɋaɋac taeŋne eha opâmecko ŋeekopirec irec sâc.

13Mauc jahec‐ticne jahe mâreŋ bureŋ bakicnao
ʒariŋ â wiac âsu biaŋ fuŋne fuŋne foekac irec sâc,
â bipic‐ticne i wâc ʒariŋ âsu biaŋ iŋucne.

14Meombâŋ jahec‐ticne i roŋ golzi barâ
fainao qânâ furi sâko birickekicne irec sâc,

â fâri ombâŋ‐ticne i elefaŋte ʒuŋezi ba akic erâ
fainao qânâ furi sâko jaha bohotakicne iŋucne.

15Kike jahec‐ticne i qânâ wâtuŋ gol râqâcko râepie hurâ domaekac irec sâc,
â hawari‐ticne i Lebanoŋ tikionec jâmâzâc iŋucne.

16Dâŋmarac‐ticne i boc aŋacne jâmbâŋ,
â sahac hawari‐ticne i biaŋne sasawa.

O Jerusalemte otâfâc,
joroc âgo biaŋ‐nane ere fuŋne iŋuc hâcne.

6
1O ŋokac hawari biaŋ mocjaha,

joroc biaŋge e wena rawec?
Joroc biaŋge e hata wenimoira rawec

i nâzâtec baficguhuc basanʒepeneŋ.
2 Joroc biaŋ‐nane e ʒariŋ gie‐ticnao ʒineŋjâc domakacko ira hurâ rawec,

e ira rac warec ehuc aŋac manaocte â ʒariŋ âsu biaŋ ro qâzuc eocte
iŋuc ewec.

3No joroc biaŋ‐nanere biŋe, â joroc biaŋ‐nane e nore biŋe,
e lamafâc‐ticne ʒariŋ ŋondeŋko soŋaŋ‐jopaekac hâcne.
Ŋic e ŋokac biŋe‐ticne mumbiaŋkekac

4O joroc biaŋ‐nane, go Tiriza hae biaŋne irec sâc jaha,
â Jerusalem hae aŋac baŋacne iŋucne,

ehuc ŋifec ine momori ŋic jaŋeremanapene
hâhâwicne eekac irec sâc wâc ekomec.

5 Ʒâŋe jahecgezi maŋ bâsifuc enarekopirecte
boc mi honecnuzemec.

Qizec susucge ʒoricne i noniŋ jaŋe Gileade heâŋkonec
kiwae raʒic wefuc ehuc wahaeŋgopieŋ irec sâc ekac.

6Micsiecge i lama neŋgocne jaŋe opâ ruarâ wefueŋgopieŋ
irec sâc qaŋqaŋ jâmbâŋ ekac.

Jaŋemotecfâc‐jeŋic funʒuŋ fâri sasawa,

motec tâmiricmoc mi jueŋgopieŋ.
7Mauc jahecge ŋifec â ŋifec i rurufa maŋnao

bojazaŋ iŋucne bâruŋkerâ fokac.
8Ŋokac fekicne 60 â ŋokacmamare 80

erâ naru ŋokac wowosec‐jopane tâmiric iŋuc juŋgopieŋ.
9 Ehame ine joroc biaŋ‐nane mocjahazi sawa âgo biaŋ‐nane jukac,

e neŋgoc‐ticnere otâ mocsâkoazi neŋgoc roro‐ ticne araŋ bacnehuc
juekac.

Naru ŋokac gâcne jaŋe e honerâ mu ʒeri ecneeŋgopieŋ,
erâ ŋokac fekicne â ŋokac mamare jaŋe iŋuc jaha ehuc
mumbiaŋkeeŋgopieŋ.

10 “Furic tatamac â mosa ʒoaŋ erâ bâpiŋ jaŋere
tatamacte sâc jaha tamaekac e mo?”

11No wâneŋko wiac ârinehec fuaekac
i hone aŋac epemurâ kaŋa gieo hupac.

Erâ wâc waiŋzi biac fiekac â bojazaŋzi âri qakac me mâcne
i mâmâc honepemurâ ira hupac hâcne.

12 Eme mamanasu‐nanezi ututuŋ jaha jowacnu rarâ
joroc biaŋ‐nanezi keretacko ŋewec ira râecnuwec.

13O Sulam naru ŋokac,
go foforisietec hone warec egarenaŋ!

Hâc, ŋoŋe Sulam naru ŋokaczi
gae wowo ŋic jaŋere ŋondeŋko gae wohuc rac warec eha
wemo wiac mo honeniŋmu?

7
1O naru ŋokac fekicne,

no kike tapegere manape boc biaŋkekac.
Gozi jahecge i qânâ furi sâko irec sâc,

ŋicmamana saric moczi bâfuawec tinac ekac.
2 Funʒuŋge i râqâc oorâŋ iŋucne,

ira waiŋ opâ wiac âsu biaŋhec bâsifuckekicne ŋehuc juekac,
â bururuge i padi sesucne ʒariŋ âsu biaŋzi

râreckehuc domakac irec sâc.
3 Susu jahecge i noniŋ motecne jajahec jahere sâc,

tiki noniŋ motecne funʒuŋ fâri iŋucne hâcne.
4Upege i ficsanaŋ elefaŋte ʒuŋezi bakicne irec sâc,

â ʒâŋe hândâŋ jahecge i Hesiboŋ haeo
Batarabim sacmotâc ŋifecnao opâ riqic ŋekac iŋucne,

â sâke tetecge i Lebanoŋte ficʒora
Damasko haeopec ŋekac irec sâc.

5Qizecge i Karamele tiki iŋucne ferâ ŋekac,
â qizec susucge ʒoricne waha domakac i gâgâpâc jâmbâŋ,
ehame ŋicwofuŋzi hone rârâqârehucmaŋticne gorao qohotaekac.
Ŋic ŋokac bibiŋe jahe bubiaŋ mamanac ekopirec

6O joroc biaŋ‐nane, naru ŋokac hone aŋacne,

sahac hawari biaŋge kereŋ bareŋne.
7Go fâujâc iŋucne ferâ domakomec,

â susu jahecge jahe fâu fârine irec sâc.
8No ʒiŋucmupo: No fâujâc hahaŋko ferâ fârine rohape

susu jahecgezi waiŋ ɋiti iŋucne ezepirec,
â micâsugezi ine woraŋ ââsu irec sâc ezejec.

9 Ehame go arec faio dâŋ nazatec manape
waiŋ opâ aŋac ʒizine nâkâcnepene quŋquŋke tâmiric
biaŋne huekac irec sâc ezejec.

10No joroc biaŋ‐nanere biŋe,
e nore mâretec ecnekac hâcne.

11 Joroc biaŋ‐nane, go warec,
eme jufu gieo rarâ jâwecjâc fuŋnao guŋ fonac.

12Hae fureme ine waiŋ gieo rarâ
waiŋ i âpâu‐ticnehec fokac me biac fâuckejec,

erâ bojazaŋ wâc âri qakac me mâc fokac i honezeperec.
Eme no ira hâcnemaŋzi ʒâficgupemu.

13O joroc biaŋ‐nane, ira gâgâsere âsu biaŋ biac fuakac,
erâ jâchândâŋ aŋacne â nânâne fuŋne fuŋne,
raŋɋane â ɋâricne i gore biŋe râe biric efârepo hâcne.

8
1 Jai, go hahac‐nane fuarâ

neŋgoc‐nanere susu nanʒaŋ me!
Go iŋuc etec muzac no ira me ira bâfuacguhucmuducgupe

ŋic jaŋemi mana sâqore‐narenʒapiŋ.
2 Ehame no jowacgurâ neŋgoc‐nanere ficko râecgupe

maŋ rârâec eere fuŋne qazu‐narenʒaŋ.
Ehuc waiŋ opâ wiac âsu biaŋhec bâsifuckekicne

i â mandariŋ opâ gare gumec ezapo.
3 Ehame meqanagezi qizec roŋgâŋ‐nane ezac,

â mefâregezi hâpocnunʒaŋ.
4O Jerusalemte otâfâc,

ŋoŋe joroc biaŋ‐nane kosa mi wiwickenʒepieŋ,
e jahac mana ɋâɋârerâ faharezejec.
Maŋzi ʒâʒâfic i wiac sanaŋne jâmbâŋ

5Mâreŋ burocnaonec warehuc joroc biaŋ‐ticne
erao roweckekac e mo?

No neŋgocgezi gozi kime rocguwec
woraŋjâc irec fuŋnao wiwicgupo.

6Meo fefe mahec rojueŋgopieŋ irec sâc
maŋgao â meombâŋgao râecnuzemec.

Maŋzi ʒâʒâfic irec tâpiri i hâmocte tâpiri
irec sâc sanaŋne jâmbâŋ ekac,

â ʒâŋeruŋzi âgomi bacnâpoekac
irec sâc jaha mamanauŋheczi jauŋ tâmiric juekac.

Maŋ rârâec ee i wiac fofo sanaŋ,

wiac moczi moc mi bawahaocmu.
7 Rumi sâkozi sâcnemi jowa raocmu

â opâ sâkozi wâcmi qâuruckeocmu.
I ŋicmoczi moneŋ mafa wiac sâko‐ticnezi

furine baocte mume muzac
ine mu ruruc boc ecnenʒapiŋ.

8Nâŋe qonâŋec piticne moc jukac
e susu‐ticne kucguŋne ŋekac,

irec ŋicmoczi biŋe qacnenaŋte ware mume
qonâŋec e weniŋuc ecnenaŋmu?

9 E qânâsac iŋucne fome
fainao siliwa hendiŋ hecnepene huocmu,

me motâc iŋucne domame
jâmâzâc katapazi foŋkenaŋmu.

10No qânâsac iŋucne ehape
susu jahec‐nane jahe ficʒora‐ticne irec sâc ferâ ŋekopirec,
ehame honecnume wamane jukopac tinac ekac.

11 Salomo e Baali‐Hamoŋ mâreŋko waiŋ gie‐ticne moc fokac,
i ŋic gâcne jaŋe hotâ bajuhuc soŋaŋkeniŋte jarewec,

ehuc fârine fuame ro nâc ehuc furine ru sâc
siliwa moneŋ wâŋ tauseŋ râcneniŋtemujarewec.

12Nore waiŋ gie i no nahacne biŋe jâmbâŋ,
irec Salomo go moneŋge wâŋ tauseŋ i fogarezo murâ fogarezejec,
â soŋaŋ gie baeŋgopieŋ jaŋere moneŋ 200 fojarezo murâ fojarezejec
wâc.

13O ŋokac biŋe‐nane, go jufu gieo juhaŋte
âgofâc‐nane jaŋe dâŋmaracgemananiŋte hazec râeeŋgopieŋ,
irec dâŋmutec noni maracge manazepac wâc.

14O joroc biaŋ‐nane, go biac ware hofao fuazemec,
ehuc tiki noniŋ me kâte bulimakao motecnezi ŋicne
jaŋe tikio wiac âsu biaŋ fuaekacko jueŋgopieŋ jaŋere sâc ezemec.

JESAJA
Porofete Jesaja papia qizec‐ticnezi MITI RAŊɊAo porofete 16, femicne 4 â

wahamicne 12, jaŋere papia râe rakicne irec micne bakac. Jesaja e porofete
gie‐ ticne i Juda ŋicwofuŋ Usija hâmoc dameŋ‐ ticne maickeha (740 B. C.)
fuŋkerâ bahuc jukuhame jara 40 me 55 tarawec. Ŋicwofuŋ Hisikia juhame
(716–687 B. C.) batarawec hâcne. Fufua hae‐ticne Jerusalem, erâ e hae ira
hâcne juhuc porofete gie‐ticne bawec. Ehamefindaŋdâŋ‐ticne gâcne i Asiria
ŋic jaŋe Damasko hae mecne, Samaria hae mecne ro rauc epie Israe ŋic
jaŋere uucmaŋ omaewec dameŋ ira fâri fideteŋnehec ewec. Asiria ŋic jaŋe
dameŋ ira hâcne fisirâ Israe ŋic qâhuc‐joparâ mâreŋ‐jeŋic ro rauc embiŋ.
(723–722 B. C.) Erâ Jesaja gie‐ticne tarazo eha Asiria ŋicwofuŋ Saŋheribezi
Judea mâreŋ ima bahuc Jerusalem hae wâc ro rauc eocte fisiwec. (701 B.
C.)
Jesaja â porofete gâcne jaŋeMârozimaŋʒâŋe‐jeŋic bâtâcneme fipie rame

wiac ʒâhec fufuane honembiŋ. Wiac gâcne hone manac epie aŋac ʒizine
eme dâŋ mâteŋne mâcne, ɋiɋicne â qac firicne mu qâreŋ epie gae hawari
fuawec, wokemaŋnehec â qâreŋnehec â maŋ babaafecnehec. Eme nâŋâc
woserâ wose epene iŋuc jaha baafec‐nâpohuc ʒeri aŋac bâfua‐nâreekac.
Jesajazi dâŋ qâreŋkewec i ŋicdâŋmâcne, i Anuture dâŋ.
Porofete Jesaja e qanaŋWofuŋte dâŋ i miczi muhuc juwec. Ʒâhec ine wâc

qâreŋkeocte mucnekicne. Mâc qâqâreŋ gie i e jahac boc mi mecne bawec,
gie i motecfâcne jaŋeremeo râewec.
Jesajare papia qizec bâfâuckepene dâkâne sâko jahec â moc fuakac.
Dâkâne 1 i Jes 1—39.
Dâkâne 2 i Jes 40—55.
Dâkâne 3 i Jes 56—66.
Jesaja dâkâne namba 1 irec maŋnao Jesaja e jahacne juju, erâ Judea â

Jerusalem haemâreŋ ima bakicnao wiac weniŋuc fuarâ fowec, â porofetezi
gie‐ ticne weniŋuc erâ bawec irec dâŋ â binaŋ sasawa mu qâreŋ ekicne
forakac. Erâ dâŋ â binaŋ forakac sâc irec dâŋ qizecne jajahec kecʒiŋuc fua
tâcnekopirec: 1. Anutu e Tiri Wofuŋ, â tiŋne rune irec dâŋticnemana rereŋ
ehuc tiŋne juzo. 2. Wofuŋmamanasiŋke izi ŋic juju â eebapa‐nâŋec sasawa
guriŋ bazejec.
Jesaja dâkâne namba 2 ira ine porofete Jesaja ere dâŋ mâcne, ŋic mocte

dâŋ fokac. Erâ Judaŋic jaŋeBabiloniamâreŋko kâpâcwâruo bacjopa rakicne
ira weniŋuc erâ jumbiŋ irec dâŋ â binaŋ mu qâreŋ ekicne. Irec papia
maŋnao Judaŋic jaŋere mu bâmiriŋ dâŋ kecʒiŋuc bocjaha fokac: Anu-
tuzi ŋicfâc‐ticne kâpâcwâruonec batarac‐ joparâ Jerusalem haeo mocwâc
râec‐jopame juniŋmu. Irec hâcne ʒiŋucmuŋgopeneŋ: Papia i ʒâhec jâmbâŋ
qâreŋkekicne, Judaŋic jaŋere kâpâcwâru dameŋ tarazo eha. Dâkâne namba
2 qâreŋkewec ŋic e porofete â Anuture kiŋaŋŋic fârine jaha, dâŋticnezi
fuŋne‐ticne iŋucmufuakac. Mâc ʒâŋe‐ticne ine mi manaŋgopeneŋ. Erâ sifu
irec erâ dâkâne irec manapene wawahane mi ezejec, aricne, maŋnao dâŋ
qâreŋkekicne forakac i qame hukicne. Eme Jesu e papia irecnec hâcne dâŋ
bocjaha rorâ ira iticnehuc e jahacne dâŋ tâpirinehecmuwec. Dâkâne namba
2 qâreŋkewec ŋic ere gae â dâŋwiac irec qizecne sâko ʒiŋuc fua taniŋkekac:
Anutu e bâbâni â ʒâhec, ewiac fufuŋke â babatara. Ekiziamocjaha Femicne



JESAJA 1:1 920 JESAJA 1:6

jukac, e iŋucnemocmi jukac. E hâcnemâreŋ sâkomâreŋ irec bâbâfua â irec
guriŋ bapa erâ irec bâbâpiaŋ. Anutu sâko Anutu e mocjaha jujâmbâŋkekac.
Porofete e Anuture fuŋne iŋuc mutaniŋke‐nârewecte miti mamana nâŋâc
Jesu Kristo ʒâic â hâmoc‐ticnere fuŋne mana‐ hâmonaŋte bafic‐ nâpokac
hâcne.
Jesaja dâkâne namba 3 maŋnao dâŋ forakac i dâkâne namba 2 irec dâŋ

ʒuhucne. Mâc dâŋ hawarinezi kecʒiŋuc mufuakac: I dâkâne 2 qâreŋkewec
ŋic ekizia mâcne, ŋic moczi qâreŋkewec. Dâkâne 2 qâreŋkewec ŋic e
Anuturaonec bâbâpiaŋ fuaocmu irec dâŋmumuŋic. Ŋic ʒizi ine bâbâpiaŋte
dâŋ sawa mâcne, okacne babazu fufua irec dâŋ i mâmâc qâreŋkewec.
Erâ kecʒiŋuc honeŋgopeneŋ wâc: Dâkâne 3 i Judaŋic jaŋe Babilonia
kâpâcwâruonec risierâ Jerusalem haeo â Judaia mâreŋko juhapie mu qâreŋ
ekicne. Dâŋ fâricne jâmbâŋ ine gaŋ 60–62 ira fokac. Ira hâcne porofetezi
Judaŋic mâreŋ‐jeŋicko risierâ ʒârâ ʒâpâ faio jaha jumbiŋ jaŋe bâbâpiaŋte
biŋe biaŋ mocwâc jazakac. Ehuc wâc ŋic tiŋne â ŋic sindaŋne jaŋere
dâŋ murâwiŋnehuc qâreŋkewec. Ine hâcne, guru moc jaŋe biŋe biaŋ dâŋ
jazakac â guru moc jaŋe ine qaqatara‐jeŋicte okacdâŋ jazakac. Gaŋ 61:1–2
dâŋ fokâc, dâŋ iŋucne i Jesuzi mâreŋko gie‐ticne fuŋkehucmuwec wâc.

Ŋicguru sindaŋne jaŋere dâŋ
1 Ʒi Amozire ŋokâ Jesaja e ʒâŋene raruŋkeme Juda mâreŋte â Jerusalem

haere wiac hone manac ewec irec dâŋ. Ine Uʒija, Jotam, Ahaʒi â Hisikia
jaŋe Juda ŋicwofuŋ juwarehuc juhapie wiac i fuacnehuc juwec.

2 Sambâŋne sambâŋne ŋoŋemananiŋ, â mâreŋ go hazec râec;
Wofuŋ e ʒiŋucmukac:
“No naru motec gume bâsokac ejarehuc hone maiŋ ejarepo,
eme jaŋe ine fenarembiŋ.

3 Bulimakao e ruticne ʒâŋitaekac,
â doŋgi e bomboŋ‐ticnezi nânâ oto bâfuacnewec i manaekac;
Israe e ine mamana mi focnekac,
ŋicfâc‐nane jaŋemaŋ tâmiric juŋgopieŋ.”

4 Jei, ŋicguru sindaŋ hârindaŋne,
kiŋ bahac qâŋkerâ juju,
sâqocne bapa jaŋere ɋâricfâc,
naru motec kekeporicne.
JaŋeWofuŋ râpeckembiŋ,
Israere Tiri Wofuŋ mana suambiŋ,
ehuc e beherâ rârâpe wisembiŋ.

5Ŋoŋe fecnehuc jaha juŋgopieŋte
wemo‐ŋeŋicko ʒuhuckerâ qa bâtiŋ eŋarezo?
Qizec e furu jaha huc ecnekac,
maŋ e furu jaha betaŋkekac.

6Kike tape â qizec botâŋ ŋoŋondeŋ‐jekicko
sahac moc furu mi fokac;
qa hepârâc ekicne
â ʒikare micrâfâc â wic soc sâŋiŋnehec sasawa;

i ba bâpisic â ʒure foŋ mi ecnekicne,
â wokemaŋ ruacnehuc mi bâuruekicne.

7Mâreŋ‐ŋeŋic tuhu fuawec fokac,
hae sâko‐ŋeŋic ŋerawec i ʒoczi ʒâseŋkewec;
mâreŋ‐ŋeŋicte fârine i ŋic furunezi
ʒâŋe fai‐ŋeŋicko ro nâc eeŋgopieŋ,
hae mâreŋ i jabanezi qa imac embiŋ iŋucnea fokac.

8 Eme waiŋ gieo boze wamba ŋeekac,
Zioŋte otâ e irec sâcmac behepie ŋekac;
wâruhaŋ maŋko gie boze ŋeekac irec sâc,
me hae moc somâmaŋko ŋeekac iŋucne.

9Anutu Tâpiri Ɋuŋɋasaŋ Wofuŋzi
ʒikare uucne moc mi akic‐jopa‐nârememuzac,
ine Sodom iŋucne enʒapeŋ,
â Gomorare sâc bâfuanʒapeŋ.
Maŋjeŋic bârisieniŋte dâŋ jazawec

10 Sodomte micne ŋoŋeWofuŋte dâŋmananiŋ!
Gomora ŋic ŋoŋe Anutu‐nâŋectemumutâc dâŋ irec hazec râeniŋ.

11Wofuŋ e ʒiŋucmukac:
“Taha wiac‐ŋeŋic guru sâko izi wemo enareocmu?
Lama ŋicne bâzi rike‐nareeŋgopieŋ irec mecne
â bulimakao biuc sâko jaŋere wokemaŋtemâmâc takicnukac.
Erâ bulimakao ŋicnere socte
me lamare me noniŋ ŋicnere wâcmi aŋacnukac.

12 “Ŋoŋemai enareniŋte fisieŋgopieŋko
hae ʒoŋa‐nane âtenʒaŋneniŋtemozi muŋarewec?

13 Taha fârimâcmocwâcmi bafisiniŋ,
hosâc âsuremamakâcnukac,
mosa ɋârire hombaŋ â sabata hombaŋ â tutumaŋte ʒâfo bapa-
manaŋgopieŋ, hehesic juju â hombaŋ tutumaŋ,

i bâturepie ââkeacnukac.
14Mosa ɋâri‐ŋeŋic â hombaŋ tutumaŋ‐ŋeŋic

i maŋnanezi qaisockeekac,
iŋeŋiczi hâcne kimâcnuhamana ʒâireekopac.

15Ŋoŋemeŋeŋic bâfeŋne‐narepie
ʒâŋe‐nane bâsoŋke‐ŋarepemu;
eme nunumu bocjaha numupie
no sifu hazec mi râepemu;
meŋeŋic soc ruacne‐fârekicne i!

16Maŋsahac‐ŋeŋic ʒure ɋaɋackeniŋ;
eebapa‐ŋeŋic sâqocne fokac i ʒâŋe‐naneonec bârârieniŋ,
ehuc sâqocne beheniŋ.

17 Eehâmore aafec gie baniŋ;
bâbâtiŋ fua sanaŋkeocte henʒiriŋneniŋ,
ŋic pepec eejare fuakac i bâtiŋneniŋ;
bekâ mâsiŋ dâŋjeŋic dopeckeniŋ,

hozec sacfozic fojareniŋ.”
18Wofuŋzimukac: “Ajoc, warepie dâŋmu bâtikic enaŋ:

Hehesic‐ŋeŋic saŋ bâroŋ iŋucne fokacko
sifu sinou iŋucne qaŋqaŋ fuazejec:
â qoruc somboroŋ iŋucne fokacko
sifu lama kanʒaŋ iŋucne fuazejec.

19Ŋoŋe aafec bâfuarâ micrereŋhec eniŋmuo
mâreŋte fâri biaŋ fua‐ŋareme nâniŋmu.

20Â qikiŋnehuc râŋgeŋkeniŋmuo
ine ʒikazi kimiziec‐ŋopaocmu.
Dâŋ i Wofuŋtemickonec wahakac hâcne.”
Zioŋ hae bâbâtiŋ fuacneha firuezo

21Ojai, hae pectâc biaŋ
juwicnao bâbâtiŋte neŋgocne ŋeweczi
weniŋuc erâ boe saure hozine ekac!
Mârâc tiŋne jujure ŋeŋe hae eweczi
miŋecgac ʒika qaqare ŋeŋe hae ekac.

22 Siliwagezi ŋetikierâ qânâ tinac ewec,
waiŋge i opâhec bâsifuckekicne.

23Micnefâcge jaŋe doc bapa ŋic
erâ fiuc roro ŋic jaŋere âgofâc embiŋ.
Jaŋe sasawa bâbâmiriŋ moneŋte ejareme
bubiaŋ wiac roniŋte ra rowec ware rowec eeŋgopieŋ.
Jaŋe bekâ mâsiŋ dâŋgieomi ŋezic‐jopaeŋgopieŋ
â hozec jaŋere dâŋ jaŋeraomi fisiekac.

24 Irec Fekicne sâko, Anutu Tâpiri Ɋuŋɋasaŋ Wofuŋ,
Israere Anutu tâpiri rune,
ere micdâŋ ʒiŋuc fuakac:
“No kisâfâc‐nane okacne bazu‐jarepemu
â kimbeŋ‐nanezi râsifâc‐nane rua‐jarerâ maŋnanemâteŋkeocmu.

25No menane goraopec bâfeŋnepemu,
erâ siliwa jawage opâ ʒaʒacnezi ʒure‐garepe
fârine wosâeme jawa bârâriepemu.

26 Eme mumutara ŋicfâcge esecne jugarembiŋ,
iŋucnemocwâc bâfuac‐jopa‐garepemu,
â mumutâc ŋic bâbâni jumbiŋ iŋucne;
eme faicnao ʒâŋege tiŋne juju â jauŋ fâri hae mugareniŋmu.”

27 Zioŋ e bâbâtiŋ fuacneha firuezo,
â maŋnao juhuc maŋjeŋic bârisieniŋmu jaŋe
tiŋne jujure faio firuec‐jopazo.

28Kâcɋene fejarehuc jujune â sindaŋŋic
jaŋe ine mâmâc bâsirowec‐jopazo,
eme Wofuŋ râpeckembiŋ jaŋe omaeniŋmu.

29 Eme boriŋjâcte aŋac‐ŋopaekac irec mimienʒepieŋ
â jufu bâtirimbiŋ irec weaŋkenʒepieŋ.

30 Ehuc boriŋ rehacne ururuckeekac irec sâc enʒepieŋ,
â jufuzi opâ basarâ hahaŋkeekac iŋucne.

31 Eme ŋic tâpiri sanaŋ eki semune ehuc mujawezejec,
â meqâreŋ‐ticnezi ʒoc uucne ezejec!
Eme jahe turerâ qâqâhâsâc erâ ʒapire
moczi moc ʒoc mi qâhâpozejec.

2
Wofuŋ e mâreŋ sâc wama fuaocte guriŋne baekac
(Mik 4:1–3)

1 Amozire ŋokâ Jesaja e Juda mâreŋte â Jerusalem haere dâŋ wiac hone
manac ewec ʒi.
2 Ʒâhec dameŋko wiac ʒiŋuc fuaocmu:

Wofuŋte ufuŋ irec tikizi qiŋ herâ ŋehuc
tiki sasawa jaŋeremicne eocmu;
ehuc mâreŋ facne qâhuc‐jopa‐fâreocmu;
eme ŋicne ŋicne jaŋe ira heâckerâ fisiniŋmu.

3 Eme ŋicguru bocjahazi fisirâ muniŋmu:
“Warepie Wofuŋte tikio fenaŋ,
Jakobore Anutu ere ufuŋko.
Eme eki hata‐ticne nâzâ nâwotuc eme
gâŋticnao âtehuc junʒepeneŋ.”
Zioŋkonec sâcmutâc râwiŋneocmu,
â Jerusalemkonec Wofuŋte dâŋ haŋ baocmu hâcne.

4 Eki ŋicne ŋicne ŋondeŋ‐jeŋickomumutiŋ gie baocmu,
ehuc ŋicguru bocjaha dâŋmutiŋne‐jareocmu.
Eme jaŋe ʒika‐jeŋic bâtikiepie kinoŋ fuaocmu
â damu‐jeŋiczi gie sâqe eocmu;
guru moczi guru moctao râsimoc mi fisiocmu
â ʒikare ʒaʒawie gie i omaeocmu.

5Ajoc, Jakobore kikefuŋ warepie
Wofuŋte tatamacko junaŋ.
Wofuŋ e pepec penaroŋhec jaŋere dâŋmutaraocmu

6Go ine ŋicfâcge, Jakobore kikefuŋ,
ʒiŋucte qikiŋ‐jopameŋ:
Jaŋe ʒoaŋ wewefunaonec qaŋgecmâsi amecke jueŋgopieŋ,
â Filisa ŋic iŋucne faŋfaŋzi fusec‐jopaekac,
â ŋic jabane jaŋehecmeo roroc eeŋgopieŋ.

7Mâreŋ‐jeŋic siliwa â golzi fusucmawec,
boreŋ‐jeŋic oomaene tâmiric;
mâreŋ‐jeŋic becâsiczi fusucmawec,
ʒika keretac‐jeŋic oomaene tâmiric.

8Mâreŋ‐jeŋic nemuɋâŋzi fusucmawec
eme meqâreŋ‐jeŋic dapecneeŋgopieŋ,
mejeŋiczi wiac ba akic embiŋ i hâcne sâseeŋgopieŋ.

9 Iŋuc ehuc ŋiczi wawahane erâ
qoro tutucne embiŋ;

eme go irec kiŋ mi behe‐jarecmu.
10Go qânâuŋko raʒi tâmirec,

â rufemaŋko soŋke sanaŋkec;
go Wofuŋte tâpiri wânʒâŋ wisecnec,
ehuc tatamac ɋuŋɋasaŋ‐ticnaonec râriec.

11Ŋicte penaroŋ ʒâŋe bawahazo,
â ŋic jaŋeremaŋfefe bâuruŋkezo;
eme ʒoaŋ ira Wofuŋ e buc fahare hâŋ domaocmu.

12Anutu Tâpiri Ɋuŋɋasaŋ Wofuŋ e dameŋ bawec fokac,
ira pepec penaroŋhec sasawa dâŋgie jareocmu
â wiac faharerâ doma rakac i bawaha‐fâreocmu.

13 Lebanoŋte jâmâzâc sasawa ʒoricne ʒora
â Basaŋte boriŋjâc bâuruŋ‐jopa‐fâreocmu.

14 Erâ wâc tiki ʒora sasawa râsi ejareocmu
â mâreŋ facne ferâ ŋerakac i iŋuc jaha.

15 Erâ wâc fic hâŋʒora sasawa râsi ejareocmu,
â qânâsac basanaŋkekicne i iŋuc jaha.

16 Erâ wâc Tarasisi woke sasawa râsi ejareocmu,
â wiac basarickekicne sasawa i iŋuc jaha.

17 Eme ŋicte pepec sisiric badapezo
â ŋic jaŋere penaroŋ bawahazo,
ehame ʒoaŋ ira Wofuŋ e buc fahare hâŋ domaocmu.

18 Eme nemuɋâŋ jaŋe omae‐fâreniŋmu.
19Â ŋiczi qânâuŋko â mâreŋ hawecko raʒihuc

Wofuŋ tâpiri wânʒâŋ‐ticne wisecneniŋmu
â tatamac ɋuŋɋasaŋ‐ticne fuame rârieniŋmu.
Eki dameŋ ira mâreŋ hâhâwic hecneocte fahareocmu.

20Dameŋ ira ŋiczi nemuɋâŋfâc‐jeŋic
dape‐jareniŋte siliwa â golzi bambiŋ
i hâcne ʒuc â mindi mindi behe‐jareniŋmu.

21 I qânâuŋko â haroŋaŋ hawecko raʒihuc
Wofuŋ tâpiri wânʒâŋ‐ticne wisecneniŋte
â tatamac ɋuŋɋasaŋ‐ticne fuame rârieniŋte iŋuc eniŋmu.
Eki dameŋ ira mâreŋ hâhâwic hecneocte fahareocmu.

22Ŋic e sâke‐nâŋecko nokafe fokac irec sâc,
irec e râpeckeniŋ me!
Ere wemo wiac fârinemuzo.

3
Wofuŋ e Juda mâreŋ â Jerusalem hae jahere dâŋmutaraocmu

1Wiac mananiŋ, Anutu Tâpiri Ɋuŋɋasaŋ Wofuŋ,
e Jerusalem haeonec â Juda mâreŋkonec
dope â rowaŋ furu jaha bârârieocmu,
nânâre rowaŋ sasawa
â opâre rowaŋ sasawa.

2 Ehuc ŋic tâpiri sâkohec â momori ŋic,
dâŋmumutiŋ ŋic â porofete,

findaŋdâŋmumu â ŋicsoŋaŋ;
3 erâ 50 gurune gurune jaŋeremicne bapa,

ŋic ʒâŋe biŋehec â dâŋtemicne,
metâ bapa â qaŋgecmamana saric,
jaŋemâmâc bârâriec‐jopaocmu.

4 Iŋuc fuame mupe motec ɋârizi ŋicbomboŋ ejareniŋmu
â pepec‐jeŋicheczi guriŋ bajareniŋmu.

5 Eme guru sâko jaŋe fecko fec eec eniŋmu
i hahac ɋa â âgo bagozia eec eniŋmu;
socɋâri jaŋe ŋicqizec pepec ejareniŋmu,
â omanezi ŋicraŋɋa bawahac‐jopaniŋmu.

6 Eme moczi soctofa‐ticne, mamac‐ticnere guruonec,
erao qohotahuc ʒiŋuc âzâcneocmu:
“Go ŋaqi faine fogarekacte micne bapa junârec,
ehuc jawa guru kecʒi guriŋ bac.”

7Mume eki dameŋ ira ʒiŋucmuocmu:
“No wic bâbâsomie gie mi bapemu,
ficnaneo nânâ mecne ŋaqimecne basakopac,
irec ŋic jaŋeremicne bapa mi mucnuzo.”

8 Jerusalem hae e fâfâckewec hâcne,
â Juda mâreŋ e rândiŋke qawec;
i dâŋjeŋiczi â eebapa‐jeŋicziWofuŋ râsi ecnehuc
eri ʒâŋemai‐ticne gâc hecnembiŋ irec.

9 Jaŋe ra rowec ware rowec‐jeŋiczimutaniŋ‐jopaekac,
Sodom ŋic iŋucne sindaŋ‐jeŋicmi hesoŋkehucmusaweeŋgopieŋ.
Jei, sisipiric‐jeŋic jaŋe jaŋac bâfuaŋgopieŋ.

10 Tiŋne juju jaŋeremanape ʒerine ekac,
jaŋe sâcne juhâmoniŋmu,
eebapa‐jeŋicte fârine fuame ro nâc eniŋmu hâcne.

11 Sindaŋŋic ine jei! Harac huacbuc fuacneocmu,
meticnezi wiac ewec sâc
ijaha ecnezo hâcne.

12Ojai, ŋicfâc‐nane ɋienezi bâʒâic‐jopaeŋgopieŋ
â ŋokaczimumutâcfâc‐jeŋic eŋgopieŋ.
O ŋicfâc‐nane, micnefâc‐ŋeŋic jaŋe qac qâsoric ehuc
hata rara‐ŋeŋic hesifucke‐ŋarembiŋ.

13Wofuŋ e mumutara gie‐ticne baocte faharejec,
ŋicfâcne dâŋjeŋicmutiŋneocte domakac.

14Wofuŋ e ŋicfâcne jaŋere soŋaŋ micnefâc
dâŋko râec‐joparâ ʒiŋucmuhuc fuŋne‐jeŋic ritukac:
“Ŋoŋe hâcne waiŋ gie ima bambiŋ,
hapetac wiac jowac rokicne i ficŋeŋicko fokac.

15Ŋoŋe weniŋucte ŋicfâc‐nane ro waha âte ejareŋgopieŋ,
ehuc qarâ suriŋne ʒâŋemai‐jeŋic qanʒaŋneŋgopieŋ?”
Anutu Tâpiri Ɋuŋɋasaŋ Wofuŋ Anutu ere dâŋ iŋuc.
Zioŋte otâfâc jaŋeremumutara dâŋ

16Wofuŋzi ʒiŋucmukac:
Zioŋte otâfâc jaŋe sahac fefe eeŋgopieŋte,
â upe qahuc rac warec jueŋgopieŋte
â ruruc bâbâc ehuc ʒâŋe fieŋgopieŋte,
erâ dameŋ sâc enʒic emoric jueŋgopieŋte,
â kike okac rojueŋgopieŋte,

17 irec okacne Wofuŋzi Zioŋte otâfâc utu karuc bâfua‐jareocmu,
erâ ŋaqi heutu‐jareme biuctac domaniŋmu.

18 Ʒoaŋ ira Wofuŋzi eri‐jeŋic jowac roocmu, kike okac â ʒânoŋ bebesa â
ajo mata 19hazec pâŋi âmegâŋ â rurufa qâreŋ 20qizec eri â maŋguc bâroŋ â
umbika; opâ âsumumundoŋ â qaŋgec seroŋ, 21meo fefe â sâkemaŋŋuruc,
22hombaŋŋaqi â hoe ŋaqi,mâŋâŋ qoruc â kâdoc, 23hawari hohone â ombâŋ
ŋaqi, duʒora â qârufac.
24Wiac i jowac rofâreha

âsumumundoŋte okacne âsu gârec fuaocmu,
â umbikare okacne repa;
qizec gerere okacne utu pârâc fuaocmu,
ŋaqi qâreŋ biaŋte okacne târu wamba,
â sahac hawari biaŋte okacne mimi.

25Ŋicfâcge damuzi kimiziec‐jopaocmu,
qac momorifâcge ʒikazi omaec‐jopaocmu.

26 Eme Zioŋte sacmotâc qoroc hefâreocmu,
â tuhu fuaha jahacne makuerâ mâc ŋeocmu.

4
1 Eme dameŋ ira ŋokac 7 jaŋe ŋic mocjaha ro basanaŋkerâ ʒiŋuc

âzâcneniŋmu: “Nânâ i nâŋe nâŋâc bâfuarâ nanaŋmu, â ŋaqiwâc nâŋe nâŋâc
bâfuarâ rojunaŋmu; mocjaha mana‐nâretec ʒâŋege rorâ bajunʒepeneŋ,
eme mimi faio jueŋgopeneŋ i tarazejec.”

Jerusalemte ʒâŋe rara biaŋ fuaocmu
2 Dameŋ ira Israe maŋnao ʒikare uucne juniŋmu jaŋere biŋe Wofuŋte

giteczi hawari biaŋ â erinehec fuaocmu, â mâreŋte fârinezi ʒeri aŋac
bâfua‐jareocmu. 3 Eme Zioŋko nâfocne juniŋmu â Jerusalemko tiwâne ŋec
juc eniŋmu jaŋe tiri mujarezo, Jerusalem haeo juniŋte qâreŋ‐ jopakicne
sasawa jaŋe hâcne. 4 Ine qanaŋ Wofuŋzi Zioŋte otâfâc wânâŋ‐jeŋic ʒure
ɋaɋackeocmu, â Jerusalem haeo socte kiŋ fokac i bâbâtiŋte â ʒaʒataniŋte
mârozi ʒumururuckeocmu. 5 Eme Wofuŋzi Zioŋ tikire hae mâreŋ â
tutumaŋ irec faicnao ʒoaŋko karorac bâfuaocmu â ŋafeo hosâc â ʒocbâruŋ
bâfuaocmu; Wofuŋte eri tatamaczi hâcne ŋic â wiac sasawa irec faicnao
fohuc sabec‐joparâ sâoc‐jopaocmu. 6 Izi ʒoaŋko fârorocte mumuc qajare-
ocmu, erâ wâc hoe mâŋâŋte ŋezic‐jopahuc sâoc‐jopaocmu.

5
Waiŋ giere kesaic dâŋ

1Ajoc, manahapie joroc âgo‐nane gae hecnepe,
âgo‐nane waiŋ jufu‐ticnere gae hâcne.
Joroc âgo‐nane e waiŋ jufu moc rauckewec,

i mâreŋ facne guec wokemaŋnehecko fowec.
2 E mâreŋ heruerâ qânâ rome waha‐fârewec,

erâ waiŋ mucne biaŋne i sarawec;
e ʒâʒâŋiŋko qânâfic ʒora bafewec,
â waiŋ bâbâpisicte oto sâko wâc ba akic ewec.
Iŋuc eku waiŋ hândâŋ fuaocte woŋec juwec,
eme fârine ine waiŋ hândâŋ ʒaʒacne fuawec.

3Ajoc, Jerusalem hae fâri
â Juda mâreŋ rune,
waiŋ jufu‐naneo me no nahacnao dâŋ fokac i mutaraniŋ!

4No waiŋ jufu‐nane gie bacnehuctecne
wenimoi moc hetarape fowec?
Irec fârine bâfuaocte ʒâŋe fihape,
weniŋucte waiŋ hândâŋ ʒaʒacne fuawec?

5 Eme ʒi waiŋ jufu‐nane mâsi ecnepemu,
i mufua‐ŋarepemananiŋ.
No rârec rârec kamacsac fokac i bârâriepe
qowi jaŋe fisi rehacne nâniŋmu;
erâ wâc qânâsac‐ticne hetâtiepe
ŋiczi fisirâ âtenʒaŋneniŋmu.

6No behepe foku uupic wânʒâŋ fuazejec,
tieŋne bâtâcne emasaŋ mi ezo
â fuŋnemâreŋ mi hecnezo
eme hofâ â fâpâ wiaczi bârârâŋneocmu;
erâ karorac wâc aka hecnepe
hoezi moc mi bâgunuckeocmu.

7Anutu Tâpiri Ɋuŋɋasaŋ Wofuŋ e waiŋ jufu‐ticne
i Israe kikefuŋ guruzi ekac;
Juda mâreŋ irec ŋic
jaŋe jufu biaŋ‐ticne eŋgopieŋ.
Eme bâbâtiŋte ʒâŋe fiha
wemo wiac fuawec? Ʒika!
Tiŋne jujure ʒâŋe fiha
wemo wiac fuawec? Ki uu!
Ŋic sindaŋne jaŋere okacdâŋ

8 Jei, ŋic keci jaŋe! Ficne ficne kâŋgâc ro rauc eraŋgopieŋ
â giene giene ro sakac efâreŋgopieŋ,
ekupie sawane moc mi foocmu,
jaŋezia hae mâreŋ i rucke‐fâreniŋmu.

9Anutu Tâpiri Ɋuŋɋasaŋ Wofuŋ ere dâŋ nore hazecko huwec ine ʒiŋuc:
“Jâmbomac, fic bocjahazi tuhutac ŋeraniŋmu,
ficsâko, ficbiaŋ i ru tâmiric sasawa efâreocmu.

10Waiŋ jufu gie dâkâne 10 sâko irec fârine fuaocmu
i pake mocjaha irec sâc sawa;
â padi ukic târumoc saraniŋmu
irec fârine fuaocmu ine râqâcmocjaha irec sâc sawa.”

11 Jei, ŋic keci jaŋe! Furicte faharerâ
izia opâ momori nâniŋte harac eeŋgopieŋ,
erâ ŋafeo dameŋ ʒora waiŋ nâhuc ŋekupie
maŋjeŋic fârorocke sâqoreekac.

12 Jaŋe tiwâ ʒepec‐jeŋicko waiŋ nâhuc,
gita kâriŋɋaŋ â woŋgâŋ qahuc mimi ŋokac ficneeŋgopieŋ,
Wofuŋte eebapare ine mi manasuhuc
meqâreŋ‐ticnere ʒâŋemi fieŋgopieŋ.

13 Irec râsi jaŋe ŋicfâc‐nane acmâc jaha
niŋgiŋ‐joparâ bacjopa raniŋmu;
ŋicbomboŋfâc‐jeŋic nânâre hâmoniŋmu,
â ŋic guru dindiŋfâc‐jeŋic opâre sipirickeniŋmu.

14 Irec hâmoc hae e ŋic âmbâŋ nânâ iŋucne,
e michawec‐ticne aŋke sâqorekac,
ehuc Jerusalemte fekicne guru
â omane guru ɋâcjopakac,
erâ maŋnao ojowa qahuc foeŋgopieŋ
â ʒeri bari ehuc domaeŋgopieŋ jaŋemâmâc.

15 Eme ŋic badapec‐jopazo
â ŋicne ŋicne bawahac‐jopazo
â penaroŋ ʒâŋe fieŋgopieŋ jaŋemaŋhuhuŋ eniŋmu.

16 Anutu Tâpiri Ɋuŋɋasaŋ Wofuŋzi ine bâbâtiŋ gie‐ticnere faio fekicne erâ
domaocmu,

Tiri Anutu e tiŋne‐ticnere fuŋne bataniŋkeme
tiri juju‐ticne tâtâc fuaocmu.

17 Eme lama jaŋa jaŋe jaŋacnemâreŋko tinac qinʒiŋ nâniŋmu,
â jabanezi mafaŋic jaŋere tuhuo nâ gapec eniŋmu.

18 Jei, ŋic keci jaŋe! Eeatucte repazi hehesic fâreeŋgopieŋ,
keretacte repazi tinac sâqocne fâreeŋgopieŋ.

19 Ehuc ʒiŋucmueŋgopieŋ: “E fâro baoc me,
gie‐ticne ʒocnehec bame honenaŋ me;
Israere Tiri rune mumupaŋ‐ticnere fârine bâqiŋ‐nâpohuc ware fisime
ʒâŋitanaŋ!”

20 Jei, ŋic keci jaŋe! Sâqocnemumbiaŋkehuc
biaŋnemusâqoreeŋgopieŋ,
dâpâcte tatamac muhuc
tatamacte dapâcmueŋgopieŋ,
hâtânere nocne muhuc
nocnere hâtânemueŋgopieŋ.

21 Jei, ŋic keci jaŋe! Jaŋacneremanapie
maŋɋârâŋhec juŋgopeneŋ eekac,
â jaŋacneremanapie
wiac mana tarahuc eŋgopeneŋ eekac.

22 Jei, ŋic keci jaŋe! Waiŋ nânâre sawa ʒoɋac sâko eeŋgopieŋ,
â opâ momori bâmockeniŋte sawa ɋicwânʒâŋ eeŋgopieŋ;

23 bâbâmiriŋ moneŋte erâ ŋic bahachec dâŋmutaracneeŋgopieŋ,
ehuc ŋic bahacmâc ine tiŋne juju‐ticne mi mutaniŋkeeŋgopieŋ.

24 Irec ʒoczi sopâc nanameŋkerâ ʒâseŋkeekac,
â kecɋaŋ hâmocnezi ʒocbâruŋko omaeekac,
irec sâc gâtâ‐jeŋiczi gârecke ʒaŋ eocmu,
â âri‐jeŋiczi rufe tinac ŋeiŋneocmu;
jaŋe Anutu Tâpiri Ɋuŋɋasaŋ Wofuŋte sâcmutâc hetapaickembiŋ
â Israere Tiri rune mana suambiŋte iŋuc fua‐jareocmu.

25 Irec Wofuŋte kimbeŋzi ŋicfâcne bâruŋke‐jarewec,
erâ meticne wickerâ hecjopawec,
eme tiki jaŋe ɋiɋiteckembiŋ;
â qâŋɋâŋfâc‐jeŋic jawa iŋucne erâ hae ʒoŋao forambiŋ.
Eme sifu kimbeŋ‐ticnezi mi qaʒue wahawec,
â menezi mi betaŋkehuc qiŋ herâ domakac jaha.

26 E ŋicgurumoc taicko juŋgopieŋ
jaŋe qeŋ qajareme mananiŋmu,
erâ mâreŋ qaŋeŋnao juhapie woric‐jopaocmu.
Eme honeniŋ, ɋeŋnea ʒocnehec fisiŋgopieŋ!

27Ŋondeŋ‐jeŋickomoczi moc mi betaŋkekac
me rândiŋkezo ekac,
ŋeŋemaname guŋ fofo i arictac,
umbika‐jeŋicmoc mi goroŋkekac,
kikehuhu‐jeŋictemucne moc mi tâcnekac.

28 Tepe motec‐jeŋic qâteckekicne,
tepe neŋgoc gurutucne fârepie bâmbâŋ qakac,
becâsicfâc‐jeŋic jaŋere kike ʒârâic buse tinac,
keretac ʒafeŋgâŋne oorâŋmâŋâŋ tinac forisiekac.

29Owa‐jeŋic laioŋ ŋokacnere owa iŋucne,
laioŋ socɋâri tinac owackeŋgopieŋ;
ŋuruŋkehuc qowi‐jeŋic kirâ bawiseŋgopieŋ,
eme moczi moc mi jowac roocmu.

30 Eme irec erâ ʒoaŋ ira fânâŋ sâko fuaocmu
i hâwec siri sâko irec fânâŋ iŋucne.
Ehame mâreŋko ʒâŋe firâ honezo,
mi dapâc hâhâwicne fuazejec i!
Â tatamac i wâc hâweŋ karoraczi sâockekume
dadapâcne jaha fuaocmu.

6
Wofuŋzi Jesaja maŋbâwiŋ ecnehuc giedâŋmucnewec

1 Ŋicwofuŋ Uʒija hâmowec jara dameŋ ira ʒiŋuc honepo: Wofuŋ e eri
ŋeŋe fekicne ʒorao ŋeha ŋaqi‐ticne qaŋeŋnezi ufuŋ fusucmawec. 2 Ŋewec
irec faicnao serafim domambiŋ fakec‐jeŋic mocte 6 mocte 6 jaha. Fakec
jajaheczi ʒâŋe mai‐ jeŋic sâockembiŋ, jajaheczi kike‐ jeŋic sâockembiŋ, â
jajaheczi furuc furuc qambiŋ. 3 Ehuc jaŋaczia wiwira ehuc kecʒiŋuc
mumbiŋ:
“Tiri, tiri, tiri, Anutu Tâpiri Ɋuŋɋasaŋ Wofuŋ;
eri tatamac‐ticnezi mâreŋ sâc fuse rakac!”

4 Eme wiwira‐ jeŋicte marac fânâŋ fuame ficte woke qâtâc ɋiɋiteckewec,
â hosâczi fic fusucmawec. 5 Eme wirarâ mupo: “Jei, wenac epe, ʒi
sipirickepemu, no micbipic‐nane wâwânâŋhec, â ŋicguru micbipic‐ jeŋic
wâwânâŋhec jaŋere ŋondeŋko juekopac; ehame ʒâŋe‐nanezi Fekicne sâko,
Anutu Tâpiri Ɋuŋɋasaŋ Wofuŋ, e honekopac.”

6Eme serafim jaŋeraonecmoc e fitaczi alataonec ʒoc kinemoc rorâ norao
furuc furuc qarâ warewec. 7 Erâ izi micnane heuarâ muwec: “Honec, ʒi
bipicge heuajec. Irec kiŋge bârâriekicne â sâqocnege bâtâmirekicne.” 8 Eme
noWofuŋ dâŋmarac‐ticne ʒiŋuc fuamemanapo: “Nomo sorepe? Mozi hata
kiŋaŋ ranâreocmu?” Eme mupo: “No ʒi, sorecnuc.” 9 Eme muwec: “Rarâ
ŋicguru keci ʒiŋuc jazac:
‘Mamana i mananiŋ, erâ mi mana taraniŋ;

hohone i honeniŋ, erâ mi ʒâŋitaniŋ.’
10Ŋicguru ʒi maŋjeŋic basanaŋkec,

â hazec‐jeŋic bâbâzickec,
ʒâŋe‐jeŋic bâhâpoc;
eme ʒâŋe‐jeŋiczi wiac mi hone taranʒepieŋ,
â hazec‐jeŋiczi wiac mi mana taranʒepieŋ,
â maŋjeŋiczi wiac mi manasu‐hâmonʒepieŋ,
ehuc maŋjeŋicmi bârisiepiemi bâpiaŋ‐jopazo.”

11 Eme no mupo: “O Wofuŋ, i mo dameŋte woŋec?”
Eme muwec: “Wiac fuaocmu irec woŋec:
Hae sâko ŋeraŋgopieŋ i sesuctac fuarâ tuhu eniŋmu,
ficzi ŋic ŋokac tâmiric ŋeraocmu,
â mâreŋ i kâte uupiczi bârârâŋneocmu.

12 Erâ Wofuŋzi ŋic taicko bârâriec‐jopame,
haene haene behe‐fârekupie niniŋ siarereŋ fuarâ foocmu.

13 Eme tiwâne teŋkonec wâŋ irec sâc juhapie
sifu sisipiric hâsine harierâ fisi‐jareocmu
eme jâmiŋ me beŋjâc qafarapene
fuŋgâtâne sawa ŋeekac iŋuc fuaocmu.
Fuŋgâtâne izi hâcne tiri ukic ŋeocmu.”

7
Jesajazi Ahasi Wofuŋtemicdâŋ âzâcnewec

1 Juda ŋicwofuŋ Ahaʒi, Jotamte ŋokâ, Uʒijare ŋosa, ere dameŋko
Siria ŋicwofuŋ Reziŋ â Israe ŋicwofuŋ Peka, Remaliare ŋokâ, jahe
Jerusalem rauckenictemomori rocjoparâ fisipic, erâ ro rauc enicte eipiepic.
2Dawidire tuc qarâ juwec e dâŋ ʒiŋuc âzâcnepiemanawec: “Siria â Eferaim
jahe ʒâʒâfic ekopirec.” Eme dâŋ i manarâ e jahacne â ŋicfâc‐ticne jaŋere
buhândâŋ ɋarac ɋarac qawec, mâŋâŋ fisirâ kâtejâc itiriŋkeekac irec sâc.

3 Wofuŋzi ine Jesaja ʒiŋuc âzâcnewec: “Go faharerâ ŋokâge Sea Jasubu
jowatec ra Ahaʒi bâfuanic, ine faicpec riqic ŋekac irec opâwâc tarakacko
hatamecko qoruc qaqajac ŋic ere mâreŋko hâcne. 4 Bâfuarâ ʒiŋuc âzâcnec:
‘Aimuŋ juhuc buge mâteŋkeoc, mi hâwicguoc. Ʒocmimiŋ jajahec hosâc
qahuc fokopirec ʒi, Reziŋ â Siria erâ wâc Remaliare ŋokâ aaric‐ jeŋicte
ʒoc hâcne, irec maŋge mi omaeoc. 5 Siria e Eferaim â Remaliare
ŋokâhec dâŋ qagarehuc ʒiŋuc mumbiŋte: 6 “Ajoc, Juda mâreŋko ferâ

hâhâwic bâfua‐jarenaŋ, erâmâreŋ i nâŋâc ruckerâmaŋnao Tabele ere ŋokâ
âkendâŋnepene ŋicwofuŋ ejarezejec.” 7Wofuŋ Anutuzi ine ʒiŋucmukac:
Dâŋ i mi sanaŋkezejec,

â fârinemi fuazejec.
8 Siria ere qizec Damasko,

â Damasko ere qizec Reziŋ.
(Iŋuc ine mi fofeocmu jara 65 mi taraha Eferaim qâtâtiezo, eme jaŋe

ŋicgurumoc buc mi juniŋmu.)
9Â Eferaim ere qizec Samaria

â Samariare qizec Remaliare ŋokâ.
Â ŋoŋemi mana ʒakieniŋmuo
ine sanaŋkerâ mi jufeniŋmu.’ ”
Jesajazi Imanuere findaŋdâŋmuwec

10 Eme Wofuŋzi Ahaʒi harierâ ʒiŋuc âzâcnewec: 11 “Go mutec Wofuŋ
Anutugeraonec fuŋne qaqa mâsi moc juwickonec jâmbâŋ, hâmoc haeonec,
me faickonec jâmbâŋ fua‐garezejec.” 12 Ahaʒi eki ine muwec: “No wiac
iŋucnereWofuŋ sâcnemi esâickepemu.” 13 Eme Jesajazi muwec, “Dawidire
ɋâricfâc ŋoŋe mananiŋ: Ŋoŋe ŋic tatakic bâfua‐jareeŋgopieŋ irec manapie
afeckekacte Anutu‐ nane iŋuc jaha ecneeŋgopieŋ me? 14 Irec Wofuŋ e
jahac fuŋne qaqa mâsi moc bâfua‐ŋareocmu. Manaŋgopieŋ, ŋokac socɋâri
e motec kiweckerâ roocmu, erâ ʒâŋe‐ticne Imanue muocmu. 15 Motec e
sâqocne qiqikiŋ â biaŋne sasakare irecmamana fuacneme susu râqârekicne
â baŋac nâhuc juocmu. 16Â motec e sâqocne qiqikiŋ â biaŋne sasakare irec
mamanami fuacneha ine ŋicwofuŋ jajahec, hâhâwic‐jekic bajuŋgopieŋ jahe
mâreŋ‐jekic biac tuhu fuarâ foocmu. 17Wofuŋ e go â ŋicfâcge âmamacgere
kikefuŋ ŋoŋerao wiac hâhâwicne bâfuaocmu, wiac iŋucne Eferaimzi Juda
beheweckonec juwefukicne dameŋ ŋondeŋ irec maŋnao moc mi fuawec;
Asiria ŋicwofuŋ hâcnemume fisiocmu.”

18 Dameŋ ira Wofuŋzi Aigita mâreŋte opâ sâko gecnao neŋgec
juŋgopieŋ fuŋgaŋke‐jareocmu, â Asiria mâreŋko bitu juŋgopieŋ jaŋe wâc
fuŋgaŋke‐jareocmu. 19 Eme jaŋe fisi‐ fârerâ opâwâcko â hârâc huec, jâc
dutune dutune â sopâc kecɋaŋ bârârâŋne‐fârerâ foniŋmu.

20 Dameŋ ira Wofuŋ e opâ sâko ocniŋucnaonec sâqe kiruŋ giedâŋ muc-
neocmu, Asiria ŋicwofuŋ hâcne, erâ sâqe izi qizec susuc â kike ʒâwâ‐ŋeŋic
rofâreocmu, ehuc mecʒâwâ mâmâc omaeocmu.

21 Dameŋ ira ŋic moczi bulimakao ŋokacne socɋâri moc â lama jajahec
iŋuc sawa bacjopa juocmu. 22 Eme qowi iŋucnezi susu bocjaha bâfuacnepie
susu râqârekicne nâhuc juocmu; mâreŋ ira ŋic tiwâne juniŋmu jaŋe sasawa
susu râqârekicne â baŋac nâhuc juniŋmu hâcne.

23 Hae mâreŋ mocko dameŋ ʒiŋuczia waiŋ jâcne wâŋ tauseŋ do-
maŋgopieŋ, furi‐ jeŋic 500 kina, mâreŋ iŋucnao dameŋ ira bacmandaŋ â
fâpâ uupic fuaocmu. 24 Bacmandaŋ â fâpâ uupiczi mâreŋ i rofâreha ŋiczi
ira fisiocte tepe neŋgoc‐ticne fitackerâ tepe motec‐ticne ameckerâ fisiocmu.
25Âmâreŋ facne facne kinoŋzi he bâfâuc ehuc jukicne, ira ŋiczi bacmandaŋ
â fâpâ uupicte hâhâwic erâ mocwâc mi fisiniŋmu, aricne, mâreŋ i lama
bulimakao qikiŋne‐jarepie âtehuc juniŋmu.

8
Porofete ŋokâ‐ticnere ʒâŋe

1EmeWofuŋzinazarâmuwec: “Tafe sâkomoc rorâ qâreŋ ŋicziwowosene
qâreŋkehuc ʒiŋuc râec: ‘Ʒi Biacfiuc Fârosakac ere wiac’.” 2 Eme no
mumutaniŋ ŋicfâri jajahec, fuŋne‐nane mutaniŋkenicte rocjofapo: Taha
bapa Uria, erâ Ʒekaria, Jeberekiare ŋokâ. 3 Erâ ŋonâŋ‐nane porofete
ŋokac erao rape motec kiweckerâ rowec. Eme Wofuŋzi nazarâ muwec,
“Ʒâŋene Biacfiuc Fârosakac muzemec. 4 I ʒiŋucte: Motec e ‘Mamac‐mae’
â ‘Neŋgoc‐mae’ sâcne mi muhame Damaskore mafa â Samariare mâriri i
Asiria ŋicwofuŋtao ameckerâ raniŋmu.”

5 Eme Wofuŋzi harierâ ʒiŋuc nazawec: 6 “Ŋicguru keci jaŋe Siloa opâ
munaŋne i suŋgiŋkehuc Reziŋ â Remalia ŋokâ‐ticne jahere maio hâbi‐jeŋic
goroŋkekac. 7 Irec ʒiŋuc manac, Wofuŋzi Eufrata irec fusine ɋiɋicne â
bocjaha sore‐jarekac: Asiria ŋicwofuŋ â tâpiri ɋuŋɋasaŋ‐ticne hâcne, eme
izi moŋgeŋ‐ticne qâuruckerâ tucduŋ‐ticne fotâcne‐fâreocmu. 8 Erâ rumi‐
ticnezi âkeʒurâ Juda mâreŋ fotâcnehuc qâuruckeme upe‐jeŋicko qaocmu; o
Imanue, fafakec‐ticne qaratieme mâreŋge ŋifec â ŋifec qofacke‐fâreocmu.”
9Ŋic gurune gurune aaric mana‐bipiehuc

bipic tatara enʒepieŋ,
mâreŋ wiwickonec ŋoŋe hazec râe‐fârenʒepieŋ.
Wiac emoc bâmoc eku bipic tatara enʒepieŋ,
wiac emoc bâmoc eku bipic tatara enʒepieŋ hâcne.

10Dâŋmu biric enʒepieŋ, eme fârimâc ezejec;
dâŋmusanaŋkenʒepieŋ, eme waha qazejec.
Anutu e nâŋehec jukac hâcne.
Wofuŋ mocjaha araŋ bacnezo

11 Wofuŋzi mesanaŋ‐ ticne fai‐ naneo râehuc ŋicguru ʒi jaŋere hata
âtezipore uŋ ʒiŋuc nazawec: 12 “Ŋicguru ʒi jaŋemanapie doc bapa dâŋ ekac,
dâŋ irec manapie doc bapa dâŋmi efârezejec, erâ jaŋe hâwic‐jopakac wiac
irec hâwic‐ŋopame ɋarac ɋaracmi qanʒepieŋ. 13Aricne, ŋoŋe Anutu Tâpiri
ɊuŋɋasaŋWofuŋ eremanapie tirimoc ezejec; ŋoŋe eremanapie hâhâwicne
â araŋ babacne ezejec. 14 Eme eki tiri jujure fuŋqizecne eocmu, erâ Israe
guru jajahec ine kike hehepiric qânâ â heheariwe buse ejacteocmu, â
Jerusalem rune wiwitic â bitiŋ ejareocmu. 15 Eme bocjahazi ira heariwerâ
waha jopahuc qanʒaŋ‐jopaocmu, erâ wâc bitiŋko kicjopame roc‐jopazo.”

16 Mumutaniŋ dâŋ i foforierâ ʒâfickezepac, mu qaqazu dâŋ i mamana
motecfâc‐nane jaŋere maŋko râehuc basanaŋkezepac. 17 Wofuŋ, ʒâŋe
mai‐ ticne Jakobore kikefuŋ bâsoŋke‐jarekac, e hâcne woŋeckepemu â
ere mamanac jupemu. 18 Manaŋgopieŋ, no â motec jahec‐ nane, Wo-
fuŋzi narec‐ jofawec, nâŋe Israe maŋnao Anutu Tâpiri Ɋuŋɋasaŋ Wofuŋ,
Zioŋ tikio juekac, eraonec ma â sowi eŋgopeneŋ. 19 Eme jaŋe ʒiŋuc
ŋazaniŋmu: “Ŋoŋe bawe â faŋfaŋ indiŋ‐jopapie saŋucko â fufuŋgaŋko dâŋ
mufua‐ŋarenʒepieŋ.” Me ŋicguru moc jaŋe nemufâc‐jeŋic sâcne mi indiŋ‐
jopaniŋmu me? Me jujune jaŋere erâ hâmokicne jaŋerao iindiŋ mi râezo
me? 20 Mu qaqazuc dâŋ â mumutaniŋ dâŋ irapec hazec râezo! Jaŋe dâŋ
muŋgopieŋ i bajuku ine jâmbomac furic tatamac moc mi bâbâfuane. 21Ŋic
iŋucne jaŋe busâqocmana utuckehuc â nânâre sâqorehuc hae mâreŋ sicne

fotâc eniŋmu. Ehuc nânâre hâmokumana gâpârerâ ŋicwofuŋ‐jeŋic â Anutu‐
jeŋic musoriŋ‐jofaniŋmu. 22 Ehuc ʒâŋe faic fipie feocmu â juwic mâreŋko
fipie huocmu; erâ manaŋgopieŋ, wiac honeniŋmu i busâqoc â dapâc â
hâhâwicte uupic wânʒâŋ, irec duŋdapâcko raʒi sanaŋkeniŋmu.

9
Wama ŋicwofuŋ fuarâ guriŋ bapa gie baocmu

1 Erâ hâhâwic maŋko juhapie dapâc fowec i mi fosanaŋkeocmu. Mârâc
dameŋko Wofuŋzi Sebuloŋ â Naftali mimi busâqoc bâfua‐jactewec, ʒâhec
dameŋko ine riqic hata, Jordaŋ ocniŋuc mâreŋ fokac, qâpuc jaŋere hae
mâreŋ irec ʒâŋe biŋe bafahareocmu.
2Ŋicguru dapâcko hata juŋgopieŋzi ʒoctamac sâko honeŋgopieŋ,

â mâreŋ dapâcnao ŋec juc eŋgopieŋ jaŋe tamae‐jarekac.
3Go ŋicguru basawec‐jopakic â bubiaŋ bâŋɋârâŋke‐jarekic;

maigao ʒeri eŋgopieŋ i nânâ nânâsuo ʒeri fuaekac irec sâc,
â râsi jaŋeremafa bâtâc bahuc aŋac‐jopaekac iŋuc hâcne.

4 Tagi kimac‐jopawec â reŋ ɋawe‐jeŋic nâwec
â bâbâʒâic ŋic ere ɋaruc i qazu behec ekic,
Midiaŋte dameŋko fuawec irec sâc.

5Momori ʒikao kike saoŋ qaeŋgopieŋ jaŋere kikehuhu
â ŋaqi soc rurua i ʒocte nânâ efârekac.

6Nâŋâc ɋiemoc fua‐nârekac, ŋokâ moc tahac‐nâpokicne,
eme guriŋ bapa gie i ere ɋaweo foocmu.
Ʒâŋe‐ticne ʒiŋucmuzo: “Mâsi‐Hata‐Bâbâfua, Tâpiri‐Anutu,
Juju‐Sanaŋ‐Mamac, Wama‐Ŋicwofuŋ.”

7Guriŋ bapa gie‐ticne ŋeratie rame wama fofo sanaŋ foocmu,
Dawidire eri ŋeŋeo â mâreŋ sâc guriŋ baocmu;
eme ere bâbâtiŋ â tiŋne jujuzi eri ŋeŋe‐ticne
bafaharerâ dopeckeme ʒiŋuczia ŋekaczi ŋerahuc juzokac.
Anutu Tâpiri Ɋuŋɋasaŋ Wofuŋ ere ʒoɋaczi wiac i bâfuaocmu.
Wofuŋzi Israe ŋic kimbeŋ qajarekac

8Wofuŋzi Jakobo okacdâŋmoc râecnewec,
dâŋ izi Israe fainao waha qaocmu.

9 Eme ŋic sasawa hone manac eniŋmu, Eferaim guru â Samaria rune,
maŋfefe â penaroŋ ehuc ʒiŋucmumbiŋ jaŋe hâcne:

10 “Qoracfic ʒaŋkewec irec okacne busefic banaŋmu,
nemuja farawec irec âkehoc jâmâzâc saranaŋmu.”

11 Eme Wofuŋzi guguriŋfâc‐jeŋic tâpiri jareocmu,
â râsifâc‐jeŋic suruc‐jopame fisi‐jareniŋmu.

12 Siria ŋic ʒoaŋ wewefunaopec â Filisa ŋic huhunaopec,
jaŋe Israe ŋicmauc fufusuc ki nâc ejareŋgopieŋ.
Eme sifu kimbeŋ‐ticnezi mi qaʒue wahakac,
â menezi mi betaŋkehuc qiŋ herâ domakac jaha!

13 Eme ŋicguru jopa bâtiŋ ejarewec jaŋe erao mi risiembiŋ,
â Anutu Tâpiri Ɋuŋɋasaŋ Wofuŋ e wira basac mi ecnembiŋ.

14 Irec Wofuŋzi Israe qizecne â gecne mâmâc hetâcnewec,
fuŋne â botâŋne i ʒoaŋ mocjahao iŋuc hâcne ecnewec.

15Ŋic raŋɋaŋne â ʒâŋe biŋehec jaŋe qizecne eŋgopieŋ,
â porofete burecdâŋmumufua jaŋe ine gecne.

16Ŋicguru ʒi micne bajareŋgopieŋ
jaŋe jojowac ŋic bâbâsifucne
â bâjâpec‐jopaeŋgopieŋ jaŋe
sisipiricte biŋe eŋgopieŋ.

17 Irec Wofuŋzi ŋicmotecfâc‐jeŋic jaŋeremi aŋackekac,
â hozec bekâfâc‐jeŋic busâqocmi mana‐jarekac.
Jaŋe ʒeŋgoma sindaŋne â sâqocne bapa hâcne,
â micjeŋiczimutucdâŋ sasawa mueŋgopieŋ.
Eme sifu kimbeŋ‐ticnezi mi qaʒue wahakac,
â menezi mi betaŋkehuc qiŋ herâ domakac jaha!

18 Sindaŋ hârindaŋzi ʒoc iŋucne bâruŋkekac,
i ʒoczi sopâc â saparac ʒâtâcneekac
erâ wâc kâte uupicko qâhâsârâ ʒaekac iŋucne,
eme hosâcnezi ririsiehuc hâŋ feekac.

19Anutu Tâpiri Ɋuŋɋasaŋ Wofuŋte kimbeŋ izi hâcne
ʒocbâruŋ erâ mâreŋ ʒâtâcnekac,
eme ŋicguru jaŋe ʒocte nânâ eŋgopieŋ,
â qoqomâzi aakic mi eŋgopieŋ.

20 Fâreopec ki nâc ejarerâ mi sâcjopakac,
qanaopec ɋâcjoparâ mi gapec‐jopakac;
qoqomâzi nânâc eŋgopieŋ.

21Manasezi Eferaim nakac â Eferaimzi Manase nakac,
erâ turerâ Juda râsi ecnekopirec.
Eme sifu kimbeŋ‐ticnezi mi qaʒue wahakac;
â menezi mi betaŋkehuc qiŋ herâ domakac jaha!

10
1 Jei, sâcmutâc dâŋ hehesicne ââkendâŋ ŋic ŋoŋe!

Jei, ro waha âte eejare dâŋ qâreŋkehuc ŋeŋe ŋoŋe!
2Ŋic qarâ suriŋne jaŋere dâŋzimumutiŋ ŋicmai‐jeŋicko

fârimâc eocte guriŋne baeŋgopieŋ,
â ŋicfâc‐nane hapetac mumutiŋ sakare‐jareeŋgopieŋ.
Hozec wiac biŋe‐jeŋic bâkiri bajareeŋgopieŋ,
â bekâ mâsiŋ jaŋere wiac kâŋgâc jowac roeŋgopieŋ.

3Okac dameŋ maic‐ŋopame wenac eniŋmu?
Â mâŋâŋ sâqocne taickonec fisime wena raniŋmu?
Morao wiserâ rapie bafic‐ŋopaocmu?
Mafa mâriri‐ŋeŋic wena soŋkepie foocmu?

4Kâpâcwâru ŋic jaŋere guruo babarâ juju,
me qâhâmoc‐jopakicne ŋondeŋ‐jeŋicko fofo,
wiac i sawa fua‐ŋareocmu.
Eme sifu kimbeŋ‐ticnezi mi qaʒue wahakac,
â menezi mi betaŋkehuc qiŋ herâ domakac jaha.
Wofuŋzi Asiria ŋic giedâŋmujarewec

5 Jei, Asiria e kimbeŋ‐nanere ɋaruc

â aaric‐nanere kâcbiŋ ekac.
6No ŋicguru sindaŋne jopaocte sorekopac,

kimbeŋ‐nane hurembiŋ jaŋerao giedâŋmucnekopac;
e mafa‐jeŋic jowac rohuc huhure‐jeŋic rauckezejec,
ro waha âte ejarekume hatao goteŋ iŋucne enʒepieŋ.

7 Eki ine iŋucmi maŋkekac â maŋnezi iŋucmi manasukac;
e sisipiric gie baocte aŋackekac,
â ŋicguru omaec‐jopaocte mukac i afecne mâcne.

8 E ʒiŋuc hâcnemanasukac:
“Micnefâc‐nane jaŋe ŋicwofuŋ sasawa i!

9Kalono hae e Kakemisi hae ere sâcmi ewec me?
Hamati hae e Arapada hae ere sâcmi ewec me?
Samaria e Damasko ere sâcmi ewec me?

10Menanezi ŋicguru jopapo jaŋere nemuɋâŋzi Jerusalemnec
â Samarianec jaŋere siric‐joparâ kâcɋene domambiŋ,
eme no sifu mi bâipiec‐jopapo.

11 Irec no Samaria â ɋâŋ qâqâtâcfâcne wiac ejarepo,
sâc ijaha Jerusalem â nemuɋâŋfâcnemi ejarepemu me?”

12Eme ʒiŋuc fuaocmu: Wofuŋzi Zioŋ tikio â Jerusalemko gie‐ticne batara‐
fârerâ Asiria ŋicwofuŋ maŋfefe‐ticnere â pepec ʒâŋe fifi‐ ticnere okacne
râcneocmu. 13 E ʒiŋuc hâcnemukac:

“No menanere tâpirizi gie i bapo
â mamana fonarekacte maŋɋârâŋ‐nanezi epo;
no ŋicgurumâreŋ‐jeŋictema bârâriepo
â moneŋ mafa rowaŋ‐jeŋic omaepo,
erâ eri ŋeŋeo ŋembiŋ jaŋe herândiŋ‐jopapo,
i bulimakao ŋicnezimâsi eekac irec sâc.

14Ŋicguru jaŋeremafa mâriri rowaŋ
i menanezi wawaŋ sesuc iŋucne bâfuawec;
â ŋiczi wawaŋ hândâŋ ro amec eeŋgopieŋ,
iŋucmâreŋ sâc wiac ro nusec epo.
Eme moczi moc fakecnezi qiriŋ mi qawec,
me micne aŋkerâ dâŋ wâcmi dâŋewec.”

15Hâc, ŋic nâŋâc râriczi jâc wiac qaeŋgopeneŋ,
râric izi sâcne pepecne enâreocmu?
Me sege baeŋgopeneŋ izi penaroŋ dâŋmuocmu?
Hutizi wemocko ŋic rorâ fotarieocmu?
Me ɋaruczi wiac jujune rorâ bâfeŋneocmu?

16 Irec Wofuŋ, Anutu Tâpiri Ɋuŋɋasaŋ Wofuŋ,
e Asiria momori biuc sâkohec jaŋe hucsanaŋ sore‐jareocmu,
â eri qaraweŋ‐jeŋic turuŋkeme bâruŋkerâ ʒoc iŋucne ʒaocmu.

17 Israe ere tatamac izi hâcne ʒoc eocmu,
Tiriŋic‐ticne eki ʒocbâruŋ eocmu;
erâ fâpâ uupic â sopâc‐jeŋic i ʒoaŋ mocjahao ʒarâ ʒâseŋkeocmu.

18 Eme jâckâte â jufu‐jeŋicte eri biaŋ
i Wofuŋzi bâsiroweme fuŋgâtânehec omaeocmu,

hucŋicmoczi fofeku mâc omaeekac irec sâc.
19 Ekume jâckâte‐jeŋicte tiwâne jahec mac domaocmu,

ʒarene motec piticne moczi wose qâreŋ eene.

20 Dameŋ ira Israe ŋic tiwâne â Jakobore kikefuŋ nâfocne jaŋe imac‐
jopawec erao mocwâc mi roweckeniŋmu; mâcne, jaŋe Wofuŋ, Israere Tiri
rune erao jâmbomacko roweckeniŋmu. 21 Tiwânezi risieniŋmu, Jakobore
tiwânezi momori Anutu erao risieniŋmu. 22 Israe ŋicguruge hâwecte
moŋgeŋ iŋucne sawe‐ bipieniŋmuo sifu tiwâne sawa risieniŋmu. Ima
bâroŋ mupaŋkekicne izi bâbâtiŋhec opâ rumi iŋucne fisiocmu. 23 Wofuŋ,
Anutu Tâpiri Ɋuŋɋasaŋ Wofuŋ, eki mâreŋ sasawa ira ima bâroŋ fuaocte
mupaŋkewec irec sâcko bâfuaocmu.

24 Irec Wofuŋ, Anutu Tâpiri Ɋuŋɋasaŋ Wofuŋ, e ʒiŋuc mukac: “O
ŋicfâc‐nane, Zioŋko juŋgopieŋ, mârâc Aigita jaŋe ɋaruczi ŋopahuc kâcbiŋ
fotarie‐ŋarembiŋ irec sâc Asiria ŋic jaŋe eŋarehapie mi hâwic‐ŋopazejec.
25 Dameŋ bembeŋne mac tarame kimbeŋ‐ nane omaeocmu, eme aaric‐
nanezi jaŋe bâsirowec‐jopaocte fahareocmu. 26 Anutu Tâpiri Ɋuŋɋasaŋ
Wofuŋzi ʒika fotarie‐ jareocmu, Midiaŋ ŋic Orebe qânâo jopawec iŋuc;
erâ gunu‐ ticne hâwecko sicneocmu i Aigita ŋic ejarewec iŋuc eocmu.
27Eme dameŋ ira Asiriare mafa ɋawegaonec ŋetarawahaocmu â tagi‐ticne
upefuŋgaonec rârieocmu.”

Asiria ŋic jaŋe râsi fisizo eŋgopieŋ
28 Râsi jaŋe Rimoŋ haeonec faharerâ Ajata haeo fisiŋgopieŋ,

Migiroŋ hae jâururâ mafa‐jeŋicMikimasi haeo guruckeŋgopieŋ.
29Qaqahasicnao fotâcnerâ Geba haeo ŋafeme fombiŋ.

Rama hae rune ɋarac ɋarac qaŋgopieŋ,
Saulore Gibea irec rune wiseŋgopieŋ.

30Galim haeru owa ruruckeniŋ!
Laisa ŋic ŋoŋe hazec râeniŋ!
Anatoti rune ŋoŋemicjeŋicko roniŋ!

31Madamena jaŋe tâtieŋgopieŋ,
Gebim rune wise tâmireŋgopieŋ.

32Miŋec ʒoaŋ Noboo fisirâ hae i sakareniŋmu;
biac Zioŋ ŋecjucfâcne jaŋere tiki,
Jerusalem tiki hâcne,
i mejeŋic wickehuc ackeniŋmu.

33Manakic, Wofuŋ, Anutu Tâpiri Ɋuŋɋasaŋ Wofuŋ,
e ɋicwânʒâŋhec ehuc jâc botâŋne fackeocmu,
â ʒorarâ fekicne qafarac‐jopaocmu,
ehuc fefec sisiric ekicne jaŋe bâuruŋ‐jopaocmu.

34Kâtemimiŋ uupicnehec râriczi kiocmu,
â Lebanoŋ jâmâzâc hawari biaŋ i faraocmu.

11
Isaire oso gitecnezi guriŋ bapa gie tiŋne baocmu

1 Isai jâctuczi gitec heocmu,
fuŋgâtâ‐ticnaonec gitecne moczi wefurâ fârine bâfuaocmu.

2WofuŋteMârozi ere faio fohuc juocmu,
maŋɋârâŋmâro â maŋfânâŋmâro,
mumutâcmâro â tâpirimâro,
mamana mâro â Wofuŋ araŋ bapa mâro.

3 E Wofuŋ araŋ babacnere aŋac bajuocmu.

E ʒâŋezi sawa honehuc dâŋmi mutaraocmu,
me hazeczi sawa manahuc sâcnemi musanaŋkeocmu;

4 e hapetac jaŋe tiŋne jujure sâcko dâŋmutara‐jareocmu,
â mâreŋkomaŋhuhuŋ juŋgopieŋ dâŋjeŋic sâckoa dopeckeocmu,
e micticnere gunuzi mâreŋ qaocmu,
â micbipic‐ticnere rombâŋzi sindaŋŋic qâhâmoocmu.

5 Tiŋne jujuzi ombâŋ ŋaqi‐ticne eocmu,
â erâ‐eesanaŋzi becsahac‐ticne eocmu.

6 Eme kâte qâto e lama motecnehec jojowac junicmu,
â qowi mimicne lepad, e noniŋ motecnehec fofo wirec fonicmu.
Bulimakao motecne â kâcɋene wokemaŋhec jahe laioŋhec ââgo
eniŋmu,

ehame motec ɋienezi hone soŋaŋ ejareocmu.
7 Bulimakao â qowi mimicne bea jaŋe qâqâtec juhuc nânâ nâniŋmu;

â motecfâc‐jeŋic jaŋemâmâc ŋec foc eniŋmu;
laioŋzi ine bulimakao iŋucne kecɋaŋ nâocmu.

8Motec susuoneczi qotâ e jâchawecko foha masirickeocmu,
â motec gegecnezi sopâc homa usuraŋkeocmu.

9 Tiri tiki mâreŋ‐nane ŋifec â ŋifec,
ira bâbâʒâic â sisipiric moc mi fuaocmu;
Wofuŋte fuŋnemamanazi mâreŋ fusucmaocmu,
hâweczi ʒâkâŋ‐ticne bârârâŋne‐fâreekac irec sâc.

10 Dameŋ ira Isai gitecnezi qâpuc ŋicguru ma doma‐ jareocmu, ma i
bâfuaniŋteŋicneŋicne babasa gie baniŋmu, â fic hae‐ticne eri tatamacnehec
ŋeocmu.

Ŋic ʒanʒaŋne jaŋe saoreŋ qahuc risieniŋmu
11 Dameŋ ira Wofuŋzi meticne harierâ sicneme arec 2 eocmu, ehuc

ŋicfâc‐ticne tiwâne juraŋgopieŋ bârisiec‐jopaocmu; Asiriaonec, Aigitaonec,
Patarosionec, Etiopianec, Elamkonec, Sinaonec, Hamationec â Hâwec
mâreŋkonec nusec‐jopaocmu.
12 E qâpuc ŋicguruma âkendâŋne‐jareocmu

â Israe guruonec tuŋjopakicne qâzuc‐jopaocmu;
ehuc mâreŋ qaŋeŋne 4 irecnec Judaŋic bâtâtiec‐jopakicne jaŋe
qânusuc‐jopaocmu.

13 Eme Eferaimzi Juda iiŋguuŋ ecneekac i omaeocmu,
â Juda qaisockeeŋgopieŋ jaŋe siroweniŋmu.
Eferaimzi Juda iiŋguuŋ mi ecneocmu
â Judazi Eferaim mi qaisockeocmu.

14 Jahe hâweckopec Filisa ŋic tiki‐jeŋicko ʒocnehec fenicmu,
erâ ʒoaŋ wewefuopec ŋic fisi‐jarerâ mafa‐jeŋic jowac ronicmu.
Erâ Edom â Moabi ŋicguru rauc‐jopanicmu,

ehame Amoŋŋic jaŋemicjekic reŋkeniŋmu.
15 Eme Wofuŋzi Aigita mâreŋte hâwec raʒikicne i mume omae‐fâreocmu,

erâ meticne Eufrata opâopec sicnehuc
micrombâŋ fâronezi ficneme tâtiehuc
opâ piticne 7 fuame ŋiczi fotâcnepie kike‐jeŋicmi bânâŋkeocmu.

16 Eme ŋicfâc‐ticne tiwâne juniŋmu
jaŋere biŋe Asirianec hata sâko fua‐jareocmu,
Israe ŋic Aigita mâreŋkonec warezo ehapie
hata fua‐jarewec irec sâc.

12
Daŋgemumuteŋ gae

1Dameŋ ira kecʒiŋucmuzokic:
“O Wofuŋ no daŋge gazape;
go kimbeŋ qanaremeŋ,
eme kimbeŋgezi râriehame bâmiriŋnumeŋ.

2 “Jâmbomac, Anutu e bâbâpiaŋ‐nane;
mamanasiŋ fonarekacte mi hâwicnukac.
Wofuŋ Anutu e tâpiri‐nane â mumuteŋ gae‐nane,
eki sisipirickonec bataracnuwec.”

3Ŋoŋe bâbâpiaŋte opâ ʒâŋeonec
ʒeri ehuc fia nâc eniŋmu.

4 Erâ dameŋ ira kecʒiŋucmuniŋmu:
“Anutu daŋge âzâcneniŋ,
ʒâŋe‐ticne wâsickeniŋ.
Ŋicne ŋicne jaŋerao eebapa‐ticne muromackeniŋ,
ʒâŋe biŋe‐ticne faharekac i mufua‐jareniŋ.

5 “Wofuŋ e gie basarickewecte mucne bacneniŋ,
erâ mâreŋnemâreŋnemuromackeniŋ.

6 Zioŋ ŋecjucfâcne ʒeri bari eniŋ,
Israe ere Tiri rune ŋondeŋ‐ŋeŋicko fekicne jukac.”

13
Babe haere bararuŋ dâŋ

1 Jesaja, Amozire ŋokâzi Babe haere bararuŋ dâŋ hone manac ewec ʒine
hâcne:
2 Tiki burocnao qeŋ qajareniŋ,

owa ruruckerâ wira‐jareniŋ;
meoric qajarepie ŋicbomboŋ jaŋeremotâc sâkoo raʒiniŋ.

3 Bâwosâec‐jopakicnefâc‐nane jaŋe
no nahac giedâŋmujarepo,
qac momorifâc‐nane kiwac qawac boc eeŋgopieŋ,
jaŋe kimbeŋ‐nanere fârine bâfuaniŋte biac hefârec‐jopapo.

4Mananiŋ! Tiki botâŋko ojowa sâko fuakac,

ŋic guru dindiŋ jaŋeremicʒonʒoŋ iŋucne.
Mananiŋ! Ŋicwofuŋ â gurufâc‐jeŋic erâ ŋic gurune gurune
tumaŋnepie fânâŋ sâko fuakac.
Anutu Tâpiri Ɋuŋɋasaŋ Wofuŋ e momori guru hone manac ejarekac.

5 Jaŋemâreŋ ʒorickonec ware fisiŋgopieŋ,
mâreŋ qaŋeŋnaonec hâcne.
Wofuŋ â kimbeŋ‐ticnere babaficfâc
jaŋemâreŋ sâkomâreŋ bâsiroweniŋte fisiŋgopieŋ!

6Kio owa eniŋ! Wofuŋte dameŋ bembeŋkekac i;
sisipiric tinac tâpiri runeraonec wareocmu hâcne.

7 Irec ŋicmejeŋic furu jaha betaŋke‐fâreocmu,
â ŋic sasawa maŋjeŋic omae‐fâreocmu.

8 Jaŋe bipic tatara ejareha me kike‐jeŋic râŋgeŋkeocmu
â ʒâic fua‐jareocmu;
ŋokac gozi kicjopame risimbiŋne qaeŋgopieŋ irec sâc eniŋmu,
jaŋe sasawa ʒâŋezi hohone eniŋmu,
ehuc ʒâŋemai‐jeŋic i ʒocbâruŋ iŋucne eocmu.

9Manaŋgopieŋ,Wofuŋ dameŋ‐ticne i qeŋ bipinehec,
aaric â kimbeŋ‐ticnere ʒocbâruŋhec fisiocmu,
ine mâreŋ ima bahuc,
fainao sâqocne bapa juŋgopieŋ jaŋe bâsirowec‐jopaocmu hâcne.

10 Sambâŋko bâpiŋ ŋeraŋgopieŋ
raru â demeŋ ɋafâc hawari fuŋne fuŋne
jaŋe tatamac‐jeŋic sakareniŋmu;
ʒoaŋ e wefu wefuhuc jaha gâpâreocmu
â mosa e tatamac‐ticne sakareocmu wâc.

11 Eme no mâreŋ sâkomâreŋ sindaŋ‐ticnere okacne râcnehuc
ŋic hehesicne jaŋe kiŋ bahac‐jeŋicte jopa bâtiŋ ejarepemu;
ŋic ʒaubacne pepec penaroŋ‐jeŋic qape omaeocmu,
â ŋic bâbâʒâic jaŋere sahac fefe i bawahapemu.

12Noni mupe ŋiczi afecne sawa erâ
gol ematauckekicne fokac irec sâcmi juniŋmu,
â mâreŋŋiczi Ofiri mâreŋko gol forakac
irec sâc wâcmi bâfuaniŋmu.

13No irec hâcne sambâŋ itiriŋkepemu,
â mâreŋ e qiriŋ qahuc ŋeŋe‐ticnaonec ŋerârieocmu,
i Anutu Tâpiri Ɋuŋɋasaŋ Wofuŋ ere aaric â kimbeŋ‐ticnere dameŋko
fuaocmu.

14Noniŋ hetâtiec‐jopakicne
â lama guru ŋicmoczi ro qâzucmi ejareekac,
irec sâcko juhuc moc e jahacne guruo ʒuhuckeocmu,
â moc e jahacne hae mâreŋko wiserâ raocmu.

15 Ehame bâfuac‐jopaniŋmu sâc âke hâmoc‐jopaniŋmu
â rocjopaniŋmu sâc ʒikare nânâ eniŋmu.

16Â ɋiefâc‐jeŋic ine ʒâŋe fai‐jeŋicko henʒaŋ qanʒaŋ‐jopaniŋmu;
ficjeŋickonecmafa wiac fiuc rorâ bawiseniŋmu
â ŋokacfâc‐jeŋic bâsâqorec‐jopaniŋmu.

17Manaŋgopieŋ, no Medeŋic qafeŋ‐jopape râsi ejarenʒepieŋ;
jaŋe siliware manapie fârimâc eekac
â gol irec aŋac wâcmi bajueŋgopieŋ.

18 Tepe‐jeŋiczi ŋicmotecmuruc‐jopaniŋmu,
ɋâric jaŋe neŋgoc bumaŋkoa fohapie mi akic‐jopaniŋmu,
â ʒâŋe‐jeŋiczi naru motec honec‐joparâ busâqocmi mana‐jareniŋmu.

19 Eme ŋic gurune gurune jaŋere femicne,
Kaldea ŋic jaŋere eri tatamac, Babe hae hâcne,
e Anutuzi Sodom â Gomora bâsirowec‐jofawec
irec sâc jaha fuacneocmu.

20Mimiŋzi ɋâric tuhutac fohuc juocmu sanaŋ;
Araba ŋicmoczi qoruc boze‐ticne ira moc mi fâreocmu,
â lama soŋaŋ jaŋe lamafâc‐jeŋic mâreŋ ira moc mi ejarepie waha
fomananiŋmu.

21Aricne, kâte qowi mimicne jaŋe ira waha fomananiŋmu,
â ficjeŋic i bioc bioc wipezi fusucmaniŋmu;
hae mâreŋ ira qera jaŋe juhapie kâpâ jaŋe gae woniŋmu.

22Ŋicwofuŋ ficko kâte qâtozi qâŋkehuc juniŋmu,
â eri aŋac ficko qowi mimicne jaŋe juniŋmu;
wiac iŋuc fuaocte dameŋne bembeŋkezo ekac
â ʒoaŋ gie bapa‐ticne boc mi ʒoraha fisiocmu.

14
Babe ŋicwofuŋ okacne fuacneme âke sisic gae hembiŋ

1 Eme Wofuŋ e Jakobore busâqoc manahuc Israe ŋic harierâ
bâwosâec‐joparâmame sâko hae‐jeŋicko râec‐jopame juniŋmu. Ehame jaba
jaŋe qâtec‐joparâ Jakobore kikefuŋko ʒuhuckeniŋmu. 2Eme Israe kikefuŋzi
ŋic gurune gurune rocjoparâ hae mâreŋ‐ jeŋicko bacjopa raniŋmu; ehuc
rauc‐jopapie Wofuŋtemâreŋko kiŋaŋ ŋic ŋokacfâc‐jeŋic erâ juniŋmu. Israe
ŋic jaŋe iŋuc ehuc mârâc kâpâcwâru bacjopambiŋ qâpuc i jaŋe hâcne
kâpâcwâruo râec‐jopaniŋmu â guguriŋfâc‐jeŋic jumbiŋ jaŋe ŋicbomboŋ
ejareniŋmu.

3EmeWofuŋ e ʒârâ hâriŋ â ʒâic serereŋ â kiŋaŋ qaqa gie ŋemâcne faigao
fowec i gowac rome maŋge âke urueocmu dameŋ ira 4 Babe ŋicwofuŋ âke
sisic gae kecʒiŋucmuhuc hecnezemec:

“Opoŋ, fenârewec e hombaŋ ŋekac i,
â nâŋerao bâbâʒâic fuawec i tarakac!

5Wofuŋ e ŋic hehesicne jaŋere ɋaruc bazuwec,
ŋicbomboŋ jaŋere gunu hâcne.

6 Ŋicbomboŋ e hâcne aaricko ŋic gurune gurune ʒuhuckeme ʒuhuc jopa
rahuc juwec,

â kimbeŋko ŋicne ŋicne qâhuc‐jopahuc
aakic tâmiric jopa jâpec ejarewec.

7 Ʒi ine mâreŋ sâkomâreŋ e niniŋ qiririŋ
â nacgumo roroc fuarâ foha ŋiczi ʒeri fânâŋ sâko eŋgopieŋ.

8 Eme wetejâc â Lebanoŋte jâmâzâc
jaŋe wâc gore bubiaŋ manahuc ʒiŋucmuŋgopieŋ:
‘Go waha fohaŋtemoczi moc qafarac‐nâpooctemocwâcmi wefuekac.’

9 Juwic hâmoc haeo biŋege fisime qiriŋ fuakac,
mâreŋte guriŋ bapa juku hâmo‐fârembiŋ
jaŋe hâcne qiriŋ qaŋgopieŋ,
erâ wâc ŋic gurune gurune jaŋere ŋicwofuŋfâc jumbiŋ,
jaŋe eri ŋeŋe‐jeŋickonec fahare‐fârezo eŋgopieŋ.

10 Eme jaŋemicne mic sâc fuŋkerâ ʒiŋuc gazaniŋmu:
‘Nâŋe betaŋkembeŋ iŋuc jaha betaŋkemeŋ!
Go nâŋere sâc jaha emeŋ i!’

11 Sahac fefege i hârâcko tuŋkekicne,
â kulelegere fânâŋ i iŋuc jaha;
wiac âsu gârecnezi fofoge eha
umbeŋzi bilaŋke egarekac.

12 “Ojai, bâpiŋ sâko tatamacnehec
furic qânikiŋte oŋararac biaŋ
go weniŋuc ehuc sambâŋkonec tararâ mâreŋko wahameŋ!
Ŋic gurune gurune qâhuc‐jopameŋzi
weniŋuc erâ qanʒaŋgupiemâreŋko fokomec.

13Go maŋgao dâŋ ʒiŋucmanasu biric emeŋ:
‘No sambâŋko fepemu,
ehuc Anuture bâpiŋ faicnao eri ŋeŋe‐nane bâfeŋnerâ hepe ŋeocmu;
nemu jaŋere tutumaŋ tiki faic mâreŋ qaŋeŋnao ŋekac ira hâcne waha
ŋepemu.

14No karorac jâuru‐fârerâ fezepac,
ehuc Femicne sâko ere sâc bâfuazepac.’

15 Ʒi ine hâmoc haeo tuŋgukicne,
nombâŋ fâhâŋnao hâcne.

16 Eme mârâc honecgumbiŋzi hone dendeŋguhuc
ʒiŋucmanasuhuc muniŋmu:
‘Mume mâreŋ qiriŋ qawec
erâ ŋicwofuŋ â gurufâc‐jeŋic jaŋe ɋarac ɋarac qambiŋ ŋic keci hâcne
me?

17 Eki hâcnemâreŋ sâkomâreŋ ima bawec
â hae sâko ŋerawec i heroc qâropiewec,
â kâpâcwâru ŋicfâc‐ticne hae mâreŋ‐jeŋicko risieniŋte moc mi mana‐
jarewec.’

18 Ŋic gurune gurune ŋicwofuŋfâc‐jeŋic sasawa jaŋe ʒâŋe biŋe‐jeŋic mi
omaeha

ʒâŋeruŋ‐jeŋic sâc foraŋgopieŋ.
19Go ine ʒâŋeruŋgaomâcne, jâcgitecne batara behec ekicne

irec sâc jaha taicko behecgukicne;
ehame qâhâmoc‐jopakicne â sâqezi âkec‐jopakicne jaŋe
qofacguŋgopieŋ,

wiac âsu gârecne âte gâreckekicne qânâ nombâŋko behepie huekac irec
sâc.

20Go hae mâreŋge sipirickemeŋte â gurufâcge qâhâmoc‐jopameŋte
ŋicwofuŋ âgofâcge jaŋehec ʒâŋeruŋkomâmâc fofo i mi ecmu.

“Sâqocne bapa ɋâricfâc‐jeŋic jaŋere ʒâŋemocwâcmi mujâmbâŋkezo.

21Mamac‐jeŋic ere hehesicte erâ
ŋokâfâcne qâhâmoc‐jopazore wiac emoc bâmoc eniŋ,
jaŋemocwâc faharerâ mâreŋ rauckenʒipiŋte
â fic hae epie mâreŋ sâkomâreŋ sâcke‐fârezacte.”

22 “No faharerâ râsi ejarezepac,” Anutu Tâpiri Ɋuŋɋasaŋ Wofuŋ ere dâŋ
iŋuc. “No Babe haere ʒâŋe â ŋic ʒanʒaŋne mecne erâ naru motec apa
ŋosa mecne jaŋe bâsirowec‐jopazepac,” Wofuŋte dâŋ iŋuc. 23 “Noni hae i
hetikiepe homa jaŋere fic hae ezejec, ehame sohoŋ fuarâ fozejec, erâ no
sisipiricte oofaŋzi ofaŋne behec ecnepe omaezejec,” Anutu TâpiriɊuŋɋasaŋ
Wofuŋ ere dâŋ iŋuc.

Asiria e sisipiricte biŋemucnekicne
24Anutu Tâpiri Ɋuŋɋasaŋ Wofuŋ e ʒiŋucmujomirehuc mupaŋkewec:

“Jâmbomac, no dâŋmana biric epo i deŋkezejec,
erâ mupaŋkepo sâc i fârine fua‐fârezejec!

25No Asiria ŋicmâreŋ‐naneo jukac e henʒaŋnezepac
â tiki‐naneo âtenʒaŋnezepac;
eme ŋic qâhuc‐jopahuc tagi fai‐jeŋicko râewec i bârâriezo
â ɋawe‐jeŋicko reŋ râewec i wâc qatarazo.”

26Mâreŋ sâkomâreŋ irec mumupaŋ mukicne ine hâcne
â Wofuŋzi ŋic gurune gurune jaŋerao tâpiri‐ticne bataniŋkeekac ine
hâcne.

27Oc, Anutu Tâpiri Ɋuŋɋasaŋ Wofuŋ e dâŋ iŋucmupaŋkewecte
mozi moc qame wahaocmu?
Erâ meticne bâfeŋnekicne
i mozi mume wahaocmu?
Filisa ŋic jaŋere okacdâŋmufuakicne

28Ŋicwofuŋ Ahaʒi hâmowec jara dameŋ ira bararuŋ dâŋ kecʒiŋuc fuawec:

29 “Filisa mâreŋ sâko, go ɋaruczi qa bâʒâic egarewec
ɋaruc i herickewecte ʒeri mi ezemec,
ʒiŋucte: Homare bumaŋkonec qotâ moc fuaocmu
â ere ɋâriczi sopâc homa sopinehec fuaocmu.

30Dameŋ ira qarâ suriŋne jaŋe tiki‐naneo nânâ nâhuc juniŋmu,
â hapetac jaŋe wama faio juhâmoniŋmu;
ɋâricfâcge jaŋe ine mupe nânâre hâmo sipiric eniŋmu
â ʒanʒaŋnefâcge jaŋe qâhâmoc‐jopapemu.

31Motâc sâko, go kio wâuŋa ec;
hae sâko go owa ruruckec,
Filisa mâreŋ sâko, go ɋarac ɋarac qac!
Faic mâreŋkonec hosâc ware fisikac hâcne,
â momori jaŋeraonec moczi betaŋkerâ gurufâc‐ticne moc mi behec‐
jopaocmu.”

32Qâpuc jaŋeraonec kiŋaŋ ware fisimbiŋ
jaŋe dâŋ weniŋuc bâtikie‐jarezo?
“Wofuŋ e Zioŋ haere wâtuŋ râeme huwec,
eme maŋnao gurufâc‐ticne tac qararacne jaŋe soŋkerâ juniŋmu.”

15
Moabi ŋic jaŋere okacdâŋ

1Ojai, Arimoabi hae i ŋafemocjahao ima samaki bapie omaewec i!
Ojai, Kirimoabi hae i ŋafemocjahao ima samaki bapie omaewec!

2Diboŋ hae rune jaŋe kio wâwâsic eniŋte
bâzi ririkere tikio feŋgopieŋ;
Moabi rune jaŋe Nebo tikio â Medeba
ira kio wâuŋa eŋgopieŋ.
Qizec‐jeŋic ropie utu pârâc sasawa fuawec,
â mecʒâwâ‐jeŋic i hefârekicne jaha.

3Mateŋ qonaŋkerâ hae hata‐jeŋicko jueŋgopieŋ;
ficbupu‐jeŋickomecne, furi bapa tomao mecne
busâqoc fuame ʒeŋgoma kisâko kioŋgopieŋ.

4Hesiboŋ â Eleale haeo kio owa epie
fânâŋne rakume Jahazi haeo manaŋgopieŋ;
irec Moabi momorifâcne jaŋe jâjâwâckepiemaŋjeŋic gâckekac.

5MaŋnaneziMoabire erâ kio owa ekac,
fekicnefâc‐ticne jaŋe wise raku Zoari,
Egela hae namba 3 ira fisiŋgopieŋ.
Ojai, Luhiti tiki hata i kiohuc feŋgopieŋ;
ojai, Horonaim hata rahuc ima qaqa fuawec
irec kio owa eŋgopieŋ hâcne.

6Ojai, Nimirim haere opâzi
ʒicke kereŋ eme mâreŋ burocne fuakac;
eme sopâczi hâmo ɋaŋac ekac
â monʒaŋ wiac ururuckekac
erâ kecɋaŋ geune i omaekac.

7 Irec nânâ mafa â huhure wiac fojarewec
i ame susuckerâ Kakikic opâ fotâcnembiŋ.

8Ojai, kio owazi Moabi mâreŋ râreckehuc fokac,
â ki uu‐jeŋicte fânâŋzi raku Egelaim â Bere‐Elim hae ira fisikac.

9 Jei, Dimoŋte opâ i soczi fusucmakac,
eme no sifu mupe Dimoŋ wiac moc ʒuhuckerâ fuacneocmu i kecʒiŋuc:
Moabi wisekicnefâc‐ticne
â mâreŋ irec ŋic uucne
jaŋe laioŋ moc fua‐jareocmu hâcne.

16
1Mâreŋ ŋicwofuŋte lama amec‐jopa ranʒepieŋ,

ehuc Sela hae mâreŋkonec tuhu mâreŋ fotâcne raku
Zioŋte otâ ere tikio fisinʒepieŋ.

2Moabi otâfâcne jaŋe wipezi fururuc qahuc kosa rac warec eeŋgopieŋ,
me sareŋkonec jâpec‐jopakicne irec sâcko
Aronoŋ opâ fotâcneeŋgopieŋko siŋsaŋ qarâ juniŋmu.

3 “Go dâŋmu biric enârehucmumutiŋ gie bac;
mumucge mutecne ʒoaŋ ɋaɋacko ŋafe iŋucne ezejec;
eha jopa jâpec ejarekicne jaŋe soŋjopazemec,
â wisehuc juŋgopieŋ jaŋemi mac mufuac‐jopazemec.

4Moabi mâreŋkonec wisekicne
jaŋe ŋondeŋ‐ŋeŋicko jaba juniŋtemana‐jarenʒepieŋ,
â ima qaqa ere erâ huec sanaŋ ejarenʒepieŋ.
Eme guguriŋfâc‐jeŋic jaŋe omaepie ima bapa tarame
ŋicbomboŋ ejarehuc jumbiŋzimâreŋ beherâ ratâmireniŋmu.

5 Eme maŋjauŋte ŋesiŋko eri ŋeŋemoc fuarâ
Dawidire qoruc bozeo ŋeha
fainao mumutara ŋic ŋeocmu
e siocmâc juhuc mumutiŋte henʒiriŋnehuc
tiŋne juju fuarâ foocte ʒoɋac bâfuaocmu.”

6NâŋeMoabi sahac fefe‐ticne hâhâwicne jâmbâŋ
irec biŋemanambeŋ,
maŋfefe, sâke bâbâc, pepec penaroŋ
â jawadâŋ‐ticne irec biŋe hâcne.

7 Irec Moabi jaŋe jaŋaczia kio owa eec eniŋ,
jaŋe ʒeŋgoma kio owa eniŋ.
Ehuc Kiri‐Heresi haeonec nânâ poroŋ waiŋ hândâŋnehec
irec mu heŋɋâŋ ehuc busâqocmananiŋ!

8 Eme Hesiboŋte jufu gie, Sibema irec waiŋ gie i hâmo ɋaŋac ewec;
tieŋ taeŋne haŋ barâ raku Jazereo mecne,
mâreŋ burocnao mecne fisiwec,
â qaŋeŋne qaratierâ hâwec fotâcnewec
i ŋicne ŋicne fekicnefâc‐jeŋic jaŋe âte tâcnembiŋ.

9No irec hâcne Jazere ŋic jaŋehec
Sibema waiŋ fuŋqizecnere ki mamakuc ekopac,
â Hesiboŋ â Eleale hae ŋohe ʒâŋeuc‐nanezi rua‐ŋactekopac,
i fâri fufua â qa roro dameŋko
râsi jaŋere saoreŋ fuawec irec.

10 Eme jufu gieo ʒeri â bubiaŋ i omaewec,
â waiŋ gieo ʒeri gae â semuja mocwâcmi heeŋgopieŋ;
waiŋ bapa ŋic jaŋe waiŋ hândâŋne
oto sâkoomocwâcmi âte pisickeeŋgopieŋ,
â qa roro ŋic jaŋere ʒeri fânâŋ i bâniniŋkekicne.

11 Irec maŋnaneziMoabire erâ
mimi ŋokac iŋucne ki mamakuc ekac;
â bunane Kiri‐Heresi ere erâ sâqorekac.

12EmeMoabi jaŋe tikio ferâ taha bapa gie samarierâ baniŋmuome nemu
ufuŋko raʒirâ nunumu gie baniŋmuo ine sifu bâipieniŋmu.

13 Wofuŋzi mârâc jaha Moabire dâŋ muwec ine hâcne. 14 Miŋecgac ine
Wofuŋzi kecʒiŋuc mukac: “Jara jahec â moc, gie motec jaŋere jara dameŋ
iŋucne, i tarame Moabire tâpiri â ŋicfâc‐ticne guru sâko jaŋere ʒare waha‐
jâmbâŋkeme ŋic ʒanʒaŋne â betaŋkekicne sawa juniŋmu!”

17
Damasko haere okacdâŋ

1Manaŋgopieŋ, Damasko i hae fârimocwâcmi ŋeŋe

ʒaŋkerâ sesuctac fuarâ foocmu.
2Hae piticfâc‐ticne gâcne ŋerakac

i wâc sesuctac jaha fosanaŋkehuc qowi hae eocmu,
ehame jaŋe ira juhapie
moczi moc mi jâpec‐jopaocmu.

3 Eferaim huec sanaŋ‐jeŋic i omae‐jareocmu
â Damasko rune ŋicwofuŋ juju‐jeŋic iŋuc jaha;
eme Israe ŋic jaŋere tâpiri wahawec
irec sâc jaha Aram ŋic ʒanʒaŋne jaŋere wahaocmu,
Anutu Tâpiri Ɋuŋɋasaŋ Wofuŋ ere dâŋ iŋuc.
Israe ŋic jaŋeremumutara dâŋ

4 Eme dameŋ ira Jakobore ʒâŋe biŋe qaʒueocmu,
â sahac opâ‐ticne kereŋkeme siec sawa eocmu.

5Qa roro ŋic e padi kikene
meticnezi bâturerâ fârine hetâcneekac
irec sâc fuaocmu;
me ŋicmoczi Refaim wâcko
padi kikene ro nusec eocmu
irec sâc jaha fuaocmu.

6 Fârine bâtirikicne ʒâhec ro nusec ee
ine afecne mac;
oliwa jâc itiriŋkepie
fârine gâcne sâko waha‐fâreme
jâc botâŋnao hândâŋne 2 me 3 â tieŋnao 4 me 5
irec sâc sawa mac ŋeocmu;
Wofuŋ, Israere Anutu ere dâŋ iŋuc.

7Dameŋ ira mâreŋŋic jaŋe bâbâfua‐jeŋic ʒâŋitahuc Israere Tiri rune erao
ʒâŋe finiŋmu. 8 Jaŋe alata wiac, jaŋe jaŋacne meɋâreŋ hâcne, i mocwâc
honepie fârine mi eocmu, â mejeŋiczi metâ wiac bambiŋ, Asera irec ɋâŋ
qâqâtâc â ʒoaŋ nemure wâtuŋ ira wâc ʒâŋemi finiŋmu.

9Dameŋ ira hae sanaŋ‐jeŋic sesuctac foraniŋmu i Hiwiŋic âAmori ŋic jaŋe
hae‐jeŋic Israe ŋic jaŋere erâ behepie sesuctac forambiŋ irec sâc; mâreŋ
niniŋ siarereŋ foocmu hâcne.
10 I ʒiŋucte: Go bâbâpiaŋge Anutu ere nikecguwec,

ehuc qânâ sanaŋ â tâpirige irec wâcmi manasumeŋ;
irec ʒariŋ gie biaŋne bazo murâ bac,
â mâreŋ furunaonec ukicne rorâ râezomurâ râec.

11 Eme saracmu ʒoaŋ ijaha bâsokacmumecne
â ukicne râekic i furictea ecnetec âri qaocmu mecne
erâ sifu ʒârâ hâriŋ â ʒâic busâqocmi tatarane fuaocmu
dameŋ ira fârine basacmu.

12 Jei, ŋic gurune gurune jaŋere kike quruŋ
i hâweczi fânâŋkeekac irec sâc fuakac;
â ŋicne ŋicne ojowa‐jeŋic
i opâ rumizi fânâŋkeekac irec sâc.

13Ŋicne ŋicne ojowa‐jeŋic i opâ sâko bocjaha
fânâŋkeeŋgopieŋ irec sâc fuakac;

Wofuŋzi ine dâŋmujareme taicko wiseniŋmu,
mâŋâŋzi tikio jawa wiac bawiseekac irec sâc,
â ʒâʒâkiriŋ mâŋâŋzi rufe ficne sueme feekac iŋucne.

14Opoŋ, owâ ririŋte wiac hâhâwicne fuakac,
hae mi fure taniŋkeha biac omaeŋgopieŋ.
Wiac‐nâŋec kâŋgâc nâwoc rohuc ʒika qaeŋgopieŋ
jaŋe okacne iŋuc fua‐jareocmu,
â fiuc serereŋ enâreeŋgopieŋ
jaŋe katucne ijaha fua‐jareocmu.

18
Etiopia mâreŋte findaŋdâŋ

1 Jei, Etiopiare opâ sâko ocniŋucnaomâreŋ fokac,
i gisic jaŋere fakec fânâŋzi sâcke‐fâreekac.

2Mâreŋ i hâcne kiŋaŋŋicfâc‐ticne Nilu opâ hatao sorec‐jopame
woke papacne irec faio opâ bâjâpehuc raeŋgopieŋ.
Hata kiŋaŋ kike afec,
ŋoŋe ŋic ʒoricne â sahac fâsâc jaŋerao raniŋ,
ʒorickonec â bembeŋkoneczi hâhâwic bajareeŋgopieŋ,
tâpiri wânʒâŋ â ima bapa‐jeŋichec
â opâ sâkozimâreŋ‐jeŋic qâfâuckekac
ŋic i jaŋerao hâcne raniŋ.

3Mâreŋ sâkomâreŋ ŋecjucfâc‐ticne sasawa
â mâreŋnemâreŋne juraŋgopieŋ ŋoŋe
tikio ma âkendâŋnepie domakac ira ʒâŋe fipie razejec,
â qeŋ qapie hazec râenʒepieŋ.

4Wofuŋ e kecʒiŋuc nazawec hâcne:
“Ʒoaŋ ɋaɋacko sawazi gerec gerec baekac,
me qa roro dameŋte fârorocko hoe sisicte karorac ŋeekac,
no irec sâcko ŋeŋe‐naneo aimuŋ ŋehuc ʒâŋe fipemu.”

5 Eme qa roro dameŋ mi maickeha
âri qaqa dameŋ tarame
waiŋ hândâŋ qeuezo eha
ine runezi tieŋne sâqezi hetâcneocmu
â qaŋeŋne hetâcne behec eocmu.

6 Jaŋe ʒeŋgoma tikio tucwipe
â mâreŋko jueŋgopieŋ qowi jaŋere nânâ eniŋmu;
eme wipe jaŋe ʒoaŋ dameŋko
â mâreŋ qowi sasawa jaŋemâmâteŋ dameŋko
ira ju fofo eniŋmu.

7Dameŋ ira ine ŋic ʒoricne â sahac fâsâc,
jaŋe Anutu Tâpiri Ɋuŋɋasaŋ Wofuŋ taha bafisicneniŋmu;
ʒorickoneczi mecne bembeŋkoneczimecne
hâhâwic bajareeŋgopieŋ,
tâpiri wânʒâŋ â ima bapa‐jeŋichec,
opâ sâkozimâreŋ‐jeŋic qâfâuckekac
ŋicguru i jaŋe Zioŋ tikio,

Anutu Tâpiri Ɋuŋɋasaŋ Wofuŋ ere ʒâŋe fokacko
iŋuc eniŋmu hâcne.

19
Aigita mâreŋte okacdâŋ

1Honeniŋ,Wofuŋ e karorac gagasac‐ticnehec
irec faio ŋehuc ra Aigita mâreŋko fisikac.
Fisime Aigitare nemufâc jaŋe ere maio
ɋarac ɋarac qaniŋmu;
â Aigita ŋic jaŋemaŋjeŋic omaeocmu.

2 Eme no Aigita ŋic jaŋe suru jâiŋ ejarepe
jaŋackoaŋ rârâsi eniŋmu,
ehuc hahac ɋa â âgo bago
â haene haene â ŋic gurune gurune
jaŋe jaŋaczia qaqac eniŋmu hâcne.

3 Iŋuc ehuc Aigita ŋic hâbi‐jeŋic goroŋkeocmu
â mumupaŋ‐jeŋic qape wahame nemu â qaŋgec bapa,
bawe â faŋfaŋ mu wioc ejarenʒepieŋ.

4 Eme no Aigita ŋic jaŋe bomboŋ râŋgeŋ bârâŋgeŋnemoc
ere meo râec‐jopapemu;
eme ŋicwofuŋ ʒâʒâicnemoczi bomboŋ ejareocmu,
Wofuŋ, Anutu Tâpiri Ɋuŋɋasaŋ Wofuŋ nore dâŋ iŋuc.

5Nilu opâ sâkozi fâre wahame ʒicke kereŋ eocmu;
6 eme opâ hatane hatane jaŋe âsu finiŋmu,

â Aigita opâ sâko jaŋe ʒickerâ kereŋ seŋseŋkeniŋmu,
ehame saparac â ʒamac ʒamac i hâmo qanʒaraŋ eocmu.

7Nilu opâ micnao kânoŋ bapa wiac â wiac gâcne sarakicne
sasawa i hâmo ʒaŋ eha mâŋâŋzi ficne sueme tâtie‐fâreocmu.

8 Eme qowi gie bapa ŋic jaŋe ki mamakuc eniŋmu,
â hawic‐jeŋic opâo behe jumbieŋ
jaŋe harac huacbuc eniŋmu.

9Gec siŋiŋ baeŋgopieŋ jaŋe qurutuaniŋmu
â he wiac fueŋgopieŋ jaŋe weaŋkeniŋmu.

10Wiac irec gie bapa ŋic jaŋe busâqocmananiŋmu
â moneŋ gie baeŋgopieŋ jaŋe buheric ejareocmu.

11 Zoaŋ haere ŋic fekicne ŋoŋe ŋicmutuc matacne,
â Farao dâŋte babaficfâc‐ticne ŋoŋe ŋicgurumaŋ tâmiric.
Ŋoŋe fuŋne weniŋucte Farao ʒiŋuc âzâcneeŋgopieŋ:
“No mamana ŋic jaŋeraonec fuapo,
no ŋicwofuŋ esecne jumbiŋ jaŋere ɋâric.”

12Mamana ŋicfâcge jaŋe weni?
Jaŋe Anutu Tâpiri Ɋuŋɋasaŋ Wofuŋzi
Aigita mâreŋte dâŋmupaŋkewec
i mufua‐garehuc gazaniŋ me!

13 Zoaŋ haere ŋic fekicne jaŋe ŋicmutucne embiŋ,
â Memfisi haere ŋic fekicne jaŋe eatuc‐jopakicne;
Aigita ŋic gurune gurune micnefâc‐jeŋic

jaŋe ŋicfâc‐jeŋic ejarepie qâsoriembiŋ.
14Wofuŋ e maŋsifuc bâfua‐jarewec;

eme jaŋe ŋicfâc‐jeŋic bânie‐jarepie
eebapa‐jeŋic sifuckeekac,
ine ŋicmoczi opâ momori nâkumaŋne sifuckeme
maŋuhuc biric boroc eekac irec sâc eeŋgopieŋ.

15 Eme Aigita mâreŋte ŋic ʒâŋe biŋehecme ʒâŋe biŋe tâmiric
jaŋe gie moc ʒuhuckerâ bapa i mi eniŋmu.

16 Dameŋ ira Aigita ŋic jaŋe ŋokac iŋucne eniŋmu, eha Anutu
Tâpiri Ɋuŋɋasaŋ Wofuŋzi meticne fotariehuc jaŋeraopec bâfeŋneme bipic
tara‐ jareha hâwic‐jopaocmu. 17 Eme Aigita ŋic jaŋe Juda mâreŋte
manapie hâhâwicne eocmu; ehame Juda mâreŋte manasu‐ jarepie sâc
hâwic‐jopaocmu, i Anutu Tâpiri ɊuŋɋasaŋWofuŋzi dâŋmupaŋkewec fokac
irec.

18 Dameŋ ira Aigita mâreŋko hae sâko 5 irec rune jaŋe Kanaaŋte
dâŋmarac eniŋmu, ehuc Anutu TâpiriɊuŋɋasaŋWofuŋ ere biŋe erâ juniŋte
mujomireniŋmu; hae i jaŋeraonecmoc irec ʒâŋe Ʒoaŋ Hae muniŋmu.

19 Dameŋ ira Aigita mâreŋ wâmbuŋnao Wofuŋte alata moc ŋeocmu
â qaŋeŋnao Wofuŋte qânâ wâtuŋ moc domaocmu. 20 Izi hâcne Aigita
mâreŋko Anutu Tâpiri Ɋuŋɋasaŋ Wofuŋ ere ma â mumutaniŋ eocmu; eme
fific guguriŋfâc‐jeŋic jaŋere erâ Wofuŋ wira wâwâsic ecnepie babafic moc
sore‐jareocmu, eme eki juju gie bahuc batarac‐jopaocmu. 21 Eme Wofuŋ
e fuŋne‐ticne Aigita ŋic bataniŋke‐jareme Aigita jaŋe dameŋ ira Wofuŋ
hone taraniŋmu, erâ bâzi rikecnerâ taha bacnehuc kiŋaŋ qacneniŋmu
â Wofuŋtao dâŋ mupaŋkerâ fârine bâfuaniŋmu wâc. 22 Eme Wofuŋ e
Aigita ŋic jopaocmu, joparâ wâc bâmiriŋ‐ jopaocmu; eme jaŋe Wofuŋtao
risieniŋmu; eki ine mu huacbuc‐jeŋicmanarâ bâpiaŋ‐jopaocmu.

23 Dameŋ ira Aigita mâreŋkonec hata moc fuarâ raku Asiria mâreŋko
fisiocmu, ehame Asiria ŋic â Aigita ŋic jaŋe iiqic ehuc juniŋmu, ehuc
qâturerâ Wofuŋ kiŋaŋ qacnehuc juniŋmu.

24 Dameŋ ira Israezi Aigita â Asiria qâtec‐jofahuc guru namba 3
eocmu, ehuc mâreŋ wâmbuŋnao jambuŋhec juocmu. 25 Eme Anutu Tâpiri
Ɋuŋɋasaŋ Wofuŋzi ʒiŋuc muhuc jambuŋ‐jopaocmu: “Aigita ŋicguru‐nane
â Asiria meqâreŋ‐nane â Israe ŋic fuŋfuŋfâc‐nane ŋoŋerao jambuŋ‐nanezi
fotâcnerâ fozejec.”

20
Asiria ŋic jaŋe Aigita â Etiopia mâreŋ rauc‐jofaniŋmu

1 Asiria ŋicwofuŋ Saragoŋzi momori jaŋere micne sâko soreme Asidode
haeo fisirâ somâckerâ ro rauc ewec. 2 Dameŋ ira Wofuŋzi Jesaja, Amozire
ŋokâ hâcne, dâŋ ʒiŋuc âzâcnewec: “Ajoc, go qorucge qatarac â kikehuhuge
heunuckec!” Eme iŋuc erâ qoruc tâmiric â kikehuhu tâmiric mâc juwec.
3 Eme Wofuŋzi ʒiŋuc muwec: “Kiŋaŋŋic‐nane Jesaja e jara 3 qoruc â
kikehuhu tâmiric mâc juwec, izi Aigita â Etiopia mâreŋ jahere ma â sowi
ewec. 4 Irec sâcko Asiria ŋicwofuŋzi Aigita ŋic ʒikao rocjopakicne â Etiopia
ŋic kâpâcwârure biŋe mucjopakicne jaŋe bacjopa raocmu, socɋâri mecne
ŋic ŋokac qizecne mecne, qoruc â kikehuhu tâmiric biuctac jâmbâŋ; i Aigita

ŋic jaŋerao mimi fuaocte iŋuc eocmu. 5 Eme Etiopia mâreŋte ʒâŋe fifi
jumbiŋ â Aigitamâreŋtemanapie fefene ewec jaŋemâreŋ i jahere erâ bipic
tara‐ jareme mimieniŋmu. 6 Eme hâwecmecko ʒira juraŋgopieŋzi dameŋ
ira kecʒiŋuc muniŋmu: ‘Ojai, Asiria ŋicwofuŋte meonec batarac‐nâponiŋte
jâcsanaŋfâc‐nâŋec mujarehuc ra mu wâwâsic ejarembeŋ jaŋe wiac iŋucne
fua‐jarewecko nâŋâckoaŋ weniŋuc erâ sâcne wisenaŋmu?’ ”

21
Hâwecmâreŋ burocnere okacdâŋ

1 Ʒâʒâkiriŋ mâŋâŋ hâhâwicne juwic mâreŋkonec ware fisiekac
irec sâckomâreŋ burocnaonec,
â mâreŋ sâqocnaonec wiac moc fisikac.

2 Ʒâŋe‐nane bâtâcneme wiac hâhâwicne kecʒiŋuc honepo:
Soroŋ qaqazi soroŋ qaocmu
â ima qaqazi ima qaocmu.
Elam, go ware fec, Media go somâ râec!
Babe haere erâ harac huacbuc ee i bâniniŋke‐fârezepac.

3 Irec buʒâic enarekac i ŋokac gozi kicjopame ʒâicmanaeŋgopieŋ irec sâc;
no wiac i hone manac erâ maŋnane gâckeme bipic‐nane tarakac.

4Maŋnane fâfârekac, bipic‐nane tarame weaŋkekopac;
no mârâc jaha owâ ririŋtemanape biaŋke jujec
miŋecgac ine manape hâhâwicne ekac.

5 Tiwâ ʒepe bâmockeeŋgopieŋ,
fofo rumackeeŋgopieŋ,
nânâ opâ nâeŋgopieŋ.
Ajoc, ŋic fekicne ŋoŋe faharerâ
maro saŋ jâwec ruacneniŋ!

6Wofuŋ e ʒiŋuc nazawec hâcne:
“Go ra ruc bapa ŋic âzâcnetec domahuc
wiac honeocmu sâcmufuazejec.

7 Ehuc ŋic jajaheczi becâsic jajahecko ŋehuc hehendeŋ wareŋgopieŋ,
me doŋgi birinehec me kamele birinehec,
iŋuc honec‐joparâ hazec râe‐jâmbâŋkezejec.”

8 Eme honec‐jopaweczi ʒiŋucmuhuc owackewec:
“O Wofuŋ, no ruc bapa ficko ʒoaŋ ʒora domaekopac
â dodoma‐naneo domahuc ŋafe sâc ʒâŋe fihuc juekopac.

9 Erâ manaŋgopieŋ, becâsicko ŋic jajahec
jajaheczi hehendeŋ ware fisiŋgopieŋ.”
Iŋucmurâ muwec: “Babe hae sâko tâtiewec,
tâtie‐jâmbâŋkewec hâcne;
ehame nemufâc‐ticne jaŋere ɋâŋ qâqâtâc i mâreŋko
henʒaŋ qanʒaŋ‐jopa‐fârekicne.”

10O ŋicfâc‐nane sipiric‐ŋopakicne â âtenʒaŋ‐ŋopakicne,
Anutu Tâpiri Ɋuŋɋasaŋ Wofuŋ, Israere Anutu
eraonec dâŋmanapo i hâcnemufua‐ŋarekopac.
Edom mâreŋte okacdâŋ

11 Seiri mâreŋkonec ŋicmoczi ʒiŋuc wira‐narekac:
“Ruc bapa ŋic, ŋafe bembeŋneme ʒoricne fokac?

Ruc bapa ŋic, ŋafe biac taraocmu me?”
12 Ruc bapa ŋiczimuwec:

“Hae i furezo ekac;
erâ dapâc fokac jaha.
Ŋoŋewiac irec me irec manazo murâ mocwâc risie ware wionʒepieŋ.”
Arabia mâreŋte okacdâŋ

13Dedaŋ ŋic, Arabia mâreŋ fotâcnehuc jueŋgopieŋ
ŋoŋe hae ŋafeme kâte qâhâcko waha guŋ fonʒepieŋ.

14O Tema mâreŋ rune,
ŋoŋe opâre hâmoŋgopieŋ
jaŋe opâ gumec‐jopanʒepieŋ,
â wisehuc juŋgopieŋ
jaŋe nânâ jare gumec enʒepieŋ.

15 Jaŋe ʒikare wiseŋgopieŋ,
sâqe unuckekicne â tepe âpârekicne
â ʒikare tâpiri wânʒâŋ irec wiseŋgopieŋ hâcne.

16 Irec Wofuŋ e ʒiŋuc nazawec: “Jara moc, kiŋaŋ qaqa jaŋere jara dameŋ
iŋucne, i tarazo eha Kedara ŋic ɋuŋɋasaŋ‐jeŋic sasawa omaeocmu. 17 Eme
Kedara ŋicguru tepeŋicfâc‐jeŋic nâfocne juniŋmu jaŋere ʒare i afecne mac.”
Wofuŋ, Israere Anutu eki iŋucmuwec hâcne.

22
Findaŋdâŋmamana wâneŋ irec okacdâŋ

1Ŋoŋe weniŋuc eŋareme ficbupuo fefârembiŋ,
2 hae‐ŋeŋic ojowa â fânâŋ sâkozi fusucmaekac

â ficsanaŋ‐ŋeŋicko ʒeri sâko foekac ŋoŋe.
Qâhâmoc‐jopakicnefâc‐ŋeŋic
jaŋe sâqezimi âke hâmoc‐jopawec
â ʒikao mi jopakicne.

3Micnefâcge jaŋe sasawa wise‐fârembiŋ,
jaŋe tepe moc mi qâtâcnehapie kâpâcwâru bacjopakicne,
â momorifâcge jaŋe ʒoricko wise‐bipiehapie
rocjoparâ niŋgiŋ‐jopa‐fârembiŋ.

4 Irec ʒiŋucmukopac: “Norao mi fipie wareoc,
no ki kâcɋene kiozo ekopac;
ŋoŋe ŋicfâc‐nane sipiric‐jopakicne
irec mu bâmiriŋ enareniŋte ʒoɋacmi eniŋ!”

5Wofuŋ, Anutu Tâpiri Ɋuŋɋasaŋ Wofuŋ eki hâcnemume
ʒoaŋ mocko findaŋdâŋmamana wâneŋ ira
bipic tatara â ima qaqa
â maŋ bâsifuc‐ticnehec fuaocmu;
ehame qânâsac herickeocmu
â tikiopec owa sâko fuaocmu.

6 Eme Elamŋic jaŋe
tepe motec‐jeŋic biac hâniŋko râepie hume
keretac â becâsichec warehuc juŋgopieŋ,

â Kiriŋic jaŋemaro‐jeŋic sicnepie hukac.
7 Irec ʒiŋuc fuaocmu:

Wâneŋ biaŋge i ʒikare keretaczi fusucmaocmu
â momori becâsicko rarazi haesacte motâckopec
birickehuc domaniŋmu.

8 Ehame Judazi ŋeŋezic‐ticne basaocmu.

Ehuc dameŋ ira kâte bozeo ʒikare rowaŋ fokacko ʒâŋe fiocmu. 9 Eme
Dawidire hae sâko irec qânâsac i fâucke ʒaŋ eme hawecne bocjaha
fuame hone bâpiaŋ embiŋ â juwic riqickonec opâ fiambiŋ. 10 Erâ
Jerusalemte ficbiri woserâ qânâsac bâpiaŋkehuc basanaŋkeniŋte fic wiac
gâcneheropiembiŋ. 11Erâ qânâsac jajahec jahere ŋondeŋko riqic raŋɋanere
opâzi qâzuckeocte nombâŋ moc rombiŋ. Ehuc wiac i fuaocte giene
bawec erao ʒâŋe mi fimbiŋ â i bâfuaocte mârâc mana biric ewec ere mi
manasumbiŋ.
12Anutu Tâpiri Ɋuŋɋasaŋ Wofuŋ, Anutu hâcne,

eki dameŋ ira kio wâwâsic â mu mamakuc eniŋte
â qizec susuc bâtâcneniŋte
â târuzimateŋ barâ hepie huocte muŋarewec.

13Ŋoŋe ine aŋac ʒeri faio juhuc
lama bulimakao qa hezuc ejarehuc
tiwâ bâzi â waiŋ opâ nâhuc
ʒiŋucmuŋgopieŋ i: “Tomâcko hâmonaŋmure
nânâ opâ nâjâmbâŋkezo!”

14 Irec Anutu Tâpiri Ɋuŋɋasaŋ Wofuŋzi
dâŋ kecʒiŋucmume hazec‐naneo hume manapo:
“Kiŋ bahac keci jâmbomacmoc mi ŋowac rozo,
foŋareha jaha hâmonʒepieŋ!”
Anutu Tâpiri Ɋuŋɋasaŋ Wofuŋ e iŋucmuwec.
Eliakimzi Sebena âkehockeocmu

15 Anutu Tâpiri Ɋuŋɋasaŋ Wofuŋzi kecʒiŋuc muwec: “Ajoc, go soŋaŋ
keci, ʒâŋene Sebena, fic wiac soŋaŋkehuc juekac erao rarâ ʒiŋuc âzâcnec:
16 Go fuŋne wemocte ʒira juekic â mozi ʒira jugareme mutec ʒâŋeruŋ
moc gore biŋe gufumbiŋ? Goki wama faio focmurâ mutec mâreŋ facnao,
qânâ hâŋko ʒâŋeruŋge gufumbiŋ i. 17 Manakic, Wofuŋ e ŋic qac momori
go wânʒâŋnehec tuŋguocmu erâ wâc sanaŋne rocguocmu. 18 Rocgurâ
bârusucgume bali iŋucne etec wicgume mâreŋ qaratiekicnao racmu. Bom-
boŋgere kikefuŋ mimi qaqa ejareekic ŋic go mâreŋ ira hâmozemec â
keretacfâcge eri‐ jeŋichec ijaha omaenʒepieŋ. 19 No iŋuc ehuc soŋaŋ
giege gowac rozepac, ehame fekicne jujuge omae‐garezejec. 20 No dameŋ
ira kiŋaŋŋic‐nane Eliakim, Hilikiare ŋokâ, e wira hefârec ecnepemu.
21 Erâ gore gie ŋaqi i hecnepe huocmu â gore umbika jomacnehuc guriŋ
bapagere tâpiri ere meo râepe foha Jerusalem hae rune â Judare kikefuŋ
mamac ejarezejec. 22 No Dawidire kikefuŋte ki i ɋawenao ɋetickepe
domaocmu, eme i bajuhuc motâc bâŋgoroŋkememoczi mi basanaŋkeocmu
me basanaŋkeme moczi mi bâŋgoroŋkeocmu. 23 Eme no wâtuŋ iŋucne
mâreŋ sanaŋnao keteŋkepe domazejec, ehuc mamacnere kikefuŋte eri
ŋeŋe erâ ŋezejec. 24 Ehame mamac‐ticnere kikefuŋ sâko irec tagi, naru

motec, apa ŋosa, ʒocŋifec â ocfâc‐ticne, ŋic omane â ʒâŋe biŋehec jaŋe
sasawa erao qohota‐ fâreniŋmu. 25 Irec Anutu Tâpiri Ɋuŋɋasaŋ Wofuŋzi
ʒiŋucmukac: Dameŋ ira mâreŋ sanaŋnaowâtuŋ keteŋkekicne i rândiŋkerâ
waha qaocmu, ehame erao qohotambiŋ jaŋe mâmâc waha qahuc qanʒaŋ‐
jopaocmu, Wofuŋzimuwecte iŋuc fuaocmu.”

23
Tiro â Sidoŋ hae jahere okacdâŋ

1 Tiro haere okacdâŋ.
O Tarasisi woke sâko,
Tiro hae ima bakicnere kio owa eniŋ,
fic hae omae‐fârewec hâcne.
Jaŋe Kipiro nuckonec risiehuc biŋe bâroŋ i manambiŋ.

2Hâwecmecko ŋec juc eeŋgopieŋ
ŋoŋe niniŋkeniŋ!
Sidoŋte âbârâ ŋic hâwec fotâcnehuc jueŋgopieŋ
jaŋemâriri bâfua‐ŋare jumbiŋ.

3 Sihoro opâ mecko wiac nânâne
â Nilu opâ ʒiŋuc ocniŋuc padi jacgoŋ fuawec
i opâ sâko fotâcnehuc Sidoŋ haeo barakicne,
eme ŋicne ŋicne jaŋere furi bapa toma erâ ŋemeŋ.

4 Sidoŋ, go mimiec,
hâwecmecko hae sanaŋ ŋekac izi ʒiŋucmukacte:
“No gozi kicnume naru motec roroc‐jopa i mi epo,
â ŋicmotecme naru ŋokac i wâcmi hone maiŋ ejarehape sokambiŋ.”

5 Tirore biŋe bâroŋzi Aigita mâreŋko fisime
ŋic jaŋemanarâ ɋarac ɋarac qaniŋmu.

6Hâwec fotâcnerâ Tarasisi haeo raniŋ;
hâwecmecko ŋec juc eeŋgopieŋ ŋoŋe kio owa eniŋ!

7Mârâc sasac jaha fuawec
â maŋnao ʒeri sâko fowec
erâ ŋic guru gâcne jaŋehec jaba juocte
kike‐ticnezi ʒoricko rajujec,
hae keci hâcneme?

8 Tiro haezi ŋic gâcne jaŋe eridu tahac‐jopa jujec
â âbârâ ŋicfâcne jaŋe ŋicbomboŋ erâ jujumbieŋ
erâ nareŋ gareŋ gie bapafâcne jaŋere ʒâŋe biŋe fejujec,
ehame hae e wiac i fuacneocte mozi mupaŋkewec?

9Anutu Tâpiri Ɋuŋɋasaŋ Wofuŋ eki mupaŋkewec,
i pepec penaroŋ sasawa qame wahaocte
â mâreŋ sâc boc sâsec‐jopambiŋ
jaŋe ba jawa ejareocte.

10 Tarasisi rune, ŋoŋe niŋgiŋ‐ŋeŋicmocwâcmi fokacte
Nilu opâzi roma baekac irec sâc ehuc
mâreŋ‐ŋeŋic sâcke‐fârenʒepieŋ.

11Wofuŋ e meticne hâweckopec sicneme
ŋicne ŋicne â ŋicwofuŋfâc‐jeŋic
jaŋe ɋarac ɋarac qambiŋ;
e Kanaaŋ mâreŋko ficsanaŋ ŋerawec

i tâtie‐fâreoctemupaŋkewec.
12 Ehuc muwec: “O Sidoŋ rune,

go hâcne ro waha âte egarekicne,
go ʒeri bari mocwâcmi ezemec.
Ajoc, go Kipiro nucko ra juzemec,
eme ira ŋeŋemana wâcmi fua‐garezejec.”

13Manaŋgopieŋ, Asiria jaŋe mâcne, Kaldea ŋic jaŋe hae ima bapie qowi
jaŋere biŋe ewec. Jaŋe somâ bapare ʒae ʒora bapie fewec, erâ ŋicwofuŋ fic
heropierâ hae hetâc qâtâtiembiŋ.
14 Tarasisi woke rune,

ŋoŋe hae sanaŋ‐ŋeŋic ima bakicnere
kio owa eniŋ!

15 Dameŋ ira Tiro haere ninikec fuame jara 70 taraocmu, i ŋicwofuŋ
mocjahare juju dameŋ tinac. Eme jara 70 tarame sasec ŋokac mocte gae
hembiŋko dâŋ fokac irec sâcko Tiro hae fuacneocmu, ine kecʒiŋuc:
16 “Sasec ŋokac nâme ninikec egarekicne

go mimi ŋokac rorâ
hae sâkoo rac warec ehuc ficnezemec
â gae bocjaha hezemec,
eme ŋiczi gore mocwâcmanasunʒepieŋ.”

17 Jara 70 tarame Wofuŋzi Tiro hae manacneha moneŋ gie‐ticnao mocwâc
risieocmu, ehuc mâreŋ sâko mâreŋ irec faio ŋicne ŋicne juraŋgopieŋ
jaŋehec âbârâ gie baocmu. 18 Mâc gie furi i ro qâzuc me râe guruc mi ee
Wofuŋte biŋe qame foocmu; izi Wofuŋtemaio jueŋgopieŋ jaŋe nânâ mâriri
â ŋaqi qoruc biaŋ bâfua‐jarezejec.

24
Wofuŋzimâreŋte dâŋmutarakac

1Manaŋgopieŋ,Wofuŋ e mâreŋ ima bame
tuhu fuarâ foocmu,
ehame mâreŋ hetikiehuc
ŋecjucfâc‐ticne bâtâtiec‐jopaocmu.

2 Eme ŋic omane mecne, taha bapa mecne,
kiŋaŋŋicmecne, bomboŋ‐ticne mecne,
kiŋaŋ ŋokacmecne, ŋokac bomboŋ‐ticne mecne,
âbârâ ŋicmecne, furi bapa ŋicmecne,
wiac jaba babaju mecne, rune mecne,
moneŋ jaba babaju mecne, moneŋ rune mecne
jaŋe sasawa sâcmocjaha fua‐jare‐fâreocmu.

3Mâreŋ i ima bajâmbâŋkeme
tuhu jâmbâŋ fuarâ foocmu;
Wofuŋzi irec dâŋmuwec hâcne.

4Mâreŋ e kereŋkehuc fâucke ʒaŋ ekac,
â mâreŋ sâkomâreŋ e weaŋkehuc bâŋeŋkekac,
erâ mâreŋŋic fekicne jaŋe docke betaŋ eŋgopieŋ.

5Mâreŋ ŋecjucfâc‐ticne jaŋe sâcmutâc â dâŋsanaŋ qatarahuc
ʒâʒâfic fofo sanaŋ hetâcnembiŋ

iŋuc ehuc mâreŋ gâc hecnembiŋ hâcne.
6 Irec Wofuŋzimâreŋ sâweckehame

fainao jueŋgopieŋ jaŋe kiŋjeŋicte okacne fisi‐jareocmu;
ehame mâreŋ ŋecjucfâc‐ticne gâcne sâko sipirickepie
ŋic afecne sawa juniŋmu.

7Waiŋ opâzi sâqorekac,
waiŋ qizecne hâmo ʒaŋ ekac
â bubiaŋ faio jumbiŋ jaŋe ki busâqoc eŋgopieŋ.

8Woŋgâŋ fânâŋ aŋacne i niniŋkekac,
bubiaŋ manaeŋgopieŋ jaŋere ʒeri gae i omaekac
â mimi ŋokac dâŋte bubiaŋ mamana i tarakac.

9 Jaŋe ʒeri gae hehuc waiŋ opâ nânâ i mocwâcmi eniŋmu
â opâ sanaŋ nâeŋgopieŋzimanapie aŋac tâmiric eocmu.

10Hae sâko i ima bakicne sesuctac fokac,
ficticne sasawa ki bafârekicnere
moczi moc sâcnemi feocmu.

11Hae hatao waiŋ opâre ki busâqoc eŋgopieŋ,
bubiaŋ sasawa i tara‐fârewec,
hae sâc aŋac ʒeri fowec i omaewec.

12Hae ima bakicne fokac
â motâc sâko‐ticne henʒaŋ qanʒaŋnekicne.

13Mâreŋte faio ŋic gurune gurune jaŋere ŋondeŋko
oliwa jâc itiriŋkepie hândâŋne wahaekac
irec sâc fuaocmu hâcne,
me waiŋ fâri fufua dameŋ tarame
hândâŋ tiwâne ro nusec eeŋgopieŋ irec sâc.

14Ŋic jaŋemarac fânâŋ‐jeŋic bafehuc ʒeri eŋgopieŋ,
Wofuŋ ɋuŋɋasaŋ‐ticnere semuja hepie
fânâŋne ʒoaŋ huhunaonec ware fisikac.

15 Irec ʒoaŋ wewefunao mâreŋ forakac sâc
Wofuŋ muteŋ bâteŋ ecneniŋ
â hâwec heririŋko
ira Wofuŋ, Israere Anutu ʒâŋe‐ticne muteŋkeniŋ!

16Mâreŋ qaŋeŋnaonecmumuteŋ gae
irec fânâŋ ʒiŋuc wareme manambeŋ:
“Tiŋne rune e mumbiaŋkezo!”
Noni ine mukopac: “No sâqorerâ betaŋkehuc jukopac,
jei, no wenac epe?
Fiuc rorozi fiuc roeŋgopieŋ,
fiuc roro jaŋemomori ehuc fiuc rojâmbâŋkeeŋgopieŋ.”

17Mâreŋ ŋecjucfâc‐ticne ŋoŋere faio wiac hâhâwicne feha
nombâŋ roŋareniŋmu â bitiŋ râe‐ŋareniŋmu.

18 Eme ʒiŋuc fuaocmu:
Moc e wiac hâhâwicnere fânâŋte wiseocmu
e nombâŋko huocmu,
â moc e nombâŋkonec wefuocmu
e bitiŋzi kiocmu.
Hoe micsâko heocte faic motâc aaŋ fokac

â mâreŋte hobeteŋ i qiriŋ qakac hâcne.
19Mâreŋ e fâuckeme hârâc fuakac,

mâreŋ e hahaŋkerâ ʒaŋkekac,
mâreŋ e mâretec qiriŋ qahuc fokac.

20Mâreŋ e ŋicmoc maŋne bibiriwame biric boroc eekac iŋuc eocmu,
me boze burec burec mac bakicne
iŋucne qiriŋ qaocmu,
sindaŋ‐ticnezi bâmâckeme waha qarâ
mocwâc fahareocte eipieocmu.

21 Eme dameŋ ira Wofuŋzi
sambâŋmomori jaŋe sambâŋko ba bâtiŋ ejareocmu
â mâreŋ ŋicwofuŋ jaŋemâreŋko ejareocmu.

22 Ehuc kâpâcwâru ŋic iŋucne hetumaŋ‐joparâ
nombâŋko behec‐jopame huniŋmu
â kâpâcwâru ficko râec‐joparâ
motâc basanaŋkeocmu
eme ʒoaŋ bocjaha tarame dâŋjeŋicmutara‐jareocmu.

23 Iŋuc fuame mosazi bâruŋkeocmu
â ʒoaŋ tatamaczi weaŋkeocmu;
Anutu Tâpiri Ɋuŋɋasaŋ Wofuŋ e ŋicwofuŋ guriŋ bapa gie‐ticne
Zioŋ tikio â Jerusalem haeo fuŋkeocmu hâcne;
ehuc eri qaraweŋ‐ticne
i micnefâcne jaŋeremaio bataniŋkeocmu.

25
Wofuŋ buuruc‐ticnere mumuteŋ gae

1O Wofuŋ, go nore Anutu, no muac baafec egarehuc
ʒâŋegemumbiaŋkekopac;
goki hâcnemâsi fuŋne fuŋne bameŋ
â mârâc jaha mumutâc dâŋmana biric emeŋ
i jâmbomac â fârine jâmbâŋ.

2Goki hâcne hae sâko ima bameŋ,
ficsanaŋ heroc qâropiemeŋ,
râsi jaŋere erific bâsirowemeŋ;
eme mocwâc heɋârehucmi baniŋmu.

3 Irec hâcne ŋicguru tâpiri‐jeŋichec jaŋe sâsecguniŋmu
â ŋicguru qac momori jaŋe hae‐jeŋic sâc araŋ bagareniŋmu.

4Goki hâcne ŋic qarâ suriŋne jaŋere jâcsanaŋ
â hapetac keke suec suec ejarekicne jaŋere huec sanaŋ.
Go hoe mâŋâŋ hâhâwicnere qânâuŋ
â ʒoaŋ fârorocte nâkumuc ejaremeŋ,
i tâpirihec jaŋeremicrombâŋ
hoe micsâkozi fic sâpenao heekac iŋucne tinac,
â mâreŋ burocnao ʒoaŋ fârone iŋucne fuaekacte iŋuc ejaremeŋ.

5Go râsi jaŋere ojowa bâniniŋkekomec;
karoraczi ʒoaŋ sâockeme fâroroc‐ticne mâteŋkeekac
irec sâc bâbâʒâic ŋic aŋara‐jeŋic niniŋkewec.

6 Eme Anutu Tâpiri Ɋuŋɋasaŋ Wofuŋ e tiki kecʒira ŋicne ŋicne tiwâ
bâzi moc rike‐ jareocmu, ehuc wiac wokemaŋhec â waiŋ opâ aŋacne
jare gumec eocmu, nânâ wiac âsu mumundoŋ â wokemaŋhec â waiŋ
opâ fowefuhuc juku aŋacne jâmbâŋ ewec i. 7 Erâ e qâruruzi ŋic gurune
gurune foŋjopakicne â bilaŋke ŋicne ŋicne jaŋere faio qaratiekicne fokac
i tiki ʒira bârârie‐jareocmu. 8 E hâmocte tâpiri qame omae sanaŋkeocmu.
Wofuŋ Anutu e ŋic sasawa ʒâŋeuc‐jeŋic bâkereŋkeocmu, ehuc mâreŋ sâc
ŋicfâc‐ticne mimi busâqoc jowac rofâreocmu. Wofuŋzi iŋucmuwec hâcne.

9 Ʒoaŋ ira kecʒiŋuc muniŋmu: “Honeniŋ, keci Anutu‐nâŋec hâcne, eki
bafic‐nâpoocte woŋeckembeŋ; woŋec‐ticne jumbeŋ Wofuŋ e hâcne. Irec
ʒeri bari ehuc hone bafic enâreekacte bubiaŋ mananʒepeneŋ!”

10 Eme Wofuŋ e tiki kecʒi akickehuc meticne râeme foocmu; Moabi ŋic
jaŋe ine juŋgopieŋkoa âtenʒaŋ‐ jopaocmu, i ŋiczi sopâc sohoŋmaŋko âte
utuckeeŋgopeneŋ irec sâc. 11 Eme jaŋe irec maŋnao fohuc, ŋic moczi
fifia baocte mene sicneekac irec sâc mejeŋic sicneniŋmu, Wofuŋzi ine
sifu pepec‐ jeŋic â mejeŋicte gie sâko i mâmâc bawahaocmu. 12 Ehuc
qânâsac‐jeŋic sanaŋne â ʒoricne i hefâc qâfâuckehuc mâreŋko tuŋkeme
waharâ rufemaŋko huocmu.

26
Wofuŋtao roweckehuc gae heniŋmu

1Dameŋ ira Juda mâreŋko gae kecʒiŋuc heniŋmu:
“Nâŋe hae sanaŋ‐nâŋec ŋekac,
Wofuŋzi ŋezickeocte qânâsac sanaŋ maŋne sahacne bacnewec.

2 Sacmotâc ropie aŋkeoc,
eme ŋic tiŋnezi siocmâc jueŋgopieŋ
jaŋe haeo fenʒepieŋ.

3Moc e maŋticne gorao fosanaŋkeocmu
e hâcne wama bâfuacnecmu,
e gorao roweckekac irec.

4Dameŋ sâcWofuŋtao roweckehuc junʒepieŋ,
Wofuŋ Anutu e hâcne haroŋaŋ ŋeŋe sanaŋ.

5 Eki hâcne hae ʒâŋe biŋe‐ticnehec ira ŋec juc embiŋ
jaŋe bawahac‐jopawec,
ehuc hae sanaŋ i hetâtiewec,
hetâtie‐jâmbâŋkememâreŋko waha qawec,
erâ rufemaŋko tuŋkeme hurâ fowec.

6 Ehame qarâ suriŋne â waha qaqane
jaŋe kikezi âtenʒaŋnenʒepieŋ.”

7Ŋic tiŋne jaŋere hata i fâretiŋ fokac,
goki hâcne tiŋne jaŋere hata hewâneŋkeekomec.

8O Wofuŋ,mumutiŋ dâŋgeremamanac jueŋgopeneŋ,
ehuc maŋ qâqâtâc‐nâŋeczi ʒâŋegere â mumuteŋgere ecneekac.

9Maŋ qâqâtâc‐nanezi ŋafeo gore ecneekac,
â mârozimaŋnaneo juekac,
e wira basac egareekac.
Eme mumutiŋ dâŋgezimâreŋko fuame

mâreŋ sâkomâreŋ ŋecjucfâc‐ticne
jaŋe tiŋnere fuŋnemananiŋmu hâcne.

10Ŋic hehesicnezi ine aki anonocte fârine fuacneme
sifu tiŋne jujure fuŋnemi manaocmu.
Aricne, e Wofuŋtemaqâreŋ hone‐bipiehuc
mâreŋko eebapa tiŋne fokacko
sifu sindaŋ eocmu jaha.

11O Wofuŋ,mege bâfeŋnetec domaha
sifu mi honeŋgopieŋ;
ŋicfâcge jaŋere erâ ʒoɋac bâfuaekic
i honerâ mimienʒepieŋ,
râsifâcge jaŋere erâ kimbeŋgere ʒoc bâruŋkekac
izi ʒâseŋ‐jopazejec.

12O Wofuŋ, nâŋe ine wama bâfua‐nârezemec,
nâŋe wiac ebac embeŋ sâc
i goki hâcne bafic‐nâpotec bafârembeŋ.

13O Wofuŋ, Anutu‐nâŋec, goki sawa mâcne,
wofuŋ gâcne jaŋe bomboŋ enârembiŋ wâc,
mâc gore mocjaha manasuhuc
ʒâŋegemuteŋkehuc juŋgopeneŋ.

14Hâmombiŋ jaŋe ɋârerâ mocwâcmi juniŋmu;
hâmokicne jaŋemi fahareniŋmu;
goki irec hâcne iqic‐jopahuc bâsirowec‐jopameŋ,
iŋuc etec jaŋere nikec‐nâpo sanaŋkewec.

15Ŋifec ine Israe ŋic basawec‐nâpomeŋ,
o Wofuŋ, basawec‐nâpomeŋ hâcne,
ehuc huriri qâreŋge bataniŋkerâ
mâreŋ‐nâŋectema sasawa bâsoka‐fâremeŋ.

16O Wofuŋ, nâŋe ʒârâ hâriŋko juhuc,
wira basac egarembeŋ,
goki ba bâtiŋ enârehaŋte
saŋucko numu‐garembeŋ.

17Ŋokac kiwecheczi motec roocte dameŋ maickeha
gozi kime risimbiŋne qahuc owackeekac
irec sâc jaha gore maio fua‐nârewec, o Wofuŋ!

18Nâŋe kiwechec juhuc gozi kicnâpowec,
eme motec ropene mâŋâŋ ewec;
mâreŋte bâbâpiaŋ bâfuanaŋte eipiembeŋ
â mâreŋ sâkomâreŋ ŋecjucfâc‐ticne mi fuambiŋ.

19Hâmokicnefâcge jaŋe ine ɋârerâ juniŋmu,
â qâŋɋâŋfâc‐jeŋic jaŋe fahareniŋmu,
rufemaŋko foraŋko foraŋgopieŋ ŋoŋemana ɋâɋârerâ ʒeri eniŋ;
titikucge i tatamacte titikuc hâcne,
irec mâreŋzi ŋic hâmocne bârisiec‐jopaocmu.

20Ajoc, ŋicfâc‐nane ŋoŋe ficmaŋ‐ŋeŋicko raʒirâ motâc basanaŋkeniŋ,
erâ dameŋ bembeŋnemac soŋkerâ juhapie
kimbeŋzimâteŋkezejec.

21Manaŋgopieŋ,Wofuŋ e mâreŋŋic hehesic‐jeŋicte
okacne bazu‐jareocte
biac hae‐ticne beherâ warezo ekac;
eme mâreŋ e jahac fai‐ticnao soc hoŋkekicne
i bataniŋkeocmu,
ehuc qâhâmoc‐jopakicnefâc‐ticne
mocwâcmi ŋemac‐jopaocmu.

27
Israe ŋic batarac‐joparâ mocwâc hetumaŋ‐jopakicne

1 Dameŋ ira Wofuŋ e ʒika‐ ticne sanaŋne â kâcɋene â tâpirihec izi
Lewiataŋ, homa wiwisene hâcne, â homa qaqaharicne ʒâŋene Lewiataŋ
jaha, jahe okacne bazu‐jacteocmu, erâ hâwecko oâ jukac e qâhâmoocmu.
2Dameŋ ira dâŋ ʒiŋuc fuaocmu:

“Waiŋ gie biaŋne i gae hecneniŋ!
3Wofuŋ no hâcne soŋaŋ‐ticne;

no gâbâ jaha opâ ruacneekopac,
sisipiric wiac moc fuacnezacte
ŋafe furec soŋaŋkehuc juekopac.

4No aaric mi bajukopac;
mâc fâpâ uupic â sopâc fuame honerâ
râsi ecnehuc turuŋkepe ʒafâreocmu!

5Nore dapeŋko soŋkehuc wama qanare‐jâmbâŋkeniŋmuo
ine iŋucmi epemu.”

6 Juku Jakobozi gâtâ baocmu
â Israezi gitec herâ fiehuc âri qaocmu,
eme fârine fuarâ mâreŋ sâkomâreŋ sâcke‐fâreocmu.

7Wofuŋ go kisâfâc‐jeŋic jopameŋ
irec sâc Israe ŋicmoc jopameŋ me?
Me râsifâc‐jeŋic qâhâmoc‐jopameŋ
irec sâcmoc qâhâmoc‐jopameŋ me?

8Aricne, behec‐jopatec kâpâcwâruo bacjopa rambiŋ
izi okacne bazu‐jaremeŋ ewec,
ehame kagu mâŋâŋ fuawec ʒoaŋ ira
micrombâŋge sanaŋnezi ficnec‐jopahuc jâpec‐jopameŋ.

9 Iŋuc fuawecte Jakobore kiŋtofa tarakac,
eme kiŋ babatara irec fârine wiac kecʒiŋuc fuaocmu:
Alatare qânâ sasawa qâfâuckeme
qorac qanʒaŋnekicne iŋucne eocmu,
â Asera ɋâŋ qâqâtâc‐ticne â nemure wâtuŋ wiac
i mocwâcmi âkendâŋnepie domaocmu.

10Hae sanaŋ i niniŋ siarereŋ fokac,
fic hae behekicne i mâreŋ burocne iŋucne tuhutac fokac,
ehame bulimakao jaŋe ira ju fofo ehuc jâc dutu rehacne
nâfâreeŋgopieŋ.

11 Eme tieŋne hâmo‐fâreme ŋic jaŋe bazuniŋmu,

ehame ŋokac jaŋe fisirâ ʒoc ruqepie ʒaocmu.
Jaŋe ŋicgurumaŋ mamanasu tâmiric,
irec bâbâfua‐jeŋiczi busâqocmi mana‐jareocmu
â bâfuac‐jopaweczi aki anonoc mi ejareocmu.

12 Eme dameŋ ira Wofuŋzi Eufrata opâonec fuŋkerâ padi hândâŋne
qâmârâŋke ware raku Aigita mâreŋte opâo qâmârâŋke taraocmu. Israere
ɋâricfâc ŋoŋe ine buc buc ro nusec eŋarezo. 13 Dameŋ ira qeŋsâko qapie
dâŋeocmu, eme Asiria mâreŋko qac qâsoric ekicne jaŋemecne â jopa jâpec
ejarepie Aigita mâreŋko rambiŋ jaŋe mâmâc fisirâ Jerusalem ira tiri tikio
Wofuŋ dapecneniŋmu.

28
Eferaimte uŋsawaŋ dâŋ

1 Jei, Eferaimte hae biaŋ,
go ŋic waiŋ opâ gapecmâc nâeŋgopieŋ jaŋere hae;
go ŋic waiŋ opâzimaŋ bâsifuc ejareha
qizec‐jeŋicko eriduzi joŋtawezo ekac iŋucne.

2Manaŋgopieŋ,Wofuŋ e ŋic qac momori
â tâpirihecmoc jucnekac,
eki hâcne fisirâ hoe sanaŋ aisihec
â mâŋâŋ ɋicwânʒâŋnehec
â hoe micsâko rumi bâbâfuane
iŋucne ehuc ŋic qârândiŋ‐jopame
mâreŋko waha foniŋmu!

3 Eferaim maŋsifuc opâ nâ areŋ eene
jaŋere eridu hone aŋacne, hae‐jeŋic hâcne,
i kikezi âtenʒaŋneniŋmu.

4 Ehame mâreŋ guecnehec irec heririŋnao
tiki faio eridu hone aŋacne joŋtawezo ekac,
i fâri fufua dameŋ maickezo eha
nemuja hândâŋnao eeŋgopieŋ
sâc ijaha ecneniŋmu, ine kecʒiŋuc,
ŋiczi hone aŋac ehuc izia batararâ nâeŋgopieŋ.

5Dameŋ ira Anutu Tâpiri Ɋuŋɋasaŋ Wofuŋ
e jahac ŋicfâc‐ticne nâfocne
eri hendiŋ â fiŋe biri biaŋ ejareocmu.

6 Ehuc mumutara ŋic e mâro‐ticne râcneocmu
â râsi hae motâckonec jâpec‐jopaniŋmu
jaŋe tâpiri sâko qikiŋne‐jareocmu.

7 Eme jaŋe iŋuc jaha waiŋ opâ nâku
maŋjeŋic sifuckeekac,
â opâ sanaŋ nâku
biric boroc eeŋgopieŋ.
Taha bapa â porofete jaŋe opâ sanaŋ nâku
maŋjeŋic sifuckeekac;
waiŋ opâzi jopaekac hâcne.

Jaŋe opâ sanaŋ nâkumaŋjeŋic bibiriwame
findaŋdâŋmusifuckeeŋgopieŋ
â dâŋmumutarao biric boroc eeŋgopieŋ.

8 Tebo fainao wiac mamaŋune fofâreekac
â sohoŋ goteŋzi wiac sasawao bohotaekac.

9 “Hâc, porofete e mamana i mo ŋicmo qazucneocte mukac
â findaŋdâŋ i mo ŋicmo âzâcnemutâc eocte mukac?
Motec geune â moŋ miŋecnemac qikiŋnekicne jaŋeme?

10Dâŋ ʒiŋuc fuaekac: Moc ʒi ec, moc keci ec,
moc ʒi bac, moc keci bac,
ʒira piticne moc, kecira piticne moc.”

11Oc, Wofuŋ e dâŋmi manaeŋgopieŋko
â marac furuo ŋicguru ʒi dâŋ jazaocmu.

12 Ʒiŋuc jazawec eki hâcne iŋuc eocmu:
“Jujumana hae ʒine hâcne,
tâpiri‐jeŋic betaŋkekicne jaŋe ejarepie jumananiŋ;
jujumana toma ʒine hâcne.”
Jaŋe ine dâŋ i manazore mi ejarewec.

13 Irec Wofuŋte dâŋ jaŋerao kecʒiŋuc fuaocmu:
“Moc ʒi ec, moc keci ec,
moc ʒi bac, moc keci bac,
ʒira piticne moc, kecira piticne moc.”
Eme jaŋe hatao rahuc rârâpe waha jopame
me kike‐jeŋic hericke ʒaŋ ezejec,
me uficko jowapie rocjopanʒepieŋ.

14 Irec âke sisic ŋicbomboŋ ŋoŋeWofuŋte dâŋmananiŋ,
Jerusalem ŋic ŋokac keci jaŋeremicnefâc ŋoŋe!

15 Ʒiŋucmuŋgopieŋ hâcne: “Hâmochec biac muc manac embeŋ,
â hâmoc haehec ʒâʒâfic‐nâŋec fokac;
irec sisipiricte rumi sâko fisi fotâcneocmu
izi nâŋemi rocnâpoocmu;
bureczi sac hafembeŋ izi sâoc‐nâpokac,
â eeatuczi boze bambeŋ ira soŋkeŋgopeneŋ.”

16 Irec Wofuŋ Anutuzi kecʒiŋucmukac:
“Mananiŋ, no Zioŋko ŋesiŋ sanaŋ fuaocte qânâ hekopac,
qânâ i qânâ saric, esâicke honekicne,
tuturuŋte qânâ furi sâko,
keteŋke‐hâmokicne:
‘Manasiŋkeocmuzi docke pârâcmi eocmu!’

17 Eme mupe mumutiŋ dâŋzi sâcmeda ezejec,
â tiŋne jujuzi sigeli ezejec,
ehame hoe sanaŋzi burecte sac henʒaŋneocmu,
â opâ rumizi eeatucte boze qâuruckeocmu.”

18Dameŋ ira hâmochecmucmanac‐ŋeŋic fârimâc eocmu,
â hâmoc haehec ʒâʒâfic‐ŋeŋic tâcne ʒaŋ eocmu;
eme sisipiricte rumizi fotâcnehuctecne
qanʒaŋ‐ŋopamemâreŋko waha qarâ foniŋmu.

19Dameŋne dameŋne fotâcneocmu sâc rocŋopaocmu,
hae fureocmu sâc fisirâ fotâcneocmu,
ʒoaŋkomecne, ŋafeomecne.
Eme findaŋdâŋmanaeŋgopieŋ jaŋe bipic‐jeŋic taraocmu.

20 Fofo i bembeŋnere
fainao fâretiŋ fofore sâcmi ekac
â bilaŋke i piticnere rufazore eipieŋgopieŋ.

21Wofuŋ e gie‐ticne fuŋmoc i bataraocte
â eebapa bipic tataranehec i eocte
Perazim tikio ewec iŋuc jaha ehuc fahareocmu
â Gibeoŋ wâneŋko ewec irec sâc jaha ehuc aaric sâkomanaocmu.

22Niŋgiŋ‐ŋeŋic sanaŋke‐ŋarezacte
mu âke sisic‐ŋeŋic ʒiŋuczia behenʒepieŋ;
manaŋgopieŋ, no Anutu Tâpiri Ɋuŋɋasaŋ Wofuŋ eraonec dâŋ ʒiŋuc
manapo:

Mâreŋnemâreŋne sisipiric sâko fuaocte mupaŋkekicne.
23Ŋoŋe hazec râerâ micfânâŋ‐nane mananiŋ;

niniŋkerâ dâŋnanemananiŋ!
24Hesarac ŋic jaŋe sara mama eniŋte

gie ʒuʒuhuc jaha he rikec eeŋgopieŋ me?
Me mâreŋ‐jeŋic ʒuʒuhuc jaha hefâuckehuc
hec hetikic eeŋgopieŋ me?

25Aricne, jaŋemâreŋ bâburockerâ
monʒaŋ wiac irec hândâŋne tieeŋgopieŋ
â padi jacgoŋ mâreŋ bâwosâekicnao
birio râerâ qaŋeŋnao sâo wiac saraeŋgopieŋ.
Me iŋucmi eeŋgopieŋ me?

26 Iŋuc hâcne epie sâckeocte
Anutu‐jeŋiczi jaza mutâc eekac.

27 Jaŋe padi hândâŋne i paraŋzime keretacte ʒafeŋgâŋzi
mi hemârâŋkeeŋgopieŋ, aricne,
ɋaruczi qapie ŋemârâŋkeekac.

28 Padi hândâŋne qanʒaŋnezome? Aricne,
jaŋe ʒuʒuhuc jaha qâmârâŋkehuc iŋucmi eeŋgopieŋ
â becâsicfâc‐jeŋic keretachec
ejarepie padi faio rac warec ehuc
kosa mi âtenʒaŋneeŋgopieŋ wâc.

29 I Anutu Tâpiri Ɋuŋɋasaŋ Wofuŋ ere micte jaha iŋuc eeŋgopieŋ;
ere mamana biri i qame hukicne,
erâ wiac eme bame biaŋkeekac.

29
Ariele â râsifâc‐ticne jaŋere dâŋ

1 Jei, Ariele, Ariele hae sanaŋ go!
Dawidizi mârâc jaha rucgurâ basanaŋguwec!
Ŋoŋe jara moc tarame sâcmoc ʒuhuckerâ jufenʒepieŋ,
ehuc hombaŋ fuame sâc ŋehuc junʒepieŋ.

2No Ariele bâʒâickepe busâqoc â kio owa fuazejec,
eme Ariele fârine ŋenarezejec.

3No rârec rârec toma âterâ momori râec‐jopape
jaŋe somâcguhuc sac bagareniŋmu.

4 Eme mâreŋko fohuc dâŋmutec wefuocmu
â micfânâŋge rufemaŋko fuaocmu;
ehame micfânâŋge i bawe micfânâŋ tinac mâreŋmaŋkonec wefuocmu,
â dâŋmaracgezi rufemaŋkonec saŋuc tinac wefuocmu.

5 Râsifâcge guru sâko jaŋe ine rufe uuc iŋucne tâtienʒepieŋ,
â bâbâʒâicfâcge guru sâko jaŋe mâŋâŋzi jawa ficne sueme wiseekac
iŋucne enʒepieŋ.

Ehame ututuŋ jâmbâŋ ʒiŋuc fuaocmu:
6Anutu Tâpiri Ɋuŋɋasaŋ Wofuŋ e ɋuŋ parandaŋ â homeŋ

â fânâŋ sâko â hoe mâŋâŋ ɋicwânʒâŋnehec
â ʒocbâruŋ ʒa ʒâtâc eene
irec maŋnao juhuc iqicguocmu.

7 Eme ŋicne ŋicne Ariele râsi ecneeŋgopieŋ sasawa
jaŋemecne erâ e jahacne â sacsanaŋ‐ticne
ʒika bâfuacnehuc imackeeŋgopieŋ
jaŋemâmâc ŋafeo guŋko wiac hone manac epene fâri tâmiric eekac
irec sâc efârenʒepieŋ.

8 Ʒiŋuc fuaocmu: Ŋicmoc nânâre hâmorâ
“nânâ nâkopac” guŋko iŋucmanasuhuc
mana ɋâɋârerâ nânâ fârine basaocmu,
me moc e opâre hâmorâ
“opâ nâkopac” guŋko iŋucmanahuc
mana ɋâɋârerâ opâre hâmohuc jaha betaŋkeocmu,
irec sâc jaha ŋicne ŋicne sasawa
Zioŋ tiki râsi ecneniŋmu jaŋe fua‐jarezejec.

9Maŋŋeŋic omaeha bipic tatara eŋarezejec,
ŋaŋac ʒâŋe‐ŋeŋic bâsoŋkerâ tiŋtuŋ qanʒepieŋ!
Erâ waiŋ opâ mi nâhucmaŋsifuc eŋarezejec,
erâ opâ sanaŋ wâcmi nâhuc biric boroc enʒepieŋ.

10Wofuŋzimutara‐ŋareme guŋ qâmâc‐ŋopawec,
â ʒâŋe hândâŋfâc‐ŋeŋic, porofete hâcne,
jaŋe bâhâpoc‐jopawec
erâ qizecfâc‐ŋeŋic, findaŋdâŋmumuŋic hâcne,
jaŋe qârufac‐jopawec.

11 Eme wiac kecirec bararuŋ dâŋmukicne sasawa i ŋoŋemanapie papia
qizec sâfâzi basanaŋkekicnao dâŋ fokac irec sâc ekac. I ŋic jaŋe âgo‐jeŋic
moc wowosere fuŋne mamana ʒiŋuc muhuc râcneniŋmu: “Ʒi moc wosec,”
eme muocmu: “Sâfâzi basanaŋkekicnere sâcne mi wosepemu.” 12 Me ŋic
moc wowosere fuŋne mi mamana e râcnehuc muniŋmu: “Ʒi moc wosec,”
eme muocmu, “No wowosere fuŋnemi manakopac.”
13 Eme Wofuŋzimuwec: “Ŋicguru ʒi jaŋe

mâc sahaczi sawa mai enarerâ

micbipic‐jeŋiczi sâsecnuhuc
maŋjeŋiczi ine qikiŋnueŋgopieŋ;
erâ araŋ banareeŋgopieŋ
i ŋicdâŋmu qaqazuc ehuc sawa eeŋgopieŋ.

14Manaŋgopieŋ, no irec hâcne ŋicguru ʒi jaŋerao
wiac qeŋ bipinehec mocwâc bâfuapemu,
wiac bipinehec â ʒâŋe furu hâcne,
ehame mamana ŋicfâc‐jeŋic jaŋeremaŋɋârâŋzi
omaezejec â mamana tarazi aputac ezejec.”

15 Jei, dâŋmanasu biric erâ
Wofuŋtemaio sanaŋne hesoŋkeeŋgopieŋ,
â dapâcko wiac ebac ehuc mueŋgopieŋ:
“Mozi honec‐nâpoocmu â mozi manac‐nâpoocmu?”

16Oi ŋoŋe, wiac sasawa qac qâtikic efâreeŋgopieŋ.
Kuʒi bapa e afehec sâcmocjaha ekopirec me,
irec wiac bâfuakicnezi
bâbâfua‐ticne ʒiŋuc sâcne âzâcneocmu:
“Goki mi bâfuacnumeŋ?”
Me kuʒi wiaczi wemocko kuʒi bapare ʒiŋucmuocmu:
“E giere fuŋnemi manakac?”

17Manaŋgopieŋ, dameŋ bembeŋnemac fokac
i tarame Lebanoŋ jâckâtezi
hawarine hetikierâ jufu gie eocmu,
â jufu gie fokac izi ine jâckâte eocmu.

18Dameŋ ira qepoŋ jaŋe papiao dâŋ qâreŋkekicne fokac i mananiŋmu
â tiŋtuŋ jaŋe dapâc qisiric fimârâŋkehuc
wiac hone manac eniŋmu.

19 Eme maŋhuhuŋ jueŋgopieŋ
jaŋeWofuŋte bubiaŋ mocwâcmananiŋmu
â ŋic qarâ suriŋne jueŋgopieŋ
jaŋe Israere Tiri rune ere ʒeri bari eniŋmu.

20 Bâbâʒâic ŋic jaŋe arictac eniŋmu
â ŋic âke sisicne jaŋe omaeniŋmu,
erâ sindaŋ eniŋtemaŋjeŋic domaekac
jaŋe bâsirowec‐jopa‐fârezo hâcne.

21 Sawadâŋte erâ ŋic sâqocne bapa mucjopaeŋgopieŋ,
â mumutara ŋic e motâcko gie‐ticne bahuc juhame
dâŋzi bitiŋ bacneeŋgopieŋ,
erâ ŋic bahacmâc jaŋere dâŋ
fuŋne tâmirickomuhasickeeŋgopieŋ
jaŋe hâcne iŋuc fua‐jareocmu.

22 Irec Wofuŋ e mârâc jaha Abraham firueweczi Jakobore kikefuŋ jaŋere
ʒiŋucmuwec:
“Jakobore kikefuŋ jaŋemocwâcmi qurutuanʒepieŋ

â ʒâŋemai‐jeŋiczimocwâcmi weaŋkezejec.
23Aricne, jaŋe ŋondeŋ‐jeŋickomenanere maqâreŋ,

ɋâricfâc‐jeŋic hâcne honec‐joparâ
ʒâŋe‐nane tiri foocte ʒoɋac eniŋmu,
ehuc Jakobore Tiri rune nore manapie fejâmbâŋkeha
Israere Anutu no araŋ banareniŋmu.

24 Eme maŋjeŋic sifuckeekac
jaŋemamana biaŋ fua‐jareocmu,
â mu kâroŋ eeŋgopieŋ
jaŋe dâŋ jaza qazuc epie mananiŋmu.”

30
Aigita ŋic jaŋeraomaŋgâŋ roweckembiŋ

1Wofuŋzi dâŋ ʒiŋucmukac:
“Jei, naru motec maŋrâŋgeŋhec
ŋoŋe dâŋmanasu biric eeŋgopieŋ
i nore mamana biri aricne,
ehuc no mi mana‐ŋarehape ʒâʒâfic eeŋgopieŋ;
ŋoŋe iŋuc ehuc sâqocne fainezi faine bahuc jueŋgopieŋ.

2Ŋoŋe no mi wio‐narehuc Aigita mâreŋko huzo eŋgopieŋ,
ira Faraore tâpirio roweckeniŋte
â Aigita mâreŋtemumucko soŋkeniŋte.

3 Irec Faraore tâpirizi ŋerisierâ
mimi qaqa eŋarezejec,
â Aigita mâreŋtemumucko sosoŋke
izi wâc ŋerisierâ mimi busâqoc bâfua‐ŋarezejec.

4 Fekicnefâc‐ŋeŋic jaŋe Zoaŋ haeo humbiŋ
â sorec‐jopakicnefâc‐ŋeŋic jaŋe Hanesi haeo
fifisi i sâcne fisimbiŋ;

5 erâ ine ŋicguru i jaŋerao bafic moc mi bâfuahuc
mâc qurutua‐fâreniŋmu,
kime dopec mi eŋarehapie
mimi busâqoc â mu âke sisic sawa fua‐ŋareocmu hâcne.”

6Negebe mâreŋte qowi mimicne irec okac dâŋ:
Laioŋ ŋicne â ŋokacne,
qotâ â oâ furuc furuc qaqane juŋgopieŋko,
ʒâic serereŋ â hâhâwicmâreŋ hâcne,
ira mafa wiac‐jeŋic doŋgi faio,
â moneŋ boreŋ‐jeŋic kamele faio râerâ baraŋgopieŋ,
i ŋicguru sâcnemi babafic‐jopane jaŋerao hâcne.

7Aigita ŋic jaŋere bafic i racne â fâri tâmiric.
No irec hâcne ʒâŋe‐jeŋic ʒiŋucmupo:
“Jaŋe pepec penaroŋheczimâc fâsâerâ ŋeŋgopieŋ.”

8Go ine ʒiŋuczia rarâ dâŋ i ʒâŋe fai‐jeŋicko tafeo râec,
erâ papia qizecne moc ira wâc qâreŋkec,
eme dameŋ mocte mumutaniŋ dâŋ fohuc juzejec sanaŋ.

9 Jaŋe ŋicgurumaŋrâŋgeŋhec
â naru motec kekeporicne hâcne,
jaŋeWofuŋtemumutâc dâŋmananiŋtemi ejareekac.

10 Jaŋe findaŋdâŋmumuŋic ʒiŋuc jazaeŋgopieŋ:
“Ŋoŋe findaŋdâŋmi munʒepieŋ!”
Â porofete ʒiŋuc jazaeŋgopieŋ:
“Ŋoŋe dâŋ fârine aricne, bâbâmiriŋ dâŋ
hazecte nâpene sawa nâzânʒepieŋ.

11Hata sanaŋ beheniŋ â hata fâretiŋ râpeckeniŋ,
ehuc Israere Tiri rune ere dâŋmocwâcmi mupie mananʒepeneŋ.”

12 Irec hâcne Israere Tiri runezi ʒiŋucmukac:
“Ŋoŋe dâŋ ʒi qikiŋnerâ hata hehesicne â sisifucnere
manapie biaŋkeha ira âte raeŋgopieŋ.

13 Irec kiŋŋeŋiczi ficsâkomoc wâtuŋne gâreckekicne
ututuŋ hericke ʒaŋ erâ rândiŋkeocmu
irec sâc eŋareocmu.

14Me ŋicmoczi manabâcmi ehuc kuʒi moc hefâc qâfâuckeme
dâkâne piic piic eocmu,
eme dâkâne izi me izi ʒafeonec ʒoc uuc roro
me nombâŋkonec opâ fifia irec sâcmi eocmu,
ŋoŋe irec sâc hâcne henʒaŋ‐ŋopazo.”

15Wofuŋ Anutu, Israere Tiri rune e kecʒiŋucmuwec hâcne:
“Ŋoŋemaŋŋeŋic bârisierâ niniŋkepie bafic‐ŋopazo;
niniŋkerâ norao roweckehuc juju izi tâpiri‐ŋeŋic eocmu.”
Ŋoŋe ine takic‐ŋopamemumbiŋ:

16 “Aricne, nâŋe becâsic faio gasackerâ ranʒepeneŋ!”
Irec sâcne gasackerâ ratâmireniŋ;
erâ moc ʒiŋucmumbiŋ:
“Becâsic gagasac sâkohec jaŋere faio ranʒepeneŋ,”
irec jâpec‐ŋopaniŋmuzi gasackehuc siric‐ŋopanʒepieŋ.

17Ŋic wâŋ tauseŋ jaŋe
ŋicmocjahazi aŋara heme wiseniŋmu,
ŋoŋe ine ŋic 5 jaŋe aŋara hepie
manahuc wise tâmirepie
ʒanʒaŋnefâc‐ŋeŋic jaŋe tiki botâŋko jâmâ moc domakac
me mâreŋ facnao wâtuŋzima domakac
irec sâc afecne sawa domaniŋmu.
Anutu e ŋicfâc‐ticne aki anonoc ejareocte mupaŋkewec

18 Irec Wofuŋ e aki anonoc eŋareocte woŋec jukac,
e ŋoŋere busâqocmanaocte afeckekac,
Wofuŋ e mumutiŋ Anutu hâcne;
irec ere woŋec jueŋgopieŋ jaŋeremanape ʒerine ekac.

19 O Zioŋ ŋic ŋokac, Jerusalem haeo ŋeŋe juju eeŋgopieŋ, ŋoŋe mocwâc
mi kionʒepieŋ; Wofuŋ e jâmbomac wira wâwâsic‐ŋeŋicte busâqoc mana‐
ŋareocmu, e manarâ izia bafic‐ŋopaocmu. 20 Erâ Wofuŋ e fific guguriŋte â
ʒârâ hâriŋte nânâ opâ gumec‐ŋopaocmu; eme qaqazu‐ŋeŋiczi sifu mocwâc
mi soŋkeha ʒâŋe‐ŋeŋiczi e honehuc juniŋmu. 21Ehuc fâreopecme qanaopec
razo epie râpefuŋ‐ ŋeŋicko dâŋ ʒiŋuc fuame hazec‐ ŋeŋiczi mananiŋmu:
“Hata ʒi fokac, ira raniŋ!” 22 Eme ŋoŋe nemu hawari â ɋâŋ qâqâtâc‐ŋeŋic

siliwa â golzi foŋkekicne irecmanapie wiacwâwânâŋnehec eocmu; erâwiac
mamakâcnemuhuc hetâtierâ ʒiŋucmuniŋmu: “Ratâmirec!”

23 Eme mâreŋko wiac sara mama ecmu i Wofuŋzi mume hoezi
bâgunuckeocmu eme gieo wiac nânâne fuaocmu i mâriri â wokemaŋnehec
sasawa. Ehame lama bulimakaofâcge jaŋe dameŋ ira mâreŋ qaratiekicnao
kecɋaŋ nâhuc juniŋmu. 24 Erâ bulimakao ŋicne â doŋgi mâreŋ bâbâfâuc
gie baniŋmu jaŋe ine kecɋaŋ sapac â saraczi hec hetikic ehuc hâwechec
bâsifuckekicne i hâcne nânʒepieŋ. 25 Eme ʒika sâko fuame ficsanaŋ waha
qanʒaŋneocmu dameŋ ira tiki ʒorao â mâreŋ facnao sasawa opâ piticne â
kâcɋene fuarâ foocmu. 26 Ehame mosare tatamac i ʒoaŋte tatamac iŋucne
eocmu, â ʒoaŋte tatamaczi fehuc ʒoaŋ gie bapa 7 irec tatamacte sâc eocmu.
Wofuŋ e ŋicfâc‐ticne ʒikao ʒâpâ jopakicne jaŋe ʒure foŋ ejarehuc ʒika‐
ticnere micrâfâc bâsomie‐jareocmu dameŋ ira iŋuc hâcne fuaocmu.

Wofuŋzi Asiria ŋic dâŋmutara‐jarekac
27Manaŋgopieŋ,Wofuŋ e jahac ʒorickonec ware fisikac,

ehame kimbeŋ‐ticne bâruŋkekac
â bu ʒaʒamaŋ‐ticne fâuckekac
micbipic‐ticnao kimbeŋ fusucmarâ fokac
â nameŋ‐ticne i ʒocbâruŋ iŋucne wiac ʒa ʒâtâc eene irec sâc.

28Micrombâŋ‐ticne i opâzi rumi fisiha
ŋic jaŋe âtepie upe‐jeŋicko qaekac irec sâc,
i ŋicne ŋicne sisipiricte sajazi wosâec‐jopaocte;
erâ ŋic gurune gurune qac qâsoric eere micko kiki râe‐jareocte fisikac
hâcne.

29 Eme ŋoŋe hombaŋ ŋehuc ŋafeo gae heeŋgopieŋ irec sâc jaha gae
heniŋmu, â ŋiczi Israere qânâ sanaŋ, Wofuŋte tiki hâcne, ira mimi ŋokac
ficnehuc raeŋgopieŋ, irec sâc jaha maŋzi ʒeri bari eniŋmu. 30 Eme
Wofuŋ marac fânâŋ‐ticne qeŋ bipinehec fuame mananiŋmu, â meticne i
kimbeŋ wânʒâŋnehec â ʒocbâruŋ ʒa ʒâtâc eene iŋucne â mâŋâŋ hâhâwicne
â hoe micsâko â hoe sanaŋ aisihec irec maŋnao wahame honeniŋmu.
31 Eme Wofuŋ e ɋaruc‐ticnezi Asiria ŋic jopame marac fânâŋ‐ticnere ɋarac
ɋarac qaniŋmu. 32 Eme ʒiŋuc fuaocmu: Wofuŋ e bâbâtiŋ ɋaruc‐ticnezi
jopaocmu sâc woŋgâŋ dâŋeha â kulele fânâŋkeha mene bâfeŋnerâ fo-
tariehuc jopaocmu hâcne. 33 Ʒoc ʒaza nombâŋ i mârâc jaha ro bâmoc
ekicne, ehuc ŋicwofuŋte manasuhuc ʒoricne â kâcɋene rokicne wâc;
maŋnao ʒocfiki bakicne i hâhâwicne, eme Wofuŋte micrombâŋzi paura
sâqocne rikepene bâruŋkeekac irec sâc ficneme bâruŋkeocmu.

31
Aigita ŋic jaŋe nemu aricne, jaŋe ŋic sawa

1 Jei, Aigita ŋic jaŋe bafic‐jopaniŋte jaŋerao hueŋgopieŋ,
jaŋe becâsic â ʒika keretac bocjahare manapie feha
becâsicko rara ŋic sasanaŋ‐jeŋicte erâ
jaŋerao roweckeeŋgopieŋ,
ehuc Israere Tiri rune erao ʒâŋemi fieŋgopieŋ
â Wofuŋ wira basac mi ecneeŋgopieŋ!

2 Eki ine maŋɋârâŋhec juhuc mume sisipiric fuaekac,
e dâŋticne fâri tâmiric eocte moc mi muekac; aricne,

e sâqocne bapa guru â ŋic sindaŋne bafic‐jopaeŋgopieŋ
jaŋemâmâc râsi ejareocmu.

3Aigita ŋic jaŋe Anutu mâcne, jaŋe ŋic sawa,
â becâsicfâc‐jeŋic jaŋemâro aricne, jaŋe soc biuc sawa.
Wofuŋ e meticne sicneme Israe ŋic bafic‐ jopaeŋgopieŋzi biric boroc
eniŋmu

â bafic‐jopakicne jaŋe rândiŋkeniŋmu,
jaŋemâmâc jaha hâmo sipiric eniŋmu hâcne.

4Wofuŋ e ʒiŋuc nazawec hâcne:
Laioŋ kâcɋeneme piticne moc e qowi‐ticne sakarehuc ŋuruŋneha
lama soŋaŋ guru sâko tumaŋnehuc orâŋkepie
ojowa‐jeŋictemi fâfâreocmu
â fânâŋ‐jeŋictemi hâwickeocmu
irec sâc Anutu Tâpiri Ɋuŋɋasaŋ Wofuŋzi
Zioŋ tiki botâŋnao ʒika qaocte wahaocmu.

5Wipe jaŋe furuc furuc qahuc motecfâc‐jeŋic ŋezic‐jopaeŋgopieŋ,
irec sâc jaha Anutu Tâpiri Ɋuŋɋasaŋ Wofuŋzi
Jerusalem ŋezickeocmu,
ŋezickehuc bataraocmu,
â akickehuc bafickeocmu.

6 O Israere ŋicfâc, ŋoŋe Wofuŋ râpeckerâ behe sanaŋkembiŋzi erao
mocwâc risieniŋ! 7 Manaŋgopieŋ, meŋeŋiczi nemuɋâŋ siliwa â golzi
bahuctecne sâqocne bâfuambiŋ i dameŋ ira ʒeŋgoma qikiŋne behec eniŋmu.
8 “Eme Asiria ŋic jaŋe ʒika kiniŋmu i ŋic ʒika aricne,

â ʒikazi nâcjopaocmu i mâreŋ ŋic jaŋere ʒika aricne,
jaŋe ʒikare hâhâwicte wiseniŋmu
â ŋicmotecfâc‐jeŋic jaŋe kâpâcwâru giere biŋe eniŋmu.

9 Fekicne‐jeŋiczi hâhâwicte erâ omaeocmu
â micnefâc‐jeŋic jaŋemaŋjeŋic gâckeme filac beheniŋmu,”
Zioŋko ʒocticne ʒahuc fokac
â Jerusalemko ʒafe‐ticne ŋekac,Wofuŋ ere dâŋ iŋuc.

32
Ŋicwofuŋ tiŋne

1Manaŋgopieŋ, ŋicwofuŋmoc fuarâ tiŋne jujure hata bâjâpehuc guriŋ bapa
gie baocmu

â fekicnefâc‐ticne jaŋe soŋaŋ gie‐jeŋic
mumutiŋ dâŋte sâcko bahuc juniŋmu.

2 Jaŋe sasawa jâcdapeŋ iŋucne,
ŋiczimâŋâŋte erâ ira soŋkeeŋgopeneŋ;
jaŋe hoe micsâko heme
qânâuŋzi ŋic sâoc‐nâpoekac irec sâc;
jaŋemâreŋ burocnao opâ fifisine iŋucne
â mâreŋ fâronao haroŋaŋ sâko irec mumuc iŋuc efâreniŋmu.

3 Ehame ʒâŋe fifi jueŋgopieŋ jaŋe ʒâŋemi hâmonʒaniŋmu
â hazeczi mamana jaŋe hazec hâricmananiŋmu.

4 Fâro faio wiac kosa eeŋgopieŋ

jaŋemaŋ mamanasuhec eniŋmu,
â dâŋ fâcke turuŋ ehuc mueŋgopieŋ
jaŋere nameŋzi afeckeme dâŋ ɋicɋâc jaha musarickeniŋmu.

5 Eme ŋic sindaŋne e “fekicne” mocwâcmi mucnezo,
erâ ŋic hehesicne ere manapene
ŋic biaŋnemocwâcmi eocmu.

6Ŋic sindaŋne e ʒaucbac dâŋmuocmu
â maŋticnezi sâqocneremamana gie bahuc
sindaŋ hârindaŋ eocmu erâ Wofuŋte dâŋmusifuckeocmu,
ehuc nânâ opâre hâmoeŋgopieŋ
jaŋe nânâ opâ sakare‐jareocmu.

7Ŋic sâqocne ere mamana i sâqocne jaha,
irec ŋic qarâ suriŋne jaŋe burecdâŋzi imac‐ jopaocte mamana gie
baekac,

ehuc ŋic hapetac e dâŋgieo dâŋticnere sanaŋkeme
sifu burecdâŋzi imackeocmu.

8Ŋic biaŋne e wiac biaŋneremanatâc qâtâc eekac,
ehuc wiac biaŋne ebac eocte sanaŋkerâ domaekac.

Jerusalem haeonec ŋokac uŋdâŋ jazakicne
9Ajoc, ŋokacmanabâc tâmiric jueŋgopieŋ

ŋoŋemarac fânâŋ‐nane mananiŋ!
Naru ŋokac ŋaŋacneremanapie fâsâekac
ŋoŋe dâŋnanere hazec râeniŋ!

10Oi, manabâc tâmiric ŋoŋe,
jara moc tarame maŋŋeŋiczi hâhâŋkeocmu,
manaŋgopieŋ, waiŋ fârine roro dameŋ i ŋowaruocmu,
â jâchândâŋ roro dameŋ i wâcmi fuaocmu.

11Manabâc tâmiric jueŋgopieŋ
ŋoŋe hâwic‐ŋopaha ɋarac ɋarac qanʒepieŋ,
â ŋaŋacneremanapie feekac
ŋoŋemaŋŋeŋiczi hâhâŋkezejec;
ŋaqi wiac hetara‐fârerâ mateŋ qonaŋkenʒepieŋ.

12Ŋoŋe buŋeŋic bofackehuc jufu gie biaŋne
â waiŋ qizec fâri rarau
irec ki mamakuc eniŋ!

13Ŋicfâc‐nane jaŋere gieo fâpâ uupic â qinʒiŋ sanaŋ wefukac,
erâ hae sâkoo ficne ficne ʒeri bubiaŋ omaeocmu
irec mâmâc kioniŋ!

14Manaŋgopieŋ, ŋicwofuŋ fic i behepie fictac ŋeocmu
â hae maŋnao ojowa fokac i omaeme niniŋ siarereŋ fuaocmu,
ficsanaŋ â ficʒora hâŋ bafekicne
izi qânâ hawec iŋucne erâ foocmu sanaŋ,
ehame kâte doŋgi jaŋe bubiaŋ manahuc
maŋnao ju fofo eniŋmu
â qinʒiŋ fuame lama bulimakao jaŋe nâhuc juniŋmu.

15 Iŋuc fokuhame sambâŋkonecMârozi fai‐nâŋecko wahaocmu,
eme mâreŋ burocnezi ŋerisierâ guecnehec eocmu
â mâreŋ guecnehecte manapie kâtemâreŋ biaŋ eocmu.

16 Ehame mâreŋ burocnao mumutiŋ dâŋ fuaocmu
â tiŋne juju i mâreŋ guecnao ira foocmu.

17 Eme tiŋne jujuzi wama bâfuaocmu
â tiŋne jujure fârine jujumana
â wamao juju fuarâ foocmu sanaŋ.

18 Eme ŋicfâc‐nane jaŋe fic hae biaŋnao ŋehuc
jujumana mâreŋko hâhâwic tâmiric juniŋmu.

19Hoe sanaŋzi jâckâte sipiricke‐fâreocmu,
â hae sâko e waha qaqane jâmbâŋ eocmu.

20Opâ sasawa irec heririŋnao gie he sarac eniŋmu,
erâ bulimakao â doŋgifâc‐ŋeŋic ejarepie
aka tâmiric rac warec eniŋmu
ŋoŋeremanape ʒerine ekac.

33
Wofuŋzi Jerusalem hae bâpiaŋkeocmu

1 Jei, sisipiric ŋic go,
gahacne mi sipiricgukicne!
Jei, gâcne jaŋere wiac kâŋgâc jowac rohaŋtec
gahacne wiac moc mi gowac rombiŋ.
Go sisipiric gie batec tarame gahacne sipiricguzo wâc,
â gâcne jaŋere wiac kâŋgâc jowac rofâretec tarame
gahacne wiac i gowac rozo wâc.

2O Wofuŋ, go nâŋere busâqocmanac,
nâŋe gore mamanac juŋgopeneŋ,
go furic sâcmesanaŋgezi bacnâpo juhuc
ʒârâ hâriŋ dameŋko babafic‐nâŋec juzemec.

3Ŋic gurune gurune jaŋe fânâŋ sâkore wiseniŋmu,
â go gahacne faharetec ŋicne ŋicne jaŋe tâtieniŋmu.

4Ɋirikiŋzimonʒaŋ nâfâreekac
irec sâcmafa mateŋ‐ŋeŋic ŋowac ropie omaeocmu,
â ɋirikiŋ motecnezi gasackeeŋgopieŋ
irec sâc gasackerâ ro rauc eniŋmu.

5Wofuŋ e fekicne jâmbâŋ, e faic fejâmbâŋkerâ jukac hâcne;
eki mume mumutiŋ dâŋ â tiŋne juju
izi Zioŋ hae sâcke‐fârerâ foocmu.

6 Eme eki juju dameŋgere hobeteŋne eocmu,
ehame bâbâpiaŋ â maŋɋârâŋ â mamana tara tahacgume ɋâfoŋne
fogareocmu;

Wofuŋ araŋ babacne izi Zioŋ ʒeŋaŋ‐ticne eocmu.

7Manaŋgopieŋ, ŋic qac momori jaŋe hae ʒoŋao kio huse eŋgopieŋ,
â wamare biŋemumu jaŋe ki kâcɋene kioŋgopieŋ.

8Hata sâkozi niniŋ siarereŋ fokac
â ŋiczi hata rac warec ee i omaewec.
Ʒâʒâfic hetâcnekicne, â mumutaniŋ ŋic qaisoc‐jopakicne,
erâ ŋictemanapie wawahane eekac.

9Mâreŋ hawarine i mamakucne ekac,

Lebanoŋ tiki e mimierâ hâmo qanʒaraŋ ekac;
Saroŋ wâneŋ e mâreŋ burocne iŋucne
erâ Basaŋ mâreŋ â Karamele tiki
jahe jâc garaŋ garaŋ iŋucne.

10Wofuŋzi ine mukac: “No ʒi qâhâŋnerâ fahare hâŋ ferâ
fekicne domapemu hâcne.

11Ŋoŋe jacgoŋ dopâne hâmo kereŋ ekicne kiweckerâ jawane roniŋmu;
nokafe‐ŋeŋiczi ʒoc iŋucne erâ
ŋoŋe ŋaŋacne ʒâseŋ‐ŋopaocmu.

12 Eme ŋic gurune gurune jaŋe ʒacjopa‐fâreme
huc iŋucne eniŋmu,
fâpâ uupic hetâcnekicne
iŋucne ʒocko ʒatâmirec‐jopaocmu.”

13 Taicko juraŋgopieŋ ŋoŋe wiac ebac epo i mananiŋ
â bembeŋko juŋgopieŋ ŋoŋe tâpiri‐nane ʒâŋitaniŋ!

14 Zioŋ haeo sâqocne bapazi fâfâreŋgopieŋ
â ŋic sindaŋne jaŋe ɋarac ɋarac qahuc ʒiŋucmu wioc eŋgopieŋ:
“Mozi ʒoc ʒa ʒâtâc eene irec maŋfuŋko sâcne ŋeocmu?
Mozi ʒocmimiŋ fofo sanaŋko ŋec juc eocmu?”

15Moc e tiŋne juhuc dâŋ fârinemuocmu
me moc e ŋic jâiŋ‐jopahuc moneŋ mafa huhure i qaisockeocmu,
me bâbâmiriŋ moneŋ rozacte meticne soŋaŋkeocmu,
me ʒikare saŋuczi hazecnao huzacte hazec‐ticne bâbâzickeocmu,
me wiac sâqocne honebâckezacte ʒâŋe‐ticne bâsoŋkeocmu,

16 ŋic eki hâcne faic tikitoŋko ŋec juc eocmu,
ehame qânâuŋzi ficsanaŋ‐ticne eocmu;
nânâ poroŋ‐ticne râcnekicneremi basaocmu
â opâ‐ticne mi ʒickeocmu.

17 Ʒâŋegezi ŋicwofuŋ hawari biaŋ‐ticnehec honecmu,
ehuc ʒâŋefitec ramemâreŋmoc qaratiekicne fokac imâmâc ʒâŋitacmu.

18Maŋ mamanasuge i wiac hâhâwicneremanatâc qâtâc ekac,
ine ʒiŋuc: “Moneŋ wose biric ewec e weni?
Takesi moneŋ sigelio râewec e weni?
Ficʒora hâŋ bafekicne wose qâreŋ ewec e weni?”

19Ŋicguru repicne marac buŋbuŋ sâkohecte
dâŋjeŋicmi mamanane â dâŋmu ŋâtâŋ epie mi taniŋkeekac
jaŋe hâcnemocwâcmi honec‐jopacmu.

20 Zioŋ hae, tutumaŋ wiac‐nâŋecte hae sanaŋ honec!
Ʒâŋegezi Jerusalem hae i jujumana hae
â qoruc boze ŋeŋe sanaŋ iŋucne ŋeha honecmu;
fâzâ‐ticne i mocwâcmi unuckeniŋmu
â repa‐ticne sasawa i mocwâcmi tâcneocmu.

21Wofuŋ e ine ira ɋuŋɋasaŋ‐ticnehec erâ
opâ â opâ sâko irec okacne junâreocmu,
ehame opâ irec faio woke piticne â kâcɋene
jaŋe rac warec mi eniŋmu.

22Wofuŋ e dâŋmumutara‐nâŋec,
Wofuŋ e guriŋ bapa‐nâŋec,
Wofuŋ e Femicne‐nâŋec,
eki hâcne nâŋâc bafic‐nâpoocmu.

23 Repa wiacge ŋeŋgoroŋkeha
jâmâ qiŋ herâ mi domaocmu â rac mi fâretiŋkeocmu.

Eme mafa mateŋ bocjaha kâdoc babac eniŋmu,
ehame kike demba jaŋemafa mateŋ ro sakac eniŋmu wâc.

24 Eme haeru moczi ʒiŋucmoc mi muocmu: “No huc bacnukac.”
Ŋic ŋokac ira ŋec juc eniŋmu
jaŋe sâqocne‐jeŋic bâtâmire‐jarekicne.

34
Ŋicne ŋicne â EdomŋicWofuŋtaonec okacne fisi‐jarekac

1Ŋicne ŋicne ŋoŋe ware mananiŋ,
â ŋic gurune gurune ŋoŋe hazec râeniŋ!
Mâreŋ â mâreŋte faio wiac fusucmarâ fokac,
erâ mâreŋ sâkomâreŋ â ŋecjucfâc‐ticne
ŋoŋe sasawa mana‐fâreniŋ.

2Wofuŋ e ŋicne ŋicne jaŋe aaric mana‐jarekac
â kimbeŋ‐ticnere ʒoc i momorifâc‐jeŋic bâruŋke‐jarekac,
e sisipiricte biŋemujarehuc
ʒikare nânâ eniŋte qikiŋ‐jopawec hâcne.

3 Eme qâhâmoc‐jopakicnefâc‐jeŋic
jaŋemâc behec‐jopapie foraniŋmu,
ehuc qâŋɋâŋfâc‐jeŋic âsu fihuc foniŋmu;
ehame socjeŋiczi tiki rua‐jareme urueniŋmu.

4 Sambâŋko bâpiŋ gurune gurune ŋeraŋgopieŋ jaŋe sirowe‐fâreniŋmu,
â sambâŋ e papia bataforieeŋgopieŋ iŋuc foforieocmu;
eme gurufâc‐ticne jaŋe waiŋ rehacne me jâmbojâc rehacne ɋaŋa
ururuc erâ mârâŋkeekac

irec sâcmârâŋkerâ wahaniŋmu.
5Manaŋgopieŋ, ʒika‐nanezi sambâŋko kimbeŋ nâ gapec erâ waha Edomko

okac babazu gie baocmu,
ŋicguru sisipiricte biŋe râec‐jopapo jaŋerao hâcne.

6Wofuŋte ʒika i soc â wokemaŋhec sasawa,
lama â noniŋ irec soc
erâ lama ŋicne râpe hândâŋne irec wokemaŋ hâcne.
Wofuŋ e Bozera hae ira taha bâzi gie
â Edom mâreŋko qa hezuc ee sâko bâfuaocmu.

7Kâte bulimakaozi bulimakao biuc sâko jaŋehec hâmoniŋmu,
â bulimakao ŋicnezimotecne
jaŋe ŋicne tâpiri sâko jaŋehec sipirickeniŋmu.
Eme soczi hae mâreŋ‐jeŋic isirickeocmu
â mâreŋ i wokemaŋhec sasawa foocmu.

8Wofuŋte okac babazu dameŋ maickeocmu.
Zioŋ kikefuŋ râsi ejarembiŋ
jaŋere okac babazu jara dameŋ hâcne.

9 Eme Edomte opâ jaŋe ŋerisierâ waha kufaŋ sâŋiŋ eniŋmu
â mâreŋ‐ticnezi ŋerisierâ paura sâqocne eocmu;
mâreŋ‐ticnezi kufaŋ sâŋiŋ erâ bâruŋkeocmu.

10 Ehuc ŋafeomecne ʒoaŋkomecne mi hâhâpo,
hosâcne ŋezume ŋezu fehuc domaocmu sanaŋ.
Mâreŋ i mimiŋzi ɋâric ima bakicne jaha foocmu,
ehame ŋicmoczi ira sicne fotâcmoc mi eocmu hâcne.

11Gafu hâro â homa jaŋe rauckeniŋmu,
erâ ŋafe wipe â kâec kâec jaŋe ira ŋec foc eniŋmu.
Ehame Wofuŋzi ima baocte sâcmeda fâreocmu
â niniŋ siarereŋ fuarâ foocte ma baocmu.

12 Zioŋ fekicnefâc‐ticne jaŋe ŋicwofuŋ juju fuaocte mocwâcmi muniŋmu,
erâ micnefâc‐ticne jaŋe ʒeŋgoma omaeniŋmu.

13 Eme ŋicwofuŋ ficko fâpâ uupic fuarâ foocmu
â ficsanaŋ ira ʒâŋ opac fuame
kâte qâto â qera jaŋere ŋeŋe hae eocmu.

14 Eme ŋifec qowi mimicne â kâte qâto
â ŋifec ine kâpâ jaŋe âgofâc‐jeŋic jaŋehec bâbâfuac eniŋmu,
erâ ŋafere demoŋzi ira ŋeŋemana hae‐ticne bâfuaocmu.

15Qotâ e jâc semunao juju fofo ehuc
hândâŋ râerâ fomackekume âteʒuocmu;
erâ tucwipe jaŋere hozi ira fuaocmu wâc,
ehame moczi moc âgonemoc mi basaocmu.

16ŊoŋeWofuŋte papiao dâŋ ʒiŋuc fokac
i wose gufuc erâ mananʒepieŋ:
Jaŋeraonecmoc mi basazo,
moczi âgo tâmiricmoc mi juocmu.
Wofuŋtemickonec mumupaŋ dâŋ iŋuc hâcne wahawec
â Mâro‐ticnezi hetumaŋ‐jopawec.

17 Eme e jahac mâreŋ bâtâc bajareocte qaŋgec qawec,
ehuc meticnezi sâcmeda fârehuc kâdoc qajarewec;
eme jaŋe irec rune erâ jusanaŋkenʒepieŋ,
â mimiŋzi ɋâricmaŋnao ŋec juc ehuc juranʒepieŋ.

35
Israe ŋic jaŋemame sâko hae‐jeŋicko risieniŋmu

1 Tuhu mâreŋ â mâreŋ burocne jahe kiwac qawac ezepirec
â mâreŋ sawa i ʒeri ezejec,
ehuc faroqac iŋucne âri qazejec.

2Ârinemâretec fuame ʒeri bari ehuc gae hezejec.
Lebanoŋte ʒâŋe rara erâ Karamele tiki
â Saroŋ wâneŋte eri qaraweŋ fuacnezejec.
JaŋeWofuŋte ʒâŋe rara
â Anutu‐nâŋecte eri qaraweŋ honenʒepieŋ.



JESAJA 35:3 973 JESAJA 36:4

3Mejeŋic betaŋkekicne â dieŋ‐jeŋic sâqorekicne
jaŋe dopec‐jopahuc basanaŋ‐jopapie
qiŋ herâ domanʒepieŋ.

4 Ehuc maŋjeŋic gâckekicne jaŋe ʒiŋuc jazaniŋ:
“Ŋoŋe hâbi‐ŋeŋic hepie hume hâhâwic tâmiric junʒepieŋ.
Manaŋgopieŋ, Anutu‐ŋeŋic e jukac!
E okac babazu gie baocte fisiocmu;
Anutu ŋic okacne jareekac
e hâcne ware bafic‐ŋopaocmu.”

5 Iŋuc fuame tiŋtuŋ jaŋe ʒâŋe fifi eniŋmu
â qepoŋ jaŋe hazec‐jeŋic uŋtoocmu.

6 Puriŋ jaŋe kâte bulimakao iŋucne gasackeniŋmu
â nâŋguŋ jaŋe nameŋ‐jeŋic forisieme ʒeri gae heniŋmu.
Manaŋgopieŋ,mâreŋ burocnao opâ ʒâŋene
â mâreŋ sawao opâ sâko fuarâ foraocmu.

7 Ehame dameŋ juwicnao mâreŋ opâ tâmiric fowec
ira riqic fuarâ foocmu
â kereŋke hahaŋ ekicnao
opâ ʒâŋene wefuocmu.
Mârâc kâte qâto jaŋe juju fofo embiŋ ira sohoŋ fuaocmu
â sopâc irec okacne saparac â ʒamac ʒamac wefuocmu.

8 Eme ira hata sâko hewâneŋkekicnemoc fuame
ʒâŋene “Tiri Hata” muzo.
Ŋic hehesicne jaŋe ira moc mi âtehuc juhapie
ŋicfâc‐ticne jaŋere biŋe sawa foocmu.
Ehame jaŋe ira rahapie ŋicmutucnezi kosa rac warec mi enʒepieŋ.

9 Laioŋ jaŋe ira moc mi juniŋmu
â qowi mimicnezi wâcmi âteniŋmu,
jaŋe ira basac‐jopazo;
ehame batarac‐jopakicne jaŋe ine ira rahuc juniŋmu.

10Â Wofuŋzi rambaŋko râec‐jopawec jaŋe ira risieniŋmu,
erâ Zioŋko fisirâ aŋara heniŋmu;
ehame bubiaŋ fofo sanaŋzi fua‐jareocmu,
ʒeri â bubiaŋ fua‐jareme busâqoc â kio husezi omaeocmu.

36
Asiria ŋicwofuŋ Sanheribezi râsi fisiwec
(Ŋic II 18:13–37; Bin II 32:1–19)

1Hisikia e ŋicwofuŋ juha jara 14 eme Asiria ŋicwofuŋ Sanheribe eki râsi
fisirâ Judare hae basanaŋkekicne sasawa ro rauc ewec. 2ErâAsiria ŋicwofuŋ
e Lakisi haeo ŋehuc Rabasake â momori bocjaha Hisikiarao sorec‐jopame
Jerusalem haeo rambiŋ. Ememicne e faicpec riqicte opâwâc qoruc qaqajac
ŋic ere mâreŋ heririŋnao hata sâko fokac ira ra domawec. 3Domahame ŋic
kecʒiŋuc jaŋe erao rambiŋ: Ŋicwofuŋ ficte micne sâko Eliakim, Hilikiare
ŋokâ hâcne, â qâqâreŋ ŋic Sebena erâ Asafare ŋokâ Joa micne sâko‐jeŋic
hâcne.

4 Eme Rabasakezi ʒiŋuc jazawec: “Hisikia âzâcneniŋ, ŋicwofuŋ sâko,
Asiria ŋicwofuŋ hâcne, e ʒiŋuc mukac: ‘Ʒi wemo wiaczi dapeŋ egareha

roweckehuc juekic? 5 Go manatec dâŋ sawazi ʒikare mamana â tâpiri
bâfuaocmu ekac me? Go morao roweckehuc no râpecnumeŋ? 6 Ojai,
go kâcbiŋ gunu herickekicne keci, Aigita hâcne, erao roweckekomec;
eme gunu ira roweckeeŋgopieŋ jaŋe mejeŋic âke mârâŋkeekac i. Eme
Aigita ŋicwofuŋ Farao e ŋic sasawa erao roweckeeŋgopieŋ jaŋe iŋuc hâcne
ejareekac. 7 Go ʒiŋuc mecne nazacmu, “Nâŋe Wofuŋ Anutu‐nâŋec erao
roweckeeŋgopeneŋ.” Hâc, eme weniŋuc? Hisikia e furu mâreŋ â Wofuŋ
taha babacnere alata wiac ŋerawec i bârâriehuc Juda â Jerusalem ŋic ʒiŋuc
jazawec, “Ŋoŋe alata kecʒirec maŋfuŋko sawa dapehuc numunʒepieŋ,”
Wofuŋ Anutu ere mukomec me? 8 Ajoc, bomboŋ‐nane, Asiria ŋicwofuŋ
hâcne, ehec fuŋne babataniŋ gie banic me! Eme honenaŋ: No becâsic
2 tauseŋ garepemu, goki ine becâsicko rara ŋic irec sâc jaha sâcne
bâfuac‐jopacmu me weniŋuc? 9 I eipiehuc ine wemocko bomboŋ‐nanere
kiŋaŋŋicwawahane jaŋeraonecmomori micne mocjaha mac sâcne jâpetec
risieocmu? Eme go iŋucnezi ine keretac â ŋicbecâsicko rarareAigita jaŋerao
ʒâŋe fihuc juekic! 10Me weniŋuc? No Wofuŋzi mi mana‐nareha mâreŋ ʒi
râsi ecnehuc ima qapemurâ wefupo me? Aricne, Wofuŋ e ʒiŋuc nazawec:
Go ferâ mâreŋ keci râsi ecnehuc ima qazemec!’ ”

11 Eme Eliakim â Sebena â Joa jaŋe Rabasake ʒiŋuc âzâcnembiŋ:
“Kiŋaŋŋicfâcge nâŋe Aramaio dâŋko dâŋ nâzâzemec, nâŋe dâŋ i sâcne
manaŋgopeneŋ; ŋic ŋokac qânâsacko ŋeŋgopieŋ jaŋeremaio nâŋehecHebi-
raio dâŋko muc manac mi ezemec.” 12 Rabasakezi ine muwec: “Hâc, dâŋ
bajukopac i bomboŋ‐nanezi ŋoŋe â bomboŋ‐ŋeŋic ŋoŋe sawa ŋazapemurâ
sorecnuwec me? Aricne, e ŋic qânâsacko ŋeŋgopieŋ â ŋoŋehec mâmâc ho
fâzi‐ŋeŋic nâniŋtemukicne jaŋeraomâmâcmupemurâ sorecnuwec.”

13Rabasakezi iŋucmurâ ra mai domahuc Hebiraio dâŋko hahaŋne bahuc
ʒiŋuc muwec: “Ŋicwofuŋ sâko, Asiria ŋicwofuŋ hâcne, ere dâŋ mananiŋ!
Eki ʒiŋuc mukac: 14 ‘Ŋoŋe Hisikia manacnepie mi eatuc‐ŋopazejec, e nore
meonec batarac‐ŋopaocte tâpirimi focnekac. 15Erâ ʒiŋucmuhucWofuŋtao
roweckeniŋte ŋazame mi mananʒepieŋ wâc: “Wofuŋ e jâmbomac batarac‐
nâpoocmu, ehuc hae sâko ʒi Asiria ŋicwofuŋte meo feocte mi manaocmu.”
16Asiria ŋicwofuŋzi ʒiŋucmukacte Hisikia dâŋticnemimananʒepieŋ: Ŋoŋe
nohec wama babac erâ haeonec wahanʒepieŋ; iŋuc erâ ŋoŋe sasawa
ŋaŋacne waiŋ â nemuja nâhuc junʒepieŋ, erâ opâ i ŋaŋacne nombâŋkonec
fiarâ nâhuc junʒepieŋ wâc. 17 Iŋuc ehuc juhapie noni fâ fisirâ mâreŋ
mocko jowac‐ŋopa rapemu,mâreŋ i ŋaŋacnemâreŋ iŋucne, ira padimecne,
waiŋ mecne, nânâ mecne â waiŋ gie mecne forakac hâcne. 18 Hisikiazi
ʒiŋuc muhuc maŋ bâsifuc mi eŋarezejec: “Wofuŋzi batarac‐nâpoocmu.”
Ŋicguru gâcne jaŋere nemuzi mâreŋ‐ jeŋic Asiria ŋicwofuŋ ere meonec
moc batarambiŋ me? 19 Hamati â Arapada hae jahere nemufâc weni?
Sefarawaim haere nemu jaŋe weni? Â Samaria mâreŋte nemufâc jaŋe
weni? Jaŋe Samaria nore meonec moc batarambiŋ me? 20 Me mâreŋ
irec nemu sasawa jaŋeraonecmozi mâreŋ‐ticne nore meonec batarawecte
Wofuŋzi Jerusalem hae nore meonec bataraocte muŋgopieŋ?’ ”

21 Jaŋe inemâc fâsâerâ domahuc dâŋmocmi bâtikiecnembiŋ, i ŋicwofuŋte
dâŋmoc ʒiŋuc fowecte iŋuc embiŋ: “Ŋoŋe dâŋmoc mi bâtikiecnenʒepieŋ.”
22 Eme Hilikiare ŋokâ Eliakim, ŋicwofuŋ ficte micne juwec, e â qâreŋŋic

Sebena erâ Asafare ŋokâ, micne sâko Joa hâcne, jaŋe ŋaqi‐jeŋic bâsuckerâ
Hisikiarao risierâ Rabasakezi dâŋmuwec irec binaŋ bacnembiŋ.

37
Judaŋic Sanheribe ere meonec batarac‐jopakicne
(Ŋic II 19:1–37; Bin II 32:20–23)

1 Eme ŋicwofuŋ Hisikia e dâŋ i manarâ ŋaqi‐ticne bâsuckerâ târuzimateŋ
heme hume Wofuŋte ufuŋko fewec. 2 Erâ ŋicwofuŋ ficte micne Eliakim
â qâreŋŋic Sebena erâ taha bapa kâcɋene sasawa jaŋe wâc târuzi mateŋ
hepie hume Amozire ŋokâ, porofete Jesaja hâcne, erao sorec‐ jopame
rambiŋ. 3 Rarâ âzâcnembiŋ: “Hisikiazi ʒiŋuc mukac: ‘Ʒoaŋ ʒizi fuŋmoc,
fific guguriŋ â bâbâtiŋ erâ miminehec, erâ naru motec fuazo ehapie
ŋokac jaŋe rocjopaniŋte eipieŋgopieŋ irec sâc. 4 Rabasake e Anutu jujune
musoriŋkeocte bomboŋ‐ticne, Asiria ŋicwofuŋ hâcne, eki soreme ware dâŋ
muwec i Wofuŋ Anutugezi manawec mecne; manawecko mume okacne
fuacnezejec. Irec go ŋic nâfocne juŋgopieŋ jaŋere erâ numuzemec.’ ”

5 Eme ŋicwofuŋ Hisikia kiŋaŋŋicfâcne jaŋe Jesajarao fisimbiŋ. 6 Fisipie
Jesajazi ʒiŋuc jazawec: “Bomboŋ‐ŋeŋic âzâcneniŋ, ‘Wofuŋzi ʒiŋuc mukac:
Asiria ŋicwofuŋ kiŋaŋŋicfâcne jaŋe musoriŋnuhuc dâŋ mupie manameŋ
irec mi hâwicguzejec. 7Manakic, no maŋ bâsifuc ecnepemu eme sawadâŋ
manarâ mâreŋ‐ticnao risiezejec, risieme mupe e jahacne mâreŋko ʒikare
nânâ ezejec.’ ”

8Asiria ŋicwofuŋzi Lakisi hae biac behewec, Rabasake e risiehuc dâŋ iŋuc
manarâ ra Libina hae rune jaŋehec qaqac eha bâfuawec. 9Asiria ŋicwofuŋ
e Etiopia ŋicwofuŋ Tirihaka ere dâŋ biŋe ʒiŋuc manawec: “E gohec ʒika
qaocte biac warehuc jukac.” Eme iŋuc manarâ Hisikiarao ʒiŋuc muhuc
kiŋaŋ râec‐jopame rambiŋ: 10 “Ŋoŋe Juda ŋicwofuŋHisikia ʒiŋuc âzâcneniŋ:
‘Anutugezi mi eatucguzejec; go erao roweckehuc ʒiŋuc mukicte mukopac:
Jerusalem haezi Asiria ŋicwofuŋ ere meo mi feocmu. 11 Manakic, Asiria
ŋicwofuŋ jaŋe mâreŋ sâc wiac qacne gâpâcne ejarehuc sipiric‐jopambiŋ i
go gahac biŋene manameŋ. Irec go wemocko sisipiriczi hetiricguocmu?
12Memamacfâc‐nane jaŋe ŋic gurune gurune bâsirowec‐jopambiŋ i jaŋere
nemuzi moc bafic‐ jopambiŋ me? Ine Goʒaŋ, Haraŋ, Rezefe â Edeŋ hae
rune Telasa mâreŋko jumbiŋ jaŋere mukopac. 13 Me Hamati â Arapada â
Sefarawaim â Hena â Iwa hae i jaŋere ŋicwofuŋ jaŋe weni?’ ”

14 Eme Hisikia e kiŋaŋ fisimbiŋ jaŋere meonec papia rorâ wosehuc
Wofuŋte ufuŋko ferâ Wofuŋte maio qaratiewec. 15Qaratierâ ʒiŋuc muhuc
Wofuŋ numucnewec: 16 “Anutu Tâpiri Ɋuŋɋasaŋ Wofuŋ, Israere Anutu,
go kerubim jaŋere faicnao ŋehuc juekic, go mocjahazi mâreŋ ŋicne ŋicne
jaŋere Anutu, goki hâcne sambâŋ â mâreŋ bâfuac‐jofameŋ. 17O Wofuŋ, go
hazec râerâmanac; oWofuŋ, ʒâŋefirâ honec; erâ Sanheribezi Anutu jujune
go musoriŋguocte dâŋ râeme warewec i mana‐ fârezemec. 18 O Wofuŋ,
Asiria ŋicwofuŋ jaŋe jâmbomac ŋicne ŋicnemâreŋ‐jeŋichec imac‐jopambiŋ.
19 Ehuc nemuɋâŋ qâqâtâcfâc‐jeŋic i ʒocko behec‐jopapie ʒacjopa‐fârewec;
jaŋe nemu fârine aricne, jaŋe jâc â qânâ, ŋicmezi ba akic ekicne hâcne;
irec bâsirowec‐jopaniŋte mi eipiembiŋ. 20 O Wofuŋ, Anutu‐nâŋec, ʒi ine
ere meonec batarac‐nâpoc, eme mâreŋ ŋic gurune gurune jaŋe gore ʒiŋuc
mana taranʒepieŋ: Wofuŋ e mocjahazi Anutu.”



JESAJA 37:21 976 JESAJA 37:32

21 Eme Jesaja, Amozire ŋokâ hâcne, e Hisikiarao dâŋ ʒiŋuc râeme rawec:
“Wofuŋ Israere Anutu eki ʒiŋuc mukac: Go Asiria ŋicwofuŋ Sanheribe ere
numu‐naremeŋ. 22 Eme irec Wofuŋzi ere dâŋ ʒiŋucmukac:

‘Ŋokac ʒeŋoŋ, Zioŋte otâ hâcne,
e qaisocguhuc mu âke sisic egarekac,
â Jerusalemte otâ eki râpefuŋgao gâwie‐garekac.

23 ‘Go mo âke sisic ecnemeŋ â mo sâke itic ecnemeŋ?
Go mo musoriŋkehuc penaroŋ ʒâŋe fitec fewec?
Israere Tiri rune no hâcne iŋuc enaremeŋ!

24Go kiŋaŋŋicfâcge jaŋeremicko dâŋ râehuc
Wofuŋ no musoriŋnumeŋ, ehuc mumeŋ,
No keretac‐nane bocjahare tiki botâŋne fefârepo,
erâ Lebanoŋ qaŋeŋnao fisipo.
No jâmâzâc‐ticne ʒoricne ʒora
â wetejâc‐ticne biaŋne i qafarapo;
no tiki‐ticne ʒoricne ʒora fejâmbâŋkepo
â jâckâte‐ticne fârine ira wâc hupo.

25No nombâŋ rope opâ fuame nâpo,
erâ kike tape‐nanezi Aigita mâreŋte opâ sâko sasawa
âtec‐jopape kereŋ seŋseŋkembiŋ.

26 ‘No iŋuc fuaocte esecne manape fowec
â mârâc sasac jaha mana biric epo i go mi manameŋ me?
Ʒi ine mupe fuakac,
eme go hae sanaŋ ima bacjopatec tuhu fuazejec.

27Ŋecjucfâc‐ticne jaŋe ine tâpiri‐jeŋic wahame
fâfârehuc qurutuambiŋ,
jaŋe gieo monʒaŋ wiac â kecɋaŋ geune
erâ wâc ficbupuo hofâ qinʒiŋ fuarâ soka sokahuc
jaha ururuckeekac, irec sâc embiŋ.

28 ‘Go waha ŋeekicme fahare raekic me ware fisiekic
i no manaekopac,
erâ kimbeŋ qahuc râsi enarehuc juekic
i kâucmi baekopac wâc.

29Go râsi enarehuc jukicte
â pepec penaroŋgere biŋe hazec‐naneo huwecte
no hawic‐nanezi sâkegao hehawicguhuc
micko kiki‐nane micgao râepe raʒime
hata waremeŋ ijaha egarepe risie razemec.’

30 “Eme wiac kecʒiŋuczi Hisikia go ma egarezejec: Jara ʒirec maŋnao
wiac sasawa e jahac fuakac i nânʒepieŋ, jara faicnao sâc ijaha enʒepieŋ,
erâ jara namba 3 ira ine ŋoŋe ŋaŋac he sarac â qa roro enʒepieŋ, ehuc
waiŋ gie sarapie fârine fuame nânʒepieŋ. 31 Eme Juda kikefuŋte ʒikare
nâfocne juniŋmu, ŋic ʒanʒaŋne hâcne, jaŋe juwicpec gâtâmocwâc baniŋmu
â faicpec fârine bâfuaniŋmu. 32 Eme Jerusalem haeonec ŋic ʒanʒaŋne â

Zioŋ tikionec ʒikare nâfocne jaŋe ŋeratierâ juniŋmu hâcne. Anutu Tâpiri
Ɋuŋɋasaŋ Wofuŋ ere ʒoɋaczi wiac iŋuc bâfuaocmu.

33 “Irec Wofuŋ e Asiria ŋicwofuŋte ʒiŋuc mukac: E hae kecʒirec maŋnao
mi wefuzejec, ehuc tepe wâc qâtâcneme maŋnao mi fisizejec, erâ marohec
warerâ sac huckeocte ʒaemi bazejec. 34Ehae ʒirecmaŋnaomocmiwewefu
hata ware fisiweckoa risiezejec, Wofuŋte dâŋ iŋuc. 35 Iŋuc ecnehuc no
nahacnere â kiŋaŋŋic‐nane Dawidi ere erâ hae ʒi ŋezickehuc râsiremeonec
batarapemu.”

36 Eme Asiria momori jaŋe teuŋ‐ jeŋicko tumaŋnerâ ŋehapie Wofuŋte
aŋelozi fua‐jarerâ ŋic 185 tauseŋ qâhâmoc‐jopawec, eme hae fureme ŋic
gâcne jaŋe faharerâ mi qâŋɋâŋ sasawa forapie honec‐jopanʒepieŋ! 37 Iŋuc
fuame Asiria ŋicwofuŋ Sanheribe e hae i beherâ mâreŋ‐ticnao risie rawec
erâ Niniwe haeo ŋec juc ewec. 38 Eme ira dameŋ mocko nemu‐ ticne
Nisiroka ere ufuŋkonumuhuc juhameŋokâ jahec‐ticneAdiramelec â Sareze
jahe ʒikazi qâhâmopic. EmeAraratamâreŋkowisepire ŋokâ‐ticne Esahadoŋ
eki tucticne qarâ ŋicwofuŋ juwec.

38
Hisikia hucsâko bawec
(Ŋic II 20:1–11; Bin II 32:24–26)

1 Dameŋ ira Hisikia e hucsâko bame hâmozo ewec. Ehame Amozire
ŋokâ, porofete Jesaja e erao fisirâ ʒiŋuc âzâcnewec: “Wofuŋ e ʒiŋuc
mukac: Go wiacfâcge mâzoc‐joparâ ʒawiec, go ɋiɋic mocwâc mi qahuc
hâmo‐jâmbâŋkecmu hâcne.” 2 Iŋuc mume Hisikiazi sâpeopec forisierâ
Wofuŋ numu wâwâsic ecnewec. 3 Ehuc ʒiŋuc muwec: “O Wofuŋ, no
gore maio siocmâc â maŋ hâcbuc jupo, ehuc goki manatec biaŋkeekac i
hâcne ebac epo, go irec manasuc mac!” Hisikia e iŋuc murâ ki kâcɋene
kiowec. 4 Eme Wofuŋte dâŋ Jesajarao ʒiŋuc fuawec: 5 “Go ra Hisikia
âzâcnec, Wofuŋ, apage Dawidi ere Anutu e ʒiŋuc mukac: No nunumuge
manahuc ʒâŋeucge honepac; irec manac, go juju dameŋge bâʒorape jara
15 ʒuhuckerâ juzemec. 6 Erâ no go â hae ʒirec rune ŋoŋe Asiria ŋicwofuŋ
ere meonec batarac‐ŋoparâ hae kecʒi ŋezickepemu.

7 “Eme Wofuŋzi dâŋ mupaŋkewec i Wofuŋzia fârine bâfuaocmu irec ma
kecʒiŋuc fuame honezemec: 8 No ʒoaŋzi huzo ehame Ahaʒi ficticnere
mumuc ʒorakac imupe ʒoaŋzi risiewefumemocwâc bembeŋkezejec.” Eme
ʒoaŋzi risieme mumuc mocwâc bembeŋkewec.

9 Juda ŋicwofuŋ Hisikia e hucsâko foku biaŋkerâ gae kecʒiŋuc hefuarâ
qâreŋkewec:
10No maŋnanezi ʒiŋucmupo: Juju dameŋ‐nane mi qosackeha

biac hâmoc haeo hupemurâ munarekicne,
ehame jara‐nane nâfocne fokac i nowac rokicne.

11No mupo: Wofuŋ e ŋic jujune jaŋeremâreŋkomocwâcmi honepemu
erâ mâreŋ sâkomâreŋ ŋecjucfâc‐ticne
jaŋere ŋondeŋko juhuc ŋicmocwâcmi honec‐jopapemu.

12 Boze‐nane heropiekicne
â lama soŋaŋte qoruc boze iŋucne noraonec bârâriekicne;
ŋokac jaŋe he fuku muc wiac qâzuckerâ râeeŋgopieŋ

irec sâc no juju‐nane râekopac;
Wofuŋzi juju‐nane muc iŋucne bâtâcnekac;
hae mi ŋafeha behecnume omaekopac.

13No wira wâwâsic ehuc juhape hae fureekac,
eki ine laioŋ iŋucne siec‐nane sasawa bazuekac;
e furicte fuŋkerâ bâʒâicnuhuc juhame hae ŋafeekac.

14No sawa hehetâc wipe â hapâ iŋucne dâŋ dâŋ eekopac.
Faicpec ʒâŋe fihuc juhape ʒâŋeuc‐nane wahaekac.
O Wofuŋ, ʒâic busâqoc fua‐narekac, go baficnuc.

15 Ʒi ine weniŋucmupe? E jahac dâŋmupaŋke‐narewec
irec fârine bâfuawec.
Bunanezi hâhâtâwekacte guŋɋâri juekopac.

16O Wofuŋ, ŋiczi gore erâ jueŋgopeneŋte,
maŋnanezi gorao hâcne siŋkerâ foekac;
irec mutec mocwâc ɋiɋic qarâ biaŋkezepac!

17Manakic, ʒâic busâqoczimaŋ wama bâfua‐narewec;
goki ine maŋnanezi sisipiricte nombâŋko huzacte ŋezicnumeŋ,
ehuc kiŋnane behe‐fâremeŋ.

18Hâmokicne jaŋemi muteŋgueŋgopieŋ
â hâmoc e wâcmuteŋ bâteŋ mi egareekac,
erâ nombâŋko hueŋgopieŋzi
jauŋ fârigere woŋec sâcnemi juniŋmu.

19 Jujune jaŋe sawa muteŋgueŋgopieŋ,
ine no miŋecgacmuteŋgukopac irec sâc.
Mamaczi naru motecfâcne jauŋ fârigere fuŋne
mutâcne‐jareme manaeŋgopieŋ.

20Wofuŋ e baficnuocte afeckewec,
irec jufenaŋmu sâcWofuŋte ufuŋko
gitazi musi bahuc gae hecnehuc junʒepeneŋ.

21 Jesaja e kecʒiŋuc muwec: “Ŋoŋe qaqanac jâc sahacne fâzerâ uucne
sisiwiŋ‐ticnao râepie biaŋkezejec.” 22 Hisikiazi ine muwec: “No Wofuŋte
ufuŋkomocwâc fepemurâ wemo ma mo fuame honezepac?”

39
Babe ŋicwofuŋte kiŋaŋŋic Hisikiarao fisimbiŋ
(Ŋic II 20:12–19; Bin II 32:27–31)

1 Dameŋ ira Baladaŋte ŋokâ ʒâŋene Merodac‐Baladaŋ, Babe ŋicwofuŋ
hâcne, e papia â bubiaŋtewiac Hisikiarao râeme rawec. E Hisikia huc bame
foku mocwâc ɋiɋic qawec irec biŋe manawecte iŋuc ewec. 2 Eme Hisikia
e irec bubiaŋ manarâ kiŋaŋŋic jaŋe boreŋ ʒeŋaŋfic‐ticne jowatuwec, ine
siliwa mecne, gol mecne, wiac âsu biaŋhec mecne, wokemaŋ furi sâko
mecne â ʒikarewiac irec ficmecne, erâwâcmoneŋboreŋfickowiac forawec
i sasawa jowatu‐ fârewec. Ŋicwofuŋ ficticnao â mâreŋ‐ ticne sasawao
wiac fofârewec i Hisikiazi moc mi hesoŋke‐jarehuc jowatu‐fârewec hâcne.
3 Eme porofete Jesaja e ŋicwofuŋ Hisikiarao ra ʒiŋuc mu wioc ecnewec:

“Ŋic keci jaŋe wemo dâŋ gazambieŋ erâ wenirec ware fua‐garembieŋ?”
Hisikiazi muwec: “Jaŋe mâreŋ ʒorickonec, Babe haeonec hâcne norao
ware fisimbieŋ.” 4 Eme muwec: “Jaŋe ficgao wemo wiac honembieŋ?”
Hisikiazi muwec: “Jaŋe ficnaneo wiac fokac sâc hone‐fârembieŋ, no boreŋ
ʒeŋaŋfic‐naneo wiac moc mi hesoŋke‐jarepac.”

5 Iŋuc mume Jesajazi Hisikia ʒiŋuc âzâcnewec: “Anutu Tâpiri Ɋuŋɋasaŋ
Wofuŋ ere dâŋmanac! 6Manakic, dameŋmocmaickeocmu irawiac sasawa
ficgao fokac i mecne, erâ mamacfâcge jaŋe juwefuhuc boreŋmafa wiac râe
guruc ejumbieŋ i mâmâc Babe mâreŋko barâ raniŋmu;wiac huŋgaŋnemac
moc mi foocmu, Wofuŋzi iŋuc mukac. 7 Ehame ŋokâfâcge fua‐gareniŋmu
jaŋeraonec gâcne wâc bacjopa raniŋmu, eme jaŋe Babe ŋicwofuŋ ere ficko
kiŋaŋ qaqa erâ juniŋmu.” 8EmeHisikiazi Jesaja ʒiŋuc âzâcnewec: “Wofuŋte
dâŋ nazakomec i biaŋne.” E ʒiŋuc manahuc muwec: “No nahacne juju
dameŋko wama â jujuhâmo foocmu hâcne.”

40
Wofuŋzi ŋicfâc‐ticne mu bâmiriŋ ejarekac

1Anutu‐ŋeŋiczi ʒiŋucmukac:
Ŋicfâc‐nane bâmiriŋ‐jopahuc bubiaŋ dâŋ jazaniŋ!

2 Jerusalem hae hone ʒemuraŋ ecnehuc dâŋ âzâcneniŋ,
erâ hahaŋne bahuc mupie manazejec:
Kiŋaŋ qaqa juju‐ticne tarawec
â kiŋ bahac‐ticne behecnekicne,
i Wofuŋtemeonec sâqocne‐ticne sasawa
irec okacne fehuc rowecte iŋuc ecnekicne.

3Wiwira moc ʒiŋuc fuakac:
“Mâreŋ tuhuo Wofuŋte hata bâʒâweniŋ,
â mâreŋ sawao Anutu‐nâŋecte hata sâkomoc hepie wâneŋkeoc.

4Wâcne wâcne hemase‐fârezo,
tikine facne hezu hewâneŋ ezo,
hehesicne hetiŋnezo â babahacne hefâsâezo.

5 Eme Wofuŋte huriri qâreŋ fua taniŋkeme
mâreŋŋic jaŋe ʒeŋgoma honenʒepieŋ,”
Wofuŋtemickonec dâŋ iŋuc wahawec hâcne.

6Dâŋmoc ʒiŋuc fuawec: “Dâŋmuromackec!”
Eme mupo: “No wemo dâŋmuromackepemu?”
Mâreŋŋic jaŋe ʒeŋgoma kecɋaŋ iŋucne,
â hawari biaŋ‐jeŋic i ʒariŋ gieo domakac irec sâc.

7Wofuŋtemicrombâŋzi waha ficneme
kecɋaŋ e hâmo ɋaŋac eekac â ʒariŋ e ururuckeekac;
jâmbomac, ŋic jaŋe kecɋaŋ iŋucne hâcne.

8Kecɋaŋzi hâmo ɋaŋac eekac â ʒariŋzi ururuckeekac,
Anutu‐nâŋecte dâŋ ine fohuc juocmu sanaŋ.

9 Zioŋ biŋe biaŋ mumu, go tiki ʒorao fec,
Jerusalem biŋe biaŋ mumu, go dâŋ ɋicwânʒâŋnehecmuc,
go dâŋ hahaŋne bahuc mi hâwicguzejec;
ehuc Juda hae ŋerakac jaŋe ʒiŋuc jazac:

“Honeniŋ, Anutu‐ŋeŋic jukac i!”
10Honeniŋ,Wofuŋ Anutu e tâpiri sâkohec fisikac,

meticne sanaŋkeme guriŋ bapa gie bakac;
honeniŋ, furi‐ticne ehec mâmâc ware fisikac
â wiac hure hemârec ewec izi bâniecnekac.

11 E gurufâc‐ticne jaŋe lama soŋaŋ iŋucne
hone soŋaŋ ejareocmu;
lama motecne meticnezi qâzuc‐joparâ amec‐jopa rahuc
neŋgocne jaŋe ine aimuŋ jowac‐jopaocmu.
Israere Anutu e mocjahazi fekicne

12Mozi meticnezi hâwec fiarâ sâcticnemanaocmu,
me mozi memotec‐ticne qaratiehuc sambâŋte sâc baocmu,
me mozi mâreŋko rufe fokac i sâc bapa otoo fiame sâcne hufâreocmu,
me mozi tiki â facne facne sigelio sâcne râeme feme ŋemâc‐jeŋic
manaocmu?

13Mo ŋicziWofuŋ Mâro‐ticne sâcmutâc ecnewec,
me mozi bafickehuc dâŋ birickecnewec?

14Me mo ŋicmo mu wioc ecneme mamana bâfuacnewec,
me mozi tiŋne hatare fuŋne âzâcnemutâc ewec,
me mozi mamana tara qazucnewec,
me mozi maŋɋârâŋte hata âzâcne jâutuc ewec?

15Manaŋgopieŋ, ŋicne ŋicne jaŋeremaname,
pakeonec opâ ʒâmbâŋnemoc wahaekac irec sâc eŋgopieŋ,
erâ moŋgeŋ uucne moc sigelio fokac iŋucne;
manaŋgopieŋ, nucne nucne jaŋere sâc i gâc iŋucnemac.

16Â Lebanoŋte jâckâte i ʒocte sâcmi ezac
erâ qowi wiac‐ticne i bâzi ririkere sâc wâcmi ezac.

17Ŋicne ŋicne jaŋe ere maio nokafe sawa,
jaŋeremaname wiac omane â jawane eŋgopieŋ ekac.

18Ŋoŋe Anutu e mohec sâc hezo muŋgopieŋ?
Me wemo wiac mo ba akic epie ere hawari iŋucne eocmu?

19Metâ bapazi ɋâŋ qâqâtâc bâfuaekac,
â golzi eri wiac bapa eki golzi foŋkerâ
sahacnao siliwazi kâpâcwâru basanaŋkeekac i me?

20Me moc e hapetac juhuc ɋâŋ qâqâtâc iŋucne taha râeocte quŋkeocmuzi
ine jâcsanaŋ moc gârecke ʒaŋ mi eene bâwosâeocmu.
Erâ metâ bapa saric ŋicmoc bâfuarâ
ɋâŋ qâqâtâc sanaŋne domaocmu iŋucne moc fasaecneocte jâc i
râcneocmu.

21Ŋoŋe kâuc baŋgopieŋ me? Â mananiŋtemi eŋarekacme?
Fuŋnaonecteaŋ mi ŋazakicneme?
Me mâreŋte hobeteŋnezi weniŋuc nâzâ nâwotuc ekac
i hone wosâcmi embiŋ me?

22Anutuzi hâcnemâreŋ jâuru‐fârerâ faic jâmbâŋ eri ŋeŋeo ŋekac,
ehame mâreŋ ŋecjucfâc‐ticne jaŋe ine ɋirikiŋ iŋucne erâ juŋgopieŋ;
eki sambâŋ i qoruc iŋucne qaratiekac
â selific ŋiczimaŋnao ŋec juc eene irec sâc fârekac.

23 Eki mume ŋicwofuŋ fekicne juju‐jeŋic omaeocmu
â mâreŋte guriŋ bapa ŋic tâpiri‐jeŋic bawahame arictac eocmu.

24 Jaŋe ɋâricnemac sarac‐jopakicne â ɋâricnemac tiec‐jopakicne
erâ fuŋne‐jeŋiczimâreŋko ɋâricnemac jaha gâtâ bahame
ficne suec‐jopame hâmo ɋaŋac eniŋmu,
eme mâŋâŋ sâkozi padi jawa iŋucne bawisec‐jopaocmu.

25 Eme no ʒi more hawari jukopacte
ehec sâc hecnuzo muŋgopieŋ?
Tiri runezi iŋucmuhuc wiokac.

26 Faic fipie feme hone taraniŋ:
Bâpiŋ ŋeraŋgopieŋ i mozi bâfuac‐jopawec?
Mume guru‐jeŋicko furu jaha fua taniŋkeeŋgopieŋ
â ʒâŋe‐jeŋicmufâreekac eki hâcne bâfuac‐jopawec;
e tâpiri sâko‐ticnehec â sasanaŋ‐ticne bipinehec
irec moczi moc mi sifuckeocmu.

27 Jakobo, go wemocte dâŋ ʒiŋucmukomec,
â Israe go wemocte dâŋ ʒiŋuc ekomec:
“Wofuŋ e hata‐nane kâuc baekac
â Anutu‐nanezi dâŋnane sâcnemi dopeckeekac?”

28Go kâuc barâ ʒiŋucmi manameŋ?
Wofuŋ e juju sanaŋ Anutu juweczi jukac,
eki hâcnemâreŋ qaŋeŋne bâfuawec;
e docke pârâcmi eekac
â maŋɋârâŋ‐ticne i mamana tarane aricne.

29 E betaŋkekicne jaŋe tâpiri qikiŋne‐jareekac
â rokawekicne jaŋe sasanaŋ bâsoka‐jareekac.

30Motec socɋâri jaŋe betaŋkepie tâpiri‐jeŋic omaeocmu
â ŋicmotec jaŋe wâc docke pârâc ehuc rândiŋkeniŋmu.

31Wofuŋtao roweckeniŋmu jaŋe ine tâpiri ɋâricne bâfuaniŋmu,
jaŋe tucwipe iŋucne fafakechec erâ
furuc furuc qahuc feniŋmu,
jaŋe gasackeku mi dockeniŋmu
erâ hata raku wâcmi betaŋkeniŋmu.

41
Anutuzi Israe ŋic bafic‐jopaocte mupaŋkewec

1Nucne nucne ŋoŋe nore maio niniŋkeniŋ
â ŋic gurune gurune jaŋe tâpiri‐jeŋicmocwâc fua‐jarezejec!
Jaŋemai ware fuarâ dâŋmunʒepieŋ,
ehame dâŋgie i mâmâc jaha banʒepeneŋ.

2Mozi ʒoaŋ wewefunaonec ŋicmoc suru jâiŋ ecneme
ira me ira fisirâ ʒika qahuc sanaŋkeekac?
Me ŋicne ŋicne ere meo râec‐jopame ŋicwofuŋ qâhuc‐jopaekac,
ehuc ʒika‐ticnezi qanʒaŋ‐jopame rufe iŋucne eeŋgopieŋ
â tepe‐ticnezi muruc‐jopame padi jawa iŋucne eeŋgopieŋ?

3 E kike‐ticnezi hatagâŋ juwicnao moc mi âtewecko
ira jopa jâpec ejarehuc sisipiric moc mi bâfuaekac.

4Mozi iŋuc eekac â mume fuaekac?
Me mozi fuŋnaonecteaŋ ŋic gaŋne gaŋne wira‐ jareme fua we-
fueŋgopieŋ?

Bâbâni jupozi jukopac erâ ʒâhec juniŋmu
jaŋerao ijaha juzokopac, Wofuŋ noni hâcne.

5Nucne nucne jaŋe iŋuc honerâ hâwic‐jopawec
â mâreŋ qaŋeŋne jaŋe ɋiɋiteckembiŋ
jaŋe ware mai fuambiŋ hâcne.

6 Jaŋe sasawa babafic ehuc dâŋ ʒiŋuc nazaŋ gazaŋ eeŋgopieŋ:
“Go hâbige roc!”

7 Ehame metâ bapa e golzi wiac bapa esockekac,
â hamazi wiac qajacneekac eki ine aeŋzi wiac bapa esockekac,
ehuc kizi rike bâzickerâ mukac: “Biaŋkekac.”
Iŋucmurâ ŋeŋgoroŋkezacte biriŋzi qasanaŋkekac.

8O Israe kiŋaŋ qaqa‐nane, Jakobo bâwosâecgupo,
âgo‐nane Abraham ere ɋâric,

9 go mâreŋ qaŋeŋnaonec ro sakac egarepo
â mâreŋ tuturuŋnaonec wira hefârec egarepo,
ehuc ʒiŋuc gazapo, “Go hâcne kiŋaŋ qaqa‐nane,
no hone suŋgiŋ mi egarehuc rowosâecgupo.”

10No gohec jukopacte mi hâwicguzejec,
no Anutuge jukopacte maŋgemi gâckezejec;
no hâcne basanaŋguhuc baficgupemu,
ehuc mefâre‐nane sanaŋnezi dopecgupemu.

11Manakic, râsi egareeŋgopieŋ sasawa
jaŋe qurutuapie mimi busâqoc fua‐jarezejec,
â kisâfâcge jaŋe tâpiri‐jeŋic arictac eme sipirickenʒepieŋ.

12Gohec juju gie baeŋgopieŋ
jaŋe basac‐joparâ mocwâcmi bâfuac‐jopacmu
â gohec ʒika gie baeŋgopieŋ
jaŋe omaerâ arictac efâreniŋmu.

13No Wofuŋ, gore Anutuzi hâcne
mefâregao rocgurâ ʒiŋuc gazakopac:
“Go mi hâwicguoc, no hâcne baficgupemu.”

14O Jakobo, go mâreŋko ɋâsu fokac iŋucne jukomeczi
mi hâwicguzejec, â Israe guru pitic go mi fâfârezemec!
No hâcne baficgupemu, erâ Israere Tiri rune
no fifiruege jukopac, Wofuŋzi iŋucmukac.

15Manakic, no mupe go padi ââkenʒaŋ gitu ɋâricne
ɋâfoŋne â ŋemâcne iŋucne ezemec,
ehuc tiki facne facne qâfâucke qanʒaŋ etecne
mâreŋ uucne efârezejec.

16 Eme sawao behetec feme mâŋâŋzi bawiseocmu

â mâŋâŋ sâkozi qâtâtieocmu.
Goki ine Wofuŋtemanasuhuc ʒeri bari ezemec,
ehuc Israere Tiri rune ere bubiaŋ manahuc mumbiaŋkezemec.

17Qarâ suriŋne â hapetac jaŋe opâ basapie arictac eme
nameŋ‐jeŋic kereŋkehaWofuŋ no hâcne bafic‐jopapemu.
Israere Anutu no mi behec‐jopapemu.

18Noni mupe tiki botâŋko opâ fuaocmu
â mâreŋ wâwâneŋko opâ ʒâŋe wefuocmu;
noni mupe mâreŋ burocnao opâ riqic fuazejec
â mâreŋ kereŋnezi opâ fisihuc fozejec.

19Noni mupe mâreŋ burocnao jâmâzâc, jâmiŋ,
ʒariŋ â oliwa jâc fuazejec;
noni mupe mâreŋ sawao wete, becʒi â niwijâc
mâmâc jaha fuarâ doma razejec.

20 Eme ŋic sasawa jaŋe i honehuc fuŋne ʒiŋucmana taranʒepieŋ:
Wiac i Wofuŋtemezi bawec
â Israere Tiri rune eki bâfuawec.

21Wofuŋzimukac: “Ŋoŋe dâŋ bajuŋgopieŋ i mufuaniŋ,
â Jakobore Wofuŋ Sâkozimukac:
Dâŋŋeŋic wemozi dopeckeniŋmu i muniŋ.”

22Ŋoŋemupie nemufâc‐ŋeŋic jaŋe ware fua taniŋkerâ,
wiac fuazokac i hâcne nâzânʒepieŋ.
Ehame mârâc jaha wiac fuawec irec fuŋnemecne
erâ weniŋuc ehuc fârinehec ewec irec fuŋne i mâmâc
nâzâ mutâc epie manarâ maŋzimanatâc qâtâc enʒepeneŋ,
me wiac ʒâhec fuazokac irec dâŋmupie mananʒepeneŋ wâc.

23 Juku wiac fuazokac irec dâŋmupie fuŋne‐jeŋicmana tararâ
ʒiŋuc jazanʒepeneŋ: Ŋoŋe nemu!
Ajoc, ŋoŋe wiac biaŋneme sâqocnemoc epie
nâŋe sasawa hone warec ehuc fâfârenʒepeneŋ.

24Manaŋgopieŋ, ŋoŋe fârine‐ŋeŋic aricne,
â gie‐ŋeŋic i fâri tâmiric jaha;
eme bâwosâec‐ŋopaocmuzimamakâcne eocmu.

25No faic mâreŋkonec ŋicmoc wareocte esoc qafeŋ ecnepe ware fisiwec,
ʒoaŋ wewefunaoneczi ʒâŋe‐nane muhuc wira wâwâsic enareocmu e
hâcne;

eki ŋicwofuŋ fekicnefâc‐ticne jaŋemâreŋ dodocne
iŋucne âte docjopaocmu
erâ kuʒi bapazi afe âtenʒaŋneekac irec sâc âtenʒaŋ‐jopaocmu.

26Mozi fuŋnaonecteaŋ musokame mananʒapeŋ,
me esecne nâzâmemanarâ ʒiŋucmunʒapeŋ, “E fârinemukac?”
Aricne, moczi moc mi musokawec, moczi moc mi nâzâwec,
ŋoŋeraonecmoczi findaŋdâŋmoc mi manawec.

27Noni hâcne fuŋkerâ Zioŋ dâŋ âzâcnekopac,
ehuc Jerusalem biŋe biaŋ mumu ŋicmoc bâfuacnekopac.

28 Erâ no ʒâŋe fihuc basac‐jopaekopac,

ŋondeŋ‐jeŋicko dâŋmumu ŋicmoc mi jukac,
irec mu wioc ejarepe okacne mi bârisie‐nareeŋgopieŋ.

29Manaŋgopieŋ, jaŋe furu jaha fâri‐jeŋic aricne,
â gie‐jeŋic i fâri tâmiric jaha;
nemuɋâŋfâc‐jeŋic jaŋe wiac omane â jawa sawa.

42
Wofuŋte kiŋaŋŋic

1Honeniŋ, keci kiŋaŋŋic‐nane, no e hâcne dopeckeekopac,
e ŋicnane bâwosâekicne, no e hone aŋac ecneekopac.
No Mâro‐nane ere faio râepe bafickeha
ŋicne ŋicnemumutiŋ dâŋmusoka‐jareocmu.

2 E dâŋ hahaŋne bahuc ojowa sâkomi eocmu
â hae ʒoŋao dâŋmarac‐ticne fuame mi mananiŋmu.

3 Bo paruczi qakicne i qâtâcne behec mi eocmu,
â ʒoc kine mi âte hâpoocmu;
mumutiŋ dâŋ fâretiŋ bâtâcne bâtimuŋ eme maniŋ biaŋ fuaocmu.

4 E jahacne docke pârâcmi ehuc giene bakume
mâreŋko tiŋne juju fuarâ foocmu;
ehame nucne nucne jaŋemumutâc dâŋticnere woŋec ŋeniŋmu.

5 Sambâŋ bâfuarâ qaratieme forakac,
mâreŋ â fainao wiac fua rakac i bâdâmâreekac,
mâreŋ ŋecjucfâc‐ticne nokafe ficne‐jareekac
â fainao rac warec eeŋgopieŋ jaŋe jujure mâro jareekac,
Wofuŋ Anutu eki hâcne ʒiŋucmukac:

6 “Wofuŋ no hâcne tiŋne‐nanere erâ wira hefârec egarepo,
erâ meo bacgu juhuc ŋezicgupemu,
ehuc no ŋicguru jaŋehec ʒâʒâfic fuaocte
â ŋicne ŋicne jaŋere ʒoc tamac ecmurâ râecgupemu.

7 Eme tiŋtuŋ jaŋere ʒâŋe bâtâcnezemec
â niŋgiŋko ŋeeŋgopieŋ jaŋemecne
erâ kâpâcwâru ficko ŋehuc dapâcko qiŋquŋkeeŋgopieŋ
jaŋemâmâc goroŋ‐jopatec wahanʒepieŋ.

8Noni Wofuŋ, ʒâŋe‐nane iŋuc hâcne;
no ʒâŋe biŋe‐nane mocte biŋe eocte mi manasupemu
â ʒai ʒonʒoŋ‐nane nemu jaŋerao fotâcneocte wâcmi manapemu.

9Manaŋgopieŋ, no mârâc dâŋmupo i fârinehec ewec,
eme ʒi dâŋ ɋâricne ŋazakopac;
wiac ɋâricnemi fua tâcnehame
dâŋne ŋazapemanaŋgopieŋ hâcne.”

10Hâwec faio rac warec eeŋgopieŋ
â maŋnao wiac fusucmarâ foekac,
nucne nucne â ŋecjucfâc‐jeŋic
ŋoŋeWofuŋ gae ɋâricne hecneniŋ,
ehuc mâreŋ qaŋeŋnaoneczi ʒâŋe biŋe‐ticne mumbiaŋkeniŋ.

11Mâreŋ burocne â ira hae ŋerakac jaŋemecne

erâ Kedara ŋic qoruc boze ruckerâ jueŋgopieŋ
jaŋemâmâc ʒeri fânâŋ epie fua‐fârezejec;
qânâ hawecko ŋec juc eeŋgopieŋ jaŋe ʒeri bari enʒepieŋ
â tiki botâŋko domahuc kiwac qawac enʒepieŋ.

12 JaŋeWofuŋ muac baafec ecnenʒepieŋ
â nucne nucne ira ʒâŋe biŋe‐ticne musokanʒepieŋ.

13Wofuŋ e ŋic qac momori iŋucne ʒikare faharekac
â momori iŋucne ʒika qaocte bune wefukac;
e hahaŋne bahuc semuja hekac
â ŋic qac momori iŋucne râsifâcne jopazo rakac.

14No dameŋ ʒora mâc fâsâerâ jupo,
no niniŋkerâ maŋnane bâmâteŋkepo;
ʒi ine ŋokac gozi kime owackeekac irec sâc owackepemu,
no husehuc nokafe kâcɋene hepemu.

15No mupe tikire â facnere jâckâte omaeocmu
â kecɋaŋ‐ticne hâmo ɋaŋac efâreocmu;
erâ mupe opâ sâkozimâreŋ kereŋne eocmu
â riqic wiaczi ʒicke‐fâreocmu.

16 Eme no tiŋtuŋ jaŋe hata kâuc baeŋgopieŋ ira jowac‐jopa rapemu;
â hatagâŋmi honembiŋ ira bacjopa rapemu,
no bânie‐jarehuc mupe dapâczi ŋerisierâ tatamac eocmu;
â wâcne facne hezu hemasec epe mâreŋ wâneŋkeocmu.
Wiac i sasawa moc mi behehuc ejâmbâŋkepemu.

17 Eme nemu jaŋerao roweckehuc ɋâŋ qâqâtâc ba akic ekicne
jazaeŋgopieŋ, “Ŋoŋe hâcne nemufâc‐nâŋec,”
jaŋe rârâpe rahuc qurutuanʒepieŋ.

18Qepoŋ ŋoŋemananiŋ,
â tiŋtuŋ ŋoŋe ʒâŋe firâ honeniŋ!

19Mozi kiŋaŋŋic‐nanere sâc tiŋtuŋ erâ jukac,
me mozi biŋemumu‐nane sorepe raocmu
ere sâc qepoŋ erâ jukac?
Mozi Wofuŋte âgo fuŋfuŋ â kiŋaŋŋic
ere sâc tiŋtuŋ erâ jukac?

20 E wiac bocjaha honehuc sifu mi hone taraekac
â hazec‐ticne uŋto‐bipieha mi mana‐hâmoekac.

21Wofuŋ e tiŋne juju‐ticnere erâ
sâcmutâc dâŋticne tâpiri â eri qaraweŋhec fuaocte maname biaŋkewec.

22 Jaŋe ine ŋicguru wiac‐jeŋic fiuckekicne â jowac rokicne;
jaŋe sasawa nombâŋko niŋgiŋhec foeŋgopieŋ
â kâpâcwâru ficko soŋjopapie ŋeeŋgopieŋ.
Jaŋemafa mateŋ iŋucne rocjopakicne,
ehame fifirue‐jeŋicmoc mi jukac;
jaŋe wiac‐jeŋic jowac rokicne
eme moczi ʒiŋucmoc mi mukac: “Bârisie‐narec.”

23Ŋoŋeraonecmozi irec hazec râeocmu
me mana‐hâmorâ maŋkeme foha jufeocmu?

24Mozi Jakobo fiuc roro ŋic qikiŋne‐jarewec,

â Israe soroŋ qaqa jaŋeremeo râewec?
Wofuŋ bunao bambeŋ eki hâcne ewec!
Jaŋe ine hata‐ticne âteniŋte takic‐jopawec
â sâcmutâc dâŋticnemana rereŋ mi embiŋ.

25 E irec hâcne kimbeŋ‐ticnere ʒocbâruŋ
â ʒika bipinehec fai‐jeŋicko hoŋkeme fewec;
izi rârec‐jopahuc ʒâseŋ‐jopaha mi mana tarambiŋ,
ʒacjopaha sifu maŋjeŋicmi uŋtowec.

43
Wofuŋ e mocjahazi fifirue jukac

1 Ʒi ine Jakobo go bâfuacguwec â Israe go bacguwec
Wofuŋ eki ʒiŋucmukac: “No hâcne firuecgupo
irec mi hâwicguzejec;
no ʒâŋegemuhuc wira hefârec egarepo:
Go nore biŋe.

2Go opâ fotâcnehaŋte no gohec jupemu,
eme opâzimi qâurucguzejec;
go ʒoc huckehaŋtec ʒoczi mi ʒacguzejec
â ʒocbâruŋzimi ʒâseŋguzejec.

3No hâcneWofuŋ gore Anutu,
no Israere Tiri rune, fifiruege.
No Aigita gore erâ behehuc kiwiricge rokopac,
erâ Etiopia â Sebe mâreŋ jahe gore okacne qikiŋ‐jofakopac.

4No honecgupe furi sâko â ʒâŋe biŋehec ekomec
erâ maŋnanezi go ʒâficgukopacte
gore erâ ŋic gâcne behec‐jopakopac
â jujuge fuaocte manasuhuc
ŋic gurune gurune qikiŋ‐jopakopac.

5No gohec jukopacte mi hâwicguzejec;
no ɋâricfâcge ʒoaŋ wewefunaonec jowac‐jopa warepemu
â ʒoaŋ huhunaonec hetumaŋ‐ŋopapemu.

6 Faic mâreŋkonec jaŋe jazapemu: ‘Râec‐jopaniŋ,’
â juwic mâreŋkonec jaŋe wâc jazapemu: ‘Mi sakarec‐jopaniŋ’;
ŋoŋe ŋokâfâc‐nane ʒorickonec jowac‐jopa warenʒepieŋ
â otâfâc‐nane mâreŋ qaŋeŋnaonec jaŋemâmâc.

7Nore ʒâŋe bajuŋgopieŋ, â ʒâŋe biŋe‐nane fuaocte bâfuac‐jopapo
erâ menanezi bacjopapo, jaŋe hâcne ware‐fârenʒepieŋ.”

8Ŋicguru ʒâŋe‐jeŋic foipiehame wiac mi honeeŋgopieŋ
â hazec‐jeŋic foipiehame dâŋmi manaeŋgopieŋ
jaŋe ejarepie fua taniŋkenʒepieŋ!

9Ŋicne ŋicne jaŋe heâckerâ fisi‐fârenʒepieŋ
â ŋic gurune gurune jaŋe tumaŋne‐fârenʒepieŋ.
Eme mana honenaŋ, jaŋeraonecmozi dâŋ ʒi sâcnemutâcne‐nâreocmu
âmârâc jaha wiac fuawec irec fuŋnemutaniŋkeme sâcnemananaŋmu?
Jaŋemumutaniŋ ŋicfâc‐jeŋic jowac‐jopa warepie
fuŋne‐jeŋic bataniŋkenʒepieŋ,
eme manarâ muzo: “Dâŋ i fârine.”

10Wofuŋzi ʒiŋucmukac: “Ŋoŋemumutaniŋ ŋicfâc‐nane,
â kiŋaŋŋicfâc‐nane bâwosâec‐ŋopapo,
eme, no hâcneWofuŋ, ŋoŋe iŋucmanarâ
mana ʒakiehuc mana taranʒepieŋ.
No juwarehuc jupo dameŋ irec juwicnao
nemu moc mi bâfuakicne,
â no jupemu irec faicnao
iŋuc jaha moc mi fuarâ juocmu.

11No mocjahazi Wofuŋ fârine,
no iŋucne bâbâpiaŋ moc mi jukac.

12No iŋuc hâcnemufua‐ŋarepo â bafic‐ŋopahuc ŋazapo,
no ŋondeŋ‐ŋeŋicko jaba moc mi jupo;
eme ŋoŋemumutaniŋ ŋicfâc‐nane juŋgopieŋ.”
Wofuŋzi iŋucmukac.

13 “No hâcne Anutu fârine juwarehuc jupozi
miŋecgac sâc ijaha jukopac;
ŋicmoczi nore meonec ŋic babatarac‐jopane mi fokac;
no gie baekopac i mozi aka moc heocmu?”

14Wofuŋ, fifirue‐ŋeŋic â Israere Tiri rune, e ʒiŋucmukac:
“No ŋoŋere erâ Babe haeo kiŋaŋ sorepe raocmu,
ehame kâpâcwârure babasanaŋ sasawa batarape wahaocmu,
eme Kaldea ŋic jaŋere ʒeri bubiaŋzi ŋerisieme ki busâqoc fuaocmu.

15No Wofuŋ ŋoŋere Tiri rune,
no Israere bâbâfua â Wofuŋ Sâko‐ŋeŋic.”

16Hâwecmaŋko hata bawec
â opâ sâkoo gâŋ bâfuawec,

17 keretac â becâsic,momori â tâpirihec
jaŋe ejareme ʒikao rambiŋ,
ehuc guruhec waha jopame mocwâcmi faharembiŋ,
lambe iŋucne gâkowarâ hâpo‐jâmbâŋkembiŋ,
Wofuŋ e hâcne ʒiŋucmukac:

18 “Mârâc wiac fuawec irec mocwâcmi manasunʒepieŋ
â esecne fowec irec manatâc qâtâc wâcmi enʒepieŋ.

19Manaŋgopieŋ, no wiac ɋâricnemoc bâfuazo ekopac,
eme ʒi biac fuazo eha hone ʒâŋitacmi eŋgopieŋ me?
No mâreŋ tuhuo hata bapemu
â mâreŋ burocnao opâ mupe fuarâ foocmu.

20No ŋicfâc‐nane bâwosâec‐jopakicne
jaŋe opâ gume qiŋjopapemurâ mâreŋ tuhuo opâ ʒâkâŋ
â mâreŋ burocnao opâ sâko bâfuapemu,
irec kâte qowi qera â kâte qâto jaŋemumbiaŋnuniŋmu hâcne.

21Ŋicguru ʒi nore biŋe erâ juniŋte baʒawiec‐jopapo
jaŋe ʒâŋe biŋe‐nane musokanʒepieŋ!

22 “O Jakobo, go wira hefârecmi enaremeŋ
â Israe go nore erâ gie sâkomoc mi bameŋ, aricne!

23Go lamafâcge hâcbuc ririkere biŋe
i nore manasuhuc mi râemeŋ,

erâ taha bâzigezimi sâsecnumeŋ;
no taha rârâere tagi faigao mi râepe fewec,
erâ hosâc âsu biaŋtemicneneŋ mi egarepo.

24Go moneŋzi wiac âsu biaŋhec furine mi banaremeŋ
â taha bâzigere wokemaŋzimi gume qiŋnumeŋ.
Sâqocnegezi ine gie sâko bâfua‐naremeŋ
â hehesicgezi maŋbâiŋ enaremeŋ.

25 “Noni hâcne nahacnere erâ qaqatarage bâtâmirehuc jukopac,
erâ hehesicgere mocwâcmi manasupemu.

26Go manasu‐naretec dâŋgie banaŋ;
go dâŋge sasawa wose biric ec,
eme bahacmâc jukomec irec fuŋne taniŋkezejec.

27Apagezi sâqocne bawec,
erâ dâŋmumuŋicfâcge jaŋe nore dâŋ qatarambiŋ.

28 Eme no irec erâ furuficte micne gie‐jeŋic jowac rope
ŋic omane embiŋ erâ Jakobo e sisipiricte biŋe qahuc
Israe ere mupe mimi busâqoczi fainao fewec.

44
Wofuŋ e mocjahazi Anutu jukac

1 “Ʒi ine Jakobo kiŋaŋŋic‐nane,
â Israe bâwosâecgupo go manac!

2 Bâfuacguwec â neŋgoc bumaŋko fuŋkerâ baʒawiecguwec
erâ baficguhuc juekac, Wofuŋ eki hâcne ʒiŋucmukac:
Jakobo kiŋaŋŋic‐nane, â Israe bâwosâecgupo
go mi hâwicguzejec.

3Manakic, no mâreŋ hahaŋkekicnao opâ hoŋkepemu
â mâreŋ kereŋnao opâ mupe fuarâ foocmu;
no Mâro‐nane ecnepe ɋâricfâcge jaŋerao wahaocmu
â jambuŋ‐nanezi apa ŋosafâcge jaŋere faio feocmu.

4 Eme jaŋe kecɋaŋzi opâ ŋondeŋko
â kakikic jâczi opâ sâko heririŋnao fua sokac eekac
irec sâc fua sawec enʒepieŋ.

5Moc e muocmu: ‘No Wofuŋte biŋe,’
â moc e ʒâŋe‐ticne Jakobo muocmu,
erâ moc e jahacne meo ‘Wofuŋte erâ jukopac’
iŋuc qâreŋkehuc ʒâŋe‐ticne Israe muocmu.”

6Wofuŋ, Israere Wofuŋ Sâko â fifirue,
Anutu Tâpiri Ɋuŋɋasaŋ Wofuŋ hâcne, e ʒiŋucmukac:
“Nonizia bâbâni â ʒâhec,
no mocjahazi Anutu fârine jukopac.

7Mozi no iŋucne jukac? Moc jukacko muzejec,
erâ fuŋne‐ticne nore maio mutaniŋkehuc nazazejec.
Juku wiac fuazokac i weni jaŋe esecne mufuambiŋ?
Moc embiŋko ine wemo wiac ʒâhec fuaocte mukicne i wâc
nâzânʒepieŋ!

8Ŋoŋe hâwic‐ŋopahami fâfârenʒepieŋ;
no juwicnao mi mufua‐ŋarepo â mi ŋazapome?
Eme ŋoŋe irec biŋemumufâc‐nane embiŋ juŋgopieŋ!
Mozi Anutu no iŋucnemoc jukac?
Haroŋaŋ moc mi fome manakopac!”
Ɋâŋ qâqâtâc araŋ babajare i wiac racne

9 Ɋâŋ qâqâtâc bapa jaŋe ŋic mutucne sasawa, â wiac basarickehuc
baeŋgopieŋ izi wâc fâri tâmiric; irec ɋâŋ wiac numu‐jareniŋmu jaŋe wiac
hone manac moc mi ehuc qurutuaniŋmu. 10 Mozi nemu me ɋâŋ qâqâtâc
gie mi bapane fasaeocmu me aeŋzi ba akic eocmu? 11 Manaŋgopieŋ,
âgofâc‐ticne jaŋe qurutua‐ fâreniŋmu, â metâ bapa ŋicfâc‐ticne jaŋe ŋic
sawa jaha; eme i â i jaŋe mâmâc tumaŋnerâ domaniŋmuo ine sifu bipic
tatara ejareha qurutua‐fâreniŋmu.

12 Aeŋzi wiac bapa e aeŋ ʒocko rike dockerâ ba akic eekac, erâ hamazi
hejacneme hawarine fuaekac, e mesanaŋ‐ ticnezi irec gie baekac, ehuc
nânâre hâmohuc dockeekac â opâ wâc mi nâhuc betaŋkeekac. 13 Kamunda
eki ine muc fârehuc kirifizi ma baekac; e jâc fasaehuc biriŋzi qâreŋ oorâŋ
baekac, ehuc ŋic hawari iŋucne ba akic eekac, ŋic hawari biaŋne â ficko
dodomane iŋucne hâcne. 14 E jâmâzâc jâc qafaraocte raekac, eme jâmiŋ me
boriŋ me kâteo jâc wiac gâcne bâwosâeekac. E jâmâzâc sarame hoe heme
mâreŋzi bâgunuckeme sokaekac. 15 Izi ŋic ʒoc bâfuacneekac, eme ʒocticne
ʒame sahac‐ ticne hâroŋkeekac; ŋifecne ruqerâ nânâ poroŋ rikeekac â
ŋifecnezi ine ɋâŋ fasaerâ numucneekac, nemuɋâŋ fasaerâ dieŋzi hecneekac
hâcne. 16 Jâc dâkâne moc ʒocko râeme ʒaekac â dâkâne moczi qowi
ʒegoc barâ nâ gapec eekac, ehuc ʒoc ruahuc muekac: “Aija, hâroŋnukac
â ʒoc biaŋne ruakopac i!” 17 Jâc dâkânezi ine nemu‐ticnere ɋâŋ qâqâtâc
fuaocte fasaeekac, fasae‐fârerâ dieŋzi hecnehuc dapecnerâ ʒiŋuc muhuc
numucneekac: “Go Anutu‐nane jukicte baficnuzemec!”

18 Jaŋe wiac moc mi hone mana tarac eeŋgopieŋ, jaŋe ʒâŋe‐jeŋic
bâhâpokicnere tiŋtuŋ qaeŋgopieŋ âmaŋjeŋicziwiacmocmimanaeŋgopieŋ.
19Ŋic moc maŋticne uŋtohamanatâc qâtâc moc mi eekac â mamana‐ticne
moc mi fuaekac, e wemocko ʒiŋuc moc muocmu: “No jâc ŋifecne ʒocko
râepe ʒawec, ehame ʒoc mimiŋnao nânâ â bec rikerâ nâ gapec epo, irec
wemocko jâc ŋifecne fasaehuc wiac mamakâcne barâ jâcombâŋ iŋucnere
maŋfuŋko dapepemu?” 20 Moc e gie fâri tâmiric baocmu e maŋticnezi
eatuckehuc sioc ecnewec muzo; eme irec hâcne juju‐ticne ŋezickehuc ʒiŋuc
sâcne mi muocmu: “Mefâre‐naneo wiac badomakopac i burec wiac moc
mecne?”

Wofuŋ e Israe ŋic jaŋere fifirue
21O Jakobo â Israe, go irec manasuc, go hâcne kiŋaŋŋic‐nane;

go kiŋaŋŋic‐nane junarecmurâ baʒawiecgupo;
o Israe, no gore mi nikecnuocmu.

22No hehesicge karorac iŋucne bârâriekopac
â sâqocnege i hâweŋ iŋucne ficne sue‐garekopac.
No firuecgupo irec norao risiezemec.

23Wofuŋzi iŋuc ewecte sambâŋne sambâŋne semuja heniŋ
â mâreŋ fâhâŋne fâhâŋne ŋoŋe ʒeri eniŋ;

tikine tikine ŋoŋe aŋara hehuc ʒeri fânâŋ eniŋ,
kâteremaŋnao jâc doma rakac sasawa ŋoŋemâmâc!
Wofuŋ e Jakobo firuewec
erâ Israe ŋic jaŋerao ʒâŋe‐ticne bataniŋkeocmu hâcne.

24Neŋgoc bumaŋko fuŋkerâ baʒawiecguwec Wofuŋ fifiruege
e hâcne ʒiŋucmukac: “No Wofuŋ,
noni hâcne wiac sasawa bâfua‐fârepo,
no sambâŋne sambâŋne bucnane fârehuc bâdâmârepo
erâ mâreŋ qaratiepo; ehame mozi moc baficnuzac?

25No siocŋic jaŋe sowidâŋmupie mupe fâri tâmiric eekac,
â qaŋgecŋicmutuc bacjopaekopac;
no maŋɋârâŋhec jaŋe bârisiec‐jopape wiseeŋgopieŋ,
erâ mamana gie‐jeŋic hetikiepe mutuc jaŋere sâc eekac.

26No kiŋaŋŋicfâc‐nane jaŋere dâŋ basanaŋkepemu
erâ biŋemumufâc‐nane jaŋemumupaŋ dâŋmusokambiŋ
i mupe fârinehec eocmu;
no Jerusalem haere ʒiŋucmupemu:
‘Ŋecjucfâc‐ticne mocwâc fuanʒepieŋ,’
â Juda haefâc‐ticne jaŋeremupemu:
‘Jaŋe heɋârec‐jopahuc bazo,
erâ sesuctac i noni bâpiaŋkepemu.’

27No hâwec ʒâkâŋ âzâcnepemu: ‘Ʒicke kereŋ ec,
noni mupe opâge kereŋke‐fâreocmu.’

28No Kirure mukopac: ‘E lama soŋaŋ‐nane,
irec dâŋmana biric epo i eki fârine bâfuazejec,’
ehuc Jerusalemte ʒiŋucmuzejec, ‘E mocwâc heɋârehuc bazo’;
â taha ufuŋtemuzejec: ‘Wâtuŋ‐ticne râepie huoc!’ ”

45
Kiru giedâŋmucnekicne

1Wofuŋ e Kirure maio ŋicne ŋicne qâhuc‐jopaocte
â ŋicwofuŋ umbika‐jeŋic goroŋkerâ jowac roocte
Kiru wokemaŋ ruacnerâ mefârenao rowec.
Ehuc ere maio motâc ropie aŋkeocte
â motâc sâkomi heniŋte ʒiŋuc âzâcnewec:

2 “No nahac bânie‐garehuc hata bâʒâwe‐garepemu,
no motâc aeŋ bâbâroŋzi bakicne i qanʒaŋnehuc
aeŋ babasanaŋ‐ticne hezupemu.

3No wiac fâri biaŋ dapâcko soŋkekicne
â boreŋ ʒeŋaŋko râekicne i garepemu,
eme ʒiŋucmana tarazemec: Ʒâŋe‐nane muhuc
wira‐narekac e Wofuŋ, Israere Anutu hâcne.

4No kiŋaŋŋic‐nane Jakobo â bâwosâekicne‐nane Israe
ere erâ ʒâŋegemuhuc wira‐garepo,
ehuc go mi mana taracnuhaŋtec
sifu ʒâŋe biŋe sâko bâfua‐garepo.

5No mocjahazi Wofuŋ jukopac,
Anutu no iŋucnemoc mi jukac, aricne!

Go mi manacnuhaŋtec becsahac joma‐garepo.
6 Irec ʒoaŋ wewefunaonec â huhunaonec ŋiczi ʒiŋucmana taranʒepieŋ:

E iŋucnemoc mi jukac, aricne;
e mocjahazi Wofuŋ jukac hâcne.

7Noni hâcne ŋifec tatamac bâfuahuc ŋifec dapâc bâfuaekopac;
noni mupe ŋifec wama fuarâ foha ŋifec ʒârâ hâriŋ fuaekac;
wiac i sasawa Wofuŋ noni hâcnemupe fua‐fâreekac.

8 “Sambâŋne sambâŋne ŋoŋe hoe pisiŋ pisiŋ henʒepieŋ
â karorac ŋoŋe tiŋne juju i hoe iŋucne hoŋkepie wahazejec.
Eme mâreŋzi aŋkerâ bâbâpiaŋ â tiŋne juju
âke suec‐jofame mâmâc wefuzepirec;
Wofuŋ noni hâcne wiac i bâfuaekopac.

9 “Jei, ŋic e kuʒi dâkâne dâkâne jaŋere sâc juhuc
weniŋuc erâ bâbâfua‐ticne aaric dâŋmucneocmu?
Afezi kuʒi bapa ʒiŋuc sâcne âzâcneocmu:
‘Go wemo wiac bakomec’?
Me, wiac bâfuakicnezi ʒiŋuc sâcne âzâcneocmu:
‘Go mege aricne’?

10 Jei, mozi mamac ʒiŋuc âzâcneocmu: ‘Ɋâric wemocte bâfuakic?’
Me neŋgoc âzâcneocmu: ‘Go wemocte motec kiweckerâ rokomec?’ ”

11Wofuŋ, Israere Tiri rune â bâbâfua e ʒiŋucmukac:
“Ŋoŋenarumotecfâc‐nane jaŋere erâmuwioc enarezomuŋgopieŋme?
Me meqâreŋ‐nanere dâŋmutâcne‐nareniŋtemuŋgopieŋ me?

12No hâcnemâreŋ bâfuapo
erâ fainao ŋic juŋgopieŋ i nonizia bâfuac‐jopapo.
Nore mezi sambâŋ fârepo forakac,
erâ momorifâcne bâpiŋ sasawa giedâŋmujarepo.

13No tiŋne juju‐nanere erâ ŋicmoc esoc qafeŋ ecnepo,
no hata‐ticne hewâneŋke‐fârepemu wâc.
Eki hâcne hae sâko‐nane heɋârerâ bazejec
â kâpâcwâru ŋicfâc‐nane firuec‐jopazejec,
erâ i furire me bâbâmiriŋ wiacte mi ezejec.”
Anutu Tâpiri Ɋuŋɋasaŋ Wofuŋzi iŋucmukac.

14Wofuŋ e ʒiŋucmukac: “Aigitaonec moneŋ mafa
â Etiopiaonec huhure wiac i gore biŋe eocmu,
â Sebaŋic ʒoricne jaŋe ware gore biŋe eniŋmu.
Jaŋe bâjâpecguniŋmu,
ehuc me kike‐jeŋic kâpâcwâruzi bândeŋnekicne foha
ware fodape‐garerâ mumbiaŋguhuc ʒiŋucmuniŋmu:
‘Anutu fârine e gorao mocjaha jukac,
e iŋucnemoc mi jukac, aric kereŋne jâmbâŋ!’ ”

15O Israere Anutu, bâbâpiaŋ rune,
go jâmbomac Anutu soŋne.

16Ɋâŋ qâqâtâc baeŋgopieŋ jaŋemâmâc sasawa qurutuarâ
mimi busâqoc fua‐jareme mimiehuc junʒepieŋ.

17Wofuŋ e bâbâpiaŋ fofo sanaŋzi Israe bâpiaŋkeocmu,

eme e mi qurutuahuc mimi busâqoc tâmiric juraʒihuc juocmu sanaŋ.
18 Sambâŋ â mâreŋ bâfuac‐jofawec,

â mâreŋte hobeteŋne râewec,
erâ mâreŋ i tuhu fuarâ foocte mâcne,
fainao ŋiczi ŋec juc eniŋte bâfuawec,
Wofuŋ Anutu e hâcne ʒiŋucmukac:
“Noni sawa Wofuŋ,moczi aricne.

19No soŋsoŋkome mâreŋ dapâcko dâŋmi mupo,
no Jakobore ɋâricfâc jaŋe ʒiŋuc wâcmi jazapo:
‘Ŋoŋe basacnu‐bipienʒepieŋ.’
Noni Wofuŋ hâcne, no dâŋ tiŋnemuekopac
â dâŋ fârinemuratieekopac.
Babeŋic jaŋere nemuɋâŋ i racne, Wofuŋzimocjaha fârine

20 “Ŋicne ŋicne irec ʒanʒaŋne sasawa ŋoŋe
qâturerâ bembeŋko ware fuaniŋ!
Manaŋgopieŋ, ɋâŋ qâqâtâc‐jeŋic hâpo jueŋgopieŋ,
â bafic‐jopaocte tâpirimi focnekac,
nemu iŋucnemu wâwâsic ecneeŋgopieŋ
jaŋemaŋ mamanasu‐jeŋic aricne.

21Ŋoŋe dâŋ bajuŋgopieŋ i mufuanʒepieŋ,
ehuc ʒiŋuctemâmâcmuc manac enʒepieŋ:
Dâŋ keci i mozi esecne mufuawec,
mozi mârâc jaha jâmbâŋmuiŋnewec?
Wofuŋ noni mi epo me?
Norao moc ʒuhuckerâ Anutu juju i mi fokac,
no Anutu tiŋne â bâbâpiaŋ rune, no iŋucnemoc mi jukac.

22 “Mâreŋ qaŋeŋnaonec sasawa ŋoŋe norao risie warepie bâpiaŋ‐ŋopape!
Noni hâcne Anutu,
no iŋucnemoc mi jukac.

23No nahacnao ɋetickehucmumupaŋ dâŋmupo,
ehame micnaneonec dâŋ tiŋne wahawec izi fârinehec ezejec,
kecʒiŋuc: ‘Ŋic ʒeŋgoma jaŋe dieŋzi henare‐fârenʒepieŋ
â ru sâcmicjeŋiczimuafecnunʒepieŋ.’

24 “Ehuc munʒepieŋ: ‘Bâbâpiaŋ â tâpiri i Wofuŋtaomocjaha fokac.’
Râsi ecneeŋgopieŋ sasawa jaŋe ine
erao fuarâ mimi busâqoc bâfuanʒepieŋ.

25 Israere ɋâricfâc jaŋe ʒeŋgomaWofuŋtao
tiŋne juju bâfuarâ e mumbiaŋkehuc junʒepieŋ.”

46
1 Beli nemu e betaŋkewec, Nebo nemu e waha qawec,

ɋâŋ qâqâtâc‐jekic i doŋgi â kamele jaŋere faio râepie fewec;
ŋoŋe wiac hâporâ jujumbieŋ i hâcne qowi betaŋkekicne jaŋere tagi
ewec.

2 Jahe mâmâc jaha docke betaŋ ekopirec,
jahe tagi baafeckenicte eipiehuc

jahe jahacne kâpâcwâru ficko rakopirec.

3 “Jakobore kikefuŋ jaŋemecne
â Israere kikefuŋ irec ŋic ʒanʒaŋnemecne,
neŋgoc bumaŋkonec fuapie fuŋkerâ dope hutuŋ eŋarehuc juwarepo
â neŋgoc bumaŋkonec fuapie âsi qataŋ eŋarehuc juwefupo
ŋoŋe nore dâŋte hazec râe‐fâreniŋ.

4No jupo iŋuc jaha juhape ŋoŋe jufeku ŋic ŋokac raŋɋa eniŋmu,
no de âsic eŋarehuc juhape jaŋɋâŋzi âkec‐ŋopaocmu.
No de âsic eŋarepozi eŋarehuc juzepac,
no hâpoc‐ŋopahuc ŋezic‐ŋopazepac.

5 “Ŋoŋemohec sâcmocjaha epemurâ muŋgopieŋ,
me mohec sâc hecnuzo muŋgopieŋ?
Me more hawari jaha epemurâ erao ʒuhucnurâ sâc bacnuŋgopieŋ?

6 Jaŋe kânoŋkonec gol hoŋkepie wahaekac
â siliwa sigelio râepie feekac
erâ golzi wiac bapa e nemuɋâŋ bajareocte furine râcneeŋgopieŋ,
erâ e dieŋzi herâ numucneeŋgopieŋ.

7 Jaŋe ɋâŋ i hâpo raku dodoma‐ticnao âkendâŋnepie domaekac,
eme ira domahuc moc mi waha raocmu.
Ehame moczi mu wâwâsic ecneme dâŋmoc mi bâtikiecneocmu,
ehuc ʒârâ hâriŋ‐ticnaonec mi bataraocmu.

8 “Maŋrâŋgeŋhec ŋoŋe irec manasurâ mimieniŋ,
erâ maŋzimanatâc qâtâc eniŋ.

9 Fuŋnaonecteaŋ wiac fowarewec irec manasuniŋ:
No hâcne Anutu, norao ʒuhuckerâ moc mi jukac;
no hâcne Anutu, no iŋucnemoc mi jujâmbâŋkekac.

10No hâcne ʒâhec wiac fuazokac
i fuŋnaonecteaŋ mutaniŋkehuc juwefupo,
â wiac fuawec irec dâŋ i mârâc sasac jaha mufuapo,
ehuc mupo: ‘No dâŋmupaŋkepo i deŋkeocmu
â mana biric efârepo i wâc fârine bâfuapemu.’

11No ʒoaŋ wewefunaonec tucwipe moc wiracnepemu,
e mâreŋ ʒorickonec ŋicmoc hâcne,
eki mumupaŋ‐nanere fârine bâfuazejec.
No dâŋmupaŋkepo sâc i mupe deŋkezejec,
no mana biric epo sâc i fârine bâfuazepac.

12 “Maŋrâŋgeŋhec juhuc bâbâpiaŋ maickerâ mi jueŋgopieŋ
ŋoŋe nore dâŋte hazec râeniŋ.

13Noraonec bâbâpiaŋ i mupe maic‐ŋopazo ekac,
taicko mocwâcmi fokac,
ehame bafic‐ŋopazore ŋeŋec ʒeʒepec mi epemu.
No mupe Zioŋko bâbâpiaŋ fuarâ fozejec
â huriri qâreŋ‐nane i Israe erao fua taniŋkezejec.”

47
Babe haere mumutara dâŋ

1O ŋokac ʒeŋoŋ, Babere otâ, go popoonec waharâ wândocko ŋec!
Kaldea ŋic jaŋere otâ go eri ŋeŋe tâmiricmâcmâreŋko waha ŋec!
Manakic, gore ʒiŋucmocwâcmi muzo:
Joroc kogoc sahac hawari biaŋgehec.

2Go kiŋaŋ naru iŋucne gie omane bahuc juzemec,
go rurufage batararâ ŋaqi ʒorage heunuckec
â qorucge qafiruŋkerâ dokâgemâc foha opâ fotâcnec.

3Go biuctac jutecne mimige tâtâc fuazejec.
No okac babazu gie bahuc ŋicmoc mi akickepemu.

4 Fifirue‐nâŋec, Israere Tiri rune,
ʒâŋene “Anutu Tâpiri Ɋuŋɋasaŋ Wofuŋ” e iŋucmukac.

5Kaldea ŋic otâ‐jeŋic, go niniŋkerâ ŋec erâ dapâcko raʒic;
manakic, go ŋicne ŋicne jaŋere ŋokac bomboŋ mocwâcmi mugarezo!

6No ŋicfâc‐nane kimbeŋ qajarehuc
â biŋefâc‐nane ŋic omane mujarehuc
gore meo râec‐jopape fembiŋ;
goki ine busâqocmi mana‐jaremeŋ,
ehuc ŋic ŋokac qizecne jaŋere faio tagi ŋemâcne jâmbâŋ râetec fewec.

7 Ehuc ʒiŋuc manasumeŋ: “Noni hâcne ŋokac bomboŋ juraʒihuc jupemu
sanaŋ,”

ehuc ʒâhec wiac weniŋuc fuaocmu
irec manasuhuc manatâc qâtâcmi emeŋ.

8 “No hâcne jukopac ʒi, no iŋucnemoc mi jukac;
no hozec erâ juju i mi epemu
erâ ŋokacmesawane wâcmi jujâmbâŋkepemu,”
go iŋucmuhuc aŋac faio â manabâc tâmiric
jukomeczi kecʒiŋucmanac:

9Hozec juju â naru motec tâmiric juju,
wiac jajahec izi ʒoaŋ mocjahao ututuŋ jaha fua‐gareocmu;
jâmbomac, i qaŋgec bapa mâsige bocjaha
â riuc bapare tâpiri sâkoge
foipie‐gareha sifu fua‐gare‐jâmbâŋkeocmu.

10Go sindaŋ ehuc manabâc tâmiric jumeŋ,
ehuc mumeŋ: “Moczi moc mi honecnuekac”;
maŋfânâŋ erâ mamanagezi maŋ bâsifuc egareme
qâsoriehucmaŋgezi ʒiŋucmumeŋ:
“No hâcne jukopac ʒi, no iŋucnemoc mi jukac.”

11 Ʒi ine ʒârâ ʒâpâ faio ferâ qaŋgec batec mi rârieocmu;
sisipiriczi sahacgao feocmu
i sahac tahage râetec sifu mi hetiricguocmu.
Ima bâroŋ ʒâŋe furuge moc izi hâcnemaicguocmu.

12Qaŋgec wiacge â riuc ripage bocjaha
ɋiegaonecteaŋ bahuc juwefumeŋ i fua taniŋkerâ bac me!

Eme izi sâcne baficguocmu mecne
â wiac mukicne i jâpeme raocmu mecne.

13Go dâŋ bocjaha manasu biric ehuctecne betaŋkemeŋ;
irec sambâŋte fuŋnemamana â bâpiŋte fuŋnemamana
jaŋe fua taniŋkerâ baficgunʒepieŋ;
jaŋe hâcne go wemo wiac fua‐gareocmu
i mosa wahaekac sâcmufua‐gareeŋgopieŋ.

14Manakic, jaŋe ʒoczi sopâcko herâ ʒâseŋkeekac irec sâc,
ʒocbâruŋko sahac‐jeŋic ŋezickeniŋte eipieniŋmu,
i ʒocmimiŋzi sahac‐nâŋec hâroŋkeekac iŋucnemâcne,
erâ orâŋkehuc ruaeŋgopeneŋ iŋucne wâc aricne.

15Ɋiegaonecteaŋ âgo ejarecmurâ gie sâko bameŋ,
me gohec wiac nareŋ gareŋ ehuc jumbiŋ jaŋe iŋucne sasawa;
jaŋe tâtierâ moc e mocko raocmu â moc e mocko raocmu,
ehuc moczi moc mi baficguocmu.

48
Wiac ɋâricne fuaocmu irec findaŋdâŋ

1 Jakobore kikefuŋ, Israe ʒâŋemuŋarekicne,
Judare bifuŋkonec fuambiŋ,
â Wofuŋte ʒâŋeo ɋetickehuc dâŋmueŋgopieŋ
erâ dâŋ fâri qizecnere â tiŋne hatao mi juhuc
sifu Israere Anutu mutaniŋkeeŋgopieŋ
ŋoŋe hazec râeniŋ!

2Ŋoŋe tiri haere ʒâŋe bajuhuc Israere Anutu,
ʒâŋene Anutu Tâpiri Ɋuŋɋasaŋ Wofuŋ,
erao roweckeeŋgopieŋ hâcne.

3 “Juwicnao wiac fuawec i mârâc jaha mufuapo,
irec dâŋ i micnaneonec wahawec erâ musokape manambiŋ;
eme no ututuŋ jaha mupe fârinehec ewec.

4 I ʒiŋucmanahuc epo: Go râŋgeŋ bârâŋgeŋne
â upe ruage i aeŋ iŋucne
â ʒâŋemaige i aeŋ bâbâroŋ irec sâc.

5No esecne gazapo â mi fuahame mufua‐garepo
i ʒiŋucmuzicte: ‘Nemu‐nanezi ewec,
â nemuɋâŋ‐nane jâczi fasaekicne â aeŋzi bakicne eki mume fuawec!’

6 “Go wiac i hone manac efârerâ mutaniŋkezoremi mukomec me?
No miŋecgac fuŋkerâ dâŋ ɋâricne â soŋne kâuc bahuc jumeŋ
i mufua‐garepe manazemec.

7Mârâc jaha mâcne, ʒine hâcne wiac i bâfuakopac;
go juwicnao irec biŋemoc mi manameŋ,
kecʒiŋucmuzicte: ‘Hâc, i mârâc jaha manapo i!’

8Aricne, go irec dâŋmoc mi manameŋ, kâuc bahuc jumeŋ hâcne,
erâ dameŋ ira hazecge mi uŋtowec.
No ine fuŋnege ʒiŋucmanapo,
go doc bapa, erâ ʒâŋege ʒiŋucmuniŋmu:

Neŋgoc bumaŋkonecteaŋ maŋrâŋgeŋhec juju.
9 “No ʒâŋe‐nanere erâ kimbeŋ‐nane qamasekopac

â go mi sipirickecmurâ gore manasuhuc
ʒâŋe biŋe‐nanere erâ bunane bâmâteŋkekopac.

10Manakic, no siliwa ʒocko rikepie wosâeekac irec sâcmâcne,
ʒârâ hâriŋte ʒocbâruŋko ba esâic egarekopac.

11 Ʒâŋe‐nane musoriŋkenʒipiŋte no nahacnere erâ ejâmbâŋkekopac;
â ʒâŋe biŋe‐nane i ŋicmoc râcnepemi rauckezejec.
Wofuŋzi Israe ŋic firuec‐jopaocmu

12 “O Jakobo, go dâŋnanere hazec râec,
â Israe hefârecgupo go manac:
No ijaha jupozi jukopac, no bâbâni erâ wâc ʒâhec.

13Nore mezi mâreŋte hobeteŋne râewec
â mefâre‐nanezi sambâŋ fârewec forakac;
no wira‐jactehape izia mâmâc jaha faharepic domakopirec.

14 “Ŋoŋe sasawa tumaŋnerâ mananiŋ!
Jaŋeraonecmozi wiac i sasawa musokawec?
Wofuŋzimaŋjauŋ ecneekac eki hâcne dâŋmu biric ewec
irec fârine Babe hae rune jaŋerao bâfuaocmu
â Kaldea ŋic jaŋeraometicnere fuŋne bataniŋkeocmu.

15Noni hâcnemupo, noni wira hefârec ecnepo,
noni mupe ware fisiwec,
eme gie‐ticne bame fârinehec eocmu.

16Ŋoŋe nore maio ware fuarâ dâŋ kecʒiŋucmananiŋ:
No fuŋnaonecteaŋ dâŋ soŋnemoc mi mupo, aricne,
no juhape jaha wiac fuarâ fowarewec.”
Ʒi ine Wofuŋ Anutuzi no â Mâro‐ticne nâhe sorec‐nâfowec.

17Wofuŋ, fifiruege, Israere Tiri rune eki ʒiŋucmukac:
“Noni Wofuŋ gore Anutu,
noni hâcne juhâmocmurâ dâŋ qazu‐gareekopac
ehuc hata âtecmurâ mugarekicne ira jowacguekopac.

18Go micdâŋ‐nane mana rereŋ enʒaŋ muzac
wamage i opâ sâko iŋucne ezac
â tiŋne jujuge i hâwec siri qaekac iŋucne.

19 Ehame naru motecfâcge jaŋere ʒare i moŋgeŋ iŋucne ezac
â ɋâricfâcge jaŋemoŋgeŋ uucne iŋucne fuanʒapiŋ;
eme ʒâŋe‐jeŋic i nore maio sifuckerâ mi omaezac.”

20Ŋoŋe Babe haeonec wahaniŋ,
Kaldea mâreŋkonec wiserâ raniŋ!
Erâ ʒeri fânâŋ ehuc dâŋ kecʒiŋucmusawepie
mâreŋ qaŋeŋnao fisime mananʒepieŋ:
“Wofuŋ e kiŋaŋŋic‐ticne Jakobo firuewec.”

21 Jaŋemâreŋ sawao jowac‐jopaha opâremoc mi hâmombiŋ;
e qânâ bâmârâŋkeme opâ waha‐jarewec,
e qânâ qâfâuckeme opâ sâronehec wahahuc fowec.

22 “Ŋic hehesicne jaŋerao wama fuarâ fofo i mi fokac,”
Wofuŋzi iŋucmukac.

49
Wofuŋte kiŋaŋŋic e ŋicne ŋicne jaŋere ʒoctamac

1Nucne nucne ŋoŋe dâŋmupe mananiŋ,
â ʒorickonec ŋicne ŋicne ŋoŋe hazec râeniŋ:
Wofuŋzi fuapoonecteaŋ hefârecnuwec,
neŋgoc bumaŋko fohape ʒâŋe‐nane mufuawec.

2 E micnane ʒika micnehec iŋucne bâfuawec,
ehuc meticnezi bâsoŋnuwec;
e tepe motec mictara iŋucne bacnuwec,
ehuc foŋticnao soŋnuwec.

3 Erâ ʒiŋuc nazawec: “Israe go kiŋaŋ qaqa‐nane,
no gorao hâcne ʒâŋe biŋe‐nane bafaharepemu.”

4No ine ʒiŋucmanasupo: “No gie sâkomaŋgâŋ bapo,
â tâpiri‐nane i fârinemoc mi bâfuahuc
maŋgâŋ jâmbâŋ sipirickepo;
eme Wofuŋ e sifu dâŋnane dopeckekac
â furi‐nane i Anutu‐nanerao fokac.”

5 Ʒi ine neŋgoc bumaŋko fuŋkerâ kiŋaŋŋic‐ticne bâfuacnuwec
Wofuŋ eki hâcne Jakobore ŋicfâc erao bârisiec‐jopapemurâ
â Israe ŋic erao hetumaŋ‐jopapemurâ mukac;
Wofuŋzi nore maname fekac hâcne,
â Anutu‐nanezi tâpiri‐nane ekac.

6 E ʒiŋucmukac: “Go Jakobore kikefuŋ gurune gurune
bafaharec‐jopazore sawa mâcne,
â Israere ŋic tiwânemocwâc bârisiec‐jopazore sawa
kiŋaŋŋic‐nane mi bacgukopac, aricne,
go ŋicne ŋicne jaŋere ʒoctamac râecgupe
bâbâpiaŋ‐nanezi raku mâreŋ qaŋeŋnao fisizejec.”

7Ŋic jaŋe hone suŋgiŋ ecneeŋgopieŋ
â ŋicne ŋicne jaŋe qaisockeeŋgopieŋ
erâ ŋicbomboŋ jaŋere kiŋaŋ qaqa jukac e hâcneWofuŋ,
Israere fifirue â Tiri runezi ʒiŋuc âzâcnekac:
“Ŋicwofuŋ jaŋe honecgurâ gore maio faharenʒepieŋ
â fekicne jaŋe fodape‐garenʒepieŋ,
i Wofuŋ erâ‐eesanaŋ â Israere Tiri runezi go bâwosâecgupo
nore erâ iŋuc enʒepieŋ.”
Zioŋ hae mocwâc heɋârerâ baniŋte Anutuzi mupaŋke‐jarewec

8Wofuŋzi ʒiŋucmukac: “No aki anonoc dameŋkomana‐garepo
â bâbâpiaŋte dameŋko baficgupo,
erâ ŋezicguhuc ŋicne ŋicne jaŋehec ʒâʒâfic fuaocte râecgupo,
eme go mâreŋ bafaharerâ merâfâc wiac ima bakicne
i kâdoc qajarezemec.

9 Ehuc kâpâcwâru ŋic ʒiŋuc jazazemec: ‘Ŋoŋe wahaniŋ,’

â dapâcko ŋeeŋgopieŋ jaŋe jazac, ‘Ŋoŋe fua taniŋkeniŋ!’
Jaŋe hatamecko nânâ nâhuc junʒepieŋ
â tiki burocne sasawa ira nânâ opâ‐jeŋic bâfuanʒepieŋ.

10 Jaŋe nânâ opâremoc mi hâmonʒepieŋ
â mâŋâŋ fâronezime ʒoaŋzi qa qâʒâicmi ejarezejec,
i busâqocmana‐jareekaczi jowac‐jopa raku
opâ ʒâŋeo râec‐jopaocmu irec.

11No tiki‐nane sasawa hewâneŋkepe hata efâreocmu
â hata sâko‐nane mupe biaŋkezejec.

12Manakic, gâcne jaŋe ʒorickonec wareniŋmu,
â gâcne jaŋemâreŋ faickonec â ʒoaŋ huhunaonec
â gâcne jaŋe Sewenim mâreŋkonec fisiniŋmu.”

13 Sambâŋne sambâŋne ŋoŋe semuja heniŋ,
mâreŋ go ʒeri fânâŋ ec, â tiki ŋoŋe kiwac qawac eniŋ!
Wofuŋ e ŋicfâc‐ticne bâmiriŋ‐jopawec,
e qarâ suriŋnefâc‐ticne busâqocmana‐jarewec hâcne.

14 Zioŋ kikefuŋ eki ʒiŋucmukac:
“Wofuŋ e behecnuwec,
Wofuŋ‐nanezi nore nikeckewec.”

15Wofuŋzi ʒiŋucmukac:
“Ŋokacmoc e weniŋuc erâ kogoc‐ticnere sâcne nikeckeocmu,
ehuc bumaŋ‐ticnaonec motec fuawec
ere busâqocmi manaocmu?
Ŋokac jaŋe irec moc nikec‐jopaocmu mecne,
no ine gore moc mi nikecnuocmu.

16Manakic, no metape jahec‐naneo qâreŋgupo,
qânâsacge i dameŋ sâc honehuc jukopac.

17Heɋârehuc bâpiaŋguniŋmuzi fâro ehuc fisiŋgopieŋ;
sipiricguhuc ima bacgumbiŋ
jaŋe ine behecgurâ raŋgopieŋ.

18Go qâhâŋnerâ rârec rârec ʒâŋe fitec rame honec:
Jaŋe sasawa qâturerâ gorao fisiŋgopieŋ.
Wofuŋzimukac: No jujâmbâŋkekopaczimukopac,
go ŋic i jaŋe sasawa eri iŋucne qonaŋ‐jopazemec,
ŋokac ʒeŋoŋ moczi umbika‐ticne jomaekac irec sâc jomac‐jopazemec.

19 “Jâmbomac, fic haege heropiekicne sesucne sawa fokac
â mâreŋge ima bakicne i piticnere
dameŋ ʒiŋuczia ŋecjucfâc‐ticne mocwâcmi sâcjopaocmu,
ehame sipiricgumbiŋ jaŋe ʒoricko jufâreniŋmu.

20 Eme naru motec tâmiric jukomec gore ɋâricfâc fuarâ
dâŋ kecʒiŋucmupie hazecgao huocmu:
‘No hae mâreŋ ʒirec manape piticne ekac,
irec go sawane moc bâfua‐naretec ŋec juc ezepac.’

21Goki ine maŋgao ʒiŋucmucmu:
‘Keci jaŋemozi rocjopa‐narewec?
No hufiŋne erâ naru motec tâmiric jupo,
no kâpâcwâruo bacnu rakicne â jâpecnukicne;

ehame keci jaŋemozi hone maiŋ ejareha sokambiŋ?
No tiwâne bucnane jupo i! Eme keci jaŋe wenirec warembiŋ?’ ”

22Wofuŋ Anutuzi ʒiŋucmukac: “Manakic, no menane
ŋicne ŋicne jaŋeraopec bâfeŋnepemu
â ŋic gurune gurune qeŋ qajarepemu;
eme jaŋe ŋokâfâcge amec‐jopa wareniŋmu
â otâfâcge âsic‐jopaniŋmu.

23 Eme ŋicwofuŋzimamac nânâ bâfâuc egarehapie
ŋokac wofuŋfâc‐jeŋic jaŋe neŋgoc egareniŋmu.
Erâ dape‐garehuc ʒâŋemai‐jeŋiczimâreŋko hetutuckeniŋmu,
ehuc kikegao gâc wândoc fokac i apuruniŋmu.
Iŋuc fuame nore ʒiŋucmana taracmu:
E hâcneWofuŋ, ere mamanac jueŋgopieŋzimi qurutuaniŋmu.”

24Ŋic tâpirihecmoc e ʒikao mafa mateŋ‐ticne rowec i sâcne jâoc rozo me?
Me kâpâcwâru bacjopakicne jaŋe ŋic qac momori ere meonec sâcne
batarac‐jopazo me?

25Manakic, Wofuŋ e ʒiŋucmukac:
“Jâmbomac, kâpâcwâru bacjopakicne jaŋe ŋic tâpirihec
ere meonec sâcne babatarac‐jopane
â ŋic qac momori e mafa mateŋ rowec sâcne jâjâoc rone wâc.
Eme râsi egareeŋgopieŋ jaŋe no nahac râsi ejarezepac,
ehuc nonizia wâc ŋokâfâcge bafic‐jopazepac.

26 Bâbâʒâicfâcge jaŋe ejarepe jaŋacne biuc nânʒepieŋ
â jaŋacne soc i waiŋ opâ iŋucne nâkupiemaŋsifuc ejarezejec.
Eme mâreŋŋic sasawa jaŋe nore ʒiŋucmana taranʒepieŋ:
Wofuŋzi hâcne Jakobore tâpiri wânʒâŋ
erâ wâc bâbâpiaŋ â fifirue‐ticne jukac.”

50
1Wofuŋ e kecʒiŋucmukac: “Hâc, neŋgoc‐ŋeŋic behehuc

sorepo irec pasi weni?
Me mo ŋictao tofa‐nane fowecte
erao furire erâ qikiŋ‐ŋopazapo?
Manaŋgopieŋ, no sâqocne‐ŋeŋicte erâ qikiŋ‐ŋopapo
â neŋgoc‐ŋeŋic e sindaŋ‐ŋeŋicte erâ sorepe rawec.

2No wemocte warerâ ŋicmoc mi bâfuac‐jopapo,
no wemocte wirape micnaneo moc mi rombiŋ?
Menane bâmbembeŋkekicne irec fifirue gie sâcnemi bapemu me?
Me babatara gie bazore tâpiri‐nane omaewec me?
Manaŋgopieŋ, hahanec dâŋnanere hâwec kereŋkeocmu
â opâ sâko jaŋe ʒickerâ kereŋkeniŋmu,
eme qowifâcne jaŋe opâ basahuc hâmo gârec erâ âsu finiŋmu.

3No sambâŋ i dapâczi foŋkepemu
â târu hecnepe hurâ ŋaqi‐ticne eocmu.”
Wofuŋte kiŋaŋŋicmicrereŋhec

4Wofuŋ Anutuzi ŋic betaŋkekicnemu keteŋ ejarepemurâ
micnane baafeckewec.

E furic sâc wiwicnuekac,
wosâekicne jaŋere sâcko dâŋmanapemurâ
hazec‐nane bâuŋtoekac hâcne.

5Wofuŋ Anutu e hazec‐nane bâuŋtowec,
ehame no mi râŋgeŋkecnepo erâ wâc rârâpemi wisepo.

6Qa bâʒâic enarembiŋ jaŋe râpe‐nane sicne‐jarepo,
â mecʒâwâ‐nane unuckembiŋ jaŋemauc jahec‐nane sicne‐jarepo;
musâqorecnuhuc tâfecnupie
ʒâŋemai‐nane mi bâsoŋkepo.

7Wofuŋ Anutu eki ine baficnuekacte mi qurutuapemu;
no irec hâcne ʒâŋemai‐nane bârisiepe
qânâ sanaŋ iŋucne ewec.
Erâ manakopac,
mimi busâqoczi fai‐naneo mi feocmu.

8Nore dâŋ dopeckeekaczi bembeŋko jukac.
Mozi dâŋko râecnuzomukac?
Nâhemâmâcmai fua taniŋkenac.
Mozi dâŋko râsi enareocmu?
E norao ware fuazejec.

9Manaŋgopieŋ,Wofuŋ Anutuzi baficnuekac
irec mozi musâqorecnuocmu?
Manaŋgopieŋ, wâfuzi ŋaqi qoruc nanʒaŋnepie omaeekac
irec sâc jaŋe ʒeŋgoma ʒaŋkerâ omaeniŋmu.

10Ŋoŋeraonecmoczi Wofuŋ araŋ bacneocmu
e kiŋaŋŋic‐ticnere dâŋmana rereŋ ezejec,
â moc e dapâcko ʒoc moc mi tamaecneha hata raocmuzi
Wofuŋte ʒâŋeremamanac juhuc Anutu‐ticnerao roweckezejec.

11Manaŋgopieŋ, ʒoc ruqeeŋgopieŋ â waha qazeeŋgopieŋ
ŋoŋe sasawa ŋaŋacne ʒocbâruŋko
â waha qazembiŋ irec maŋnao raʒinʒepieŋ.
Wiac i ʒâic serereŋ manahuc foniŋte
menanezi bâfua‐ŋareocmu.

51
Zioŋ haere bâbâmiriŋ dâŋ

1Wofuŋzi ʒiŋucmukac:
“Tiŋne jujure henʒiriŋneeŋgopieŋ
â Wofuŋ wira basac ecneeŋgopieŋ
ŋoŋe dâŋmupe mananiŋ:
Ŋoŋe haroŋaŋzi bacŋopakicne haroŋaŋ i honeniŋ,
â nombâŋkonec qânâ rorâ bacŋopakicne nombâŋ i honeniŋ!

2Ŋoŋemamac‐ŋeŋic Abraham erao ʒâŋe fipie raoc,
â Sarazi rocŋopawec erao mâmâc.
Manaŋgopieŋ, e ɋâric tâmiric buc juhame rowosâepo,
erâ jambuŋkehuc basawepo.

3 Jâmbomac,Wofuŋ e Zioŋ mu bâmiriŋ ecneocmu,
ehuc fic hae‐ticne heropiekicne sasawa i bafahareocmu

â mâreŋ‐ticne niniŋ siarereŋ fokac i hetikieme
Edeŋ mâreŋ iŋucne eocmu,
erâ mâreŋ‐ticne hahaŋkekicne i hetikieme
Wofuŋte jufu gie irec sâc eocmu.
Iŋuc fuame hae irec maŋnao ʒeri bubiaŋ â daŋgemumuteŋ
erâ gaere micʒonʒoŋ fuame mananiŋmu.

4 “Ŋic gurune gurune ŋoŋe dâŋmupe mananiŋ
â ŋicne ŋicne ŋoŋe dâŋnanere hazec râeniŋ;
noraonec hâcnemumutâc dâŋ fuarâ raocmu
â mumutiŋ dâŋnane i ŋic gurune gurune jaŋere ʒoctamac eocmu.

5Dâŋnane tiŋnezimaic‐ŋopakac â bâbâpiaŋ‐nane i fuawec;
menanezi ŋic gurune gurune jaŋerao
okac babazu gie bapemu
â nucne nucne jaŋe ŋezic‐jopapemurâ nore mamanac juniŋmu.

6Ŋoŋe qâhâŋnerâ sambâŋkopec ʒâŋe finiŋ
â mâreŋko fipie huoc!
manaŋgopieŋ, sambâŋ e hosâc iŋucne omaeocmu
â mâreŋ e ŋaqi iŋucne sucke ʒaŋ eocmu,
erâ ŋecjucfâc‐ticne jaŋemâkâc iŋucne hâmoniŋmu.
Nore bâbâpiaŋzi ine fofo sanaŋ foocmu
â erâ‐eesanaŋ‐nane i tatarane tâmiric.

7 “Tiŋnere fuŋnemanaeŋgopieŋ
â maŋŋeŋicko sâcmutâc dâŋnane foekac ŋoŋemupe mananiŋ!
Ŋoŋe ŋiczi qaisoc‐ŋopapiemi hâwic‐ŋopazejec
â mu ruruc eŋarepie sahac‐ŋeŋicmi gâgâmârâzejec.

8Manaŋgopieŋ, jaŋe wâfu qoʒazaŋzi ŋaqi iŋucne nâcjopaniŋmu
â kurumbuczi ŋaqi ʒâwânehec iŋucne nâcjopaniŋmu.
Nore bâbâpiaŋzi ine fofo sanaŋ foocmu
â hone bafic ee‐nane i mimiŋzi ɋâric
fohuc juocmu sanaŋ.”

9Wofuŋteme, go sanaŋ qaŋqaŋkec, ehuc tâpirihec ec!
Go mârâc sasac jaha jâmbâŋ,
ŋic gaŋne gaŋne fuŋkerâ juhapie sanaŋkemeŋ
irec sâc sanaŋ qaŋqaŋkec!
Me mozi Rahaba qâfâuckewec â oâ âkemârâŋkewec,
i goki mi emeŋ me?

10Me mozi mume hâwec ʒâkâŋ sâko kereŋkewec;
me firuec‐jopakicne jaŋe hâwec fotâcneniŋte
mozi mume hâwec fâhâŋnezi hata ewec,
i goki mi emeŋ me?

11 Eme Wofuŋ e firuec‐jopakicnefâc‐ticne
jaŋe risierâ ʒeri fânâŋ ehuc Zioŋko fisiniŋmu,
eme jaŋerao bubiaŋ fofo sanaŋ foocmu.
Eme ʒeri bubiaŋ fua‐jareha
mu mamakuc â kio wâwâsic izi ine omaeocmu.

12Wofuŋzi ʒiŋucmukac:

“No hâcne hemiriŋguekopac; go ine mo,
irec ŋic hâmoeŋgopieŋ jaŋeremecne
â ŋicte ɋâric kecɋaŋ iŋucne hâmo ɋaŋac eeŋgopieŋ
jaŋeremâmâc hâwicguekac?

13 Ehame Wofuŋ bâbâfuage sambâŋ fârewec forakac
â mâreŋte hobeteŋ râewec ere nikecguekac,
ehuc râsigezi sipiricguocte maŋne domawec
ere aaricte wâc dameŋ sâc hâwicguekac.
Ʒi ine bâʒâicguekac ere aaric i weni?

14Ŋic kâpâcwâru bakicne e biac jaha firueniŋmu,
eme hâmorâ nombâŋkomi huocmu
â nânâ‐ticne wâcmi basaocmu.

15No Wofuŋ, gore Anutu hâcne,
no hâwec itiriŋkepe siri‐ticne wânʒâŋnehec qaekac,
no ʒâŋe‐nane ‘Anutu Tâpiri Ɋuŋɋasaŋ Wofuŋ’.

16No dâŋnanemicgao râepo erâ menanere mumucko soŋgupo,
ehuc sambâŋ fârepo â mâreŋte hobeteŋ râepo
erâ Zioŋ rune ʒiŋuc jazapo: ‘Ŋicfâc‐nane ŋoŋe hâcne.’ ”

17O Jerusalem, go mana ɋâɋârerâ faharec!
Go Wofuŋ menao kimbeŋ‐ticnere râqâc bajuwec
irecnec nâmeŋ, ehuc maŋsifuc bâbâfuare râqâc
irec fârine nâku nâzickemeŋ.

18Naru motec rocjopa‐fârewec
jaŋeraonecmoczi moc mi jowawec
â naru motec hone maiŋ ejareha sokambiŋ
jaŋeraonecmoczi menao moc mi rowec.

19Wiac jajahec, ima bapa â sisipiric,
nânâre hâhâmo â ʒika
izi faigao feme gore erâ mozi ki mamakuc ewec
me hemiriŋguwec?

20 Sâeczi uficko jowarâ foekac,
irec sâcmotecfâcge jaŋeWofuŋte kimbeŋ
â Anutugere hahanec dâŋ izi gapec‐jopame
haere hata sosohocko hâmocne tinac fombiŋ.

21 Irec bâʒâicgukicne â waiŋ opâ mi nâmeŋzi
sifu maŋsifuc egarekac go ʒiŋucmanac:

22Wofuŋ Anutuge, e ŋicfâc‐ticne jaŋere dâŋ dopeckeekaczi
ʒiŋucmukac: “Manakic, no maŋsifuc râqâc,
kimbeŋ‐nanere râqâc hâcne,
megezi badomakic i gowac rokopac;
eme go ʒuhuckerâ mocwâcmi nâzemec.

23 Eme no râqâc i bâbâʒâicfâcge ʒiŋuc gazambiŋ
jaŋeremeo râepemu: ‘Go mâreŋko waha foc,
eme nâŋe gore faio âterâ ranʒepeneŋ.’
Eme jaŋe faigao âterâ raniŋte go waha fohaŋtec
râpegezimâreŋhec sâcmocjaha erâ hata iŋucne ewec.”

52
Wofuŋte kiŋaŋŋiczi ʒârâ ʒâpâ faio juwec

1O Zioŋ, go mana ɋâɋârec,
ehuc tâpiri rorâ sanaŋkec!
O Jerusalem, tiri hae, go eri ŋaqige hetec huoc!
Manakic, ŋicma tâmiric â wânâŋhec
jaŋe haemaŋgaomocwâcmi raʒinʒepieŋ.

2O Jerusalem hae, kâpâcwâru bacgukicne,
go sahacgaonec gâc wândoc itiriŋketec wahame faharec;
o Zioŋte otâ, upegao niŋgiŋ fokac i firuetec wahaoc.

3 Wofuŋ e ʒiŋuc mukac hâcne: “Ŋoŋe furi tâmiric bacŋopa ra-
kicne irec moneŋ tâmiric jaha batarac‐ ŋopazo. 4 Wofuŋ Anutu e
kecʒiŋuc mukac hâcne: Ŋicfâc‐nane jaŋe Aigita mâreŋko jaba juniŋte
mârâc jaha ira humbiŋ; eme ʒâhec Asiria ŋic jaŋe fuŋne tâmiricko
bâʒâic‐jopambiŋ. 5 Ʒiŋuczia ine ʒira wemo wiac fua‐narekac, Wofuŋzi iŋuc
mukac; ŋicfâc‐nane furi tâmiric bacjopa rakicne i; bomboŋ ejareeŋgopieŋ
jaŋe aŋara heeŋgopieŋ, ehuc ʒâŋe‐nane i ʒoaŋ sâc ʒuʒuhuc jaha mu-
soriŋkeeŋgopieŋ, Wofuŋzi iŋuc mukac. 6 Irec ŋicfâc‐nane jaŋe ʒâŋe‐nane
mana taranʒepieŋ; ehuc ʒoaŋ ira ʒiŋucmana taranʒepieŋ, noni hâcne dâŋ
ʒiŋucmuekopac: No ʒine hâcne.”
7Kiŋaŋ warekac, joroc kike biaŋ, ohec ohec,

tiki hatao biŋe biaŋ barâ fisikac.
Wama dâŋmuhuc juju biaŋte biŋe bawarekac,
ehuc bâbâpiaŋ dâŋmusokakac.
Zioŋ âzâcnekac: “Anutugezi ŋicwofuŋ gie bakac.”

8Hazec râeniŋ, ruc bapa ŋicfâc‐ŋeŋic qâturerâ
ʒeri gae marac sâko heŋgopieŋ,
ʒâŋezi hohonec ehuc mana ʒiziweŋgopieŋ:
Wofuŋzi Zioŋko risie warekac.

9Ajoc, Jerusalem hae sesucne sesucne,
gae micʒonʒoŋ‐ŋeŋic fuaoc,
Wofuŋzi ŋicfâcne bâmiriŋ‐jopakac,
Jerusalem niŋgiŋ‐ticne goroŋkekac.

10Wofuŋzi tiri tâpiri‐ticne bâfuakac,
ŋicne ŋicne jaŋeremaio.
Mâreŋ qaŋeŋne jaŋe iŋuc jaha
Anutu‐nâŋecte bâbâpiaŋ hone‐fâreniŋmu.

11Wiserâ raniŋ, wiserâ raniŋ, Babe haeonec waharâ raniŋ,
ehuc wiac mamakâcne ba bâuacmoc mi eniŋ;
Wofuŋte râqâc wiac ameckeeŋgopieŋ ŋoŋe
hae irec maŋnaonec waharâ raniŋ,
â maŋsahac‐ŋeŋic ʒure ɋaɋackeniŋ!

12Ŋoŋe fâro ehuc mi wahanʒepieŋ
erâ ʒocnehec mi wisenʒepieŋ.
Wofuŋzi bânie‐ŋareocmu
â Israere Anutu e râpefuŋ‐ŋeŋicko fâhuc juocmu.

13Manaŋgopieŋ, kiŋaŋŋic‐nane e gie‐ticne bame
fârinehec eocmu, e fahareme dopeckezo,
eme fekicne sâko erâ juocmu.

14 Sahac‐ticne ŋic gâcne jaŋere sâcmi bâfuahuc
mamakâcne ewec â hawari‐ticne i ŋic nâŋâcne iŋucne wâc aricne,
irec ŋic bocjaha jaŋe e honehuc bipic‐jeŋic taraocmu.

15 Eme ŋicguru bocjahazi iŋuc jaha wareckeniŋmu,
ehame ŋicwofuŋ jaŋe ere erâ fâsâerâ domaniŋmu;
jaŋe wiac ʒâŋe furu honeniŋmu
â dâŋ hazec furu mananiŋmu irec.

53
1 Biŋedâŋ hazec‐nâŋecko huwec i mozi mana ʒakiewec?

Â Wofuŋtemâsi qâreŋ i mo ŋiczi hone tarawec?
2 E mai‐ticnao jâcbâpâŋ iŋucne fua sokac ewec,

â mâreŋ hahaŋkekicnao jâcgâtâ gitec heekac irec sâc.
E weniŋuc erâ hawari‐ticne qacfiricne eha honebâckenʒapeŋ,
â weniŋuc erâ qâreŋ biaŋ‐ticne moc fuame ere aŋac‐nâpozac?

3Ŋiczimana takic ecnehuc bâsuembiŋ,
e ʒâicmaŋko juhuc ʒârâ hâriŋ rauckewec,
ŋicmoc hone takic ecnehuc ʒâŋe titiki fieŋgopeneŋ ere sâc,
mana takic ecnepie honepene omane ewec.

4 Jâmbomac, e nâŋâcne ʒârâ hâriŋ dewec,
â nâŋâcne ʒâic âsickewec.
Nâŋâc ine mumbeŋ, e ʒikare biŋe,
Anutuzi qa bâʒâic ecnekac hâcne.

5Nâŋâcne qaqatarare erâ soc ruawec,
nâŋâcne hehesicte qanʒaŋnembiŋ.
Fainao ʒika fewec izi bâpiaŋ‐nâpowec,
â ere wiczi nâŋâcne wic bâsomiewec.

6Nâŋâcmâmâc sasawa lama iŋucne qâsoriembeŋ,
maŋ bucnâŋec hatane hatane âtembeŋ.
Eme Wofuŋzi hehesic‐nâŋec sasawa
i ere faio râe‐fârewec.

7 Jaŋe imackepie e mana uruewec,
ehuc micticne moc mi aŋkewec;
lama motecne hezuniŋte baraeŋgopieŋ,
me neŋgocne kanʒaŋ bâbâtâc ŋic erao fâsâerâ domaekac,
iŋuc hâcnemicticne mi aŋkewec.

8 Fific guguriŋ ecneku dâŋticnemutararâ tuŋkepie rawec.
Eme juha jumbiŋ jaŋeraonecmozi ʒiŋucmanazac:
Nore gurufâc nâŋere qaqatarare erâ qakicne?
Ehuc mâreŋko juju nâŋâcne guruonec bârâriekicne?

9 Ʒâŋeruŋ‐ticne i ŋic sindaŋne jaŋeraomucnembiŋ
i hâmohamemafaŋicmoctao bâfuacnembiŋ.
Ʒika moc mi bâuwaha â micticnao eeatuc dâŋ moc mi foha iŋuc
ecnekicne.

10 Sifu Wofuŋzimaname sâckeha qanʒaŋnembiŋ,
ehuc ʒâic sâko bâfuacnembiŋ.
Eme kiŋ taraocte e jahac sâqocnere due bame tarame
ɋâricfâcne fuapie honec‐jopazejec
â dameŋ ʒora juraʒizejec,
â Wofuŋte dâŋbiri giene bakume fârio qazejec.

11Maŋticnezi ʒâic serereŋ manawecte
fârine fuame honerâ maŋne taraocmu.
Tiŋne rune, kiŋaŋŋic‐nane e mamana‐ticnezi
ŋic bocjaha bafic‐jopame tiŋkeniŋmu,
â kiŋbahac‐jeŋic i eki âsickeocmu.

12 Irec hâcne fekicne jaŋehec wiac kâdoc qacnepemu,
â ʒika furi i momori jaŋehec bâtâc babac enʒepieŋ,
e juju‐ticne qikiŋnehuc hâmocko utuckewecte,
â sâqocne bapa jaŋere guruo huwecte.
Erâ i bocjaha jaŋere sindaŋ âsickewec hâcne,
ehuc sâqocne bapa jaŋere erâ numuwec.

54
Wofuŋ e Israe kikefuŋ maŋjauŋ ejarehuc juocmu sanaŋ

1 “Ŋokac hufiŋne,motec mi roro go bubiaŋ manazemec,
â gozi mi kicguekac go ʒeri ehuc kiwaezemec.
Ŋokac ŋichec e ɋâric afecne fuacnehapie
ɋâri hozezi naru motec bocjaha rocjopaocmu hâcne,
Wofuŋzi iŋucmukac.

2Go qoruc bozegere hae bâsokac,
â ŋec juc eekic, irec qoruc mi sakarehuc qaratiec;
repage fâretec raoc â fâzâge qatec hurâ sanaŋkeoc.

3Go fâreopecmecne â qanaopec mecne qaratiehaŋtec
ɋâricfâcge jaŋe ŋicne ŋicne rauc‐jopaniŋmu,
ehuc hae behekicne i heɋârerâ ira ŋec juc eniŋmu.

4 “Mi hâwicguoc, go mi qurutuacmu;
jaŋemimi qaqa mi egareniŋmu,
irec go mimi gaŋgaŋ mi ezemec,
go socɋâri juhaŋtecmimi qaqa egarekicne irec nikecguzejec
â hozec erâ busâqoc faio jumeŋ irec mocwâcmi manasuzemec.

5Manakic, mamac bâbâfuagezi ŋowege jukac,
ʒâŋe‐ticne ‘Anutu Tâpiri Ɋuŋɋasaŋ Wofuŋ’;
Israere Tiri runezi fifiruege jukac,
ʒâŋene ‘Mâreŋ sâkomâreŋ irec Anutu’.

6Wofuŋzi hâcne ŋokac behekicne iŋucne
busâqoc faio juhaŋtecne hefârecguwec;
ŋicmoc e socɋâri juhuc ŋokac bawec
i wemocko qaisockeocmu, Anutugezi iŋucmukac.

7No dameŋ ŋondeŋ bembeŋnemac behecgupo,
ʒi ine buuruc fekicne egarehuc hefârecgukopac.

8Dameŋ ŋondeŋ mac moc kimbeŋ‐nanezi fâfâcnehec fahareme
ʒâŋemai‐nane jâmbomac bâsoŋke‐garepo,

ʒi ine maŋjauŋ fofo sanaŋhecmaŋuruc qagarekopac,
Wofuŋ bâbâpiaŋgezi iŋuc hâcnemukac.

9 “No ʒi manape Noarao ekicne irec sâc ekac:
Opâ rumi sâkozimâreŋnemâreŋne
mocwâcmi qâuruckeoctemupaŋkepo,
iŋuc hâcne kimbeŋ mocwâcmi qagarezo
â mumu hehec wâcmi egarezo mupaŋkekopac.

10 Tiki jaŋe râriezomurâ rârienʒepieŋ,
mâreŋ facne jaŋe ŋeŋe‐jeŋic behezo murâ behenʒepieŋ,
nore aki anonoczi ine moc mi rârie‐garezejec,
â wamare ʒâʒâfic‐nanezi moc mi ŋeŋgoroŋkezejec,
Wofuŋ maŋuruc qagareekaczi iŋuc hâcnemukac.
Jerusalem hae ɋâricnere dâŋ

11 “O hae imacgukicne, go hoe mâŋâŋzi sipiricgukac,
â bâbâmiriŋ moc mi fua‐garekac.
Manakic, sacgere qânâ i simeŋzi basarickepemu,
â hobeteŋge buse sanaŋzi râepemu.

12 Sacgere qenʒoŋne i qânâ sâsârekicnezi ba akic epemu,
motâc sâkoge i qânâ bâbâroŋzi erickepemu,
â sac fârine i wâc qânâ furi sâkozia bafârezo.

13Motecfâcge sasawa Wofuŋzimamana qazu‐jarezejec,
eme wama fofo dunduŋ fojarezejec.

14Go bâbâpiaŋ dâŋko basanaŋguzo;
fific guguriŋzi taicko foha
â sisipiriczi wâcmi maicguha
hâhâwic tâmiric juzemec.

15Manakic, ʒika moc fuaocmuo i nore micte aricne;
moc e râsi egarehuc guocmu e ʒikagere nânâ eocmu.

16Manakic, aeŋzi wiac bapa ŋic e ʒocmimiŋ ficneme
ʒaha eebapa‐ticnere sâcko ʒikare wiac ba akic eekac
e noni hâcne bâfuapo,
â sisipiric ŋic e sisipiric gie baocte nonizia bâfuapo.

17Go râsi egarehuc ʒikare wiac bakicne
i fâri tâmiric efâreocmu;
â dâŋko râecguniŋmu sasawa
jaŋere fuŋne dâŋgieo rituzemec.
Wiac izi hâcneWofuŋ kiŋaŋŋicfâc‐ticne jaŋeremerâfâc eekac
â noraonec bâbâpiaŋ‐jeŋic fua‐jareekac,
Wofuŋzi iŋucmukac.”

55
Wofuŋ e buuruc‐ticnere erâ aki anonoc enâre‐fâreekac

1Wofuŋzi ʒiŋucmukac:
“Me, opâre hâmoŋgopieŋ ŋoŋe opâo ware‐fâreniŋ,
â moneŋ tâmiric juŋgopieŋzi ware wiac furi mâc ro nâc eniŋ.
Ware waiŋ opâ â susu furine baniŋ,
moneŋ tâmiric â okac babazu tâmiric rorâ nâniŋ.

2Wemocte wiac mi nânâneremoneŋ‐ŋeŋic beheŋgopieŋ?
Â nâ gapec mi eenere ʒâic gie baŋgopieŋ?
Dâŋnane paŋʒâicmanarâ wiac biaŋne nâniŋ,
wiac wokemaŋnehec nâhucmana ʒiziweniŋ.

3Hazec‐ŋeŋic râerâ norao wareniŋ,
ehuc dâŋmanapie maŋ qâqâtâc‐ŋeŋic ɋâreoc;
eme Dawidihec ʒâʒâfic epec irec feŋeŋko
ŋoŋehec ʒâʒâfic sanaŋ ezepac.

4 E hâcne ŋicguru jaŋeremumutaniŋ âkendâŋnepo,
erâ micne â mumutâc jujareocte mucnepo.

5Manakic, ŋicne ŋicne ʒâŋe ruruŋ‐jopakic i wira‐jarezemec,
â kâuc bacguŋgopieŋzi gorao quruŋ herâ fisiniŋmu.
Wofuŋ Anutuge â Israere Tiri rune ere erâ eniŋmu,
eki gore ʒâŋe biŋe bafaharewec hâcne.

6 “Wofuŋ e bâbâfuane biaŋ juhame basanʒepieŋ,
e bembeŋko juhame wiracnenʒepieŋ.

7 Sâqocne bapa e hata‐ticne behezejec,
â hehesicnezi mamanasu‐ticne qikiŋnezejec;
ehuc Wofuŋtao risieme maŋuruc qacneocmu,
Anutu‐nâŋectao wareme kiŋticne buafec jaha behecneocmu.

8Wiac nore mamanasu i ŋoŋeremamanasu mâcne,
â ŋoŋere hata i nore hata mâcne, i Wofuŋzimukac.

9 Sambâŋzimâreŋ beherâ faic jâmbâŋ fokac,
irec sâc nore hatazi ŋoŋere hata beherâ fekac,
â nore mamanasuzi ŋoŋeremamanasu sirickekac.

10 “Hoe â titikuc jahe sambâŋkonec wahaekopirec,
erâ ira mi ririsie mâreŋ bâgunuckeekopirec,
ehuc gume he siwiŋ ecnekupire wâcwiac âkeʒuekac,
eme hesaracte ukic â hobure nânâ fuaekac,

11 sâc ijaha nore mickonec dâŋ wahaocmuzi ezejec;
i aputac erâ norao mâcmi risiezejec.
Mâcne, no mana biric ecnekopac gie i bazejec,
â hata kiŋaŋ sorekopac irec fârine bâfuazejec.

12 “Irec ŋoŋe ʒeri ehuc fahare ranʒepieŋ,
eme wamao jowac‐ŋopazo.
Rahapie mâreŋ tikine â facne jaŋe ʒeri bari eniŋmu,
â kâtere jâczi ofac heŋareniŋmu.

13 Fâpâ uupic irec okacne ʒariŋ âkeʒuocmu,
â ʒâŋte okacne ware imbirua fuaocmu.
Eme i honehuc Wofuŋ muteŋkehuc juniŋmu;
i ma fofo sanaŋ mi bâbârâriene eocmu.”

56
Wofuŋ e nâŋâcnehec ʒâʒâfic ewec i soŋaŋkepene ehâmo‐nâreocmu

1Wofuŋzi ʒiŋucmukac: “Mumutiŋ dâŋ soŋaŋkenʒepieŋ
â eebapa tiŋne bâfuanʒepieŋ,

bâbâpiaŋ‐nane fuaocte â tiŋne juju‐nane fua taniŋkeocte
dameŋne bembeŋkekac hâcne.

2Ŋicmoc e iŋuc eocmu ere manape ʒerine eocmu,
â ŋicmoc e hata i basanaŋkehuc sabata hombaŋ mi sipirickeocmu
â meticne gie sâqocne bazacte soŋaŋkeocmu
ere wâcmanape ʒerine jaha eocmu.”

3Ŋic jabane Wofuŋtao roweckeekaczi ʒiŋucmi muzejec:
“Wofuŋ e ŋicfâc‐ticne jaŋeraonec behecnu‐jâmbâŋkekac”;
erâ aputac bakicnezi ʒiŋuc wâcmi muzejec:
“Manakic, no jâc hâmocne iŋucne.”

4Wofuŋ e ʒiŋucmukac hâcne: “Ŋic aputac bacjopakicnezi
sabata hombaŋ‐nane ŋefârehuc wiac aŋacnuekac i bâwosâerâ
ʒâʒâfic‐nane sanaŋne bajuniŋmu,

5 jaŋe ficnaneo â haemaŋ‐naneo ma â ʒâŋe jarepemu,
izi naru motechec juju sirickeocmu;
no ʒâŋe fofo sanaŋ,mi hehetâmirenemoc jarepemu hâcne.

6 “Eme ŋic furunezi Wofuŋ kiŋaŋ qacneniŋte â Wofuŋ
ʒâŋe‐ticnere aŋac‐jopaha kiŋaŋ qaqafâc‐ticne erâ juniŋte
erao qohotaeŋgopieŋ, â ŋic sasawa
sabata hombaŋ mi sipirickeeŋgopieŋ
erâ ʒâʒâfic‐nane soŋaŋkerâ bajueŋgopieŋ,

7 jaŋe hâcne tiri tiki‐naneo jowac‐jopa fepemu,
erâ nunumu ficnaneo bubiaŋ qajarepemu;
qowi hâcbuc ririkene â taha bâzi‐jeŋic
i alata‐naneo rikepie mana aŋac epemu;
ficnanere ʒâŋe ʒiŋucmuzo hâcne:
Ŋic gurune gurune jaŋere nunumu fic.

8 Israe ŋic bâtâtiec‐jopakicne bâtumaŋ‐jopaekac,
Wofuŋ Anutu hâcne e ʒiŋucmukac:
No hetumaŋ‐jopakicnefâc‐jeŋic jaŋerao
ŋic gâcne wâc ʒuhuc‐jopahuc jupemu.”

Israe ŋic jaŋe sâqocne fuŋne fuŋne bahuc Anutu râpeckembiŋ
9 Sopâc qowi sasawa â kâte qowi sasawa ŋoŋe ware nânâ nâniŋ!
10 Israere ruc bapa ŋicfâc jaŋe ʒâŋe tiŋtuŋ,

jaŋemamana tâmiric sasawa,
jaŋe qâto dâŋemâcne sasawa, qâŋkeniŋte eipieŋgopieŋ,
jaŋemâc fohuc guŋ manaeŋgopieŋ,
otec fofore boc aŋac‐jopaekac hâcne.

11 Jaŋe qâto iŋucne nânâ âmbâŋ nâpiemoc mi gapec‐jopaekac.
Lama soŋaŋ jaŋemamana tâmiric jaha,
jaŋe ʒeŋgoma jaŋacne hatao raeŋgopieŋ,
jaŋe ru sâcmoneŋ mafa huhure‐jeŋicte sawa manasueŋgopieŋ.

12 Ehuc mueŋgopieŋ: “Warepie waiŋ opâ rorâ nanaŋ,
opâ sanaŋ âmbâŋ nânʒepeneŋ;
eme miŋecgac fuakac sâc ijaha tomâcko fuazejec,
erâ mocwâc aŋac ʒizinehec ezejec.”

57
1Ŋic tiŋnezi sipirickeekac,

eme moczi irec busâqocmoc mi manaekac;
ŋic biaŋne hâmo sipiric ehapie
moczi moc maname mi quŋkeekac.
Jâmbomac, ŋic tiŋne e hehesicte erâ sipirickeekac.

2Hata‐jeŋic fâretiŋ rahuc jueŋgopieŋ,
i jaŋe wamao juniŋmu erâ fofo‐jeŋicko fomananiŋmu.

3Qaŋgec bapa ŋokac ere motecfâc, boe sau â sasec ŋokac
eraonec fuakicne ŋoŋe hâcne bembeŋko ʒira ware domaniŋ!

4Ŋoŋemo mu ruruc ecnezo muŋgopieŋ,me more dâŋmuniŋte
micŋeŋic boc aŋkeme nameŋ qaŋgopieŋ?
Me ŋoŋe qaqatara â eeatuc
irec ɋâricfâcmi juŋgopieŋ me?

5Ŋoŋe hâcne jâc ɋâricne nâkumuchec doma rakac
irec fuŋnao ŋehucmaŋŋeŋiczi ɋâŋ qâqâtâcte bâruŋkeekac,
ŋoŋe hâcne opâ wâcko haroŋaŋ uuŋnao
naru motec hezu rikec ejareeŋgopieŋ.

6Go opâ wâcko qânâ fâfâsâcne gahacne biŋe bâwosâec‐jopameŋ,
eme qânâ i jaŋe okacne bâfua‐garenʒepieŋ.
Go jaŋe hâcne taha bâzire waiŋ opâ hoŋke‐jaremeŋ
â bâzi rike‐jaremeŋ.
Eme wiac iŋucnezi bunane sâcne bâmâteŋkeocmume?

7Go tiki ʒoricne ʒora irec botâŋnao fofoge rumackemeŋ,
erâ ira ferâ taha bâzi rikemeŋ wâc.

8Motâc â motâcte wâtuŋ râpenaomage râemeŋ;
go râpecnurâ fofoge bâpiaŋkemeŋ, erâ rumackerâ waha fomeŋ;
go jaŋehecmaŋ mocjaha erâ sasec gie bahuc mimi‐jeŋic honemeŋ.

9Go wokemaŋ opâne â wiac âsune furi sâko bocjaha
ameckerâ Moleke nemu erao rameŋ;
go kiŋaŋŋicfâcge taicko sorec‐jopatec rambiŋ,
i hârâcko sorec‐jopatec humbiŋ hâcne.

10Go hata fuŋne fuŋne âtehuc ʒâic gie bahuc jumeŋ,
ehuc sifu ʒiŋucmi mumeŋ: “Gie i maŋgâŋ jaha bakopac.”
Aricne, go irec tâpiri hati bâfuameŋtemi betaŋkemeŋ.

11Go mo araŋ bacnehuc hâwicgume no eatucnumeŋ,
ehuc nore mi manasumeŋ â manatec mi ŋemâckewec?
Me fuŋne ʒiŋucmi fokac me:
No dameŋ ʒora dâŋemâc soŋkerâ jupo irec nore mi hâwicguwec?

12No tiŋne juju â eebapage weniŋuc fokac
irec fuŋne bataniŋkepemi baficguocmu.

13Go wira wâwâsic etecne ɋâŋ qâqâtâcfâcge fuŋne fuŋne
jaŋe baficguzo murâ baficgunʒepieŋ.
Jaŋemâŋâŋzi ficne suec‐jopame raniŋmu,
ehuc nakafezi wefurâ omaeekac irec sâc omaeniŋmu.
Norao roweckeocmuzi ine mâreŋ rauckeocmu
â tiri tiki‐nane i ere biŋe eocmu.

Anutuzi ŋicfâc‐ticne bafic‐jopahuc bâpiaŋ‐jopaocmu
14 Eme dâŋ ʒiŋuc fuaocmu: “Mâreŋ bâburockeniŋ,

bâburockehuc hata bâʒâweniŋ,
ŋicfâc‐nane jaŋere hatao aka wiac fokac i bârârieniŋ!”

15 Femicne â Fekicne sâko juraʒihuc juekac sanaŋ,
ʒâŋene Tiri rune, eki ʒiŋucmukac hâcne:
“No faic jâmbâŋ tiri haeo juekopac,
erâ maŋjeŋic ima qakicne â bawahakicne jaŋeraomâmâc,
i maŋjeŋic bawahakicne bafaharepemurâ
â maŋjeŋic ima qakicne qâzuckepemurâ iŋuc eekopac.

16No aaric dâŋ hati mi mujarepemu
me kimbeŋ i tofamâcmi qajarepemu,
i mâro‐jeŋicmecne â maŋ qâqâtâc no nahac bâfua‐jarepo mecne
izi nore maio rokawezacte.

17 Jaŋe buchâro ehuc sâqorembiŋte aaricnume jopapo,
no ʒâŋemai‐nane bâsoŋkehuc kimbeŋ qapo;
jaŋe ine sifu râpecnurâ jaŋe jaŋacnemaŋte hata âtembiŋ.

18No hata‐jeŋic honepo erâ sifu bâpiaŋ‐jopapemu;
no jowac‐jopa rarâ hemiriŋ‐jopapemu,
ehame busâqocmana‐jareeŋgopieŋ
jaŋerao daŋgemumuteŋ fuazejec.

19Ŋic ʒoricko me bembeŋko jueŋgopieŋ
jaŋerao wama fârine fua razejec,
eme no bâpiaŋ‐jopapemu, Wofuŋzi iŋucmukac.

20Ŋic hehesicne jaŋe ine hâwec siri sâko qaekac iŋucne,
i benoŋ baocte eipieha siri‐ticnezi
sohoŋ â jawa qâsueme tiŋko feekac.

21Ŋic hehesicne jaŋe wama mi bâfuaniŋmu,”
Anutu‐nanezi iŋucmukac.

58
Sowa fârinere dâŋ

1Wofuŋzi ʒiŋucmukac:
“Hahaŋne bahuc wirazemec, maracge mi bawahac,
maracge bâfeŋnetec qeŋ iŋucne dâŋezejec;
ŋicfâc‐nane sindaŋ‐jeŋicmu rituc ejarec
â Jakobore kikefuŋ jaŋere sâqocne bataniŋkec.

2 Jaŋe ʒoaŋne ʒoaŋne wira basac enareeŋgopieŋ,
ehuc hata‐nane mana taraniŋte aŋac‐jopaekac;
jaŋe ŋicgurumoczi eebapa tiŋne bâfuambiŋ irec sâc
â Anutu‐jeŋicte jojowac dâŋmi râpeckembiŋ iŋucne;
jaŋemumutiŋ dâŋ biaŋnemutara‐jarepemurâ numu‐nareeŋgopieŋ,
ehuc Anutu no maicnuniŋte ejareekac.

3 Eha ʒiŋuc wioeŋgopieŋ: ‘Nâŋe sowa juhapene
wemocte mi honec‐nâpoekic
â sahac‐nâŋec bâʒâickepene
wemocte hone manac mi eekic?’
Manaŋgopieŋ, sowa juju dameŋ‐ŋeŋicko
aŋac‐ŋeŋicte gie baeŋgopieŋ,

ehuc gieŋicfâc‐ŋeŋic bâʒâic‐jopaeŋgopieŋ.
4Manaŋgopieŋ, ŋoŋe dâŋmumuc â kikisâ bâfuaniŋte

â mehuhuŋ repicnezi hehec eniŋte sowa jueŋgopieŋ.
Ŋoŋe dameŋ ʒi sowa jueŋgopieŋ sowa iŋucnezi
hata hebâzickeme Anutuzi dâŋmarac‐ŋeŋic sâcnemi manaocmu.

5Me sowa kecʒiŋucneremoc aŋacnuzacme?
Ʒoaŋ moc ira ŋiczi sahac‐ticne bâʒâickeocmu,
ehuc qizec‐ticne saparac iŋucne hasickerâ domaocmu,
me târu rufarâ ʒafe heririŋko foocmu?
Ŋoŋemâsi iŋucnere sowa fârinemueŋgopieŋ?
Me ʒoaŋ iŋucneremueŋgopieŋ: Wofuŋzi irec ecnekac?

6 “No ine wiac kecʒiŋuctemanape sowa fârine eekac:
Sâqocnere niŋgiŋ hetâcnezo, reŋtemuc bâŋgoroŋkezo,
kâpâcwâru bacjopakicne firuec‐jopazo
â tagi râe‐jarekicne i hetara‐jare‐fârezo.

7Dâŋ ʒiŋuc hâcnemukicne: Nânâre hâmoekac e nânâ gumezemec,
qarâ suriŋne â jabane jaŋe ficgao râec‐jopazemec,
ŋic biuctac jume honerâ qoruc râcnezemec
â ŋic âgofâcge bafic‐jopazemec.

8Go iŋuc etecne ʒoctamacgezi furic iŋucne tamaeocmu
â huc wicge i biac somie biaŋ eocmu;
tiŋne jujugezi bânie‐gareocmu
â Wofuŋte huriri qâreŋzi bâjâpecguocmu.

9 Eme wiratec Wofuŋzi dâŋ bâtikie‐gareocmu;
go kio wâwâsic ecnetec ʒiŋucmuocmu: ‘No ʒine hâcne.’

“Ŋondeŋ‐ŋeŋickonec tagi mecne, me bubutoŋ ââeckemecne
â sowidâŋmumu mecne i bârârieniŋmu,

10 â ŋic nânâre hâmoekac e nânâ râcne gumec eniŋmu
erâ ŋicmaŋticne omaewec i gume qiŋneniŋmu
ine tatamac‐ŋeŋiczi dapâcko ʒoc iŋucne uŋ heocmu
â dapâc‐ŋeŋiczi ŋerisierâ ʒoaŋ gereŋ gereŋne iŋucne eocmu.

11 Eme Wofuŋ e dameŋ sâc jowacguhuc juocmu,
ehuc mâreŋ burocnao maŋ qâqâtâcge bâgunuckeocmu,
erâ me kikege basanaŋkeocmu.
Eme go jufu gie opâ ruacnekicne
me opâ ʒâŋemi ʒiʒickene iŋucne ecmu.

12Ŋicfâcge jaŋe hae sesucne sesucne dameŋ ʒora fowefuwec
i heɋârerâ bâpiaŋkenʒepieŋ; erâ ŋic gaŋne gaŋne
juwefuhuc qânâsacte hobeteŋ râe jumbieŋ
i mocwâc bâpiaŋkepie sanaŋne fozejec.
Ehame ʒiŋucmugarenʒepieŋ: E hawec hehebâzicke ŋic
â ŋiczi ira mocwâc ŋeŋe juju eniŋte fic hae bâpiaŋkeekac.

13 “Go sabata hombaŋ sipirickezicte kikege soŋaŋkehuc
tiri ʒoaŋ‐naneo gie maŋgere kosa mi bacmu,
ehuc sabata irec ʒâŋe ‘ʒeri bubiaŋ hombaŋ’ murâ
Wofuŋ nore tiri ʒoaŋ irec ʒâŋe ‘araŋ bapa ʒoaŋ’ mucmu,

erâ gahacne hata mi âtehuc sâsecmu,
me gahacne maŋte gie mi bacmu â dâŋ omane mi mucmu,

14 ehuc Wofuŋ nore aŋacmanahuc jutec baficguhape
mâreŋte faio sâcne ququŋke tâmiric jurahuc jucmu;
eme no mamacge Jakobo ere merâfâc gare tahac epemu.”
Wofuŋzi iŋuc hâcnemuwec.

59
Sâqocnemumufua dâŋ

1Manaŋgopieŋ,Wofuŋ meticne i bembeŋne aricne,
irec bafic‐ŋopaoctemi eipieocmu,
â hazecfoŋ wâcmi juekac,
irec dâŋmanaocte mi quŋkeocmu.

2Kiŋ bahac‐ŋeŋiczi ine ŋoŋe â Anutu‐ŋeŋic
ŋondeŋ‐ŋeŋicko aka fokacte
â sâqocne‐ŋeŋicziWofuŋ sâockekacte
dâŋŋeŋicmi manaekac.

3Meŋeŋicko soc bohotaekac â memotec‐ŋeŋic i kiŋ bahachec,
micbipic‐ŋeŋickonec burecdâŋ wahaekac
â nameŋ‐ŋeŋiczi sindaŋdâŋte saŋuc qaekac.

4Moczi moc dâŋgieo wiac tiŋnere dâŋmoc mi dopeckeekac
â moczi mumutara dâŋ biaŋnemoc mi muekac.
Aricne, wiac omanao roweckehuc siocdâŋmueŋgopieŋ,
â wiac hâhâwicne kiweckerâ sisipiric roeŋgopieŋ.

5 Jaŋe homa hândâŋ fomackepie âkeʒuekac,
â qâruru bieeŋgopieŋ;
moc e hândâŋ‐jeŋic nâocmuzi hâmoocmu
me âtenʒaŋneme qotâ wefuocmu.

6Qâruru bieeŋgopieŋ izi ŋaqimi bapane
â wiac baeŋgopieŋ i ŋiczimi rurufane.
Eebapa‐jeŋic i eebapa sâqocne
â mejeŋiczi sindaŋ bâfuaekac.

7 Sâqocnere kike afec jueŋgopieŋ â ŋic bahacmâc
jaŋere soc hoŋkeniŋte hata ʒocnehec raeŋgopieŋ.
Mamanasu‐jeŋiczi wiac hehesicne manasu biric eeŋgopieŋ,
hata‐jeŋicko ima samaki â sisipiric foekac.

8Wamare hata kâuc baeŋgopieŋ
â hata‐jeŋickomumutiŋ dâŋmoc mi bâbâfuane;
jaŋe hata‐jeŋic hehasickembiŋ,
eme ira raocmuzi wamare kâuc baocmu.

9 Irec mumutiŋ dâŋzimi maic‐nâpoekac
â bâbâpiaŋzi nâŋeraomi ware fisiekac.
Nâŋe tatamacte woŋec juhuc mi dapâc honenʒepeneŋ i,
erâ ʒoaŋ ʒâziriŋte ʒâŋe fieŋgopeneŋzi
dapâc qisiricko jueŋgopeneŋ.

10Nâŋe ŋic ʒâŋe tiŋtuŋ iŋucne ficsâpeo babarâ raeŋgopeneŋ
ehuc ʒâŋe tâmiric jaŋe iŋucne babarâ jueŋgopeneŋ.
Nâŋe dapâcko quŋkeeŋgopeneŋ

iŋuc jaha ʒoaŋ ɋaɋacko eeŋgopeneŋ,
nâŋe sahac ɋiɋichec jaŋere ŋondeŋko ŋic hâmokicne iŋucne.

11Nâŋe ʒeŋgoma kâte qowi iŋucne ŋuruŋneeŋgopeneŋ
â hapâ iŋucne dâŋeeŋgopeneŋ;
mumutiŋ dâŋte woŋec ŋepene arictac eekac
â bâbâpiaŋte woŋec jupene mi bâqiŋ‐nâpoekac.

12Qaqatara‐nâŋec i gore maio guru sâko fokac i,
â sâqocne‐nâŋeczimufuac‐nâpokac;
qaqatara‐nâŋeczimai‐nâŋecko fokac
â sâqocne‐nâŋec i kâucmi baŋgopeneŋ.

13Kecʒiŋuc: Maŋrâŋgeŋ,Wofuŋ ninikec
â Anutu‐nâŋec rârâpecke, sindaŋ hârindaŋ ee â qaqatara,
burecdâŋmanasu biric erâ manabâc tâmiricmumu.

14Mumutiŋ dâŋ bâsuepene rawec â tiŋne juju
i taicko wisewec fokac,
siocmâc juju i tomao waha qawec,
â dâŋ fâretiŋ mumu i âgomi ecneeŋgopeneŋ.

15Dâŋ siocmâcmumu i omaewec, eme moc e sâqocne qikiŋneocmu
e mafa wiac‐ticne fiuc roniŋmu.

Wofuŋ e wiac i honewec,
ehuc mumutiŋ dâŋ omaewec irec maname sâqorewec.

16 Eme e ŋic fârinemoc mi jume honewec
â moczi moc bafickeocte mi fuawecte wareckewec;
irec e jahacne mezi bafickewec
â tiŋne juju‐ticnezi dopeckewec.

17 E tiŋne juju i maruku iŋucne rufawec
erâ aeŋdu, ʒâŋene bâbâpiaŋ i heme huwec;
e okac babazuzi ŋaqi‐ticne eha heme huwec
â ʒoɋac‐ticne i mâmâteŋ ŋaqi iŋucne rufawec.

18 E eebapa‐jeŋicte sâcko furine jareocmu,
kisâfâc‐ticne kimbeŋ qajareocmu,
râsifâc‐ticne okacne bazu‐jareocmu,
nucne nucne jaŋe okacne bazu‐jare‐fâreocmu hâcne.

19 Eme Wofuŋ ʒâŋe‐ticne i ʒoaŋ huhunaoneczi araŋ bacnenʒepieŋ
â ʒoaŋ wewefunaonec jaŋe huriri qâreŋ‐ticnere
manapie bipinehec ezejec;
Wofuŋ e micrombâŋ‐ticnezi opâ sâko fusinehec
ficne sueme raocmu irec sâc fisiocmu hâcne.

20 “Zioŋko jueŋgopieŋ â Jakobore kikefuŋkoneczi
sâqocne râpeckeniŋmu jaŋe ine fifirue fua‐jareocmu.”
Wofuŋzi iŋucmukac.

21 Wofuŋzi mukac: “No kecʒiŋuc muhuc jaŋehec ʒâʒâfic ekopac:
Mâro‐nane faigao wahawec jukac â dâŋnanemicgao râepo fokac i gahacne
mickonec â ɋâricfâcge jaŋere mickonec moc mi wawaha mimiŋzi ɋâric
forahuc juzejec.”

60
Wofuŋte huriri qâreŋzi Zioŋko fuazokac

1 Faharerâ tamaec, ʒoctamacge fisikac,
Wofuŋte huriri qâreŋzi tamae‐garekac.

2Manakic, dapâczimâreŋ qofackekac,
dâpâc qisiriczi ŋicne ŋicne foŋjopakac;
ehame gorao Wofuŋzi ʒoaŋ iŋucne wefukac,
ere huriri qâreŋzi gorao uucne riŋkekac.

3 Eme ŋicne ŋicne tatamacgao fisiniŋmu,
â ŋicwofuŋ jaŋe huriri bâbâricgao wareniŋmu.

4Qâhâŋnerâ rârec rârec fitec rame honec:
Ʒeŋgoma tumaŋnembieŋ gorao wareŋgopieŋ;
ŋokâfâcge wiwickonec fisiniŋmu,
otâfâcgemeo bacjopa wareniŋmu.

5 Eme go hone aŋac erâ ʒâŋege qârucneocmu,
maŋgezimana ʒiziwerâ ʒeri bari ecmu,
i hâwectemâririzi gore biŋe ekacte,
â ŋicne ŋicnemafa‐jeŋic gorao warekacte.

6Kamele guru sâkozi bârârâŋguniŋmu,
kamele socɋâriMidiaŋ â Efanec,
erâ wâc Sebanec mâmâc fisiniŋmu.
Jaŋe gol â hosâc âsu bagare wareniŋmu,
ehuc Wofuŋte ʒâŋe biŋemusokaniŋmu.

7Kedaranec lama guru jaŋe gore erâ heâckembiŋ,
Nebajotinec lama ŋicne jaŋe gore biŋe embiŋ.
Manape biaŋkeha alata‐naneo fenʒepieŋ,
eme biŋe rara ficnane jai jowarecnehec ezejec.

8Keci weni jaŋe karorac tinac ɋeŋjaha wareŋgopieŋ?
ehuc hapâzi sareŋ‐ticnao risie heekac irec sâc eŋgopieŋ?

9Woke gomba nore erâ heâckeŋgopieŋ,
Tarasisionec racwoke jaŋemicne baŋgopieŋ,
i ŋokâfâcge wiwickonec wokec‐jopa wareniŋte,
â moneŋ mafa‐jeŋicmâmâc ameckerâ fisiniŋte.
I Wofuŋ gore Anutu ere ʒâŋere eŋgopieŋ,
Israe guru Tiri Wofuŋ‐jeŋic ere hâcne,
eki ʒâŋe biŋege bafahare‐garewecte.

10Ŋic jabanezi qânâsacge bagareniŋmu,
ŋicwofuŋfâc‐jeŋic jaŋe kiŋaŋ qagareniŋmu.
No kimbeŋ‐nanere jâmbomac hetapaicgupo,
ʒi ine anonoc‐nanere ehâmo‐garekopac.

11 Sacmotâcge aaŋ domahuc juzejec,
ʒoaŋkome ŋafeomi hezo.
Eme ŋicne ŋicnemafa mâriri‐jeŋic fehuc fozejec,
â ŋicwofuŋfâc‐jeŋic birihec fisirâ fenʒepieŋ.

12Ŋicne ŋicne â ŋicwofuŋfâc‐jeŋic
gore kiŋaŋ qaniŋte qikiŋneniŋmu jaŋe siroweniŋmu,
ŋicne ŋicne i jaŋe hâcne sipiricke‐jâmbâŋkeniŋmu.

13 Lebanoŋ tikire eri qaraweŋ gorao fisiocmu,
wete, becʒi â jâmâzâc hâcne,
i tirific‐nanere hae ʒoŋa erickeocte;
eme no kike‐nanere ââtesiŋ ericke bâpiaŋ epemu.

14 Bâʒâicgumbiŋ jaŋere ɋâricfâc
jaŋe gorao dadape fisiniŋmu
â qaisocgumbiŋ sasawa jaŋemaŋfuŋgao fodapeniŋmu,
ehuc ʒâŋege ʒiŋucmuniŋmu: “Wofuŋte hae sâko”,
“Israere Tiri rune ere Zioŋ”.

15 Behe qaisoc egarehuc gorao sicne fotâcmoc mi embiŋ;
irec okacne bafaharecgupe eri qaraweŋhec erâ juzemec,
eme mimiŋzi ɋâric hone ʒiziwecguhuc junʒepieŋ.

16Go ŋicne ŋicne jaŋeraonec susu nâhuc juzemec
â ŋicwofuŋ jaŋemoŋ gumecgupie nâzemec,
ehuc ʒiŋucmana tarazemec:
Bâbâpiaŋge i Wofuŋ no hâcne,
â fifiruege i Jakobore tâpiri rune no hâcne.

17No aeŋ bâbâroŋte okacne gol bafisipemu
â aeŋte okacne siliwa,
jâcte okacne aeŋ bâbâroŋ erâ qânâre okacne aeŋ,
iŋuc bafisipemu.
No wama bâfua‐garepe izi soŋaŋguzejec
â tiŋne juju bâfua‐garepe izi eebapagere guriŋ bazejec.

18Hae mâreŋgao bâbâʒâicme ima me sisipiric
irec biŋemocwâc fuame mi manazemec,
go qânâsacge irec ʒâŋe “Bâbâpiaŋ”
â sacmotâcgere ʒâŋe “Mumuteŋ” muzemec.

19 Ʒoaŋte tatamac â mosare tatamaczi mocwâcmi tamae‐garezejec;
aricne, Wofuŋzi ʒoctamacge fofo sanaŋ
â Anutugezi huriri qâreŋge juzejec.

20 Ʒoaŋgezimocwâcmi huocmu â mosagezi mi pitiwaocmu,
aricne, Wofuŋzi ine ʒoctamacge fohuc juocmu sanaŋ,
ehame ki mamakuc dameŋge taraocmu.

21Ŋicgurufâcge jaŋe ʒeŋgoma tiŋne juniŋmu;
jaŋe jufu gie‐nanere gitecne â meqâreŋ‐nane juhuc
mâreŋ tatara tâmiric rauckepie mumuteŋ‐nane fuazejec.

22Ŋic guru piticnezi sawerâ guru sâko fuanʒepieŋ
â qarâ suriŋnezi ŋicguru tâpirichec enʒepieŋ.
Wofuŋ no hâcne dameŋnemaickeme
ɋeŋjaha fuaocte giene bapemu.

61
Zioŋte bâbâpiaŋ fuaocmu irec dâŋ

1Wofuŋ Anutu Mâro‐ticnezi nore faio wahawec,
i gie ʒiŋuc bapemurâ Wofuŋzi rua‐narewec:
Hujukicne bubiaŋ dâŋ jazapemurâ,

â bu qâqânducne jauŋ‐jopapemurâ sorecnuwec
kâpâcwâru ŋic rambaŋ jujure biŋedâŋ jazazo,
niŋgiŋhec jaŋe niŋgiŋ goroŋke‐jareocmu i mufua‐jarezo.

2Wofuŋte aki jara biaŋ musawezo,
erâ wâc Anutu‐nâŋecte okac dameŋtemuzo,
eme busâqoc ehuc juŋgopieŋ jaŋe fie ruruckenʒepieŋ.

3 Zioŋ maŋnao ki mamakuc ehuc jueŋgopieŋ
jaŋemateŋte okacne hendiŋ jarezo,
ʒafe ʒure‐jarehuc tokic rua‐jarezo,
ehame kire okacne mumuteŋ gae fuazejec.
Ʒâŋe‐jeŋic ine tiŋne jujure jâcnemuzo,
eme Wofuŋte jufu gie epie ere mumuteŋ fuazejec.

4 Jaŋe fic sesuc raŋɋane heɋârerâ banʒepieŋ,
wiac mârâc jaha mâreŋko waha qawec fokac i bafaharenʒepieŋ,
erâ hae ima bakicne mimiŋzi ɋâric fowarewec
i giene bakupie harierâ fuazejec.

5 Eme ŋic jabane jaŋe hae qowifâc‐ŋeŋic soŋaŋ‐jopaniŋmu,
mâreŋ mockoneczi nânâ â waiŋte hesarac gie baŋareniŋmu.

6Ŋoŋere ʒâŋe ine Wofuŋte taha bapa muzo,
ŋiczi Anutu‐nâŋecte kiŋaŋŋicfâcmuŋareniŋmu;
ŋicguru gâcne jaŋeremâriri nâniŋmu,
jaŋeraonecmafa bajuhuc mana aŋac eniŋmu.

7Mimi faio jumbiŋ irec furine fehuc ŋarezo,
bawahac‐ŋopakicnere aŋac faio juniŋmu;
erâ mâreŋ dâkâne jajahec jajahec rauckeniŋmu,
â bubiaŋ tofamâcmana rahuc juniŋmu.

8Wofuŋ no wiac tiŋkerâ foocte enareekac,
fiuc â bâbâsifucte ine takicnuekac.
Irec no furi aickerâ jarepemu,
erâ jaŋehec ʒâʒâfic sanaŋne epemu.

9Ɋâricfâc‐jeŋic i mâreŋ sâcmanac‐jopanʒepieŋ,
ŋicne ŋicne jaŋe oso gitecfâc‐jeŋic
hone ʒâŋitac ejarenʒepieŋ.
Hone manac ejareniŋmuzi ʒiŋucmunʒepieŋ:
Ŋicguru ʒi jaŋeWofuŋzi jambuŋ‐jopawec.

10No Wofuŋ bubiaŋ sâkomanacnepe,
maŋ qâqâtâc‐nanezi Anutu‐nane ʒeri ecneoc!
E bibiaŋkere ŋaqi henareme huwec,
titiŋkere rurufa biaŋ rufa‐narewec:
Ŋicʒeŋoŋ moczi eri hendiŋ heme huekac irec sâc,
â ŋokac ʒeŋoŋzi kubu qonaŋkeekac iŋuc hâcne.

11Mâreŋkonec jâc bac wiac âkeʒurâ wefuekac,
â gieo nânâ monʒaŋ bâpâŋ qarâ wefuekac,
irec sâcWofuŋ Anuture micte tiŋne juju fua biaŋ eocmu,
eme ŋicne ŋicne jaŋeremaio mumumbiaŋ fuaocmu.

62
1No Zioŋte erâ dâŋmuhuc juhape

â Jerusalemte erâ gie bahuc juhape
tiŋne juju‐ticnezi huriri qâreŋ iŋucne fuazejec
â bâbâpiaŋ‐ticnezi waha bâruŋkeekac irec sâc bâruŋkezejec.

2Ŋicne ŋicne jaŋe tiŋne jujuge honenʒepieŋ
â ŋicwofuŋ ʒeŋgoma jaŋe huriri qâreŋge ʒâŋitanʒepieŋ;
emeWofuŋzi ʒâŋegeɋâricnemocmugaremeŋic jaŋemuhuc junʒepieŋ.

3Go Wofuŋte biŋe juhuc eridu biaŋne iŋucne jucmu
â Anutugere biŋe juhuc ŋicwofuŋ hendiŋ iŋucne ecmu.

4 “Behecgukicne”, ʒâŋege iŋucmocwâcmi muzo,
â mâreŋgere ʒâŋe i “Mâreŋ burocne” mocwâcmi muzo wâc;
gore ʒâŋe i ʒiŋucmugarezo: “Joroc‐nane”,
â mâreŋgere ʒâŋe ine ʒiŋuc fuazejec “Ŋokac ŋowehec”,
i Wofuŋzi gore aŋackekacte â mâreŋge i ŋowehec eocmu irec.

5Ŋicmoteczi ŋokac ʒeŋoŋ moc roocmu irec sâc
motecfâcge jaŋe raucguniŋmu,
â ŋiczi ŋokac biŋe‐ticne mana aŋac ecneocmu
irec sâc jaha Anutugezi mana aŋac egareocmu.

6O Jerusalem, no qânâsacgere ruc bapa ŋic juniŋte râec‐jopapo,
eme jaŋe ʒoaŋkomecne ŋafeomecne dâŋemâcmi junʒepieŋ:
Wofuŋ manasucnehuc juniŋtemukicne ŋoŋe ŋeŋemanami enʒepieŋ.

7 Erâ ʒoɋac ecnehuc juhapie Jerusalem mocwâc heɋârerâ
mume mâreŋko ʒâŋe biŋehec ŋezejec.

8Wofuŋzi tâpirimefâre‐ticne ira ɋetickehuc ʒiŋucmupaŋkewec:
“No padi jacgoŋge i râsifâcge jaŋemocwâcmi jarepe nâniŋmu,
â waiŋ opâ fua‐gareocte gie sâko bahuc jumeŋ
i jaba jaŋe nâniŋte wâcmi mana‐jarepemu.

9Mâcne, qa roro eeŋgopieŋzi nânʒepieŋ,
ehuc Wofuŋ no muteŋ bâteŋ enarenʒepieŋ,
â waiŋ hândâŋne ro nusec eeŋgopieŋzi
opâne tirific‐nanere hae ʒoŋao nânʒepieŋ.”

10Motâc sâko fotâcnerâ wahaniŋ!
Ŋic jaŋere hata bâʒâweniŋ;
mâreŋ bâburockeniŋ,
bâburockepie hata fuaoc,
qânâ bârârieniŋ,
ŋic gurune gurune jaŋeraonec risie wareniŋte qeŋ qajareniŋ!

11Manaŋgopieŋ,Wofuŋ e dâŋ ʒiŋuc râeme raku
mâreŋ qaŋeŋnao fisikac: “Zioŋte otâ âzâcneniŋ,
manakic, bâbâpiaŋgezi fisikac;
manakic, furi‐ticne ameckerâ ware fisikac
â wiac hure hemârec ewec izi bâniecnekac.”

12 Ʒâŋe‐jeŋic ʒiŋucmuniŋmu: “Tiri ŋicguru”
â “Wofuŋ firuec‐jopawecfâc‐ticne”;
gore ʒâŋe ine ʒiŋucmuzo: “Gore mu wioc ekicne”,
erâ wâc: “Hae sâkomi behe sanaŋkekicne”

63
Wofuŋte okac babazu dameŋ

1 Bozera haeonec ŋaqi bâbâroŋ rorâ warekac,
ehuc ŋaqi qoruc eri qaraweŋnehec Edom mâreŋkonec
tâpiri sâkohec fisikac e mo?

“Tiŋne jujure dâŋmuekopac
â ŋic bâpiaŋ‐jopazore tâpiri fonareekac Wofuŋ no hâcne.”

2Ŋaqige wemocte bâbâroŋ ekac â qorucge
i ŋic waiŋ hândâŋne âte pisickeekac ere qoruc iŋucne?

3 “No waiŋ hândâŋne bucnane âte pisickepo,
ehame ŋic gurune gurune jaŋeraonecmoczi nohec moc mi juwec.
No kimbeŋko âte pisic‐jopapo â aaricko âtenʒaŋ‐jopapo.
Ehame socjeŋiczi ŋaqi‐nane ruacnewecte
qoruc wiac‐nane bâbie‐fârepo.

4No okac babazure moc manape fowec,
eme irec fârine bâfuapemurâ jara dameŋ maickewec hâcne.

5 Eme no rârec rârec ʒâŋe fipe rame
babafic‐nane moc mi honepo,
moczi moc mi baficnuwecte wareckepo.
Iŋuc fuame nahacne mezi baficnuwec
â kimbeŋ qajarehuc sanaŋkepo.

6No kimbeŋko ŋic gurune gurune âtenʒaŋ‐jopapo
â aaricko henʒaŋ‐jopapo,
ehuc socjeŋicmâreŋko hoŋkepe rawec.”
Wofuŋzi Israe ŋic ehâmo‐jarewec

7No Wofuŋ aki anonoc‐ticne â eebapa‐ticne bipinehec
i wiac enâre‐fârewec irec sâckomuteŋkezepac,
erâ juju‐ticne â aki anonoc‐ticne fufusuc
irec sâcko Israe kikefuŋ buuruc ɋârâŋne enârewec
irec wâcmanasuzepac.

8 E ʒiŋucmuwec: “Jaŋe ŋicfâc‐nane hâcne,
ŋokâfâc‐nane eeatuc tâmiric,”
e iŋucmuhuc babafic‐jeŋic erâ juwec.

9 Ʒârâ hâriŋ dameŋ‐jeŋicko kiŋaŋŋiczime aŋelozimâcne,
e jahac maŋjauŋ â buuruc‐ticnere erâ
bafic‐jopahuc firuec‐jopawec;
e fuŋnaonecteaŋ dameŋ sâc bafaharec‐joparâ âsic‐jopawec.

10 Jaŋe ine maŋrâŋgeŋhec juhuc
Tiri Mâro‐ticne bunao bambiŋ;
irec e jahac râsi ejarehuc jaŋehec ʒika qawec.

11 Iŋuc eme jaŋemârâc jaha kiŋaŋŋic‐ticne Mose juwec
ere hâcnemanasuhuc mu wioc embiŋ:
Lama gurufâc‐ticne jaŋere soŋaŋ juocte
opâonec bawefuwec e weni?

Â maŋnao Tiri Mâro‐ticne râeme huwec, e weni?
12Me tâpirimesanaŋ‐ticnezi Mose bafickeocte muwec,

me ʒâŋe‐ticne fofo sanaŋ foocte
opâ bâfâucke‐jarewec e weni?

13Me mana‐jareme becâsiczimâreŋ burocnao raekac
irec sâc hâwec ʒâkâŋ fotâcnembiŋ,
ehame kike‐jeŋicmi fâfâckewec e weni?

14 Bulimakao jaŋe wâneŋko huraeŋgopieŋ
irec sâcWofuŋteMârozi jumananiŋte râec‐jopawec.
Go ʒâŋe biŋe sâkohec ecmurâ
ŋicfâcge iŋuc hâcne jowac‐jopahuc jumeŋ.
Wofuŋ e busâqocmana‐jarehuc bafic‐jopaocte numucnembiŋ

15Go sambâŋkonec, tiri hae biaŋgaonec hâcne
fitec wahame honec. Ʒoɋac â tâpirige weni?
Maŋjauŋ â buurucge i wemocte sakare‐nârekomec?

16Goki hâcnemamac‐nâŋec,
Abrahamzi ine nâŋe kâuc bacnâpokac
â Israezi ʒâŋeruruŋ‐nâpokac;
o Wofuŋ, goki mamac‐nâŋec â fifirue‐nâŋec,
fuŋnaonecteaŋ ʒâŋege iŋuc hâcne fowarehuc juwec.

17O Wofuŋ, go wemocte hone qâoma enârehaŋ
hatage beheeŋgopeneŋ â maŋsanaŋ eeŋgopeneŋ,
ehuc gore mi hâwic‐nâpoekac?
Kiŋaŋŋicfâcge â mefâregere kikefuŋ gurune gurune
nâŋemocwâcmaic‐nâpoc.

18 Tiriŋic gurufâcge nâŋe tirificge
dameŋ bembeŋne sawa ŋenârewec,
eme râsifâc‐nâŋec jaŋe fisirâ wâwânâŋ ecnembiŋ.

19Go fuŋnaonecteaŋ guriŋ bapa gie moc mi bajaremeŋ
â ʒâŋegemi bajumbiŋ ŋic iŋucne jaŋere sâc embeŋ.

64
1Go sambâŋ fotâcnerâ wahanʒaŋ,

eme tiki jaŋe gore maio qiriŋ qanʒapiŋ me!
2 I ʒoczi nâŋ qaqa wiac ʒâseŋkeekac

â opâ ʒarâ du âteekac irec sâc,
ehuc râsifâcge jaŋe ʒâŋegere fuŋne bataniŋke‐jaretec mananʒapiŋ,
eme ŋicne ŋicne jaŋe gore maio ɋarac ɋarac qanʒapiŋ.

3 Ehame go wiac hâhâwicne,
nâŋe irec ʒâŋemi fieŋgopeneŋ,
i moc enʒaŋ, go wahanʒaŋ me,
eme tiki jaŋe gore maio qiriŋ qanʒapiŋ!

4 Fuŋnaonecteaŋ Anutu mocte biŋemâcne,
gore mocjaha ʒiŋuc hone manac ekicne:
Gorao roweckeekac e bafickehuc juekic.

5 Buafec jaha tiŋne jujure gie baeŋgopieŋ
â gore hatao juhuc manasucgueŋgopieŋ
jaŋehec bâbâfuac eekic.
Manakic, go aaric manameŋ,

nâŋe ine sifu sâqocne bambeŋ,
ehuc dameŋ ʒora râpecguhuc jumbeŋ.

6Nâŋe iŋuc ehuc ʒeŋgoma ŋic wâwânâŋhec iŋucne embeŋ,
â eebapa‐nâŋec tiŋne
i ŋaqi sohoŋ ruacnekicne irec sâc ewec.
Nâŋe ʒeŋgoma jâc rehacne iŋucne hâmo ɋaŋac eeŋgopeneŋ
â sâqocne‐nâŋeczimâŋâŋ iŋucne erâ ficne suec‐nâpoekac.

7Moczi moc ʒâŋegemi riwaseckeekac
me gorao roweckeocte mi afeckeekac;
go ʒâŋemaige bâsoŋke‐nâremeŋ
ehuc kiŋbahac‐nâŋeczi bâmâc‐nâpoocte qikiŋ‐nâpomeŋ hâcne.

8 Erâ Wofuŋ, go sifu mamac‐nâŋec jukomec,
nâŋe afe, goki ine kuʒifâcge bacnâpomeŋ,
nâŋe ʒeŋgomameqâreŋfâcge.

9O Wofuŋ, go aaric boc mi manac,
ehuc sâqocne‐nâŋectemi mac manasu‐nârehuc juzemec.
Go mana honec, nâŋe ʒeŋgoma ŋicfâcgemi juŋgopeneŋ me?

10 Tiri hae sâkofâcge jaŋe sesuctac embiŋ,
Zioŋ i sesuctac ewec wâc,
Jerusalem i niniŋ siarereŋ fokac hâcne.

11 Tirific‐nâŋec eri qaraweŋnehec,
maŋnao mamacfâc‐nâŋec jaŋe muteŋ bâteŋ egarehuc jumbiŋ i ʒocte
nânâ ewec,

ehame wiac ʒâŋe rara biaŋ‐nâŋec i wâc ima bafârekicne.
12O Wofuŋ, go wiac i hone takirezo mukic me?

Erâ dâŋemâc juhuc boc badapec‐nâpozomukomec me?

65
Qaqatara ŋic okacne fisi‐jareocmu

1Nore mu wioc mi ejumbieŋzi
wira basac enareniŋtemana‐jarepo,
â wira basac mi enare jumbieŋ
jaŋe bâfuacnuniŋtemana‐jarepo.
Ŋicgurumoc ʒâŋe‐nane mi riwasecke jumbieŋ
jaŋe ʒiŋuc jazapo: “No ʒi, no ʒi!”

2No ŋicgurumaŋrâŋgeŋhec jaŋe hata biaŋnaomi juhuc
jaŋacnemaŋte hata âtembiŋ
jaŋe dameŋ ʒora meoric qajarehuc jupo.

3 Jaŋe dameŋ sâc tâtâcko sâke kiki enarehuc
jufu gieo taha baeŋgopieŋ
â qânâ faio hosâc âsu rikeeŋgopieŋ.

4 Jaŋe ʒâŋeruŋko ŋeeŋgopieŋ
â ŋafeo qânâ hawecko ŋec foc eeŋgopieŋ;
jaŋe bec nâeŋgopieŋ â wiac mamakâcnere
sic oto‐jeŋicko foekac.

5 Jaŋemueŋgopieŋ: “Go jukomecko juc,
go nore manatec ŋic furune eha mi bâqiŋnuc.”
Iŋuc eeŋgopieŋ jaŋe dameŋ sâc ʒoc ʒahuc

hosâcnezi gapec‐ŋopaekac irec sâc enareeŋgopieŋ.
6Manaŋgopieŋ, nore maio dâŋ kecʒiŋuc qâreŋkekicne fokac:

“No dâŋemâcmi jupemu, aricne,
okacne bazu‐jare‐jâmbâŋkepemu.

7 Jaŋe tiki faio hosâc âsu rikembiŋte
â mâreŋ facnao ʒaubac enarembiŋte
jaŋacne sâqocnemecne
â mamacfâc‐jeŋic jaŋere sâqocne irec okacne
i mâmâc bazu‐jarepemu. Jâmbomac, eebapa‐jeŋic raŋɋanere
okacne bazu‐jare‐jâmbâŋkepemu,” Wofuŋzi iŋucmukac.

8Wofuŋ e ʒiŋucmukac: “Waiŋ hândâŋne opâne foha
honerâ mueŋgopieŋ, ‘Maŋnao jambuŋ fokacte mi sipirickezo,’
eme no kiŋaŋŋicfâc‐nane jaŋere erâ
sâc ijaha ehuc ŋic ʒeŋgomami sipiric‐jopazepac.

9Noni mupe Jakoboraonec ɋâric fua sawec enʒepieŋ
â Judaraonec moczi tiki wiac‐nane rauckeocte fuazejec.
Bâwosâec‐jopakicnefâc‐nane
jaŋe hâcne rauckenʒepieŋ
â kiŋaŋŋicfâc‐nane jaŋe ira ŋec juc enʒepieŋ.

10 Eme ŋicfâc‐nane wira basac enareeŋgopieŋ
jaŋe Saroŋ wâneŋ rauckepie lamafâc‐jeŋic
jaŋere hae mâreŋ ezejec â Akoro wâneŋzi
bulimakaofâc‐jeŋic jaŋere juju fofo hae ezejec.

11Ŋoŋe ine Wofuŋ no râpecnueŋgopieŋ
â tiri tiki‐nanere nikec‐ŋopaekac,
ehuc Gade nemu nânâ opâ râe bâmoc ecneeŋgopieŋ
â Meni nemu waiŋ opâ qoŋgiŋkecneeŋgopieŋ.

12 Irec no râec‐ŋopape ʒikare biŋe enʒepieŋ,
ehuc ʒika kiniŋte ʒeŋgoma dunduŋ dadape enʒepieŋ,
i ŋoŋe wira‐ŋarepemicnaneo mi rombiŋte
â dâŋ ŋazapemi manambiŋte;
ŋoŋe nore maio wiac sâqoreekac i hâcne embiŋ,
â mana aŋacmi eekopac i hâcne bâwosâembiŋ.”

13 Irec hâcneWofuŋ Anutuzi ʒiŋucmukac:
“Jei, kiŋaŋŋicfâc‐nane jaŋe nânâ fojareha
ŋoŋe nânâ basanʒepieŋ,
jei, kiŋaŋŋicfâc‐nane jaŋe opâ nahapie
ŋoŋe opâre hâmonʒepieŋ,
jei, kiŋaŋŋicfâc‐nane jaŋe ʒeri bari ehapie
ŋoŋe qurutuanʒepieŋ.

14 Jei, kiŋaŋŋicfâc‐nane jaŋemaŋzi ʒeri ehuc
kiwac qawac ehapie
ŋoŋe ine ki busâqoc ehuc
bu heheric eŋareha kio huse enʒepieŋ.

15 Ʒâŋe‐ŋeŋic i bâwosâec‐jopakicnefâc‐nane
qikiŋne‐jarepie jaŋe sâwecdâŋmuniŋte bajunʒepieŋ,
kecʒiŋuc: ‘Wofuŋ Anutuzi mume hâmozemec’.
Kiŋaŋŋicfâc‐nane jaŋere ʒâŋe ine moc muzo.

16 Eme moc e mâreŋko e jahacnere manasuhuc
jambuŋdâŋmuocmu e Anutu fârine nore ʒâŋemuzejec,
â moc e mâreŋkomumupaŋ dâŋmuocmu
e Anutu fârine norao ɋetickehucmuzejec;
mârâc ʒârâ hâriŋ fowec irec ninikecne fuawec
â mai‐naneonec râriewec hâcne.
Anutuzi sambâŋ â mâreŋ ɋâricne bâfuac‐jofaocte mukac

17 “Manaŋgopieŋ, no sambâŋ â mâreŋ ɋâricne bâfuac‐jofapemu;
eme mârâc wiac fowec irec mocwâcmi manasuzo
â irec dâŋmaŋzimanatâc qâtâcmocwâcmi ezo.

18Wiac bâfuapemu irec dameŋ sâc bubiaŋ manahuc
ʒeri bari erahuc junʒepieŋ;
no mupe Jerusalemzi ʒeri hae erâ ŋezejec
â ŋicfâc‐ticne jaŋere erâ bubiaŋ fuazejec.

19 Ehame no Jerusalemte ʒeri bari ehuc
ŋicfâc‐nane jaŋere bubiaŋ manazepac,
eme hae maŋnao kifânâŋme mu mamakuc
i mocwâc fuame mi manazo.

20Hae irec maŋnao ɋiemoc fuarâ ʒoaŋ jahecmac sawa jurâ
hâhâmo i mocwâcmi fuazejec,
me ŋicqizecmoc e jara dameŋ‐ticne mi jutarahuc hâhâmo
i wâcmi fuazejec; aricne,
moc e jara‐ticne 100 bazurâ hâmoocmu ere muzo, e motec;
â moc e jara 100 mi bâfuahuc hâmoocmu ere muzo, e sâweckekicne.

21 Jaŋe fic barâ maŋnao ŋec foc eniŋmu,
â waiŋ gie he sarac erâ fârine fuame nâniŋmu.

22 Jaŋe fic bapie ŋic gâcne jaŋemaŋnao ŋec foc ee i aricne,
me gie he sarac epie fârine fuame gâcne jaŋe nânâ i wâc aricne;
ŋicfâc‐nane jaŋere juju dameŋ i jâcte dameŋ iŋucne ezejec;
â bâwosâec‐jopakicnefâc‐nane
jaŋemejeŋiczi gie bambiŋ
irec fârine jaŋac ro nâc enʒepieŋ.

23 Jaŋe gie maŋgâŋmi banʒepieŋ
â naru motec rocjopapie ututuŋ hâhâmo i mi fuazejec;
Wofuŋzi jambuŋ‐jopawec jaŋere ɋâricfâc jaŋe hâcne;
eme apa ŋosafâc‐jeŋic fuapie mâmâc juniŋmu.

24 Eme ʒiŋuc fuaocmu: Jaŋemi wirahapie no biac mana‐jarepemu,
erâ jaŋe dâŋmuha muhapie okacne bâtikie‐jarepemu.

25Kâte qâto â lama jahe ââgo ehuc nânâ wirec nânicmu,
laioŋ e bulimakaozi kecɋaŋ nâekac iŋuc jaha nâocmu,
â gâc wândoczi homare nânâ eocmu.
Jaŋe wiac busâqocme sisipiricnehec
i nore tiri tikio ira me ira moc mi bâfuaniŋmu,”
Wofuŋzi iŋucmukac.

66
Wofuŋtemumutara gie tarame Zioŋko jujuhâmo fuaocmu

1Wofuŋzi kecʒiŋucmukac: “Sambâŋzi eri ŋeŋe‐nane

â mâreŋ e kike‐nanere ââtesiŋ;
irec ŋoŋe wemo fic me hae moc banarepie
maŋnao jumanazapo me?

2Wiac fokac sasawa i menanezi bafârepo,
irec nore biŋe efârekac,Wofuŋzi iŋucmukac.
No ŋic kecʒiŋucne hone maiŋ ecneekopac:
Maŋhuhuŋ â bu hehericne juekac â dâŋnanere ɋarac ɋarac qaekac.

3 “Moc e bulimakao ŋicne qa hezuc eocmu e ŋicqaqa ere sâc;
moc e lama bâzi rikeocmu
e ŋicmoczi qâto upene qapirickeekac ere sâc;
moc e taha bâzi rikeocmu
e ŋicmoc becsoczi taha baekac ere sâc,
â moc e hosâc âsu rikeocmu
e nemuɋâŋ araŋ bacneekac ere sâc.
Jaŋe hâcne jaŋacne hata ba wosâc embiŋ
â qâpuc wiac mamakâcnere aŋac‐jopaekac.

4 Irec no iŋuc jaha bâʒâic‐jopazore aŋacnuocmu
â wiac bipic tatarane mupe fai‐jeŋicko feocmu;
no wirape moczi moc micnaneo mi rowec
â dâŋmupe mi manambiŋ irec.
Jaŋe nore maio wiac sâqoreekac i hâcne embiŋ
â no mana aŋacmi eekopac i hâcne ba wosâc embiŋ.”

5Wofuŋte dâŋmanarâ ɋarac ɋarac qaeŋgopieŋ
ŋoŋe dâŋticne kecʒiŋucmananiŋ:
“Qomâfâc‐ŋeŋic qaisoc‐ŋopaeŋgopieŋ
â ʒâŋe‐nanere erâ bâsuec‐ŋopaeŋgopieŋ jaŋemuŋgopieŋ,
‘Wofuŋ e huriri qâreŋ‐ticne bataniŋkezac
eme bubiaŋ‐ŋeŋic honenʒapeŋ me.’
Iŋucmueŋgopieŋzi qurutuanʒepieŋ.

6 “Haeonec ojowa â taha ufuŋkonec fânâŋ keci mananiŋ me!
I Wofuŋtemarac fânâŋ i!
E râsifâc‐ticne okacne bazu‐jarekac.

7 “Ŋokacmoc e gozi mi kiha kogoc rowec,
ʒâicmi manahuc biac motec rowec hâcne.

8Mozi mâsi iŋucnere dâŋmoc manawec?
Me mozi mâsi iŋucnemoc honewec?
Me mâreŋ moc irec ŋic ŋokac jaŋe ʒoaŋ mocjahao fuambiŋ?
Me ŋicguru weni jaŋe beraŋ jaha fua‐fârembiŋ?
Zioŋ eki ine gozi fuŋkerâ kiha
izia ŋokâfâc‐ticne rocjopawec.

9No kogoc jaŋe neŋgoc bumaŋkonec fuaniŋtemuekopaczi
wemocko aka hejarepemu?
No ɋie fufuare hata bâfuaekopaczi
hata i weniŋuc erâ hebâzickepemu?” Anutuzi iŋucmukac.

10 “Ŋoŋe Jerusalem hae rune jaŋehec bubiaŋ mananiŋ,

â hae irec aŋac‐ŋopaekac ŋoŋe sasawa
ere erâ kiwac qawac eniŋ,
â ere erâ mu mamakuc embiŋ
ŋoŋe sasawa ehec ʒeri bari eniŋ.

11 Eme miriŋ‐ticnere moŋ gumec‐ŋopame nâ gapec enʒepieŋ;
erâ eri tatamac‐ticnere mâriri irec aŋac‐ŋopa‐jâmbâŋkezejec.”

12Wofuŋzi ʒiŋucmukac hâcne:
“Manakic, no mupe wamazi erao opâ sâko iŋucne qaratiezejec,
â ŋicne ŋicne jaŋeraonecmafa mâriri
i opâzi roma baekac irec sâc fua‐jarezejec;
naru motecfâc‐ticne gâjoŋ‐jeŋicko hâpoc‐jopaniŋmu
â qicjopahuc hâpomumuduc ejareniŋmu.

13Neŋgocmoczi kogoc‐ticne bâmiriŋkeekac
irec sâc noni bâmiriŋ‐ŋopapemu;
ŋoŋe Jerusalemko bâbâmiriŋ bâfuaniŋmu hâcne.

14 Eme ŋoŋe honerâ maŋŋeŋiczi ʒeri enʒepieŋ,
ehame mesahac‐ŋeŋiczi kecɋaŋ geune iŋucne
soka sanaŋ ezejec. Eme ʒiŋucmanazo:
Wofuŋ e kiŋaŋŋicfâcne jaŋemeticnezi dope hutuŋ ejareekac
â râsifâcne jaŋe ine kimbeŋ qajareekac.

15 “Manaŋgopieŋ,Wofuŋ e jahacne ʒoc iŋucne fisiocmu
â keretac‐ticne mâŋâŋ hâhâwicne iŋucne wareocmu;
eme okac babazu‐ticne i kimbeŋ aaric‐ticnehec fisiocmu
â hahanec dâŋticne i ʒocbâruŋ iŋucne fuaocmu.

16Wofuŋ e mumutara gie bame ʒoczi mâreŋ ʒâseŋkeocmu
â ŋicne ŋicne jaŋere dâŋmutarame ʒikare biŋe eniŋmu;
ehame Wofuŋte ʒikazi ŋic jopaocmu
jaŋere ʒare i fejâmbâŋkeocmu.

17 “Nemure jufu gieo raniŋte maŋsahac‐jeŋic bâtirihuc
baɋaɋackeeŋgopieŋ â taha bapamoc ʒâʒâŋiŋko domaekac e bâjâpeeŋgopieŋ
erâ bec â gisic me ʒuc wiac mamakâcne nâeŋgopieŋ jaŋe mâmâc jaha
bâsirowec‐jopazo,” Wofuŋzi iŋucmukac.

18 “No eebapa‐jeŋic â maŋ mamanasu‐jeŋic manakopac, erâ ŋicne ŋicne
dâŋ marac fuŋne fuŋne mueŋgopieŋ jaŋe hetumaŋ‐jopapemurâ fisikopac,
eme jaŋe fisirâ huriri qâreŋ‐ nane honenʒepieŋ. 19 Eme no ŋondeŋ‐
jeŋicko ma moc âkendâŋnepemu, ehuc jaŋeraonec ʒikare nâfocne gâcne
sorec‐jopape jaŋe Tarasisi, Puti â Ludi tepeŋic erâ Tubali â Jawaŋ ŋicguru
jaŋerao ranʒepieŋ, erâ ʒoricko nucne nucne biŋe‐nane mi manambiŋ â
huriri qâreŋ‐nane mi honembiŋ jaŋerao mâmâc fisinʒepieŋ; ehuc ŋicne
ŋicne huriri qâreŋ‐nanere dâŋ jazanʒepieŋ. 20 Erâ ŋicne ŋicne jaŋeraonec
qomâfâc‐ŋeŋic sasawa Wofuŋte tahare biŋe râec‐jopaniŋte becâsic faio,
keretac faio, reŋ faio, doŋgi faio â kamele faio Jerusalemko tiri tiki‐naneo
amec‐ jopa fisiniŋmu; i Israe ŋic jaŋe tahare wiac oto ɋaɋacnao Wofuŋ
nore ufuŋko bafeeŋgopieŋ irec sâc. 21 Eme no ŋic i jaŋeraonec gâcne
wâc mucjopape taha bapa ŋic â taha ufuŋte kiŋaŋ qaqa, Lewiŋic hâcne
junʒepieŋ,” Wofuŋzi iŋucmukac.

22 “Sambâŋ â mâreŋ ɋâricne bâfuac‐jofape
nore maio fosanaŋkenicmu irec sâc jaha
ɋâricfâc‐ŋeŋic jaŋemi siroweniŋmu
â ʒâŋe biŋe‐ŋeŋicmi wahaocmu.

23Mosa wahaekac sâc â sabata hombaŋ sâc
mâreŋŋic ʒeŋgoma jaŋe nore maio fodapeniŋte fisinʒepieŋ,”
Wofuŋzi iŋucmukac.

24 “Ŋic sindaŋ ehuc bunaneo bambiŋ jaŋere qâŋɋâŋ rarâ honec‐
jopanʒepieŋ; umbeŋ‐jeŋiczimi hâmozejec â ʒoczi ʒacjopahucmi hâpozejec,
ehame mâreŋŋic sasawazi jaŋeremanapie mamakâcne ezejec.”

JEREMIA
Porofete Jeremia juju â gie‐ticnere dâŋ â binaŋ piticne manaŋgopeneŋ i

fuŋne kecʒiŋucte: Gieŋic âgo‐ticne, ʒâŋeneBaruku, eki hâcne Jeremiare dâŋ
â binaŋ bocjaha qâreŋkewec fokac.
Jeremia e Jesajazi hâmome fuawec. E porofete juocte Anutuzi rowosâerâ

giedâŋ mucnewec, ine jara dameŋ 627 B. C. ira. (Gaŋ 1:5–10) Jeremia
e gie qizecne jajahec bacjofaocte Wofuŋzi mucnewec hâcne. Moc i
Judaŋic jaŋe Anutu rujeŋicte dâŋ mana suarâ e jahacne râpeckembiŋte
jaŋerao sisipiric â iima gie baocte manasuwec irec biŋe mumu ŋic juocte
mucnewec. Â moc ine Judaŋic jaŋe maŋjeŋic bârisiepie Wofuŋzi busâqoc
mana‐jarehuc jaŋerao mocwâc heheɋâre â hesarac gie baocte manasuwec
irec biŋemumuŋicwâc juoctemucnewec. Eme Jeremia gie‐ticne fuŋkeocte
Jerusalem haeo ferâ juwec. Ehuc fuŋkerâ Judaŋic jaŋe juju â eebapa
sâqocne‐jeŋicte mu hanec ejarewec. Jaŋe ŋicwofuŋ Manasezi juhame
bâbâsifuc boc bâfuarâ nemuɋâŋ araŋ bajarehuc Anutu râpeckembiŋ hâcne.
Irec uŋ sawaŋ ejarehuc maŋjeŋic bârisieniŋte fâro â ʒoɋac boc ejarewec.
Ehuc findaŋdâŋ ʒiŋuc jazawec wâc: Ŋoŋe maŋ bâbârisie fârine bâfuapie
Anutuzi mana‐ ŋareha Asiria kâpâcwâru fickonec sâcne risierâ Judaŋic
âgofâc‐ŋeŋic jaŋehec ʒuʒuhuc mocwâc fuame guru mocjaha ehuc Wofuŋ
Anutu‐ ŋeŋic araŋ bacnehuc junʒepieŋ. Dâŋ i ŋicwofuŋ Josiazi juhame
(627–621 B. C.) jaza qâmoc ewec. Ŋicwofuŋ eki hâcne Jeremia âgo ecnehuc
juhame porofete gie‐ ticne sâcne bahuc juwec. Mâc ʒâhec ine Jojakimzi
ŋicwofuŋ juhame (609–598 B. C.) ŋicwofuŋ â Jeremia ŋondeŋ‐jekicko fâfâuc
â rârâsi fuawec. Ehame ŋicwofuŋzi sawa mâcne, taha bapa jaŋe mâmâc
porofete râsi ecnepie wiac buqâqânducne bocjaha fuacnewec. Dâŋgieo
râembiŋ, muc ʒârâneheczi qambiŋ, kikene jâc fifitacko râembiŋ, ehuc taha
ufuŋko mocwâc mi feocte aka hecnembiŋ. Wiac iŋucne fuacneme Jeremia
maŋticne wahawec, ehuc ine sifu Wofuŋtao qohota sanaŋkehuc gie‐ticne
bebehe i mi ewec.
E iŋuc ehuc jufekume jara dameŋ 605 B. C. ira uŋdâŋ‐ticnere fârine

fuŋkerâ fuawec, kecʒiŋuc: Babilonia â Aigita ŋic jaŋe qaqac sâko embiŋ,
ehame Babe ŋicwofuŋ Nebukaneza â momorifâcne jaŋe Judaŋic wâc râsi
ejarehuc Jerusalem hae somâckembiŋ. Iŋuc fuame Judaŋic jaŋe Jeremia
dâŋticneremanapie fârine ewec, ehamemitificko ferâmitimocwâc jazaocte
manacnembiŋ. Dameŋ ira dâŋticne sasawa qâreŋkeocte wâc mucnekicne.
Eme mume gieŋic âgo‐ticne Barukuzi qâreŋkewec. Mâc Judaŋic gâcne jaŋe
dâŋticneremanapie fârine eha ŋicwofuŋzimaname racne ewec.
Jeremia uŋdâŋ â findaŋdâŋ‐ticne fârio qajâmbâŋkewec ine jara dameŋ

597 B. C. ira. Dameŋ ira hâcne râsi jaŋe fisirâ Jerusalem hae mocwâc
somâckehuc ro rauc embiŋ. Erâ piticne jufeku jara 587 B. C. ira ine
Jerusalem hae â taha ufuŋ imackembiŋ, ehuc Judaŋic fekicne bocjaha
ŋicwofuŋ‐jeŋichecBabiloniamâreŋko kâpâcwâruobacjopa rambiŋ. Jeremia
e jahacne ine Jerusalem haeoa ŋehuc Judaŋic gâcne bâmiriŋ‐ jopahuc
findaŋdâŋ kecʒiŋuc jazawec: “Ŋoŋe sifu Babilonia ŋic jaŋere kiŋaŋ qahuc
juhapie akic‐ŋopapie ʒâhec Wofuŋzi mana‐ŋareha mâreŋ‐ŋeŋicko mocwâc
risie warenʒepieŋ.” Juku ʒâhec ine Judaŋic ʒikare nâfocne jaŋe Babilonia

ŋic jaŋere hâwic‐jopame Aigita mâreŋko wisezo mupie Jeremiazi qatara‐
jareme fâro ecnerâ wisehuc emâmâc barambiŋ. Eme Aigita mâreŋko juhuc
Judaŋic âgofâcne Wofuŋ tatara ecnembiŋ â nemu wiac fuŋne fuŋne araŋ
bajarembiŋ jaŋe hâcne uŋ sawaŋ ejarehuc juku ŋicqizec erâ hâmowec.
Jeremia maŋticnezi Judaŋic âgofâc‐ticne jaŋerao boc domawec. Irec

okacdâŋ jazaocte boc maname ŋemâckewec. Erâ ine Wofuŋte dâŋzi
maŋticnao ʒoc iŋucne bâruŋkewecte wemocko hesoŋke‐jarezac.
Jeremia papia qizec‐ticne bâfâuckepene dâkâne 5 fuakac.
Dâkâne 1, Jer 1—25. Irec maŋnao dâŋ qâreŋkekicne forakac i Judaŋic â
Jerusalemhae irec uŋsawaŋdâŋbocjaha fokac. Erâ jaŋere sawamâcne,
ŋic qâpuc gurune gurune jaŋere uŋsawaŋ dâŋ i mâmâc qâreŋkekicne
fokac.

Dâkâne 2, Jer 26—36. Ira Barukuzi irec dâŋ jaha wâc qâreŋkehuc Jeremia
juju â gie‐ ticnere binaŋ bakac. Taha ufuŋko dâŋ muwec, porofete
burecne râsi ecnewec, dameŋ biaŋ mocwâc fuaocmu irec findaŋdâŋ,
erâ dâŋ wiac gâcne gâcne.

Dâkâne 3, Jer 37—45. Ira ine dâŋ kecʒiŋuc forakac: Jeremia gie‐ticnere
erâ râsi ecnepie ʒârâ ʒâpâ faio juwec, Jerusalem hae okacne fisicnewec,
uŋsawaŋ dâŋ gâcne gâcne,mu bâmiriŋ dâŋ, erâ Judaŋic ʒikare nâfocne
jaŋe Aigita mâreŋko rahuc Jeremia mâmâc barambiŋ.

Dâkâne 4, Jer 46—51. Ira qâpuc ŋicguru gâcne gâcne jurambiŋ jaŋere
uŋdâŋ â findaŋdâŋ qâreŋkekicne fokac.

Dâkâne 5, Jer 52. Ira ine râsi jaŋe Jerusalem hae ro rauc ehuc hae â taha
ufuŋ hetâc qâtâtiembiŋ erâ Judaŋic kâpâcwâruo bacjopa rakicne irec
qâqâhâc dâŋmocwâc râekicne fokâc.

Dâŋ fârine sâko moc Jer 31:31–34 ira qâreŋkekicne i ʒâʒâfic ɋâricnere
findaŋdâŋ hâcne.

Wofuŋzi Jeremia giedâŋmucnewec
1Benjamiŋ mâreŋko Anatoti haeo taha bapa jumbiŋ jaŋere guruonec ŋic

moc ʒâŋeneHilikia ere ŋokâ Jeremiazi dâŋmutaniŋkewec ʒine hâcne. 2Erao
Wofuŋte dâŋ fuawec ine Amoŋte ŋokâ Josia e Juda mâreŋko ŋicwofuŋ gie
bahuc juhame jara 13 ewec dameŋ ira. 3 Erâ irec faicnao Josiare ŋokâ
Jojakimzi Juda mâreŋko ŋicwofuŋ juhame mocwâc fuacnewec, erâ fuacne
rakuhame Josiare ŋokâ Zedekia eki Judaŋic jaŋere ŋicwofuŋ juha jara 11
tarame mosa namba 5 ira Jerusalem rune kâpâcwâruo bacjopa rambiŋ.

4Wofuŋte dâŋ ine kecʒiŋuc fua‐narewec:
5 “No neŋgoc bumaŋkomi bâfuacguhuc biac manacgupo,

â neŋgoczimi rocguhame biac rowosâecgupo,
erâ ŋic jaŋere porofete jucmurâ mugarepo.”

6Mume mupo, “Jei, Wofuŋ Anutu, go manac: No motec ɋârizi weniŋuc erâ
ŋic dâŋ jazapemu?” 7Wofuŋzi ine ʒiŋuc nazawec:
“Go ʒiŋucmi muzemec, ‘No motec ɋâri’,

aricne, ŋic i me i jaŋerao sorecgupe rafârezemec,
erâ dâŋ gaza mutâc ekopac sâcmufua‐jarezemec.

8Go jaŋeremi hâwicguzejec,
no hâcne ŋezicguhuc bataracguzore gohec jupemu.
Wofuŋ nore dâŋ iŋuc.”

9 Eme Wofuŋ e meticne sicnerâ micnaneo bâuahuc ʒiŋuc nazawec:
“Manakic, no dâŋnanemicgao râekopac.
10 Erâ mamakic, no miŋecgac ŋicne ŋicne â ŋicwofuŋ

â gurufâc‐jeŋic jaŋere fekicne âkendâŋgukopac,
eme go qâfiec‐joparâ heropiec‐jopazemec,

go imac‐joparâ sipiric‐jopazemec,
ŋifec ine heheɋâre â hesarac gie bazemec.”

Jeremia e maŋne ŋerisieme fâricjâc â kuʒi honewec
11 Eme Wofuŋte dâŋ norao ʒiŋuc fuawec: “Jeremia, go wemo wiac

honekic?” Eme mupo, “No fâricjâc tieŋne moc fieha honekopac.” 12 Eme
Wofuŋzi nazawec, “Go sâcne honekomec, no dâŋnane fârinehec eocte
ɋâricne juhuc soŋaŋkeekopac hâcne.”

13 Eme Wofuŋte dâŋ norao kecʒiŋuc mocwâc fuame arec jajahec ewec:
“Go wemo wiac honekomec?” Eme mupo, “No kuʒi moc du âtehuc ŋeha
honekopac, ehame kuʒi micnezi faic mâreŋkonec ʒiŋucpec maickekac.”
14 Eme Wofuŋzi ʒiŋuc nazawec: “Faic mâreŋkonec hâcne sisipiriczi mâreŋ
ʒirec ŋecjucfâc sasawa fisi‐ jareocmu. 15 Manakic, no faic mâreŋkonec
ŋicwofuŋ â gurufâc‐jeŋic kâcɋene piticne sasawa wira‐ jarepemu, Wofuŋ
nore dâŋ iŋuc. Eme jaŋe fisirâ ru sâc ŋicwofuŋ ŋeŋe‐jeŋic Jerusalem
haere motâc fuŋnao â rârec rârec sac fokac irec fuŋnao, erâ Juda hae
sasawa irec mendâŋko râsi ejarehuc hepie ŋezejec. 16 Eme no hehesic‐
jeŋicte erâ dâŋgieo râec‐jopahuc dâŋ mutara‐jarepemu, jaŋe no râpecnurâ
nemu gâcne bâzi rike‐jarehuc jaŋacne meqâreŋ wiac dape‐jarembiŋ irec.
17 Goki ine becsahacge jomarâ ra dâŋ mutâcne‐garekopac sâc jazaze-
mec. No jaŋere maio mimi qaqa egarezipore hâhâwic mi bajarezemec.
18 Erâ manac: No miŋecgac tâpiri qikiŋne‐garepe hae basanaŋkekicne
â aeŋ wâtuŋ â aeŋ bâbâroŋzi sac bakicne iŋuc ekomec. Irec mâreŋ
sâko mecne, Juda ŋicwofuŋfâc‐ticne mecne, fekicnefâc‐ticne mecne, taha
bapafâc‐ticne mecne â ŋic ŋokac omane mâmâc sanaŋke‐jare‐fârezemec.
19 Jaŋe râsi egarehuc ʒika qaniŋmu, erâ ine bawahacguniŋte eipieniŋmu,
no ŋezicguhuc bataracguzore gohec jupemu hâcne. Wofuŋ nore dâŋ iŋuc.”

2
Wofuŋ e Israe ŋic qaqatara‐jeŋicte tutuc qajarekac

1 Wofuŋte dâŋ norao ʒiŋuc fuawec: 2 “Go Jerusalemko ra dâŋ kecʒiŋuc
mutec ŋic hazec‐jeŋicko huzejec, Wofuŋzi ʒiŋucmukac:
Go socɋâri juhuc maŋge norao domawec

â biŋe‐nane juhuc maŋjauŋ enaremeŋ,
erâ mâreŋ sawao â he sarac mi eenao bâjâpecnumeŋ

no irec manasukopac.
3 Israe ŋic jaŋe dameŋ ira Wofuŋ nore tiriŋicfâc jumbiŋ,

nânâ bâbâsu‐nane hâcne.
Eme irec kosa nâmbiŋzi kiŋ nâfuambiŋ,

ehame sisipiriczi fai‐jeŋicko fewec.
Wofuŋ nore dâŋ iŋuc.”

4 Jakobore kikefuŋ â Israere kikefuŋ gurune gurune ŋoŋe Wofuŋte dâŋ
mananiŋ. 5Wofuŋ e kecʒiŋucmukac:

“Mamacfâc‐ŋeŋic jaŋe wemo wiacte mana‐narepie sâqoreme
behecnurâ nemu jabane jaŋerao qohotahuc
jaŋacne wâc ŋic jabane embiŋ?

6 Ehuc ʒiŋucmoc mi mumbiŋ,
‘Aigita mâreŋkonec jowac‐nâpome wefumbeŋ

â mâreŋ sawao, mâreŋ burocne hârâc‐ticnehec
kereŋne â dapâcnehec, ŋiczi sicne fotâc

me ŋec juc mi eeŋgopieŋko jowa qataŋ enârewec,
Wofuŋ e wena?’

7 Eme no mâreŋ moc jufu gie‐ticnehec ira fârine
â mâriri fokac i nâ gapec eniŋte râec‐ŋopapo.

Ŋoŋe ine ira fisirâ mâreŋ no nahacne biŋe fowec
i bâsâqorehuc bâbiepiemamakâcne ewec.

8 Taha bapa jaŋe ʒiŋucmu wioc mi embiŋ,
‘Wofuŋ e wena?’

Sâcmutâc dâŋmamana jaŋemi mana taracnumbiŋ,
soŋaŋ jaŋe râpecnumbiŋ,

porofete jaŋe Baali nemu ere ʒâŋeo findaŋdâŋmumbiŋ,
ehuc bafic‐jopaniŋte tâpirimi fojareekac
jaŋerao qohotambiŋ.

9 “Irec hâcne no ŋoŋehecmecne,
ɋâricfâc‐ŋeŋic jaŋehecmecne

dâŋgiemocwâcmi bahuc jupemu,
Wofuŋ nore dâŋ iŋuc.

10Ŋoŋe hâwec fotâcnerâ Kipiro nucko raniŋ,
me Kedara mâreŋ ira kiŋaŋ sorec‐jopapie

ra fuŋne ŋazapiemana‐hâmoniŋ,
ehuc wiac kecʒiŋucmoc fuawec me mâcne
i honeniŋ.

11Ŋicgurumoc weni jaŋe nemufâc‐jeŋic
behec‐joparâ furune moc rocjopambiŋ?

Eme jaŋere nemufâc i nemu fârine aricne.
Nore ŋicfâc jaŋe ine huriri‐jeŋic no behecnurâ
nemu moc mi babafic‐jopane i rombiŋ.

12O sambâŋ, go irec hâcne weaŋkezemec,
go fâfârerâ ɋarac ɋarac hâhâwicne qazemec,
Wofuŋ nore dâŋ iŋuc.

13Ŋicfâc‐nane jaŋe sâqocne jajahec bâfuac‐jofaeŋgopieŋ,
moc i opâ ʒâŋe jujune no hâcne behecnueŋgopieŋ,

â moc i opâ nombâŋmâreŋ hahaŋkekicnao ropie
opâ hurâ rafâreekac.

14 “Israe e kiŋaŋ qaqa me? Me niŋgiŋko fuawec me?
Irec wemocte ro bâtâtiec ecneeŋgopieŋ?

15 Laioŋ jaŋe ere owackeeŋkopieŋ,
kâcɋene owackeeŋgopieŋ hâcne,

mâreŋ‐ticne imackembiŋ â hae sâko‐ticne ŋerakac
i turuŋkepie ʒame niniŋ siarereŋ fuawec forakac.

16 Erâ i sawa mâcne,Memfisi â Tapanese haeonec
jaŋe qizec rogarepie utu pârâc juzemec.

17Wiac i sasawa gahacne kiŋte erâ faigao fekac i!
Go Wofuŋ Anutuge no hata jowacguzo muekopac sâc
râpecnuekic hâcne.

18 Eme ʒi wemo wiac moc bâfuacmurâ
Nilu opâ nâzore Aigita mâreŋko rakomec?

Me wemo wiac moc bâfuacmurâ
Eufrata opâ nâzore Asia mâreŋko rakomec?

19Gahacne hehesiczi bâtiŋguocmu
â qaqataragezi okacne bazu‐gareocmu.

Irec ʒiŋuc hone mana tarac ezemec:
Wofuŋ Anutuge no behecnuekic â araŋ mi banareekic

i wiac hehesicne â hâtâne,
Anutu Tâpiri Ɋuŋɋasaŋ Wofuŋ nore dâŋ iŋuc.
Baali nemu kiŋaŋ qajarehuc wâwânâŋhec embiŋ

20 “Go mârâc jaha fuŋkerâ kiŋaŋ giege
hetarahuc juwefumeŋ â niŋgiŋge hetâcnemeŋ,
ehuc mumeŋ, ‘No kiŋaŋ moc mi qapemu.’

Erâ ine tiki toŋne toŋne ira mecne,
â jâc dodomane sasawa irec fuŋnaomecne
sasec ŋokac iŋucne waha fomeŋ.

21No waiŋ ukicne biaŋne â fârine sasawa saracgupo,
eme go weniŋuc erâ ŋerisiehuc waiŋ kâteo fuakicne
â waiŋ jawane irec sâc emeŋ?

22 Irec go sahacge moŋgeŋ uucnezi hecmuo
me saife bocjahazi ʒurecmuo ine

kiŋ bahacge i nore maio sifu wânâŋ jaha foocmu,
Wofuŋ Anutu nore dâŋ iŋuc.

23Go weniŋuc erâ muekic, ‘No wânâŋhecmi juekopac,
no Baali nemu jaŋeraomi qohotaekopac.’

Go wâneŋ uuruŋko hurâ weniŋuc ehuc juekic i honec,
erâ wiac ebac emeŋ i manasuc me!

Go kamele ŋokacne kike afec
hata‐ticne kosa rac warec eekac iŋucne.

24Go kâte doŋgi ŋokacne iŋucne,
e mâreŋ sawao juku maŋticne ewec,

eme su qahuc nokafe boc heekac,
mozi andac‐ticne sâcne bawahaocmu?

Moczi e bâfuaocte ecneekaczi babasa gie sâkomi bahuc
su qaqa dameŋ‐ticnao ra biac bâfuaocmu.

25Kikegao wic fuazacte soŋaŋkezemec,
â maracge kereŋkezactemanabâc ezemec.

Goki ine mukomec, ‘Aricne, mi epemu,
no ŋic jabane jaŋere enareekacte
jaŋerao qohotapemu hâcne.’

26 “Fiuc roro ŋicmoc bâfuapie qurutuaocmu
irec sâc jaha Israe kikefuŋ â ŋicwofuŋfâc‐jeŋic,

fekicnefâc‐jeŋic, taha bapa â porofetefâc‐jeŋic
mâmâc qurutuaniŋmu.

27 Jaŋe jâc âzâcneeŋgopieŋ, ‘Goki hâcnemamac‐nâŋec,’
â qânâ âzâcneeŋgopieŋ, ‘Goki hâcne rocnâpomeŋ.’

Jaŋe no mi maicnuhuc râpecnumbiŋ hâcne.
Ʒârâ dameŋ‐jeŋicko ine mueŋgopieŋ, ‘Faharerâ bafic‐nâpocme!’

28Hâc, ŋaŋacneremanasuhuc
nemufâc‐ŋeŋic bâfuac‐jopambiŋ jaŋe weni?

Ejarepie fahareniŋ me! Eme ʒârâ hâriŋ dameŋ‐ŋeŋicko
sâcne bafic‐ŋopaniŋmume weniŋuc irec fuŋne taniŋkezejec.

O Juda kikefuŋ, go haege ŋerakac
irec sâc jaha nemufâcge doma raŋgopieŋ hâcne.

29 “Ŋoŋe wemocte dâŋgie nareeŋgopieŋ?
Ŋoŋe ʒeŋgoma râpecnumbiŋ i,
Wofuŋ nore dâŋ iŋuc.

30No naru motecfâc‐ŋeŋic bâtiŋ‐jopa‐bipiepo,
jaŋe bâbâtiŋ‐nane qâsuambiŋ.

Ʒika‐ŋeŋiczi laioŋ iŋucne erâ
porofetefâc‐ŋeŋic nâcjopawec.

31O mâreŋ ʒirec rune, ŋoŋeWofuŋ nore dâŋmananiŋ:
No Israe kikefuŋ ŋoŋemâreŋ burocne

me mâreŋ dapâc qisiric iŋucne
moc eŋarehuc jupo me?

Ŋicfâc‐nane, ŋoŋe wemocte ʒiŋucmuŋgopieŋ:
‘Nâŋe rambaŋko juŋgopeneŋ,
irec gorao mi risie fanaŋmu?’

32Ŋokac ʒeŋoŋ moczi eri qoqonaŋ‐ticnere moc nikeckeocmu?
Me ŋicmocte ŋokac biŋemoczi heticne erinehec
moc beheme foocmu me?

Ŋicfâc‐nane ŋoŋe ine nore ʒoaŋ gie bapa
wowosene tâmiric nikec‐ŋopawec.

33 “Go boe sau hatage racmurâ
mana sarickehuc guriŋne baekic.

Irec hata hehesicne âtehuc
juku biac maŋge ewec.

34 Ehame ŋaqigao qarâ suriŋnezi bahacmâc
jaŋere soc bohotaekac,

jaŋe ine wiac moc fiuc rohapie
mi bâfuac‐jopameŋ, aricne.

35 Erâ goki wiac i sasawa mana‐bipiehuc mukomec,
‘No kiŋ tâmiric, kimbeŋ‐ticne norao fowec i omaewec.’

Manakic, ‘No sâqocnemi bapo,’
go iŋucmukicte dâŋko râecgupemu.

36Go wemocte manabâc tâmiric
ra rowec ware rowec ekomec?

Asiria ŋic jaŋe behecgupie qurutuameŋ
iŋuc jaha Aigita ŋic jaŋere erâ qurutuacmu.

37 Ehuc jaŋeraonec wâcmimi busâqoc faio wahazemec,
erâ dopecguniŋte woric‐jopameŋ

jaŋe hâcneWofuŋ noni qikiŋ‐jopapo,
irec jaŋerao jujuhâmo sâcnemi bâfuacmu.”

3
1 Erâ Wofuŋzi dâŋmoc ʒiŋucmuwec:

“Ŋicmoc e ŋonâŋ‐ticne beheme
ra ŋicmoc rorâ juku mârâc ŋowe‐ticnerao
sâcnemocwâc risieme roocmu me?

Iŋuc eene fome muzac mâreŋ i boe sau mâreŋ ezac i!
Goki ine ŋic bocjaha jaŋehec sasec gie bameŋzi
norao sâcne risiecmu me?

Wofuŋ nore dâŋ iŋuc.
2Go qâhâŋnerâ tiki mâreŋ burocnaopec ʒâŋe firâ honec:

Go wena moc mi mana‐jaretec bâsâqorecgumbiŋ?
Go Araba ŋic jaŋemâreŋ sawao ruc bahuc ŋeeŋgopieŋ

irec sâc jaha ehuc hatamecko
sasecŋic jaŋere woŋec ŋehuc jumeŋ,

ehuc sasec â hehesicgezi mâreŋ bâsâqoremeŋ.
3 Irec hâcne hoere aka fuame hoe afecne

me ŋemâcne i omae‐fârewec.
Goki ine boe sau ŋokac iŋucne

maŋrâŋgeŋ erâ mimi jaŋgeŋ jumeŋ.
4 Ʒi ine ʒiŋuc wira‐narekomec:

‘O Mamac‐nane, no socɋâri juhape go âgo enaremeŋ i!
5Go mamana sâqoc tatara tâmiric enarecmurâ mukic,

â aaricgezi tofamâc foraocte mukomec me?’
Jâmbomac, go iŋuc hâcnemuekic,

erâ ine sâqocne bazore manatec mi quŋkeekac.”
Israe â Juda ŋic jaŋemaŋjeŋic bârisieniŋte fânoc hejarekicne

6EmeWofuŋ e Josiazi ŋicwofuŋ juwec dameŋ ira ʒiŋuc nazawec: “Israe e
qaqatara ŋokacziwiac ebac ewec i moc honemeŋme? E tiki ʒora sasawa ira
ferâ jâc dodomane sasawa irec fuŋnao rarâ sasec gie bahuc juwec. 7Eme no
ʒiŋucmanapo, ‘Wiac i efârerâ norao risieocmu.’ Eki inemi risiewec. Ehame
qoticne eeatucne, Juda hâcne, e i honewec. 8Eme no Israe maŋrâŋgeŋhec e
sasec gie‐ticnere erâ pasi râcnehuc behepo, i qoticne eeatucne, Juda hâcne,
e honewec. Hone‐bipiehuc mi hâwickeha ra sasec gie jaha bawec. 9 Eme
sasec gie‐ticnere maname afeckeha mâreŋ bâsâqorewec, ehame qânâ â jâc
araŋ babajare izi sasec gie‐ticne ewec. 10Eme qoticne eeatucne, Juda hâcne,
e iŋuc jaha wiac sasawa hone‐bipiehuc maŋticne norao hâcbucmi râewec,
aricne, burec burec sawa norao risiewec, Wofuŋ nore dâŋ iŋuc.”

11EmeWofuŋzi ʒiŋuc nazawec: “Israemaŋrâŋgeŋne ere kiŋziwawahane
foha Juda eeatucne ere kiŋzi fekac. 12 Go rarâ mâreŋ faicpec dâŋ kecʒiŋuc
musokahuc muzemec:
‘Israe maŋrâŋgeŋne go risiezemec,

Wofuŋ nore dâŋ iŋuc.
No buuruc‐nanehecte mamana sâqoc

tatara tâmiricmi baju‐ŋarepemu,

Wofuŋ nore dâŋ iŋuc.
13Mocjaha, kiŋge hone tarac.

Go Wofuŋ Anutuge no râpecnurâ
jâc dodomane sasawa irec fuŋnao nemu jabane

jaŋerao ra qohota ware qohota ehuc jumeŋ,
Ehuc dâŋnanemana rereŋ mi emeŋ,

Wofuŋ nore dâŋ iŋuc.
14Naru motec râŋgeŋne ŋoŋe risieniŋ,

no hâcne bomboŋ‐ŋeŋic,
no hae mockonec ŋicmoc â guru mockonec ŋic jajahec,

iŋuc iŋuc rocjoparâ Zioŋko râec‐ŋopapemu,
Wofuŋ nore dâŋ iŋuc.

15 “ ‘Erâ no maŋnanezi mana ʒiziwec‐ jopaekopac, ŋic iŋucne hâcne
soŋaŋ râec‐jopape jaŋemamana âmaŋɋârâŋhec juhuc soŋaŋ‐ŋopanʒepieŋ.
16Eme ʒiŋuc fuaocmu: Dameŋ ira fua sawec erâmâreŋ ŋefusucmahuc ʒiŋuc
mocwâc mi muniŋmu: “Oc, ʒi Wofuŋte ʒâʒâfic katapa”. Erâ irec mocwâc
mi manasuhuc mu wioc eniŋmu me basaniŋmu, â ɋâricne mocwâc mi
baniŋmu. 17Mâcne, dameŋ ira Jerusalem haere “Wofuŋte eri ŋeŋe hâcne”
muniŋmu, ehame ŋicne ŋicne jaŋeWofuŋ ʒâŋe‐nanere erâ tumaŋneniŋmu,
ehuc râŋgeŋkerâ maŋjeŋic hehesicne irec sâcko mocwâc mi juniŋmu.
18 Dameŋ ira Juda kikefuŋ â Israe kikefuŋ jaŋe qâturerâ mâmâc jaha
faic mâreŋkonec risierâ mimiŋnefâc‐ŋeŋic jaŋere biŋe mâreŋ jarepo ira
fisiniŋmu.
19 “ ‘Eme ʒiŋucmanapo:

No ŋokâ‐nane mugarehuc mâreŋ fâri biaŋ jâmbâŋmoc
ŋicguru gâcne jaŋere sâc sirickekac i hâcne garepemu.

Erâ ʒiŋuc wâcmanapo:
“Mamac‐nane”, go iŋucmunarehuc bâjâpecnuhuc

juku mocwâcmi râpecnucmu.
20 Jei, ŋokacmoczi ŋowe‐ticne eatuckeekac

iŋuc jaha Israe kikefuŋ ŋoŋe no eatucnumbiŋ.
Wofuŋ nore dâŋ iŋuc.’ ”
Ŋic jaŋeremaŋ bâbârisie dâŋ

21Oi, mananiŋ! Israe ŋic jaŋe hata hehesicne âtehuc
Wofuŋ Anutu‐jeŋicte nikec‐jopame râpeckembiŋte

tiki burocnao kio ŋâŋâtâc
â kio wâwâsic‐jeŋicte fânâŋ fuakac.

22 “Naru motecfâc‐nane maŋrâŋgeŋhec ŋoŋe risieniŋ,
eme qaqatara‐ŋeŋic behepemu.”

Mume muniŋmu: “Manakic, go Wofuŋ Anutu‐nâŋec jukicte
nâŋe ʒi gorao fâŋgopeneŋ.

23 Jâmbomac, tikine tikine ojowa fua raekac
i burec sasawa,

Israere bâbâpiaŋ ine jâmbomac
Wofuŋ Anutu‐nâŋec gorao mocjaha fokac.

24 “Mamacfâc‐nâŋec wiac hure hemârec embiŋ i socɋâri juhapene
nemu repicnezi biac fuŋkerâ lama bulimakaofâc‐jeŋic mecne, naru

motecfâc‐jeŋic mecne mâmâc nâcjopa wefuku nâcjopa‐fârewec. 25 Mimi‐
nâŋeczi fofo enârehame waha fonʒepeneŋ â mimi busâqoczi foŋnâpozejec.
Nâŋe sâqocne bahuc Wofuŋ Anutu‐ nâŋec bunao bambeŋ hâcne, nâŋe
mecne, mamacfâc‐nâŋec jaŋe mecne, ɋie‐nâŋeckonecteaŋ iŋuc ehuc juwe-
fumbeŋzi miŋecgac eeŋgopeneŋ jaha, ehuc Wofuŋ Anutu‐ nâŋecte dâŋ
mana rereŋ mi embeŋ.”

4
1Wofuŋzi dâŋ kecʒiŋucmukac:
“O Israe, go maŋge bârisiecmuo norao sâcne risiecmu.

Go nemuɋâŋfâcge ʒâŋemai‐naneonec bârâriec‐jopahuc
ra qohota ware qohota mi ecmuo,

2 erâ dâŋgemujomirezo murâ Wofuŋte ɋetickehuc,
‘Wofuŋ e jujâmbâŋkekac’ muhuc

jâmbomacko â mumutiŋ dâŋko
erâ sioc mi ehuc mujomirecmuo ine

ŋicne ŋicne jaŋeWofuŋte ʒâŋeo
jajambuŋ â ʒeri bari eec eniŋmu.”

3 Wofuŋ e Judare ŋicfâc â Jerusalem ŋecjucfâc‐ticne jaŋe ʒiŋuc hâcne
jazawec:
“Gie ɋâricne he rikec eniŋ,

â fâpâ uupicko sara mama ine mi eniŋ.
4 Judare ŋicfâc â Jerusalemte ŋecjucfâc

ŋoŋeWofuŋ nore biŋe eniŋte
maŋŋeŋickonec sâqocne unucke behec enʒepieŋ,

i eebapa‐ŋeŋic hehesicnere erâ
kimbeŋ‐nanezi ʒocbâruŋ iŋucne fuarâ ʒahuc fome muzac

ine moczi moc bâhâpoocte eipiezac.”
Râsi fisi‐jareocte mukicne

5Dâŋ kecʒiŋuc Juda mâreŋkomuiŋ musawec eniŋ, â Jerusalem haeo wâc
musokaniŋ:
“Hae mâreŋ rârec rârec qeŋ qaniŋ,

ehuc hahaŋne bahuc mupie mananiŋ,
‘Ŋoŋe tumaŋnepie hae sanaŋ ŋerakac

ira raʒinʒepeneŋ.’
6Ajoc, wiserâ Zioŋko raniŋ,

ŋec domac mi eniŋ!
Wiac hâhâwicne â sisipiric sâko

faic mâreŋkonecmupe warekac hâcne.
7 Laioŋ e ŋicne ŋicne sipiric‐jopaekaczi

biac kâte uupic‐ticnaonec wefukac,
e mâreŋge ima baocte faharerâ

hae mâreŋ‐ticne behewec hâcne.
Haege ŋerakac i sipiricke‐fâreme

sesuctac fuarâ foocmu.
8Ŋoŋe irec hâcnemateŋ qonaŋkerâ

ki ŋâŋâtâc â kio wâwâsic ehuc muniŋ:
Wofuŋ kimbeŋ‐ticnere ʒocbâruŋzi

mi behec‐nâpokac.”

9 Wofuŋzi kecʒiŋuc mukac: “Dameŋ ira ŋicwofuŋ mecne, ŋic fekicne
mecne hâbi fafara ejareocmu, ehame taha bapa maŋjeŋic omaeocmu
â porofete bipic‐ jeŋic taraocmu.” 10 Eme mupo, “O Wofuŋ Anutu, go
jâmbomac ŋicguru ʒi â Jerusalem rune jaŋe mâretec eatuc‐jopahuc ʒiŋuc
jazameŋ: ‘Wamazi ŋoŋerao fuarâ fozejec’; ʒi ine ʒikazi fai‐jeŋicko feha juju‐
jeŋic omaezo ekac i.”

11 Dameŋ ira ŋicguru ʒi â Jerusalem rune jaŋe ʒiŋuc jazazo: “Mâreŋ
sawao tiki burocne ŋerakac irecnec mâŋâŋ fâronezi waharâ fâretiŋ jaha
ŋicfâc‐nane jaŋeraopec rakac, erâ i bâbâwosâe me babataniŋ gie baocte
aricne, 12mâŋâŋ i mocwâc hâhâwicne, nore micte fisikac. Ʒi ine no nahac
dâŋmutara‐jarepemu hâcne.”
13Honeniŋ, karorac ɋâfoŋne iŋucne fisikac,

ʒika keretac wiac‐ticne i mâŋâŋ ɋicwânʒâŋnehec iŋucne.
Becâsicfâc‐ticne jaŋere gagasac

i tucwipe jaŋere gagasac sirickekac,
jei, sisipiricte biŋe eŋgopieŋ i!

14 Jerusalem, go maŋge ʒure bataniŋ etec
hehesicge omaeme ŋezicguzo,

maŋgaomamana sâqocne fokac
i mo dameŋkomoc behetec raocmu?

15Oi, mananiŋ, Daŋ mâreŋkonec dâŋfânâŋ warekac
â Eferaim tiki mâreŋkonec biŋe bâroŋ fisikac.

16Ŋicne ŋicne sawaŋdâŋ qajareniŋ,
â Jerusalemko dâŋ ʒiŋuc jazaniŋ:

“Mâreŋ ʒorickonec somâ bapazi warerâ
Juda hae ŋerakac i râsi ejarehuc semuja heŋgopieŋ.

17 Jerusalem e fenarewecte râreckehuc
gie soŋaŋzi eekac iŋuc ehuc ruc baŋgopieŋ,
Wofuŋ nore dâŋ iŋuc.

18Wiac i juju â eebapagere erâ faigao fekac,
wiac hâtâne fua‐garekac â jujuge sipirickezo ekac
i hehesicgere fârine hâcne.”

19 Jei, busâqoc, jei, busâqoc!
No ʒâic repicne manakopac,

bunane herickekac, bunane ʒâʒâficne qakac.
Wemocko niniŋkerâ juzapo?
Ʒi qeŋfânâŋ â ʒikare ojawa manakopac hâcne.

20 Sisipiriczi sisipiric irec biŋe fisikac,
mâreŋ sasawa imacke‐fârekicne,

fic wiac‐nane ututuŋ jâmbâŋ
â qoruc boze‐nane ɋeŋfâfâc jaha sipirickekicne.

21 Sândumaro honeekopac â qeŋfânâŋmanaekopac
i mo dameŋ omae‐nareocmu?

22 “Jâmbomac, ŋicfâc‐nane jaŋemaŋ tâmiric,
jaŋe no kâuc bacnueŋgopieŋ,

jaŋe naru motec mutucne â mamana tâmiric,
wiac sâqocnemana sarickeeŋgopieŋ,

wiac biaŋnere ine kâuc baeŋgopieŋ.”
23 Jei, no mâreŋko fipe rame

sisifucne â sawane foha honepo,
erâ sambâŋko fipe feme

tatamac‐ticne basapo.
24 Jei, no tiki honec‐jopape ɋiɋiteckembiŋ

â mâreŋ facne sasawa qiriŋ qahuc ŋembiŋ.
25 Jei, no ʒâŋe fipe rame ŋicmoc mi jume honepo,

â sawa wipe wise‐fârembiŋ.
26 Jei, no ʒâŋe fipe rawec,

eme hae mâreŋ nânâ mâririhec fowec
i ŋerisiememâreŋ burocne foha honepo,

â hae‐ticne sasawa i ima bafârekicne,
i Wofuŋ kimbeŋ sanaŋ‐ticnere erâ iŋuc fuawec.

27 Wofuŋzi ʒiŋuc hâcne muwec: “Mâreŋ sasawa tuhutac fuarâ fozejec,
bâbâsirowe ine mi bâsirowe‐fârezepac.
28 Irec mâreŋ makuc baocmu

â faic sambâŋ e gâpâreocmu.
No iŋucmupo â mana biric epo hâcne,

erâ irec bunane mi sâqoreocmu
â maŋnane wâcmi risieme behepemu.”

29 Becâsicko rara ŋic â tepeŋic jaŋere ojoware erâ
haene haene ŋic jaŋe wiseniŋmu,

kâte uupicko rucneniŋmu
â qânâuŋko raʒirâ soŋkeniŋmu,

hae sasawa tuhu foha
moczi moc maŋnao ŋec juc mocwâcmi eocmu.

30 Sipiricgukicne go ine wemo ecmu?
Go ŋaqi bâbâroŋ hetec huocmu

me eri wiac golzi bakicne qonaŋkecmuo
me ʒâŋemaige jâwec ruacnecmuo ine

sahac bapa i sifu maŋgâŋ jaha ehuc jucmu.
Sahacgere sasec ejareekac jaŋe qaisocguhuc

jujuge gowac rozo maŋkehuc jueŋgopieŋ.
31Ŋokacmoc gozi kime kio owa eekac,

me ŋokacmoc mârâcmotec‐ticne rohuc kio huse eekac,
kio owa iŋucnemanapo,

Zioŋte otâ ere kio owa hâcne,
e nokafe hehuc meticne sicnerâ muwec:

“Jei, ŋic ʒika qaqa jaŋeremaio weaŋkekopac.”
5

Jerusalem hae rune â Judaŋic gâcne hehesic‐jeŋicte fuŋne ritukicne
1 Jerusalem haere hata forakac sâc

fotâcne rac warec ehuc mana honeniŋ:
Ŋoŋe hae ʒoŋa‐ticnao ŋicmoc e

wiac tiŋne ebac ehuc juha,

me siocmâc juocte ecneha bâfuaniŋmuo
ine haere kiŋ behepemu.

2 “Wofuŋ e jujâmbâŋkekac”, jaŋe iŋucmuipiehuc
mumupaŋ‐jeŋic i me i mupie burecne eekac.

3O Wofuŋ, go siocmâc jueŋgopieŋ
jaŋe hâcne hone maiŋ ejareekic,

goki jopa bâtiŋ ejaretec jaŋemanapie wawahane ewec,
â bâsirowec‐jopahaŋtec bâbâtiŋge qikiŋnembiŋ;

ʒâŋemai‐jeŋic râŋgeŋkewec
i haroŋaŋ sanaŋne irec sâc jâuruwec,
jaŋemaŋjeŋic bârisieniŋte takic‐jopawec.

4 Eme no ʒiŋucmupo: “Jaŋe ŋic ŋokac omane,
jaŋeWofuŋte hata â Anutu‐jeŋictemumutâc dâŋ
kâuc baeŋgopieŋtemutuc eeŋgopieŋ.

5 Irec no ŋic kâcɋene jaŋeraomoc rarâ dâŋ jazapemu,
jaŋe Wofuŋte hata â Anutu‐ jeŋicte mumutâc dâŋ manaeŋgopieŋ
mecne.”

Jaŋe ine iŋuc jaha kiŋaŋ gie‐jeŋic
hetara‐fârehuc niŋgiŋ hetâcne‐fârembiŋ.

6 Irec laioŋzi kâteonec wefurâ kisuc‐jopaocmu
â kâte qâtozi sipiric‐jopaocmu,

erâ qowi mimicne lepad e hae‐jeŋic
râreckehuc ruc baocmu,

eme ŋic jaŋe wahapie sâc kisuc qâsuc‐jopaocmu,
i sindaŋ â qaqatara‐jeŋic hâhâwicne irec.

7 “No weniŋuc erâ sâqocne bâtâmire‐garezapo?
Naru motecfâcge jaŋe behecnumbiŋ,

ehuc nemu fâri tâmiric jaŋerao ɋetickehuc
mumupaŋ dâŋmueŋgopieŋ.

No nânâ mâriri bâfua‐jarepo,
jaŋe ine rujeŋic no behecnurâ sasec ficko tumaŋnembiŋ.

8 Jaŋe becâsic ŋicne wokemaŋ sâko â andachec iŋucne,
moc e âgo‐ticnere ŋokac buroro ecneekac
â moc e âgo‐ticnere ŋokac iŋuc jaha ecneekac.

9 Eme no wiac irec mi bâtiŋ‐jopazapo me?
Me ŋicguru iŋucne okacne mi bazu‐jarezapo me?
Wofuŋ nore dâŋ iŋuc.

10 “Waiŋ giegaŋ‐jeŋicko raʒirâ sipirickeniŋ,
ima ine mi bafâreniŋ.

Waiŋ qaŋeŋne hetâcneniŋ,
jaŋeWofuŋ nore biŋe aricne.

11 Israe kikefuŋ â Juda kikefuŋ
jaŋe boc qaisocnueŋgopieŋ,
Wofuŋ nore dâŋ iŋuc.”

12 JaŋeWofuŋ mickehuc ʒiŋucmueŋgopieŋ,
“E iŋucmi eocmu,

wiac hâhâwicne fai‐nâŋeckomoc mi feocmu,
nâŋe ʒika â roroc mi bâfuanaŋmu.

13 Porofete jaŋere dâŋ i fânâŋ sawa,
jaŋe dâŋ fârinemi bajueŋgopieŋ,
irec wiac i jaŋacne faio fezejec.”

14 Irec Anutu Tâpiri Ɋuŋɋasaŋ Wofuŋ e kecʒiŋucmukac:
“Manakic, jaŋe dâŋ iŋucnemueŋgopieŋte

no dâŋnanemicgao râepe ʒocbâruŋ iŋucne ezejec,
eme izi ŋicguru ʒi ʒoc iŋucne epie ʒâseŋ‐jopazejec.

15Manaŋgopieŋ, no mupe ʒorickonec ŋicgurumoc
ware fisirâ Israe kikefuŋ ŋoŋe râsi eŋareniŋmu,
Wofuŋ nore dâŋ iŋuc.

Jaŋe ŋicguru sanaŋne â mârâc jaha
fuarâ mimiŋzi ɋâric juwefumbiŋ.

Ŋoŋe ŋic i dâŋmarac‐jeŋic kâuc baeŋgopieŋ,
â dâŋmueŋgopieŋ i fuŋnemi mana taraeŋgopieŋ.

16 Tepe motec‐jeŋicte hâniŋ i ʒâŋeruŋ micaaŋ iŋucne,
jaŋe ŋic qac momori sasawa.

17 Jaŋe nânâ mâririgemecne,
padige mecne i nâfâreniŋmu,

ŋokâfâcgemecne otâfâcgemecne
mâmâc omaec‐jopaniŋmu;

lamafâcgemecne bulimakaofâcgemecne
i nâmiziec‐jopaniŋmu;

jaŋe waiŋ â jâmbo hândâŋ wiacge nâfâreniŋmu
â hae sanaŋge ŋerakac ira roweckehuc juekic
i hâcne ʒikazi henʒaŋ qanʒaŋneniŋmu.”

18 “Dameŋ ira iŋuc jaha mi bâsirowec‐ŋopa‐fârepemu, Wofuŋ nore dâŋ
iŋuc. 19 ‘Wofuŋ Anutu‐nâŋec e wemocte wiac i sasawa enârewec?’ Ŋic
jaŋe iŋuc mu wioc epie ʒiŋuc jazazemec: ‘Ŋoŋe no behecnurâ ŋaŋacne
mâreŋko nemu jabane kiŋaŋ qajarembiŋ, iŋuc jahamâreŋmoc ŋaŋac rune
mi juŋgopieŋko ŋic furune kiŋaŋ qajarenʒepieŋ.’ ”

Ŋic fekicne â taha bapa jaŋe jupie mi sâckewec
20 Jakobore kikefuŋko dâŋ kecʒiŋucmusokanʒepieŋ,

â Juda mâreŋkomupie mananʒepieŋ:
21 “O ŋicgurumutuc matacne â maŋ tâmiric,

ʒâŋehec juhuc wiac mi honeeŋgopieŋ
â hazechec juhuc dâŋmi manaeŋgopieŋ

ŋoŋe dâŋ ʒi mananiŋ:
22Ŋoŋe nore mi hâwic‐ŋopaekacme?

Ŋoŋe nore maio ɋarac ɋaracmi qaeŋgopieŋ me?
Wofuŋ nore dâŋ iŋuc.

No hâwecmecqaŋeŋnaomoŋgeŋ râepo,
eme izi aka fofo sanaŋ foha

hâweczi sâcnemi jâururâ wefuocmu,
siri sâko qahuc qâipieocmu,
hâhâwicne fânâŋkehuc sifu mi wefuocmu.

23Ŋicguru ʒi jaŋe ine maŋjeŋic râŋgeŋne â qaqaharicne,
jaŋe hata kizurâ wisembiŋ.

24 Ehuc maŋjeŋiczi ʒiŋucmoc mi mumbiŋ:
‘NâŋâcWofuŋ Anutu‐nâŋec araŋ bacnenaŋ,

eki hâcnemume hoe ʒoaŋ sâckoa fuaekac
â ekizia wâcmume qa roro â nânâsu
i dameŋ mukicnao sâckoa fua‐nâreekac.’

25Hehesic‐ŋeŋiczi ine wiac irec hata hesifucke‐ŋarewec,
â sâqocne‐ŋeŋiczi wiac biaŋne sakare‐ŋarewec.

26Ŋicfâc‐nane jaŋere ŋondeŋko ŋic hehesicne jueŋgopieŋ
jaŋe wosaŋeŋ bapa iŋucne kamierâ ruc baeŋgopieŋ,
â bitiŋzi ŋic kicjopaocte râe‐jareeŋgopieŋ.

27Ŋiczi hejeŋicko wipe qowi ŋiepie fusucmaekac,
irec sâc jaha eeatuczi ficjeŋic fusucmarâ fokac;

jaŋe iŋuc ehuc bomboŋ erâ juhapie
mafa mâriri fua‐jareekac,
ehame wokemaŋ â biuc sâkohec eeŋgopieŋ.

28Micjeŋickonec dâŋ hehesicne wahahuc foekac,
bekâ mâsiŋ jaŋe juhâmoniŋte dâŋjeŋic

mumutiŋ dâŋte sâckomi mutaraeŋgopieŋ,
â qarâ suriŋne jaŋere dâŋ tutumaŋkomi dopeckeeŋgopieŋ.

29 Eme no wiac iŋucneremi bâtiŋ‐jopazapo me?
Me ŋicguru iŋucne jaŋe okacne
mi bazu‐jarezapo me? Wofuŋ nore dâŋ iŋuc.”

30Mâreŋ ʒira wiac hâhâwicne
â mamakâcne fuaekac.

31 Porofete jaŋe burec ehuc findaŋdâŋmueŋgopieŋ,
â taha bapazi jaŋehecmaŋ mocjaha ehuc
guriŋ bapa gie baeŋgopieŋ,

eme ŋicfâc‐nane jaŋe iŋuc hâcne foocte ejareekac.
Mâc, wiac i tara‐fâreme ŋoŋe wenac eniŋmu?

6
Wiac hâhâwicne fisi‐jareocte mukicne

1 Faic mâreŋkonec wiac hâhâwicne
â sisipiric sâko wareocte faharekac,

irec Benjamiŋte ɋâricfâc ŋoŋe
Jerusalem hae maŋnaonec wiseniŋ!

Tekoa haeo qeŋ qaniŋ
â Bete‐Kerem haeo ira hosâc heniŋ.

2No Zioŋte otâ hone jauŋ ecnehape aŋac faio
soka sanaŋ ewec e hâcne sipirickepemu.

3 Lama bulimakao soŋaŋ jaŋe
qowifâc‐jeŋic jaŋehec fisicneniŋmu,

ehuc hae rârec rârec qoruc boze‐jeŋic fâreniŋmu,
â ru sâc qowifâc‐jeŋic ejarepie
nânâ nâhuc juniŋmu.

4 Jaŋe ʒiŋucmuniŋmu: “Zioŋ rune jaŋehec

ʒika qanaŋte sowa juhuc ʒawienaŋ!
Ajoc, ʒoaŋ ɋaɋackoa ferâ jopanaŋ me!”

Iŋucmurâ muniŋmu: “Jei, ʒoaŋ biac huzo ekac â mumuc biac ʒorakac.
5Ajoc, ŋafeo fenaŋ,

erâ erific ŋerakac sâc ima banaŋ!”
6Anutu Tâpiri Ɋuŋɋasaŋ Wofuŋ e ʒiŋucmukac hâcne:
“Jâc wiac qafaraniŋ, ehuc Jerusalem haere

somâ râehucmâreŋ facne moc baniŋ.
Jei, hae sâko irec maŋnao bâbâʒâic sasawa fokacte

okacne fuacnezejec hâcne.
7Opâ ʒâŋeonec opâ wefuekac

irec sâc jaha hae ira sâqocnezi fuaekac,
hae maŋnao bâbâʒâic â sisipiric

irec dâŋ fohuc juekac;
erâ ʒârâ ʒâpâ â ʒika dameŋ sâc

mai‐naneo fuame honeekopac.
8O Jerusalem, go uŋdâŋmanac!

Maŋnanezi behecgurâ ima bacgupe
hae sesuctac fuarâ fozicte.”

9Anutu Tâpiri Ɋuŋɋasaŋ Wofuŋ e ʒiŋucmukac:
“Ŋiczi waiŋ qizecko fârine bâtirikicne

ʒâhec ro nusec eeŋgopieŋ irec sâc jaha
Israe ŋic nâfocne ro nusec ejarezemec;

waiŋ gie bapazi waiŋ qaŋeŋnao
harierâ hândâŋne basaekac

iŋuc jaha ehuc Israe ŋic rocjopa‐fârezemec.”
10 Eme mupo: “Weni jaŋemu tutuc ejarepemu,

â weni jaŋe uŋsawaŋ dâŋ jazape mananiŋmu?
Manakic, jaŋe hazec‐jeŋic bâzickekicne,

dâŋ sâcnemi manaeŋgopieŋ.
Jâmbomac, jaŋeWofuŋ dâŋgeremanapie

ʒoraŋ eha mana aŋacmi eeŋgopieŋ.
11 Irec Wofuŋ gore kimbeŋzi fusucmacnukac,

no bâmunaŋkezore eipiekopac.”
Iŋucmupe Wofuŋzi ʒiŋuc nazawec:
“Naru motec hae ʒoŋao juŋgopieŋ jaŋere faio hoŋkec,

â ŋicmotec tumaŋnerâ juŋgopieŋ jaŋere faio mâmâc.
Ŋowe ŋonâŋ jaŋemecne, ŋic ŋokac qizecne jaŋemecne,

erâ hâmoc dameŋ‐jeŋic bembeŋkekac
jaŋemâmâc kâpâcwâru bacjopa razo.

12 Fic wiac‐jeŋicmecne, gie wiac‐jeŋicmecne,
â ŋokacfâc‐jeŋic i mâmâc ŋicgurumoc jaŋere biŋe eniŋmu,

no menane sicnehuc mâreŋ ʒirec ŋecjucfâc‐ticne
râsi ejarepemu hâcne.
Wofuŋ nore dâŋ iŋuc.

13 “Ŋic omane mecne, fekicne mecne,
jaŋemâmâc sasawa burecko moneŋ mafa hureniŋte andac eeŋgopieŋ,

Erâ porofete â taha bapa jaŋe wâc
ʒeŋgoma eatuc ehuc jueŋgopieŋ.

14Wama moc mi fohame sifu ‘Wama, wama’ muhuc
ŋicfâc‐nane jaŋere huc wic burec burec mac
sawa bâsomieeŋgopieŋ.

15 Jaŋe wiac mamakâcne ehuc moc mimiembiŋ me?
Aricne, jaŋemoc mi mimiehuc mimi jaŋgeŋ jueŋgopieŋ i!

Irec waha jopaocmu jaŋehecmâmâc waha jopazejec,
eme no bâtiŋ‐jopapemu dameŋ ira

fâfâc‐jopame rândiŋkenʒepieŋ.
Wofuŋ nore dâŋ iŋuc.”
Anutuzi bâipiec‐jopame okacne fisi‐jareocmu

16Wofuŋzi kecʒiŋucmukac:
“Ŋoŋe hata fokac i ra honeniŋ,

ehuc mârâc jaha hata weniŋuc fowec
â bibiaŋte hata i wena fokac

irec mu wioc erâ bâfuarâ ranʒepieŋ,
ehuc jujumana bâfuanʒepieŋ.

Jaŋe ine mumbiŋ, ‘Mi ranaŋmu.’
17 Eme no ruc bapa ŋic râec‐jopahuc mupo,

‘Ŋoŋe qeŋfânâŋte hazec râeniŋ.’
Jaŋe ine mumbiŋ, ‘Nâŋe irec takic‐nâpokac.’

18 Irec jaŋe wemo wiac fua‐jareocmu i ŋicne ŋicne ŋoŋemananiŋ,
â kikefuŋ go wâcmana tarac.

19Mâreŋ sâkomâreŋ go manac: Noni mupe
wiac hâhâwicne ŋicguru ʒi jaŋere faio feocmu,

i jaŋe jaŋac wiac mana biric embiŋ irec fâricne;
jaŋe dâŋnanemana rereŋ mi embiŋ
â sâcmutâc dâŋnane qikiŋnembiŋ hâcne.

20 Iŋuc ehapie Seba mâreŋkonec wiac âsu biaŋ
â mâreŋ ʒorickonec musijâc sahacne izi wemo enareocmu?

Qowi hâcbuc ririke‐ŋeŋictemocwâcmi aŋacnukac,
â taha bâzi‐ŋeŋicte wâcmi enarekac.

21 Irec Wofuŋ no ʒiŋucmukopac:
‘Manakic, no ŋicguru ʒi jaŋere hatao

kike hehepiric qânâ hepe ŋeraocmu,
eme ira herâ waha jopaocmu,

mame ŋokâ â âgo bago jaŋemâmâc ira sipirickeniŋmu.’ ”
22Wofuŋzi kecʒiŋucmukac:
“Manakic, ŋicgurumoc jaŋe faic mâreŋkonec

wareniŋte ʒawieŋgopieŋ,
ŋicguru sâkozimâreŋ qaŋeŋnaonec

wareniŋte fahareŋgopieŋ hâcne.
23 Jaŋe tepe damu‐jeŋichec, jaŋemomori jâmbâŋ,

ŋicmoc mi akic‐jopaeŋgopieŋ,
ojowa‐jeŋic i hâwec siri sâkore fânâŋ iŋucne,

jaŋe becâsic faio wareŋgopieŋ,
ehuc ʒika qaniŋte birickehuc Zioŋte otâ go

râsi egareŋgopieŋ.”
24 Jerusalem hae rune jaŋemumbiŋ:
“Nâŋe biŋe‐jeŋicmanarâ menâŋec betaŋkekac,

erâ hâwic‐nâpoha ŋokacmoczi
motec roocte gozi kime ʒâicmanaekac

irec sâc ʒâicmanaŋgopeneŋ.
25 Irec nâŋe gieo mi ranʒepeneŋ,

â hata sâkoo wâcmi junʒepeneŋ,
ira hâcne râsi jaŋe ʒika gie baŋgopieŋ,

â rârec rârec hâhâwic sâko fokac.”
26 Eme Wofuŋzimuwec:
“O ŋicfâc‐nanere otâ, go mateŋ qonaŋkec,

erâ ʒafe ruarâ ŋokâmocjaha sawa jurâ hâmomemamakucne eeŋgopieŋ
irec sâc jaha ki mamakuc hâhâwicne ezemec,

sisipiric ŋic e ututuŋ jâmbâŋ fisi‐gareocmu irec.

27 “Jeremia, go ŋicfâc‐nane jaŋere juju â eebapa
hone tarahuc ba esâic ecmurâ mugarepo.

28 Jaŋe ʒeŋgoma râŋgeŋke sanaŋkembiŋ,
ehuc afeckerâ micko âkec eeŋgopieŋ;

jaŋe qânâ â aeŋ iŋucne
sisipiric gie bafâreeŋgopieŋ.

29 Ʒoc ficnepie bâruŋkewec,
eme aeŋ wiac ʒocko rikepie mi wosâewec;

gie i maŋgâŋ bakicne,
ŋic sindaŋne jaŋe wosâerâ mi râriembiŋ.

30 Irec ʒâŋe‐jeŋic ʒiŋucmuzo: ‘Siliwa qaisockekicne’;
i Wofuŋ noni qikiŋ‐jopapo irec.”

7
Hata â eebapa‐jeŋic sâqocne bebehe irec dâŋ

1Wofuŋtaonec dâŋ Jeremiarao fuawec i kecʒiŋuc: 2 “Wofuŋte taha ufuŋ
irec motâcko ra domahuc dâŋ ʒiŋuc jazazemec: Juda mâreŋ rune Wofuŋ
mai ecneniŋte motâc ʒi fotâcneeŋgopieŋ ŋoŋe ʒeŋgoma Wofuŋte dâŋ ʒi
mananiŋ! 3Anutu Tâpiri Ɋuŋɋasaŋ Wofuŋ, Israere Anutu hâcne, eki ʒiŋuc
mukac: Ŋoŋe juju â eebapa‐ ŋeŋic bâtiŋnepie biaŋkezejec, eme no hae
ʒira ʒuhuckerâ juniŋtemana‐ŋarepemu. 4Ŋoŋe burecdâŋ kecʒiŋucmuhuc
ira mi roweckenʒepieŋ, ‘Ohec, Wofuŋte taha ufuŋ, Wofuŋte taha ufuŋ,
Wofuŋte taha ufuŋ ʒine hâcne.’

5 “Ŋoŋe jâmbomac juju â eebapa‐ ŋeŋic bâtiŋnepie biaŋkeocmuo â
ŋaŋackoaŋ sâcmutâc dâŋ tiŋnere sâcko wiac ebac eec eniŋmuo 6 erâ ŋic
jabane me hozec bekâ fific mi bacjopaniŋmuo,me ŋic bahacmâc jaŋere soc
hae ʒira mi hoŋkeniŋmuo â ŋaŋac sipirickenʒipiŋte nemu jabane jaŋerao
mi qohotaniŋmuo 7 ine mana‐ŋarepe mimiŋnefâc‐ŋeŋic mârâc jaha mâreŋ
tahac‐jopapo ʒira ʒuhuckerâ juraʒiniŋmu sanaŋ.

8 “Manaŋgopieŋ, ŋoŋe maŋgâŋ jaha eeatuc dâŋko roweckeeŋgopieŋ.
9 Ŋoŋe fiuc roeŋgopieŋ, ŋic qâhâmoc‐jopaeŋgopieŋ, sasec gie baeŋgopieŋ,
burecko ɋetickehuc mumupaŋ dâŋ mueŋgopieŋ, Baali nemu hosâc âsu
rikecneeŋgopieŋ â nemu jabane mârâc kâuc bacjopambiŋ jaŋerao qoho-
taeŋgopieŋ. 10 Eme weniŋuc? Mâsi i eeŋgopieŋzi fic ʒira nore ʒâŋe
fokacko mai‐naneo fuazo muŋgopieŋ me? Ehuc muŋgopieŋ, ‘Nâŋe ʒira
sâcne juŋgopeneŋ’, iŋuc murâ wiac mamakâcne sasawa keci ʒuhuckerâ
eniŋte maŋkeŋgopieŋ. 11 Fic kecʒira nore ʒâŋe fokac i ŋoŋe honepie fiuc
roro ŋic jaŋere qânâuŋ tinac ekac me? Jâmbomac, no nahac wâc honepe
iŋuc tinac ekac, Wofuŋ nore dâŋ iŋuc. 12 Ajoc, ŋoŋe ficnane Silo haeo
ŋewec erâ mârâc jaha ʒâŋe‐nane ira foocte mupo ira hâcne raniŋ, ehuc
Israe ŋicfâc‐nane jaŋere hehesicte erâ ficnane weniŋuc ecnepo i honeniŋ!
13Wiac sindaŋne i sasawa embiŋ â no uŋ sawaŋ ʒoɋachec eŋare‐bipiehape
mi manambiŋ erâ wira‐ŋare‐bipiehape micnaneo mi rombiŋ. Wofuŋ nore
dâŋ iŋuc. 14 Irec ʒi, fic kecʒira nore ʒâŋe fokac â ŋoŋemanapie huec sanaŋ‐
ŋeŋic ekac, erâ mimiŋnefâc‐ŋeŋic hae tahac‐jopapo i Silo ecnepo sâc ijaha
ecnezepac. 15 Ehuc ʒâŋe mai‐naneonec tuŋŋopazepac, i qomâfâc‐ŋeŋic,
Eferaimte ɋâricfâc hâcne, furu jaha tuŋjopa‐fârepo irec sâc.”

Anutuzi nemu araŋ bajareeŋgopieŋ jaŋeremaname sâqorekac
16 Wofuŋzi kecʒiŋuc mukac: “Jeremia, goki ine ŋic i jaŋere erâ mi

numuzemec â jaŋere erâ wira wâwâsic ehuc ʒoɋac mi enarezemec, no mi
mana‐garepemu irec. 17 Jaŋe Juda mâreŋko hae ŋerakac irec maŋnao â
Jerusalem haere hata forakac ira wiac ebac eeŋgopieŋ i go mi honeekic
me? 18Naru motec jaŋe ʒoc ro nusec eeŋgopieŋ â mamacfâc‐jeŋic jaŋe ʒoc
ruqueeŋgopieŋ, ŋokac jaŋe ine sawa qânikiŋ irec ŋokac wofuŋ ere nânâ
poroŋ rikeniŋte poroŋ ɋâricne ba hetikic eeŋgopieŋ; erâ no bâiŋnuniŋte
nemu jabane waiŋzi taha hoŋke‐jareeŋgopieŋ. 19 Ehame jâmbomac no moc
bâiŋnueŋgopieŋ me? Me jaŋe jaŋaczia bâbâiŋ eec erâ qurutuaeŋgopieŋ?
20 IrecWofuŋ Anutu no kecʒiŋucmukopac: Manakic, kimbeŋ â aaric‐nane i
hae mâreŋ ʒirec faio feocmu, eme ŋic faio mecne, qowi faio mecne, gieo jâc
doma rakac irec faio mecne, erâ mâreŋte wiac fârine fua raekac irec faio
mâmâc ferâ mi hâhâpo ʒarahuc foocmu.”

Judaŋic jaŋe râŋgeŋkepie okacne fisi‐jareocte mukicne
21 Anutu Tâpiri Ɋuŋɋasaŋ Wofuŋ, Israere Anutu e ʒiŋuc mukac: “Ŋoŋe

qowi hâcbuc ririkene i taha bâzi‐ŋeŋichec qâturerâ râeniŋ, erâ qowi
nâjâmbâŋkeniŋ me! 22 No mimiŋnefâc‐ŋeŋic Aigita mâreŋkonec jowac‐
jopa wahahuc qowi hâcbuc ririke me taha bâzi irec dâŋ moc mi jazahuc
sâcmutâc ejarepo. 23 Aricne, ʒiŋuc ine mutâcne‐jarepo, ‘Ŋoŋe dâŋnane
mana rereŋ epie no Anutu‐ŋeŋic juhape ŋoŋe ŋicfâc‐nane junʒepieŋ, ehuc
hata mutâcne‐ŋarepemu sâc i juhâc qâhâmoniŋte âte rahuc junʒepieŋ.’
24 Jaŋe ine mi manambiŋ â hazec‐ jeŋic i nore dâŋte wâc mi râembiŋ,
aricne, jaŋe jaŋacne mamanasu biri bâjâpembiŋ â maŋrâŋgeŋ‐ jeŋicte
hata hehesicne âtembiŋ, ehuc no mi maicnuhuc râpecnumbiŋ hâcne.
25 Mimiŋnefâc‐ŋeŋic Aigita mâreŋkonec wahambiŋ dameŋ ira fuŋkerâ
kiŋaŋŋicfâc‐nane sasawa, porofete hâcne, jaŋe dameŋne dameŋne ŋoŋerao
sorec‐jopapozi sorec‐jopahuc juekopac. 26 Jaŋe ine dâŋnane mi manambiŋ

â hazec‐jeŋic i nore dâŋte mi râembiŋ wâc; aricne, jaŋe mimiŋnefâc‐jeŋic
siric‐jopahuc maŋrâŋgeŋ embiŋ.

27 “Jeremia, go dâŋ i furu jaha jaza‐fâretec dâŋge sifu mi mananiŋmu â
wira‐jaretecne micgao mi roniŋmu. 28 Irec ʒiŋuc jazazemec: ‘Wofuŋ Anutu‐
ŋeŋictemumutâc dâŋmana rereŋ mi eeŋgopieŋ â bâbâtiŋ qâsuaeŋgopieŋ i
ŋicguru ʒi ŋoŋehâcne. Siocmâc juju‐ŋeŋic i omaewec, â irec dâŋmicŋeŋicko
mocwâcmi fokac.
29 Irec qizec susuc‐ŋeŋic bâtâcnerâ behepie rahame

tiki burocnao ki mamakuc eniŋ;
Wofuŋ e ŋicguru kimbeŋ qajarewec

jaŋe suŋgiŋ‐jopahuc behec‐jopawec hâcne.’
30 “Judare ɋâricfâc jaŋe wiac hone aŋac mi ecneekopac i hâcne embiŋ,

jaŋe nore ʒâŋe fokac fic ira wâwânâŋ bâfuaniŋte wiac‐jeŋic mamakâcne,
ɋâŋ qâqâtâc hâcne, i âkendâŋnembiŋ. Wofuŋ nore dâŋ iŋuc. 31 Erâ naru
motecfâc‐jeŋic ʒocko rikec‐jopaniŋte Beŋ‐Hinom wâneŋko bâzi ririke hae
Tofete bambiŋ. No ine wiac iŋucnere dâŋ moc mi mutâcne‐jarepo, erâ
nore maŋkonec wiac iŋucnere dâŋ moc mi fuawec wâc. 32 Irec ʒiŋuc
mananiŋ: Dameŋ moc maickeocmu ira Tofete mecne, Beŋ‐Hinom wâneŋ
mecne irec ʒâŋe jâmbâŋ mocwâc mi muhuc ‘Sisipiric Wâneŋ’ muniŋmu;
Wofuŋ nore dâŋ iŋuc. Jaŋe mâreŋ gâcne basahuc qâŋɋâŋfâc‐jeŋic Tofete
haeo ducjopaniŋmu hâcne. 33 Eme ŋicguru keci qâŋɋâŋfâc‐jeŋic i sawa
wipe â kâte qâto jaŋere nânâ eniŋmu, jaŋe nâcjopahapie moczi moc mi
jâpec‐jopaocmu. 34 Eme no Juda mâreŋko hae ŋerakac â Jerusalem haeo
hata forakac sâc ʒeri bubiaŋ fua raekac i mecne, erâ ŋic ŋokac roroc ehuc
ʒeri wiac eeŋgopieŋ i mâmâc bâniniŋke‐fârepemu, mâreŋ i tuhutac fuarâ
fozejec hâcne.”

8
1Wofuŋte dâŋ ʒiŋuc fokac: “Dameŋ ira Judare ŋicwofuŋfâc â fekicnefâcne

â taha bapa â porofete erâ Jerusalem ŋecjucfâc‐ticne jaŋere siec wiac i
ʒâŋeruŋ‐jeŋickonec wisepie wefuocmu. 2 Ehame mosa ʒoaŋ â bâpiŋ jaŋere
tatamacko qandaŋkeniŋmu, i ine maŋjeŋic jaŋerao râepie domaha kiŋaŋ
qajare jumbieŋ â jaŋerao qohotahuc mu wioc ejarerâ fodape‐jare jumbieŋ
irec; eme ro nusec me duducke i mocwâc mi eniŋmu, aricne, jawa iŋucne
eme behepie mâreŋte guec eocmu. 3Eme ŋicguru repicne ʒi jaŋere nâfocne
ira me ira jâpec‐jopape ra juniŋmu jaŋe jujure mâcne, hâmocte manapie
aŋacne eocmu. Anutu Tâpiri Ɋuŋɋasaŋ Wofuŋ nore dâŋ iŋuc.”

Sâqocnere okac babazu â mumutara dâŋ
4 “Jeremia, go ŋicfâc‐nane jazazemec,

Wofuŋ e ʒiŋucmukac:
Ŋicmâreŋko waha jopame mocwâcmi fahareeŋgopieŋ me?

Me moc e qâsorieocmuzi
hata mocwâc i risieocmu me?

5Ŋicguru ʒi, Jerusalem hae rune hâcne,
jaŋe ine wemocte dameŋ sâc qâsoriehuc jueŋgopieŋ,
ehuc eeatucko qohotahuc risieniŋte qikiŋneeŋgopieŋ?

6No hazec râerâ manapo: Jaŋe burecdâŋmuhuc jueŋgopieŋ,
moczi moc hehesic‐ticnere busâqocmoc mi manaekac,

ehuc wemocko muzac, ‘Jei, no weniŋuc epo?’
Aricne, ʒeŋgoma becâsiczi ʒikao kosa gasacke sâqoreeŋgopieŋ
irec sâc hata‐jeŋicko fâro rahuc qâsorieeŋgopieŋ.

7 Sawao qeʒo juekac e dameŋ‐ticne manaekac,
â buni mecne, sawa hehetâc wipe mecne,

koneŋ mecne jaŋe wâc iŋuc jaha
ririsie dameŋ‐jeŋicmanaeŋgopieŋ.

Ŋicfâc‐nane jaŋe ine Wofuŋ nore
mumutâc dâŋte kâuc baeŋgopieŋ.

8 “Ŋoŋe wemocko ʒiŋucmuniŋmu, ‘Nâŋemaŋɋârâŋhec
â Wofuŋte sâcmutâc dâŋ i fonârekac wâc?’

Manaŋgopieŋ, qâqâreŋ ŋic jaŋe
dâŋ hetikiehuc qâreŋkepie burecdâŋ ewec.

9Maŋɋârâŋhec jaŋe qurutuaniŋmu,
ehuc bipic tatara ejareme

jaŋacne dâŋzi ufic ejareha ira jowaniŋmu.
Manakic, jaŋeWofuŋ nore dâŋ qâsuambiŋte
jaŋacnemamanazi wemocko moc bafic‐jopaocmu?

10 Irec ŋokacfâc‐jeŋic i ŋic furune jarepemu,
â gie wiac‐jeŋic i mâreŋ‐jeŋic rauckembiŋ
jaŋe qikiŋne‐jarepemu.

Fekicne mecne, wahakicne mecne jaŋe ʒeŋgoma
burecko moneŋ mafa hureniŋte andac eeŋgopieŋ hâcne;

porofete â taha bapa jaŋe wâc ʒeŋgoma
eatuc ehuc jueŋgopieŋ.

11 Jaŋe wama moc mi fohame ŋicfâc‐nane jaŋere
huc wic burec burec bâsomie‐jarehuc ‘Wama wama’ mueŋgopieŋ.

12 Jaŋe wiac mamakâcne bâfuambiŋtemimiepie muzac sâckezac,
jaŋe ine mimi‐jeŋic jaŋgeŋkekicnere
mimi busâqocte kâuc baeŋgopieŋ.

Irec gâcne waha jopaocmu jaŋehecmâmâc waha jopazejec;
no bâtiŋ‐jopapemu dameŋ ira fâfâc‐jopame rândiŋkenʒepieŋ hâcne,
Wofuŋ nore dâŋ iŋuc.

13 Erâ dâŋnanemoc ʒiŋuc fokac: No jaŋerao fârine
ro nusec epemurâ fisi waiŋ qizecko hândâŋne basaekopac,

â jâmbojâcko hândâŋne basaekopac wâc,
ehame rehacne ɋaŋarâ hâmoekac;

irec ŋiczi ofaŋne behec ejareniŋte
biac mutâcne‐jarepo.”

14 Jaŋe wioŋgopieŋ, “Wemo wiacte niniŋkerâ ŋeŋgopeneŋ?
Ajoc, tumaŋnerâ hae sanaŋko rarâ sipirickenaŋ me!

Wofuŋ Anutu‐nâŋec e sipirickenaŋtemaname fokac,
nâŋacWofuŋ bunao bahuc sâqocne bambeŋte
qotâremicopâ gumec‐nâpoocmu hâcne.

15Nâŋâc wamare ʒâŋe fihapene
wiac biaŋne i me i moc mi fua‐nârewec;

jei, bâbâpiaŋ dameŋte enâre‐bipieha
wiac bipic tataranehec fuawec fokac.

16 “Becâsicfâc‐jeŋic jaŋere nokafe fânâŋ i
Daŋ mâreŋkonec fisime manaeŋgopeneŋ,

becâsicfâc‐jeŋic ŋicne jaŋere dâŋfânâŋte
mâreŋzi ɋiɋitecke‐fâreekac.

Jaŋe ware fisirâ mâreŋ fainao wiac fuarâ fokac
i nâmizieniŋmu,

erâ hae sâko â ŋecjucfâc‐ticne
i mâmâc omaec‐jopaniŋmu.

17Manaŋgopieŋ, no qotâ homa wiac ejarepe fisi‐ŋareniŋmu,
eme qaŋgecte fuŋnemamanazi bâmâteŋ‐jopaniŋte
eipiehapie kicŋopaniŋmu.” Wofuŋte dâŋ iŋuc.
Juda mâreŋte â Jerusalem haere ki wâwâsic fuawec

18No ʒârâ ʒâpâ faio juhape wiac moczi bâpiaŋnuocmu i mi fokac,
no busâqocmana utuckehuc juekopac.

19Keci manac, ŋicfâc‐nane jaŋere oowa â marac fânâŋzi
mâreŋ ʒorickonec ʒiŋuc fisikac:

“Wofuŋ e Zioŋkomocwâcmi jukac me?
Â ŋicwofuŋ‐ticnezi hae maŋnaomi jukac me?”

“Jaŋe wemocte ɋâŋ qâqâtâczi
â mâreŋ jabaonec nemuɋâŋzi bâiŋnumbiŋ?”

20 “Nânâ bâbâsu dameŋ i jâurukicne,
â ʒoaŋ dameŋ i tarakac wâc,
ehame babafic moc mi fua‐nârewec.”

21Ŋicfâc‐nane ba sipiric ejarekicnere buheric enarekac
no busâqocmanahuc bipic tatara ekopac.

22Gileade haeo wokemaŋ moc mi fokac me?
Me dota ira moc mi jukac me?

Ŋicfâc‐nane jaŋere bâbâpiaŋ
i wemocte mi fuakac?

9
1Ojai, qizec‐nane i opâ ʒâkâŋ eha

ʒâŋeuc‐nane i opâ ʒâŋe iŋucne ezac me!
Eme no ŋafe ʒoaŋ ŋicfâc‐nane qâhâmoc‐jopakicne

jaŋere erâ kiohuc juzapo.
2Ojai, mâreŋ sawao boze‐nane moc ŋememuzac

no ŋicfâc‐nane behec‐joparâ ira ra juzapo!
Jaŋe boe sau ŋic sasawa,

erâ ŋicguru eeatuc‐jeŋichec.
3Nameŋ‐jeŋic i tepeo gurutuc âtepie huekac

irec sâc ecneŋgopieŋ,
ehame jauŋ fârizimâcne,

burecdâŋzimâreŋ‐jeŋicko sanaŋkeekac;
jaŋe hehesiczi hehesic bâfuaeŋgopieŋ,

ehuc no mi manacnueŋgopieŋ,
Wofuŋ nore dâŋ iŋuc.

4Ŋoŋe ʒeŋgoma âgofâc‐ŋeŋic jaŋere sawaŋ‐ŋeŋic qahuc junʒepieŋ,

ehuc qomâfâc‐ŋeŋic jaŋerao wâcmi roweckenʒepieŋ;
jaŋe docbapa sasawa â âgofâc‐ŋeŋic

jaŋe wâcmicko âkec eeŋgopieŋ.
5 Jaŋe ʒeŋgoma âgofâc‐jeŋic eatuc‐jopaeŋgopieŋ,

ehuc moczi moc dâŋ fâri qizecne mi muekac;
jaŋe nameŋ‐jeŋiczi burecdâŋmuocte esockeeŋgopieŋ,

erâ qac qâsoric eku risieniŋtemi afeckeeŋgopieŋ.
6 Jaŋe bâbâʒâiczi bâbâʒâic

â eatuczi eatuc bâfuaeŋgopieŋ,
ehuc no manacnuniŋte ine mi ejareekac,

Wofuŋ nore dâŋ iŋuc.
7 Irec Anutu Tâpiri Ɋuŋɋasaŋ Wofuŋzi ʒiŋucmukac:
“Manakic, no ʒocko rikec‐jopahuc ba esâic ejarepemu.

Iŋucmi ehuc ine ŋicfâc‐nane
weniŋuc ejarepe sâckeocmu?

8 Jaŋe nameŋ‐jeŋic i tepe motec hâmoc bâbâfua iŋucne,
eatuc dâŋmuekac hâcne;

miczi âgofâc‐jeŋic jaŋehec wamadâŋmueŋgopieŋ,
maŋjeŋiczi ine bitiŋ râe‐jareniŋte dâŋne
manasu biric eeŋgopieŋ.

9Wiac iŋucneremi bâtiŋ‐jopazapo me?
Â ŋicguru iŋucne okacne mi bazu‐jarezapo me?
Wofuŋ nore dâŋ iŋuc.

10 “Tiki jaŋere erâ ki mamakuc eniŋ,
â mâreŋ sawao lama bulimakao sopâc kecɋaŋ fua‐jarewec
irec kio owa eniŋ,

i hâmo ɋaŋac ekicnere moczi moc sicne fotâcmi eocmu,
â lama bulimakao jaŋe ira mocwâc
mi dâŋepiemananiŋmu;

sawa wipe mecne, qowi mecne
jaŋemâmâc jaha irecnec wiserâ ratâmirembiŋ.

11No Jerusalem hae qâropiepe ŋetâc qâtâtieme
hae sesucne fuarâ foocmu,

ehuc kâte qâto jaŋere ŋeŋe hae eocmu;
no Judare hae sâko ŋerakac i wâc ima bape
maŋnao ŋiczi ŋeŋe juju mocwâcmi eniŋmu.”
Sisipiricko â kâpâcwâruo juju fuaocmu irec dâŋ

12Mâreŋ i fuŋneweniŋucte sipirickerâ tuhumâreŋ iŋucne niniŋ siarereŋ
foha moczi moc sicne fotâc mi eekac? Irec fuŋne i mo ŋiczi maŋɋârâŋhec
juhuc mana tarazac? Me Wofuŋ, go micdâŋge i mo ŋic âzâcnetec mu-
fuazac? 13 Jeremiazi iŋuc wiome Wofuŋzi ʒiŋuc muwec: “Jaŋe sâcmutâc
dâŋnane jarepo i behembiŋ, â dâŋnane mana rereŋ mi embiŋ, ehuc irec
sâcko mi jumbiŋ. 14 Jaŋe ine maŋrâŋgeŋ ehuc jaŋacne dâŋ reŋkembiŋ,
â mamacfâc‐jeŋic jaŋe qazu‐ jarembiŋ irec sâc ehuc Baali nemu fuŋne
fuŋne bâjâpec‐jopambiŋ. 15 Irec Anutu Tâpiri Ɋuŋɋasaŋ Wofuŋ, Israere
Anutu no ʒiŋuc mukopac: Manakic, no ŋicguru ʒi kegocjâc hâtâ qiŋqiŋne
â qotâre micopâ gumec‐ jopapemu. 16 No bâtâtiec‐jopape ŋicne ŋicne,

jaŋacne â mamacfâc‐jeŋic jaŋe mi manac‐ jopambiŋ, jaŋere ŋondeŋko
siŋsaŋ qarâ juniŋmu, ehamemupe râpefuŋ‐jeŋicko ʒika fuame hâmo sipiric
efârenʒepieŋ.”
17Anutu Tâpiri Ɋuŋɋasaŋ Wofuŋ e ʒiŋucmukac:
“Ŋoŋe irec manasurâ ŋokac ki soŋgâŋ eeŋgopieŋ

jaŋe wira‐jarepie warenʒepieŋ,
ehuc ki mamakucte fuŋnemamana ŋokac

jaŋe wâc fisiniŋte dâŋ râepie razejec.
18 Eme jaŋe berec jaha ware fisirâ nâŋere erâ

ki mamakuc epie ʒâŋeuc‐nâŋec bocjaha wahazejec.
19Manac, Zioŋkonec kigaere fânâŋ fisime manaŋgopeneŋ:

‘Jei, ro waha âte enârekicne i hâhâwicne,
â fai‐nâŋeckomimi busâqoc fewec i hâhâwicne jaha.

Jaŋe fic hae‐nâŋec heroc qâropiembiŋte
mâreŋ‐nâŋec behembeŋ.’ ”

20Ŋokac bureŋ, ŋoŋeWofuŋte dâŋmananiŋ,
â micdâŋ‐ticnere hazec râeniŋ;

otâfâc‐ŋeŋic ki soŋgâŋ eere fuŋne qazu‐jareniŋ,
ehuc ŋaŋackoaŋ kigae qaqazuc eniŋ.

21Hâmoczi ficne ficne rocnâpohuc
ŋicwofuŋ ficko raʒiwec wâc,

ehuc naru motec jaŋe hae ʒoŋao â ŋicmotec jaŋe
tutumaŋte tomao juhapie mâmâc rocjopawec hâcne.

22Go jazac, “Wofuŋte dâŋ kecʒiŋuc fokac:
‘Ŋic qâŋɋâŋfâc‐jeŋic jaŋe jawa iŋucne

gieo forahuc mâreŋte guec enʒepieŋ,
erâ qa roro ŋic jaŋe râpefuŋ‐jeŋicko

padi ɋiti râepie foraekac irec sâc fohapie
moczi moc ro nusec mi ejareocmu.’ ”
Mumuteŋ fârine

23 Wofuŋzi kecʒiŋuc mukac: “Maŋɋârâŋheczi maŋɋârâŋ‐ticnere erâ
mumuteŋ dâŋ mi muzejec, tâpiriheczi tâpiri‐ticnere erâ mumuteŋ dâŋ mi
muzejec, â moneŋ mafaheczi moneŋ mafa‐ticnere erâ mumuteŋ dâŋ mi
muzejec wâc. 24Aricne, moc e mumuteŋ dâŋmuzo murâ ine maŋɋârâŋhec
juhuc no manacnukacte erâ muzejec. Wemocte? Wiac noWofuŋ jukopaczi
mâreŋko aki anonoc, sâcmutâc dâŋ tiŋne â tiŋne jujure hata bâfuaekopac i!
No wiac iŋucneremana aŋac eekopac hâcne,Wofuŋ nore dâŋ iŋuc.”

25Wofuŋzi ʒiŋucmukac: “Manakic, dameŋmoc maickeocmu ira sahacko
maheczi ma tâmiric tinac jueŋgopieŋ jaŋe ʒeŋgoma bâtiŋ‐jopapemu. 26 Ine
Aigita ŋic mecne, Judaŋic mecne, Edomŋic mecne, Amoŋŋic mecne, Moabi
ŋic mecne, erâ mâreŋ burocnere ŋecjucfâc qizec susuc‐jeŋic naki ŋifec â
ŋifec sawa bâtâcneeŋgopieŋ jaŋemâmâc. Qâpuc ŋicne ŋicne jaŋe jâmbomac
sahacko ma tâmiric jueŋgopieŋ, Israe kikefuŋ jaŋe ine furu jaha sahacko
ma i foipie‐jareha maŋjeŋiczimâc foekac.”

10
Wofuŋ burecne â Anutu fârine

1 O Israe kikefuŋ, ŋoŋe Wofuŋzi dâŋ ŋazakac i mananiŋ. 2 E kecʒiŋuc
mukac hâcne:
“Ŋoŋe qâpuc gurune gurune jaŋere hata âtepie

maŋŋeŋicmi ezejec,
jaŋe sambâŋko sowi fuame honerâ hâwic‐jopaekac,

ŋoŋe ine mi hâwic‐ŋopazejec.
3Kâteo jâc qapie metâ bapa e râriczi he fasaec ekume

wiac ŋicmezi ba akic ekicne fuaekac.
4 Erâ siliwa â golzi ba eric ecnerâ rândiŋkezacte

hama â biriŋzi qasanaŋkeekac.
5Nemuɋâŋfâc‐jeŋic jaŋe ŋiczi wipe wiac hâhâwic ejareniŋte

gieo ŋic hawari baeŋgopieŋ iŋucne,
jaŋe dâŋmoc mi mueŋgopieŋ â hata juju‐jeŋicmi fokacte

ŋiczi hâpoc‐jopa raeŋgopieŋ hâcne.
Jaŋe wiac hâhâwicnemoc bâfuaniŋte tâpiri

mi fojarekacte jaŋeremi hâwic‐ŋopazejec,
ŋifec ine wiac biaŋnemoc eniŋte

iŋuc jaha tâpirimi fojarekac.”
6O Wofuŋ, go iŋucnemoc mi jujâmbâŋkekac,

go tâpirihecte fekicne jukomec,
ʒâŋe biŋege i qeŋ bipinehec fokac hâcne.

7Mo ŋiczi ŋicne ŋicne jaŋereWofuŋ Sâko gore mi hâwickeocmu?
Go hâcne araŋ bagarezo!

Ŋicne ŋicnemamanafâc‐jeŋic jaŋere ŋondeŋko
â guriŋ bapa gie baeŋgopieŋ jaŋerao
go iŋucnemoc mi jujâmbâŋkekac, aricne.

8 Jaŋemutucne â maŋ tâmiric sasawa;
nemuɋâŋte qaqazu gie bapa i wiac racne,
jaŋe jâc sawa.

9 Tarasisi haeonec siliwa qajacnekicne,
â Ufaʒi mâreŋkonec gol bafisieŋgopieŋ.

Eme ɋâŋ qâqâtâc bapa â golzi wiac bapa jaŋe basarickeeŋgopieŋ,
ehuc ŋaqi âmuc âmucne â bâbâroŋ hejarepie huekac;
wiac i sasawa metâ bapa jaŋeremeqâreŋ hâcne.

10Wofuŋzi ine Anutu fârine â Anutu jujune,
erâ Wofuŋ Sâko juweczi juocmu sanaŋ.

Mâreŋzi kimbeŋ‐ticnere ɋiɋiteckeekac
â ŋicne ŋicne jaŋe aaric‐ticnere sâcne

mi sanaŋkerâ domaniŋmu.
11 Irec jaŋere ʒiŋuc munʒepieŋ: “Nemu jaŋe sambâŋ â mâreŋ mi

bâfuac‐jofambiŋ, jaŋemâreŋko â sambâŋ rurumaŋko sirowe‐fârenʒepieŋ.”
12Anutu e ine tâpiri‐ticnezi mâreŋ bâfuawec

â maŋɋârâŋ‐ticnezi mâreŋ sâkomâreŋ irec hobeteŋne râewec,
erâ mamana‐ticnezi sambâŋ qaratiewec.
13 Eki mume ɋuŋ heme sambâŋko hoere fânâŋ fuawec,

eki hâcnemâreŋ qaŋeŋnaonec karorac ejareme fahareŋgopieŋ.
Â bâbâric bâfuame hoe heekac,

erâ rowaŋ‐ticnaonec mâŋâŋ soreme fisiekac.
14Ŋic jaŋe ʒeŋgomamutucne â mamana tâmiric,

golzi wiac bapa jaŋe ɋâŋ qâqâtâc‐jeŋicte erâ qurutuaeŋgopieŋ;
nemuɋâŋ‐jeŋic i wiac eatucne, juju tâmiric hâcne.

15 Jaŋe wiac racne â gâgâwinehec,
bâbâtiŋ dameŋ maic‐jopame siroweniŋmu.

16Anutuzi Jakobore rowaŋ jukac e jaŋere sâc aricne,
eki hâcne wiac sasawa bâfua‐fârewec.

Israe ŋic jaŋe fuŋfuŋfâc‐ticne;
ʒâŋe‐ticne Anutu Tâpiri Ɋuŋɋasaŋ Wofuŋ.
Juda kikefuŋ sisipiric fuacnewec

17 Somâmaŋko jukomec go mâreŋge behecmurâ
mafa wiacge ro qâzuc ec!

18Wofuŋzi ʒiŋucmukac hâcne:
“Manaŋgopieŋ, no mâreŋ ʒirec rune dameŋ ʒi hâcne

fific bacjopahuc hetapaic‐jopape
fuŋne‐jeŋicmana taranʒepieŋ.”

19 Jei, nu bâʒâic enarekicne i hâhâwicne,
â wicnane i mi bâbâsomiene.

No ine ʒiŋucmanapo: “Hucnane ine hâcne,
no irec ʒâic sanaŋkerâ manazepac.”

20Qoruc boze‐nane ima bakicne,
â qoruc bozere muc wiac i tâcne‐fârekicne;

naru motecfâc‐nane jaŋe behecnurâ ratâmirembiŋ,
qoruc boze‐nane i moczi mocwâcmi fâreocmu,
â seli qoruc‐nane wâcmi ɋetickepie waha domaocmu.

21 Lama soŋaŋ jaŋemutuc matacne jumbiŋ,
ehuc Wofuŋtemu wioc mi embiŋ;

irec gie bapie fâri tâmiric ewec,
â lama guru‐jeŋic i tâtie‐fârewec.

22Hazec râeniŋ, dâŋ biŋe fuakac!
Mananiŋ, biac warekac i!

Fânâŋ sâko faic mâreŋkonec warekac hâcne,
i Juda hae sâko ŋerakac sâc ima bafâreme
kâte qâto jaŋere ŋeŋe hae eocte.

23O Wofuŋ, no manakopac, mâreŋŋic e juju hata‐ticne
e jahacne tâpirio âte siŋkerâ sâcnemi raocmu,

erâ moc e hata‐ticne rahuc fâretiŋ raocte
tâpiri wâcmi focnekac.

24O Wofuŋ, go aaricko mâcne, tiŋnegere sâcko
bâtiŋnuzemec,

omaezipore iŋuc enarezemec.

25Kimbeŋge ŋicne ŋicne go kâuc bacguŋgopieŋ jaŋere faio hoŋkec,
ʒâŋegemi riwaseckeeŋgopieŋ jaŋerao hâcne;

jaŋe Jakobo ki qâsuc ecnembiŋ,

ki qâsuc ecnehuc nâmiziembiŋ,
ehuc hae mâreŋ‐ticne imackembiŋ.

11
Ʒâʒâfic hetâcnembiŋ

1 Wofuŋtaonec dâŋ Jeremiarao fisiwec i kecʒiŋuc: 2 “Ʒâʒâfic kecʒirec
dâŋ i Judare ŋicfâc â Jerusalem hae rune jazatec mananiŋ. 3 Ehuc
muzemec, Wofuŋ Israere Anutu e ʒiŋuc mukac: Ŋic moc e ʒâʒâfic kecʒirec
dâŋ mana rereŋ mi eocmuzi sâwecte biŋe ezejec. 4 No dâŋ i hâcne
mimiŋnefâc‐ŋeŋic Aigita mâreŋkonec â ʒârâ ʒâpâonec jowac‐jopa wahahuc
jaza mutâc epo, ehuc mupo: No dâŋ ŋaza mutâc epo sâc mana rereŋ
efârenʒepieŋ. Eme ŋoŋe ŋicfâc‐nane juhapie noni Anutu‐ŋeŋic juzepac.
5 Erâ mimiŋnefâc‐ŋeŋic dâŋ mupaŋke‐jarepo irec fârine bâfuahuc mâreŋ
moc susu â baŋac qâmbâriŋkeekac i jarezepac; eme irec sâc fuawec fokac
hâcne.” Mume mupo, “Wofuŋ, iŋuc hâcne fuaoc.”

6 Eme Wofuŋzi ʒiŋuc nazawec: “Go dâŋ i sasawa Juda hae ŋerakac
ira mecne â Jerusalem haere hata forakac ira mâmâc muromackehuc
muzemec. Ŋoŋe ʒâʒâfic kecʒirec dâŋ manarâ reŋkenʒepieŋ. 7 No
mimiŋnefâc‐ŋeŋic Aigita mâreŋkonec jowac‐ jopa wahahuc fuŋkerâ uŋ
sawaŋ hati ejare warehuc ʒiŋuc jazahuc jupozi jukopac: Dâŋnane reŋkeniŋ.
8 Jaŋe ine mana rereŋ mi embiŋ â hazec‐jeŋic ira wâc mi râembiŋ, aricne,
jaŋe ru sâc maŋjeŋic râŋgeŋne â hehesicne irec sâcko jumbiŋ. Eme no
irec hâcne ʒâʒâfic kecʒirec dâŋ reŋkeniŋte mutâcne‐jare‐ bipiehape mi
reŋkembiŋte dâŋmuwarekicne irec fârine jaŋere faio fefâreoctemupo.”

9 Eme Wofuŋzi ʒuhuckerâ nazawec: “Juda kikefuŋ â Jerusalem hae
rune jaŋe no râsi enareniŋte mumockembiŋ i manakopac. 10 Jaŋe
mimiŋnefâc‐jeŋic jaŋere hata hehesicnao risiembiŋ; jaŋe hâcne dâŋnane
mananiŋte qikiŋnembiŋ, ehuc nemu jabane jaŋerao qohotahuc kiŋaŋ
qajarembiŋ. Israe â Juda kikefuŋ jaŋe mimiŋnefâc‐jeŋic jaŋehec ʒâʒâfic
epo i hetâcnembiŋ hâcne. 11 Irec Wofuŋ no ʒiŋuc mukopac: Manakic, noni
mupe sisipiriczi fua‐jarerâ moc mi bâtiric‐jopaocmu, ehame wira wâwâsic
enarepiemimana‐jarepemu. 12Eme Juda hae ŋerakac irec rune jaŋemecne
â Jerusalem ŋecjucfâc‐ticne jaŋe mecne hosâc rike‐ jarehuc jueŋgopieŋ
jaŋerao ra wâsic‐jopanʒepieŋ; jaŋe ine ʒârâ hâriŋ dameŋko sâcnemi bafic‐
jopa‐jâmbâŋkeniŋmu. 13 O Juda, go haege ŋerakac irec sâc jaha nemufâcge
bâfuac‐jopameŋ, â Jerusalem haeo hata forakac irec sâc Baali nemu hosâc
âsu rikecneniŋte alata wiac bambiŋ.

14 “Goki ine ŋicguru i jaŋere erâ mi numuzemec, me jaŋere erâ mu
huacbuc wâc mi ezemec; jaŋe ʒârâ hâriŋ dameŋ‐ jeŋicko wira wâwâsic
enarepie mi mana‐ jâmbâŋkepemu hâcne. 15 Joroc biaŋ‐ nane e wiac
hehesicne ewecte ficnaneo wemocko ʒuhuckerâ juocmu? Mumupaŋ me
qowi bâzi ririkege izi sâqocnege sâcne bâtâmire‐gareme ʒeri bubiaŋ ecmu
me? 16 Wofuŋ no ʒâŋege mârâc ʒiŋuc mupo, ‘Oliwa jâc dutu ɋâri fie
ruruckekicne â fâri rarau’, fânâŋ sâko fuame fuŋnao ʒoc ruqepe tieŋ taeŋne
ʒâseŋke‐fâreocmu. 17 Anutu Tâpiri Ɋuŋɋasaŋ Wofuŋ noni hâcne Israe â
Juda kikefuŋ sarac‐jopapo, ʒi ine hehesic‐jeŋicte erâ wiac hâhâwicne fua‐
jareocte mukopac; jaŋe bâiŋnuniŋte Baali nemu hosâc âsu rikecnehuc
jumbiŋ hâcne.”

Jeremia râsi ecnembiŋ
18Wofuŋ e maŋbâwiŋ enareme manapo;

e dameŋ ira hâcne eebapa‐jeŋicte fuŋne nowatume
hone tarapo.

19No lama motec urucne hezuniŋte
ro baraeŋgopieŋ iŋucne jupo,

ehuc, râsi enarehuc dâŋ kecʒiŋucmumockembiŋ
i kâuc bapo:

“Jâc fâri wâmbuŋne i sipirickehuc jujune jaŋeremâreŋkonec qâfiepene
ʒâŋe‐ticnere mocwâcmi manasuzo.”

20Anutu Tâpiri Ɋuŋɋasaŋ Wofuŋ,
go ine mumutara ŋic tiŋne,

go maŋ mamanasu ba esâic ecneekiczi
ine okacne bazu‐jarecmu i nowatutec honezepac,
no dâŋnane gorao râepe fokac hâcne.

21 Anatoti haeonec ŋiczi juju‐ nane sipirickeniŋte dâŋne birickehuc
mueŋgopieŋ, “Go gupene hâmozicte Wofuŋte ʒâŋeo findaŋdâŋ mi muze-
mec.” 22 Irec Anutu Tâpiri Ɋuŋɋasaŋ Wofuŋ e ŋic i jaŋere ʒiŋuc mukac:
“Manakic, no qa bâtiŋ ejarepemu, ehame ŋicmotecfâc‐jeŋic jaŋe ʒikare
nânâ eniŋmu, erâ ŋokâ otâfâc‐jeŋic jaŋe nânâre hâmo sipiric eniŋmu.
23 Jaŋere ŋic ʒanʒaŋne moc mi juniŋmu, no hâcne Anatoti rune jaŋere faio
bâbâtiŋ dameŋ‐jeŋicko wiac hâhâwicnemupe feocmu.”

12
Jeremiazi Wofuŋ wiracneme micnao rowec

1O Wofuŋ, go tiŋne rune,
irec no gohec dâŋgie bape go dâŋ tiŋne sasawa mucmu;
eme no sifu dâŋmocjaha gohec muzo ekopac.

Ŋic hehesicne jaŋe wemocte juhâmoeŋgopieŋ,
â doc bapa ŋic jaŋe wemocte wiac sasawa mâririhec fua‐jareekac?

2Goki jâc iŋucne sarac‐jopaekic,
eme jaŋe gâtâ barâ fua sokac erâ fârine bâfuaeŋgopieŋ.

Jaŋemicjeŋiczi sâsecguhuc
maŋjeŋiczi ine qikiŋgueŋgopieŋ.

3O Wofuŋ, go nore fuŋnemanakic,
go honecnuekic â maŋnane gorao domaekac me mâcne
irec fuŋne bataniŋkeekic.

Go lama qa hezuc ejareniŋte rocjopaeŋgopieŋ
irec sâc ŋic keci jaŋe rocjopazemec,
ehuc qa hezuc dameŋte woŋec bâtâcko râec‐jopazemec.

4Mâreŋ hahaŋkeekac â gieo wiac rehacnehec hâmo ɋaŋac efâreekac
i mo dameŋkomoc taraocmu?

Mâreŋ ŋecjucfâc‐ticne jaŋere hehesicte erâ
qowi mecne, wipe mecne omaeeŋgopieŋ.

Ŋiczi ʒiŋucmueŋgopieŋ hâcne:
“Nâŋe hata âteeŋgopeneŋ i eki mi honeekac.”

5 Eme Wofuŋzimuwec:
“Go ŋic kikezi rarâ jaŋehec hata raku betaŋkecmuo

ine weniŋuc erâ becâsic jaŋehec sisiric gie bacmu?
Me mâreŋ moc wama fokacko ira sawa hâhâwicmâc jucmuo

ine Jordaŋ kâte uupicko weniŋuc ecmu?
6Qomâfâcge â mamacgere kikefuŋ jaŋe doc bacgueŋgopieŋ wâc,

jaŋe râpefuŋgao hahaŋne bahuc wira owa egareeŋgopieŋ.
Jaŋe âgodâŋ gazapie dâŋjeŋic sifu mi manazemec.

7 “No ficnane behepo â biŋefâc‐nane qikiŋ‐jopapo,
erâ joroc biaŋ‐nane e râsifâc‐ticne jaŋeremeo râepo.

8 Biŋefâc‐nane jaŋe nore maio kâte laioŋ iŋucne embiŋ,
jaŋe dâŋmarac‐jeŋic bafehuc owacke‐narembiŋ;
no irec hâcne qaisoc‐jopakopac.

9 Biŋefâc‐nane jaŋe wipe qâqâreŋ iŋucneme?
Irec tucwipe jaŋe rârec rârec tumaŋnehuc ruc bacneeŋgopieŋ?

Ajoc, kâte qowi sasawa ŋoŋe tumaŋneniŋ,
erâ ware qowi nâniŋ!

10 Lama soŋaŋ bocjahazi waiŋ gie‐nane sipirickembiŋ,
ehuc nore giegaŋ fowec i âtenʒaŋnembiŋ
â gie biaŋ‐nane i ima bajâmbâŋkembiŋ.

11 Jaŋemâretec imackembiŋ,
ehame nore maio sesuctac fuawec fokac;

mâreŋ sasawa imacke‐fârekicne
ŋic jaŋe ine irec busâqocmoc mi manaŋgopieŋ.

12 Sisipiric ŋic jaŋemâreŋ burocnere facne facne bazurâ wahambiŋ,
i Wofuŋtaonec ʒika hâcne,

eme izi mâreŋ qaŋeŋnemockonec fuŋkerâ
gie‐ticne baware raku qaŋeŋnemocko batarakac;
ehame wiac jujune i me i wama moc mi fuacnekac.

13 Jaŋe padi hândâŋne tiembiŋzi
wiac ʒârânehec qa roro embiŋ;

jaŋe ʒâic gie sawa bambiŋ,
fârine ine mi rombiŋ.

JaŋeWofuŋ kimbeŋ‐ticne hâhâwicne
irec erâ nânâ bâbâsu‐jeŋicte qurutuambiŋ.”
Wofuŋzi Israe diguracfâc‐jeŋic bâsirowec‐jopaocte mukac

14 Diguracfâc‐nane repicne jaŋe Israe ŋicfâc‐nane mâreŋ biŋe qajarepo
i ba bâuac embiŋte Wofuŋzi jaŋere ʒiŋuc mukac: “Manakic, no mâreŋ‐
jeŋickonec qâfiec‐jopapemu â Juda kikefuŋ jaŋe ŋondeŋ‐jeŋickonec unuc‐
jopapemu wâc. 15 Unuc‐joparâ ʒâhec ine mocwâc busâqoc mana‐jarerâ ru
sâc apa ŋosa mâreŋ‐jeŋicko jowac‐jopape risieniŋmu. 16 Jaŋe ŋicfâc‐nane
Baali ere ʒâŋeo ɋetickehuc mumupaŋ dâŋ muniŋte hatane qazu‐ jare
jumbieŋ, sâc ijaha ŋicfâc‐nane jaŋere hata âtepiemaŋjeŋic eocmuo, â nore
ʒâŋeo ɋetickehuc, ‘Wofuŋ e jujâmbâŋkekac’, iŋucmuniŋmuo ine ŋicfâc‐nane
jaŋere ŋondeŋko ŋec juc ehuc soka biaŋ enʒepieŋ. 17 Dâŋ mi mananiŋmu
ŋicguru i jaŋe ine unuc‐jopa‐jâmbâŋkerâ bâsirowec‐jopapemu. Wofuŋ nore
dâŋ iŋuc.”

13
Umbika sâqorekicne irec dâŋ

1Wofuŋ e kecʒiŋuc nazawec: “Go ra umbikamoc furine barâ jomazemec,
erâ opâo mi râetec huzejec.” 2 Eme no Wofuŋzi muwec irec sâcko umbika
furine barâ jomapo. 3 Eme Wofuŋte dâŋ mocwâc fua‐ nareme arecne
jajahec ewec, ine kecʒiŋuc: 4 “Go umbika furine barâ jomameŋ i rorâ
Eufrata opâo rarâ ira haroŋaŋ hawecko soŋkezemec.” 5 Eme Wofuŋzi naza
mutâc ewec irec sâcko ra Eufrata opâo soŋkepo. 6 Ʒoaŋ gie bapa bocjaha
tarame Wofuŋzi ʒiŋuc nazawec: “Go faharerâ Eufrata opâo ra umbika ira
soŋkecmurâ gazapo i ro barezemec.” 7 Eme no Eufrata opâo rarâ umbika
soŋkepoonecwiserâ ropo. Erâ honepo: Umbika e sâqorewectewiac irec me
irec babajunere sâcmocwâcmi ewec.

8 Eme Wofuŋte dâŋ norao kecʒiŋuc fuawec: 9Wofuŋ e kecʒiŋuc mukac:
“No irec sâc jaha Juda â Jerusalem jahere pepec penaroŋ sâko bawa-
hape arictac ezejec. 10 Ŋicguru hehesicne keci, nore dâŋ mananiŋte
qikiŋneeŋgopieŋ, ehuc maŋrâŋgeŋ‐jeŋicte hata âtehuc nemu jabane kiŋaŋ
qajarehuc fodape‐ jareniŋte jaŋerao qohotaeŋgopieŋ jaŋe umbika kecʒi
wiac irec me irec mocwâc mi babajune irec sâc jaha enʒepieŋ. 11 Umbika
ŋicte ombâŋko bohotahuc fosanaŋkeekac irec sâc jaha Israe kikefuŋ â Juda
kikefuŋ sasawa jaŋe norao qohota‐hâmohuc ŋicfâc‐nane â ʒâŋe biŋe‐nane
â mumuteŋ‐ nane â eri‐ nane erâ juniŋte hefârec‐jopapo, jaŋe ine mi
manambiŋ.

Waiŋ kiruŋko opâ qapie huekac irec dâŋ
12 “Jeremia, go Israe ŋic ʒiŋuc jazac: ‘Wofuŋ, Israere Anutu e kecʒiŋuc

mukac: “Waiŋ kiruŋ sasawa ira waiŋ opâ qapie hurâ fusucmaekac.” ’ Eme
jaŋe ʒiŋuc gazaniŋmu: ‘Waiŋ kiruŋ sasawa ira waiŋ opâ qapene huocmu
i nâŋe moc kâuc baŋgopeneŋ me?’ 13 Iŋuc gazapie jazazemec, ‘Wofuŋzi
ʒiŋuc mukac: Manaŋgopieŋ, no mâreŋ ʒirec ŋecjucfâc sasawa â Dawidire
tuc qarâ eri ŋeŋe‐ticnao ŋicwofuŋ ŋeeŋgopieŋ, â taha bapa â porofete erâ
Jerusalem hae rune sasawa jaŋe ejarepe opâ sanaŋ gapemâc nâkumaŋsifuc
ejarezejec. 14 Erâ nonizia ejarepe ŋic âgofâc‐jeŋic qanʒaŋ‐ jopaniŋmu, â
mame ŋokâ jaŋe qâqâhâmoc eniŋmu. No mi ŋezic‐jopapemu â busâqoc mi
mana‐jarepemu, no buurucwâcmi ejarehuc sipiric‐jopapemu. Wofuŋ nore
dâŋ iŋuc.’ ”

Juda kikefuŋzimaŋrâŋgeŋ‐ticnere erâ kâpâcwâruo raocmu
15Wofuŋzi dâŋmuwecte

pepec penaroŋ mi ehuc hazec râerâ mananʒepieŋ.
16Ŋoŋe dapâcmi fuaha â ŋafezi tiki mi foŋke‐fârehame

kike‐ŋeŋic hepirickenʒipiŋte
Wofuŋ Anutu‐ŋeŋic araŋ bacnehuc sâsenʒepieŋ;

ŋoŋe tatamacte ʒâŋe fihapie eki mume
mâreŋ gâpâreme dapâc qisiric fuazacte iŋuc hâcne enʒepieŋ.

17Mi mananiŋmuo ine no pepec penaroŋ‐ŋeŋicte erâ
soŋsoŋkomâretec kiohuc jupemu;

Wofuŋte lama guru kâpâcwâru bacjopa raniŋmure
ʒâŋeuc‐nane bocjaha wahahuc domaocmu.

18Ŋicwofuŋ â neŋgoc‐ticne ŋokac bomboŋ jahe ʒiŋuc jazac:
“Eridu‐ŋekic ʒâŋe rara biaŋ i

qizec‐ŋekickonec biac hockerâ wahawecte
ŋeŋe omanao waha ŋezepirec!”

19Negebe wâneŋko hae ŋerakac irec motâc basanaŋke‐fârekicne,
moczi rome mi aŋkeocmu;

Juda kikefuŋ ʒeŋgoma kâpâcwâru bacjopa rapie
nâfocnemoc mi juniŋmu.

20 “Ŋoŋe qâhâŋnerâ fipie rame faic mâreŋkonec
warehuc juŋgopieŋ jaŋe honec‐jopaniŋ.

Lama guru gorao râec‐jopakicne jaŋe weni,
lama gurufâcge biaŋne jaŋe hâcne?

21 Eme go gahac âgo egareniŋte boc hefârec‐jopameŋ
jaŋe bomboŋ egareniŋtemujareme weniŋucmucmu?

Go ŋokac gozi kime ʒâic fâromanaekac
ʒâic iŋucnemi manacmu me?

22 Eme ‘Wiac busâqocnehec iŋucne wemocte fai‐naneo fekac’,
go iŋucmu wioc erâ ʒiŋucmanazemec:

Kiŋ bahacge ŋemâcnere erâ ŋaqi qoruc hetara‐garepie
mimige fuazejec.

23 Etiopia ŋic e sahac‐ticne sâcne hetikieme
moc eocmu me?

Me qowi mimicne lepad e sahac‐ticne qâqâreŋ hetikieme
moc eocmu me?

Iŋuc fome muzac ine sâqocne bahuc jueŋgopieŋ
ŋoŋe iŋuc jaha wiac biaŋne ezo murâ sâcne enʒapiŋ.

24 Irec no mâreŋ sawaonec mâŋâŋ sâkozi padi jawa bawiseekac
irec sâc bâtâtiec‐ŋopapemu.

25Wiac fua‐gareocte mupo
â kâdoc qagarepo iŋuc hâcne.

Go nore nikecgume burecdâŋko roweckemeŋte
26 no ŋaqi qoruc hetara‐garepe mimige tâtâc fuazejec.

27No boe sauge mecne, sasecgere ojawa mecne,
sasec giege repicne mecne

erâ tikio â gieo qâpuc wiac mamakâcne bajuekic
i mâmâc hone manac efârepo hâcne.

Jei, Jerusalem, go mo dameŋko
wiac i qikiŋnerâ ɋaɋacnemoc jucmu?”

14
Rorocte biŋedâŋ

1Wofuŋzi Jeremia rorocte dâŋ kecʒiŋuc âzâcnewec:
2 “Juda mâreŋzimakuc bakac

â hae‐ticne ŋerakac ira kio uu eŋgopieŋ;
ŋic ŋokacfâc‐ticne jaŋemâreŋko ŋehuc ki busâqoc eŋgopieŋ,

â Jerusalem haere ki owa fuakac.
3 Fekicnefâc‐ticne jaŋe kiŋaŋ qaqafâc‐jeŋic opâre sorec‐jopaŋgopieŋ,

eme jaŋe opâ nombâŋko fisirâ opâ moc mi bâbâfua

ʒopo tacne bârisieŋgopieŋ;
jaŋemimiehuc busâqocmanarâ

rurufa hepie hukac.
4Hoe mi heme mâreŋzi hahaŋkekacte

hesarac ŋic jaŋe busâqocmanahuc
qizec‐jeŋic foŋkerâ soŋkeŋgopieŋ.

5Kecɋaŋ mi fokacte kâte bulimakao jaŋe
tomao motecne ro behec ejareŋgopieŋ wâc.

6Kâte doŋgi jaŋe tiki burocnao domahuc
sawa roniŋte kâte qâto iŋucne nakafe heŋgopieŋ;
kecɋaŋ wiac arictacte ʒâŋe‐jeŋic sururu ekac.

7 “O Wofuŋ, hehesic‐nâŋeczimutaniŋ‐nâpoha
goki ʒâŋegere erâ bafic‐nâpoc;

nâŋe qaqatara wemo afecne bâfuahuc
bugao bambeŋ hâcne.

8 Israe mamanac‐ticne i gorao fokac,
goki hâcne ʒârâ hâriŋ dameŋko babafic‐ticne jukomec;

go wemocte mâreŋ‐nâŋecko ŋic jabane tinac jukomec,
me ŋicmoczi ŋicmanac fisirâ
ŋafemocjaha sawa foocmu irec sâc ekomec?

9Go wemocte ŋicmoczi bafic‐jopaocte eipiekac
iŋucne tinac?

Wofuŋ, go ŋondeŋ‐nâŋecko jukic,
â nâŋe gore ʒâŋe rombeŋ,
irec go mi mac behec‐nâpoc!”

10Wofuŋ e ŋicguru ʒi jaŋere kecʒiŋucmukac:
“Jaŋe afeckerâ ra qohota ware qohota ehuc

manabâc tâmiric kike afec jueŋgopieŋ.
Irec Wofuŋ no hone aŋacmi ejarekopac, aricne,

no hehesic‐jeŋictemanasuhuc sâqocne‐jeŋicte bâtiŋ‐jopapemu.”
Wofuŋzi porofete burecne bâsirowec‐jopaocte mukac

11Wofuŋzi ʒiŋuc nazawec wâc: “Go ŋicguru keci jaŋe ehâmo‐jarepemurâ
mi numuzemec. 12 Jaŋe sowa juhapie wira wâwâsic‐jeŋic sifu mi man-
apemu; jaŋe qowi hâcbuc rikeniŋmu me taha bâzi rike‐narepie no sifu mi
aŋacnuocmu, aricne, no ʒika â roroc â huc hâmoc izi bâsirowec‐jopapemu.”

13 Mume mupo: “Wofuŋ‐ nane Anutu, manakic, porofete jaŋe ʒiŋuc
jazaeŋgopieŋ: ‘Ŋoŋe ʒika moc mi fuame honeniŋmu, erâ roroczi wâc
mi fua‐ ŋareocmu, aricne, wama fofo sanaŋ ine ŋarepe hae mâreŋ ʒira
foocmu.’ ” 14 Wofuŋzi ine ʒiŋuc nazawec: “Porofete jaŋe nore ʒâŋeo âke
hotahuc burecdâŋmueŋgopieŋ; no jaŋemi sorec‐jopapo, erâ wâc dâŋmoc
mi mutâcne‐jarepo â jaŋehec dâŋ mi dâŋepo. Jaŋe bararuŋ dâŋ burecne â
findaŋdâŋ racne erâ maŋjeŋicte eatuc dâŋ ŋazaeŋgopieŋ. 15 Irec Wofuŋ no
jaŋere ʒiŋuc mukopac: No mi sorec‐jopahape sifu nore ʒâŋeo âke hotahuc
mueŋgopieŋ, ‘Ʒika me roroc hae mâreŋ ʒira mi fuaocmu’; porofete iŋuc
mueŋgopieŋ jaŋe ʒika â roroczi omaec‐ jopaocmu hâcne. 16 Ehame ŋic
findaŋdâŋ manaeŋgopieŋ jaŋe wâc iŋuc jaha ʒika â roroczi jopa mizieme

Jerusalem hae ʒoŋao foraniŋmu, eme moczi moc mi ducjopaocmu, jaŋe â
ŋokac naru motecfâc‐jeŋic mâmâc. No hehesic‐jeŋicte okacne fai‐jeŋicko
râepe feocmu hâcne.

Porofetezi ŋic jaŋere erâ kiokac
17 “Goki ine dâŋ kecʒiŋuc jazazemec:
‘Ʒâŋeuc‐nane ŋafe furec bocjaha wahahuc domazejec,

ŋicfâc‐nane jaŋere otâ ʒeŋoŋ e qa imac ecnekicne,
e mocwâc biaŋkeocte sâcmi ekac hâcne.

18No gieo rarâ honekopac,
ʒikazi qâhâmoc‐jopakicne sawa foraŋgopieŋ,

me haeo ferâ honekopac,
nânâre hâhâmo irec ʒaic manahuc juŋgopieŋ.

Erâ i sawa mâcne, porofete â taha bapa jaŋe
ŋic ba bititicne iŋucnemâreŋ fotâcnehuc juŋgopieŋ.’ ”

19Wofuŋ, go Juda behe sanaŋkemeŋ,
me Zioŋte takicgukac me?

Go wemocte ba imac enâretec
bibiaŋte hata‐nâŋec arictac ewec?

Nâŋe wama worickehuc juhapene
wiac biaŋnemoc mi fuaekac,

bâbâpiaŋ dameŋte worickehuc juhapene
jei, wiac bipic tataranehec fuaekac i!

20O Wofuŋ, nâŋe nâŋâcne hehesic
erâ wâcmamacfâc‐nâŋec jaŋere kiŋ bahac
i mâmâc hone taraŋgopeneŋ,
nâŋe sâqocne bahuc bugao bambeŋ hâcne.

21 Irec go sifu ʒâŋegere erâ hone suŋgiŋ mi enârezemec;
eri tatamacgere ŋeŋe biaŋ ba jawa mi ecnezemec;

go nâŋehec ʒâʒâfic emeŋ
irec manasuhuc mi hetâcnezemec.

22Ŋicne ŋicne nemufâc‐jeŋic jaŋere ŋondeŋko
hoe bapa fârinemoc juŋgopieŋ me?

Me sambâŋ e jahac mume hoe moc heekac me?
Wiac Wofuŋ i goki hâcne ekomec i!

Anutu‐nâŋec, nâŋe gore mamanac juŋgopeneŋ,
goki hâcne wiac i bâfua‐fârehuc juekic.

15
Wofuŋ e Juda kikefuŋte aaric manakac

1 Eme Wofuŋ e ʒiŋuc nazawec: “Mose me Samue jahe nore maio fuapire
muzac no ŋicguru ʒi sifu busâqoc moc mi mana‐ jarezapo. Ʒâŋe mai‐
naneonec jâpec‐jopatec ranʒepieŋ! 2 Eme jaŋe ‘Wena ranaŋmu’, iŋuc mu
wioc epie jazazemec, ‘Wofuŋzi ʒiŋucmukac:
“Huc hâmocte biŋe e hâmozejec,

ʒikare biŋe e ʒikare nânâ ezejec,
nânâre hâhâmore biŋe e nânâre hâmozejec,

kâpâcwâruo rarare biŋe e kâpâcwâruo razejec.” ’

3 “Wofuŋ noni jaŋerao sisipiricte wiac 4 fuaocte mupemu ine kecʒiŋuc:
Ʒikazi qâqâhâmoc‐jopa, qâtozi kisoŋ‐joparâ rara, erâ sawa wipe â mâreŋ
qowi jaŋe nâ sipiric eejare. 4 No iŋuc ejarepe mâreŋko ŋicwofuŋ â
gurufâc‐jeŋic sasawa jaŋe honec‐ joparâ bipic tatara ejarezejec, i Juda
ŋicwofuŋManase, Hisikiare ŋokâ hâcne, eki Jerusalemkowiac efârewec irec
erâ iŋuc epemu.

5 “O Jerusalem, mozi busâqocmoc mana‐gareocmu?
Mozi gore erâ mu mamakuc eocmu?

Mozi jujugere mu wioc egareocte
gorao fâ fisiocmu?

6Goki hâcne behecnumeŋ â râpecnumeŋ,
Wofuŋ nore dâŋ iŋuc;

irec no râsi egarehuc sipiricgupemurâ menane sicnepo
no busâqocmana‐garezore takicnukac.

7 Jaŋemaŋjeŋicmi bârisiembiŋte
hae‐jeŋic ŋerakac ira oofaŋzi ofaŋ‐jopapo,

ehuc naru motecfâc‐jeŋic omaec‐jopahuc
ŋicfâc‐nane sipiric‐jopapo.

8Hozecfâc‐jeŋic jaŋe hâwecmeckomoŋgeŋ fokac
irec ʒare jâurumbiŋ;

ŋicmotec neŋgocfâc‐jeŋic jaŋe sisipiric ŋiczi
ʒoaŋ ɋaɋackoa fua‐jareocte mucnepo,

ehuc mupe ʒârâ hâriŋzi â wiac bipic tataraneheczi
ututuŋ bâfuac‐jopawec.

9 Eme ŋokâ 7 rocjopame jucnembiŋ ŋokac e ɋaŋa ururuc ewec,
ehame maŋticne omaewec;

woze qeuc mi ehame ɋâŋgicne rokicne,
e qurutuame mimizi fainao fewec.

Nâfocnefâc‐jeŋic ine râsifâc‐jeŋic jaŋere ʒika
irec biŋe qikiŋ‐jopapemu,
Wofuŋ nore dâŋ iŋuc.”

10 Jei, neŋgoc‐nane, go wemocte rocnumeŋ? Mâreŋne mâreŋne nore erâ
dâŋgie â rârâsi fuaekac i! No moneŋ hotâ moc mi jarepo â jaŋe wâc no
hotâmi narembiŋ, ehame sifu ŋic sasawazi sâwecnueŋgopieŋ. 11 Jâmbomac,
Wofuŋ, no wiac biaŋnere kiŋaŋ qagarepo, erâ ʒârâ hâriŋ â fific guguriŋ
dameŋko râsi jaŋere erâ wira wâwâsic egarepo. 12 Aeŋ faic mâreŋkonec
wareekac â aeŋ bâbâroŋ i ŋicmoczi sâcne bazuocmu me?

13 “Hae mâreŋge sâckerâ sâqocne bâfua rameŋ irec okacne mafa mâririge
â moneŋ boreŋge i fiuc roro ŋic jaŋe tofamâc qikiŋne‐jarepemu. 14 Erâ
mupe mâreŋ kâuc bakomec ira râsifâcge jaŋere kiŋaŋ qahuc juzemec;
kimbeŋ‐ŋaŋere ʒocbâruŋ fuarâ ŋondeŋ‐ŋeŋicko ʒahuc fokac hâcne.”

Wofuŋ e Jeremia mu keteŋ ecnekac
15 Eme Jeremiazi muwec:
“Wofuŋ, go kâucmi bakic;

manasucnuhuc iqicnuzemec,
erâ nu jâpec eeŋgopieŋ jaŋe nore erâ okacne jarezemec.

Omaezipore mi akic‐jopazemec,

gore erâ fai‐naneo mimi feekac i manac me!
16Dâŋgezi ware bâfuacnumemana maŋ eekopac,

dâŋgezi bubiaŋ bâfua‐nareekac,
â maŋzimana ʒiziweekopac;

o Anutu Tâpiri Ɋuŋɋasaŋ Wofuŋ,
no gore ʒâŋe ropo i.

17No dâŋ ʒoraŋ ee jaŋere guruo mi ŋeekopac,
ehuc kiwac qawac mi eekopac;

Megezi roʒakiecnuhuc mamana sâqocgezi bâfusecnumeŋte
buc mac ŋeekopac.

18 Ʒâic‐nanezi wemocte tatarane mi ekac?
Wicnane wemocte somiezo mi ehuc
fofo sanaŋ juekac?

Go jâmbomac opâ ʒiʒicne tinac enarehuc
eatucnuzo maŋkeekicme?”

19 Eme irec Wofuŋzi dâŋ kecʒiŋucmukac:
“Go risietec no sâcne hefârocgupemu,

eme harierâ nore maio domazemec.
Go jawadâŋ behehuc fârineamucmuo

ine mana‐garepe nahacne mic erâ juzemec.
Eme jaŋe gorao roweckenʒepieŋ,

go ine jaŋeraomi roweckezemec.
20 Eme noni mupe ŋicguru keci jaŋeremaio

aeŋsac sanaŋ iŋucne erâ qiŋ herâ domazemec.
Jaŋe herândiŋguniŋte juju gie baniŋmu

erâ sâcne bawahacguniŋmu;
wiac noni gohec jukopacte

ŋezicgupe sanaŋke‐jarecmu i!
21No ŋic repicne jaŋeremeonec bataracgupemu,
â qac momori jaŋere ŋezicgupemu.

Wofuŋ nore dâŋ iŋuc.”
16

Wofuŋtaonec okacne fisi‐jareocmu irec dâŋ
1 Wofuŋte dâŋ norao kecʒiŋuc fuawec: 2 “Go mâreŋ ʒira ŋokac

naru motec tâmiric juzemec. 3 Wofuŋ no naru motec hae mâreŋ ʒira
fuaeŋgopieŋ â neŋgocfâc‐jeŋic rocjopaeŋgopieŋ erâ mamacfâc‐jeŋicmâreŋ
ʒira bâfuac‐jopaeŋgopieŋ jaŋere ʒiŋuc mukopac: 4 Jaŋe huc repicne
bacjopame hâmonʒepieŋ. Ehame jaŋere ki mamakuc mi fuaocmu â moczi
mi ducjopaocmu; jaŋe mâc jawa iŋucne mâreŋko fohuc mâreŋte guec
bâfuanʒepieŋ. Jaŋe ʒikazi kimiziec‐jopaocmu â nânâ basahuc hâmohapie
qâŋɋâŋfâc‐jeŋic i sawa wipe â mâreŋ qowi jaŋere nânâ eniŋmu.”

5 Wofuŋ e ʒiŋuc mukac wâc: “Go ki mamakuc eere ficko moc mi
fezemec, â soŋgâŋte wâc mi razemec, erâ busâqoc mi mana‐ jarezemec.
No ŋicguru keci jaŋe wama‐nane erâ aki anonoc â buuruc‐nane jowac
ropo hâcne, Wofuŋ nore dâŋ iŋuc. 6 Eme mâreŋ ʒira kâcɋene mecne
piticne mecne hâmopie moc mi ducjopaniŋmu, â jaŋere erâ ki mamakuc
ee me memotec hehetâc me qizec bâbâtâc i wâc mi eniŋmu. 7 Me hâmoc
fuame ki mamakuc eekac ŋic e bâmiriŋkeniŋte soŋgâŋko nânâ rârâcne i mi

eniŋmu; me neŋgoc mamac jahec‐ticne hâmopire mu bâmiriŋ eecne i wâc
omaeocmu. 8 Tiwâ bâzire tumaŋneniŋmu fic ira ferâ jaŋehec ŋehuc nânâ
opâ nâzemec. 9 Anutu Tâpiri Ɋuŋɋasaŋ Wofuŋ, Israere Anutu no kecʒiŋuc
mukopac hâcne: Manaŋgopieŋ, ŋaŋacne juju dameŋko hae mâreŋ kecʒirec
mana aŋac â ʒeri bubiaŋ â ŋic ŋokac roroc ehuc ʒeri wiac ee i mupe ʒâŋe
fai‐ŋeŋicko omaeocmu.

10 “Eme dâŋ i sasawa ŋicguru keci jazatec ʒiŋuc wio‐gareniŋmu: ‘Wo-
fuŋ e wemocte wiac hâhâwicne sâko keci fai‐nâŋecko fefâreocte muwec,
nâŋe wemo kiŋ bahac moc bâfuahuc Wofuŋ Anutu‐ nâŋec bunao bam-
beŋ?’ 11 Iŋuc mu wioc egarepie jazazemec: ‘Wofuŋte dâŋ ʒiŋuc fokac.
Mimiŋnefâc‐ŋeŋic jaŋe behecnurâ nemu jaŋerao qohotarâ kiŋaŋ qajare-
huc fodape‐ jare jumbieŋ, ehuc no qaisocnurâ sâcmutâc dâŋnane qâsua
jumbieŋ. 12 Ŋoŋe ine mimiŋnefâc‐ŋeŋic siric‐ jopahuc sâqocne fehuc
baeŋgopieŋ, ŋoŋe ru sâcmaŋrâŋgeŋ â hehesic juhuc wiac ebac eeŋgopieŋ,
ehuc nore dâŋmimanaeŋgopieŋ. 13Ŋoŋe iŋuc eeŋgopieŋtemâreŋ ʒirecnec
tuŋŋopapemâreŋ moc, ŋoŋe kâuc baŋgopieŋ â mimiŋnefâc‐ŋeŋic jaŋe wâc
kâuc bambiŋ, ira hâcne ranʒepieŋ; eme ira nore jauŋ basahuc ŋafe furec
nemu kiŋaŋ qajarehuc juniŋmu.’ ”

Findaŋdâŋmoc
14 Wofuŋzi ʒiŋuc mukac: “Manaŋgopieŋ, dameŋ moc maickeocmu ira

ʒiŋuc mocwâc mi muniŋmu, ‘Wofuŋzi jujâmbâŋkekac, eki hâcne Israe
ŋic Aigita mâreŋkonec jowac‐ jopame warembiŋ’, 15 aricne, kecʒiŋuc ine
muniŋmu, ‘Wofuŋ jujâmbâŋkekac, eki hâcne Israe ŋic faic mâreŋkonec
â mâreŋ sâc tuŋjopame rambiŋ irecnec batarac‐ jopawec.’ No hâcne
mimiŋnefâc‐ŋeŋicmâreŋ qikiŋne‐jarepo ira bârisiec‐jopazepac.”

16Wofuŋte dâŋ kecʒiŋuc fokac wâc: “Manaŋgopieŋ, no opâ qowi roro ŋic
bocjaha hefârec‐jopape wasaŋko fârec‐jopanʒepieŋ; eme ʒâhec wosaŋeŋ
bapa bocjaha hefârec‐jopape ware tikine tikine â facne facne â qânâ hawec
sâc ficne qosac qosac ehuc rocjopanʒepieŋ wâc. 17 Ʒâŋe‐nanezi hata‐jeŋic
sasawa hone jâjâpehape nore maio sosoŋko i sâcne mi eniŋmu, kiŋ bahac‐
jeŋic ʒâŋe mai‐naneo tâtâc fokac. 18No qanaŋ kiŋ bahac â sâqocne‐jeŋicte
okacne bafehuc bazu‐jarepemu, i mâreŋ‐nane nemuɋâŋ‐jeŋicte âsu gârezi
bâsâqorembiŋte â mâreŋ nore biŋe fowec i wiac‐ jeŋic mamakâcnezi
bâfusembiŋte.”

Qâpuc jaŋeWofuŋ mana taraniŋmu
19O Wofuŋ, go tâpiri‐nane â dapeŋ‐nane,

go ʒârâ hâriŋ dameŋko huec sanaŋ‐nane.
Ŋicne ŋicne jaŋemâreŋ qaŋeŋnaonec

gorao fisirâ ʒiŋucmuniŋmu:
“Mimiŋnefâc‐nâŋec jaŋe burec wiac,

nemuɋâŋ racne â fâri tâmiric i sawa bajumbiŋ.
20Ŋiczi nemu fârine sâcne bâbâfuac‐jopane me?

Arictac, ŋiczi nemu bâfuakicne i fârine aricne!”
21 “Irec manac, no dameŋ ʒi fuŋne‐nane qazu‐ jarepemu, ehuc tâpiri â

sasanaŋ‐nane bataniŋke‐jarepe ʒâŋe‐nane ‘Wofuŋ’ i mana taranʒepieŋ.”

17
Maŋjeŋicte tafeo sâqocne‐jeŋic heutuckekicne

1 “Juda kikefuŋ gore sâqocne i aeŋ kirifizi qâreŋkekicne; kirifi tetecnere
qânâ furi sâko izi maŋgere tafeo â alatagere ʒuŋeo heutuckekicne. 2 Naru
motecfâcge jaŋere aŋacguekac sâc ijaha alata wiacge â Asera nemuɋâŋ
wiacgere manasuekic. Wiac i jâc ɋâricnere fuŋne â tikitoŋko ŋegare
rakac. 3 Irec mâreŋge sasawa ira sâqocne boc bâfuakicnere mafa wiacge â
boreŋ ʒeŋaŋge â bâzi ririkere toma forakac i râsi jaŋere biŋe qafârekopac.
4 Eme mâreŋ garepo i behetec fozejec; eme no mupe mâreŋ moc kâuc
bakomec ira râsifâcge jaŋere kiŋaŋ qahuc juzemec; ŋoŋe kimbeŋ‐nanere
ʒoc ruqembiŋte ʒahuc foocmu sanaŋ.”
5Wofuŋ e kecʒiŋucmukac:
“Moc e ŋic jaŋerao roweckeocmu

me sahac biuczi tâpiri‐ticne eocte muocmu
ehuc maŋticneziWofuŋ no qikiŋnuocmu

e sâwecte biŋe ezejec.
6 E jâc garaŋ garaŋnemâreŋ sawao domakac iŋucne,

ehuc wiac biaŋne fuaocmu i moc mi honeocmu;
e mâreŋ burocnao â hahaŋkekicnao â guec tâmiricko

erâ ŋiczi ŋec juc mi eeŋgopieŋko juzejec.
7 “Moc e Wofuŋ norao roweckeekac

â Wofuŋ noni huec‐ticne eekopac
ŋic iŋucnere jambuŋkekicnemuzo.

8 E jâcmoc opâmecko sarakicne iŋucne,
gâtâne opâopec râeme huekac,

e ʒoaŋ fâroroctemi ɋaŋaekac,
â rehacne fie ruruckehuc fua biaŋ eekac;

e roroc dameŋko wâcmana mezac mi ehuc
fârine ʒuʒuhuc jaha bâfua rahuc juekac.”

9Ŋicmaŋsioc‐ticnezi wiac gâcne siricke‐fâreekac,
maŋ i repic qapicne hâcne;
mozi fuŋne‐ticne mana taraocmu?

10 “Wofuŋ noni hâcnemaŋ â mamanasu ba esâic ecneekopac,
i ŋic sasawa juju‐jeŋicte â eebapa‐jeŋicte fârine
irec okacne bazu‐jarepemurâ iŋuc eekopac.”

11Ŋicmoczi eeatucko moneŋ mafa hureekac
e wipe moc e jahacne hândâŋmâcne,
mocte ŋefackeme âteʒuocmu irec sâc;

e juju‐ticne jufeku ombâŋnao fisime sifuckecneocmu,
eme tataranao ŋicmutuc matacne erâ juocmu.

12Ohec, Anutu huriri qâreŋ‐ticnere ŋeŋe,
fuŋnaonecteaŋ fekicne sâko ŋewec.
Ohec, tiri ufuŋ‐nâŋec.

13O Wofuŋ, Israere mamanac gorao fokac i!

Go behecguniŋmu jaŋe ʒeŋgoma qurutuaniŋmu;
go râpecguniŋmu jaŋere ʒâŋe rufemaŋko qâreŋkezo;

jaŋe jujure opâ,Wofuŋ go hâcne behembiŋte.
14Wofuŋ, goki bâpiaŋnutec biaŋkezepac,

goki baficnutec babafic fârine bâfuazepac;
go hâcnemumbiaŋguekopac.

15Manakic, jaŋe ʒiŋuc nazaeŋgopieŋ:
“Wofuŋ dâŋticne wena? Fârinehec eoc me!”

16No ine ʒârâ hâriŋ bâfuacmurâ mi jâiŋgupo,
erâ okac dameŋ biac fisiocte wâcmi mupo,
i go manakomec.

Micbipic‐nanezi dâŋmufuawec
i gore maio tâtâc fokac.

17 Ʒârâ hâriŋ dameŋko huec sanaŋ‐nane jukomeczi
wiac hâhâwicnemi mac enarezemec.

18Nu jâpec enareeŋgopieŋ jaŋe qurutuanʒepieŋ,
no ine manahaŋ mi qurutuazepac;

jaŋe bipic tatara ejarezejec,
no ine manahaŋ mi enarezejec.

Goki mutec sisipiric dameŋ fisi‐jarezejec
ehame siec‐jeŋic qazuc qanʒaŋ ejarezemec!

Sabata hombaŋ e tiri fozejec
19 Wofuŋzi kecʒiŋuc nazawec: “Go ŋic jaŋere motâc sâko â Juda

ŋicwofuŋfâc‐ticne jaŋe raʒic wefuc eeŋgopieŋ ira, erâ Jerusalemte motâc
sasawa ira mâmâc ra doma‐fârezemec. 20 Ehuc ʒiŋuc jazazemec: ‘Judare
ŋicwofuŋfâc â Judare ŋicfâc ʒengoma erâ Jerusalemte hae rune sasawa
motâc ʒira raʒic wefuc eeŋgopieŋ ŋoŋeWofuŋte dâŋmananiŋ! 21Wofuŋzi
ʒiŋuc mukac: Ŋoŋe juju‐ ŋeŋicte erâ rucjari‐ ŋeŋic baniŋ, ehuc sabata
hombaŋko mafa wiac moc mi bahuc Jerusalemte motâcko raʒinʒepieŋ.
22 Ficŋeŋickonec wâc iŋuc jaha sabata hombaŋko mafa wiac moc mi
bawahanʒepieŋ, ehuc sabata hombaŋ i mimiŋnefâc‐ŋeŋic mutâcne‐jarepo
irec sâc tiri foocte manasuhuc gie wiac i me i mocmi banʒepieŋ. 23 Jaŋe ine
mi manambiŋ â dâŋnanere hazec wâcmi râembiŋ, aricne, jaŋemaŋrâŋgeŋ
ehuc dâŋnane qikiŋnembiŋ â bâbâtiŋ‐nane i qaisockembiŋ.’ ”

24 Wofuŋzi mukac: “Ʒi dâŋnane mana‐ jâmbâŋkerâ sabata hombaŋko
mafa wiac moc mi bahuc hae kecʒirec motâc fotâcneniŋmu, ehuc sabata
hombaŋ tiri foocte manasuhuc gie wiac i me i moc mi baniŋmuo 25 ine
hae kecʒirec motâc i ŋicwofuŋ â fekicne jaŋe fotâcnerâ raʒiniŋmu. Ine
Dawidire ŋicwofuŋ ŋeŋeo ŋeeŋgopieŋ â becâsicko â keretacko raeŋgopieŋ
jaŋe â fekicnefâc‐jeŋic mecne, erâ Judare ŋicfâc â Jerusalem haeo ŋec juc
eeŋgopieŋ sasawa jaŋe mecne; eme hae i ŋesanaŋkeocmu. 26 Eme Juda
mâreŋko hae ŋerakac irecnec â Jerusalem hae rârec rârec irecnec â Ben-
jamiŋ mâreŋkonec mecne; wâneŋkonec â tikionec erâ Negebe mâreŋkonec
mâmâc bâzi ririkere qowi â taha bâzire wiac â wiac âsu biaŋ bafisiniŋmu,
erâ Wofuŋ nore taha ufuŋko baferâ daŋge taha râeniŋmu. 27 Ŋoŋe ine
dâŋnane qatarahuc sabata hombaŋ tiri foocte mi manasuniŋmu, erâ mafa
wiac bahuc Jerusalemtemotâcko kosa raʒic wefuc eniŋmuo ine motâc‐ticne

turuŋkepe ʒaocmu; eme Jerusalem haeo ŋicwofuŋ fic ŋerakac i ʒocte nânâ
efâreha ʒoczi moc mi hâpoocmu.”

18
Kuʒi bapare dâŋ

1Wofuŋtaonec dâŋ Jeremiarao fuawec i kecʒiŋuc: 2 “Ajoc, go juwic hurâ
kuʒi bapa ere ficko fezemec, eme ira dâŋnane gazape manazemec.” 3 Eme
no hurâ kuʒi bapa ere ficko ferâ honepo, e kuʒi bahuc ŋewec. 4 Eme kuʒi
moc bakume sâqoreme afe izia kuʒi moc baocte maname biaŋkeme sâc
bawec.

5 Eme Wofuŋte dâŋ norao ʒiŋuc fuawec: 6 “Kuʒi bapa kecizi eekac sâc
ijaha Israere kikefuŋ ŋoŋehec sâcne mi epemu me? Wofuŋ nore dâŋ
iŋuc. Manakic, afezi kuʒi bapare meo fokac iŋuc jaha Israe kikefuŋ ŋoŋe
nore meo juŋgopieŋ. 7 No dameŋ mocko ŋicguru moc me ŋicwofuŋ moc â
gurufâc‐ticne jaŋe bâsirowec‐jopapemurâ me imac‐jopapemurâ me sipiric‐
jopapemurâ dâŋne epemu. 8Eme uŋ sawaŋ ejarepo ŋicguru i jaŋemaŋjeŋic
bârisierâ hehesic‐jeŋic behepie busâqoc manahuc maŋnane risieme wiac
hâhâwicne ejarezomupo i fârinemi bâfuapemu. 9Dameŋmocko ine ŋicguru
moc me ŋicwofuŋ moc â gurufâc‐ticne jaŋe heɋârec‐jopahuc sara mama
ejarepemurâ mupaŋkepemu. 10 Jaŋe ine, no wiac hone aŋacmi ecneekopac
i hâcne ehuc dâŋnane qataraniŋmuo ine wiac biaŋne ejarepemurâ mu-
paŋke‐jarepo i fârinehec ezacte aka hecnepemu. 11 Eme ʒi Judare ŋicfâc
â Jerusalem ŋecjucfâc‐ticne ʒiŋuc jazac: ‘Wofuŋzimukac, Manaŋgopieŋ, no
wiac hâhâwicne fai‐ŋeŋicko feocte dâŋne mana biric ehuc jukopac. Irec
ŋoŋe sasawa hata hehesicnaonec risierâ juju â eebapa biaŋne bâfuaniŋte
giene banʒepieŋ.’

12 “Jaŋe ine muniŋmu: ‘Iŋuc misac, nâŋe nâŋâcne mamana biri
bâjâpenʒepeneŋ, ehuc maŋnâŋec râŋgeŋne â hehesicne irec sâcko wiac
ebac efârenʒepeneŋ.’ ”
13 Irec Wofuŋzi kecʒiŋucmukac:
“Ŋoŋe ŋicne ŋicne jaŋere ŋondeŋkomu wioc eniŋ:

Mozi dâŋ iŋucnemoc manawec?
Naru ʒeŋoŋ Israe e wiac hâhâwicne bâfuawec hâcne!

14 Lebanoŋko sinou fokac i Sirioŋ tikire faio
fofo sanaŋ mi foocmu me?

Me tikionec opâ mâteŋne â fifisine wahaekac
i ʒicke kereŋ moc eocmu me?

15Ŋicfâc‐nane jaŋe ine nore nikec‐jopawec,
jaŋe nemu jabane hosâc âsu rike‐jareeŋgopieŋ,

eme jaŋe ejarepe hata‐jeŋic ira fâfâc‐jopaha
rândiŋke qa eeŋgopieŋ,
ehuc hata sâckoomâcne, hata kosa raeŋgopieŋ.

16 Ehuc mâreŋ‐jeŋic imackepie mimi busâqoc‐ticne
i jaŋerao tatara tâmiric foocmu;

eme i jâuruniŋmuzi bipic tatara ejareha
qizec fofotaric eniŋmu.

17No râsifâc‐jeŋic jaŋeremaio kagu mâŋâŋ eekac
irec sâc jaha ehuc qâtâtiec‐jopapemu,

â sisipiric dameŋ‐jeŋicko râpec‐jopape
ʒâŋemai‐nane basaniŋmu.”
Ŋic jaŋe Jeremia râsi ecnepie numuwec

18 Eme ŋic jaŋe mumbiŋ, “Ajoc, Jeremia dâŋ qacnenaŋ! Taha bapa
jaŋerao sâcmutâc dâŋ â mamanahec jaŋerao mamana biri â porofete
jaŋerao porofete dâŋ i biac mi omaewec hâcne. Irec nâŋâc e jahacne dâŋzi
bitiŋ râecnepene ira kizejec, nâŋâc dâŋticne i me i mana rereŋ moc mi
enʒepeneŋ.”
19 Iŋucmupie Jeremiazi ʒiŋuc numuwec:
“O Wofuŋ, go dâŋnanere hazec râec,

ehuc kisâfâc‐nane dâŋmueŋgopieŋ i manac!
20 Biaŋnere okacne sâqocne bâtikiepie sâckeocmume?

Jaŋe juju‐nane omaeocte nombâŋ ronarembiŋ hâcne.
No maigao domahuc jaŋere erâ dâŋ biaŋne gazapo

â kimbeŋgezi fai‐jeŋickonec rârieocte
numu‐garepo irec manasuc!

21 Irec mutecne naru motecfâc‐jeŋic jaŋe nânâre sipirickenʒepieŋ,
â ʒikare micko fenʒepieŋ;

ŋokacfâc‐jeŋic jaŋe naru motec tâmiric hozec erâ junʒepieŋ,
ŋicfâc‐jeŋic ine huc hâmoczi rocjopazejec,
â ŋicmotecfâc‐jeŋic jaŋe ʒika fuame ʒikare nânâ enʒepieŋ.

22Go ʒikaŋic ejaretec ututuŋ fisi‐jarepie
ficjeŋickonec ki mamakucte fânâŋ fuazejec.

Jaŋe rocnuniŋte nombâŋ ronarembiŋ,
â wiwiticzi kike‐naneo kiocte soŋsoŋko râembiŋ hâcne.

23O Wofuŋ, nuniŋte dâŋ sâqocnemana biric eeŋgopieŋ
i goki mana‐fârekic, irec mutec

kiŋ bahac‐jeŋic okac tâmiricmi fozejec,
â sâqocne‐jeŋicmaigao fokac i mi bâtâmirezemec,

aricne, fâfâc‐jopame maigao waha jopazejec,
ehame kimbeŋ dameŋgao katucne bazu‐jarezemec.”

19
Hapec qanʒaŋnekicne irec dâŋ

1 Wofuŋzi ʒiŋuc nazawec: “Go rarâ hapec afezi bakicne moc furine
bac, erâ ŋic jaŋere soŋaŋ kâcɋene gâcne â taha bapa fekicne gâcne
rocjopazemec. 2Rocjoparâ motâc sahacnao kuʒi dâkâne gurukeeŋgopieŋko
Beŋ‐Hinom wâneŋ fuŋkerâ hurakac ira hurâ dâŋ gazapemu sâc mufua‐
jarezemec. 3 Ehuc muzemec, ‘Judare ŋicwofuŋfâc â Jerusalem hae rune
ŋoŋeWofuŋte dâŋmananiŋ! Anutu TâpiriɊuŋɋasaŋWofuŋ, Israere Anutu
eki ʒiŋuc mukac: Manaŋgopieŋ, noni mupe hae mâreŋ ʒi wiac hâhâwicne
fuacneocmu, eme biŋene mananiŋmu sâc jaŋe hazec‐jeŋic ʒâickezejec. 4 I
ʒiŋucte fuazejec: Jaŋe no behecnumbiŋ, ehuc nemu furune, jaŋe mecne,
mamacfâc‐jeŋic mecne â Judare ŋicwofuŋfâc mecne mi manac‐jopambiŋ,
jaŋe hosâc âsu rike‐jarehuc hae mâreŋ ʒi bâbiembiŋ, â ŋic bahacmâc jaŋere
soc hae ʒira hoŋkepie fusucmarâ fowec. 5Erâ ŋokâfâc‐jeŋic Baali nemu bâzi
rikecneniŋte tikio alata wiac barambiŋ; noni ine irec dâŋ moc mi mupo â

jaŋe mi mutâcne‐jarepo, erâ maŋnaneo wiac iŋucnere dâŋ moc mi fuawec.
6 Irec mananiŋ: Dameŋ moc maickeocmu ira hae mâreŋ ʒirec ʒâŋe i Tofete
me Beŋ‐Hinom wâneŋ mi muhuc, Jopa Sipiric Eejare wâneŋ muniŋmu,
Wofuŋ nore dâŋ iŋuc. 7 Eme Juda â Jerusalem rune jaŋere mamana i
batackepemu, ehuc râsifâc‐jeŋic jaŋere hâhâwic wisehapie ʒikare micko
râec‐jopazepac, ehuc mupe juju‐jeŋic jowac rozo muŋgopieŋ jaŋere mezi
wâc sipiric‐jopazejec. Eme qâŋɋâŋfâc‐jeŋic i sawawipe âmâreŋ qowi behe‐
jarepe jaŋere nânâ enʒepieŋ. 8 No hae ʒi mupe wiac bipic tataranehec
fuacnememu âke sisic ecneniŋmu, eme jâuruhuc rac warec eniŋmu sâc jaŋe
ŋifec bipic tatara ejareha ŋifec ine bâbâtiŋ‐ticnere nifepupu ecneniŋmu.
9 Râsi ejarehuc juju‐jeŋic jowac rozo muŋgopieŋ jaŋe ʒârâ hâriŋ dameŋko
somâ bajarehuc fiŋiŋiŋ‐jopahapie mupe naru motecfâc‐jeŋic jaŋere biuc
nânʒepieŋ, ehuc jaŋaczia nânâc enʒepieŋ wâc.’

10 “Eme go hapec i ŋic gohec mâmâc raniŋmu jaŋere ʒâŋe faio
qanʒaŋnezemec. 11 Ehuc jazazemec, ‘Anutu Tapiri Ɋuŋɋasaŋ Wofuŋ e
ʒiŋuc mukac: Hapec â kuʒi wiac qanʒaŋnepie bâbâpiaŋkene mocwâc mi
eekac irec sâc jaha ŋicguru â hae ʒi henʒaŋ qanʒaŋ‐ jopapemu hâcne.
Eme ducjopazore mâreŋ gâcne basahuc Tofete ira ducjopanʒepieŋ. 12 No
hae mâreŋ ʒi â ŋecjucfâc‐ticne iŋuc hâcne ejarepemu, Wofuŋ nore dâŋ
iŋuc; irec hae sâko i Tofete iŋucne ezejec. 13 Jerusalemte fic wiac â Juda
ŋicwofuŋfâc‐jeŋic jaŋere fic i Tofete iŋucne mamakâcne efârezejec; eme
fic bupu sâc juhuc sambâŋko bâpiŋ ŋeraŋgopieŋ jaŋe hosâc âsu rike‐jare
jumbieŋ â nemu furune taha bâzi hoŋke‐jare jumbieŋ, fic i sasawa hâcne.’ ”

Jeremiazi ufuŋte hae ʒoŋao dâŋ jazawec
14 Eme Jeremia e findaŋdâŋ mufuaocte Wofuŋzi Tofete haeo soreme

raweckonec risierâ Wofuŋte taha ufuŋ irec hae ʒoŋao ferâ ŋic ŋokac
ʒeŋgoma ʒiŋuc jazawec: 15 “Anutu Tâpiri Ɋuŋɋasaŋ Wofuŋ e ʒiŋuc mukac:
Manaŋgopieŋ, no hae sâko ʒi â hae piticfâc‐ticne sasawa jaŋerao sisipiric
fuaocte uŋ sawaŋ ejarepo i maŋrâŋgeŋ juhuc dâŋnane mi manaŋgopieŋte
mupe fârio qafârezejec.”

20
Pasahuru e Jeremia jâc fifitacko râewecte sâweckekicne

1Eme Imere ere ŋokâ, taha bapa Pasahuru e Wofuŋte taha ufuŋko soŋaŋ
sâko juweczi Jeremiare findaŋdâŋ i manawec. 2Manarâ porofete Jeremia
qarâ me kikene jâc fifitacko râeme kindeŋneme fowec; ine Wofuŋte taha
ufuŋte motâc moc fowec ʒâŋene Benjamiŋte Motâc faicpec ira. 3 Hae
fureme ine Pasahuru e Jeremia jâc fifitackonec batarame Jeremiazi ʒiŋuc
âzâcnewec: “Wofuŋ e gore ʒâŋe Pasahuru beherâ ‘Ŋifec gafac ŋic hâhâwic
eejare’ iŋuc mukac. 4 Wofuŋ e ʒiŋuc mukac hâcne: Manakic, no mupe
go gahacnere hâwicguha âgofâcge ʒeŋgoma jaŋe gore hâwic‐jopazejec. Go
ʒâŋe fârigezi honehaŋ jaŋe râsifâc‐jeŋic jaŋere ʒikare nânâ enʒepieŋ, eme
Judare ŋicfâc sasawa jaŋe Babe ŋicwofuŋ ere meo râec‐jopape eki Babe
haeo bacjopa rarâ ʒikazi qâhâmoc‐jopazejec. 5 Erâ i sawa mâcne, hae ʒirec
rowaŋ â gie‐jeŋicte huhure wiac â boreŋ ʒeŋaŋ erâ Juda ŋicwofuŋ jaŋere
moneŋ mafa i furu jaha râsifâc‐jeŋic jaŋere meo râepemu, eme jaŋe ro
nusec erâ Babe haeo baraniŋmu. 6 Pasahuru go ine wiacfâcge sasawa

jaŋehec Babe haeo bacŋopa rapie ira hâmopie ducŋopaniŋmu; go gahacne
mecne â âgofâcge findaŋdâŋ burecne jazahuc jumeŋ jaŋemâmâc.”

Jeremia e Wofuŋ mu wâwâsic ecnewec
7O Wofuŋ, go mu bâdoc enaretec mi sanaŋkepo,

gore tâpirizi nore sirickeme sanaŋke‐naremeŋ;
ehame dameŋne dameŋne nore manapie

gâgâwinehec eekac,
â ŋic sasawa jaŋe âke sisic enareeŋgopieŋ.

8No dâŋmuekopac sâc owa ruruckehuc
ʒiŋucmuekopac: “Bâbâʒaic â sisipiric!”

I Wofuŋ gore dâŋzi ʒoaŋne ʒoaŋne
mu âke sisic â mu gâgâwi bâfua‐nareekac irec.

9 “Ere mocwâcmi manasupemu
me ere ʒâŋeomiti mocwâcmi mupemu,”

iŋucmuhape ine maŋnaneo ʒocbâruŋ tinac fuawec,
ehuc siec‐naneo fosanaŋkehuc ʒacnuwec,
eme no irec ʒâicmanaku betaŋkepo.

10 Bocjahazi saŋucko dâŋ ʒiŋucmupie manaekopac:
“Rârec rârec wiac hâhâwicne fuarâ fokac,
irec dâŋgieo râeniŋ, dâŋgieo râenaŋ me!”

Âgo enareeŋgopieŋ jaŋe waha nuocmu me mâcne,
irec ruc banarehuc mueŋgopieŋ:

“E sâcnemecne eatuckepene
menâŋecko feme okacne bazucnenaŋmu.”

11Wofuŋ goki ine ŋic qac momori iŋucne nohec juekicte
râsifâc‐nane jaŋe fâfâc‐jopatec sâcnemi sanaŋke‐nareniŋmu.

Mimi busâqoc‐jeŋic i tatarane tâmiric
â mi ninikecne jâmbâŋ.

12O Anutu Tâpiri Ɋuŋɋasaŋ Wofuŋ,
go ŋic tiŋne ba esâic ejareekic,

erâ maŋ â mamanasu hone taraekic go mana‐naretec
okac babazuge jaŋerao fuame honezepac,
no dâŋnane gore meo râepo hâcne.

13Wofuŋ gae hecneniŋ,Wofuŋ muteŋkeniŋ!
Eki hâcne qarâ suriŋne jaŋe ŋic hehesicne
jaŋeremeonec batarac‐jopaekac.
Jeremiazi juju‐ticne sâweckewec

14 Fufua dameŋ‐nane i sâwecte biŋe ezac,
neŋgo‐nanezi rocnuwec dameŋ i moc mi jambuŋkezo!

15 “Ŋokâge moc fuawec,” biŋe biaŋ i mamac‐nanerao bara bubiaŋ sâko
qacnewec

ŋic e sâwecte biŋe jaha ezac.
16 E Wofuŋzi hae gâcne busâqocmi mana‐jarehuc

ima bacjopawec irec sâc fuacneme sâckezac;
e furicte kio owa irec fânâŋ â guŋpiticko ʒika fânâŋ

manahuc jume sâckezac.
17 E neŋgocte bumaŋko fohape

qâhâmocnumemuzac sâckezac,
eme neŋgoc‐nanezi ʒâŋeruŋ‐nane ezac

â dameŋ sâcmotec kikiwechec juzac.
18No wemocte buʒaic â maŋʒârâ sawa hone manac ezore

â juju‐nane mimi busâqoc faio jutarazore
neŋgoc bumaŋkonec fuapo?

21
1Wofuŋtaonec dâŋ Jeremiarao fuawec irec binaŋ. Ine ŋicwofuŋ Zedekiazi

Malikiare ŋokâ Pasahuru â taha bapa Zefania, Masejare ŋokâ hâcne, jahe
mu wioc ecnenicte Jeremiarao sorec‐jofawec dameŋ ira fuawec. 2 “Babe
ŋicwofuŋ Nebukaneza e nâŋâcnehec ʒika qakacte go nâŋâcnere erâ Wofuŋ
mu indiŋ ecnezemec; emeWofuŋ emârâcmâsi fuŋne fuŋne bawec iŋucnea
moc bahuc Nebukaneza ecneme behec‐nâporâ razac mecne.”

3 Jeremia eki ine ʒiŋuc jasawec: 4 “Ŋohe Zedekia kecʒiŋuc âzâcnezepirec,
‘Wofuŋ, Israere Anutu e ʒiŋuc mukac: Manaŋgopieŋ, ʒikare wiac
meŋeŋicko badomahuc Babe ŋicwofuŋ â Kaldea ŋic sac râpenao
somâc‐ŋopahapie jopahuc juŋgopieŋ wiac i mupe hae kecʒirec maŋnao
risie‐ fârezejec. 5 Erâ no nahac me sicnehuc meombâŋ‐nane tâpiriheczi
aaricko â kimbeŋko erâ bu ʒaʒamaŋ‐nane fâuckeha ŋoŋehec ʒika qapemu.
6 Ehuc hae ʒirec ŋecjucfâc, ŋic mecne qowi mecne jopapemu; ehame
huc hâmoczi rocjopame omaenʒepieŋ. 7 Wofuŋzi ʒuhuckerâ ʒiŋuc
mukac: Dameŋ irec faicnao ine Judare ŋicwofuŋ Zedekia e mecne
â kiŋaŋŋicfâc‐ticne mecne â ŋic ŋokac hae ʒirec maŋnao juhapie huc
hâmoczi me ʒikazi me roroczi getâc‐jopawec jaŋe mâmâc Babe ŋicwofuŋ
Nebukaneza â râsifâc‐jeŋic juhuc juju‐jeŋic jowac roniŋte manasuŋgopieŋ
jaŋere meo râec‐jopapemu; eme eki busâqoc mana‐ jarehuc ŋeŋezic me
aakic‐jopa i moc mi ehuc ʒikare micko râec‐jopazejec.’

8 “Erâ ŋicguru keci jazazemec, ‘Wofuŋzi ʒiŋuc mukac: Manaŋgopieŋ,
no jujure hata mecne, hâmocte hata mecne mâmâc ŋaza ŋowatuc ekopac.
9Moc e hae ʒirec maŋnao ŋeocmu e ʒikare nânâ eocmu, me nânâ basahuc
hâmoocmu, me huc hâmoczi roocmu; â moc e ine hae beherâ Kaldea
ŋic somâc‐ŋopaŋgopieŋ jaŋerao ʒuhuckeocmu eki ine juocmu â juju‐
ticne i ʒikare mateŋ iŋucne focneocmu. 10 No bâbâpiaŋ mâcne, sisipiric
bâfuacnepemurâ hae keci maickepo, Wofuŋ nore dâŋ iŋuc. Hae i Babe
ŋicwofuŋ ere meo feha turuŋkeme ʒâseŋkezejec.’

Juda ŋicwofuŋ ere findaŋdâŋ fuakac
11 “Eme Juda ŋicwofuŋ ere kikefuŋfâc jazac, ‘Wofuŋte dâŋ mananiŋ,

12Dawidire kikefuŋ ŋoŋe! Wofuŋ e kecʒiŋucmukac:
“Furic sâc dâŋgie baniŋ, ehuc ŋic bomac‐jopakicne

jaŋe bâbâʒâic ŋic ere meonec batarac‐jopaniŋ.
I eebapa‐ŋeŋic sâqocnere erâ kimbeŋ‐nanezi

ʒoc iŋucne fuarâ bâruŋkeme
moczi moc hehâpozore eipiezacte iŋuc enʒepieŋ.” ’

13 “Manakic, wâneŋko haroŋaŋ faio ŋesanaŋkeekic
hae go hâcne râsi egarezo mukopac,
Wofuŋ nore dâŋ iŋuc.

Ŋoŋe hâcnemueŋgopieŋ, ‘Mozi râsi enâreocmu?
Mozi ficsanaŋ‐nâŋecko wefuocmu?’

14No eebapa‐ŋeŋicte fârine irec sâcko bâtiŋ‐ŋopapemu,
Wofuŋ nore dâŋ iŋuc.

No kâte‐ticnao ʒoc ruqepemu,
eme izi wiac hae râreckehuc fokac
i ʒâseŋke‐fâreocmu.”

22
Juda ŋicwofuŋ uŋ sawaŋ ecnekicne

1 Wofuŋzi kecʒiŋuc muwec: “Go hurâ Judare ŋicwofuŋ ere ficko ferâ
dâŋ ʒiŋuc mufuazemec: 2 ‘Judare ŋicwofuŋ, Dawidire eri ŋeŋeo ŋekomec,
go â kiŋaŋ qaqafâcge erâ motâc ʒirâ raʒic wefuc eeŋgopieŋ ŋoŋe mâmâc
Wofuŋte dâŋmananiŋ! 3Wofuŋzi ʒiŋucmukac: Ŋoŋemumutiŋ dâŋ â tiŋne
juju dopeckehuc junʒepieŋ, ehuc ro waha âte ejarekicne jaŋe bâbâʒâic ŋic
ere meonec batarac‐ jopanʒepieŋ; ŋic jabane â hozec bekâ jaŋe fific mi
bacjopanʒepieŋ, erâ ŋic jopa qâʒâic eejare me soc bahacmâc hohoŋke i hae
ʒira wâc mi fuazejec. 4 Ŋoŋe dâŋ keci mana rereŋ ejâmbâŋ‐keniŋmuo ine
ŋicwofuŋ Dawidire eri ŋeŋeo ŋeniŋmu jaŋe fic kecʒirec motâcko mocwâc
wefunʒepieŋ, erâ jaŋemecne, kiŋaŋqaqafâc‐jeŋicmecne â ŋicfâc‐jeŋic jaŋe
mâmâc becâsic keretacko ŋehuc rac warec enʒepieŋ. 5 Ŋoŋe dâŋ keci mi
mananiŋmuo ine erific ʒi sesuctac fuarâ foocte no nahacnao ɋetickehuc
mupaŋkekopac, Wofuŋ nore dâŋ iŋuc. 6 Wofuŋ no Juda ŋicwofuŋ erific‐
ticnere ʒiŋucmukopac:
“ ‘No gore manape Gileade mâreŋ iŋucne

â Lebanoŋ tiki botâŋne irec sâc ekomec;
ʒi ine ima bacgupe hae sesucne

â tuhutac erâ fozemec.
7No ŋic sipiricguniŋte ʒikare wiac‐jeŋichec bâwosâec‐jopapemu,

eme jaŋe jâmâzâcge biaŋne jâmbâŋ
i qafararâ ʒocko behepie ʒazejec.

8 “ ‘Eme ŋicne ŋicne guru sâko jaŋe hae ʒi jâuruhuc jaŋackoaŋmuc manac
erâ ʒiŋuc muniŋmu: “Wofuŋ e fuŋne weniŋucte hae sâko keci wiac iŋucne
ecnewec?” 9 Iŋuc mu wioc epie ʒiŋuc bâtikie‐jareniŋmu: “Jaŋe Wofuŋ
Anutu‐jeŋic ehec ʒâʒâfic ekicne i hetâcnerâ nemugâcne jaŋe fodape‐jarehuc
kiŋaŋ qajare jumbieŋte.” ’ ”
10Ŋoŋe hâmokicne ere mi kioniŋ,

â ere mu mamakuc wâcmi eniŋ, aricne,
mâreŋ‐ticne beherâ rawec ere ine jâmbomac kionʒepieŋ,

eki hâcnemocwâcmi risieocmu,
â fufua mâreŋ‐ticne mocwâcmi honeocmu.

11 Josiare ŋokâ, Juda ŋicwofuŋ Salum hâcne, e mamac‐ticne Josia ere tuc
qarâ ŋicwofuŋ juweczi mâreŋ ʒi beherâ rawec, ere hâcne Wofuŋzi ʒiŋuc
mukac: “E ʒira mocwâc mi risie wareocmu. 12 Aricne, e kâpâcwâru barâ
barambiŋ ira hâmozejec,mâreŋ ʒi ine mocwâcmi honezejec.”

13 “Jei, ŋic keci! E sindaŋ ehuc ficticne baekac,
â eebapa repicne ehuc fic maŋnemaŋne bâfuaekac,

erâ âgo‐ticne, kiŋaŋ mâc qanarezejec
muhuc gie furi mi râcneekac.

14 Ehuc muekac, ‘No ficsâkomaŋnemaŋne kâcɋene
iŋucnemoc bape,

ehuc qâqâtâc kataŋ‐ticne barâ maŋne jâmâzâc paraŋzi
bâpiaŋkerâ peŋ bâbâroŋzi rikepemu.’

15Go fic jâmâzâczi bacmurâ ʒoɋac ehuc
ŋicwofuŋ jujugere fuŋne bataniŋkezomukomec me?

Mamacgezi weniŋuc ewec? E nânâ opâ nâhuc juwec,
erâ mumutiŋ dâŋ â tiŋne juju foocte giene bawec.
Iŋuc ehuc sâcne juhâmowec.

16 E ro waha âte ejarekicne â qarâ suriŋne jaŋere dâŋ dopeckewecko
wiac biaŋkerâ fowec;

eme ŋic iŋucnere, no mana taracnukac, mi muzo me?
Wofuŋ nore dâŋ iŋuc.

17Gore ʒâŋe â mamanasuzi ine moneŋ mafare
â ŋic bahacmâc jaŋere soc hoŋkezore

erâ ŋic fific bacjopahuc bâʒâic‐jopazore
sawa domaekac.”

18 Irec Wofuŋzi Josiare ŋokâ, Juda ŋicwofuŋ Jojakim hâcne ere ʒiŋuc
mukac:
“Ere mu mamakuc ehuc ʒiŋucmi muniŋmu:

‘O hahac‐nane, o seŋnane!’
Erâ ʒiŋuc wâcmi muniŋmu:
‘O bomboŋ fekicne, o eri qaraweŋ‐ticnehec!’

19Aricne, e doŋgi iŋucne duckenʒepieŋ,
fârerâ ra Jerusalem haere motâc ocniŋuc taicko behepie fozejec.”

Jerusalem haere â ŋicwofuŋ‐ticnere dâŋ
20 “Go Lebanoŋ tikio ferâ kio owa ec,

Basaŋ mâreŋkomarac fânâŋge fuaoc;
kifânâŋgezi fuarâ Abarim tikionec wahaoc,

jorocfâcge jaŋe henʒaŋ‐jopa‐fârekicne irec.
21Go mana mezac tâmiric juhaŋtec dâŋ gazapo,

goki ine mumeŋ, ‘No manaŋore takicnukac.’
Go ɋiegaonecteaŋ iŋuc ehuc jumeŋ hâcne,

ehuc dâŋnanemana rereŋ mi emeŋ.
22 Ʒi ine mâŋâŋzi lama soŋaŋfâcge ficne suec‐jopame raniŋmu,

ehame jorocfâcge jaŋe kâpâcwâruo bacjopa raniŋmu wâc.
Iŋuc fuame hehesicge sasawa irec erâ

mimi busâqoczi faigao feme qurutuazemec.
23 Lebanoŋ tikio ŋec juc ehuc

jâmâzâc hahaŋko sareŋge ba akic ekomec
go ŋokac gozi kime ʒâic serereŋ manaekac

ʒâic irec sâc fua‐gareme kio huse wemo afecne ecmu!”

24 Wofuŋzi dâŋ kecʒiŋuc muwec: “No jujâmbâŋkekopacte ine Jo-
jakimte ŋokâ Konia, Juda ŋicwofuŋ hâcne, go mefâre‐naneo meo fefe
maqâreŋhec iŋucne fotec muzac sifu hetaracguzapo. 25 No jujuge sipir-
ickezo muŋgopieŋ â hâhâwic bajareekic jaŋere meo râecguzepac, ine Babe
ŋicwofuŋ Nebukaneza â Kaldea ŋic jaŋeremeo hâcne. 26No go â neŋgocge
rocguwec e mâmâc jaha mâreŋ mocko, mi fuapicko ira hâcne tuŋŋofape
juku hâmozepirec. 27Â risienicte maŋ hâhâŋ eŋacteekacmâreŋ ira ine moc
mi risiezepirec.”

28 Eme Jeremiazi muwec:
“Ŋic keci, ʒâŋeŋe Konia e kuʒi sâqocne qanʒaŋnekicne

me râqâc qaisockekicne iŋucneme?
E â ɋâricfâc‐ticne jaŋe wemocte mâreŋ moc mi

manambiŋko tuŋjopakicne â jâpec‐jopakicne?
29O mâreŋ,mâreŋ,mâreŋ,

go Wofuŋte dâŋmanac!
30Wofuŋzi kecʒiŋucmukac hâcne:
‘Ŋic keci e naru motec tâmiric,

fuŋne‐ticne iŋuc qâreŋkeniŋ;
e mâreŋko juocmu sâc ba bititic ehuc juzejec,

â ɋâricfâc‐ticne jaŋeraonecmoczi Dawidire eri ŋeŋeo ŋehuc
Judare ŋicwofuŋ juocte hatane mi fuacnezejec.’ ”

23
Ŋic ʒanʒaŋne jaŋe risieniŋmu

1 “Jei, lama soŋaŋ ŋoŋe, sapa‐ nanere lama guru mi soŋaŋ‐ jopahuc
bâtâtiec‐jopaeŋgopieŋ!” Wofuŋte dâŋ iŋuc. 2 Irec Wofuŋ, Israere Anutu
e ŋicfâc‐ticne soŋaŋ‐ jopaeŋgopieŋ soŋaŋ i jaŋere ʒiŋuc mukac: “Ŋoŋe
lama gurufâc‐nane hone maiŋ moc mi ejarehuc bâtâtiec‐jopambiŋ â
jâpec‐jopambiŋ. Manaŋgopieŋ, no eebapa‐ ŋeŋic sâqocnere erâ bâtiŋ‐
ŋopapemu! Wofuŋ nore dâŋ iŋuc. 3 Eme no lama gurufâc‐nane ʒanʒaŋne
mâreŋne mâreŋne behec‐jopapo irecnec qânusuc‐joparâ jowac‐jopa ware
sapa‐ jeŋicko râec‐jopapemu, eme fua sawec enʒepieŋ. 4 No soŋaŋ
râec‐jopape hone soŋaŋ ejarenʒepieŋ, eme jaŋe mocwâc mi hâwic‐jopaha
gâgâmârânʒepieŋ, ehame moczi mocwâc mi sifuckezejec, Wofuŋ nore dâŋ
iŋuc.”

5 Wofuŋzi kecʒiŋuc mukac: “Manakic, dameŋ moc maickeocmu ira
Dawidire oso gitecne tiŋne moc mupe fuaocmu, eme eki ŋicwofuŋ juhuc
guriŋ bapa gie‐ticne mamanahec bazejec â mâreŋko mumutiŋ dâŋ â tiŋne
juju foocte giene bahuc juzejec. 6 Eme ere juju dameŋko Juda bâbâpiaŋ
fuacneocmu â Israezi wama faio juocmu; ʒâŋe‐ticne ine ʒiŋuc muniŋmu:
‘Wofuŋ e tiŋne‐nâŋec.’

7 “Irec manac, dameŋ moc maickeocmu ira ʒiŋuc mocwâc mi muniŋmu,
‘Wofuŋ e jujâmbâŋkekacte Israe ŋic Aigita mâreŋkonec jowac‐ jopame
wahambiŋ.’ 8 Aricne, ʒiŋuc muniŋmu, ‘Wofuŋ e jujâmbâŋkekacte Israere
ɋâricfâc jaŋe jaŋacnemâreŋko ŋec juc eniŋte faic mâreŋkonec â ira me ira
bâtâtiec‐jopaweckonec jowac‐jopa warewec.’ ”

Porofete burecne jaŋere okacdâŋ
9 Porofete jaŋere dâŋ:

Maŋnane ʒâickeha bunane herickekac,
me kike bibiric‐nane ŋetaraha jâjâwâckekac.

No ŋic opâ sanaŋ nâku biric boroc eekac iŋucne,
â ŋicmoc waiŋzimaŋ bâsifuc ecneekac irec sâc;
no Wofuŋtemaio â tiridâŋ‐ticnere maio iŋuc hâcne ekopac.

10Mâreŋ i boe sau ŋiczi fusucmarâ juŋgopieŋ hâcne,
ehame sâwecte erâ hae mâreŋzi busâqoc hawari ekac,
â mâreŋ burocnao kecɋaŋ wiac hâmo ɋaŋac ekac.

Jaŋe wiac sâqocnere henʒiriŋnehuc juŋgopieŋ,
â hehesiczi tâpiri‐jeŋic ekac.

11Wofuŋzi kecʒiŋucmukac:
“Porofete mecne, taha bapa mecne

jaŋemâmâc jaha ŋic sindaŋne;
jei, ficnaneoa eebapa‐jeŋic hehesicne bâfuakopac hâcne.

12 Irec hata‐jeŋic i hata fâfâsâcne iŋucne ezejec,
eme dapâcko ira rahuc âte sowarierâ waha jopazejec.

No bâbâtiŋ jara dameŋ‐jeŋicko wiac hâhâwicnemupe
fai‐jeŋicko feocmu hâcne,Wofuŋ nore dâŋ iŋuc.

13 Samaria mâreŋko porofete juŋgopieŋ
jaŋerao wiac mamakâcne honepo wâc;

jaŋe Baali ere ʒâŋeo âke hotahuc findaŋdâŋmumbiŋ,
ehuc ŋicfâc‐nane maŋ bâsifuc ejarembiŋ.

14 Jerusalem haeo porofete juŋgopieŋ jaŋerao ine
wiac sindaŋ hârindaŋ hâhâwicne honepo.

Jaŋe boe sau ehuc burecdâŋko wiac ebac eeŋgopieŋ,
erâ sâqocne bapa jaŋe sâqocne‐jeŋic
mi beheniŋte dopec‐jopaeŋgopieŋ.

No jaŋeremanape Sodomŋic iŋucne efâreŋgopieŋ,
â ŋecjufâc‐ticne jaŋeremanape
Gomora ŋic jaŋere sâc eŋgopieŋ.”

15 Irec Anutu Tâpiri Ɋuŋɋasaŋ Wofuŋ noni porofete jaŋere dâŋ kecʒiŋuc
mukopac:
“Manakic, no kegocjâc hâtâ qiŋqiŋne

â qotâramicopâ gumec‐jopapemu;
Jerusalem haeonec porofete jaŋeraonec hâcne

wiac hehesicnezi haŋ barâ mâreŋ fusucma‐fârekac.”
16Anutu Tâpiri Ɋuŋɋasaŋ Wofuŋ e kecʒiŋucmukac: “Porofete findaŋdâŋ

ŋazaeŋgopieŋ jaŋere dâŋ mi mananʒepieŋ, jaŋe eatuc‐ ŋopaeŋgopieŋ
sawa; jaŋe Wofuŋte mickonec dâŋ mâcne, jaŋe jaŋacne maŋko fuac dâŋ
ŋazaeŋgopieŋ. 17 Wofuŋte dâŋ qaisockeeŋgopieŋ jaŋe dameŋ sâc ʒiŋuc
jazaeŋgopieŋ, ‘Ŋoŋe sâcne juhâc qâhâmoniŋmu’, â maŋrâŋgeŋ‐jeŋicte hata
âtehuc jueŋgopieŋ jaŋe ʒiŋuc jaza‐fâreeŋgopieŋ, ‘Ŋoŋewiac hâhâwicnemoc
mi fua‐ŋareocmu.’ ”
18 Jaŋeraonecmozi Wofuŋte dâŋficko domahuc

dâŋticne hone manac moc ewec?

Me mozi dâŋticnemana rereŋ moc ewec?
19Manakic, Wofuŋtaonecmâŋâŋ ɋicwânʒâŋnehec,

kimbeŋ‐ticne hâcne â ʒâʒâkiriŋ mâŋâŋ fuarâ
ŋic hehesicne jaŋere qizecko wahaocmu.

20Wofuŋ e kimbeŋ‐ticne i wiac mana biric ewec sâc
fârine fua‐fâreme sawa bâruŋkeocmu.
Ŋoŋe irec fuŋne dameŋ tataranao hone mana tarac eniŋmu.

21 “Porofere keci jaŋe noni mi sorec‐jopahape jaŋac gasackembiŋ,
no dâŋmi jazahape jaŋac findaŋdâŋmumbiŋ.

22 Jaŋe jâmbomac nore dâŋficko domaku wahanʒapiŋ muzac
ine ŋic ŋokacfâc‐nane nore dâŋmufua‐jarenʒapiŋ,

ehuc hata‐jeŋic hehesicnaonec
â eebapa‐jeŋic repicnaonec bârisiec‐jopanʒapiŋ.”
Porofete burecne jaŋere erâ uŋdâŋ fuakac

23 Wofuŋzi kecʒiŋuc mukac: “No Anutu bembeŋko sawa jujune â taicko
mi jujune me? 24 Ŋic moczi sâcne haesoŋ mocko soŋkepaŋkeme no
basapemu me? No sambâŋ mâreŋ ŋefuserâ mi jukopac me? 25 Porofete
gâcne nore ʒâŋeo âke hotahuc findaŋdâŋ burecne mueŋgopieŋ, ehuc ʒiŋuc
mueŋgopieŋ: ‘No guŋko dâŋ iŋuc manapac, iŋuc manapac’, i jaŋere
dâŋ kâuc mi bakopac. 26 Porofete jaŋe maŋjeŋicko burecdâŋ babaju,
â findaŋdâŋ burecne mumu, â maŋjeŋicte eeatuc mumusawe i wez-
imucko behenʒoŋgopieŋ? 27 Guŋ manarâ irec dâŋ nazaŋ gazaŋ eeŋgopieŋ
i ŋicfâc‐nane nore ʒâŋe nikec‐ jopaocte manasuhuc eeŋgopieŋ hâcne,
mimiŋnefâc‐jeŋic jaŋe iŋuc jaha Baali nemu kiŋaŋ qacnehuc ʒâŋe‐nane
nikec‐ jopawec. 28 Porofete moc e guŋ manajecko irec binaŋ bazo murâ
bazejec, âmoc e nore dâŋmocmanajecko ine dâŋnane fâretiŋ jahamuzejec.
Padi jawane â fârine i wemocko bâturec‐jofazo? 29 Dâŋnanere fuŋne
kecʒiŋuc fokac i mi honeŋgopieŋ me? E ʒocbâruŋ iŋucne, erâ hamazi
qânâ sâko qâfâuckepene dâkâ piic piic eekac irec sâc. Wofuŋ nore dâŋ
iŋuc. 30 Irec mananiŋ, porofete moczi mocte mickonec dâŋnane manahuc
fiuc roroc eeŋgopieŋ jaŋe râsi ejarekopac. 31 Erâ manaŋgopieŋ, porofete
jaŋacne nameŋzi dâŋmurâ,Wofuŋzimukac, muhuc burec eeŋgopieŋ, jaŋe
wâc râsi ejarekopac. 32 Erâ no Wofuŋzi ʒiŋuc mupe mananiŋ: Noni mi
sorec‐jopahape â dâŋ moc mi mutâcne‐jarehape porofete gâcne jaŋe guŋ
burecnere findaŋdâŋ muniŋmu, erâ irec binaŋ bahuc ŋic ŋokacfâc‐nane
jowac‐ jopapie burec â eeatuc dâŋjeŋic reŋkehuc qâsorieniŋmu, porofete
iŋucne jaŋe râsi ejarekopac. Jaŋe gie bapie ŋic ŋokac jaŋerao fârine biaŋne
moc mi fuaekac. Wofuŋ nore dâŋ iŋuc.

33 “Jeremia, go ŋicguru keci jaŋe,me porofete moczi, me taha bapa moczi
ʒiŋucmuwioc egareniŋmu, ‘Wofuŋte tagi i wemowiacmo?’ ine jazazemec,
‘Tagi i ŋoŋe hâcne, no hetara behec eŋarepemu.’ Wofuŋ nore dâŋ iŋuc.
34 Porofete moczi me taha bapa moczi me ŋic jaŋeraonec eki me eki
‘Wofuŋte dâŋ ine hâcne’, dâŋ iŋuc muocmu ŋic e â wiacfâcne jaŋe mâmâc
bâtiŋ‐jopapemu. 35Ŋaŋackoaŋ nazaŋ gazaŋ ehuc mu wioc ʒiŋuc enʒepieŋ:
‘Wofuŋzi dâŋ weniŋuc bâtikiewec?’ Me ‘Wofuŋzi dâŋ weniŋuc muwec?’
36 ‘Wofuŋte tagi’, dâŋ i ine mu bâuac mocwâc mi enʒepieŋ, Anutu Tâpiri
ɊuŋɋasaŋWofuŋ,Anutu‐nâŋechâcne, ere dâŋmusifuckepie ŋaŋacne dâŋzi



JEREMIA 23:37 1073 JEREMIA 25:3

tagi eŋarezacte. 37 Irec porofete ʒiŋuc mu wioc ecnezemec: ‘Wofuŋ e dâŋ
weniŋuc bâtikie‐garewec?’ Me ‘Wofuŋ e dâŋ weniŋucmuwec?’ 38Ŋoŋe ine
‘Wofuŋte tagi,’ dâŋ iŋuc mupie Wofuŋzi muocmu, ‘Ŋoŋe “Wofuŋte tagi,” ’
dâŋ i mi muniŋte muac‐ŋopa‐bipiehape sifu muniŋmuo 39 ine tagi iŋucne
bafaharec‐ŋoparâ ŋoŋe mecne â mimiŋnefâc‐ŋeŋic hae ŋarepo i mâmâc
mai‐naneonec behec‐ŋopape sipirickeniŋmu. 40 Eme mupe mimi tatara
tâmiric â mimi qaqa fofo sanaŋ â mi ninikecne izi fai‐ŋeŋicko fezejec.”

24
Jâmbo hândâŋ biaŋne â sâqocne irec dâŋ

1 Babe ŋicwofuŋ Nebukaneza eki Judare ŋicwofuŋ Jekonia, Jojakimte
ŋoka hâcne, e â Judare ŋic fekicne â fic bapa erâ aeŋzi wiac bapa jaŋe
mâmâc Jerusalemkonec Babe haeo bacjopa rawec. Eme manaŋgopieŋ,
dameŋ irec faicnao Wofuŋzi kâdoc jajahec jâmbo hândâŋnehec Wofuŋte
taha ufuŋte hae ʒoŋao ŋeha nowatume honepo. 2 Kâdoc mocko jâmbo
hândâŋ biaŋne jâmbâŋ fowec, jâmbo hândâŋne bâbâni qeueekac irec sâc;
kâdocmoc ira ine jâmbo hândâŋ sâqocne jâmbâŋ fowec, jâmbo hândâŋnemi
nânâne, gâreckekicne hâcne. 3 Eme Wofuŋzi nazawec: “Jeremia, go wemo
wiac honekomec?” Mume mupo, “Jâmbo hândâŋne, jâmbo hândâŋ biaŋne
i biaŋne jâmbâŋ, â jâmbo hândâŋ sâqocne i sâqocne jâmbâŋ, gâreckekicnere
mocwâcmi nânâne.”

4Mupe tarame Wofuŋzi dâŋ kecʒiŋuc nazawec: 5 “Wofuŋ, Israere Anutu
no ʒiŋuc mukopac: Jâmbo hândâŋ biaŋne ʒi hone ʒiziwekopac, ehuc
manahape Judaŋic mâreŋ ʒirecnec Kaldea mâreŋko bacjopa rambiŋ jaŋe
irec sâc jaha hone ʒiziwec‐jopakopac. 6 Erâ hone akic ejarehuc juku jowac‐
jopape mâreŋ ʒira risienʒepieŋ; eme no heɋârec‐joparâ mocwâcmi sipiric‐
jopapemu, no sarac‐ joparâ mocwâc mi qâfiec‐jopapemu. 7 Erâ no maŋ
mamanasu tahac‐ jopahape jaŋe no Wofuŋ jukopac i mana taranʒepieŋ.
Eme jaŋe ŋicfâc‐nane juhapie no Anutu‐ jeŋic juzepac, jaŋe maŋjeŋic
bârisie‐jâmbâŋkehucmaicnunʒepieŋ.

8 “No Juda ŋicwofuŋ Zedekia â fekicnefâc‐ticne â Jerusalemte ŋic nâfocne,
âmâreŋ ʒirec ŋic ʒanʒaŋne erâAigitamâreŋkomâckerâ juŋgopieŋ jaŋeŋiczi
jâmbo hândâŋ sâqocne, gâreckekicnere mocwâc mi nâhuc beheeŋgopieŋ
sâc ijaha ejarepemu. 9 Noni mupe mâreŋte ŋicguru sasawa honec‐joparâ
hâwic‐jopazejec. Ehame behec‐jopapemu sâcmâreŋ irec ŋic jaŋemu ruruc
ejarehuc mu qâqiŋ dâŋ ejarenʒepieŋ, erâ nifepupu ejarehuc sâwecdâŋ
muranʒepieŋ. 10 Eme mupe ʒika mecne, roroc mecne, huc hâmoc mecne
fua‐jareme jaŋe â mimiŋnefâc‐jeŋicmâreŋ jarepo ira sirowe‐fârenʒepieŋ.”

25
Babezi ima sâko bâfuahuc juhame jara 70 tarawec

1Nebukaneza e Babe ŋicwofuŋ juhame jarawâŋ ewec, â Juda ŋicwofuŋ Jo-
jakim, Josiare ŋokâ hâcne, e ŋicwofuŋ juhame jara 4 ewec dameŋ ira Judare
ŋicfâc sasawa jaŋere erâ Jeremiarao dâŋ fuawec ʒine hâcne. 2Eme porofete
Jeremia e Juda ŋicguru sasawa â Jerusalem ŋecjucfâc‐ticne ʒeŋgoma jaŋe
dâŋ i jazahuc kecʒiŋucmuwec: 3 “Amoŋte ŋokâ Josia e Juda ŋicwofuŋ jume
jara 13 eha Wofuŋte dâŋ fuŋkerâ norao fuawec; erâ fua wefukuhame jara
23 sâko tarakac, ehame no hati mutaniŋke‐ŋarehuc jupo, ŋoŋe ine moc

mi manambiŋ. 4 Eme Wofuŋ e dameŋ sâc kiŋaŋ qaqafâc‐ticne sasawa,
porofete hâcne, ŋoŋerao sorec‐jopahuc juwec, ŋoŋe ine mi manambiŋ â
dâŋticne mananiŋte hazec mi râembiŋ. 5 E ʒiŋuc nazawec hâcne: ‘Ŋoŋe
ru sâc hata hehesicne â eebapa‐ŋeŋic sâqocne râpeckenʒepieŋ; iŋuc erâ
Wofuŋ noni ŋoŋe â mimiŋnefâc‐ŋeŋic mâreŋ tahac‐ ŋopapo ira jurâ ju
ehuc juniŋmu sanaŋ. 6 Ŋoŋe nemu gâcne jaŋerao qohotahuc kiŋaŋ mi
qajarenʒepieŋ â mi fodape‐jarenʒepieŋ, erâ wiac hâhâwicne eŋarezipore
eebapa‐ŋeŋiczimi bâiŋnunʒepieŋ.’ 7Ŋoŋe ine dâŋnanemi manambiŋ, irec
eebapa‐ŋeŋiczi bâiŋnumbiŋte wiac hâhâwicne fua‐ŋarezejec, Wofuŋ nore
dâŋ iŋuc.”

8 Irec Anutu Tâpiri Ɋuŋɋasaŋ Wofuŋ e ʒiŋuc mukac: “Ŋoŋe dâŋnane
mi manambiŋte 9 no faic mâreŋkonec ŋicguru sasawa jaŋere mecne erâ
Babe ŋicwofuŋ Nebukaneza, kiŋaŋ qaqa‐nane ere mecne, dâŋ râe‐jarepe
rame jaŋe ware mâreŋ ʒi â ŋecjucfâc‐ticne erâ ŋicne ŋicne rârec rârec
juraŋgopieŋ ŋoŋe râsi eŋarenʒepieŋ. Eme no sipiric‐ŋopa‐jâmbâŋkepe ŋiczi
honec‐ ŋoparâ bipic tatara ejarezejec, ehame mu ruruc â âkebic sanaŋ
eŋarenʒepieŋ. Wofuŋ nore dâŋ iŋuc. 10 Eme no ŋondeŋ‐ŋeŋickonec aŋac
ʒeri â ʒeri bubiaŋ â ŋic ŋokac roroc ehuc ʒeri fânâŋ eeŋgopieŋ â hâmu
fâfâze irec fânâŋ erâ lambe tatamac i bârâriezepac. 11 Mâreŋ sasawazi
sesuctac fuarâ tuhu fozejec, ehame ŋicguru ʒi jaŋe Babe ŋicwofuŋ ere kiŋaŋ
qahuc juhapie jara 70 tarazejec. 12 Juku jara 70 tarame ine Babe ŋicwofuŋ â
ŋicfâc‐ticne jaŋe kiŋjeŋicte okacne bazu‐jarepemu, ehuc Kaldea ŋic jaŋere
mâreŋ imackepe sesuctac fuarâ fozejec sanaŋ,Wofuŋ nore dâŋ iŋuc. 13No
mâreŋ i hâcne râsi ecnerâ dâŋ muhuc jupo i mupe fârinehec efâreocmu;
papia kecʒirec maŋnao dâŋ qâreŋke‐fârekicne fokac, ine Jeremiazi ŋicne
ŋicne findaŋdâŋ‐jeŋic muwec i hâcne. 14 Eme jaŋe iŋuc jaha ŋicguru
kâcɋene â ŋicwofuŋ fekicne jaŋere kiŋaŋ qaqa erâ junʒepieŋ, ehame juju
â eebapa‐jeŋicte furine jarepemu.”

Wofuŋte kimbeŋzi ŋicne ŋicne jaŋere faio feocmu
15 Wofuŋ, Israere Anutu e ʒiŋuc hâcne nazawec: “Go menaneonec

waiŋ râqâc kimbeŋzi fusekicne ʒi rorâ ŋicne ŋicne jaŋerao sorecgupe rarâ
ejaretec nânʒepieŋ. 16Eme jaŋe nârâ biric boroc epie mupe ŋondeŋ‐jeŋicko
ʒika fuame honerâ maŋsifuc ejarezejec.”

17 Iŋuc mume Wofuŋte meonec râqâc rorâ Wofuŋzi ŋicne ŋicne jaŋerao
sorecnuwec sâc rarâ ejarepe nâmbiŋ. 18 Ine Jerusalem hae â Juda mâreŋko
hae ŋerawec sâc erâ ŋicwofuŋfâc‐jeŋic â fekicnefâc‐jeŋic jaŋe hâcne. Hae izi
sesuctac â niniŋ siarereŋ fuarâ foocte, erâ ŋic gâcnezi mu ruruc ejarehuc
sâwecdâŋmuraniŋte iŋuc ejarepo; eme dameŋ ʒi iŋuc hâcne fuawec fokac.
19 Erâ ŋic kecʒi jaŋe mâmâc gumec‐jopape nâmbiŋ: Aigita ŋicwofuŋ Farao
â kiŋaŋ qaqafâc‐ticne â fekicnefâc‐ticne erâ ŋicfâc‐ticne sasawa. 20 Erâ
ŋondeŋ‐ jeŋicko ŋic sahac hawari fuŋne fuŋne juŋgopieŋ jaŋe; erâ Uzi
mâreŋte ŋicwofuŋ sasawa â Filisa mâreŋte ŋicwofuŋ sasawa, ine Asikaloŋ â
Gaza â Ekoroŋ erâ Asidode mâreŋ nâfocne irec ŋicwofuŋ jaŋe hâcne. 21 Erâ
Edom â Moabi â Amoŋ mâreŋ rune jaŋe. 22 Erâ Tirore ŋicwofuŋ sasawa
â Sidoŋte ŋicwofuŋ sasawa, erâ hâwec ocniŋuc hâwecmecko ŋicwofuŋ
juraŋgopieŋ jaŋe. 23 Erâ Dedaŋ â Tema â Buʒi irec rune â qizec susuc‐
jeŋic naki ŋifec â ŋifec bâtâcneeŋgopieŋ jaŋe. 24 Erâ Arabia mâreŋ irec
ŋicwofuŋ sasawa, â ŋic sahac hawari fuŋne fuŋnemâreŋ sawao juraŋgopieŋ

jaŋere ŋicwofuŋ sasawa. 25 Erâ Ʒimiri irec ŋicwofuŋ sasawa, â Elamte
ŋicwofuŋ sasawa erâ Mede mâreŋte ŋicwofuŋ sasawa. 26 Erâ faic mâreŋte
ŋicwofuŋ bembeŋko me ʒoricko juŋgopieŋ sasawa, ine hâcne mâreŋte faio
ŋic gurune gurune ŋicwofuŋ‐jeŋichec sasawa; mâc Babe ŋicwofuŋ eki ine
gâcne nâfârepie ʒâhec nâzejec.

27 “Go iŋuc ejarehuc jazazemec: ‘Anutu Tâpiri Ɋuŋɋasaŋ Wofuŋ, Israere
Anutu e ʒiŋuc mukac: Nâku maŋsifuc eŋareme maŋunʒepieŋ, erâ waha
ŋopamemocwâcmi faharenʒepieŋ; no ŋondeŋ‐ŋeŋicko ʒika bâfuapemu irec
erâ iŋuc enʒepieŋ.’

28 “Jaŋe ine megaonec râqâc rorâ nâniŋte qikiŋneniŋmuo ine jazazemec,
‘Anutu Tâpiri Ɋuŋɋasaŋ Wofuŋ e ʒiŋuc mukac: Ŋoŋe nâjâmbâŋkenʒepieŋ!
29 Manaŋgopieŋ, hae nore ʒâŋe rowec erao hâcne fuŋkerâ ʒârâ hâriŋ
bâfuakopac, ehame bâbâtiŋzi ŋoŋe wemocko ŋowaruzac! No mâreŋ
ŋecjucfâc‐ticne ʒeŋgoma ʒika bâfua‐jarepemu i ŋoŋe wâc mi ŋowaruocmu,
Anutu Tâpiri Ɋuŋɋasaŋ Wofuŋ nore dâŋ iŋuc.’

Wofuŋzi ŋicne ŋicne jaŋere dâŋmutaraocmu
30 “Irec go jaŋere findaŋdâŋ kecʒiŋucmuhuc jaza‐fârezemec:
‘Wofuŋ owa‐ticnere fânâŋzi faickonec wahaocmu,

â tiri ufuŋ‐ticnaonec marac fânâŋ‐ticne fuame mananiŋmu.
E owa kâcɋene owackeme ŋeŋe hae‐ticne sâcke‐fâreocmu,

ehame waiŋ hândâŋne âte pisickehuc aŋara heeŋgopieŋ
irec sâcmâreŋ ŋecjucfâc‐ticne sasawa râsi ejarehuc aŋara heocmu.

31 Eme irec fânâŋ i mâreŋ qaŋeŋnao ra fisiocmu.
Wofuŋ e ŋicne ŋicne dâŋko râec‐joparâ

jaŋerao dâŋgie bahuc kiŋhec jaŋemutara‐jareme
ʒikare biŋe eniŋmu. Wofuŋte dâŋ iŋuc.’

32 “Anutu Tâpiri Ɋuŋɋasaŋ Wofuŋ e dâŋ kecʒiŋucmukac:
Jei, wiac hâhâwicnezi ŋicne ŋicne fua‐jare raocmu,

â mânâŋ ɋicwânʒâŋnehecmoczi mâreŋ qaŋeŋnaonec fuarâ fisiocmu.

33 “Wofuŋzi qâhâmoc‐jopaocmu jaŋe ʒoaŋ dameŋ ira mâreŋ qaŋeŋne
ŋifeckonec fuŋkerâ foware raku ŋifecko fotaraniŋmu; jaŋere erâ ki ma-
makucmocmi fuaocmu, erâ ro nusec ejarerâ duducjopa i wâcmi fuaocmu,
aricne, jaŋemâreŋ faio jawa iŋucne fohuc mâreŋte guec enʒepieŋ.
34 “Lama soŋaŋ ŋoŋe kio huse erâ owackeniŋ,

lama rune ŋoŋe ʒafeo rândiŋke qarâ risimbiŋne qaniŋ;
qa hezuc eŋarezore dameŋ maickekac hâcne,

henʒaŋ‐ŋopapie kuʒi furi sâko waha qanʒaŋneekac
irec sâc enʒepieŋ.

35 Iŋuc fuame lama soŋaŋ jaŋe dapeŋ basa‐bipieniŋmu,
â rune jaŋe wiseniŋte eipieniŋmu.

36Mananiŋ! Lama soŋaŋ jaŋere kio owa
â rune jaŋere ki uu fuakac,
i Wofuŋzi kecɋaŋ gie‐jeŋic sipirickekacte

37 â sapa biaŋne i Wofuŋ kimbeŋ‐ticnere
ʒocbâruŋte erâ imackekicnere.

38 E laioŋ iŋucne kâte uupic‐ticnaonec wefuwec;
eme mâreŋ‐jeŋic i ʒika sisipiric‐ticnehecte
â kimbeŋ‐ticnere ʒocbâruŋte tuhutac fuawec fokac.”

26
Jeremia qâhâmoniŋtemumbiŋ

1 Juda ŋicwofuŋ Jojakim, Josiare ŋokâ hâcne, e ŋicwofuŋ gie‐ ticne
fuŋkeha Jeremiarao Wofuŋtaonec dâŋ ʒiŋuc fuawec: 2 “Wofuŋ e kecʒiŋuc
mukac: Go Wofuŋ nore taha ufuŋte hae ʒoŋao ferâ domazemec. Ehuc
Judare hae sâko ŋerakac irecnec ŋic taha ufuŋ‐naneo fodape‐nareniŋte
fisiŋgopieŋ jaŋe dâŋ jazacmurâ mutâcne‐garepo sâc jazazemec. Ehuc dâŋ
moc mi hesoŋkezemec. 3 Eme jaŋe manarâ maŋjeŋic bârisiehuc hata‐jeŋic
hehesicne behe‐fâreniŋmumecne, eme no busâqocmana‐jarehuc maŋnane
risieme eebapa‐ jeŋic sâqocnere erâ wiac hâhâwicne fua‐ jareocte mupo
i aka hecnepe fozejec. 4 Goki ine jazac, ‘Wofuŋzi ʒiŋuc mukac: Ŋoŋe
dâŋnane qikiŋnehuc sâcmutâc dâŋ ŋarepo i mana rereŋ mi eniŋmuo, 5 ehuc
kiŋaŋŋicfâc‐nane, porofete hâcne, dameŋ sâc ŋoŋerao sorec‐ jopaekopac
jaŋere dâŋmananiŋte takic‐ŋopaocmuo 6 ine Silo hae ecnepo sâc ijaha ufuŋ
ʒi ecnepemu, erâ mupe mâreŋte faio ŋicne ŋicne jaŋe hae ʒirec sâwecdâŋ
muranʒepieŋ.’ ”

7 Eme taha bapa â porofete â ŋic ŋokac gâcne sâko jaŋe Jeremiazi dâŋ
i Wofuŋte taha ufuŋko muhame manambiŋ. 8 Eme Jeremia e Wofuŋzi
ŋic ŋokac sasawa dâŋ jazaocte mutâcnecnewec sâc i mutarame izia taha
bapa â porofete erâ ŋic ŋokac gâcne sâko jaŋe e rorâ mumbiŋ: “Go
hâmo‐jâmbâŋkezemec.” 9 Erâ mumbiŋ, “Go Wofuŋte ʒâŋeo âke hotahuc
wemocte findaŋdâŋ ʒiŋucmumec: ‘Taha ufuŋ ʒi i Silo hae wiac fuacnewec
iŋucnea fuacnezejec, â hae ʒi ima bapie sesutac fuarâ fozejec’?” Iŋuc
murâ ŋic ŋokac ʒeŋgoma jaŋe Wofuŋte taha ufuŋko qâturerâ Jeremia râsi
ecnembiŋ.

10 Eme Judaŋic fekicne jaŋe wiac irec biŋe manarâ ŋicwofuŋte fickonec
waharâ Wofuŋte taha ufuŋko ferâ Motâc Ɋârio waha ŋembiŋ. 11 Ehame
taha bapa â porofete jaŋe ŋic fekicne â ŋic ŋokac sasawa ʒiŋuc jazambiŋ,
“Ŋic keci e ʒikare biŋe ekac, i ŋoŋe ŋaŋac hazec‐ŋeŋiczi manahapie hae ʒi
râsi ecnehuc findaŋdâŋmuwec irec.”

12 Jeremia eki ine ŋic fekicne sasawa â ŋic ŋokac gâcne sâko ʒiŋuc jaza‐
fârewec: “Wofuŋ e jahac ufuŋ â hae sâko ʒi irec findaŋdâŋ hazec‐ŋeŋiczi
manambiŋ i mufuapemurâ sorecnuwec. 13 Irec ʒi juju â eebapa biaŋne
bâfuaniŋ, ehucWofuŋAnutu‐ŋeŋic eremumutâcdâŋmana rereŋ eniŋ; eme
wiac hâhâwicne fua‐ŋareocte muwec i busâqoc manahuc maŋne risieme
aka hecneme fozejec. 14No nahac ine meŋeŋicko fepac domakopac ʒi, irec
ŋoŋemanapie biaŋkekacme sâckekac irec sâckowiac enareniŋ. 15Ʒiŋuc ine
mana‐jâmbâŋkenʒepieŋ: Qâhâmocnuniŋmuo ine ŋic bahacmâc nore soczi
ŋoŋere faio â hae sâko ʒi erâ ŋecjucfâc‐ticne jaŋere faio feocmu, i Wofuŋzi
dâŋ keci sasawa hahaŋne bahuc mufua‐ŋarepemurâ sorecnuwec irec.”

16 Jeremiazi iŋuc mume ŋic fekicne â ŋic ŋokac ʒeŋgoma jaŋe taha bapa
â porofete ʒiŋuc jazambiŋ: “Ŋic kecʒi e ʒikare biŋe aricne, e Wofuŋ Anutu‐
nâŋectemicte dâŋ nâzâjec hâcne.” 17Eme mâreŋ irec soŋaŋ kâcɋene gâcne
jaŋe faharerâ ŋic ŋokac tumaŋnembiŋ ʒiŋuc jazambiŋ: 18 “Juda ŋicwofuŋ

Hisikia juwec dameŋ ira Morese haeonec ŋic moc ʒâŋene Mika, e porofete
fua taniŋkerâ Juda ŋic ŋokac jaza‐fârewec, ‘Anutu TâpiriɊuŋɋasaŋWofuŋzi
mukac:
Zioŋ tiki i nânâ gie iŋucne hec hetikic eniŋmu,

â Jerusalem hae i ima bapie sesutac foha
taha ufuŋte tikio kâte uupic fuazejec.’

19 Iŋuc jazame Juda ŋicwofuŋ Hisikia â Judaŋic jaŋe emoc qâhâmombiŋme?
Aricne, jaŋe Wofuŋte hâwic‐jopaha mu huacbuc ecnembiŋ. Eme Wofuŋ e
busâqoc mana‐jarehuc maŋne risieme sisipiric wiac fua‐jareocte muwec i
aka hecneme fowec. Nâŋâc wiac hâhâwicne sâko fai‐nâŋecko feocte giene
bazo eŋgopeneŋ hâcne.”

Porofete Uria qâhâmokicne
20Emeŋicmoc juwec ʒâŋeneUria, Semajare ŋokâ,Kiriati‐Jearimhaeonec,

eki iŋuc jahaWofuŋte ʒâŋeo âkehotahuc findaŋdâŋmuwec. Ehuc Jeremiazi
ewec irec sâc jaha hae â mâreŋ ʒirec findaŋdâŋ muwec hâcne. 21 Eme
ŋicwofuŋ Jojakim â ʒikaŋic erâ fekicnefâc‐ticne jaŋe dâŋticne manapie mi
sâckeme ŋicwofuŋzi qâhâmoocte muwec. Uria eki ine irec biŋe manarâ
hâwickeme Aigita mâreŋko wisewec. 22 Iŋuc eme ŋicwofuŋ Jojakimzi
Akaborore ŋokâ Elenataŋ erâ ŋic gâcne ehecmâmâc raniŋteAigitamâreŋko
sorec‐ jopawec. 23 Eme jaŋe Uria rorâ Aigita mâreŋkonec jowa warerâ
ŋicwofuŋ Jojakimtao râembiŋ; eki ine ʒikazi qâhâmorâ qâŋɋâŋ‐ticne ŋic
ŋokac omane jaŋere ʒâŋeruŋ gieo beheniŋtemuwec.

24 Safaŋte ŋokâ Ahikam eki ine Jeremia e ŋic ŋokac jaŋere meo feme
qâhâmonʒipiŋte ŋezickewec.

27
Kioŋte dâŋ

1 Juda ŋicwofuŋ Zedekia, Josiare ŋokâ hâcne, e ŋicwofuŋ gie‐ticne fuŋkerâ
juhame Jeremiarao Wofuŋtaonec dâŋ kecʒiŋuc fuawec: 2Wofuŋzi kecʒiŋuc
nazawec: “Go muc â kioŋ wiac bâfuarâ upegao râezemec. 3 Erâ Jerusalem
haeo kiŋaŋ fisirâ Juda ŋicwofuŋ Zedekiarao fuambiŋ jaŋe ŋicwofuŋfâc‐jeŋic
kecʒiŋuc i jaŋere dâŋ jaretec baranʒepieŋ: Edom ŋicwofuŋ, Moabi
ŋicwofuŋ, Amoŋ ŋicwofuŋ, Tiro ŋicwofuŋ â Sidoŋ ŋicwofuŋ. 4 Erâ bom-
boŋfâc‐jeŋic dâŋ kecʒiŋuc jazaniŋtemujarezemec: ‘Anutu TâpiriɊuŋɋasaŋ
Wofuŋ, Israere Anutu eki ʒiŋuc mukac: Ŋoŋe bomboŋfâc‐ŋeŋic kecʒiŋuc
jazanʒepieŋ: 5 “Mâreŋ mecne, erâ mâreŋte faio ŋic â qowi juraŋgopieŋ
jaŋemecne i noni hâcnemenane sicnehuc tâpiri sâko‐nanezi bâfuac‐jopapo,
irec e me e râcnezo murâ râcnepemu. 6 Ʒi ine mâreŋ i sasawa kiŋaŋ qaqa‐
nane Nebukaneza, Babe ŋicwofuŋ hâcne, ere meo râepe fokac, ehuc kâte
qowi jaŋe wâc kiŋaŋ qacneniŋtemujarepo. 7Ŋicne ŋicne jaŋe e ŋokâ‐ticne
erâ ŋosa‐ticnere kiŋaŋ qahuc jufekupie e jahacne mâreŋ‐ticnere dameŋ
maickezejec wâc; maickeme ŋicguru kâcɋene â ŋicwofuŋ tâpirihec jaŋe
rauckepie kiŋaŋ qaqa‐jeŋic ezejec.

8 “ ‘ “Ŋicguru moc ŋicwofuŋ‐ jeŋichec kiŋaŋ qacneniŋte qikiŋneniŋmu
me Babe ŋicwofuŋte tagi mi deniŋmu jaŋe ʒikazi me roroczi me huc
hâmoczi bâtiŋ‐jopa raku Babe ŋicwofuŋ ecnepe bâsirowec‐jopa‐fârezejec;
Wofuŋ nore dâŋ iŋuc. 9 Irec porofete me findaŋdâŋ omane mumu me
guŋ fuŋne mamana me mâsi bapare fuŋne mamana me qaŋgec bapa

jaŋe dâŋ ʒiŋuc ŋazapie mi mananʒepieŋ: ‘Ŋoŋe Babe ŋicwofuŋ ere kiŋaŋ
qaqa moc mi jujâmbâŋkeniŋmu.’ 10 Jaŋemâreŋ‐ŋeŋickonec jâpec‐ŋopaniŋte
â noni bâtâtiec‐ŋopape sipirickeniŋte findaŋdâŋ burecne ŋazaeŋgopieŋ.
11Ŋicguru moc Babe ŋicwofuŋ tagi‐ticne dehuc kiŋaŋ qacneniŋmu jaŋe ine
mana‐jarepe mâreŋ‐jeŋickoa gie he sarac ehuc ŋec juc enʒepieŋ, Wofuŋ
nore dâŋ iŋuc.” ’ ”

12 Juda ŋicwofuŋ Zedekia e ine ʒiŋuc muhuc dâŋ ijaha âzâcnepo: “Ŋoŋe
Babe ŋicwofuŋ tagi‐ ticne dehuc e jahacne â ŋicfâc‐ticne jaŋere kiŋaŋ
qahuc mi sipirickerâ sâcne juniŋmu. 13 Ŋicguru moc Babe ŋicwofuŋ
kiŋaŋ mi qacneniŋmu jaŋe sipirickeniŋte Wofuŋzi muwec. Eme go
â ŋicfâcge ŋoŋe wemocte dâŋ i mana‐ bipierâ ʒika â roroc â huc
hâmoczi ŋopame hâmoniŋte muŋgopieŋ me? 14 ‘Ŋoŋe Babe ŋicwofuŋ ere
kiŋaŋ mi qajâmbâŋkeniŋmu’, porofete iŋuc ŋazaeŋgopieŋ jaŋere dâŋ mi
mananʒepieŋ, jaŋe findaŋdâŋ burecne ŋazaeŋgopieŋ hâcne. 15 Wofuŋte
dâŋ ʒiŋuc: No jaŋe mi sorec‐ jopapo, aricne, jaŋe nore ʒâŋeo âke ho-
tahuc findaŋdâŋ burecne ŋazaeŋgopieŋ i behec‐ ŋopape ŋoŋe mecne â
porofete findaŋdâŋ ŋazaeŋgopieŋ jaŋe mecne mâmâc sipirickeniŋte iŋuc
eeŋgopieŋ.”

Jeremiazi taha bapa â ŋic ŋokac uŋdâŋ jazakac
16Emeno taha bapa âŋicŋokac ʒi sasawa ʒiŋuc jazapo, “Wofuŋzi kecʒiŋuc

mukac: Porofetefâc‐ŋeŋic findaŋdâŋ kecʒiŋuc ŋazaeŋgopieŋ jaŋere dâŋ
mi mananʒepieŋ, ‘Manaŋgopieŋ, Wofuŋ taha ufuŋ‐ ticnere râqâc wiac i
dameŋ mi ʒoraha Babe haeonec risie wareocmu,’ findaŋdâŋ i burec ehuc
ŋazaeŋgopieŋ hâcne. 17 Ŋoŋe dâŋjeŋic mi manahuc Babe ŋicwofuŋ kiŋaŋ
qacnenʒepieŋ, iŋuc erâ sâcne juniŋmu; hae ʒi wemocte sesutac fuarâ foocte
muŋgopieŋ? 18 Jaŋe porofete fârine moc juŋgopieŋko â Wofuŋ nore dâŋ
fojarekacko ine Anutu Tâpiri Ɋuŋɋasaŋ Wofuŋ no mu wâwâsic enarepie
mupe nore taha ufuŋko mecne, Juda ŋicwofuŋte ficko mecne â Jerusalem
haeo mecne râqâc wiac nâfocne fokac i Babe haeo mi baranʒepieŋ.
19Anutu Tâpiri Ɋuŋɋasaŋ Wofuŋ no wâtuŋ mecne, râqâc sâko â ŋeŋewiac‐
ticne mecne, erâ taha ufuŋte wâcwiac ʒanʒaŋne hae ʒira fokac, irec dâŋ
mukopac. 20Babe ŋicwofuŋ Nebukaneza e Jojakimte ŋokâ, Judare ŋicwofuŋ
Jekonia erâ Judare â Jerusalemte ŋic fekicne sasawa Jerusalem haeonec
Babe haeo bacjopa rawec dameŋ ira beheme fowec. 21 Irec Anutu Tâpiri
Ɋuŋɋasaŋ Wofuŋ, Israere Anutu no taha ufuŋko â Juda ŋicwofuŋ ere ficko
erâ Jerusalem haeo râqâc wiac ʒanʒaŋne fokac irec ʒiŋuc mukopac hâcne:
22Wiac i Babe haeo baranʒepieŋ, eme ira foha juku dameŋ moc maickeme
no irecmanasurâmupe haemâreŋ ʒiramocwâc risiezejec, Wofuŋ nore dâŋ
iŋuc.”

28
Hananiazi findaŋdâŋ burecne muwec

1Eme jara dameŋ ijaha, Juda ŋicwofuŋ Zedekia e gie‐ticne fuŋkerâ bahuc
juhamemosa 4 tarameAʒurure ŋokâ, porofeteHanania e Gibeoŋ haeoneczi
Wofuŋte ufuŋko taha bapa â ŋic ŋokac sasawa jaŋere maio dâŋ ʒiŋuc
nazawec: 2 “Anutu TâpiriɊuŋɋasaŋWofuŋ, Israere Anutu eki ʒiŋucmukac:
No Babe ŋicwofuŋ e tagi‐ ticne fai‐ŋeŋicko râewec i ŋowac ro behepemu.
3 Jara jajahec mi taraha Babe ŋicwofuŋ Nebukaneza e Wofuŋte ufuŋkonec

râqâc wiac hae ʒirecnec Babe haeo barawec i mupe ʒira mocwâc risie
warezejec. 4 Erâ i sawa mâcne, Jojakimte ŋokâ Juda ŋicwofuŋ Jekonia e â
Juda mâreŋkoneo ŋic Babe haeo bacjopa rakicne sasawa jaŋe wâc mâmâc
jowac‐jopape hae mâreŋ ʒira risie‐fâreniŋmu, no Babe ŋicwofuŋ e tagi‐ticne
fai‐ŋeŋicko râewec i ŋowac ro behec epemu hâcne,Wofuŋ nore dâŋ iŋuc.”

5 Eme porofete Jeremia e porofete Hanania â taha bapa erâ ŋic ŋokac
sasawa Wofuŋte ufuŋko domambiŋ jaŋere maio dâŋ âzâcnewec. 6 Ehuc
muwec: “Jâmbomac, Wofuŋ e iŋuc ezejec! Go findaŋdâŋ mumec irec
fârine Wofuŋzi bâfuazejec, ehuc mume ufuŋ‐ ticnere râqâc wiac mecne
â kâpâcwâru ŋic sasawa mecne Babe haeonec ʒira risie warenʒepieŋ.
7 Mâc gore maio â ŋic ŋokac sasawa jaŋere maio dâŋ kecʒiŋuc mufuape
manazemec: 8Porofete gâcne, go â no nâhâcmi fuarâ juhaperemâmâc jaha
fuŋkerâ juwefumbiŋ jaŋemâreŋ bocjaha â ŋicguru sâko ŋicwofuŋhec jaŋere
findaŋdâŋ muhuc ʒikare â rorocte â huc hâmocte dâŋ mumbiŋ. 9Wamare
findaŋdâŋ muhuc jukac porofete e jâmbomac Wofuŋzi soreme mukac me
weniŋuc, irec fuŋne i findaŋ‐ticnere fârine fuame sawa mana tarazo.”

10 Eme porofete Hanania e Jeremia kioŋ‐ ticne upenaonec jâoc rorâ
qazuwec. 11 Qazurâ ŋic ŋokac sasawa jaŋere maio kecʒiŋuc muwec: “Wo-
fuŋzi ʒiŋuc mukac: Jara jajahec mi taraha ine Babe ŋicwofuŋ Nebukaneza
ere tagi ŋicne ŋicne jaŋere faio fokac i jowac ro behec epemu.” Jeremia eki
ine mâc behec‐joparâ rawec.

12 Eme porofete Hanania e Jeremia kioŋ‐ ticne upenaonec jâoc rorâ
qazuwec, dameŋ irec faicnao Wofuŋte dâŋ Jeremiarao kecʒiŋuc fuawec:
13 “Go rarâ Hanania âzâcnec, ‘Wofuŋzi ʒiŋucmukac: Go kioŋ jâczi bakicne
qazu behec emeŋ, noni ine irec okacne aeŋzi kioŋ i bâfuapemu. 14 Anutu
Tâpiri Ɋuŋɋasaŋ Wofuŋ, Israere Anutu no ʒiŋucmukopac hâcne: No ŋicne
ŋicne ʒi sasawa jaŋere faio aeŋ tagi râepe feocmu, eme Babe ŋicwofuŋ
Nebukaneza ere kiŋaŋ qahuc junʒepieŋ; erâ jaŋe sawa mâcne, kâte qowi
jaŋe wâc ere meo qikiŋ‐jopakopac.’ ” 15 Eme porofete Jeremia e Hanania
ʒiŋuc âzâcnewec: “Hanania, go manac, Wofuŋ e go mi sorecguwec, go
ine ŋic ŋokac keci jaŋe eatuc‐jopatec burecko roweckeeŋgopieŋ. 16-17 Irec
Wofuŋzi ʒiŋuc mukac: ‘Manakic, no mâreŋkonec bârâriecgupemu, go
dâŋgeziqafeŋ‐jopatecWofuŋno râsi enarembiŋte jara ʒijaha hâmozemec.’ ”
Eme porofete Hanania e jara ijaha mosa namba 7 ira hâmowec.

29
Jeremia e ŋic kâpâcwâruo jumbiŋ jaŋere papia qâreŋkewec

1 Porofete Jeremia e Jerusalem haeo ŋehuc soŋaŋ micne kâpâcwâru
bacjopa rakicne irec ʒanʒaŋne erâ taha bapa â porofete â ŋic ŋokac sasawa,
Nebukanezazi Jerusalem haeonec Babe haeo bacjopa rawec jaŋe papiarae‐
jarewec irec dâŋ ʒine hâcne. 2 Ine ŋicwofuŋ Jekonia â neŋgoc‐ticne mecne,
kiŋaŋ qaqafâcne erâ Juda mâreŋkonec â Jerusalem haeonec ŋic fekicne
jaŋe mecne, erâ fic bapa â aeŋzi wiac bapa ŋic jaŋe mâmâc Jerusalem
haeonec bacjopa rakicne, dameŋ irec faicnao papia râeme rawec. 3 Papia
i Safaŋte ŋokâ Elasa â Hilikiare ŋokâ Gemaria jahe ŋicwofuŋ Zedekia eki
Babe haeo ŋicwofuŋ Nebukaneza erao sorec‐jofame barapic. 4 Papiare dâŋ
ine kecʒiŋuc: “Anutu Tâpiri Ɋuŋɋasaŋ Wofuŋ, Israere Anutu e Jerusalem
haeonec Babe haeo bacjopa rakicne jaŋe ʒiŋuc jaza‐ fârekac: 5 ‘Ŋoŋe fic

barâmaŋnao juju fofo enʒepieŋ, erâ nânâ gie bâra fârine fuame nânʒepieŋ!
6Ŋoŋe ŋokac rocjoparâmotec bâfuac‐jopanʒepieŋ, erâ ŋokâfâc‐ŋeŋic ŋokac
jarenʒepieŋ â otâfâc‐ŋeŋic ŋicko râec‐jopanʒepieŋ; eme jaŋe naru motec
rocjopapie ŋoŋemâreŋ ira fua sawec epie ʒare‐ŋeŋicmi wahazejec. 7Ŋoŋe
hae mâreŋ jowac‐ŋopa rapo ira wama foocte giene banʒepieŋ, erâ hae
mâreŋ irec erâ Wofuŋ no numu‐narenʒepieŋ; mâreŋ ira wama foha ŋoŋe
wama faio jaha juhâmoniŋmu hâcne. 8 Anutu Tâpiri Ɋuŋɋasaŋ Wofuŋ,
Israere Anutu no ʒiŋuc mukopac: Porofete me findaŋdâŋ mumufâc‐ŋeŋic
ŋondeŋ‐ŋeŋicko jueŋgopieŋ jaŋe eatuc‐ŋopazo epie mi mana‐jarenʒepieŋ,
ehuc guŋ manaeŋgopieŋzi irec dâŋmupie hazec mi râenʒepieŋ wâc. 9 Jaŋe
nore ʒâŋeo âke hotahuc findaŋdâŋ ŋazapie burec eekac hâcne, no jaŋemoc
mi sorec‐jopapo, Wofuŋ nore dâŋ iŋuc.’ ”

10 Wofuŋ e kecʒiŋuc mukac: “Babe hae jara dameŋ 70 taracneme iqic‐
ŋopapemu. Eme mumupaŋ dâŋ biaŋne fokac i fârinehec eocte hae mâreŋ
ʒira jowac‐ŋopape risie wareniŋmu. 11No ŋoŋere dâŋ weniŋuc mana biric
eekopac i mana‐jâmbâŋkekopac, wamare dâŋ hâcne, sisipiricte dâŋ aricne;
ine jujuworickehuc jueŋgopieŋ i ŋarepemurâ iŋuc eekopac,Wofuŋnore dâŋ
iŋuc. 12 Eme ŋoŋe wira wâwâsic enarepie mana‐ŋarepemu. 13 Ŋoŋe wira
basac enareku bâfuacnuniŋmu ine maŋ hâcbuc jaha wira basac enarepie
14 mana‐ŋarepe bâfuacnuniŋmu hâcne. Eme no kâpâcwâruonec batarac‐
ŋopahuc mâreŋ sâc ŋicne ŋicne jaŋere ŋondeŋko bâtâtiec‐ŋopapo irecnec
ro nusec eŋarerâ jowac‐ ŋopape hae mâreŋ beherâ raniŋte mupo ijaha
mocwâc risie warenʒepieŋ. Wofuŋ nore dâŋ iŋuc.”

Porofete burecne jajahec jahere dâŋ
15 “Ŋoŋe ine mueŋgopieŋ, ‘Wofuŋ e Babe haeo porofete bâfuac‐jopame

junâreŋgopieŋ.’ 16 Manaŋgopieŋ, Wofuŋ e ŋicwofuŋ Dawidire eri ŋeŋeo
ŋekac ere dâŋ mecne, â ŋic ŋokac hae ʒirec maŋnao jufâreŋgopieŋ,
qomâfâc‐ŋeŋic kâpâcwâruomi bacjopa rakicne, jaŋere dâŋmâmâc bajukac.
17Anutu Tâpiri Ɋuŋɋasaŋ Wofuŋ e ʒiŋucmukac: ‘Jâmbomac, no mupe ʒika
â nânâre hâhâmo erâ huc hâmoc fua‐ jarezejec, ehame jâmbo hândâŋne
sâqorekicne ŋiczimocwâcmi nânâne irec sâc enʒepieŋ. 18 Eme ʒika â roroc
erâ huc hâmoc izi jâpec‐jopame mâreŋte ŋicguru sasawazi honec‐ joparâ
hâwic‐jopaocmu; ŋicne ŋicne ŋondeŋ‐jeŋicko bâtâtiec‐jopapo jaŋe jaŋerao
sâc hehuc sâwecdâŋmuniŋmu â bipic tatara ejareocmu, ehame mu ruruc â
mu âkebic ejareniŋmu. 19 I dâŋnane mana rereŋ moc mi embiŋte iŋuc fua‐
jareocmu, Wofuŋ nore dâŋ iŋuc. No dameŋ sâc kiŋaŋŋicfâc‐nane, porofete
hâcne, ŋoŋerao sorec‐jopape fâmbiŋ, ŋoŋe ine sifu mi manambiŋ, Wofuŋ
nore dâŋ iŋuc. 20 Kâpâcwâru ŋic mupe Jerusalemkonec Babe haeo bacjopa
rakicne ŋoŋe sasawa Wofuŋ nore dâŋmananʒepieŋ.’

21 “Kolajare ŋokâ Ahaba erâ Masejare ŋokâ Zedekia jahe Anutu Tâpiri
ɊuŋɋasaŋWofuŋ ere ʒâŋeo âke hotahuc findaŋdâŋ burecne ŋazaekopirecte
Israere Anutuzi jahere ʒiŋuc mukac: Manaŋgopieŋ, no Babe ŋicwofuŋ
Nebukaneza ere meo râec‐jofape ʒâŋe fai‐ ŋeŋicko qâhâmoc‐jofazejec.
22 Eme Judare ŋicfâc sasawa Babe haeo bacjopa rakicne jaŋe jahere qâqiŋ
qahuc sâwecdâŋ kecʒiŋuc muhuc juniŋmu: ‘Wofuŋzi mume Zedekia â
Ahaba fua‐ jactewec sâc ijaha go fua‐ garezejec, jahe Babe ŋicwofuŋzi
ʒocko rikec‐ jofame hâmopic hâcne.’ 23 Jahe Israe ŋondeŋko sindaŋ
ehuc âgofâc‐jekic jaŋere ŋokac jaŋehec boe sau ejupirec, ehuc no mi

mutâcne‐jactehape nore ʒâŋeo âke hotahuc burecdâŋ muromacke jupirec.
No i manakopaczi mutaniŋkekopac,Wofuŋ nore dâŋ iŋuc.”

24 Semaja Nehelam haeonec e ine ʒiŋuc âzâcnezemec: 25 “Anutu Tâpiri
Ɋuŋɋasaŋ Wofuŋ, Israere Anutu eki kecʒiŋuc mukac: Go gahacne maŋte
Jerusalemte ŋic ŋokac sasawa â Masejare ŋokâ, taha bapa Zefania hâcne,
erâ taha bapa sasawa jaŋerao papia kecʒiŋuc râetec rawec: 26 ‘Wofuŋ e taha
bapa Jojada ere okacne taha bapa râecguwec, i Wofuŋte ufuŋko maŋjeŋic
sifuckekicnezi findaŋdâŋ burecne mueŋgopieŋ jaŋere rucjari bahuc jâc
fifitacko â aeŋ niŋgiŋko râec‐jopacmurâ iŋuc ewec. 27 Eme ʒi wemocte
Anatoti haeonec Jeremiazi ŋoŋerao findaŋdâŋ muhuc juekac e aka mi
hecnekomec? 28Eki hâcne papia moc kecʒiŋuc râe‐nâreme Babe haeo ware
fisiwec i: “Kâpâcwâru dameŋ‐ŋeŋic i ʒoricne fokac, irec fic barâ maŋnao
juju fofo enʒepieŋ, erâ nânâ gie bapie fârine fuame nâhuc junʒepieŋ.” ’ ”

29 Taha bapa Zefania eki ine papia porofete Jeremia wosecnewec. 30 Eme
Wofuŋte dâŋ Jeremiarao kecʒiŋuc fuawec: 31 “Kâpâcwâru ŋic sasawa dâŋ
ʒiŋuc râe‐jaretec razejec, ‘Wofuŋ e Nehelam hae rune Semaja ere dâŋ ʒiŋuc
mukac: Semaja e mi sorehape findaŋdâŋ ŋazahuc burecdâŋko roweck-
eniŋte eatuc‐ŋopawec. 32 Irec Wofuŋ no ʒiŋuc mukopac: Manaŋgopieŋ,
no Nehelam rune Semaja â ɋâricfâc‐ticne jaŋe irec okacne bazu‐jarepemu.
Ɋaricfâcne jaŋeraonec moczi ŋicguru ʒi jaŋere ŋondeŋko moc mi juzejec,
ehuc ŋicfâc‐nane jujuhâmo bâfua‐jarepemu i wâc mi honezejec, e ŋic jaŋe
Wofuŋ no râsi enareniŋtemu qafeŋ ejarewec irec. Wofuŋ nore dâŋ iŋuc.’ ”

30
Kâpâcwâruonec risieniŋtemupaŋke‐jarekicne

1 Wofuŋtaonec dâŋ Jeremiarao fuawec i ʒiŋuc: 2 Wofuŋ, Israere Anutu
e kecʒiŋuc mukac: “No dâŋ gazapo sâc i papia mocko qâreŋke‐fârezemec.
3 Manakic, dameŋ moc maikeocmu ira Israe â Juda ŋicfâc‐nane jaŋe
kâpâcwâruonec batarac‐ joparâ ine mimiŋnefâc‐jeŋic mâreŋ jarepo ira
bârisiec‐jopape rauckenʒepieŋ. Wofuŋ nore dâŋ iŋuc.”
4Wofuŋ e Israere â Judare dâŋmuwec i kecʒiŋuc:
5 “Hâhâwicte erâ kio owa fuame manakopac,

wama aricne, bipic tatara sawa fokac.
6Mu wioc erâ honeniŋ,

ŋiczimotec rocjopazo eŋgopieŋ me weniŋuc?
No wemocte ŋic sasawa jaŋe ŋokac gozi kicjopame eeŋgopieŋ

iŋuc ehuc mejeŋic gâjoŋ‐jeŋicko râehapie honec‐jopaekopac,
ehame ʒâŋemai‐jeŋic weaŋke‐fârekac?

7 Jei, dameŋ keci i dameŋ hâhâwicne,
iŋucnemoc mi fowec,

i Jakobore ʒârâ hâriŋ dameŋ hâcne;
e ine sifu irecnec batarazo.”

8 Anutu Tâpiri Ɋuŋɋasaŋ Wofuŋ ere dâŋ ʒiŋuc: “Dameŋ ira kecʒiŋuc
fuaocmu: No tagi ɋawe‐jeŋickonec jowac ro behec erâ niŋgiŋ‐ jeŋic
hetâcnepemu, eme jaŋe ŋic jabane jaŋere kiŋaŋ mocwâc mi qanʒepieŋ.
9 Aricne, jaŋe Wofuŋ Anutu‐ jeŋic no mecne â ŋicwofuŋ‐ jeŋic Dawidi
âkendâŋne‐jarepemu e mecne mâmâc kiŋaŋ qanâctenʒepieŋ.

10 “Kiŋaŋŋic‐nane Jakobo go mi hâwicguzejec,
â Israe go mi fâfârezemec.

Manakic, no mâreŋ ʒorickonec bataracgupemu,
â ɋâricfâcge jaŋe kâpâcwârumâreŋ‐jeŋickonec batarac‐jopapemu.

Eme Jakobozi mâreŋ‐ticnao risierâ sahac mâteŋ ŋezejec,
erâ juhâc qâhâmohamoczi moc hâhâwicmi ecnezejec.
Wofuŋ nore dâŋ iŋuc.

11No hâcne baficguzore gohec jupemu;
ŋicne ŋicne ŋondeŋ‐jeŋicko bâtâtiecgupo jaŋe bâsirowec‐jopapemu,
go ine mi bâsirowecgupemu;

aricne, sâcgemanahuc bâtiŋgupemu,
wemocko akicguhuc mi bâtiŋguzapo.
Wofuŋ nore dâŋ iŋuc.”
Israe e hehesic‐ticnere erâ sipirickeocmu

12Wofuŋ e kecʒiŋucmukac hâcne:
“Sipiricgukicne i hâhâwicne

â wic fogarekac i mi bâbâsomiene.
13Moczi moc dâŋgemi dopeckeocmu,

wicgere marasiŋ i mi fokac,
â mocwâc ɋiɋic qacmu i wâcmi fokac.

14Âgofâcge jaŋe sasawa gore nikec‐jopawec,
jaŋe gore mu wioc mocwâcmi eeŋgopieŋ;

i noni kiŋ bahacge â hehesicge bocjahare
râsi egarehuc qa bâtiŋ hâhâwicne egarepo irec.

15Go sipiricgukicne â ʒâicgemi oomaene,
irec wemocte boc owackekomec?

No kiŋ bahacge â hehesicge bocjaha fokacte
wiac i egarepo hâcne.

16 Irec go ɋâcgumbiŋ jaŋe ɋâcjopa‐fârezo wâc,
go sipiricgumbiŋ sasawa jaŋe kâpâcwâruo bacjopa razo wâc;

mafa wiacge gowac rombiŋ jaŋe wiac‐jeŋic jowac rozo,
â wiac fiuc rombiŋ sasawa jaŋere wiac i mupe
fiuc roniŋmu jaha.

17No mocwâc bâpiaŋguhuc wicge bâsomiepemu,
Wofuŋ nore dâŋ iŋuc.

Jaŋe gore ʒiŋucmumbiŋte: ‘Qaisockekicne’,
erâ ‘Zioŋ hâcne hone suŋgiŋ ecnekicne.’ ”

18Wofuŋzi ʒiŋucmukac:
“Manaŋgopieŋ, no Jakobo qoruc boze‐ ticne ŋehâmoocte mocwâc

heɋârepemu,
â jufofo hae‐ticne busâqocmanacnepemu,

ehame hae i me i ŋeŋetac‐ticnao heɋârehuc banʒepieŋ,
â ŋicwofuŋ fic i mârâc ŋeweckoa ŋezejec.

19 Eme ira mumuteŋ gae â mu gâgâwi irec fânâŋ fuazejec;
no basawec‐jopape ʒare‐jeŋicmi wahazejec,

no ʒâŋe biŋe bâfua‐jarepe
moczi ro waha âtemocwâcmi ejarezejec.

20Naru motecfâc‐jeŋic jaŋemârâc jaha jumbiŋ
sâc ijaha erâ junʒepieŋ,

â kikefuŋfâc‐jeŋic jaŋe nore maio qiŋ herâ domanʒepieŋ;
bâbâʒâicfâc‐jeŋic jaŋe ine sasawa bâtiŋ‐jopapemu.

21Ŋicbomboŋ‐jeŋic e jaŋacne guruonec moc fuazejec,
â guriŋ bapa‐jeŋic e jaŋacne ŋondeŋkonec jaha;

eme no manacnehape mai‐naneo ware fuazejec,
me mi manacnehape moczi moc juju‐ticnere manabâcmi ehuc
nore maio kosa moc fuazac?

22 Eme ŋoŋe ŋicfâc‐nane juhapie
no Anutu‐ŋeŋic juzepac. Wofuŋ nore dâŋ iŋuc.”

23Manaŋgopieŋ,Wofuŋtaonecmâŋâŋ ɋicwânʒâŋnehec,
kimbeŋ‐ticne hâcne fuarâ warekac;

oorâŋmânâŋ hâhâwicnezi
ŋic hehesicne jaŋere faio waha qaocmu.

24 Eme Wofuŋ e gie‐ticne mana biric ewec sâc
i fârine bâfua‐fâreme sawa kimbeŋ‐ticnere ʒocbâruŋzi hâpoocmu.
Ŋoŋe irec fuŋne i dameŋ tataranao mana taraniŋmu.

31
Busâqocte okacne bubiaŋ fuaocmu

1 “No dameŋ ira hâcne Israere kikefuŋ birine birine jaŋere Anutu juhape
jaŋe ŋicfâc‐nane jufârenʒepieŋ.” Wofuŋte dâŋ iŋuc.
2Wofuŋzi kecʒiŋucmukac:
“Israe ŋic jaŋe juju mana mâreŋ‐jeŋicko raniŋte rambiŋ,

dameŋ ira ʒikare micko mi fembiŋ,
ŋic nâfocne i jaŋemâreŋ sawao aki anonoc bâfuambiŋ.

3 Ehame Wofuŋ no taickonec ware fua‐jarehuc mupo:
No maŋjauŋ eŋarehuc jupozi jukopac,
irec aki anonoc‐nane moc mi sakare‐ŋareekopac.

4O ŋokac ʒeŋoŋ Israe! No bâɋârecgupe
faharerâ domazemec,

go sahacge mocwâc erickezemec,
ehuc gae woŋgâŋ eeŋgopieŋ jaŋere birio huzemec.

5 Samaria tiki mâreŋko waiŋ gie mocwâc sarazemec,
eme saraniŋmuzi fârine fuame nânʒepieŋ.

6 Eme ʒoaŋ moc maickeocmu ira Eferaim tiki mâreŋko
ruc bapa jaŋere wiwira kecʒiŋuc fuaocmu:
‘Ajoc, Wofuŋ Anutu‐nâŋectao Zioŋko fenaŋ!’ ”

7Wofuŋ e kecʒiŋucmukac:
“Jakobo ʒeri bubiaŋ ecneniŋ,

â ŋicne ŋicnemicne‐jeŋic kiwac qawac ecneniŋ!
Hahaŋne bahuc ʒiŋucmuhuc muteŋkeniŋ,

‘Wofuŋ e ŋicfâcne jaŋe bafic‐jopawec,
Israe ŋic ʒanʒaŋne jaŋe hâcne.’

8Manaŋgopieŋ, no faic mâreŋkonec jowac‐jopa warepemu,

â mâreŋ qaŋeŋnaonec ro nusec ejarepemu,
erâ ŋondeŋ‐jeŋicko tiŋtuŋ, kike demba, kiwechec

â kogochec juŋgopieŋ jaŋemâmâc;
eme jaŋe ŋic guru sâkozi ʒira risie warenʒepieŋ.

9 Jaŋe kiohuc risieniŋmu,
eme noni bâmiriŋ‐jopahuc jowac‐jopahape wareniŋmu;

ehuc wâneŋ hatao mi fâfâc‐jopaha opâo fisinʒepieŋ;
no Israe mamac ecnehuc jahape
Eferaim e mârâc ŋokâ‐nane jukac hâcne.

10 “Ŋicne ŋicne ŋoŋeWofuŋ nore dâŋmananiŋ,
erâ nucne nucne taicko forakac ira musaweniŋ:

‘Israe bâtâtiec‐jopapo no ro nusec erâ
lama soŋaŋzi lamafâcne soŋaŋ‐jopaekac
irec sâc hone maiŋ ejarepemu.’

11Wofuŋ no Jakobo firuepo,
ehuc tâpiri‐ticne sirickehuc jukac
ere meonec batarapo hâcne.

12 Jaŋe fisirâ Zioŋ tikio ʒeri gae heniŋmu,
ehuc Wofuŋ noraonec taha wiac kecʒiŋuctemana ʒiziweniŋmu:

Padi jacgoŋ, waiŋ, wokemaŋ, lama motecne â bulimakao;
eme juju‐jeŋic i hoezi jufu gie bâgunuckeekac
irec sâc ehame nânâ opâremocwâcmi hâmoniŋmu.

13 Iŋuc fuame ŋokac ʒeŋoŋ jaŋe gae wohuc bubiaŋ mananiŋmu,
erâ ŋic socɋâri â ŋicqizec jaŋe ʒeri eniŋmu.

No ki mamakuc‐jeŋic hetikiepe ʒeri fuazejec,
â bâmiriŋ‐jopahuc busâqoc irec okacne bubiaŋ qajarepemu.

14No taha bapa mâriri tahac‐jopape
bubiaŋ faio junʒepieŋ,

â ŋicfâc‐nane jauŋ bacjopape gapec‐jopazejec.
Wofuŋ nore dâŋ iŋuc.”
Rahezi ɋiefâcne jaŋere kiokac

15Wofuŋzi kecʒiŋucmukac:
“Rama haeo ojowa, ki uu â mu mamakuc sâko fuakac.

Rahezi ɋiefâcne jaŋere kiokac;
ɋiefâcne jaŋere erâ bâmiriŋkeniŋte eipieŋgopieŋ,

wiac omae‐fârembiŋte hâcne.”
16Wofuŋzi kecʒiŋucmukac:
“Go ojowa â ki uu behetec ʒâŋeucge kereŋkezejec;

manakic, ʒâic giegere furine i fokac,
Wofuŋ nore dâŋ iŋuc.

Jaŋe râsi jaŋeremâreŋkonec risie wareniŋmu.
17Ɋâricfâcge jaŋe juju biaŋne fua‐jareocmu,

â ŋokâfâcge jaŋemame sâko hae‐jeŋickomocwâc risieniŋmu hâcne.
Wofuŋ nore dâŋ iŋuc.

18No Eferaimzi mu mamakuc ehuc mume manapo,
‘Go bâtiŋnumeŋ, eme no bulimakao râŋgeŋne iŋucne

bâbâtiŋte fuŋnemanapo.
Go Wofuŋ Anutu‐nane jukicte risiepemurâ

mana‐naretec maŋnane bârisiezepac.
19No go behecgurâ busâqocmanapo,

ehuc fuŋne‐nane mana tararâ mimiehuc amec‐nane bofackepo.
No qurutuarâ maŋnane omaekac,

no socɋâri juhuc wiac miminehec bâfuapo
irec okacne fua‐narekac hâcne.’

20 Eferaim e ŋokâ biaŋ‐nane
â joroc‐nane mi jukac me?

No râsi ecnehuc dâŋticnemuekopac sâc
sifu ere mocwâcmanasuekopac hâcne;

irec maŋnanezi ere ecneekac,
no busâqocmanacnezore enarekac.
Wofuŋ nore dâŋ iŋuc.
Israe ŋic jaŋe risiepie Anutuzi jambuŋ‐jopaocmu

21 “Go qânâzima âkendâŋnehuc hatare wiac gâcne râe razemec,
ehuc hata rameŋ i hone dendeŋnec!

Israe ŋokac ʒeŋoŋ go risiec,
hae wiacge ŋerakac ira risie warezemec!

22 Israe ŋokac ʒeŋoŋ, go râpecnumeŋzi
wemocte maŋjahec boc ekomec?

Manakic, Wofuŋ no mâreŋkomâsi ɋâricnemoc bâfuapemu,
ine ʒiŋuc: Ŋokaczi ŋic ŋezickehuc juocmu.”

23 Anutu Tâpiri Ɋuŋɋasaŋ Wofuŋ, Israere Anutu e kecʒiŋuc mukac: “No
kâpâcwâruonecbatarac‐jopapemudameŋ ira Judamâreŋko â hae sâko‐ticne
ŋerakacko dâŋ ʒiŋucmocwâcmuniŋmu:
‘O tiŋnere ŋeŋe hae â tiri tiki,

Wofuŋzi jambuŋguzejec!’
24 Eme Juda hae sâko‐ticne sasawa jaŋe irec maŋnao jufârenʒepieŋ,
hesarac ŋic â lama bulimakao bajuhucmâreŋ râreckeeŋgopieŋ jaŋemâmâc.
25 No hâcne rokawekicne jaŋe gumeqiŋ‐ jopapemu â betaŋkekicne jaŋe
bâgunuc‐jopape âkemâteŋ‐jopa‐fârezejec.”

26 Iŋuc nazahame guŋkonec ɋârerâ ʒâŋe fitâcnepo, ehuc guŋte aŋac
manapo.

Ʒâʒâfic ɋâricnere dâŋ
27 Wofuŋte dâŋ kecʒiŋuc fokac: “Manakic, dameŋ moc maickeocmu ira

Israe kikefuŋ â Juda kikefuŋ jambuŋ‐jopape ŋicmecne qowimecne ukichec
erâ fua sawec enʒepieŋ. 28 Eme qâfiec‐jopazore â heropiec‐ jopazore â
sipiric‐ jopazore â bâsirowec‐jopazore erâ bâʒâic‐jopazore ruc bajarehuc
jupo irec sâc jaha heɋârec‐jopazore â sarac‐jopazore hone soŋaŋ ejarehuc
jupemu, Wofuŋ nore dâŋ iŋuc. 29Dameŋ ira ʒiŋucmocwâcmi muniŋmu:
‘Mimiŋne jaŋe waiŋ hândâŋ ʒaʒacne nâjumbieŋte

ɋâricfâc‐jeŋic jaŋeremicsiec ariweekac.’
30 Aricne, ŋic sasawa jaŋe jaŋacne kiŋte erâ hâmoniŋmu, â waiŋ hândâŋ
ʒaʒacne nâniŋmu sâcmicsiec‐jeŋic ariweocmu.”

31Wofuŋ e kecʒiŋucmukac: “Manaŋgopieŋ, dameŋ moc maickeocmu ira
noni Israe kikefuŋ â Juda kikefuŋ jaŋehec ʒâʒâfic ɋâricne moc bâfuapemu.

32 No mârâc jaha mimiŋnefâc‐jeŋic Aigita mâreŋkonec jowac‐jopapemurâ
mejeŋicko rohuc jaŋehec ʒâʒâfic epo, ʒâʒâfic iŋucne mâcne. Ʒâʒâfic i
rujeŋic no juipiehape sifu mana suacnuhuc bâtâcnembiŋ, Wofuŋ nore dâŋ
iŋuc. 33 Eme dameŋ mukicne i maickeme Israe kikefuŋ jaŋehec ʒâʒâfic
epemu ine kecʒiŋuc: No sâcmutâc dâŋnane maŋjeŋicko râepe huocmu,
erâ buhândâŋ‐jeŋicko qâreŋkepe foocmu, eme no Anutu‐ jeŋic jupemu, â
jaŋe kikefuŋfâc‐nane juniŋmu. Wofuŋ nore dâŋ iŋuc. 34 Eme ŋic moczi
moc âgofâcne me qomâfâcne jaŋehec ʒiŋuc muhuc qaqazu gie mocwâc mi
baniŋmu: ‘Wofuŋte fuŋne mananiŋ!’ Mâcne, jaŋe wahakicnezi mecne fe-
kicnezimecnemâmâcmanacnu‐fâreniŋmu. Fuŋne ʒiŋuctemanacnuniŋmu:
No kiŋjeŋic behe‐jarepemu, ehuc sindaŋ‐jeŋictemocwâcmi manasupemu.
Wofuŋ nore dâŋ iŋuc.”
35 Ʒoaŋzi ʒoaŋ sâc tamaeocte muekac,

â mosa bâpiŋ ŋafe sâc tamaeniŋtemutâcne‐jareekac,
â hâweczi qiriŋ qame siri‐ticne fânâŋkeoctemuekac

ʒâŋe‐ticne Anutu Tâpiri Ɋuŋɋasaŋ Wofuŋ
eki hâcne ʒiŋucmukac:

36 “Mumutâc sanaŋ i hâcne nore maio moc arictac eocmuo
ine Israere ɋâricfâc jaŋe nore maio ŋicgurumoc buc erâ juju

i iŋuc jaha arictac jâmbâŋ eocmu.
Wofuŋ nore dâŋ iŋuc.”

37Wofuŋzi ʒiŋucmukac:
“Faic sambâŋte sâc bapane fome muzac

me mâreŋte hobeteŋne duŋ ira fokac
i mana gufuc eene ezac ine no Israe ɋâricfâcne

jaŋe wiac ewefuhuc jumbiŋ irec erâ wâc behec‐jopa‐fârezapo.
Wofuŋ nore dâŋ iŋuc.”

38 Wofuŋzi ʒiŋuc mukac: “Manaŋgopieŋ, dameŋ moc maickeocmu
ira Wofuŋ nore hae sâko i Hananele ere fic hâŋ bafekicne irecnec
fuŋkerâ heɋâre ware raku Tuturuŋ Motâc sâko domakac ira bataraniŋmu.
39-40 Ehame sâc meda ine ʒuhuckerâ râepie dândâŋne raku Garebe tikio
fisizejec, erâ ira ŋehasickerâ Goaopec razejec. Eme ŋic qâŋɋâŋ â ʒafe
wâneŋ â haemâreŋ forakuKidoroŋ opâomickekac erâ ʒoaŋwewefunaopec
Becâsic Motâc irec tuturuŋko tarakac i sasawa Wofuŋ nore biŋe ehuc tiri
fozejec. Eme sisipiric me ima bapa i ira mocwâcmi fua‐jâmbâŋkezejec.”

32
Jeremia e Anatoti haeo mâreŋ moc furine bawec

1 Juda ŋicwofuŋ Zedekia e ŋicwofuŋ juha jara 10 ewec, â Nebukaneza
e ŋicwofuŋ juha jara 18 eme Wofuŋtaonec dâŋ Jeremiarao fuawec ʒine
hâcne. 2 Dameŋ ira Babe ŋicwofuŋ momorifâc‐ticne jaŋe Jerusalem hae
somâ bambiŋ, ehame Jeremia e Juda ŋicwofuŋte hae ʒoŋao momori jaŋe
soŋaŋ jumbiŋko kâpâcwâruo ŋewec. 3 Juda ŋicwofuŋ Zedekia eki ʒiŋuc
muhuc kâpâcwâru barâ ira râeme ŋewec hâcne: “Go wemocte findaŋdâŋ
ʒiŋuc mumeŋ: ‘Wofuŋzi mukac: Manaŋgopieŋ, no hae ʒi Babe ŋicwofuŋ
ere meo râepe rauckezejec. 4 Eme Juda ŋicwofuŋ e Kaldea jaŋe sâcne mi

wise‐jareocmu, aricne, e Babe ŋicwofuŋ ere meo râepe fejâmbâŋkeocmu,
eme jahe nazaŋ gazaŋ ehuc hohone ezepirec. 5 Eme e Zedekia Babe haeo
baraocmu, ira juhame iqickezepac. Ŋoŋe Kaldea ŋic jaŋehec ʒika qahuc
sâcnemi sasaŋkeniŋmu. Wofuŋ nore dâŋ iŋuc.’ ”

6 Eme Jeremiazi muwec: “Wofuŋte dâŋ norao ʒiŋuc fuawec: 7Manakic,
mamac wârâŋge Salum ere ŋokâ Hanamelezi gorao fisirâ muocmu, ‘Go
mâreŋ‐naneAnatoti haeo fokac i furine bac; gore ʒâŋebâbâni fokacte furine
bacmurâ sâcmutâczimana‐garekac.’ 8EmeWofuŋzimuwec irec sâcko fuarâ
mamac wârâŋ‐nanere ŋokâ Hanamele e momori jaŋere hae ʒoŋao fisirâ
nazawec: ‘Benjamiŋ mâreŋko Anatoti hae ira mâreŋ‐nane fokac i furine
bac; goki hâcne furine barâ rauckecmurâ sâmutâczi mana‐garekac; gore
biŋe eocte furine bac me!’ Iŋuc mume mana tarapo: Wofuŋte dâŋ ine
hâcne.

9 “Eme no mamac wârâŋ‐nanere ŋokâ Hanamele eraonec Anatoti haeo
mâreŋ fowec i rorâ furine siliwamoneŋ 17 râcnepo. 10Ehuc furi bapare pa-
pia qâreŋkerâ maqâreŋ râerâ ŋic gâcne ejarepe honehapie moneŋ i woserâ
râcnepo. 11 Izi ine furi bapare papia basanaŋkekicne â mi basanaŋkekicne
i mâmâc rocjofapo. 12 Erâ mamac wârâŋ‐nanere ŋokâ Hanamele ere maio
mecne â papiao ʒâŋe‐jeŋic râembiŋ ŋic i jaŋere maio mecne, erâ Judaŋic
gâcne momori jaŋere sacmaŋko ŋefârembiŋ jaŋere maio mâmâc Masejare
ŋosa, Neriare ŋokâ Baruku e hâcne râcnepo. 13 Ehuc mai‐jeŋicko domahuc
Baruku ʒiŋuc mutâcnecnepo: 14 ‘Anutu Tâpiri Ɋuŋɋasaŋ Wofuŋ, Israere
Anutu e ʒiŋuc mukac: Go papia ʒi, furi bapare papia basanaŋkekicne â
mi basanaŋkekicne i rorâ hapec mocko râetec hurâ dameŋ ʒora fozejec.
15 Anutu Tâpiri Ɋuŋɋasaŋ Wofuŋ, Israere Anutu e ʒiŋuc mukac hâcne: Fic
mecne, mâreŋ mecne, waiŋ gie mecne i mâreŋ ʒira mocwâc furine bahuc
juzo.’ ”

Jeremiazi numuwec
16 Eme furi bapare papia i Neriare ŋokâ Baruku râcnerâ Wofuŋtao ʒiŋuc

muhuc numupo: 17 “O Wofuŋ Anutu, sambâŋ â mâreŋ i goki hâcne tâpiri
sâkogezi âmesanaŋgezibâfuac‐jofameŋ. Gowiacmoc ezomurâmi eipiekic.
18 Go ŋic tauseŋne tauseŋne maŋzi ʒâfic‐jopahuc juekic, â mamac jaŋere
kiŋtofa i ɋâricfâc‐jeŋic jaŋere faio gurucke rahuc juekic. O Anutu sâko tâpiri
rune, go Anutu Tâpiri Ɋuŋɋasaŋ Wofuŋ, ʒâŋege iŋuc hâcne. 19 Mamana
birige kâcɋene sâko â eebapage i tâpirinehec, ʒâŋegezi ŋic ʒeŋgoma hata‐
jeŋic honeekic, ehuc ŋicne ŋicne ru sâc hata raeŋgopieŋ irec sâcko okacne
bazu‐jareekic. 20 Go Aigita mâreŋko mâsi â wiac ʒâŋe furu bahuc jumeŋ,
erâ Israe â ŋic gâcne jaŋerao dameŋ ʒiŋuczia bahuc juekic jaha; ehuc ʒâŋe
biŋege bâfuameŋ i miŋecgac tâtâc fokac wâc. 21 Go Israe ŋicfâcge jaŋe
Aigita mâreŋkonecmâsi â wiac ʒâŋe furu bahuc tâpiri â mesanaŋge sicnerâ
wiac hâhâwicne sâko bâfuahuc jowac‐jopatec wahambiŋ. 22 Ehame mâreŋ
ʒi mimiŋnefâc‐jeŋic jarecmurâ mupaŋkemeŋ i hâcne jaremeŋ; mâreŋ
moc susu â baŋac fusucmarâ qâmbâriŋkeekac hâcne. 23 Eme jaŋe raʒirâ
rauckehuc gore dâŋ mana rereŋ mi ejumbieŋ, â sâcmutâc dâŋgere sâcko
wâc mi jujumbieŋ, erâ goki wiac eniŋte mutâcne‐jaremeŋ i qatara‐ fâre
jumbieŋ jaha; iŋuc epie mutec ʒârâ hâriŋ sasawa ʒi fai‐jeŋicko fewec hâcne.
24Manakic, hae roniŋte somâre ʒae i âke suepie biac hae sacmaŋfuŋkoware
ŋekac, ehame ʒika â nânâ babasa â huc hâmoc fokacte hae i biac somâ bapa

Kaldea ŋic jaŋere meo feocmu. Goki dâŋ mumeŋ i fâricnehec ewec hâcne,
go gahac honekic i! 25 O Wofuŋ Anutu, go ine hae i Kaldea ŋic jaŋere meo
fezo eha sifu ʒiŋuc nazameŋ: ‘Go ŋic gâcne rocjopatec honehapie mâreŋ
moneŋzi furine bazemec.’ ”

Wofuŋzi Jeremia dâŋ bâtikiecnewec
26 Eme Wofuŋte dâŋ Jeremiarao kecʒiŋuc fuawec: 27 “Manakic, Wofuŋ

noni hâcne wiac jujune sasawa irec Anutu, no wiac mocte moc mi
eipiepemu. 28 Irec no hae ʒi Kaldea ŋic jaŋere meo, â Babe ŋicwofuŋ
Nebukaneza ere meo râepe ro rauc ezejec. 29 Kaldea ŋic jaŋe hae ʒi somâ
baeŋgopieŋzi maŋnao wefurâ turuŋkepie ʒazejec, erâ bâiŋnuniŋte ficbupu
gâcne wâwâneŋ bakicne irec faio Baali nemu hosâc âsu rikecne jumbieŋ
â waiŋ wiac nemu gâcne jaŋere taha muhuc hoŋke‐jare jumbieŋ fic i
mâmâc ʒazejec. 30 Israe ŋic â Judaŋic jaŋe ɋie‐jeŋickonecteaŋ wiac hone
aŋac mi ecneekopac i hâcne ejumbieŋ; Israe ŋic jaŋe hâcne dameŋ sâc
eebapa‐jeŋiczi bâiŋnuhuc jumbiŋ, Wofuŋ nore dâŋ iŋuc. 31Hae ʒi bambiŋ
dameŋ ira rune jaŋe fuŋkerâ bâiŋnuhuc juwefukuhapie kimbeŋ â aaric
mana‐jarehuc jupozi jukopac, irec hae i ʒâŋe mai‐naneonec bârâriepemu.
32 I Israe ŋic â Judaŋic jaŋe jaŋac mecne, ŋicwofuŋfâc‐jeŋic mecne, fe-
kicnefâc‐jeŋic mecne, taha bapa â porofetefâc‐jeŋic mecne, Juda mâreŋ
rune mecne, erâ Jerusalem ŋecjucfâcticne mecne, jaŋe mâmâc bâiŋnuhuc
hehesic bâfua‐fârembiŋte iŋuc epemu. 33 Jaŋe maicnurâ mâcne, râpecnurâ
domambiŋ, ehuc dameŋ sâc dâŋ jaza qazuc ehuc jupo i sifu mi manambiŋ
â bâbâtiŋte takic‐jopawec wâc. 34 Jaŋe nemuɋâŋfâc‐jeŋicmamakâcne i ine
taha ufuŋ nore ʒâŋe fokac i gâc hecneniŋte ira baferâ âkendâŋ‐jopambiŋ.
35 Jaŋe naru motecfâc‐jeŋic Moleke nemu ere biŋe qahuc rikec‐jopaniŋte
Beŋ‐Hinom wâneŋko Baali nemu ere bâzi ririke toma bambiŋ. No ine wiac
iŋucne moc mi mutâcne‐jarepo â jaŋe wiac mamakâcne iŋucne ehuc Juda
eatuckepie sâqocne baocte moc mi manasupo.

36 “ ‘Hae ʒi ʒika â roroc â huc hâmoczi qakume Babe ŋicwofuŋ ere
meo feocmu’, ŋoŋe iŋuc mueŋgopieŋ, Wofuŋ Israere Anutu noni ine hae
irec dâŋ ʒiŋuc mukopac: 37 Manakic, no aaric â kimbeŋ â mamana
sâqoc mâretec mana‐jarehuc mâreŋ sâc bâtâtiec‐jopapo irecnec mocwâc
ro nusec ejarerâ jowac‐jopape hae mâreŋ ʒira risierâ wamao junʒepieŋ.
38 Eme jaŋe ŋicfâc‐nane juhapie no Anutu‐jeŋic juzepac. 39 Eme no maŋ
mamana mocjaha â juju hata mocjaha tahac‐ jopape dameŋ sâc no araŋ
banarehuc junʒepieŋ, i jaŋe jaŋacne â ɋâricfâc‐jeŋic juhâc qâhâmoniŋte
iŋuc ejarepemu. 40 Erâ no jaŋehec ʒâʒâfic fofo sanaŋ epemu, ehuc
ehâmo‐jarepemurâmocmi râpec‐jopazepac, â no araŋ babanare irec fuŋne
qazu‐jarepe jaŋe maŋzi manahuc no wâc mi râpecnunʒepieŋ. 41 Aricne,
no hone aŋac ejarehuc ehâmo‐jarepemu, ehuc maŋ â qâqâtâc‐nane jaŋerao
furu jaha râepe foha mâreŋ ʒira jâmbomacko sarac‐jopapemu.”

42Wofuŋ e ʒiŋucmukac hâcne: “No ŋicguru ʒi jaŋere faio ʒârâ hâriŋ sâko
hâcne râepe fewec, iŋuc jaha wiac biaŋne mupaŋke‐jarekopac sâc i tahac‐
jopa‐fârepemu. 43Ememâreŋte fuŋne ʒiŋucmueŋgopieŋ, ŋic â qowi tâmiric
tuhutac fokac, erâ Kaldea ŋic jaŋere meo fewec, ira hâcne mâreŋ mocwâc
furine bazo. 44 Moneŋzi mâreŋ furine baniŋmu, ehuc furi bapare papia
qâreŋkerâ ŋic gâcne ejarepie ware honehapie basanaŋkeniŋmu. Benjamiŋ
mâreŋko â Jerusalem rârec rârec â Juda hae ŋerakac â tiki mâreŋ âwâneŋko

â Negebemâreŋko hae ŋerakac ira iŋuc hâcne eniŋmu; no busâqoc faio juju‐
jeŋic i hetikiepe bubiaŋ faio juju‐jeŋic fuaocmu irec. Wofuŋ nore dâŋ iŋuc.”

33
Anutu e Jerusalem hae heɋârememâririhec eocmu

1 Eme Jeremia e momori jaŋere sacmaŋko niŋgiŋko jaha juhame Wo-
fuŋtaonec dâŋmocwâc fuacneme arec jajahec ewec, ine kecʒiŋuc: 2 “Wiacte
wiac bâfua‐fâreekac â fua taniŋkeoctemanatâc qâtâc eekac, ʒâŋeneWofuŋ,
eki hâcne ʒiŋuc mukac: 3 Go wira basac enaretec micgao ropemu, ehuc
wiac qeŋ bipinehec â qame hukicne, goki kâuc baekic i hâcne gaza gowatuc
epemu. 4 Hae kecʒirec fic â Juda ŋicwofuŋ jaŋere fic â somâre ʒae
wiac ima qahuc râsi sanaŋke‐jarenʒepeneŋ muhuc heropiembiŋ, fic irec
Wofuŋ Israere Anutu no ʒiŋuc mukopac: 5 No hehesic‐ jeŋic sasawa irec
erâ hae ʒi ʒâŋe mai‐nane bâsoŋkecnehuc aaricko â kimbeŋko jopapo ŋic
i jaŋere qâŋɋâŋ i Kaldea ŋic jaŋe ware ʒika qahuc fic i hefuseniŋmu.
6 Manakic, no hae i heɋârerâ bâpiaŋkepemu, ehuc rune jaŋe wama fofo
dunduŋ â fofo sanaŋ bâfua‐jarepemu. 7 Erâ Juda â Israe ŋic busâqoc
faio juju‐ jeŋic i hetikiepe bubiaŋ faio juju‐ jeŋic fua‐ jareocmu, ehame
bâpiaŋ‐ jopapemu. 8 Jaŋe sâqocne bahuc bunaneo bambiŋ irec kiŋ
bârâriehuc baɋaɋac‐jopapemu, â sindaŋ ehuc râpecnumbiŋ irec kiŋ bahac
i bâtâmire‐jare‐ fârepemu. 9 Eme Jerusalem hae i wiac biaŋne sasawa
ecnepe mâreŋko ŋicne ŋicne mananiŋmu sâc jaŋere maio mumuteŋ‐nane
â aŋac‐nane â ʒeri‐nane â ʒâŋe rara biaŋ‐nane ezejec. Eme wiac biaŋne â
wama bâfuacne‐fârepe honerâ bipic tatara ejareha ɋarac ɋarac qanʒepieŋ.”

10 Wofuŋzi kecʒiŋuc mukac: “Hae mâreŋ ʒira, ŋoŋe ŋic â qowi tâmiric
tuhutac fokac ira wiac kecʒiŋucte fânâŋ mocwâc fuame mananʒepieŋ:
11 Aŋac ʒeri â daŋge bubiaŋ â ŋic ŋokac biŋe qaqac eejare; erâ Wofuŋte
ufuŋko daŋge taha bafehuc hahaŋne barâ ʒiŋucmuniŋmu, jaŋere ʒeri fânâŋ
mâmâc:
‘Anutu Tâpiri Ɋuŋɋasaŋ Wofuŋ e mumbiaŋkeniŋ!

Wofuŋ e uruc jauŋ‐ticnehec hâcne,
â aki anonoc‐ticne fofo sanaŋ foocmu!’

No mâreŋ ʒira busâqoc faio juju fokac i hetikiepe mârâc bubiaŋ faio juju
fowec irec sâc fuarâ fozejec, Wofuŋ nore dâŋ iŋuc.”

12 Anutu Tâpiri Ɋuŋɋasaŋ Wofuŋ e ʒiŋuc mukac: “Mâreŋ ʒi ŋic â
qowi tâmiric tuhutac fokac erâ hae‐ticne ŋerakac ira mâreŋ kecɋaŋnehec
mocwâc fuazejec, eme lama soŋaŋ jaŋe ira lamafâc‐jeŋic ejarepie waha
fomananʒepieŋ. 13 Tiki mâreŋko me wâneŋko me Negebe mâreŋko me
Benjamiŋmâreŋkome Jerusalem rârec rârecme Judamâreŋko hae ŋerakac
ira lama wosec‐jopaekaczi soŋaŋ‐jopahame mocwâc sicne fotâc enʒepieŋ.
Wofuŋ nore dâŋ iŋuc.”

Dawidi oso gitecnere findaŋdâŋ
14Wofuŋzi kecʒiŋucmukac: “Manakic, dameŋmocmaickeocmu ira Israe

â Juda kikefuŋ jaŋere mumupaŋ dâŋbiaŋ mupo i fârio qaocmu. 15 Ehame
ʒoaŋ dameŋ ira mupe Dawidire oso gitecne tiŋne moc fuazejec, eme eki
hâcne mâreŋko gie‐ ticne mumutiŋ dâŋ â tiŋnere sâcko bahuc juzejec.
16Dameŋ ira Juda bafickezo â Jerusalemko wama foocmu, ehame hae irec
ʒâŋe ʒiŋucmuniŋmu: ‘Wofuŋ e tiŋne‐nâŋec.’ ”

17Wofuŋ e kecʒiŋucmukac hâcne: “Israe kikefuŋte eri ŋeŋeo ŋic babasa
i Dawidirao mi fuazejec. 18 Eme ŋic moc dameŋ sâc nore maio qowi bâzi
rikeocte me taha bâzi rikeme hosâc‐ticne feocte me bâzire qowi qa hezuc
eocte ŋic babasa i Lewire taha bapafâc jaŋeraomi fuazejec.”

19 Eme Wofuŋte dâŋ Jeremiarao ʒiŋuc fuawec: 20 “Wofuŋzi kecʒiŋuc
mukac: No ŋafe â ʒoaŋ jahehec ʒâʒâfic epo i ŋoŋe sâcne hetâcnepie
ŋafe furec sâckoa mocwâc mi eocmuo 21 ine kiŋaŋŋic‐nane Dawidi ehec
ʒâʒâfic epo i iŋuc jaha sâcne hetâcnezo, eme ŋokâ‐ ticne moc mi fuarâ
eri ŋeŋe‐ticnao ŋicwofuŋ ŋeocmu, â Lewi guruonec taha bapa, kiŋaŋ
qaqafâc‐nane jaŋehec ʒâʒâfic epo i wâc sâcne hetâcnezo. 22 Sambâŋko
bâpiŋ ŋerakac i sâcnemi wowosene â hâwecmeckomoŋgeŋ forakac i fiahuc
sâcticne sâcne mi mamanane, eme no kiŋaŋŋic‐nane Dawidire ɋâricfâc â
Lewire guruonec nore kiŋaŋ qahuc juniŋmu jaŋe basawec‐jopape irec sâc
jaha enʒepieŋ.”

23Wofuŋte dâŋ Jeremiarao kecʒiŋuc fuawec: 24 “Ŋic keci jaŋe dâŋmuhuc
jueŋgopieŋ i moc hone manac ekomec me? Ine ʒiŋuc: ‘Wofuŋ e ŋicguru
jajahec bâwosâec‐jofawec i hâcne hone suŋgiŋ ejactekac.’ Jaŋe iŋucmuhuc
ŋicfâc‐nane qaisoc‐ jopaeŋgopieŋ, ehuc jaŋere manapie ŋicguru moc buc
mocwâc mi juŋgopieŋ ekac. 25 Irec Wofuŋ no ʒiŋuc mukopac: No ŋafe â
ʒoaŋ jahehec ʒâʒâfic epo, erâ sambâŋ â mâreŋ jahere sâcmutâc râepo i moc
behepe omaeocmuo 26 ine Jakobo â kiŋaŋŋic‐nane Dawidi jahere ɋâricfâc
jaŋewâchone suŋgiŋ ejarepemu. Erâ jaŋere guruonec Abrahamâ Isaka erâ
Jakobo ɋâricfâc‐jeŋic jaŋere ŋicwofuŋ mocwâc mi rowosâec‐jopapemu. No
busâqoc faio juju‐jeŋic i hetikiepe bubiaŋ faio juju fua‐jareme aki anonoc
ejarepemu hâcne.”

34
Jeremiazi Zedekia uŋdâŋ âzâcnekac

1 Babe ŋicwofuŋ Nebukaneza e momori gurufâc‐ticne ʒeŋgoma â mâreŋ
sâc ŋicguru eremeo jufârembiŋ erâ ŋicguru gâcne sasawa jaŋehec Jerusalem
â hae piticfâc‐ticne furu jaha somâc‐jopambiŋ dameŋ ira Wofuŋtaonec
dâŋ Jeremiarao fuawec i kecʒiŋuc: 2 “Wofuŋ Israere Anutu e ʒiŋuc
mukac: Go ra Juda ŋicwofuŋ Zedekia e dâŋ âzâcnerâ muc, Wofuŋzi ʒiŋuc
mukac: ‘Manakic, no hae ʒi Babe ŋicwofuŋ ere meo râepe feme turuŋkeme
ʒazejec. 3 Ehame go ere meonec waharâ sâcne mi wisecmu, aricne, jaŋe
rojâmbâŋgurâ ere meo râecgupie fecmu, eme Babe ŋicwofuŋ ehec ʒâŋezi
hohonec enicmu â miczi dâŋ nazaŋ gazaŋ enicmu, erâ irec faicnao Babe
haeo razemec.’ 4 Juda ŋicwofuŋ Zedekia go ineWofuŋte dâŋmanac! Wofuŋ
e gore ʒiŋuc mukac: ‘Go ʒikare nânâ mi ecmu. 5 Go wamao hâmozemec.
Eme apa ŋosafâcge go mi fuarâ juhaŋtecmârâc jaha ŋicwofuŋ juwefumbiŋ
jaŋe hâmopie hosâc âsu rike‐ jare jumbieŋ iŋuc jaha go rike‐garerâ gore
ʒiŋucmuhucmakuc baniŋmu: “Jai, bomboŋ‐nâŋec!” ’ No iŋuc eniŋtemupo
hâcne. Wofuŋ nore dâŋ iŋuc.”

6 Eme porofete Jeremia e dâŋ i sasawa Juda ŋicwofuŋ Zedekia Jerusalem
haeo âzâcne‐fârewec. 7 I Babe ŋicwofuŋ ere momorifâc jaŋe Jerusalem
hae â Juda mâreŋte hae nâfocne ŋepic, Lakisa â Aʒeka hâcne biac somâ
bacjofahapie iŋuc ewec; Judare hae basanaŋkekicne jaŋeraonec hae i jahe
hâcne nâfocne ŋepic.

Kiŋaŋ qaqa jujure dâŋ
8 Ŋicwofuŋ Zekedia e kiŋaŋ qaqa rambaŋko rârâec‐jopa irec dâŋ moc

mufua‐ jareocte Jerusalem hae rune ʒeŋgoma jaŋehec ʒâʒâfic ewec; eme
faicnao Wofuŋtaonec dâŋ Jeremiarao fuawec irec binaŋ ʒi. 9 Ʒiŋuc fuaocte
ʒâʒâfic embiŋ: Ŋic sasawa jaŋe Hebiraio kiŋaŋŋic ŋokacfâc‐jeŋic firuec‐
jopanʒepieŋ, ehame Judaŋic moczi Judaŋic qomâ‐ticne mocwâc ecneme
kiŋaŋ qaqa‐ticne mi juzejec. 10 Eme ŋic fekicne mecne wahakicne mecne
ʒâʒâfic embiŋ jaŋe sasawa dâŋ i mana rereŋ embiŋ, ehuc kiŋaŋŋic
ŋokacfâc‐jeŋic jaŋemocwâcmi bacjopapie jujareniŋtefiruec‐jopambiŋ; ine
hâcne jaŋe dâŋ mana rereŋ ehuc rambaŋ juniŋte firuec‐jopambiŋ. 11 Juku
ʒâhec ine maŋjeŋic risieme kiŋaŋŋic ŋokac firuec‐jopambiŋ jaŋe mocwâc
rocjoparâ bawahac‐jopahuc kiŋaŋ qaqa bacjopambiŋ.

12 Iŋuc epie Wofuŋte dâŋ Jeremiarao kecʒiŋuc fuawec: 13 “Wofuŋ Israere
Anutu e ʒiŋucmukac: Nomimiŋnefâc‐ŋeŋicAigitamâreŋkonec, kiŋaŋ qaqa
jumbiŋkonec hâcne batarac‐ joparâ kecʒiŋuc muhuc jaŋehec ʒâʒâfic epo,
14 ‘Ŋoŋeraonec moczi Hebiraio qomâ‐ticne furine bame kiŋaŋ qaqa‐ticne
jukume jara 7‐ko firuezejec; e jara 6 sawa kiŋaŋ qaŋareme firuepie rambaŋ
juzejec hâcne.’ Mimiŋnefâc‐ŋeŋic jaŋe ine dâŋnanemana rereŋ mi embiŋ,
â dâŋnanere hazec‐jeŋic wâc mi râembiŋ. 15 Ŋoŋe ine maŋŋeŋic bârisierâ
nore maio wiac tiŋkeekac i ehuc ŋic kiŋaŋ qaqahec sasawazi qomâfâc‐jeŋic
firuec‐jopaniŋte dâŋne mumbiŋ. Ehuc nore ʒâŋe fokac fic ira mai‐naneo
ʒâʒâfic embiŋ. 16 Ʒi ine maŋŋeŋic risieme ru sâc kiŋaŋŋic ŋokacfâc‐ŋeŋic
rambaŋko juniŋte ejareme sâc firuec‐jopakicne jaŋe kiŋaŋ qaqa mocwâc
bacjopaniŋte ʒoɋac erâ rocjopahuc ʒâŋe‐nane bâsâqorembiŋ. 17 IrecWofuŋ
no ʒiŋuc mukopac: Ŋoŋe dâŋnane mana rereŋ mi embiŋ, ehuc ru sâc
qomâfâc‐ŋeŋic rambaŋko juju i mi bâfua‐jarembiŋte noni rambaŋ fuŋmoc
mupe fua‐ ŋarezejec; ine ʒika â huc hâmoc erâ roroczi ŋoŋerao niŋgiŋ
tâmiric gie bazejec, Wofuŋ nore dâŋ iŋuc. Eme mupe mâreŋko ŋicne ŋicne
jaŋe honec‐ŋoparâ bipic tatara ejarezejec.

18 “Â ʒâʒâfic‐nane hetâcnembiŋ erâ nore maio ʒâʒâfic embiŋ irec dâŋ
mana rereŋ wâc mi embiŋ jaŋe bulimakao motecne hefâuckepie dâkâne
jajahec eha ŋondeŋ‐ jeŋicko fotâcnembiŋ irec sâc ejarepemu. 19 Ehuc
Juda fekicnefâc‐ticne â Jerusalemte fekicnefâc, â ŋicwofuŋte soŋaŋ sâko,
â taha bapa erâ mâreŋ irec ŋic ŋokac omane bulimakao hefâuckekicne
irec ŋondeŋnao fotâcnembiŋ 20 jaŋe hâcne râsifâc‐jeŋic â juju‐jeŋic sipirick-
eniŋtemuŋgopieŋ jaŋeremeo râec‐jopape fenʒepieŋ, eme qâŋɋâŋfâc‐jeŋic i
sawawipe â kâte qowi jaŋere nânâ enʒepieŋ. 21Eme Juda ŋicwofuŋ Zedekia
â fekicnefâc‐ticne jaŋe iŋuc jaha râsifâc‐jeŋic â juju‐ jeŋic sipirickeniŋte
muŋgopieŋ jaŋeremeo râec‐jopapemu, Babe ŋicwofuŋmomorifâc‐ticne be-
hec‐joparâ rambiŋ jaŋeremeo hâcne. 22Manakic, no dâŋmutâcne‐jarehuc
ejarepe hae ʒira risienʒepieŋ; eme ʒika qaku ro rauc ehuc turuŋkepie
ʒazejec. Ehame Judare hae ŋerakac i ima bape tuhutac fozejec. Wofuŋ nore
dâŋ iŋuc.”

35
Rekaba kikefuŋ jaŋemicrereŋ bâfuambiŋ

1 Josiare ŋokâ Jojakim e Judare ŋicwofuŋ juhame Wofuŋtaonec dâŋ
Jeremiarao fuawec i kecʒiŋuc: 2 “Go Rekaba kikefuŋ jaŋerao rarâ dâŋ

jazahuc jowac‐ jopatec Wofuŋ nore ufuŋko fic maŋne mocko fepie waiŋ
opâ gumec‐ jopazemec.” 3 Dâŋ iŋuc fua‐ nareme no Habaziniare ŋosa,
Jeremia mocte ŋokâ Jaʒania e mecne â hahac qafâcne â ŋokâfâcne mecne
erâ Rekaba kikefuŋ furu jaha jaŋemâmâc rocjopapo. 4 Rocjoparâ Wofuŋte
ufuŋko Igedalia ere ŋokâ Hanaŋ, Anuture ŋic fârine hâcne, ere motecfâc
jaŋere ficmaŋko râec‐jopapo. Ficmaŋ izi ine ŋic fekicne jaŋere ficmaŋ irec
heririŋnao â Salumte ŋokâ Maseja, motâc soŋaŋ juwec ere ficmaŋ faicnao
fowec. 5Eme Rekaba kikefuŋkonec ŋic jaŋewaiŋ râqâc fusucmakicne â kap
râe‐jarehuc jazapo: “Waiŋ opâ nâniŋ!” 6 Jaŋe ine mumbiŋ: “Nâŋewaiŋ opâ
mi nâeŋgopeneŋ, i Rekaba ŋokâ‐ticne, mamac‐nâŋec Jonadaba eki hâcne
ʒiŋuc mutâcne‐nârewecte, ‘Ŋoŋe waiŋ opâ moc mi nâhuc junʒepieŋ, ŋoŋe
mecne â ɋâricfâc‐ŋeŋic fua rahuc juniŋmu jaŋe mecne. 7 Ŋoŋe fic moc mi
banʒepieŋ, â wiac hândâŋne moc mi tienʒepieŋ, erâ waiŋ gie he sarac me
ro rauc mi enʒepieŋ wâc; ŋoŋe ine qoruc bozeo ŋec foc erahuc junʒepieŋ,
iŋuc ehuc mâreŋ jaba juŋgopieŋ ira dameŋ ʒora jufenʒepieŋ.’ 8 Eme nâŋe
mimiŋne‐nâŋec Jonadaba, Rekabare ŋokâ hâcne, e dâŋ mutâcne‐nârewec i
mana rereŋ efârembeŋ, irec nâŋe mecne ŋokac naru motecfâc‐nâŋec jaŋe
mecne waiŋ opâ moc mi nâeŋgopeneŋ. 9 Erâ fic wiac barâ maŋnao juju
fofo ee i wâc mi eeŋgopeneŋ, â waiŋ gie me nânâ gie me wiac gâcne irec
ukicne i wâc mi rauckerâ bajueŋgopeneŋ. 10 Nâŋe qoruc bozeo ŋeŋe juju
ehuc mimiŋne‐nâŋec Jonadabazi dâŋ mutâcne‐nârewec sâc i mana rereŋ
efârembeŋ hâcne. 11 Eme Babe ŋicwofuŋ Nebukaneza e mâreŋ ʒirec râsi
fisime mumbeŋ, ‘Ajoc, Kaldea momorifâc‐jeŋic â Siria momorifâc‐jeŋic
jaŋere hâhâwicte erâ Jerusalem haeo fenʒepeneŋ.’ Iŋuc murâ Jerusalem
haeo wefumbeŋ juŋgopeneŋ hâcne.”

12EmeWofuŋte dâŋ Jeremiarao ʒiŋuc fuawec: 13 “Anutu TâpiriɊuŋɋasaŋ
Wofuŋ, Israere Anutu e kecʒiŋuc mukac: Go ra Judare ŋicfâc â Jerusalem
hae rune ʒiŋuc jazac: Ŋoŋe bâbâtiŋ bâsuehuc dâŋnane mana rereŋ eniŋte
takic‐ŋopakac me? Wofuŋ nore dâŋ iŋuc. 14 Rekabare ŋokâ Jonadaba e
ɋâricfâcne jaŋe waiŋ opâ mi nâniŋte muac‐ jopawec, eme jaŋe dâŋticne
mi qatarambiŋ; ehuc waiŋ opâ moc mi nâhuc jumbiŋzi juŋgopieŋ jaha,
i mimiŋne‐jeŋic ere sâcmutâc dâŋ reŋkeniŋte. No dâŋ ʒuʒuhuc jaha
ŋazahuc jupo, ŋoŋe ine dâŋnanemimanambiŋ. 15Emeno kiŋaŋŋicfâc‐nane
sasawa, porofete hâcne mu qâmoc ʒiŋuc eŋareniŋte ʒuʒuhuc jaha ŋoŋerao
sorec‐ jopapo: ‘Ŋoŋe ru sâc maŋŋeŋic bârisierâ hata hehesic‐ ŋeŋic be-
henʒepieŋ, ehuc eebapa biaŋne bâfuarâ nemu jaŋerao qohotahuc kiŋaŋ
mi qajarenʒepieŋ; iŋuc epie ŋoŋe â mamacfâc‐ŋeŋic mâreŋ ŋarepo ira
jusanaŋkeniŋmu.’ Ŋoŋe ine hazec‐ŋeŋic râehuc dâŋnane mi manambiŋ.
16 Jâmbomac, Rekabare ŋokâ Jonadaba ere ɋâricfâc jaŋe mimiŋne‐jeŋiczi
sâcmutâc jarewec i mana rereŋ embiŋ; ŋicguru ʒi jaŋe ine nore dâŋ moc
mimanambiŋ. 17 IrecWofuŋ Anutu TâpiriɊuŋɋasaŋWofuŋ, Israere Anutu
hâcne, no kecʒiŋuc mukopac: Manaŋgopieŋ, no Judare ŋicfâc â Jerusalem
hae rune sasawa jaŋere faio ʒârâ hâriŋ feocte uŋ sawaŋ ejarepo i mupe
fârio qafâreocmu, i dâŋ jazape mi manambiŋte â wira‐jarepe okacne mi
bâtikie‐narembiŋte.”

18 Rekaba kikefuŋ jaŋe ine Jeremiazi ʒiŋuc jazawec: “Anutu Tâpiri
ɊuŋɋasaŋWofuŋ, Israere Anutu eki kecʒiŋucmukac: Ŋoŋemimiŋne‐ŋeŋic
Jonadaba ere sâcmutâc dâŋ manahuc mumutâc dâŋticne furu jaha mana

rereŋ embiŋ â dâŋ mutâcne‐ŋarewec irec sâcko jâmbâŋ wiac ebac embiŋ.
19 Irec Anutu Tâpiri Ɋuŋɋasaŋ Wofuŋ, Israere Anutu no ʒiŋuc mukopac:
Jonadaba, Rekabare ŋokâ hâcne, e dameŋ sâcŋicmocnoremaio kiŋaŋqaqa
gie baocte mi basa‐jâmbâŋkezejec.”

36
Ŋicwofuŋzi papia ʒocko rikewec

1 Josiare ŋokâ Jojakim e Judare ŋicwofuŋ jume jara 4 eha Wofuŋtaonec
dâŋ kecʒiŋuc Jeremiarao fuawec: 2 “Go papia foforiekicne moc rorâ Israere
dâŋ â Judare dâŋ erâ ŋicne ŋicne jaŋere dâŋ gazapo i qâreŋke‐fârec, ine
Josiare dameŋko fuŋkerâ gazapozi gazahuc juwefuku miŋecgac gazakopac
jaha dâŋ i hâcne. 3Eme Juda kikefuŋ jaŋe sisipiric sasawa fua‐jareocteman-
asuhuc jukopac, irec biŋe manarâ ru sâc hata‐jeŋic hehesicne beheniŋmu
mecne; iŋuc epie no kiŋ bahac‐jeŋic â sâqocne‐jeŋic bâtâmirepemu.”

4 Iŋuc âzâcneme Jeremiazi Neriare ŋokâ Baruku hefârewec, eme Wofuŋ
e dâŋ âzâcne‐fârewec i Baruku e Jeremiazi âzâcne mutâc ewec sâc papiao
qâreŋkewec. 5 Ehame Jeremiazi Baruku ʒiŋucmuhuc mutâcnecnewec: “No
Wofuŋte ufuŋko fepere aka henarekicnere sâcne mi fepemu. 6 Irec goki
ferâWofuŋte dâŋ gaza mutâc epe sâc papiao qâreŋkemec i Wofuŋte ufuŋko
ŋic ŋokac nânâ sowa jujure hombaŋte fisihapie wose‐jarezemec, erâ Juda
hae ŋerakackonec ŋicwefuŋgopieŋ jaŋemâmâcwose‐jarezemec. 7 Iŋuc etec
jaŋemu huacbuc ehucWofuŋtemaio daperâ ru sâc eebapa‐jeŋic hehesicne
i beheniŋmu mecne; Wofuŋzi ŋicguru ʒi kimbeŋ repicne qajarehuc aaric
sâko mana‐jareocte muwec hâcne.” 8 Eme Neriare ŋokâ Baruku e porofete
Jeremiazi dâŋ âzâcne mutâc ewec i mana rereŋ efârehuc Wofuŋte dâŋ
papiao qâreŋkewec i Wofuŋte ufuŋko ŋic ŋokâc wose‐jarewec.

9 Eme Josiare ŋokâ, Judare ŋicwofuŋ Jojakim e ŋicwofuŋ jume jara 4 â
mosa 9 tarazo ewec dameŋ ira ine Jerusalem hae rune ʒeŋgoma â Juda hae
ŋerawec irec ŋic ŋokac Jerusalem haeo fisimbiŋ sasawa jaŋeWofuŋtemaio
sowa jujure hombaŋ moc ŋeniŋtemumbiŋ. 10Ŋehapie Baruku e Jeremiare
dâŋ papiao qâreŋkekicne i Wofuŋte ufuŋkowose‐jarewec, ine Safaŋte ŋoka
qâreŋŋic Gemaria ere ficmaŋko ŋic ŋokac sasawa jaŋere maio wosewec
hâcne. Ficmaŋ izi ineWofuŋufuŋ‐ticnere hae ʒoŋa faicpecMotâcɊâricnere
heririŋko ŋewec.

11 Eme Mikaja e Gemariare ŋokâ â Safaŋte ŋosazi Wofuŋte dâŋ papiao
qâreŋkekicne i mana‐fârewec. 12 Manarâ ŋicwofuŋte ficko hurâ qâreŋŋic
ere ofisio fewec. Ferâ ŋic fekicne kecʒiŋuc jaŋe tumaŋnehapie honec‐
jopa‐ fârewec: Qâreŋŋic Elisama â Semajare ŋokâ Delaja â Akaboro ere
ŋokâ Elenataŋ â Safaŋte ŋokâ Gemaria â Hananiare ŋokâ Zedekia erâ
fekicne gâcne sasawa. 13 Mikaja eki ine Barukuzi ŋic ŋokac papiaonec
dâŋ wose‐jareme manawec i jaza‐fârewec. 14 Jazame ŋic fekicne sasawa
jaŋe Netaniare ŋokâ Jehudi, Selemiare ŋosa, Kusire apa hâcne e Baruku
ʒiŋuc âzâcneocte erao sorembiŋ: “Go ŋic ŋokac papia wose‐ jaremec i
hâcne rorâ wahazemec.” Eme Baruku, Neriare ŋokâ hâcne, e papia i rorâ
jaŋerao huwec. 15 Eme jaŋe âzâcnerâ mumbiŋ: “Go waha ŋehuc wose‐
nârec!” Iŋuc mupie Barukuzi wose‐ jarewec. 16 Eme jaŋe dâŋ i mana‐
fârerâ hohonec ehuc bipic tara‐ jareme Baruku âzâcnembiŋ, “Nâŋe dâŋ i
furu jaha ŋicwofuŋ âzâcnenʒepeneŋ!” 17 Baruku ine ʒiŋuc wiocnembiŋ:

“Go muc, dâŋ i weniŋuc erâ qâreŋke‐fâremeŋ; eki mume sâc qâreŋkemeŋ
me weniŋuc?” 18 Barukuzi ine dâŋ ʒiŋuc bâtikie‐jarewec: “Jeremia e dâŋ i
sasawa miczi nazame tindezi papiao qâreŋkepo.” 19 Eme ŋic fekicne jaŋe
Baruku âzâcnembiŋ: “Go â Jeremia ŋohe ra soŋkenic, ehuc wena junicmu i
ŋicmoc mi jazapire mananʒepieŋ.”

20 Iŋuc âzâcnerâ papia i qâreŋŋic Elisama ere ficmaŋko soŋkerâ
ŋicwofuŋte hae ʒoŋao fembiŋ, ehuc wiac fuawec irec dâŋ ŋicwofuŋ
âzâcne‐fârembiŋ. 21 Âzâcnepie ŋicwofuŋzi Jehudi e papia roocte sorewe;
eme eki qâreŋŋic Elisamare ficmaŋkonec ro bafisiwec, bafisirâ ŋicwofuŋ
â ŋic fekicne ŋicwofuŋ orâŋkehuc doma‐ fârembiŋ jaŋe wose‐ jarewec.
22 Eme mosa namba 9 maickewecte ŋicwofuŋ e hoe dameŋte ficko ŋehame
maŋfuŋnao ʒafeo ʒoc ʒahuc fowec. 23 Eme Jehudi e ombâŋne 3 me 4
wosewec sâc ŋicwofuŋ e sâqe moteczi bâtâcnerâ ʒocko beheme huwec;
iŋuc ekume ine papia i ʒafeo ʒoc ʒahuc fowec ira hurâ ʒafârewec hâcne.
24 Ŋicwofuŋ â kiŋaŋŋicfâcne jaŋe ʒeŋgoma dâŋ i mana‐ farerâ sifu bipic‐
jeŋicmi tarawec; ehame ŋaqi‐jeŋicwâcmi bâsuckembiŋ. 25Eme Elenataŋ â
Delaja erâ Gemaria jaŋe ŋicwofuŋ papia mi rikeocte ʒoɋachec numucnepie
mi mana‐jarewec wâc. 26Aricne, ŋicwofuŋ e ŋokâ‐ticne Jeramele â Aʒariele
ere ŋokâ ʒâŋene Seraja erâ Abedere ŋokâ Selemia jaŋe qâreŋŋic Baruku â
porofete Jeremia rocjofaniŋtemujarewec, Wofuŋzi ine soŋjofawec.

Papia harierâ qâreŋkekicne
27 Eme Baruku e Jeremiazi dâŋ âzâcne mutâc ewec sâc qâreŋkewec

irec papia i ŋicwofuŋzi ʒocko beheme ʒafâreme Wofuŋte dâŋ kecʒiŋuc
Jeremiarao fuawec: 28 “Go papia ɋâricne moc roc, erâ papia raŋɋanao dâŋ
fowec â Juda ŋicwofuŋ Jojakimzi rikewec ijaha harierâ qâreŋke‐fârezemec.
29 Eme Juda ŋicwofuŋ Jojakim ere dâŋ ine ʒiŋuc muzemec, ‘Wofuŋzi
kecʒiŋuc mukac: Go papia keci kecʒiŋuc muhuc ʒocko behetec ʒawec:
“Wemocte ʒiŋuc qâreŋkemeŋ: Babe ŋicwofuŋ e fisi‐ jâmbâŋkerâ mâreŋ ʒi
ima bahuc ŋic â qowifâc‐ticne bâsirowec‐jopaocmu?” 30 Irec Wofuŋ no
Juda ŋicwofuŋ Jojakim gore ʒiŋuc mukopac: Ɋâricfâcge jaŋeraonec moczi
Dawidire eri ŋeŋeo mi ŋezejec, ehame qâŋɋâŋge i mâc kosa behepie ʒoaŋ
fârorocko â ŋafe mâmâteŋko fozejec. 31 Eme go gahacne â ɋâricfâcge erâ
kiŋaŋŋicfâcge ŋoŋe kiŋ bahac‐ŋeŋicte okacne bazu‐ŋarepemu; ehuc ŋoŋe
mecne, Jerusalem hae runemecne â Judare ŋicfâcmecne sisipiric wiac fua‐
ŋareocte uŋdâŋ ŋaza‐fârepemana suambiŋ i mupe fârio qaocmu.’ ”

32 Eme Jeremia e papia ɋâricne moc rorâ Neriare ŋokâ qâreŋŋic Baruku
e râcnewec, eme Juda ŋicwofuŋ Jojakim eki papia ʒocko beheme ʒawec irec
dâŋ i Jeremiazi âzâcnemutâc ewec sâc furu jaha mocwâc qâreŋkewec. Erâ
i sawa mâcne, dâŋ iŋucne gâcne bocjaha râe ʒuhuc ekicne.

37
Jeremia e kâpâcwâru ficko râekicne

1 Babe ŋicwofuŋ Nebukaneza e Jojakimte ŋokâ Konia ere okacne Josiare
ŋokâ Zedekia ŋicwofuŋ âkendâŋneme eki Juda mâreŋko ŋicwofuŋ gie bahuc
juwec. 2 Mâc e jahacne mecne, kiŋaŋŋicfâc‐ticne mecne â mâreŋ irec
ŋic ŋokac mecne jaŋe porofete Jeremiazi Wofuŋte dâŋ jazawec i mana
takirembiŋ.

3 Ehame ŋicwofuŋ Zedekia e sifu Selemiare ŋokâ Jehuka erâ Masejare
ŋokâ taha bapa Zefania jahe porofete Jeremia ʒiŋuc âzâcnenicte erao sorec‐
jofawec: “Go Wofuŋ Anutu‐nâŋec e nâŋere erâ wira wâwâsic ecnezemec!”
4 Jeremia e ine kâpâcwâru ficko biac mi râembiŋte ŋic ŋondeŋko rac warec
ehuc jaha juwec. 5 Dameŋ ira Faraore momorifâc jaŋe râsi fisiniŋte Aigita
mâreŋ biac behembiŋ, eme Kaldea ŋic Jerusalem somâ bahuc jumbiŋzi
biŋe‐jeŋicmanarâ Jerusalem beherâ rambiŋ.

6 Eme Wofuŋte dâŋ porofete Jeremiarao kecʒiŋuc fuawec: 7 “Wofuŋ
Israere Anutu e ʒiŋuc mukac: Juda ŋicwofuŋzi no mu wioc enarenicte ŋic
jajahec sorec‐jofame warepic jahe e ʒiŋuc âzâcnezepirec, ‘Manakic, Farao
momorifâc‐ticne bafic‐ ŋopaniŋte warehuc jumbiŋ jaŋe mocwâc Aigita
mâreŋ‐jeŋicko risiezo eŋgopieŋ. 8Kaldea ŋic jaŋe ine risie ware hae ʒi somâ
barâ ro rauc ehuc turuŋkepie ʒaocmu. 9 Irec Wofuŋ no ʒiŋuc mukopac:
Ŋoŋe ʒiŋuc muhuc maŋŋeŋic mi eatuckenʒepieŋ: “Kaldea ŋic jaŋe behec‐
nâporâ rasanaŋkeniŋmu,” jaŋe mi rajâmbâŋkeniŋmu, aricne. 10Me Kaldea
ŋic jaŋeremomorifâc ŋoŋehec ʒika gie baeŋgopieŋ i sanaŋkerâ jopa‐fârepie
muzac ŋic ʒâpâ jopakicne nâfocne sawa jaŋe sifu ru sâc qoruc boze‐jeŋic
konec faharerâ hae ʒi turuŋkepie ʒazac.’ ”

11 Farao momorifâc‐ticne jaŋe fisizo ehapie Kaldea ŋic jaŋe Jerusalem
hae beherâ rambiŋ. 12 Rahapie Jeremia e Benjamiŋ mâreŋko rarâ ira
soctofafâc‐ticne jaŋehecmâreŋ rukec qaqare dâŋmoc fuawec i mutaraocte
Jerusalem hae behezo ewec. 13 Ehuc ine Benjamiŋ Motâcko fisime ŋic moc
ʒâŋene Iria, Selemiare ŋokâ â Hananiare ŋosa hâcne, e ira momori soŋaŋ
domaweczi Jeremia ʒiŋuc muhuc aka hecnewec: “Go Kaldea ŋic jaŋerao
wisezo ekic.” 14 Jeremiazi ine muwec: “Burec, no Kaldea ŋic jaŋeraowisezo
mi ekopac.” Iria eki ine dâŋ i mana‐bipiehuc Jeremia rorâ ŋic fekicne
jaŋerao barawec. 15 Eme ŋic fekicne jaŋe ine Jeremiare aaric‐jopame qarâ
qâreŋŋic Jonataŋ ere ficko kâpâcwâru bambiŋ, fic i mutarapie kâpâcwâru
fic ewec hâcne.

Zedekia â Jeremia jahe dâŋmuc manac epic
16 Iŋuc ehuc Jeremia fic maŋne moc, haroŋaŋko gufukicne erâ opâ

nombâŋhec ira râepie ŋeha ʒoaŋ bocjaha tarawec. 17 Juku ʒoaŋ mocko
ine ŋicwofuŋ Zedekiazi dâŋ râeme rame Jeremia erao jowa fembiŋ. Eme
ŋicwofuŋzi erific‐ ticnao kamierâ wiocnehuc muwec: “Wofuŋte dâŋ moc
fokac me?” Jeremiazi muwec: “Fokac.” Erâ muwec: “Go Babe ŋicwofuŋ
ere meo fecmu.” 18 Iŋuc murâ ŋicwofuŋ Zedekia dâŋ ʒiŋuc ʒuhuckerâ
âzâcnewec: “No go â kiŋaŋŋicfâcgeme ŋicguru ʒi ŋoŋewemo wiac sâqocne
moc eŋarepore kâpâcwâru ficko râecnumbiŋ? 19 Me porofetefâc‐ŋeŋic dâŋ
ʒiŋuc ŋaza jumbieŋ jaŋe weni, ‘Babe ŋicwofuŋ e ŋoŋe me mâreŋ ʒi râsi
mi fisi‐ŋareocmu?’ 20 Irec ŋicwofuŋ‐nane, ʒi mupe manac: Go nunumu‐
nane kecʒiŋucmana‐narec mac: No qâreŋŋic Jonataŋ ere ficko hâmozipore
mutec iramocwâcmibârisiecnunʒepieŋ.” 21EmeŋicwofuŋZedekiazimume
Jeremia e momori ŋic jaŋere hae ʒoŋao bara soŋaŋkehuc jumbiŋ. Ehuc
ira ʒoaŋne ʒoaŋne nânâ poroŋ bapa jaŋeraonec nânâ poroŋ hâcbuc moc
râcnehuc jukupie haeo nânâ poroŋ omae‐ fâreme sawa behembiŋ. Iŋuc
ehapie Jeremiazi momori jaŋere hae ʒoŋao juwec hâcne.

38
Jeremia nombâŋkonec fârepie wefuwec

1Mataŋ ere ŋokâ Sefatia â Pasahurure ŋokâGedalia â Selemiare ŋokâ Juka
erâ Malikiare ŋokâ Pasahuru jaŋe Jeremiazi ŋic ŋokac sasawa dâŋ kecʒiŋuc
jazawec imana‐fârembiŋ: 2 “Wofuŋzi ʒiŋucmukac: Moc e hae ʒira ŋeocmuzi
ʒikare nânâ eocmu, â nânâre me huc hâmocte sipirickeocmu; â moc e
Kaldea ŋic jaŋerao wiseocmu e ine juju‐ ticne ŋezickehuc ʒikare nâfocne
erâ juocmu. 3 Wofuŋ e ʒiŋuc mukac: Hae ʒi i jâmbomac Babe ŋicwofuŋ
momorifâc‐ticne jaŋere meo feme ro rauc eniŋmu.” 4 Iŋuc mume ŋic
kâcɋene jaŋe ŋicwofuŋ âzâcnembiŋ, “Ŋic keci mutec qâhâmonʒepieŋ! E dâŋ
iŋucne jazahuc hae ʒirec maŋnaomomori ʒanʒaŋne juŋgopieŋ jaŋemecne
erâ ŋic ŋokac gâcne sasawa jaŋemecnemaŋjeŋic bawahaekac; ŋic e ŋicguru
ʒi jaŋe juhâmoniŋte mâcne, sipirickeniŋte manasuhuc juekac.” 5Ŋicwofuŋ
Zedekiazi ine muwec: “Sâcne, meŋeŋicko feoc, ŋicwofuŋ e ŋoŋere dâŋ
qaocte tâpiri mi focnekac i!” 6 Iŋuc mume Jeremia rorâ ŋicwofuŋte ŋokâ
Malikia ere opâ nombâŋ momori jaŋere hae ʒoŋao fowec ira behepie
huwec, ine repazi niŋgiŋkerâ râepie huwec. Opâ nombâŋko ine opâ aricne,
sohoŋ sawa fowecte Jeremiazi sohoŋmaŋko hurâ bâutuckewec.

7 Ebemelec, Etiopianec ŋic kâcɋene moc e ŋicwofuŋte erificko juweczi
Jeremia opâ nombâŋko behepie huwec irec biŋe manawec. Ehame
ŋicwofuŋ e dameŋ ira Benjamiŋ Motâcko ŋewec. 8 Irec Ebemeleczi
ŋicwofuŋte erific beherâ ŋicwofuŋtao ra ʒiŋuc muhuc âzâcnewec: 9 “O
ŋicwofuŋ‐ nane, ŋic keci jaŋe porofete Jeremia wiac ecne‐ fârerâ opâ
nombâŋko behepie huwec i mâsi sâqoc qaqocne; e haeo nânâ poroŋ
omaekacte ira nânâ tâmiric ŋeku hâmoocmu i!” 10Mume ŋicwofuŋzi Etiopia
ŋic Ebemelec âzâcnewec, “Go ʒirecnec ŋic jahec âmoc rocjopatec ra Jeremia
e hâmozacte nombâŋkonec fârepie wefuzejec!” 11 Eme Ebemelec e ŋic
i rocjoparâ ŋicwofuŋte ficko mafafic rurumaŋnao fic maŋne moc fowec
irecnec qoruc wambane â ŋaqi wiac suckekicne i rorâ repao niŋgiŋkerâ
opâ nombâŋko Jeremiarao râeme huwec. 12 Izi ine Etiopia ŋic Ebemeleczi
Jeremia ʒiŋuc âzâcnewec: “Go qorucwamba â ŋaqiwiac suckekicne i repazi
nâguzactefitackec.” Mume Jeremiazi iŋuc ewec. 13Eme jaŋe Jeremia repazi
opâ nombâŋkonec fârepiewefuwec. Iŋuc epie Jeremia emomori jaŋere hae
ʒoŋao juwec.

Zedekiazi Jeremiaraonec dâŋmanaocte muwec
14Ŋicwofuŋ Zedekia e porofete Jeremiazi Wofuŋte ufuŋko motâc namba

3 ira fuacneocte dâŋ râeme rawec. Eme Jeremia e ra fisime ŋicwofuŋzi
ʒiŋuc âzâcnewec: “No dâŋ moc wio‐ garezo ekopac, irec go wiac moc
mi hesoŋke‐narezemec.” 15 Eme Jeremiazi Zedekia âzâcnewec, “No dâŋ
gazape qâhâmocnuniŋte mucmu i! Â dâŋ gaza mutâc epe ine sifu mi
mana‐narecmu.” 16 Iŋucmume ŋicwofuŋ Zedekiazi Jeremia bucko kamierâ
mupaŋkecnewec, “Juju bâfua‐nârewec Wofuŋ e jujâmbâŋkekacte no mi
qâhâmocgupemu â ŋic jujuge sipirickezo muŋgopieŋ jaŋere meo wâc mi
râecgupemu.”

17 Eme Jeremiazi Zedekia âzâcnewec, “Wofuŋ, Anutu Tâpiri Ɋuŋɋasaŋ
Wofuŋ â Israere Anutu e ʒiŋuc mukac: Go Babe ŋicwofuŋ fekicnefâc‐ticne
jaŋerao hucmuo ine jucmu, eme hae ʒi turuŋkepie mi ʒahame go â
wiacfâcge ŋoŋe sâcne juniŋmu. 18 Babe ŋicwofuŋ fekicnefâc‐ticne jaŋerao

mi hucmuo ine hae ʒi Kaldea ŋic jaŋere meo feme turuŋkepie ʒaocmu,
ehame go gahacne wâc sâcne mi wise‐jarecmu.” 19 Iŋuc mume ŋicwofuŋ
Zedekiazi Jeremia ʒiŋuc âzâcnewec: “No Judaŋiczi Kaldea ŋic jaŋere guruo
biac humbiŋ juŋgopieŋ jaŋere hâwicnukac; jaŋere meo râecnupie penaroŋ
ehuc kosa enarenʒipiŋkohec.” 20 Jeremiazi ine muwec: “Jaŋere meo mi
râecguniŋmu, go Wofuŋte dâŋ gazakopac i manarâ sâcne juhâmocmu â
jujuge mi sipirickeniŋmu. 21 Go qatararâ jaŋerao mi hucmuo ine Wofuŋzi
dâŋ kecʒiŋuc naza nowatuc ewec i fârinehec eocmu: 22 Manakic, Juda
ŋicwofuŋte erificko ŋokac nâfocne juniŋmu jaŋe sasawa Babe ŋicwofuŋ
fekicnefâc‐ticne jaŋerao amec‐jopa hupie kecʒiŋucmuniŋmu:
‘Ojai, ŋic âgofâcge jaŋe

eatucguhuc bawahacgumbiŋ,
eme ʒi sohoŋmaŋko juhaŋtecne

behecguŋgopieŋ.’
23 Ŋokac naru motecfâcge sasawa jaŋe ine Kaldea ŋic jaŋerao amec‐jopa
huniŋmu, erâ go gahacne wâc sâcnemi wise‐jarecmu, aricne, rocgurâ Babe
ŋicwofuŋ ere meo râecgupie fecmu â hae ʒi turuŋkepie ʒaocmu.”

24 Eme Zedekiazi Jeremia âzâcnewec, “Gohec dâŋ muc manac ekoperec
irec biŋe ŋic moczi moc mi manazejec, manapie ʒikare biŋe ezicte.
25 Me gohec dâŋ muc manac ekoperec i fekicne jaŋe manarâ gorao fisirâ
muniŋmu, ‘Go ŋicwofuŋ dâŋ âzâcnemeŋ me ŋicwofuŋzi go gazawec i
nâzâc! Mufua‐nâretec akicgunaŋmu.’ 26 Iŋuc mupie ine ʒiŋuc jazazemec:
‘No ŋicwofuŋ dapecnerâ Jonataŋte ficko mocwâc mi risiepemurâ mana‐
nareocte numucnepo, no ira hâmozipore.’ ” 27 Eme ʒâhec ine jâmbomac
ŋic fekicne sasawa jaŋe Jeremiarao fisirâ mu wioc ecnepie ŋicwofuŋzi dâŋ
âzâcnemutâc ewec sâc jazawec. Eme dâŋmuc manac ekicne irec biŋemoc
mi manambiŋte niniŋkerâ behembiŋ. 28 Jeremiazi ine momori jaŋere hae
ʒoŋao jukuhame dameŋ maickeme râsi jaŋe Jerusalem hae ro rauc embiŋ.

39
Râsi jaŋe Jerusalem hae rombiŋ
(Ŋic II 24:20—25:21; Bin II 36:17–21; Jer 52:3–30)

1 Zedekia e Juda ŋicwofuŋ erâ juhame jara 9 tataranao mosa namba
10 ira Babe ŋicwofuŋ Nebukaneza e momorifâc‐ticne sasawa rocjopame
fisirâ Jerusalem hae somâckembiŋ. 2 Eme juku Zedekia e ŋicwofuŋ juhame
jara 11 irec mosa 4 â ʒoaŋ gie bapa namba 9 ira haesac âeckekupie
hawec fuawec. 3 Eme Babe ŋicwofuŋ ere ŋic fekicne kecʒiŋuc jaŋe
haeo ferâ motâc ʒâʒâŋiŋko domawec ira waha ŋembiŋ: Nerega‐ Sareze,
Samega‐Nebo, Sasakim ŋic fekicne jaŋere micne, Nerega‐Sareze, qaŋgec
bapa jaŋere micne erâ Babe ŋicwofuŋ ere ŋic fekicne gâcne sasawa.
4 Ehame Juda ŋicwofuŋ Zedekia â momorifâcne sasawa jaŋe honec‐joparâ
wisembiŋ, ehuc ŋicwofuŋte jufu gieopec ra sac jajahec jahere ŋondeŋko
motâc domawec i fotâcnerâ ŋafeo hae beherâ Jordaŋ wâneŋkopec rambiŋ.
5 Kaldea momori ŋic jaŋe ine jâpec‐jopa raku Jeriko mâreŋ burocnao
Zedekia bâfuambiŋ; erâ ro Babe ŋicwofuŋ Nebukaneza Hamati mâreŋko
Ribela haeo ŋewec erao barambiŋ. Eki ine dâŋticne mutarawec. 6 Erâ
Babe ŋicwofuŋzi mume Ribela haeo ira Zedekiazi honeha ŋokâfâc‐ticne
qâhâmoc‐jopambiŋ, erâ Judaŋic fekicne sasawa jaŋe iŋuc jaha Babe

ŋicwofuŋzi mume qâhâmoc‐jopa‐fârembiŋ. 7 Zedekia e jahacne ine mume
ʒâŋene âke hâpombiŋ, erâ Babe haeo baraniŋte kâpâcwâruzi niŋgiŋkembiŋ.
8 Ŋicwofuŋte erific â hae rune jaŋere fic wiac i Kaldea ŋic jaŋe rikepie
ʒâseŋkewec, erâ Jerusalem haere qânâsac i heroc qâropiembiŋ. 9Ŋicwofuŋ
momori fuŋfuŋfâc‐ticne jaŋere micne ʒâŋene Nebuʒaradaŋ e ŋic ŋokac
ʒanʒaŋne haeo jumbiŋ â erao wisembiŋ jaŋe kâpâcwâru bacjoparâ Babe
haeo amec‐jopa rawec. 10 Ŋic hapetac, fic hae tâmiric gâcne ine ŋicwofuŋ
momori fuŋfuŋfâc‐ticne jaŋere micne Nebuʒaradaŋzi Juda mâreŋkoa ju-
niŋtemana‐jarehuc waiŋ gie â mâreŋ jarewec.

Nebukanezazi Jeremia ŋezickewec
11 Babe ŋicwofuŋ Nebukanezazi momori fuŋfuŋfâc‐ticne jaŋere micne

Nebuʒaradaŋ e Jeremiare dâŋ ʒiŋuc âzâcne mutâc ewec: 12 “Go mutec
bafisipie hone soŋaŋ ecnehuc sahac‐ ticne moc mi bâʒâickezemec, ar-
icne, e jahac dâŋ gazame sâc ine wiac ecnezemec.” 13 Eme ŋicwofuŋ
momorifâc‐ticne jaŋere micne Nebuʒaradaŋ â ŋic fekicne jaŋere micne
Nebusaʒibaŋ â qaŋgec bapa micne‐jeŋic Nerega‐Sareze erâ Babe ŋicwofuŋ
fekicnefâc‐ticne sasawa 14 jaŋe kiŋaŋ sorec‐jopapie Jeremia momori jaŋere
hae ʒoŋaonec bafisipie rambaŋko juocte Gedalia, Ahikamte ŋokâ, Safaŋte
ŋosa hâcne erao râembiŋ. Iŋuc epie ŋicfâc‐ticne jaŋere ŋondeŋko juwec
hâcne.

Wofuŋzi Ebemelec ŋezickeoctemuwec
15 Jeremia emomori jaŋere hae ʒoŋao jaha juhameWofuŋte dâŋ kecʒiŋuc

fuacnewec: 16 “Go ra Etiopia ŋic Ebemelec âzâcnec, ‘Anutu TâpiriɊuŋɋasaŋ
Wofuŋ, Israere Anutu e ʒiŋuc mukac: Manakic, no hae ʒirec findaŋdâŋ
mupo i bâbâpiaŋ mâcne, sisipiric fuacneocte mupe fârio qaocmu; dameŋ
ira gore ʒâŋe faio fârinehec eocmu hâcne. 17 Go gahacne ine dameŋ
ira bataracgupemu, eme go ŋic hâhâwic bajareekic jaŋere meo moc mi
râecgunʒepieŋ. 18 Aricne, go ʒikare nânâ ezicte no ŋezicgu‐jâmbâŋkepemu,
emenorao roweckehuc jumeŋtemi sipirickehuc jujuge ʒuhuckerâ juzemec.
Wofuŋ nore dâŋ iŋuc.’ ”

40
Jeremia e ŋic ŋokac ʒanʒaŋne jaŋehec juwec

1 Ŋicwofuŋ momori fuŋfuŋfâcne jaŋere micne Nebuʒaradaŋ e Jeremia
bâfuarâ Rama haeo ira rame Wofuŋtaonec dâŋ fuacnewec. Jeremia e
dameŋ ira kâpâcwâru ŋic Jerusalem haeonec â Juda mâreŋkonec Babe
haeo bacjopa raniŋte rambiŋ jaŋere ŋondeŋko niŋgiŋhec mâmâc rawec.
2 Eme ŋicwofuŋ momori fuŋfuŋfâc‐ticne jaŋere micnezi Jeremia hefârerâ
ʒiŋuc âzâcnewec: “Wofuŋ Anutuge e hae mâreŋ ʒi wiac hâhâwicne i hâcne
fuacneocte dâŋne mufuawec. 3 Erâ Wofuŋ bunao bahuc dâŋticne mana
rereŋmi embiŋte dâŋmuwec i fârine bâfuamewiac keci fua‐ŋarekac hâcne.
4 Erâ manac, no ʒi mege kâpâcwâruzi basanaŋkekicne i firue‐garekopac;
eme go gahac, nohec Babe haeo razo murâ razeperec eme no ira hone
soŋaŋ egarepemu; me nohec Babe haeo razore mi egarekacko beherâ
ŋezemec. Manakic, mâreŋ bocjaha forakac, irec go ira me ira razore
manatec sâckekacko razemec. 5 Ŋezo murâ ine Gedalia, Ahikamte ŋokâ,
Safaŋte ŋosa hâcne erao risie razemec; Babe ŋicwofuŋzi ŋic e hâcne Juda

mâreŋte soŋaŋ âkendâŋnewec, irec ŋic ŋokac jaŋerao ʒuhuckerâ ehec juzo
murâ juzemec, me irame ira razoremanatec sâckekacko razemec.” Momori
micne e iŋuc murâ hatare nâsiŋ â bubiaŋte wiac râcnehuc soreme rawec.
6 Eme Jeremia e Ahikamte ŋokâ Gedalia erao Mizipa haeo rawec, erâ ehec
ŋic ŋokac nâfocnemâreŋ ira jumbiŋ jaŋere ŋondeŋko juwec.

7 Momori micne jaŋe ŋicfâc‐jeŋic jaŋehec hae mâreŋ ira siŋsaŋ qarâ
juhuc ʒiŋucmana‐fârembiŋ: Babe ŋicwofuŋ eAhikamte ŋokâGedaliamâreŋ
soŋaŋ âkendâŋnehuc ŋic ŋokac naru motec â mâreŋ irec ŋic omane Babe
haeo mi bacjopa rakicne jaŋe hone maiŋ ejareocte mucnewec. 8 Iŋuc
manarâ ŋic kecʒiŋuc jaŋe ŋicfâc‐jeŋic jaŋehecMizipa haeo Gedalia erao ra
fisimbiŋ: Netaniare ŋokâ Isimae, Karea ŋokâ jahec‐ticne Johanaŋ â Jonataŋ,
Tanahumeti ere ŋokâ Seraja, Efai Netofa haeonec ere ŋokâfâc erâ Makati
ŋokâ‐ ticne Jeʒania. 9 Eme Ahikamte ŋokâ, Safaŋte ŋosa Gedalia e jaŋe
â ŋicfâc‐jeŋic ʒiŋuc musanaŋke‐jarehuc jazawec: “Ŋoŋe Kaldea ŋic kiŋaŋ
qajareniŋte mi hâwic‐ŋopazejec; ŋoŋe mâreŋ ʒijaha juhuc Babe ŋicwofuŋ
kiŋaŋ qacnehuc sâcne juhâmoniŋmu. 10 No nahac Mizipa haeo ŋehuc
Kaldea ŋic warehuc juniŋmu sâc jaŋere maio dâŋmumu‐ŋeŋic erâ jupemu.
Ŋoŋe ine waiŋ â oliwa hândâŋne â wiac gâcne i qa roro dameŋko rowaŋ‐
ŋeŋicko râe guruc erâ hae ro rauc embiŋ sâc ira ŋec juc enʒepieŋ.” 11Babe
ŋicwofuŋ e ŋic nâfocne jaŋe Juda mâreŋko juniŋte mana‐jarehuc Gedalia
Ahikamte ŋokâ, Safaŋte ŋosa hâcne soŋaŋ âkendâŋne‐jarewec i Judaŋic
Moabi me Amoŋ me Edom mâreŋko me mâreŋ ira me ira juhuc biŋene
mana‐fârembiŋ. 12 Irec Judaŋic sasawa hae mâreŋ sâc bâtâtiec‐jopakicne
irecnec risierâ Juda mâreŋkoMizipa haeo Gedalia erao fisimbiŋ. Erâ waiŋ
hândâŋmecne, jâcfârimecne i mâriri sâkohec fuame ro guruc embiŋ.

Isimaezi Gedalia râsi ecnewec
13Kareare ŋokâ Johanaŋ âmomori micne jaŋe hae mâreŋ ira siŋsaŋ qarâ

jurambiŋzi ra Mizipa haeo Gedalia erao fuambiŋ. 14 Ehuc âzâcnembiŋ,
“Amoŋŋic jaŋere ŋicwofuŋ Balisi e Netaniare ŋokâ Isimaezi qâhâmocguocte
soreme fisiwec go i moc manakic me?” Ahikamte ŋokâ Gedalia e ine
dâŋjeŋictemaname fârinemi ewec. 15Eme Johanaŋ, Kareare ŋokâ hâcne, e
Mizipa ira Gedalia kamierâ ʒiŋuc âzâcnewec: “Mana‐naretec ra Netaniare
ŋokâ Isimae qâhâmozepac, eme ŋic moczi moc mi manazejec. E wemocko
qâhâmocgume Judaŋic gorao tumaŋne‐fârehuc rârecguŋgopieŋzi mocwâc
tâtiepie Judaŋic nâfocne jaŋe wâc sipirickeniŋmu?” 16 Ahikamte ŋokâ
Gedalia e ine Karea ŋokâ‐ ticne Johanaŋ ʒiŋuc âzâcnewec: “Go iŋuc mi
ejâmbâŋkezemec, go Isimaere dâŋmukic i burec.”

41
1 Eme mosa namba 7 ira Isimae, Netaniare ŋokâ â Elisamare ŋosa hâcne,

e ŋicwofuŋ guruonec fuakicne â ŋicwofuŋte ŋic kâcɋene moc juweczi ŋic
10 jaŋehec Mizipa haeo Ahikam ŋokâ‐ticne Gedalia erao fuambiŋ; eme ira
mâmâc ŋehuc nânâ nâmbiŋ. 2 Ehuc Netania ŋokâ‐ ticne Isimae â ŋic 10
ehec jumbiŋ jaŋe faharerâ Ahikamte ŋokâ Gedalia, Safaŋte ŋosa hâcne e
ʒikazi qambiŋ; iŋuc ehuc Babe ŋicwofuŋzimâreŋ soŋaŋ âkendâŋnewec ŋic e
hâcne qâhâmombiŋ. 3Erâ Isimae â ŋicfâcne jaŋe Judaŋic Gedaliahec Mizipa
haeo jumbiŋ jaŋe mecne â Kaldea momori ŋic ira jumbiŋ jaŋe mâmâc
qâhâmoc‐jopa‐fârembiŋ.

Ŋic gâcne qâhâmoc‐jopakicne wâc
4 Gedalia qâhâmombiŋ irec biŋe ŋic moczi moc mi manaha hae furewec.

5 Hae fureme ine Sikem, Silo â Samaria haeonec ŋic 80 busâqocte erâ
mecʒâwâ‐ jeŋic bâtâcnekicne â ŋaqi‐jeŋic bâsuckekicne â sahac‐ jeŋic kosa
hetâcnekicne jaŋe taha bâzi â hosâc âsu ririkere wiac Wofuŋte taha ufuŋko
bafeniŋte fisimbiŋ. 6 Eme Netaniare ŋokâ Isimae e bâfuac‐jopaocte Mizipa
haeonec kio kio waha rawec, raku bâfuac‐joparâ ʒiŋuc jazawec: “Ŋoŋe
ware Ahikamte ŋokâ Gedalia erao feniŋ.” 7 Eme hae ʒâʒâŋiŋko fe fisipie
Isimae Netaniare ŋokâ e â ŋic ehec jumbiŋ jaŋe qâhâmoc‐joparâ mi opâ
nombâŋko behec‐jopapie hunʒepieŋ i! 8 Jaŋeraonec ŋic 10 jaŋe ine Isimae
ʒiŋuc âzâcnembiŋ: “Mi qâhâmoc‐nâpoc, nâŋewiac kecʒiŋuc gieo soŋkembeŋ
fonârekac: Jacgoŋ, padi, wokemaŋ â baŋac.” Iŋuc mupie âgofâc‐jeŋic
jaŋehecmi qâhâmoc‐jopahuc mâc behec‐jopawec.

9 Isimaezi ŋic qâhâmoc‐jopawec jaŋere qâŋɋaŋ i opâ nombâŋko behec‐
jopame humbiŋ; nombâŋ i kâcɋene, erâ i ŋicwofuŋ Asa eki Israe ŋicwofuŋ
Basazi râsi fisihame mume rombiŋ. Nombâŋ ira hâcne Netaniare ŋokâ
Isimaezi mume ŋic qâhâmoc‐jopakicne jaŋe behec‐jopapie hurâ fusembiŋ.
10 Ŋicwofuŋ momori fuŋfuŋfâc‐ticne jaŋere micne Nebuʒaradaŋ eki ŋic
ŋokac nâfocneMizipa haeo jumbiŋ â ŋicwofuŋ otâfâcne jaŋeAhikamte ŋokâ
Gedaliazi soŋaŋ‐jopaocte erao râec‐jopawec. Eme Netaniare ŋokâ Isimae e
ŋic ŋokac nâfocne i jaŋe hâcne rocjoparâ Amoŋŋic jaŋeremâreŋkowiseocte
kâpâcwâruo bacjopa rawec.

11 Eme Kareare ŋokâ Johanaŋ â momori micne gâcne sasawa ehec
jumbiŋ jaŋe Netaniare ŋokâ Isimaezi mâsi repic qapicne efârewec irec
biŋe manambiŋ. 12 Manarâ ŋicfâc‐jeŋic rocjopa‐ fârerâ Netaniare ŋokâ
Isimae ehec ʒika qaniŋte rambiŋ; raku Gibeoŋ hae heririŋko opâ ʒâkâŋ
sâko fowec ira bâfuambiŋ. 13Eme ŋic ŋokac Isimaehec jumbiŋ jaŋe Kareare
ŋokâ Johanaŋ â momori micne sasawa ehec fisimbiŋ jaŋe honec‐ joparâ
bubiaŋ mana‐fârembiŋ. 14 Ehuc Isimaezi Mizipa haeonec amec‐jopa rawec
ŋic ŋokac i jaŋe sasawa e râpeckerâ Kareare ŋokâ Johanaŋtao rafârembiŋ.
15Netaniare ŋokâ Isimae ine ŋic 8 jaŋehecwiserâ Amoŋŋic jaŋerao rambiŋ.
16 Netaniare ŋokâ Isimae e Ahikamte ŋokâ Gedalia qâhâmorâ ŋic ŋokac
nâfocneMizipa haeonec amec‐jopa rawec jaŋehâcneKareare ŋokâ Johanaŋ
âmomorimicnefâc‐ticne jaŋe rocjopambiŋ. Ine ŋicmecne, momorimecne,
ŋokac naru motec mecne erâ ŋic fekicne mâmâc, jaŋe Johanaŋzi Gibeoŋ
haeonec bârisiec‐jopawec hâcne. 17 Erâ raku Betelehem hae bâqiŋkehuc
Kimiham tomafic ira ŋemanambiŋ, erâ irecnec Aigita mâreŋko raniŋte
manasumbiŋ. 18 Netaniare ŋokâ Isimae e Ahikamte ŋokâ Gedalia, Babe
ŋicwofuŋzi mâreŋ soŋaŋ âkendâŋnewec e hâcne qâhâmowecte Kaldea ŋic
jaŋere hâwic‐jopaha raniŋtemumbiŋ.

42
Jeremia e Johanaŋtao dâŋ râeme rawec

1 Eme momori micne sasawa â Kareare ŋokâ Johanaŋ â Hosajare ŋokâ
Aʒaria erâ ŋic ŋokac fekicne wahakicne sasawa 2 jaŋe porofete Jeremi-
arao rarâ ʒiŋuc âzâcnembiŋ: “Go dâŋnâŋec manarâ Wofuŋ Anutuge ŋic
ʒanʒaŋne mac ʒi nâŋere erâ numucnezemec. Go gahacne ʒâŋezi honekic,
nâŋe bocjaha jumbeŋzi afecne sawa embeŋ juŋgopeneŋ. 3 Eme Wofuŋ

Anutuge e wena ranaŋte â wemo wiac ebac enaŋte nâzâ nâwotuc ezejec.”
4 Eme porofete Jeremiazi jazawec: “Sâcne, manakopac, dâŋ muŋgopieŋ
irec sâcko Wofuŋ Anutu‐ŋeŋic numucnepemu, eme Wofuŋzi dâŋ okacne
bâtikie‐nareme sâc ŋazapemu; no dâŋ moc mi hesoŋke‐ŋarepemu.” 5 Jaŋe
ine Jeremia ʒiŋuc âzâcnembiŋ: “Wofuŋ Anutugezi dâŋ nâzâ mutâc ecmurâ
nâŋerao sorecguocmu i mutec mana rereŋ mi efârenaŋmuo ine Wofuŋ e
jahac mumutaniŋ ŋicnâŋec fârine â siocmâc ehuc fuŋne‐nâŋec rituzejec.
6Nâŋe Wofuŋ Anutu‐nâŋectao sorecguŋgopeneŋ e dâŋ biaŋne me sâqocne
nâzâme ine sifu dâŋticnemana rereŋ enʒepeneŋ; iŋuc hâcne juhâmonaŋte
Wofuŋ Anutu‐nâŋectemicdâŋmana rereŋ enʒepeneŋ.”

Aigita mâreŋkomi raniŋte jazawec
7 Ʒoaŋ gie bapa 10 tarame Wofuŋtaonec dâŋ Jeremiarao fuawec. 8 Eme

Kareare ŋokâ Johanaŋ â momori micne ehec jufârembiŋ erâ ŋic ŋokac
fekicne wahakicne jaŋe sasawa hefârec‐jopawec. 9 Erâ jazawec, “Wofuŋ,
Israere Anutu, e wâwâsic dâŋŋeŋic âzâcnepemurâ sorecnumbiŋ eki hâcne
ʒiŋuc mukac: 10 ‘Ŋoŋe mâreŋ ʒira jusanaŋkeniŋmuo ine bafaharec‐ŋoparâ
mocwâc mi bârândiŋ‐ ŋopapemu, â sarac‐ ŋoparâ mi qâfiec‐ŋopapemu,
no wiac hâhâwicne eŋarepo irec busâqoc manakopac hâcne. 11 Ŋoŋe
Babe ŋicwofuŋ hâhâwic bacneeŋgopieŋ i behenʒepieŋ, ŋoŋe ere mi
hâwic‐ŋopazejec, Wofuŋ nore dâŋ iŋuc; no bafic‐ ŋopahuc ere meonec
batarac‐ŋopapemurâ ŋoŋehec jukopac hâcne. 12 No buuruc eŋarepemu,
eme eki busâqocmana‐ŋarehucmâreŋ‐ŋeŋickoa juniŋtemutara‐ŋarezejec.’
13 ‘Nâŋe mâreŋ ʒira mi junʒepeneŋ’, ŋoŋe iŋuc muhuc Wofuŋ Anutu‐
ŋeŋicte dâŋ qatarahuc dâŋ ʒiŋuc ʒuhuckerâ muniŋmu: 14 ‘Aricne, nâŋe
Aigita mâreŋko ʒika mi fokacko â ʒikare qeŋfânâŋ mi fuaocmu erâ
nânâre mi hâmonaŋmu ira ra junʒepeneŋ.’ 15 Iŋuc muniŋmuo ine Juda
guruonec ŋic nâfocne juŋgopieŋ ŋoŋeWofuŋte dâŋmananiŋ: Anutu Tâpiri
Ɋuŋɋasaŋ Wofuŋ, Israere Anutu e ʒiŋuc mukac: ‘Ŋoŋe jâmbomac Aigita
mâreŋko razore qizec qahuc ira juniŋte raniŋmuo 16 ine ʒikare hâhâwic
bajuŋgopieŋ ʒika izi hâcne Aigita mâreŋ ira bâfuac‐ŋopaocmu, erâ rorocte
mezac‐ŋopakac roroc izi Aigita mâreŋko fisi‐ŋareme sipirickeniŋmu hâcne.
17 Aigita mâreŋko ra juniŋte qizec qaŋgopieŋ ŋic i jaŋe ira ʒikare nânâ
efâreniŋmu, erâ nânâre â huc hâmocte sipirickeniŋmu; eme sisipiric mupe
fai‐jeŋicko feocmu i jaŋeraonecmoczi moc mi wisecnerâ juocmu.’

18 “Anutu TâpiriɊuŋɋasaŋWofuŋ, IsraereAnutu e kecʒiŋucmukac hâcne:
‘Aaric â kimbeŋ‐nanezi Jerusalem ŋecjucfâc‐ticne jaŋere faio fewec iŋuc
jaha kimbeŋ‐nane Aigita mâreŋko raniŋmu ŋoŋere faio hoŋkepe feocmu;
eme ŋoŋe sâwecte biŋe ehapie ŋic gâcnezi honec‐ ŋoparâ bipic tatara
ejarezejec, musâqorec‐ŋopapie mimi busâqoc fai‐ŋeŋicko fezejec, ehame
haemâreŋ ʒi mocwâcmi honenʒepieŋ.’ 19O Judaŋic nâfocne, ŋoŋeWofuŋzi
ʒiŋuc ŋazakac, ‘Aigita mâreŋko mi ranʒepieŋ!’ Irec no miŋecgac uŋdâŋ
ŋazakopac i mana‐jâmbâŋkeniŋ me! 20 Manaŋgopieŋ, ŋoŋe ʒiŋuc muhuc
Wofuŋ Anutu‐ŋeŋic erao sorecnuhuc ŋaŋac juju‐ŋeŋic ʒârâ ʒâpâ faio râezo
embiŋ: ‘Go nâŋere erâ Wofuŋ Anutu‐nâŋec numucnezemec, eme Wofuŋ
Anutu‐nâŋec e dâŋ i me i mume nâzâ‐ fâretec mana rereŋ enʒepeneŋ.’
21 Eme no dâŋ i hâcnemiŋecgacmufua‐ŋarekopac, ŋoŋe ine Wofuŋ Anutu‐
ŋeŋicte dâŋ mufua‐ŋare‐fârepemurâ ŋoŋerao sorecnuwec i ŋazape mana
rereŋ moc mi eŋgopieŋ. 22 Irec ʒiŋuc mana‐ hâmonʒepieŋ: Ŋoŋe rarâ

juniŋte eŋarekac hae mâreŋ ira hâcne ʒikare nânâ ehuc wâc rorocte â huc
hâmocte sipirickenʒepieŋ.”

43
Aigita mâreŋko rambiŋ

1Eme Jeremia eWofuŋ Anutu‐jeŋiczi dâŋ âzâcne‐fârehuc jaŋerao sorewec
i ŋic ŋokac sasawa jaza‐ fârewec. 2 Jaza‐ fâreme Hosajare ŋokâ Aʒaria â
Kareare ŋokâ Johanaŋ erâ ŋic râŋgeŋne gâcne sasawa jaŋe Jeremia kecʒiŋuc
âzâcnembiŋ: “Go burec ekomec, Wofuŋ Anutu‐nâŋec e ʒiŋuc nâzâcmurâ
mi sorecguwec, ‘Ŋoŋe Aigita mâreŋko juniŋte mi ranʒepieŋ.’ 3 Aricne,
Neriare ŋokâ Baruku eki ine Kaldea ŋic jaŋere meo râec‐nâpoocmurâ
manasuhuc mu qafeŋ egareekac hâcne, jaŋe qâhâmoc‐nâponiŋte me Babe
haeo kâpâcwâruo bacnâpo raniŋte iŋuc eekac.” 4 Eme Kareare ŋokâ
Johanaŋ â momori micne sasawa erâ ŋic ŋokac gâcne sâko jaŋe Wofuŋte
dâŋ qatarahuc Juda mâreŋkomi ŋembiŋ. 5Aricne, Kareare ŋokâ Johanaŋ â
momorimicne sasawa jaŋe Juda guruonec ŋic ʒanʒaŋneŋicneŋicne jaŋerao
bâtâtiec‐jopakicnaonec Juda mâreŋko ŋec juc eniŋte risiembiŋ jaŋe hâcne
rocjopa‐fârembiŋ. 6 Ine ŋic ŋokac naru motec mecne, ŋicwofuŋte otâfâc
mecne, â ŋicwofuŋ momori fuŋfuŋfâc‐ticne jaŋere micne Nebuʒaradaŋzi
Ahikamte ŋokâ Gedalia, Safaŋte ŋosa erao ŋic râec‐jopa‐ fâreme jumbiŋ
jaŋe mecne, erâ porofete Jeremia â Neriare ŋokâ Baruku jahe mâmâc
rocjopambiŋ. 7 Rocjoparâ Wofuŋte dâŋ mana rereŋ mi ehuc ine Aigita
mâreŋko rambiŋ; raku Tapanese haeo fisimbiŋ.

8 Eme Wofuŋte dâŋ i Tapanese hae ira Jeremiarao kecʒiŋuc fuawec:
9 “Go qânâ kâcɋene rorâ Tapanese ira Faraore ficmotâc fuŋnao Judaŋiczi
honehapiemâreŋko duckezemec. 10Erâ jazazemec, ‘Anutu TâpiriɊuŋɋasaŋ
Wofuŋ, Israere Anutu e ʒiŋuc mukac: Manakic, no kiŋaŋŋic‐nane, Babe
ŋicwofuŋ Nebukaneza hâcne, ecnepe ware fisirâ qânâ duckepac ʒirec
fainao eri ŋeŋe‐ticne hemeŋezejec, erâ ŋeŋebotâŋnaoqoruc bupu erinehec
fâreme domazejec. 11 E ware Aigita mâreŋte tâpiri qame wahaocmu,
ehame hâmocte biŋe i hâmocko râec‐jopaocmu, â kâpâcwârure biŋe i
kâpâcwâruo bacjopa raocmu, erâ ʒikare biŋe i ʒikazi jopaocmu. 12 Erâ
nemufâc‐jeŋic jaŋere taha ufuŋ i turuŋkeme ʒaocmu â nemuɋâŋ wiac i
baraocmu. Erâ lama soŋaŋ moczi ŋaqi‐ticnaonec fitic wiac ro behec eekac
irec sâcAigitamâreŋ ecnehucwâcwiac‐ticne jâoc roocmu; ehamemoczi aka
mi hecneha mocwâc risie raocmu. 13 Ʒoaŋte nemu mujumbieŋ ere jâmâ
wâtuŋ qânâzi bakicne i qazurâ Aigita mâreŋte nemufâc jaŋere ufuŋ ʒoczi
rikeme ʒafâreocmu.’ ”

44
Jeremia e Judaŋic Aigita mâreŋko jumbiŋ jaŋe findaŋdâŋ jazawec

1 Judaŋic sasawa Aigita mâreŋko Migidoli â Tapanese â Memfisi haeo
erâ Patarosi mâreŋko jumbiŋ jaŋere dâŋ Jeremiarao kecʒiŋuc fuawec:
2 “Anutu Tâpiri Ɋuŋɋasaŋ Wofuŋ, Israere Anutu e ʒiŋuc mukac: Jerusalem
hae â Juda mâreŋko hae gâcne sâko ŋerakac jaŋe wiac hâhâwicne mupe
fua‐ jare‐ fârewec i ŋoŋe ŋaŋec hone manac embiŋ. Erâ manaŋgopieŋ,
jaŋe ima bacjopakicne miŋecgac sesuctac foraŋgopieŋ jaha. 3 I hehesic‐
jeŋicte iŋuc ejarekicne; jaŋe ra nemu furune, jaŋe mecne ŋoŋe mecne

â mamacfâc‐ŋeŋic jaŋe mecne mi manac‐jopambiŋ, jaŋe hosâc âsu rike‐
jarerâ kiŋaŋ qajarehuc bâiŋnumbiŋ hâcne. 4 No kiŋaŋŋicfâc‐nane sasawa,
porofete hâcne, jaŋe dameŋ sâc ʒiŋuc ŋazaniŋte sorec‐jopa jupac: ‘Ŋoŋe
wiac mamakâcne qaisockeekopac i moc mi enʒepieŋ.’ 5 Jaŋe ine dâŋnane
mi manambiŋ â hazec‐jeŋicwâcmi râembiŋ, irec hehesic‐jeŋicmi behehuc
ʒuhuckerâ nemu hosâc âsu rike‐jare jumbieŋ. 6 Eme irec hâcne kimbeŋ
â aaric‐nanere ʒocbâruŋzi Juda hae ŋerawec ira mecne â Jerusalem haeo
mecne mâmâc bâruŋkewec; ehame hae wiac ʒaŋkerâ tuhune qarâ foweczi
miŋecgac fokac jaha.

7 “Ʒi ine Anutu Tâpiri Ɋuŋɋasaŋ Wofuŋ, Israere Anutu hâcne, no
ʒiŋuc mukopac: Judare ɋâricfâc, ŋoŋe wemocte guru‐ŋeŋicko ŋic ŋokac
naru motec â ɋie jaŋe sirowe‐ fâreniŋte wiac hâhâwicne sâko iŋucne
bâfuaŋgopieŋ? 8 Ŋoŋe wemocte sipirickeniŋte â mâreŋko ŋicne ŋicne
jaŋereŋondeŋko sâwecte biŋe âmimi busâqocte biŋe eniŋteAigitamâreŋko
juzore fisirâ nemu hosâc âsu rike‐ jareŋgopieŋ, ehuc eebapa‐ ŋeŋic izi
hâcne no bâiŋnuŋgopieŋ? 9 Ŋoŋe mamacfâc‐ŋeŋic â Juda ŋicwofuŋfâc
â ŋonâŋfâc‐jeŋic jaŋe hehesic embiŋ irec mecne erâ ŋoŋe ŋaŋac â
ŋokacfâc‐ŋeŋic Juda mâreŋko â Jerusalem haeo hehesic bâfuambiŋ irec
mâmâcbiac nikec‐ŋopawecme? 10Ŋoŋe ine irec busâqocmocmimanambiŋ
erâ mi manahuc juŋgopieŋ; ŋoŋe nore mi hâwic‐ŋopawec â nore sâcmutâc
â dâŋsanaŋ ŋoŋe â mamacfâc‐ŋeŋic ŋarepo irec sâcko wâcmi jumbiŋ.

11 “Irec Anutu Tâpiri ɊuŋɋasaŋWofuŋ, Israere Anutu no ʒiŋucmukopac:
Manaŋgopieŋ, no Judaŋic bâsirowec‐ŋopa‐fârepemurâ râsi eŋarepe sisipiric
fua‐ ŋarezejec. 12 Eme Judaŋic ʒanʒaŋne Aigita mâreŋko rarâ ju-
niŋte mumbiŋ jaŋe bâsirowec‐jopapemu, jaŋe Aigita mâreŋko sipiricke‐
fâreniŋmu, ʒikare â rorocte hâmo sipiric eniŋmu; fekicne mecne wahakicne
mecne jaŋe mâmâc ʒikare nânâ eniŋmu â nânâre hâmo sipiric eniŋmu
hâcne, eme ŋic gâcnezi jaŋerao qâqiŋ qahuc sâwecdâŋ â sosopec dâŋ â
mu hâhâwic dâŋ â mumusâqoc dâŋ muniŋmu. 13 Ehame Aigita mâreŋko
juŋgopieŋ jaŋe Jerusalem hae rune ejarepo irec sâc jaha ejarehuc ʒika â
roroc â huc hâmoc izi bâtiŋ‐ jopapemu. 14 Eme Judaŋic ʒanʒaŋne Aigita
mâreŋko juniŋte fisimbiŋ jaŋeraonec moczi moc Juda mâreŋko risieocte
sâcnemi wiserâ ra juocmu; jaŋe risierâ ira ŋec juc eniŋtemaŋhâhâŋ ejare‐
bipieha mi risieniŋmu hâcne, jahecmaczi sawa wiserâ risieniŋmu.”

Sawa qânikiŋte ŋokac wofuŋ kiŋaŋ qacnembiŋ
15 Ŋonâŋfâc‐nâŋec jaŋe nemu hosâc âsu rike‐ jare jumbieŋ, iŋuc man-

ambiŋ ŋic i jaŋe mecne, â ŋokac guru sâko domambiŋ jaŋe mecne, erâ
ŋic ŋokac Aigita â Patarosi mâreŋko jufârembiŋ jaŋe mâmâc Jeremia dâŋ
ʒiŋuc bâtikiecnembiŋ: 16 “Go Wofuŋte micte dâŋ nâzâmec i mana rereŋ mi
enaŋmu. 17 Aricne, nâŋe dâŋ mupaŋkembeŋ sâc irec fârine bâfuanaŋmu
hâcne, ine kecʒiŋuc: Sawa qânikiŋ irec ŋokac wofuŋ e nâŋe mecne,
mamacfâc‐nâŋec mecne, ŋicwofuŋfâc‐nâŋec mecne â kâcɋenefâc‐nâŋec
mecne Juda mâreŋko hae ŋerakac ira â Jerusalem haeo ejumbeneŋ irec sâc
jaha hosâc âsu rikecnehuc waiŋzi taha râcnenaŋmu. Nâŋe dameŋ ira nânâ
fonârewecte nâ gapec embeŋ, ehuc sâcne juhapenewiac hâhâwicnemocmi
fua‐nârewec. 18Sawa qânikiŋ irec ŋokacwofuŋ hosâc âsu ririkecne âwaiŋzi
taha hohoŋkecne i behembeŋdameŋ ira hâcne fuŋkerâwiactewiac basahuc
juhapene ʒika â roroczi sipiric‐nâpoekac.” 19Erâ ʒuhuckerâmumbiŋ, “Nâŋe

sawa qânikiŋ irec ŋokac wofuŋ hosâc âsu rikecneeŋgopeneŋ â waiŋzi taha
hoŋkecneeŋgopeneŋ, ehuc nânâ poroŋzihawari‐ticne bahuc rikeeŋgopeneŋ
â waiŋzi taha hoŋkecneeŋgopeneŋ i ŋowefâc‐nâŋec jaŋe kâuc bahapie
eeŋgopeneŋ me?”

20 Iŋuc mupie Jeremia e ŋicguru ʒeŋgoma, ŋic â ŋokac erâ gâcne sâko
dâŋ iŋucne bâtikiecnembiŋ jaŋe ʒiŋuc jazawec: 21 “Macne, ŋoŋe mecne,
mamacfâc‐ŋeŋicmecne, ŋicwofuŋfâc‐ŋeŋicmecne, fekicnefâc‐ŋeŋicmecne
â ŋic ŋokac gâcne jaŋe mecne Juda mâreŋko hae ŋerakac ira â Jerusalem
haeo hosâc âsu rike jumbieŋ, Wofuŋ e irec manasurâ bune ʒâʒâfic qawec.
22Wofuŋ e juju â eebapa‐ŋeŋic hehesicne â mamakâcne i ʒuhuckerâ hone
manac eocte takickewec. Eme irec hâcne mâreŋ‐ŋeŋic i tuhutac fuawec;
ehame ŋiczi honepie bipic tataranehec â sâwechec ewec. Eme tuhutac
fuarâ foweczi miŋecgac iŋucnea fokac. 23 Ŋoŋe hosâc âsu rikehuc Wofuŋ
bunao bambiŋ, ehuc dâŋticnemana rereŋ mi embiŋte â sâcmutâc dâŋticne
â dâŋsanaŋ‐ ticne erâ mumutaniŋ dâŋticne irec sâcko mi jumbiŋte wiac
hâhâwicne kecizi fai‐ŋeŋicko fewec i miŋecgac fokac jaha.”

24 Erâ Jeremia e ŋicguru ʒeŋgoma â ŋokac sasawa jaŋe ʒuhuckerâ ʒiŋuc
jazawec: “Juda mâreŋkoneczi Aigita mâreŋko jufâreŋgopieŋ ŋoŋeWofuŋte
dâŋ ʒi mananiŋ: 25 Anutu Tâpiri Ɋuŋɋasaŋ Wofuŋ, Israere Anutu e
kecʒiŋuc mukac: Ŋoŋe â ŋokacfâc‐ŋeŋic micŋeŋiczi dâŋ ʒiŋuc mupaŋkerâ
meŋeŋiczi irec fârine bâfuaeŋgopieŋ: ‘Nâŋe sawa qânikiŋte ŋokac wofuŋ
hosâc âsu rikecnenaŋte â waiŋzi taha hoŋkecnenaŋte dâŋ mupaŋkembeŋ
i soŋaŋkehuc junʒepeneŋ.’ Sâcne, murâ iŋuc eniŋ, ehuc mumupaŋ
dâŋŋeŋicte fârine bâfua‐jâmbâŋkeniŋ! 26 Irec Juda mâreŋkoneczi Aigita
mâreŋko jufâreŋgopieŋ ŋoŋeWofuŋ nore dâŋmananiŋ: No ʒiŋucmukopac
hâcne: Manaŋgopieŋ, no ʒâŋe sâko‐naneo ɋetickehuc ʒiŋucmupaŋkekopac:
Juda mâreŋkoneczi Aigita mâreŋko juŋgopieŋ ŋoŋeraonecmoczi ʒâŋe‐nane
mu bâuac ehuc ʒiŋucmocwâcmimuzejec, ‘Wofuŋ Anutu e jujâmbâŋkekac.’
27 Jâmbomac, bâbâpiaŋ mâcne, sisipiric fua‐ŋareocte ruc bahuc jukopac;
ehame Juda mâreŋkonec Aigita mâreŋko juŋgopieŋzi ʒikare â nânâre hâmo
sipiric enʒepieŋ, iŋuc eku arictac efârenʒepieŋ. 28 Â ʒika maŋnaonec
wiseniŋmuzi ine Aigita mâreŋkonec Juda mâreŋko risieniŋmu, erâ i afecne
maczi sawa eniŋmu; ehuc Juda mâreŋkoneczi Aigita mâreŋko juniŋte
rambiŋ irec ŋic ʒanʒaŋne jaŋe nore dâŋzime jaŋacne dâŋzi fârinehec ewec
i mana tara‐fâreniŋmu. 29 Eme irec maqâreŋ kecʒiŋuc fua‐ŋarezejec: No
hae mâreŋ ʒira hâcne bâtiŋ‐ŋopapemu; eme uŋdâŋ ŋazapo i jâmbomac fârio
qaocmu, iŋuc mana taranʒepieŋ, Wofuŋ nore dâŋ iŋuc. 30 Erâ ʒuhuckerâ
ʒiŋuc ŋazakopac: Manaŋgopieŋ, no Farao Hofara, Aigita ŋicwofuŋ hâcne,
e râsifâc‐ticne â juju‐ticne sipirickezo muŋgopieŋ jaŋeremeo râepemu, ine
Juda ŋicwofuŋ Zedekia e Babe ŋicwofuŋNebukaneza eremeo râepo irec sâc,
e hâcne râsi ecnehuc juju‐ticne sipirickezo muwec.”

45
Jeremiazi Baruku dâŋ âzâcnewec

1 Josiare ŋokâ Jojakim e Juda ŋicwofuŋ jume jara 4 eha Neriare ŋokâ
Baruku e Jeremiazi dâŋ âzâcne mutâc ewec sâc i papiao qâreŋkewec.
Ehame porofete Jeremia e dâŋ ʒiŋuc âzâcnewec: 2 “Wofuŋ, Israere Anutu
e Baruku gore dâŋ ʒiŋuc mukac: 3 Go mukomec, ‘Jei, no ʒâic manahuc

juhape Wofuŋ e wiac busâqocnehec ʒuhuckerâ râe‐narekac i! No kio huse
eku dockerâ maŋfâsâc mi juekopac.’ 4 Irec go Baruku âzâcnec, Wofuŋzi
kecʒiŋucmukac: Manakic, nowiacmupe fuawec imocwâc sipirickeekopac,
â wiac sarapo i mocwâc unuckeekopac, inemâreŋ sasawa iŋuc ecneekopac.
5 Ehame go gahacne wiac fekicne fua‐gareocte egarekac me? I mi mac
ezemec! Manakic, no mupe mâreŋŋic sasawa sisipiric fua‐jareocmu, go ine
hae mâreŋ ira me ira ra sisipiric tâmiric jucmurâ mana‐garekopac.”

46
Aigita mâreŋte findaŋdâŋ

1 Ŋicne ŋicne jaŋere erâ Wofuŋte dâŋ porofete Jeremiarao fuawec ʒine
hâcne. 2 Aigita mâreŋte dâŋ â Aigita ŋicwofuŋ, ʒâŋene Farao Neko ere
momori guru irec dâŋ. Jaŋe Eufrata opâo, Kakemisi haeo domahapie
Babe ŋicwofuŋ Nebukaneza eki jopawec. Ine Josiare ŋokâ Jojakim e Juda
ŋicwofuŋ erâ juhame jara 4 ewec dameŋ ira.

3 “Ŋoŋemaro piticne â kâcɋene hepie hume
ʒikare ware birickeniŋ!

4 Becâsic becsahac wiac râe‐jare‐fârerâ
ŋaŋacne wâc ferâ ŋeniŋ,

aeŋdu hepie huoc, damu sându qâteckeniŋ,
â maruku wâc hepie huoc!

5Hâc, no ine wemo honekopac?
Jaŋe hâwic‐jopaha wiseŋgopieŋ i!

Qac momorifâc‐jeŋic bawahac‐jopakicnere
siŋsaŋ qahuc wise wisehuc risie fi mi eŋgopieŋ.

Rârec rârec hâhâwic sasawa,
Wofuŋte dâŋ iŋuc.

6Ŋic kike afeczi eipierâ sâcnemi wiseocmu,
â ŋic tâpiri wânʒâŋheczi sahac‐ticne sâcnemi ŋezickeocmu.

Faic mâreŋko Eufrata opâ mecnao fâfâc‐jopame
waha jopaocmu hâcne.

7 “Mozi Nilu opâ iŋucne siwiŋnerâ sokakac,
ehuc opâ‐ticnezi opâ sâko iŋucne ruminehec fisikac me?

8Aigita mâreŋzi hâcne Nilu opâ iŋucne siwiŋnerâ sokakac,
â opâ‐ticne i opâ sâko iŋucne ruminehec fisikac.

Ehuc mukac: No sokarâ mâreŋ qofackepemu,
ehuc hae ŋerakac ine ima bahuc ŋecjucfâc‐jeŋic bâsirowec‐jopapemu.

9Ajoc, becâsic ŋoŋe gasackeniŋ,
keretac ŋoŋe ʒocnehec raniŋ!

Ŋic qac momori ŋoŋe ʒikare afeckeniŋ,
Etiopia â Puti mâreŋ rune maro hepie huekac
â Ludi mâreŋkonec tepere fuŋnemamana ŋoŋe hâcne.

10 Ʒoaŋ gie bapa i Anutu Tâpiri Ɋuŋɋasaŋ Wofuŋ ere ʒoaŋ,
okac babazure ʒoaŋ hâcne,
e ira râsifâc‐ticne jaŋere okac babazu gie baocte.

Ʒika‐ticnezi dameŋ ira ŋic nâcjopahuc
socjeŋic nâ gapec tâmiric nâku biric boroc eocmu.

Anutu Tâpiri Ɋuŋɋasaŋ Wofuŋ e fâicmâreŋko
Eufrata opâo taha bâzimoc fuacneocte
giene baocmu hâcne.

11O Aigita ŋokac ʒeŋoŋ,
go Gileade haeo ferâ wokemaŋ rozemec!

Go marasiŋ wiac bocjaha i maŋgâŋ rohuc juekic,
go mocwâcmi biaŋkemu.

12Ŋicne ŋicne jaŋemimi busâqocgere biŋemanaŋgopieŋ,
â kio owage i mâreŋ sâckerâ fokac.

Momori moc e momori âgo‐ticnehec hehetuŋ ehuc
rândiŋkerâ mâmâc jaha mâreŋko waha jofaekac hâcne.”

13Babe ŋicwofuŋ Nebukaneza e Aigita mâreŋ ima baocte fisizo ewec irec
dâŋWofuŋzi porofete Jeremia âzâcnewec i kecʒiŋuc:
14 “Aigita mâreŋkomusaweniŋ,

â Migidoli ira mufuaniŋ;
Memfisi â Tapanese haeo ira mufuaniŋ wâc,

ehuc muniŋ: ‘Go sanaŋkerâ ʒawiehuc domac,
wiac rârecguhuc fokac

i ʒikazi ɋâcke‐fâreocmu hâcne.’
15Qac momorige e fuŋne weniŋucte sanaŋkerâ

mi domahuc rândiŋkewec?
I Wofuŋzi herândiŋkewec irec.

16Guru sâkofâcge jaŋe fâfâc‐jopame waha jopawec,
ehame ʒiŋuc nazaŋ gazaŋ embiŋ:

‘Ajoc, fific gururiŋfâc‐nâŋec jaŋere ʒikare erâ
fahare guru‐nâŋecko â fufua hae mâreŋ‐nâŋecko risienaŋ.’

17 Farao, Aigita ŋicwofuŋ ere ʒâŋe ʒiŋucmuniŋ:
‘Dameŋ qâtirihuc ojawa qaqa.’

18 “Wofuŋ Sâko, ʒâŋene Anutu Tâpiri Ɋuŋɋasaŋ Wofuŋ
e ʒiŋucmukac:

No jujâmbâŋkekopacte Taboro tikizi
tiki gâcne jaŋere ŋondeŋko ŋekac,

â Karamele tikizi hâwec heririŋko ŋekac
irec sâc ŋicmoczi ware fisiocmu.

19Aigita ŋecjucfâc‐ticne ŋoŋe wisezore
he wiac‐ŋeŋic bâmockeniŋ!

Memfisi hae ʒoczi ʒâseŋkeme
sesuctac fuarâ foocmu.

20 “Aigita mâreŋ e bulimakao ŋokacne ɋâricne hawari biaŋ iŋucne,
e hâcne faic mâreŋkonec neŋgeczi râsi fisicneocmu.

21Momorifâc‐ticne mâreŋ ira jaba juhuc
moneŋte erâ ʒika gie baeŋgopieŋ

jaŋe bulimakao wokemaŋnehec iŋucne;
jei, jaŋe wâc iŋuc jaha fotikierâ mâmâc wiseniŋmu,

jaŋe sisipiric dameŋ‐jeŋic, bâbâtiŋ dameŋ‐jeŋic hâcne
izi maic‐jopame mi sanaŋkeniŋmu.



JEREMIA 46:22 1107 JEREMIA 47:2

22 “Fânâŋ‐ticne i homazi foforâ juhuc fânâŋkeekac iŋucne;
râsifâc‐ticne jaŋe tâpirihec fisiniŋmu,

ehuc jâc qafaraeŋgopeneŋ
irec sâc râric barâ fisi‐jareniŋmu.

23 Jaŋe jâckâte‐ticne uupicnehec i sifu qafaranʒepieŋ,
jaŋe ɋirikiŋ jaŋere ʒare jâurueŋgopieŋ,

mi wowosec‐jopane.
24Aigitare otâ e qurutuaocmu,

e faic mâreŋkonec ŋicgurumoc jaŋeremeo feocmu hâcne.
Wofuŋ nore dâŋ iŋuc.”
Israere bâbâmiriŋ dâŋ

25 Anutu Tâpiri Ɋuŋɋasaŋ Wofuŋ, Israere Anutu e ʒiŋuc mukac:
“Manaŋgopieŋ, no Tebeŋ mâreŋkonec Amoŋ nemu mecne â Farao mecne
erâ Aigitare nemu â ŋicwofuŋ jaŋe okacne fisi‐jarepemu, Farao erao qoho-
taeŋgopieŋ jaŋe hâcne. 26 No juju‐jeŋic sipirickezo muŋgopieŋ jaŋere meo
râec‐jopapemu; Babe ŋicwofuŋ Nebukaneza â kiŋaŋŋicfâc‐ticne kâcɋene
jaŋere meo hâcne. Juku wiac i fua tarame Aigita mâreŋko ŋic mârâc jaha
ŋeŋe juju ejumbieŋ irec sâc mocwâc ŋeŋe juju enʒepieŋ, Wofuŋ nore dâŋ
iŋuc.
27 “Kiŋaŋŋic‐nane Jakobo go ine mi hâwicguzejec,

â Israe go mi fâfârezemec;
manakic, no hâcnemâreŋ taickonec bataracgupemu

erâ ɋâricfâcge jaŋe kâpâcwâruo juŋgopieŋ
mâreŋ irecnec jowac‐jopa warepemu;

eme Jakobo e mâreŋ‐ticnao risierâ wama faio juzejec,
erâ mana mezac tâmiric juha
moczi moc mu hâhâwicmi ecnezejec.

28Kiŋaŋŋic‐nane Jakobo no gohec jukopacte
mi hâwicguzejec.

Tuŋgupe ŋicne ŋicne jaŋere ŋondeŋko hurâ jumeŋ
jaŋe sasawa bâsirowec‐jopapemu,
go ine mi bâsirowecgupemu.

Aricne, mana manahuc sawa bâtiŋgupemu,
okacne tâmiricmâc jâmbâŋ jucmurâ
ine mi manakopac. Wofuŋ nore dâŋ iŋuc.”

47
Filisa ŋic jaŋere findaŋdâŋ

1Farao e ʒika qahuc Gaza hae imami bahame Filisa jaŋere biŋeWofuŋte
dâŋ porofete Jeremiarao fuawec ʒine hâcne.

2Wofuŋzi kecʒiŋucmukac:
“Manaŋgopieŋ, faic mâreŋkonec opâ sâko warehuc jukac,

fisirâ rumi iŋucne roma roma baocmu,
ehuc mâreŋ â fainao wiac forakac,

erâ hae maŋnao ŋec juc eeŋgopieŋ
jaŋemâmâc qâuruc‐jopa‐fâreocmu.

Eme ŋic jaŋe owa bitaŋ enʒepieŋ,
â mâreŋ ŋecjufâc‐ticne jaŋe kio huse efârenʒepieŋ.

3 Becâsicfâc‐ticne jaŋere kike fânâŋ
â keretac â ʒafeŋgâŋnere fânâŋ irec erâ

mamac jaŋe naru motecfâc‐jeŋic honec‐jopaniŋtemi fotikieniŋmu,
bipic tatara ejareha maŋjeŋic gâckeme iŋuc eniŋmu.

4 I Filisa ŋic jaŋe sipiricke‐fâreniŋte
â Tiro â Sidoŋ jaŋere âgofâc nâfocne juŋgopieŋ
jaŋe wâc siroweniŋte dameŋnemaickekacte iŋuc eniŋmu.

Wofuŋ noni hâcne Filisa ŋic,
Kafatori nuc irecnec ŋic ʒanʒaŋne sipiric‐jopapemu.

5Gaza haezi makuc bakac,
â Asikaloŋ haezi niniŋkekac.

Anaka ŋic irec ʒanʒaŋne ŋoŋe sahac‐ŋeŋic
hetâcneeŋgopieŋ i wezimucko beheniŋmu?

6Ŋoŋemuŋgopieŋ: ‘Jei, Wofuŋte ʒika
go wezimucko ŋemanacmu?

Go becsahacgao risierâ huc,
erâ niniŋkerâ fohuc juzemec!’

7MâcWofuŋ noni giedâŋmucnepore
wemocko ŋemanaocmu?

No hâcne Asikaloŋ hae â hâwecmâreŋ
ira ra râsi ejareocte mutâcnecnepo.”

48
Moabi mâreŋte findaŋdâŋ

1 Moabi mâreŋte dâŋ. Anutu Tâpiri Ɋuŋɋasaŋ Wofuŋ, Israere Anutu e
ʒiŋucmukac:
“Jei, Nebo hae i ima bakicne,

â Kiriataim hae i mimi qaqa ecnerâ rauckekicne.
Hae sanaŋ i qurutuawec

â heroc qâropiekicne.
2Moabi ʒâŋe biŋe‐ticne omaewec.

Sisipiric fuacneocte râsi jaŋe Hesiboŋ haeo
dâŋticnemana biric ehuc ʒiŋucmuŋgopieŋ:

‘Ajoc, mâreŋ i imackenaŋ,
eme irec rune ŋicgurumocwâcmi junʒepieŋ!’

Eme Madameŋ haeo go iŋuc jaha bâniniŋguzo,
eme ʒikazi kikeo kikeo egarehuc bâjâpecguocmu.

3 “Mananiŋ! Horonaim haeonec kio owa ʒiŋuc fuarâ warekac,
‘Ima samaki â sisipiric sâko!’

4Moabi i ima bakicne,
eme irec kio owa epie Zoari haeo ira manaŋgopieŋ.

5 Jei, Luhiti haeo kiohuc feŋgopieŋ,
jei, Horonaim heâŋko wahahuc sisipiricte erâ
kio owa epie dâŋ ʒiŋuc fuakac:

6Wiseniŋ, juju‐ŋeŋic ŋezickeniŋ;
kâte doŋgi irec sâckomâreŋ burocnao juniŋ!

7Go ficsanaŋ ŋerakac â moneŋ mafa wiage fogarekac
irec manatec fewecte gowac rozo,

â Kemosi nemu e taha bapafâc‐ticne jaŋehec
kâpâcwâru ficko ranʒepieŋ.

8 Sisipiric ŋic e hae ŋerakac sâc fisi‐jareocmu,
hae moc mi akickeocmu;

ŋic opâ qacnerâ juraŋgopieŋ jaŋe omaeniŋmu
â wâneŋne wâneŋne jaŋe sisipiricte biŋe eniŋmu,
ine Wofuŋ noni mupo irec sâcko.

9 “Moabi fafakec râcnepie
furuc furuc qarâ wisezejec;

hae‐ticne ŋerakac i sesuctac fuarâ fozejec,
maŋnao ŋicmocwâcmi junʒepieŋ!

10 “Moc e Wofuŋte gie ʒoɋac tâmiric mâc bâpârâckeocmu e sâwecte biŋe
ezejec, â ŋicmoc e ʒika‐ticne soczi ruacnezacte aka hecneocmu e iŋuc jaha
sâwecte biŋe ezejec.

Moabi ŋic okacne fisi‐jareocmu
11 “Moabi ŋic jaŋe juwicnaonecteaŋ

wama faio juwarembiŋ.
Ehuc moseŋ e mâreŋ ijaha sesuc‐ticne barâ ba eekac

irec sâc jaha jaŋemâreŋ‐jeŋicko jurâ ju embiŋ,
ehame batac bawarec mi ejarekicne,

â kâpâcwâruomoc mi bacjopa rakicne.
Irec juju‐jeŋic aŋacnehec foweczi fokac,

â hosâc‐jeŋicmi omaewec.

12 “Irec manaŋgopieŋ, dameŋ moc maickeocmu ira ine gie bapa ŋic
râec‐jopape fisi‐jarerâ rowaŋfic‐jeŋic heroc qâropieniŋmu â ʒocjeŋic hetâc
qâtâtieniŋmu. 13 Iŋuc fuame Moabi ŋic jaŋe nemu‐jeŋicte mimierâ quru-
tuanʒepieŋ, ine Israe kikefuŋzi Bete haeo roweckehuc mimierâ qurutu-
awec irec sâc.
14 “Ŋoŋe wemo‐ŋeŋiczi ʒiŋucmuniŋmu:

‘Nâŋe ŋic qac momorihec â ʒikaŋic fârine?’
15 Ima bapazi Moabi mâreŋ â hae‐ticne sasawa fisi‐jareocmu,

ehame ŋicmotecfâc‐jeŋic sanaŋne jaŋe
ʒikare nânâ eniŋmu.

Wofuŋ Sâko, Anutu Tâpiri Ɋuŋɋasaŋ Wofuŋ
nore dâŋ iŋuc.

16Moabi sisipiric dameŋ‐ticne bembeŋkekac,
â ʒârâ ʒâpâ‐ticne i biac jaha maickezo ekac.

17 Râreckehuc ŋec juc eeŋgopieŋ
â ʒâŋe‐ticne manaeŋgopieŋ ŋoŋe sasawa busâqocmanacneniŋ,

ehuc muniŋ: ‘Ŋicwofuŋ gunu sanaŋ biaŋ
i weniŋmu erâ hericke ʒaŋ ewec’?

18 “Diboŋ hae rune,

ŋoŋe popoonec waharâ rufe faio ŋeniŋ,
Moabi mâreŋte ima bapazi fisi‐ŋarerâ

ficsanaŋ‐ŋeŋic heroc qâropieocmu hâcne.
19Aroe haere ŋecjucfâc,

ŋoŋe hatamecko ra ʒâŋe fipie raoc!
Ehuc ŋic ŋokac wisehuc juŋgopieŋ

jaŋe wio‐jarehuc muniŋ, ‘Wemo wiac moc fuawec?’
20Moabi e qurutuawec, maŋticne omaewec hâcne;

kio huse â kio owa eniŋ!
Ehuc Moabi ima bakicne

i Aronoŋ opâo fisirâ mufuaniŋ.
21 “Mareŋ wâneŋ sâko i okacne fisicnewec, hae kecʒiŋuc jaŋe fisi‐jarewec

hâcne: Holoŋ, Jaza â Mefata, 22 erâ Diboŋ â Nebo â Bete‐Dibilataim, 23 erâ
Kiriataim â Bete‐Gamulu â Bete‐Meoŋ, 24 erâ Kerioti â Bozera erâ Moabi
mâreŋko hae sâko gâcne sasawa, bembeŋko me ʒoricko ŋeraŋgopieŋ jaŋe
mâmâc. 25Moabi tâpiri‐ticne bawahakicne â mene qazukicne, Wofuŋ nore
dâŋ iŋuc.

Moabi ŋic jaŋe Israe mu gâgâwi ecnepie sâqorewec
26 “Opâ sanaŋ gumepie maŋne sifuckezejec, e Wofuŋ râsi ecnehuc sahac

fefe boc ewec irec. Moabi e waha qarâ e jahacne mamaŋu ruame ŋic jaŋe
honerâ mu gâgâwi ecnenʒepieŋ. 27 Me goki Israe mu gâgâwi mi ecnehuc
jumeŋ me? E fiuc roro jaŋere ŋondeŋko moc bâfuakicne, irec ere dâŋ mu
bâuac ehuc qizec fofotaric ecnehuc jumeŋ me?

28 “O Moabi mâreŋte ŋecjucfâc,
ŋoŋe hae sâko beherâ qânâ hawecko juniŋ me!

Ŋoŋe sâro fozic wipe jaŋe hârâcmecko
sareŋ‐jeŋic baeŋgopieŋ irec sâc eniŋ!

29NâŋeMoabi sahac fefe‐ticnere manambeŋ,
sahac fefe‐ticne i hâhâwicne.

E pepec ʒâŋehec, penaroŋhec,
pepec sâkohec â maŋfefehec.

30Wofuŋ no pepec penaroŋ‐ticne manakopac;
jawadâŋ‐ticne i racne â eebapa‐ticne i wiac fârine aricne.

31No irec hâcneMoabi jaŋere erâ
kio huse ekopac,

Moabi sasawa jaŋere erâ kio owa ekopac,
â Kiri‐Heresi ŋic jaŋere erâ makuc bakopac.

32O Sibemanec waiŋ qizec, no gore erâ kiokopac
i Jazere haere kiombiŋ irec sâc sawa mâcne,
fehuc kiokopac hâcne.

Qaŋeŋfâcge jaŋe hâwec fotâcnerâ
haŋ baraku Jazere haeo fisimbiŋ.

Sisipiric ŋic eki ine ro nusec dameŋko fisirâ
nânâ wiacge â waiŋ hândâŋge imackewec.

33 Bubiaŋ â ʒeri i mâreŋ guec‐ticnehec
â Moabi mâreŋ ira arictac ewec;

noni mupe oto sâko ŋerakac ira waiŋzi omaezejec,
waiŋ bapazi waiŋ hândâŋne aŋara hehuc

mocwâcmi âte pisickeniŋmu,
aŋara heniŋmu i aŋara fârine aricne.
Moabi qa sipiric ecneniŋmu

34 “Hesiboŋ â Eleale rune kio owa‐jeŋicte fânâŋ i raku Jahazi ira fisikac;
jaŋe marac fânâŋ‐jeŋic bafaharepie Zoarionec Horonaim â Egela‐Selisia
fisikac, i Nimirim opâzi ʒicke kereŋ ekac wâc. 35 No Moabi ira bâzi
ririkere tikio ferâ nemu‐jeŋic hosâc âsu rikecneeŋgopieŋ jaŋe hâcne omaec‐
jopapemu,Wofuŋ nore dâŋ iŋuc. 36 IrecmaŋnaneziMoabimâreŋte erâ ŋafe
wipe iŋucne dâŋehuc kio huse ekac, â Kiri‐Heresi ŋic jaŋere erâ maŋnanezi
ŋafewipe iŋucne dâŋehuc kio huse ekac; i huhurewiac‐jeŋic sipirickewecte.

37 “Qizec â mecʒâwâ‐ jeŋic i bâtâcne‐fârekicne; mesahac‐ jeŋic sasawa
hetâcnekicne â mateŋ qonaŋkepie waha domakac. 38 Moabi mâreŋte
ficbupu sâc wâwâneŋ bakicne irec faio â hae ʒoŋa sâc ira ki mamakuc
fua‐fârekac; i noni Moabi mâreŋ kuʒi qaisockehuc qanʒaŋnekicne irec sâc
qanʒaŋnepo, Wofuŋ nore dâŋ iŋuc. 39 Jei, qanʒaŋnekicne i sâc moc, â kio
huse eeŋgopieŋ i sâc moc! Jei, Moabi e fotikierâ mimiehuc wisekac i sâc
moc! Ehame râreckehuc ŋec juc eeŋgopieŋzi nifepupu ecneeŋgopieŋ, ehuc
ere manapie bipic tataranehec ekac.”

40Wofuŋ no ʒiŋucmukopac hâcne:
“Manaŋgopieŋ,moczi tucwipe iŋucneMoabi râsi fisicnerâ

fakecne qaratiehuc sâocke‐fâreocmu.
41 Ehame hae ŋerakac i ro rauc eniŋmu

â ficsanaŋ wiac i sakareniŋmu.
Dameŋ ira Moabi qac momorifâc‐ticne jaŋeremaŋ

i ŋokacmoc motec roocte gozi kime
maŋne gâckeekac irec sâc eocmu.

42Moabi qa sipiric ecnepie
ŋicgurumocwâcmi juocmu,
e Wofuŋ no fenarehuc penaroŋ ewec irec.

43O Moabi ŋecjucfâc,
ŋoŋe hâhâwic â nombâŋ â wiwitic wiac
izi maic‐ŋopazejec,Wofuŋ nore dâŋ iŋuc.

44 Eme moc e wiac hâhâwicne wisecneocmu
e nombâŋko huzejec,

â moc e nombâŋkonec wefuocmuczi
wiwiticko ferâ kizejec.

No Moabi rune jaŋere faio wiac i hâcne
okac babazu dameŋ‐jeŋicko râepe feocmu,
Wofuŋ nore dâŋ iŋuc.

45 “Ŋic wiseniŋmu jaŋe betaŋkerâ
Hesiboŋ haere mumucko domaniŋmu;

Hesiboŋ haeonec ine ʒoc
â Sihoŋte fickonec ʒocbâruŋ fuarâ
Moabi ŋic ojowa qaŋgopieŋ jaŋere qizec ʒâseŋkeocmu.

46 Jei, Moabi rune!
Kemosi nemu ŋicfâc‐ticne ŋoŋe sipiric‐ŋopakicne;

naru motecfâc‐ŋeŋic jaŋe rocjoparâ

kâpâcwâruo bacjopa rakicne hâcne.
47No ine dameŋ tataranao Moabi kâpâcwâruo juju‐ticne

i mupe arictac eocmu.”
WofuŋziMoabi mâreŋte okacdâŋmuwec i ʒira tarakac hâcne.

49
Amoŋŋic jaŋere findaŋdâŋ

1Amoŋŋic jaŋere dâŋ. Wofuŋzi kecʒiŋucmukac:
“Israe e ŋokâfâcnemoc mi jucneŋgopieŋ me?

Me merâfâc‐ticne rauckeniŋte
irec ŋic wâc arictac me?

Eme Milikom nemu e Gade mâreŋ wemocte rauckewec,
â ŋicfâcne jaŋe wemocte hae sâko‐ticne
ŋerakac irec maŋnao ŋec juc eeŋgopieŋ?

2 Irec mananiŋ: Dameŋ moc maickeocmu
ira Amoŋŋic jaŋere hae sâko Raba irec mupe

ʒikare ojowa fuacnezejec;
eme hae i sesuctac fuarâ foha
hae piticfâc‐ticne ʒoczi ʒâseŋ‐jopazejec.

Eme Israe e mâreŋ‐ticne jâoc rombiŋ
i mocwâc jowac rozejec, Wofuŋ nore dâŋ iŋuc.

3 “O Hesiboŋ hae, go ima bapazi fisi‐garekacte
kio owa ezemec;

Rabare otâfâc ŋoŋe wira wâwâsic enʒepieŋ,
ŋoŋemateŋ qonaŋkehuc ki mamakuc eniŋ,
ehuc ŋaŋaczia sahac‐ŋeŋic hetâc qâtâcneniŋ!

Milikom nemu e taha bapafâc‐ticne
â fekicnefâc‐ticne jaŋehec kâpâcwâru ficko raniŋmu hâcne.

4Naru maŋrâŋgeŋnemicrereŋ tâmiric
go mâriri rowaŋgao roweckehuc

wemocte opâwâcgere penaroŋ boc ekomec,
ehuc mukomec, ‘Mozi sâcne sanaŋke‐nareocmu?’

5Manakic, no mupe rârecguhuc jueŋgopieŋ
jaŋeraonec wiac hâhâwicnezi fua‐garezejec,
Anutu Tâpiri Ɋuŋɋasaŋ Wofuŋ nore dâŋ iŋuc.

Eme ŋoŋe ru sâc bâtâtiec‐ŋopazo,
ehame wiseniŋmu jaŋemoczi moc mi hetumaŋ‐jopaocmu.

6 Eme juku ʒâhec ine Amoŋŋic kâpâcwâruo juju‐jeŋic
i mupe arictac eocmu, Wofuŋ nore dâŋ iŋuc.”
Edomŋic jaŋere findaŋdâŋ

7 Edomŋic jaŋere dâŋ. Anutu Tâpiri Ɋuŋɋasaŋ Wofuŋ e kecʒiŋucmukac:
“Temaŋ hae mâreŋkomaŋɋârâŋ arictac efârewecme?

Fuŋnemamana jaŋemamana‐jeŋic omaewec
â maŋɋârâŋ‐jeŋic sifuckewec me?

8O Dedaŋ mâreŋ rune,
ŋoŋe ʒirecnec wiserâ ra soŋkepaŋkeniŋ!

No Esau, Edom hâcne sisipiric‐ticne,
okac dameŋ‐ticne hâcne i fainao râepe feocmu irec.

9Waiŋ hândâŋne bâtâcneeŋgopieŋ ŋic i jaŋe
fisi‐garerâ hândâŋ nâfocnemi behepie foocmu,
ŋafeo fiuc roro jaŋe fisirâ ejareme sâc roniŋmu.

10No hâcne Esau wiac‐ticne jâoc rofârekopac,
â haesoŋ‐ticne ŋerakac i bataniŋke‐fârekopac,
irec soŋkeocte eipiekac.

Naru motecfâcnemecne,
qomâfâc‐ticne â diguracfâc‐ticne jaŋemâmâc
jopa sipiric ejarekicne, eme arictac ewec.

11 Bekâfâcge behec‐jopatec noni hone maiŋ ejarezepac,
â hozecfâcge jaŋe norao roweckenʒepieŋ.”

12 Wofuŋzi ʒiŋuc mukac: “Manakic, opâ ʒaʒacne nânâ irec sâc mi
jumbiŋzi sifu nâjâmbâŋkeniŋmuo ine go wemocko bâbâtiŋ tâmiric mâc
jufecmu? Aricne, go bâbâtiŋ tâmiric moc mi juhuc opâ ʒaʒacne
nâjâmbâŋkezemec jaha. 13 No nahacne ʒâŋeo ɋetickehuc mupaŋkepo; ŋic
gâcnezi Bozera haere qâqiŋ qahuc mu hâhâwic â mimi busâqoc â sâwecdâŋ
munʒepieŋ, ehame hae piticfâc‐ticne sasawa jaŋe sesuctac fuarâ fonʒepieŋ
sanaŋ. Wofuŋ nore dâŋ iŋuc.”

14 Eme Jeremiazi muwec:
No Wofuŋtaonec biŋedâŋmoc manapo,

ehame ŋicne ŋicŋe jaŋerao kiŋaŋŋicmoc ʒiŋucmuocte sorewec:
“Ŋoŋe qâturerâ Edom râsi fisicneniŋ,

ʒikare fahareniŋ!
15Manakic, ŋicne ŋicne jaŋere ŋondeŋko

bawahacgupe qaisocgunʒepieŋ.
16Ŋic gâcne jaŋe gore hâwic‐jopame

honec‐joparâ maŋge sifuckeme maŋfefe emeŋ,
haroŋaŋ hawecko me tiki botâŋko

jukomec go hâcne.
Go tucwipe iŋucne sareŋge hahaŋko jâmbâŋ batecne

no sifu irecnec tuŋgupe huzemec,
Wofuŋ nore dâŋ iŋuc.

17 “Edom e niniŋ siarereŋ fuarâ foha ŋic sasawa jâuruniŋmu jaŋe bipic
tatara ejareocmu, â qa bâtiŋ ecnekicne irec mu ruruc ecneniŋmu. 18 Ine
Sodom â Gomora â hae gâcne rârec‐jofahuc ŋerambiŋ jaŋe sisipiric fua‐
jarewec irec sâc jaha fuacneme ŋiczi ira ŋec juc mocwâc mi enʒepieŋ, â
hae maŋnao jaba juju i wâcmi fuazejec, Wofuŋ nore dâŋ iŋuc. 19Manakic,
laioŋ e Jordaŋ uupickonec wefurâ lama jaŋere sapao fisiekac irec sâc jaha
ututuŋ jâpec‐jopape wisenʒepieŋ; ehame ŋicmoc biac bâwosâekicne e irec
soŋaŋ juocte mucnepemu. Me no iŋucne mozi moc jukac? Me mozi moc
dâŋgieo râecnuocmu? Me mo soŋaŋzi nore maio sanaŋkerâ domaocmu?
20 Irec Wofuŋ no Edom mâreŋte dâŋ mupaŋkepo i mecne â Temaŋ mâreŋ
rune jaŋere dâŋ mana biric epo i mâmâc mananiŋ: Jei, lama wahakicne
jaŋe wâc mâmâc bawisec‐jopaniŋmu. Jâmbomac, wiac fua‐jareocmu irec
erâ sapa‐ jeŋic weaŋkerâ foocmu. 21 Jaŋe rândiŋkerâ jopame fânâŋ sâko
fuame mâreŋzi ɋiɋiteckeocmu, ehame kio owa‐ jeŋic i Hâwec Bâbâroŋko
mananiŋmu. 22Manakic, moczi tucwipe iŋucne faharerâ furuc furuc qahuc

Bozera hae râsi fisicnerâ fafakecne qaratiehuc sâockeocmu. Dameŋ ira
Edom qac momorifâc‐ticne jaŋere maŋ i ŋokac moc gozi kime maŋne
omaeekac irec sâc eocmu.”

Damasko haere findaŋdâŋ
23Damasko irec dâŋ.
“Hamati â Arapada hae rune jaŋe

biŋe bâroŋ moc manambiŋte qurutuambiŋ.
Mana mezac ehapie maŋjeŋic omaekac,

maŋwama bâfuaniŋte eipieŋgopieŋ.
24Damasko hae rune jaŋemaŋjeŋic betaŋkeme

wiseniŋte fotikiembiŋ,
jaŋe ɋarac ɋarac qaŋgopieŋ;

ehame ŋokac gozi kime hâwickeha
ʒâicmanaekac irec sâc ejarekac.

25 Jei, hae ʒâŋe biŋehec â ʒeri‐ticnehec
i sesuctac jâmbâŋ fuarâ fokac i!

26 Irec ŋicmotecfâc‐ticne jaŋe hae ʒoŋa‐ticnao hâmoniŋmu,
â ʒikaŋicfâc‐ticne jaŋe ʒoaŋ ira sipiricke‐fâreniŋmu;
Anutu Tâpiri Ɋuŋɋasaŋ Wofuŋ nore dâŋ iŋuc.

27 Eme no Damasko haere sac turuŋkepe ʒaocmu,
ehame Beŋhada erific wiac‐ticne ʒâseŋkezejec.”
Kedara â Hazoro irec findaŋdâŋ

28 Kedara mâreŋ rune â Hazoro hae irec ŋicguru ŋicwofuŋ‐jeŋichec Babe
ŋicwofuŋ Nebukanezazi jopawec jaŋere dâŋ.
Wofuŋzi ʒiŋucmukac:
“Ajoc, ŋoŋe Kedara mâreŋ râsi ecnehuc ira ranʒepieŋ,

ehuc ʒoaŋ wewefunaonec ŋic jopanʒepieŋ!
29Qoruc boze‐jeŋic â lamafâc‐jeŋic jowac rozo,

bilaŋke â wâcwiac‐jeŋic gâcnemâmâc;
kamelefâc‐jeŋic bacjopa razo,

ehame ŋic ʒiŋucmu ojowa ejarenʒepieŋ:
‘Rârec rârec wiac hâhâwicne fofârekac i!’

30Hazoro rune, ŋoŋe wiseniŋ,
Babe ŋicwofuŋ Nebukaneza e wiac repicne eŋarezomaŋkekacte

â sipiric‐ŋopaocte dâŋnemanasu biric ekacte
bâruŋ jaha ra tâmirerâ soŋkepaŋkeniŋ me!
Wofuŋ nore dâŋ iŋuc.

31 “Ajoc, ŋoŋe faharerâ ŋicgurumana mezac tâmiric
wama faio jueŋgopieŋ jaŋe râsi fisi‐jareniŋ;

jaŋe hae‐jeŋictemotâc babasanaŋ‐ticne aricne,
bucjeŋic juŋgopieŋ hâcne,
Wofuŋ nore dâŋ iŋuc.

32Kamelefâc‐jeŋic jowac ronʒepieŋ,
â hae qowifâc‐jeŋic guru sâko i ŋoŋere biŋe ezejec.

Noni ine qizec susuc‐jeŋic naki ŋifec â ŋifec bâtâcneeŋgopieŋ
ŋic i jaŋe hâcnemâreŋ sâc bâtâtiec‐jopapemu,

erâ mupe rârec rârec irecnec sisipiriczi maic‐jopazejec,

Wofuŋ nore dâŋ iŋuc.
33 Eme Hazoro hae i kâte qâto jaŋere ŋeŋe hae ezejec,

ehuc sesuctac fohuc juzejec sanaŋ.
Ehame moczi moc ira ŋec juc mocwâcmi ezejec,

â ŋicmoczi maŋnao ju fofo wâcmi ezejec.”
Elamŋic jaŋere findaŋdâŋ

34 Juda ŋicwofuŋ Zedekia e ŋicwofuŋ gie‐ticne fuŋkerâ juha Elamŋic jaŋere
dâŋWofuŋtaonec porofete Jeremiarao fuawec ine ʒiŋuc:

35 Anutu Tâpiri Ɋuŋɋasaŋ Wofuŋ e kecʒiŋuc mukac: “Manakic, no
Elamŋic tâpiri‐jeŋicte ŋesiŋ, tepe‐ jeŋic hâcne i bazu‐ jarepemu. 36 Ehuc
mupe mâreŋ tuturuŋne 4 irecnec mâŋâŋ 4 jaŋe fisirâ Elamŋic jopapie faic
â juwic, ŋifec â ŋifec rafârenʒepieŋ. Erâ Elamŋic qâtâtiec‐jopakicne jaŋe
ŋicguru juraŋgopieŋ sasawa jaŋerao sâckerâ fisiniŋmu. 37 Râsi ejarehuc
juju‐jeŋic sipirickezo muŋgopieŋ jaŋeremaio ejarepe maŋjeŋic gâckezejec;
ehame sisipiric, maŋnanere ʒocbâruŋ hâcne, i fai‐jeŋicko râepe fezejec, â
mupe ʒikazi bâjâpec‐jopa rahuc nâmiziec‐jopazejec, Wofuŋ nore dâŋ iŋuc.
38No dâŋmumutara ŋeŋe‐nane Elammâreŋko hepe ŋezejec, erâ ŋicwofuŋ‐
jeŋicmecne, fekicnefâc‐jeŋicmecnemâmâc bâsirowec‐jopazepac. 39Dameŋ
tataranao ine Elamte faio wiac hâhâwicne râepe fewec i bârâriezepac,
Wofuŋ nore dâŋ iŋuc.”

50
Babe haere findaŋdâŋ

1 Wofuŋ e Babe hae â Kaldea mâreŋte dâŋ porofete Jeremia ere micko
râememufuawec i kecʒiŋuc:
2 “Ŋicne ŋicne jaŋere ŋondeŋko dâŋ binaŋ ʒiŋuc ejarepie mananʒepieŋ,

ehame filac fârepie fezejec!
Dâŋmoc mi hesoŋkehucmusaweniŋ:

‘Babe hae i ro rauc ekicne,
Beli nemuzi qurutuawec,
â Merodac nemu e henʒaŋ qanʒaŋnekicne;

nemuɋâŋfâc‐jeŋic jaŋe qurutuambiŋ,
â ɋâŋ qâqâtâcfâc‐jeŋic henʒaŋ qanʒaŋ‐jopakicne.’

3 “Faic mâreŋkonec hâcne ŋicguru moc jaŋe râsi fisi‐jarerâ mâreŋ‐jeŋic
ima baniŋmu, eme ŋicmoczi moc ira ŋec juc mocwâcmi ezejec, aricne, ŋic
mecne qowi mecne irecnec wiserâ ratâmirenʒepieŋ.”

4Wofuŋzi ʒiŋuc mukac: “Dameŋ ira Israe ŋic â Judaŋic jaŋe mâmâc jaha
kiohucware fisiniŋmu, ehucWofuŋ Anutu‐jeŋic nowira basac enareniŋmu.
5 Jaŋe Zioŋ hatare muwioc eniŋmu, ehuc irapec ʒâŋe fihucmuniŋmu: ‘Ajoc,
nâŋâc Wofuŋtao qohotarâ ʒâʒâfic fofo sanaŋ moc enʒepeneŋ, eme irec
ninikec moc mi fua‐jâmbâŋkezejec.’

6 “Ŋicfâc‐nane jaŋe lama sifuckekicne iŋucne; soŋaŋfâc‐jeŋic jaŋe eatuc‐
jopapie qac qâsoric embiŋ, jaŋe ejarepie tiki mâreŋko rac warec ehuc
jumbiŋ, ehuc mâreŋ tikine facne bazu behec eku sapa‐ jeŋicte nikec‐
jopawec. 7 Eme bâfuac‐jopambiŋ sâc jaŋe nâcjopambiŋ, â kisâfâc‐jeŋic jaŋe
mumbiŋ, ‘Nâŋe kiŋ mi hotâckeŋgopeneŋ, jaŋe Wofuŋ sapa‐ jeŋic fârine,
mamacfâc‐jeŋic jaŋe worickehuc jumbiŋ e hâcne bunao bambiŋ irec.’

8 “Ajoc, ŋoŋe Babe haeonec wiseniŋ, Kaldea ŋic jaŋere mâreŋ beheniŋ,
ehuc lama ŋicne jaŋe gurufâc‐jeŋic bânie‐jareeŋgopieŋ irec sâc eniŋ.
9 Manaŋgopieŋ, no faic mâreŋkonec ŋicne ŋicne guru sâko mu qafeŋ
ejarepe Babe hae râsi fisicnenʒepieŋ, ehuc meo roroc erâ sanaŋkehuc
rauckenʒepieŋ, tepe motec‐jeŋic ine ʒikaŋic fârinezi metariŋ mi risieekac
e iŋucne. 10 Iŋuc fuame Kaldea mâreŋ i ʒikare mateŋ eocmu, eme mateŋ
roniŋmu jaŋe sâcjopa‐fârezejec,Wofuŋ nore dâŋ iŋuc.
11 “Oi, nore mâreŋkonec wiac fiuc rombiŋ

ŋoŋe bubiaŋ manazo murâ mananiŋ,
â ʒeri ezo murâ eniŋ,

ehuc bulimakao motecne kecɋaŋ geunao
kiwac qawac eeŋgopieŋ iŋuc eniŋ,

â becâsic ŋicnezi dâŋsâko dâŋeekac iŋuc dâŋeniŋ!
12Neŋgoc‐ŋeŋiczi ine qurutua‐jâmbâŋkeocmu

â rocŋopawec e mimieocmu;
jâmbomac, e ŋicne ŋicne jaŋere wahamicne ehuc

mâreŋ burocne â kereŋne â sawane iŋucne ezejec.
13 I Wofuŋ kimbeŋ‐nanere erâ tuhutac fuame

niniŋ siarereŋ fojâmbâŋkeocmu;
eme Babe hae jâuruniŋmu sâc jaŋe bipic tatara ejareocmu,

â ʒârâ ʒâpâ‐ticnere mu ruruc ecneniŋmu.
14 Tepeŋic sasawa ŋoŋe Babe hae somâ baniŋ,

jaŋe sâqocne bahuc Wofuŋ bunaneo bambiŋte
tepe qâtâcnepie haeo feoc,

tepe motec moc mi sakareniŋ!
15 Rârec rârec ʒiŋucmuhuc aŋara heniŋ:

E dockewec, wâtuŋ‐ticne rândiŋke qawec,
qânâsac‐ticne heroc qâropiekicne.

Wofuŋ nore okac babazu dameŋ fuakacte
okacne bazucneniŋ;

eki wiac ewec sâc ijaha ecnenʒepieŋ.
16Wiac hândâŋne tieeŋgopieŋ jaŋemecne

â qa roro dameŋko sâqemictarazi gie baeŋgopieŋ
jaŋemâmâc bâsirowec‐jopaniŋ!

Eme ŋic gâcne jaŋe ru sâc ʒikazi hâmoc bâfuaekac
i hâhâwic bacnerâ guru‐jeŋicko risieniŋmu,
â ru sâc jaha mâreŋ‐jeŋicko wiserâ raniŋmu.
Israe e juju‐ticnao risieocmu

17 “Israe kikefuŋ e lama moc laioŋ jaŋe jâpepie qac qâsoric eekac irec
sâc; e qanaŋ Asiria ŋicwofuŋte nânâ ewec, izi ʒâhec ine Babe ŋicwofuŋ
Nebukaneza eki siec‐ ticne kinʒaŋnewec. 18 Irec Anutu Tâpiri Ɋuŋɋasaŋ
Wofuŋ, Israere Anutu no ʒiŋucmukopac: Manakic, no Asiria ŋicwofuŋ okac
bazucnepo irec sâc jaha Babe ŋicwofuŋ â mâreŋ‐ticne ejactepemu. 19 Erâ
Israe e juju‐ticnao bârisiepe Karamele tikio â Basaŋ mâreŋko nânâ nâhuc
juzejec, erâ Eferaim tiki mâreŋko â Gileade ira wâc nâku gapeckezejec.
20 Dameŋ ira Israe kiŋticnere mu wioc ehuc sifu mi bâfuaniŋmu. Ehame
Juda sâqocne‐ticne wâc basaniŋmu, no ŋic nâfocne juniŋtemana‐jarepemu
jaŋe sâqocne bâtâmire‐jarepemu irec. Wofuŋ nore dâŋ iŋuc.

Babe mâreŋ okac babazu dameŋ‐ticne maickewec
21 “Go Merataim mâreŋ râsi ecnehuc ira razemec,

erâ Pekodo ŋecjucfâc‐ticne jaŋe wâc râsi fisi‐jarezemec.
Ehuc joparâ bâsirowec‐jopa‐fârezemec,

â dâŋ gaza mutâc epo i efârezemec.
Wofuŋ nore dâŋ iŋuc.

22Mâreŋ‐jeŋicko ʒikare ojowa
â sisipiric sâko fuawec fokac.

23 Jei, mâreŋ sâkomâreŋ irec hama sâko
i hefâuckekicne â qanʒaŋnekicne i!

Jei, Babe hae e ŋicne ŋicne jaŋe honepie
wiac bipic tataranehec ewec i!

24O Babe hae, no bitiŋ râe‐garepo,
eme go qicqucne juhuc ferâ mi kicguzejec i!

Go Wofuŋ no râsi enaremeŋte
bâfuacgurâ rocgupo.

25Wofuŋ no ʒika rowaŋ‐nanere motâc rorâ
kimbeŋ‐nanere sândumaro rope wahakac;

ine hâcne, Anutu Tâpiri Ɋuŋɋasaŋ Wofuŋ
nore gie Kaldea ŋic jaŋeremâreŋko fuakac.

26Mâreŋ tuturuŋne sâc irecnec râsi fisicneniŋ â!
Padi jacgoŋ rowaŋfic‐ticne baandaŋkeniŋ,

ehuc padi iŋucne ro guruc ecnerâ ʒoczi rikepie
wiac nâfocnemoc mi fozejec.

27 Bulimakaofâc‐ticne ŋicne qâhâmoc‐jopa‐fâreniŋ,
hezuc‐jopaniŋte bacjopa raniŋ!

Jei, dameŋ‐jeŋicmaickekac,
okacne babazu‐jare dameŋ hâcne!

28 “Mananiŋ! Babe mâreŋ beherâ wiseŋgopieŋzi mu ojowa eŋgopieŋ.
Jaŋe Wofuŋ Anutu‐nâŋeczi okac babazu gie bawec, taha ufuŋ‐ticnere okac
babazu gie hâcne, irec biŋe Zioŋkomusokaniŋte iŋuc eŋgopieŋ.

29 “Tepeŋiczi tepe tikokoc herâ qâtâcneeŋgopieŋ jaŋe Babe hae râsi
ecneniŋte hetumaŋ‐jopa‐fâreniŋ! Eme ra somâ bahapie ŋic moczi moc mi
wisezejec. EWofuŋ Israere Tiri rune no pepec penaroŋ enarewecte eebapa‐
ticnere sâcko okacne bazucneniŋ, ehuc wiac eŋarehuc juwec irec sâc jaha
ecnenʒepieŋ. 30 Irec ŋicmotecfâc‐ticne jaŋe hae ʒoŋa‐ticnao ʒikare nânâ
enʒepieŋ, â momorifâc‐ticne jaŋe ʒoaŋ ira sipiricke‐ fârenʒepieŋ, Wofuŋ
nore dâŋ iŋuc.
31 “Manakic, pepec penaroŋhec go hâcne râsi egarepemu,

Anutu Tâpiri Ɋuŋɋasaŋ Wofuŋ nore dâŋ iŋuc.
No okacne bazu‐garepemurâ

dameŋgemaikekac hâcne.
32 Pepec penaroŋhec e dameŋ ira fâfâckeme waha qame

moczi mocwâcmi bafaharezejec.
Eme no hae‐ticne ŋerakac i turuŋkepe ʒazejec,

ehuc rârec rârec wiac forakac i ʒâseŋke‐fârezejec.”

33 Anutu Tâpiri Ɋuŋɋasaŋ Wofuŋ e kecʒiŋuc mukac: “Israe ŋic mecne
â Judaŋic mecne jaŋe mâmâc jaha fific bacjopakicne. Eme kâpâcwâru
ficko bacjopa rambiŋ jaŋe sasawa sakarec‐jopahuc firuec‐jopaniŋte takic‐
jopakac. 34 Fifirue‐ jeŋic ʒâŋene Anutu Tâpiri Ɋuŋɋasaŋ Wofuŋ e ine
sanaŋne. Eki hâcne dâŋjeŋic dopecke‐jâmbâŋkehuc bafic‐jopame mâreŋko
wama fuazejec, Babe ŋecjucfâc‐ticne jaŋe ine ejareme sisi hâhâŋ faio
junʒepieŋ.
35 “Kaldea ŋicmecne, Babe ŋecjucfâc‐ticne mecne,

fekicnefâc‐ticne mecne erâ ŋicfâc‐ticne mamanahec
jaŋere faio ʒikazi fezejec,

Wofuŋ nore dâŋ iŋuc.
36 Faŋfaŋdâŋmumu jaŋere faio ʒikazi feme

ŋicmutucne enʒepieŋ.
Qac momorifâcne jaŋere faio ʒikazi feme

maŋjeŋic omaezejec.
37 Becâsicfâc‐jeŋic â keretac‐jeŋic

erâ ŋondeŋ‐jeŋicko ŋic sahac hawari fuŋne fuŋnehec juŋgopieŋ
jaŋere faio ʒikazi feme

ŋokac iŋucne enʒepieŋ.
Boreŋ ʒeŋaŋ fojarekac sâc

i ʒika fuame ŋiczi fiuc ronʒepieŋ.
38 Ʒoaŋ sanaŋne qame opâ wiac‐ticne ʒicke kereŋ ezejec.

Wiac mâreŋ i nemuɋâŋ jaŋeremâreŋ i!
Â ŋicfâcne jaŋe nemuɋâŋfâc‐jeŋic repicne

irec erâ maŋjeŋic sifuckekac i!
39 “Irec Babezi kâte qowi â kâte qâto jaŋere ŋeŋe hae ezejec â haemaŋnao

qerazi juzejec wâc; ŋiczi ine ira ŋec juc mocwâc mi enʒepieŋ, â moczi
maŋnao ju fofo mocwâc mi ejâmbâŋkezejec. 40 Anutuzi Sodom â Gomora
erâ hae rârec‐jofahuc ŋerambiŋ jaŋe bâsirowec‐jopawec irec sâc jaha fuame
ŋicmoczi hae ira ŋec juc mocwâcmi ezejec, erâ moczi moc maŋnao ju fofo
ee i wâc aricne. Wofuŋ nore dâŋ iŋuc.
41 “Manakic, faic mâreŋkonec ŋicgurumoc ware fisiniŋmu;

ŋicguru kâcɋene sâko erâ ŋicwofuŋ bocjaha
jaŋemâreŋ qaŋeŋnaonec jâmbâŋ faharerâ wareniŋmu hâcne.

42 Jaŋe tepe â sându‐jeŋichec,
jaŋe ŋic ʒâʒâicne â busâqoc‐jeŋic tâmiric.

Ojowa‐jeŋic i hâwec sirizi fânâŋkeekac iŋucne,
jaŋe becâsicko rara ŋic, jaŋe ʒikaŋic iŋucne
fisirâ Babe rune go râsi egareniŋmu.

43 “Babe ŋicwofuŋ e jaŋere biŋemanarâ mene betaŋkekac;
e hâhâwic ehuc ŋokacmoczi gozi kime fâfâreekac irec sâc ekac.

44 “Manakic, laioŋzi Jordaŋ uupickonecwefurâ lama jaŋere sapao fisiekac
irec sâcnobâruŋ jaha jâpec‐jopapewisenʒepieŋ; emeŋicbiac bâwosâekicne
e hâcne âkendâŋnepe ŋicbomboŋ ejarezejec. Mozi nore sâc moc jukac,

me mozi dâŋgieo moc râecnuocmu, me mo soŋaŋzi nore maio sanaŋkerâ
domaocmu? 45 Irec Wofuŋ no Babe haere dâŋ mupaŋkepo i mecne â
Kaldea mâreŋte dâŋmana biric epo i mâmâcmananiŋ, kecʒiŋuc: Jei, lama
wahakicne jaŋe wâc bacjopa raniŋmu, jâmbomac, wiac fua‐jareocmu irec
erâ sapa‐ jeŋic weaŋkerâ foocmu. 46 Eme mâreŋzi wiwira ʒiŋuc manarâ
ɋiɋiteckeocmu: Babe hae i ro rauc ekicne! Ehame kio owa‐ticne fuameŋicne
ŋicne hazec‐jeŋicko huocmu.”

51
Wofuŋzi Babe hae dâŋticnemutarakac

1Wofuŋzi ʒiŋucmukac:
“Manakic, no sisipiric ŋicmoc qafeŋkepe

Babe hae â Kaldea mâreŋ ŋecjucfâc‐ticne fisi‐jarezejec.
2No Babe haeo ŋic oofaŋ‐jeŋichec sorec‐jopape

ofaŋne behec enʒepieŋ,
ehuc hae mâreŋ nânâ mafa wiac‐ticne jâoc ronʒepieŋ;

i sisipiric dameŋko rârec rârec irecnec fisirâ
hae somâ bahuc iŋuc hâcne eniŋmu.

3 Tepeŋic jaŋe tepe tikocko hezo eipienʒepieŋ,
â marukuheczi penaroŋ ehuc mi domanʒepieŋ.

Ŋoŋe ŋicmotecfâc‐jeŋicmi akic‐jopanʒepieŋ,
ehuc momorifâc‐jeŋic bâsirowec‐jopa‐fârenʒepieŋ.

4 Eme qâhâmoc‐jopakicne i Kaldea ŋic jaŋeremâreŋko
â âkemârâŋ‐jopakicne jaŋe hae ʒoŋa‐jeŋicko foranʒepieŋ.

5Kaldea mâreŋ i Israe Tiri rune no bunaneo bahuc kiŋhec efârewecte
Israe â Juda jahe Anutu‐jekic,

Anutu Tâpiri Ɋuŋɋasaŋ Wofuŋ hâcne no behec‐jofape
hozec iŋucnemoc mi juzepirec.

6 “Babe hae mâreŋkonec wiseniŋ, ehuc ere kiŋte erâ
mi sipirickehuc ru sâc juju‐ŋeŋic ŋezickenʒepieŋ.

Dameŋ i Wofuŋ nore okac babazu dameŋ hâcne,
no eebapa‐ticnere okacne râcnepemu.

7 Babe e Wofuŋ nore meo gol râqâc iŋucne ŋeme
mâreŋ sâc ŋicne ŋicne jaŋe hone aŋac ehuc

waiŋ opâ‐ticne gapecmâc nâpie
maŋjeŋic sifuckewec.

8 Babe haezi ututuŋ waha qahuc qanʒaŋnewec,
irec erâ kio owa eniŋ!

Ʒâic‐ticnere wokemaŋ rorâ ruacne honeniŋ,
eme biaŋke wiac moc eocmu me weniŋuc.

9 ‘Nâŋe Babe bâpiaŋkezomumbeŋ,
e ine bâbâpiaŋkenere sâcmi ewec;

irec e beherâ mâreŋ‐nâŋec sâc rafârenaŋ,
erao okac babazu fuawec i feku sambâŋ heuakac,
â faic karorac fokacko fe fisikac.’

10Wofuŋ e bafic‐nâpohuc fuŋne‐nâŋec bataniŋkewec,
irec Wofuŋ Anutu‐nâŋecte eebapa i
Zioŋkomuromackenaŋ.

11 “Tepe motec qâteckeniŋ!
Maro hepie huoc!

Wofuŋ e Babe bâsiroweocte manasuhuc Mede ŋicwofuŋ qafeŋ‐ jopame
momori wânʒâŋ eŋgopieŋ, izi Wofuŋ okac babazu gie‐ ticne, taha ufuŋ‐
ticnere okac babazu gie hâcne.
12 Babe haere qânâsackopec filac fârepie feoc,

rucgereŋ juniŋ, soŋaŋ râec‐jopaniŋ
â ruc bapa ŋic ejarepie ruc bahuc domaniŋ!

Wofuŋ e Babe ŋecjucfâc‐ticne wiac ejareocte mana biric ewec
i fârine bâfuaocte ekac hâcne.

13 Jei, opâ sâko heririŋnao ŋec juc ekomec,
â boreŋ ʒeŋaŋge guru sâko fokac

go hâmoc dameŋgemaickekac
â juju dameŋge bâtâcnekicne.

14Anutu Tâpiri Ɋuŋɋasaŋ Wofuŋzi
e jahacne ʒâŋeo ɋetickerâ mupaŋkehucmuwec:

Jâmbomac, haemaŋgao ŋic jaŋe jagitotoc iŋucne juipiehapie
ine râsi jaŋe sifu fisi‐garehuc semuja hegarenʒepieŋ.

15 “Tâpiri‐ticnezi mâreŋ bâfuawec
â maŋɋârâŋ‐ticnezi mâreŋ sâkomâreŋ irec hobeteŋne râewec,
erâ mamana‐ticnezi sambâŋ qaratiehuc râe rawec

16 eki hâcne ɋuŋmaŋko dâŋeme
sambâŋ rurumaŋnao opâ fânâŋ sâko fuaekac,

eki hâcne hoe heocte bâbâric bâfuaekac,
â rowaŋ‐ticnaonec mâŋâŋ soreme fisiekac.

17Mâreŋŋic jaŋe furu jaha mutucne â mamana tâmiric,
golzi wiac bapa sasawa jaŋe ɋâŋ qâqâtâc‐jeŋicte qurutuaeŋgopieŋ,
nemuɋâŋfâc‐jeŋic jaŋe wiac jabane â mi jujune irec.

18 Jaŋe wiac fârine aricne,
wiac hone gâgâwine hâcne;
jaŋe bâbâtiŋ dameŋ‐jeŋicko siroweniŋmu.

19Anutuzi Jakobore rowaŋ jukac e jaŋere sâc aricne,
e hâcne wiac sasawa irec bâbâfua,

Israe ŋic jaŋe fuŋfuŋfâc‐ticne,
ʒâŋe‐ticne Anutu Tapiri Ɋuŋɋasaŋ Wofuŋ.”

20Wofuŋzi kecʒiŋucmukac:
“Babe go hama‐nane â ʒika‐nane ehuc jumeŋ,

iŋuc junarehaŋ no ŋicne ŋicne henʒaŋ‐jopapo
erâ ŋicwofuŋ â gurufâc‐jeŋic sipiric‐jopapo.

21No hama izi becâsic â becâsicko rara ŋic henʒaŋ qanʒaŋ‐jopapo,
erâ keretac â ŋic fainao ŋeeŋgopieŋ jaŋemâmâc.

22No hama izi ŋicmecne ŋokacmecne,
ŋic ŋokac qizecne erâ socɋâri,
ŋicmotec â ŋokac ʒeŋoŋ jaŋe henʒaŋ‐jopapo.

23No hama izi soŋaŋ â qowifâc‐jeŋicmecne,
hesarac ŋic â bulimakaofâc‐jeŋic

giere bafic‐jopaeŋgopieŋ mecne,

erâ wâc kia sâko â momori micne jaŋemâmâc henʒaŋ‐jopapo.
24 “No Babe â Kaldea mâreŋ ŋecjucfâc‐ticne sasawa jaŋe Zioŋ sindaŋ

ecnembiŋ irec okacne ʒâŋe fai‐ jeŋicko bazu‐jarepemu. Wofuŋ nore dâŋ
iŋuc.
25 “Sisipiric tiki go manac:

Mâreŋ sâc sisipiric bâfuameŋ go râsi egarepemu,
gorao hâcne tâpiri‐nanere fuŋne bataniŋkehuc

haroŋaŋ faionec tuŋgupe
hurâ tiki ʒoczi ʒâseŋkekicne iŋucne ezemec.

26 Eme goraonec wâtuŋ ropie izi jâmâ wâtuŋ eha
râepie huekac i arictac ezejec,

me jâc wiac woke qâtâcte biŋe ropie fifisi
i wâc arictac jaha ezejec;

go hae mâreŋ ima bacgukicne
iŋuc fohuc juzemec sanaŋ. Wofuŋ nore dâŋ iŋuc.
Babe hae e kiŋticnere okacne fisicnekac

27 “Ŋoŋemâreŋko filac fârepie feoc!
Ŋicne ŋicne jaŋere ŋondeŋko qeŋ qapie dâŋeoc!

Ŋicne ŋicne jaŋe Babe hae râsi ecneniŋte baʒawiec‐jopaniŋ!
Ŋoŋe Ararata â Mini erâ Asekena ŋicguru

jaŋe hefârec‐jopapie râsi fisicnenʒepieŋ!
Ʒikaremicne râec‐jopaniŋ
â becâsic ine jagitotoc guru sâko iŋucne bacjopa wareniŋ.

28Ŋicne ŋicne jaŋe râsi ecneniŋte baʒawiec‐jopaniŋ,
ine Mede mâreŋte ŋicwofuŋ â ŋic fekicne

â kia sâkofâc‐jeŋic
erâ uucmaŋ‐jeŋicko ŋic juraŋgopieŋ sasawa jaŋe hâcne.

29Mâreŋ i qiriŋ qahuc ɋiɋiteckeocmu,
Wofuŋzi Babe hae mâreŋte dâŋmana biric ewec

i fârine bâfuahuc ima bame
tuhutac fuarâ foocmu irec.

30 Babe qac momorifâc‐ticne jaŋe ʒika gie behembiŋ,
ehuc ficsoŋ‐jeŋic ŋerakac sâc ira ŋeŋgopieŋ;

jaŋe tâpiri‐jeŋic omaeme
ŋokac jaŋe iŋucne embiŋ juŋgopieŋ.

Ficjeŋic turuŋkepie ʒakac,
â motâc babasanaŋ‐jeŋic i wâc qazukicne.

31Hae qizec‐ticne orâŋkehuc ro rauc ekicne
irec dâŋ Babe ŋicwofuŋ âzâcneniŋte kiŋaŋŋic
â biŋemumu jaŋe ʒuʒuhuc jaha fisihuc domaŋgopieŋ.

32Opâ rendac ŋebâzickerâ soŋaŋkeŋgopieŋ,
aka sanaŋ wiac ʒoczi rikepie ʒakac,
ehame momori hâbi‐jeŋic goroŋkekac.

33Anutu Tâpiri Ɋuŋɋasaŋ Wofuŋ,
Israere Anutu e ʒiŋucmukac hâcne:

Babe haere otâ e nânâ rowaŋfickomâreŋ âtepie
sanaŋkeekac irec sâc;

eme dameŋ bembeŋne sawa tarame

okac dameŋ maickeocmu.”
34-35 Zioŋ ŋecjucfâc‐ticne jaŋe ʒiŋucmunʒepieŋ:
“Babe ŋicwofuŋ Nebukaneza e sipiricnuhuc nâcnuwec,

e kuʒi tacne iŋucne behecnuwec,
e oâ iŋucne erâ ɋâcnume hobu‐ticne fusucmawec,

e hae mâreŋ biaŋnaonec jâpecnuwec.
No â soctofafâc‐nane wiac sâqocne enârekicne

irec kiŋtofa Baberao fozejec.”
Â Jerusalemzi ʒiŋucmuzejec:

“Socnane hoŋkekicne irec kiŋ i
Kaldea mâreŋ rune jaŋerao fozejec.”

36 Irec Wofuŋzi kecʒiŋucmukac:
“Manakic, no dâŋge dopeckehuc

âkehocgurâ okac babazu gie bapemu.
Noni mupe opâ sâko‐ticne kereŋkezejec,

â opâ ʒâŋe‐ticne ʒickezejec.
37 Babe hae ima bapie sesuctacne fuarâ fome

kâte qâto jaŋere fic hae ezejec;
i ŋic tâmiric foha gâcnezi honehuc bipic tatara ejareha

mu ruruc ecnenʒepieŋ.
38 “Jaŋe babafic ehuc laioŋ iŋucne owackeeŋgopieŋ,

jaŋe laioŋ motecne iŋucne ŋuruŋkeeŋgopieŋ.
39 Jaŋe bujeŋic bâruŋkeme

tiwâ ʒepec moc bâmocke‐jarepemu,
ehuc maŋsifuc opâ gumec‐jopapemu;

eme jaŋe docke betaŋ erâ guŋsanaŋ foku
mocwâcmi ɋârenʒepieŋ.

40 Lama â noniŋ hezuc‐jopaniŋte bacjopa raeŋgopieŋ
irec sâcmupe bacjopa raniŋmu.

41 “Jei, Babe hae i ro rauc ekicne,
mâreŋ sâkomâreŋ irec ʒâŋe biŋe i bawahakicne i!

Jei, ŋicne ŋicne Babe hae honerâ
bipic tatara ejarewec i!

42Hâweczi wefurâ Babe hae bârârâŋnewec,
â siri sâko‐ticnezi fânâŋkehuc qâuruckewec.

43Hae‐ticne ŋerawec i tuhu erâ niniŋ siarereŋ fuawec,
mâreŋ kereŋne â burocne hâcne;

moczi moc maŋnao ŋec juc mocwâcmi ejâmbâŋkeocmu
â ŋicmoczi ira sicne fotâc wâcmi eocmu.

44 Eme no Babe haeo Beli nemu okacne râcnepemu,
ehuc wiac ɋâckewec i gozi bape micticnaonec
maŋume wahazejec,

erâ ŋicne ŋicne jaŋe erao mocwâcmi heâckerâ ranʒepieŋ.
Babe hae irec qânâsac i heropiekicne hâcne.
Wofuŋ nore dâŋ iŋuc.
Babe haere ki mamakuc ekicne

45 “Ŋicfâc‐nane, ŋoŋe hae irec maŋnaonec wiserâ raniŋ,

ŋoŋe sasawa Wofuŋ kimbeŋ‐nanere ʒocbâruŋzi
sipiric‐ŋopazacte juju‐ŋeŋic ŋezickeniŋ!

46 Erâ maŋŋeŋicmi omaezejec,
â mâreŋ ira sawadâŋmoc fuame
manarâ mi hâwic‐ŋopazejec.

Ine jara moc sawadâŋmoc
â jara moc ira sawadâŋmoc fuaocmuo,

me bâbâʒâic fuaocmu,
me ŋicbomboŋ moczi ŋicbomboŋ âgo‐ticne râsi ecneocmuo
ine mi hâwic‐ŋopazejec.

47 “Manaŋgopieŋ, dameŋ moc maickeocmu ira
Babe haere ɋâŋ qâqâtâcfâc bâsirowec‐jopapemu,

ehame hae mâreŋ i weaŋke‐fâreocmu
â qâhâmoc‐jopakicnefâc‐ticne jaŋe sasawa
hae maŋnao foraniŋmu.

48 Eme sambâŋ â mâreŋ jahere maŋnao wiac jufâreekac
izi Babe haere mu ʒeri ezejec,

i ima bapafâcne jaŋe faic mâreŋkonec fisicneniŋmu irec.
Wofuŋ nore dâŋ iŋuc.

49 Israe qâhâmoc‐jopakicnefâc‐ticne jaŋere erâ Babe ima bazo,
ine Babe haere erâ mâreŋ sâc ŋic qâhâmoc‐jopakicne irec sâc.

50 “Ʒika wisecnembiŋ ŋoŋe ine
ŋeŋe râqâcmi ehuc ranʒepieŋ!

Ŋoŋe ʒoricko juhuc Wofuŋ nore manasunʒepieŋ,
ehuc maŋŋeŋic Jerusalemko râepie domazejec.

51 ‘Nâŋemimi qaqa enârekicnere
mimi busâqocmanaeŋgopeneŋ;

mimizi ŋecnâpome ʒâŋemai‐nâŋec bâsoŋkehuc jueŋgopeneŋ,
i ŋic jabanezi Wofuŋ ufuŋ‐ticnere tiri wiac ima bambiŋte.’

52 “Irec manaŋgopieŋ, dameŋ moc maickeocmu ira
Babe nemuɋâŋfâcne okacne bazu‐jarepemu,

eme hae mâreŋ‐ticne sasawa ira
ʒâpâ âkec‐jopakicnezi kio huse enʒepieŋ.

53 Eme Babe hae bafekupie sambâŋ heuaocmuo
me qânâsac‐ticne hâŋ bafekupie

huhuckene mi eocmuo ine
no sifu sisipiric ŋic sorec‐jopape fisicnenʒepieŋ,
Wofuŋ nore dâŋ iŋuc.

54 “Mananiŋ! Babe haeonec kio owa fuarâ fânâŋne warekac,
erâ ima sâko irec fânâŋ Kaldea ŋic jaŋeremâreŋkonec fisikac.

55 Ine hâcne,Wofuŋ no Babe ima bahuc
hae maŋnao ojowa sâko foekac i bâniniŋkekopac;

râsi jaŋe hâwec siri iŋucne fisihuc opâ sâko fânâŋkeekac
irec sâc fânâŋkeŋgopieŋ,
micʒonʒoŋ‐jeŋic fuakac i hâhâwicne.

56 Sisipiric ŋic e Babe fisicnekac hâcne;
eme hae irec momorifâc kâpâcwâru bacjopaniŋmu

â tepe neŋgoc‐jeŋic i bazuniŋmu;
Wofuŋ no okac babazu Anutu,
irec okac bazu‐jare‐jâmbâŋkepemu.

57 Fekicnefâc‐ticne mecne, mamana ŋicfâc‐ticne mecne,
mâreŋ soŋaŋfâc‐ticne mecne, kia sâkofâc‐ticne mecne,

erâ qac momorifâc‐ticne mecne jaŋe opâ sanaŋ gumec‐jopape
guŋzi qâmâc‐jopame foku mocwâcmi ɋârenʒepieŋ;

Wofuŋ Sâko, Anutu Tâpiri Ɋuŋɋasaŋ Wofuŋ
nore dâŋ iŋuc.”

58Anutu Tâpiri Ɋuŋɋasaŋ Wofuŋ e ʒiŋucmukac:
“Babe haere qânâsac kâcɋene i heroc qâropiepie

mâreŋhec sâcmocjaha ezejec,
â motâcmimiŋ‐ticne i ʒoczi rikepie ʒazejec.

Iŋuc fuame dâŋ ʒiŋuc fokac i fârio qaocmu:
Ŋic gurune gurune jaŋe wiac ebac epie

fâri tâmiric eekac,
â ŋicne ŋicne jaŋe gie sâko bakupie

fârine fuame ʒocte biŋe eekac.”
Babe hae omaeocte mukicne

59 Juda ŋicwofuŋ Zedekia e ŋicwofuŋ jume jara 4 eha, Neriare ŋokâ Seraja,
Masejare ŋosahâcne, e ŋicwofuŋhecBabe haeo razo emeporofete Jeremiazi
dâŋ âzâcnemutâc ewec ʒine hâcne. Seraja e hata jujure mumutâc â soŋaŋ
juwec. 60 Jeremia eki ine Babe haewiac hâhâwicne fuacneoctemukicne irec
dâŋ i papiao qâreŋke‐fârewec, ine Babere dâŋ qâreŋkekicne i sasawa hâcne.
61 Erâ Jeremiazi Seraja ʒiŋuc âzâcnewec: “Go Babe haeo fisirâ dâŋ ʒi ʒoɋac
erâ wose‐jare‐fârezemec. 62 Erâ muzemec, ‘Wofuŋ, go gahac hae ʒi râsi
ecnehuc bâsirowecmurâ mumeŋ, i maŋnao ŋicmecne qowi mecne mocwâc
mi juhapie tuhutac fuarâ fosanaŋkeocte iŋuc emeŋ.’ 63-64 Eufrata opâo
behetec hutâmirezejec. Ehame ʒiŋuc muzemec, ‘Babe hae e irec sâc jaha
tâmirezejec, eme wiac hâhâwicne mupe fainao feocmu i hetararâ mocwâc
mi faharezejec!’ ”
Jeremiare dâŋ i ʒira hâcne tarakac.

52
Zedekia e ŋicwofuŋ gie bawec
(Ŋic II 24:18–20; Bin II 36:11–16)

1 Zedekia e jara‐ ticne 21 bazume ŋicwofuŋ âkendâŋnepie juwec. Erâ
Jerusalem haeo ŋicwofuŋ gie‐ ticne bahuc jukuhame jara 11 tarawec.
Neŋgoc‐ticne ʒâŋene Hamuta e Lebina haeonec Jeremia wase‐ticnere otâ.
2 Zedekia e Wofuŋzi wiac honeme sâqoreekac i hâcne ehuc juwec, ine
Jojakimzi ejujec irec sâcko jâmbâŋ. 3 Eme Wofuŋ e juku kimbeŋ‐ticnere
erâ Jerusalem â Juda behec‐jofawec.

Jerusalem hae rauckembiŋ
(Ŋic II 24:20—25:7; Jer 39:1–7)

Zedekia eki ine Babe ŋicwofuŋ râpeckewec. 4 E ŋicwofuŋ juhame jara
namba 9‐ ko mosa namba 10 â ʒoaŋ gie bapa namba 10 jaha ira Babe
ŋicwofuŋ Nebukaneza momorifâcne rocjopa‐ fâreme Jerusalem hae râsi
fisicnembiŋ. Fisirâ hae somâckehuc rârec rârec ʒae bambiŋ. 5 Iŋuc erâ
somâ bahuc juwefukuhapie Zedekia ŋicwofuŋ juju dameŋ‐ ticnere jara
namba 11 maickewec. 6 Eme mosa namba 4 â ʒoaŋ gie bapa namba 9 ira
haeo roroc sâkozi ɋârâŋkeme hae mâreŋ irec ŋic jaŋe nânâ omae‐fâreha
basambiŋ. 7 Ehame râsi jaŋe haeo feniŋte sac âkeʒupie hata fuawec. Eme
ŋicwofuŋ â momorifâcne sasawa jaŋe honerâ ŋafeo sac jajahec ŋondeŋ‐
jekicko ŋicwofuŋte ʒariŋ gieo moc domawec i fotâcnerâ wisembiŋ. Ine
Kaldea ŋic jaŋe hae sâko orâŋkehuc juhapie jaŋe Jordaŋ wâneŋkopec
rambiŋ. 8 Eme Kaldea momori ŋic jaŋe ine ŋicwofuŋ jâpe raku Jeriko
wâneŋko, ŋicfâcne jaŋe beherâ tâtiehapie bâfuambiŋ. 9 Erâ ŋicwofuŋ bâfua
rorâ Hamati mâreŋko Ribela haeo Babe ŋicwofuŋ ŋewec erao barambiŋ.
Eme eki dâŋmutaracnewec. 10Ehucmume Zedekia ŋokâfâcne jaŋemamac‐
jeŋicte ʒâŋe faio qâhâmoc‐jopambiŋ, erâ Judaŋic fekicne Ribela haeoa jopa‐
fârembiŋ wâc. 11 Erâ mume Zedekia jahacne ʒâŋene riporâ aeŋ niŋgiŋko
râembiŋ. Erâ Babe ŋicwofuŋzia mume Babe haeo bararâ kâpâcwâru ficko
râepie ira ŋehuc juhame hâmoc dameŋ‐ticne maickewec.

Judaŋic kâpâcwâruo bacjopa rakicne
(Ŋic II 25:8–21; Bin II 36:17–21; Jer 39:8–10)

12 Nebukaneza e Babe ŋicwofuŋ juhame jara 18 tarawec; eme irec
faicnao mosa 5 irec ʒoaŋ gie bapa namba 10 ira ine Nebuʒaradaŋ e
Babe ŋicwofuŋ momori fuŋfuŋfâc‐ticne jaŋere micne juhuc ŋicwofuŋte
kiŋaŋ qahuc juweczi Jerusalem haeo fisiwec. 13 Fisirâ Wofuŋte taha
ufuŋ mecne, ŋicwofuŋte erific mecne â Jerusalemte fic wiac sasawa i
turuŋkeme ʒawec. 14 Â qânâsac Jerusalem hae râreckehuc fowec i Kaldea
momori jaŋe ŋicwofuŋ momori fuŋfuŋfâcne jaŋere micne ehec jumbiŋzi
heroc qâropiembiŋ. 15 Eme ŋicwofuŋte momori fuŋfuŋfâc jaŋere micne
Nebuʒaradaŋ e ŋic qarâ suriŋne mecne, â haeo ŋic nâfocne behec‐jopapie
jumbiŋ jaŋemecne, âwiserâ Babe ŋicwofuŋ erao ʒuhuckembiŋ jaŋemecne,
erâ metâ bapa ŋic ʒanʒaŋne jaŋe mâmâc bacjopa rawec. 16 Momori
fuŋfuŋfâc jaŋere micne Nebuʒaradaŋ e mâreŋ irecnec ŋic wahakicne
jaŋeraonec gâcne jaŋe waiŋ gie bahuc he sarac eniŋte behec‐ jopame
ŋembiŋ.

17 Wofuŋte taha ufuŋko wâtuŋ aeŋ bâbâroŋzi bakicne domawec, erâ
râqâc irec ŋeŋe wiac â opâ râqâc sâko aeŋ bâbâroŋzia bakicne ŋewec i
Kaldea ŋic jaŋe henʒaŋ qanʒaŋnerâ aeŋ bâbâroŋ‐ticne Babe haeo furu jaha
barambiŋ. 18 Erâ kuʒi mecne, sapac mecne, sâqe mecne, soc titiere râqâc
mecne, hosâc âsu ririkere râqâc mecne, erâ wâcwiac gâcne sasawa aeŋ
bâbâroŋzi bakicne â ufuŋko taha giere baju jumbieŋ i wâc rorâ mâmâc
barambiŋ. 19 Erâ râqâc wiac piic piic, ʒoc uucnere faŋ, soc titiere râqâc,
kuʒi wiac, kendo dodoma, hosâc âsu ririkere râqâc erâ taha bâzire râqâc,
ine hâcne wiac sasawa gol â siliwa jâmbâŋzi bakicne i momori fuŋfuŋfâc
jaŋere micnezi barawec. 20 Wâtuŋ jajahec, opâ râqâc sâko â bulimakao
hawari 12 derâ doma rambiŋ, erâWofuŋ ufuŋ‐ticnere râqâc irec ŋeŋewiac
ŋicwofuŋ Salomozi mume bambiŋ,wiac i sasawa irec aeŋ bâbâroŋzi sigelio
fefere sâc jâuruwec. 21Wâtuŋte ine ʒiŋuc: Wâtuŋ moc ʒoricne‐ticnere sâc

18 kubi,* â oorâŋ‐ticne i muc râepie orâŋkeha 12 kubi ewec; wâtuŋ i maŋ
hawecnehec, sahacnere ɋâfoŋne ine memotec 4 irec sâc ewec. 22 Wâtuŋ
fainao utunemoc aeŋ bâbâroŋzi barâ râekicne i 5 kubi ferâ domawec; utune
rârec rârec ine eri qâreŋ mizekicne â wiac moc jâchândâŋ tinac râekicne,
wiac i aeŋ bâbâroŋzibafârekicnehâcne. Emewâtuŋnamba 2 irecwiac ijaha
fowec. 23 Qaŋeŋnao wiac jâchândâŋ tinac orâŋkehuc râekicne irec ʒare 96,
â jâchândâŋ eri mimize râreckehuc fowec irec qâqâhâc ʒare ine 100.

24 Ŋicwofuŋte momori fuŋfuŋfâc jaŋere micne e taha bapa sâko Seraja
â babafic‐ticne Zefania erâ motâc soŋaŋ jahec â moc jaŋe bacjopa raocte
rocjopawec. 25 Jerusalem haeonec micne sâko moc momori jaŋere soŋaŋ
juwec e mecne â ŋicwofuŋhec jumbiŋ ŋic i jaŋeraonec 7 haeoa juhapie
mâmâc rocjopawec; erâ momori micne ere qâreŋŋic, hesarac ŋic jaŋe gie
baniŋte qâreŋ‐ jopa jujec, ŋic e hâcne erâ hesarac ŋic 60 haeoa juhapie
bâfuac‐jopambiŋ jaŋe iŋuc jaha rocjopawec. 26 Nebuʒaradaŋ, momori
fuŋfuŋfâc jaŋere micnezi ŋic i jaŋe hâcne rocjoparâ Babe ŋicwofuŋ Ribela
haeo ŋewec erao bacjopa rawec. 27 Babe ŋicwofuŋ eki ine mume Hamati
mâreŋko, Ribela haeo hâcne qâhâmoc‐jopambiŋ. Ehame Juda kikefuŋ jaŋe
mâreŋ‐jeŋickonec kâpâcwâruo bacjopa rambiŋ.

28 Nebukaneza e Juda ŋic ŋokac bacjopa rawec jaŋere ʒare ʒi: Ŋicwofuŋ
erâ juhame jara 7 ewec dameŋ ira 3023 bacjopa rawec. 29 Ŋicwofuŋ erâ
juhame jara 18 ewec dameŋ ira Jerusalem haeonec ŋic 832 bacjopa rawec.
30 Ŋicwofuŋ erâ juhame jara 23 ewec dameŋ ira Nebuʒaradaŋ, momori
fuŋfuŋfâc jaŋeremicne eki Judaŋic 745 bacjopa rawec. Qâqâhâc ʒare‐jeŋic
ine 4600.

Jojakiŋzi kâpâcwâruonec wahawec
(Ŋic II 25:27–30)

31 Eme Juda ŋicwofuŋ Jojakiŋ e kâpâcwâruo jukuhame jara 36 â mosa 11
erâ ʒoaŋ gie bapa 24 tarame ine Babe ŋicwofuŋ Ewi‐Merodaczi akickehuc
mume kâpâcwâruonec wahawec. Ine ŋicwofuŋ gie‐ticne fuŋkewec jara ira
iŋuc ewec. 32 Erâ âgo ecnehuc ŋeŋe‐ticne bafeme ŋicwofuŋ gâcne ehec
Babe haeo jumbiŋ jaŋere ŋeŋe biri irec micnao ŋewec. 33 Eme Jojakiŋ e
kâpâcwâru ŋaqi‐ticne hetararâ ŋicwofuŋhec nânâ nâhuc jukuhame hâmoc
dameŋ‐ ticne maickewec. 34 Sahacte dope wiac irec ʒiŋuc ekicne: Babe
ŋicwofuŋ e ʒoaŋ sâc dope wiac‐ticne râcnehuc juhame hâmoc dameŋ‐ticnao
tarawec.

* 52:21: 1 kubi i 18 inses me 46 senti meda irec sâc.

MAKUC GAE
Papia irec maŋnao makuc gae 5 fokac. Gae wiac i mo ŋiczi hefuawec

i mi mana sanaŋkehuc ʒiŋuc sawa manaŋgopeneŋ: Porofete Jeremiazi
Babilonia ŋic jaŋe râsi fisirâ Judaŋic jopahuc Jerusalem hae hetâtierâ ŋic
ŋokac ʒikare nâfocne bacjopa rapie hae sesucko mu mamakuc ehuc juwec.
Â papiamaŋnao Jerusalemhaeheroc qâropiekicne irec busâqocdâŋbocjaha
fokacte â dâŋ izi Jeremiare dâŋ hawari jaha ekacte ʒiŋuc mueŋgopeneŋ:
Jeremia eki hâcne he qâreŋ ewec. Ʒâŋe‐ticne ine jâmbomac papia maŋnao
basaŋgopeneŋ. Gae wiac i Judaŋic ʒâhec juwefumbiŋ jaŋe Jerusalem hae
tâtiewec irec manasuhuc sowa juju hombaŋ‐ jeŋicko hejumbieŋ â wose
jumbieŋ.
Papia maŋnaomakuc gae 5 fokac ine kecʒiŋuc:
Gae 1. Jerusalem hae e hozec iŋucne erâ ki busâqoc faio juhuc makuc
bawec. E sesuctac fuarâ foha moczi moc irec busâqoc mi manac-
newecte bâbâmiriŋte boc ecneha Anutu wira wâwâsic ecnewec.

Gae 2. Anutu e tiri kimbeŋ‐ticne Judaŋic â Jerusalem hae jaŋere faio
hoŋkehuc okacne jareme juju‐ jeŋic omaeme râsi jaŋe mu âke sisic
ejarepie Wofuŋ mu wâwâsic ecneniŋte irec dâŋ fokac.

Gae 3. Anuture ŋicguru jaŋerao ʒâic busâqoc â aki anonocmâmâc fuaekac
irec dâŋ. Erâ maŋ bâbârisie â Wofuŋ mumuteŋke irec dâŋ i fokac wâc.

Gae 4. Judaŋic jaŋerao wiac buqâqânducnehec fuawec, â Jerusalem
omatac fuawec irec makuc gae hâsine.

Gae 5. Kikefuŋ e Wofuŋzi buuruc‐ticnere erâ bafickeme Jerusalem hae
mocwâc fuaocte Wofuŋ wira wâwâsic ecnekac.

Jerusalem hae sesuctacko makuc bakac
1 Jei, hae keci ŋic ŋokac jaŋe fusucmarâ ŋembiŋ

i weniŋuc erâ niniŋ siarereŋ fuawec fokac?
E mârâc jaha ŋicne ŋicne jaŋere ŋondeŋko kâcɋene ŋeweczi hozec
iŋucne ewec,

â haene haene irec fekicne ŋeweczi kiŋaŋ qaqa ewec i!

2 E ŋafeomâretec kiohuc juha
ʒâŋeuc‐ticne sâke qicmuŋnao wahahuc domakac.
Jorocfâc‐ticne sasawa jaŋeraonecmoczi
mu bâmiriŋ moc mi ecneekac.
Âgofâc‐ticne jaŋe e furu jaha beherâ
râsifâc‐ticne embiŋ juŋgopieŋ.

3 Juda mâreŋ rune jaŋe ʒârâ ʒâpâ faio fehuc
kiŋaŋ qaqa erâ kâpâcwâruo rambiŋ;
erâ ŋicne ŋicne jaŋere ŋondeŋko hâhâŋkehuc jueŋgopieŋ,
eme fific guguriŋ faio juhapie fisi‐jarehuc jâpec‐jopaeŋgopieŋ.

4 Zioŋte hata i qoroc hewec fokac
i ŋicmoczi moc hombaŋte erâ ira rac warec
mocwâcmi eeŋgopieŋ irec.

Hae sâkoremotâcmimiŋ sasawa i ima bakicne mâc fokac;
ehame taha bapafâc‐ticne kio owa eŋgopieŋ
â naru ʒeŋoŋfâc‐ticne jaŋe busâqoc hawari domaŋgopieŋ;
hae e makuc bakac hâcne.

5Kisâfâc‐ticne jaŋe pepec penaroŋ ehuc juŋgopieŋ,
râsifâc‐ticne jaŋe bubiaŋ manaŋgopieŋ,
i Wofuŋzi sâqocne‐ticne bocjahare erâ ʒârâ hâriŋ bâfuacnewecte;
naru motecfâc‐ticne jaŋe fific guguriŋfâc‐jeŋic
jaŋeremaio kâpâcwâruo bacjopa rakicne.

6 Zioŋ otâ‐ticnere ʒâŋe rara biaŋ i omae‐fârewec.
Fekicnefâc‐ticne jaŋe kâte bulimakaozi
kecɋaŋ basaeŋgopieŋ irec sâc;
erâ jâpec‐jopaeŋgopieŋ jaŋeremaio
docke betaŋ ehuc wiseeŋgopieŋ.

7 Jerusalem e juwicnaonecteaŋ wiac biaŋne focne warehuc juwec
irec fific guguriŋ â ʒârâ hâriŋ dameŋ‐ticnao manasuekac.
Ŋic ŋokacfâcne jaŋe kisâfâc‐ticne jaŋeremeo ferâ
bafic basapie râsi jaŋe hone suŋgiŋ ecnehuc
sisipiric‐ticnere mu ruruc ecnembiŋ.

8 Jerusalem hae e sâqocne boc bawecte mamakâcne ewec;
eme mârâc jaha muac baafec ecnembiŋzi
miŋecgac qaisockeŋgopieŋ,
i biuctac‐ticne honembiŋte.
E jahacne ine kio uu ehuc ʒâŋemai‐ticne bâsoŋkekac.

9Ŋaqi‐ticne i wânâŋhec,
e ʒâhec wiac fuacneocmu irec mi manasuwec;
irec waha qawec i hâhâwicne jâmbâŋ,
ehame moczi moc mi bâmiriŋkeha ʒiŋucmukac:
“O Wofuŋ, râsizi sanaŋkerâ ʒeri ekacte ʒârâ hâriŋ‐nane honec me!”

10 Râsizi boreŋ ʒeŋaŋ‐ticne rofâreoctemene sicnewec;
jâmbomac, ŋicne ŋicne jaŋe tiri ufuŋ‐ticnao
raʒipie honec‐jopawec,
i gore kikefuŋkomi ʒuhuckeniŋte
aka hejaremeŋ jaŋe hâcne.

11Ŋecjucfâc‐ticne sasawa jaŋe kio huse ehuc nânâ basaŋgopieŋ;
ehuc hâmo sipiric enʒipiŋte boreŋ wiac furi sâko‐jeŋic nânâre râehuc
ʒiŋucmueŋgopieŋ:

“O Wofuŋ, go ʒâŋe fitec wahame honecnuzemec,
no qaisocnukicne hâcne!”

12 “Nowaruŋgopieŋ sasawa ŋoŋe wemocte busâqoc moc mi mana‐
nareŋgopieŋ?

Ŋoŋe ʒâŋe fipie wareme honecnuniŋ!

Wofuŋzi kimbeŋ sâko‐ticnere dameŋko bâtiŋnume ʒâic fua‐ nareme
manakopac,

ʒâic iŋucne ŋoŋemoc manambiŋ me?

13 “E faickonec ʒocbâruŋ tuŋkeme waharâ siec‐naneo raʒiwec.
E kike‐nanere bitiŋ râewec,
eme izi kicnume rârâpe rândiŋkerâ waha qapo;
e ima bacnume dameŋ sâc huc ʒâicko fohuc juekopac hâcne.

14 “Qaqatara‐nane qâtureme tagi‐nane ewec;
e jahacne mezi basanaŋkewec;
erâ fai‐naneo râeme fokac.
Eki bâdocnume tâpiri‐nane weaŋkewec;
Wofuŋ e ŋic bâipiec‐jopaekopac jaŋeremeo râecnuwec hâcne.

15 “Wofuŋ e qac momorifâc‐nane jumbiŋ
jaŋe qaisoc‐jopa‐fârewec;
eki hâcne ŋicmotecfâc‐nane sipiric‐jopaocte
râsi hetumaŋ‐jopame fisimbiŋ.
Wofuŋ e waiŋ hândâŋne âte pisickeeŋgopieŋ
irec sâc Judare otâ ʒeŋoŋ âte pisickewec.

16 “No irec hâcne kiohuc jukopac,
â ʒâŋeuc‐nane bocjaha wahahuc domakac.
Bâbâmiriŋ‐nane e maŋnane basanaŋkeocte
tâpiri focnekaczi taicko jukac;
naru motecfâc‐nane sipiric‐jopakicne,
râsizi sanaŋkewec hâcne.”

17 Zioŋ e meticne sicnekac,
mâc bâbâmiriŋ‐ticne ine moc mi jukac;
Wofuŋ e ŋic rârec rârec jaŋe Jakobo
râsi ecneniŋtemujarewec;
ehame Jerusalem e jaŋere ŋondeŋko wiac mamakâcne ewec.

18 “Wofuŋ e wiac enareme sâckewec,
no micdâŋ‐ticne qatarahuc jupo irec.
Ŋic gurune gurune ŋoŋemananiŋ,
ehuc ʒâicmanakopac i honeniŋ!
Ŋic ŋokac socɋârifâc‐nane jaŋe kâpâcwâruo bacjopa rakicne.

19 “No jorocfâc‐nane wira‐jarepo, jaŋe ine eatucnumbiŋ.
Taha bapafâc‐nane â soŋaŋfâc‐nane jaŋe juju‐jeŋic fuaocte
nânâ opâre babasa gie baku
mi haeo hâmo sipiric enʒepieŋ i!

20 “O Wofuŋ, go honecnuc,
no hâhâwic bakopac â bunane herickekac.
No maŋrâŋgeŋhec jupo,
irec maŋnaneo ʒâic serereŋ fuawec fokac.

Hae ʒoŋao ʒika, â ficmaŋko ine huc hâmoc,
wiac izi naru motecfâc‐nane rocjopakac.

21 “No ʒiŋuc kio huse epe manambiŋ: ‘No bâbâmiriŋ‐nane arictac!’
Kisâfâc‐nane jaŋe ʒârâ ʒâpâ‐nanere biŋemana‐fârembiŋ,
erâ go gahac mutec fua‐narewec
irec bubiaŋ manambiŋ wâc.
Irec dameŋ moc bameŋ i gokizia mutec fuame
jaŋe nore sâc jaha enʒepieŋ.

22 “Eebapa‐jeŋic hehesicne sasawa i gore maio taniŋkezejec.
Eme qaqatara‐nane sasawa irec okacne bazu‐naremeŋ
iŋuc jaha jaŋe bazu‐jarezemec.
Huhuse‐nane i hâhâwicne eha bu heheric enarekac.”

2
Zioŋ ʒârâ hâriŋ‐ticne i Wofuŋzimume fuacnewec

1 Jei, Wofuŋ e aaric manahuc Zioŋte otâ dapâcmaŋnao râewec i!
E Israe ʒai ʒonʒoŋ‐ticne boc ferâ fowec i qame wahawec,
e aaric dameŋ‐ticnao ââtesiŋ‐ticnere moc mi manasuwec.

2Wofuŋ e Jakobore ŋeŋe hae irec busâqocmoc mi manahuc furu jaha ima
bawec.

E aaric manahuc Juda otâ‐ticnere ficsanaŋ
heroc qâropiewec;
e uumaŋ‐jeŋic ima bahuc
guriŋ bapafâcne hetapaic‐jopame
rufeo waha qapie ʒâŋe biŋe‐jeŋic omaewec.

3 E aaric sâkomanahuc Israe tâpiri‐ticne bawahawec,
ehuc râsi fisipie ŋicfâcnemi bafic‐jopaocte
mefâre‐ticne sakarewec;
ʒoc ruqepene ʒahuc ŋeratierâ
wiac rârec rârec ʒâseŋke‐fâreekac,
ʒoc iŋucne Jakobore kikefuŋko râeme ʒawec.

4 E râsi iŋucne tepe‐ticne âpârehuc
mefâre‐ticnezi sisipiric gie baocte domawec;
e Zioŋte otâ ere qoruc bozeo wiac hawari biaŋ fowec i imacke‐fârewec,
ehuc aaric‐ticne ʒocbâruŋ iŋucne hoŋkecnewec.

5Wofuŋ e râsi iŋucne erâ Israe bâsirowewec;
e erific‐ticne ima bafârewec
â ficsanaŋ‐ticne heroc qâropie‐fârewec;
ehuc mume Juda otâ‐ticnere faio
ki busâqoc â ʒârâ hâriŋ bocjaha fewec.

6 E boze‐ticne i gie iŋucne sipirickehuc
tutumaŋ hae‐ticne imackewec;
Wofuŋzi gie‐ticne bahame

Zioŋko hombaŋ â sabata irec ninikec fuawec,
ehame kimbeŋ aaricko ŋicwofuŋ â taha bapa behec‐jopawec.

7Wofuŋ e alata‐ticne qaisockehuc behewec
â tirific‐ticne hone suŋgiŋ ecnewec,
ehuc Zioŋ erific‐ticnere qânâsac i râsi jaŋeremeo râewec.
Eme Israe jaŋe hombaŋkoWofuŋte tiri ufuŋko fânâŋke jumbieŋ
irec sâc râsi jaŋe ojowa sâko embiŋ.

8Wofuŋ e Zioŋ otâ‐ticnere qânâsac ima baocte mupaŋkewec;
e mucsâc fârehucma bawec,
ehuc meticnezi sisipiric gie baocte manacnewec,
e ʒae â qânâsac jahe makuc banicte mujactewec;
eme ʒi busâqocnehec foekopirec.

9Motâc sâko‐ticnezi mâreŋmaŋko huwec,
e aeŋ babasanaŋ‐ticne sipirickerâ qazuwec;
ŋicwofuŋ â fekicnefâc‐ticne
jaŋe ŋicne ŋicne jaŋere ŋondeŋko bâtâtiec‐jopakicne;
sâcmutâc dâŋte sâcko wiac ebac ee i omaewec,
â porofetefâc‐ticne jaŋeWofuŋtaonec dâŋ fuame
hone manac ee i wâc arictac ewec.

10 Zioŋ otâ‐ticnere kâcɋenefâc jaŋemâc fâsâerâ mâreŋko ŋeeŋgopieŋ;
jaŋe ʒafe ruahuc mateŋ qonaŋkeeŋgopieŋ;
Jerusalemte ŋokac ʒeŋoŋ jaŋe qizec‐jeŋic
mâreŋko hetutuckerâ ŋeeŋgopieŋ.

11No kiohuc jukuhape ʒâŋe‐nane ʒâicnukac
â hobu‐nane fâuckezo ekac.
Ŋicfâc‐nane jaŋere otâ ere ʒârâ hâriŋte erâ
bu heheric enarekac,
i ɋie â hata jujune jaŋe hae ʒoŋao hâmo betaŋ eeŋgopieŋ irec.

12 Jaŋe ʒiŋucmuhuc neŋgocfâc‐jeŋic wâsic‐jopaeŋgopieŋ:
“Nânâ opâ weni?”
Jaŋe iŋucmuhuc ŋic ʒâpâ jopakicne
irec sâc hae ʒoŋao betaŋkeeŋgopieŋ,
eme neŋgocfâc‐jeŋic jaŋe amec‐jopa rahapie
hâmoeŋgopieŋ hâcne.

13O Jerusalemte otâ, no weniŋuc erâ dopecguhuc
gore dâŋmupemu me mohec sâc hecgupemu?
O ŋokac ʒeŋoŋ, Zioŋte otâ,
go mohec sâc hecguhuc bâmiriŋgupemu?
Manakic, ʒârâ ʒâpâge i hâwec sâko iŋucne,
irec mo ŋiczi sâcne bâpiaŋguocmu?

14 Porofetefâcge jaŋe findaŋdâŋ burecne
â racne hone manac erâ mufua‐garembiŋ,

ehuc kiŋtofage hesoŋkehuc wiac hâhâwicne
aka mi hecnembiŋ;
aricne, jaŋe qaŋgecdâŋ burecne
â eeatuc dâŋ hone manac erâ
mufua‐garembiŋ hâcne.

15Hatao gowaruhuc honecgueŋgopieŋ sâc
me pocpoc qagareeŋgopieŋ;
jaŋe Jerusalem otâ‐ticne go mu âke sisic egarehuc
qizec fofotaric eeŋgopieŋ, ehuc mueŋgopieŋ,
“Hae kereŋ biaŋ â mâreŋ sâkomâreŋ
irec bubiaŋ bâbâfuamugareeŋgopieŋ,
hae go hâcneme?”

16 Râsifâcge sasawa jaŋemâretec sopecgueŋgopieŋ,
ehuc mu âke sisic erâ mic kiki aric kihuc
ʒiŋucmueŋgopieŋ: “Nâŋe e ima bambeŋ!
Ia, nâŋe dameŋ i fuaocte enâre jujec,
eme ʒi maic‐nâpome honeŋgopeneŋ hâcne!”

17Wofuŋ e maname fowec i hâcne fârine bâfuawec,
e mârâc sasac jaha uŋsawaŋ dâŋmufuawec i mume deŋkewec;
ehame busâqocmoc mi manahuc ima gie bawec;
e râsifâcge bafic‐jopame gore bubiaŋ manambiŋ
erâ kisâfâcge jaŋere tâpiri bafewec.

18O Zioŋte otâ, go hahaŋne bahuc Wofuŋ wâsickec!
Ehuc ŋafeomecne ʒoaŋkomecne kiotecne
ʒâŋeucge bocjaha wahahuc domazejec!
Go kigie bakutec ʒâŋe hândâŋge bâruŋkezejec.

19Go ŋafeo faharerâ ruc bapa dameŋ maickeocmu sâc
wira wâwâsic ezemec,
ehuc Wofuŋtemaio maŋgere fuŋne opâ iŋucne hoŋkezemec.
Naru motecfâcge hae ʒoŋa tuturuŋne tuturuŋne
ira nânâre hâmo sipiric eeŋgopieŋ
jaŋere erâ mege erao sicnezemec.

20O Wofuŋ, go ʒâŋe firâ honec!
Go mo ŋicmo wiac iŋucne ecnemeŋ?
Me ŋokac jaŋe ɋiefâc‐jeŋic rocjoparâ
hone maiŋ ejareeŋgopieŋ,
jaŋe nâcjopaniŋtemukic me?
Me taha bapa â porofete jaŋeWofuŋte furuficko
qâhâmoc‐jopaniŋtemukic me?

21Hae ʒoŋao ŋic socɋâri â ŋicqizec jaŋe rufeo foraŋgopieŋ;
naru ʒeŋoŋ â ŋicmotecfâc‐nane jaŋe ʒikare nânâ embiŋ;
go kimbeŋ dameŋgao qâhâmoc‐jopameŋ,
busâqocmoc mi mana‐jarehuc qa hefâuc ejaremeŋ hâcne.

22Go rârec rârec râsifâc‐nane jaŋe hombaŋ mocte erâ
fifisine tinac hefârec‐jopameŋ;
eme Wofuŋ gore kimbeŋ dameŋ ira moczi moc wiserâ mi juwec.
Me faio bacjopa jupo â hone maiŋ ejarehape sokambiŋ
jaŋe hâcne râsizi qâmiziec‐jopawec.

3
Zioŋ e Wofuŋzi buuruc‐ticnere erâ bafickeocte mamanac juwec

1Anutu e kimbeŋ‐ticnere kâcbiŋzi ʒârâ ʒâpâ bâfuawec
i ŋic norao hâcne.

2 E ʒoɋac ehuc duŋdapâcko jowacnume raʒipo.
3 Jâmbomac, e ʒoaŋ ʒora harierâ meticne bafaharehuc nuekac.

4 E sahac biuc‐nane ecneme hâmo ɋaŋac ewec,
ehame siec‐nane qazu‐fârewec.

5 E mume wiac hâtâne â ʒârâ hâriŋzi somâcnurâ fowec.
6 E mârâc jaha hâmombiŋ

jaŋe iŋucne dapâcko jupemurâ râecnuwec.
7 E orâŋnuhuc qânâsac bawecte wisezore eipieekopac;

e aeŋ niŋgiŋ ŋemâcne qanareme huwec.
8No wira wâwâsic ehape

e sifu nunumu‐nane mana takireekac.
9 E qânâ sâkozi hata‐nane hebâzickewec,

ehuc hatagâŋ‐nane hezickeme sifuckewec.

10 E kâte qowi mimicnezi ruc baekac
â laioŋzi soŋsoŋko foekac irec sâc enareekac.

11 E qac qâsoric epemurâ enarewec,
erâ kisuc qâsucnuhuc omaecnuwec.

12 E tepe motec‐ticne gurutucko herâ
âpârehucma bacnuwec.

13 E tepe motec‐ticnezi buhândâŋ‐naneo murucnuwec.
14 Eme ŋicne ŋicne jaŋemana wahacnuhuc gâwie‐nareeŋgopieŋ,

ehuc ʒoaŋ sâc norao iticnehuc
mu qâqiŋ gae heeŋgopieŋ.

15 E wiac hâtânezi bâfusecnuwec,
ehuc opâ hâtâ qiŋqiŋne gumecnuwec.

16 Eki enareme micsiec‐nane qânâ hândâŋko kizu‐fârepo,
ehuc menezi ʒafeo bânduŋnuwec.

17 E maŋ qâqâtâc‐nanere wama nowac rowecte
juju biaŋ‐nane omaewec.

18 Eme mupo, “Wofuŋtaonec tâpiri‐nane i omaewec,
â erao roweckehuc juju‐nane i arictac ewec.”

19No ʒârâ ʒâpâ faio qafec qawahac juekopac
go irec manasuzemec,

erâ wiac hâtâ qiŋqiŋne â opâ mimicne
gumecnumeŋ irec mâmâc.

20Maŋ qâqâtâc‐nanezi dameŋ sâc irec manasuekac,
ehuc dunduŋ dadape foekac.

21No ine irec manatâc qâtâc ehuc worickeekopac.

22Wofuŋte aki anonoc mi omaeekac,
â buuruc‐ticne i tatara tâmiric.

23 I hae fureocmu sâc ɋâricnezi ɋâricne fua raekac,
go erâ‐eesanaŋge fekicne.

24Maŋnanezimukac, “Wofuŋ e boreŋ‐nane,
irec no ere mamanac jupemu.”

25Wofuŋte woŋec juhuc maŋzi wira basac ecneeŋgopieŋ
jaŋe bubiaŋ qajareekac.

26Niniŋkerâ woŋec juju i wiac fâri biaŋ,
Wofuŋte bâbâpiaŋ i hâcne woŋeckezo.

27Ŋicmoc e motec‐ticnao tagi deocmu,
izi wiac fâri biaŋ jaha eocmu.

28Wofuŋzi tagi ɋawenao râecneme kihâmoha
sifu niniŋkerâ bucmac‐ticne ŋezejec.

29Wândockomaku erâ ŋezejec,
ehame bafic moc fuacneocmu mecne.

30Mauc‐ticne ʒika qaqa sicnecnezejec,
ehuc mimi fainao feme kinduŋ bânduŋ juzejec.

31 I ʒiŋucte ezejec: Bebehe sanaŋ i Wofuŋtaomi fokac.
32Aki anonoc‐ticne i guru fufusuc fokacte

ŋicmoc bâʒâickeku sifu harierâ jauŋkeocmu.
33 E buafec jaha mâreŋŋic wiac buqâqânducne

â busâqocnehecmi bâfua‐jareekac.
34Mâreŋ sâc kâpâcwâru ŋic kikezi âtec‐jopa‐fâreniŋmu,
35me Femicne ere maio ŋicmocte dâŋmusifuckeniŋmu,
36me dâŋgieo ŋicmocte dâŋmuhasickeniŋmu

i Wofuŋzimoc mi honeocmu me?

37Mo ŋicziWofuŋ e mi mutâcneha
wiac moc fuaocte muocmu?

38Me wiac sâqocne â biaŋne
i Femicnezi mume mi fuaekac me?

39Ŋic e mâreŋko juhuc wemo wiacte mu kâroŋ eekac?
E jahacne sâqocneremaname sâqoreocme!

40Nâŋâc juju â eebapa‐nâŋec ba esâic ecnehuc
fuŋne‐nâŋecmana jaŋgeŋkerâ Wofuŋtao risienaŋ.

41Wofuŋ sambâŋko jukac erao maŋnâŋec sâsehuc
menâŋec bâfeŋnenaŋ!

42 “Nâŋe behecgurâ qaqatara bâfuambeŋ,

irec go kiŋnâŋec i mi bâtâmiremeŋ.
43 “Go kimbeŋzi ʒikage eme jâpec‐nâpomeŋ,

ehuc busâqocmoc mi mana‐nârehuc qâhâmoc‐nâpomeŋ.
44Go karorac maŋnao soŋkerâ juhaŋtecne

nunumu‐nâŋeczi gorao sâcnemoc mi hefâ fisiwec.
45Goki enâretecne ŋic gurune gurune jaŋere ŋondeŋko

jawa rasa iŋucne erâ mamakâcne embeŋ.
46 “Râsifâc‐nâŋec sasawa jaŋemusoriŋ‐nâpohuc jueŋgopieŋ.
47 Iima â sisipiric sâko izi nombâŋ enâreha

bipic‐nâŋec tarawec.
48Ŋicfâc‐nane jaŋe boc sipiric‐jopakicnere

ʒâŋeuc‐nane bocjaha wahahuc domakac.

49 “Ʒâŋeuc‐nane i tatara tâmiric
ʒuʒuhuc jaha wahahuc domaocmu hâcne.

50 Ehame Wofuŋ e sambâŋkonec fime wahame honezejec.
51Hae sâko‐nanere otâfâc wiac fua‐jare‐fârewec

i honerâ ʒâŋe‐nane ʒâicnukac.
52 “Maŋgâŋko râsi enarehuc jumbiŋzi

no wipe iŋucne nu jâpec enarembiŋ.
53 Jaŋe juju‐nane sipirickeniŋte

nombâŋko behecnupie hupe qânâ wicke‐narembiŋ.
54 Eme opâzi qâurucnumemupo:

‘Jei, no omaezo ekopac.’

55 “O Wofuŋ, no nombâŋ fâhâŋnao ŋehuc
ʒâŋege riwaseckepo.

56No ʒiŋucmupe marac fânâŋ‐nane manameŋ:
‘Go baficnucmurâ wira wâwâsic‐nanere hazec râezemec!’

57No riwasecgupo ʒoaŋ ira maicnuhuc ʒiŋuc nazameŋ:
‘Go mi hâwicguoc!’

58 “O Wofuŋ, goki dâŋnane dopeckehuc
juju‐nane bâfiriemeŋ.

59O Wofuŋ, ro waha âte enarekicne i go honemeŋ,
irec gokizia dâŋnanemutarac.

60 Râsi enarehuc dâŋmanasu biric embiŋ,
â okac babazu gie bambiŋ i go hone‐fâremeŋ wâc.

61 “O Wofuŋ, râsi enarehuc dâŋ sasawa manasu biric erâ
musoriŋnumbiŋ i go manameŋ.

62 Erâ râsifâc‐nane jaŋe ʒoaŋ ʒora micbipic‐jeŋiczi
nore dâŋ mueŋgopieŋ â wiac manasu biric eeŋgopieŋ i mâmâc man-
ameŋ.

63Go honec‐jopac: Jaŋe waha ŋeeŋgopieŋko
me fahare domaeŋgopieŋko
ine ʒoraŋ gae henareeŋgopieŋ.

64 “O Wofuŋ,mejeŋiczi wiac ebac embiŋ
irec sâcko okacne bâtikie‐jarezemec.

65Goki maŋjeŋicmutuc batec
sâwecgezi fai‐jeŋicko fezejec.

66O Wofuŋ, go kimbeŋko qa jâpec ejareku
sambâŋgere rurumaŋko bâsirowec‐jopazemec!”

4
Zioŋtao bâbâtiŋ fua tarawec

1Opoŋ, golzi weniŋuc erâ joŋtawewec?
Gol ɋaɋacne izi weniŋuc erâ hetikieme moc ewec?
Qânâ furi sâko i hata sosohoc sâc hesiepie ŋerakac!

2 Zioŋte ŋokâfâc ʒâŋe biŋehec,
golzi sawa furi babacjopane,
jei, jaŋeremanapie afezi kuʒi bakicne
â kuʒi bapa ere meqâreŋ irec sâc eŋgopieŋ i!

3Kâte qâto jaŋemotecfâc‐jeŋicmoŋ gumec‐jopaeŋgopieŋ,
ŋicfâc‐nane jaŋere otâ eki ine kâteo
qera jauŋ tâmiric juekac e iŋucne.

4Ɋie jaŋe opâre hâmopie
nameŋ‐jeŋiczi gâpi‐jeŋicko bohotaekac,
â naru motec jaŋe nânâremu huacbuc epie
moczi moc jare gumec mi eekac.

5Mârâc jaha nânâ wiac aŋacnehec nâjumbieŋzi
hae ʒoŋao juhuc hâmo sipiric eeŋgopieŋ,
â qoruc furi sâko rumacke‐jarekicne
jaŋe jawa faio foeŋgopieŋ.

6Ŋicfâc‐nane jaŋere otâ e kiŋticnezi
Sodom haere hehesic jâuruwec.
Hae i ŋiczi ima gie moc mi bahapie
ututuŋ bâsirowekicne.

7 Zioŋ fekicnefâc‐ticne jaŋe sinoure sâc jâuruhuc
ɋaɋac taeŋne erâ susure sâc wâc sirickehuc
ɋaɋacne jâmbâŋ embiŋ;
sahac‐jeŋic ine haroŋaŋ bâbâroŋ irec sâc jâuruhuc
bâbâroŋ jâmbâŋ ewec,
â sahac hawari‐jeŋic ine qânâ keŋkeŋne furi sâko iŋucne.

8 Ʒâŋemai‐jeŋic i mâsic hawari jâuruhuc
gâpâre‐jâmbâŋkewec
irec gâcnezi hae ʒoŋaomocwâcmi ʒâŋitac‐jopambiŋ;
sahac‐jeŋiczimuzuckerâ siec‐jeŋicko bohotahuc
ʒoc iŋucne kereŋkewec.

9 Ʒikare nânâ ehuc ɋeŋnea hâmombiŋ irec ʒâic i afecne,
â nânâre hâmohuc ʒâicmanaku hâmo sipiric embiŋ
izi ine wiac ŋemâcne jâmbâŋ.

10Ŋicfâc‐nane jaŋere sisipiric dameŋko ŋokac buuruchec
jaŋe naru motecfâc‐jeŋic kuʒio rikec‐jopapie
nânâ‐jeŋic embiŋ.

11Wofuŋ e aaricko gie sâko baocte manawec,
ehuc kimbeŋ‐ticnere ʒocbâruŋ hoŋkewec;
e Zioŋko ʒoc ruqeme ʒawec,
ehuc haere hobeteŋne ʒâseŋkewec.

12 Râsi somâ bapa jaŋe Jerusalem hae irec motâc
fotâcnerâ raʒiniŋmu,
dâŋ i mâreŋte ŋicwofuŋ mecne
â mâreŋ sâkomâreŋ irec ŋecjucfâcne jaŋemecne
mi mana ʒakiembiŋ.

13Wiac hâhâwicne fua‐jarewec
i porofetefâc‐jeŋic jaŋere sâqocnere erâ
â taha bapafâc‐jeŋic jaŋere hehesicte erâ fuawec;
jaŋe hâcne hae irec maŋnao
ŋic tiŋne jaŋere soc hoŋkembiŋ.

14 Jaŋe ŋic tiŋtuŋ iŋucne hae ʒoŋao
qac qâsoric ehuc jumbiŋ,
ehame ŋaqi‐jeŋicko soc bohotawecte
ŋiczi ba bâuac sâcnemi embiŋ.

15 Jaŋe honec‐joparâ ʒiŋucmumbiŋ:
“Wiseniŋ, wâwânâŋheczi wareŋgopieŋ!
Wiseniŋ, wiseniŋ me! Ba bâuacmoc mi ejareniŋ!”
Iŋuc ejarepie jaŋe ŋic wiwisene â hahata jujune embiŋ,
ehame ŋicne ŋicne jaŋere ŋondeŋko dâŋ ʒiŋuc fuawec:
“Jaŋe nâŋâcnehecmoc mi junʒepieŋ.”

16Wofuŋ e jahac bâtâtiec‐jopawec,
erâ mocwâc honec‐jopaocte mi ecnewec;
taha bapa jaŋemi sâsec‐jopakicne,
â ŋic kâcɋene jaŋe uruc jauŋ mi ejarekicne.

17Nâŋe babaficte maŋgâŋ ʒâŋe fihuc jaha juhapene
ʒâŋe‐nâŋeczi betaŋkewec.
Nâŋe ʒâŋe fifi‐nâŋecko domahuc
ŋicgurumoc jaŋere ʒâŋe fimbeŋ,
jaŋe ine babafic‐nâponere sâcmi embiŋ.

18Kikeo kikeo enârekicnere hae ʒoŋa‐nâŋecko
wemocko sâcne rac warec enʒapeŋ;

hâmoc dameŋ‐nâŋec bembeŋkewec,
juju dameŋ‐nâŋec qosackewec,
hâmoc dameŋ‐nâŋecmaickewec hâcne.

19 Jâpec‐nâpombiŋ jaŋe tucwipe sambâŋ rurumaŋnao sâoekac
irec sâc jâurumbiŋ,
jaŋe tikio nâpo jâpec embiŋ
â mâreŋ sawao ruc banârembiŋ.

20Wofuŋzi wokemaŋ ruacnewec, juju‐nâŋecte fosiŋ hâcne,
e nombâŋ‐jeŋicko hume rombiŋ,
nâŋâc ine ere ʒiŋucmanambeŋ,
“Nâŋâc ere mumucko ŋicne ŋicne jaŋere ŋondeŋko junʒepeneŋ.”

21O Edomte otâ, go ʒeri ehuc bubiaŋ manac,
Uzi mâreŋ irec rune go.
Gorao waiŋ râqâc fâ fisiocmu wâc,
eme i nâkumaŋsifuc egareme ŋaqige hetararâ
biuctac jucmu.

22O Zioŋte otâ, gore kiŋtofa i batarakicne,
Wofuŋzimume kâpâcwâruomocwâcmi bacgu raniŋmu.
Edomte otâ gore hehesicte okacne
ine bazu‐gareocmu,
ehuc bahacge bataniŋkeocmu.

5
Wofuŋ e busâqocmana‐jareocte numucnembiŋ

1O Wofuŋ, go fai‐nâŋecko wiac fewec irec manasuc,
go ʒâŋe fitec wareme
mimi qaqa enârekicne i honec!

2Merâfâc‐nâŋec i ŋic furune jaŋeremeo râekicne
â fic hae‐nâŋec i ŋic jabane jaŋe rauckembiŋ.

3Nâŋemamac tâmiric,
bekâ mâsiŋ embeŋ juŋgopeneŋ,
neŋgocfâc‐nâŋec jaŋe hozec iŋucne.

4Opâ nâeŋgopeneŋ i moneŋzi furine baeŋgopeneŋ
â ʒoc wiac‐nâŋec i wâc furinehec.

5Ɋawe‐nâŋecko tagi foha nâpo jâpec eeŋgopieŋ,
eme nâŋe docke betaŋ ehuc ŋemanazomupene
mi mana‐nâreeŋgopieŋ.

6Nâŋe nânâ bâfuanaŋte Aigita â Asiria ŋic
dape‐jarehuc me sicne‐jarembeŋ.

7Mamacfâc‐nâŋec jaŋe sâqocne barâ omaembiŋ,

nâŋe ine kiŋtofa‐jeŋic âsickehuc jueŋgopeneŋ.
8Kiŋaŋ qaqazi ŋicbomboŋ enâreeŋgopieŋ

eha moczi moc jaŋeremeonec batarac‐nâpoocmu i mi fokac.

9Nâŋe tuhu mâreŋko ʒika fuarâ fokacte
juju‐nâŋec qikiŋnezo ehuc
nânâ‐nâŋec bâfuarâ roeŋgopeneŋ.

10 Eme nânâre hâmo sâqorehuc
sahac‐nâŋeczi docke betaŋ efâreekac.

11 Râsi jaŋe Zioŋko ŋokac bâsâqorec‐jopambiŋ
erâ Juda hae ŋerakac irec naru ʒeŋoŋ jaŋe wâcmâmâc.

12 Fekicne jaŋe rocjopahuc bituac‐jopambiŋ
â kâcɋene jaŋe ro waha âte ejarembiŋ.

13Ŋicmotec jaŋe ejarepie
jacgoŋ babanʒaŋ gie baeŋgopieŋ
â motec jaŋe ine ʒoc hâpohapie fâfâc‐jopaekac.

14Micne jaŋe hae ʒoŋao tumaŋnerâ
ŋeŋe i behembiŋ
â ŋicmotec jaŋe woŋgâŋmocwâcmi qaeŋgopieŋ.

15Maŋnâŋecte ʒeri bubiaŋ i omaewec
â gae wowo‐nâŋeczi rirehame
ki mamakuczi fuawec.

16 Eridu i qizec‐nâŋeckonec hockerâ wahawec;
jei, nâŋe sâqore‐fârembeŋ i!

17Maŋhuc fua‐nârewec â ʒâŋe‐nâŋec hâpozo ewec
i wiac kecʒiŋucte:

18 Zioŋ tikizi niniŋ siarereŋ fokac
â kâte qâto jaŋe ira sicne fotâc eeŋgopieŋ.

19Wofuŋ, go ine guriŋ bapa gie bahuc jucmu sanaŋ,
â eri ŋeŋege i ŋic gaŋne gaŋne ŋesanaŋke‐jareocmu.

20 Ehame wemocte nâŋere nikecgu sanaŋkekac,
erâ wemocte dameŋ ʒora behec‐nâpozomukomec?

21O Wofuŋ, go gahacnao bârisiec‐nâpocme!
Eme risiepene juju dameŋ‐nâŋecmârâc fowec
i heɋâre‐nârec.

22Me go jâmbomac behec‐nâpo sanaŋkemeŋ?

Me kimbeŋgezi fai‐nâŋecko boc fofeocte mukic me?

EƷEKIE
Eʒekie e Jeremia juwec dameŋ ijaha Judaŋic jaŋere porofete fârine moc

juwec, erâ e taha bapa jaŋere guruoneczi taha ufuŋko taha bapa gie
bahuc juwec wâc. E porofetezi taha bapa jaha juhuc taha ufuŋte â tiŋne
jujure dâŋ boc mujujec. Papia‐ticnao dâŋ forakac i Jeremiare papiao dâŋ
woseŋgopeneŋ hawarine iŋucnea.
Judaŋic jaŋe dameŋ ira sindaŋ ehuc Anuture uŋdâŋ mana‐ bipiehuc

mumusifuc kecʒiŋuc bâfuarâ boc mujumbieŋ: “Anutuzi Jerusalem hae‐
nâŋec ŋezickekacte râsi jaŋe fisirâ iŋucme iŋuc sâcnemi ecneniŋmu.” Eme
Eʒekie e mumusifuc dâŋ i qatara‐jarehuc uŋ sawaŋ hâhâwicne ejarewec â
maŋjeŋic bârisieniŋte jazahuc juwec. Jerusalem hae i tâtie‐jâmbâŋkeocmu,
irec dâŋ â hawari wiac fuŋne fuŋne i maŋʒâŋe‐ticnezi hone manac erâ hae
rune mufua‐jarehuc uŋ sawaŋ ʒoɋachec ejarehuc juwec hâcne.
Eme juku dâŋticne fârio qawec. Anutuzi manaha Babilonia ŋic jaŋe

râsi fisirâ Jerusalem hae somâckerâ Judaŋic jopa qâtâtiec ejareku tiwâne
Babilonia mâreŋko bacjopa rahuc Eʒekie e mâmâc barambiŋ, ine jara
dameŋ 597 B. C. ira.
Eme Eʒekie e Babilonia mâreŋko juhame, mârâc findaŋdâŋ muhuc

juwec i fârinehec eme gie‐ ticne ʒuhuckerâ bame piticne moc ewec. I
fuŋne kecʒiŋucte: Anuturaonec okacne fisi‐nârewec hâcne, Judaŋic jaŋe
kâpâcwâru ficko ŋehuc iŋuc mana tarapie juju‐ jeŋicte manamaŋ bahac
ejareme maŋjeŋic wahame busâqoc boc manahuc jumbiŋ. Ehuc Eʒekie
ficticnao iqickehuc mu bâmunaŋ ejareocte numucnembiŋ. Irec porofete
e mu bâmiriŋ â maŋ babaafec ejarehuc neŋgoc ŋesiŋ â rucbapa‐jeŋic erâ
juwec. Erâ hone maiŋ ejarehuc bâbâpiaŋ‐jeŋic â Jerusalem hae heheɋâre
fua‐jareocte hata heʒâwe‐jarewec.
Eʒekie e porofete gie‐ ticne bahuc juhame jara 22 mecne tarawec.

Jerusalem haeo fuŋkewec, erâ Babilonia mâreŋko jara 16 mecne ʒuhuckerâ
bawec. Babilonia mâreŋko juhame Anutuzi mâsi sâko bame Eʒekie e
ʒâŋene fitâcnerâ Anuture huriri qâreŋ honewec. Ehuc wiac qeŋ bipinehec
fuŋne fuŋne hone ʒâirewec. Eme Anutuzi porofete gie râcnehuc dâŋ
mutâcnecnewec sâc reŋke‐fârewec.
Eʒekiere papia maŋnao gaŋne gaŋne dâŋ forakac ine kecʒiŋuc:
Gaŋ 1 —24. Râsi jaŋe fisirâ Jerusalem hae hetâc qâtâtieniŋmu irec
findaŋdâŋ. Eme wiac fuaocmu sâc i Eʒekiezi maŋʒâŋe‐ticnezi honerâ
findaŋdâŋmuwec hâcne.

Gaŋ 25—32. Ira ine ŋicguru gâcne Israe ŋic râsi ejarehuc jumbiŋ jaŋe
okacne fisi‐jareocmu wâc, irec findaŋdâŋ qâreŋkekicne fokac.

Gaŋ 33—37. Gaŋ wiac irec maŋnao ine Jerusalem hae heheɋârere, â Israe
ŋicguru babafaharec‐jopa irec findaŋdâŋ forakac.

Gaŋ 38—39. Gaŋ jajahec irec maŋnao ine juku wiac gâcne fuazokac irec
findaŋdâŋ qâreŋkekicne fokac. Qâpuc ŋicguru faic mâreŋko juŋgopieŋ
jaŋere sisipiric dameŋ maickeocmu.

Gaŋ 40—48. Ira findaŋdâŋ gâcne gâcne, erâ Mesiare uucmaŋte dâŋ, taha
ufuŋ ɋâricnere dâŋ â taha ufuŋ maŋnao gie bapa irec sâcmutâc dâŋ,
iŋuc forakac.

Porofetezi Wofuŋte huriri qâreŋ honewec
1No jara‐nane 30 irec mosa 4‐re ʒoaŋ gie bapa 5 ira kâpâcwâru ŋic jaŋere

ŋondeŋko Kebara opâo juhape maŋʒâŋe‐nane tâcneme sambâŋ aŋkeha
Anuturaonec wiac fuame honepo. 2 Eme ŋicwofuŋ Jojakiŋ e kâpâcwâruo
ŋehame jara 4 â mosa 3 erâ gie bapa 4 tarawec. 3 Tarame ʒoaŋ gie bapa 5
ira Wofuŋtaonec dâŋ Buʒire ŋokâ taha bapa Eʒekie no Kaldea ŋic jaŋere
mâreŋko Kebara opâo juhape fua‐narewec. Erâ no ira juhape Wofuŋzi
basanaŋnuwec.

4 No ʒâŋe fipe rame mâŋâŋ ɋicwânʒâŋnehec â karorac ɋâfoŋne, tatamac
sâkozi orâŋkehuc fowec i faic mâreŋkonec ware fisime honepo, ehame
ʒoczi tamaehuc fowec. Eme ʒoc irec maŋnao wiac moc aeŋ bâbâroŋzi
bâricnehuc tamaeekac irec sâc tamaewec. 5 Eme irec maŋnaonec wiac
gâcne i wiac jujune 4 iŋucnezi wefu fisimbiŋ, jaŋere hawari i ŋic hawari
iŋucne. 6 Ʒâŋe mai‐ jeŋic ine ru sâc jahec â jahec â fafakec‐ jeŋic iŋuc
jaha jahec â jahec fojarewec. 7 Kike‐ jeŋic i sorondoŋ â kike tape‐ jeŋic
i bulimakao motecnere kike râqâc iŋucne, jaŋe aeŋ bâbâroŋ ʒâmupie
bâruŋkeekac irec sâc bâruŋkembiŋ. 8 Fafakec‐jeŋicte rurumaŋko wiac moc
ŋicme hawari iŋucne fojarewec, erâ ʒâŋe mai‐ jeŋic â fafakec‐ jeŋic irec
fuŋne ine ʒiŋuc: 9 Jaŋe fafakec‐jeŋic iitic efâreha sâckoa birihec rafârehuc
foc fotikic mi embiŋ. 10 Ʒâŋe mai‐ jeŋicte hawari ine ʒiŋuc fojarewec:
Jaŋe ru sâc mai‐ jeŋicko ŋic hawari, ŋaki ŋifeckopec laioŋ hawari, ŋaki
ŋifeckopec bulimakao ŋicnere hawari â râpeopec tucwipe hawari iŋuc
fojarewec. 11Wiac jujune jaŋe ru sâc fafakec 4 fojarewec. Fafakec jajahec
jahe faicpec qaratiehuc fakec gâcne jaŋehec iitic epic â fakec jajahec jahe ine
ombâŋ‐jeŋic qofackehuc fopic. 12Ememârozi baafec‐jopame ʒâŋemai‐jeŋic
fowec sâc tikic fotikic tâmiric dândâŋne rafârembiŋ. 13Wiac jujune jaŋere
ŋondeŋko ine wiacmoczi ʒocmimiŋmewaha bâruŋkeekac iŋuc bâruŋkehuc
rac warec ewec, erâ mâretec bâruŋkehamaŋnao bâbâric fuawec. 14 Ehame
wiac jujune jaŋe bâricnehuc rac warec embiŋ.

15 Eme no wiac jujune 4 jaŋerao fipe rame jaŋere heririŋko ʒafeŋgâŋ 4
jaha mâreŋko ŋepie honec‐jopapo. 16 Ʒafeŋgâŋ i jaŋe hawari‐jeŋicmocjaha
sasawa, erâ qânâ furi sâko iŋucne bâricnembiŋ, erâ wâc ʒafeŋgâŋ mocte
maŋnao ʒafeŋgâŋ moc râekicne tinac ewec. 17 Jaŋe faic â juwic, ŋifec
â ŋifec rahuc tikic fotikic tâmiric dândâŋnea rafârembiŋ. 18 Ʒafeŋgâŋne
4 jaŋe mecqaŋeŋ‐ jeŋichec â biriŋ‐ jeŋichec sasawa, ehame mecqaŋeŋ‐
jeŋicko ʒâŋe hândâŋ bocjahazi sâcke‐fârerâ ŋerawec. 19 Wiac jujune jaŋe
hata rapie ʒafeŋgâŋ jaŋe heririŋ‐jeŋicko mâmâc rambiŋ, me wiac jujune
jaŋe mâreŋkonec faharerâ sawao fepie ʒafeŋgâŋ jaŋe mâmâc faharembiŋ.
20Ememârozi jowaqataŋ ejareme sâc rambiŋ, ehame ʒafeŋgâŋ jaŋemâmâc
rambiŋ, wiac jujune jaŋere mârozi ʒafeŋgâŋ jaŋehec mâmâc juwec irec.
21 Ine hâcne wiac jujune jaŋere mârozi ʒafeŋgâŋ jaŋehec mâmâc juwecte
wiac jujune jaŋe rapie sâc ʒafeŋgâŋ jaŋe mâmâc rambiŋ, jaŋe domapie
sâc mâmâc domambiŋ, jaŋe faharepie sâc mâmâc faharembiŋ. 22 Wiac
jujune jaŋereqizec botâŋkowiac hahameŋnemoczi qaratierâ qânâ furi sâko
iŋucne bâricnehuc fowec. 23 Eme wiac hahameŋnere rurumaŋko fafakec‐
jeŋic qaratierâ ʒuʒuhuc embiŋ; ehame wiac jujune jaŋe ru sâc fafakec‐
jeŋic jajaheczi ɋoroc‐jopa‐fârewec. 24 Jaŋe rahapie fafakec‐jeŋicte fânâŋ i
opâ ɋiɋicnere fânâŋ iŋucne â tâpiri rune ere ɋuŋ parandaŋ fânâŋ iŋucne erâ

ŋic guru sâko jaŋere kike fânâŋ iŋucne manapo; jaŋe niniŋkerâ domahuc
fafakec‐jeŋic behepie waha doma rawec. 25 Iŋuc doma rahapie faic irecnec
dâŋfânâŋmoc qizec botâŋ‐jeŋicko wahame manapo.

26 Eme wiac hahameŋne irec faicnao wiac moc eri ŋeŋe tinac ŋeme
honepo; hawarine qânâ furi sâkozi kedanehec iŋucne. Eri ŋeŋe fainao ine
moczi ŋic hawari tinac ŋeme honepo. 27 Erâ no gâjoŋ‐ticnaonec wiac moc
aeŋ bâbâroŋ iŋucne bâruŋkerâ feha rârec rârec ʒoc fua rame honepo, erâ
gâjoŋ‐ticnaonec jaha wiac moc ʒoc iŋucneawahahame rârec rârec tatamac
sâko fuame honepo wâc. 28Rârec rârec tatamac sâko fuawec i hoere huriri
karoracko fuaekac irec sâc.
Wofuŋte huriri qâreŋ irec hawari iŋucne hâcne fuawec. Eme no honerâ

mâreŋko hetutuckerâ fohuc ŋicmoczi dâŋmume manapo.

2
Wofuŋzi Eʒekie giedâŋmucnewec

1 Eme eki ʒiŋuc nazawec: “Ŋicte ɋâric, go fahare domatec dâŋ
gazape.” 2 Iŋuc nazame Anuture Mârozi maŋnaneo hurâ baafecnume
fahare domapo, ehuc dâŋ nazame manapo. 3 Kecʒiŋuc: “Ŋicte ɋâric,
no Israe ŋic jaŋerao sorecgupe razemec. Jaŋe ŋicguru qaqatarahec, jaŋe
pepec enarembiŋ, ehuc jaŋe jaŋacne mecne â mamacfâc‐jeŋic jaŋe mecne
dâŋnane qatarahuc jumbiŋzi juŋgopieŋ jaha. 4 Ŋicguru i jaŋe sindaŋ
hârindaŋne â maŋrâŋgeŋhec, irec no jaŋerao sorecgupe dâŋ ʒiŋuc fuŋkerâ
jazazemec: ‘Wofuŋ Anutuzi ʒiŋuc mukac.’ 5 Iŋuc fuŋkerâ jazatec jaŋe
mananiŋmu me qataraniŋmu ine sifu ʒiŋuc mana taraniŋmu: Ŋondeŋ‐
nâŋecko porofete moc jukac. 6 Ŋicte ɋâric, go ŋic repicne me sindaŋ
hârindaŋne jaŋe rârecgupie omeqaqa faio tinac ŋehuc sifu jaŋe jaŋacneme
dâŋjeŋicte mi hâwicguzejec, â râsi ʒâŋe honecgupie maŋge mi gâckezejec.
Jaŋe kikefuŋ qaqatarahec hâcne. 7 Eme jaŋemananiŋmume qikiŋneniŋmu
go sifu dâŋnane jaza‐jâmbâŋkezemec, jaŋe kikefuŋ qaqatarahec hâcne.

8 “Ŋicte ɋâric, go ine dâŋ gazape manahuc kikefuŋ qaqatarahec jaŋe
iŋucne mi ezemec, go micge aŋkerâ wiac garepemu i nâzemec.” 9 Eme
fipe rame mi moczi papia foforiekicne badomahuc meticne noraopec
sicnehame honezepac i! 10 Eme nore maio qaratieme ʒiŋuc honepo: Maine
â râpene i qâreŋhec sasawa, ʒâic busâqoc â makuc erâ bu qâqânduc dâŋ
qâreŋkekicnezi fowec hâcne.

3
1 Eme eki ʒiŋuc nazawec: “Ŋicte ɋâric, go maigao wiac fokac i nâzemec,

papia foforiekicne ʒi hâcne nârâ ra Israe ŋic jaŋe dâŋ jazazemec.” 2 Iŋuc
mume micnane aŋkepe papia nâpemurâ narewec. 3 Ehuc ʒuhuckerâ ʒiŋuc
nazawec: “Ŋicte ɋâric, go papia i nârâ gapecguzejec.” Iŋuc mume nâpo;
eme micnaneo baŋac iŋucne aŋacnehec ewec.

4 Eme ʒiŋuc nazawec: “Ŋicte ɋâric, go Israe kikefuŋ jaŋerao rarâ
dâŋnane jazazemec. 5Go ŋicguru dâŋmarac‐jeŋic furune â ŋemâcne jaŋerao
mâcne, Israe kikefuŋ jaŋerao sorecgukopac hâcne. 6 Manakic, no ŋicguru
bocjaha dâŋmarac‐jeŋic furune â ŋemâcne, erâ goki mi mamana tarane
iŋucne jaŋerao mi sorecgukopac. Iŋucne jaŋerao sorecgupe muzac dâŋge
mananʒapiŋ. 7 Israe kikefuŋ jaŋe nore dâŋ mi manaeŋgopieŋte gore dâŋ

wâc mi mananiŋmu, jaŋe ŋic repicne â maŋrâŋgeŋhec irec. 8 Manakic,
jaŋe ŋifec maŋsanaŋ â maŋrâŋgeŋ eŋgopieŋte go ŋifec iŋuc jaha ecmurâ
basanaŋgupo. 9 Go qânâ furi sâkozi sanaŋ qaŋqaŋne irec sâc ecmurâ
basanaŋgupo, irec râsi ʒâŋe honecgupie mi hâwicguzejec, jaŋe kikefuŋ
qaqatarahec hâcne.” 10 Erâ ʒuhuckerâ ʒiŋuc nazawec: “Ŋicte ɋâric, go
dâŋ sasawa gazakopac i mana maŋ ezemec. 11 Ehuc Judaŋic qomâfâcge
kâpâcwâru ficko ŋeŋgopieŋ jaŋerao razemec. Eme jaŋe mananiŋmu me
qikiŋneniŋmu, go sifu ʒiŋuc jazazemec: ‘Dâŋ ŋazakopac i Wofuŋ Anuture
dâŋ.’ ”

12 Dâŋ iŋuc mume tarame Mârozi baafecnuwac. Ehame Wofuŋte huriri
qâreŋzi faharerâ feme râpefuŋ‐ naneo fânâŋ sâko moc fuame manapo.
13 Wiac jujune jaŋere fafakeczi bâbâfuac embiŋ â ʒafeŋgâŋ jaŋe heririŋ‐
jeŋicko gasackepie fânâŋ sâko iŋucne fuawec hâcne. 14Mârozi baafecnuhuc
jowa qataŋ enareme rapo. Ehuc Wofuŋte mezi bâmâcnuhuc esocnume
buʒâic faio rapo hâcne. 15 Raku kâpâcwâru ŋic Kebara opâo Telabibi hae
jumbiŋ jaŋerao fisipo. Ehuc nânâŋguŋne enareme jaŋere ŋondeŋko ʒoaŋ
gie bapa 7 dâŋemâc jupo.

Eʒekie e Israe ŋic jaŋere ruc bapa ŋic râekicne
(Eʒek 33:1–9)

16 Eme ʒoaŋ gie bapa 7 i tarame Wofuŋte dâŋ kecʒiŋuc fua‐narewec:
17 “Ŋicte ɋâric go manac, no Israe kikefuŋ jaŋere ruc bapa ŋic râecgukopac;
irec go noremickonec dâŋmanacmu sâc noremicte erâ hazec qâuŋ jazahuc
juzemec. 18 No ŋic hehesicne ʒiŋuc âzâcnepemu: ‘Go hâmo‐jâmbâŋkecmu,’
dâŋ iŋuc âzâcnepe go uŋdâŋ mi âzâcnecmuo â hata‐ ticne hehesicnaonec
risierâ juju‐ ticne asao roocte mi esockecmuo ine ŋic e sâqocne‐ticnehec
hâmome ere kiŋzi gore faio feocmu. 19 Mâc ŋic hehesicne e uŋ sawaŋ
ecne‐bipiehaŋ sifu hata‐ ticne hehesicne â sindaŋ‐ ticne mi beherâ juku
sâqocne‐ticnere okacne hâmoocmu, goki ine jujuge asao rokomecte jucmu.
20 Erâ ŋic tiŋne moc e tiŋne juju‐ ticne râpeckerâ sâqocne bame no
hata‐ ticnao oc hecnepe âke hâmoocmu, ine goki uŋdâŋ mi âzâcnemecte
sâqocne‐ticnere okacne hâmoocmu hâcne, juwicnao wiac biaŋne ewec irec
mi muzo, eme honepe goki qakomec ekacte ere kiŋzi gore faio feocmu.
21Meŋic e sâqocnemibaocte uŋ sawaŋ ecnetec dâŋgemana ʒakierâ sâqocne
mi baocmuo ine jujâmbâŋkeocmu, ehame go wâc jujuge asao rokomecte
jucmu.”

Wofuŋzi porofete nâŋguŋ bawec
22 Eme no ira juhape Wofuŋ e meticnezi basanaŋnuhuc dâŋ kecʒiŋuc

nazawec: “Ajoc, go faharerâ wâneŋko rac, eme no ira dâŋ gazapemu.”
23 Iŋuc nazame faharerâ wâneŋko rapo; rarâ mi Wofuŋte huriri qâreŋ
Kebara opâo honepo iŋucnea fuame honezepac i! Honerâ mâreŋko
hetutuckerâ fopo. 24 Ehame Mârozi maŋnaneo hurâ baafecnume fahare
domapo, eme ʒiŋuc muhuc nazawec: “Go ficgao ferâ motâc ki barâ
ŋezemec. 25O ŋicte qâric, manakic, jaŋe niŋgiŋguhuc muczi basanaŋgupie
ŋic jaŋere ŋondeŋko sâcne hurâ mi jucmu. 26 Jaŋe kikefuŋ qaqatarahec
juŋgopieŋte no nameŋge ŋaŋaracgao bohotape nâŋguŋ erâ uŋdâŋmocwâc
mi jazazemec. 27 Mâc no gohec dâŋehuc micge baafeckepe dâŋ ʒiŋuc
fuŋkerâ jazazemec, ‘Wofuŋ Anutuzi ʒiŋucmukac.’ Ememoc e dâŋ i manazo

murâ manazejec â moc e qikiŋnezo murâ qikiŋnezejec; jaŋe kikefuŋ
qaqatarahec hâcne.

4
Jerusalem hae somâ baniŋmu irec sâsâc

1 “O ŋicte ɋâric, go qânâ dadapic moc rorâ maŋfuŋgao râerâ fainao
heutuckehuc Jerusalem haere hawari bazemec. 2 Ehuc hae rârec rârec
somâ bapare ʒae â sac wiac, mâreŋ toŋne erâ râsi jaŋere toma â sac ââke
mârâŋ tuŋ irec hawari mâmâc bazemec. 3 Iŋuc erâ aeŋ dadapic moc
rorâ go â hae ŋondeŋ‐ŋekicko râetec sac iŋucne erâ ŋezejec. Eme go hae
maickehaŋtec somâmaŋko ŋezejec. Goki hâcne somâckerâ juzemec, eme
izi hâcne Israe kikefuŋ wiac fua‐jareocmu irec ma ezejec.

4 “Go qanaopec waha fohaŋtec Israe ŋic jaŋere sâqocne i gore faio râepe
feocmu, ehame ʒoaŋ gie bapa focmu irec sâc sâqocne‐jeŋic âsickecmuhâcne.
5 Go ʒoaŋ gie bapa 190 Israe kikefuŋ jaŋere sâqocne âsickehuc jucmurâ
mugarekopac, jaŋe jara 190 bâbâtiŋko juniŋmu irec sâsâcne. 6 Eme dameŋ
irec faicnao fâreopecwaha fohuc Juda kikefuŋ jaŋere sâqocne ʒoaŋ gie bapa
40 irec sâcko âsickehuc juzemec. Ʒoaŋ gie bapa 40 i jara 40 irec sâsâcne.
7Eme go Jerusalem hae somâ bakicne i maickerâ mege ŋaqi tâmiric biuctac
sicnehuc haere findaŋdâŋ muzemec. 8 Manakic, no muczi basanaŋgupe
ŋifecme ŋifec sâcnemi fotikiehuc juhaŋtec somâ bapa dameŋge tarazejec.

9 “Go padi jacgoŋ, gai uucne, basac erâ kasaŋ hândâŋ rorâ kuʒi mocjahao
bâsifuckerâ nânâ poroŋ bazemec. Eme ʒoaŋ gie bapa 190 fohuc jucmu sâc
nânâ i hâcne nâhuc juzemec. 10 Erâ go kosa mâcne, sigelizi aafecne mufua‐
gareocmu i ŋafe furec irec sâc bâtâc barâ nâzemec. 11 Â opâ i wâc iŋuc
jaha ʒoaŋte sâc bâtâc barâ nâhuc juzemec. Ʒoaŋ mocte biŋe kiruŋ moc â
ʒoaŋ mocte biŋe kiruŋ moc, iŋuczi iŋuc. 12 Go nânâ i ŋic jaŋe honehapie
ŋichozi rikerâ nâhuc juzemec.” 13 Erâ Wofuŋzi ʒuhuckerâ muwec: “Israe
ŋic jaŋe ŋic gurune gurune jaŋere ŋondeŋko bâtâtiec‐jopape nânâ poroŋ
wâwânâŋnehec i hâcne nâhuc junʒepieŋ.” 14 Iŋuc nazame kecʒiŋuc mupo:
“O Wofuŋ Anutu, manakic, no wiac gâgâpâcne iŋucne moc mi nâhuc jupo,
erâ ɋieonecteaŋ juwefuhuc wiac mâc hâmokicneme kisuc qâsuckekicneme
gârecke ʒaŋ ekicne i wâc iŋuc jaha moc mi nâjupac.” 15 Iŋuc mupe eki
ʒiŋuc nazawec: “Manakic, no mana‐garepe ŋichozimâcne, bulimakao hozi
nânâ poroŋge rikezemec.” 16 Erâ ʒuhuckerâ ʒiŋuc nazawec: “Ŋicte ɋâric,
go manac: No mupe Jerusalem haeonec jaŋe nânâ afecne sawa fojarezejec,
irec jaŋe hâwic‐jopame nânâ sigelizi mufua‐jareme sâc sawa nâniŋmu â opâ
mutâcne‐jarekicne irec sâc nâhuc bipic‐jeŋic taraocmu. 17 Jaŋe nânâ opâ‐
jeŋic omaezo eha nânâre hâmohuc hohonec erâ bipic tatara ejareocmu, jaŋe
hehesic‐jeŋicte erâ sipirickeniŋmu hâcne.

5
1 “O ŋicte ɋâric, go sâqe ʒora micnehec moc rorâ sâqe kiruŋ iŋucne

bahuc qizec susuc â mecʒâwâge rorâ sigelio râerâ guru jahec â moc
bacjopazemec. 2 Ehuc guru moc i somâ bapa dameŋ tarame hae ʒâʒâŋiŋko
ʒocko behetec ʒazejec; â guru moc i hae orâŋkehuc ʒikazi qâtâtiezemec,
erâ guru moc i ine mâŋâŋko behetec ficneme raha ʒikahec bâjâperâ
rapemu. 3 Ehame qizec susuc jahec mac rorâ ŋaqigao basanaŋkezemec.

4 Ehuc gâcne mocwâc rorâ ʒocko behetec ʒaoc, eme irecnec hâcne ʒoc
fuarâ Israe kikefuŋ sâcke‐fâreocmu.” 5 Wofuŋ Anutuzi ʒiŋuc mukac: “No
Jerusalem hae i ŋic gurune gurune jaŋere ŋondeŋko bâfuarâ râepe ŋekac,
ehame hae mâreŋ gâcnezi râreckerâ fokac. 6 Eme e ŋic gurune gurune â
mâreŋne mâreŋne jaŋere sâc jâuruhuc sâcmutâc â dâŋsanaŋ‐nane qatara
sanaŋkewec, e sâcmutâc dâŋnane qikiŋnehuc dâŋsanaŋ‐nanere sâcko mi
juju qatarawec hâcne. 7 IrecWofuŋ Anutu‐ŋeŋic noni ʒiŋucmukopac: Ŋoŋe
ŋic gurune gurune orâŋ‐ŋopahuc juŋgopieŋ jaŋere sâc jâuruhucmaŋrâŋgeŋ
sâko bâfuarâ dâŋsanaŋ‐nanere sâcko mi jumbiŋ â sâcmutâc dâŋnane mi
reŋkembiŋ erâ ŋic gurune gurune rârec‐ŋopahuc juŋgopieŋ jaŋere sâcmutâc
wâc mi reŋkembiŋ. 8 Irec Wofuŋ Anutu‐ŋeŋic no ʒiŋuc mukopac: Noni
hâcne râsi eŋarehuc ŋicne ŋicne jaŋeremaio okacne bazu‐ŋarepemu.

9 “No sindaŋ wiac‐ŋeŋic sasawa irec erâ mâsi furune moc, mârâcmi fua‐
ŋarewec erâ juku wâc mi fua‐ŋarezokac i hâcne ŋoŋerao epemu. 10 Ine
ʒiŋuc, ŋondeŋ‐ ŋeŋicko mamac jaŋe naru motecfâc‐jeŋic nâcjopaniŋmu
â naru motec jaŋe mamacfâc‐jeŋic nâcjopaniŋmu. Ehame no okacne
bazu‐ ŋarehuc ʒanʒaŋnefâc‐ŋeŋic bâtâtiec‐jopape faic â juwic erâ ŋifec
â ŋifec rafâreniŋmu. 11 Wofuŋ Anutu no ʒiŋuc mukopac: Ŋoŋe ee-
bapa‐ ŋeŋic sâqocne â hehesicnezi tiri ufuŋ‐ nane hegâpârembiŋ, irec
no jujâmbâŋkekopacte bâsirowec‐ŋopapemu, ehuc busâqoc mana‐ŋarehuc
moc mi akic‐ ŋopapemu. 12 Ŋoŋeraonec ŋic tucne jaŋe huc mimicnezi
rocjopaocmu â rorocte hâmo sipiric eniŋmu, tucnezi rârec rârec ʒika fokac
irec micko fefâreniŋmu, erâ tucne jaŋe ine mupe tâtierâ mâreŋ qaŋeŋne
fokac sâc rafârehapie no ʒikahec rahuc jopa jâpec ejarepemu.

13 “Iŋuc ejarepe aaric‐nanere fârine fuame kimbeŋ‐nane wahaocmu â
maŋnanemâteŋkeocmu. Iŋuc fuame jaŋe ʒiŋuc mana tarahuc munʒepieŋ:
‘Wofuŋ e ʒoɋac‐ticnere erâ aaric mana‐ nârehuc kimbeŋ qanârewec.’
14 Erâ manakic, no mupe Jerusalem hae‐ŋeŋic niniŋ siarereŋ fuarâ foha
ŋicne ŋicne râreckehuc juŋgopieŋ jaŋe, ŋic ira sicne fotâc eniŋmu jaŋere
maio rune ŋoŋe mu ruruc eŋareniŋmu. 15 No kimbeŋ aaricko dâŋŋeŋic
mutarahuc okacne bazu‐ŋarepe ŋicne ŋicne orâŋ‐ŋopahuc juŋgopieŋ jaŋe
ŋoŋeremanapie mamakâcne eha âke sisic eŋareniŋmu; ŋifec ine uŋsawaŋ‐
jeŋic eha hâwic‐jopazejec. No Wofuŋzi hâcne mukopac. 16 No imac‐
ŋopapemurâ roroc fufuare tepe motec, sisipiricte tepe motec hâcne, i
qâtâcnepemu. No mupe roroc fua‐ ŋareme nânâ poroŋ‐ ŋeŋic omaeze-
jec. 17 Erâ nonizia mupe roroc fua‐ ŋareme qowi mimicne jaŋe naru
motecfâc‐ŋeŋic nâ sipiric ejareniŋmu. Ŋoŋerao huc mimicne â soc rurua
fuaha ʒikare meo râec‐ŋopapemu. No Wofuŋzi hâcnemukopac.”

6
Israe tiki mâreŋte findaŋdâŋ

1 Wofuŋte dâŋ kecʒiŋuc fua‐ narewec: 2 “Ŋicte ɋâric, go Israe tiki
mâreŋkopec fitec rahame irec findaŋdâŋmuzemec. 3Ehuc ʒiŋucmuzemec:
Israe tiki mâreŋ, go Wofuŋ Anuture dâŋ manac: Wofuŋ Anutu e Israe tiki
mâreŋ â facne facne erâ opâwâcnewâŋgoroŋ âwâneŋnewâneŋneŋoŋedâŋ
ʒiŋucŋazakac: Manaŋgopieŋ, noni hâcne ʒikare biŋe râec‐ŋopahucɋâŋufuŋ
wiac‐ŋeŋic tikio ŋerakac i imacke‐fârepemu. 4Alata wiac‐ŋeŋic i ima bazo â
hosâc âsu alata wiac i qanʒaŋnezo, ehame no qâhâmoc‐jopakicnefâc‐ŋeŋic

jaŋe nemufâc‐ŋeŋic jaŋere maio behec‐jopape foraniŋmu. 5 Erâ no Israe
ŋic ŋoŋere qâŋɋâŋfâc i nemufâc‐ŋeŋic jaŋere maio guruc‐jopapemu, ehuc
siec wiac‐ŋeŋic i alata‐ŋeŋic râreckerâ bâtâtiehuc râe rapemu. 6Hae‐ŋeŋic
tâtie‐fâremenemuɋâŋfâc‐ŋeŋic jaŋerefic hae i niniŋ siarereŋ fuarâ foocmu.
Ehame alata wiac‐ŋeŋic i henʒaŋnepie omaeocmu, â nemuɋâŋfâc‐ŋeŋic
jaŋe qanʒaŋ‐joparâ sipiric‐jopaniŋmu. Erâ hosâc âsu ririke alata‐ŋeŋic i
heropiehuc meqâreŋ‐ŋeŋic ima bafâreniŋmu. 7 Eme no Wofuŋ jukopac,
i ŋoŋe mana taraniŋte qâhâmoc‐jopakicnefâc‐ŋeŋic jaŋe ŋondeŋ‐ŋeŋicko
foraniŋmu.

8 “Eme no gâcne ŋoŋe akic‐ŋopape ʒika wisecnehuc mâreŋ sâc tâtierâ
ŋicne ŋicne jaŋere ŋondeŋko juniŋmu. 9 Eme ŋoŋe ŋicne ŋicne jaŋere
ŋondeŋko kâpâcwâruo juhuc nore manasuniŋmu. Ŋoŋe wiac mamakâcne
ehuc maŋŋeŋiczi qikiŋnurâ nemu jaŋerao ʒâŋe fihuc qohotapie aaricnume
qanʒaŋ‐ŋopapo i hâcne manasuniŋmu. Ehuc ŋoŋe ŋaŋacnere â eebapa‐
ŋeŋictemanapie wiac mamakâcne eocmu hâcne. 10 Ehuc nore ʒiŋucmana
taraniŋmu: Eki hâcneWofuŋ jukac, e ʒârâ hâriŋwiac keci fai‐nâŋecko râeme
feocte qanaŋ uŋdâŋ nâzâwec i fârimâcmi ewec.”

11 Wofuŋ Anutuzi kecʒiŋuc mukac: “Israe kikefuŋ eebapa‐ jeŋic ma-
makâcnere erâ me qahuc kike âteicke‐jarerâ ʒiŋuc muzemec: ‘Jei!’ Jaŋe
ʒikare â rorocte erâ huc mimicnere sipirickeniŋmu hâcne. 12 Ehuc ʒoricko
juocmu e huc mimicnere hâmoocmu â bembeŋko juocmuzi ʒikare biŋe
eocmu, me wiac izi bâtirime juocmu eki ine roroc fuame sipirickeocmu. No
iŋuc ehuc kimbeŋ qajarepemu hâcne. 13 Qâhâmoc‐jopakicnefâc‐jeŋic jaŋe
nemuɋâŋfâc‐jeŋic jaŋere ŋondeŋko alata wiac‐jeŋic râreckehuc foraniŋmu,
me tikine tikine â tiki botâŋne sâc erâ jâc dodomane â boriŋjâc fuŋnao â
nemuɋâŋfâc‐jeŋic hosâc âsu biaŋ rike‐ jare jumbieŋko ira forapie honec‐
joparâ, no hâcne Wofuŋ jukopac i mana taraniŋmu. 14 Eme no menane
sicnehuc râsi ejarepemu, ehuc mâreŋ‐jeŋic imackepe niniŋ siarereŋ fuarâ
foocmu. Ŋeŋe hae‐ jeŋic mâreŋ sawaonec fuŋkerâ raku Ribela haeo
tarakac ira hâcne wiac iŋuc ejarepe jaŋe no hâcne Wofuŋ jukopac i mana
taraniŋmu.”

7
Dameŋ tatarare dâŋ

1 Wofuŋte dâŋ kecʒiŋuc fua‐narewec: 2 “O ŋicte ɋâric, Wofuŋ Anutu no
Israemâreŋte dâŋ kecʒiŋucmukopac: Dameŋge tarakac. Mâreŋge qaŋeŋne
jahec â jahec irec dameŋ tarakac hâcne. 3 Ʒi dameŋge tarazo eha kimbeŋ‐
nanezi ŋecjucfâcge jaŋere faio feocmu, ehame juju‐jeŋicte sâcko dâŋjeŋic
mutarahuc eebapa‐jeŋic mamakâcnere okacne bazu‐jarepemu. 4 Ehuc no
busâqoc mana‐jarerâ moc mi akic‐jopapemu, wiac mamakâcnezi ŋondeŋ‐
jeŋicko ʒuhuckerâ foha eebapa‐jeŋicte okacne bazu‐jarepemu hâcne. Iŋuc
ejarepe jaŋe, no hâcneWofuŋ jukopac i mana taraniŋmu.”

5 Wofuŋ Anutuzi ʒiŋuc mukac: “Manaŋgopieŋ, sisipiriczi sisipiric ware
fisikac. 6 Dameŋ tarazo ekac, tarazo ekac hâcne. Manaŋgopieŋ, dameŋ
tataranezi maic‐ŋopakac. 7 O mâreŋ ʒirec ŋecjucfâc, sisipiriczi bâmbeŋ‐
ŋopakac, dameŋ maickekac i ʒeri bubiaŋ dameŋ mâcne, ʒâic busâqoc
dameŋ. 8 No dameŋ mi ʒoraha kimbeŋ qahuc aaric mana‐ ŋarepemu,
ehuc juju‐ŋeŋicte sâcko dâŋŋeŋic mutarahuc eebapa‐ŋeŋic mamakâcnere

okacne bazu‐ŋare‐fârepemu. 9 Erâ no busâqoc mana‐ŋarehuc moc mi akic‐
ŋopapemu, wiac mamakâcnezi ŋondeŋ‐ ŋeŋicko ʒuhuckerâ foha eebapa‐
ŋeŋicte okacne bazu‐ŋarepemu hâcne. Iŋuc eŋarepe ŋoŋe, no hâcneWofuŋ
juhuc imac‐ŋopakopac i mana taraniŋmu.

10 “Manaŋgopieŋ, sisipiric dameŋzi biac maic‐ ŋopakac hâcne. Juju
â eebapa hehesicnezi fua ɋârâŋkeha pepec penaroŋzi sueme sue fua
fewec. 11 Bâbâʒâiczi soka ŋedâmârec erâ hehesicte fuŋqizecne ewec. Irec
moczi moc ʒuhuckerâ mi juocmu, ehame moneŋ mafa‐ŋeŋic me mazuc
mâriri‐ŋeŋic i wâc mi foŋareocmu, â ʒâŋe biŋe‐ŋeŋic i wâc iŋuc jaha
omaeocmu. 12 Dameŋ bembeŋkekac, irec moc e wiac furine baekac e
bubiaŋ mi manazejec, â moc e furire erâ wiac râeekaczi busâqocmi ezejec.
Kimbeŋ aaric i mâmâc sâko‐ŋeŋic eocmu hâcne. 13-14 Furire erâ wiac
râeekac e dameŋ ʒora juipiehame wiac izi me izi sifu ere biŋe mocwâc mi
eocmu. Kimbeŋ aaric‐nanezi fai‐ŋeŋicko fosanaŋkeha ŋoŋe kiŋŋeŋicte erâ
juju‐ŋeŋic sâcnemi ŋezickeniŋmu.
fai‐jeŋicko fohuc bâmâc‐jopawecte moczi moc ʒikare mi afeckewec. 15Hae
râpeo ʒika fuakac â haemaŋko ine huc mimicne â roroczi fuarâ fokac, irec
gieo juekaczi ʒikare micko feocmu, â haeo juekaczi roroc â huc mimicnere
biŋe eocmu. 16 Me wiac izi bâtiric‐jopaocmu jaŋe tikio ferâ juhuc kâec
kâec jaŋe opâwâcko nânâ‐ jeŋicte maku eeŋgopieŋ irec sâcko kiŋjeŋicte
mu mamakuc eniŋmu. 17 Mejeŋiczi ɋaŋaha dieŋ‐ jeŋiczi jâjâwâckeocmu.
18 Jaŋe târuzi mateŋ barâ qonaŋkeeŋgopieŋ, ehuc hâwic‐jopame fâfâre
sâqoreniŋmu, jaŋe mimi busâqoczi fai‐ jeŋicko feha utu pârâc fua‐ jare‐
fâreocmu. 19 Jaŋe siliwa‐ jeŋic hae ʒoŋao behepie foocmu â goljeŋicte
manapie mamakâcne eocmu. Wofuŋte okac dameŋko siliwa â goljeŋiczi
sâcne mi ŋezic‐jopaocmu. Wiac izi sâcne mi gapec‐jopaocmu â hobu‐jeŋic
sâcne mi fusucmaocmu, jaŋe i hâcne bajuhuc kiŋ hurembiŋ. 20 Eri wiac‐
jeŋic gol â siliwazi bakicne i bajuhuc sahac fefe boc embiŋ, ehuc wiac izi
hâcne nemuɋâŋ mamakâcne â qâpuc wiac repicne gâcne ba akic embiŋ,
eme no irec mupe wiac wâwânâŋnehec eocmu. 21 Ehame ŋic furune â
sindaŋne mana‐jarepe ro rauc epie mateŋ‐jeŋic eha bajupie wâwânâŋhec
ezejec. 22 Jaŋe tiri ufuŋ‐nane wâwânâŋ ecnembiŋte râpec‐jopapemu. Eme
ŋic sindaŋne jaŋe raʒirâ wiac qacne gâpâcne ecnehuc 23 imackepie niniŋ
siarereŋ fuarâ fozejec.
“Mâreŋ ira soc bocjaha hoŋkeeŋgopieŋ â haeo ŋic boc

bâʒâic‐jopaeŋgopieŋ. 24 Eme no irec ŋicguru repic qapicne jaŋe ejarepe fic
wiac‐jeŋic ro rauc enʒepieŋ; no tâpiri sâko‐jeŋic bawahape tiri ufuŋ wiac‐
jeŋic wâwânâŋnehec ezejec. 25 Eme hâhâwic fua‐jareme wama basaniŋmu.
26 Sisipiriczi sisipiric â biŋe bâroŋzi biŋe bâroŋ fisiocmu, ehame porofetezi
findaŋdâŋ muocte âzâcne‐bipieniŋmu, erâ taha bapa jaŋe sâcmutâc dâŋte
fuŋne mocwâc mi mana taraniŋmu â soŋaŋ micne jaŋere maŋɋârâŋzi
wâc omaeocmu. 27 Ŋicwofuŋzi maku eocmu â ŋic fekicne jaŋe hâhâwic
sâko bâfuaniŋmu, erâ ŋic omane jaŋe bipic tatara ejareocmu. No eebapa‐
jeŋicte sâcko wiac ejarepemu, ehuc jaŋacne sâcmutâc dâŋte sâcko dâŋjeŋic
mutara‐jarepemu. Eme jaŋe, no hâcneWofuŋ jukopac i mana taraniŋmu.”

8
Jerusalem haeo wiac mamakâcne fuaocmu irec findaŋdâŋ

1 Jara 6 irec mosa namba 6 jaha â irec ʒoaŋ gie bapa 5 ira Judaŋic jaŋere
soŋaŋ micne jaŋehec nore ficko ŋehapene Wofuŋ Anuture tâpirizi norao
fua taniŋkewec. Iŋuc fuame mi wiac moc ŋic hawari tinac honezepac i!
2Gâjoŋ‐ticne juwicnao ʒoc ʒahuc fowec â irec faicnaowiacmoc aeŋ bâbâroŋ
iŋucne bâruŋkehuc tamaewec. 3 E wiac moc me tinac izi sicnerâ qizec gere‐
naneo rorâ fârecnuwec, ehamemaŋnane ŋerisiememanapeMârozi sambâŋ
â mâreŋ ŋondeŋ‐jekicko bacnu ferâ Jerusalem haeo râecnuwec tinac ewec.
Ehuc miti ufuŋte hae ʒoŋa piticne irec motâc faic mâreŋ maickerâ fokac â
maŋbâiŋ bâbâfua nemuɋâŋ ŋeekac ira hâcne râecnuwec. 4 Eme no Israere
Anutu ere huriri qâreŋ mârâc jaha wâneŋko fuame honepo irec sâc fua‐
narewec.

5 Eme Wofuŋzi ʒiŋuc nazawec: “Ŋicte ɋâric, go faic mâreŋkopec fitec
feoc.” Eme no faic mâreŋkopec fipe feme alatare sacmotâc faic mâreŋkopec
fokac ira maŋbâiŋ bâbâfua nemuɋâŋ ŋeme honepo. 6 Ehame Wofuŋzi
ʒuhuckerâ ʒiŋuc nazawec: “Ŋicte ɋâric, Israe kikefuŋ jaŋe ufuŋ‐naneonec
jâpecnuniŋtewiacmamakâcne sâko ehuc jueŋgopieŋ imoc honekicme? Erâ
go wiac mamakâcne honemeŋ irec sâc sirickehuc honecmu jaha.”

7 Eme eki jowacnume hae ʒoŋare motâcko fisirâ ʒiŋuc honepo: Sâpeo
hawec fuarâ fowec. 8 Eme dâŋ ʒiŋuc nazawec: “Ŋicte ɋâric, go sâpe
bâmârâŋkec.” Eme bâmârâŋkerâ mi motâc moc domame honezepac i!
9 Ehame ʒuhuckerâ dâŋ ʒiŋuc nazawec: “Go raʒirâ ʒira wiac mamakâcne
sâko eeŋgopieŋ i honezemec.” 10 Iŋuc nazame raʒirâ wiac kecʒiŋuc honepo:
Sâpeo rârec rârec ira wiac babarâ jujune â qowi repicne erâ Israe kikefuŋ
jaŋere nemuɋâŋ irec hawari wiac bakicne. 11 Eme jaŋere heririŋko Israe
kikefuŋte soŋaŋ micne 70 domahapie Jaʒania, Safaŋte ŋokâ hâcne, e
ŋondeŋ‐jeŋicko domawec. Jaŋe sasawa hosâc âsu ririkere râqâc badom-
ahapie hosâczi ŋezuhuc fewec. 12 Eme Wofuŋzi kecʒiŋuc wio‐narewec:
“Ŋicte ɋâric, Israe kikefuŋte soŋaŋ micne jaŋe ru sâc hawari doma rakac i
rauckehuc dapâcko hosâc âsu rike‐jareŋgopieŋ i moc honekomec me? Jaŋe
ʒiŋuc mueŋgopieŋ hâcne: ‘Wofuŋzi mi honec‐nâpoekac, e mâreŋ‐nâŋec
qâmâtâ ecnewec.’ ” 13 Erâ ʒuhuckerâ ʒiŋuc nazawec: “Go wiac mamakâcne
honemec irec sâc sirickehuc honecmu jaha.”

14 Izi ine Wofuŋ ufuŋ‐ ticnere motâc faic mâreŋ maickerâ fowec ira
jowacnume mi ŋokac jaŋe Tamuʒi nemure kiohapie honec‐ jopazepac i!
15 Eme ʒiŋuc wio‐narewec: “O ŋicte ɋâric, go wiac ʒi honekomec me? Go
wiac mamakâcne honemec irec sâc sirickehuc honecmu jaha.”

16 Iŋuc murâ jowacnume Wofuŋ ufuŋ‐ticnere hae ʒoŋa piticnao raʒipec.
EmeWofuŋ taha ufuŋ‐ticnere hae ʒoŋa alata ŋondeŋ‐jekicko motâc fuŋnao
ŋic 25 domahapie honec‐ jopapo. Jaŋe Wofuŋte taha ufuŋ râpeckehuc
ʒoaŋ wewefunaopec ʒâŋe firâ ʒoaŋ fodapecnehuc numucnembiŋ. 17 Eha
ʒiŋuc nazawec: “O ŋicte ɋâric, go wiac i honekomec me? Judaŋic jaŋe
wiac mamakâcne irec manapie aafecne eha wiac repicne gâcne ʒuhuckerâ
bâfuapie mâreŋ sâcke‐fâreekac. Jaŋe bâmiriŋnu‐bipiehuc sifu maŋbâiŋ
enareeŋgopieŋ. 18 Eme no irec hâcne ʒuhuckerâ aaric mana‐ jarepemu,
ehuc busâqoc mana‐jarehuc mi akic‐jopapemu. Jaŋe wira wâwâsic enare‐
bipiehapie sifu micjeŋickomoc mi ropemu.”

9
Ŋic hehesicne jopakicne

1 Eme Mârozi owackerâ kecʒiŋucmume manapo: “Jerusalem haere okac
babazu gie baniŋtemuŋarekicne ŋoŋemomori wiac‐ŋeŋic barâ bembeŋko
warenʒepieŋ.” 2 Iŋuc mume ŋic 6 jaŋe momori wiac‐ jeŋic barâ motâc
faicpec irecnec wahambiŋ. Ŋic moczi ine qoruc qarâ tinde â feda kikene
becsahac‐ticnao râerâ jaŋehecmâmâcwahawec. Eme jaŋe raʒirâ alata aeŋ
bâbâroŋzi bakicne irec maŋfuŋko domambiŋ.

3 Israere Anutu ere huriri qâreŋzi kerubimte faio foweckonec waharâ fic-
motâcko fowec. EhameWofuŋzi ŋic qoruc qarâ tinde â feda kikene bajuwec
e wiracnewec. 4 Ehuc ʒiŋuc âzâcnewec: “Jerusalem haeo wiac mamakâcne
fuarâ fokac, irec go hae i fotâcnehuc haere ki busâqoc eeŋgopieŋ ŋic i jaŋere
ʒâŋe maio ma bazemec.” 5 Erâ ŋic gâcne jaŋe dâŋ ʒiŋuc jazame manapo:
“Ŋoŋe e bâjâperâ hae fotâcnehuc ʒika gie banʒepieŋ, ehuc ŋic busâqoc
mana‐jarehuc moc mi akic‐jopanʒepieŋ. 6 Ŋoŋe ŋic raŋɋa mecne, socɋâri
mecne, naru mecne, ɋiene mecne â ŋokac mâmâc qâhâmoc‐jopanʒepieŋ;
mâc ʒâŋemai‐jeŋickoma bakicne jaŋe ine ba bâuwacmocmi ejarenʒepieŋ.
Gie i ine tiri ufuŋ‐naneo domarâ fuŋkenʒepieŋ.” Iŋuc mume jaŋe soŋaŋ
micne tiri ufuŋko jumbiŋ jaŋerao fuŋkembiŋ. 7 Eme dâŋ ʒiŋuc ʒuhuckerâ
jazawec: “Tiri ufuŋ wâwânâŋ ecnehuc qâhâmoc‐jopakicne jaŋe ufuŋte hae
ʒoŋao behec‐ jopapie fusucmarâ foranʒepieŋ. Ajoc, faharerâ fuŋkeniŋ!”
Eme jaŋe fahare haeo rarâ ʒika gie fuŋkembiŋ. 8 Eme jaŋe ʒika qahuc
juhapie no nahackoaŋ buc juhuc mâreŋko hetutuckerâ ʒiŋuc muhuc
wirapo: “O Wofuŋ Anutu, go Jerusalem haere boc aaricguhame Israe ŋic
nâfocne sipiric‐jopa‐fârezomukomec me?”

9 Iŋuc mupe ʒiŋuc nazawec: “Israe â Juda kikefuŋ jaŋere kiŋ i boc ferâ
fokac, soczi hae mâreŋ sâckerâ fokac â hehesiczi hae fusucma‐ fârekac.
Jaŋe ʒiŋuc mueŋgopieŋ hâcne: ‘Wofuŋzi mâreŋ‐nâŋec qâmâtâ ecnewec,
Wofuŋ emi honec‐nâpoekac.’ 10No ine busâqocmana‐jarehucmocmi akic‐
jopapemu, aricne, no eebapa‐jeŋicte okacne fai‐jeŋicko râepe feocmu.”

11 Iŋucmume ŋic qoruc qarâ tinde â feda kikene bajuwec eki risierâ ʒiŋuc
muhuc âzâcnewec: “No wiac mutâcne‐naremeŋ irec sâc efârepo.”

10
Anuture huriri qâreŋzi taha ufuŋkonec râriekac

1No ʒâŋe fipe fememi kerubim jaŋere qizec botâŋkowiacmoc eri ŋeŋere
hawari iŋucne qânâ furi sâko safirizi bakicne honezepac i! 2 Eme ŋic qoruc
qarâ domawec e Wofuŋzi ʒiŋuc âzâcnewec: “Go ʒafeŋgâŋ jaŋe ririsiehapie
kerubim jaŋere rurumaŋko raʒirâ ŋondeŋ‐ jeŋickonec ʒoc kine ameckerâ
haeo behetec iiŋnehuc tâtiezejec.”
Eme ʒâŋe fai‐naneo raʒiwec. 3Raʒihame kerubim jaŋe taha ufuŋ ŋifecne

juwic mâreŋkopec domambiŋ, ehame karorac moczi taha ufuŋte hae ʒoŋa
piticne sâcke‐fârewec. 4 Eme Wofuŋte huriri qâreŋzi kerubim jaŋeraonec
faharerâ taha ufuŋte motâc fuŋko sâckerâ fowec, eme karoraczi taha
ufuŋ fusucma‐fâreha Wofuŋte huriri qâreŋ irec ʒâziriŋzi hae ʒoŋa‐ticne
batamae‐fârewec. 5 Kerubim jaŋere fafakec irec fânâŋ fuame hae ʒoŋao
domambiŋzimanambiŋ, fânâŋ i Anutu tâpiri runezi dâŋeekac iŋucne tinac.

6 “Go ʒafeŋgâŋ ririsieeŋgopieŋ â kerubim ŋondeŋ‐ jeŋickonec ʒoc roze-
mec,” Wofuŋ e ŋic qoruc qarâ domawec dâŋ iŋuc âzâcneme raʒirâ ʒafeŋgâŋ
ŋifecnao domawec. 7 Eme kerubim moczi âgofâcne jaŋerao meticne
sicnehuc ŋondeŋ‐jeŋicko ʒoc ʒahuc fowec irec tucne gâcne rorâ ŋic qoruc
qarâ domawec e râcneme rorâ hurawec. 8 Kerubim jaŋe fafakec rurumaŋ‐
jeŋicko ŋicme hawari fowec.

9 Eme no ʒâŋe fipe rame kerubim jaŋere ŋondeŋko ʒafeŋgâŋ 4 honec‐
jopapo, kerubim jaŋe ru sâc ʒafeŋgâŋ‐jeŋic mocjaha mocjaha sasawa.
Ʒafeŋgâŋ jaŋere hawari ine qânâ furi sâko iŋucne bâricnehuc ŋembiŋ.
10 Jaŋe hawari‐ jeŋic mocjaha sasawa, erâ wâc ʒafeŋgâŋ mocte maŋnao
ʒafeŋgâŋmoc râekicne tinac ewec. 11Kerubim jaŋemâreŋ faic â juwic, ŋifec
â ŋifec rahuc tikic fotikic tâmiric dândâŋnea rafârembiŋ, ehame ʒafeŋgâŋ
bâbânizi rawec ijaha âgofâcne jaŋe bâjâperâ tikic fotikic tâmiric jaha
rafârembiŋ. 12 Kerubim sahac‐ jeŋicko, râpe‐jeŋicko, mejeŋicko, fafakec‐
jeŋicko erâ ʒafeŋgâŋ‐jeŋicko ʒâŋe hândâŋ bocjahazi sâcke‐fârerâ ŋerawec.
13 Ʒafeŋgâŋ jaŋe ine ʒafeŋgâŋ ŋeŋe risiene, ʒâŋe‐jeŋic iŋucmupie manapo.
14 Kerubim jaŋe ru sâc ʒâŋe mai‐jeŋic 4; ʒâŋe mai‐jeŋic moc ine kerubim
iŋucne, â moc ine ŋic hawari iŋucne, â moc ine laioŋ hawari iŋucne erâ
moc i ine tucwipere hawari iŋucne.

15 Eme kerubim jaŋe faharerâ sawao fembiŋ. Ine Kebara opâo wiac ju-
june honec‐jopapo jaŋe hâcne. 16Eme kerubim jaŋe rapie sâc ʒafeŋgâŋ jaŋe
mâmâc rambiŋ, â kerubim jaŋe mâreŋ beherâ fahareniŋte fafakec‐ jeŋic
qaratiepie ʒafeŋgâŋ jaŋe moc mi behec‐jopambiŋ. 17 Wiac jujune jaŋere
mârozi ʒafeŋgâŋ jaŋehec mâmâc juwecte wiac jujune jaŋe domambiŋ sâc
ʒafeŋgâŋ jaŋe mâmâc domambiŋ, me faharerâ rambiŋ sâc jaŋe mâmâc
rambiŋ.

18 Iŋuc fuame Wofuŋte huriri qâreŋzi taha ufuŋte motâckonec rârierâ
kerubim jaŋere qizec botâŋko sanaŋkerâ domawec. 19 Kerubim jaŋe
ine fafakec‐ jeŋic hedâmârerâ fahare sawao fembiŋ. Eme no honehape
ʒafeŋgâŋ‐jeŋichec mâmâc rambiŋ. Raku Wofuŋ ufuŋ‐ticnere motâc ʒoaŋ
wewefunaopec fowec ira domahapie Israere Anutu ere huriri qâreŋzi qizec
botâŋ‐jeŋicko sanaŋkerâ domawec.

20 Wiac jujune i jaŋe hâcne Israere Anutu ere rurumaŋko Kebara opâo
honec‐jopapo, ehuc ʒiŋucmana tarapo, jaŋe kerubim hâcne. 21 Jaŋe ru sâc
ʒâŋe mai‐jeŋic 4, erâ fafakec‐jeŋic 4 jaha, fafakec‐jeŋic rurumaŋnao ŋicme
hawari fowec. 22 Hawari‐jeŋic ine Kebara opâo honec‐jopapo jaŋere sâc.
Eme jaŋe buc buc dândâŋnea rafârembiŋ.

11
Ŋic fekicne hehesic‐jekicte bârâriec‐jofakicne

1 Mârozi baafecnuhuc Wofuŋ ufuŋ‐ ticnere motâc ʒoaŋ wewefunaopec
fowec ira jowa qataŋ enareme rapo. Ra fisirâ mi motâc raraʒio ŋic 25
domahapie honec‐jopazepac i! Ehuc jaŋere ŋondeŋko fekicne jahec‐jeŋic
Aʒurure ŋokâ Jaʒania â Benajare ŋokâ Pelatia jahe honec‐jofapo. 2 Eme
Wofuŋzi ʒiŋuc nazawec: “Ŋicte ɋâric, ŋic keci jahe hâcne hae ʒira dâŋ
wiac hehesicne â qacne gâpâcne manasu biric eekopirec. 3 Ehuc ʒiŋuc
muekopirec: ‘Fic hae bapare dameŋ biac mi maickekac, hae ʒizi kuʒi

enâreha nâŋe ine qowi eŋgopeneŋ.’ 4 Irec ŋicte ɋâric, go râsi ejactehuc
findaŋdâŋ‐jekic muzemec.”

5 Eme Wofuŋte Mârozi norao waharâ ʒiŋuc nazawec: “Go jazac, Wo-
fuŋzi ʒiŋuc mukac: O Israe kikefuŋ, ŋoŋe iŋuc hâcne manasueŋgopieŋ â
maŋŋeŋicko dâŋ fuarâ fokac i wâcmanakopac. 6Ŋoŋe hae ʒira ŋic bocjaha
qâhâmoc‐joparâ behec‐jopapie qâŋɋâŋzi hae ʒoŋa‐ticne fusucmarâ fokac.
7 Irec hâcne Wofuŋ Anutu no ʒiŋuc mukopac: Ŋoŋe ŋic qâhâmoc‐joparâ
hae ʒâʒâŋiŋko behec‐jopambiŋ jaŋe hâcne qowi ehapie hae ʒizi kuʒi ekac,
ŋoŋe ine hae ʒirecnec bacŋopa razo. 8Ŋoŋe ʒikare hâwic‐ŋopaekac, no ine
sifu ʒikare micko râec‐ŋopapemu, Wofuŋ Anutu no iŋuc mukopac. 9 No
hae ʒirecnec rocŋoparâ ŋic furune jaŋere meo râec‐ŋopahuc okacne bazu‐
ŋarepemu. 10 Ŋoŋe ʒikare nânâ ehapie Israe mâreŋ qaŋeŋnao bâbâtiŋko
râec‐ŋopape, noWofuŋ jukopac, i mana taranʒepieŋ. 11Hae ʒizi kuʒi‐ŋeŋic
mi eocmu â ŋoŋe wâc qowifâc‐ticne mi eniŋmu. No Israe mâreŋ qaŋeŋnao
bâtiŋ‐ŋopapemu hâcne. 12 Eme no Wofuŋ jukopac i mana taranʒepieŋ.
Ŋoŋe sâcmutâc dâŋnanere sâcko mi jumbiŋ â mumutâc dâŋnane mana
rereŋ mi embiŋ, aricne, ŋoŋe ŋicne ŋicne rârec‐ŋopahuc jueŋgopieŋ jaŋere
mumutâc dâŋte sâcko wiac ebac embiŋ hâcne.”

13 Eme no findaŋdâŋmuhuc domahape Benajare ŋokâ Pelatia e rândiŋke
qarâ hâmowec. Iŋuc fuamenomâreŋko hetutuckerâ kâcɋenewirahuc ʒiŋuc
mupo: “O Wofuŋ Anutu, go Israe ŋic nâfocne jaŋe wâc omae‐ fâreniŋte
mukomec me?”

Wofuŋzi Israe ŋicMâro tahac‐jopaocmu
14 Eme Wofuŋte dâŋ kecʒiŋuc fua‐narewec: 15 “O ŋicte ɋâric, qomâfâcge

gohec kâpâcwâruo mâmâc juŋgopieŋ Israere kikefuŋ sasawa hâcne ŋoŋere
dâŋ i Jerusalem haere ŋecjucfâc jaŋe ʒiŋuc mumbiŋ: ‘Jaŋe Wofuŋ beherâ
taicko juŋgopieŋ, irec mâreŋ ʒi nâŋe ro rauc enaŋte nârekicne!’ 16 Irec
jazac, ‘Wofuŋ Anutuzi ʒiŋucmukac: No ŋicne ŋicne jaŋere ŋondeŋko guruc‐
joparâ mâreŋne mâreŋne bâtâtiec‐jopahape jaŋe sifu mâreŋ ra jumbiŋ ira
dameŋ gâcnao nore manapie ŋeŋezic‐jeŋic jukopac jaha ewec.’ 17 Irec
jazac, ‘Wofuŋzi ʒiŋuc mukac: No ŋic jaŋere ŋondeŋkonec qâzuc‐ŋoparâ
mâreŋne mâreŋne bâtâtiec‐ŋopakicnaonec henusuc‐ŋoparâ Israe mâreŋ‐
ŋeŋic ŋarepemocwâc rauckeniŋmu.’ 18Eme jaŋe ira fisirâwiacmamakâcne
â hehesicne i bârârie‐fâreniŋmu. 19 No buhândâŋ ɋâricne jarepemu â
Mâro ɋâricnemaŋjeŋicko râepe huocmu. Maŋjeŋicko busezi buhâdâŋ fokac
i ro bârâriec ehuc biuczi buhândâŋ moc râe‐jarepemu. 20 Ehame jaŋe
sâcmutâc‐naneo ninipenʒepieŋ â mumupaŋ‐nane reŋkenʒepieŋ, ehuc jaŋe
ŋicfâc‐nane juhapie no Anutu‐jeŋic erâ jupemu. 21 Maŋjeŋic nemuɋâŋko
â wiac mamakâcnao râepie foocmu ine eebapa‐ jeŋicte okacne bazu‐
jarepemu, Wofuŋ Anutu nore dâŋ iŋuc.”

22 Dâŋ iŋuc mutarame kerubim jaŋe fafakec‐ jeŋic heratierâ rapie
ʒafeŋgâŋ jaŋe mâmâc rambiŋ, ehame Israere Anutu ere huriri qâreŋzi
faic‐ jeŋicko jaha domawec. 23 Erâ Wofuŋte huriri qâreŋ i haemaŋkonec
wefurâ tiki haere ʒoaŋ wewefunao ŋewec ira fe domawec. 24 Ehame
manape Mârozi baafecnuhuc enareme kâpâcwâru ŋic Kaldea mâreŋko
jumbiŋ jaŋerao rapo tinac ewec erâ wiac hone manac epo i omaewec.
25 Eme Wofuŋzi wiac naza nowatuc ewec i sasawa kâpâcwâru ŋic jaza‐
fârepo.



EƷEKIE 12:1 1153 EƷEKIE 12:22

12
Kâpâcwâruo bacjopa raniŋmu irec sâsâc ewec

1 Wofuŋte dâŋ ʒuhuckerâ ʒiŋuc fua‐narewec: 2 “Ŋicte ɋâric, go ŋicguru
qaqatarahec jaŋere ŋondeŋko jukomec, jaŋe ʒâŋe fojare‐bipieha sifu mi
honeeŋgopieŋ â hazec fojare‐bipieha sifu mi manaeŋgopieŋ. 3 Jaŋe ŋicguru
qaqatarahec hâcne. Ŋicte ɋâric, go irec hâcne ʒoaŋko honecguhapie
kâpâcwâruo huhure he wiacge bâmockerâ hata fuŋkezemec. Go kâpâcwâru
ŋic iŋucne haege beherâ mocko rahaŋtec jaŋe ŋicguru qaqataraheczi sifu
mana taraniŋmu mecne. 4 Kâpâcwâruo rarare mafa wiac bâmockekicne i
ʒoaŋkoa honecguhapie jaha bawahazemec, erâ hae owâeme honecguhapie
jaha kâpâcwâru ŋic iŋucne hae beherâ razemec. 5 Ehuc honecguhapie
qânâsac âke mârâŋkerâ hawec fuame ira fotâcnerâ huzemec. 6 Erâ
honecguhapie jaha mafa wiacge hâporâ dapâcko razemec. Ehuc ʒâŋege
bâsoŋkerâ hae mâreŋ mi honezemec; gorao wiac fuakac izi Israe kikefuŋ
jaŋerao fuaocmu irec sâsâcne ekac.”

7 Eme no wiac mutâcne‐narekicne sâc efârepo. No kâpâcwâruo rarare
mafa wiac‐nane ʒoaŋkoa bawahapo, erâ hae owâeme no nahacne mezi
qânâsac bâmârâŋkepo. Ehuc jaŋe honecnuhapie mafa wiac‐nane hâporâ
dapâcko raʒipo.

8 Hae fureme Wofuŋte dâŋ norao kecʒiŋuc fuawec: 9 “Ŋicte ɋâric, Israe
kikefuŋ qaqatarahec jaŋe go ʒiŋuc mi wio‐garembiŋ me: ‘Go wemo wiac
ekomec?’ 10 Irec jazac, ‘Wofuŋ Anutuzi kecʒiŋuc mukac: Wiac ʒi fuakac
i Jerusalem haere ŋic fekicne ere mecne, erâ Israe kikefuŋ hae maŋnao
juŋgopieŋ jaŋere biŋe mâmâc ekac.’ 11 Erâ jazac, ‘Norao wiac fuajec izi
ŋoŋerao fuaocmu irec sâsâcne ekac. No wiac fua‐narejec iŋucnea ŋoŋerao
fuazejec, ŋoŋe kâpâcwâruo bacŋopa raniŋmu hâcne.’ 12 Eme ŋic fekicne
ŋondeŋ‐ŋeŋicko jukac e mafa wiac‐ticne hâporâ dapâcko razejec; e qânâsac
bâmârâŋkerâ ira fotâcnerâ raʒizejec, ehuc ʒâŋemai‐ticne bâsoŋkerâ mâreŋ
moc mi honezejec. 13 Ehame no wiwitic‐nane hepe ira raʒime rozejec;
eme Kaldea ŋic jaŋere mâreŋko Babe haeo barâ rapemu, eki ine mâreŋ i
mi hohone juku ira hâmozejec. 14 Eme babaficfâc‐ticne â momorifâc‐ticne
ehec jueŋgopieŋ jaŋe bâtâtiec‐jopape mâreŋ faic â juwic erâ ŋifec â ŋifec
rafârenʒepieŋ; ehucmupe ʒikazi bâjâpec‐jopazejec. 15Noŋicneŋicne jaŋere
ŋondeŋko âmâreŋnemâreŋne ira bâtâtiec‐jopape ra juhuc, no hâcneWofuŋ
jukopac i mana taranʒepieŋ. 16 No ine ŋic gâcne akic‐jopape ʒika â roroc
erâ huc mimicne wise‐jareniŋmu, ehuc eebapa‐jeŋic mamakâcnere fuŋne
i mâreŋ raniŋmu sâc ŋicne ŋicne jaŋerao mufuanʒepieŋ erâ, no Wofuŋ
jukopac i mana taranʒepieŋ.”

17 Eme Wofuŋte dâŋ i norao harierâ ʒiŋuc fuawec: 18 “Ŋicte ɋâric, go
fâfâre hehejac ehuc hâwicguha nânâ opâge nâzemec. 19 Ehuc ŋic omane
jazazemec, Wofuŋ Anutu e Jerusalem ŋecjucfâc‐ticne â Israe mâreŋ irec
ʒiŋuc mukac: Jaŋe juju‐ jeŋic hehesicnere erâ mâreŋ‐ jeŋic ima samaki
bafârepe maŋhâhâŋ faio juhuc hâwic‐jopaha nânâ opâ‐ jeŋic nânʒepieŋ.
20 Erâ hae sâc ŋic juraŋgopieŋ jaŋe imac‐jopape omaehapie hae mâreŋ i
tuhutac fuarâ niniŋ siarereŋ foocmu hâcne. Iŋuc fuame, no hâcne Wofuŋ
jukopac i mana taranʒepieŋ.”

21 Eme Wofuŋte dâŋ norao ʒiŋuc fuawec: 22 “Ŋicte ɋâric, Israe ŋic jaŋere
mu âke sisic dâŋ kecʒiŋuc wemocte fuaekac? ‘Dameŋ boc âke suekacte

findaŋdâŋmukicne i fârinemi fuakac.’ 23 Irec ʒiŋuc jazac: ‘Wofuŋ Anutuzi
kecʒiŋucmukac: No mu âke sisic dâŋ i qatara‐jarepe Israe ŋic jaŋemocwâc
mimunʒepieŋ.’ Erâ wâc ʒiŋuc jazac: ‘Findaŋdâŋmukicne i fârio qafâreocte
dameŋne maickekac hâcne. 24 Irec Israe kikefuŋko findaŋdâŋ burecne
mumu me Anuture micdâŋ kosa mumu i mocwâc mi fua‐jâmbâŋkeocmu.
25 Aricne, Wofuŋ no hâcne dâŋ i me i muzo murâ mupe fârio qaocmu.
Mocwâc behepe mi foocmu, kikefuŋ qaqatarahec ŋoŋe juhapie jaha mupe
fârinehec eocmu, Wofuŋ Anutu nore dâŋ iŋuc.’ ”

26 Eme Wofuŋte dâŋ norao mocwâc kecʒiŋuc fuawec: 27 “Ŋicte ɋâric,
go manakic, Israe kikefuŋ jaŋe ʒiŋuc mueŋgopieŋ: ‘Porofetezi wiac hone
manac eekac i juku jaha fârinehec eocmu â findaŋdâŋ muekac i ʒâhec
dameŋte biŋe.’ 28 Irec go jazac, Wofuŋ Anutuzi kecʒiŋuc mukac: ‘No
dâŋnane i me i dameŋ ʒora mocwâc mi behepe foocmu, aricne, mupe izia
fârinehec eocmu, Wofuŋ Anutu nore dâŋ iŋuc.’ ”

13
Porofete burecne jaŋere dâŋ

1 Eme Wofuŋte dâŋ norao kecʒiŋuc fuawec: 2 “Ŋicte ɋâric, go Israe
ŋic porofetefâc‐jeŋic burecne jaŋere findaŋdâŋmuzemec, ehuc maŋjeŋicte
porofete dâŋ kosa mueŋgopieŋ jaŋe ʒiŋuc jazazemec: ‘Ŋoŋe Wofuŋte dâŋ
mananiŋ.’ 3 Wofuŋ Anutuzi kecʒiŋuc mukac: Jei, porofete mutucne jaŋe
jaŋacne maŋ mamanasu bâjâpehuc wiac hone manac moc mi eeŋgopieŋ.
4O Israe ŋic, porofetefâc‐ŋeŋic jaŋe kâte qâtozi jawa ŋondeŋko jueŋgopieŋ
jaŋere sâc. 5 Jaŋe Israe ŋiczi Wofuŋte ʒika dameŋko sanaŋkerâ domaniŋte
qânâsacko hawec fuame ferâ mi hebâzickembiŋ. 6 Jaŋe Wofuŋzi mi sorec‐
jopahame micko âkec ecnehuc ʒiŋuc mupie findaŋdâŋ â porofete dâŋjeŋic
i burecne ewec: ‘Wofuŋzi mukac.’ Jaŋe iŋuc ehuc Wofuŋzi dâŋjeŋicte
fârine bâfuaocte woŋec jumbiŋ. 7 No dâŋ moc mi muhape ʒiŋuc muhuc
qoricnumbiŋ: ‘Wofuŋzi mukac.’ Ŋoŋe iŋuc erâ findaŋdâŋ wiac burecne
hone manac ehuc nore micdâŋ kosa mi mufuambiŋ me?”

8 Irec hâcne Wofuŋ Anutuzi dâŋ kecʒiŋuc mukac: “Manaŋgopieŋ, ŋoŋe
burec â eeatuc ehuc findaŋdâŋ mumbiŋte râsi eŋarekopac. Wofuŋ Anutu
nore dâŋ iŋuc. 9Porofete wiac burecne hone manac eeŋgopieŋ â findaŋdâŋ
burecne mueŋgopieŋ jaŋe hâcne râsi ejarekopac; jaŋe ŋicfâc‐nane jaŋehec
mi junʒepieŋ â ʒâŋe‐jeŋic i Israe kikefuŋte ʒâŋe birio râepie mi foze-
jec, erâ mâreŋ‐ jeŋicko mocwâc mi risienʒepieŋ. Eme no hâcne Wofuŋ
jukopac i mana taranʒepieŋ. 10 Jaŋe wama moc mi fohame ‘Wama fokac’
muhuc ŋicfâc‐nane eatuc‐jopapie qâsoriembiŋ â ŋic jaŋe qânâsac bahapie
sahacne hâpezi burec burec ruacnembiŋte iŋuc ejarepemu. 11 Irec go
ŋic gie i baŋgopieŋ jaŋe hâcne ʒiŋuc jazazemec: Qânâsac i rândiŋkeocmu.
Hoe micsâkozi aisihec heocmu â mâŋâŋ ɋicwânʒâŋnehec qame qânâsac
rândiŋkeocmu hâcne. 12 Rândiŋkeme ŋic jaŋe ʒiŋuc wio‐ŋareniŋmu: ‘Hâpe
faine ruacnekicne i weni?’ ” 13 Irec Wofuŋ Anutuzi kecʒiŋuc mukac: “No
kimbeŋ aaricko mupe mâŋâŋ ɋicwânʒâŋnehec qaha hoe micsâko aisihec
hehuc sac sipirickeocmu. 14 Ŋoŋe sac hâpezi ruacnembiŋ i hetâtiepe
mâreŋko waha qarâ fome hobeteŋ‐ticnezi kosa forazejec. Sac rândiŋkeha
ŋoŋe mâmâc sipirickehuc, no hâcne Wofuŋ jukopac i mana taranʒepieŋ.
15 No iŋuc epe aaric‐ nanezi fârinehec eha qânâsac mecne â ŋic hâpe

ruacnembiŋ jaŋe mâmâc sipirickenʒepieŋ. Iŋuc fuame ʒiŋuc ŋazapemu:
Qânâsac mecne â ŋic hâpezi ruacnembiŋ jaŋe mâmâc omae‐ fârembiŋ.
16 Israe ŋic jaŋere porofetezi Jerusalem haere findaŋdâŋ mumbiŋ, erâ
wama moc mi foha sifu ‘Wama fokac’ mumbiŋ jaŋe hâcne omae‐fârembiŋ,
Wofuŋ Anutu nore dâŋ iŋuc.

17 “Ŋicte ɋâric, goki ine ŋicfâcge jaŋere ŋokacfâc maŋjeŋicte findaŋdâŋ
mueŋgopieŋ jaŋe mu hanec ejarehuc findaŋdâŋ jaha jazazemec. 18 Ehuc
ʒiŋuc muzemec: Wofuŋ Anutuzi kecʒiŋuc mukac: Jei, ŋokac ŋoŋe ŋic juju‐
jeŋic sipirickeniŋte maŋguc‐ŋeŋicko qaŋgec wiac esorierâ rojueŋgopieŋ â
irec ufic i ŋic sâcjeŋic honehuc ba akic erâ fârepie ira jowaeŋgopieŋ. Ŋoŋe
ŋifec ŋicfâc‐nane jaŋere juju sipirickeniŋtemueŋgopieŋ â ŋifec ine ŋaŋacne
jujure manasuhuc gâcne jaŋere juju ŋezickeniŋtemueŋgopieŋ me? 19Ŋoŋe
ŋicfâc‐nane jaŋere ŋondeŋko padi afecne â nânâ poroŋ dâkânere ro waha
âte enarembiŋ, ehuc ŋic hâmocte biŋe mi ekicne jaŋe qâhâmoc‐jopambiŋ
â jujure biŋe mi ekicne jaŋe ine akic‐jopambiŋ. Ŋicfâc‐nane burecdâŋte
hazec râeŋgopieŋ jaŋe burec ejarehuc wiac iŋuc hâcne embiŋ.”

20 Wofuŋ Anutuzi kecʒiŋuc mukac: “Manaŋgopieŋ, ŋoŋe ŋic sipiric‐
jopaniŋte qaŋgec wiac bajueŋgopieŋ i râsi ecnehuc meŋeŋickonec
bârâriepemu, ehuc ŋic sipiric‐ jopaeŋgopieŋ jaŋe wipe iŋucne rambaŋko
râec‐jopape junʒepieŋ. 21 Ŋoŋe ŋic sipirickeniŋte ufic fâreeŋgopieŋ,
ufic‐ ŋeŋic i hâcne bâtâcnehuc ŋicfâc‐nane ŋoŋeraonec batarac‐ jopape
meŋeŋickomocwâcmi fenʒepieŋ. Iŋuc eŋarepe, no Wofuŋ jukopac i mana
taranʒepieŋ. 22No ŋic tiŋne ejarepe hâbi gogoroŋ mi embiŋ; ŋoŋe ine maŋ
wawaha dâŋ jazahuc ŋic hehesicne jaŋe hata‐ jeŋic sâqocne beherâ juju
bâfuaniŋte esoc qafeŋ mi ejarembiŋ. 23 Irec ŋoŋe maŋko fuac wiac i hone
manac mocwâc mi enʒepieŋ â findaŋdâŋ burecne i wâc mi munʒepieŋ.
No ŋicfâc‐nane meŋeŋickonec batarac‐ jopapemu. Eme no hâcne Wofuŋ
jukopac i mana taranʒepieŋ.”

14
Nemuɋâŋ araŋ babajare ŋic jaŋere dâŋ

1 Israe ŋic soŋaŋ gâcne jaŋe norao fisirâ mai‐ naneo waha ŋembiŋ.
2 Ehame Wofuŋte dâŋ kecʒiŋuc fua‐narewec: 3 “O ŋicte ɋâric, ŋic ʒi jaŋe
maŋjeŋic nemuɋâŋfâc‐jeŋic jaŋerao râepie foekac, ehuc wiac sâqocnezi
eatuc‐jopame waha jopaekac i hâcne honebâckeeŋgopieŋ. Eme ŋic iŋucne
jaŋemuwioc enarepie no dâŋ okacne sâcne bâtikie‐jarepemume? 4 Irec go
ʒiŋucmuhuc jazazemec: WofuŋAnutuzi dâŋ kecʒiŋucmukac: Israe kikefuŋ
ŋoŋeraonec ŋic e me e moczi maŋticne nemuɋâŋfâc‐ticne jaŋerao râeme
foekac me wiac sâqocnezi eatuckeme waha qaekac i hâcne honebâckehuc
porofeterao raocmu e nemuɋâŋfâc‐ticne jucne‐ bipiehapie Wofuŋ noni
hâcne dâŋ okacne bâtikiecnepemu. 5 Iŋuc ecnepe ŋic nemuɋâŋfâc‐jeŋic
jaŋerao qohotahuc no râpecnumbiŋ jaŋe fâfârerâ hemâtâc‐jopaocmu.

6 “Irec hâcne Israe kikefuŋ ʒiŋuc jazazemec: Wofuŋ Anutuzi kecʒiŋuc
mukac: Ŋoŋe maŋŋeŋic bârisierâ nemuɋâŋfâc‐ŋeŋic behec‐ jopanʒepieŋ,
ehuc wiac mamakâcne bacjopa jueŋgopieŋ i râpec‐jopa‐fârenʒepieŋ. 7 Israe
ŋic moczi me jaŋere ŋondeŋko ŋic furune jueŋgopieŋ jaŋeraonec moczi
no râpecnurâ maŋticne nemuɋâŋfâc‐ticne jaŋerao râeme fohame me wiac
sâqocnezi eatuckeme waha qaekac i hâcne honebâckehuc sifu no mu

wioc enareocte porofeterao raocmu ine Wofuŋ no nahac hâcne okacne
bâtikiecnepemu. 8No ŋic e mu âke sisicte biŋe eocte râsi ecnehuc ŋic jaŋere
ma âkendâŋnepe izi uŋsawaŋ‐ jeŋic ezejec. Ehuc ŋicfâc‐nane jaŋeraonec
bârâriepe, no hâcne Wofuŋ jukopac i mana taranʒepieŋ. 9 Eme porofete
e ŋic jaŋere eatuc dâŋ manarâ okacne bâtikie‐jareocmu ine Wofuŋ noni
eatuckepo tinac eocmu. Irec no râsi ecnehuc Israe ŋicfâc‐nane jaŋeraonec
bârâriepemu. 10Eme okacne i porofete â dâŋmuwioc eekac ŋic i jahere biŋe
mâmâc ezejec. 11 Iŋuc fuame Israe ŋic jaŋemocwâcmi râpecnunʒepieŋ me
qaqatara bâfuahucmaŋjeŋicmi hegâpârenʒepieŋ, aricne, jaŋe ŋicfâc‐nane
juhapie no Anutu‐jeŋic erâ juzepac; Wofuŋ Anutu nore dâŋ iŋuc.”

12Wofuŋte dâŋ norao kecʒiŋuc fuawec: 13 “Ŋicte ɋâric, manakic, mâreŋ
moc irec rune jaŋe no qaisocnuhuc râpecnuniŋmu ine râsi ejarehuc nânâ
gie‐jeŋic sipirickepemu. Ehuc roroc bâfua‐jarehuc ŋic mecne qowi mecne
mâmâc imac‐ jopapemu. 14 Ehame Noa, Danie â Hiobe ŋic jahec â moc
i jaŋe ira junʒapiŋ muzac tiŋne juju‐ jeŋicte erâ jaŋe jaŋacne juju sawa
ŋezickenʒapiŋ. Wofuŋ Anutu nore dâŋ iŋuc. 15No mâreŋ mocko ira mupe
qowi mimicnezi fuarâ mâreŋ rune ki sipiric ejarepie omaenʒapiŋ muzac
ŋic gâcne jaŋe qowire hâwic‐jopame ira sicne fotâc mi enʒapiŋ. 16 Eme
no jujâmbâŋkekopacte ŋic jahec â moc keci jaŋe ira junʒapiŋ muzac naru
motecfâc‐jeŋic wâc sâcne mi ŋezic‐jopanʒapiŋ, aricne, jaŋe jaŋacne juju
sawa ŋezickehapie mâreŋ i niniŋ siarereŋ fuarâ fozac. Wofuŋ Anutu nore
dâŋ iŋuc. 17 Me mâreŋ ira ʒika fuame mupe ʒikazi mâreŋ fotâcnehuc ŋic
â qowi kimiziec‐ jopame muzac 18 ŋic jahec â moc keci jaŋe no Wofuŋ
jukopacte naru motecfâc‐jeŋic sâcne mi ŋezic‐jopanʒapiŋ, aricne, jaŋe
jaŋacne juju sawa ŋezickenʒapiŋ. Wofuŋ Anutu nore dâŋ iŋuc. 19Memâreŋ
ira mupe huc sâqocne fuame muzac me ŋic â qowi sipirickeniŋte aaric
mana‐jarehuc ʒika bâfua‐jarezapo muzac ine no Wofuŋ jukopacte 20Noa â
Danie erâ Hiobe jaŋe naru motecfâc‐jeŋic wâc sâcne mi ŋezic‐jopanʒapiŋ,
aricne, jaŋe tiŋne juju‐ jeŋicte erâ jaŋe jaŋacne juju sawa ŋezickenʒapiŋ.
Wofuŋ Anutu nore dâŋ iŋuc.”

21 Wofuŋ Anutuzi kecʒiŋuc hâcne mukac: “No Jerusalem hae okacne
bazucnehuc ŋic â qowifâc‐ticne omaeniŋte bâbâtiŋ wiac 4 mupe fuaocmu,
ine kecʒiŋuc: Ʒika, roroc, qowi mimicne â huc sâqocne. 22 Erâ sifu
ŋic afecne jaŋe naru motecfâc‐jeŋic haeonec jowac‐ jopapie wahaniŋte
ŋezic‐jopapemu. Eme jaŋe wahapie ŋoŋe juju â eebapa‐ jeŋic honerâ
buŋeŋic mâteŋkeme ʒiŋuc mananiŋmu: Wofuŋzi Jerusalem haeo wiac
hâhâwicne ebac ewec i sâckewec. 23Ŋoŋe juju â eebapa‐jeŋic honerâ ʒiŋuc
mana tarahuc buŋeŋic mâteŋkeocmu: Wofuŋ e wiac ebac ewec i kosa
mâcne, fuŋnehec efârewec. Wofuŋ Anutu nore dâŋ iŋuc.”

15
Jerusalem hae e waiŋjâc behekicne iŋucne

1 Eme Wofuŋte dâŋ norao kecʒiŋuc fuawec: 2 “Ŋicte ɋâric, waiŋjâczi
jâc wiac gâcne kâteo doma rakac i moc siric‐ jopaocmu me? 3 Waiŋjâc
izi wiac gâcne moc bapane me? Me ŋiczi irec tieŋne moc rorâ ira wiac
moc ɋeɋetickene me? 4 Aricne, i ʒocte biŋe eekac. Eme tieŋne moc tofane
ŋifec â ŋifec ʒoczi ʒâtâcnehuc ombâŋne ʒâgâpâreme izi wiac moc bapane
eocmu me? 5 Manakic, furu jaha fohuc wiac i me i bapanere sâc mi

eweckowemocko ʒâgâpârekicneziwiac i me i moc bazo. 6 Irec hâcneWofuŋ
Anutuzi ʒiŋuc mukac: No kâtejâc jaŋere ŋondeŋkonec waiŋjâc rorâ ʒocte
biŋe râepo irec sâc jaha Jerusalem haere ŋecjucfâc qikiŋ‐jopapemu. 7 No
râsi ejarepemu, eme jaŋe ʒoc wisecnepie ʒoczi sifu ʒâtâmirec‐jopaocmu.
Wiac iŋucne fuame, no hâcneWofuŋ jukopac i mana taranʒepieŋ. 8 Jaŋe no
behecnumbiŋtemâreŋ‐jeŋic imackepe niniŋ siarereŋ fuarâ fozejec. Wofuŋ
Anutu nore dâŋ iŋuc.”

16
Wofuŋzi Jerusalem ehâmocnewec

1 Wofuŋte dâŋ norao harierâ kecʒiŋuc fuawec: 2 “Ŋicte ɋâric, go
Jerusalem hae rune eebapa‐ jeŋic mamakâcne i jaza jowatuc etec mana
taranʒepieŋ. 3 Ehuc jazac: Wofuŋ Anutu e Jerusalem haere dâŋ kecʒiŋuc
mukac: Apa ŋosafâcge jaŋe Kanaaŋ mâreŋko juhapie go ijaha fuameŋ;
mamacge e Amori ŋic â neŋgocgezi ine Hitiŋic jaŋeraonec. 4 Go fuameŋ
dameŋ ira funʒuŋgere muc mi hetâcnembiŋ â opâ wâc mi rua‐garembiŋ,
erâ hucâsu mi rua‐garehuc qoruczi wâc mi foŋgumbiŋ. 5 Ŋic moczi gore
busâqoc manahuc wiac keci iŋucne moc mi egarewec, aricne, go fuameŋ
dameŋ ira qaisocguhuc rambaŋko kosa behecgukicne.

6 “Eme go soc ruahuc me kikege râe fâretiŋ ehaŋtec no ira fotâcnerâ
honecguhuc ʒiŋuc gazapo: ‘Go juzemec, 7 ehuc jâc iŋucne soka sanaŋ
ezemec.’ Eme go soka sanaŋ erâ ŋokac ʒeŋoŋ emeŋ, ehame susuge
hasickeme qizec susucge haŋsâko ewec. Ŋifec ine ŋaqi tâmiric erâ biuctac
jumeŋ.

8 “Eme no goraopec mocwâc fotâcnerâ ʒiŋuc honecgupo: Go biac ŋic
rorore sâc emeŋ. Iŋuc honecgurâ ŋaqi‐nane hegarepe hurâ biuctacge
sâockewec. Ehame rocgupemurâ mupaŋkehuc gohec ʒâʒâfic epe nore biŋe
emeŋ. Wofuŋ Anutu nore dâŋ iŋuc. 9 Iŋuc erâ opâ rua‐garehuc wânâŋ
ʒure emasaŋ erâ wokemaŋ rua‐garepo. 10 Erâ ŋaqi qâreŋnehec â kikehuhu
hegarepe huwec, erâ umbika joma‐ garerâ qoruc hahameŋne qagarepo.
11 Ehuc eri qoqonaŋ wiac râe‐garepo, erâ megao kisueŋ hegarepe feha
upegao qoqonaŋ wiac qonaŋke‐garepo. 12No sâke finʒuŋ râe‐garehuc pâŋi
warawa hazecgao râepo, erâ qizecgao eri hendiŋ biaŋne moc hegarepe
huwec. 13 Erâ qoqonaŋ wiacge i gol â siliwazi bakicne â ŋaqi wiacge i
qoruc furi sâko qâreŋneheczi bafârekicne hâcne. Go nânâ poroŋ erâ baŋac â
wokemaŋ nâhuc jumeŋ, ehuc hawari biaŋ jâmbâŋ erâ ŋokac wofuŋ iŋucne
jumeŋ. 14No hâcne eri qoqonaŋ wiac furi sâko râe‐garepe hawarige biaŋne
fuame irec biŋezi ŋicne ŋicne sâcjopa‐fârewec. Wofuŋ Anutu nore dâŋ iŋuc.

Jerusalem rune jaŋeWofuŋ‐jeŋic beherâ wiac mamakâcne embiŋ
15 “Goki ine sahac hawari â ʒâŋe biŋegere manatec fefene eha sasec gie

bameŋ, ehuc ŋic ira sicne fotâc embiŋ jaŋe ro fâre ejaremeŋ. 16 Go ŋaqi
wiacge gâcne sasec giere erâ furu mâreŋko râe rumac ehuc ira sasec gie
bameŋ hâcne. Wiac iŋucne mârâc jaha moc mi fuawec, erâ wâc juku mi
fuazokac. 17Go eri wiac furi sâko gol â siliwazi bakicne noni garepo i hâcne
rorâ gahacne biŋe ɋâŋ qâqâtâc ŋic hawari iŋucne barâ jaŋehec sasec gie
bameŋ. 18 Ehuc ŋaqige qâreŋnehec hejaretec hume wokemaŋ â hosâc âsu
nore biŋe qakicne i jaŋe rike râec ejaremeŋ. 19 Erâ nânâ wiac garepo,
nânâ poroŋ uucne, wokemaŋ â baŋac gumecguhuc jupo i wâc iŋuc jaha

rorâ bubiaŋ qajarehuc mai‐ jeŋicko râe guruc emeŋ. Wofuŋ Anutu nore
dâŋ iŋuc. 20Go naru motecfâcge nore biŋe bâfuac‐jopameŋ jaŋe hâcne ɋâŋ
qâqâtâcfâcge jaŋere biŋe hezu rikec ejaremeŋ. Go wiac mamakâcne gâcne
ebac etec mi sâckewecte 21 naru motecfâc‐nane hezu rikec ejaremeŋ me?
22 Go ɋieo soc ruahuc ŋaqi tâmiric biuctac fomeŋ â me kikege râe fâretiŋ
emeŋ i wiac mamakâcne ehuc sasec gie bameŋ dameŋ ira nikecgu‐fârewec
hâcne.

23 “Jei jei, WofuŋAnutu nore dâŋ iŋuc. 24Gowiac hehesicne gâcne erâ irec
faicnao hae ʒoŋa sâc bâzi ririke alata â ɋâŋufuŋ bameŋ. 25Hata ŋeŋehasic
forakac sâc ira iŋuc hâcne emeŋ, erâ ŋic ira sicne fotâc embiŋ jaŋe ro fâre
ejarehuc hawari biaŋge hesifuckerâ sasec gie batec boc ɋârâŋkewec. 26 Go
diguracfâcge ŋic repicne, Aigita ŋic hâcne, jaŋehecwâc sasec gie boc bahuc
maŋbâiŋ enaremeŋ. 27 Manakic, no irec hâcne râsi egarehuc wiac biŋe
qagarepo i sakare‐garerâ râsifâcge Filisa ŋokac jaŋere meo râecgupo, jaŋe
hâcne juju bapage sâqocnere erâ mimiembiŋ. 28 Go sasec gie gapecmâc
bameŋte Asiria ŋic jaŋehec sâc iŋuc jaha jumeŋ, ehuc sifu mi sâcguwec.
29 Erâ Kaldea âbârâ ŋic jaŋehec wâc sasec gie bameŋte sasecgezi boc
ɋârâŋkewec, erâ izi wâc sifu mi sâcguwec.”

30Wofuŋ Anutuzi ʒiŋucmukac: “Opoŋ, saseczi maŋge sâcke‐fârewecte go
sasec ŋokac râŋgeŋ qaŋqaŋne iŋucne erâwiac i sasawa efâremeŋ. 31Go hata
ŋeŋehasic sâc ɋâŋufuŋge bafâremeŋ â hae ʒoŋa sâc bâzi ririke alata wâc
barameŋ. Ehuc sasec giere furi qikiŋnehuc sasec ŋokac fârine jaŋere sâc
jâmbâŋ mi emeŋ. 32 Go sasec ŋokac fuŋmoc, go ŋowege mâcne, ŋic furune
jaŋe wira hefârec ejaremeŋ hâcne. 33Hae mâreŋ gâcnao sasec ŋokac jaŋe
gie‐jeŋicte furi roeŋgopieŋ, goki ine iŋuc mi ehuc mâreŋ sâc irecnec ŋic
gorao fisirâ gohec sasec gie baniŋte furine jaremeŋ. 34Go irec hâcne sasec
ŋokac gâcne jaŋere sâc aricne, go sâc moc jumeŋ. Ŋic moczi moc gohec
sasec gie baocte mi bâjâpecguwec, erâ go furine moc mi garehapie gokizia
jarehuc jumeŋ. Go irec hâcne sasec ŋokac sâcmoc jâmbâŋ jumeŋ.”

Anuturaonec okacne fisicneocmu
35 O sasec ŋokac, go irec hâcne Wofuŋte dâŋ manazemec. 36 Wofuŋ

Anutuzi kecʒiŋuc mukac: “Go sasec ŋic âgofâcge jaŋehec sasec gie bahuc
biuctac juhaŋtec mimige tâtâc fuarâ fowec, â ɋâŋ qâqâtâcfâcge jaŋe
bocjaha, erâ naru motecfâcge jaŋe ɋâŋ qâqâtâcfâcge jaŋere biŋe qikiŋ‐
jopahuc socjeŋic hoŋkemeŋ. 37Manakic, no wiac irec erâ sasec ŋic âgofâcge
ʒeri bubiaŋ mana‐jaremeŋ jaŋemecne â behe qaisoc ejaremeŋ jaŋemecne
mâmâc mâreŋ ŋifec â ŋifec irecnec hetumaŋ‐jopape râsi fisi‐garenʒepieŋ.
Ehame jaŋere maio ŋaqi qorucge hetara‐garepe biuctac domatec honec-
gunʒepieŋ. 38 Eme no ŋokac jaŋe ŋowefâc‐jeŋic ro behec ejareeŋgopieŋ â
soc hoŋkeeŋgopieŋ jaŋe okacne bazu‐jareekopac irec sâc jaha go egarepe
kimbeŋ â ʒoɋac‐nane wahazejec. 39No sasec ŋicfâcge jaŋeremeo râecgupe
jaŋe ɋâŋufuŋ wiacge â alata ŋerakac i heroc qâropienʒepieŋ; ehuc ŋaqige
heunuckerâ eri wiacge gowac ropie biuctac erâ juzemec. 40 Jaŋe tutumaŋko
âkendâŋgurâ qânâzihecguhuc ʒikazi qâtâcbâtâcguniŋmu. 41Ehucficwiacge
ʒoc turuŋkepie ʒame ŋokac bocjaha jaŋere maio dâŋge mutaranʒepieŋ;
ehame no sasec giere aka hegarepe go furine mocwâc mi râezemec. 42No
iŋuc egarehuc kimbeŋ‐nane bâmâteŋkepemu â ʒoɋac‐nane behepemu; no
uruehuc aaric mocwâc mi manapemu. 43 Manakic, go socɋâri jujugere

nikecgumewiac i sasawa ehucmaŋbâiŋ enaremeŋte no eebapagere okacne
bazu‐garepemu. Wofuŋ Anutu nore dâŋ iŋuc.

Jerusalemte kiŋzimâreŋ gâcnere kiŋ sirickekac
“Go wiac mamakâcne ehuc sasec gie moc ʒuhuckerâ mi bameŋ me?

44 Manakic, ŋic mu âke sisic dâŋ mueŋgopieŋ jaŋe go mu âke sisic jaha
egarehuc ʒiŋuc muniŋmu: ‘Naru e neŋgoc‐ticnezi juwec sâc ijaha jukac.’
45 Go neŋgocgere otâ hâcne, e ŋowe motecfâcne qaisoc‐ jopawec. Go
hahac qofâcge jaŋere tofane jaha, jaŋe ŋowe motecfâc‐jeŋic behe qaisoc
ejarembiŋ. Neŋgocge e Hitiŋic jaŋeraonec â mamacge e Amori ŋic.
46Hahacge e Samaria hâcne, e narufâcne jaŋehecmâreŋ faicpec juwec; erâ
qoge Sodom e â narufâcne jaŋe ine mâreŋ juwicpec ira jumbiŋ. 47 Go jaŋe
wiac ebac embiŋ irec sâc mâcne, â jaŋe wiac mamakâcne bajumbiŋ irec
sâc wâc mi bajumeŋ, aricne, go dameŋ mi ʒoraha jaŋere sâc sirickehuc
wiac gâgâpâcne ebac emeŋ. 48 Wofuŋ Anutu no ʒiŋuc mujâmbâŋkekopac:
Go narufâcge jaŋehec wiac ebac emeŋ irec sâc qoge Sodom â narufâcne
jaŋemi embiŋ. 49Manakic, qoge Sodom ewiac ʒiŋuc eme kiŋnehec ewec: E
jahacne â narufâcne jaŋe sahac fefe embiŋ, ehuc jaŋe nânâ mâriri sâkohec
erâ moneŋ mafa fofo dunduŋ fojareha manabâc tâmiric jumbiŋ. Ehame
ŋic hapetac â qarâ suriŋne hone bafic moc mi ejarembiŋ. 50 Jaŋe penaroŋ
erâ noremaiowiacmamakâcne epie honerâ bâsirowec‐jopapo. 51Gokiwiac
hehesicne bâfuameŋ irec ŋifecnemoc Samariazimi bâfuawec. Go jaŋere sâc
sirickehuc wiac mamakâcne bâfuameŋ, irec hahac qofâcge honec‐jopape
tiŋne hawari juŋgopieŋ tinac ekac. 52Mimi busâqoczi hahac qofâcge jaŋere
faio feocte mumeŋ irec sâc jaha gore faio fezejec. Gore hehesiczi jaŋere
hehesic boc sirickekacte jaŋe tiŋne hawari juŋgopieŋ tinac ekac. Irec mimi
busâqoczi gore faio feme hahac qofâcge jaŋe tiŋne hawari juŋgopieŋ tinac
jaha eocmu.

Wofuŋzi aki anonoc ejareocmu
53 “Fai‐jeŋicko wiac hâhâwicne fokac i bârâriehape juju biaŋnao mocwâc

risienʒepieŋ. Sodom â Samaria hae piticfâc‐jekic jaŋemâmâc iŋuc ejarehuc
go sâc ijaha egarepemu. 54 Eme mimi busâqoczi faigao feme wiac ebac
emeŋ irec mimiehuc jaŋe mu bâmiriŋ ejarezemec. 55 Eme hahac qo
jahecge Sodomâ Samaria erâ otâfâc‐jekic jaŋemârâc juju‐jeŋicko risiehapie
go â otâfâcge ŋoŋe wâc iŋuc jaha mârâc juju‐ŋeŋicko risie‐ fârenʒepieŋ.
56 Go hehesicge mi bajaŋgeŋkehapie sahac fefe emeŋ dameŋ ira hahacge
Sodom e mu âke sisic mi ecnemeŋ me? 57 Ʒi ine Edom otâfâc‐ticne â
âgo diguracfâc‐ticne jaŋe nifepupu egareŋgopieŋ, ehame Filisa otâfâc‐ticne
rârec rârec juraŋgopieŋ jaŋe iŋuc jaha egarehuc qaisocguŋgopieŋ. 58 Sasec
gie bameŋ â wiac mamakâcne emeŋ irec okacne faigao fewec fokac hâcne.
Wofuŋ nore dâŋ iŋuc.”

59 Wofuŋ Anutuzi dâŋ kecʒiŋuc mukac: “Go wiac hehesicne ebac emeŋ
irec sâcko okacne bazu‐garepemu. Go ʒâʒâfic hetâcnehuc mumupaŋ dâŋ
qâsuameŋ hâcne. 60 Erâ no sifu socɋâri jumeŋ dameŋ ira gohec ʒâʒâfic
epo irec manasuhuc gohec ʒâʒâfic fofo sanaŋ moc epemu. 61 Eme no
hahac qo jahecge otâ jahecge junicte gorao râec‐jofape go eebapa raŋɋagere
manasuhuc mimiezemec. Ehame jahe gohec ʒâʒâfic ekicne irec maŋnao
jaha juzepirec. 62Ehame gohec ʒâʒâfic epe no hâcneWofuŋ jukopac i mana

tarazemec. 63 Eme wiac ebac emeŋ irec kiŋ behe‐garepe go irec manasurâ
mimiehuc dâŋemâc juzemec. Wofuŋ Anutu nore dâŋ iŋuc.”

17
Tucwipe â waiŋ qizecne jahere dâŋ

1 Wofuŋte dâŋ norao ʒiŋuc fuawec: 2 “Ŋicte ɋâric, go Israe kikefuŋ dâŋ
herâricne â suŋsuŋne moc jazazemec. 3 Ehuc muzemec: Wofuŋ Anutu e
kecʒiŋuc mukac: Tucwipe sâko moc fafakec sâkohec â ʒâcʒoranehec erâ
suhuc‐ticne qâreŋneheczi Lebanoŋ tikio fisirâ jâmâzâc jâc botâŋnao hewec.
4 Herâ ŋehuc gupiŋne hezurâ âbârâ gie baeŋgopieŋ hae mâreŋ ira barâ
wisewec, ehuc jaŋere hae sâkomocko râewec. 5 Iŋuc erâmâreŋ irec nuucne
moc rorâ mâreŋ guec‐ticnehec ira opâ heririŋko niwijâc iŋucne sarawec.
6 Eme bâpâŋnezi soka ŋedâmârec ehuc haŋ qaŋeŋ sâkohec ewec, ehuc
tieŋ taeŋnezi tucwipe e jahacnaopec sicnewec â gâtânezi ine domaweckoa
huwec. Eme waiŋ qizecne fua taniŋkerâ tieŋ taeŋne sicnehuc rehacnehec
ewec.

7 “Eme tucwipe sâko moc fafakec sâkohec â ʒâcʒora sâkohec juwec,
ehame eki opâ biaŋne rua‐narezejec muhuc waiŋ qizecnezi gâtâne eraopec
râeme rawec â tieŋ taeŋne e jahacnaopec sicnewec. 8 Waiŋzi biaŋne fua
sokac erâ fie ruruckehuc hândâŋ fârihec eocte mâreŋ biaŋne opâ heririŋko
fowec ira sarakicne i mana‐bipiehuc sifu iŋuc ewec. 9 Irec jazac, Wofuŋ
Anutuzi kecʒiŋuc muhuc wiokac: Waiŋ iŋucnezi sâcne fua sokac eocmu?
Bâbâni tucwipezi gâtâ‐ticne unuckehuc tieŋ taeŋne hetâcneme rehacne fie
ruruckekicne i mi ururucke‐fâreocmume? I ŋic afecnezi gie sâkomi bahuc
mâc unuckeniŋmu hâcne. 10 Unuckerâ mocko sarapie sâcne fua sokac
eocmu me? Aricne, ʒoaŋ wewefunaopec mâŋâŋzi ficne sueme hâmo ɋaŋac
eocmu, fuawec mâreŋ ijaha hâmoocmu hâcne.”

11 Eme Wofuŋte dâŋ harierâ norao kecʒiŋuc fuawec: 12 “Go Israe
kikefuŋ qaqatarahec ʒiŋuc jazac: No dâŋ suŋsuŋne ŋazapac irec fuŋne
moc manaŋgopieŋ me? Irec fuŋne ʒiŋuc: Babe ŋicwofuŋ e Jerusalem
haeo fisirâ ŋicwofuŋ â fekicnefâc‐ticne rocjoparâ Babe mâreŋko bacjopa
rawec. 13 Ehuc ŋicwofuŋte kikefuŋkonec ŋic moc rorâ ehec ʒâʒâfic moc
ehuc ecneme mumupaŋ dâŋ muwec. 14 Eme Israe uucmaŋ i mocwâc
mi fehuc wawahane erâ juocte â ʒâʒâfic‐ticne basanaŋkepie foocte Juda
mâreŋte ŋic fekicne bacjopa rawec hâcne. 15 Judaŋic jaŋere ŋicwofuŋzi
ine Babe ŋicwofuŋ râŋgeŋkecnehuc, Aigita ŋicwofuŋzi baficnuhuc momori
â becâsic guru sâko râe‐narezejec muhuc erao kiŋaŋ sorec‐jopame rambiŋ.
Eme e sâcne fârine bâfuaocmu me? Ŋic moc iŋuc eekaczi okacne sâcne
wisecneocmu me? E ʒâʒâfic hetâcneocmuzi juju‐ticne sâcne ŋezickeocmu
me? 16 Wofuŋ Anutu no jujâmbâŋkehuc ʒiŋuc mukopac: E Babe haeo
ŋicwofuŋ jukackoa hâmozejec. Hae ira hâcne Babe ŋicwofuŋzi ŋicwofuŋ gie
jaha mucnewec, eki ine ŋicwofuŋte mumupaŋ dâŋ qâsuahuc ʒâʒâfic‐ticne
hetâcnewec. 17 Babeŋic jaŋe ŋic bocjaha sipiric‐ jopaniŋte somâ bapa
mâreŋ toŋne hefeniŋmu â sac hafeniŋmuo ine Farao â momorifâc‐ticne
guru sâko jaŋe fisirâ Judaŋic mi bafic‐ jopaniŋmu. 18 Juda ŋicwofuŋ e
mumupaŋ dâŋ qâsuahuc ʒâʒâfic hetâcnewec, e Babe ŋicwofuŋhec maŋ
mocjaha ehuc meo babac epic, erâ sifu wiac keci ewecte okacne fuacneze-
jec. 19 Irec Wofuŋ Anutu no kecʒiŋuc mukopac: E mumupaŋ dâŋnane

qâsuawec â ʒâʒâfic‐nane hetâcnewec irec no jujâmbâŋkekopacte okacne
bazucnepemu. 20 No bitiŋ râecnepe ira kizejec â wiwitic hecnepe ira
rozejec. E doc bacnuwecte Babe haeo bararâ dâŋgiere biŋe râepemu.
21Ehamemomorifâc‐ticne bâwosâec‐jopakicne jaŋe ʒikare biŋe efâreniŋmu
â ŋic nâfocne jaŋe mâreŋ qaŋeŋne sâc bâtâtiec‐jopape rafâreniŋmu. Iŋuc
fuame ʒiŋucmana taranʒepieŋ: I Wofuŋzi hâcnemuwec.”

22 Wofuŋ Anutuzi kecʒiŋuc mukac: “No nahac jâmâzâc botâŋne irec
tieŋne rorâ sarapemu, no botâŋ susukucnaonec gupiŋne dodocne moc
qazurâ tiki ʒoricnere botâŋko sarapemu. 23 Israe mâreŋte tiki ʒorao
sarapemu hâcne; eme ira tieŋ taeŋne râehuc fârinehec eocmu. Ehame
jâmâzâc biaŋne soka ŋedâmârec eme qowi fuŋne fuŋne jaŋe irec fuŋnao ŋec
foc ehapiewipe hawari fuŋne fuŋne jaŋe tieŋ taeŋnao sareŋ‐jeŋic râeniŋmu.
24EmeWofuŋ noni jâc bembeŋne bâʒorac‐jopapemu â jâc ʒoricne bâmbeŋ‐
jopapemu, ehuc fie ruruckeekac i mupe hâmo ururuc eocmu â hâmo ururuc
ekicne i mupe fie ruruckeocmu, ehame gieo jâc doma raŋgopieŋ jaŋe no
hâcneWofuŋ jukopac i mana taraniŋmu,Wofuŋ noni hâcnemukopac iŋuc
epemu.”

18
Moc e sâqocne baocmuzi hâmozejec

1 Wofuŋte dâŋ norao ʒiŋuc ʒuhuckerâ fuawec: 2 “Ŋoŋe wemocte Israe
mâreŋte qâqiŋ qahuc mu âke sisic dâŋ keʒiŋuc boc muhuc jueŋgopieŋ,
‘Mamacfâc‐jeŋic jaŋe jâchândâŋ ʒaʒacne nâmbiŋte naru motecfâc‐jeŋic
jaŋe mic aaric ejareekac’? 3 Irec Wofuŋ Anutu no ʒiŋuc mukopac: No
jujâmbâŋkekopactemu âke sisic dâŋ i Israe ŋic ŋondeŋ‐ŋeŋickomocwâcmi
fuazejec. 4Manaŋgopieŋ, juju i nore biŋe sasawa, mamacte juju i nore biŋe,
â ŋokâre juju i nore biŋe jaha, irec moc e sâqocne baocmuzi hâmozejec.

5 “Ŋic moc e tiŋne juhuc sâcmutâc dâŋte sâcko wiac ebac eocmu, 6 e tiki
botâŋko nemure tiwâ bâzimi nâocmu,me Israe kikefuŋ jaŋere nemuɋâŋko
ʒâŋe mi fiocmu, me âgo‐ticnere ŋokac mi bâsâqoreocmu, me ŋokac mosa
dameŋ‐ticne maickehame erao mi raocmu. 7E ŋicmoc mi eatuckehuc wiac
irec me irec kifac râcnewec i bârisiecneocmu, me wiac kâŋgâc mi jowac
roocmu, me nânâre hâmo sipiric eeŋgopieŋ jaŋe nânâ gumec‐ jopaocmu,
me biuctac jueŋgopieŋ jaŋe ŋaqi hejareme huocmu. 8 Me moneŋ hotâ
jareocmuzi juku irec sâc sirickehuc bârisiecneniŋte mi muocmu, me wiac
hehesicne ba bâuac mi ehuc ŋic dâŋjeŋic mutiŋnerâ wiac sâckoa ejare-
ocmu. 9 Erâ mumutâc dâŋnane mana maŋ erâ sâcmutâc‐nane aijakic jaha
bâjâpe‐fâreocmu ŋic eki hâcne bahac fâsâc erâ jujâmbâŋkeocmu. Wofuŋ
Anutu nore dâŋ iŋuc.

10 “Ŋic bahac fâsâc juekac ere ŋokâ moc fuarâ ŋic ʒâʒâicne eocmu me soc
hoŋkeocmu, me wiac mukicne keci moc mi efâreocmu, 11 ehuc tiki botâŋko
nemure tiwâ bâzi nâocmu, me âgo‐ticnere ŋokac bâsâqoreocmu. 12 Â ŋic
hapetac me tac qararacne bâʒâic‐jopaocmu, me fiuc serereŋ gie baocmu,
me âgo‐ticnere kifac mi bârisieocmu, me nemuɋâŋ jaŋerao ʒâŋe fiocmu,
me wiac mamakâcne gâcne ebac eocmu. 13 Erâ moneŋ hotâ jareocmu irec
sâc sirickehuc jowac roocte muocmu. Eme weniŋuc, wiac iŋucne eocmuzi
sâcne juocmume? Aricne, e mi juzejec, e wiac hehesicne keci ebac eocmuo
ine hâmo‐jâmbâŋkezejec, â socticnere kiŋzi e jahacne faio fezejec.

14 “Me eraonec ŋokâ moc fuarâ mamac‐ ticne wiac hehesicne ebac
ewec i honerâ hâwickeme hata hehesicne ijaha mi âteocmu. 15 E tiki
botâŋko nemure tiwâ bâzi mi nâhuc Israe kikefuŋte nemuɋâŋ jaŋerao
ʒâŋe mi fiocmu, erâ âgo‐ticnere ŋokac wâc mi bâsâqoreocmu. 16 E ŋic
moc mi bâʒâic‐jopaocmu â kifac moc mi roocmu, e fiuc tâmiric juhuc
nânâre hâmoeŋgopieŋ jaŋe gumec‐jopaocmu â biuctac jueŋgopieŋ jaŋe ŋaqi
hejareme huocmu. 17Ewiac hehesicne ba bâuacmi eocmu, erâmoneŋ hotâ
jareocmu irec sâc sirickerâ bârisiecneniŋtemimuocmu, aricne, e mumutâc
dâŋnane mana maŋ erâ sâcmutâc‐nane bâjâpeocmu; irec e mamac‐ticnere
hehesicte erâ mi hâmohuc jujâmbâŋkezejec. 18 Mamac‐ticnezi ine ŋic fific
bacjopawec â âgo‐ticnere wiac fiuc rowec, erâ ŋic ŋondeŋko wiac sâqocne
ebac ewecte hehesic‐ticnere erâ hâmozejec.

19 “Ŋoŋe ʒiŋuc mecne wioŋgopieŋ: ‘Ŋokâ e wemocte mamac‐ ticnere
kiŋte erâ mi bâtiŋnezo?’ Iŋuc wioŋgopieŋ ŋoŋe ʒiŋuc mananiŋ: Ŋokâ e
wiac tiŋne â fâretiŋ jaha ebac ehuc mumutâc dâŋnane mana maŋ ewec â
sâcmutâc‐nane aijakic jaha bâjâpewecte jujâmbâŋkezejec. 20Manaŋgopieŋ,
ŋic sâqocne baocmu e hâcne hâmoocmu. Ŋokâ emamac‐ticnere kiŋte erâmi
hâmoocmu âmamac e ŋokâ‐ticnere kiŋte erâ wâcmi hâmoocmu. Ŋic tiŋne e
tiŋne juju‐ticnere fârinebâfuaocmu, â ŋichehesicne e juju‐ticne hehesicnere
fârine bâfuaocmu jaha.

Anuture hata i tiŋne
(Eʒek 33:10–20)

21 “Me ŋic hehesicne moczi maŋticne bârisiehuc sâqocne ebac ewec i
qikiŋne‐fârerâ sâcmutâc dâŋnanemana rereŋ efârehucwiac tiŋne â biaŋne
eocmu emi hâmohuc jujâmbâŋkeocmu. 22Ehamewiac gâgâpâcne ebac ewec
i mocwâcmimanasupemu, aricne, e eebapa‐ticne tiŋnere erâ juzejec. 23No
ŋic hehesicnezi hâmome bubiaŋ mi manapemu, aricne, e hata raŋɋa‐ticne
râpeckehuc juocmu ine manape biaŋkeocmu. Wofuŋ Anutu nore dâŋ iŋuc.
24 Me ŋic tiŋne moczi hata‐ticne tiŋne râpeckerâ ŋic hehesicne jaŋe wiac
mamakâcne fuŋne fuŋne eeŋgopieŋ i eocmu e wemocko juocmu. Aricne, e
mârâc wiac tiŋne ebac ewec irec mocwâc mi manasupemu. E râpecnuhuc
sâqocne bâfuawec irec hâmozejec.

25 “Ŋoŋe ine sifu ʒiŋuc mueŋgopieŋ: ‘Wofuŋzi wiac ebac eekac i fâretiŋ
aricne.’ Irec Israe kikefuŋ ŋazape mananiŋ: No mâcne, ŋoŋe hâcne wiac
ebac epie fâretiŋ mi eekac. 26 Ŋic tiŋne moczi tiŋne juju‐ticne râpeckerâ
wiac hehesicne bâfuaocmu e hâmoocmu, e wiac hehesicne bâfuaocmu
irec erâ hâmoocmu hâcne. 27 Ŋifec ine ŋic hehesicne moczi juju‐ ticne
hehesicne râpeckerâ wiac biaŋne â tiŋne ebac eocmu eki ine juocmu.
28 E fuŋne‐ticne hone ʒâŋitac erâ hehesic bâfuawec i râpeckewecte mi
hâmohuc jujâmbâŋkeocmu. 29 Israe kikefuŋ ŋoŋe ine sifu ʒiŋucmueŋgopieŋ:
‘Wofuŋzi wiac ebac eekac i fâretiŋ aricne.’ Irec Israe kikefuŋ ŋazape
mananiŋ: No mâcne, ŋoŋe hâcne wiac ebac epie fâretiŋ mi eekac.

30 “O Israe kikefuŋ, no irec hâcne eebapa‐ŋeŋicte sâcko ru sâc dâŋŋeŋic
mutarapemu. Wofuŋ Anutu nore dâŋ iŋuc. Hehesic‐ ŋeŋiczi sipiric‐
ŋopazacte maŋŋeŋic bârisierâ sâqone‐ŋeŋic râpecke‐fârenʒepieŋ. 31 Ŋoŋe
no râpecnuhuc sâqocne bâfuambiŋ i behe‐fârenʒepieŋ, ehuc maŋɋâri â juju
ɋâri bâfuanʒepieŋ. O Israe kikefuŋ, ŋoŋewemocte hâmoniŋtemueŋgopieŋ?

32Manaŋgopieŋ, ŋic e me e moczi hâmome no bubiaŋ mi manapemu, irec
ŋoŋemaŋŋeŋic bârisierâ junʒepieŋ. Wofuŋ Anutu nore dâŋ iŋuc.”

19
Israe ŋic fekicne jajahec jahere makuc gae moc

1Go Israe ŋic fekicne jajahec jahere makuc gae moc hefuazemec. 2 Ehuc
ʒiŋucmuzemec:

Neŋgoc‐ŋekic e laioŋ jaŋere ŋondeŋko
laioŋ ŋokacnemo iŋucne juwec!

E laioŋ motecne jaŋere guruo ŋec foc ehuc
hone soŋaŋ ejarehame soka sanaŋ embiŋ.

3 Eme motecne moc gume jowac ecnekume
wiac sâko ewec,

ehuc qowi qaqare fuŋnemanawec,
â ŋic wâc jopa nâc ewec.

4 Ehame ŋicne ŋicne jaŋe ere biŋemanarâ sawaŋ qaqac embiŋ,
ehuc nombâŋ rocnepie huwec;

eme hawiczi hehawickehuc fâre wefurâ
Aigita mâreŋko barambiŋ.

5 Iŋuc fuame neŋgocnezi ere woŋec juipieku
motecne moc gume jauŋ ecnekume
wiac sâko jaha ewec.

6 E laioŋ gâcne jaŋere ŋondeŋko kiwac qawac ewec,
ehuc laioŋ tâpirihec irec sâc bâfuawec,

e qowi qaqare fuŋnemana tarawec,
â ŋic wâc jopa nâc ewec.

7 E ficsanaŋ‐jeŋic kiroc qâropiewec,
â hae‐jeŋic imackewec;

ehame hae mâreŋ â ira ŋec juc embiŋ
jaŋe owa fânâŋ‐ticnere bipic tatara ejarewec.

8 Eme ŋicne ŋicne jaŋe somâ râecnehuc
bitiŋ bacne‐fârembiŋ;

jaŋe ufic hecnembiŋ,
erâ nombâŋ rocnepie ira huwec.

9 Jaŋe hawiczi hehawickehuc katapa maŋko râerâ
Babe ŋicwofuŋ erao barambiŋ;

marac fânâŋ‐ticne Israe tikio mocwâcmi mananiŋte
kâpâcwâru ficko râembiŋ hâcne.

10Neŋgocge e waiŋ qaŋeŋne opâ heririŋ
waiŋ gieo sarakicne iŋucne,

e opâ boc fowecte
fâri rarau â tieŋ taeŋ sâkohec ewec.

11 Tieŋnemoczi sokarâ ŋicwofuŋ gunu ewec.
E tieŋ taeŋne gâcne siric‐jopahuc ʒoricne ʒora fewec;

e boc ferâ domawec â tieŋ taeŋ sâkohec ewecte
ŋiczi hone‐fârembiŋ.

12 Eme waiŋ qizecne e aaricko unuckerâ mâreŋko behekicne;

ʒoaŋ wewefunaonec mâŋâŋzi ficneme kereŋkewec,
â hândâŋ‐ticne mâtâckerâ waha‐fârewec;

tieŋne sanaŋne izi hâmo kereŋ eme ʒoczi ʒâseŋkewec.
13 Ʒi ine mâreŋ burocnao sarakicne,

mâreŋ kereŋne â opâ tâmiricko hâcne.
14 Eme waiŋ qizeckonec ʒoc wefurâ

tieŋ taeŋne â fârine ʒâseŋke‐fârewec,
ehame tieŋne sanaŋne i mocwâcmi fowec,

â ŋicwofuŋ gunu i wâc omaewec.

Gae ʒizi makuc gae eocte hefuakicnere makuc gae ewec hâcne.

20
Porofete e Israe ŋicmârâc jumbiŋ jaŋere fuŋne rituwec

1 Jara 7 irec mosa namba 5 â irec ʒoaŋ gie bapa 10 ira Israe soŋaŋ
micne gâcne jaŋeWofuŋmuwioc ecneniŋte fisirâ nore maio waha ŋembiŋ.
2 Ehame Wofuŋte dâŋ norao ʒiŋuc fuawec: 3 “Ŋicte ɋâric, go Israe soŋaŋ
micne dâŋ ʒiŋuc muhuc jazac: Wofuŋ Anutuzi dâŋ kecʒiŋuc mukac: Ŋoŋe
no mu wioc enareniŋte wareŋgopieŋ me? No jujâmbâŋkekopacte mu wioc
mocmi enarenʒepieŋ. Wofuŋ Anutu nore dâŋ iŋuc. 4O ŋicte ɋâric,me goki
dâŋjeŋic mutarazo ekomec me? Iŋuc ezo murâ ine mamacfâc‐jeŋic jaŋere
hehesic irec fuŋne ritu‐ jaretec mananʒepieŋ. 5 Ehuc ʒiŋuc jazazemec:
Wofuŋ Anutuzi kecʒiŋuc mukac: No Israe ŋic bâwosâec‐jopapo dameŋ ira
Aigita mâreŋko Jakobore ɋâricfâc maic‐ jopahuc fuŋne‐nane bataniŋkerâ
dâŋ kecʒiŋuc mupaŋke‐jarepo: No ŋoŋere Wofuŋ Anutu. 6 Erâ ʒiŋuc
hâcne mupaŋke‐jarepo: No Aigita mâreŋkonec jowac‐ŋopa waharâ mâreŋ
moc ŋoŋere biŋe bâwosâekicne ira râec‐ŋopapemu. Mâreŋ i boc biaŋne
jâmbâŋ erâ guec sâko‐ticnehec. 7 Erâ ʒiŋuc jazapo: Ŋoŋe wiac mamakâcne
hone ʒiziweeŋgopieŋ i ru sâc behe‐fârenʒepieŋ, ehuc Aigita ŋic jaŋere ɋâŋ
qâqâtâc bajuhuc maŋŋeŋic mi hegâpârenʒepieŋ; no hâcne Wofuŋ Anutu‐
ŋeŋic jukopac. 8 Eme jaŋe ine dâŋnane qatarahuc mi manambiŋ, jaŋewiac
mamakâcne hone ʒiziwembiŋ i ru sâcmi behembiŋ â Aigita ŋic jaŋere ɋâŋ
qâqâtâc i wâcmi qikiŋnembiŋ.
“Iŋuc embiŋte Aigita mâreŋko jaha juhapie no kimbeŋ aaric‐nane furu

jaha fai‐jeŋicko râepe feocte manasupo. 9 Erâ no ʒâŋe biŋe‐nanezi ŋicne
ŋicne jaŋere maio wawahane ezacte iŋuc mi epo. No Israe ŋic Aigita
mâreŋko jumbiŋ jaŋe irecnec jowac‐jopa wahapemurâ ŋicne ŋicne jaŋere
maio fuŋne‐nane bataniŋkepo hâcne. 10 Iŋuc ehuc Aigita mâreŋkonec
jowac‐ jopa waharâ mâreŋ burocnao râec‐jopapo. 11 Ira ine dâŋsanaŋ
â sâcmutâc dâŋnane jarepo; mâreŋŋic jaŋe dâŋ i mana rereŋ epie juju
fua‐ jareomu hâcne. 12 Erâ i sawa mâcne, sabata hombaŋ‐ nane wâc
jarepo, izi ŋondeŋ‐nâŋeckoma eha ʒiŋucmana taraniŋte: Wofuŋzi jahacne
biŋe bâtiric‐nâpowec. 13 Eme Israe kikefuŋ jaŋe ine mâreŋ burocnao
fenarembiŋ, jaŋe dâŋsanaŋ‐nane mana rereŋ epie muzac juju fua‐jarezac.
Jaŋe ine iŋuc mi embiŋ â sâcmutâc dâŋnanere sâcko mi juhuc sabata
hombaŋ‐nane qâsuambiŋ.
“Iŋuc epie mâreŋ burocnao kimbeŋ‐ nane fai‐ jeŋicko râepe feme

omaeniŋte manasupo. 14 Erâ no ʒâŋe biŋe‐nanezi ŋicne ŋicne jaŋere maio

rârâpene ezacte iŋuc mi epo. No jaŋere maio hâcne Aigita mâreŋkonec
jowac‐ jopa wahapo. 15 Erâ i sawa mâcne, mâreŋ burocnao ʒiŋuc mu-
paŋke‐jarepo wâc; no mâreŋ biaŋne jâmbâŋ â guec‐ticnehec biŋe qaŋarepo
ira moc mi jowac‐ŋopa raku râec‐ŋopapemu. 16 Jaŋe sâcmutâc dâŋnane
qikiŋnehuc dâŋsanaŋ‐nanere sâcko mi jumbiŋte â sabata hombaŋ‐nane
qâsuahuc maŋjeŋic nemuɋâŋfâc‐jeŋic jaŋerao râepie fowecte iŋuc ejarepo.
17 Erâ no sifu busâqoc mana‐ jarerâ akic‐ jopahuc mâreŋ burocnao mi
bâsirowec‐jopapo.

18 “Eme no ɋâricfâc‐jeŋic mâreŋ burocnao dâŋ ʒiŋuc jazapo: Ŋoŋe
mamacfâc‐ŋeŋic jaŋere dâŋsanaŋ â sâcmutâc dâŋmana rereŋmi enʒepieŋ,
â nemuɋâŋfâc‐jeŋic jaŋerao qohotahuc juhapie maŋŋeŋic mi gâpârezejec.
19 No hâcne Wofuŋ Anutu‐ŋeŋic jukopac, irec dâŋsanaŋ‐nane bâjâpehuc
sâcmutâc dâŋnane aijakic jaha bajunʒepieŋ. 20 Ehuc sabata hombaŋ‐nane
bâtiripie ŋondeŋ‐nâŋeckoma erâ foha, no hâcneWofuŋ Anutu‐ŋeŋic i mana
taranʒepieŋ. 21Ɋâricfâc‐ŋeŋic jaŋe ine dâŋnanemi bâjâpembiŋ â sâcmutâc
dâŋnane aijakic jaha mi bajumbiŋ. I mana rereŋ epie muzac juju fua‐
jarezac, jaŋe sabata hombaŋ‐nane qâsuambiŋ wâc.
“Iŋuc epie mâreŋ burocnao aaric‐ nane furu jaha fai‐ jeŋicko râepe

feocte manasupo. 22 Erâ no ʒâŋe biŋe‐nanezi ŋicne ŋicne jaŋere maio
rârâpene ezacte sifu iŋuc mi epo. No jaŋere maio hâcne Israe ŋic
Aigita mâreŋkonec jowac‐ jopa wahapo. 23 Erâ i sawa mâcne, mâreŋ
burocnao ʒiŋuc mupaŋke‐jarepo wâc: No ŋicne ŋicne jaŋere ŋondeŋko
bâtâtiec‐ŋopape mâreŋ sâc râwiŋ qârâwiŋnenʒepieŋ. 24 Jaŋe sâcmutâc
dâŋnane mi reŋkehuc dâŋsanaŋ‐nane qikiŋnembiŋ, â sabata hombaŋ‐nane
qâsuambiŋ, erâmamacfâc‐jeŋic jaŋere nemuɋâŋfâc hone aŋac ejarembiŋte
iŋuc hâcnemupaŋke‐jarepo. 25 Erâ i sawa mâcne, no dâŋsanaŋ â mumutâc
dâŋ repicne sisipiricnehec wâc jarepo. 26 Erâ no mana‐jarehape nemuɋâŋ
wiac taha bajarehuc maŋjeŋic hegâpârembiŋ. No bipic tatara ejareocte
mârâc motecfâc‐jeŋic bâzi rikec‐jopaniŋte mana‐jarepo hâcne. No hâcne
Wofuŋ jukopac, jaŋe i mana taraniŋte iŋuc epo.

27 “O ŋicte ɋâric, go irec hâcne Israe kikefuŋ dâŋ ʒiŋucmuhuc jazazemec:
Wofuŋ Anutuzi kecʒiŋuc mukac: Mamacfâc‐ŋeŋic jaŋe wâc doc bacnuhuc
ʒâŋe‐nane musoriŋkembiŋ. 28 No mâreŋ biŋe qajarehuc mupaŋke‐jarepo
ira jowac‐jopape fisirâ mâreŋ toŋneme jâc fie ruruckekicne honembiŋ sâc
ira bâzi rikerâ nemuɋâŋ jaŋere taha wiac gâcne râehuc maŋbâiŋ enarem-
biŋ. Jaŋe ira hâcne hosâc âsu biaŋ rikehuc waiŋzi taha bâzi hoŋkembiŋ.
29 Eme no ʒiŋuc muhuc wio‐ jarepo: Ŋoŋe mo mâreŋ toŋnao fec wahac
eeŋgopieŋ? Eme jaŋe mâreŋ irec ʒâŋe ‘Furu Mâreŋ’ mumbiŋzi muhuc
jueŋgopieŋ jaha. 30 Irec Israe kikefuŋ ʒiŋuc jazazemec: Wofuŋ Anutuzi
kecʒiŋuc mukac: Ŋoŋe mamacfâc‐ŋeŋic jaŋere sâc bâfuarâ maŋŋeŋic
hegâpârehuc ɋâŋ wiac‐jeŋic mamakâcnere erâ qâsoriezo muŋgopieŋ me?
31 Ŋoŋe taha wiac‐ ŋeŋic râehuc me motecfâc‐ŋeŋic bâzi rikec‐ jopahuc
nemuɋâŋfâc‐ŋeŋic kiŋaŋ qajarerâ maŋŋeŋic hegâpâreeŋgopieŋ hâcne. O
Israe kikefuŋ, eme ŋoŋe ʒiŋuczia mu wioc enarezo muŋgopieŋ me? No
jujâmbâŋkekopactemuwioc moc mi enarenʒepieŋ. Wofuŋ Anutu nore dâŋ
iŋuc.

32 “Maŋŋeŋicko dâŋ kecʒiŋuc fokac i fârinemoc mi fuazejec: ‘Nâŋe ŋicne
ŋicne â mâreŋ sâc irec ŋic gurune gurune jaŋere sâc ehuc nemuɋâŋ jâc â

qânâzi bakicne araŋ bacnenʒepeneŋ.’ ”

Anutuzi bâtiŋ‐joparâ ehâmo‐jareocmu
33 Wofuŋ Anutuzi kecʒiŋuc mukac: “No jujâmbâŋkekopacte tâpiri

wânʒâŋ‐nanere fuŋne bataniŋkerâ aaric mana‐ŋarehucWofuŋ eŋarepemu.
34 No aaric mana‐ ŋarehuc tâpiri menane bâfeŋnekicnezi ŋicne ŋicne
jaŋeraonec â mâreŋ sâc bâtâtiec‐ŋopakicne irecnec bâturec‐ŋopahuc
bacŋopa warepemu. 35 Ehuc mâreŋ burocnao ŋicne ŋicne jaŋere ŋondeŋko
jowac‐ ŋopa rarâ maic‐ ŋopahuc dâŋgieo râec‐ŋopapemu. 36 No ma-
macfâc‐ŋeŋic jaŋe Aigita mâreŋtemâreŋ burocnao dâŋgieo râec‐jopapo sâc
ijaha ŋoŋe eŋarepemu. Wofuŋ Anutu nore dâŋ iŋuc. 37 No gunu‐nane
sicnepe irec rurumaŋnao fotâcnehapie wosec‐ŋopahuc eŋarepe raʒiniŋmu.
38 No bâtâc bacŋopahuc fenareeŋgopieŋ jaŋe â râpecnueŋgopieŋ ŋondeŋ‐
ŋeŋickonec bârâriec‐jopapemu; no jaba jueŋgopieŋ jaŋe mâreŋ irecnec
batarac‐jopapemu. Mâc Israe mâreŋko raraʒi ine mi enʒepieŋ. Iŋuc fuame
no hâcneWofuŋ jukopac i mana taranʒepieŋ.”

39 Wofuŋ Anutuzi ŋoŋere dâŋ kecʒiŋuc mukac: “O Israe kikefuŋ ŋoŋe
nore dâŋ qikiŋnezo muŋgopieŋko ra ru sâc nemuɋâŋfâc‐ŋeŋic kiŋaŋ qa-
jareniŋ,mâc taha rârâe â ɋâŋ qâqâtâc araŋ babajare‐ŋeŋic izi tiri ʒâŋe‐nane
mocwâcmi hegâpârenʒepieŋ.”

40 Wofuŋ Anutuzi kecʒiŋuc mukac: “Tiri tiki‐nane Israere tikio hâcne
mâreŋ ira Israe kikefuŋ ŋoŋe ʒeŋgoma kiŋaŋ qanarenʒepieŋ, ehame no ira
aki anonoc eŋarehuc taha wiac‐ŋeŋic â nânâ bâbâsu â wiac‐ŋeŋic gâcne
sasawa bâtirikicne i râe‐nareniŋte ŋaza mutâc epemu. 41 No ŋicne ŋicne
jaŋeraonec â mâreŋ sâc bâtâtiec‐ŋopakicne irecnec hetumaŋ‐ŋopa‐fârerâ
taha‐ ŋeŋicte âsu mumundoŋ manahuc ehâmo‐ŋarepemu hâcne. Iŋuc
eŋarehuc, no Tiri rune jukopac, irec fuŋne ŋicne ŋicne jaŋere maio
bataniŋkepemu. 42 No mamacfâc‐ŋeŋic mâreŋ jare tahac epemurâ mu-
paŋkepo, Israe mâreŋ hâcne, ira râec‐ŋopape, no hâcne Wofuŋ jukopac,
i mana taranʒepieŋ. 43 Eme ŋoŋe ira juhuc eebapa‐ ŋeŋic raŋɋanezi
maŋŋeŋic bâsâqorembiŋ irec manasunʒepieŋ, ehuc wiac hehesicne ebac
embiŋ irec erâ ŋaŋacnere manapie mamakâcne ezejec. 44O Israe kikefuŋ,
no hehesic â eebapa‐ŋeŋic sâqocnere erâ mâcne, ʒâŋe biŋe‐nanere erâ iŋuc
eŋarepe, ŋoŋe no hâcne Wofuŋ jukopac i mana taraniŋmu. Wofuŋ Anutu
nore dâŋ iŋuc.”

Mâreŋ juwicpec irec findaŋdâŋ
45 Eme Wofuŋte dâŋ norao ʒuhuckerâ ʒiŋuc fuawec: 46 “Ŋicte ɋâric,

go juwic mâreŋ maickerâ ŋic uŋ sawaŋ ejarezemec, ehuc Negebe kâte
mâreŋte findaŋdâŋ muzemec. 47 Ehuc kâte mâreŋ i ʒiŋuc âzâcnezemec:
Go Wofuŋte dâŋ manac. Wofuŋ Anutuzi kecʒiŋuc mukac: Manakic,
no gorao ʒoc ruqepemu, eme bâruŋkehuc jâc hâmocne â ɋâricne mâmâc
ʒâseŋke‐fâreocmu. Ehuc ʒocbâruŋzi tatarane tâmiric ʒahuc mâreŋ faic â
juwic irec ŋic ʒâfitac‐jopaocmu. 48 Ehame ŋic jaŋe ʒeŋgoma ʒiŋuc mana
taracnunʒepieŋ: Wofuŋ e hâcne turuŋkeme ʒawec, irec moczi sâcne mi
qâhâpoocmu.” 49 Mume kecʒiŋuc mupo: “O Wofuŋ Anutu, ŋic jaŋe nore
ʒiŋucmuŋgopieŋ: ‘E kesaic dâŋ sasawa muhuc juekac!’ ”

21
Wofuŋte ʒika momorinehec irec dâŋ

1 Wofuŋte dâŋ norao ʒiŋuc fuawec: 2 “Ŋicte ɋâric, go Jerusalem hae
maickehuc tiri ufuŋte uŋsawaŋ dâŋmuzemec, erâ Israemâreŋte findaŋdâŋ
muzemec. 3 Ehuc mâreŋ rune ʒiŋuc jazazemec: Wofuŋzi kecʒiŋuc mukac:
Manakic, no râsi eŋarehuc ʒika‐ nane becsahackonec unuckerâ ŋondeŋ‐
ŋeŋicko ŋic tiŋne â hehesicne jopa‐fârepemu. 4 No iŋuc eŋarepemure ʒika‐
nane unuckerâ juwic mâreŋte ŋicmecne, â faic mâreŋte ŋicmecne mâmâc
jopa‐fârepemu. 5 Iŋuc ejarepe ŋic jaŋe sasawa ʒiŋucmana taracnunʒepieŋ:
Wofuŋ e becsahackonec ʒika unuckeweczi mocwâc mi esorieocmu. 6 O
ŋicte ɋâric, go irec hâcne kio huse ezemec, go ʒâic busâqoc sâko manahuc
jaŋeremaio kio mamakuc ezemec. 7Eme ‘Wemocte kio mamakuc ekomec,’
iŋuc wio‐ garepie ʒiŋuc jazazemec: ‘No biŋedâŋ manapo irec, biŋedâŋ
izi fârinehec eme maŋŋeŋic gâcke‐fâreha meŋeŋic ɋaŋa‐fâreocmu. Erâ
hâbi‐ŋeŋic goroŋke‐fâreha dieŋ‐ ŋeŋic ŋetara‐fâreocmu. Manaŋgopieŋ,
biŋedâŋ i fârio qafâreocmu.’ ” Wofuŋ Anuture dâŋ iŋuc.

8 Eme Wofuŋte dâŋ norao ʒiŋuc fuawec: 9 “Ŋicte ɋâric, go findaŋdâŋ
muhuc ʒiŋucmuc: Wofuŋzi kecʒiŋucmukac:
Ʒika i ʒâmukicne â wokemaŋ ruacnekicne.
10Ŋic jopazore ʒâmu taeŋkekicne,

erâ bâricneoctemanasuhuc
wokemaŋ ruacnekicne hâcne!

Irec wemocko bubiaŋ moc manazo? O ŋokâ‐nane, go bâbâtiŋte kâcbiŋ
qaisocke‐fâremeŋ. 11 Irec ʒika i wokemaŋ ruacneniŋte biac râekicne, ʒika
qaqa ŋic ere meo feocte biac ʒâmukicne â wokemaŋ ruacnekicne. 12O ŋicte
ɋâric, ʒika izi ŋicfâc‐nane sipiric‐jopaocmu, ehuc Israe ŋic fekicne sasawa
jaŋe ŋicfâc‐nane jaŋehec kimiziec‐jopaocmu wâc, irec kio wâuŋa ec. Go
irec busâqocmanarâ mesahacge qânʒiŋkezemec. 13 Eesâiczimaic‐ŋopakac,
eme ŋoŋe sifu bâbâtiŋte kâcbiŋ qaisockepie eesâiczi sawa mâcne,wiac faic
mukicne izi maic‐ŋopa‐fâreocmu hâcne.” Wofuŋ Anutu ere dâŋ iŋuc.

14 “Ŋicte ɋâric, go findaŋdâŋ muc, ehuc me qatec ʒikazi arecne arecne
gie bazejec; ʒika i ima sâko bapare ʒika, irec ŋic rârec‐jopahuc imac‐
jopazejec. 15 Eme maŋŋeŋic gâckeha ŋic bocjaha waha jopazejec. No ʒika
izi sacmotâc‐jeŋic sâc ima bacjopaocte manacnepo. Jei, ʒika i bâricneocte
ruacnekicne â sisipiric gie baocte ʒâmu taeŋkekicne. 16Fâreopec â qanaopec
foc fotikic ehuc nâtâcnezejec. 17 Eme no iŋuc jaha me qahuc juhape aaric‐
nane tarazejec. Wofuŋ noni hâcne iŋucmukopac.”

18 Wofuŋte dâŋ norao harierâ ʒiŋuc fuawec: 19 “Ŋicte ɋâric, go Babe
ŋicwofuŋte ʒikazi wareocte hata jajahec bacjofazemec, ehame jahe mâmâc
jaha mâreŋ mocjahaonec ware fisizepirec. Erâ hata haeopec fuŋkerâ
rakacko ira hatare mumutâc ma âkendâŋnezemec. 20 Ʒikazi ŋifec Amoŋŋic
jaŋere hae qizec Raba â ŋifec ine Juda mâreŋko â Jerusalem hae sanaŋko
fisiocte iŋuc hâcne ezemec. 21 Babe ŋicwofuŋ e hata sosohoc ekopirecko
hatare fuŋnemanaocte ɋâsâi qaocmu, ehuc tepe motec hehesac‐jopaocmu,
â ɋâŋ qâqâtâc mu wioc ejarehuc qowi bugâpâcne honeocmu. 22 Eme
mefârenao ɋâsâi irec seroŋ wiac foocmu izi Jerusalem hae maickerâ
foocmu; e ira hâcne ojowa sâko qahuc aŋara heocte â sac ââke mârâŋ tuŋ
râeocte â somâ bapare ʒae wiac â mâreŋ toŋne baocte wiac iŋuc fuaocmu.

23Mâc Israe ŋic jaŋe ine mumupaŋ dâŋ sanaŋnemumbiŋte findaŋdâŋ irec
manapie burecne ewec. Anutu eki ine kiŋjeŋicte manasuhuc râsi jaŋere
meo feniŋtemutaraocmu.

24 “No Wofuŋ Anutuzi dâŋ kecʒiŋuc mukopac: Ŋoŋe fenarehuc eebapa
hehesicnere manasu‐ narembiŋ, â sâqocne‐ŋeŋic i eebapa‐ ŋeŋicko fua
taniŋkewec. Ŋoŋe juju‐ŋeŋic hehesicnere manasu‐narembiŋte râsi jaŋere
meo fefâreniŋmu. 25 O Israe ŋic fekicne, miti tâmiric â ŋic sindaŋne gore
dameŋ taraha bâbâtiŋzi maicgukac hâcne. 26 Wofuŋ Anutu no gore ʒiŋuc
mukopac: Go du kakambu â eri hendiŋge hetarazemec; wiac ʒiŋuczia fokac
i juku iŋucneami foocmu. Wiacwaharâ fokac i juku bafaharezo, âwiac ferâ
fokac i juku bawahazo. 27No wiac ima samaki bape foha irec rune jâmbâŋ
fuazejec; fuame wiac sasawa e râcne‐fârepemu.

Amoŋŋic jaŋeremumutara dâŋ
28 “O ŋicte ɋâric, go findaŋdâŋ muhuc ʒiŋuc muzemec: Wofuŋ Anutuzi

Amoŋŋic mu âke sisic‐jeŋicte manasuhuc ʒiŋuc mukac: Jei, ʒika i sisipiric
gie baocte becsahackonec unuckekicne, erâ bâbâric iŋucne bâricneocte
wokemaŋ ruacnekicne. 29 Ehame ŋic jaŋe maŋko fuac dâŋzi eatucguhuc
findaŋdâŋburecne gazambiŋ. Eme ʒika i ŋicmiti tâmiric â sindaŋnebâbâtiŋ
dameŋ‐jeŋicmaickekacte jaŋere upeo feme taraocmu. 30 Irec ʒika imocwâc
fofo‐ ticnao esoriec. Eme fuameŋ mâreŋ ira hâcne dâŋge mutarapemu.
31 Ehuc no aaric‐ nanere ʒoc i faigao ficnepe ʒaocmu, erâ ŋic sindaŋne
sisipiric gie bajâmbâŋkeeŋgopieŋ jaŋere meo râecgupemu. 32Go ʒocte biŋe
ezemec, ehame socge i mâreŋgaoa wahazejec; eme ŋiczi go mocwâc mi
manasucgunʒepieŋ. Wofuŋ noni hâcne iŋucmukopac.”

22
Jerusalem hae sâqocne‐ticnere dâŋ

1 Wofuŋte dâŋ norao ʒuhuckerâ ʒiŋuc fuawec: 2 “Ŋicte ɋâric, go soc
hoŋkeekac hae irec dâŋ mutarazemec. Ehuc eebapa‐ ticne mamakâcne
i mutaniŋkecne‐fâretec fuŋne‐ticne mana tarazejec. 3 Ehuc muzemec:
Wofuŋ Anutuzi kecʒiŋuc mukac: Jei, hae e dameŋ‐ ticne maickeocte
jahaczia ŋicfâc‐ticne jaŋere soc hoŋkeekac âwâwânâŋhec eocte ɋâŋ qâqâtâc
bâfuaekac. 4 Go soc hoŋkehuc kiŋ huremeŋ, erâ ɋâŋ qâqâtâc bâfuahuc
wâwânâŋhec emeŋ; iŋuc ehuc jara dameŋge mukicne i bâmbeŋkemeŋ
hâcne. Eme no irec mupe ŋicne ŋicne mu âke sisic egarehapie mâreŋ sâc
ira mu ruruc egareniŋmu. 5 Ʒâŋe biŋege wâwânâŋ ecnekicnere â haege
bâbâsifuczi fusucmarâ fokacte ŋic ʒorickonec â bembeŋkonec jaŋe mu âke
sisic egareniŋmu hâcne.

6 “Manaŋgopieŋ, Israe ŋic fekicne ŋondeŋ‐ ŋeŋicko jueŋgopieŋ jaŋe
tâpiri‐jeŋicko roweckehuc soc hoŋkeeŋgopieŋ. 7 Neŋgoc mamacfâc‐ŋeŋic
qaisoc‐ jopaeŋgopieŋ â ŋic jabane hae‐ ŋeŋicko jueŋgopieŋ jaŋe
bâʒâic‐jopaeŋgopieŋ, erâ hozec bekâ jaŋe dope hutuŋ moc mi
ejareeŋgopieŋ. 8 Wiac‐ nane bâtirikicne i qikiŋneeŋgopieŋ â sabata
hombaŋ‐ nane qâsuaeŋgopieŋ. 9 Ŋondeŋ‐ ŋeŋicko ŋic tucne jaŋe eeatuc
ehuc soc hoŋkeeŋgopieŋ â tucne jaŋe tikitoŋko tiwâ bâzi nâ bac eeŋgopieŋ,
erâ tucne jaŋe wiac sindaŋne gâcne eeŋgopieŋ. 10 Ŋic guru moc jaŋe
mamacfâc‐jeŋic jaŋere gec qoruc firuepie biuctac foeŋgopieŋ, â guru
moc jaŋe ŋokac mosa dameŋ‐ jeŋicko bâsâqorec‐jopaeŋgopieŋ. 11 Moc e

âgo‐ticnere ŋokac bâsâqoreekac, â moc e joŋao‐ticne bâsâqoreekac, eha
moc e seŋ ʒocŋifec‐ticne bâsâqoreekac jaha. 12Ŋicfâc‐ŋeŋic gâcne jaŋe furi
roniŋte erâ soc hoŋkeeŋgopieŋ. Ŋoŋe âgofâc‐ŋeŋic moneŋ hotâ jarembiŋ
irec ʒare boc bafehuc bârisie‐ŋareniŋte ʒoɋac ejareeŋgopieŋ, ŋoŋe nore
nikec‐ŋopawec hâcne. Wofuŋ Anutu nore dâŋ iŋuc.

13 “Manaŋgopieŋ, moneŋ‐jeŋic kâŋgâc jowac rombiŋ, â ŋondeŋ‐ŋeŋicko
soc hoŋkembiŋ irec erâ menane fotarie‐ ŋarepemu. 14 No ŋoŋehec
dâŋgie bapemu dameŋ ira hâbi‐ŋeŋic sâcne foocmu, me meŋeŋic sâcne
sanaŋkeocmu me? Wofuŋ noni hâcne mukopacte ejâmbâŋkepemu. 15 No
ŋicne ŋicne jaŋere ŋondeŋko bâtâtiec‐ŋopape mâreŋ sâc râwiŋ qârâwiŋ
eniŋmu, iŋuc eŋarehuc wâwânâŋ‐ŋeŋic ʒure‐ fârepemu. 16 Ehame ŋoŋe
ŋaŋacne kiŋte erâ ʒâŋe biŋe‐ŋeŋic ŋicne ŋicne jaŋere maio wawahane
eocmu. Wiac iŋuc fua‐ŋareme no hâcneWofuŋ jukopac i mana taraniŋmu.”

17EmeWofuŋte dâŋ norao ʒiŋuc fuawec: 18 “O ŋicte ɋâric,manakic, Israe
kikefuŋ jaŋe nore maio jawa efârembiŋ, jaŋe ŋiczi aeŋ bâbâroŋ â bol â
aeŋ erâ led ʒocko rike wosâc eeŋgopieŋ irec sâc ehuc siliwa jawane iŋucne
embiŋ hâcne. 19 Irec Wofuŋ Anutu no kecʒiŋuc mukopac: Manaŋgopieŋ,
ŋoŋe sasawa jawa embiŋte no Jerusalem haeo qânusuc‐ŋopapemu. 20 Ŋic
jaŋe siliwa me aeŋ bâbâroŋ me aeŋ me bol ʒocko rikepie ʒahuc opâ eekac
irec sâc jaha noni kimbeŋ aaric‐ nanere ʒocko râec‐ŋopape ʒacŋopaha
wosâeniŋmu. 21 No Jerusalem haeo qâzuc‐ŋopahuc iŋuc hâcne eŋarepe
wosâe‐fâreniŋmu. 22 Ine hâcne siliwazi ʒocko ʒahuc opâ eekac irec sâc ŋoŋe
ira wosâehuc, Wofuŋ noni hâcne kimbeŋ‐nane faic‐ŋeŋicko râepe fewec i
mana taraniŋmu.”

23 Eme Wofuŋte dâŋ norao ʒiŋuc fuawec: 24 “O ŋicte ɋâric, go Jerusalem
hae rune ʒiŋuc jazazemec: ‘Ŋoŋe nore kimbeŋ dameŋko hoezi mâreŋ ʒure
bâgunuc moc mi ewec irec sâc eŋgopieŋ.’ 25 Manakic, ŋic fekicnefâc‐jeŋic
jaŋe laioŋzi qowi kisuc qâsuckehuc owackeekac irec sâc, jaŋe ŋic jaŋere
moneŋ mafa wiac‐jeŋic jowac roniŋte qâhâmoc‐jopambiŋ, iŋuc epie hae
maŋnao hozec bocjaha fuambiŋ. 26 Taha bapafâc‐jeŋic jaŋe sâcmutâc
dâŋnane musifuckehuc wiac bâtirikicne i wâwânâŋ ecnembiŋ. Jaŋe wiac
bâtirikicne â omane i mi bâtâc bacjofambiŋ, erâ wiac mamakâcne â
ɋaɋacne irec fuŋne ŋic jaza qazuc wâc mi embiŋ, jaŋe sabata hombaŋ‐
nane qâsuahuc Tiri rune no ʒaubac enarembiŋ. 27 Fekicnefâc‐jeŋic jaŋe
kâte qâtozi qowi jopa nâc ehuc soc hoŋkeeŋgopieŋ jaŋere sâc, jaŋe moneŋ
mafa kâŋgâc jowac roniŋte ŋic sipiric‐jopambiŋ. 28 Porofetefâc‐jeŋic jaŋe
maŋko fuac â findaŋdâŋ burecne muhuc ŋic jaŋere sâqocne forârâŋnembiŋ.
Ehuc Wofuŋ no dâŋ moc mi mufua‐ jarehape sifu burec ehuc ʒiŋuc
mumbiŋ: ‘Wofuŋzi dâŋ kecʒiŋuc mukac.’ 29 Mâreŋ irec ŋic jaŋe bâbâʒâic
gie bahuc fiuc serereŋ embiŋ, jaŋe ŋic hapetac â qarâ suriŋne ro waha âte
ejarembiŋ, ehuc ŋic jabane fuŋne tâmiricko bâʒâic‐jopambiŋ. 30 Eme no
hae i bâsirowezipore ŋeŋezic ŋic moc fuarâ sac bahuc nore maio sacfozic
domaocte babasa gie bakupe moc mi fuawec. 31 Irec no kimbeŋ aaric‐
nane fai‐jeŋicko râepo; ehame kimbeŋ‐nanere ʒoczi ʒâtâmirec‐jopawec. No
eebapa‐jeŋicte okacne bazu‐jarepo hâcne. Wofuŋ Anutu nore dâŋ iŋuc.”

23
Samaria â Jerusalem hae jahere dâŋ

1Wofuŋte dâŋ norao ʒiŋuc fuawec: 2 “O ŋicte ɋâric, go manakic, mârâc
jaha ŋokac jajahec jupic, jahe neŋgoc mocjahazi rocjofawec. 3 Jahe Aigita
mâreŋko ŋokac ʒeŋoŋ juhuc sasec gie bapic. Ehuc mana‐jarepire ŋic jaŋe
susu‐jekicko ro fârec embiŋ. 4Mârâc fufua ere ʒâŋe Ohola â qoticnere ʒâŋe
ine Oholiba. Eme jahe nore biŋe erâ naru motec bâfua‐narepic. Ohola ʒâŋe
i Samariare â Oholiba ʒâŋe i Jerusalemte mukicne.

Ohola ere dâŋ
5 “Ohola e nore biŋe jaha juhuc sasec gie bawec, e Asiria ŋic jorocfâc‐ticne

boc honebâc‐jopawec. 6 Asiria gawamaŋ ŋic fekicne â momori ŋic micne
jaŋe ŋaqi qoruc bâbâroŋzi furi sâko roju jumbieŋ, jaŋe ŋic socɋârizi hawari
biaŋ sasawa, erâ becâsicko juju ŋic. 7 Asiria ŋic bâwosâec‐jopakicne i jaŋe
sasawa honebâc‐jopawec hâcne, ehuc ɋâŋ qâqâtâcfâc‐jeŋic bacjopa juhuc
maŋ mamanasu‐ticne hegâpârewec. 8 Aigita ŋic jaŋehec sasec gie bahuc
juwec i wâc mi behewec. E socɋâri juhame ŋic jaŋe ehec juhuc susu‐
ticnao ro fârec erâ erao sasec gie bambiŋ. 9 Eme no irec hâcne Asiria
ŋic jorocfâc‐ticne hone sasec ejarewec jaŋere meo râepo. 10 Jaŋe ine ŋaqi
heunuckecnepie biuctac juwec, jaŋe naru motecfâcne bacjopa wisembiŋ,
e jahacne ine qâhâmombiŋ. Iŋuc ehuc okacne bazucnehapie ŋokac gâcne
jaŋemu âke sisic ecnembiŋ.

Oholiba ere dâŋ
11 “Iŋuc fuame qoticne Oholiba eki honewec. Hone‐ bipiehuc hahac‐

ticnezi sasec gie bahuc juwec irec sâc sirickehuc bawec. 12 E iŋuc jaha
Asiria gawamaŋ ŋic fekicne â momori micne ʒikare wiac râe jumbieŋ jaŋe
honebâc‐jopawec. Jaŋe ŋic socɋârizi hawari biaŋ sasawa, erâ becâsicko
juju ŋic. 13 Eme no qoticne honepe e iŋuc jaha wâwânâŋhec ewec, hahac
qo jahe eebapa‐ jekic mocjaha fowec hâcne. 14 Erâ Oholiba e ine sasec
gie‐ ticne ʒuhuckerâ bawec. E Kaldea ŋic jaŋere hawari peŋ bâbâroŋzi
qânâsac‐jeŋicko bapie fome honewec. 15 Jaŋe ombâŋ‐jeŋicko becsahac
jomambiŋ, â qizec‐ jeŋicko duʒora hepie huwec, jaŋe momori micne
sasawa, erâ Babeŋic Kaldea mâreŋko fuambiŋ iŋucne. 16 E jaŋe hâcne
honebâc‐joparâ Kaldea mâreŋ‐jeŋicko kiŋaŋ sorec‐jopame rambiŋ. 17 Eme
Babeŋic jaŋe fisirâ ehec fohuc sasec gie bambiŋ, ehuc jaŋe bâsâqorekupie
jaŋere takickeme râpec‐jopawec. 18 E sasec gie‐ticne mimi tâmiric tâtâcko
iŋuc bahuc juhame no hahac‐ticnere takicnuwec, iŋuc jaha ere takicnume
râpeckepo. 19 Eki ine Aigita mâreŋko socɋâri juhuc sasec gie bawec, irec
manasuhuc sau gie‐ticne ʒuhuckerâ bawec. 20 E sasec ŋicfâc‐ticne doŋgi â
becâsic ŋicne jaŋere sâc jumbiŋ jaŋere mâretec ecnewec. 21Aigita ŋic jaŋe
susuge ro fârec ehapie go socɋâri juhuc sasec gie bameŋ, irec manasuhuc
mocwâc egarewec.”

Babe ŋic jaŋe râsi fisicneniŋmu
22 O Oholiba, Wofuŋ Anutu e irec hâcne kecʒiŋuc mukac: “Manakic,

sasec ŋicfâcge jaŋere takicgume râpec‐jopameŋ jaŋe hâcne ejarepe mâreŋ
ŋifec â ŋifec irecnec râsi fisi‐gareniŋmu. 23 Babeŋic â Kaldea ŋic sasawa,
Pekodo â Sowa erâ Koa hae mâreŋkonec ŋic, erâ Asiria ŋic sasawa, ŋic
iŋuczi fisiniŋmu hâcne. Jaŋe ŋic socɋâri sahac hawari biaŋ, jaŋe gawamaŋ
ŋic kâcɋene â kia sâko, momori micne â momori ŋicguru, jaŋe becâsicko
rara ŋic sasawa. 24 Jaŋe faic mâreŋkonec ʒika keretac‐jeŋic â ŋic guru sâko

jaŋehec fisiniŋmu, jaŋe maro kâcɋene â piticne erâ aeŋdu rojuhuc mâreŋ
ŋifec â ŋifeckonec râsi fisi‐gareniŋmu hâcne. Ehame jaŋe sâcmutâc‐jeŋicte
sâcko dâŋ mutara‐ gareniŋte mana‐ jarepemu. 25 Eme no aaric mana‐
garepe wiac qacne gâpâcne egareniŋmu. Jaŋe sâkege â hazecge hetâc
qâtâcnepie nâfocnefâcge jaŋe ʒikare biŋe eniŋmu. Jaŋe naru motecfâcge
amec‐jopa rahapie ʒanʒaŋnefâcge jaŋe ine ʒocte biŋe eniŋmu. 26 Jaŋe ŋaqi
qorucge hetarahuc eri wiacge gowac rofâreniŋmu. 27 Wiac i mupe fua‐
gareha Aigita mâreŋko fuŋkerâ sasec â sindaŋ wiac ebac ehuc juwefumeŋ
i arictac efârezejec. Ehame go Aigita ŋic jaŋerao ʒâŋe mocwâc mi fizemec
â jaŋeremocwâcmi manasuzemec. 28Wofuŋ Anutuzi dâŋ kecʒiŋucmukac
hâcne: Manakic, qaisoc‐jopahuc juekic â takicgume râpec‐jopameŋ jaŋere
meo râecgupemu hâcne. 29 Jaŋe qaisocguhuc wâcwiac hure hemârec
emeŋ i gowac rofârepie biuctac erâ domazemec, ehame sasec giere fuŋne
fua taniŋkezejec. 30 Go nemuɋâŋ araŋ bajarehuc wâwânâŋhec emeŋte â
ŋicne ŋicne jaŋehec sasec gie bameŋte wiac iŋucne hâcne faigao feocmu.
31 Hahacgezi hata hehesicne âtewec ijaha âtemeŋte ere ʒâic fârore râqâc
gore meo râepe fezejec.”

32Wofuŋ Anutuzi kecʒiŋucmukac:
“Go hahacgere râqâc ʒoricne â kâcɋene

irecnec ʒâic fârore wiac nâhuc juzemec,
ehame mu gâgâwi â mu ruruc egarenʒepieŋ,

râqâc i fusucmarâ fokac;
33 irec nâkumaŋsifuc egareme ʒâic busâqoc bâfuacmu.
Hahacge Samaria ere râqâc hâcne

i ʒâic serereŋ â sisipiricte râqâc.
34Maŋnao wiac fokac i nâku nâzickehuc

qizec susucge unuckezemec,
erâ susuge hetâcnezemec.

Wofuŋ Anutu noni iŋuc hâcne mupo. 35 Irec Wofuŋ Anutu noni dâŋ
kecʒiŋuc mukopac: Go nore nikecgume râpecnumeŋte sasec â sindaŋgere
okacne faigao fezejec.”

Hahac qo jahe kiŋ bahac bâfuapicte okacne fisi‐jacteocmu
36 Eme Wofuŋzi dâŋ kecʒiŋuc nazawec: “Ŋicte ɋâric, go Ohola â

Oholiba jahere dâŋ sâcne mutaracmu me? Go eebapa‐jekic mamakâcne
i mutaniŋke‐jactezemec. 37 Jahe boe sau gie bapic, erâ ʒika qahuc soc
hoŋkepic. Nemuɋâŋfâc‐jekic jaŋehec sasec gie bahuc motecfâc‐jekic nore
biŋe fuambiŋ jaŋe taha rikec‐ jopapic. 38 Erâ ʒuhuckerâ ʒiŋuc enarepic:
Ʒoaŋ gie bapa ijaha tirific‐nane bâsâqorehuc sabata hombaŋ‐nane qâsuapic.
39 Jahe naru motecfâc‐jekic nemu jaŋere biŋe hezuc‐ jopapic ʒoaŋ ijaha
tirific‐nanewâwânâŋ ecnenicte ira fepic. Manakic, jahe nore fickowiac iŋuc
hâcne epic. 40 Erâ ʒuhuckerâ ŋic mâreŋ ʒorickonec fisiniŋte kiŋaŋ sorec‐
jopapire rambiŋ. Eme jaŋe fisipie jaŋere erâ opâ ruahuc ʒâŋe mai‐jekic
jâwec ruacnerâ sahac‐jekic erickepic. 41 Erâ ŋeŋe biaŋnao ŋehuc maŋfuŋ‐
jekicko tebo moc herâ hosâc âsu â wokemaŋ‐nane râepire ŋewec. 42Ehame
haeo ojowa fânâŋ sâko fuame ŋic omane â Saba mâreŋ burocnaonec ŋic
maŋsifuchec mâmâc ejarepire fisimbiŋ. Eme ʒorickonec fisimbiŋ jaŋe
ŋokac jahere meo maŋguc kisueŋ wiac hejactepie fewec â qizec‐jekicko eri
hendiŋ biaŋ hejactepie huwec.

43“Emeno irec ʒiŋucmupo: Jei, ŋokac e boe sau gie bawefuhuc jukuŋokac
qizec ewec. Emeŋic jaŋe ehec sasec giemocwâc baniŋmu. 44 Jaŋe erao sasec
gie baniŋte fisimbiŋ, sasec ŋokac Ohola â Oholiba jaherao fisimbiŋ hâcne.
45Ŋic tiŋne jaŋe ine boe sau ŋic â ʒika qaqa jaŋere dâŋ sâcmutâc dâŋko fokac
irec sâcko dâŋjekic mutara‐jacteniŋmu. Jahe boe sau gie bapa â ʒika qaqa
ŋokac hâcne.”

46Wofuŋ Anutuzi dâŋ kecʒiŋuc mukac: “Ŋic guru gâcne jaŋe fisi‐jacterâ
imac‐ jofahuc wiac‐ jekic jofac rofârenʒepieŋ. 47 Jaŋe qânâzi hecjofahuc
ʒikazi qâtâc bâtâc‐jofanʒepieŋ, ehuc naru motecfâc‐jekic qâhâmoc‐joparâ
fic wiac‐jekic ʒoczi turuŋkepie ʒafârezejec. 48 No wiac iŋucne hâcne mupe
fua‐jacteme mâreŋ ira sasec gie bapa i omaezejec, ehame ŋokac gâcne jaŋe
honerâ jahe sasec gie bapic ijaha banʒipiŋte hâwic‐jopazejec. 49Ŋohe sasec
gie bajupirec â nemu wiac araŋ bajarehuc kiŋ bâfua jupirec irec okacne
fua‐ŋactezejec. Ehame no hâcneWofuŋ jukopac i mana tarazepirec.”

24
Kuʒi du âtekac irec kesaic dâŋ

1 Jara namba 9 irec mosa 10 â irec ʒoaŋ gie bapa 10 jaha ehame Wofuŋte
dâŋ norao kecʒiŋuc fuawec: 2 “Ŋicte ɋâric, go ʒoaŋ gie bapa ʒirec ʒâŋe
qâreŋkec. Babe ŋicwofuŋ e ʒoaŋ ʒira hâcne Jerusalem hae somâckekac.
3 Ehame kikefuŋ qaqatarahec jaŋere kesaic dâŋ moc kecʒiŋuc muzemec:
Wofuŋ Anutuzi dâŋ kecʒiŋucmukac:
Go kuʒi ʒocko hetec ŋeha opâ qatec huoc.
4 Erâ qowi dâkâne biaŋne ŋefacne â ɋawene hâcne

i râetec huha
siecne bâwosâekicne izi bâfusucmazemec.

5Go qowi biaŋne jâmbâŋmoc rorâ hezu rikec ezemec,
erâ kuʒi rurumaŋnao ʒoc ruqetec,
siecne mecne biucne mecne mâmâc ʒazejec.”

6 Irec Wofuŋ Anutuzi dâŋ kecʒiŋuc mukac: “Jei, soc hohoŋke hae! Jei,
kuʒi hufeŋ bakicne! Hufeŋ‐ticne moc mi omaehuc fokac jaha. Irec qowi
dâkâne dâkâne furu jaha kuʒionec rozemec. 7 Soc hoŋkewec i haeo fokac
jaha, e soczi rufemaŋko huzacte mâreŋko mâcne, qânâ faio hoŋkewec
hâcne. 8 Maŋnane bâruŋkeme okacne bazucnepemurâ mâreŋko mâcne,
qânâ faio soc hoŋkeme tâtâc foocte manacnepo. 9 Irec hâcne Wofuŋ
Anutu noni ʒiŋuc mukopac: Jei, soc hohoŋke hae, no ʒocfiki sâko bapemu.
10 Irec ʒoc bocjaha guruckerâ ruqetec ʒaoc, eme biuc i ʒâdockeha opâ
sicne hoŋketec raha siecne ʒâgâpârezejec. 11 Iŋuc fuame kuʒi tacne ʒocko
hetec ŋehuc fârone ezejec; ehame kuʒi sahacne bâruŋkememaŋnao wânâŋ
wiac fokac i ʒâtâcneme hufeŋ‐ ticne wâc omaezejec. 12 No ʒâic gie barâ
bâipiepo, ehame hufeŋ sanaŋ‐ticne i mi omaewec. 13 Hufeŋ‐ticne i sasec
boe sau hâcne. No ʒure ɋaɋackepemurâ muhape go wâwânâŋgere erâ mi
ɋaɋackemeŋte wâwânâŋhec jaha juhaŋtec okacne bazu‐ garepe kimbeŋ‐
nane tarazejec. 14Wofuŋ noni hâcne iŋuc mukopac. Irec dameŋne maick-
eme ejâmbâŋkepemu. No busâqoc mana‐ garehuc moc mi akicgupemu,
â maŋnane wâc mi risieocmu. Aricne, no juju â eebapagere sâcko dâŋ
mutara‐garepemu. Wofuŋ Anutu nore dâŋ iŋuc.”

Eʒekie ŋonâŋ‐ticne hâmowec
15 Eme Wofuŋte dâŋ norao ʒuhuckerâ ʒiŋuc fuawec: 16 “O ŋicte ɋâric,

manakic, no ŋonâŋge maŋzi jauŋkeekic e ututuŋ jaha gowac ropemu.
Ehame go sifu ʒâŋeucge wahame ki mamakuc mi ezemec. 17 Kio ŋâŋâtâc
kâcɋenemi ehuc soŋgâŋwâcmiqazemec. Duʒorage â kikehuhuhetec huoc,
mecʒâwâgemi sâockezemec â soŋgâŋ nânâ râe‐garepie mi nâzemec.” 18No
furicte ŋic ŋokac dâŋ jazapo â hae owâeme ŋonâŋ‐nane hâmowec. Eme hae
fureme dâŋ nazakicne irec sâc epo.

19 Eme ŋic ŋokac jaŋe ʒiŋuc nazambiŋ: “Go wiac keci ekomec irec fuŋne
sâcne nâzâcmu me?” 20 Iŋuc mupie ʒiŋuc jazapo: “Wofuŋte dâŋ norao
ʒiŋuc fuawec: 21 ‘Go Israe kikefuŋ jaŋe jazazemec: Wofuŋ Anutu e ʒiŋuc
mukac: Manaŋgopieŋ, no tiri ufuŋ‐nane hegâpârepemu. Ŋoŋe ira hâcne
roweckehuc sasanaŋ bâfuambiŋ â ʒâŋe‐ŋeŋiczi hone ʒiziwembiŋ, erâ maŋ
manasu‐ŋeŋic ira râepie fowec. Naru motecfâc‐ŋeŋic ira hetarac‐jopambiŋ
jaŋe ʒikare biŋe enʒepieŋ. 22 Iŋuc fua‐ŋareme ŋoŋe noni wiac epo irec
sâc jaha enʒepieŋ. Mecʒâwâ‐ŋeŋic mi sâockenʒepieŋ, erâ soŋgâŋ nânâ
râe‐ŋarepiemi nânʒepieŋ. 23Duʒora â kikehuhu‐ŋeŋic hepie huzejec. Ŋoŋe
ki mamakuc mi ehuc kiŋŋeŋiczi kidapec‐ŋopame ʒâic busâqoc mamanac
enʒepieŋ. 24 Eʒekie e eebapa‐ŋeŋicte maqâreŋ ehame wiac efârewec irec
sâc jaha ŋoŋe enʒepieŋ. Emewiac i fua‐fâreme ŋoŋe no hâcneWofuŋAnutu
jukopac i mana taranʒepieŋ.’

25 “Eme jaŋe taha ufuŋ sanaŋko roweckehuc sasanaŋ bâfuarâ ʒâŋe
biŋehec embiŋ â ʒâŋe‐jeŋiczi hone ʒiziwembiŋ, erâ maŋ mamanasu‐jeŋic
râepie fowec i hâcne bârâriehuc naru motecfâc‐jeŋic sipiric‐ jopapemu
26 dameŋ ira ʒikare nâfocnemoczi fisirâ biŋedâŋ gazaocmu. 27 Eme dameŋ
ijaha micge tâcneme nâŋguŋ mocwâc mi juhuc dâŋecmu. Ehame go jaŋere
maqâreŋ ehaŋte jaŋe, no hâcneWofuŋ jukopac i mana taraniŋmu.”

25
Amoŋŋic jaŋere okacdâŋ

1Wofuŋte dâŋ norao kecʒiŋuc fuawec: 2 “Ŋicte ɋâric, go Amoŋŋic maic‐
jopahuc okacdâŋ‐jeŋic muzemec. 3 Ehuc ʒiŋuc jazazemec: Ŋoŋe Wofuŋ
Anuture dâŋ mananiŋ. Wofuŋ Anutuzi dâŋ kecʒiŋuc mukac: ‘Râsi jaŋe
tiri ufuŋ‐nane hegâpârembiŋ â Israeŋic mâreŋ‐jeŋic imackembiŋ, erâ Juda
kikefuŋ kâpâcwâruo bacjopa rambiŋ. Eme ŋoŋe wiac i honerâ ʒiŋuc
mumbiŋ: “Sowine!” 4Ŋoŋe iŋucmumbiŋte no ʒoaŋwewefunaonec ŋicguru
jaŋere meo râec‐ŋopape rauc‐ŋopanʒepieŋ, ehuc jaŋe ware fisirâ ŋondeŋ‐
ŋeŋicko ŋec juc ehuc nânâ opâ wiac‐ŋeŋic nâhuc junʒepieŋ. 5No Raba hae
imackepe kamele jaŋere toma ezejec, â Amoŋŋic jaŋere hae gâcne ŋerakac
i lama bulimakaofâc‐jeŋic jaŋere sac sapa ezejec. Iŋuc fuame ŋoŋe, no
hâcne Wofuŋ jukopac i mana taranʒepieŋ.’ 6 Ŋoŋe me qahuc kike‐ŋeŋic
âteickerâ Israe mâreŋ ʒâic fâro‐ticne honerâ mu ruruc ecnembiŋte 7 no
menane sicnehuc rocŋoparâ ŋicne ŋicne jaŋere meo râec‐ŋopapemu. Eme
ŋicne ŋicne jaŋere ŋondeŋkonec â mâreŋ sâc irecnec wâc bârâriec‐ŋoparâ
bâsirowec‐ŋopapemu. Iŋuc eŋarepe ŋoŋe, no hâcne Wofuŋ jukopac i mana
taraniŋmu.”

Moabi ŋic jaŋere okacdâŋ

8Wofuŋ Anutuzi dâŋ kecʒiŋucmukac: “Moabi ŋic jaŋe ʒiŋucmuŋgopieŋ:
Manaŋgopieŋ, Judaŋic jaŋe mâreŋ sâc ŋicguru gâcne jaŋere sâc jaha
juŋgopieŋ. 9 Iŋuc muŋgopieŋte no Moabi tiki mâreŋte eri qaraweŋ hae
jahec â moc kecʒiŋuc jaŋe hâcne bârâriec‐jopapemu: Bete‐Jesimo, Baali‐
Meoŋ erâ Kiriataim. Iŋuc epe Moabi mâreŋ i rambaŋ foocmu. 10 Ehame
no Moabi mâreŋ â Amoŋŋic jaŋere mâreŋ i mâmâc ʒoaŋ wewefunaonec
ŋic qikiŋne‐jarepe ro rauc enʒepieŋ, eme ŋicne ŋicne jaŋe mocwâc mi
manasuc‐ jopaniŋmu. 11 Eme no Moabi ŋic okacne bazu‐ jarepe jaŋe no
hâcneWofuŋ jukopac i mana taranʒepieŋ.”

Edomŋic jaŋere okacdâŋ
12 Wofuŋ Anutuzi dâŋ kecʒiŋuc mukac: “Edomŋic jaŋe Juda kikefuŋ

jaŋerao okac babazu gie bahuc kiŋsâko hurembiŋ. 13 Irec no Edom mâreŋ
râsi ecnehuc ŋic mecne qowi mecne mâmâc bâsirowec‐jopa‐fârepe mâreŋ
i tuhutac fuarâ foocmu. Jaŋe Temaŋ haeo fuŋkerâ ʒikare biŋe erakupie
Dedaŋ haeo tarazejec. 14 No Israe ŋicfâc‐nane ejarepe kimbeŋ aaric‐nane
fuawec irec sâcko Edomŋic jaŋerao okac babazu gie banʒepieŋ. Eme jaŋe
okac babazu gie‐nanere fuŋnemananʒepieŋ. Wofuŋ Anutu nore dâŋ iŋuc.”

Filisa ŋic jaŋere okacdâŋ
15 Wofuŋ Anutuzi dâŋ kecʒiŋuc mukac: “Filisa ŋic jaŋe ŋicfâc‐nane râsi

sanaŋ â mu âke sisic ejarehuc sipiric‐jopambiŋte okac babazu gie bambiŋ.
16 IrecWofuŋ Anutu no kecʒiŋucmukopac: Manaŋgopieŋ, no Filisa ŋic jaŋe
râsi ejarepemu, ehuc Kereti ŋic mecne â hâwecŋic ʒanʒaŋne jaŋe mecne
mâmâc bâsirowec‐jopa‐ fârepemu. 17 No okacne ŋemâcne bazu‐ jarehuc
kimbeŋ aaric faio bâtiŋ‐jopapemu. Eme bâbâtiŋ‐nanezi fai‐jeŋicko feme
jaŋe no hâcneWofuŋ jukopac i mana taraniŋmu.”

26
Tiro haere okacdâŋ

1 Eme jara 11 irec mosa wâŋte gie bapa wâŋ jaha ira Wofuŋte dâŋ
norao kecʒiŋuc fuawec: 2 “Ŋicte ɋâric, go manakic, Tiro hae e Jerusalemte
ʒiŋuc muwec: ‘Sowine, ŋicne ŋicne jaŋere motâc foweczi omaewec. Hae
i imackekicnere motâc sâko aŋke‐narewec, irec no mâriri sâkohec epemu.’
3 Irec Wofuŋ Anutu no kecʒiŋuc mukopac: O Tiro hae, manakic, no râsi
egarekopac, ehuc hâweczi siri‐ticne beheme wefuekac irec sâc ŋicne ŋicne
ejarepe râsi fisi‐ garenʒepieŋ. 4 Fisirâ qânâsacge qanʒaŋnehuc ficʒorage
hetâtienʒepieŋ; ehame no mâreŋge guec‐ ticne âkehockepe sawa fuarâ
fozejec. 5 Hae e nuc iŋucne foha ŋic jaŋe ira wasaŋ‐jeŋic râe fâretiŋ epie
ŋicne ŋicne jaŋere mafa mateŋ ezejec. Wofuŋ Anutu noni hâcne iŋuc
mukopac. 6 Hae piticfâc‐ticne mâreŋ sâkoo ŋeraŋgopieŋ jaŋe ine ʒikare
biŋe enʒepieŋ. Iŋuc fua‐ jareme jaŋe, no hâcne Wofuŋ jukopac i mana
taraniŋmu.”

7 Wofuŋ Anutuzi dâŋ kecʒiŋuc mukac hâcne: “O Tiro hae, no mupe
faic mâreŋkonec ŋicwofuŋ jaŋere ŋicwofuŋ, Babe ŋicwofuŋ Nebukaneza
hâcne, e becâsic â keretac erâ becâsicko rara ŋic â momori guru dindiŋ
jaŋehec fisi‐gareocmu. 8 E hae piticfâcge mâreŋ sâkoo ŋeraŋgopieŋ jaŋe
ʒikazi jopa‐ fâreocmu; e râsi egarehuc somâcgurâ mâreŋ toŋne bagare-
ocmu, ehuc marozi sâsâoc râe‐gareocmu wâc. 9 E qânâsacge ââke

mârâŋ tuŋzi âeckekume rândiŋkeocmu â râric‐ticnezi ficʒorage sasawa hetâc
qâtâtieocmu. 10 Becâsicfâc‐ticne guru sâko jaŋe gasackerâ warepie rufezi
sâocguocmu. Hae moc ima bakicne foha feeŋgopieŋ irec sâc fohaŋtec
haemaŋgao hefâha becâsic â keretac wiac‐ ticnere fânâŋte erâ haesacge
ɋiɋiteckeocmu. 11 Becâsicfâc‐ticne jaŋe hae hata wiacge âtenʒaŋnehapie
ŋicfâcge ʒikazi jopa‐ fâreme qânâ wâtuŋfâcge sanaŋne jaŋe mâreŋko
rândiŋke qafâreniŋmu. 12 Jaŋe moneŋ mafa wiacge gowac rofâreniŋmu â
wiac hure hemârec eekic izi jaŋere mafa mateŋ eme bawiseniŋmu. Jaŋe
qânâsacgehenʒaŋ qanʒaŋneniŋmu â ficwiacge biaŋne i hetâc qâtâtieniŋmu,
ehuc qânâ â katapa erâ jawa wiac gâcne i hâwecko behepie hufâreocmu.
13Eme ʒeri bubiaŋ fânâŋ‐ŋeŋic bâniniŋkepe ŋiczimocwâcmimananʒepieŋ.
14No hae ʒoŋagaomupe haroŋaŋ sawa fuarâ fozejec, eme ira ŋiczi wasaŋ‐
jeŋic râe fâretiŋ ehuc junʒepieŋ. Hae i mocwâc heɋârerâ mi bâpiaŋkezo;
Wofuŋ noni hâcne iŋucmukopac.”

15 Wofuŋ Anutuzi Tiro hae dâŋ kecʒiŋuc âzâcnekac: “Manakic, sisipiric
dameŋgemaickemehaemaŋgao ʒika qahuc ŋic jopapie ki owa fuamenucne
nucne jaŋe irec fânâŋte ɋiɋiteckeniŋmu. 16 Iŋuc fuame hâwecmecko ŋic
fekicne juraŋgopieŋ jaŋe eri ŋeŋe‐jeŋickonec waharâ eri qaraweŋ‐ jeŋic
hetaraniŋmu, ehucmateŋ qonaŋkerâ ɋaracɋaracqaniŋmu. Jaŋehonecgurâ
bipic tatara ejareme mâreŋko ŋehuc fâfâre hehejac eniŋmu. 17 Ehuc gore
erâ makuc gae moc ʒiŋucmuhuc hefuaniŋmu:
‘Jei, hae ʒâŋe biŋe sâkohec, go hâwecmecko ŋehuc

weniŋuc erâ sipirickehuc omaemeŋ.
Go â ŋicfâcge ŋoŋe hâwecko rac warec ehuc

tâpiri‐ŋeŋicte fuŋne bataniŋke jumbieŋ.
Ehuc mâreŋ sâkoo bataniŋkepie,

ŋic jaŋe ŋoŋere hâwic‐jopa jujec.
18 Ʒi ine sisipiric dameŋgemaickeme

hâwecmecko ŋic juraŋgopieŋ
jaŋe bipic tatara ejarekac,

â nucne nucne jaŋe gorao ima sâko fuawec i honerâ fâfâreŋgopieŋ.’ ”
19 Wofuŋ Anutuzi dâŋ kecʒiŋuc mukac hâcne: “No ima bacgupe hae

sâko gâcne jaŋe sesuctac fuarâ foraŋgopieŋ irec sâc jaha fozemec, no
hâwec sâko ecnepe wefurâ ʒâkâŋ‐ticnezi qâurucguocmu. 20 Erâ ŋic mârâc
jaha juku hâmorâ hâmoc haeo humbiŋ jaŋerao wâc sârocgupe huze-
mec, ehuc mârâc hâmombiŋ jaŋehec mâreŋ jujuwicnao hae mârâc jaha
ima bacjopakicne ira hurâ juzemec. Iŋuc fuame ŋic ɋâricne jaŋehec
mocwâc mi juzemec, â gorao ŋic mocwâc fuarâ mi junʒepieŋ. 21 No
bâsirowecgu‐jâmbâŋkepe omae‐fârezemec. Eme ŋic jaŋe basacgu‐bipiehuc
sifu mocwâcmi bâfuacgunʒepieŋ. Wofuŋ Anutu nore dâŋ iŋuc.”

27
Tiro haere makuc gae

1 Wofuŋte dâŋ norao ʒuhuckerâ ʒiŋuc fuawec: 2 “O ŋicte ɋâric, go Tiro
haere makuc gae moc hefuac. 3Ehuc Tiro hae hâwecmecko ŋeekaczimâreŋ
sâc ŋicne ŋicne â nucne nucne jaŋehec âbârâ gie baekac e ʒiŋuc âzâcnec:
Wofuŋ Anutu e dâŋ kecʒiŋucmukac:

“O Tiro hae, go kecʒiŋucmumeŋ:
‘No wokere sâc biaŋne jâmbâŋ.’

4Giegaŋge i hâwec ʒâʒâŋiŋko fokac;
gieŋicfâcge jaŋe sahac hawarige basarickehuc bambiŋ.

5 Paraŋ wiacge i Seniri mâreŋkonec bizojâczi bafârembiŋ;
â jâmânere ine Lebanoŋ tikionec jâmâzâc rombiŋ.

6 Foige i Basaŋ mâreŋkonec boriŋjâc he fasaec embiŋ;
â wokere maŋne ine Kipiro nuckonec jâczi bambiŋ,
ehuc elefaŋte ʒuŋenezi ba eric embiŋ.

7Aigita mâreŋkonec qoruc qâreŋ biaŋhec
izi rac bapie mage ewec;

â woke bupune ine Kipiro nuckonec
qoruc furi sâko bâbâroŋ â bugeneheczi ɋâtâmbiŋ.

8 Sidoŋ â Arawada haeonec ŋic jaŋe
foi qaqafâcge erâ juhapie,
gahacne ŋicmepapac jaŋe guriŋ bapafâcge erâ jumbiŋ.

9Gebali haeonec ŋic kâcɋene â ŋicmepapac jaŋe
gore maŋko juhuc kikisuge sâfâzi ʒimickembiŋ;

Woke sasawa â ŋicfâc‐jeŋic jaŋe gorao fisirâ,
gohec âbârâ gie bambiŋ.

10 “Perisia â Ludi â Puti ŋic jaŋe ʒikaŋicfâcge erâ jumbiŋ, jaŋe maro erâ
aeŋdu wiac‐jeŋic gorao hepie ŋehuc juwec; jaŋe hâcne ʒâŋe biŋege fuaocte
giene bambiŋ. 11Arawada haeonec ŋic jaŋe go gahacne ŋicfâc jaŋehec ruc
bapa ŋic erâ jumbiŋ. Ehame Gamada ŋic jaŋe ficʒorage hâŋ bafekicne ira
ferâ ŋembiŋ, ehuc maro‐jeŋic qânâsacko râepie qâfeŋneme hawari biaŋge
fuawec.

12 “Go mafa mâririge fofo dunduŋ fogarewecte Tarasisi ŋic jaŋe gohec
âbârâ gie bambiŋ, ehuc siliwa, aeŋ â wapa erâ led izi goraonec wiac
gâcne furine bambiŋ. 13 Jawaŋ, Tubali erâ Meseke ŋic jaŋe gohec wiac
nareŋ gareŋ embiŋ; jaŋe goraonec wiac furine baniŋte kiŋaŋ qaqa â aeŋ
bâbâroŋzi râqâc wiac bakicne i amec‐ jopa fisimbiŋ. 14 Bete‐ Togarama
mâreŋkonec ŋic jaŋe goraonec wâcwiac kitâcne‐jareocte becâsic â doŋgi
bacjopa fisimbiŋ. 15Rodo nuckonec ŋic jaŋe gohec wâc nareŋ gareŋ embiŋ,
ehame hâwecmâreŋte ŋicne ŋicne siricfâcge jufârembiŋ jaŋe goraonecwiac
furine baniŋte elefaŋte ʒuŋe â bonejâc wiac bafisi‐garembiŋ. 16 Go mafa
mâririge fofo dunduŋ fogarewecte Edomŋic jaŋe gohec âbârâ gie bahuc
jumbiŋ, ehuc goraonec wiac i qânâ â qoruc furi sâko â qoruc qâreŋ biaŋ
erâ qoruc hahameŋne â kubu wiac erâ qânâ furi sâko bâbâroŋ izi furine
bambiŋ. 17 Juda â Israe ŋic jaŋe gohec nareŋ gareŋ ehuc goraonec wâcwiac
i padi â oliwa â jâmbo hândâŋne erâ baŋac â wokemaŋ wiac izi furine
bambiŋ. 18 Damasko ŋic jaŋe gohec âbârâ gie bambiŋ wâc, ehuc wiac
hawari fuŋne fuŋne fogarewec i Heliboŋ mâreŋkonec waiŋ â lama kanʒaŋ
wiac izi furine bambiŋ. 19Wedaŋ â Jawaŋ ŋic jaŋe Uʒali mâreŋkonec aeŋ
wiac ba akic ekicne bafisi‐garembiŋ, ehuc musijâc uucne â wiac âsu biaŋ
gâcne i goraonec wiac furi baniŋte bafisimbiŋ wâc. 20 Dedaŋŋic jaŋe ine
becâsicko ŋeŋere qoruc wiac bafisi‐garembiŋ. 21 Arabia ŋic â Kedara ŋic
fekicne jaŋe gohec nareŋ gareŋ eniŋte lama bulimakao â noniŋ wiac amec‐
jopa fisimbiŋ. 22 Seba â Rama haeonec ŋic jaŋe goraonec wiac furine

baniŋte wiac âsu biaŋ fuŋne fuŋne â qânâ furi sâko erâ gol bafisimbiŋ.
23Haraŋ, Kane, Edeŋ, Asihuru â Kilimadi ŋic jaŋe gohec âbârâ gie bambiŋ
wâc. 24 Jaŋe ŋaqi qoruc biaŋne â ŋaqi ʒora qoruc furi sâko â qâreŋneheczi
bakicne erâ ɋâriŋko rurumac qoruc foforierâmuczi basanaŋkekicne i bafisi‐
fârembiŋ. 25 Tarasisionec woke jaŋe wiac i sasawa furire biŋe bafisi‐gare
jumbieŋ hâcne.

Tirozi wokere sâc juku omaewec
“Iŋuc egarepie mafa mâriri sâkohec etec ʒâŋe biŋegezi

hâwecne hâwecne sâcke‐fârerâ fowec.
26 Foi qaqa ŋicfâcge jaŋe foicgupie hâwec ʒâʒâŋiŋko rameŋ.

Ehame ʒoaŋ wewefunaonec mâŋâŋzi fisirâ qanʒaŋguwec.
27 Eme mafa mâririgemecne nareŋ gareŋ eere mafa wiac mecne,

wokeŋic â guriŋ bapa ŋicfâcgemecne,
woke ʒiʒimic ŋicfâcgemecne

nareŋ gareŋ gie bapa ŋicfâcgemecne,
momorifâcge gohec jumbiŋ mecne,

erâ ŋic gâcne gohec jumbiŋ jaŋe sasawa
sisipiric dameŋgemaickeme

hâwec fâhâŋnao hufârembiŋ.
28Guriŋ bapafâcge jaŋe ki owa epie

mâreŋzi ɋiɋiteckewec.
29 Ehame foi qaqa ŋic jaŋe

woke‐jeŋickonec tararâ waha‐fârembiŋ.
Wokeŋic â guriŋ bapa ŋic sasawa

jaŋemoŋgeŋko ferâ domahuc
30 gore erâ kio ŋâŋâtâc ehuc owa ruruckembiŋ.

Jaŋe rufe fiapie fai‐jeŋicko feme
ʒafemaŋko fohuc risimbine qambiŋ.
31 Jaŋe gore erâ qizec‐jeŋic utu pârâc bambiŋ,

â mateŋ qonaŋke‐fârembiŋ,
ehuc gore erâ wâuŋa qahuc ki mamakuc embiŋ.

32 Jaŋe iŋuc ehuc gore makuc gae moc ʒiŋuc hefuambiŋ:
‘Mozi Tirore sâc

hâwec ʒâʒâŋiŋkomoc sipirickewec?
33Go hâwecko rac warec erâ nareŋ gareŋ gie bahuc

ŋic bocjaha bubiaŋ qajaremeŋ;
mafa mâririge ɋâfoŋne foweczi

mâreŋnemâreŋne ŋicwofuŋ dope hutuŋ ejaremeŋ.
34 Ʒi ine hâwec sirizi qanʒaŋgume,

hâwec fâhâŋnao hujâmbâŋkemeŋ;
ehame furi bapare wiac â wokeŋic

sasawa jaŋe gohec mâmâc hufârembiŋ.
35 Irec hâwecmecko ŋic ŋec juc eeŋgopieŋ

jaŋe honecgurâ bipic tatara ejare‐fârekac;
ŋicwofuŋfâc‐jeŋic jaŋe fâfâre sâqorepie

hawari‐jeŋicmemezacne ekac.
36Ŋic gurune gurune jaŋere âbârâ gie bapa ŋic

jaŋemu ruruc egareŋgopieŋ;
go ɋeŋfâfâc jaha sipirickemeŋ i,

go omae‐jâmbâŋkemeŋ hâcne.’ ”
28

Tiro ŋicwofuŋte okacdâŋ
1 Wofuŋte dâŋ norao ʒuhuckerâ ʒiŋuc fuawec: 2 “Ŋicte ɋâric, go Tiro

haere ŋicwofuŋ dâŋ kecʒiŋuc âzâcnezemec: Wofuŋ Anutuzi ʒiŋucmukac:

“Go maŋfefe bâfuahuc dâŋ ʒiŋucmuekic:
‘No nemu, no hâcne hâwec sawao nemu jaŋere ŋeŋeo ŋeekopac.’

Gahacnere ‘No nemu jukopac â nemure mamanasu fonarekac,’
iŋucmuekiczi sifu nemu mi ehuc ŋic sawa juekic.

3Gore maŋɋârâŋ i jâmbomac Daniere maŋɋârâŋ sirickekac;
â gore maio wiac soŋsoŋ moc mi fokac.

4Maŋɋârâŋ â mamana saric fogarekacte
moneŋ mafa hure hemârec emeŋ,
ehuc gol â siliwa râe guruc emeŋ.

5Go nareŋ gareŋ gie bapare mamana tara fogarekacte
moneŋ mafa sâkohec emeŋ,

eme moneŋ mafage fua ɋârâŋ ewec
irec sâc jaha maŋfefege fua‐garewec.

6 Irec Wofuŋ Anutu no dâŋ kecʒiŋucmukopac:
Manakic, go nemu mamana fonarekac muekicte,

7 no mupe ŋic furune â repic qapicne
jaŋe râsi fisi‐garenʒepieŋ;

ehuc ʒikazi guhuc mamana saric
â ʒâŋe biŋege bawahanʒepieŋ.

8 Jaŋe sârocgupie nombâŋko huzemec,
ehuc ʒikazi qâhâmoc‐jopakicne jaŋe iŋucne erâ
hâwec ʒâkâŋko hurâ hâmo sipiric ezemec.

9 Eme go nemu aricne, ŋic sawa juekiczi,
sifu qa sipiric egarepie,
jaŋeremaio ʒiŋuc ʒuhuckerâ sâcnemucmu me: ‘No nemu?’

10Go sahac‐jeŋickoma mi bakicne
jaŋere hâmocte sâc ŋic furune jaŋeremeo ferâ hâmozemec.
No Wofuŋ Anutuzi mukopac hâcne.”
Tiro ŋicwofuŋ ere makuc gae

11 Wofuŋte dâŋ norao ʒuhuckerâ ʒiŋuc fuawec: 12 “Ŋicte ɋâric, go Tiro
ŋicwofuŋ ere makuc gae moc hefuahuc ʒiŋuc âzâcnezemec: Wofuŋ Anutuzi
ʒiŋucmukac:

“Go fuarâ ŋic tiŋne jâmbâŋ
mamana sâkohec â sahac hawari biaŋhec jumeŋ.

13Go Anuture jufu gie Edeŋko hâcne jumeŋ;
ehame qânâ furi sâko fuŋne fuŋne kecʒiŋuc jaŋe erige embiŋ:

Bâbâroŋ, bâbâŋeŋ, ɋaɋacne â âmuc âmucne,
kedane, ɋaɋacne kiruŋ iŋucne, keŋkeŋne,

bâbâroŋ soc iŋucne erâ ârâŋ ɋâri.
Hazec warawa â eri wiacge gâcne i golzi bakicne,

wiac i fuameŋ dameŋ ira bâfua‐garekicne.
14Go kerubim micne wokemaŋ ruacnekicne iŋucne tinac,

ehuc Anuture tiri tikio juhuc
qânâ findowakicne jaŋere ŋondeŋko rac warec emeŋ.

15Go fuameŋkonecteaŋ bahac tâmiric juwefuhuc
ʒâhec kiŋ bâfuameŋ.

16Go nareŋ gareŋ gie sâko bahuc
sindaŋ fuŋne fuŋne erâ sâqoremeŋ,

irec nowiac omane iŋucneAnuture tikionec bârâriecgupe kerubimmicnezi
qânâ findowakicne jaŋere ŋondeŋkonec jâpecguwec.

17Go sahac hawari biaŋgere erâ maŋfefe emeŋ,
ehuc ʒâŋe biŋegere erâ
maŋɋârâŋge hesifuckemeŋ.

Eme no irec hâcnemâreŋko tuŋgupe waha qameŋ;
erâ ŋicwofuŋ jaŋeremaio
fuŋnege bataniŋkepe honecgurâ mu gâgâwi egarembiŋ.

18Go nareŋ gareŋ gie sisifucne bahuc kiŋsâko hurerâ
furufic‐nane gâc hecnemeŋ;

eme no hâcnemupe irecnec ʒoc fuarâ ʒâseŋguwec;
ehame ŋiczi honecgu‐fârehapie ʒafe efâremeŋ.

19Ŋicne ŋicne jaŋeraonec gâcnezi hone manac egareeŋgopieŋ
jaŋe bipic tatara ejarekac,

go ɋeŋfâfâc jaha sipirickemeŋ,
go omae‐jâmbâŋkemeŋ hâcne.”
Sidoŋ haere okacdâŋ

20Wofuŋte dâŋ norao ʒuhuckerâ ʒiŋuc fuawec: 21 “Ŋicte ɋâric, go Sidoŋ
hae maickerâ findaŋdâŋ muzemec. 22 Ehuc ʒiŋuc jazazemec: Wofuŋ
Anutuzi dâŋ kecʒiŋucmukac:

“O Sidoŋ hae, go manac: No râsi egarehuc
tâpiri‐nanere fuŋne gorao bataniŋkepemu.

Eme tiri juju‐nanere fuŋne bajaŋgeŋkehuc okacne bazu‐garepe,
no hâcneWofuŋ jukopac i mana tarazemec.

23No mupe huc hâmoc fua‐gareocmu,
â hae ʒoŋagao soc hoŋkeniŋmu;

ehame ʒikazi mâreŋ ŋifec â ŋifeckonec fisi‐garerâ
qa sipiric egareocmu.

Iŋuc fua‐gareme, no hâcneWofuŋ jukopac
i mana tarazemec.

24 “Israe kikefuŋ rârec‐jopahuc qaisoc‐joparâ mu âke sisic ejarembiŋ ŋic i
jaŋere ʒârâ hâriŋzi Israe ŋic ba sipiric me ba bâʒâicmocwâcmi ejarezejec.
Eme jaŋe, no hâcneWofuŋ jukopac i mana taranʒepieŋ.”

25 Wofuŋ Anutuzi dâŋ kecʒiŋuc mukac: “No Israe kikefuŋ jaŋe ŋic
gurune gurune jaŋere ŋondeŋko bâtâtiec‐jopakicnaonec ro qâzuc ejarerâ
ŋicne ŋicne jaŋere maio tiri juju‐nanere fuŋne bataniŋkepe mâreŋ‐ jeŋic
kiŋaŋŋic‐nane Jakobo râcne tahac epo ira ŋec juc enʒepieŋ. 26 Ehuc ira
juhâc qâhâmohuc fic hae‐jeŋic barâwaiŋ saranʒepieŋ. No ŋic rârec‐jopahuc
bâʒâic‐jopambiŋ jaŋerao okac babazu gie bahape Israe ŋic jaŋe juhâc

qâhâmonʒepieŋ. Ehuc no hâcne Wofuŋ Anutu‐ jeŋic jukopac i mana
taranʒepieŋ.”

29
Aigita mâreŋte okacdâŋ

1 Jara namba 10 irec mosa 10 â irec ʒoaŋ gie bapa 12 ira Wofuŋte dâŋ
norao ʒiŋuc fuawec: 2 “Ŋicte ɋâric, go Aigita ŋicwofuŋ Farao maickerâ e
mecne â Aigita ŋic sasawa mecne jaŋe okacdâŋ jazazemec. 3 Ehuc ʒiŋuc
muzemec: Wofuŋ Anutuzi dâŋ kecʒiŋucmukac:
“O Aigita ŋicwofuŋ Farao,

manakic, no râsi egarepemu.
Go oâ sâko erâ opâ ʒâkâŋko fohuc kecʒiŋucmuekic:

‘Nilu opâ i nore biŋe jâmbâŋ,
i noni hâcne bâfuapo.’

4Manakic, no mecqaŋeŋgao hawiczi hehawicgupe,
opâ qowi jaŋe sahac garacgao bohota‐fâreniŋmu.

Ehame opâonec fârecgupe go gahacne
â opâ qowi sahacgao bohotaeŋgopieŋ
ŋoŋemâmâc wefu‐fâreniŋmu.

5 Erâ go â opâ qowifâcge
ŋoŋemâreŋ burocnao behec‐ŋopapemu.

Eme ira mâreŋ sawao fohapie
moczi moc rocŋoparâ mi ducŋopaniŋmu.

Kâte qowi â sawa wipe
jaŋere nânâ eniŋte behec‐ŋopapemu hâcne.

6 “Iŋuc fuame Aigitamâreŋ ŋecjucfâc‐ticne jaŋe, no hâcneWofuŋ jukopac
i mana taranʒepieŋ. Go Israe kikefuŋ gunu wawaucne iŋucne ejaremeŋ.
7 Jaŋe âkesiŋguhapie mejeŋicko herickerâ nâpârâc‐jopameŋ, me gorao
roweckehapie hericketec foameŋkembiŋ. 8 Irec Wofuŋ Anutu no ʒiŋuc
mukopac: Manakic, no mupe ʒika fua‐garerâ ŋic mecne qowi mecne jopa
sipiric efâreocmu. 9 Eme Aigita mâreŋ i niniŋ siarereŋ erâ tuhutac fuarâ
foocmu. Iŋuc fuame, no hâcneWofuŋ jukopac i mana taraniŋmu.
“Go ʒiŋuc mumeŋ: ‘Nilu opâ i nore biŋe jâmbâŋ, noni hâcne bâfuapo.’

10 Manakic, no irec hâcne go â opâfâcge râsi eŋarepe Aigita mâreŋ e
Migidoli hae ira fuŋkerâ niniŋ siarereŋ erâ tuhutac fuarâ raku Etiopia
mâreŋ qaŋeŋnao, Siene haeo hâcne taraocmu. 11 Eme ŋic mecne qowi
mecne mâreŋ ira sicne fotâc mocwâc mi epie tuhutac erâ foha jara 40
tarazejec. 12 Eme no Aigita mâreŋ ima bape mâreŋ ima bacjopakicne
gâcne jaŋere ŋondeŋko niniŋ siarereŋ fuarâ fozejec. Ehame haefâcne
ŋeraŋgopieŋ jaŋe hae bâsirowec‐jopakicne jaŋere ŋondeŋko sesuctac fuarâ
fohapie jara 40 jaha tarazejec. No Aigita ŋic jaŋe ŋicne ŋicne jaŋere
ŋondeŋko bâtâtiec‐jopape mâreŋ sâc siŋsaŋ qafârenʒepieŋ.”

13WofuŋAnutuzi dâŋ kecʒiŋucmukac: “Juku jara 40 tarameAigita ŋic gu-
rune gurune jaŋere ŋondeŋko bâtâtiec‐jopakicne irecnec qâzuc‐jopapemu.
14 Ehuc ʒârâ hâriŋ‐jeŋic bârârierâ Patarosi mâreŋko, fufua mâreŋ‐jeŋicko
hâcne iramocwâc bârisiec‐jopape ŋicguruwawahane erâ junʒepieŋ. 15 Jaŋe
ŋicguru wawahane jâmbâŋ juhuc ŋicguru gâcne jaŋere maio fefene erâ

mi junʒepieŋ. No bawahac‐jopa‐jâmbâŋkepe ŋic gurune gurune jaŋerao
guriŋ bapa gie mocwâc mi banʒepieŋ. 16 Ehame Israe kikefuŋ jaŋe Aigita
ŋic jaŋerao mocwâc mi roweckenʒepieŋ, jaŋe Aigita ŋiczi bafic‐jopaniŋte
wira‐jarehuc sâqocne bâfuambiŋ irec manasunʒepieŋ. Eme jaŋe, no hâcne
Wofuŋ jukopac i mana taranʒepieŋ.”

17 Jara namba 27 irec mosa namba wâŋ â irec ʒoaŋ gie bapa wâŋ jaha
ehameWofuŋte dâŋ norao kecʒiŋuc fuawec: 18 “Ŋicte ɋâric,manakic, Babe
ŋicwofuŋ Nebukaneza eki momorifâc‐ticne ejareme Tiro hae roniŋte gie
sâko bambiŋ. Ehuc wâcwiac de âsic ekupie qizec‐ jeŋic pârâcke‐fârewec
â ɋawe‐jeŋic nâpârâcke‐fârewec. Ehame Tiro hae râsi ecnehuc gie sâko
bambiŋ irec furine e jahacne mecne â momorifâcne mecne moc mi fua‐
jarewec. 19 Irec hâcne Wofuŋ Anutuzi ʒiŋuc mukac: Manakic, Babe
ŋicwofuŋ Nebukaneza e Aigita mâreŋ râcnepe moneŋ mafa wiac‐ jeŋic
kâŋgâc jowac rome momorifâc‐ticne jaŋere gie furi ezejec. 20 Jaŋe nore
micte gie bambiŋte gie furi‐jeŋic i Aigita mâreŋ qikiŋne‐jarepemu hâcne.
Wofuŋ Anutu nore dâŋ iŋuc.

21 “No dameŋ ira Israe kikefuŋ mana‐jarepe tâpirimocwâc fua‐jareocmu,
erâmicge baafeckepe dâŋnane acmeruŋ tâmiric jazahuc juzemec. Eme jaŋe,
no hâcneWofuŋ jukopac i mana taraniŋmu.”

30
Aigita mâreŋ sipirickeocmu irec findaŋdâŋ

1Wofuŋte dâŋ norao ʒuhuckerâ ʒiŋuc fuawec: 2 “Ŋicte ɋâric, findaŋdâŋ
muhuc ʒiŋuc jazazemec: Wofuŋ Anutuzi dâŋ kecʒiŋucmukac:

“Ŋoŋe ki owa eniŋ: ‘Jei, dameŋ hâhâwicne fuakac!’
Dameŋ moc maickekac,

3Wofuŋte dameŋ hâcnemaickekac,
dameŋ i dameŋ sâqocne,
erâ ŋicne ŋicne jaŋere sisipiric dameŋ.

4 Ʒikazi Aigita ŋic jaŋere faio feme,
qâhâmoc‐jopakicnefâc‐ticne jaŋemâreŋko foraniŋmu
â moneŋ mafa wiac‐ticne bawiseniŋmu,

erâ ficsanaŋ wiac‐ticne heroc qâropieniŋmu,
eme Etiopia ŋic jaŋe honerâ bipic tatara ejareocmu.

5 “Ehame Etiopia â Puti â Ludi, â Arabia â Libia mâreŋkonec ŋic jaŋe
mecne, erâ Aigita ŋic jaŋehec ʒâʒâfic erâ jumbiŋ ŋic i jaŋe mecne mâmâc
ʒikare biŋe efâreniŋmu.”
6Wofuŋzi dâŋ kecʒiŋucmukac:
“Aigita mâreŋ dopeckeeŋgopieŋ jaŋe waha jopazejec,

ehame tâpiri‐ticne fekicne i omaezejec.
Migidoli fuŋkerâ raku Siene ira mickekac

mâreŋ ŋondeŋ irec ŋic jaŋe ʒikare biŋe efârenʒepieŋ.
Wofuŋ nore dâŋ iŋuc.

7 Eme Aigita mâreŋ i mâreŋ gâcne niniŋ siarereŋ foraŋgopieŋ
jaŋere ŋondeŋko niniŋ siarereŋ jaha fuarâ fozejec,

â haefâc‐ticne jaŋe hae gâcne ima bacjopakicne jaŋere

ŋondeŋko sesuctac fuarâ ŋeranʒepieŋ.
8 Eme no Aigita mâreŋ ʒoc turuŋkepe ʒame,

dodopecfâc‐ticne jaŋe sipirickepie,
mâreŋ rune jaŋe, no hâcneWofuŋ jukopac

i mana taranʒepieŋ.
9 “Dameŋ ira kiŋaŋŋicfâc‐nane jaŋe wokeo raku Etiopia ŋic manabâc

tâmiric juŋgopieŋ jaŋe ututuŋ jaha fisi‐ jareniŋmu; ehame sipirickepie
Aigita ŋic jaŋe biŋe‐jeŋic manarâ mâretec hâwic‐jopaocmu. Manaŋgopieŋ,
sisipiric i fua‐jâmbâŋkeocmu hâcne!”

10Wofuŋ Anutuzi dâŋ kecʒiŋucmukac:
“No Babe ŋicwofuŋ Nebukaneza ecnepe

Aigita ŋic jaŋeremoneŋ mafa jowac rome omaezejec.
11 E â ŋicfâc‐ticne guru repic qapicne jâmbâŋ,

jaŋemâreŋ imackeniŋte fisiniŋmu;
ehuc ʒikazi mâreŋ â ŋic imac‐jopapie

qâŋɋâŋ jaŋemâreŋ sâcke‐fârerâ foraniŋmu.
12 Eme no mupe Nilu opâ ʒickeme

mâreŋ i ŋic hehesicne jaŋeremeo râepemu,
erâ ŋic furune jaŋemana‐jarepe

mâreŋ â ira wiac sasawa forakac i ima bacjopa‐fâreniŋmu.
No Wofuŋzi hâcnemukopac.”

13Wofuŋ Anutuzi dâŋ kecʒiŋucmukac:
“No Memfisi haeo nemuɋâŋ â ɋâŋ qâqâtâc wiac

i sipiric‐jopape omaeniŋmu.
Aigita mâreŋko ŋic fekicne mocwâcmi junʒepieŋ,

ehame mâreŋ rune jaŋe hâhâwic hejarepemu.
14No Patarosi mâreŋ imackepe niniŋ siarereŋ fuarâ fozejec,

â Zoaŋ hae i ʒoc turuŋkepe ʒazejec;
ehame Tebesi hae okacne bazucnepemu.

15 Erâ Aigita jaŋere fic hae sanaŋ, ʒâŋene Pelusium,
i imackehuc Tebesi ŋic guru sâko jaŋe bâsirowec‐jopapemu.

16No Aigita mâreŋ ʒoc turuŋkepe ʒaha
Pelusiumzi ɋiɋiteckezejec;
Tebesi hae ima bahuc sac wiac‐ticne hetâc qâtâtieniŋmu.

17Oŋ â Pibeseti haeonec ŋic socɋâri jaŋe ʒikare biŋe ehapie,
ŋokac jaŋe kâpâcwâru ficko rafâreniŋmu.

18No Tapanesi haeo Aigita ŋicwofuŋte gunu bazupe,
ira dapâc sâko fuame tâpiri‐ticne omaeocmu;

hae i dudubizi sâockeha
narufâc‐ticne jaŋe kâpâcwâru ficko rafâreniŋmu.

19No iŋuc ejarehuc Aigita mâreŋ okacne bazucnepemu hâcne.
Eme jaŋe, no hâcneWofuŋ jukopac i mana taranʒepieŋ.”
Wofuŋzi Faraore tâpiri bawahawec

20 Jara namba 11 irec mosa wâŋ â irec ʒoaŋ gie bapa 7 eha Wofuŋte
dâŋ norao ʒiŋuc fuawec: 21 “Ŋicte ɋâric, manakic, no Aigita ŋicwofuŋ
Farao meombâŋ‐ticne qazupo, eme moczi he foŋ mi ecnehame mocwâc
biaŋkerâ ʒika qaqare sâcmi ewec. 22 Irec Wofuŋ Anutu no ʒiŋucmukopac:

Manakic, no Aigita ŋicwofuŋ e râsi ecnehuc meticne moc sanaŋne â moc
herickekicne i mâmâc jaha qazuc‐ jofape ʒika beheocmu. 23 Â Aigita
ŋic jaŋe bâtâtiec‐jopape mâreŋ sâc ŋicne ŋicne jaŋere ŋondeŋko siŋsaŋ
qarâ juniŋmu. 24 No Babe ŋicwofuŋ tâpiri râecnehuc ʒika‐nane meticnao
râepemu; Farao e ine mejahec‐ticne qazuc‐ jofape Babe ŋicwofuŋte maio
ŋic ʒâpâ jopakicne jaŋe iŋucne kio huse ezejec. 25 No Babe ŋicwofuŋ
mejahec‐ ticne basanaŋkehape Farao mejahec‐ ticne ɋaŋanicmu, eme no
Wofuŋ jukopac i mana taranʒepieŋ. Eme no ʒika‐nane Babe ŋicwofuŋ ere
meo râepe eki Aigita mâreŋ râsi ecnehuc imackezejec. 26 Ehame no Aigita
jaŋe bâtâtiec‐jopape mâreŋ sâc ŋicne ŋicne jaŋere ŋondeŋko siŋsaŋ qarâ
junʒepieŋ. Iŋuc fua‐jareme no hâcneWofuŋ jukopac i mana taranʒepieŋ.”

31
Farao â ŋicfâcne jaŋe qurutuambiŋ

1 Jara namba 11 irec mosa 3 â irec ʒoaŋ gie bapa wâŋ eha Wofuŋte
dâŋ norao kecʒiŋuc fuawec: 2 “Ŋicte ɋâric, go Aigita ŋicwofuŋ Farao â ŋic
gurufâc‐ticne jaŋe ʒiŋuc jazazemec:
“Mozi ŋicwofuŋ jujugere sâc bâfuakac?
3Manakic, no Lebanoŋte jâmâzâc jâcko sâc hecgupe;

jâc e tieŋ taeŋ sâkoneheczi nâkumucnehec,
e ʒoric kikiŋne jâmbâŋ,

â botâŋnezi karorac heuakac.
4Opâzi bâgunuckeha jâc i

mâreŋ opânehec fowecte boc ʒorawec,
opâzi jâc domawec mâreŋ i sâcke‐fârewec,

ehame jâc gâcne doma rambiŋ jaŋerao opâ afecne sawa rawec.
5 Iŋuc ecnekicnere jâc sasawa siric‐jopa‐fârerâ fewec;

opâ bocjaha fowecko domawecte
tieŋ taeŋne ʒorahuc ŋedâmârewec.

6 Ehame sawa wipe sasawa jaŋe
tieŋ taeŋnao sareŋ‐jeŋic râe‐fârembiŋ;

â kâte qowi jaŋe rurumaŋnao fua sawec embiŋ;
ehame ŋic gurune gurune jaŋe
mumucnao ŋec juc embiŋ.

7Gâtâne opâmaŋko fowecte
tieŋ taeŋne soka biaŋ eha
jâcsâko erâ domawec.

8Anuture jufu Edeŋko jâmâzâc gâcne doma rambiŋ
jaŋe ere sâc sâcnemi bâfuambiŋ,

â wetejâc tieŋ taeŋne jaŋe ere sâc wâc aricne;
marojâc gâcne jaŋe tieŋ taeŋ‐ticnere sâcmi bâfuambiŋ

â Anuture jufuo jâc izi me izi
hawari biaŋ iŋucne wâcmi embiŋ.

9No tieŋ taeŋ bocjaha bâfuacnepe
hawari biaŋ ewec,

ehame Anuture jufuo jâc doma rambiŋ
jaŋe liŋguuŋ ecnembiŋ.”



EƷEKIE 31:10 1184 EƷEKIE 32:5

10 Irec Wofuŋ Anutuzi dâŋ kecʒiŋuc mukac: “Jâc e boc ʒorawecte
botâŋnezi karorac heuawec, erâ e boc ʒora‐ jâmbâŋkewecte maŋfefe
bâfuawec. 11 Eme no irec hâcne mâreŋ sâc ŋic jaŋere ŋic fekicne moc
ere meo râepe feocmu, eme eki sindaŋ‐ticnere sâcko wiac ecneocmu. No
biac tuŋkepo hâcne. 12 Ŋicguru furune â repic qapicne jaŋe jâc i hetâc
qâtâcnerâ behepie foocmu. Tikio mecne â wâneŋko mecne tieŋ taeŋne
waha‐fârerâ hericke ʒaŋ ehuc mâreŋ opânehecko foraocmu; ehame mâreŋ
sâc irecnec ŋic jaŋe nâkumuc‐ticne beherâ wise‐fâreniŋmu. 13 Eme sawa
wipe jaŋe qâŋɋâŋnao waha herâ ŋeniŋmu, â kâte qowi jaŋe tieŋ taeŋnere
maŋnao ŋec foc eniŋmu. 14 Mâsi i jâc izi me izi opâ heririŋko domahuc
soka ʒora enʒipiŋteme botâŋ‐jeŋiczi karorac heuanʒipiŋte fuawec, erâ jâc
gâcne jaŋe opâzi bâgunuc‐jopame jaŋere sâc jaha enʒipiŋte mâsi i fuawec.
Jaŋe hâmocte biŋe efâreniŋte mukicne hâcne, eme ŋic hâmorâ nombâŋko
humbiŋ jaŋerao ʒuhuckerâ huniŋmu.”

15 Wofuŋ Anutuzi kecʒiŋuc mukac: “Hâmoc haeo huocmu dameŋ ira
mâreŋmaŋko opâ fokac i ecnepe ʒicke kereŋ ezejec, erâ opâ sâko aka
hejarepe kereŋke‐fârenʒepieŋ. Eme Lebanoŋ tiki mâreŋ i hahaŋke‐fâreha
jâc wiac‐ ticne hâmo ururuc efâreocmu. 16 Eme jâc i gâcne jaŋe hâmorâ
hâmoc haeo humbiŋ jaŋerao tuŋkepe hume ŋicne ŋicne jaŋe fânâŋ‐ticnere
fâfâreniŋmu. Iŋuc fuame jâc wiac biaŋne gâcne Edeŋ jufuo opâ heririŋko
domaku gârecke ʒaŋ embiŋ jaŋe honerâ âke mâteŋ‐ jopaocmu. 17 Jei,
nâkumuc‐ticnao ŋec juc embiŋ jaŋe hâmo sipiric ehuc ehec mâmâc ʒikazi
jopakicne jaŋerao hâmoc haeo huniŋmu. 18 O Farao, go tâpiri â ʒâŋe
biŋegehec, go Edeŋ jufuo jâc doma rambiŋ jaŋeraonec jâc wenimoihec sâc
hecgupe? Go Edeŋ jufuonec jâc jaŋehec hâmoc haeo huzemec: Go sahac‐
jeŋickomami bakicne, erâ ʒikazi jopakicne jaŋere ŋondeŋko hurâ fozemec.
“Farao â ŋic gurufâc‐ticne jaŋe wiac iŋuc hâcne fua‐ jarezejec. Wofuŋ

Anutu nore dâŋ iŋuc.”

32
Faraore makuc gae

1 Jara namba 12 irec mosa 12 jaha â irec ʒoaŋ gie bapa wâŋ ira Wofuŋte
dâŋ norao ʒiŋuc fuawec: 2 “Ŋicte ɋâric, go Aigita ŋicwofuŋ Farao ere makuc
gae moc ʒiŋuc hefuazemec:
No ŋicne ŋicne jaŋere ŋondeŋko laioŋ iŋucne jukopac,

gahacne iŋucmuekiczi laioŋ mâcne,
hâwecko oâ juekac iŋucne juekic.

Ehuc hâwec ficne sueekic,
â opâ masirickeekic
â kikegezi âtetec opâ sohoŋ eekac.

3 Irec Wofuŋ Anutuzi ʒiŋucmukac:
No ŋic gurune gurune ejarepe wasaŋ‐nane behe‐garepie
wasaŋko jowatec fârecgupe tiŋko wefucmu.

4 Eme no mâreŋko behecgupe,
tomao fohaŋtec sawa wipe jaŋe gore faio herâ ŋeniŋmu,

â mâreŋnemâreŋne irec kâte qowi
jaŋe fisirâ nâcguku gapec‐jopaocmu.

5No tiki mâreŋko biucge râe rapemu,

â biucge bânâŋkerâ âsu fikac i
wâneŋko behepe fusucmaocmu.

6No socge hoŋkepemâreŋ ruacne‐fâre raku tiki mâreŋko taraocmu,
ehame opâ jaŋe soc sasawa efâreniŋmu.

7No bâsirowecguhuc sawa qânikiŋ sâockepe
bâpiŋ jaŋe gâpâreniŋmu,

ehame mupe karoraczi ʒoaŋ bâsoŋkeocmu,
â mosa tatamac‐ticne omaeocmu.

8No sambâŋ tatamac sasawa bârâriehuc
dapâc bâfua‐garepemu,

ehame gore mâreŋko dapâc qisiric fuarâ foocmu.
Wofuŋ Anutu nore dâŋ iŋuc.

9 “Eme no ŋicfâcge jaŋehec mâreŋ furune mi mamana‐ ŋeŋicko
kâpâcwâruo bacŋopa rape ŋicne ŋicne jaŋe ŋoŋere biŋe manarâ busâqoc
eniŋmu. 10No jaŋere ʒâŋe faio ʒika‐nane fotariepe ŋic bocjaha jaŋe gore erâ
bipic tatara ejarezejec â ŋicwofuŋfâc‐jeŋic jaŋe gore erâ hâwic‐jopazejec.
Jaŋe waha guocmu ʒoaŋ ira ru sâc juju‐ jeŋicte manasuhuc ɋarac ɋarac
qanʒepieŋ.” 11 Wofuŋ Anutuzi dâŋ kecʒiŋuc mukac hâcne: “Babe
ŋicwofuŋte ʒikazi gore faio fezejec. 12 Noni mupe ŋic qac momori â repic
qapicne jaŋere ʒikazi ŋic guru sâkofâcge omaec‐jopaocmu.

“Jaŋe Aigita mâreŋte ʒâŋe biŋe bawahapie
ŋicfâc‐ticne guru sâko sipiricke‐fâreniŋmu.

13No qowifâc‐jeŋic opâ heririŋko jueŋgopieŋ
jaŋe bâsirowec‐jopa‐fârepe

ŋicmecne qowi mecne opâ âtepie
sohoŋ mocwâcmi ezejec.

14 Eme no mupe sohoŋ omaeme
opâzi ɋaɋackerâ wokemaŋ iŋucne fâre fâsâerâ rahuc foocmu.
Wofuŋ Anutu nore dâŋ iŋuc.

15No Aigita mâreŋ ima bape
niniŋ siarereŋ fua‐fâreocmu

â ŋecjucfâc‐ticne qâhâmoc‐jopa‐fârepe
no hâcneWofuŋ jukopac i mana taraniŋmu.

16Gae ʒizi makuc gae eme henʒepieŋ, ŋicne ŋicne ŋokacfâc‐jeŋic jaŋe hâcne
henʒepieŋ; jaŋe Aigita mâreŋ â ŋicfâc‐ticne guru sâko irec erâ maku ehuc
gae i henʒepieŋ. Wofuŋ Anutu nore dâŋ iŋuc.”

Faraore makuc gae moc
17 Jara namba 12 irec mosa wâŋ â irec ʒoaŋ gie bapa 15 eha Wofuŋte dâŋ

norao ʒiŋuc fuawec: 18 “Ŋicte ɋâric, go Aigita mâreŋ ŋicfâc‐ticne guru sâko
jaŋere erâ ki busâqoc ec, ehuc e jahacne mecne â ŋicne ŋicne ʒâŋe biŋe
sâkohec jaŋere ŋokacfâc mecne mâmâc tuŋjopatec ŋic nombâŋko humbiŋ
jaŋerao hunʒepieŋ wâc.
19 ‘Me ŋoŋe ŋic weni jaŋe siric‐jopahuc hawari biaŋ juŋgopieŋ?

Aricne, ŋoŋe hujâmbâŋkeniŋ, erâ sahac‐jeŋickoma mi
bakicne jaŋehec foniŋ.’

20 Ʒikazi jopa qâhâmoc ejarewec jaŋere ŋondeŋko waha jopazejec, ehame
ŋicfâc‐ticne guru sâko jaŋe mâmâc waha jopazejec. 21 Ŋic qac momori
jaŋe hâmoc haeo juhuc Aigita ŋic â babaficfâc‐jeŋic jaŋere ʒiŋucmuniŋmu:
‘Sahac‐jeŋicko ma mi bakicne â ʒikazi jopa sipiric ejarekicne jaŋe waharâ
qiriŋmâc foraŋgopieŋ.’

22 “Asiria ŋicwofuŋ â ŋicfâc‐ticne jaŋe ʒikao hâmo sipiric efârerâ ira
humbiŋ wâc, ʒâŋeruŋ‐jeŋic ira hâcne forakac. 23 Ʒâŋeruŋ‐jeŋic i nombâŋ
tuturuŋnao râe rakicnere ira foraŋgopieŋ. Ŋicfâcne jaŋere ʒâŋeruŋzi e
jahacne ʒâŋeruŋ râreckehuc forakac hâcne. Asiria ŋic jaŋe mârâc jaha
mâreŋko juhuc ʒârâ ʒâpâ bâfuambiŋ, ʒi ine ʒikazi jopa‐fâreme hâmombiŋ.

24 “Elam ŋicwofuŋ e ira fokac wâc, ehame ŋicfâc‐ticne guru sâko jaŋere
ʒâŋeruŋzi ere ʒâŋeruŋ râreckehuc forakac. Jaŋe ʒikao hâmo‐fârembiŋ,
ehuc ŋic ma tâmiric hâmoc haeo hufârembiŋ. Jaŋe mâreŋko juhuc
wiac hâhâwicne bâfuambiŋzi hâmokicne jaŋehec mimi busâqoc eŋgopieŋ.
25 Ŋicwofuŋ e ŋic gurufâc‐ticne jaŋehec ŋic qâhâmoc‐jopakicne jaŋere
ŋondeŋko râec‐jopakicne, ehame jaŋere ʒâŋeruŋzi ere ʒâŋeruŋ râreckehuc
forakac. Jaŋe ma tâmiriczi ʒikare biŋe efârembiŋ hâcne. Jaŋe mâreŋko
juhuc wiac hâhâwicne bâfuambiŋzi hâmokicne jaŋehec mimi busâqoc
eŋgopieŋ. Jaŋe qâhâmoc‐jopakicne jaŋere ŋondeŋko râec‐jopakicne hâcne.

26 “Meseke â Tubali erâ ŋicfâc‐jekic guru sâko jaŋe ira mâmâc foŋgopieŋ,
ehame ʒâŋeruŋ‐jeŋiczi jaŋere ʒâŋeruŋ râreckehuc forakac. Jaŋema tâmiriczi
mâreŋko juhuc wiac hâhâwicne bâfuambiŋte ʒikare biŋe efârembiŋ. 27 Jaŋe
ŋic qac momorihec mârâc jaha juku hâmombiŋ jaŋehec mi foŋgopieŋ. Ŋic
qac momorihec jaŋe ʒikare wiac‐jeŋichec hâmorâ hâmoc haeo hupie ʒika‐
jeŋiczi roŋgâŋ‐jeŋic eha maro‐jeŋiczi rurufa‐jeŋic ewec. Jaŋe mâreŋko qac
momorihec jumbiŋte ŋic jaŋe boc hâwic‐jopa jujec. 28Farao goki ine ŋic qac
momorihec jaŋerao mâcne, go ma tâmiric juhuc ʒikao hâmo sipiric ekicne
jaŋere ŋondeŋko hurâ fozemec.

29 “Edommâreŋte ŋicwofuŋ â fekicnefâc‐ticne jaŋe ira mâmâc foŋgopieŋ.
Jaŋe tâpirihec jumbiŋ, erâ sifu ŋic ʒikare nânâ embiŋ jaŋerao ʒuhuc‐
jopakicne. Irec ŋic ma tâmiric jumbiŋ â mârâc jaha nombâŋko humbiŋ
jaŋehec hurâ foŋgopieŋ.

30 “Faic mâreŋkonec ŋic fekicne â Sidoŋ haere ŋic jaŋe sasawa ira
foŋgopieŋ wâc. Jaŋe tâpiri sâkohec juhuc wiac hâhâwicne bâfuambiŋzi sifu
qurutuarâ ʒikare nânâ embiŋ jaŋehec sipirickembiŋ. Jaŋe ʒikao hâmombiŋ
jaŋehecma tâmiric foŋgopieŋ, erâ nombâŋkohumbiŋ jaŋehecmimi busâqoc
bâfuaŋgopieŋ.

31 “Iŋuc fua‐jare‐fâreme Faraozi honerâ maŋticne fâre wahaocmu. Farao
â ŋicfâc‐ticne jaŋe ʒikare nânâ efârembiŋ. Wofuŋ Anutu nore dâŋ iŋuc.
32 Farao e mâreŋko juhuc ʒârâ ʒâpâ bâfuawec, irec e jahacne mecne â
ŋicfâc‐ticne guru sâko jaŋemecne mâmâc ŋicma tâmiric ʒikao hâmo sipiric
ekicne jaŋere ŋondeŋko hurâ fofârenʒepieŋ. Wofuŋ Anutu nore dâŋ iŋuc.”

33
Ruc bapa ŋicte gie
(Eʒek 3:16–21)

1 Wofuŋte dâŋ norao ʒiŋuc fuawec: 2 “Ŋicte ɋâric, go ŋicfâcge jaŋe dâŋ
kecʒiŋuc muhuc jazac: No mâreŋ mocko ʒika bâfuape mâreŋ rune jaŋe

jaŋacnaonec ŋicmoc bâwosâerâ ruc bapa ŋic‐jeŋic âkendâŋneniŋmu. 3 Eme
ruc bapa ŋic e râsi jaŋe fisipie honec‐ joparâ qeŋ ficnehuc ŋic ŋokac uŋ
sawaŋ ejareocmu. 4 Iŋuc ejareme ŋic moczi qeŋfânâŋ manarâ ruc mi
bahame ʒikazi fisirâ qa imac ecneme socticnere kiŋzi e jahacne faio feocmu.
5 E qeŋfânâŋ mana‐bipiehuc ruc mi bawecte socticnere kiŋzi e jahacne
biŋe eocmu hâcne. Moc e ine qeŋfânâŋ manarâ ruc baocmuzi juju‐ticne
ŋezickeocmu. 6Me ruc bapa ŋic e râsi jaŋe fisipie honec‐joparâ qeŋ qahuc
ŋic ŋokac uŋ sawaŋ mi ejareha ʒikazi ŋic moc qa imac ecneocmuo ine ŋic
e sâqocne‐ticnere hâmoocmu, socticnere kiŋ ine ruc bapa ŋic ere faio râepe
feocmu.

7 “O ŋicte ɋâric go manac, no Israe kikefuŋ jaŋere ruc bapa ŋic
râecgukopac; irec go nore mickonec dâŋ manacmu sâc nore micte erâ
hazec qâuŋ jazahuc juzemec. 8 No ŋic hehesicne ʒiŋuc âzâcnepemu: ‘Go
hâmo‐jâmbâŋkecmu,’ dâŋ iŋuc âzâcnepe go uŋdâŋ mi âzâcnecmuo â hata‐
ticne hehesicnaonec risierâ juju‐ticne asao roocte mi esockecmuo ine ŋic e
sâqocne‐ticnehec hâmome ere kiŋzi gore faio feocmu. 9Mâc ŋic hehesicne e
uŋ sawaŋ ecne‐bipiehaŋ sifu hata‐ticne hehesicne â sindaŋ‐ticnemi beherâ
juku sâqocne‐ticnere okacne hâmoocmu, goki ine jujuge asao rokomecte
jucmu.

Anuture hata i tiŋne
(Eʒek 18:21–32)

10 “Ŋicte ɋâric, go Israe kikefuŋ ʒiŋuc jazac: Ŋoŋe ʒiŋuc hâcne
mueŋgopieŋ: ‘Qaqatara â hehesic‐nâŋeczi bâmâc‐nâpoekacte irec erâ hâmo
sipiric eeŋgopeneŋ, irec weniŋuc sâcne junaŋmu?’ 11 Irec ʒiŋuc jazac:
Wofuŋ Anutuzi ʒiŋuc mukac: No jujâmbâŋkekopacte ŋic hehesicne jaŋe
hâmopie boc mi aŋacnuekac, aricne, jaŋe hata‐jeŋic sâqocne beherâ juniŋte
enareekac. Irec Israe kikefuŋ, go hata sâqocne beherâ risiec, go wemocte
hâmozo mukomec? 12 O ŋicte ɋâric, go ŋicfâcge ʒiŋuc jazac: Ŋic tiŋnezi
hehesic bâfuame tiŋne juju‐ticnezi mi ŋezickeocmu. Ehame ŋic hehesicnezi
hehesic‐ ticne beheme hehesic juju‐ ticnezi mi bawahaocmu. Ŋic tiŋnezi
sâqocne baocmu ine juwicnao tiŋne juwec juju izi mi bafickeocmu. 13 No
ŋic tiŋne ʒiŋuc âzâcnepemu: ‘Go jujâmbâŋkezemec,’ iŋuc âzâcnepe tiŋne
juju‐ticnao roweckehuc sâqocne baocmuo ine eebapa‐ticne tiŋne i mocwâc
mi manasuzo, aricne, e sâqocne bawec irec erâ hâmozejec. 14Ŋifec ine ŋic
hehesicne ʒiŋuc âzâcnepemu: ‘Go hâmo‐jâmbâŋkezemec.’ Iŋuc âzâcnehape
sâqocne‐ticne beherâ eebapa biaŋne â tiŋne bâfuaocmu, 15 ehuc wiac kifac
râcnekicne i mecne â wiac fiuc rowec i mâmâc bârisierâ sâcmutâc dâŋte
sâcko juhuc hehesic mi bâfuaocmu e mi hâhâmo jujâmbâŋkeocmu. 16Ehame
sâqocne bawec i mocwâcmi manasuzo. E sâcmutâc dâŋte sâcko wiac‐ticne
ebac ewecte jujâmbâŋkeocmu hâcne.

17 “Ŋicfâcge jaŋe inewiac tiŋne ebacmi ehuc ʒiŋucmueŋgopieŋ: ‘Wofuŋzi
wiac tiŋne ebac mi eekac.’ 18 Ŋic tiŋnezi hata tiŋne beherâ hehesic
bâfuaocmuo irec erâ hâmoocmu. 19 Me ŋic hehesicnezi hata hehesicne
beherâ sâcmutâc dâŋte sâcko juhuc wiac tiŋne ebac eocmu e ine irec erâ
juocmu. 20 Ŋoŋe ine mueŋgopieŋ: ‘Wofuŋzi wiac tiŋne ebac mi eekac.’
O Israe kikefuŋ, no ru sâc juju bapa‐ŋeŋicte sâcko dâŋ mutara‐ŋarepemu
hâcne.”

Jerusalem hae ro rauc ekicne irec dâŋ

21 Nâŋe kâpâcwâru ficko ŋehuc juhapene jara 12 â mosa 10 erâ ʒoaŋ gie
bapa 5 ehame ŋicmoc Jerusalem haeonec wisekicnezi norao warerâ ʒiŋuc
nazawec: “Râsi jaŋe hae biac ro rauc embiŋ.” 22Ŋic e mi fisihame Wofuŋzi
ŋafeo basanaŋnuhuc micnane baafeckeme mocwâc dâŋ dâŋ epo. Izi hae
fureme ŋic e fisiha dâŋehuc nâŋguŋnemocwâcmi jupo.

23Wofuŋte dâŋ norao kecʒiŋuc fuawec: 24 “Ŋicte ɋâric, Israe mâreŋ ima
bakicne ŋecjucfâc‐ticne jaŋe ʒiŋucmueŋgopieŋ: ‘Abraham e ŋicmocjahazi
mâreŋ ro rauc efârewec, nâŋe ine ŋic bocjaha irec mâreŋ i rauckenaŋte
mana‐nârekicne.’ 25 Irec hâcne ʒiŋuc jazac: Wofuŋ Anutuzi dâŋ kecʒiŋuc
mukac: Ŋoŋe qowi socnehec nâeŋgopieŋ, ehuc ɋâŋ qâqâtâcfâc‐ŋeŋic
honec‐jopahuc araŋ bajareeŋgopieŋ, ehuc soc hoŋkeeŋgopieŋ. Ŋic iŋucnezi
mâreŋ rauckezo mupie sâckeocmu me? 26 Ŋoŋe ʒika‐ ŋeŋicte manapie
tâpiri‐ŋeŋic eha wiac mamakâcne ebac eeŋgopieŋ, ehuc ŋoŋe ru sâc
âgofâc‐ŋeŋic jaŋere ŋokac bâsâqorec‐jopaeŋgopieŋ. Ŋoŋe ŋic iŋucnezi
mâreŋ rauckezo mupie sâckeocmu me? 27 Irec ʒiŋuc jazac: Wofuŋ Anutuzi
kecʒiŋuc mukac: No jujâmbâŋkekopacte mâreŋ ima bakicnao jueŋgopieŋzi
ʒikare biŋe enʒepieŋ, ehame mâreŋ rambaŋko jueŋgopieŋ jaŋe kâte
qowi jaŋerao behec‐jopape ɋâcjopanʒepieŋ â ficsanaŋko â qânâ hawecko
jueŋgopieŋ jaŋe huc mimicne fua‐ jareme sipirickenʒepieŋ. 28 Eme no
mâreŋ ima bape niniŋ siarereŋ fuarâ fozejec. Ehame ʒai ʒonʒoŋ‐ ticne
omaezejec. Eme Israe tiki mâreŋko ima fuarâ foha ŋiczi sicne fotâcmocwâc
mi enʒepieŋ. 29 Jaŋe wiac mamakâcne ebac embiŋte mâreŋ‐ jeŋic ima
samaki bape, no hâcneWofuŋ jukopac i mana taraniŋmu.

30 “Ŋicte ɋâric, manakic, ŋicfâcge jaŋe qânâsac heririŋ me ficmotâc sâc
doma rahuc jaŋe jaŋackoaŋ gore dâŋ ʒiŋuc muc manac eeŋgopieŋ: ‘Ajoc,
warepie Wofuŋtaonec dâŋ ware fisikac irec fuŋne mananaŋ!’ 31 Eme
jaŋe ŋicmanac hawari fisirâ gore maŋfuŋko nore ŋicfâc jaŋere hawari erâ
ŋeeŋgopieŋ, ehuc dâŋ muekic sâc mamana i manaeŋgopieŋ, mâc rereŋke
ine mi eeŋgopieŋ. Jaŋe micjeŋiczi ‘Dâŋ biaŋne mukomec,’ iŋuc muhuc
maŋjeŋic moneŋ mafa wiac ira râepie foekac. 32 Jaŋe gore manapie
gae mânec biaŋne woŋgâŋge qasarickehuc marac furuo hefuakic eekac.
Jaŋe dâŋ muekic sâc mamana i manaeŋgopieŋ, rereŋke ine mi eeŋgopieŋ.
33Mâcwiac fuaoctemukicne i juku fua‐jâmbâŋkeme ʒiŋucmana taraniŋmu:
Jâmbomac, ŋondeŋ‐nâŋecko porofete moc juwec.”

34
Israe soŋaŋ micne sâqocne jaŋere dâŋ

1 Wofuŋte dâŋ norao ʒiŋuc fuawec: 2 “Ŋicte ɋâric, go Israe lama
soŋaŋ jaŋere okacdâŋ muzemec. Ehuc ʒiŋuc muzemec: Wofuŋ Anutuzi
kecʒiŋuc mukac: Jei, Israe lama soŋaŋ ŋoŋe lama nânâ gumec‐jopaniŋte
muŋarekicnezi mi ŋaŋac gugumec enʒepieŋ i! 3 Ŋoŋe hâcne susure
wokemaŋ nâhuc ŋaqi lama kanʒaŋzi bakicne i rojueŋgopieŋ, erâ qowi
wokemaŋ sâkohec hezu nâc eeŋgopieŋ, ehuc lamafâc‐ŋeŋic ine nânâ mi
gumec‐ jopaeŋgopieŋ. 4 Lama betaŋkekicne jaŋe mi bafic‐ jopaeŋgopieŋ,
huchec jaŋemibâpiaŋ‐jopaeŋgopieŋ, puriŋne jaŋehe foŋmi ejareeŋgopieŋ,
qâsoriekicne jaŋe mi bârisiec‐jopaeŋgopieŋ â sifuckekicne jaŋe mi basac‐
jopaeŋgopieŋ, aricne, ŋoŋe ʒocne mâsâcne ejarehuc fejarembiŋ. 5 Lama
soŋaŋ arictacte lama jaŋe siŋsaŋ qafârembiŋ, ehuc kâte qowi jaŋere nânâ

embiŋ. 6Lamafâc‐nane jaŋe siŋsaŋ qahuc tikimâreŋko tikine tikine fotâcne
qâqâwiric rambiŋ; jaŋe mâreŋ sâc siŋsaŋ sirec perec qahuc juhapie ŋic
moczi wira basac moc mi ejarewec.

7 “Irec lama soŋaŋ ŋoŋe Wofuŋ no dâŋ ʒiŋuc mukopac i mananiŋ:
8 Wofuŋ Anutu no jujâmbâŋkehuc ʒiŋuc mukopac: Lama soŋaŋ aric-
tacte lamafâc‐nane sisipiricte biŋe ehuc kâte qowi jaŋere nânâ embiŋ;
ehame lama soŋaŋfâc‐nane jaŋe lamafâc‐nane wira basac ejarerâ nânâ mi
gugumec‐ jopa jaŋaczia gugumec embiŋ. 9 Irec lama soŋaŋ ŋoŋe Wofuŋ
nore dâŋmananʒepieŋ. 10Wofuŋ Anutu no ʒiŋucmukopac: Manaŋgopieŋ,
no lama soŋaŋ râsi eŋarehuc lamafâc‐nane meŋeŋickonec rocjopapemu,
ehuc aka râe‐ŋarepe lama nânâ mocwâc mi gumec‐ jopanʒepieŋ, me
ŋoŋe ŋaŋac wâc iŋuc jaha gugumec mocwâc mi enʒepieŋ. Ehame
no lamafâc‐nane soŋaŋ ŋoŋere mickonec batarac‐ jopape mocwâc mi
nâcjopanʒepieŋ.”

Wofuŋ Anutu e lama soŋaŋ biaŋne
11 Wofuŋ Anutuzi dâŋ kecʒiŋuc mukac: “Manaŋgopieŋ, ʒi no nahac

lamafâc‐nane wira basac ejarehuc hone manac ejarepemu. 12 Soŋaŋ
biaŋne moczi lamafâc‐ticne siŋsaŋ qapie wira basac ejareekac irec sâc no
lamafâc‐nane sisipiric me ʒika dameŋkomâreŋ sâc bâtâtiec‐jopapie siŋsaŋ
qambiŋ irecnec wira hefârec ejarehuc bârisiec‐jopapemu. 13 Ehuc ŋicne
ŋicne jaŋeraonec â mâreŋne mâreŋne irecnec jowac‐jopa warerâ jaŋacne
mâreŋko râec‐jopapemu. Erâ Israe tiki mâreŋkome opâ heririŋkome ŋiczi
ŋec juc eeŋgopieŋko ira gume jowac ejarepemu. 14 No kecɋaŋ geunao
râec‐jopape Israe tiki mâreŋko nânâ‐jeŋic bâfuanʒepieŋ, erâ ira fomanahuc
nânâ opâ biaŋne nâ gapec enʒepieŋ. 15 No nahac lamafâc‐nane jaŋere
soŋaŋ erâ jupemu, ehuc ejarepe fomananiŋmu, Wofuŋ Anutu no iŋuc
mukopac. 16 No lama sifuckekicne jaŋe wira basac ejarepemu, erâ siŋsaŋ
qambiŋ jaŋe bârisiec‐jopapemu, puriŋne ekicne jaŋe he foŋ ejarepemu,
betaŋkekicne jaŋe bafic‐ jopapemu, â soka sanaŋ ekicne jaŋe hone maiŋ
ejarepemu. No soŋaŋ gie fâretiŋ jaha bahuc lama soŋaŋ‐jopapemu hâcne.

17 “O lama gurufâc‐nane, Wofuŋ Anutu no ŋoŋere manasuhuc ʒiŋuc
mukopac: Manaŋgopieŋ, no lama ŋicne â ŋokacne erâ noniŋ ŋicne hone
qârâwiŋ eŋarehuc dâŋŋeŋic mutarapemu. 18 Ŋoŋe kecɋaŋ biaŋne nâhuc
mi sâcŋopame kecɋaŋ tiwâne kikezi hofackeeŋgopieŋ me? Â opâ ɋaɋacne
nâhuc iŋuc jaha manapie mi sâckeha opâ gâcne kikezi âtepie sohoŋnehec
eekac me? 19 Ehame lamafâc‐nane jaŋe kecɋaŋ hofackekicne â opâ kikezi
âtekicne i nâniŋtemueŋgopieŋ me?

20 “Irec Wofuŋ Anutu no ʒiŋuc mukopac: Manaŋgopieŋ, no na-
hac lama wokemaŋ sâkohec â siec sawa ŋoŋe hone qârâwiŋ eŋarehuc
dâŋŋeŋic mutarapemu. 21 Ŋoŋe gâcne hetuŋ‐ jopahuc betaŋkekicne jaŋe
ʒuŋe‐ŋeŋiczi hecjopakupie siŋsaŋ qaeŋgopieŋte iŋuc eŋarepemu hâcne.
22 No lamafâc‐nane ŋezic‐jopape sisipiricte biŋe mocwâc mi enʒepieŋ,
no lama ŋoŋe hone qârâwiŋ eŋarehuc dâŋŋeŋic mutarapemu. 23 Ehuc
lamafâc‐nane jaŋere soŋaŋ mocjaha, kiŋaŋŋic‐nane Dawidi hâcne, e
âkendâŋnepe gume jowac ejarezejec. 24EmeWofuŋ noni hâcne Anutu‐jeŋic
juhape kiŋaŋŋic‐nane Dawidi e ŋondeŋ‐ jeŋicko micne‐ jeŋic erâ juzejec.
Wofuŋ no hâcne iŋucmukopac.

25 “No jaŋehecwamare ʒâʒâficmoc bâfuahape qowi mimicne jaŋemâreŋ
irecnec râriepie lamafâc‐nane mâreŋ burocnao juhâc qâhâmohuc kâteo
ŋec foc enʒepieŋ. 26 Erâ no jaŋe mecne â tiki‐ nane râreckehuc mâreŋ
forakac imâmâc jambuŋkepemu, ehuc hoe sisic i dameŋ‐ticnaomupe hehuc
mâreŋ bâgunuckeocmu. 27 Ehame jâc wiac doma rakac i fâri rarauhec
efâreocmu â giegaŋko wiac forakac i qaqa qeqeuhec eocmu; iŋuc fuame
jaŋe mâreŋ ira juhâc qâhâmoniŋmu. Eme no kioŋ‐jeŋic hezurâ kiŋaŋ qaqa
bacjopambiŋ ŋic i jaŋere meonec batarac‐jopape no hâcne Wofuŋ jukopac
i mana taranʒepieŋ. 28 Jaŋe ŋicne ŋicne jaŋere meo mocwâc mi fenʒepieŋ
â qowi mimicnezi wâc mi nâcjopanʒepieŋ, jaŋe juhâc qâhâmohapie moczi
moc hâhâwic mi hejarezejec. 29 Eme no giegaŋ‐jeŋic jambuŋkepe mazuc
mâriri fuame nânâre hâmo sipiric mocwâc mi enʒepieŋ, â ŋicne ŋicne jaŋe
mu âke sisic ejarehuc mocwâc mi bâʒâic‐jopanʒepieŋ. 30 Eme no Wofuŋ
Anutu‐jeŋiczi jaŋehec juhape jaŋe Israe kikefuŋzi nore ŋicfâc erâ juŋgopieŋ
i mana taranʒepieŋ. Wofuŋ Anutu nore dâŋ iŋuc. 31Ŋoŋe hâcne sacnanere
lamafâc erâ juhapie no Anutu‐ŋeŋic jukopac. Wofuŋ Anutu nore dâŋ iŋuc.”

35
Seiri tiki mâreŋte okacdâŋ

1Wofuŋte dâŋ norao ʒiŋuc fuawec: 2 “Ŋicte ɋâric, go Seiri tiki maickehuc
okacdâŋ‐ticne muzemec. 3 Ehuc ʒiŋuc âzâcnezemec: Wofuŋ Anutuzi ʒiŋuc
mukac: O Seiri tiki mâreŋ, manakic, no râsi egarehuc ima bacgupe
niniŋ siarereŋ fuarâ fozemec. 4 No haefâcge ŋeraŋgopieŋ jaŋe sipiric‐
jopape sesuctac fuarâ fohapie, no hâcne Wofuŋ jukopac i mana taraze-
mec. 5 Go rârâsi sanaŋ erâ juhuc Israe ŋic jaŋe ʒârâ hâriŋ â bâbâtiŋ
dameŋ sâko‐jeŋicko ʒikare meo râec‐jopameŋ. 6 Irec Wofuŋ Anutu no
jujâmbâŋkekopacte ʒiŋuc mukopac: Go soc hoŋkehuc kiŋ bâfuameŋte gore
soc iŋuc jaha hoŋkeniŋte mukopac. Go ira me ira jucmu sâc socge
hoŋkeniŋmu hâcne. 7 No Seiri tiki mâreŋ imackepe niniŋ siarereŋ fuarâ
foha ira sicne fotâc eeŋgopieŋ jaŋe bâsirowec‐jopapemu. 8 Ehuc tiki
mâreŋge i ʒikao hâmombiŋ jaŋere qâŋɋâŋzi hefusepe tikine tikine â wâcne
wâcne erâ opâne opâne sâcke‐fârerâ foraniŋmu. 9 No imacgupe tuhutac
sanaŋ fuarâ fohaŋ hae sasawage ira ŋicziŋec jucmocwâcmi enʒepieŋ. Iŋuc
fua‐gareme, no hâcneWofuŋ jukopac i mana tarazemec.

10 “Wofuŋ no Juda â Israe mâreŋko juhape jaha go sifu pepecne ehuc
dâŋ ʒiŋuc mumeŋ: ‘No ŋicguru i jahe â mâreŋ‐ jekic ro rauc ejarepe
nore biŋe enʒepieŋ.’ 11 Irec hâcne no Wofuŋ Anutu jujâmbâŋkekopacte
ʒiŋuc mukopac: Go kimbeŋ aaricko qaisoc‐ jopahuc jumeŋ irec sâc jaha
go egarepemu, ehuc dâŋge mutarape fuŋne‐nane mana tarazemec. 12 Erâ
ʒiŋuc mananʒepieŋ wâc: Israe tiki mâreŋte dâŋ ʒiŋuc musâqorembiŋ i
Wofuŋ no mana‐ fârepo: ‘Tiki mâreŋ i ima bakicnere nâŋere biŋe eocte
mana‐ nârekicne.’ 13 Ŋoŋe iŋuc muhuc pepecne enarerâ râsi enarehuc
fenarepie manapo. 14 Irec Wofuŋ Anutu no ʒiŋuc mukopac: No ima
bacgupe niniŋ siarereŋ fuarâ fohaŋ mâreŋ sâc ŋic jaŋe hone gâgâwi
egarenʒepieŋ. 15 Israe kikefuŋ jaŋere mâreŋ tuhutac fuarâ foha honerâ
bubiaŋ manameŋte no Seiri tiki â Edom mâreŋ sasawa ŋoŋe iŋuc jaha
eŋarepe tuhutac fuarâ fonʒepieŋ. Ehuc no hâcne Wofuŋ jukopac i mana
taranʒepieŋ.”

36
Israe tiki mâreŋte findaŋdâŋ

1 Wofuŋzi ʒiŋuc nazawec: “Ŋicte ɋâric, go Israe tiki mâreŋte findaŋdâŋ
muhuc ʒiŋuc âzâcnezemec: O Israe tikimâreŋ, goWofuŋtedâŋmanazemec.
2 Wofuŋ Anutuzi kecʒiŋuc mukac: Râsi jaŋe gore ʒiŋuc mumbiŋ: ‘Ia, tiki
mâreŋ fofo sanaŋ i nâŋere biŋe ekac.’ 3 Irec hâcne findaŋdâŋ kecʒiŋuc
muzemec: Wofuŋ Anutuzi ʒiŋuc mukac: Râsi jaŋe ima bacguhuc sipir-
icgupie ŋic gâcne jaŋe raucguhuc mu âke sisic egarembiŋ. 4 Irec Israe
tiki mâreŋ go Wofuŋ Anutu nore dâŋ manazemec. No tiki â mâreŋ facne,
opâ sâko â wâneŋ erâ fic hae ima bakicne forakac jaŋe dâŋ jazakopac.
Jaŋe hâcne qâpuc guru rârec rârec juraŋgopieŋ jaŋere biŋe ehapie mu
ruruc ejareŋgopieŋ. 5 Irec Wofuŋ Anutu no kecʒiŋuc mukopac: No
aaric sâko manahuc ŋicne ŋicne jaŋeraonec ʒanʒaŋne â Edomŋic jaŋe
dâŋ mujarekopac. Jaŋe hâcne mâreŋ‐ nane ima bahuc sipirickeniŋte
bubiaŋ sâko manahuc mu âke sisic faio ro rauc embiŋ. 6 Go irec hâcne
Israe mâreŋte findaŋdâŋ muzemec, ehuc tikine facne â opâne opâne erâ
wâneŋne wâneŋne dâŋ ʒiŋuc jazazemec: Wofuŋ Anutuzi kecʒiŋuc mukac:
Manaŋgopieŋ, qâpuc jaŋemu âke sisic eŋarembiŋte no kimbeŋ sâko qahuc
dâŋ mujarekopac. 7 Irec Wofuŋ Anutu no ʒiŋuc mukopac: Ŋic gurune
gurune rârec‐ŋopahuc juŋgopieŋ jaŋe mu âke sisic‐jeŋicte okacne ʒâic fâro
faio feniŋtemupaŋkekopac.

8 “O Israe tiki mâreŋ, go ine fie ruruckerâ Israe ŋicfâc‐nane jaŋerao fâri
rarauhec ezemec, jaŋe dameŋ bembeŋne sawa taramemocwâc risieniŋmu.
9 Manakic, no âgo egarehuc mocwâc maicgupemu, ehame go he sarac
mocwâc egarezo. 10 Eme mupe Israe ŋic sasawa jaŋe fua sawec ehuc fic
hae sesuctac‐jeŋic bâpiaŋke‐fârerâ ira ŋec juc enʒepieŋ. 11No mupe gorao
ŋic â qowi fuarâ sawe mâririackeniŋmu, ehuc mârâc jaha gorao fusucmarâ
fojumbieŋ irec sâc mocwâc fusucmarâ fonʒepieŋ. Ehame mârâc jaha
ehâmo‐garepo irec sâc bafehuc ehâmo‐garepemu. Iŋuc fuame, no hâcne
Wofuŋ jukopac i mana taraniŋmu. 12 No Israe ŋicfâc‐nane jaŋe hâcne
ro rauc egarerâ gorao mocwâc ŋec juc eniŋte mana‐ jarepemu, ehame
goki jaŋere biŋe ehaŋ naru motecfâc‐jeŋic jaŋe gorao juhuc hâmo sipiric
mocwâc mi enʒepieŋ. 13 ‘Go ŋic ki sipiric ejarehuc ŋicfâcge jaŋere naru
motec omaec‐jopaekic,’ ŋic jaŋe gore iŋuc mueŋgopieŋte Wofuŋ Anutu no
kecʒiŋuc mukopac: 14 Go ŋic ki sipiric mocwâc mi ejarezemec â ŋicfâcge
jaŋere naru motecfâc mocwâc mi omaec‐ jopazemec, Wofuŋ Anutu nore
dâŋ iŋuc. 15 Eme no ŋicne ŋicne aka hejarepe mu âke sisic mocwâc mi
egarenʒepieŋ â ŋic jaŋere mimi busâqoczi gore faio feme mocwâc mi
qurutuazemec, Wofuŋ Anutu nore dâŋ iŋuc.”

16 Wofuŋte dâŋ norao ʒuhuckerâ ʒiŋuc fuawec: 17 “Ŋicte ɋâric, Israe
kikefuŋ jaŋe mâreŋ‐ jeŋicko juhuc juju â eebapa‐ jeŋiczi mâreŋ‐ jeŋic
bâsâqorembiŋ; eme no juju bapa‐ jeŋic honepe ŋokac moc mosa dameŋ‐
ticnemaickemewâwânâŋhec eekac irec sâc ewec. 18 Jaŋemâreŋ‐jeŋicko soc
hoŋkembiŋte â ɋâŋ qâqâtâc kiŋaŋ qajarehuc mâreŋ‐jeŋic bâsâqorembiŋte
no kimbeŋ qajarehuc okacne bazu‐ jarepo. 19 No ŋicne ŋicne jaŋere
ŋondeŋko bâtâtiec‐jopape mâreŋ sâc siŋsaŋ qarâ rambiŋ, no juju â eebapa‐
jeŋicte sâcko dâŋmutara‐jarepo hâcne. 20 Jaŋe ŋicguru i me i jaŋerao fisipie
ʒiŋucmujarehuc tiri ʒâŋe‐nanewâwânâŋ ecnembiŋ: ‘JaŋeWofuŋte kikefuŋ

juipiehapie sifu mâreŋ‐ticnaonec jâpec bâsuec ejarekicne.’ 21 Eme no Israe
kikefuŋ jaŋe ŋicne ŋicne jaŋere ŋondeŋko juhuc tiri ʒâŋe‐nane wâwânâŋ
ecnembiŋ irec busâqocmanapo.

MaŋŋeŋickoMâro‐nane râepemu
22 “Irec go Israe kikefuŋ ʒiŋuc jazac: Wofuŋ Anutu e kecʒiŋuc mukac:

No wiac ezo ekopac i Israe kikefuŋ ŋoŋere erâ mâcne, i tiri ʒâŋe‐nanere
erâ ezo ekopac, ŋoŋe tiri ʒâŋe‐nane qâpuc jaŋere ŋondeŋko juhuc wâwânâŋ
ecnembiŋ i hâcne. 23 Ŋoŋe qâpuc jaŋerao ʒâŋe‐nane wâwânâŋ ec-
nekupie wawahane ewec, tiri ʒâŋe‐nane i hâcne mocwâc bafaharepe
qâpuc guru jaŋe, no Wofuŋ jukopac i mana taracnuniŋmu, i Wofuŋ noni
mukopac. No tiri jukopac irec fuŋne i ŋoŋerao gie bahuc ʒâŋe fai‐
jeŋicko bataniŋkepemu. 24 Ine ʒiŋuc epemu: Qâpuc jaŋere ŋondeŋkonec
rocŋopahuc mâreŋne mâreŋne irec henusuc‐ ŋoparâ ŋaŋacne mâreŋko
bacŋopa fisipemu. 25 Opâ ɋaɋacne tiepe hecŋopahuc wâwânâŋ‐ŋeŋic
ʒure‐ fâreocmu, ehuc nemuɋâŋte mamakâc i wâc ʒure‐ŋareocmu. 26 No
buhândâŋ ɋâricne ŋarepemu â Mâro ɋâricne maŋŋeŋicko râepe huocmu.
Maŋŋeŋicko busezi buhândâŋ fokac i ro bârâriec ehuc biuczi buhândâŋmoc
râe‐ŋarepemu. 27Maŋŋeŋicko Mâro‐nane râehuc eŋarepe dâŋsanaŋ‐naneo
ninipenʒepieŋ â mumutâc‐nane reŋkenʒepieŋ. 28 Erâ mimiŋnefâc‐ŋeŋic
mâreŋ jarepo mâreŋ ira ŋec juc enʒepieŋ, ehuc nore ŋicfâc erâ juhapie
noni Anutu‐ŋeŋic jupemu. 29 No juju‐ŋeŋic wâwânâŋheckonec batarac‐
ŋopapemu, ehuc mupe padi jacgoŋ mâriri sâko fuame ŋoŋerao roroc
mocwâc mi fuazejec. 30 No mupe gieo jâc fâri rarau sâkohec â giegaŋzi
mazuc mâririhec eocmu. Eme ŋoŋe ŋicne ŋicne jaŋere ŋondeŋko juhapie
roroc fuame mu âke sisic mocwâc mi eŋarenʒepieŋ. 31 Iŋuc fua‐ŋareme
ŋoŋe juju â eebapa‐ŋeŋic sâqocne irec manasuhuc ŋaŋacnere â eebapa‐
ŋeŋic hehesicne, erâ nemu araŋ bapa‐jare‐ŋeŋicte manapie mamakâcne
eocmu. 32 Wofuŋ Anutu noni ʒiŋuc mukopac: No ŋoŋere erâ wiac i me
i epemu, ŋoŋe iŋuc mana taraniŋ. O Israe kikefuŋ, ŋoŋe eebapa‐ŋeŋicte
mimierâ qurutuanʒepieŋ.”

33 Wofuŋ Anutuzi kecʒiŋuc mukac: “No hehesic‐ŋeŋic bârâriehuc ʒure
ɋaɋac‐ŋopapemu dameŋ ira eŋarepe fic hae‐ŋeŋic ima bakicne i mocwâc
bâpiaŋkerâ maŋnao ŋec juc eniŋmu. 34Âmâreŋ niniŋ siarereŋ fuarâ fowec
iramocwâc he sarac enʒepieŋ, ehame ira sicne fotâc eeŋgopieŋ jaŋeremaio
niniŋ siarereŋ mocwâc mi fozejec. 35 Eme jaŋe ʒiŋuc muniŋmu: ‘Mâreŋ ʒi
niniŋ siarereŋ fuarâ fowec i Edeŋ jufu gie iŋucne ewec; ehame hae ima
bacjopakicne â hetâc qâtâtiec‐jopakicne jaŋe ŋiczimocwâc basanaŋ‐joparâ
ira ŋec juc eeŋgopieŋ.’ 36 Iŋuc fuame ŋicne ŋicne jaŋeraonec ʒanʒaŋne
rârecgurâ jueŋgopieŋ jaŋe ʒiŋuc mana taracnuniŋmu: Wofuŋ eki hâcne
hae ima bacjopakicne i bâpiaŋ‐jopawec, erâ mâreŋ niniŋ siarereŋ fowec
ira mocwâc hesarac gie bawec. Wofuŋ no hâcne irec findaŋdâŋ mupozi
bâfuapemu wâc.”

37 Wofuŋ Anutuzi ʒiŋuc mukac: “No Israe kikefuŋ jaŋe sawe
mâririackeniŋte numu‐narepie mana‐jarepe lama bulimakao jaŋe iŋucne
fua sawec enʒepieŋ. 38 Taha bâzire biŋe lama bâwosâec‐jopakicne jaŋe
hombaŋ sâkoo Jerusalem hae fusucmaeŋgopieŋ irec sâc jaha ŋic jaŋe hae
sesuctac fuarâ ŋerakac i fusucmanʒepieŋ. Iŋuc fuame, no hâcne Wofuŋ
jukopac i mana taraniŋmu.”

37
Porofetezi wâneŋko ŋicsiec forame honewec

1 Wofuŋ e nohec juwecte Mâro‐ticnezi jowacnurâ wâneŋ ʒâʒâŋiŋko
ŋicsiec fusucmarâ fowecko ira râecnuwec. 2 Ehuc enareme ŋondeŋ‐jeŋicko
rac warec ehuc ʒiŋuc hone‐ fârepo: Jaŋe siec kereŋ seŋseŋnezi wâneŋ i
sâcke‐fârerâ forambiŋ. 3 Eme Wofuŋzi ʒiŋuc nazawec: “Ŋicte ɋâric, siec
keci jaŋe jujuhec sâcne eniŋmu me?” Mume mupo: “O Wofuŋ Anutu, i
goki mana‐ fârekic.” 4 Eme harierâ ʒiŋuc nazawec: “Go siec wiac keci
jaŋe findaŋdâŋ jazahuc ʒiŋuc muzemec: O siec kereŋ seŋseŋne, ŋoŋe
Wofuŋte dâŋmananiŋ. 5WofuŋAnutu e siec ŋoŋe dâŋ ʒiŋucŋazakachâcne:
Manaŋgopieŋ, no Mâro ficne‐ŋarepe maŋŋeŋicko hume ɋârerâ juniŋmu.
6 Eme no mupe rua â sahac biuchec ehapie Mâro ficne‐ ŋarepe ɋârerâ
junʒepieŋ, ehuc no hâcneWofuŋ jukopac i mana taranʒepieŋ.”

7 Eme mutâcne‐narekicne irec sâcko findaŋdâŋ mupo. Muhape izia mi
siec jaŋe qiriŋ qarâ fânâŋkehuc iitic enʒepieŋ i! 8 Eme no honec‐jopahape
jaha rua â sahac biuchec efârembiŋ, mâc nokafe ine mi hembiŋ. 9 Iŋuc
fuame Wofuŋzi ʒiŋuc nazawec: “O ŋicte ɋâric, go nokafe e findaŋdâŋ
âzâcnehuc ʒiŋuc muzemec: Wofuŋ Anutuzi kecʒiŋuc mukac: O nokafe, go
mâreŋ faic â juwic erâ ŋifec â ŋifec irecnec fisirâ ŋic qâhâmoc‐jopakicne
jaŋere maŋko hutec juju fua‐jarezejec.” 10 Eme no mutâcne‐narewec irec
sâc findaŋdâŋ mupe nokafe fisi raʒime juju fua‐jareme fahare domambiŋ.
I ŋic guru sâkozi iŋuc embiŋ.

11 Eme Wofuŋzi dâŋ kecʒiŋuc nazawec: “Ŋicte ɋâric, siec wiac ʒi i
Israe kikefuŋte sâc ekac. Manakic, jaŋe ʒiŋuc mueŋgopieŋ: ‘Siec wiac‐
nâŋec i kereŋ seŋseŋke‐fârewec â woworic‐ nâŋec i fârimâc efârewec,
nâŋe ʒeŋgoma omae‐ fârembeŋ.’ 12 Go irec hâcne findaŋdâŋ muhuc
kecʒiŋuc jazazemec: Wofuŋ Anutuzi kecʒiŋuc mukac: O ŋicfâc‐nane,
manaŋgopieŋ, no bâɋârec‐ŋopape ʒâŋeruŋkonec wefupie Israe mâreŋ‐
ŋeŋicko râec‐ŋopapemu. 13O ŋicfâc‐nane, no bâɋârec‐ŋopape ʒâŋeruŋkonec
wefurâ no hâcne Wofuŋ jukopac i mana taraniŋmu. 14 Eme no
Mâro‐nane maŋŋeŋicko râepe hume juju fua‐ŋareme ŋaŋacne hae mâreŋko
râec‐ŋopapemu. Iŋuc fuame, Wofuŋ no hâcne irec findaŋdâŋmupozi fârine
bâfuakopac i mana taraniŋmu. Wofuŋ nore dâŋ iŋuc.”

Juda â Israe ŋic jaŋe qâfâsâerâ juniŋmu
15 Wofuŋte dâŋ ʒuhuckerâ norao ʒiŋuc fuawec: 16 “Ŋicte ɋâric, go huti

moc rorâ fainao ʒiŋuc qâreŋkec: Juda â Israe ŋicmamaŋ eeŋgopieŋ jaŋere
biŋe. Iŋuc erâ huti moc rorâ fainao ʒiŋuc qâreŋkec: Josefe (Eferaim ŋic
jaŋere huti hâcne) â Israe ŋic mamaŋ eeŋgopieŋ jaŋere biŋe. 17 Erâ go
ʒuhucke itic etecne huti jajaheczi mocjaha erâ megao fozejec. 18 Ehame
ŋicfâcge jaŋe ʒiŋuc wio‐ gareniŋmu: ‘Go wiac keci irec fuŋne sâcne mi
nâzâcmu me?’ 19 Iŋuc wio‐ garepie ʒiŋuc jazazemec: Wofuŋ Anutuzi
kecʒiŋuc mukac: Manaŋgopieŋ, no Josefe â Israe ŋic mamaŋ eeŋgopieŋ
jaŋere huti (Eferaim ŋic jaŋere meo fokac i) â Judare huti jahe ʒuhuc‐
jofape jajaheczi menaneo huti mocjaha ezepirec. 20 Eme huti qâreŋkecmu
i hâcne ʒâŋe fai‐ jeŋicko megao fozejec. 21 Ehame ŋic ʒiŋuc jazazemec:
WofuŋAnutuzi kecʒiŋucmukac: Manaŋgopieŋ, no Israe ŋicguruŋicneŋicne
jaŋere ŋondeŋko jueŋgopieŋ irecnec qânusuc‐joparâ jaŋe jaŋacne mâreŋko

bârisiec‐jopapemu. 22 No Israe tiki mâreŋko qânusuc‐jopape ŋicguru moc-
jaha erâ junʒepieŋ; ehame ŋicwofuŋ mocjahazi soŋaŋ‐ jopazejec. Jaŋe
guru jajahec erâ mocwâcmi junʒepieŋ, erâ ŋicwofuŋ jajaheczi mocwâcmi
jujarezepirec. 23 Jaŋe ɋâŋ qâqâtâc bajuhucmewiacmamakâcne â qaqatara
i ebac ehuc maŋ sahac‐jeŋic mocwâc mi hegâpârenʒepieŋ; ehame no hata
qâsoriembiŋkonec rocjoparâ ʒure ɋaɋac‐jopapemu. Eme jaŋe ŋicfâc‐nane
erâ juhapie no Anutu‐jeŋic jupemu.

24 “Kiŋaŋŋic‐nane Dawidi eki ŋicwofuŋ jujarehuc soŋaŋ‐jeŋic mocsâkoa
erâ juzejec, ehame jaŋe dâŋsanaŋ‐ nane bâjâpehuc mumutâc dâŋnane
mana rereŋ enʒepieŋ. 25 No kiŋaŋŋic‐nane Jakobo mâreŋ râcnepe ma-
macfâc‐ŋeŋic ŋec juc embiŋ mâreŋ ira hâcne junʒepieŋ. Jaŋe jaŋacne â
ɋâricfâc‐jeŋic jaŋe mâreŋ ira mimiŋzi ɋâric juraʒihuc junʒepieŋ, ehame
kiŋaŋŋic‐nane Dawidi eki fekicne‐ jeŋic erâ juhuc juzejec. 26 Eme no
jaŋehec wamao jujure ʒâʒâfic fofo sanaŋ moc epemu, ehuc jambuŋ‐jopape
sawe mâririackehapie ŋondeŋ‐jeŋicko tiri ufuŋ‐nane râepe ŋesanaŋkezejec.
27 Ehame no ŋondeŋ‐ jeŋicko ŋeŋe juju epemu, ehuc Anutu‐ jeŋic juhape
jaŋe ŋicfâc‐nane erâ junʒepieŋ. 28 Eme tiri ufuŋ‐ nane ŋondeŋ‐ jeŋicko
ŋesanaŋkeha ŋicne ŋicne jaŋe, Wofuŋ noni hâcne Israe ŋic jaŋe nore biŋe
erâ juniŋte bâtiric‐jopakopac i mana taranʒepieŋ.”

38
Ŋic fekicne Gogo ere findaŋdâŋ

1 Wofuŋte dâŋ ʒuhuckerâ norao kecʒiŋuc fuawec: 2 “Ŋicte ɋâric, go
Magogo mâreŋkonec ŋic moc ʒâŋene Gogo, Meseke â Tubali hae mâreŋ
jahere micne sâko, e hâcne maickehuc findaŋdâŋ‐ticne muzemec. 3 Ehuc
ʒiŋucmuzemec: Wofuŋ Anutuzi kecʒiŋucmukac: O Gogo, Meseke â Tubali
jahere micne sâko,manakic, no râsi egarekopac. 4No bârisiecgurâ hawiczi
mecqaŋeŋgaohehawicguhuc go âmomorifâcge erâ becâsic â becâsicko rara
ŋicfâcge ŋoŋe eŋarepe ʒikao raniŋmu. Ŋicfâcge jaŋe ʒikare wiac‐jeŋichec
erâ ŋic guru sâko jaŋe maro‐ jeŋic kâcɋene â piticne erâ ʒika‐ jeŋichec
sasawa. 5 Ehame jaŋere ŋondeŋko Perisia, Etiopia â Libia mâreŋkonec ŋic
jaŋemaro â aeŋdu‐jeŋichec juŋgopieŋwâc. 6ErâGomera âmomorifâc‐ticne
erâ faic mâreŋkonec Bete‐ Togarama â momorifâc‐ticne jaŋe bocjahazi
gohec jufâreŋgopieŋ hâcne.

7 “Go â momorifâcge gohec juŋgopieŋ ŋoŋe ʒaʒawie gie bahuc woŋec
junʒepieŋ, ehuc goki micne bajarezemec. 8 Ehame ʒoaŋ gie bapa bocjaha
tarame giedâŋ mugarezo. Eme juku dameŋ moc maickeme wama fokac
mâreŋ i râsi ecnehuc racmu. Mâreŋ irec ŋic jaŋe hâcne ŋicne ŋicne jaŋere
meonec batarac‐ joparâ Israe tiki mâreŋ mârâc ima bakicne fowec ira
qâzuc‐jopakicne. Ŋicfâc‐ticne sasawa ŋicne ŋicne jaŋeraonec amec‐ jopa
fisikicne jaŋe wamao juhâc qâhâmoŋgopieŋ. 9 Ehame go fahare mâŋâŋ
ɋicwânʒâŋnehecfisikac iŋucne fisirâ hâweŋzi haemâreŋ sâockeekac irec sâc
mâreŋ i sâockecmu. Go â momorifâcge erâ ŋic guru sâko gohec juŋgopieŋ
ŋoŋe iŋuc hâcne eniŋmu.”

10Wofuŋ Anutuzi Gogo dâŋ ʒiŋucmuhuc âzâcnekac: “Go dameŋ ira wiac
hehesicne ecmurâ mamanasu gie bahuc dâŋ ʒiŋuc mucmu: 11 ‘No hae
mâreŋ sac tâmiric rambaŋ forakac i râsi ecnezo rapemu, ehuc ŋic hae sac
â motâc tâmiric wama faio juhâc qâhâmoŋgopieŋ jaŋe qâtâtiec‐jopapemu.’

12Go iŋuc ehuc mafa wiac‐jeŋic ro serereŋ erâ bawisecmu, go fic hae‐jeŋic
mecne â ŋic ŋokac ŋicne ŋicne jaŋere ŋondeŋkonec qâzuc‐jopakicnezi lama
bulimakaofâc‐jeŋic jaŋehec mâreŋ ʒâʒâŋiŋnao jueŋgopieŋ jaŋe mâmâc
sipiric‐jopacmurâ iŋuc ecmu. 13 Ehame Seba â Dedaŋ erâ Tarasisi haeonec
âbârâ gie bapa ŋic â haefâc‐ticne sasawa jaŋe ʒiŋuc mu wioc egareniŋmu:
‘Go mafa wiac‐nâŋec nâwoc rozo murâ waremeŋ me? Go wiac fiuckerâ
bawisecmurâ momorifâcge hetumaŋ‐ jopameŋ me? Go siliwa â gol erâ
bulimakao â wâcwiac gâcne amecke wisecmurâ ware fisimeŋ me?’

14 “Irec ŋicte ɋâric, go findaŋdâŋmuhuc Gogo ʒiŋuc âzâcnezemec: Wofuŋ
Anutuzi dâŋ kecʒiŋucmukac: Israe ŋicfâc‐nane juhâc qâhâmoniŋmu dameŋ
ira hâcne faharecmu. 15 Ehuc faic mâreŋko haege ŋerakac irecnec ŋic guru
sâko jaŋehec ware fisicmu. Jaŋe becâsicko rara ŋic sasawa, erâ ŋic guru
dindiŋ â momori ŋic guru sâko jaha. 16Hâweŋzimâreŋ sâockeekac irec sâc
Israe ŋicfâc‐nane râsi ejarehuc fisiniŋmu. Eme no dameŋ ira hâcne egarepe
mâreŋ‐nane râsi ecnecmu. Ehame no tiri juju‐nanere fuŋne Gogo gorao
bataniŋkepe ŋicne ŋicne jaŋe i honerâ mana taracnunʒepieŋ.

Gogo okacne fisicneocmu
17 “Gogo, Wofuŋ Anutu no dâŋ kecʒiŋuc gazape manac: No mârâc jaha

kiŋaŋŋicfâc‐nane, porofete hâcne, jaŋe ejarepe findaŋdâŋ mujumbieŋzi
gore findaŋdâŋ wâc mumbiŋ. No egarepe Israe ŋic râsi fisi‐ jarecmurâ
mumbiŋ hâcne. 18 Mâc Gogo goki Israe mâreŋ râsi ecnehuc fisicmu
dameŋ ira kimbeŋ aaric‐ nane fahareocmu. Wofuŋ Anutu noni iŋuc
mukopac. 19 Eme maŋnane bâruŋkeme aaric sâko manahuc dâŋ ʒiŋuc
mupaŋkepemu: Gogo fisiocmu dameŋ ira Israe mâreŋko homeŋ sâko
bazejec. 20Ehame opâ qowi â sawawipe, kâte qowi â wiac sasawamâreŋko
babarâ jueŋgopieŋ, erâ mâreŋko ŋic juraŋgopieŋ sasawa jaŋe mai‐naneo
ɋarac ɋarac qafârenʒepieŋ. Ehame tiki wiac jaŋe herickehucwahanʒepieŋ,
erâ mâreŋ hârâc‐ticnehec â qânâsac jaŋe ŋenʒaŋnerâ waha qafârenʒepieŋ.
21 No wiac repicne fuŋne fuŋne mupe fuarâ Gogo râsi ecnezejec, ehame
ŋicfâc‐ticne jaŋe jaŋaczia qaqac enʒepieŋ; Wofuŋ Anutu nore dâŋ iŋuc.
22 No dâŋticne mutarahuc mupe huc mimicne â ʒika fuacnezejec. Ehuc e
jahacnao â momorifâc‐ticne erâ ŋic ehec jueŋgopieŋ sasawa jaŋerao hoe
micsâko â hoe sanaŋ, ʒoc â kâmbâc mupe waha hezejec. 23 No iŋuc ehuc
tâpiri â tiri juju‐nanere fuŋne ŋicne ŋicne jaŋere maio bataniŋkepe honerâ
no hâcneWofuŋ jukopac i mana taranʒepieŋ.

39
Findaŋdâŋ gâcne

1 “O ŋicte ɋâric, go Gogo râsi ecnerâ findaŋdâŋ‐ticne muhuc ʒiŋuc
âzâcnezemec: Wofuŋ Anutuzi kecʒiŋuc mukac: O Gogo, Meseke â Tubali
hae mâreŋ jahere micne sâko go manac, no râsi egarekopac. 2 Ehuc
bârisiecgurâ ʒoɋac egarepe hae mâreŋge faicpec beherâ Israe tiki mâreŋko
ra fisizemec. 3 Ira fisihaŋtec meqanagaonec tepe neŋgocge qatarape
wahaocmu â mefâregaonec tepe motecne iŋuc jaha qatarape wahaocmu.
4Ehame go mecne â momorifâcge jaŋemecne, erâ ŋicguru gohec juŋgopieŋ
jaŋe Israe tiki mâreŋko hâmo‐fâreniŋmu. Hâmo‐fârepie qâŋɋâŋfâc‐ŋeŋic
wipe fuŋne fuŋne â kâte qowi behe‐ jarepe jaŋere nânâ enʒepieŋ. 5 No
mukopacte tomao hâmozemec, Wofuŋ Anutu nore dâŋ iŋuc. 6 No mupe

Magogo mâreŋko â hâwec heririŋko ŋic juhâmoeŋgopieŋ jaŋerao ʒoc fuarâ
ʒâseŋ‐jopazejec. Iŋuc fuame, no hâcneWofuŋ jukopac i mana taraniŋmu.

7 “No tiri ʒâŋe‐nane Israe ŋicfâc‐nane mutaniŋke‐jarepe mana‐
fârenʒepieŋ. Ehame ŋicne ŋicne jaŋe tiri ʒâŋe‐nane mocwâc mi
musoriŋkehuc, no hâcne Israe guruo Tiri Wofuŋ jukopac i mana
taranʒepieŋ. 8 Manakic, okac dameŋ i fârinehec eocte maickekac. No
dameŋte dâŋ mupo dameŋ i hâcne maickeocmu. Wofuŋ Anutu nore dâŋ
iŋuc.

9 “Iŋuc fuame Israe ŋic haene haene juraŋgopieŋ jaŋe faharerâ ʒikare
wiac ro qâzuc erâ ʒoc ruqepie ʒaocmu. Wiac kecʒiŋuc: Maro kâcɋene
â piticne, tepe neŋgocne â motecne, erâ damu â qândiŋ wiac. Jaŋe
wiac i hâcne rikehuc juhapie jara 7 taraocmu. 10 Ʒikare wiaczi ʒocjeŋic
eha gieonec me kâteonec ʒoc mocwâc mi roniŋmu. Jaŋe wiac‐ jeŋic
sipirickembiŋ ŋic i jaŋerewiacwâc sipirickeniŋmu, âwiac‐jeŋicfiuckembiŋ
ŋic i jaŋere wiac wâc fiuckeniŋmu. Wofuŋ Anutu nore dâŋ iŋuc.

11 “Eme no dameŋ ira Israe mâreŋko Gogo e ŋic duduc‐jopa mâreŋ moc
râcnepemu. Mâreŋ i wâneŋ, erâ Hâwec Hâmocne ʒoaŋ wewefu‐ ticnao
ŋiczi sicne fotâc eeŋgopieŋ irapec fokac. Ira hâcne Gogo â ŋicfâc‐ticne
guru sâko ducjopahuc ŋic ira sicne fotâc eeŋgopieŋ jaŋe aka hejareniŋmu.
Ehuc wâneŋ irec ʒâŋe Hamoŋ‐ Gogo muniŋmu. 12 Israe kikefuŋ jaŋe
mâreŋ‐jeŋic mocwâc biaŋkeocte râsifâc‐jeŋic ducjopahuc juhapie mosa 7
taraocmu. 13Mâreŋ ira ŋic ŋokac jaŋe babafic ehuc ducjopaniŋmu, ehame
no tâpiri‐nanere fuŋne bataniŋkepemu, ʒoaŋ irec manapie boc feocmu.
Wofuŋ Anutu nore dâŋ iŋuc. 14 Jaŋe ŋic bâwosâec‐jopapie ʒuʒuhuc jaha
mâreŋ fotâcnehuc qâŋɋâŋ bâfuac‐jopa raniŋmu sâc ducjopapie mâreŋ‐jeŋic
biaŋkeocmu. Mosa 7 tarame wiac iŋuc hâcne eniŋmu. 15 Jaŋe mâreŋ
fotâcnehuc ŋicsiec bâfuarâ heririŋnao ma wirenʒepieŋ, eme duduc‐ jopa
ŋic jaŋe fisi honerâ Hamoŋ‐Gogo wâneŋko ducjopanʒepieŋ. 16 Iŋuc fuame
mâreŋ‐jeŋic bâpiaŋke‐hâmoniŋmu. (Mâreŋ ira hae moc ʒâŋene Hamona i
wâc ŋeocmu.)

17 “O ŋicte ɋâric, Wofuŋ Anutu no gore ʒiŋuc mukopac: Go wipe fuŋne
fuŋne â kâte qowi sasawa ʒiŋuc jazazemec: Ŋoŋe mâreŋne mâreŋne
irecnec tumaŋnerâ Israe tikio tiwâ bâzi sâko bâmocke‐ŋarepe soc â biuc i
nânʒepieŋ. 18Ŋoŋe ŋic tâpirihec jaŋere biuc erâ mâreŋte ŋic fekicne jaŋere
soc i nânʒepieŋ. Jaŋe hâcne lama bulimakaofâc‐ŋeŋic wokemaŋ sâkohec
eŋgopieŋ. 19 Tiwâ bâzi bâmocke ŋarehape ŋoŋewokemaŋ nâku gape susuc‐
ŋopazejec â soc nâkumaŋŋeŋic sifuckezejec. 20Ŋoŋe nore tiwâ bâzio fisirâ
becâsic â becâsicko rara ŋic erâ ŋic tâpirihec â momori ŋic fuŋne fuŋne
nâcjopaku gapec‐ŋopazejec hâcne. Wofuŋ Anutu nore dâŋ iŋuc.

21 “No ŋicne ŋicne jaŋere ŋondeŋko huriri qâreŋ‐ nanere fuŋne
bataniŋkepemu, ehame dâŋjeŋic mutara‐jarehuc wiac ŋemâcne mupe fai‐
jeŋicko fewec i hone taranʒepieŋ. 22 Eme Israe kikefuŋ jaŋe dameŋ ira
fuŋkerâ, no hâcne Wofuŋ Anutu‐jeŋic jukopac i mana taranʒepieŋ. 23 Â
ŋicne ŋicne jaŋe ʒiŋuc mana taracnunʒepieŋ: Israe kikefuŋ jaŋe Wofuŋ‐
jeŋic râpeckehuc qaqatara bâfuambiŋte kâpâcwâru ficko rambiŋ, e ʒâŋe
mai‐ticne bâsoŋke‐jarehuc râsifâc‐jeŋic jaŋeremeo râec‐jopame ʒikare biŋe
efârembiŋ. 24 E hehesic‐jeŋic â qaqatara‐jeŋicte sâcko okacne bazu‐jarehuc
ʒâŋemai‐ticne sâockewec hâcne.”

25 Wofuŋ Anutu e irec hâcne kecʒiŋuc mukac: “No Jakobo kikefuŋ ʒârâ
ʒâpâ faio juju‐ jeŋic i mupe omaezejec, â Israe kikefuŋ jaŋe ine busâqo
mana‐jare‐fârezepac, no tiri ʒâŋe‐nane fosanaŋkeocte ʒoɋac epemu. 26 Jaŋe
mâreŋ‐ jeŋicko risierâ râsi jaŋere manabâc mi ehuc wama faio juhâc
qâhâmoniŋmu dameŋ ira mimi busâqochec juju â qaqatara‐ jeŋic sasawa
irec nikec‐jopazejec. 27 No ŋicne ŋicne jaŋere ŋondeŋkonec â râsifâc‐jeŋic
jaŋere mâreŋkonec jowac‐ jopa waharâ jaŋerao tiri juju‐ nanere fuŋne
bataniŋkepe qâpuc guru bocjahazi honenʒepieŋ. 28 Iŋuc ejarepe, no hâcne
Wofuŋ Anutu‐jeŋic jukopac i mana taranʒepieŋ. Noni hâcne ŋicne ŋicne
jaŋerao bâtâtiec‐jopapo, erâ nonizia mocwâc rocjoparâ mâreŋ‐ jeŋicko
râec‐jopakopac. No mocwâc behec‐ jopape ŋicne ŋicne jaŋere ŋondeŋko
ʒuhuckerâ mi juniŋmu. 29 No Mâro‐nane Israe kikefuŋ jaŋe râe‐jarepo,
irec ʒâŋemai‐nane mocwâcmi bâsoŋke‐jarepemu. Wofuŋ Anutu nore dâŋ
iŋuc.”

40
Porofete e maŋne ŋerisieme taha ufuŋ ɋâricne honewec

1 Kâpâcwâru ficko ŋehuc juhapene jara 25 fufuŋkenao ʒoaŋ gie bapa
namba 10 ewec. Ehame Jerusalem hae ima bapie sesuctac fuarâ foha jara
14 tarawec ʒoaŋ ira jâmbâŋ Wofuŋte tâpirizi norao fua taniŋkewec. 2 Iŋuc
enareme maŋnane ŋerisiememanape Anutuzi Israe mâreŋko jowacnu rarâ
tiki ʒora botâŋnao râecnuwec tinac ewec. Eme no tiki ira domahuc mai‐
naneo hae sâko moc ŋeme tinac honepo. 3 Erâ ira juhuc ŋic moc sahac
hawarine aeŋ bâbâroŋzi bakicne tinac honepo, eme ŋic e sacmotâcko
domahuc sâc bapare muc â meda badomawec. 4 Ehuc ʒiŋuc nazawec:
“Ŋicte ɋâric, go wiac gaza gowatuc epemu i hone manac erâ Israe kikefuŋ
jaza mutâc ecmurâ ʒira jowacgu warekicne.”

Taha ufuŋte sacsanaŋ irec dâŋ
5 Manaŋgopieŋ, no wiac kecʒiŋuc honepo: Taha ufuŋte hae ʒoŋa i

qânâsac moczi râreckehuc fowec. Erâ ŋic sâcmeda badomawec i ʒoricne‐
ticnere sâc kubi 6 ewec. Kubi i meda moc 20 inses* irec sâc. Eme qânâsac
sâc bame otecne‐ticne â hâŋne‐ticne kubi 6 jaha ewec. 6 Izi sacmotâc ʒoaŋ
wewefunaopec fowec irec ririo ferâ motâc fuŋnere sâc bame kubi 6 jaha
ewec. 7 Eme fic maŋne ŋifec â ŋifec forawec irec hâŋne â otecne i kubi
6 jaha â ŋoŋondeŋ‐ jeŋicte sawane forawec irec sâc i kubi 5, erâ motâc
fuŋne moc hae ʒoŋa tataranao taha ufuŋ maickerâ fowec irec sâc i kubi 6
jaha. 8Haesac motâcko hae gâŋgâŋne fowec irec sâc bame kubi 8 ewec, 9 â
wâtuŋfâcne jaŋere sâc bame kubi 2 ewec. Haesacmotâcko hae gâŋgâŋne izi
ine taha ufuŋ maickehuc fowec. 10Motâc ʒoaŋ wewefunaopec fowec irec
ŋifec â ŋifec fic maŋne jahec â moc fombiŋ jaŋe sâcjeŋicmocjaha erâ ŋifec
â ŋifec wâtuŋ‐jeŋic doma rambiŋ jaŋe sâcjeŋic mocjaha sasawa. 11 Eme
motâcte sawane bembeŋne irec sâc bame kubi 10 â sawane ʒoricne irec
sâc bame kubi 13 ewec. 12Ŋifec â ŋifec maŋne forawec irec ââketâc fowec
wâc; ââketâcte sâc ine kubi 1; â fic maŋne hâŋne â otecne forawec i kubi 6
sasawa. 13Hata gâŋgâŋne irec sâcmanaocte sâcmeda fic maŋne ŋifeckonec
fuŋkerâ râe raku fic maŋne ŋifecko râe tarame kubi 25 ewec. 14 Hae

* 40:5: Me senti meta 51 irec sâc.

gâŋgâŋne irec sâc bame kubi 20 ewec; hae ʒoŋa inemotâc heririŋko fisiwec.
15 Eme motâc raraʒi irecnec fuŋkerâ raku hae gâŋgâŋnemaŋnaopecmotâc
fowec sawane irec sâc bâfuame kubi 50 ewec. 16Motâc raraʒi ŋifec â ŋifec
i qâqâtâc kataŋ‐ticnehec, erâ qâqâtâc kataŋ i jaŋe hae gâŋgâŋne ŋifecko
wâtuŋ doma rambiŋ jaŋeraopec rahuc gâŋgâŋne efârembiŋ. Hae gâŋgâŋne
ira wâc ŋifec â ŋifec qâqâtâc kataŋ forambiŋ, erâ wâtuŋko hâmujâcte
hawari metâ herakicne.

Hae ʒoŋa sâko irec dâŋ
17Eme ŋic e jowacnume hae ʒoŋa sâkoo fe fisipo. Erâ ira ficmaŋne 30 hae

ʒoŋa râreckehuc ŋerame honepo, mâreŋko ine fic heririŋnao qânâ dadapic
herakicne. 18 Qânâ i motâc ŋifec â ŋifec herakicne, erâ motâc ʒoricne‐
ticnere sâc jâmbâŋ hekicne. Qânâ i hâcne sac fuŋnao herakicne. 19 Eme ŋic
e hae ʒoŋa kâcɋenere motâckonec fuŋkerâ sâc râe raku hae ʒoŋa piticnere
motâcko râe tarame kubi 100 ewec.

Mâreŋ faic â juwic maickehuc motâc fopic irec dâŋ
20 Eme ŋic e jowacnurâ faic mâreŋkopec motâc fowec ira rawec. Motâc

i hae ʒoŋa sâkore motâc jaha. Erâ e motâc irec hâŋne â otecne irec sâc
bawec. 21 Fic maŋne jahec â moc ŋifec â ŋifec forambiŋ, erâ wâtuŋ‐jeŋic
â hae gâŋgâŋ‐jeŋic i motâc bâbâni mukicne irec sâc jaha. Ʒoricne‐ticne
kubi 50 â bembeŋne‐ticne i kubi 25. 22 Ehame qâqâtâc kataŋ‐ticne â hae
gâŋgâŋ‐ticne erâ hâmujâc hawari metâ bakicne jaŋe ʒoaŋ wewefunaopec
motâcko domambiŋ irec sâc jaha. Ira riri otecne fofeme 7 ewec; hae
gâŋgâŋ‐ticne ine sacmaŋko hae ʒoŋamaickehuc fowec. 23Motâc faic mâreŋ
maickerâ fowec i ʒoaŋ wewefunaopec fowec irec sâc, eme irec ŋifecne hae
ʒoŋa piticnaopec motâc fowec ŋondeŋ i ma bame kubi 100 ewec.

24 Eme mâreŋ juwicpec jowacnume ira motâc moc mâreŋ juwicpec
maickehuc fome honepo. Ehame wâtuŋ‐ ticne â hae gâŋgâŋ‐ticnere sâc
bame bâbâni jahere sâc jaha ewec. 25Motâc â hae gâŋgâŋte qâqâtâc kataŋ
rârec rârec forawec i motâc bâbâni jahere sâc jaha; ʒoricne‐ticnere sâc i
kubi 50 â bembeŋne‐ticnere sâc i kubi 25. 26 Ehame riri otecne fofeme 7
ewec; hae gâŋgâŋ‐ticne ine sacmaŋko hae ʒoŋa maickehuc fowec. Wâtuŋ‐
ticnao ine hâmujâc hawari ŋifec forawec. 27 Hae ʒoŋa piticnere motâc
juwic mâreŋ maickerâ fowec. Eme ŋic e motâc irecnec hâcne sâc baraku
sacmotâcmâreŋ juwicpec fowec ira batarame kubi 100 ewec.

Hae ʒoŋa piticnere dâŋ
28 Eme ʒuhuckerâ jowacnume hae ʒoŋa piticnere motâc juwic mâreŋ

maickerâ fowec ira raʒipec. Ehuc motâc irec sâc bame motâc gâcne
jaŋere sâc jaha ewec. 29 Eme irec maŋne ŋifec â ŋifec forawec â wâtuŋ‐
ticne erâ hae gâŋgâŋ‐ticne i iŋuc jaha motâc gâcne jaŋere sâc jaha ewec.
Erâ motâc mecne â hae gâŋgâŋ‐ticne mecne i qâqâtâc kataŋhec sasawa.
Ʒoricne‐ticnere sâc i kubi 50 â bembeŋne‐ticnere sâc i kubi 25. 30 Eme
hae gâŋgâŋ‐ticne rârec rârec forawec; ʒoricne‐ ticnere sâc i kubi 25 â
bembeŋne‐ticnere sâc i kubi 5. 31 Hae gâŋgâŋ‐ticne i hae ʒoŋa sâko
maickehuc fowec, â wâtuŋ‐ ticnao hâmujâc hawari forawec; riri‐ ticnere
otecne ine fofeme 8 ewec.

32 Eme ʒuhuckerâ jowacnume hae ʒoŋa piticne ʒoaŋ wewefunaopec
fowec ira rapec. Eme motâc kecirec sâc bame motâc gâcne jaŋere sâc

jaha ewec. 33 Eme irec maŋne ŋifec â ŋifec forawec â wâtuŋ‐ticne erâ hae
gâŋgâŋ‐ticne i iŋuc jahamotâc gâcne jaŋere sâc jaha ewec. Erâmotâcmecne
â hae gâŋgâŋ‐ticne mecne i qâqâtâc kataŋhec sasawa. Ʒoricne‐ticnere sâc
i kubi 50 â bembeŋne‐ticnere sâc i kubi 25. 34 Hae gâŋgâŋ‐ticne i hae
ʒoŋa sâkomaickehuc fowec; wâtuŋ‐ticnao hâmujâcte hawari forawec, riri‐
ticnere otecne ine fofeme 8 ewec.

35 Izi mocwâc jowacnume faic mâreŋkopec motâc fowec irec sâc bame
gâcne jaŋere sâc jaha ewec. 36 Eme irec maŋne ŋifec â ŋifec forawec â
wâtuŋ‐ticne erâ hae gâŋgâŋ‐ticne i iŋuc jaha motâc gâcne jaŋere sâc jaha
ewec. Erâ qâqâtâc kataŋ‐ticne râreckehuc forawec. Ʒoricne‐ticne i kubi 50
â bembeŋne‐ticne i kubi 25. 37Hae gâŋgâŋ‐ticne i hae ʒoŋa sâkomaickehuc
fowec. Wâtuŋ‐ticnao ŋifec â ŋifec hâmujâcte hawari forawec; riri‐ticnere
otecne ine fofeme 8 ewec.

Taha bâzire wiac râe rakicne
38 Eme motâc moc irec hae gâŋgâŋnao fic maŋne moc fowec ira bâzi

ririkere qowi ʒure jumbieŋ. 39 Eme bâzi ririkere qowi erâ sâqocne â kiŋ
tatara bâzi irec qowi qa hezuc ejareniŋte motâcte hae gâŋgâŋko ŋifec â
ŋifec tebo jajahec jajahec hecjopambiŋ. 40 Ehame hae gâŋgâŋ râpenao faic
mâreŋkopec ŋifec tebo jajahec â ŋifec tebo jajahec iŋuc ŋerambiŋ. 41 Ine
hâcne tebo 4 jaŋe maŋnao ŋehapie tebo 4 jaŋe motâc râpenao ŋerambiŋ,
tebo 8 ira hâcne bâzi ririkere qowi hezu jumbieŋ. 42 Erâ bâzi ririkere
qânâzi tebo 4 fasaec‐jopakicne ŋembiŋ jaŋere sâc ʒiŋuc: Hâŋne‐jeŋic kubi 1
â nâfocne, erâ otecne‐jeŋic kubi 1 erâ nâfocne jaha, erâ ʒoricne‐jeŋic kubi
1 sasawa. Tebo ira qowi hehezure wâcwiac forawec. 43 Ficmaŋko ira ine
rârec rârec ɋeɋetic wiac metapere sâc basanaŋke rakicne. Tebo fainao ine
qowi biuc râe jumbieŋ.

Taha bapa jaŋere ficmaŋ
44 Eme motâckonec jowacnume hae ʒoŋa piticnao raʒipec. Erâ ira

domahuc fic maŋne jajahec honec‐ jofapo. Fic maŋne moc i motâc faic
mâreŋkopec fowec, irec heririŋnao ŋehuc juwic mâreŋ maickewec, â moc
ine motâc juwic mâreŋkopec fowec irec heririŋko faic mâreŋ maickerâ
ŋewec. 45 Eme eki ʒiŋuc nazawec: Fic maŋne juwic mâreŋ maickerâ ŋekac
i taha ufuŋ soŋaŋkeeŋgopieŋ taha bapa i jaŋere biŋe. 46 Â fic maŋne faic
mâreŋ maickerâ ŋekac i ine alatao gie baeŋgopieŋ taha bapa i jaŋere biŋe.
Jaŋe Zadoko ere ŋokâfâc hâcne. Lewire ɋâricfâc jaŋeraonec ŋicguru i jaŋe
hâcne Wofuŋ maickehuc kiŋaŋ qacneniŋte mana‐ jarekicne. 47 Eme ŋic
e hae ʒoŋa piticnere sâc rome hâŋne â otecnere sâc kubi 100 jaha ewec.
Alatazi ine taha ufuŋ maickerâ ŋewec.

48 Eme mocwâc jowacnume taha ufuŋte hae gâŋgâŋko fisipec, fisirâ hae
gâŋgâŋte wâtuŋ ŋifec â ŋifec jahere sâc bame kubi 5 jaha epic. Erâ motâc
otecne‐ticnere sâcbamekubi 14 ewec, erâmotâcŋifec â ŋifecnao sâpe fowec
i sâc bame kubi 3 jaha epic. 49 Hae gâŋgâŋ ʒoricne‐ticnere sâc i kubi 20
â bembeŋne‐ticnere sâc i kubi 12. Ehame ririre otecne fofeme 10 ewec,
erâ wâtuŋ qanaŋ mukicne jahere heririŋko wâtuŋ jajaheczi ŋifec â ŋifec
domapic.

41
Taha ufuŋte dâŋ

1 Eme ʒuhuckerâ jowacnurâ furuficko fisihuc wâtuŋ wiac sâc bawec.
Wâtuŋ otecne ŋifec â ŋifec irec sâc kubi 6. 2 Motâc raraʒi irec sâc i kubi
10, erâ motâc raraʒi sâpe ŋifec â ŋifec doma rawec irec sâc kubi 5 jaha.
Eme furufic ʒoricne‐ticnere sâc bame kubi 40 ewec â bembeŋne‐ticnere sâc
bame kubi 20 ewec. 3 Izi ine maŋnemocko raʒirâ motâctewâtuŋ sâc bame
kubi 2 ewec. Raraʒire sâc ine kubi 6 â ŋifec â ŋifec sâpe doma rawec ine
kubi 7. 4 Eme fic maŋne irec sâc bame hâŋne‐ticne kubi 20 â otecne‐ticnere
kubi 20 jaha ewec. Ehame dâŋ ʒiŋuc nazawec: Ficmaŋ ʒi furu dindiŋ hâcne.

5Erâ taha ufuŋte sâpe irec sâc bamekubi 6 ewec, erâ ficmaŋne gâcne taha
ufuŋ râreckehuc forawec irec sâpene sâc bame kubi 4 ewec. 6 Fic maŋne
ŋifec â ŋifec forawec i feŋgaŋne feŋgaŋne bafekicne. Feŋgaŋne jahec â
moc bakicne, erâ feŋgaŋne sâc fic maŋne 30 forawec. Ehame fic ʒuhucne
dopeckeocte taha ufuŋ sahacnao dope râe rakicne. 7 Fic ʒuhucne maŋne
maŋne i feŋgaŋne sâc bâsokahuc bafekicne. Erâ i taha ufuŋ rârec rârec
feŋgaŋne feŋgaŋne dope wiac râe fembiŋ sâc bâsokahuc bakicne. Taha
ufuŋ heririŋnao riri moc domawec; eme faic fezo manasuhuc riri ira hâcne
fuŋkerâ fic feŋgaŋne feŋgaŋne fe fisizo. 8Eme no taha ufuŋ rârec rârec qânâ
herakupie hata toŋne eme honepo, ehame ficmaŋnemaŋne irec ɋâriŋte sâc
bame kubi 6 ewec. 9 Fic ʒuhucnere sâpe irec sâc kubi 5 â ʒaenere sâc i kubi
5 jaha. 10 Taha ufuŋ ʒaene â hae ʒoŋare fic maŋne irec sawane ŋifec â ŋifec
forawec irec sâc i kubi 20. 11 Eme fic maŋne maŋne ŋifec â ŋifec forawec
irec motâc ʒaeopec aŋke‐fârewec; motâc moc i faic mâreŋkopec aŋkewec â
motâcmoc i juwic mâreŋkopec aŋkewec, erâ taha ufuŋ râreckehuc ʒae moc
fowec irec otecnere sâc i kubi 5 ewec.

12 Eme fic moc ʒoaŋ huhunaopec taha ufuŋ maickerâ ŋewec irec bem-
beŋnere sâc kubi 70; ehame sâpe‐ticne rârec rârec forawec irec sâc i kubi
5, â fic ʒoricne‐ticnere sâc i kubi 90. 13 Erâ taha ufuŋte sâc bame kubi 100
ewec, ehame hae ʒoŋa â fic erâ sâpe irec sâc rome kubi 100 ewec. 14 Erâ izi
ʒoaŋ wewefunaopec sâpe â hae ʒoŋa‐ticnere sâc rome kubi 100 jaha ewec.
15 I tarame ficmoc ʒoaŋ huhunaopec sac heririŋko ŋewec i â sâpe‐ticne ŋifec
â ŋifec irec sâc bame kubi 100 efârewec.
Eme furufic â furu dindiŋ â hae gâŋgâŋ irec sâpe fic maŋnao forawec i

sasawa katapazi foŋke‐fârekicne, 16erâ ficmaŋne jahec âmoc i jaŋe qâqâtâc
kataŋ‐ jeŋichec sasawa; sâpe rârec rârec forawec i juwic mâreŋkopec
fuŋkerâ katapa qa wefukupie qâqâtâc kataŋko tarawec. (Qâqâtâc kataŋko
ine sâsâoc fowec.) 17 Eme motâc faicnao â furu dindiŋ maŋnao â râpenao
ira sâpeo metâ bahuc hawari wiac râekicne. 18 Hawari wiac kecʒiŋuc:
Kerubim â hâmujâc. Kerubim jajahec jahere ŋondeŋko hâmujâc hawari
moc, â kerubim jajahec jahere ŋondeŋko hâmujâc hawari moc, iŋuczi iŋuc
râe rakicne. Kerubim jaŋe ine ʒâŋe mai‐ jeŋic jajahec jajahec sasawa.
19Ʒâŋemai‐jeŋic ŋic hawari tinac; ŋifec izi hâmujâc hawari mocmaickewec
â ʒâŋemai‐jeŋic laioŋ hawari tinac izi ine hâmujâc hawari ŋifecmaickewec.
Metâ hawari i jaŋe ufuŋ maickerâ doma rambiŋ. 20 Kerubim â hâmujâc i
jaŋemâreŋkonec fuŋkerâ râe feku sâpeo râe tarakicne.

21 Furufic motâcte wâtuŋ i titikine 4, 4 sasawa; ehame furu dindiŋ
maickehuc wiac moc alata tinac ŋewec. 22 Wiac i jâczi bakicne, erâ

kâcɋene‐ticnere sâc i kubi 3 â ʒoricne‐ticnere sâc i kubi 2 erâ otecne‐ticnere
sâc i kubi 2 jaha. Tuturuŋneme fâhâŋnere sâpene i jâczi jaha bakicne. Eme
sâc bapa ŋic eki ʒiŋuc nazawec: “Tebo ʒizi hâcne Wofuŋte maio ŋeekac.”
23 Furufic mecne, furu dindiŋ mecne jahere motâc i ɋâɋâdoc. 24 Motâc
sâko jahe kataŋ‐ jekichec, ehame kataŋ moc ŋifec â moc ŋifec aŋkepic.
25 Furufic motâcko ine kerubim â hâmujâc hawari domambiŋ, jaŋe sâpeo
doma rambiŋ jaŋere sâc jaha. Hae gâŋgâŋnao ira ine jâczi bupu uuŋnehec
bakicne. 26 Erâ hae gâŋgâŋnere sâpe ŋifec â ŋifec ine qâqâtâc kataŋ â
hâmujâc hawari doma rambiŋ.

42
Taha ufuŋ râreckehuc fic ŋerawec irec dâŋ

1Eme jowacnurâ hae ʒoŋa piticnao fisirâ faic mâreŋkopec rarâ fic maŋne
gâcne taha ufuŋte hae ʒoŋa ŋifecnao â faic mâreŋkopec ŋerawec ira ra
fisipec. 2 Fic faic mâreŋkopec ŋewec ʒoricne‐ ticnere sâc i kubi 100 â
bembeŋne‐ticnere sâc i kubi 50. 3 Hae ʒoŋa piticnere sawane moc fowec
sâcticne kubi 20, erâ hae ʒoŋa kâcɋenere sac râreckehuc qânâ herakicne
ŋoŋondeŋ ira ʒae wiac feŋgaŋne jahec â moc bakicne. 4 Eme fic maŋne
maŋne i jaŋere heririŋko hata gâŋgâŋne moc fowec bembeŋne‐ticnere sâc
i kubi 10 â ʒoricne‐ ticnere sâc i kubi 100, erâ fic maŋne i jaŋere motâc
wiac i faic mâreŋkopec fofârewec. 5 Fic maŋne faic fofembiŋ jaŋe juwic
â ʒâʒâŋiŋko fo wahambiŋ jaŋere wahamicne, i ʒae boc bâsokakicnere iŋuc
fuawec. 6 Fic maŋne i jaŋe feŋgaŋne feŋgaŋne fofepie jahec â moc ewec;
erâ hae ʒoŋa kâcɋenere wâtuŋ doma rambiŋ wâtuŋ iŋucne faic ira moc
mi domawec, eme irec hâcne fic maŋne forambiŋ jaŋe ââke tirinehec
bakicne. 7 Eme fic maŋne i jaŋere heririŋko qânâsac moc hae ʒoŋa sâko
maickerâ fowec, sac ʒoricne‐ ticnere sâc kubi 50. 8 Fic maŋne hae ʒoŋa
sâko maickehuc forambiŋ ʒoricne‐jeŋicte sâc i kubi 50, â fic maŋne taha
ufuŋ maickehuc forambiŋ ʒoricne‐jeŋicte sâc ine kubi 100. 9 Fic maŋne
juwicpec forambiŋ jaŋeremotâc ʒoaŋ wewefunaopec hae ʒoŋa sâko fowec
ira forambiŋ. 10 Ira hâcne hae ʒoŋa sâkore qânâsac fuŋkerâ rawec.
Eme juwic mâreŋkopec hae ʒoŋa fowec â fic heririŋko fic maŋne gâcne

forambiŋ wâc. 11Hata‐jeŋic gâŋgâŋnezi ine mamai fowec. Jaŋe fic maŋne
faic mâreŋkopec forambiŋ jaŋere sâc jaha, ʒoricne‐jeŋic â bembeŋne‐jeŋic
i sâc mocjaha, erâ riri motâc‐jeŋic i sâc ijaha sasawa. 12 Juwic mâreŋkopec
fic maŋne forambiŋ jaŋere motâc i ʒoaŋ wewefunaopec hata gâŋgâŋne
fowecko ira fowec, ŋifecnao ine qânâsac forawec.

13 Eme sâc bapa ŋic e kecʒiŋuc nazawec: “Faic â juwic mâreŋkopec fic
maŋne foraŋgopieŋ jaŋe furu mukicne sasawa, ira hâcne taha bapa Wofuŋ
maickeeŋgopieŋ jaŋe tiwâ bâzinâniŋtemukicne. Erâ ficmaŋne i tiri fokacte
taha bâzi erâ sâqocnere taha erâ kiŋ tatarare taha ira râenʒepieŋ. 14 Taha
bapa jaŋe furuficko ferâ izia hae ʒoŋa sâkoo mi wahanʒepieŋ. Jaŋe qanaŋ
gie ŋaqi‐jeŋic ficmaŋ‐jeŋicko hetara‐fârerâ ŋaqiwiac omane hepie hume ŋic
ŋokac jaŋerao wahanʒepieŋ.”

15 Eme sâc bapa ŋic e sacmaŋko taha ufuŋ ŋewec irec sâc rome tarame
jowacnume ʒoaŋ wewefunaopec motâc fowec ira fotâcnehuc sâc sahacnao
waharâ rârec rârec irec sâc rowec. 16 Ehuc ʒoaŋ wewefunao sac forawec
irec sâc rome kubi 500 ewec. 17 Izi faic mâreŋkopec sac fowec irec sâc rome

kubi 500 jaha ewec. 18 Izi juwic mâreŋkopec sac fowec irec sâc rome kubi
500 jaha ewec. 19 I tarame ʒoaŋ huhunaopec sac fowec irec sâc rome kubi
500 jaha ewec. 20 Ine hâcne ŋifec â ŋifec erâ faic â juwic qânâsac forawec
hâŋne‐ticne â otecne‐ticne i kubi 500 sasawa. Sac izi hâcne tirificte hae ʒoŋa
â hae ʒoŋa omane jahe bârâwiŋ‐jofaocte iŋuc bakicne.

43
Wofuŋte huriri qâreŋzi taha ufuŋ sâcke‐fârewec

1Eme i tara‐fâreme sâc bapa ŋic e jowacnume ʒoaŋwewefunaopecmotâc
fowec ira fisipec. 2 Fisipere mi Israere Anutu ere huriri qâreŋzi ʒoaŋ
wewefunaonec jaha fuarâ warezejec i! Wareme fânâŋ fuawec i opâ sâkore
fânâŋ tinac, erâ huriri qâreŋ‐ ticnezi mâreŋ batamae‐ fârewec. 3 Ehame
maŋʒâŋe‐nane ŋerisieme wiac hone manac epo i mârâc jaha hae sâko ima
baocte wareme honepo iŋucne, erâ Kebara opâo ŋehuc wiac hone manac
epo irec sâc. Wiac i hone manac erâ mâreŋko hetutuckerâ fopo. 4 Eme
Wofuŋte huriri qâreŋzi motâc ʒoaŋ wewefunaopec fowec i fotâcnerâ taha
ufuŋko feme 5 Mârozi baafecnume hae ʒoŋa piticnao raʒipo. Ehuc mi
Wofuŋte huriri qâreŋzi taha ufuŋ fusucmame honezepac i!

6 Eme sâc bapa ŋic e nore heririŋko domahame taha ufuŋkonec moczi
dâŋ ʒiŋuc mume manapo: 7 “Ŋicte ɋâric, fic ʒizi hâcne eri ŋeŋe‐nanere
hae â kike‐ nanere ââtesiŋ ekac. No fic ʒira hâcne Israe ŋic jaŋehec
ŋeŋe juju ehuc jupemu sanaŋ. Ehame Israe kikefuŋ jaŋe ʒâŋe biŋe‐nane
mocwâcmi bawahanʒepieŋ. Jaŋe jaŋacnemecne ŋicwofuŋfâc‐jeŋicmecne
sasec gie‐jeŋiczi me ŋicwofuŋfâc‐jeŋic jaŋere qâŋɋâŋzi wâwânâŋ mocwâc
mi enarenʒepieŋ. 8 Jaŋe ŋifec no araŋ banarehuc kiŋaŋ qanarembiŋ â
ŋifec ine nemuɋâŋfâc‐jeŋic araŋ bajarehuc kiŋaŋ qajarembiŋ wâc. Jaŋe
iŋuc ehuc wiac‐ jeŋic mamakâcnezi ʒâŋe biŋe‐nane bawahambiŋ, eme
no irec hâcne aaricko bâsirowec‐jopapo. 9 Ʒi ine ɋâŋ qâqâtâcfâc‐jeŋic â
ŋicwofuŋfâc‐jeŋic jaŋere qâŋɋâŋ i nore maionec bârâriec‐jopa‐fârepie no
jaŋehec jusanaŋkepemu.

Taha ufuŋ â alata jahere sâcmutâc dâŋ
10 “Ŋicte ɋâric, goki Israe kikefuŋ taha ufuŋ kecʒirec fuŋne â hawari‐

ticne mutâcne‐jarezemec, eme jaŋe manarâ hehesic‐ jeŋicte manasurâ
mimienʒepieŋ. 11 Ehuc wiac ebac embiŋ irec mimieniŋmuo goki taha ufuŋ
â irecmaŋnaowiac fofârekac erâmotâcwiac‐ticne â ufuŋ hawari‐ticne jaza
mutâc ezemec; ehuc irecmumutâc â sâcmutâc dâŋticne i wâc jazatecmana‐
fârenʒepieŋ. Erâ jaŋe sâcmutâc âmumutâc‐ticne i hâcne bajuhuc irec sâcko
wiac ebac eniŋteqâreŋketechone‐fârenʒepieŋ. 12Tahaufuŋte sâcmutâc ine
kecʒiŋuc: Tiklo ufuŋ râreckehucmâreŋ forakac izi ine furu jâmbâŋ fozejec.
Manakic, taha ufuŋte sâcmutâc ine hâcne.

13 “Bâzi ririke alatare sâc ine kubi ʒoricne kecʒiŋuc: Ŋesiŋ‐ ticne
mâreŋkonec fekac i kubi 1 â otecnere sâc i kubi 1 jaha, erâ râreckehuc
mecqaŋeŋne fokac imetapere sâc. 14Alata ʒoricne‐ticnere sâc ine kecʒiŋuc:
Ŋesiŋ‐ticnaonec feŋgaŋne namba 1 fuŋkerâ fekac i kubi 2 â otecnere sâc i
kubi 1. Eme irecnec feŋgaŋne namba 2 fekac ine kubi 4 â otecnere sâc i
kubi 1 jaha. 15Alata faine fe tarakac i kubi 4. Eme alata tuturuŋne 4 irecnec
ʒuŋene 4 jaŋe kubi 1 ferâ domambiŋ. 16Alata botâŋne irec hâŋne i kubi 12
â otecne i kubi 12 jaha. 17 Feŋgaŋne namba 2 hâŋne‐ticnere sâc i kubi 14

â otecnere sâc i kubi 14 jaha. Erâ mecqaŋeŋ‐ticne râreckehuc fokac i kubi
nâfocne irec sâc â ŋesiŋ‐ticne rârec rârec irec sâc i kubi 1. Alata riri‐ticne
ine ʒoaŋ wewefunaopec fokac.”

18 Eme Wofuŋzi ʒiŋuc nazawec: “Ŋicte ɋâric, Wofuŋ Anutu no dâŋ
kecʒiŋuc mukopac: Alatare sâcmutâc fokac ine kecʒiŋuc: Taha bâzi
rikeniŋte â soc tieniŋte alata bapie tarame ʒoaŋ ira 19 Zadokore garikiŋfâc,
Lewire taha bapa no kiŋaŋ qanarehuc maicnueŋgopieŋ jaŋe bulimakao
ŋicnemoc jaretec bâzi rikepie ŋic jaŋere sâqocne tâmirezejec. Wofuŋ Anutu
nore dâŋ iŋuc. 20 Ehame go soc gâcne rorâ alata ʒuŋene 4 â kenʒuŋne
4 erâ mecqaŋeŋ‐ ticne ruacnezemec; go iŋuc ehuc alata ʒure ɋaɋackerâ
ematauckezemec. 21 Erâ bulimakao sâqocne tâtâmire tahare biŋe mukicne
i mâmâc rorâ taha ufuŋ râpenao hae ʒoŋa mutâcnekicne ira rikezemec.
22 Eme ʒoaŋ namba 2 ira noniŋ ŋicne biaŋne moc rorâ sâqocne tâtâmire
taha rikezemec, ehuc bulimakao taha râehuc alata ematauckemeŋ iŋuc jaha
ematauckezemec. 23 Go iŋuc etec tarame bulimakao ŋicne biaŋne moc erâ
lama ŋicne biaŋnemoc rocjofarâ taha râec‐jofazemec. 24Go Wofuŋtemaio
râec‐jofatec taha bapa jaŋe hâwec rua‐ jacterâ Wofuŋte biŋe qahuc bâzi
rikenʒepieŋ. 25Go ʒoaŋne ʒoaŋne noniŋ moc sâqocne tâtâmire tahare biŋe
râehuc juhaŋtec ʒoaŋ gie bapa 7 tarazejec. Ehame bulimakao â lama ŋicne
moc biaŋne jahe mâmâc râec‐jofazemec. 26 Jaŋe alata ematauckerâ ʒure
ɋaɋackehuc juhapie ʒoaŋ 7 tarame tirine erâ ŋezejec. 27Eme ʒoaŋ gie bapa
7 tarame taha bapa jaŋe alata faio qowi bâzi â wamare bâzi‐jeŋic rikehuc
junʒepieŋ; eme noni aki anonoc eŋarepemu. Wofuŋ Anutu nore dâŋ iŋuc.”

44
Taha ufuŋko gie bapa ŋic jaŋere dâŋ

1 Eme sâc bapa ŋic e jowacnume risierâ furu ufuŋte sacmotâc ʒoaŋ
wewefunaopec fowec ira rapec. Rarâ honepere motâc i hehe fowec. 2 Eme
Wofuŋzi ʒiŋuc nazawec: “Motâc ʒizi hehe jaha fohamemocmi raʒinʒepieŋ.
Israere Wofuŋ Anutu noni raʒikopacte moczi moc ira mi raʒinʒepieŋ;
motâc i irec hâcne hehe jaha fozejec. 3Ŋic fekicne e mocjahazi raʒirâ ŋehuc
Wofuŋ nore maio nânâ poroŋ nâocte manacnekicne, eki hae gâŋgâŋnere
motâcko fec wahac ezejec.”

4 Eme ŋic ekizia jowacnume faic mâreŋkopec motâc fowec i fotâcnerâ
taha ufuŋte hae ʒoŋao fisipec. Fisirâ honepe mi Wofuŋte huriri qâreŋzi
ufuŋ fusucmazejec i! Iŋuc honerâ ʒâŋe mai‐nane mâreŋko hetutuckepo.
5 Ehame Wofuŋzi ʒiŋuc nazawec: “Ŋicte ɋâric, go manac, Wofuŋ no taha
ufuŋ‐naneremumutâc â sâcmutâc dâŋ gazamutâc epe honemanac ezemec;
erâ taha ufuŋko feniŋte mana‐ jarekicne â mi feniŋte aka hejarekicne
jaŋe wâc hone wosâc ejarezemec. 6 Ehuc Israe kikefuŋ qaqatarahec ʒiŋuc
jazazemec: Wofuŋ Anutuzi kecʒiŋucmukac: O Israe kikefuŋ, ŋoŋe eebapa‐
ŋeŋic mamakâcne behe‐fârenʒepieŋ. 7Ŋoŋe ŋic furune maŋ sahac‐jeŋicko
ma mi bakicne jaŋe mana‐ jarepie tiri ufuŋ‐ naneo ferâ hegâpârembiŋ.
Ŋoŋe ŋifec iŋuc ehuc ŋifec nânâ wiac â wokemaŋ erâ soc tahare biŋe
râe‐narehuc ʒâʒâfic‐nane hetâcnembiŋ hâcne. 8 Ŋoŋe tiri ufuŋ‐ naneo
wiac‐nane tirine forakac i hone soŋaŋ biaŋne mi ehuc ŋic furune jaŋe
soŋaŋkeniŋte râec‐jopambiŋ.

9 “Irec hâcne Wofuŋ Anutu no dâŋ kecʒiŋuc mukopac: Israe ŋic jaŋere
ŋondeŋko ŋic furune maŋ sahac‐ jeŋicko ma mi bakicnezi juŋgopieŋ
jaŋeraonecmoczi tiri ufuŋ‐naneo moc mi raʒizejec. 10Ehame Israe ŋic jaŋe
qâsoriehapie Lewiŋic jaŋe no behecnurâ qâsoriehuc jaha nemuɋâŋfâc‐jeŋic
kiŋaŋ qajarembiŋte okacne roniŋmu. 11 Ehuc tiri ufuŋ‐naneo gie ʒiŋuc
hâcne baniŋmu: Taha ufuŋte motâcko ruc bahuc ufuŋ soŋaŋkehuc do-
maniŋmu, erâ ŋic jaŋere okacne bâzi ririkere qowi qa hezuc ejareniŋmu,
ehuc ŋic jaŋerao kiŋaŋ gie baniŋmu. 12 Jaŋe nemuɋâŋfâc‐jeŋic jaŋeremaio
ŋic kiŋaŋ qajarehuc Israe ŋic jaŋe sipirickeniŋte doc bacjopambiŋ. Eme no
irec hâcne okacne fua‐jareoctemupaŋkepo,WofuŋAnutu no iŋucmukopac.
13 Jaŋenomaicnurâ taha giemi banʒepieŋ âwiac bâtirikicneme furu dindiŋ
irec heririŋko wâc mi warenʒepieŋ. Aricne, jaŋe wiac mamakâcne ebac
embiŋtemimi busâqoczi fai‐jeŋicko fezejec. 14No ine sifu taha ufuŋte soŋaŋ
râec‐jopape maŋnao juhuc kiŋaŋ qaqa gie bafârenʒepieŋ.”

15Wofuŋ Anutuzi dâŋ ʒiŋuc mukac: “Lewire ŋicfâc taha bapa, Zadokore
ɋâricfâc hâcne, jaŋe Israe ŋic qâsoriehuc juhapie tiri ufuŋ‐nane soŋaŋkehuc
jumbiŋte maicnuhuc kiŋaŋ qanarenʒepieŋ. Ehuc mai‐naneo fuarâ woke-
maŋ â soc râe‐narenʒepieŋ. 16 Jaŋe tiri ufuŋ‐ naneo ferâ soŋaŋkehuc
kiŋaŋ qanareniŋte alata‐nane maickenʒepieŋ. 17 Jaŋe hae ʒoŋa piticnere
motâc fotâcnezo murâ qoruc sawa qanʒepieŋ. Jaŋe motâcko me hae ʒoŋa
piticnao gie bahuc ŋaqi qoruc hâroŋne mi rojunʒepieŋ. 18 Qizec‐ jeŋicko
qoruczi aʒo barâ fozunʒepieŋ; â kike ŋaqi wâc hepie huzejec. Erâ fofoŋa
henʒipiŋte ŋaqi wiac‐ jeŋic becsahaczi mi basanaŋkenʒepieŋ. 19 Erâ ŋic
ŋokac jaŋerao hae ʒoŋa sâkoo huzo murâ gie ŋaqi wiac‐jeŋic hetararâ fic
ʒuhucne mutirikicnao râenʒepieŋ, ehuc wiac tirinezi ŋic ŋondeŋko rahuc
wâwânâŋhec ezacte ŋaqi wiac omane hepie huzejec. 20 Qizec‐ jeŋic mi
orackenʒepieŋ; â qizec susuc‐jeŋic ɋoɋoru i boc mi ʒorazejec, jaŋe qizec
susuc‐ jeŋic i akickehuc bâtâcnenʒepieŋ. 21 Taha bapa moc e hae ʒoŋa
piticnao fezomurâwaiŋ opâmocmi nâzejec. 22 Jaŋe hozecme ŋokac ʒuhuc
bâtâc ekicne moc mi rocjopahuc Israe kikefuŋkonec ŋokac ʒeŋoŋ me taha
bapa mocte hozec ine sâcne rocjopaniŋmu.

23 “Ehuc ŋicfâc‐nane jaŋewiac tirine â omane irec fuŋnemana taraniŋte
qazu‐ jarenʒepieŋ â wiac biaŋne â sâqocne mana râwiŋ‐ jofaniŋte jaza
jowatuc enʒepieŋ. 24Dâŋgie fuame mumutara ŋic erâ nore mumutiŋ dâŋte
sâcko dâŋ mutaranʒepieŋ. Â hombaŋ dameŋ‐nane mukicne irec sâcmutâc
â dâŋsanaŋ i mana rereŋ ehuc sabata‐nane soŋaŋkepie tiri fozejec. 25 Jaŋe
qâŋɋâŋficko rarâ juju‐jeŋic mi hegâparenʒepieŋ; mâc neŋgoc mamac me
naru motec me hahac ɋa me seŋfâc‐jeŋic mesawane jaŋere erâ sawa ezo
murâ enʒepieŋ. 26 Iŋuc erâ maŋ sahac‐ jeŋic ʒure ɋaɋackerâ ʒoaŋ gie
bapa 7 mâc jufehuc ɋaɋacke‐hâmonʒepieŋ. 27 Erâ taha gie baniŋte hae
ʒoŋa piticnao mocwâc feniŋmu ʒoaŋ ira qanaŋ jaŋe jaŋacnere manasuhuc
sâqocne tâtâmire taha râenʒepieŋ;Wofuŋ Anutu nore dâŋ iŋuc.

28 “Noni hâcnemerâfâc‐jeŋic ekopacte jaŋemerâfâc wiac omane moc mi
bajunʒepieŋ, noni jufu sesuc‐jeŋic ekopacte jaŋe Israe mâreŋko jufu sesuc
moc mi jarezemec. 29 Jaŋe taha bâzi â sâqocne tâtâmire taha â kiŋ tatarare
taha irec wiac nâ bac enʒepieŋ, ehame Israe ŋondeŋko wiac moc Wofuŋ
nore biŋe qahuc murâriekicne i jaŋere biŋe ezejec. 30 Gie ɋârionec nânâ
wiac nânâsune biaŋne gâcne erâ taha wiac‐ŋeŋic gâcne sasawaWofuŋ nore

biŋe râeeŋgopieŋ i taha bapa jaŋere biŋe jaha; ehame gie ɋârionec nânâzi
poroŋ baniŋmu irec nâfocne i taha bapa jaŋere biŋe râepie fic hae‐ŋeŋicko
jambuŋ mâriri fuazejec. 31 Taha bapa jaŋewipe qowi jaŋe jaŋac hâmombiŋ
me qa sipiric ejarekicne i moc mi nâhuŋgaŋkenʒepieŋ.”

45
Mâreŋ bâtâc bapare dâŋ

1 Eme Wofuŋzi kecʒinuc nazawec: “Go mâreŋ rauckeniŋte bâtâc ba-
jarehuc mâreŋ dâkâne moc bâtirihuc Wofuŋ nore biŋe qatec fozejec.
Ʒoricne‐ticnere sâc i kubi 25 tauseŋ â bembeŋne‐ticnere sâc i kubi 20 tauseŋ
ezejec. Eme mâreŋ i sasawa furu mutec fozejec. 2Mâreŋ ŋondeŋ ira hâcne
dâkâne moc taha ufuŋte biŋe bâwosâenʒepieŋ. Hâŋne â otecne irec sâc i
kubi 500 jaha, erâ rârec rârec hae ʒoŋa‐ticne i kubi 50 ezejec. 3 Mâreŋ
sâko i hâcnemocwâc bâfâucketec dâkâne jajahec fuazepirec. Ehame dâkâne
ŋifecte ʒoricnere sâc i kubi 25 tauseŋ eha bembeŋnere sâc i kubi 10 tauseŋ
ezejec; eme mâreŋ dâkâne ira hâcne taha ufuŋ tiri pectâcfic hâcne bapie
ŋezejec. 4Mâreŋ dâkâne izi hâcne tirine ehuc, taha bapaWofuŋ maickehuc
kiŋaŋ qacneniŋte ufuŋko taha gie baeŋgopieŋ jaŋere biŋe ezejec. Jaŋere fic
hae i mâreŋ ira hâcne bapie ŋerazejec. Mâreŋ dâkâne i taha ufuŋtemâreŋ
irec dâkâne hâcne. 5Eme dâkâne ŋifec ʒoricne ticnere sâc i kubi 25 tauseŋ â
bembeŋne‐ticnere sâc i kubi 10 tauseŋ ezejec. Erâ mâreŋ i Lewire ɋâricfâc
taha ufuŋko kiŋaŋ gie baeŋgopieŋ jaŋere biŋe eha fic hae wiac‐ jeŋic ira
bapie ŋerazejec.

6 “Mâreŋ furu mukicne irec heririŋko mâreŋ dâkâne moc haere biŋe
bâwosâenʒepieŋ. Ehuc bembeŋne‐ticnere sâc i kubi 5 tauseŋ â ʒoricne‐
ticnere sâc i kubi 25 tauseŋ, ma iŋuc banʒepieŋ. Eme mâreŋ dâkâne izi
hâcne Israe kikefuŋ jaŋere biŋe ezejec.

7 “Mâreŋ furu mukicne â haere biŋe bâwosâekicne irec heririŋko ŋifec
â ŋifec ʒoaŋ wewefunaopec â huhunaopec hâcne ira mâreŋ dâkâne moc
bâwosâepie ŋic fekicnere biŋe ezejec. Ʒoricne‐ticne ine Israe ŋicguru ru
sâc mâreŋ rombiŋ irec sâc jaha fuarâ ʒoaŋ wewefunaopec mâreŋ mao
fisizejec â ʒoaŋhuhunaopecmâreŋmaoafisizejec. 8Mâreŋdâkâne izi hâcne
Israe maŋnao ŋic fekicne ere biŋe ezejec. Ehame fekicnefâc‐nane jaŋe
ŋicfâc‐nane mocwâc mi bâuruŋ‐ jopanʒepieŋ, aricne, jaŋe Israe kikefuŋ
mana‐jarepie guru‐jeŋic sâcmâreŋ ro rauc enʒepieŋ.”

9 Wofuŋ Anutuzi dâŋ kecʒiŋuc mukac: “O Israe ŋic fekicne, ŋoŋe ŋic
bâbâʒâic‐jopa â fific guguriŋ eejare i beherâ sâcmutâc dâŋ â tiŋne jujure
sâckowiac ehâmo‐jarenʒepieŋ. Ehuc ŋicfâc‐nane jaŋeremâreŋmocwâcmi
jowac ronʒepieŋ,Wofuŋ Anutu nore dâŋ iŋuc.

10 “Ŋemâc bâbâfua‐ŋeŋicte sâc i sâckoa efârezejec. Oto â ʒopo jahe piticne
â kâcɋene mi ezepirec. 11 Oto â ʒopo jahe sâc mocjaha ezepirec. Toŋtoŋ
sâko izi ine ma sanaŋ ehame oto me ʒopoonec wiac arec 10 hoŋkepie huku
fusucmazejec. 12 20 gerazi* seke† 1 ezejec, erâ 5 sekezi 5 seke jaha, â seke
10‐zi seke 10 jaha ezejec, ehame 50 sekezi mina‡ mocjaha ezejec.

Taha bapa giere sâcmutâc
* 45:12: Gera â seke erâ mina i moneŋ‐jeŋicte ʒâŋe. † 45:12: Gera â seke erâ mina i
moneŋ‐jeŋicte ʒâŋe. ‡ 45:12: Gera â seke erâ mina i moneŋ‐jeŋicte ʒâŋe.

13 “Taha wiac kecʒiŋuc râehuc junʒepieŋ: Padi toŋtoŋ sâko irecnec otore
nâfocne â jacgoŋ toŋtoŋ sâko irecnec ʒopore nâfocne râenʒepieŋ. 14 Erâ
wokemaŋ opâ i koro§ sâko irecnec ʒopore nâfocne jaha râenʒepieŋ. (Koro
i toŋtoŋte sâc jaha, ʒopoonec wiac arec 10 hoŋkepie huekac.) 15 Ehuc lama
200 guru sâc irecnec wâŋ wâŋ râec‐jopanʒepieŋ. Israe ŋic garikiŋ sâc jaŋe
wiac iŋuc râehuc junʒepieŋ. Bibiaŋ bâfuaniŋte taha bâzi, qowi bâzi âwama
bâzire wiac iŋuc hâcne râenʒepieŋ, Wofuŋ Anutu nore dâŋ iŋuc. 16Mâreŋ
ʒirec ŋic sasawa jaŋe taha wiac iŋuc hâcne Israe ŋic fekicne râecnenʒepieŋ.
17 Ehame ŋic fekicne eki ine hombaŋkome mosa wahaocmu sâcme sabata
hombaŋkome Israe kikefuŋ jaŋere hombaŋ dameŋ gâcnemukicne ira qowi
bâzi â taha bâzi, erâ waiŋzi taha bâzi i hâcne râe‐fârezejec. E Israe kikefuŋ
jaŋe biaŋkeniŋte sâqocne tâtâmire taha â taha bâzi â qowi bâzi erâ wama
bâzi râe‐fârezejec hâcne.”

18 Wofuŋ Anutuzi dâŋ kecʒiŋuc mukac: “Go mosa namba wâŋte ʒoaŋ
gie bapa wâŋ ira bulimakao motecnezi ŋicne biaŋne moc qa hezuc erâ
tiri ufuŋko wâwânâŋ bâfuakicne i hetâmirezemec. 19 Taha bapazi sâqocne
tâtâmirere soc gâcne rorâ taha ufuŋte wâtuŋ â alata kenʒuŋne 4 erâ hae
ʒoŋa piticnere motâc irec wâtuŋ ruacnezejec. 20 Ŋoŋe mosa irec ʒoaŋ gie
bapa namba 7 ira, ŋic mutuc erâ bahac bâfuambiŋ jaŋere erâ sâc ijaha
enʒepieŋ, ŋoŋe iŋuc ehuc taha ufuŋ bâpiaŋkeniŋmu hâcne.

21 “Mosa wâŋte ʒoaŋ gie bapa namba 14 ira aakic hombaŋ fuŋkerâ
ŋenʒepieŋ. Ehuc nânâ poroŋ goreŋ tâmiric nâhuc juhapie ʒoaŋ gie bapa
7 tarazejec. 22 Ehame ʒoaŋ ira ŋic fekicnezi e jahacne â ŋicfâc‐ticne
jaŋere manasuhuc sâqocne tâtâmirere biŋe bulimakao motecnezi ŋicne
taha râezejec. 23 Erâ hombaŋ irec ʒoaŋ 7 sâckehuc bulimakao motecnezi
ŋicne 7 â lama ŋicne biaŋne 7 jaha i qowi bâzire biŋe râec‐jopazejec, ehuc
ʒoaŋne ʒoaŋne noniŋ ŋicne moc sâqocne tâtâmirere taha râezejec. 24 Erâ
bulimakao me lama ŋicne jopa hezuc ejareocmu sâc padi oto moc taha
bâzire biŋe râezejec. Ehuc oto sâc oliwawokemaŋ opâ ʒuhucke râe razejec.
25Emosa namba 7 irec ʒoaŋ gie bapa 15 ira fuŋkerâ sâqocne tâtâmire taha â
qowi bâzi ririke â taha bâzi ririke irec biŋewâc ijaha, erâ wokemaŋmâmâc
râe bâmoc ehuc juha ʒoaŋ gie bapa 7 tarazejec.”

46
Sâcmutâc gâcne gâcne

1Wofuŋzi dâŋ kecʒiŋucmukac: “Hae ʒoŋa piticnere motâc ʒoaŋ wewefu-
naopec fokac i ʒoaŋ gie bapa 6motâchehe fozejec, sabata âmosa hombaŋko
ira ine motâc aaŋ fozejec. 2 Eme ŋic fekicne e hae ʒoŋa kâcɋenaonec
fe fisirâ hae gâŋgâŋne fotâcnerâ motâc wâtuŋko fisirâ domazejec. Erâ
taha bapa jaŋe qowi bâzi‐ticne â wama bâzi‐ticne rikehapie e jahacne
motâcfuŋko domahuc Anutu numu wâwâsic ecnezejec. Iŋuc erâ wahame
motâczi aaŋ jaha foha hae ŋafezejec. 3 Ŋic ŋokac omane jaŋe sabata â
mosa hombaŋkomotâc fuŋnao ijahaWofuŋ mai ecnenʒepieŋ. 4Ŋic fekicne
e sabata hombaŋko Wofuŋte biŋe qowi bâzi kecʒiŋuc rikezejec: Lama
motecne biaŋne 6 erâ lama ŋicne biaŋne moc. 5 Ehame lama ŋicnere
biŋe padi oto moc râehuc lama gâcne jaŋere biŋe focneocmu sâc râezejec.
Erâ oto sâc wokemaŋ opâ fifia râqâc moc irec sâc râezejec wâc. 6 Mosa
§ 45:14: Koro i sâc bapa oto moc.



EƷEKIE 46:7 1207 EƷEKIE 46:23

hombaŋko ine bulimakao motecnezi ŋicne biaŋne â lama motecne 6 erâ
lama ŋicnemoc biaŋne jaha tahare biŋe râezejec. 7Ehuc bulimakao ŋicnere
biŋe padi oto moc â lama ŋicnere biŋe oto moc erâ lama gâcne jaŋere
biŋe focneocmu sâc taha bâzi râezejec, erâ oto sâc wokemaŋ opâ mâmâc
ʒuhuckezejec. 8Ŋic fekicne e raʒizo murâ motâcte hae gâŋgâŋko raʒizejec,
erâ wâc hata ijaha wahazejec.

9 “Ŋic ŋokac omane jaŋe hombaŋ mukicnao Wofuŋ mai ecneniŋte gâcne
jaŋe motâc faic mâreŋkopec fokac ira raʒirâ wahaniŋte motâc juwic
mâreŋkopec fokac ira wahanʒepieŋ, â gâcne jaŋe ine motâcmâreŋ juwick-
opec fokac ira raʒirâ wahaniŋte motâc faic mâreŋkopec ira wahanʒepieŋ.
Moczi moc motâc raʒiocmu ijaha mi risie wahazejec, aricne, e mâc fofotâc
rarâ huzejec. 10 Jaŋe raʒi raʒihapie ŋic fekicne e mâmâc raʒizejec, me waha
wahahapie eki wâc wahazejec.

11 “Hombaŋko me dameŋ bakicnao bulimakao motecnezi ŋicne ere biŋe
padi oto moc taha bâzi râenʒepieŋ, â lama ŋicnere biŋe oto moc, erâ lama
gâcne jaŋere biŋe fojareocmu sâc râenʒepieŋ. Erâ oto sâc wokemaŋ opâ
gâcne mâmâc ʒuhuckenʒepieŋ. 12 Ŋic fekicne e Wofuŋ buafec faio taha
bacneocte qowi bâzi me wama bâzi râehame motâc ʒoaŋ wewefunaopec
fokac i rocnezo. Ehame e sabata hombaŋko eekac irec sâc jaha ehuc qowi
bâzime wama bâzi‐ticne râezejec. Râe tararâ huha motâc kibâzickezejec.

13 “Ŋic fekicne e furic sâc lama biaŋnemoc jara‐ticnewâŋ ekicneWofuŋte
biŋe bâzi rikezejec. 14 Ehuc furic sâc taha padi nâfocne moc taha bâzire
biŋemâmâc râezejec, erâ wokemaŋ gâcne padihec bâsifuckerâ Wofuŋ taha
bâzi râecnezejec. Qowi bâzi ririkere mumutâc fofo sanaŋ iŋuc hâcne fokac.
15Ŋoŋe iŋuc hâcne ehuc furic sâc lama â taha bâzi erâ wokemaŋ qowi bâzi
ririkere biŋe râehuc junʒepieŋ.”

16 Wofuŋ Anutuzi dâŋ kecʒiŋuc mukac: “Ŋic fekicne e jahacne biŋe
mâreŋ focnekac irec dâkâne moc ŋokâfâcne jareocmuo ine jaŋere biŋe
ezejec. Izi hâcne mamac mâreŋ‐jeŋic ekac. 17Mâreŋ focnekac irec dâkâne
moc kiŋaŋ qaqa‐ticne râcneocmuo eki kiŋaŋ qaqa dameŋ focneocmu sâc
sâcne bajuocmu; dameŋ i tarame ine mâreŋ i ŋic fekicne erao risieocmu.
Motec fuŋfuŋfâc‐ticne jaŋe sasawa mâreŋ tahac‐ jopakicne i rauckerâ
jusanaŋkeniŋmu. 18 Ŋic fekicne e ŋic jaŋere mâreŋ moc mi jowac rorâ
bajuzejec; e jahacne biŋe mâreŋ focnekac irec dâkâne ŋifec ŋokâfâcne
jarezejec. Iŋuc eme ŋicfâc‐nane jaŋemâreŋ tâmiricmoc mi junʒepieŋ.”

19 Eme sâc bapa ŋic eki jowacnume motâc fefe moc motâc sâko ŋifecnao
fowec i fotâcnerâ taha bapa jaŋere fic maŋne faic mâreŋkopec forawec ira
fisipec; eme ira domahuc mi ʒoaŋ huhunaopec fic maŋne moc honezepac
i! 20 Ehame ʒiŋuc nazawec: “Fic maŋne kecira hâcne taha bapa jaŋe
kiŋ tatarare â sâqocne tâtâmirere bâzi, erâ taha bâzi rikeniŋte mukicne.
Bâzire wiac i hae ʒoŋa kâcɋenao bahupie wiac tirinezi ŋic ŋokac jaŋerao
wâwânâŋhec ezacte iŋuc hâcne eniŋtemukicne.”

21Eme irecnec jowacnume hae ʒoŋa kâcɋene tuturuŋne 4 ira fisipec. Eme
tuturuŋne 4 i jaŋeremaŋnao hae ʒoŋa piticne wâc forambiŋ. 22Hae ʒoŋa 4
forambiŋ jaŋere sâc ine kecʒiŋuc: Ʒoricne‐jeŋic i kubi 40 â bembeŋne‐jeŋic
i kubi 30. Hae ʒoŋa 4 i jaŋe sâc mocjaha sasawa. 23 Erâ hae ʒoŋa 4 i jaŋe
qânâsaczi rârec‐jopahuc fowec. Sac fuŋnao ine rârec rârec ʒafe qafârekicne.

24 Eme ŋic eki ʒiŋuc nazawec: “Ʒi ʒegoc bapa toma, eme taha ufuŋko kiŋaŋ
gie baniŋmu jaŋe ira hâcne ŋic ŋokac jaŋere qowi bâzi rikehuc junʒepieŋ.”

47
Taha ufuŋko bibiaŋte opâ ʒâŋe fowec

1 Eme sâc bapa ŋic eki mocwâc jowacnume taha ufuŋte motâcko risierâ
ra fisipec. Ehame motâc ʒoaŋ wewefunaopec fowec irecnec mi opâ moc
wefurâ rame honezepac i! (Taha ufuŋ e ʒoaŋ wewefunaopec maickerâ
ŋewec hâcne.) Eme opâ i ufuŋ motâckonec wefurâ juwic mâreŋkopec ufuŋ
sâpene bâniniperâ alata ŋifecnao rahuc fowec. 2 Izi ʒuhuckerâ jowacnume
faic mâreŋkopec motâc fowec ira wahapo. Wahape enareme sahacnao
râreckehuc hae ʒoŋa sâkore motâc ʒoaŋ wewefunaopec fowec ira fisipo;
ehame opâzi ficsâpe juwickonec ware fisiwec.

3 Sâc bapa ŋic e menezi mucsâc bajuhuc ʒoaŋ wewefunaopec ma barame
kubi 1 tauseŋ ewec, ehuc enareme opâo hupe kike dâtâŋ‐naneo qawec. 4 Izi
ʒuhuckerâ mucsâc mocwâc babarâ rame kubi 1 tauseŋ jaha ewec, ehuc
enareme opâo hupe dieŋ‐naneo qawec. Izi ʒuhuckerâ mucsâc mocwâc
babarâ rame kubi 1 tauseŋ jaha ewec, ehuc enareme opâo hupe gâjoŋ‐
naneo qawec. 5 Izi ʒuhuckerâ mucsâc mocwâc babarâ rame kubi 1 tauseŋ
jaha eha opâ sâko fuame fofotâcnere sâc mi ewec. Opâ i boc siwiŋnewecte
fifia bapare sâc sawa ewec. 6 Ehame eki ʒiŋuc wio‐narewec: “Ŋicte ɋâric,
go wiac fuajec i hone‐hâmomecme?”
Iŋuc murâ jowacnume opâ qacnerâ risiepec. 7 Risiehuc opâ ŋifec â ŋifec

jâcwiac bocjaha doma rapie honec‐jopapo. 8Eme eki ʒiŋuc nazawec: “Opâ
ʒizi ʒoaŋ wewefunaopec mâreŋ ira raku Jordaŋ wâneŋ fotâcnerâ Hâwec
Hâmocnao hu fisime hâweczi nocne eocmu. 9 Eme opâzi raocmu sâc ira
wiac jujune sasawa bâgunucjopame juhâmoniŋmu, erâ opâ qowi bocjaha
jâmbâŋ fua raniŋmu. Opâ e hâweczi nocne eocte ira hâcne huocmu, ehame
raocmu sâc wiac opâmaŋko foŋgopieŋ jaŋe juju fua‐ jareocmu. 10 Opâ
qowi roro ŋic jaŋe hâwecmecko doma‐fâreniŋmu, ehuc Eŋgedi ira fuŋkerâ
wasaŋ‐jeŋic behe rakupie Ene‐Egelaim ira taraocmu. Opâ qowi‐ticne fuŋne
fuŋne fuaniŋmu, i hâwec sâkoo fua raeŋgopieŋ irec sâc. 11 Mâc ʒâkâŋ
â sohoŋ dodoc heririŋnao fokac i nocne mi ehuc hâtâne jaha foocmu.
12 Opâ heririŋnao ŋifec â ŋifec ira jâc wiac nânâne fuŋne fuŋne fua
raniŋmu. Jâc irec rehacne ɋaŋa ururuc mi eocmu â hândâŋne qa mârâŋmi
eocmu, aricne, tiri ufuŋkonec opâzi bâgunuc‐jopamemosa sâc fâri rarauhec
eniŋmu. Hândâŋ fâri‐jeŋic izi ŋic nânâ ejareha rehac‐ jeŋiczi taŋ ɋiɋicne
bacjopaocmu.”

Mâreŋ bâtâc bapa â maticne irec dâŋ
13Wofuŋ Anutuzi dâŋ kecʒiŋuc mukac: “Mâreŋte ma forakac irec sâcko

mâreŋ bâtâc bapie Israe guru 12 jaŋe ro rauc enʒepieŋ. Ehame Josefere
kikefuŋ jaŋe mâreŋ dâkâne jajahec jarepie ronʒepieŋ. 14 Ŋoŋe mâreŋ i
sâckoa bâtâc banʒepieŋ; eme no mamacfâc‐ŋeŋic jarepemurâ mupaŋkepo
mâreŋ izi hâcne ŋoŋere biŋe ezejec.

15 “Mâreŋte ma ine kecʒiŋuc fuarâ fozejec: Faic mâreŋkopec ira hâwec
sâkoonec fuŋkerâ raku Heteloŋ hae fotâcnerâ Hamati hae râpeo fisirâ raku
Zedada hae rozejec. 16 Eme irecnec ʒuhuckerâ raku Berota â Siberaim
(Siberaim i Damasko â Hamati hae jahere mao ŋekac), hae fotâcnerâ Haze‐

Hatikoŋ hae ira fisizejec. Hae izi ine Hauraŋ tiki mâreŋte mao ŋekac.
17 Mâreŋte ma i hâwec sâkoonec fuŋkerâ raku Haza‐ Enoŋ haeo hâcne
tarazejec. Hae i Damaskore ma faic mâreŋkopec fokac â Hamati hae
ŋondeŋ‐jekicko ŋekac. Ma izi hâcne faic mâreŋkopec Israe mâreŋmickekac
irec ma ezejec.

18 “Ʒoaŋ wewefunaopec irec mazi ine Haza‐ Enoŋkonec fuŋkerâ raku
Hauraŋ â Damasko ŋondeŋ‐jekicko fozejec. Erâ irecnec ʒuhuckerâ rahuc
Gileade â Israe mâreŋ jahere ŋondeŋko Jordaŋ opâ jâperâ raku Hâwec
Hâmocnere qaŋeŋnao Tama hae ŋekacko ira fisizejec. Ma izi hâcne ʒoaŋ
wewefunaopec Israe mâreŋ mickekac irec ma ezejec.

19 “Juwic mâreŋkopec irec mazi ine Tama haeonec fuŋkerâ raku Meriba‐
Kadesi opâo fisizejec. Erâ irecnec ʒuhuckerâ rahuc Aigita opâ qacne
raku hâwec sâkoo tarazejec. Ma izi hâcne juwic mâreŋkopec Israe mâreŋ
mickekac irec ma ezejec.

20 “Ʒoaŋ huhunaopec irec mazi ine hâwec sâko irec mecne qacne raku
Hamati hae ŋifecnao mickezejec. Ma izi hâcne ʒoaŋ huhunaopec Israe
mâreŋ mickekac irec ma ezejec.

21 “Ŋoŋe mâreŋ ʒi Israe ŋic gurune gurune juŋgopieŋ irec sâcko bâtâc
banʒepieŋ. 22 Ehuc ɋâsâi qapie ŋaŋacne biŋe mecne, â ŋic furune ŋondeŋ‐
ŋeŋicko juhuc naru motechec embiŋ jaŋere biŋe mâmâc âke fuazejec.
Jaŋere manapie ŋaŋacne naru motec jâmbâŋ enʒepieŋ; jaŋe ŋoŋehec
mâmâc mâreŋ ro rauc erâ junʒepieŋ. 23 Ŋic furune jaŋe Israe guru i me i
jaŋere ŋondeŋko juhapie mâreŋ sâcjeŋic qikiŋne‐jarepie ro rauc enʒepieŋ.
Wofuŋ Anutu nore dâŋ iŋuc.”

48
Israe ŋicguru faic mâreŋko jumbiŋ jaŋere dâŋ

1 Eme Wofuŋzi kecʒiŋuc nazawec: “Israe ŋic gurune gurune jaŋere
ʒâŋe ʒine hâcne: Mâreŋ mazi faic hâweckonec fuŋkerâ raku Heteloŋ hae
fotâcnerâ Hamati hae râpeo fisikac. Erâ irecnec raku Haza‐Enoŋ haeo
mickekac. Hae izi ine Damasko faicpec Hamati hae ŋifecnao ŋekac. Erâ
ʒoaŋ wewefunaonec raku ʒoaŋ huhunao tarakac mâreŋ ŋondeŋ izi Daŋ ere
biŋe ezejec. 2 Daŋte mâreŋ heririŋnao ʒoaŋ wewefunaonec mâreŋ raku
huhunao tarakac izi Ase ere biŋe ezejec. 3 Asere mâreŋ heririŋnao ʒoaŋ
wewefunaonec mâreŋ raku huhunao tarakac izi Naftali ere biŋe ezejec.
4 Naftalire mâreŋ heririŋnao ʒoaŋ wewefunaonec mâreŋ raku huhunao
tarakac izi Manase ere biŋe ezejec. 5 Manasere mâreŋ heririŋnao ʒoaŋ
wewefunaonec mâreŋ raku huhunao tarakac izi Eferaim ere biŋe ezejec.
6 Eferaimte mâreŋ heririŋnao ʒoaŋ wewefunaonec mâreŋ raku huhunao
tarakac izi Rubeŋ ere biŋe ezejec. 7 Rubeŋte mâreŋ heririŋnao ʒoaŋ
wewefunaonec mâreŋ raku huhunao tarakac izi Juda ere biŋe ezejec.

Mâreŋ tirine bâwosâeniŋtemukicne
8 “Judare mâreŋ heririŋnao ʒoaŋ wewefunaonec mâreŋ raku huhunao

tarakac irec dâkâne moc bâtiripie fozejec, mâreŋ otecne‐ticnere sâc i kubi
25 tauseŋ ezejec â hâŋne‐ticne ʒoaŋ wewefunaonec raku huhunao tarakac
i ine ŋic gurune gurune jaŋeraonec moczi mâreŋ rowec irec sâc ezejec;
tiri ufuŋ ine ʒâʒâŋiŋko ŋezejec. 9 Mâreŋ dâkâne Wofuŋte biŋe bâtiripie
foocmu irec sâc ine kecʒiŋuc: Hâŋne‐ticne kubi 25 tauseŋ â otecne‐ticne

kubi 20 tauseŋ. 10Mâreŋ bâtirikicne i bâfâuckepie dâkâne jahec â moc ʒiŋuc
fuazejec: Taha bapa jaŋere mâreŋ dâkâne moc fuaocmu irec sâc ʒiŋuc:
Hâŋne‐ticne faicpec i kubi 25 tauseŋ, â otecne‐ ticne ʒoaŋ huhunaopec i
kubi 10 tauseŋ, â ʒoaŋwewefunaopec i kubi 10 tauseŋ jaha, erâ hâŋne‐ticne
juwicpec i kubi 25 tauseŋ jaha. Wofuŋte tiri ufuŋzi ine ʒâʒâŋiŋko ŋezejec.
11Mâreŋ dâkâne i taha bapa mufiriec‐jopakicne, Zadokore ŋokâfâc hâcne,
jaŋere biŋe. Jaŋe hâcne kiŋaŋ qanarehuc Israe ŋic jaŋe qâsoriehapie Lewire
ɋâricfâc qâsoriembiŋ jaŋere sâcmi embiŋ. 12Mâreŋŋondeŋ izi hâcnemâreŋ
bâtirikicnaonec dâkâne furu dindiŋ ehuc jaŋere biŋe ezejec. Ehuc Lewire
ɋâricfâc jaŋeremâreŋ heririŋnao fozejec. 13Ehame taha bapa jaŋeremâreŋ
heririŋnao Lewire ɋâricfâc jaŋere mâreŋ dâkâne fuazejec, hâŋne‐ticnere
sâc i kubi 25 tauseŋ â otecne‐ticnere sâc i kubi 10 tauseŋ. Qâqâhâcmâreŋ‐
jeŋicte sâc ine ʒiŋuc fuazejec: Hâŋne‐ticne kubi 25 tauseŋ â otecne‐ticne
kubi 20 tauseŋ ezejec. 14 Jaŋe mâreŋ i moneŋte erâ mi qikiŋnenʒepieŋ
â nareŋ gareŋ wâc mi enʒepieŋ. Ehuc mâreŋ bâwosâekicne i Wofuŋzi
honeme tirine ekacte ŋic furune jarepie moc mi rauckenʒepieŋ.

15 “Mâreŋ tofane foocmu otecne‐ ticnere sâc i kubi 5 tauseŋ â
hâŋne‐ticnere sâc i kubi 25 tauseŋ ezejec. Mâreŋ izi hâcne haere biŋe foha
fic hae â gie wiac banʒepieŋ. Hae ine ʒâʒâŋiŋko ŋezejec. 16Haere ma ine
kecʒiŋuc fuazejec: Faic mâreŋkopec â juwic mâreŋkopec, erâ ʒoaŋ wewe-
funaopec â huhunaopec irec ma i kubi 4 tauseŋ 500 sasawa efârezejec.
17 Erâ haere toma irec sâc ine kecʒiŋuc fuazejec: Faic mâreŋkopec â juwic
mâreŋkopec, erâ ʒoaŋ wewefunaopec â huhunaopec irec ma i kubi 250
sasawa fua‐fârezejec. 18 Mâreŋ bâtirikicne irec heririŋnao mâreŋ tofane
fokac izi ʒoaŋ wewefunaopec kubi 10 tauseŋ ezejec â ʒoaŋ huhunaopec
iŋuc jaha kubi 10 tauseŋ fuazejec. Eme ira nânâ gie bapie fârine fuame
haeo gieŋic juŋgopieŋ jaŋere biŋe ezejec. 19Ehame Israe ŋic gurune gurune
jaŋeraonec gieŋiczi ira juhuc he sarac enʒepieŋ. 20 Qâqâhâc mâreŋ tirine
bâwosâeniŋmu ira haere biŋemâreŋzi ʒuhuckeme hâŋne‐ticnere sâc i kubi
25 tauseŋ â otecne‐ticnere sâc i kubi 25 tauseŋ jaha ezejec.

21 “Mâreŋ haere biŋe â tirine mukicne irec tofane ŋifec â ŋifec forakac
i ŋic fekicne ere biŋe ezejec. Mâreŋ‐ ticnere ma i tiri mâreŋ kubi 25
tauseŋ mukicne irecnec domarâ raku ʒoaŋ wewefunaopec mao tarazejec.
Â ŋifec iŋuc jaha mâreŋ‐ticnere ma i tiri mâreŋ kubi 25 tauseŋ mukicne
irecnec domarâ raku ʒoaŋ huhunaopec mao tarazejec. Israe ŋicguru jaŋere
mâreŋ foocmu irec heririŋko mâreŋ‐ticnere ma fuazejec. Mâreŋ izi hâcne
ŋic fekicnere biŋe eha mâreŋ tirine mukicne â taha ufuŋ jahe ʒâʒâŋiŋko
fozepirec. 22Eme Lewiŋic jaŋeremâreŋmecne â mâreŋ izi ʒâʒâŋiŋkoa foha
ŋic fekicnere mâreŋzi ŋifec â ŋifec forazejec. Ŋic fekicne ere mâreŋzi Juda
â Benjamiŋ jahere mâreŋ ŋoŋondeŋko fozejec.

Israe ŋicguru juwic mâreŋko jumbiŋ jaŋere dâŋ
23 “Guru nâfocne jaŋere dâŋ ine kecʒiŋuc fokac: Ʒoaŋ wewefunaopec

raku huhunao tarakac mâreŋ ŋondeŋ izi Benjamiŋ ere biŋe ezejec.
24 Benjamiŋte mâreŋ heririŋnao ʒoaŋ wewefunaonec raku huhunao
tarakac izi Simeoŋ ere biŋe ezejec. 25 Simeoŋte mâreŋ heririŋnao ʒoaŋ
wewefunaonec raku huhunao tarakac izi Isasa ere biŋe ezejec. 26 Isasare
mâreŋ heririŋnao ʒoaŋ wewefunaonec raku huhunao tarakac izi Sebuloŋ
ere biŋe ezejec. 27 Sebuloŋte mâreŋ heririŋnao ʒoaŋ wewefunaonec raku

huhunao tarakac izi Gade ere biŋe ezejec. 28 Gadere mâreŋ heririŋnao
juwic mâreŋkopec ma foocmu izi Tama haeonec raku Meriba‐Kadesi opâo
fisizejec, erâ irecnec ʒuhuckerâ raku Aigita opâ qacnerâ raku hâwec sâkoo
hu fisizejec. 29 Mâreŋ i hâcne Israe ŋicguru jaŋe bâtâc bajarepie dâkâne
dâkâne ru sâc ro rauc erâ bajunʒepieŋ. Wofuŋ Anutu nore dâŋ iŋuc.

Tiri haere dâŋ
30 “Haere motâc ine ʒiŋuc fua‐fârezejec: Faic mâreŋkopec sac fuaocmu

irec sâc i kubi 4 tauseŋ 500 ezejec. 31 Ehame motâc sâko‐ticne 3 fuazejec:
Moc Rubeŋtemotâc âmoc Judare motâc erâmoc Lewire motâc. Haemotâc
i Israe ŋicguru juraŋgopieŋ sâc jaŋe jaŋacne wase bafârenʒepieŋ. 32 Ʒoaŋ
wewefunaopec sac foocmu irec sâc i kubi 4 tauseŋ 500 eha motâc‐ticne 3
jaha fuazejec: Josefere motâc, Benjamiŋte motâc â Daŋte motâc. 33 Juwic
mâreŋkopec sac foocmu irec sâc i kubi 4 tauseŋ 500 eha motâc‐ticne 3
jaha fuazejec: Simeoŋte motâc, Isasare motâc â Sebuloŋte motâc. 34 Ʒoaŋ
huhunaopec sac foocmu irec sâc i kubi 4 tauseŋ 500 eha motâc‐ticne 3 jaha
fuazejec: Gadere motâc, Asere motâc â Naftalire motâc. 35Hae râreckehuc
sac bapie sâcticne kubi 18 tauseŋ ezejec. Ehame hae irec ʒâŋe ʒiŋucmuhuc
junʒepieŋ: Wofuŋte hae sanaŋ hâcne.”

DANIE
Daniere papia miŋecgac fonârekac i Danie e jahac mi qâreŋkewec.

Danie e hâmome faicnao wiac gâcne gâcne fua rawec irec binaŋ i papia
maŋnao mâmâc qâreŋkekicne fokac izi iŋuc hâcne mufua‐nârekac. Papia
qâreŋkewec ŋic e Danie hone manac mi ehuc mâc gie â juju‐ticnere binaŋ
manawecte papia i qâreŋkehuc ʒâŋene “Danie” muwec. Ŋic ʒâŋene Danie
mukicne ere fuŋne ine ʒiŋuc manaŋgopeneŋ: E mârâc jaha juwec. Ehame
Judaŋic Babiloŋ mâreŋko kâpâcwâruo bacjopa rakicne dameŋ ira Danie e
mâmâc barambiŋ. Â Daniere papia fonârekac i ine ʒâhec jara 168–164
dameŋ ŋondeŋ ira mecne qâreŋkekicne. Dameŋ ira hâcne qâpuc ŋicwofuŋ
moczi Judaŋic boc bâʒâic‐jopame ʒâra ʒâpâ faio jumbiŋte, Anutuzi bafic‐
jopame juju biaŋ mocwâc fua‐ jareocmu, qâreŋŋic e iŋuc muhuc hâbi â
mamanac‐jeŋic basanaŋkewec.
Daniere papia bâfâuckepene dâkâne jajahec fuakac. Moc i gaŋ 1–6, â

moc ine gaŋ 7–12. Dâkâne namba 1 irec maŋnao Danie juju‐ticnere binaŋ
bahuc qâreŋkekicne, â dâkâne namba 2 ira ine juku wiac fuazokac irec dâŋ
â hawari wiac fuŋne fuŋne Daniezi guŋqâhâŋko â maŋʒâŋe‐ticnezi hone
manac ewec irec dâŋ â binaŋ sasawa qâreŋkekicne forakac.
Dâkâne 1: Danie juju‐ticnere dâŋ â binaŋ
Gaŋ 1. Danie â ŋicmotec âgofâcne 3 jaŋe Babiloŋ mâreŋko bacjopa
rakicne, â ira mamana ficko râec‐jopapie mamana gie bahuc juku
mamana â maŋfânâŋhec erâ jupie ŋicwofuŋte kiŋaŋ qaqa ŋic fekicne
râec‐jopakicne.

Gaŋ 2. Ŋicwofuŋ Nebukaneza e guŋ hâhâwicne moc maname mamana
ŋicfâc‐ticne jaŋe fuŋne kâuc bapie Daniezi guŋte fuŋne mutâc‐neme
ŋicwofuŋzi kia sâko âkendâŋnewec.

Gaŋ 3. Ŋicwofuŋzi e jahacne ɋâŋ qâqâtâc sâko âkendâŋnerâ ŋic sasawazi
araŋ bacneniŋte mume Danie â âgofâcne 3 jaŋe ine Wofuŋ Anutu
mocjaha araŋ bacnehuc numucnezo, iŋucmuhuc qatarapie ŋicwofuŋzi
maname gâpâreme mume ʒocko behec‐ jopambiŋ. Eme Anutuzi
ŋezic‐jopame ʒoczi sahac‐jeŋicmoc mi sipirickewec.

Gaŋ 4. Ŋicwofuŋ Nebukaneza e guŋ mocwâc maname Daniezi fuŋne
muwec.

Gaŋ 5. Ŋicwofuŋ Belesaza â fekicnefâc‐ticne jaŋe tiwâ bâzi sâko ehuc
bâbâsifuc â sindaŋ epie sâpeo meqâreŋ furune moc fuame Daniezi
fuŋne mufua‐jarewec. Eme dâŋ muwec i fârio qame ŋicwofuŋ okacne
fisicnewec.

Gaŋ 6. Danie e gie‐ticne bame fârine biaŋne fuame ŋicwofuŋ Dariusizi
kia jaŋere fekicne âkendâŋnewec. Eme irec liŋguuŋ ecnehuc qoqoric
dâŋ bâfuahuc dâŋko râepie ŋicwofuŋzimana gâpârecnehucmume qowi
mimicne jaŋere sapao behepie huwec. Wofuŋzi ine jaŋere mickonec
batarame honerâ hâwic‐jopame fârepie wefuwec. Eme ŋicwofuŋ e
uucmaŋ‐ ticnao Danie ere Anutu sawa araŋ bacneniŋte mumutâc
râeme hae sâc rafârewec.

Dâkane 2: Findaŋdâŋ â irec hawari 4
Gaŋ 7. Hawari namba 1. Daniezi guŋko qowi 4 â “Ŋic Fâri” honec‐
jopawec. Qowi 4 i mâreŋ ŋicwofuŋ 4 jaŋere uucmaŋ irec sâsâc.

Gaŋ 8. Hawari namba 2. Ira Daniezi lama â noniŋ ŋicne ʒuŋe‐jekichec
honec‐ jofaha aŋelo micne Gabirie eki fuacnerâ fuŋne âzâcne mutâc
ewec.

Gaŋ 9. Hawari namba 3. Danie e Jeremiare findaŋdâŋmocte fuŋne kâuc
bawecte Anutuzi mutâcnecneocte numucneme aŋelo Gabiriezi fuarâ
mutâcnecnewec.

Gaŋ 10. Hawari namba 4. Ira ine kecʒiŋuc honewec: Israe ŋic jaŋe
fific guguriŋ â ʒârâ ʒâpâ faio jufekupie Wofuŋ Anutuzi batarac‐jopame
dameŋ biaŋ mocwâc fua‐jareocmu.

Danie â âgofâcne jaŋemamana gie bambiŋ
1 Juda ŋicwofuŋ Jojakim e ŋicwofuŋ gie bahuc jume jara 3 eha Babe

ŋicwofuŋ Nebukanezazi fisirâ Jerusalem hae somâckewec. 2 Ehame Wofuŋ
e Juda ŋicwofuŋ Jojakim â Anuture ufuŋkonecwiac gâcne i Babe ŋicwofuŋte
meo râewec. Eme eki ine wiac i nemu‐ticnere ufuŋ Sina* mâreŋko ŋewec
ira barawec. Erâ nemu‐ticnere ficko moneŋ katapao râeme huwec. 3 Erâ
ŋicwofuŋzi moneŋ mafa soŋaŋ‐ ticne Asipenaʒa e Israe ŋic rocjopahuc
ŋicwofuŋ â fekicne jaŋere motecfâc gâcne bâwosâec‐jopaocte âzâcnewec.
4 Ine motec kecʒiŋucne jaŋe hâcne: Motec ɋiɋicne, sahac hawari biaŋhec,
mamanahec, maŋɋârâŋ â maŋfânâŋhec, erâ ŋicwofuŋte ficko kiŋaŋ gie
aafec faio bapane. Motec iŋucne rocjoparâ Kaldea ŋic jaŋere qâreŋ hawari
â dâŋ qazu‐jareniŋte mutâcnecnewec. 5 Erâ ʒoaŋ sâc ŋicwofuŋzi nânâ â
waiŋ opâ nâhuc juwec irec nâfocne jare gumec eniŋte mutâcnewec. Jaŋe
wiac qazu‐jarekupie jara jahec â moc tarame ŋicwofuŋte kiŋaŋ gie fuŋkerâ
baniŋtemukicne. 6Motec rocjopakicne jaŋere ŋondeŋko Judamotec ʒiŋuczi
jumbiŋ: Danie, Hanania, Misae erâ Aʒaria. 7 Eme kiŋaŋ qaqa jaŋere
micnezi ʒâŋe ʒiŋuc jare rawec: Danie ere ʒâŋe Beletesaza, â Hananiare
ʒâŋe ine Sadaraka, Misae ere ʒâŋe Mesaka â Aʒariare ʒâŋe Abenego, iŋuc
mucjopawec.

8Danie e ine ŋicwofuŋte nânâ â waiŋ opâ nâhucmaŋticne hegâpârezacte
mi nâocte mupaŋkewec, irec nânâ wiac i mi nâzore nânâ soŋaŋ micnezi
manacneocte numucnewec. 9 Eme Anutuzi manaha nânâ soŋaŋ micnezi
Daniere maname boc biaŋkeha mi qataracnewec. 10 Mâc ʒiŋuc sawa
âzâcnewec: “No ŋicwofuŋ‐nanere hâwicnukac, eki hâcne nânâ opâ‐ŋeŋicte
mumupaŋ râewec. E sahac‐ŋeŋiczi âgofâc‐ŋeŋic jaŋere sahac irec sâc mi
eme honerâ mume juju‐nane omaeocmu.” 11 Iŋuc mume kiŋaŋŋic jaŋere
micnezi Danie â Hanania â Misae erâ Aʒaria jaŋere soŋaŋ moc râewec e
hâcne Daniezi dâŋ ʒiŋuc âzâcnewec: 12 “Go sifu esâickerâ kiŋaŋ qaqafâcge
nâŋe ʒoaŋ gie bapa 10 irec sâcmonʒaŋ â opâ sawa gumec‐nâponʒaŋ. 13Eme
dameŋ i tarame nâŋe mecne â ŋicwofuŋte nânâ nâeŋgopieŋ jaŋe mecne
mâmâc sahac‐ nâŋec gowatupene honezemec. Erâ honec‐ nâpocmu irec
sâckowiac enârezemec.” 14Eme soŋaŋ e dâŋjeŋicmanarâ ʒoaŋ gie bapa 10
iŋuc ejarewec. 15Ʒoaŋ gie bapa 10 tarame sahac hawari‐jeŋiczimotec gâcne
ŋicwofuŋte nânâ nâmbiŋ jaŋere sahac sirickehuc biuc wokemaŋ sâkohec
ewec. 16 Iŋuc fuame nânâ soŋaŋzi nânâ â waiŋ nâniŋte mujarekicne i
bârâriehucmonʒaŋ sawa gumec‐jopawec.

* 1:2: I Babilonia mâreŋtemukicne.

17 Eme Anutu e ŋicmotec 4 jaŋe qâreŋ honehuc wiac fuŋne fuŋne mana
taraniŋte mamana bâfua‐jarewec; Danie eki ine maŋko fuac dâŋ â guŋte
fuŋne i mâmâc mana tarawec. 18 Eme motec sasawa jaŋe ŋicwofuŋte
maio fuaniŋte mukicne dameŋ i maickeme kiŋaŋŋic jaŋere micne sâkozi
ŋicwofuŋ Nebukanezare ficko jowac‐ jopa fewec. 19 Eme ŋicwofuŋ e
jaŋehec dâŋ muc manac embiŋ. Ehame motec sasawa jaŋere ŋondeŋko
Danie â Hanania â Misae erâ Aʒaria jaŋe iŋucne moc mi bâfuac‐jopawec.
Irec jaŋe hâcne ŋicwofuŋte motec fuŋfuŋfâcne juniŋte râec‐jopakicne.
20 Eme ŋicwofuŋ e wiac irec me irec mu indiŋ ejareme jaŋere mamana
â maŋɋârâŋzi e jahacne mâreŋko qaŋgec bapa â mamana ŋic jumbiŋ
jaŋere sâc jâuru‐fârewec. 21 Eme Danie e ira kiŋaŋ qaqa gie bahuc juhame
ŋicwofuŋ Kiru ere dameŋ maickewec.

2
Daniezi guŋte fuŋnemuwec

1Nebukaneza e ŋicwofuŋ gie‐ticne bahuc jume jara 2 eha guŋ moc man-
awec, ehuc maŋne gâckememana ɋâɋârerâ faharewec. 2Erâ guŋ manawec
irec fuŋne qahuc âzâcneniŋte ŋicwofuŋzi fuŋne qaqa â ŋic maŋfânâŋhec
â qaŋgec bapa erâ Kaldea ŋic jaŋe hefârec‐jopawec. Eme jaŋe fisirâ
ŋicwofuŋte maio tumaŋnembiŋ. 3 Tumaŋnepie ŋicwofuŋzi ʒiŋuc jazawec:
“No guŋ manapac, ehuc fuŋne mana tarapemurâ eipiehuc maŋhâhâŋ
enarekac.” 4 Iŋucmume Kaldea ŋic jaŋe ʒiŋuc âzâcnembiŋ: “O ŋicwofuŋ, go
dameŋ tâmiric jufezemec! Go guŋ manamec i kiŋaŋŋicfâcge nâŋe nâzâtec
irec fuŋne gaza mutâc enʒepeneŋ.” 5 Iŋuc mupie ŋicwofuŋzi Kaldea ŋic
dâŋ ʒiŋuc bâtikie‐jarewec: “No dâŋ ʒiŋuc mupaŋke‐jâmbâŋkekopac: Ŋoŋe
guŋ wenimoi manapac i mufuahuc irec fuŋne naza mutâc mi eniŋmuo
ine henʒaŋ qanʒaŋ‐ŋopahuc fic hae‐ŋeŋic imackepemu. 6 Ŋifec ine guŋ
manapac i â irec fuŋne mutaniŋke‐nareniŋmuo ine taha â bubiaŋte wiac
ŋare tahac epe ʒâŋe biŋehec eniŋmu. Irec guŋ manapac â irec fuŋne
i mâmâc naza mutâc eniŋ.” 7 Eme jaŋe dâŋ ʒiŋuc bâtikiecnepie arecne
jajahec ewec: “O ŋicwofuŋ, go guŋgere binaŋ banâretec fuŋne gaza
mutâc enʒepeneŋ.” 8 Eme ŋicwofuŋzi jazawec: “No mana‐jâmbâŋkekopac,
ŋoŋe dâŋnanere manapie fârine eha dameŋ âke suepie fekac. 9 Dâŋnane
kecʒiŋuctemanapie fârine ekac hâcne: Ŋoŋe guŋte fuŋnemi mananiŋmuo
ine okacne bazu‐ŋarepemu. Ŋoŋe ʒiŋuc muc manac ehuc maŋ mocjaha
embiŋ: E eatuckehuc juhapene dameŋ moc maickezejec. Irec ŋoŋe guŋ
wenimoi manapac i nazaniŋ, nazapie ʒiŋuc mana tarapemu: Jaŋe irec
fuŋnewâc sâcne naza mutâc eniŋmu.” 10Eme Kaldea ŋic jaŋe ŋicwofuŋ dâŋ
ʒiŋuc bâtikiecnembiŋ: “Mâreŋko ŋic moczi ŋicwofuŋ go guŋgere dâŋ gaza
mutâc eene i mi fokac, erâ juwicnao ŋicwofuŋ sâko moczi fuŋne qaqa me
qaŋgec bapame Kaldea ŋicwiac iŋucneremocmi wio‐jarewec. 11Ŋicwofuŋ
gowiac enaŋtemukomec i ŋemâcne jâmbâŋ, irec imâreŋŋiczimâcne, nemu
mâreŋŋic jaŋehecmi jueŋgopieŋzi ŋicwofuŋ go sâcne gaza mutâc eniŋmu.”

12 Iŋuc mupie ŋicwofuŋzi aaric sâko manahuc maŋne bâruŋkeme Babe
mâreŋkonec mamana ŋic sasawa bâsirowec‐jopaniŋte muwec. 13 Eme
mamana ŋic hâcne jopaniŋte dâŋ râepie rawec. Ehame Danie â âgofâcne
jaŋe mâmâc bâfuac‐joparâ jopaniŋte basac‐ jopambiŋ. 14 Eme Arioko e
ŋicwofuŋte momori fuŋfuŋfâc jaŋere micne juweczi Babe mâreŋkonec

mamana ŋic jopaocte rahame Daniezi kamierâ ʒiŋuc muhuc wiocnewec:
15 “Ŋicwofuŋ e wemocte dâŋ hâhâwicne iŋucne râekac?” Iŋuc wiocneme
Ariokozi Danie fuŋne qahuc âzâcnewec. 16 Eme Danie e fuŋne manarâ
erificko ferâ ŋicwofuŋzi dameŋ moc bacneocte numucnewec; i ŋicwofuŋ
guŋticnere fuŋne âzâcnemutâc eocte iŋuc ewec.

17 Erâ Danie e ficticnao risierâ âgofâcne Hanania, Misae â Aʒaria jaŋe
wiac irec binaŋ bajarewec. 18 Ehuc jaŋe jaŋacne Babe mamana ŋic gâcne
jaŋehec sipirickenʒipiŋte sambâŋte Anutu numucnepie eki busâqocmana‐
jarehuc guŋte fuŋne mumure bafickeocte jazawec. 19 Eme Danie e ŋafeo
guŋqâhâŋ ecneme guŋte fuŋne mana tarawec, mana tarahuc sambâŋte
Anutu ʒiŋucmuhuc muteŋ bâteŋ ecnewec:
20 “Maŋɋârâŋ â tâpiri focneekac,

Anutu e hâcnemuteŋ bâteŋ ecnehuc juzo.
21 Eki hâcnemume dameŋzi hec hetikic eekac;

eki ŋicwofuŋ âkendâŋ‐jopaekac â bârâriec‐jopaekac;
eki ŋicmaŋɋârâŋhecmaŋɋârâŋ jaha afuse‐jareekac,

â maŋfânâŋhec jaŋemamana tahac‐jopaekac.
22Wiac qame hukicne soŋsoŋko foekac i bataniŋkeekac;

â wiac dapâc qisiricko foekac i manaekac,
erao tatamaczi qaja fuserâ foekac.

23O mamacfâc‐nane jaŋere Anutu,
no daŋgemumuteŋ egarekopac,

goki hâcnemaŋɋârâŋ â tâpiri bâfua‐naremec,
erâ numu‐garembeneŋ i honehuc

irec fuŋne naza mutâc emec,
go ŋicwofuŋ guŋticnere fuŋne bataniŋke‐nâremec hâcne.”

24 Ŋicwofuŋ e Babe mamana ŋic bâsirowec‐jopaocte Arioko
mutâcnecnewec, eme irec hâcne Danie e Arioko fuacnerâ ʒiŋuc âzâcnewec:
“Go Babe mamana ŋic mi qâhâmoc‐jopazemec, aricne, go ŋicwofuŋtao
jowacnu fetec guŋticnere fuŋne âzâcnemutâc epemu.”

25 Mume Ariokozi Danie bâruŋ jaha ŋicwofuŋtao jowa ferâ ʒiŋuc
âzâcnewec: “No Juda kâpâcwâru ŋic jaŋere ŋondeŋkonec ŋic moc
bâfuakopac eki hâcne ŋicwofuŋ guŋgere fuŋne mutaniŋkeocmu.” 26 Eme
ŋicwofuŋzi Beletesaza, Danie hâcne, e ʒiŋuc âzâcnewec: “Guŋ manapo
irec fuŋne i goki sâcne mutâcne‐narecmu me?” 27 Eme Daniezi ŋicwofuŋ
dâŋ ʒiŋuc bâtikiecnewec: “Wiac soŋnere mu wioc ekomec i ŋic mamana-
hec me fuŋne qaqa me qaŋgec bapa me bâpiŋte fuŋne mamana ŋic
jaŋe sâcne mi gazaniŋmu. 28 Mâc sambâŋko Anutu moc jukac eki wiac
soŋsoŋko foekac i sâcne bataniŋkeekac. Ekizia wâc juku wiac weniŋucne
fuazokac irec dâŋ i ŋicwofuŋ Nebukaneza go hâcne gaza gowatuc ewec.
Go guŋ manahuc maŋʒâŋege tâcneme wiac hone manac emŋ irec fuŋne
kecʒiŋuc: 29O ŋicwofuŋ, go fofogao fohuc juku wiac fuazokac irec manatâc
qâtâc emeŋ, ehame wiac soŋsoŋko fome bataniŋkeekaczi wiac fuaocmu
i mutâcne‐garewec. 30 Nore maŋɋârâŋzi ŋic gâcne jaŋere maŋɋârâŋ i
sirickekacte mâcne, ŋicwofuŋ go maŋgezi guŋte fuŋne mana taracmurâ
wiac soŋne kecʒi bataniŋke‐narekicne.

31 “O ŋicwofuŋ, go guŋko ɋâŋ hawari moc honemeŋ. Ɋâŋ hawari i
kâcɋene sâko erâ qaŋ kisieckekicne, goremaio domame honerâ bipic tatara
egarewec. 32 Qizec‐ ticne golzi bakicne, mejahecne â amecne i siliwazi
bakicne erâ bune â gâjoŋne aeŋ bâbâroŋzi bakicne. 33 Kike dâtâŋne i
aeŋzi bakicne â kike tapene ine aeŋ â afezi ocŋondeŋ bakicne. 34 Eme
go honehaŋtecne qânâ moc ŋicmezi mi fasaekicne izi waharâ ɋâŋ qâqâtâc
kike tapene aeŋ â afezi bakicne i mi henʒaŋnezejec i! 35 Ehuc aeŋ mecne
afe mecne aeŋ bâbâroŋ mecne erâ siliwa â gol i mâmâc jaha henʒaŋ
qanʒaŋneme padi bâbâmârâŋ ficko padi jawane foekac irec sâc ewec; eme
mâŋâŋzi bawiseme omae‐fârewec. Qânâ ɋâŋ qâqâtâc henʒaŋnewec izi ine
soka ŋedâmârec ehuc tiki sâko erâ mâreŋ sâkomâreŋ ŋefusucmawec.

36 “O ŋicwofuŋ, go guŋ iŋuc hâcne manameŋ, ʒi ine fuŋne gazapemu.
37O ŋicwofuŋ, go ŋicwofuŋ jaŋere ŋicwofuŋ, sambâŋte Anutuzi guriŋ bapa
gie â tâpiri â sasanaŋ erâ ʒâŋe biŋe i go hâcne tahacguwec. 38 Gore meo
hâcne mâreŋ sâc irec ŋic â qowi erâ sawa wipe râec‐jopa‐fârewec, ehuc
rauc‐joparâ hone soŋaŋ ejarecmurâ tâpiri qikiŋne‐garewec. Ɋâŋ qâqâtâcte
qizec golzi bakicne honemeŋ i go hâcne. 39 Juku gore gie bapa dameŋ
tarame guriŋ bapa ŋicmoc fuarâ gore wahamicne juocmu; eme ere dameŋ
tarame ine guriŋ bapa ŋic moc fuame arecne 3 eocmu. Eki aeŋ bâbâroŋ
tinac eocmu, ehuc mâreŋ sâko mâreŋ hone soŋaŋ ecneocmu. 40 Eme guriŋ
bapa ŋic namba 4 fuarâ aeŋ iŋucne erâ juocmu. E aeŋzi wiac sasawa
henʒaŋ qanʒaŋne‐fâreekac irec sâc jaha mâreŋko wiac sasawa henʒaŋ
qanʒaŋne‐fâreocmu. 41 Kike tape â kike motecne afe â aeŋzi ocŋondeŋ
bakicne honemeŋ irec fuŋne ine kecʒiŋuc: Juku uucmaŋ ʒizi fâuckeocmu,
erâ sifu sasanaŋ piticne focneocmu, afe â aeŋ ocŋondeŋ fome honemeŋ
irec sâc. 42 Eme kike motecne ŋifec afe â ŋifec aeŋzi bakicne honemeŋ
irec sâc jaha uucmaŋ ŋifeczi dockeha ŋifeczi sanaŋkeocmu. 43 Eme aeŋ
â afe bâsifuckekicne honemeŋ irec sâc jaha ŋic ŋokac jaŋe roroc ehuc
sisifuc eniŋmu; aeŋ â afe jahe bobohota sanaŋ mi eekopirec iŋuc jaha
ŋic ŋokac jaŋe qâfâsâerâ mocjaha mi eniŋmu. 44 Mâc ŋicwofuŋ keci jaŋe
juniŋmu dameŋ ira ine sambâŋte Anutuzi uucmaŋ fuŋmoc bâfuaocmu i ima
bapanere sâc mi eocmu, erâ guriŋ bapa gie‐ticne i ŋic gâcne jaŋerao moc
mi fotâcneocmu, aricne, i ŋic gurune gurune ʒi jaŋe qanʒaŋ‐jopahuc sipiric‐
jopaocmu; uucmaŋ izi ine dameŋ tâmiric fofehuc juocmu sanaŋ. 45Go qânâ
moc ŋicmezi mi fasaekicne i tikionec waharâ aeŋ â aeŋ bâbâroŋ â afe â
siliwa erâ gol qanʒaŋneme honemeŋ irec sâc fuaocmu hâcne. Anutu sâkozi
juku wiac fuazokac i ŋicwofuŋ go hâcne gaza gowatuc ewec. Guŋ i fârine, â
fuŋne qahuc gazakopac i wâc fârine jaha.”

46 Eme ŋicwofuŋ Nebukaneza e ʒâŋe maine mâreŋko hetutuckerâ
Daniere maŋfuŋko fodapehuc taha bâzi â hosâc âsu biaŋ rikecneniŋte
mutâcne‐jarewec. 47 Erâ Danie ʒiŋuc âzâcnerâ muwec: “Anutuge e
jâmbomac nemu jaŋere Anutu fârine â ŋicwofuŋ jaŋere Wofuŋ Sâko. Eki
hâcne wiac soŋsoŋko foekac i bataniŋkeekac, eme go irec hâcne guŋte
fuŋne wâc sâcne bataniŋke‐nâremec.” 48 Ŋicwofuŋ e iŋuc murâ Danie
ʒâŋe biŋe‐ticne bafaharehuc taha wiac furi sâko râcnerâ Babe mâreŋte ŋic
fekicne âkendâŋnewec, ehuc Babe mâreŋkonec mamana ŋic jaŋere micne
bapa wâc râewec. 49 Eme Danie e ŋicwofuŋ numucneme eki Sadaraka,
Mesaka â Abenego jaŋe Babe hae mâreŋte soŋaŋ micne âkendâŋ‐jopawec.

Danie e jahacne ine ŋicwofuŋtemaŋfuŋko ʒuhuckerâ juwec.

3
Ŋic jahec â moc ʒocbâruŋkonec rocjopakicne

1Ŋicwofuŋ Nebukanezazi mume ŋic jaŋe ɋâŋ qâqâtâcmoc golzi bambiŋ,
ʒoricne‐ ticnere sâc i kubi* 60 â otecne‐ ticnere sâc i kubi 6. Erâ mume
Babe hae mâreŋte wâneŋ ʒâŋene Dura ira âkendâŋnembiŋ. 2 Erâ mu
jambuŋ ecneniŋte ŋicwofuŋzi ŋic kecʒiŋuc hefârec‐jopawec: Kia sâko â
hae soŋaŋ kâcɋene, momori micne â dâŋte babafic ŋic, moneŋ soŋaŋ â
mamana ŋic erâ soŋaŋ micne gâcne gâcne. 3 Eme ŋic i jaŋe fisi‐ fârerâ
tumaŋnehuc ŋicwofuŋ Nebukanezare ɋâŋ qâqâtâc mu jambuŋ ecneniŋte
maŋfuŋnao domambiŋ. 4 Ehame mumutâc ŋic e hahaŋne bahuc kecʒiŋuc
muwec: “O ŋic gurune gurune, â mâreŋ sâc dâŋne dâŋne mueŋgopieŋ
ŋoŋe mutâcne‐ŋarepe mananiŋ: 5 Ŋoŋe qeŋ me mimi ŋokac me gita
me kulele me goŋgoŋ me woŋgâŋ me musi wiac gâcne jaŋe fânâŋkepie
manarâ izia ŋicwofuŋzi mume ɋâŋ qâqâtâc golzi barâ âkendâŋnembiŋ i
dapecnehuc numucnenʒepieŋ. 6Â moc e mi fodapecnehuc numucneocmu
e ine bâruŋ jaha ʒocko sârockepie hurâ ʒazejec.” 7 Irec musi wiac sasawa
i jaŋe fânâŋkepie ŋic ŋokac tumaŋnembiŋ sâc jaŋe mana manahuc izia
fodape‐fârerâ ɋâŋ qâqâtâc ŋicwofuŋ Nebukanezazi mume âkendâŋnembiŋ
i numucnembiŋ.

8Eme dameŋ ira Kaldea ŋic gâcne jaŋe fuarâ Judaŋic boc qoric‐jopambiŋ.
9Ehuc ŋicwofuŋNebukaneza dâŋ ʒiŋuc âzâcnembiŋ: “O ŋicwofuŋ, go dameŋ
tâmiric jufezemec. 10 Goki hâcne dâŋ ʒiŋuc mutâcnemeŋ: Qeŋ me mimi
ŋokacme gita me kulele me goŋgoŋ me woŋgâŋme musi wiac gâcne gâcne
jaŋe fânâŋkepie manarâ izia ɋâŋ qâqâtâc golzi bakicne i fodapecnehuc
numucnenʒepieŋ. 11Â moc e mi fodapecnehuc numucneocmu e ine ʒocko
sârockepie hurâ ʒazejec. 12 Eme Judaŋic kecʒiŋuczi Babe hae mâreŋko
guriŋ bapa gie baniŋte go gahac mujaremeŋ, Sadaraka, Mesaka â Abenego.
O ŋicwofuŋ, ŋic i jaŋe hâcne dâŋge mana rereŋ moc mi eeŋgopieŋ; jaŋe
nemufâcge kiŋaŋ mi qajareeŋgopieŋ â ɋâŋ qâqâtâc golzi bakicne, go gahac
mutec âkendâŋnembiŋ i wâcmi numucneeŋgopieŋ.”

13 Iŋuc mupie Nebukanezazi aaric sâko manahuc Sadaraka, Mesaka
â Abenego jaŋe erao bacjopa fisiniŋte muwec. Eme bacjopa fisimbiŋ.
14 Fisipie Nebukanezazi ʒiŋuc muhuc wio‐jarewec: “O Sadaraka, Mesaka
â Abenego, ŋoŋe nemufâc‐nane kiŋaŋ mi qajareeŋgopieŋ â ɋâŋ qâqâtâc
golzi bakicne i no nahac mupe âkendâŋnembiŋ i mi numucneeŋgopieŋ,
dâŋ i jâmbomac me burec? 15 Irec mananiŋ, ŋoŋe qeŋ me mimi ŋokac
me gita me kulele me goŋgoŋ me woŋgâŋ me musi wiac gâcne gâcne jaŋe
fânâŋkepie manarâ afeckehuc ɋâŋ qâqâtâc golzi bakicne no nahac mupe
âkendâŋnembiŋ i numucneniŋmuo ine manape taraocmu, iŋucmi eniŋmuo
ine mupe bâruŋ jaha ʒocko sâroc‐ŋopapie hupie ʒacŋopaocmu. Ehame mo
Anutuzi nore meonec moc batarac‐ŋopaocmu?”

16Ŋicwofuŋzi iŋucmume Sadaraka, Mesaka â Abenego jaŋe dâŋ kecʒiŋuc
bâtikiecnembiŋ: “O Nebukaneza, nâŋe dâŋ okacne bâtikie‐garenaŋte mi
enârekac. 17Me gore dâŋzi sanaŋkeocmuo ine Anutu‐nâŋec kiŋaŋ qacnehuc

* 3:1: 1 kubi i sâcmetamoc 18 inses me 46 senti meta irec sâc.

jueŋgopeneŋ eki ʒockonec me gore meonec batarac‐nâpozo murâ sâcne
batarac‐nâpoocmu. 18 Mi batarac‐nâpoocmuo ine ŋicwofuŋ go sifu ʒiŋuc
manazemec: Nâŋe gore nemufâc kiŋaŋmi qajarenaŋmu â ɋâŋ qâqâtâc golzi
bakicne go gahac mutec âkendâŋnembiŋ i wâcmi numucnenaŋmu.”

19 Eme Nebukaneza e aariczi maŋne fusucmame Sadaraka, Mesaka â
Abenego maic‐jopahuc ʒâŋe mai‐ticnezi sâqore‐jâmbâŋkewec. Eme mume
ʒoc ʒaza kuʒi sâkoo ʒoc ruqembiŋ izi dameŋ gâcnao ruqepie fâroroc fua
jujec irec sâc i boc sirickehuc fâroroc sâkonehec ewec. 20Ememomorifâcne
jaŋeraonec ŋic tâpiri sâkohec gâcne jaŋe Sadaraka, Mesaka â Abenego
niŋgiŋ‐ joparâ ʒoc ʒaza kuʒi sâkoo behec‐ jopaniŋte mujarewec. 21 Eme
jaŋe ŋic i hâcne ŋaqi‐jeŋic maŋne â sahacne erâ dujeŋic â wiac gâcne
rojumbiŋ ihec bândeŋ‐ joparâ ʒoc ʒaza kuʒi sâkoo ʒoc ʒawec ira behec‐
jopapie humbiŋ. 22 Ŋicwofuŋ ere mumupaŋ sanaŋ qaŋqaŋne fowecte â
ʒoc ʒaza kuʒi hâhâwicne fârorockewecte Sadaraka, Mesaka â Abenego ʒoc
ʒaza kuʒi mecnao bacjopa fembiŋ ŋic i jaŋe ʒocbâruŋzi ʒâhâmoc‐jopawec.
23 Eme ŋic jahec â moc hâcne, Sadaraka Mesaka â Abenego, jaŋe niŋgiŋhec
ʒocmaŋko humbiŋ.

24 Eme ŋicwofuŋ Nebukaneza e warecke sâqorerâ ʒocnehec faharerâ
micnefâc‐ticne wio‐jare muwec, “Hâc, nâŋâc ŋic jahec â moc me wezimuc
ʒocko behec‐jopambeneŋ?” Jaŋe ŋicwofuŋ âzâcnembiŋ, “O ŋicwofuŋ, iŋuc
hâcne!” 25 Eki muwec, “No ine ŋic 4 niŋgiŋ tâmiric ʒocmaŋko rac warec
epie honec‐jopakopac, erâ ʒoczi mi ʒâtâc‐jopakac. Â moc i honepe nemure
motec hawari ekac.”

26EmeNebukaneza e ʒoc ʒaza kuʒi sâkomotâc‐ticne ra bâqiŋkerâmuwec,
“Sadaraka, Mesaka â Abenego, Anutu Femicne ere kiŋaŋ qaqafâc, ŋoŋe
wefurâ ʒira wareniŋ.” Mume Sadaraka, Mesaka â Abenego ʒockonec we-
fumbiŋ. 27Eme kia sâko â hae soŋaŋ kâcɋene âmomori micne erâ ŋicwofuŋ
dâŋte baficke jumbieŋ ŋic i jaŋe ture‐fârerâ honembiŋ: Ʒoczi ŋic i sahac‐
jeŋicko sisipiric moc mi bâfuawec, qizec susuc‐jeŋic moc mi qeraŋkewec,
ŋaqi‐jeŋic moc mi ʒâtâcnewec â sahac‐ jeŋicko qeraŋ âsu moc mi fiwec.
28 Eme Nebukanezazi muwec: “Sadaraka, Mesaka â Abenego jaŋere Anutu
muteŋkezo. Jaŋe Anutu manasiŋkehuc ŋicwofuŋte mumupaŋ qâsuambiŋ,
ehuc sahac‐ jeŋicte mana mezac mi ee nemu jabane qikiŋ‐ jopa‐ fârerâ
jaŋacne Anutu mocjaha kiŋaŋ qacnehuc numucnembiŋ. Iŋuc epie Anutuzi
aŋelo‐ticne soreme kiŋaŋ qaqafâc‐ticne ŋic sisipirickonec batarac‐jopajec.
29Nemu moczi mâsi keciŋuc ehuc sisipirickonec babatarac‐jopa i mi fokac.
Irec ŋicne ŋicne â mâreŋne mâreŋne â dâŋne dâŋne jaŋeraonec moczi
Sadaraka, Mesaka â Abenego Anutu‐ jeŋic musoriŋkeocmu e hefâuckepie
dâkâne dâkâne fuazejec â ficticne imackepie sesuctac fuazejec.” 30Ŋicwofuŋ
e dâŋ iŋuc murâ Sadaraka, Mesaka â Abenego mutara‐ jareme juwicnao
Babe mâreŋko gie fekicne bajumbieŋ ijaha mocwâc ʒuhuckerâ bambiŋ.

4
1 Ŋicwofuŋ Nebukaneza e mâreŋ sâko mâreŋ irec ŋic gurune gurune

â dâŋne dâŋne jaŋe dâŋ ʒiŋuc jazakac: Wamazi ŋoŋerao qaja fuserâ
fozejec. 2 Anutu Femicne sâkozi mâsi â wiac ʒâŋe furu norao ebac ewec
i mutaniŋkepemurâ boc enarekac.
3Mâsi bapa‐ticne i hone warec eene

â wiac ʒâŋe furu bâfuaekac i qeŋ bipinehec.

Uucmaŋ‐ticne i fofo sanaŋ
â guriŋ bapa gie‐ticne i mimiŋzi ɋâric foraʒihuc juocmu.

Nebukanezazi guŋ mocwâcmanawec
4Nebukaneza no erific‐naneomanamezac tâmiricbubiaŋ faio juhuc jupo.

5 Juku guŋ moc manarâ hâwicnume fofo‐naneo fohuc dâŋmanasupo â wiac
ʒâŋe furu honepo irec maŋ kukumbuc enarewec. 6 Iŋuc fua‐nareme no
Babe mâreŋkonec mamana ŋic sasawa norao jowac‐ jopa warepie guŋte
fuŋne naza mutâc eniŋte dâŋ râepe rawec. 7 Eme fuŋne qaqa â qaŋgec
bapa â Kaldea ŋic erâ bâpiŋte fuŋne mamana ŋic jaŋe fisipie guŋ manapo
irec binaŋ bajarepo, eme jaŋe irec fuŋne nazaniŋte ŋemâckembiŋ. 8 Ʒâhec
ine Daniezi nore maio fuawec wâc. Ŋic e nemu‐ nanere ʒâŋeo wase
bahuc Beletesaza mucnembiŋ, nemu tirine jaŋeraonec mamana bajukac.
Eme no e hâcne guŋ manapo irec binaŋ bacnehuc kecʒiŋuc âzâcnepo:
9 “O Beletesaza, qaŋgec bapa jaŋere micne sâko, no gore fuŋne ʒiŋuc
manakopac: Nemu tirine jaŋere Mârozi gore maŋko juekac irec go wiac
soŋnere fuŋne muzo murâ mi ŋemâckeekic; irec guŋko wiac hone manac
epo irec fuŋne nazazemec. 10 No fofo‐ naneo fohuc guŋko jâc ʒoricne
ʒora moc mâreŋ ʒâʒâŋiŋko domame honepo. 11 Eme jâc i sokarâ ʒora
feku botâŋnezi sambâŋ âke uwawec; ehame mâreŋ qaŋeŋnao jumbiŋ jaŋe
honembiŋ. 12 Rehacne biaŋne â hândâŋne bocjaha, irec ŋic sasawa nânâ
bâfua‐jarewec. Kâte qowi jaŋe fisirâ mumuc‐ticnao fomanambiŋ â wipe
jaŋe tieŋnao waha herâ ŋembiŋ, ehame mâreŋko wiac jujune sasawa jaŋe
irec hândâŋne nâmbiŋ.

13 “Eme no ʒuhuckerâ guŋmanahuc ruc bapa ŋic tirinemoc sambâŋkonec
wahame honepo. 14 E dâŋ hahaŋne bahuc kecʒiŋuc nazawec: ‘Go
jâc keci qâfierâ tieŋ taeŋne hetâcnehuc rehacne ârârâcke‐fârec, erâ
hândâŋne bâtâtie‐fârec; ehame mumucnao qowi foraŋgopieŋ â tieŋnao
wipe ŋeŋgopieŋ jaŋemâmâc jaha wise‐fârenʒepieŋ. 15 Jâctuc fuŋgâtânehec
e ine mâreŋko behetec aeŋ me aeŋ bâbâroŋzi niŋgiŋkerâ basanaŋkeme
kecɋaŋ gieo ŋezejec. Ehame maniŋ titikuczi bâŋgumuŋkeha qowi jaŋehec
mâreŋko kecɋaŋ nâhuc juzejec. 16 Eme ŋicmamanasu‐ticne jâoc rorâ qowi
mamanasu râcnezo, eme ihec juhame jara 7 tarazejec. 17 Dâŋ i ruc bapa
ŋic jaŋere mumupaŋ dâŋ erâ tiriŋic jaŋere sâcmutâc, irec ŋic jujune jaŋe
ʒiŋuc mana taranʒepieŋ: Femicne sâko e mâreŋ ŋicwofuŋ jaŋere Wofuŋ
jukac jaha, ehuc uucmaŋ‐jeŋic i ŋicmocte meo râezomurâ râeocmu,me ŋic
wahakicne moczi soŋaŋkeocte râcnezo murâ wâc râcneocmu.’ 18Ŋicwofuŋ
Nebukaneza no hâcne guŋ iŋuc manapo. Eme nore uucmaŋko mamana
ŋic juŋgopieŋ sasawa jaŋe fuŋne nazaniŋte eipiepie Beletesaza goki nemu
tirine jaŋeraonecmamana fogarekacte fuŋnemutâcne‐narezemec.”

19 Eme Danie, ʒâŋe‐ticne moc Beletesaza, e dâŋ iŋuc manarâ fâfârehuc
maŋticne gâckewec. Iŋuc eme ŋicwofuŋzi ʒiŋuc âzâcnewec: “O Beletesaza,
go guŋte me fuŋne mumure maŋge mi ŋemâckezejec.” Mume Belete-
saza eki dâŋ ʒiŋuc bâtikiecnewec: “O bomboŋ‐nane, go guŋ manameŋ i
qaisocgueŋgopieŋ jaŋerao fârinehec ezac â irec fuŋne i râsifâcge jaŋerao
taniŋkezac! 20 Jâc honemeŋ i sokarâ ʒora feku botâŋnezi sambâŋ âke
uwame ŋic mâreŋ qaŋeŋnao jumbiŋ jaŋe honembiŋ. 21 Erâ rehac‐ ticne
biaŋne â hândâŋne bocjaha irec ŋic sasawa nânâ bâfua‐jarewec, erâ kâte
qowi jaŋe mumuc‐ ticnao fomanambiŋ â tieŋnao wipe jaŋe waha herâ

ŋembiŋ jâc irec fuŋne kecʒiŋuc: 22 Jâc i ŋicwofuŋ go hâcne, go hâcne kâcɋene
â tâpirihec, ʒâŋe biŋegezi ŋedâmârerâ sambâŋko fisikac â guriŋ bapa
giegezi mâreŋ qaŋeŋne sâckekac. 23 Erâ ŋicwofuŋ go ruc bapa ŋic tirine
moczi sambâŋkonec waharâ dâŋ kecʒiŋuc mume hone manac emeŋ: ‘Jâc
qâfierâ imackezemec, ehuc tucne fuŋgâtânehec ine mâreŋko behetec aeŋ
me aeŋ bâbâroŋzi niŋgiŋkerâ basanaŋkeme kecɋaŋ gieo ŋezejec. Ehame
maniŋ titikuczi bâŋgumuŋkeha qowi jaŋehec kecɋaŋ nâhuc juhame jara
7 tarazejec.’ 24 O ŋicwofuŋ, dâŋ kecirec fuŋne kecʒiŋuc fokac: I Femicne
sâko ere mumupaŋ, i gore erâ fuakac. 25 Go hâcne ŋicguruonec jâpecgupie
kâte qowi jaŋehec ŋeŋe juju ecmu; erâ egarepie bulimakao iŋucne kecɋaŋ
nâhuc juhaŋtecmaniŋ titikuczi bâŋgumuŋguha jara 7 taraocmu. Iŋuc fuame
ʒiŋuc mana taracmu: Femicne sâko e mâreŋ ŋicwofuŋ jaŋere Wofuŋ jukac
jaha, ehuc uucmaŋ‐ jeŋic i ŋic mocte meo râezo murâ râeocmu. 26 Erâ
jâctuc fuŋgâtânehec mâreŋkoa behetec ŋeocte mukicne dâŋ irec fuŋne
kecʒiŋuc: SambâŋWofuŋziwiac sasawa irec guriŋne baekac, go iŋucmana
taracmuo ine uucmaŋzi fogareocmu. 27O ŋicwofuŋ, go irec hâcne dâŋnane
mana maŋ ehuc juzemec. Go tiŋne juhuc sâqocne qikiŋne behec ezemec
â bâʒâic‐jopakicne jaŋe ehâmo‐jarehuc hehesicge râpeckezemec. Go iŋuc
ehuc dameŋ ʒora juhâc qâhâmocmu.”

28 Wiac i sasawa ŋicwofuŋ Nebukaneza erao fârio qawec. 29 Juku mosa
12 tarame Babe haeo erific‐ticnere bupu qaqadape bakicne ira rac warec
ewec. 30 Ehuc kecʒiŋuc muwec: “Ŋicwofuŋ hae sanaŋ‐nane erâ ŋeocte â
ʒâŋe biŋe‐nane ferâ foocte tâpiri wânʒâŋ‐nanezi Babe hae sâko bapo ʒiŋe
hâcne.” 31Ŋicwofuŋ e dâŋ iŋuc muha izia sambâŋkonec dâŋ moc kecʒiŋuc
fuawec: “O ŋicwofuŋ Nebukaneza, gore dâŋ ʒiŋuc mukicne: Uucmaŋ i
gowac rokicne. 32 Irec ŋicguruonec jâpecgupie kâte qowi jaŋehec ŋeŋe
juju ecmu; erâ egarepie bulimakao iŋucne kecɋaŋ nâhuc juhaŋtec jara 7
taraocmu. Iŋuc fua‐gareme ʒiŋuc mana taracmu: Femicne sâko e mâreŋ
ŋicwofuŋ jaŋere Wofuŋ jukac jaha, ehuc uucmaŋ‐ jeŋic i ŋic mocte meo
râezomurâ râeocmu.” 33Dâŋ i fuaha izia Nebukanezarao fârinehec ewec. E
ŋicguruonec jâpepie bulimakao iŋucne kecɋaŋ nâhuc juwec; ehame maniŋ
titikuczi fuame sahac‐ticne bânâŋke‐fâreme qizec susuc‐ticnezi tucwipere
suhuc tinac ewec â ʒârâic‐ticnezi wipe jaŋere ʒârâic iŋucne ewec.

34 Eme dameŋ i tarame Nebukaneza no sambâŋko fipe feme maŋ
mamanasu‐nane mocwâc uŋtome Femicne sâko, jujufâre hâcne, e araŋ
bacnehuc muteŋ bâteŋ ecnepo.
Ere uucmaŋzi hâcne fofo sanaŋ

â guriŋ bapa gie‐ticne i mimiŋzi ɋâric foraʒihuc juocmu.
35Mâreŋte ŋecjucfâc jaŋe waha qaqane sasawa,

irec sambâŋko tâpirihec jueŋgopieŋ
me mâreŋko ŋec juc eeŋgopieŋ

jaŋe iŋucme iŋuc ejarezo murâ ejareocmu.
Ehame moczi moc qataracnehuc dâŋ ʒiŋuc ââzâcnenemi fokac: “Go wemo
wiac ekomec?” 36 Dameŋ ijaha maŋ mamanasu‐nane mocwâc uŋtowec,
erâ uucmaŋ‐nanere ʒâŋe biŋe omaezacte ɋuŋɋasaŋ â eri qaraweŋ‐nane
mocwâc fuawec wâc. Eme kia sâko â soŋaŋ micnefâc‐nane jaŋe mocwâc
maicnumbiŋ. Ehame ŋicwofuŋ gie hefârockerâ bahape tâpiri mocwâc fua‐
narewec. 37Nebukaneza no irec hâcne sambâŋWofuŋ Sâkomuteŋkekopac,

erâ sâsehuc araŋ bacnekopac; e gie bapa‐ticne sasawa i fârine hâcne â hata‐
ticne i tiŋne fokac. Maŋfefehec jueŋgopieŋ ŋic i jaŋe bawahac‐jopaekac.

5
Me moc sâpeo fuarâ dâŋ qâreŋkewec

1 Ŋicwofuŋ Belesaza e ŋicfâc‐ticne fekicne 1 tauseŋ jaŋere erâ tiwâ
bâzi sâko moc qame fisime mai‐ jeŋicko waiŋ opâ nâwec. 2 Erâ waiŋ
opâ nâku maŋticne sifuckezo eha, mamac‐ticne Nebukanezazi Jerusalem
taha ufuŋkonec râqâc wiac gol â siliwazi bakicne rowec i bawareniŋte
muwec. E ŋicwofuŋ e jahacne â fekicnefâc‐ticne â ŋonâŋfâc‐ticne erâ
ŋonâŋ ocfâc‐ticne jaŋe râqâc irecnec nâniŋte iŋuc ewec. 3 Eme râqâc
wiac gol â siliwazi bakicne â Jerusalem taha ufuŋkonec, Wofuŋte fickonec
hâcne rokicne i bawarembiŋ. Bawarepie ŋicwofuŋ mecne, fekicnefâc‐ticne
mecne, ŋonâŋfâc‐ticne â ŋonâŋ ocfâc‐ticnemecne jaŋemâmâc râqâc irecnec
waiŋ nâmbiŋ. 4 Ehuc nemuɋâŋ gol me siliwa me aeŋ bâbâroŋ me aeŋ
jâmbâŋme jâcme qânâzi ba akic ekicne i muteŋkembiŋ.

5 Iŋuc ehapie izia mi ŋicmezi fuarâ ŋicwofuŋte ficko lambe dodoma
ŋifecnao sâpeo dâŋ qâreŋkezejec i! Qâreŋkehame ŋicwofuŋzi me râpene
honewec. 6Honerâ weaŋkewec, erâ maŋ kukumbuc ecneme fâfârehuc me
kikene ɋarac ɋarac qawec. 7 Iŋuc fuacneme qaŋgec bapa â Kaldea ŋic â
bâpiŋte fuŋne mamana ŋic erao bacjopa raniŋte owa ruruckewec. Eme
Babe haeonec mamana ŋic jaŋe fisipie ŋicwofuŋzi ʒiŋuc jazawec: “Moc e
dâŋ keci woserâ fuŋne nazamutâc eocmu e ŋaqi furi sâko hecnepe huocmu,
erâ qoqonaŋ golzi bakicne i qonaŋkecnepemu, ehuc mupe nore uucmaŋko
guriŋ bapa ŋic namba 3 erâ juocmu.” 8 Eme ŋicwofuŋte mamana ŋic
jaŋe erao rafârembiŋ, ehuc qâreŋ i woserâ irec fuŋnemutâcnecneniŋte ine
eipiembiŋ. 9 Iŋuc epie ŋicwofuŋBelesaza emaŋkukumbuc kâcɋene ecneme
weaŋkewec. Ehame fekicnefâc‐ticne jaŋe bipic tatara ejarewec.

10 Eme ŋokac wofuŋ e ŋicwofuŋte dâŋ manarâ nânâficko raʒirâ kecʒiŋuc
muwec: “O ŋicwofuŋ, go dameŋ tâmiric jufezemec, go maŋgemi gâckezejec
âmiweaŋkezemec. 11Manakic, gore uucmaŋko ŋicmoc jukac e nemu tirine
jaŋere mamana focnekac. Mamacge juwec dameŋ ira maŋ mamanasu â
maŋɋârâŋ erâ mamana sâko i ŋic erao bâfuakicne. Irec mamacge ŋicwofuŋ
Nebukaneza eki qaŋgec bapa â fuŋne qaqa â mamana ŋic â bâpiŋte fuŋne
mamana ŋic jaŋere micne âkendâŋnewec. 12 Ŋic e ʒâŋene Danie, erâ
ŋicwofuŋzi ʒâŋe‐ticne moc Beletesaza muwec. E guŋte fuŋne â muqâqiŋ
dâŋ mutâcneocte â dâŋ ŋemâcne muafeckeocte mamana tara â maŋɋârâŋ
erâ maŋ mamanasu focnekac. Irec go Danie wiracnetec warerâ wiac irec
fuŋne gaza mutâc ezejec.”

13 Eme Danie ŋicwofuŋtao jowa warembiŋ. Iŋuc epie ŋicwofuŋzi
Danie dâŋ ʒiŋuc âzâcnewec: “Mamac‐nane, ŋicwofuŋ hâcne, eki Judaŋic
kâpâcwâru bacjopa warewec jaŋeraonec moc Danie go hâcne. 14 Eme
no gore fuŋne ʒiŋuc mupie manapo: E nemu tirine jaŋeraonec mamana
focnekac, erâ maŋ mamanasu â mamana tara â maŋɋârâŋ i wâc focnekac.
15 Eme ʒi ŋic maŋɋârâŋhec â mamanahec jaŋe qâreŋ keci woserâ fuŋne
naza mutâc eniŋte jowac‐jopa warembiŋ, jaŋe ine iŋuc eniŋte eipiembiŋ.
16 Gore ine ʒiŋuc mupie manapo: Eki wiac irec me irec fuŋne sâcne
mutaniŋkeocmu â wiac ŋemâcne irec dâŋ wâc sâcne muafeckeocmu. Irec

go qâreŋ keci woserâ fuŋne sâcne naza mutâc ecmuo ine mupe ŋaqi furi
sâko hegarepie huocmu â qoqonaŋ golzi bakicne qonaŋke‐gareniŋmu. Eme
uucmaŋ‐naneo guriŋ bapa ŋic namba 3 erâ juzemec.”

17 Iŋuc mume Daniezi ŋicwofuŋ dâŋ ʒiŋuc bâtikiecnewec: “Bubiaŋ wiac i
fogareoc, me ŋic moc râcnezo murâ râcnec; no ine sifu qâreŋ keci wose‐
garerâ fuŋne gaza mutâc epemu. 18 O ŋicwofuŋ, Anutu Femicne sâkozi
mamacge Nebukaneza manacneme sâckehame uucmaŋ‐ticnao tâpiri â ʒâŋe
biŋe erâ ɋuŋɋasaŋ sâkohec juwec. 19 Eme Anutuzi tâpiri sâko râcnewecte
ŋic gurune gurune â ŋicne ŋicne erâ dâŋne dâŋne jaŋe ere maio ɋarac
ɋarac qahuc hâwic‐jopawec; eki ŋic e me e qazo murâ qawec, me akickezo
murâ akickewec, ehuc eme e bafaharezomurâ bafaharewec, me bawahazo
murâ bawahawec. 20Mâc maŋfefe erâ maŋrâŋgeŋ bâfuahuc penaroŋ eme
ŋicwofuŋ ŋeŋe‐ticnaonec tuŋkekicne â ʒâŋe biŋe‐ticne jâoc rokicne. 21 E
ŋicguruonec jâpekicne â maŋticne i qowimaŋ tinac ewec, erâ kâte doŋgi
jaŋehec ŋeŋe juju ewec; e bulimakao iŋucne kecɋaŋ gumembiŋ â maniŋ
titikuczi fuame sahac‐ticne bânâŋke‐fârewec. Iŋuc fuacnekume ʒiŋucmana
tarawec: Anutu Femicne sâko e mâreŋ ŋicwofuŋ jaŋere Wofuŋ jukac, irec
uucmaŋ‐ jeŋic i ŋic mocte meo râezo murâ râeocmu. 22 Eme ŋokâ‐ ticne
Belesaza goki ine wiac i sasawa mana‐bipiehuc maŋgemoc mi bârisiemeŋ.
23 Aricne, go sambâŋte Anutu penaroŋ ecnehuc ufuŋ‐ticnere râqâc wiac
mutec bafisipie go gahacne mecne, fekicnefâcge mecne, ŋonâŋfâcge erâ
ŋonâŋ ocfâcge ŋoŋe mâmâc râqâc irecnec waiŋ opâ nâmbiŋ. Erâ i sawa
mâcne, go ɋâŋ qâqâtâc maŋ mamanasu tâmiric gol me siliwa me aeŋ
bâbâroŋ me aeŋ jâmbâŋme jâcme qânâzi bakicne jaŋe hâcnemuteŋ bâteŋ
ejaremeŋ. Juju bâfua‐garehuc hatage sasawa soŋaŋkeekacAnutu e ine araŋ
moc mi bacnehuc jumeŋ.

24 “Eme irec hâcne qâreŋ kecʒi eraonec fuawec. 25 Sâpeo qâreŋ fuawec
ine kecʒiŋuc: ‘Mene, Mene, Teke Ufasiŋ.’ 26Dâŋ qâreŋ irec fuŋne kecʒiŋuc
fokac: Mene irec fuŋne kecʒiŋuc: Anutuzi uucmaŋgere ʒoaŋ gie bapa wose
biric erâ bârâriewec. 27 Teke irec fuŋne ʒiŋuc: Sigelio râecgupie ŋemâcge
afecne sawa fuawec. 28 Ufasiŋ irec fuŋne ʒiŋuc: Uucmaŋge kâdoc qarâ
Medeŋic â Perisia ŋic jarekicne.”

29Eme Belesazazi mume Danie ŋaqi furi sâko hecnepie huwec â qoqonaŋ
moc golzi bakicne qonaŋkecnembiŋ. Ehuc Daniezi ŋicwofuŋte uucmaŋko
guriŋ bapa ŋic namba 3 juocte mutâcnecnewec.

30 Ŋafe ijaha ine Kaldea ŋicwofuŋ Belesaza e qâhâmombiŋ. 31 Ehame
Medeŋic ʒâŋene Dariusi eki jara 62 bazurâ tucticne qawec.

6
Danie laioŋ jaŋere nombâŋko behepie huwec

1 Eme Dariusizi maname sâckeme soŋaŋ micne 120 râec‐jopa rakume
uucmaŋ‐ticne sâcke‐fârembiŋ. 2 Ehame jaŋere guriŋ bapa ŋic jahec â moc
ʒuhuckerâ râec‐jopakicne jaŋeraonec moc Danie hâcne. Eme ŋicwofuŋ
neneŋ boc ecnenʒipiŋte soŋaŋ micne i jaŋe gie‐jeŋicte binaŋ ŋic jahec â
moc jaŋe bajareniŋte jazakicne. 3 Danie eki ine mamana sâkohec juwecte
guriŋ bapa ŋic â soŋaŋ micne siric‐jopa‐fârewec; irec ŋicwofuŋzi uucmaŋ‐
ticnere fekicne âkendâŋneocte manasuwec. 4 Eme guriŋ bapa ŋic â soŋaŋ
micne jaŋe Danie gie‐ ticnere bâbâsifuc moc bâfuarâ dâŋgieo râeniŋte

manasumbiŋ; erâ e gie‐ticne bâbâsifuc tâmiric biaŋne bâhâmowecte bahac‐
ticne basambiŋ. 5 Ehuc ʒiŋuc mumbiŋ: “Nâŋâc Danie keci ere dâŋ moc mi
bâfuanaŋmu, mâc Anutu‐ticnere sâcmutâc dâŋzi weniŋuc mutâcnecneekac
irec fuŋnemanahuc bâfuanaŋmumecne.”

6 Eme guriŋ bapa ŋic â soŋaŋ micne jaŋe quruŋ herâ ŋicwofuŋtao
fisirâ kecʒiŋuc mumbiŋ: “O ŋicwofuŋ Dariusi, jusanaŋkerâ juzemec! 7 Go
mâreŋ sâko qâhâckerâ guriŋne baekic irec maŋnao guriŋ bapa ŋic â soŋaŋ
fekicne wahakicne, erâ wâc kansol â dâŋsoŋaŋ juŋgopeneŋ nâŋe sasawa
maŋ mocjaha erâ dâŋ moc gazanaŋte wareŋgopeneŋ. Go dâŋ kecʒiŋuc
mupaŋkerâ papiao qâreŋketec mumutâc dâŋ ezejec: ‘Ŋafe ʒoaŋ 30 irec
maŋnao ŋic moczi wiac mocte numuzo murâ no mi numu‐narehuc nemu
moc me ŋicmoc numucneocmu e laioŋ jaŋere nombâŋko behepie huzejec.’
8 Irec ŋicwofuŋ, gomumutâc dâŋ i âkendâŋnerâ gahacnemezi ʒâŋe qâreŋge
râetec mi hehetâmirene ezejec, Mede â Perisia ŋic nâŋâcne hata sanaŋ mi
qâqâsuane fokac irec sâc hâcne.” 9Eme ŋicwofuŋDariusi emumutâc papiao
ʒâŋe qâreŋ‐ticne râewec.

10 Mumutâc papiao ʒâŋe qâreŋ fuame basanaŋkekicne, dâŋ i Daniezi
manarâ ficticnao rawec. Ficticne feŋgaŋne moc ira maŋne moc fowec irec
qâqâtâc kataŋ Jerusalem haeopec qâtiŋnekicne domawec. Eme e ira ʒoaŋ
sâc arec 3 dieŋzi herâ Anutu numucnehuc daŋge âzâcne jujec, irec sâcko
ewec. 11 Danie Anutu‐ ticne maickehuc numu wâwâsic ecnehuc juhame
ŋic keci jaŋe gasacke rarâ bâfuambiŋ. 12 Izi ŋicwofuŋtao fisirâ mumutâc
dâŋ irec ʒiŋuc muhuc âzâcnembiŋ: “O ŋicwofuŋ, go mumutâc dâŋ ʒiŋuc
râemec: Ŋicmoczi ʒoaŋ 30 irecmaŋnaowiacmocte numuzomurâ ŋicwofuŋ
no mi numu‐narehuc nemu me ŋic moc numucneocmu, eme laioŋ jaŋere
nombâŋko behezo. Erâ dâŋ i musanaŋkehuc ʒâŋe qâreŋgemi râemecme?”
Mupie ŋicwofuŋzi muwec: “Dâŋ i basanaŋkekicne fokac, Mede â Perisia
ŋic nâŋâcne hata sanaŋ mi qâqâsuane irec sâcko basanaŋkekicne.” 13 Eme
jaŋe ŋicwofuŋ dâŋ ʒiŋuc bâtikiecnembiŋ: “Juda mâreŋkonec jowac‐ jopa
warekicne jaŋere guruonec ŋic mac ʒâŋene Danie e ŋicwofuŋ go mana
wahacguhuc, ʒâŋe qâreŋge râehuc mumutâc dâŋ basanaŋkemeŋ i mâmâc
maname wawahane ekac, ehuc ʒoaŋ sâc arec 3 nunumu gie baekac.”

14 Ŋicwofuŋ e dâŋ i manarâ bune mâretec sâqorewec. Ehuc Danie
sisipirickonec bataraoctemamanasu gie bahuc juhame ʒoaŋ huwec. 15Eme
ŋic keci jaŋe ŋicwofuŋtao ʒocnehec fisirâ âzâcnembiŋ: “O ŋicwofuŋ, go
manac, Mede â Perisia ŋic nâŋâcne hata sanaŋ ʒiŋuc fokac: Ŋicwofuŋzi
mumutâcme mumupaŋ dâŋmoc âkendâŋneocmu i hehetâtienemi fokac.”

16 Eme ŋicwofuŋzi mume Danie ra ro baware laioŋ jaŋere nombâŋko
behepie huwec. Ehame ŋicwofuŋzi Danie ʒiŋuc âzâcnewec: “Anutuge,
kiŋaŋ ʒuʒuhuc jaha qacnehuc juekic eki ŋezicguzejec.” 17 Iŋuc muha qânâ
moc qârândiŋkepie ra nombâŋ micne ŋebâzickeme ŋicwofuŋzi sâfâ fitec
qambiŋko e jahacne maqâreŋ heutuckeme fowec, moczi moc Danie wiac
iŋuc me iŋuc ecnenʒipiŋte. 18 Ehame ŋicwofuŋzi erific‐ticnao rarâ ŋafeo
nânâ mi nâwec, ehuc ŋokacfâc‐ticne jaŋeraonec moczi erao fezacte aka
hejarewec, erâ guŋte wâcmi ecnewec.

Qowi mimicne jaŋe Danie akickembiŋ
19 Hae fure pârâckeme izia ŋicwofuŋzi faharerâ laioŋ jaŋere nombâŋko

ʒocnehec rawec. 20 Erâ Danie nombâŋko ŋewec nombâŋ i bâqiŋkehuc

busâqoc maracko owa ruruckerâ wiracnehuc muwec: “O Danie, Anutu ju-
junere kiŋaŋ qaqa, Anutu ʒuʒuhuc jaha kiŋaŋ qacneekic e sâcne ŋezicgume
laioŋ jaŋe akicgumbieŋ me?” 21 Eme Daniezi ŋicwofuŋ ʒiŋuc âzâcnewec:
“O ŋicwofuŋ, jusanaŋkerâ juzemec! 22Anutuzi aŋelo‐ticne soreme warejec;
erâ laioŋ micjeŋic bâbâzickeme wiac moc mi enarembieŋ. No honecnume
bahacmâc epe iŋuc enarejec. Â ŋicwofuŋ‐nane go wâc wiac hehesicne
moc mi egarepo.” 23 Ŋicwofuŋ e ine bubiaŋ sâko manawec, ehuc Danie
nombâŋkonec fârepie wefuocte muwec. Irec fârepie wefuwec hâcne. Ehuc
sahacnao ʒâpâ moc mi honembiŋ, i Anutu manasiŋkewecte iŋuc fuawec.
24 Eme ŋicwofuŋzi mume Danie dâŋgieo râembiŋ ŋic i jaŋe â ŋokac naru
motecfâc‐jeŋic jaŋemâmâc rocjoparâ laioŋ jaŋere nombâŋko behec‐jopapie
humbiŋ. Eme huha huhapie jaha mi laioŋ jaŋe kisuc qâsuc‐jopahuc siec‐
jeŋic kinʒaŋ qanʒaŋne‐fârenʒepieŋ i!

25 Wiac iŋuc fuame ŋicwofuŋ Dariusizi ŋic gurune gurune â ŋicne ŋicne
erâ dâŋne dâŋne mâreŋ sâc jurambiŋ jaŋerao papia moc ʒiŋuc qâreŋkerâ
râeme rawec: “Wamazi ŋoŋerao qaja fuserâ fozejec. 26 No mumupaŋ
dâŋ kecʒiŋuc râekopac: Nore uucmaŋko ŋic juraŋgpieŋ jaŋe Danie Anutu‐
ticnere hâwic‐jopame araŋ bacnenʒepieŋ.
Eki hâcne Anutu jujune,

juraʒihuc juzokac;
ere uucmaŋ i fofosanaŋ,

erâ guriŋ bapa gie‐ticne i tatarane tâmiric.
27Danie laioŋ jaŋere tâpirionec batarawec,

eki hâcne firuec‐nâpohuc akic‐nâpoekac,
e sambâŋko â mâreŋko

wiac ʒâŋe furu ehuc mâsi baekac.”
28 Iŋuc fuame Daniezi Dariusi â Perisia ŋic Kiru jahe ŋicwofuŋ jupic

dameŋ ira juhâc qâhâmowec.

7
Daniezi guŋko qowi 4 honec‐jopawec

1 Babe ŋicwofuŋ Belesaza e ŋicwofuŋ gie‐ ticne bahuc jume jara wâŋ
eha Danie e maŋʒâŋe‐ticne tâcneme guŋko wiac hone manac ewec. Ehuc
irec dâŋ i qâhâckerâ kecʒiŋuc muhuc qâreŋkewec: 2 “No maŋʒâŋe‐nane
tâcneme guŋko wiac kecʒiŋuc fuame honepo: Sambâŋkonec mâŋâŋ 4 jaŋe
sanaŋne qapie hâweczi siri sâko qawec. 3 Ehame hâwecmaŋkonec qowi
sâko 4 wefumbiŋ, hawari‐jeŋic fuŋne fuŋne. 4 Bâbâni wefuwec e laioŋte
hawari iŋucne erâ fakec‐ticnehec, fakec‐ticne ine tucwipere fakec iŋucne.
Eme honehape fakec jahec‐ticne unuc‐jofambiŋ, unuc‐jofarâ mâreŋkonec
bâfeŋnehuc ecnepie kike jahec‐ ticnezi ŋiczi âterâ domaeŋgopeneŋ iŋuc
âterâ domahame ŋic mamanasu fuacnewec. 5 Eme honehape qowi moc
wefuwec, qowi namba 2 e beare hawari iŋucne. E ŋifecpeaŋ sawa
faharehuc tambaraŋ siec jahec â moc kisoŋnewec. Ehame dâŋ ʒiŋuc
âzâcnekicne: ‘Ajoc, go faharerâ biuc bocjaha nâzemec.’ 6 Izi ine qowi
moc wefume honepo; e qowi mimicne, ʒâŋene lepad, ere hawari iŋucne.
Râpenaowipe fafakec 4 iŋucne focnewec, erâ e qizecne 4 jaha; qowi e tâpiri
sâko râcnekicne. 7 Eme ʒuhuckerâ guŋ manahuc qowi namba 4 wefume

honepo. Qowi i ine wiac hâhâwicne, momori â tâpiri sâko‐ticnehec; e
micsiec‐ ticne i kâcɋene erâ aeŋzi bakicne, e wiac sasawa nâhuc kinʒaŋ
qanʒaŋnewec, ehuc tiwâne fome kike‐ticnezi âtenʒaŋnewec. E hawarine
qowi bâbâni wefumbiŋ jaŋere hawari iŋucne mâcne, e fuŋmoczi ʒuŋene
10 bajuwec. 8 Eme no ʒuŋe i hone honehape mi ŋondeŋ‐ jeŋicko ʒuŋe
piticne moc wefu fisizejec i! Wefu fisihuc ine ʒuŋe 10 i jaŋeraonec 3
âkesuec‐jopame ŋeunuckerâ wahambiŋ. Erâ ʒiŋuc honepo: Ʒuŋe piticne
ʒâŋe hândâŋ focnewec i ŋicʒâŋe iŋucne, erâ micticnaonec penaroŋ dâŋ
wahawec. 9 Eme no honehape
eri ŋeŋe wiac hepie ŋeha

ŋicqizec jâmbâŋmoczi waha ŋewec;
e ŋaqi‐ticne i sinou iŋucne qaŋqaŋ jâmbâŋ;

â qizec susuc‐ticne ine kateŋ ɋaɋacne iŋucne.
Ʒocuuc erereŋnezi eri ŋeŋe‐ticne ewec,

â ŋeŋe‐ticnere ʒafeŋgâŋ i ʒocbâruŋ iŋucne hâcne.
10 Eme ere maŋfuŋkonec ʒocbâruŋ fuarâ fehuc domawec.
Ehame ŋic tauseŋne tauseŋne jaŋe e kiŋaŋ qacnembiŋ,

â teŋ tauseŋ gurune gurune jaŋe ere maio domambiŋ;
erâ dâŋgie bahuc papia qaratie‐fârepie fowec.

11 “Eme ʒuŋe e penaroŋ dâŋmume no ʒuhuckerâ hone dendeŋnepo. Erâ
honehape jaha qowi i qâhâmorâ qâŋɋâŋ‐ticne sipirickehuc ʒocko behepie
ʒawec. 12 Qowi gâcne jaŋere tâpiri i wâc jowac rokicne, mâc juju‐jeŋic ine
dameŋ mukicne irec sâc bâʒorakicne. 13 Eme no guŋko wiac moc ʒiŋuc
ʒuhuckerâ honepo:
Sambâŋ karoracko moczi fisiwec

e hawari‐ticne ŋic hawari iŋucne,
fisime ŋicqizec erao jowa rambiŋ.

14 Eme ŋic gurune gurune â ŋicne ŋicne â dâŋne dâŋne
jaŋe kiŋaŋ qacneniŋte tâpiri
â ʒâŋe biŋe erâ uucmaŋ bâfuacnekicne.

Tâpiri‐ticne i sanaŋne â tatarane tâmiric,
erâ uucmaŋ‐ticne i ŋiczimoc mi sisipirickene.

15 “Danie no maŋnane gâckeme guŋko wiac hone manac epo i manasurâ
maŋ kukumbuc enarewec. 16 Irec domambiŋ jaŋeraonec moc maickehuc
wiac kecirec fuŋne naza‐jâmbâŋkeocte numucnepo. Numucnepe eki wiac
fuawec irec fuŋne mutâcne‐narewec. 17 Kecʒiŋuc: ‘Qowi sâko 4 i jaŋe
mâreŋko ŋicwofuŋ 4 fuarâ juniŋmu irec sâsâcne. 18Fekicne sâkore tiriŋicfâc
jaŋe ine uucmaŋ i ro rauc erâ ɋaŋɋaŋ ɋâriaŋ juraʒihuc juniŋmu sanaŋ.’

19 “Iŋuc nazame qowi namba 4 irec fuŋne mana‐ jâmbâŋkezore boc
enarewec, qowi e âgofâcne jaŋere sâc aricne, e hawari fuŋmoc. E boc
hâhâwicne, micsiec‐ ticne i aeŋzi bakicne â ʒârâic‐ticne i aeŋ bâbâroŋzi
bakicne jaha. E rârec rârec wiac forawec i kinʒaŋne‐fârehuc nâkâcnewec,
ehuc tiwâne fome kike‐ ticnezi âtenʒaŋnewec. 20 Erâ i sawa mâcne, no
qowi qizecnao ʒuŋe 10 domapie honec‐jopapo, erâ ʒuŋe moc wefu fisihuc
ʒuŋe jahec â moc âke suec‐jopame ŋeunuckerâ wahambiŋ, â ʒuŋe i ʒâŋe
hândâŋhec, erâ micticnaonec sahac mumuteŋ dâŋ wahawec, eha âgofâcne
gâcne siric‐ jopawec, irec fuŋne i mâmâc manazore enarewec. 21 Eme
no ʒuhuckerâ honehape ʒuŋe izi tiriŋic jaŋehec qaqac eku sanaŋkewec.

22 Ehame ŋicqizec jâmbâŋzi fisirâ Femicne sâko tiriŋicfâc‐ticne jaŋere dâŋ
mutarawec. Eme dameŋ maickeme tiriŋic jaŋe uucmaŋ jare taha ekicne.

23 “Mârâc dâŋ nazawec ŋic ekizia mocwâc ʒiŋuc nazawec:
‘Qowi namba 4 irec fuŋne kecʒiŋuc:
Mâreŋko uucmaŋ namba 4 fuaocmu,

uucmaŋ i ine gâcne jaŋere sâc aricne, i sâcmoc,
izi mâreŋ sâkomâreŋ bawaharâ ima bahuc

âtenʒaŋ qanʒaŋne‐fâreocmu.
24 Ʒuŋe 10 irec fuŋne kecʒiŋuc:
Uucmaŋ kecirec maŋnao

ŋicwofuŋ 10 jaha fuarâ juniŋmu,
fua‐fârepie ʒâhecmoc fuaocmu

e gâcne jaŋere sâc aricne,
e sâcmoc juhuc ŋicwofuŋ jahec â moc bawahac‐jopaocmu.

25 E Femicne sâko penaroŋ dâŋ âzâcnehuc
tiriŋicfâc‐ticne bâʒâic‐jopaocmu,
ehuc hombaŋ dameŋ â sâcmutâc dâŋ bârâriehucmoc bâfuaoctemana-
suocmu.

Eme tiriŋic jaŋe ere meo ferâ juhapie
jara jahec â moc â nâfocne taraocmu.

26 Tarame mumutara gie bahuc
tâpiri‐ticne bawaharâ e jahacne qapie arictac eocmu.

27 Eme sambâŋ rurumaŋko uucmaŋ forakac sâc
ira tâpiri â guriŋ bapa â fekicne juju fokac
i Femicne sâkore tiriŋicfâc jaŋere biŋe eocmu.

Eme jaŋere uucmaŋ i tatarane tâmiric forahuc juocmu sanaŋ,
ehame guriŋ bapa ŋic gâcne sasawa
jaŋe kiŋaŋ qajarehuc micjeŋic reŋkeniŋmu.’

28 “Wiac hone manac ewarepo irec dâŋ i ʒira hâcne tarakac. Danie
no nahacne fuŋne ine ʒiŋuc: Wiac hone manac ewarepo i manasurâ boc
mezacnume weaŋkepo. Erâ no sifu wiac i maŋkerâ jukopac.”

8
Danie e maŋʒâŋene ŋerisieme lama â noniŋ ŋicne honec‐jofawec

1 Belesaza e ŋicwofuŋ jume jara 3 eha Danie no maŋʒâŋe‐nane ŋerisieme
wiac moc honepo; ine bâbâni wiac honepo irec râpenao honepo hâcne.
2 Wiac kecʒiŋuc honepo: No Elam mâreŋko hae qizec Susa ira juhuc Ulai
opâo domapo. 3 Ehuc fipe rame lama ŋicne moc opâ mecnao domahame
honepo. Lama ʒuŋene jajahec, erâ ʒuŋe jahec‐ticne i ʒoricne, moczi ine
âgone sirickerâ domawec. Ʒuŋe ʒoricne eki ʒâhec ʒâhecwefu fisiwec. 4Eme
lama ŋicne e ʒoaŋ huhunaopec mecne faicpec mecne â juwicpec mecne
rahuc qowi gâcne hecjopaocte qiqizec qawec, ehame qowi moczi moc mi
sanaŋkecnewec, erâ ere tâpirionec wiac moc babatarane mi ewec. E iŋuc
me iŋuc ezo murâ ehuc sahac‐ticne muteŋkewec.

5 Eme no wiac honepo i manasuhuc domahape mi ʒoaŋ huhunaonec
noniŋ ŋicnemoc mâreŋ sâko mâreŋ fotâcnerâ ware fisizejec i! Ehuc kikezi
mâreŋ moc mi âte uawec. Erâ noniŋ e ʒâŋe jahec‐ticnere ŋondeŋko ʒuŋene
kâcɋenemocmai jaha domawec. 6Eme noniŋ eki lama ʒuŋe jahec‐ticnehec

opâmecko domahame honepo erao ʒocnehec gasackerâ rawec. 7 Eme no
honehape lama ŋicne aaric sâko manacnehuc bâqiŋkerâ hehuc lama ʒuŋe
jahec‐ticne hezuwec. Ehame lama ŋicnezi sanaŋkecneocte tâpiri basawec.
Irec noniŋzi mâreŋko hetuŋkehuc kikenezi wiriŋac hehame moczi moc
ere tâpirionec lama babatarane mi ewec. 8 Eme noniŋ ŋicnezi sahac‐ticne
boc bafekume ʒuŋe‐ticne kâcɋene i herickeme dodomatac‐ticnao ʒuŋene 4
wefurâ mâreŋ qaŋeŋne 4 maicke‐fârerâ domambiŋ.

9 Eme ʒuŋe domambiŋ jaŋeraonec mocte ombâŋko ʒuŋe piticne moc
sohoc herâ wefuhuc mâreŋ juwicpec â ʒoaŋ wewefunaopec fokac i mecne
erâ mâreŋ biaŋne i mâmâc maic‐ jopahuc mâretec sokawec. 10 Erâ soka
feku mi sambâŋ momori jaŋerao fisizejec i! Fisirâ jaŋeraonec gâcne
mecne, erâ bâpiŋ jaŋeraonec gâcnemâmâcmâreŋko hetuŋ‐jopamewahapie
kikezi âtenʒaŋ‐ jopawec. 11 Jâmbomac, e sambâŋ momori jaŋere micne
ere sâc bâfuaocte sahac‐ticne boc bafewec, ehuc ʒoaŋne ʒoaŋne taha bâzi
rikecne jumbieŋ i sakarecnewec â tiri ufuŋ‐ticnere ŋeŋe hae i ima bawec.
12 Sambâŋ momori jaŋe ere meo râec‐jopakicne, ehame ʒoaŋ sâc tiwâ bâzi
rike jumbieŋ i qatara‐jarehuc mitio tiŋne juju â eebapa i qaisockehuc râsi
ecnewec. Ehame gie‐ticnezi soka ŋedâmârec ewec. 13 Eme no tiriŋic moczi
dâŋ mume manapo, ehame tiriŋic âgone moczi dâŋ okacne bâtikiecnewec.
Bâbâni dâŋ muwec eki ʒiŋuc muhuc âgone wiocnewec: “Ʒoaŋne ʒoaŋne
tiwâ bâzi aka hehe â wiac mamakâcne ebac ee erâ tiri ufuŋ â hae mâreŋ
biaŋne ima bapa maŋʒâŋezi honeŋgopeneŋ i mo dameŋkomoc taraocmu?”
14 Iŋuc wiocneme âgone dâŋ ʒiŋuc âzâcnewec: “Ŋafe furec 2 tauseŋ â 300
tarame wiac i taraocmu. Eme irec faicnao tiri ufuŋ mocwâc emasaŋkerâ
bâpiaŋkeniŋmu.”

15 Eme Danie no wiac hone manac epo i mana tarazore ehape mi wiac
moc ŋic hawari iŋucnezi nore maio fuarâ domazejec i! 16 Ehame ŋicmoczi
Ulai opâ mecnao domahuc dâŋ ʒiŋuc wirahuc mume manapo: “Gabirie,
go ŋic keci wiac hone manac ejec irec fuŋne âzâcne mutâc etec mana
tarazejec.” 17 Eme Gabiriezi maŋfuŋnaneo warewec. Wareme hâwicnume
ʒâŋemai‐nanezi mâreŋko hetutuckerâ fopo. Eme eki ʒiŋuc nazawec: “Ŋicte
ɋâric, go manac: Wiac hone manac emec i dameŋ tatarare biŋe ekac.”

18 Eme eki dâŋ nazahame guŋzi qâmâcnume mâreŋko hetutuckerâ fopo.
Eki ine wiwicnuhuc bafaharecnume domapo. 19 Eme ʒiŋuc nazawec:
“Manakic, dameŋ bakicne i taraocmu, irec no kimbeŋ dameŋ taraocmu
ira wiac fuazokac i gaza mutâc epe. 20 Lama ŋicne ʒuŋe jahec‐ ticnehec
honemec i Mede â Perisia jahere ŋicwofuŋ irec sâsâcne. 21 Noniŋ ŋicnezi
ine Grik mâreŋte ŋicwofuŋ irec sâsâcne; erâ ʒâŋe hândâŋ jahec‐ ticnere
ŋondeŋko ʒuŋe kâcɋene moc mai jaha domawec izi ŋicwofuŋ bâbâni fuarâ
juocmu irec sâsâcne jaha. 22Eme ʒuŋe herickeme okacne ʒuŋe 4 wefumbiŋ
jaŋere fuŋne i kecʒiŋuc: Ŋicwofuŋ bâbâni fuarâ juocmu ere uucmaŋzi
tâtieme ŋicwofuŋ 4 fuarâ juniŋmu,mâc jaŋe ere tâpirire sâcmi bâfuaniŋmu.
23 Eme dameŋ‐jeŋic tarazo eha sindaŋ boc ekupie ŋicwofuŋ pepecne â doc
bapare fuŋne mamana moczi fuaocmu. 24 E ŋic tâpiri sâkoheczi sisipiric
sâko bâfua raocmu, ehuc wiac i me i ebac ezo murâ moc mi eipieocmu.
E ŋic tâpirihec jaŋe mecne â tiri ŋic ŋokac mâmâc sipiric‐jopaocmu. 25 E
eatuc gie baocte dâŋ manasu biric ehuc ʒoɋac eme fârinehec eocmu. Erâ
pepec penaroŋ ehuc ŋic bocjaha ututuŋ jaha sipiric‐jopaocmu. Eme juku

fekicne jaŋere Femicne e wâc râsi ecneme ŋic tâpirizi mâcne, tâpiri moczi
qanʒaŋneocmu. 26Ŋafe furec jahere dâŋ mufua‐garekicne i fârine jâmbâŋ,
erâ sifu wiac hone manac emeŋ i fuaocte dameŋ ʒoricne fokacte mi
mufuazemec.”

27 Eme Danie no betaŋkerâ ʒoaŋ gâcnao huhucne enarewec; izi âke
mâteŋnume faharerâ ŋicwofuŋ kiŋaŋ ʒuhuckerâ qacnepo, ehuc wiac hone
manac epo irec ine warecke sâqorerâ fuŋnemi mana tarahuc jupo.

9
Daniezi ŋicfâc‐ticne jaŋere erâ numuwec

1 Ahasiwero ŋokâ‐ticne Dariusi e Mede mâreŋko fuakicnezi Kaldea ŋic
jaŋereŋicwofuŋ erâ juwec. 2Emeŋicwofuŋ gie‐ticne bahuc juhame jara 1mi
taraha Danie no miti papiao dâŋ kecʒiŋuc wosehuc jara dameŋtemanatâc
qâtâc epo: Wofuŋte dâŋ Jeremiarao ʒiŋuc fuawec: Jerusalem hae tâtierâ
jara 70 sesuctac fuarâ foocmu.

3 Erâ no sowa juhuc mateŋ qonaŋkerâ ʒafe ruahuc Wofuŋ Anutu maick-
ehuc wâsickepo. 4 Erâ dâŋ kecʒiŋuc mutaniŋkehuc Wofuŋ Anutu‐ nane
numucnepo: “O Wofuŋ, go Anutu kâcɋene â hâhâwicne sâko, go maŋzi
ʒâficguhuc sâcmutâc dâŋge mana rereŋ eeŋgopieŋ jaŋehec ʒâʒâfic ehuc
aki anonoc ejareekic. 5 Nâŋe sâqocne bahuc hehesic bâfuambeŋ, nâŋe
sindaŋ ehuc râpecgumbeŋ, erâ nâŋe sâcmutâc dâŋge huckehuc mumutâc
dâŋge behembeŋ. 6 Ehuc kiŋaŋŋicfâcge, porofete hâcne, jaŋe gore micte
erâ ŋicwofuŋ â fekicnefâc‐nâŋec erâ mamacfâc‐nâŋec â mâreŋ‐nâŋecte ŋic
ŋokac gâcne sâko dâŋnâzâhuc juhapiemana rereŋmi embeŋ. 7OWofuŋ, go
tiŋne rune, nâŋe ine mimi busâqoczi fai‐nâŋecko fewec fokac i Judaŋic me
Jerusalem hae rune me Israe ŋic sasawa bembeŋkome ʒoricko juŋgopeneŋ
nâŋe hehesic ehuc bugao bapenemâreŋ sâc bâtâtiec‐nâpomeŋte iŋuc hâcne
fua‐nârewec. 8OWofuŋ, nâŋewiac hehesicne egarembeŋtemimi busâqoczi
nâŋere faio mecne â ŋicwofuŋ â fekicnefâc‐nâŋec erâ wâcmamacfâc‐nâŋec
jaŋere faio mâmâc fewec fokac. 9 Nâŋe go râpecgumbeŋ, Wofuŋ Anutu‐
nâŋec gorao ine sifu uruc jauŋ â kiŋ bebehe fokac. 10 Nâŋe Wofuŋ Anutu‐
nâŋec gore dâŋ mana rereŋ mi embeŋ, â kiŋaŋŋicfâcge porofete jaŋe
sâcmutâc dâŋge mutâcne‐nârembiŋ irec sâcko wâc mi jumbeŋ. 11 Aricne,
Israe ŋic nâŋe mâmâc sasawa sâcmutâc dâŋge huckehuc behembeŋ, ehuc
dâŋgemi mamana qikiŋnembeŋ. Irec kiŋaŋŋicgeMose ere sâcmutâc dâŋko
sâwecdâŋ qâreŋkekicne fokac i sâqocne bahuc bugao bambeŋte nâŋerao
fârio qawec. 12 Go nâŋe â guriŋ bapafâc‐nâŋec uŋsawaŋ dâŋ nâzâmeŋ i
mutec wiac hâhâwicne sâko fuarâ fai‐nâŋecko fehuc fârinehec ewec hâcne.
Irec Jerusalem hae wiac fuacnewec wiac iŋucne sâko mâreŋ gâcnao moc
mi fua‐jâmbâŋkewec. 13Mosere sâcmutâc dâŋko okacnere dâŋ qâreŋkekicne
fokac irec sâcko fai‐nâŋecko fewec; nâŋe ine eebapa‐nâŋec sâqocne i beherâ
Wofuŋ Anutu‐nâŋec gore dâŋ fâri qizecne mana rereŋ ehapene honec‐
nâpotec biaŋkeocte mamanac moc mi jumbeŋ. 14 Irec hâcne Wofuŋ, go
wiac hâhâwicne mana biric emeŋ i mutec fai‐nâŋecko fewec. O Wofuŋ
Anutu‐nâŋec, go wiac ebac eekic i tiŋne sasawa, nâŋe ine dâŋge mana
rereŋ mi embeŋ. 15 O Wofuŋ Anutu‐nâŋec, go ŋicfâcge Aigita mâreŋkonec
mesanaŋgezi bacjopa wahameŋ, ehame ʒâŋe biŋege fua taniŋkewec i
miŋecgac fokac jaha, nâŋe ine sâqocne bahuc wiac sindaŋne embeŋ. 16 O

Wofuŋ, go bâbâpiaŋ giegere erâ kimbeŋ aaricge Jerusalem haeonec â
tiri tikigaonec bârâriezemec. Nâŋe nâŋâcne â mamacfâc‐nâŋec nâŋere
hehesicte â kiŋ bahacte erâ ŋic rârec rârec juraŋgopieŋ jaŋe Jerusalem hae
mecne â ŋicfâcge nâŋemâmâcmu ruruc enâreeŋgopieŋ. 17OWofuŋ‐nâŋec,
go kiŋaŋŋicgere nunumu â wira wâwâsic i manazemec. O Wofuŋ, tiri
ufuŋge sipirickekicne i gahacne biaŋte erâ ʒâŋe maigezi âke tamaezemec.
18 O Anutu‐nâŋec, go hazec râerâ manac, ehuc ʒâŋe firâ sipiric‐nâpokicne
nâŋemecne â ʒâŋe biŋege fokac hae imâmâc honec‐nâpozemec. Nâŋe tiŋne
juju‐nâŋecte erâmâcne, buuruc sâkogere erâwirawâwâsic egareŋgopeneŋ.
19 O Wofuŋ, go manac. O Wofuŋ, go kiŋnâŋec behec, o Wofuŋ, go hazec
râerâ bafic‐nâpoc. O Anutu‐nâŋec, go gahacne biaŋte erâ ŋeŋec ʒeʒepec mi
ec! Hae sâkoge â ŋicfâcge nâŋe hâcne gore ʒâŋe bajuŋgopeneŋ.”

Jarare findaŋdâŋ
20No nahacne â Israe ŋicfâc‐nane nâŋere sâqocnemufuahuc iŋucmupo,

ehucWofuŋAnutu‐nane tiri tiki‐ticnerewirawâwâsic ecnepohâcne. 21Eme
nunumu gie bahape jaha, Gabirie mârâc maŋnane ŋerisieme honepo, eki
hâcne owa ririŋte taha bapa dameŋko furuc furuc qarâ norao fisiwec.
22 Fisirâ ʒiŋuc nazawec: “O Danie, no maŋɋârâŋ â mamana tara garepe-
murâ wahakopac. 23Manakic, go fuŋkerâ wira wâwâsic ehaŋtec dâŋ moc
fua‐narewec, eme no Anutuzi maŋjauŋ egarekacte dâŋ i hâcne gazapemurâ
ʒi fua‐garekopac. Irec go dâŋ i manatâc qâtâc erâ wiac hone manac emeŋ
irec fuŋnemana tarazemec.

24 “Ŋicfâcge â tiri haege jaŋere jara dameŋ 490mukicne i tarame qaqatara
â sâqocne erâ sindaŋte aka fuame kiŋjeŋic behe‐ jarezo. Eme tiŋne juju
fofo sanaŋ fua‐jareme mu bararuŋ â findaŋdâŋzi fârinehec eocmu. Iŋuc
fuame tiri ufuŋ wokemaŋ ruacnezo wâc. 25 Irec ʒi manahuc mana
tarac: Jerusalem hae heɋârehuc bâbâpiaŋkere dâŋ fuawec dameŋ irecnec
juwefukuhapie jara 49 taraha ŋic fekicne moc wokemaŋ ruacnekicne eki
hâcne fuaocmu. Eme irec faicnao ine hae i hata â hae ʒoŋa‐ticnehec
bâpiaŋkehuc juhapie jara 434 taraocmu. I dameŋ hâhâwicneremaŋnao iŋuc
eniŋmu. 26 Eme jara 434 tarame wokemaŋ ruacnekicne moc dâŋgie tâmiric
kosa qâhâmopie arictac eocmu. Eme ŋic fekicnemocte ŋicfâc jaŋe fisirâ hae
â tiri ufuŋ ima baniŋmu. Eha tataranao ʒika â wiac hâhâwicnemukicne izi
rumi iŋucne ʒocnehec fisime taraocmu. 27 Ŋic fekicne eki ine ŋic bocjaha
jaŋehec ʒâʒâfic sanaŋ ehapie jara 7 taraocmu. Erâ dameŋ irec maŋnao ine
taha bâzi â taha wiac gâcne irec aka heme omaeocmu. Ehame irec okacne
ɋâŋ qâqâtâc mamakâcne moc âkendâŋnepie domaocmu. Domakume ine
okacne mukicne izi fisirâ sisipiric ŋic ere faio feme taraocmu.”

10
Danie e Tigirisi opâo domahuc wiac moc honewec

1Kiru e Perisia ŋicwofuŋ jume jara 3 ehaDanie, ʒâŋe‐ticnemoc Beletesaza
mukicne, erao bararuŋ dâŋ moc fuawec. Eme dâŋ i fârine jâmbâŋ erâ wâc
wiac hâhâwicnere mukicne. Danie eki ine dâŋ i manarâ irec fuŋne mana
tarawec.

2 Danie no dameŋ ira ki mamakuc ehuc juhape sonda 3 tarawec. 3 No
wiac aaŋacnemocmi nâpo â qowi mewaiŋ opâzimicnaneomocmi huwec,
erâ wokemaŋ moc ni rurua juhape sonda 3 tarawec hâcne. 4 Eme no mosa

namba 1 irec ʒoaŋ gie bapa 24 ira opâ sâkomoc ʒâŋene Tigirisi irec mecnao
domapo. 5 Ehuc fipe rame ŋic moc qoruc ʒoranehec domaha honepo,
ŋic e gâjoŋnao umbika moc Ufaʒi mâreŋkonec golzi bakicne i rodomawec.
6 Sahac hawari‐ticne i qânâ furi sâko weweaŋne iŋucne, ʒâŋe mai‐ticne i
bâbâric iŋucne, ʒâŋe jahec‐ticne i waha tamaeekac irec sâc,me kike‐ticne i
aeŋ bâbâroŋzi bâricneekac irec sâc, â dâŋmarac fânâŋ‐ticne i ŋic guru sâko
jaŋere dâŋ marac fânâŋ iŋucne. 7 Eme Danie no wiac fuawec i bucnane
honemanac epo, ŋic nohec jumbiŋ jaŋe ine honemanacmi ehucmâc ɋarac
ɋarac boc qambiŋ, ehuc soŋkezo wisembiŋ. 8Wisepie wiac bipic tatarane
keci fuawec i buc juhuc hone manac epo; eme sasanaŋ‐nane omaeha ʒâŋe
mai‐nane weaŋkeme betaŋke‐jâmbâŋkepo. 9 Iŋuc fuame no ŋic dâŋ marac
fânâŋ‐ticne manapo, ehuc mâreŋko hetutuckerâ hâmocne hawari fopo.

10 Ehame meticnezi rocnurâ bafaharecnume ɋarac ɋarac qahuc
menanezi bâsiŋnehuc dieŋzi herâ ŋepo. 11 Eme ŋic eki ʒiŋuc nazawec:
“O Danie, maŋjauŋ egarekicne, no dâŋ gazakopac i hazec hâric jaha
manarâ faharec, no ʒi gorao sorecnukicne hâcne.” Dâŋ iŋuc nazahame
manarâ ɋarac ɋarac qahuc faharepo. 12 Faharepe ʒiŋuc nazawec: “Danie,
go mi hâwicguoc, go wiac hone manac emeŋ irec fuŋne mana taracmurâ
Anutugere maio maŋhuhuŋ jumeŋte dâŋge fuŋnaonecteaŋ manakicne.
Eme no irec hâcnewarepo. 13Perisia mâreŋte ŋic fekicne eki ʒoaŋ gie bapa
21 râsi enarehuc aka henarewec. Eme Mikae, aŋelo fekicne jaŋeraonec
moc hâcne, eki ine baficnuocte fisime behepe Perisia mâreŋte ŋic fekicne
ehec juju gie bapic. 14No ine ŋicfâcge jaŋe ʒâhec dameŋko wemo wiac fua‐
jarezokac irec dâŋ gazape mana taracmurâ warekopac; wiac fuame hone
manac emeŋ i ʒâhec dameŋte biŋe hâcne.”

15 Dâŋ iŋuc nazahame no ʒâŋe mai‐nane mâreŋko hetutuckerâ mumu-
tucne enareme fopo. 16 Ehame moczi mi ŋic hawari iŋucne fuarâ micbipic‐
nane bâuazejec i! Bâuamemicnane aŋkerâmai‐naneo domawec e dâŋ ʒiŋuc
âzâcnepo: “O bomboŋ‐nane, no wiac fuame hone manac epo, irec me kike‐
nane ɋarac ɋarac qame tâpiri‐nane omaewec. 17 Eme ʒi bomboŋ‐nanere
kiŋaŋŋic no tâpiri â nokafe basahuc bomboŋ‐nane gohecwemocko dâŋmuc
manac enacmu?”

18 Eme ŋic hawari iŋucne fuawec e mocwâc bâuacnuhuc basanaŋnuwec.
19 Ehuc muwec: “O ŋic maŋjauŋ sâko egarekicne, go mi hâwicguoc; go
wamao hâbi hâro juzemec.” E iŋuc nazahame sanaŋkerâ ʒiŋuc mupo: “O
bomboŋ‐nane, go basanaŋnumecte dâŋ nazazemec.” 20 Eme muwec: “No
fuŋneweniŋucte goraowarekopac i mocmanakicme? Ʒi ine risiepe Perisia
mâreŋte fekicne ehec qaqac enacmu; eme e bawaha‐fârepe Grik mâreŋte
fekicnezi ware fisiocmu. 21 No jahe bawahac‐ jofazore ŋic moczi moc
mi baficnuocmu, aricne, aŋelo fekicne Mikae e mocjahazi baficnuocmu.
Qanaŋ ine dâŋ fâri qizecnere papiao dâŋ qâreŋkekicne fokac i gazape
manazemec.

11
1 “No ine Mede ŋic Dariusi e ŋicwofuŋ jume jara 1 eha faharerâ (Mikae)

bafickehuc basanaŋkepo wâc.
Mâreŋ faic â juwic jahere ŋicwofuŋ

2 “Ʒi dâŋ fârine gaza mutâc epemu. Manakic, Perisia mâreŋko ira
ŋicwofuŋ jahec â moc ʒuhuckerâ fuaniŋmu. Eme ŋicwofuŋ namba 4

fuaocmu ere mafa mâriri izi ŋic gâcne jaŋere siricke‐fâreocmu. Ememoneŋ
mafa wiac‐ ticne bocjaha fuacneme tâpirihec erâ ŋicne ŋicne jaŋe Grik
ŋicwofuŋ râsi ecneniŋte qafeŋ‐jopaocmu. 3 Irec faicnao ine ŋicwofuŋ moc
tâpiri sâkohec fuarâ uucmaŋ kâcɋenere guriŋ bapa gie baocmu, ehuc e
jahacne maŋte wiac i me i ezo murâ mi quŋkeocmu. 4 Eme uucmaŋ‐ticne
izi fua ɋârâŋkerâ foha qâjâpecfâc‐ticne jaŋe bâfâuckerâ mâreŋ qaŋeŋne
4 ira kâdoc qapie rafâreocmu. Ɋâricfâc‐ticne jaŋe ine moc mi jarepie
rauckeniŋmu. Eki uucmaŋ rauckerâ bajuwec irec sâc qâjâpecfâc‐ticne
jaŋe mi bajuniŋmu. Uucmaŋ‐ticne bâfâucke‐jâmbâŋkerâ qâjâpecfâc‐ticne
jaŋacne â ŋic gâcne ro rauc eniŋmu.

5 “Eme juwic mâreŋkonec ŋicwofuŋ e tâpiri sâkohec eocmu, mâc fekic-
nefâc‐ticne jaŋeraonecmoczi sirickerâ guriŋ bapa gie jaha baocmu, ehame
uucmaŋ‐ticne i mâretec fua ɋârâŋkeocmu. 6Eme jahe jara wezimuc tarame
ʒâʒâfic enicmu, ehame juwic mâreŋkonec ŋicwofuŋ ere otâzi faic mâreŋte
ŋicwofuŋ erao fisime ŋonâŋ‐ticne rome ʒâʒâfic‐jekic i basanaŋkenicmu. Mâc
ʒâʒâfic irec fârine biaŋne mi fuarâ foocmu â ɋâricfâc‐jekic jaŋe mâreŋ ira
wâc mi jusanaŋkeniŋmu. Aricne, ŋokac mecne, jume jujufâc‐ticne mecne,
ɋâric‐ticnemecne erâ ŋowe‐ticnemecne jaŋemâmâc doc bacjopahuc behec‐
jopaniŋmu.

7 “Dameŋ ira ŋokacte soctofa moczi fuarâ ŋicwofuŋte tuc qaocmu, ehuc
faic mâreŋkonec ŋicwofuŋ ere momorifâc râsi ejarehuc hae sanaŋ‐jeŋicko
raʒirâ sanaŋkehuc ima bacjopaocmu. 8 Erâ nemuɋâŋfâc‐jeŋic â râqâc wiac
furi sâko gol me siliwazi bakicne, i Aigita mâreŋko barâ raocmu. Ehuc jara
gâcnao faic mâreŋte ŋicwofuŋ ehec rârâsi mi enicmu. 9 Eme irec faicnao
faic mâreŋte ŋicwofuŋzi juwic mâreŋko râsi fisirâ juku mocwâc e jahacne
mâreŋko risieocmu.

10 “Eme juku ŋokâfâcne jaŋe ʒika bâiŋnehuc momori guru sâko hetu-
maŋ‐jopaniŋmu. Ehame jaŋeraonec moczi momorifâcne rocjopame rumi
wânʒâŋnehec iŋucne mâreŋ fotâcne raku râsifâc‐jeŋic jaŋere hae sanaŋko
fisiniŋmu. 11 Iŋuc fuame juwic mâreŋte ŋicwofuŋ e aaricke sâqoreme fisirâ
faic mâreŋte ŋicwofuŋ ehec qaqac enicmu. Eme faic mâreŋte ŋicwofuŋ e
momori guru sâko hetumaŋ‐jopame sifu juwic mâreŋte ŋicwofuŋ ere meo
fefâreniŋmu. 12 Fefârepie juwic irec ŋicwofuŋ e penaroŋ ehuc ŋic tauseŋ
guru bocjaha qâhâmoc‐jopaocmu. Erâ e sifu sanaŋkerâ mi juocmu. 13 I faic
mâreŋte ŋicwofuŋ eki mârâc momori guru rocjopawec irec sâc sirickehuc
rocjopaocmu hâcne. Erâ juku dameŋ‐ticne maickeme momori guru sâko â
ʒikare wiac sasawa‐ticnehec ware fisiocmu.

14 “Dameŋ ira ŋic bocjahazi faharerâ juwic mâreŋte ŋicwofuŋ râsi
ecneniŋmu. Ehame gahacne guruonec ŋic ʒâʒâicne gâcne jaŋe findaŋdâŋ
mocte fârine bâfuaniŋte giene baniŋmu wâc, erâ irec fârine mi bâfuahuc
waha jopaocmu. 15 Eme faic mâreŋkonec ŋicwofuŋzi fisirâ somâ bahuc
hae sanaŋ roocmu. Ehame juwic mâreŋkonec momori guru jaŋe sâcne
mi sanaŋkecneniŋmu, â momori rowosâec‐jopakicne jaŋe sanaŋkecneniŋte
tâpiri basaniŋmu wâc. 16 Irec juwic mâreŋte ŋicwofuŋ râsi ecnehuc
fisiocmuzi e jahacne maŋte iŋuc me iŋuc ezo murâ eocmu, ehame moczi
mocmi sanaŋkecneocmu. Emâreŋ biaŋnao jusanaŋkehucmâreŋ i furu jaha
ro rauc eocmu. 17 Ehuc juwic mâreŋte ŋicwofuŋ ere uucmaŋ i wâc ro rauc
efâreoctemaŋne domaocmu. Ehuc juwic mâreŋ sipirickeocte ŋicwofuŋhec

ʒâʒâfic burec burec ehuc otâ‐ ticne e ŋonâŋ‐ticne eocte qikiŋnecneocmu.
Erâ sifu wiac manasu biric ewec i fârio mi qaocmu. 18 Eme irec faicnao
hâwec heririŋko ŋic juraŋgopieŋ jaŋerao wâc ra fisirâ bocjaha kâpâcwâru
bacjopaocmu. Ehame momori micne moczi sanaŋkerâ pepec‐ticne bawa-
hahuc okacne bazucneocmu. 19 Erâ irec faicnao e jahacne mâreŋte fic hae
sanaŋkopec risiezo ehame sisipiriczi maickeme mocwâcmi honeniŋmu.

20 “Eme ere âkehoc ŋicwofuŋ moc fuaocmu e kia moc soreme ra mâreŋ
biaŋ i fotâcnehuc takesi moneŋ roocmu; ŋicwofuŋ eki ine dameŋ bembeŋne
sawa juhame tâtâcko qaqac ehuc mâcne, soŋsoŋko kosa qâhâmoniŋmu.
21 Ere âkehoc ŋic moc behe qaisoc ecnekicne â eri ŋeŋeo ŋeocte mi
manacnekicne eki hâcne fua tâcneocmu. E ututuŋ fisirâ ŋic mu bâdoc
ejarehuc ŋicwofuŋ gie rauckeocmu. 22 Eki hâcne râsifâc‐ticne rumi iŋucne
fisi‐jarehuc jopa qâhâmoc ejareocmu, ehuc ʒâʒâfic eere ŋic fekicne e sâc
ijaha ecneocmu. 23 Ehuc ʒâʒâfic embiŋ ŋic i jaŋe hâcne dameŋ ira fuŋkerâ
eatuc‐ jopaocmu, ehuc ŋic afecne rocjoparâ ʒika qahuc sanaŋkeocmu.
24 Eme ŋiczi mi manahapie ututuŋ jaha mâreŋ biaŋne guec‐ ticnehec ira
fisirâmamac ŋosafâcne jaŋemâsimocmi embiŋ i hâcne ehucmafamateŋ â
wiac gâcne fiuckekicne i ŋicfâc‐ticne kâdoc qajareocmu. Ehuc hae basanaŋ‐
jopakicne jaŋe imac‐jopaocte irec dâŋ i dameŋ bembeŋne sawa mana biric
eocmu. 25 E tâpirihec erâ hâbi‐ticne rohuc momori guru sâko rocjoparâ
juwic mâreŋte ŋicwofuŋ râsi fisicneocmu. Eme juwic mâreŋte ŋicwofuŋ e
iŋuc jahamomori guru kâcɋene sâko jâmbâŋ rocjopame qaqac eniŋmu. Mâc
ŋicfâc‐ticne gâcne jaŋe doc bapie sâcnemi sanaŋkeocmu. 26Ehame nânâ nâ
gumec ejareocmu jaŋe hâcne eki sipirickeocte giene baniŋmu, erâ râsi jaŋe
momorifâc‐ticne jâpec‐jopahuc bocjaha qâhâmoc‐jopaniŋmu. 27 Ŋicwofuŋ
jajahec jahe ine jahackoaŋ eeatuc ehuc mamana gie banicmu, ehuc tebo
ijaha ŋehuc burecdâŋ nazaŋ gazaŋ enicmu, mâc dameŋ‐jekic bakicne i biac
mi maickeocmure irec fârine wâc biac mi fuaocmu. 28 Eme faic mâreŋte
ŋicwofuŋ e mafa mâriri sâkohec mâreŋ‐ticnao risieocmu. Mâc maŋticnezi
tiri ʒâʒâfic râsi ecnehuc wiac mana biric ewec irec fârine bâfuarâ mâreŋ‐
ticnao risieocmu hâcne.

29 “Eme juku dameŋ bakicne i maickeme juwic mâreŋ mocwâc râsi
fisicneocmu, mâc juwicnao sanaŋke‐jarewec irec sâc mi eocmu. 30 Kitim
mâreŋkonec woke jaŋe râsi fisicnepie hâwickeme risieocmu. Risiehuc
aaricke sâqoreme tiri ʒâʒâfic râsi ecneocmu. Erâ risierâ tiri ʒâʒâfic
qikiŋnembiŋ ŋic i jaŋere dâŋte hazec rârâe juocmu. 31Ememomorifâc‐ticne
jaŋe fuarâ taha ufuŋ âficsanaŋ‐ticnewâwânâŋ ecnehuc ʒoaŋne ʒoaŋne taha
bâzi rikeeŋgopieŋ jaŋe aka hejareniŋmu, ehuc wiac mamakâcne sisipiric‐
ticnehec i âkendâŋnepie domaocmu. 32 Eme ʒâʒâfic hetâcneniŋmu jaŋe
eatuc‐ jopahuc bâdoc‐jopame erao qohotaniŋmu, Anuturao qohotaniŋmu
jaŋe ine sanaŋkerâ okacne bârisiecneniŋmu. 33 Guru‐jeŋicko maŋɋârâŋhec
juŋgopieŋ jaŋe ŋic bocjaha qazu‐jarepie mamanahec eniŋmu, mâc dameŋ
gâcnao ʒikare â ʒocte biŋe eniŋmu me kâpâcwâru bacjopahuc mafa wiac‐
jeŋic fiuckeniŋmu. 34Waha jopame bafic piticne moc fua‐jareocmu, ehame
ŋic bocjahazi eatuc‐jopahuc jaŋerao ʒuhuckeniŋmu. 35 Eme mamanahec
jaŋeraonec gâcne jaŋe dameŋ gâcnao waha jopaocmu wâc, i dameŋ
tataranao sanaŋkerâ nanaŋ ʒurec ʒurec jaha domaniŋte iŋuc hâcne fua‐
jareocmu. Anutuzi ʒâfo bawec i biac mi maickewec irec iŋuc fuaocmu.

36 “Eme ŋicwofuŋ e maŋticnere wiac kosa eocmu, ehuc sahac‐ ticne
bafehuc muteŋkerâ nemu bawahac‐jopa‐fâreocmu. E nemu jaŋere fekicne,
Anutu hâcne, ere dâŋ qacne gâpâcne muocmu wâc. Eme iŋuc me iŋuc
eme fârine tinac ehame kimbeŋ dameŋ taraocmu, ehame wiac fuaocte
mupaŋkekicne i fua taraocmu hâcne. 37 E mamacfâc‐ticne jaŋere nemu
araŋ mi bajareocmu, me ŋokac jaŋere joroc nemume nemu i me i jaŋewâc
mi sâsec‐jopaocmu, aricne, jaŋe sasawa mana wahac‐jopahuc e jahacnere
mocjaha maname fefene eocmu. 38E hae sanaŋ sasawa irec nemumocjaha
araŋ bacneocmu, mamacfâc‐ticne kâuc bambiŋ nemu i hâcne gol, siliwa
â qânâ furi sâko erâ taha wiac fekicne i râcne tahac eocmu. 39 Ehuc
nemu furune araŋ bajareniŋmu ŋic i jaŋe hâcne hae sanaŋ‐ticne ŋerakac
irec soŋaŋ râec‐jopaocmu; erâ e jahacnere manapie feocmu ŋic i jaŋe
bafaharec‐jopahuc ŋic bocjaha soŋaŋ‐jopaniŋte âkendâŋ‐jopaocmu, ehuc
furire erâ mâreŋ kâdoc qajareocmu.

40 “Dameŋ tataranao juwic mâreŋkonec ŋicwofuŋzi râsi ecneocmu. Faic
mâreŋkonec ŋicwofuŋ eki ine mâŋâŋ ɋicwânʒâŋ qaekac irec sâc keretac
â becâsicko rara ŋic erâ woke wiachec fisicneocmu. Ehuc rumi iŋucne
mâreŋ dâkâne dâkâne fotâcne rahuc sâcke‐fâreocmu. 41 Erâ mâreŋ biaŋnao
wâc fisiocmu, ehame ŋic 10 tauseŋ gurune gurune jaŋe hâmoniŋmu. Ŋic
kecʒiŋuc jaŋe ine ere meonec batarac‐jopazo: Edom â Moabi erâ Amoŋŋic
nâfocne jaŋehâcne. 42Emeticne sicnehucmâreŋnemâreŋne râsi ejare raku
Aigita mâreŋwâcmâmâc ecneocmu. 43E Aigita mâreŋte gol â siliwa âmafa
wiac gâcne furi sâko i mâmâc raucke‐fâreocmu; ehame Libia â Etiopia ŋic
jaŋe e bâjâpeniŋmu. 44 Mâc ʒoaŋ wewefunaonec â faic mâreŋkonec biŋe
bâroŋ gâcne fisime mana fâfârerâ kimbeŋ aaric sâkomanahuc ŋic bocjaha
jopa sipiric ehuc bâsirowec‐jopaocte fahare raocmu. 45 Ehuc ŋicwofuŋ
qoruc boze‐ticne i hâwec â tiri tiki biaŋne ŋondeŋ‐jekicko fâreme ŋeocmu,
ehame moczi moc mi bafickehapie hâmoocmu.

12
Tatara dameŋte dâŋ

1 “Dameŋ ira aŋelomicne sâkoMikae e Israe ŋic âgofâcgeŋezic‐jopaekaczi
fua tâcneocmu. Ehame ʒârâ hâriŋ dameŋ fuaocmu dameŋ iŋucne i ŋic
fua wefumbiŋkonecteaŋ moc mi fuarâ fowec. Ŋicfâcge ʒâŋe‐jeŋic juju
sanaŋte papiao qâreŋkekicne fokac jaŋe ine dameŋ ira batarac‐ jopazo.
2 Eme hâmorâ mâreŋmaŋko foeŋgopieŋ jaŋeraonec bocjahazi ɋârerâ fa-
hareniŋmu, ehuc gâcne jaŋe juju sanaŋte biŋe ehapie gâcne jaŋe ine mimi
busâqoc â sisipiric sanaŋte biŋe eniŋmu. 3 Ŋic maŋɋârâŋhec jaŋe sambâŋ
tatamac iŋucne tamaeniŋmu, â ŋic bocjaha tiŋne jujure hatao jowac‐
jopambiŋ ŋic i jaŋe ine bâpiŋ iŋucne tamaehuc juniŋmu sanaŋ. 4Danie goki
ine dâŋ gaza gowatuc ekicne i ŋic moc mi jajaza papia sâfâzi basanaŋkerâ
mâc râetec foha dameŋ tarazejec. Eme dameŋ ira ine ŋic bocjaha jaŋewose
gufuc ekupie mamana‐jeŋic fua ɋârâŋkezejec.”

5 Eme Danie no ʒâŋe fipe rame mi aŋelo opâ ʒiŋuc ocniŋuc doma-
hapire honec‐ jofazepac i! 6 Ehuc aŋelo moc opâ faicnao qoruc ʒora
rodomawec e ʒiŋuc muhuc wiocnepo: “Wiac hâhâwicne keci mo dameŋko
taraocmu?” 7 Eme aŋelo opâ faicnao qoruc ʒora rodomawec eki mejahec‐



DANIE 12:8 1234 DANIE 12:13

ticne sambâŋkopec sicnehuc juju sanaŋ rune erao ɋetickehuc dâŋ ʒiŋucmu-
paŋkewec: “Jara jahec âmoc â nâfocne taraocmu. Eme tiri ŋicŋokac jaŋerao
sisipiric gie baekac ere tâpiri omaeha wiac i sasawa tara‐fâreocmu hâcne.”
8 No dâŋ i manarâ fuŋne mi mana tarapo, irec ʒiŋuc muhuc wiopo: “O
bomboŋ‐nane, wiac kecirec fârine juku weniŋuc fuazokac?” 9 Eme muwec:
“Danie, go razemec, dâŋ keci ŋic hesoŋke‐jarehuc sâfâzi basanaŋkekicne
iŋuc foha juku dameŋ taraocmu hâcne. 10 Ŋic bocjahazi maŋjeŋic ʒure
ʒumururuc epie ɋaɋac taeŋne eocmu; ŋic hehesicne jaŋe wiac hehesicne
jaha eniŋmu, ehuc mamana tarahec mi eniŋmu, maŋɋârâŋhec jaŋe ine
mana taraniŋmu. 11 Taha bâzi ririkere aka hehuc wiac mamakâcne
sisipiric‐ ticnehec ebac eniŋmu dameŋ ira fuŋkerâ jufekuhapie ʒoaŋ gie
bapa 1 tauseŋ 290 taraocmu. 12 Ŋic moc e ʒoaŋ gie bapa 1 tauseŋ 335
taraocte woŋec jufeocmu ere manape ʒerine eocmu. 13 Go ine rahuc
jukuhaŋtec dameŋge tarazejec. Eme ʒâŋeruŋko foku dameŋ tataranao
faharerâ wiac kâdoc qagarekicne i rauckezemec.”

HOSEA
Porofete femicne jaŋere papia râpenao porofete wahamicne 12 jaŋere

papia forakac. Eme micne barâ fokac i Hoseare papia hâcne.
Hosea e porofete Jesajazi juhame juwec, â porofete gie‐ticne bahuc juwec

ine jara 750–725 B. C. dameŋ ŋondeŋ ira. Papia‐ ticne wosehuc ʒiŋuc
hone manac eeŋgopeneŋ: Hosea e Judaŋic me Jerusalem hae irec binaŋ
mâcne, Israe ŋicguru 10 Palestaiŋ mâreŋ faicpec jumbiŋ jaŋere dâŋ â binaŋ
qâreŋkewec. Porofete Hosea e taha bapa gie irec fuŋne mana‐hâmowec,
izi ʒiŋuc mufua‐ nârekac: E ŋic fekicne jaŋere guruonec; mâc e jahac
taha bapa juwec me mâcne, i mi manaŋgopeneŋ. Hosea e jahacne â juju
â eebapa‐ ticnere dâŋ binaŋ gaŋ 1–3 maŋnao qâreŋkekicne fokac i sawa
manaŋgopeneŋ.
Papia‐ticne bâfâuckepene dâkâne jajahec fuakac. Moc i gaŋ 1–3, â moc i

gaŋ 4–14.
Dâkâne namba 1maŋnao dâŋ forakac i kecʒiŋuc: Porofete Hosea juhame

Israe ŋicguru 10 jaŋe sindaŋ erâ nemu wiac fuŋne fuŋne araŋ bajarehuc
Anutu tatara ecnembiŋte okac dameŋ‐ jeŋic maickezo ewec. Eme irec
hâcne porofete e ŋifec Anutu kimbeŋ‐ ticnere fuŋne â ŋifec ine buuruc‐
ticnere fuŋne mutaniŋke‐jareocte jaŋerao sorekicne. Eme Israe ŋic jaŋere
fuŋne bataniŋkeocte e jahacne juju â eebapao sâc mutaniŋkewec. Israe e
ŋokâc sâqocne, sasec ŋokac iŋucne, ruticne beherâ kosa juwec. Porofete
ŋonâŋ‐ticnezi iŋuc hâcne ewec. Irec e jahacne ŋowe ŋonâŋ jujuzi Israe
ŋicguru juju‐jeŋicte sâsâc eha fuŋne‐jeŋicmu rituc ewec hâcne.
Dâkâne namba 2 ira porofete dâŋ sasawa forakac, Israe ŋicguru jaŋere

uŋsawaŋ â okacnere findaŋdâŋ hâcne. Hosea e Anuture fuŋne kecʒiŋuc
manarâ mutaniŋkehuc juwec: Anuture maŋjauŋ i tatarane tâmiric. E
maŋjauŋ enârehuc ŋifec bâtiŋ‐nâpoekac, â ŋifec ine akic‐nâpoekac wâc.
Anutu maŋjauŋ‐ticnere fuŋne i gaŋ 11:8–9 ira fua taniŋkekac.

Porofete Hosea ŋokac naru motecfâcne jaŋere dâŋ
1 Juda ŋicwofuŋ Uʒija, Jotam, Ahaʒi â Hisikia jaŋe tuczi tuc juwefuhapie

Jeroboam, Jehoasire ŋokâ hâcne, e Israe ŋicwofuŋ juwec dameŋ iraWofuŋte
dâŋ i Berire ŋokâ Hosea erao fuawec.

2 Wofuŋ e dâŋticne bâbâni Hosea mufuacnehuc kecʒiŋuc âzâcnewec:
“Go rarâ sasec ŋokac moc rorâ naru motec bâfuac‐jopazemec, i mâreŋ
ʒirec rune jaŋe Wofuŋ râpeckehuc sasec gie boc baeŋgopieŋ irec.” 3 Eme
rarâ Dibilaimte otâ, ʒâŋene Gomera e ŋonâŋ‐ticne rowec, eme eki motec
kiweckerâ rowec.

4EmeWofuŋziHosea âzâcnewec, “Go ʒâŋe‐ticne Jeseremuzemec! Dameŋ
bembeŋne sawa fokac i tarame no Jesere haeo soc wahawec irec kiŋ i
Jehu wiacfâcne jaŋerao batarapemu, ehuc Israe kikefuŋko ŋicwofuŋ juju i
mutarape omaeocmu. 5 No ʒoaŋ ira Jesere wâneŋko Israere tepe neŋgoc i
qazupemu.”

6 Eme ŋokac e mocwâc kiweckerâ juku naru moc rowec. Eme Wofuŋzi
Hosea âzâcnewec: “Go ʒâŋene ‘Uruc jauŋ mi ecnekicne’ iŋucmuzemec. No
Israe kikefuŋ maŋjauŋ mocwâcmi ejarepemu, â kiŋjeŋicmocwâcmi behe‐
jarepemu irec. 7 Juda kikefuŋ jaŋe ine aki anonoc ejarerâ Wofuŋ Anutu‐

jeŋic juhuc bafic‐jopapemu, tepeme tubacme ʒikame becâsicme becâsicko
rara ŋic wiac izi ine mi bafic‐jopapemu.”

8 “Uruc jauŋmi ecnekicne” emoŋ qikiŋneme neŋgocnezimocwâc kiweck-
erâ motec moc rowec. 9EmeWofuŋzimuwec: “Go ʒâŋe‐ticne ‘Nore kikefuŋ
aricne’ iŋucmuzemec, ŋoŋe nore kikefuŋ mi juŋgopieŋ â no ŋoŋere Anutu
wâcmi jukopacte iŋuc ezemec.”

Israe kikefuŋ jaŋeWofuŋ râpeckepie sifu maŋjauŋ ejarewec
10 Israe kikefuŋfâcne jaŋere ʒare i hâwecmecko moŋgeŋ forakac irec sâc

fuarâ junʒepieŋ, moŋgeŋ i sâcticne mi mamanane â mi wowosene. Eme
“Ŋoŋe nore kikefuŋ aricne” iŋucmuŋareeŋgopieŋ irec okacne kecʒiŋucmu-
niŋmu: “Anutu jujune ere kikefuŋ.” 11 Eme Judare kikefuŋ mecne, Israere
kikefuŋ mecne jaŋe mâmâc qâturehuc micne‐jeŋic mocjaha âkendâŋnerâ
mâreŋne mâreŋne irecnec fisiniŋmu; eme Jesere dameŋ i dameŋ fekicne
moc eocmu.

2
1 Ŋoŋe hahac ɋafâc‐ŋeŋic jaŋere ʒâŋe ʒiŋuc munʒepieŋ: “Kike-

fuŋfâc‐nane”, â seŋ qofâc‐ŋeŋicte jaŋere ine, “Uruc jauŋ eŋarekicne.”
2 “Neŋgoc‐ŋeŋic e dâŋko râe‐jâmbâŋkenʒepieŋ,

e ŋonâŋ‐nane mi jukac,
â no ŋowe‐ticne wâcmi jukopac irec;

e ʒâŋemai‐ticnaonec sasec ŋokactemai kura bârâriezejec,
â boe saure eri wiac susu ŋondeŋko qonaŋkeme
waha domakac i mâmâc bârâriezejec.

3 Iŋucmi eocmuo ine noni ŋaqi heunuckecnepe
fufua dameŋ‐ticnao fowec
irec sâc erâ biuctac domazejec;

noni mupe mâreŋ burocne iŋucne ezejec,
â mâreŋ hahaŋkekicne iŋucnea eha
opâ sakarecnepe opâre hâmo sipiric ezejec.

4Naru motecfâc‐ticne jaŋe
sasec ŋokacte ɋâricfâc juŋgopieŋtemi akic‐jopapemu.

5Neŋgoc‐jeŋic e sasec gie bahuc kiwec‐jopaweczi
wiac miminehec ewec i kecʒiŋucmuhuc ewec:

‘No sasecŋicfâc‐nane bâjâpec‐jopahuc juzepac,
jaŋe hâcne nânâ opâ â ŋaqi qoruc â wokemaŋ
erâ opâ wiac nânâne gâcne i nâre tahac eeŋgopieŋ.’

6No irec hâcne hata‐ticne fâpâ uupiczi aka hecnerâ
mai‐ticnao qânâsacmoc bape hata‐ticne basazejec.

7 Eme sasecŋicfâc‐ticne bâjâpec‐jopa‐bipiehuc
basac‐joparâ muocmu:

‘No faharerâ mârâc ŋowe‐nanerao risiezepac,
no ehec jupo dameŋ ira sâcne juhâmopo.’ ”

8 Eme Wofuŋzi ʒiŋucmukac:
“Noni hâcne wiac kecʒiŋuc râcne tahac epo
i mi mana tarawec:

Padi jacgoŋ, waiŋ â wokemaŋ,
erâ siliwa â gol bocjaha râcnepo

i Baali nemure behewec.
9No irec hâcne padi jacgoŋ‐nane i qa roro dameŋko,

â waiŋ opâ‐nane i dameŋ‐ticne maickeme
mocwâc ro sakac epemu,

ehuc ŋaqi qoruc mimi‐ticne sâockeocte râcnepo
i wâc iŋuc jaha jâoc ropemu.

10 Erâ mimi‐ticne i sasecŋicfâc‐ticne jaŋeremaio bajaŋgeŋkehape
moczi moc nore meonec mi batarazejec.

11Noni mupe bubiaŋ‐ticne sasawa,
â hombaŋ â mosa wahame

ʒeri bubiaŋ â sabata erâ hombaŋte tutumaŋ wiac‐ticne
i sasawa omae‐fârezejec.

12 Ehame no waiŋ qaŋeŋ‐ticne
â jâmbojâc‐ticne sipirickepemu.

Wiac irec hâcne ʒiŋucmuwec:
‘I sasecŋicfâc‐nane jaŋe sasec giere furi narembiŋ.’

No ine wiac i mupe uupic wânʒâŋ fuame
kâte qowi jaŋe nâhuc junʒepieŋ.

13 Eme hombaŋ sâc Baali nemu hosâc âsu rike‐jarehuc
e jahacne sahac ʒânoŋ bibiri
â maŋguc resoneheczi erickewec,

erâ sasecŋicfâc‐ticne bâjâpec‐jopahuc nore nikeckewec
irec okacne bazucnepemu, Wofuŋ nore dâŋ iŋuc.

14 “Manakic, no irec hâcnemu baafec ecnehuc
mâreŋ sawao jowa rarâ bâbâmiriŋ dâŋ âzâcnepemu.

15 Erâ no ira waiŋ gie‐ticne râcnepemu,
ehuc Akoro Wâneŋ* i mupe jujuhâmoremotâc ezejec.

Eme e ira dâŋnanemanaocmu,
naru‐ticne Aigita mâreŋkonec wefurâ ehuc juwec
irec sâc eocmu hâcne.”

16Wofuŋzi ʒiŋuc mukac: “E dameŋ ira ‘Baali‐nane’ mâcne, ‘Ŋowe‐nane’
iŋuc munareocmu. 17 No Baali ʒâŋe‐jeŋic micticnaonec bârâriepemu, eme
ʒâŋe wiac irec mocwâc mi manasuzejec. 18 No dameŋ ira Israe jaŋere erâ
kâte qowi â sawa wipe erâ mâreŋko wiac foforâ juekac jaŋehec ʒâʒâfic
moc epemu, ehuc tepe neŋgoc â ʒika erâ ʒikare wiac gâcne mâreŋkonec
bârâriepemu, erâ ejarepe wama faio ŋec juc enʒepieŋ. 19 No ŋokac‐nane
rocgupe juzemec sanaŋ, no tiŋne â mumutiŋ dâŋko jowacgurâ maŋjauŋ â
buuruc egarehuc ŋonâŋ‐nane rocgupemu hâcne. 20No erâ‐eesanaŋ‐nanere
erâ ŋonâŋ‐nane rocgupemu, eme Wofuŋ no hâcnemana taracnuzemec.

21 “No dameŋ ira sambâŋmanacnehape
mâreŋ gume hesiwiŋ ecnezejec,
Wofuŋ nore dâŋ iŋuc.

22 Eme mâreŋzi padi jacgoŋ â waiŋ erâ wokemaŋ âgo ejareme
fuahuc Jesere dopeckenʒepieŋ.

23 Iŋuc fuame nore biŋe juocte âkendâŋnepemu,
* 2:15: Nâŋâcne dâŋko: Ʒârâ ʒâpâ wâneŋ.

ehuc ‘Uruc jauŋ mi ecnekicne’ e jauŋkepemu,
â ‘Nore kikefuŋ aricne’ jaŋe ʒiŋuc jazapemu:

‘Ŋoŋe nore kikefuŋfâc,’
eme jaŋemuniŋmu, ‘Go nâŋere Anutu.’ ”

3
Hosea â ŋonâŋ‐ticne jahere dâŋ

1 Eme Wofuŋzi kecʒiŋuc nazawec: “Go harierâ ra ʒuhuc bâtâc ŋokac
sasec‐ ticnehec moc erao maŋge râetec fozejec; ine Israe kikefuŋ jaŋe
nemu jabane jaŋerao qohotahuc nânâ poroŋ waiŋ hândâŋnehec jare tahac
ejumbieŋ irec aŋac‐jopaekac i Wofuŋzi mana‐ bipiehuc sifu maŋticne
jaŋerao râeme foekac irec sâc.” 2 Iŋuc nazame noni siliwa moneŋ 15 â
padi pake 15 jaha izi ŋokac e furine bapo. 3 Erâ âzâcnepo: “Go norao
dameŋ ʒora sasec tâmiric juhuc ŋic moctao mi qohotazemec, ehame noni
iŋuc jaha gohec mi fopemu.” 4 Israe kikefuŋ jaŋe dameŋ ʒora ŋicwofuŋ
tâmiric â ŋic fekicne tâmiric, taha bâzi tâmiric â nemure qânâ wâtuŋ tâmiric,
taha bapare qoqonaŋ ŋaqi tâmiric â nemuɋâŋ ficmaŋko dodomane tâmiric
jufeniŋmu hâcne. 5Dameŋ irec faicnao ine Israe kikefuŋ jaŋe risierâWofuŋ
Anutu‐jeŋic â Dawidi ŋicwofuŋ‐jeŋic wira basac ejactenʒepieŋ, erâ dameŋ
tataranao Wofuŋ araŋ fârine bacnehuc buuruc‐ticne honenʒepieŋ.

4
Wofuŋzi Israe kikefuŋ dâŋgieo râec‐jopakac

1O Israe kikefuŋ, ŋoŋeWofuŋte dâŋmananiŋ!
Maŋjauŋ â siocmâc juju â Anutu mamana tara

i mâreŋkomi fokacte
Wofuŋzimâreŋte ŋecjucfâc jaŋe dâŋgieo râec‐jopakac.

2 Jaŋe sâwecdâŋmueŋgopieŋ, burec eeŋgopieŋ,
ŋic qâhâmoc‐jopaeŋgopieŋ, fiuc roeŋgopieŋ,

boe sau eeŋgopieŋ, wiac i ɋârâŋkeha
soc ruruac ehuc kiŋ hotâckeeŋgopieŋ.

3 Irec hâcnemâreŋzimakuc bakac,
â fainao ŋec juc eeŋgopieŋzi hâmo betaŋ efâreeŋgopieŋ;

erâ kâte qowi mecne, sawa wipe mecne,
erâ wâc hâwec qowi jaŋemâmâc sipirickeeŋgopieŋ.

4 Iŋuc fuahame ŋicmoczi âgo‐ticne dâŋgieomi râezejec,
â moczi âgone dâŋmi mucnezejec;
o taha bapa, gore dâŋ ine noni mutarapemu.

5Go ʒoaŋko fâfâcguzejec,
ehame porofete e ŋafeo gohec mâmâc fâfâc‐ŋofazejec;
eme neŋgoc egarekac e imackepemu.

6Ŋicfâc‐nane jaŋemamana tara mi fojarewecte sipiric‐jopakicne,
go ine mamana tara qikiŋnemeŋte no behecgupe
taha bapa mi junarezemec.

Go Anutugere mumutâc dâŋ irec nikecguwecte
no ŋokâfâcge jaŋere wâc nikecnuocmu.

7 Taha bapa jaŋe fehuc fua sawec embiŋ,
irec sâc jaha hehesic bocjaha ehuc bunaneo bambiŋ,

irec no ʒâŋe biŋe‐jeŋic bârisiepe
mimi qaqanehec ezejec.

8Ŋicfâc‐nane jaŋe kiŋte taha bâzi râepie ro nâc eeŋgopieŋ,
ehuc ŋic jaŋe kiŋ bâfuahuc taha bocjaha bafisiniŋte ejareekac.

9 Irec ŋic jaŋe wiac fua‐jareocmu
sâc ijaha taha bapa fua‐jarezejec;

no juju‐jeŋic bâtiŋnehuc
eebapa‐jeŋicte okacne bazu‐jarepemu.

10 Jaŋe nânâ nâpiemi gapec‐jopazejec,
â sasec gie bahuc mi sawenʒepieŋ,
i sasec gie baniŋteWofuŋ no râpecnumbiŋ hâcne.

11Waiŋ raŋɋaneme ɋâricne nâpie
maŋsifuc ejareekac.

12Ŋicfâc‐nane jaŋe wiac jâczi bakicne i mu indiŋ ecneeŋgopieŋ,
ehame gunu‐jeŋiczimufua‐jareekac.

Sasec giere mamanasuzi maŋsifuc bâfua‐jarewec,
eme sâqocne baniŋte Anutu‐jeŋic râpeckembiŋ.

13 Tiki botâŋko taha bâzi,
â mâreŋ facnao hosâc âsu biaŋ rikeeŋgopieŋ;

ine boriŋ, jâmiŋ â niwijâczimumuc biaŋne qaha
jâc jaŋere fuŋnao iŋuc eeŋgopieŋ.

Irec otâfâc‐ŋeŋic jaŋe sasec gie baniŋmu,
â joŋaofâc‐ŋeŋic jaŋe sau gie baniŋmu.

14 Eme otâfâc‐ŋeŋic sasec gie baniŋmu,
me joŋaofâc‐ŋeŋic sau gie baniŋmu
no mi bâtiŋ‐jopapemu;

i jaŋe jaŋac wâc qâsorierâ sasec ŋokac jaŋehec juhuc
sasec ŋokacmucjopakicne jaŋehec taha bâzi rikeeŋgopieŋte.
Iŋuc fuame ŋic ŋokac jaŋemutuc ehuc sipirickeeŋgopieŋ.

15 Israe, go sasec gie bahaŋtecne
Judaŋiczi kiŋ bahac mi bâfuazejec.

Ŋoŋe Giligali haeo mi ranʒepieŋ,
me Betaweŋ nemu ufuŋko wâcmi fenʒepieŋ,

ehuc Wofuŋ jujune erao ɋetickehuc
dâŋ i me i mi mupaŋkenʒepieŋ.

16 Israe e bulimakao râŋgeŋne iŋucne râŋgeŋkewec,
iŋuc eme Wofuŋzi wemocko manacneme
lama iŋucnemâreŋ qaratiekicnao nânâ nâhuc juocmu.

17 Eferaim e nemu jabane jaŋerao ʒuhuckewec,
irec e behepie juoc!

18 Jaŋe opâ sanaŋ nâpiemaŋjeŋic sifuckeme
sasec gie baeŋgopieŋ,

ehuc wiac miminehec irec manapie feha

ʒâŋe biŋe‐jeŋic bawahaeŋgopieŋ.
19Maŋsifuctemâŋâŋzi foŋjoparâ ficne suec‐jopawec,

irec alatafâc‐jeŋic jaŋere erâ qurutuaniŋmu.
5

Israe ŋic jaŋeWofuŋ râpeckembiŋte okacne fua‐jareocmu
1 Taha bapa ŋoŋe dâŋ ʒi mananiŋ,

â Israe kikefuŋ ŋoŋe hazec mi qaniŋ;
ŋicwofuŋ wiacfâcne ŋoŋe hazec râeniŋ!

Mumutara dameŋzimaic‐ŋopazo ekac;
ŋoŋeMizipa haeo bitiŋ iŋucne embiŋ,

â Taboro tikio ufic moc fârekicne iŋucne hâcne.
2Ŋoŋe Sitim haeo nombâŋ ʒora iŋucne embiŋ,

eme no irec hâcne bâtiŋ‐ŋopa‐fârekopac.
3No Eferaimte fuŋnemana‐jâmbâŋkekopac,

â Israe e nore maio sosoŋkenemi fokac.
Eferaim, go qâpuc wiac ehuc jumeŋ,

â Israe e maŋwânâŋhec ewec.
4 Jaŋe Anutu‐jeŋictao risienʒipiŋte

eebapa‐jeŋiczi aka hejareekac,
â sasecte mamanasuzi maŋjeŋicko fokacte

Wofuŋ mi mana taraeŋgopieŋ.
5 Israe ŋic jaŋe jaŋacne pepec penaroŋzimutaniŋ‐jopaekac,

irec Israe mecne, Eferaim mecne mâmâc jaha
kiŋjekicte erâ waha jofaocmu,

ehame Juda e jahacne mâmâc waha qaocmu.
6 Jaŋe lama bulimakaofâc‐jeŋic bâzire biŋe bacjopa rarâ

Wofuŋ wira basac ecneniŋmu,
erâ e râpec‐jopawecte mi bâfuaniŋmu.

7 JaŋeWofuŋ râpeckembiŋ,
ehuc naru motec bâfuac‐jopambiŋ
jaŋe jabane embiŋ.

Irec mosare hombaŋzi jaŋemecne
â giegaŋ‐jeŋicmâmâc imac‐jopa‐fâreocmu.

8Gibea haeo qeŋ qaniŋ,
Rama haeo qeŋ bâsokahuc qaniŋ.

Betaweŋ haeo aŋara heniŋ,
Benjamiŋ mu hâhâwic ecneniŋ!

9Okac dameŋ maickeme
Eferaimko niniŋ siarereŋ fuazejec,
no Israe ŋicguru jaŋere ŋondeŋko dâŋmufuapo i deŋkeocmu.

10 Juda fekicnefâc‐ticne jaŋe,
ŋicmâreŋtema âke suepie raekac iŋucne embiŋ;
no kimbeŋ‐nane opâ iŋucne fai‐jeŋicko hoŋkepemu.

11 Eferaim e wiac jabane bâjâpezoremaŋkewecte
eebapa‐ticne imackehuc fific guguriŋ ecnekicne.

12No ine Eferaim wâfu qoʒazaŋ,
â Juda kikefuŋ fiu kurumbuc jaŋe iŋucne ejacteekopac.

13 Eme Eferaim ŋic jaŋe hucjeŋic honehapie
Juda kikefuŋ jaŋe sisiwiŋ‐jeŋic ʒâŋitambiŋ,

ehuc Eferaim jaŋe Asiria mâreŋko rambiŋ,
â Juda kikefuŋ jaŋe ŋicwofuŋ sâkorao dâŋ râepie rawec.

Eki ine hucŋeŋic bâniniŋkeocte
â sisiwiŋ‐ŋeŋic qasume tackeocte tâpirimi focnekac.

14No Eferaim laioŋ iŋucne râsi ecnekopac,
â Juda kikefuŋ laioŋ motec ɋâri iŋucne erâ
kisuc qâsuc‐joparâ bacjopa rakopac,

eme no bacjopa rahape
ŋicmoczi sâcnemoc mi batarac‐jopaocmu.
Israe ŋic jaŋeremaŋ bâbârisie i faisuc sawa

15No nahacne haeo risie juhape
jaŋe kiŋ bahac‐jeŋic hone tararâ maicnunʒepieŋ,
ehuc ʒârâ hâriŋ dameŋ‐jeŋickowira basac enarehuc ʒiŋucmunʒepieŋ:

6
1 “Ajoc, nâŋâcWofuŋtao risienaŋ,

eki hâcne kisuc qâsuc‐nâpoweczimocwâc bâpiaŋ‐nâpoocmu,
e nâpoweczimocwâc ʒure foŋ enâreocmu.

2 E ʒoaŋ jajahec tarame ɋiɋicne bacnâpoocmu,
ʒoaŋ jahec â moc eha bafaharec‐nâpome
ere maio junʒepeneŋ.

3Nâŋâcmana taranʒepeneŋ,
Wofuŋ mana taranaŋte henʒiriŋnenʒepeneŋ.

E furic qânikiŋ iŋucne fua‐jâmbâŋkeocmu
e hoe sâko iŋucne fai‐nâŋecko wahaocmu,

qa roro dameŋ maickezo eha
hoe fisirâ mâreŋ bâgunuckeekac irec sâc fisi‐nâreocmu.”

4O Eferaim, go weniŋuc egarezepac,
â Juda, go wâc weniŋuc egarezepac?

Maŋjauŋ‐ŋeŋic i furic barâ omaeekac iŋucne,
â titikuczi waharâ furictea kereŋkeekac irec sâc.

5No irec hâcne porofete jaŋe doc enarehapie
henʒaŋ qanʒaŋ‐jopaekopac,

â micdâŋ‐nanezi qâhâmoc‐jopaekopac;
ehame bâbâtiŋ‐nanezi i tatamac iŋucne fuazejec.

6No taha bâziremâcne,maŋjauŋte enareekac,
qowi bâzi ririkere mâcne,
Anutu no mana taracnuniŋte enareekac hâcne.

7 Jaŋe Adam haeo ʒâʒâfic‐nane hetâcnembiŋ,
ehuc ira hâcne râpecnumbiŋ.

8Gileade hae i ŋic sindaŋne jaŋere hae,
soczi bâbie‐fârekicne.

9 Fiuc roro jaŋe hatao ŋicmeo fârec ejareeŋgopieŋ,
irec sâc jaha taha bapa jaŋe eeŋgopieŋ,

ehuc Sikem haere hatao ŋic qâhâmoc‐jopaeŋgopieŋ,
jaŋe jâmbomac wiac hehesicne ebac eeŋgopieŋ.

10No Israe tiri ufuŋko wiac mamakâcne honeekopac,
ira Eferaimzi qâpuc wiac dapecneekac,
â Israezi wâwânâŋ sâko bâfuaekac.

11O Juda, gore qa roro dameŋ i bakicne fokac wâc.
7

Israe ŋic jaŋeWofuŋ râpeckehuc hehesic bâfuambiŋ
1No ŋicfâc‐nane bafic‐jopahuc Israe bâpiaŋkehape

Eferaimte sâqocne â Samariare hehesic i fua taniŋkeekac.
Jaŋe eeatuc bâfuaeŋgopieŋ,

fiuc rorozi ficko ferâ wiac fiuckeeŋgopieŋ,
â ŋic sindaŋne jaŋe hae ʒoŋao ŋic wiac kâŋgâc jowac roeŋgopieŋ.

2 Eme no hehesic‐jeŋic sasaware mi nikecnuekac
i jaŋemi mana taraeŋgopieŋ;

eebapa‐jeŋic sâqocne izi orâŋ‐jopaekac,
ehuc nore maio fua taniŋkeekac.

3 Jaŋe hehesic‐jeŋiczi ŋicwofuŋ bubiaŋ qacneeŋgopieŋ,
â eeatuc epie ŋic fekicne jaŋe honepie biaŋkeekac.

4 Jaŋe boe sau ŋic sasawa,
jaŋe poroŋ nombâŋko râeniŋte ʒoc ruqepie
buse ʒaekac iŋucne,

i poroŋ bapazi poroŋte gie gâcne bahuc juhapie
ʒoc e jahac ʒahuc foekac.

5Ŋic fekicne jaŋe ŋicwofuŋ‐nâŋec hombaŋ‐ticnao
waiŋ opâ ʒaʒacne gumepie maŋsifuc ecneekac,

ehame mu ruruc ecneeŋgopieŋ
ŋic i jaŋemeoric qajareekac.

6 Eatuczi maŋjeŋicko ʒoc iŋucne ʒaekac,
kimbeŋ‐jeŋiczi ŋafe ʒora mâc ʒâpârâckeekac,
hae fureme ine ʒocbâruŋ iŋucne uŋ herâ ʒaekac.

7 Jaŋe sasawa poroŋ nombâŋko ʒoc ʒaekac iŋucne,
jaŋe guriŋ bapafâc‐jeŋic ʒâseŋ‐jopaeŋgopieŋ.

Ŋicwofuŋfâc‐jeŋic jaŋe rândiŋkerâ waha jopa‐fârewec,
ehame jaŋeraonecmoczi no wira wâwâsicmoc mi enarewec.

8 Eferaim e ŋicguru gâcne jaŋehec sisifuc embiŋ,
e nânâ poroŋ rikehuc mi hetikiekicne iŋucne.

9 E mi manahuc ŋic jabane jaŋe tâpiri‐ticne sipirickeeŋgopieŋ,
â mi manahame biac jaŋɋâŋ âeckekac.

10 Israe pepec penaroŋ‐jeŋiczi fuŋne‐jeŋic bataniŋke‐bipieha
jaŋe sifu Wofuŋ Anutu‐jeŋictaomi risieŋgopieŋ,
â irec erâ wira basac wâcmi ecneŋgopieŋ.

11 Eferaim ŋic jaŋe hapâ iŋucne,

rucgereŋ â maŋfânâŋ tâmiric hâcne;
jaŋe ŋifec Aigita wira wâwâsic ecneeŋgopieŋ,

â ŋifec ine Asiria mâreŋko babaficte raeŋgopieŋ.
12 Eme rapie sâc ufic‐nane râe‐jarepe jowaniŋmu,

no sawa wipe iŋucnemuruc‐jopape wahaniŋmu,
no kikefuŋfâc‐jeŋicmufua‐jarekicne

irec sâcko bâtiŋ‐jopapemu.
13 Jei, jaŋe wemocte behecnumbiŋ?

Jaŋe qaqatara bâfuahuc râpecnumbiŋte
sisipiriczi fai‐jeŋicko fezejec!

Jaŋe burec enareeŋgopieŋte
wemocko moc batarac‐jopapemu.

14 Jaŋe fofo‐jeŋicko fohuc kio owa kosa eeŋgopieŋ,
â maŋzimu huacbuc eenare ine mi eeŋgopieŋ.

Jaŋe padi jacgoŋ â waiŋ fua‐jareocte
sahac‐jeŋic hezuhuc no fenareeŋgopieŋ.

15No hâcne tâpiri bâfua‐jarepo,
jaŋe ine râsi enareniŋtemanasueŋgopieŋ.

16 Jaŋe Baali nemu erao ra qohotaeŋgopieŋ,
jaŋe tepe neŋgoc urucne iŋucne.

Fekicnefâc‐jeŋic jaŋe pepecdâŋ boc eeŋgopieŋte
ʒikare nânâ enʒepieŋ.

Iŋuc fuame Aigita mâreŋkomu gâgâwi ejareniŋmu.

8
Israe ŋic jaŋe nemu araŋ bajarembiŋ i Wofuŋzimaname sâqorewec

1Go qeŋ qatec dâŋeoc!
Râsimoc tucwipe iŋucneWofuŋte ficko sâorâ wahakac;

jaŋe ʒâʒâfic‐nane hetâcnerâ
sâcmutâc dâŋnane râsi ecnembiŋte iŋuc fua‐jarekac.

2 Eme kecʒiŋuc wira wâwâsic enareeŋgopieŋ:
“O Anutu‐nâŋec, Israe ŋic nâŋe go manacgueŋgopeneŋ i!”

3 Israe ŋic jaŋe wiac biaŋne qikiŋnembiŋ,
irec râsi jaŋe jopa jâpec eniŋmu.

4 Jaŋemi mujarehape ŋicwofuŋ âkendâŋ‐jopambiŋ,
â no mi manahape ŋic fekicne mucjopambiŋ;

siliwa â goljeŋiczi nemure ɋâŋ qâqâtâc bambiŋ
i sisipiricte biŋe eocmu.

5O Samaria, no bulimakao qâqâtâcge qikiŋnekopac,
kimbeŋ‐nanezi bâruŋke‐jarekac;
ŋoŋemo dameŋko qâpuc eebapa tâmiric juniŋmu?

6 Bulimakao qâqâtâc i Israe jaŋeremetâ bapa moczi bawec,
erâ i Anutu aricne.

Samarianec bulimakao i hefâc qâfâuckepie
dâkâ piic piic fuaocmu.

7 Jaŋe wiac ebac embiŋ i manapie afeckewec,
â irec okacne i ŋemâcne jâmbâŋ fua‐jareocmu.

Padi sarapie âkeʒurâ wefu sokarâ
fâri tâmiric ârine sawa domaocmu,

me fârinemoc fuaocmuo ine
ŋic jabane jaŋe nâniŋmu.

8 Israe ŋic sipiric‐jopakicne,
eme ʒi ŋicne ŋicne jaŋere ŋondeŋko râqâc
behekicne tinac erâ juŋgopieŋ.

9 Jaŋe kâte doŋgizi bucticne hata raekac
irec sâc Asiria mâreŋko fembiŋ,
Eferaim e bubiaŋte wiac jarehuc âgo bacjopawec hâcne.

10 Jaŋe ŋicne ŋicne âgo bacjopambiŋte
no bâtâtiec‐jopapemu,

eme jaŋe ŋicwofuŋ me fekicne wokemaŋ rurua‐jare
i dameŋ bembeŋnea behenʒepieŋ.

11 Eferaim jaŋe alata wiac bocjaha bambiŋ
i eebapa‐jeŋic sâqocnere alata hâcne.

12No sâcmutâc dâŋnane bocjaha qâreŋke‐jarepe muzac
sifu manapie dâŋ furune ezac.

13 Jaŋe taha bâzire aŋac‐jopaekac,
ehame qowi bâzi rike nâc eeŋgopieŋ,
Wofuŋ no ine wiac irec mi enareekac.

No hehesic‐jeŋictemanasurâ kiŋjeŋicte okacne bazu‐jarepemu,
eme Aigita mâreŋko risienʒepieŋ.

14 Israe e bâbâfua‐ticne nore nikeckeme
erific wiac baraha Judazi hae sanaŋ bocjaha bawec.

No ine hae wiac‐ticne turuŋkepe ʒazejec,
ehuc ficsanaŋ wiac‐ticne ʒâseŋke‐fârezejec.

9
Israe e Wofuŋtaomi roweckehuc juwecte okacne fisicnewec

1O Israe, go qâpuc wiacte sasec gie bahuc Anutu râpeckemeŋte
â padi bâbâmârâŋ tomao ira sasec giere furi rozore egarewecte

bubiaŋ mi manazemec,
â ŋicne ŋicne jaŋe iŋucne kiwac qawac mi ezemec.

2 Padi â waiŋ rowaŋ izi gume basanaŋ mi egareocmu,
ehame waiŋ ɋâricnezi sâqore‐gareocmu wâc.

3ŊoŋeWofuŋtemâreŋkomi junʒepieŋ, aricne;
Eferaim go Aigita mâreŋko risiezemec,
erâ Asiria mâreŋko nânâ wâwânâŋhec nâhuc juzemec.

4ŊoŋeWofuŋ waiŋ mi tahackeniŋmu,
ehuc taha bâzi ririke‐ŋeŋiczi bubiaŋ wâcmi qacneniŋmu.

Nânâ poroŋ‐ŋeŋic i ŋicmakuc baeŋgopieŋ
jaŋere nânâ poroŋ iŋucne,
irec nâniŋmu sâcmaŋŋeŋic wâwânâŋhec efâreocmu;

poroŋ‐ŋeŋic i hobure biŋe sawa,

Wofuŋte ufuŋko ine mi bafezo.

5 Eme ŋoŋe tutumaŋ hombaŋko,
â jara sâcWofuŋte hombaŋ ŋeeŋgopieŋ
ira wemo ezo muŋgopieŋ?

6Manaŋgopieŋ, ŋoŋe Asiria mâreŋko ranʒepieŋ,
Aigita mâreŋzi bâturec‐ŋopazejec,
â Memfisi haeo ducŋopazo.

Siliwa wiac‐ŋeŋic furi sâko i sopâc fuarâ bârârâŋnezejec,
â qoruc boze‐ŋeŋicko fâpâ uupic fuarâ fozejec.

7Go kiŋ bahacge â qaqaisocge hâhâwicne fokacte
bâbâtiŋ dameŋ â okac babazu dameŋ maicgukac hâcne.

Israezi ʒiŋucmuhuc owackeekac:
“Porofete e ŋicmutucne â mamana ŋic e ŋicmaŋsifuchec.”

8 Eferaim ŋic jaŋe porofete qoruc boze‐ticnao ruc bacneeŋgopieŋ,
ehuc hata‐ticnao wiwitic râecneeŋgopieŋ,
â Anutu‐ticnere ufuŋko râsi ecneeŋgopieŋ wâc.

9 Jaŋemârâc jaha Gibea haeo embiŋ
irec sâc jaha ehuc sâqocnere nombâŋko huutuckembiŋ,

irec Wofuŋ e hehesic‐jeŋictemanasuhuc
sâqocne‐jeŋicte okacne bazu‐jareocmu.

10No Israe ŋic jaŋe,mâreŋ sawa sâpâtâckonec
waiŋ hândâŋne bâfuaeŋgopeneŋ

irec sâcko bâfuac‐jopapo,
â mamacfâc‐jeŋic jaŋe jâmbo hândâŋne bâbâni fuaekac irec sâc.

Jaŋe Baali‐Peoro tikio fisirâ
Baali nemure biŋe ehuc sâqore‐jâmbâŋkembiŋ,
erâ joroc‐jeŋichec sâcmocjaha ehuc mamakâc embiŋ.

11 Eferaim e ʒâŋe biŋe‐ticnezi wipe iŋucne ratâmirekac;
naru motec kikiwec‐jopa me roroc‐jopa i arictac efârekac.

12Me naru motecfâc‐jeŋic hone kitaŋ ejarepie
sokaniŋmuo ine noni jowac rofârepemu,
eme ŋic arictac eniŋmu.

Jei, no behec‐jopape
jaŋe jaŋackoaŋ weniŋuc eniŋmu!

13No ʒiŋuc honekopac: Eferaim e ɋâricfâc‐ticne râec‐jopame
rambaŋ juhapie wosaŋeŋ bapa ŋic jaŋe bâfuac‐jopahuc muruc‐
jopaniŋmu.

14O Wofuŋ, go wiac moc ejarec!
Wemo wiac mo ejarecmu?

Go ŋokacfâc‐jeŋic hufiŋne bacjopatec
moŋjeŋic ʒickezejec!

15Giligali haeo hehesic‐jeŋic guru fufusuc fokac,
eme no ira hâcne fuŋkerâ qaisoc‐jopapo.

No eebapa‐jeŋic repicnere erâ
ficnaneonec jâpec‐jopape wisenʒepieŋ,

no maŋjauŋ mocwâcmi ejarepemu;

fekicnefâc‐jeŋic jaŋe qaqatara ŋic sasawa.

16 Eferaim ŋic jaŋe jopakicne,
gâtâ‐jeŋic i kereŋkekicne fokac,
jaŋe fârinemocwâcmi bâfuanʒepieŋ.

Me sifu bâfuaniŋmuo ine
no joroc motec biaŋfâc‐jeŋic qâhâmoc‐jopapemu.

17 Jaŋe dâŋticnemana rereŋ mi embiŋte
Anutu‐nanezi behec‐jopaocmu,

eme ŋicne ŋicne jaŋere ŋondeŋko
qac qâsoric ehuc junʒepieŋ.

10
1 Israe e waiŋ qizec fâri rarau hândâŋne qaekac

irec sâc juwec.
E fua sawec ewec sâc alata wiac bocjaha bawec;

mâreŋ‐ticnao wiac fua biaŋ ewec sâc
nemure qânâ wâtuŋ âkendâŋne rawec.

2Maŋjeŋicko eeatuc fokac,
irec ʒi kiŋ bahac‐jeŋic âsickeniŋmu.

Wofuŋzi alata‐jeŋic heropieocmu
â qânâ wâtuŋ‐jeŋic qazuocmu.

3 Jaŋe biac ʒiŋucmuŋgopieŋ:
“NâŋeWofuŋ araŋ mi bacnembeŋte
ŋicwofuŋ tâmiric juŋgopeneŋ.

Me ŋicwofuŋ moc jurâ muzac
weniŋuc erâ sâcne bafic‐nâpozac?”

4 Jaŋe dameŋ sâc dâŋmueŋgopieŋ i fâri tâmiric,
â ʒâʒâfic ehuc dâŋmupaŋkeeŋgopieŋ i racne jaha;

irec mumutiŋ dâŋjeŋic i gieo
hofâ sâqocne fuaekac irec sâc ekac.

5 Samaria ŋecjucfâc‐ticne jaŋe Betaweŋ haeo
bulimakao nemu‐jeŋic ŋewec irec mana mezac eeŋgopieŋ,

ŋicfâc‐ticne jaŋe irec erâ mu mamakuc eeŋgopieŋ,
â taha bapafâcne jaŋe eri qaraweŋ‐ticne jâoc rokicnere
kio huse eeŋgopieŋ.

6Ɋâŋ qâqâtâc e jahacne Asiria mâreŋko bararâ
ŋicwofuŋ sâko tahackeniŋmu.

Eme Eferaim e mimi‐ticne manaocmu,
â Israe e ɋâŋ qâqâtâc‐ticnere erâ qurutuaocmu.

7 Samariare ŋicwofuŋ e jâc dâkâne opâ faio ratâmireekac
irec sâc sirowezejec.

8 Israe jaŋe Betaweŋ tikio nemu araŋ bajarehuc sâqorembiŋ
tiki i jaŋe sipirickeniŋmu,
eme alata‐jeŋicte faio fâpâ uupic â sopâc fuazejec.

Ehame ŋic jaŋe tiki ʒiŋuc jazaniŋmu:
“Ŋoŋe waha ŋefac‐nâponiŋ,”

â mâreŋ facne jaŋeremuniŋmu:

“Ŋoŋe fai‐nâŋecko waharâ bârârâŋ‐nâponiŋ!”
9 Israe ŋic jaŋe Gibea haeo ira fuŋkerâ sâqocne bahuc juwefumbiŋ;

jaŋe ira hâcne râsi enarembiŋ.
Irec ŋic hehesicne jaŋere erâ Gibea haeo

ʒikazi rocjopame mi sâckeocmume?
10No maŋnanezimanakopac

irec sâcko okacne bazu‐jarepemu;
kiŋ bahac bâutuckehuc bâfuambiŋte bâtiŋ‐jopape

ŋicne ŋicne jaŋe qâturerâ râsi ejarenʒepieŋ.
11 Eferaim e, bulimakao giere fuŋne qazucnekicnezi

padi afeckerâ âtemârâŋkeekac iŋucne.
No upe‐ticne sanaŋne honerâ kioŋ râecnepo,

ehuc Eferaim ecnepe gie bawec;
Juda e ine mâreŋ hehefâuc gie baha

Jakobozi mâreŋ babanʒaŋ gie bazejec.
12Ŋoŋe tiŋne jujure ukic tienʒepieŋ,

izi maŋjauŋte fârine fuame ro nusec enʒepieŋ.
Wofuŋ wira basac eecnere dameŋ fokacte

gie ɋâricne he sarac enʒepieŋ,
eme fisirâ mume tiŋne juju i hoe iŋucne waha‐ŋarezejec.

13Ŋoŋemâreŋ hefâuckehuc hehesicte ukicne râeeŋgopieŋ,
eme fârine fufua dameŋko eebapa sindaŋne bâfuaeŋgopieŋ,
â burecte hândâŋ nâeŋgopieŋ.

Ŋoŋe keretac wiac‐ŋeŋic â ʒikaŋicfâc‐ŋeŋic guru sâko
jaŋerao roweckehuc jumbiŋ.

14 Irec ŋicfâc‐ŋeŋic jaŋere ŋondeŋko ʒika fuazejec,
â ficsanaŋ‐ŋeŋic ima bafârenʒepieŋ,

ine ŋicwofuŋ Salamaŋzi ʒika qahuc
Betarabe hae ima bawec irec sâcko.

Dameŋ ira neŋgoc â naru motecfâc‐jeŋic
jaŋemâmâc henʒaŋ qanʒaŋ‐jopakicne.

15O Israe kikefuŋ, ŋoŋe sindaŋ‐ŋeŋic repicnere
iŋuc hâcne fua‐ŋarezejec.

Israe ŋicwofuŋ e hae fufurecte
biac omae‐jâmbâŋkeocmu.

11
Anutu e ŋicfâc‐ticne qâsoriekicne jaŋere ecneekac

1 Israe e socɋâri juha maŋnane erao fowec,
ehame ŋokâ‐nane e Aigita mâreŋkonec wiracnepe wefuwec.

2 Eme no wira‐jarepe sâc behecnurâ wisembiŋ,
jaŋe Baali nemu taha bâzi rike‐jarehuc
ɋâŋ qâqâtâc hosâc âsu rike‐jare jumbieŋ wâc.

3No nahac Eferaim ŋic jaŋe hata rarare fuŋne qazu‐jarepo,
noni hâcne hâpoc‐jopapo;

jaŋe ine noni bâpiaŋ‐jopapo i kâuc bambiŋ.
4No buuructe muczi â maŋjauŋte repazi fârec‐jopapo,

erâ hâpomickukuc ejarehuc daperâ
nânâ jare gumec epo.

5 Ʒi ine norao wareniŋte takic‐jopaekac,
irec Aigita mâreŋko risie‐bipiehapie
Asiria runezi ŋicwofuŋ ejarezejec.

6 Ʒikazi hae‐jeŋic sâc gie bahuc
burecŋicfâc‐jeŋic nâcjopazejec,
ehuc docbapa dâŋjeŋicte ɋâcjopazejec.

7Ŋicfâc‐nane jaŋe behecnuniŋtemaŋjeŋic domaekac,
irec hâcne tagi de âsic eniŋtemukicne
i moczi moc mi qâsua‐jarezejec.

8O Eferaim, no wemocko behecguzapo!
O Israe, no wemocko râpecguzapo!

No wemocko Adama hae iŋucne hone suŋgiŋ egarezapo!
No wemocko Ʒeboim hae ecnepo sâc ijaha egarezapo!
No buroro enarekac â bunane bâruŋkekac hâcne.

9No kimbeŋ sâqocnemi qaŋarepemu,
â Eferaim go mocwâcmi sipiricgupemu,

no ŋic aricne, no Anutu hâcne,
no Tiri runezi ŋondeŋ‐ŋeŋicko jukopac,
no sipiric‐ŋopapemurâ mi fâ fisikopac.

10 JaŋeWofuŋ bâjâpeniŋmu,
eme eki laioŋ iŋucne owackeocmu;

jâmbomac, e owackeme ŋicfâc‐ticne jaŋe
hâwecmâreŋkonec ɋarac ɋarac qahuc fisiniŋmu.

11 Jaŋe Aigita mâreŋkonec wipe iŋucne,
â Asiria mâreŋkonec hapâ iŋucne
fâfârehuc fisiniŋmu,

eme no fic hae‐jeŋicko bârisiec‐jopapemu,
Wofuŋte dâŋ iŋuc.
Eferaim e eeatuc fuŋne fuŋne bâfuaekac

12 Eferaim ŋic jaŋe burec boc enarehuc jumbiŋ,
â Israe kikefuŋ jaŋe eatucnuhuc râpecnumbiŋ,

erâ Juda e Anutu erâ‐eesanaŋ Tiri rune
erao wâcmi qohota sanaŋkeekac.

12
1 Eferaim e wiac fârimâc irec aŋackeekac,

â ʒoaŋ wewefunaonec wiac sisipiricnehec bâjâpeekac,
ehuc ʒoaŋne ʒoaŋne burec â bâbâʒâic bâsokaekac.

Jaŋe Asiria jaŋehec ʒâʒâfic ehuc
Aigita mâreŋko oliwa wokemaŋ râepie raekac.

2 Irec hâcneWofuŋzi Judaŋic jaŋe dâŋko râec‐jopaocmu,

â Jakobo juju bapa‐ticnere erâ bâtiŋneocmu,
ehuc eebapa‐ticnere sâcko okacne bazucneocmu.

3 E neŋgocte bumaŋko fohuc hahacne biac eatuckewec,
juku ŋic tâpirihec eme Anutuhec juju gie bapic.

4 E aŋelohec juju gie baku sanaŋkewec,
e kiorâ busâqocmanacneocte numucnewec.
E Anutu Bete haeo bâfuame dâŋ âzâcnewec.

5Wofuŋ e Anutu Tâpiri Ɋuŋɋasaŋ Wofuŋ,
ʒâŋe‐ticne Wofuŋ hâcne.

6 “Go Anutugezi baficguha risiezemec,
go maŋjauŋ â mumutiŋ dâŋ paŋʒâic bajuzemec,
ehuc dameŋ sâc Anutugere mamanac juzemec.”

7 Eferaim e furi bapa ŋiczi sigeli burecne moc meticnao badomahuc
ŋic wiac sâctiri jowac roocte aŋackeekac.

8 Ehuc ʒiŋucmuekac: “Aija, no mafa mâririhec,
nahacne biŋe wiac bocjaha hure hemârec epo,

eme wiac fonarekac sasawa irec
ŋiczi ʒiŋuc sâcnemi muniŋmu:
‘Jâiŋko hotâckeme kiŋnehec ewec.’ ”

9No Aigita mâreŋko fuŋkerâ Wofuŋ Anutuge juwarepozi jukopac,
no hâcnemugarepe qoruc bozeo mocwâc ŋec juc ecmu,
ine mârâc jaha tutumaŋ dameŋko ehuc jumeŋ irec sâc.

10No porofete dâŋ jazahuc jupo,
no hâcnemaŋbâwiŋ bocjaha ejarepo,
erâ porofete jaŋeremicko kesaic dâŋ râepemutaniŋkembiŋ.

11 Jaŋe Gileade haeo wiac hehesicne ejumbieŋte sipirickenʒepieŋ,
â Giligali haeo bulimakao nemu bâzi rike‐jare jumbieŋte

alata wiac‐jeŋic ima bapie giegaŋko qânâ guruckepie
ŋeekac irec sâc ezejec.

12 (Jakobozi Aram mâreŋko wisewec,
Israe e ira ŋokacte erâ kiŋaŋ qaqa ewec,
ŋokacte erâ qowi soŋaŋ juwec hâcne.)

13 Eme Wofuŋzi porofete moc ecneme
eki Israe ŋic Aigita mâreŋkonec jowac‐jopame wefumbiŋ,
â porofete moc ecneme soŋaŋ‐jopahuc juwec.

14 Eferaim ŋic jaŋeWofuŋ bunao bahuc maŋbâiŋ ecnembiŋ,
irec mume socte kiŋ fai‐jeŋicko feocmu;
ehame Wofuŋ e mimi qaqa ecnembiŋte okacne bazu‐jareocmu.

13
Eferaim ŋic okacne fua‐jareme omaeniŋmu

1 Eferaim e dâŋmuwec sâc ŋiczi hâhâwic embiŋ,
ehuc Israe ŋondeŋko e manacnepie fewec;
juku ine Baalire kiŋaŋ qahuc kiŋ bahac bâfuarâ hâmowec.

2 Ʒi ine sâqocne giŋkeme giŋ bâfua rahuc
ɋâŋ qâqâtâc aeŋzi baeŋgopieŋ,

siliwa‐jeŋiczi nemuɋâŋ basarickeeŋgopieŋ hâcne,
ine metâ bapa jaŋere gie sasawa.

Ehuc mueŋgopieŋ: Ɋâŋ qâqâtâc bâzi rike‐jareniŋ,
â ŋiczi bulimakao qâqâtâcmuduc‐jopaniŋ!

3 Jaŋe iŋuc eeŋgopieŋte furicte hâweŋ fuaekac,
me titikuczi furictea fuarâ omaeekac irec sâc enʒepieŋ,

erâ mâŋâŋzi padi jawa ficne sueme raekac,
me hosâczi qâuŋko fotâcnerâ omaeekac
irec sâc jaha omaenʒepieŋ.

4No ine Aigita mâreŋko fuŋkerâ Wofuŋ Anutuge juwarepozi jukopac,
eme go Anutu furune moc mi manaekic,
bâbâpiaŋ i no hâcne,moc mi jujâmbâŋkekac.

5No hâcnemâreŋ sawao
â mâreŋ kereŋnao hone soŋaŋ egarepo.

6Mâc jaŋe ine nânâ mâriri fojareha nâ gapec embiŋ,
ehuc maŋfefe erâ nore nikec‐jopawec.

7 Irec no laioŋ iŋucne ejarezepac,
â qowi mimicne lepad iŋucne hatao ruc bajarezepac.

8No bea* neŋgocnezimotecfâcne rocjopapie momori eekac
irec sâc erâ kicjopazepac,

ehuc amec‐jeŋic kisuc qâsuckerâ
laioŋ iŋucne erâ nâcjopazepac;
qowi mimicne jaŋe kisuc qâsuc‐jopanʒepieŋ hâcne.

9O Israe, no sipiricgupemu,
ehame mozi moc sâcne baficguocmu?

10Ŋicwofuŋgezi baficguocmu e weni?
Me fekicnefâcge dâŋgiere baficguniŋmu jaŋe sasawa weni?

Go jaŋere ʒiŋucmumeŋ hâcne:
“Ŋicwofuŋ â ŋic fekicne râec‐jopa‐narezemec!”

11No aaricko ŋicwofuŋ râe‐garekopac,
erâ kimbeŋ‐nanere mocwâc gowac rokopac.

12 Eferaim kiŋ bahac‐ticne i râe basanaŋ ekicne fokac,
â sâqocne‐ticne i râe guruc ekicne fokac wâc.

13 Eferaim fuazo eme neŋgocnezi gozi kiwec,
mâc e motec mutucne, irec dameŋnemaickeme
neŋgoc bumaŋkonec fuaocte mi manasuwec.

14No riŋjeŋic rope hâmoc haeonec wefunʒepieŋ,
me hâmockonec batarac‐jopazepac me?

O hâmoc, go hucge sâqocne i weni?
O hâmoc hae, go sisipiricge weni?
Buuruc i norao mocwâcmi fokac.

15 Eferaim e opâ ŋoŋondeŋko ʒamac ʒamac iŋucne fua biaŋ eocmuo
ine sifu Wofuŋtemâŋâŋ ʒoaŋ wewefunaonec

â mâreŋ sawaonec fisirâ qame
* 13:8: Bea i qowi mimicne moc.

opâ nombâŋ‐ticne kereŋkeocmu,
â opâ ʒâŋe‐ticne ʒickeocmu;

ehame boreŋ ʒeŋaŋ‐ticne
â mafa wiac biaŋ‐ticne jâoc rofâreocmu.

16 Samaria ŋic jaŋe Anutu‐jeŋic fecnembiŋte
kiŋjeŋic âsickehuc junʒepieŋ.

Jaŋe ʒikazi nâcjopazejec,
ɋiefâc‐jeŋic henʒaŋ qanʒaŋ‐jopanʒepieŋ,
â ŋokac kiwechec jaŋe bujeŋic sâqezi hefâucke‐jarenʒepieŋ.

14
Israe ŋic jaŋeWofuŋtao risieniŋte jazakicne

1O Israe, go Wofuŋ Anutuge erao risiezemec,
go kiŋ bahacgere erâ fâfâcguwec hâcne.

2Ŋoŋe dâŋ ʒi bajuhuc Wofuŋtao risierâ âzâcneniŋ:
“Go sâqocne‐nâŋec bâtâmire‐fârec, erâ ehâmo‐nârec,
eme nâŋemicbipic‐nâŋeczimuteŋ bâteŋ egarenʒepeneŋ.

3Asiriazi mi bafic‐nâpozejec,
nâŋe becâsic faio rac warec mi enʒepeneŋ,

ehuc meqâreŋ‐nâŋec i ʒiŋucmocwâcmi âzâcnenʒepeneŋ: ‘Anutu‐nâŋec’.
Bekâ mâsiŋ jaŋe gorao aki anonoc bâfuaeŋgopieŋ hâcne.”

4No ine maŋrâŋgeŋ‐jeŋic bâuruepemu,
ehuc buafec jaha maŋjauŋ ejarepemu;
no kimbeŋ‐nane bârâriepo hâcne.

5No titikuc iŋucne erâ Israe bâgunuckepemu,
eme ʒariŋ iŋucne âri qazejec,
â jâmâzâc iŋucne gâtâ sicneme huzejec.

6 Ehame fierâ qaratieme oliwa jâc iŋucne biaŋkerâ domazejec,
ehuc âsune Lebanoŋ jâckâtere âsu biaŋ iŋucne fizejec.

7 Jaŋe risierâ nore mumucko ŋec foc enʒepieŋ,
ehuc padi jacgoŋ iŋucne fua biaŋ erâ
waiŋte sâc âri qanʒepieŋ,

ehame âsu‐jeŋic i Lebanoŋ waiŋte âsu biaŋ
irec sâc fizejec.

8O Eferaim, nemuɋâŋ jaŋe wemo wiac moc egareniŋmu?
Noni hâcnemana‐garehuc jowacgupemu,

no wetejâc ɋâricne iŋucne erâ domazepac,
ehame wiac fârine noraonec hâcne rohuc jucmu.

9Mamanahec juekaczi dâŋ ʒirec fuŋnemanazejec,
â maŋfârihec juekaczi mana tarazejec.

Wofuŋte hata i tiŋne sasawa,
irec ŋic tiŋne jaŋe ira raeŋgopieŋ,
qaqatara ŋic jaŋe ine ira fâfâc‐jopame waha jopaekac.

JOELE
Porofete Joele juju‐ticnere dâŋ â binaŋ boc mi manaŋgopeneŋ. Papia‐

ticnao irec dâŋ moc mi qâreŋkekicne fokac. Mamac‐ticnere ʒâŋe mocjaha
mufuakicne. E jahacnere ine mâc ʒiŋuc sawa manaŋgopeneŋ: E Judaŋic
jaŋeBabiloŋmâreŋko kâpâcwâruonec risierâ Judaiamâreŋko juhapie juwec
erâ gie‐ticne bawec. Ehuc taha ufuŋko taha bapa ŋic jaŋere guruo juhuc
porofete dâŋticne Wofuŋte micte muhuc juwec. Dameŋ ira Judaŋic gâcne
jaŋe mâreŋ gâcnao siŋsaŋ qarâ juhapie gâcne jaŋe sawa mâreŋ‐ jeŋicko
risierâ taha ufuŋ â Jerusalem haere qânâsac heɋârerâ bambiŋ.
Joele papia‐ticne i piticne sawa, erâ bâfâuckepene dâkâne piic piic jajahec

fuakac. Moc i gaŋ 1—gaŋ 2:27, â moc ine gaŋ 2:28—gaŋ 3.
Joe 1:1—Joe 2:27 irec maŋnao hâpiczi fuarâ rânâ monʒaŋ wiac sasawa
nanʒaŋne‐fâreocmu irec uŋsawaŋ â findaŋdâŋ fokac. Porofete e
irec maname Wofuŋte dameŋ sâkore sâsâc ewec, irec maŋ bâbârisie
bâfuaniŋte â maŋ bâbârisie hombaŋ ŋeniŋte, erâ wâc sowa jujure dâŋ
i mâmâc jazahuc esoc qafeŋ ejarewec.

Joe 2:28—Joe 3 ira bâbâpiaŋte findaŋdâŋ fokac. Hâpic wiac omaeme
Wofuŋzi Israe ŋicgurumocwâcmaic‐jopahuc Mâro‐ticne jare‐fâreocmu
irec findaŋdâŋ hâcne. Wofuŋ dameŋ sâko‐ticne i ŋicguru gâcne jaŋere
okac dameŋ eocmu, ŋifec ine dameŋ iraWofuŋzi Judaŋic ehâmo‐jareme
eri qaraweŋ â bâbâpiaŋ‐ticne fua tâcneocmu.

Hâpic repicne jaŋe wiac nânâne sipiricke‐fârembiŋ
1Wofuŋte dâŋ Petuere ŋokâ Joele erao fuawec ʒiŋe hâcne.

2Ŋicraŋɋa ŋoŋemananiŋ,
â ŋic ŋokac sasawa ŋoŋe hazec râe‐fâreniŋ!

Wiac ʒi fuawec iŋucne ŋoŋere dameŋko,
me mamacfâc‐ŋeŋic jaŋere dameŋkomoc fuawec me?

3Ŋoŋe irec binaŋ naru motecfâc‐ŋeŋic bajarenʒepieŋ,
eme jaŋe ŋosafâc‐ŋeŋic jazanʒepieŋ,
â ŋosafâc‐ŋeŋic jaŋe apafâc‐ŋeŋic binaŋ ijaha bajarenʒepieŋ wâc.

4Hâpic repicne jaŋe fisirâ
wiac nânâne gâcne nâhuc gâcne nâ bâtiric epie fowec,

i hâpic âgofâc‐jeŋic jaŋe arecne arecne fisirâ
nâraku nâmiziembiŋ.

5Waiŋ opâ ɋâricne ŋowac rokicnere
âmbâŋ nâ areŋ eeŋgopieŋ ŋoŋe
mana ɋâɋârerâ kio owa eniŋ.

6 Râsi tâpiri sâkohec â wowosene tâmiric
jaŋemâreŋ‐nane ima baniŋte ware fisimbiŋ,

micsiec‐jeŋic i laioŋtemicsiec iŋucne,
â laioŋ ŋokacneremicʒârâ irec sâc.

7 Jaŋe waiŋ qizec‐nane ima bambiŋ,

â jâmbojâc‐nane sipirickembiŋ,
ehuc sahacne nâhockepie qaŋqaŋ fua‐fârewec.

8Ŋoŋe ŋokac ʒeŋoŋ moc ŋicbiŋe‐ticne hâmome
mateŋ qonaŋkerâ kio mamakuc eekac
irec sâc kio mamakuc enʒepieŋ.

9 Taha bâzire wiac â waiŋzi taha bâzi rârâe
i Wofuŋte ufuŋko omae‐fârewec,

eme taha bapa, Wofuŋte kiŋaŋ qaqa hâcne,
jaŋe busâqocmanahuc juŋgopieŋ.

10Giegaŋ wiac ima bafârekicne,
irec mâreŋzimakuc bakac;

padi jacgoŋ wiac sipirickekicne,
â waiŋ jâcne hâmo ɋaŋac ewec,
â oliwa jâczi ururucke‐fârewec.

11Gieo wiac fârine arictac efârewecte he sarac eeŋgopieŋ
ŋoŋe padi â jacgoŋ basahuc bipic tatara eŋarezejec,
â waiŋ gie rune ŋoŋe kio owa enʒepieŋ.

12Waiŋ qizecne i hâmo ɋaŋac ewec,
jâmbojâczi ururuckewec,

hâmeŋ fâric â nemuja erâ jâc wiac gâcne sasawa
i hâmo ɋaŋac efârembiŋ hâcne.

Ehame ŋic ʒeri bubiaŋ‐jeŋiczi hetikieme
ki busâqoc fuawec.

13O taha bapa, ŋoŋemateŋ qonaŋkerâ kio mamakuc eniŋ,
â alatao gie baeŋgopieŋ ŋoŋe kio owa eniŋ.

O Anutu‐nanere kiŋaŋ qaqafâc,
ŋoŋe Anutu‐ŋeŋicte ufuŋko taha bâzi rârâe,

â waiŋzi taha bâzi i omaewecte
taha ufuŋko ferâ ŋafeomateŋ‐ŋeŋichec juniŋ.

14Ŋoŋe nânâ sowa jujure dameŋ moc mupaŋkenʒepieŋ,
ehuc kikefuŋ hetumaŋ‐jopanʒepieŋ.

Erâ micne bapa â ŋic ŋokac sasawa jaŋe ejarepie
Wofuŋ Anutu‐ŋeŋicte ufuŋko tumaŋne‐fârehuc
Wofuŋ wira wâwâsic ecnenʒepieŋ.

15 Jei, dameŋ ʒi ʒâic dameŋ!
Wofuŋte dameŋ sâkomaickekac hâcne,
ehuc tâpiri rune eraonec sisipiric‐ticnehec fisikac i.

16 Jei, nânâ wiac‐nâŋec i ʒâŋe fai‐nâŋecko omaewec,
â ʒeri bubiaŋ i Anutu‐nâŋecte ficko arictac ewec wâc.

17Wiac ukicne sarambiŋ i ɋaŋa‐fârekac,
â nânâ ficne ficne rowaŋ tacne forakac;

erâ nânâ mâririmi fuawecte
nânâfic gâcnemâc ŋehuc hericke ʒaŋ efârekac.

18Nânâ‐jeŋic omae‐fârewecte qowi jaŋe owackeŋgopieŋ,

bulimakao jaŋe betaŋkeŋgopieŋ,
â lama jaŋe hâmo sipiric eŋgopieŋ.

19O Wofuŋ, ʒoczi sopâcmâreŋko qowi jaŋere nânâ ʒafârewec,
â ʒocbâruŋzi gieo jâc wiac doma rawec i ʒâseŋke‐fârewec,
irec gorao kio wâwâsic ekopac.

20Opâ ʒicke‐fârewec,
â ʒoczi wiac nânâne ʒâseŋke‐fârewecte
kâte qowi jaŋe iŋuc jaha gorao kio owa eŋgopieŋ.

2
1 Zioŋko qeŋ qaniŋ,

tiri tiki‐naneo owacke sâqorehuc fânâŋkeniŋ!
Wofuŋte dameŋ sâkozi biac maickekacte

Juda mâreŋte ŋecjucfâc jaŋe ɋarac ɋarac qafâreniŋ!
2 Ʒoaŋ ira hae mâreŋ gâpâreme dapâc fuaocmu,

karorac ɋâfoŋne â dapâc qisiric fuaocmu hâcne.
Dudubi karoraczi mâreŋ sâckeekac,

irec sâc râsi guru sâko â tâpirihec
jaŋe tiki botâŋ sâc fuarâ qaratieŋgopieŋ.

Wiac iŋucnemârâc jaha moc mi fuawec,
erâ mimiŋzi ɋâric jufeniŋmu sâcmi fuazokac wâc.

3 Ʒoczi wiac ʒâseŋkeekac irec sâc wiac nâmizieŋgopieŋ,
eme râpefuŋ‐jeŋicko wiac tiwânemoc mi fokac.

Mai‐jeŋickomâreŋ fokac i Edeŋ jufu gie iŋucne,
â râpefuŋ‐jeŋicko niniŋ siarereŋ fuarâ fokac,
jaŋe wiac moc mi akickeŋgopieŋ.

4Hawari‐jeŋic i becâsic jaŋere hawari iŋucne,
â gagasac‐jeŋic i becâsic jaŋe ʒikao
gasackeeŋgopieŋ irec sâc.

5 Jaŋe ʒika keretaczi fânâŋkeekac irec sâc
fânâŋkehuc tiki botâŋ sâc fuahuc raŋgopieŋ,

â ʒoczi sopâc ʒahuc fânâŋkeekac,
me ʒikaŋic guru sâko jaŋe ʒikao raniŋte ʒawierâ

semuja hehuc fânâŋkeeŋgopieŋ
irec sâc fânâŋkeŋgopieŋ.

6 Fisipie ŋicne ŋicne bipic‐jeŋic tarame
weaŋke‐fâreŋgopieŋ.

7Momori ŋic jaŋe ʒika qaniŋte tararâ raeŋgopieŋ
irec sâc raŋgopieŋ,
ʒikaŋic iŋucne qânâsacko ferâ qambaraŋkeŋgopieŋ.

Jaŋemoc mi qâsoriehuc
hata‐jeŋickoa dândâŋne raŋgopieŋ.

8 Jaŋe hatao hehetuŋ mi ehuc
ru sâc hata‐jeŋickoa raŋgopieŋ,

râsi jaŋere tepe wiac hone‐bipiehuc

fotâcnerâ raŋgopieŋ hâcne.
9 Jaŋe hae sâko rauckeniŋte ʒoɋac sâko eŋgopieŋ,

erâ qânâsacko fe qambaraŋkerâ fic sâc babarâ feŋgopieŋ,
ehuc fiuc roro iŋucne qâqâtâc kataŋko raʒiŋgopieŋ hâcne.

10 Jaŋe fisipie mâreŋzi qiriŋ qakac,
â sambâŋzi ɋiɋiteckekac;

mosa â ʒoaŋ jahe gâpârekopirec,
â bâpiŋ tatamaczi gâkowakac.

11Wofuŋ e momorifâc‐ticne bânie‐jarehuc
dâŋeme ɋuŋ hawari ekac;

momorifâc‐ticne jaŋe guru dindiŋ,
â dâŋ rereŋfâcne jaŋe tâpiri sâkohec.

Jei, Wofuŋte dameŋ i dameŋ sâko erâ dameŋ hâhâwicne,
irec mozi sanaŋkerâ domaocmu?

Wofuŋzi buuruc qajarewec
12Wofuŋ e ʒiŋucmukac:
“Ajoc, ŋoŋe ʒiŋuczia nânâ sowa juhuc

ki busâqoc erâ maŋŋeŋic bârisie‐jâmbâŋkerâ norao risieniŋ!
13Ŋoŋe busâqoc fârinemanahuc maŋŋeŋic bârisieniŋ,

ŋaqi sawa mi bâsuckeniŋ.”
Wofuŋ Anutu‐ŋeŋic erao risie‐jâmbâŋkeniŋ!

E hâcne aki anonoc‐ticnehec â buuruc‐ticnehec,
e kimbeŋ‐ticne uneŋne â miriŋ‐ticne ɋârâŋne,

e okac babazure mâcne, kiŋ bebehere manasuhuc juekac.
14Wofuŋ Anutu‐nâŋec e busâqocmanahuc

maŋnemoc risieocmu mecne,
erâ ehâmo‐nârehucmume

padi â jacgoŋ fuaocmu.
Iŋuc fuame nâŋâc taha bâzi

â waiŋzi taha sâcne râcnenaŋmu.
15 Zioŋ tikio qeŋ qaniŋ,

ehuc nânâ sowa jujure dâŋmupaŋkeniŋ,
erâ tutumaŋ moc fuaocte ʒâfo baniŋ.

16Ŋic ŋokac hetumaŋ‐jopahuc baʒawiec‐jopaniŋ;
ehuc ŋic ŋokac qizecne

erâ naru motec kâcɋene â susuonec
jaŋemâmâc ejarepie fisi‐fârenʒepieŋ.
Â socɋâri jaŋe wâc tutumaŋko fuarâ junʒepieŋ.

17 Taha bapa, Wofuŋte kiŋaŋ qaqafâc,
jaŋe hae gâŋgâŋ â alata ŋondeŋ‐jekicko

ira kiohuc ʒiŋuc numunʒepieŋ:
“O Wofuŋ, go ŋicfâcge nâŋe busâqocmana‐nârec,

ŋicne ŋicne jaŋe biŋefâcge nâŋe qaisoc‐nâporâ
gâwie‐nârehuc ʒiŋucmunʒipiŋte:
‘Anutu‐jeŋic weni?’ ”

18 Eme Wofuŋ e mâreŋ‐ticnere mana mezac ehuc
ŋicfâc‐ticne jaŋere busâqocmanawec.

19 Ehuc ŋicfâc‐ticne dâŋ ʒiŋucmuhuc bâtikie‐jarewec:
“Manaŋgopieŋ, no padi, waiŋ â wokemaŋ râe‐ŋarepe nâ gapec
enʒepieŋ,

erâ ŋicne ŋicne jaŋere ŋondeŋko juhapie
mocwâcmana wahac‐ŋopaniŋtemi mana‐jarepemu.

20 “No faic mâreŋkonec râsifâc‐ŋeŋic bâsuec‐jopape
behec‐ŋoparâ mâreŋ burocnao ranʒepieŋ;

bânieŋgopieŋzi ra Hâwec Hâmocnao hunʒepieŋ,
â ʒâhec juŋgopieŋ jaŋe ine

Mâreŋ Ŋoŋondeŋ Hâwecko hurâ
hâmo gârec ehuc âsu finʒepieŋ,

jaŋe wiac hâhâwicne eŋarembiŋte
iŋuc hâcne ejarepemu.

21 “O mâreŋte ŋecjucfâc, ŋoŋemi hâwic‐ŋopaoc,
Wofuŋ e wiac qeŋ bipinehec bâfuawecte
bubiaŋ manahuc ʒeri enʒepieŋ.

22Â qowi ŋoŋe wâcmi hâwic‐ŋopaoc,
mâreŋ burocnere sopâc kecɋaŋzi
fie rurucke‐fârekac hâcne;

jâc wiac i hândâŋ fârihec efârekac,
erâ jâmbojâc â waiŋ qizecne jaŋe fâri rarauhec efâreŋgopieŋ.

23 “Zioŋte ŋic ŋokac, ŋoŋe bubiaŋ mananiŋ,
ehuc Wofuŋ Anutu‐ŋeŋic ʒeri bari ecneniŋ!

Eki hâcnemume qanaŋ jaha hoe heŋarewec,
erâ mârâc jaha ejujec iŋuc jaha miŋecgacmume
hoe ʒoaŋ sâckoa fua‐ŋarekac.

24 “Irec padi bâbâmârâŋ fic i padizi fusucmaocmu,
erâ waiŋ â wokemaŋzi pake wiac i fusucmarâ qâmbâriŋkeocmu.

25Hâpic gurune gurune jaŋe jara sâc wiac‐ŋeŋic nâmiziembiŋ,
irec okacne bâfua‐ŋarepemu;

Hâpic jaŋe hâcnemomorifâc‐nane,
i noni sorec‐jopape fisi‐ŋarembiŋ.

26 “Ŋoŋe nânâ mâriri fua‐ŋareme nâ gapec enʒepieŋ,
ehuc Wofuŋ Anutu‐ŋeŋiczi ŋoŋeraomâsi sâko bawec

e hâcnemuteŋkenʒepieŋ.
Ehame ŋicfâc‐nane ŋoŋeraomimi qaqa mocwâcmi fuazejec.

27Ŋoŋe ʒiŋucmana taranʒepieŋ:
No Israe ŋic ŋoŋere ŋondeŋko juekopac,

Wofuŋ no hâcne Anutu‐ŋeŋic,
moczi moc mi jukac.
Irec ŋicfâc‐nane jaŋeraomimi qaqa mocwâcmi fuazejec.
Tiri Mâro biŋe qajarekicne

28 “Eme juku Mâro‐nane ŋic ʒeŋgoma sâcke‐jarepemu,
ehame otâ ŋokâfâc‐ŋeŋic jaŋe findaŋdâŋmuhuc juniŋmu,

erâ ŋicqizecfâc‐ŋeŋic jaŋe guŋ fârinemananiŋmu,
â socɋârifâc‐ŋeŋic jaŋemaŋzi wiac ʒâŋe furu honeniŋmu.

29 Erâ dameŋ ira kiŋaŋ qaqa ŋic ŋokacfâc‐ŋeŋic
Mâro‐nane tahac‐jopapemu wâc.

30 “Ehuc mupe faic sambâŋko â juwic mâreŋko wiac ʒâŋe furu fuaocmu,
soc â ʒoc â hosâc sâko fuaocmu hâcne. 31Wofuŋte dameŋ i bipic tatarane-
hec maickeme ʒoaŋzi gâpâreocmu â mosazi sosoc eocmu. 32 Eme Wofuŋte
ʒâŋe riwaseckehuc juniŋmu jaŋe dameŋ ira sisipirickonec batarac‐ jopa‐
fârezo. Wofuŋzi muwec irec sâcko Zioŋ tikio â Jerusalem haeo ŋeŋezic
fuaocmu hâcne; ehame Wofuŋzi hefârec‐jopaocmu jaŋe sisipiriczi riric‐
jopaha juniŋmu.

3
Wofuŋzi ŋicne ŋicne okacne bazu‐jareocmu

1 “Manaŋgopieŋ, no dameŋ ira Juda mâreŋko â Jerusalem haeo ʒârâ ʒâpâ
fokac i bârâriepemu. 2 Ehuc ŋicne ŋicne hetumaŋ‐joparâ Wofuŋte mumu-
tara wâneŋko bacjopa hupemu. Ira Israe biŋefâc‐nane jaŋere erâ dâŋgieo
râec‐jopapemu. Jaŋe ŋicne ŋicne jaŋere ŋondeŋko bâtâtiec‐jopambiŋ, ehuc
mâreŋ‐nane bâtâc bambiŋte iŋuc ejarepemu. 3 Jaŋe ŋicfâc‐nane jaŋere erâ
qaŋgec qambiŋ, erâ motec moc râepie sasec ŋokac kitâcnewec, â naru moc
râepie waiŋ opâ kitâcneme nâmbiŋ.

4 “Tiro â Sidoŋ â Filisa mâreŋ rune ŋoŋe no wemo enarezo muŋgopieŋ?
Wiac eŋarepo irec okacne bazu‐ nareniŋte muŋgopieŋ me? Moc bazu‐
narezo muniŋmuo ine bâruŋ jaha bârisie‐ŋarepe ŋaŋacne faio feocmu.
5Ŋoŋe hâcnewiac‐nane furi sâko, siliwa â gol i fiuc rorâ nemu ufuŋ‐ŋeŋicko
bafembiŋ. 6 Ŋoŋe Juda â Jerusalem ŋic ŋokac jaŋacne hae mâreŋkonec
rocjoparâ taicko râec‐jopahuc moneŋte erâ Grikŋic qikiŋne‐jarembiŋ.
7Manaŋgopieŋ, ʒi ine moneŋte erâ taicko râec‐jopambiŋkonec ejarepe risie
warenʒepieŋ, ehameno irec okacne bazu‐ŋarepe fai‐ŋeŋicko fezejec. 8Ehuc
noni otâ ŋokâfâc‐ŋeŋic Judaŋic jaŋere meo râec‐jopape feniŋmu, eme jaŋe
ŋicgurumocmâreŋ ʒoricko juŋgopieŋ, Sebaŋic hâcne, jaŋerao râec‐jopahuc
furi‐jeŋic roniŋmu,Wofuŋzi iŋucmuwec hâcne.
9 “Ŋicne ŋicne jaŋere ŋondeŋko dâŋ ʒiŋucmusokaniŋ:

‘Ajoc, ʒika qazore ʒawieniŋ,
ŋic tâpirihec esoc qafeŋ ejareniŋ.

Ʒikaŋic ʒeŋgoma hefârec‐jopapie warenʒepieŋ.
10Ŋoŋe kinoŋ‐ŋeŋic bâtikiepie ʒika fuazejec,

â sâqe‐ŋeŋiczi damu ezejec;
ehame ŋic dodocnezi ʒiŋucmuzejec:

“No ŋic qac momori jukopac.”
11Ŋic rârec rârec juraŋgopieŋ ŋoŋe

bâruŋ jaha fisi‐fârerâ wâneŋko tumaŋneniŋ.’ ”
O Wofuŋ, go momorifâcge jowac‐jopatec

ijaha wahanʒepieŋ.

12Wofuŋzi kecʒiŋucmuwec:
“Ŋicne ŋicne jaŋe faharerâ

Wofuŋtemumutara wâneŋko fisinʒepieŋ,
eme no ira hâcne ŋicguru rârec rârec juraŋgopieŋ

jaŋere dâŋmutarapemu.
13Qa roro dameŋ maickekacte sâqemictara roniŋ,

â waiŋ hândâŋ katapazi fusucmakacte
fe âte pisickeniŋ.

Hehesic‐jeŋic bocjaha
izi hae mâreŋ sâcke‐fârekac hâcne.”

14Wofuŋte dameŋ maickekacte mumutara wâneŋko
ŋic guru dindiŋzi guru sâko fisiŋgopieŋ.

15Mosa â ʒoaŋ jahe gâpârekopirec,
erâ bâpiŋ tatamaczi gâkowakac.
Wofuŋzi Judaŋic ehâmo‐jareocmu

16Wofuŋ e Zioŋko owackeocmu,
â marac fânâŋ‐ticne Jerusalem haeo fuame
sambâŋ â mâreŋ jahe ɋiɋiteckenicmu,

ehame Wofuŋ e Israe gurufâc‐ticne
jaŋere dapeŋ â huec sanaŋ eocmu.

17 “Iŋuc fuame ʒiŋucmana taranʒepieŋ:
No Wofuŋ Anutu‐ŋeŋic jukopac,
ehuc Zioŋko tiri tiki‐naneo ŋec juc eekopac.

Eme Jerusalem i tiri hae erâ ŋeha
ŋic jabanezi mocwâc sicne fotâcmi enʒepieŋ.

18 “Eme dameŋ ira waiŋ mâriri sâko fuaocmu,
erâ bulimakao jaŋemâreŋ facne sâcke‐fâreniŋmu.

Juda mâreŋko opâwâc forakac
ira opâ fifisine erâ foocmu,

erâ Wofuŋte ufuŋkonec opâ ʒâŋemoc fisihuc
Sitim wâneŋ bâgunuckeocmu.

19 “Aigita ŋic jaŋe Judaŋic jaŋerao sindaŋ bâfuahuc
mâreŋ‐jeŋicko ŋic bahacmâc jaŋere soc hoŋkembiŋte

mâreŋ‐jeŋic i tuhutac fuazejec,
â Edom mâreŋ i niniŋ siarereŋ fuarâ fozejec.

20 Juda mâreŋ â Jerusalem hae ira ine
ŋic jaŋemimiŋzi ɋâric jurahuc junʒepieŋ.

21 Soc hoŋkembiŋ jaŋemoc mi akic‐jopahuc
kiŋjeŋic batarapemu,
Wofuŋ no Zioŋko ŋec juc eekopac hâcne.”



JOELE 3:21 1259 JOELE 3:21

AMOSI
Amosi e porofete gie‐ticne i jara 784–746 B. C. dameŋ ŋondeŋ ira bahuc

juwec. I Usijazi Judaŋic jaŋere ŋicwofuŋ juha, â Jeroboam II eki Israe
ŋicguru jaŋere ŋicwofuŋ juhame bawec hâcne. Amosi e juwicnao porofete
gie fuŋkerâ mi bawecko lama soŋaŋ juhuc nemuja â jâmbojâc sasara gie
bajujec. E porofete mocte motec me wosâekicne mâcne, lama soŋaŋ hâcne
juhame Anutu e jahac porofete gie‐ticnere baʒawiewec. Ehuc guŋqâhâŋ
bocjaha ecnehuc hawari wiac fuŋne fuŋne âzâcne jâutuc ewec. E iŋuc
ecnehuc Amosimaŋne baafeckeme gie‐ticneWofuŋtemicte fuŋkerâ bawec.
Erâ e porofete jaŋe jaŋac porofete â findaŋdâŋ‐jeŋic qâreŋkembiŋ irec
fufuŋke ŋic hâcne.
Porofete gie‐ ticne i Samaria hae qizecko fuŋkerâ bawec mecne. Ehuc

Israe ŋic jaŋe uŋ sawaŋ ejarehuc juwec. Israe ŋic jaŋe dameŋ ira ʒika qahuc
mâreŋ gâcne ro rauc erâ sindaŋ fuŋne fuŋne ehuc moneŋ mafa bocjaha
hurehuc jumbiŋ. Ehame mafa wiac ɋâfoŋne fojare‐ bipieha hapetac â
qarâ suriŋnefâc‐jeŋic hone takirec‐jopahuc hone bafic moc mi ejarembiŋ.
Jaŋe hobu â sahac‐ jeŋicte sawa manasuhuc Wofuŋte taha bâzi ririke â
hae mâreŋ furu mukicne ira rara i sahaczia sawa ejumbieŋ, maŋjeŋic ine
Wofuŋte mocwâc mi râepie domawec. Irec Wofuŋ e jahac taha bâzi ririke
hae â alata wiac‐jeŋic i ima baocte manasuhuc porofete dâŋ âzâcnewec, erâ
Israe ŋic ŋokac irec uŋ sawaŋ ejareocte soreme rawec.
Erâ e Samaria haeo sawa mâcne, Bete haeo gie‐ ticne mâmâc bawec.

Bahuc juhame taha bapa sâkozi mana gâpârecnehuc Israe mâreŋkonec
jâpeme e jahacne hae mâreŋko risiewec. Bete hae i Israe ŋicwofuŋte furu
hae, ɋâŋufuŋ‐ticne i hae ira hâcne ŋewec.
Amosi papia‐ticne bâfâuckepene dâkâne jahec â moc fuakac.
Dâkâne 1, gaŋ 1—2. Irec maŋnao dâŋ kecʒiŋuc forakac: Ŋic gurune
gurune Anuturaonec okacne fua‐ jareocmu irec findaŋdâŋ, â Juda â
Israe ŋic jaŋere uŋsawaŋ dâŋ.

Dâkâne 2, gaŋ 3—6. Ira ine Israe ŋic fuŋne weniŋucte Anuturaonec
okacne fisi‐jareocmu irec dâŋsâko jahec â moc fokac.

Dâkâne 3, gaŋ 7—9. Irecmaŋnao ine Amosizi hawari wiac 5 fuapie honec‐
jopawec irec dâŋ fokac.

Hawari 1. Hâpic hâhâwicne fuaocmu.
Hawari 2. Ʒocsâkozi fuarâ ʒacjopa‐fâreocmu.
Hawari 3. Wofuŋtemaŋuruczi taraocmu irec sâsâc.
Hawari 4. Sasac jâchândâŋ qeucnehec i Israe ŋicguru dameŋ‐ jeŋic
maickeocmu irec sâsâc.

Hawari 5. Taha ufuŋ‐jeŋic tâtieocmu irec sâsâc. Moczi okac dameŋ sâcne
moc mi wisecneocmu.

Papia tataranao ine Mesia fufuare findaŋdâŋ moc fokac. Amosi papia‐
ticnere dâŋqizecnemoc kecʒiŋuc fuame honeŋgopeneŋ: Anutu râpeckehuc
râsi ecneeŋgopieŋ me dâŋticne qataraeŋgopieŋ ŋic i jaŋe okac dameŋko
bâsirowec‐jopa‐fâreocmu.

Ŋicguru gâcne okacne fisi‐jareocte mukicne

1 Tekoa haeonec lama soŋaŋ jumbiŋ jaŋeraonec ŋic moc ʒâŋene Amosi
ere dâŋ ʒiŋe hâcne. E maŋʒâŋene tâcneme Israe ŋic jaŋerao wiac fuaocmu
i honewec. Eme jufehapie jara 2 tarame homeŋ sâko bawec. Ine Uʒijazi
Judaŋic jaŋere ŋicwofuŋ juwec, â Jeroboam, Jehoasire ŋokâ hâcne, eki
Israere ŋicwofuŋ juwec dameŋ ira wiac i honewec. 2Ehuc kecʒiŋucmuwec:

“Wofuŋ owa‐ticnere fânâŋ Zioŋkonec warekac,
â Jerusalem haeonec marac fânâŋ‐ticne fisikac;

ehame lama jaŋere kecɋaŋzi ɋaŋa ururuc ekac,
â Karamele tiki botâŋnao jâc wiac sasawa
hâmo qanʒaraŋ efârekac.”

3Wofuŋzi kecʒiŋucmukac:
“Damasko hae rune jaŋe sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋe aeŋ keretac sâqemicneheczi

Gileade mâreŋ rune sipiric‐jopambiŋte.
4No irec hâcne ŋicwofuŋ Haʒaele fic hae‐ticne turuŋkepe ʒazejec,

ehuc ŋicwofuŋ Beŋhada ere ficsanaŋ wiac ʒâseŋkezejec.
5No Damasko haere motâc babasanaŋ qazupemu,

ehuc Aweŋ wâneŋte ŋecjucfâcne qâmiziec‐jopapemu,
erâ Bete‐Edeŋkonec ŋicwofuŋ gunu bajuekac

e iŋuc jaha qape omaeocmu.
Ehame Siria mâreŋ rune jaŋe

Kiri* mâreŋko kâpâcwâru ficko raniŋmu.”
Wofuŋte dâŋ iŋuc.

6Wofuŋzi kecʒiŋucmukac:
“Gaza hae rune jaŋe wiac sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋe ŋic ŋokac naru motec furu jaha

Edomŋic jaŋeremeo râec‐jopambiŋte
kiŋaŋ qaqafâc‐jeŋic bacjopa jumbiŋ hâcne.

7 Eme no irec hâcne Gaza haere sac turuŋkepe
ʒahuc ficsanaŋ‐ticne ŋerakac i ʒâseŋkezejec.

8 Erâ no Asidode ŋecjucfâc‐ticne jaŋemecne,
â Asikaloŋ haere ŋicwofuŋ gunu bajuekac
e mâmâc bâsirowec‐jopapemu.

No Ekoroŋ ŋic râsi ejarepemu,
ehame Filisa ŋic nâfocne juŋgopieŋ
jaŋe wâc siroweniŋmu.” Wofuŋ Anuture dâŋ iŋuc.

9Wofuŋzi kecʒiŋucmukac:
“Tiro hae rune jaŋe wiac sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋe ŋic ŋokac naru motec furu jaha

Edomŋic jaŋeremeo râec‐jopahuc,
âgo ʒâʒâfic‐jeŋic fowec irec mi manasumbiŋ.

* 1:5: Kiri i Siria mâreŋte dâkânemoc.

10No irec hâcne Tiro haere sac turuŋkepe
ʒahuc ficsanaŋ‐ticne ŋerakac i ʒâseŋkezejec.”

11Wofuŋzi kecʒiŋucmukac:
“Edomŋic jaŋe wiac sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋe qomâfâc‐jeŋic busâqocmoc mi mana‐jarehuc

ʒikazi jopa jâpec ejarembiŋ,
ehuc kimbeŋ aaric‐jeŋic sakarehuc raŋɋa raŋɋa bajumbiŋ.

12No irec hâcnemupe ʒoczi Temaŋ mâreŋko fuarâ ʒazejec,
ehuc Bozera haere ficsanaŋ ʒâseŋke‐fârezejec.”

13Wofuŋzi kecʒiŋucmukac:
“Amoŋŋic jaŋe wiac sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋemâreŋ‐jeŋictema bâsokaniŋte

Gileade haeo ŋokac kiwechec jumbiŋ
jaŋemi akic‐jopahuc bujeŋic hefâuckembiŋ.

14No irec hâcne Raba haere sac turuŋkepe ʒazejec,
ehuc ficsanaŋ‐ticne i ʒika qahuc aŋara hehapie
ʒâʒâkiriŋ mâŋâŋzi tâpirihec ficneme ʒâseŋke‐fârezejec.

15 Ehame ŋicwofuŋ‐jeŋic e fekicnefâc‐ticne jaŋehec
mâmâc kâpâcwâru ficko bacjopa raniŋmu.”
Wofuŋtao dâŋ iŋuc.

2
1Wofuŋzi kecʒiŋucmukac:
“Moabi ŋic jaŋe wiac sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋe Edom ŋicwofuŋ siec‐ticne ʒocko râepie

ʒahuc huc iŋucne duŋtowec.
2No irec hâcnemupe Moabi mâreŋko ʒoc fuarâ ʒazejec,

ehuc Kerioti hae ficsanaŋ‐ticne ʒâseŋke‐fârezejec.
Ehame Moabi ŋic jaŋe qeŋ dâŋehame

ʒikare fânâŋ â micʒonʒoŋ irec maŋnao hâmonʒepieŋ.
3 Eme no ŋondeŋ‐jeŋicko guriŋ bapa ŋic jukac

e bâsirowehuc fekicnefâc‐jeŋic ehec mâmâc qâhâmoc‐jopapemu.”
Wofuŋte dâŋ iŋuc.

4Wofuŋzi kecʒiŋucmukac:
“Judaŋic jaŋe wiac sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋeWofuŋ nore sâcmutâc dâŋ qâsuahuc

dâŋsanaŋ‐nane mi reŋkembiŋ,
ehuc mamacfâc‐jeŋic jaŋe nemu wiac burecne bâjâpec‐jopahuc jumbiŋ

nemu izi hâcne eatuc‐jopapie qâsoriembiŋ.
5No irec hâcnemupe Juda mâreŋko ʒoc fuarâ ʒazejec,

ehuc Jerusalem ficsanaŋ‐ticne ʒâseŋke‐fârezejec.”
Israe ŋic jaŋere okacdâŋ

6Wofuŋzi kecʒiŋucmukac:
“Israe ŋic jaŋe wiac sindaŋnezi sindaŋne bâfuambiŋte

no okacne bazu‐jarezo mupo, dâŋ i mi hetâtiepemu,
jaŋe ŋic tiŋnemoneŋte erâ qikiŋ‐jopaeŋgopieŋ,

â ŋic tac qararacne kikehuhure erâ behec‐jopaeŋgopieŋ.
7 Jaŋe ŋic qarâ suriŋne ro waha âte ejareeŋgopieŋ,

ehuc qoro tutucnefâc‐jeŋic qaisoc‐jopaeŋgopieŋ,
ehame mame ŋokâ jaŋe naru ŋokacmocjaha erao rahuc

tiri ʒâŋe‐nane wâwânâŋ ecneeŋgopieŋ.
8 Jaŋe ŋaqi qoruc hotâ jowac rorâ bajuhuc

alata sasawa maŋfuŋ‐jeŋicko rumackerâ foeŋgopieŋ,
erâ ŋic gâcnezi kiŋ babatara moneŋ râepie

izi waiŋ opâ furine barâ Anutu‐jeŋicte ficko nâeŋgopieŋ.
9 “Noni hâcne bânie‐ŋarehuc Amori ŋic bâsirowec‐jopapo,

jaŋe jâmâzâc jâc iŋucne ŋic ʒoricne,
â sasanaŋ‐jeŋic i bonejâc irec sâc;

eme no sifu faic tieŋnao hândâŋne fuawec
â juwic gâtâne sicneme huwec
i mâmâc bâsirowe‐fârepo.

10 Erâ Amori ŋic jaŋeremâreŋ ro rauc eniŋte
nonizia wâc Aigita mâreŋkonec batarac‐ŋoparâ

mâreŋ sawao jowac‐ŋopa warehuc juhape
jara 40 tarawec.

11 Erâ nonizia ŋokâfâc‐ŋeŋic jaŋeraonec gâcne porofete juniŋte
bâwosâec‐jopapo,

â ŋicmotecfâc‐ŋeŋic jaŋeraonec gâcne
Anutu nore biŋe jusanaŋkeniŋte bâtiric‐jopapo.

O Israe ŋicbureŋ, no iŋucmoc mi epo me?”
Wofuŋte dâŋ iŋuc.

12 “Ŋoŋe ine ŋic bâtiric‐jopakicne jaŋe waiŋ opâ gumec‐jopambiŋ,
ehuc porofete ʒiŋuc jazambiŋ,
‘Ŋoŋe findaŋdâŋmi munʒepieŋ.’

13 “Manaŋgopieŋ,mâreŋ âteeŋgopieŋ
i noni mupe qiriŋ qaocmu,

ine keretaczi mafa sâko derâ
hewic qâwic ehuc raekac irec sâc.

14 Eme kike afec juekaczi wiserâ raocte sifu eipieocmu,
â sasanaŋheczi tâpiri basaocmu,
erâ momori ŋic e juju‐ticne sâcnemi ŋezickeocmu.

15 Tepeŋic e sanaŋkerâ sâcnemi domaocmu,
â kike afeczi sâcnemi wiseocmu,
erâ becâsicko rara ŋic e juju‐ticne sâcnemi ŋezickeocmu.

16 Ehame ŋicmomori wânʒâŋ jaŋeraonec hâbihec juekaczi
ʒoaŋ ira ʒikare wiac‐ticne beherâ metariŋ wiseocmu.”
Wofuŋte dâŋ iŋuc.

3
Porofete gie‐ticnere dâŋ

1 O Israe ŋic guru sâc, Wofuŋzi ŋoŋere ʒiŋuc mukac: Aigita mâreŋkonec
batarac‐ŋoparâ jowac‐ŋopa warepo ŋoŋere okacdâŋ kecʒiŋuc bajukopac i
mupe mananiŋ:
2 “Mâreŋko ŋic gurune gurune juraŋgopieŋ

jaŋeraonec ŋoŋe sawa rowosâec‐ŋopapo,
irec no hehesic‐ŋeŋic sasaware erâ bâtiŋ‐ŋopapemu.

3 “Ŋic jajaheczi muc manac mi ehuc
hata wirec sâcne ranicmu me?

4Me laioŋ moczi kâteo qowi mi kihuc
owa sâko sâcne eocmu?

Me laioŋ motec ɋârizi qowi mi bâfuarâ
qânâ hawec‐ticnao fohuc dâŋeocmume?

5Me mâreŋko bitiŋ mi foha wipe moc sâcne kiocmu?
Me wiac moczi bitiŋkomi raʒiha
fuc herâ sâcne fahareocmu?

6Me hae moc wena qeŋ dâŋeme
ŋic ŋokac jaŋemi fâfâreniŋmu,

me Wofuŋzimi muhame
hae moc ira wiac hâhâwicnemoc fuaocmu me?

7 Jâmbomac,Wofuŋ Anutu e kiŋaŋŋicfâc‐ticne porofete
jaŋe dâŋticne soŋnemi mufua‐jarehuc
wiac moc mi eocmu.

8 Laioŋzi owackeme mozi hâhâwic tâmiric juocmu?
Wofuŋ Anutuzi dâŋmume mozi qâoma ehuc
findaŋdâŋmi muocmu?”
Samaria ŋic jaŋere okacdâŋ

9Asiria ŋicwofuŋ ficko â Aigita mâreŋte ŋicwofuŋ ficko
dâŋ kecʒiŋucmusokapie mananʒepieŋ:

“Ŋoŋe Samaria mâreŋte tikio tumaŋnenʒepieŋ,
ehuc hae mâreŋ ira ojowa sâko â bâbâʒâic fokac
i hone manac enʒepieŋ.”

10 “Ficsanaŋ‐jeŋicko sindaŋ â bâbâʒâic faio fefec he feeŋgopieŋzi
wiac tiŋne eniŋte kâuc baeŋgopieŋ.”
Wofuŋte dâŋ iŋuc.

11 Irec Wofuŋ Anutuzi kecʒiŋucmukac:
“Râsi jaŋe hae mâreŋ‐ŋeŋic orâŋkeniŋmu,

ehuc sacsanaŋ‐ŋeŋic heroc qâropierâ
ficsanaŋ‐ŋeŋickonec wiac fiuc roniŋmu.”

12 Wofuŋzi kecʒiŋuc mukac: “Lama soŋaŋ moczi laioŋ mickonec lama
kike hâŋne jajahec â hazec ŋifecne sawa roocmu, irec sâc jaha Israe ŋic
Samaria mâreŋko jueŋgopieŋzi bilaŋke â fofo qoruc furi sâko i sawa barâ
wiseniŋmu.”
13Anutu Tâpiri Ɋuŋɋasaŋ Wofuŋ,

Wofuŋ Anutu hâcne, ere dâŋ ʒiŋuc fokac
i manarâ Jakobore kikefuŋ mutaniŋke‐jareniŋ:

14 “No Israe ŋic sindaŋ‐jeŋicte okacne bazu‐jarepemu,
dameŋ ira Bete haeo alata ŋerakac

i sipirickehuc alata ʒuŋe‐jeŋic hezupe
mâreŋko waha qaocmu.

15 Eme no hoe dameŋte fic mecne, â ʒoaŋ dameŋte fic mecne
i mâmâc heroc qâropiepemu,

ehame fic elefaŋte ʒuŋenezi ba eric ekicne,
â fic sâkomako gâcne i mâmâc omae‐fâreocmu.”
Wofuŋte dâŋ iŋuc.

4
1 “Basaŋ mâreŋte bulimakao* Samaria tikio jueŋgopieŋ,

ŋoŋe dâŋ ʒi mananiŋ!
Ŋoŋe ŋic qarâ suriŋne fific bacjopaeŋgopieŋ,

â hapetac jaŋe imac‐jopaeŋgopieŋ,
erâ ŋowefâc‐ŋeŋic ʒiŋuc jazaeŋgopieŋ:

‘Waiŋ opâ bawarepie nanaŋ!’
2Ŋoŋere hâcneWofuŋ Anutuzi tiri juju‐ticnere erâ ʒiŋucmupaŋkewec:
Manaŋgopieŋ, dameŋ moc maic‐ŋopaocmu

ira hawicko rocŋoparâ bacŋopa raniŋmu,
jei, ʒâŋetucfâc‐ŋeŋicmâmâc rocjopa‐fâreniŋmu.

3 Eme ŋoŋe sac hawec sâc râpeo soŋsoŋ hufâreniŋmu,
ehame tuŋŋopapie Herimoŋ tikiopec ranʒepieŋ.”
Wofuŋte dâŋ iŋuc.
Israe ŋic jaŋe Anuture bâbâtiŋ gie qâsuahucmi biaŋkembiŋ

4 “Bete haeo rarâ qaqatara gie ʒuhuckerâ baniŋ,
Giligali haeo rarâ qaqatara bâŋɋârâŋkehuc eniŋ,

furic sâc taha bâzi‐ŋeŋic rikeniŋ,
erâ ʒoaŋ jahec â moc tarame sâc
teŋkonec wâŋŋeŋic râeniŋ!

5Daŋge taha râeniŋte poroŋ goreŋhec rikeniŋ,
erâ buafec faio taha rârâe‐ŋeŋicte dâŋmusokaniŋ.

Israe ŋic ŋoŋe iŋuc hâcne eniŋte
boc aŋac‐ŋopaekac.”
Wofuŋte dâŋ iŋuc.

6 “Noni hâcnemupe hae‐ŋeŋic sâc nânâ poroŋ babasa fuame
nânâ wiac‐ŋeŋic omae‐fârewec,

ŋoŋe ine sifu norao mi risiembiŋ.”
Wofuŋte dâŋ iŋuc.

7 “Noni hâcne qa roro dameŋtemosa jahec â moc
juwicnao hoe sakare‐ŋarepo.

Ehuc mupe hae mocko hoe hewec â hae moc i mâc fowec,
ehame giegaŋ moc i hoezi bâgunuckewec,
â giegaŋ moc i mâc fohuc hâmo ɋaŋac ewec.

* 4:1: I Basaŋ ŋokac jaŋeremukicne.

8 Iŋuc fuame hae 2 me 3 irec rune jaŋe hae mocko
opâ nâniŋte rarâ nâpiemi gapec‐jopawec.

Eme ŋoŋe sifu norao mi risiembiŋ.”
Wofuŋte dâŋ iŋuc.

9 “Noni mupe jacgoŋ‐ŋeŋic ʒararaŋ ʒahuc hâmo ɋaŋac ewec,
ehuc nânâ â waiŋ gie‐ŋeŋic imacke‐ŋarepo,

ehame nemuja â oliwa jâc wiac‐ŋeŋic i ɋirikiŋzi nâfârewec,
ŋoŋe ine sifu norao mi risiembiŋ.”
Wofuŋte dâŋ iŋuc.

10 “No mupe Aigita mâreŋko huc hâmoc fuawec,
sâc ijaha mupe ŋoŋe fua‐ŋarewec,

no ŋicmotecfâc‐ŋeŋic ʒikazi jopa sipiric ejarepo,
ehuc becâsicfâc‐ŋeŋic ŋowac rorâ bacjopa rapo,

erâ ŋeŋe juju embiŋ toma ira mupe
âsu fuarâ sâke‐ŋeŋicko fewec,

ŋoŋe ine sifu norao mi risiembiŋ.”
Wofuŋte dâŋ iŋuc.

11 “Anutu noni mârâc jaha Sodom â Gomora hae ima bacjofapo,
irec sâc jaha ŋondeŋ‐ŋeŋicko ima sâko bâfuapo.

Iŋuc eŋarepe ŋoŋe ʒockonec tucne moc rokicne irec sâc embiŋ,
erâ sifu norao mi risiembiŋ.”
Wofuŋte dâŋ iŋuc.

12 “O Israe ŋic, no irec hâcne wiac mukicne eŋarepemu,
eme iŋuc eŋarepemure ŋoŋe Anutu‐ŋeŋic nore maio
fuaniŋte ʒawienʒepieŋ.”

13Manaŋgopieŋ, tiki â mâŋâŋ bâfuac‐jofawec,
erâ maŋ mamana biri‐ticne ŋicmufua‐jareekac,

ehuc mume fureekac â ŋafeekac,
erâ wâcmâreŋ facne sâc âterâ raekac,

e Anutu Tâpiri Ɋuŋɋasaŋ Wofuŋ,
ʒâŋe‐ticne iŋuc fokac.

5
Maŋ bâbârisiere dâŋ jazakicne

1 O Israe kikefuŋ, no ŋoŋere erâ makuc bahuc dâŋ kecʒiŋuc mupe
mananiŋ:
2 “Israe ŋokac ʒeŋoŋ e waha qawec fokac

i mocwâcmi fahareocmu,
e mâreŋ‐ticnao raŋe foha

moczi mocwâcmi bafahareocmu.”

3Wofuŋ Anutu e dâŋ kecʒiŋucmuwec:
“Hae mockonec ŋic wâŋ tauseŋzi ʒikao rarâ

gâcne sâko hâmopie nâfocne 100 sawa juniŋmu,
â hae mockonec 100 jaŋe rapie

nâfocne 10 sawa risieniŋmu;
Israe kikefuŋ ŋoŋerao iŋuc hâcne fuaocmu.”

4Wofuŋ e Israe kikefuŋ ʒiŋuc ŋazakac hâcne:
“Ŋoŋe no wira basac enarehuc sâcne juniŋmu.

5 Bete ufuŋ ine moc mi iqickenʒepieŋ,
ehuc Giligali haeo mi raʒinʒepieŋ,
â Bere‐Seba haeo sicne fotâc wâcmi enʒepieŋ;

Giligali rune jaŋe kâpâcwâruo raniŋmu,
â Bete ufuŋzi siroweocmu hâcne.”

6ŊoŋeWofuŋ wira basac ecnehuc sâcne juniŋmu,
iŋucmi epie ine Wofuŋzimume

ʒoc fuarâ Josefere kikefuŋ, Israe kikefuŋ hâcne ʒacŋopaocmu,
ehame moczi moc sâcnemi qâhâpoocmu.

7 Jei, ŋoŋemumutiŋ dâŋ bârisiepie dâŋ hâtâne eekac,
â tiŋne juju i behe qaisoc ecneeŋgopieŋ!

8 Bâpiŋ ʒâŋe‐jeŋic demeŋ ɋafâc â bobiri bâfuac‐jopawec,
erâ dapâc qisiricte mume hae furic baekac,

â ʒoaŋ tatamac herisieme hae ŋafeekac,
erâ hâwec opâne wiracneme

mâreŋte faio qaratiewec fokac,
e ʒâŋe‐ticne Wofuŋ hâcne.

9 Eki hâcnemume ŋic tâpirihec jaŋe sisipiric ututuŋ fua‐jareekac,
ehame ficsanaŋ wiac ima bajarepie omaeekac.

10Hae ʒoŋao ŋehucmumutiŋ gie baeŋgopieŋ
jaŋe râsi ejareeŋgopieŋ,

â dâŋ fâri qizecne mueŋgopieŋ
jaŋe qaisoc‐jopaeŋgopieŋ.

11Ŋoŋe ŋic qarâ suriŋne ro waha âte ejarehuc
padi jacgoŋ‐jeŋic i takisire biŋemuhuc jowac roeŋgopieŋte
qânâ fasaekicnezi fic bambiŋ ira ŋeŋe juju mi enʒepieŋ;

erâ waiŋ gie biaŋne he sarac embiŋ
i fârine fuame opânemi nânʒepieŋ.

12No manakopac, qaqatara‐ŋeŋic i guru sâko,
â kiŋŋeŋic i bocjaha;

ŋoŋe ŋic tiŋne fific guguriŋ ejareeŋgopieŋ,
â bâbâmiriŋ moneŋ rohuc dâŋgieo
hapetac jaŋere dâŋmuhasickeeŋgopieŋ.

13Dameŋ ʒi ŋemâcne,
irec maŋɋârâŋheczi dameŋ iŋucnao niniŋkerâ juzac.

14Ŋoŋe sâqocneremâcne, biaŋnere henʒiriŋnehuc junʒepieŋ,
iŋuc ehuc juniŋmu,

eme Anutu Tâpiri Ɋuŋɋasaŋ Wofuŋ eki mumbiŋ
irec sâcko ŋoŋehec juocmu.

15Ŋoŋe sâqocne qaisockehuc biaŋnere eŋarezejec,
ehuc hae ʒoŋao ŋic jaŋere dâŋmuhuc
mumutiŋ gie bâhâmonʒepieŋ.

Iŋuc epie Anutu Tâpiri Ɋuŋɋasaŋ Wofuŋ e
Josefere kikefuŋ nâfocne akic‐jopaocmu mecne.

16 Irec Anutu Tâpiri Ɋuŋɋasaŋ Wofuŋ eki hâcne ʒiŋucmukac:
“Hae ʒoŋa sâc ki soŋgâŋ fuaocmu,

â hae hata sâc dâŋ ʒiŋucmuhuc kio wâwâsic eniŋmu:
‘Jei, jei!’

Hesarac ŋic jaŋe ki mamakuc eniŋte hefârec‐jopaniŋmu,
â ki soŋgâŋte fuŋnemamana jaŋe kigae heniŋte

jazapie fisiniŋmu.
17 Eme waiŋ gie forakac sâc ira ki soŋgâŋ eniŋmu wâc;

no ŋondeŋ‐ŋeŋicko fotâcne rapemu,
irec wiac i fua raocmu.”

Wofuŋte dâŋ iŋuc.
18 Jei ŋoŋe,Wofuŋ dameŋ‐ticnere maŋhâhâŋ eŋareekac!

Wofuŋte dameŋzi wemo wiac moc bâfua‐ŋareocmu?
Dameŋ izi tatamac mâcne,

dapâc bâfua‐ŋareocmu hâcne.
19Ŋicmoc e laioŋte wisehame

qowi mimicne moc ʒâŋene bea eki bâfuaocmu,
me ficko ferâ meticnezi sâpeo bâsiŋnehame

homazi kiocmu, irec sâc jaha fua‐ŋareocmu.
20 Jâmbomac,Wofuŋte dameŋ i tatamac aricne,

dapâcnehec fuaocmu,
dapâc qisiric fuame

ʒoaŋ ʒâziriŋ‐ticne basaniŋmu hâcne.
21 “No hombaŋ wiac‐ŋeŋic qaisockehuc hone suŋgiŋ ecneekopac,

â hombaŋ tutumaŋ‐ŋeŋictemi aŋacnuekac.
22Qowi bâzime taha bâzi rike‐narepie

sifu manape mi biaŋkeocmu,
â bulimakaofâc‐ŋeŋic biuc sâkohec i

taha bâzire rike‐narepie hone takirepemu wâc.
23Gae‐ŋeŋicte fânâŋ i mai‐naneo omaezejec,

â woŋgâŋ fânâŋ‐ŋeŋicmanazore takicnuekac.
24Mumutiŋ dâŋzi ine opâ fusinehec iŋucne rahuc fozejec,

â tiŋne jujuzi ine opâ fifisine iŋucne fohuc juzejec.
25 “Israe kikefuŋ, ŋoŋe jara 40 sâkomâreŋ sawao juhuc qowi bâzime taha

bâzimoc rike‐nare jumbieŋme? 26Ŋoŋe nemu‐ŋeŋic Sakutu â bâpiŋ nemu‐
ŋeŋic Kaiwaŋ jahere hawari ba akic erâ bacjofa jueŋgopieŋ. 27 Eme no irec
hâcne Damasko hae ocniŋucnao kâpâcwâru ficko râec‐ŋopape junʒepieŋ.”
Wofuŋ, ʒâŋene Anutu Tâpiri Ɋuŋɋasaŋ Wofuŋ e iŋucmukac.

6
Israe ŋic sisipiric fua‐jareocmu

1 “Jei, ŋicne ŋicnemicne bajareeŋgopieŋ,
ŋicguru i jaŋere fekicnefâc ŋoŋe!

Jei, ŋoŋe Zioŋ haeo maŋbahac fâfâsâc jueŋgopieŋ,
â Samaria tikio mana mezac tâmiric ŋehapie
Israe kikefuŋ jaŋe fua‐ŋareeŋgopieŋ!

2Ŋoŋe Kalene haeo ra honenʒepieŋ,
erâ irecnec Hamati haeo ranʒepieŋ,
izi Filisa mâreŋko Gati haeo hurâ honenʒepieŋ!

Jaŋe ŋicguru ʒi moc siric‐jopahuc biaŋne jueŋgopieŋ?
Me jaŋeremâreŋzi ŋoŋere jâuruhuc qaratiewec fokac me?

3Oi ŋoŋe, ʒârâ hâriŋ dameŋ mana suahuc
sisipiric â bâbâʒâic i fârepie fisiekac.

4 “Jei, elefaŋte ʒuŋenezi fofo‐jeŋic ba eric ekicnao foeŋgopieŋ,
â ŋeŋe‐jeŋic sâc otec foeŋgopieŋ,

ehuc lama guruonec motecne rorâ hezu rike nâc eeŋgopieŋ,
â bulimakao motecne i fickonec rorâ qa nâc eeŋgopieŋ!

5 Jei, woŋgâŋ qahuc gae wewepâ wiac eeŋgopieŋ,
â Dawidi sâckehucmusi wiac bâfuaeŋgopieŋ!

6 Jei, jaŋe râqâc sâkoonec waiŋ opâ nâeŋgopieŋ,
â sahac‐jeŋicko wokemaŋ âsu biaŋ ruaeŋgopieŋ,

ehuc Josefere kikefuŋfâc sipirickehapie
mana mezac mi ejareeŋgopieŋ!

7 Jaŋe irec hâcne kâpâcwâru ŋic bânie‐jarepie
kâpâcwâru ficko ranʒepieŋ,

ehame fofo‐jeŋicko otec fohuc
ojowa kosa qaeŋgopieŋ i omaezejec.”

8Anutu Tâpiri Ɋuŋɋasaŋ Wofuŋzimukac,
Wofuŋ Anutu e jahacnao ɋetickehuc ʒiŋucmupaŋkewec:

“No Jakobo maŋ fefe‐ticnere manape tatakicne eekac,
â ficsanaŋ‐ticne qaisockehuc hae â maŋnao
wiac forakac i râpecke‐fârekopac.”

9 Eme fic mocko ŋic nâfocne 10 juniŋmuo jaŋe sifu hâmonʒepieŋ wâc.
10 Eme ŋic hâmokicne mocte soctofazi qâŋɋâŋ duckeocte fickonec bawa-
hahuc fic tuturuŋnaomoc ŋeocmu e ʒiŋucwiocneocmu: “Gohec moczi moc
jukac me?’ Mume muocmu: “Aricne”; ehuc ʒuhuckerâ muocmu: “Dâŋ
behec, ʒi Wofuŋte ʒâŋemumune mi ekac.”

11 Irec mananiŋ: Wofuŋzimume
ficŋeŋic kâcɋenemecne,
piticne mecne i mâmâc heroc qâropieniŋmu.

12 Becâsic jaŋe haroŋaŋ faio sâcne gasackeniŋmu?
Me bulimakao jaŋemâreŋ bâbâfâuc sâqe fârepie
hâwec sâcne nâfâuckeocmume?

Ŋoŋe ine mumutiŋ dâŋ bârisiepie

qotâremicopâ tinac ewec,
â tiŋne jujure fârine bârisiepie

kegocjâcte hâtâ iŋucne ewec.
13Ŋoŋe wiac fâri tâmiric irec ʒeri eŋgopieŋzi

penaroŋ ehuc mueŋgopieŋ:
“Nâŋe nâŋâcne tâpirio siŋkehuc sanaŋkembeŋ.”

14 “O Israe kikefuŋ, ŋoŋemananiŋ:
No ŋicgurumoc ejarepe râsi eŋarenʒepieŋ,

eme jaŋe Hamati hae ramicnao ira fuŋkerâ
fific guguriŋ eŋare rakupie

Araba wâneŋte opâwâcko tarazejec.”
Anutu Tâpiri Ɋuŋɋasaŋ Wofuŋ e iŋucmukac.

7
Sisipiricte hawari jahec â moc fuame honewec

1Wofuŋ Anutu e maŋko fuac enarerâ wiac kecʒiŋuc nowatume honepo:
Kecɋaŋ ʒorakicne i ŋicwofuŋte biŋe bâtâcnepie ʒâhec tucne âke sueme
Wofuŋzimume hâpic fuŋmoc guru sâko fuambiŋ. 2Eme hâpic i jaŋemâreŋ
irec kecɋaŋ i nâmiziehapie honerâ mupo:

“O Wofuŋ Anutu, go Jakobore kikefuŋ kiŋjeŋic
behe‐jarecmurâ numu‐garekopac.

Jaŋe wemocko moc sanaŋkerâ juniŋmu?
Jaŋe guru pitic sawa i!”

3 Eme Wofuŋ e irec busâqocmanahuc maŋne risieme
ʒiŋucmuwec: “Wiac i mi fuazejec.”

4 Eme Wofuŋ Anutu e wiac kecʒiŋuc nowatume honepo: Wofuŋ Anutu
e okac babazu gie baocte mume ʒoc fuarâ mâreŋmaŋko opâ ʒâkereŋkewec
â giegaŋ wiac‐jeŋic forawec i ʒâseŋke‐fârewec wâc. 5 Iŋuc fuame honerâ
mupo:

“O Wofuŋ Anutu, go wiac i behecmurâ numu‐garekopac.
Jakobore kikefuŋ jaŋe wemocko sanaŋkerâ juniŋmu?
Jaŋe guru pitic sawa i!”

6 Eme Wofuŋ e irec busâqocmanahuc maŋne risieme
ʒiŋucmuwec: “Wiac i wâcmi fuazejec.”
Wofuŋ Anuture dâŋ iŋuc.

7 Eme Wofuŋ e wiac kecʒiŋuc nowatume honepo: Wofuŋ e qânâsac
dândâŋne bakicne irec fainao domahucmucsâcmoc râemewahawec. 8 Iŋuc
erâ Wofuŋzi ʒiŋuc wio‐ narewec: “Amosi, go wemo wiac honekomec?”
Wiome mupo: “No mucsâcmoc honekopac.” Eme Wofuŋzimuwec:

“Manakic, no Israe ŋicfâc‐nane jaŋere ŋondeŋko
mucsâcmoc râekopac;
no mocwâc jowaruhuc mi akic‐jopapemu.

9No Isakare nemu bâzi ririkere furu mâreŋ ima bapemu,
â Israe ɋâŋfic wiac‐jeŋic hetâtiepemu,

ehuc Jeroboam kikefuŋfâcne jaŋe râsi ejarehuc ʒikazi jopapemu.”
Amosi â Amazia jahere dâŋ

10 Eme Bete haeonec taha bapa Amazia e Israe ŋic jaŋere ŋicwofuŋ
Jeroboamtao dâŋ ʒiŋuc râeme rawec: “Amosi e Israe ŋic ŋondeŋ‐nâŋecko
juhuc go râsi egarehuc ŋic maŋbâiŋ ejareekac, eme mâreŋ rune jaŋe
dâŋticneremanapie boc ŋemâckeekac. 11Amosi e ʒiŋuc hâcnemuekac:

‘Jeroboam e ʒikao hâmoocmu,
â râsi jaŋe Israe ŋicmâreŋ‐jeŋickonec rocjoparâ
kâpâcwâruo bacjopa raniŋmu.’ ”

12 Erâ Amazia e Amosi ʒiŋuc âzâcnewec: “O porofete, go Juda mâreŋko
wiserâ razemec, erâ ira findaŋdâŋ muhuc nânâge bâfuazemec. 13 Bete
haeo ine porofete dâŋ mocwâc mi muzemec, hae ʒi ŋicwofuŋte furu hae,
uucmaŋ‐ticnere furu ufuŋ hâcne.”

14 Iŋuc mume Amosi e Amazia dâŋ ʒiŋuc muhuc bâtikiecnewec: “No
porofete aricne, â porofete mocte qâjâpec wâc aricne, no lama bulimakao
soŋaŋ, erâ jâmbojâc irec gie bahuc juekopac. 15 Wofuŋzi ine qowi soŋaŋ
gieonec rocnurâ ʒiŋuc nazawec: ‘Go rarâ Israe ŋicgurufâc‐nane findaŋdâŋ
jazazemec.’

16 “Irec ʒi Wofuŋte dâŋmanac.
Go Israere ŋicfâc, Isakare kikefuŋ hâcne,

jaŋe porofete dâŋmi jazapemurâ
â uŋ sawaŋ mi ejarepemurâ nazakomec.

17 Irec Wofuŋzi kecʒiŋucmukac:
‘Ŋonâŋgezi haeo boe sau gie bahuc juocmu,

â otâ ŋokâfâcge jaŋe ʒikao hâmoniŋmu,
erâ mâreŋge i mucsâc fârehuc bâtâc baniŋmu;

gahacne ine qâpucmâreŋko hâmocmu,
erâ Israe ŋic jaŋemâreŋ‐jeŋickonec rocjoparâ

kâpâcwâruo bacjopa rajâmbâŋkeniŋmu.’ ”

8
Sisipiricte hawari moc fuame honewec

1 Wofuŋ Anutuzi wiac kecʒiŋuc nowatuwec: Sasac mocko jâchândâŋ
quecne ŋeme honepo. 2 Eha ʒiŋuc wio‐narewec: “Amosi, go wemo wiac
honekomec?” Mume mupo: “No sasac mocko jâchândâŋ quecne ŋeme
honekopac.” Eme Wofuŋzi ʒiŋuc nazawec:

“Israe ŋicgurufâc‐nane jaŋere dameŋ qosackekac hâcne,
irec no mocwâc jowaruhuc mi akic‐jopapemu.

3Ŋokac naru ŋicwofuŋte ufuŋko gae heeŋgopieŋ
jaŋe dameŋ ira kio uu eniŋmu,

ehame qâŋɋâŋ bocjaha fuame
ira me ira kosa behec‐jopapie

niniŋ siarereŋ fuarâ foocmu.”
Wofuŋ Anuture dâŋ iŋuc.



AMOSI 8:4 1271 AMOSI 8:13

4Ŋic hapetac ro waha âte ejareeŋgopieŋ,
â mâreŋ ʒirec ŋic qarâ suriŋne sipiric‐jopaeŋgopieŋ
ŋoŋe dâŋ ʒi mananiŋ.

5Ŋoŋe ʒiŋucmuhuc wiac i eeŋgopieŋ hâcne:
“Mosa ɋâricne wahaekac

irec hombaŋ i wezimucko tarame
padi jacgoŋ wiac furi bapa fuaocmu?

Me sabata hombaŋ ŋeŋe i mo dameŋko tarame
padi rowaŋfictemotâc ronaŋmu,

ehuc padi sâcticne bawahahuc furi‐ticne fehuc ronaŋmu,
â sigeli bâsifuckerâ ŋic eatuc‐jopanaŋmu?

6 Erâ ŋic qarâ suriŋne jaŋe siliwazi furi bacjopanaŋmu,
â hapetac jaŋe kikehuhu jajaheczi furi‐jeŋic banaŋmu,
erâ padi jawane râehucmoneŋ jaha ronaŋmu?”

7 Jakobore kikefuŋ jaŋeWofuŋtemanapie feha
Wofuŋ e jahacnao ɋetickehuc ʒiŋucmupaŋkewec:

“No eebapa‐jeŋictemoc mi nikecnu‐jâmbâŋkeocmu.
8Mâreŋ e wiac iŋucnere erâ mi ɋiɋiteckeocmume?

Â ŋecjucfâc‐ticne jaŋe ki busâqocmi eniŋmume?
Me Nilu opâ sâkozi siwiŋnerâ feku mocwâc fâre wahaekac

irec sâcmâreŋzi huhuckerâ feku mi uruŋkerâ huocmu me?”

9Wofuŋzi kecʒiŋucmukac:
“Eme no dameŋ ira ʒoaŋ ecnepe guŋpiticko gâpâreme

mâreŋ i ʒoaŋ ɋaɋackoa dapâc eocmu.
10No ʒeri hombaŋ‐ŋeŋic hetikiepe

busâqoc hombaŋ eocmu,
â ʒeri gae‐ŋeŋic hetikiepe

ki makuc gae efâreocmu.
No mateŋ qonaŋke‐ŋare‐fârepemu â mupe

ŋic sasawa jaŋe qizec‐jeŋic ropie
utu pârâc fua‐fâreocmu.

Ki mamakuc fuaocmu,
i motec mocsâkoazi juku hâmome

ki mamakuc fuaekac irec sâc.
Ʒoaŋ irec tataranao busâqoczi ŋemâckerâ hâtâne eocmu.”

11Wofuŋ Anutuzi ʒiŋucmukac:
“Manaŋgopieŋ, dameŋ moc maickeocmu

ira mupe roroc fuaocmu,
erâ i nânâ opâ jahere roroc aricne,

Wofuŋ dâŋticnere roroc fuame
mananiŋte eipieniŋmu.

12 Jaŋe hâwec ŋifeckoneczi hâwec ŋifecko,
â mâreŋ faickonec ʒoaŋ wewefunao rahuc domaniŋmu,

ehuc Wofuŋte dâŋ bâfuaniŋte
rac warec ehuc basa‐bipieniŋmu.

13 “Dameŋ ira naru ʒeŋoŋ sahac hawari biaŋ,



AMOSI 8:14 1272 AMOSI 9:7

â motec ʒeŋoŋ jaŋe opâre hâmohuc
marac‐jeŋic kereŋkeme rândiŋkeniŋmu.

14 Eme ‘Daŋ, go nemuge jujâmbâŋkekac’
erâ ‘Bere‐Seba hae, go joroc nemuge jujâmbâŋkekac,’

iŋucmuhuc Samariare nemu ŋokac ʒâŋene Asima
erao ɋetickehuc dâŋmupaŋkeeŋgopieŋzi
waha jopame mocwâcmi faharenʒepieŋ.”

9
Amosi e hawari moc fuame honewec

1Wofuŋ e alata fuŋnao domahame honepe ʒiŋucmuwec:

“Go bupu wâtuŋ qataratec fic bupunezi waharâ ŋic ŋemac‐jopazejec,
eme nâfocne juniŋmu jaŋe ʒikazi qâmiziec‐jopapemu;
ehame jaŋeraonecmoczi sahac‐ticne ŋezickehucmi wiseocmu.

2 “Jaŋe hâmokicne jaŋere haeo hupie muzac
no sifu rocjopazapo,

me sambâŋko fepie muzac
sifu fârec‐jopape wahanʒapiŋ.

3 Jaŋe Karamele tikio ferâ soŋkepiemuzac
no sifu bâfuac‐joparâ rocjopazapo,

me mai‐naneonec wiserâ hâwec fâhâŋnao hurâ soŋkepiemuzac
no mupe hâwec homazi kicjopazac.

4Me râsifâc‐jeŋic jaŋe jâpec‐jopapie
kâpâcwâru ficko rapie muzac
no sifu mupe ʒikare nânâ enʒapiŋ;

no biaŋkeniŋtemâcne,
sipirickeniŋte ʒâŋe ʒârâ honec‐jopakopac.”

5Anutu Tâpiri Ɋuŋɋasaŋ Wofuŋzimâreŋ bâuwame dockeme
ŋecjucfâc‐ticne jaŋemakuc baniŋmu,

ehame Nilu opâ sâkozi siwiŋnerâ feku mocwâc fâre wahaekac
irec sâcmâreŋzi huhuckerâ feku uruŋkerâ huocmu.

6Mâreŋ fainao mume sambâŋzi uuŋne bawec fokac,
â irec fainao erific‐ticne maŋnemaŋne râe rawec,

erâ hâwec opâne wiracnehuc mume
mâreŋte faio qaratiewec fokac,
e ʒâŋe‐ticne Wofuŋ hâcne.

7Wofuŋzi dâŋ kecʒiŋucmukac:
“O Israe ŋicbureŋ, no honec‐ŋopape

Etiopia ŋic jaŋe iŋucnemi eŋgopieŋ me?
No Israe ŋic apafâc‐ŋeŋic jaŋe Aigita mâreŋkonec

mi jowac‐jopa warepo me?
Me Filisa ŋic jaŋe Kafatori* nuckonec,

â Siria ŋic jaŋe Kiri† mâreŋkonec
* 9:7: I Kreta nucte mukicne mecne. † 9:7: I ʒoaŋ wewefunao mâreŋ moc.

wâcmi jowac‐jopa warepo me?
8Manaŋgopieŋ,Wofuŋ Anutu e ŋicwofuŋ â ŋicfâc‐ticne

jaŋe hehesic bâfuambiŋte
ʒâŋe bâbâroŋ honec‐jopahuc ʒiŋucmukac:

No mâreŋkonec bâsirowec‐jopapemu.
Mocjaha, Jakobore kikefuŋ jaŋe ine ʒeŋgomami bâsirowec‐jopa‐fârepemu.”

Wofuŋte dâŋ iŋuc.
9 “Manaŋgopieŋ, no ʒiŋuc epemurâ mupaŋkekopac:

No Israe ŋic jaŋe ŋicne ŋicne jaŋere ŋondeŋko ba ikisiŋ ejarepemu,
i saja sâko ba ikisiŋ ehapie

padi fârinemâreŋkomi wahaekac irec sâc ejarepemu.
10Ŋicfâc‐nane jaŋere ŋondeŋko sâqocne bapa jueŋgopieŋ

jaŋe ʒikazi nâmiziec‐jopa‐fârezejec,
jaŋe dâŋ ʒiŋucmueŋgopieŋ hâcne:

‘Sisipiriczi nâŋemaic‐nâporâ mi rocnâpoocmu.’
11 “No dameŋ ira Dawidire boze tâcne ʒaŋ ekicne

i mocwâc heɋârehuc ʒeŋkepemu,
â hetâtiekicne i mocwâc bâpiaŋkepemu,

eme mârâc jaha ŋewec
irec sâc jaha bape ŋeocmu hâcne.

12 Eme jaŋe Edomŋic nâfocnemecne,
â ŋicne ŋicne ʒâŋe‐nane bajueŋgopieŋ jaŋemâmâc rauc‐jopanʒepieŋ.”
Wofuŋ e wiac i eocmu ere dâŋ iŋuc.

13Wofuŋzi kecʒiŋucmukac:
“Manaŋgopieŋ, dameŋ moc maickeocmu

ira qa roro ŋic e gie‐ticne bahuc juhame jaha
hesarac ŋiczi fisiocmu,

â waiŋ hândâŋne âte pisickehuc juhapie jaha
gâcnezi hesarac gie baniŋte fisiniŋmu;

ehame tikio waiŋ fusucmarâ foocmu
â mâreŋ facne facne ira fârine bocjaha fuaocmu.

14 Eme no mupe Israe ŋicgurufâc‐nane
jaŋere jujuhâmomocwâc fua‐jarezejec,

eme jaŋe hae‐jeŋic sesucne sesucne heɋârerâ
bâpiaŋkehucmaŋnao ŋec juc enʒepieŋ,

ehuc waiŋ gie bapie fârine fuame
opâne nâhuc junʒepieŋ,

â gie wiac gâcne he sarac erâ
fârine nâhuc junʒepieŋ wâc.

15 Eme no mâreŋ‐jeŋicko sarac‐jopape junʒepieŋ,
eme mâreŋ tahac‐jopapo irecnec mocwâcmi unuc‐jopanʒepieŋ.”
Wofuŋ Anutu‐ŋeŋiczi iŋucmukac.

OBADIA
Obadia ere papia i bembeŋne jâmbâŋ, ombâŋne 21 sawa. Porofete e

Judaŋic ŋokac gâcne sâko jaŋe Babe mâreŋko ra juhapie Jerusalem haeo
ŋehuc juwec. Dâŋticne gâcne i Jeremiare papiao dâŋ bâfuaŋgopeneŋ (gaŋ
49) iŋucnea fokac. Irec fuŋne ʒiŋucmecne fokac: Porofete e papia raŋɋane
moc fowec i honehuc e jahac uŋdâŋ ʒuhuckerâ qâreŋkewec. Erâ e dâŋ i
jara dameŋ 587 B. C. ira mecne qâreŋkewec. I Judaŋic jaŋere hae mâreŋ
tâtieme Edomŋic jaŋe honerâ “sowine” muhuc bubiaŋ manambiŋte uŋ
sawaŋ ejarewec hâcne. Erâ i sawa mâcne, Edomŋic jaŋere bâbâtiŋ dameŋ
maickeocmu, uŋdâŋ iŋuc murâ ine Zioŋ tikio Jakobore kikefuŋzi mocwâc
fuaocmu, irec findaŋdâŋ i mâmâcmu qâreŋ ewec.

Edomŋic bawahac‐jopazo irec dâŋ
1Obadia e maŋʒâŋe‐ticne raruŋkeme wiac hone manac ewec.

Wofuŋ Anutuzi Edomŋic jaŋere dâŋ kecʒiŋucmukac:
Wofuŋ e kiŋaŋŋic‐ticne ŋicne ŋicne jaŋerao soreme

rarâ Wofuŋte dâŋ ʒiŋuc jazame manambeŋ:
“Ajoc, faharepie Edomŋic jaŋehec qaqac enaŋte fenʒepeneŋ!”

2Wofuŋzi Edom guru âzâcnekac:
Manakic, no ŋicne ŋicne jaŋere ŋondeŋko
bawahacgupe qaisocgu‐fârenʒepieŋ.

3Maŋfefegezi eatucguwec,
qânâ hawecko me tiki botâŋko ŋec juc eekic

go maŋgezi ʒiŋucmanasuekic:
“Mozi sâcnemâreŋko tuŋnume hupemu?”

4Go tucwipe iŋucne faic jâmbâŋ ferâ jutec muzac,
me ficgezi bâpiŋ jaŋere ŋondeŋko ŋememuzac

no sifu irecnec tuŋgupe wahanʒaŋ,
Wofuŋ nore dâŋ iŋuc.

5 Fiuc roro jaŋe ŋafeo ficgao fisirâ
wiac aŋac‐jopaekac sâc roeŋgopieŋ,

me waiŋ gie bapa jaŋe waiŋ giegao ferâ
hândâŋne ro nusec ehuc gâcne bâtiripie foekac;
jei, ʒi ine furu jaha imacgukicne.

6O Esau, jaŋe boreŋ ʒeŋaŋge soŋkekicne
i karaŋ bahuc rofârembiŋ.

7Gohec ʒâʒâfic embiŋzi eatucguhuc mâreŋgaonec jâpecgumbiŋ,
gohec wama faio jumbiŋ jaŋe sanaŋkerâ qâhucgumbiŋ,

â âgofâcge gohec nânâ wirec nâmbiŋzi
bitiŋ râe‐garehuc ʒiŋucmumbiŋ:
Mamana tara focnewec i weni?

8Wofuŋzi ʒiŋucmukac:
Jâmbomac, no dameŋ ira Edom mâreŋte ŋic imac‐jopapemu,

â maŋɋârâŋhec juju i
Esau tiki mâreŋkomupe omaeocmu.

9 Temaŋ haeonec ŋic qac momorihec
jaŋe bipic tatara ejareocmu,

â Esau tiki mâreŋko ʒika qaqa ŋic
qâhâmoc‐jopa‐fârepemu.

10Go Jakobore ɋâricfâc, qomâfâcge hâcne,
jaŋerao sindaŋ wiac fuŋne fuŋne bâfuameŋte
ima bacgupie ʒâŋe biŋege omae‐jâmbâŋkezejec.

11 Râsi jaŋe fisirâ mafa wiac‐jeŋic jowac rorâ barambiŋ,
â haemaŋko ferâ Jerusalem haere qaŋgec qambiŋ,

go dameŋ ira mâc hone qâoma ejaremeŋ,
ehuc râsi jaŋere âgo emeŋ.

12Go qomâfâcge jaŋere ʒâic busâqoc dameŋko
aŋac ʒeri mi enʒaŋ,

â Juda kikefuŋ sisipiric dameŋ‐jeŋicko
bubiaŋ mi mananʒaŋ,
erâ ʒârâ ʒâpâ faio juhapie mi gâwie‐jarenʒaŋ.

13Go ŋicfâc‐nane jaŋere ʒâic busâqoc dameŋko
hae‐jeŋicko ferâ aŋac ʒeri ehuc
moneŋ mafa wiac‐jeŋicmi jowac rotec muzac sâckezac.

14Go hata sosohocko domahuc wisezo embiŋ
jaŋe aka mi hejaretec muzac sâckezac,

â ʒikare nâfocne jaŋe ʒârâ hâriŋ dameŋ‐jeŋicko
râsiremeo mi râec‐jopatec muzac sâckezac jaha.

15Wofuŋte dameŋzi ŋicne ŋicnemaic‐jopakac.
Irec go ŋic wiac ejaremeŋ sâc ijaha go egarezo.

Go wiac emeŋ izi hâcne ŋerisierâ
gahacne faio feocmu.

16Ŋicfâc‐nane ŋoŋe tiri tiki‐naneo weaŋ sicne nâmbiŋ,
iŋuc jaha ŋicne ŋicne jaŋe nârâ nâ ehuc
maŋjeŋic bibiriwame omae‐fârenʒepieŋ.
Wofuŋzi Israe ŋic bafaharec‐jopaocmu

17Ŋic tucne jaŋe sisipiriczi riric‐jopaha
Zioŋ tikio junʒepieŋ,

ehame tikizi tirine erâ ŋezejec.
Eme Jakobore kikefuŋ jaŋemâreŋ‐jeŋicmocwâc rauckenʒepieŋ.

18 Jakobo â Josefere kikefuŋ jahe ʒoc iŋucne erâ,
ʒoczi jawa ʒâseŋkeekac
irec sâc Esaure kikefuŋ ʒâseŋke‐fârepire

Esaure ŋic nâfocnemoc mi junʒepieŋ.
Wofuŋ e iŋuc hâcnemuwec.

19Negebe mâreŋko juŋgopieŋ
jaŋe Esaure tiki mâreŋ rauckenʒepieŋ,

â mâreŋ uruŋnao juŋgopieŋzi
Filisa mâreŋ ro rauc enʒepieŋ.

Eme Eferaim â Samaria hae mâreŋ i wâc
iŋuc jaha jaŋere biŋe eha Benjamiŋte ɋâricfâc
jaŋe Gileade mâreŋ ro sakac enʒepieŋ.

20 Israe ŋic jaŋeremomori guru kâpâcwâruonec waharâ
Foinike mâreŋ ro rauc erakupie
Zarefati haeo tarazejec,

â Jerusalem haeonec kâpâcwâru bacjopa rakicnezi
Sefarada mâreŋko juŋgopieŋ jaŋe ine
Negebe mâreŋko hae ŋerakac i raucke‐fârenʒepieŋ.

21 Israe ŋic ŋezic‐jopakicne jaŋe Zioŋ tikio ferâ
Esau tiki mâreŋte guriŋ bapa gie bahuc junʒepieŋ.
Ŋicwofuŋte gie izi ine Wofuŋte biŋe ezejec.

JONA
Porofete gâcne jaŋere papia honepene moc ekac, â Jonare honepene moc

ekac. I kecʒiŋucte: Maŋnao dâŋ forakac i Jonazi mu qâreŋ mi ewec. Jona
e hâmome jara 300 juwefuku Israe ŋic jaŋe kâpâcwâruonec risierâ mocwâc
mâreŋ‐jeŋicko juhapie ŋic moczi Jonare dâŋ gâcne qâreŋkekicne fowec ira
iticnehuc Jonare binaŋ bahuc qâreŋkewec, manapene iŋuc ekac. Erâ sifu
Jona e Anuture giedâŋ qatarazo ewec irec dâŋmufuakacte, â Wofuŋ Anutu
buuruc â maŋjauŋ‐ticnere fuŋnemujaŋgeŋkekacte papiare manapene furi
sâko ekac.
Papia i ʒoricne aricne, gaŋticne 4 sawa, erâ sifu findaŋdâŋ â Anuture dâŋ

farine â furi sâko mufua‐nârekac. Dâŋ fârine kecʒiŋuc hâcne: Anuturao
buurac â maŋjauŋ fokac izi qâpuc jaŋerao fotâcnekac wâc. Dâŋ izi hâcne
Jona papia‐ticnere dâŋqizecne ekac.
Jonare binaŋ qâreŋkewec ŋic ere fuŋne ʒiŋuc fua taniŋkeme

honeŋgopeneŋ: Ŋic e Judaŋic jaŋere maname sâqorewec i kecʒiŋucte:
Israe ŋic jaŋe Anutuzi rowosâec‐jopame ŋicgurufâc‐ticne moc buc embiŋte
maŋfefe ehuc ŋicguru gâcne sâko qaisoc‐ jopambiŋ â mana wahac‐
jopambiŋ. Qâreŋŋic eki ine porofete Jesaja ere dâŋte sâcko jaha Anutu
aki anonoc â buuruc‐ ticnere fuŋne kecʒiŋuc mutaniŋkewec: Anutu e
mâreŋŋicfâc‐ticne sasawa, miti mamana â qâpuc, nâŋâcnere maname furi
sâko ekacte busâqoc mana‐nârehuc akic‐nâpoocte muekac. Dâŋ iŋucne i
Judaŋic jaŋe kâpâcwâruo jumbiŋ dameŋ irec juwicnao moc mi mupie fua
jujec. Izi wâc ʒiŋuc mufua‐nârekac: Jonare papia i dameŋ irec juwicnao
mâcne, dameŋ irec faicnao qâreŋkekicne. Mâc Jona jahacne juhame wiac
fuawec i ine jâmbomac kâpâcwâru dameŋ juwicnao fua‐fârewec.
Eme Jona emo dameŋko juwec? Israe ŋic jaŋere ŋicwofuŋ Jeroboam II eki

juhame juwec. Jeroboam II e ine jara 787–747 dameŋ ŋondeŋ ira ŋicwofuŋ
juwec. Erâ Ŋicwofuŋ jaŋere papia II, gaŋ 14:25 ira porofetemoc ʒâŋene Jona
ere dâŋ qâreŋkekicne fokac i binaŋ‐ticne ʒira bahuc qâreŋkekicne Jona ere
hâcne.
Papia maŋnao dâŋ kecʒiŋuc mutaniŋkekicne: Wofuŋ Anuture mamana

birio dâŋ fokac i ŋiczi mi mamana tarane. Qâreŋŋic e sambâŋ Ma-
mac‐nâŋecte fuŋne iŋuc hâcne nâzâ nâwotuc eocte Jonare binaŋ bahuc
qâreŋke‐nârewec. Nâŋâc Anuture fuŋne hone manac erâ e warecke
sâqorehuc dapecnerâ muteŋ bâteŋ ecnenaŋte qâreŋkewec hâcne. Ma-
manasiŋkoWofuŋte fuŋne jâmbâŋmana taranaŋte nâzâ qazuc ehuc Jonare
binaŋ banârewec. Erâ moc ʒiŋuc mananaŋ: Qâreŋŋic e dameŋ ira Juda
kikefuŋ jaŋe biac miti kiŋaŋ gie baniŋte baafec‐jopawec, Jesu e mâreŋko
mi wahahame.

Wofuŋzi Jona giedâŋmucneme wisewec
1 Wofuŋte dâŋ Amitaire ŋokâ Jona erao kecʒiŋuc fuawec: 2 “Ajoc, go

ʒawierâ Niniwe hae sâkoo rac, erâ hae irec rune uŋdâŋ jazac, sindaŋ‐jeŋicte
fânâŋzi norao fisikacte hahaŋne bahuc jazazemec hâcne!” 3 Jonazi ine
Wofuŋte ʒâŋemaionec wiserâ Tarasisi haeo raocte Jope haeo hurawec. Ira
woke moc Tarasisi haeo razo eha bâfuawec. Erâ Wofuŋ wisecnerâ jaŋehec
Tarasisi haeo raocte woke furine barâ fewec.

4EmeWofuŋzimumemâŋâŋ hâhâwicne qame hâwec sâqore‐jâmbâŋkeme
wokezi fâuckezo ewec. 5 Eme wokeŋic jaŋe hâwic‐jopame nemufâc‐jeŋic
ru sâc wira wâwâsic ejarembiŋ. Erâ wokezi afeckeocte wokere mafa
wiac gâcne i hâwecko behepie huwec. Jona e ine woke fâhâŋnao hurâ
guŋsanaŋ fowec. 6 Ehame wokere kapiteŋzi hurâ Jona ʒiŋuc muhuc dâŋ
mucnewec: “Go fuŋne weniŋucte guŋ fokomec? Ajoc, faharerâ nemuge
wira wâwâsic ecnec, eme eki mecne busâqoc mana‐nârehuc ŋezic‐nâpoha
mi sipirickenaŋmu.”

7Eme jaŋe jaŋackoaŋ kecʒiŋucmumbiŋ: “Ajoc, qaŋgec qanaŋ, eme more
erâ wiac hâhâwicne ʒi fua‐ nârekac irec fuŋne taniŋkezejec.” Jaŋe iŋuc
murâ qaŋgec qapie Jona âke fuawec. 8 Âke fuame ʒiŋuc wiocnembiŋ: “Go
nâzâc, wiac ʒi more erâ fai‐nâŋecko fekac? Go wemo gie bahuc juekic erâ
wenirec warekomec? Go mâreŋ wenirec erâ ŋicguru weni jaŋeraonec?”
9 Eme eki ʒiŋuc muwec: “No Hebiraio ŋic, erâ no, sambâŋ Wofuŋ Anutu
hâwec â mâreŋ bâfuac‐jofawec, e hâcne araŋ bacneekopac.” 10 Iŋuc mume
ŋic jaŋe mâretec hâwic‐jopame ʒiŋuc muhuc âzâcnembiŋ: “Ec, go wemo
wiac emeŋ?” E Wofuŋ wisecnewec irec fuŋne qanaŋ mufua‐ jarewecte
manasuhuc iŋuc âzâcnembiŋ.

11 Eme hâwec sâqore‐jâmbâŋkeha ʒuhuckerâ ʒiŋuc muhuc wiocnem-
biŋ: “Weniŋuc egarepene hâwec benoŋ baocmu?” 12 Eki muwec: “Roc-
nurâ hâwecko behecnupie hupe benoŋ baocmu. No manakopac, hâwec
sâqore‐jâmbâŋkekac i nore erâ ekac hâcne.” 13 Ŋic jaŋe ine woke
moŋgeŋkopec raocte samarierâ foickehuc gie sâko bambiŋ, hâweczi ine
siri sâko qawecte eipiembiŋ. 14 Irec Wofuŋ wira wâwâsic ecnehuc ʒiŋuc
mumbiŋ: “OWofuŋ, go ŋic kecʒirec erâmi bâsirowec‐nâpoc, gomicdâŋgere
sâcko wiac eekicte ŋic kecʒi hâwecko behepene hume irec kiŋ i nâŋerao
mi batarazemec.” 15 Jaŋe iŋuc muhuc Jona rorâ hâwecko behepie hume
benoŋ bawec. 16 Ŋic jaŋe ine Wofuŋte mâretec hâwic‐jopame bâzi hezu
rikec ecnehuc wiac biaŋne gâcne eniŋtemumupaŋ dâŋmumbiŋ wâc.

17 Ehame Wofuŋzi hâwec qowi sâko moc ecneme ware Jona ɋâckewec.
Eme Jona e qowimaŋko foha ŋafe ʒoaŋ jahec â moc tarawec.

2
Jona e Anutu numucneme manacnewec

1 Eme Jona e qowimaŋko fohuc Wofuŋ Anutu‐ ticne kecʒiŋuc muhuc
numucnewec:

2 “No ʒârâ ʒâpâ faio fohuc
Wofuŋ wira wâwâsic ecnepe mana‐narewec.

No hâmoc haeo juhuc kio wâwâsic egarepe
go wira wâwâsic‐nane manameŋ.

3Go ʒâkâŋ sâkoo tuŋnutec hupo,
hâwec ʒâkâŋ fâhâŋnao hâcne,

eme ʒâkâŋ sâkozi foŋnuwec,
hâwec siri â temboŋgezi qâurucnu‐fârewec.

4 Eme kecʒiŋucmanapo:
‘No ʒâŋemaigaonec tuŋnukicne
irec tiri ufuŋge wemocko mocwâc honepemu.’

5Opâ sâkozi qâurucnume juju‐nane omaezo ewec,
ʒâkâŋ sâkozi foŋnuwec
â hâwecte gagaraczi qizec‐nane qâfisewec.

6No mâreŋ fuŋnezi hâwecmaŋko hurâ tarakac
irec sâc hujâmbâŋkepo,
eme mâreŋko ririsiere motâc basanaŋkekicne fowec;

goki ine nombâŋkonecmocwâc bawefucnumeŋ,
o Wofuŋ, Anutu‐nane.

7Maŋnane betaŋkehameWofuŋ gore manasupo,
eme nunumu‐nanezi gorao hefâku
tiri ufuŋgao fisiwec.

8Nemuɋâŋ jabane dape‐jareniŋmu
jaŋe jâcsanaŋ‐jeŋic râpeckeniŋmu.

9No muteŋ bâteŋ egarehuc taha bagarepemu;
no dâŋmupaŋkepo i ejâmbâŋkepemu hâcne.
Wiac Wofuŋ go ŋeŋezic‐nâŋec jukomec i!”

10 Eme Wofuŋ e qowi mucneme Jona tiŋkomaŋume fewec.

3
Niniwe hae rune jaŋemaŋjeŋic bârisiembiŋ

1 Eme irec faicnao Wofuŋte dâŋzi Jonarao mocwâc fuame jajahec ewec
ine kecʒiŋuc: 2 “Ajoc, go ʒawierâ Niniwe hae sâkoo rac, erâ hae rune
dâŋ gazape sâc jazazemec.” 3 Iŋuc mume Jonazi faharerâ Wofuŋte micte
Niniwe haeo rawec. Niniwe i hae sâko mako ŋewec, hae i fotâcneniŋte
rahuc juhapie ʒoaŋ jahec â moc tara jujec. 4 Eme Jona e fuŋkerâ haeo ferâ
rahame ʒoaŋmoc tarame dâŋ hahaŋne bahuc kecʒiŋucmuwec: “Ŋafe ʒoaŋ
40 sawa fokac, tarame Niniwe hae siroweocmu.” 5 Eme Niniwe hae rune
jaŋe Anuture dâŋ mana ʒakiembiŋ â sowa juju fuaocte ʒâfo bambiŋ, ehuc
kâcɋenemecne piticne mecne jaŋemâmâcmateŋ hepie hufârewec.

6 Eme irec biŋe Niniwe ŋicwofuŋtao ra fisiwec. Fisime manarâ
eri ŋeŋe‐ticnaonec waharâ eri ŋaqi‐ticne hetararâ mateŋ jaha heme
hume ʒafeo waha ŋewec. 7 Erâ dâŋ kecʒiŋuc râeme raku Niniwe hae
sâcke‐fârewec: “Ŋicwofuŋ â fekicnefâc‐ticne jaŋe dâŋ ʒiŋuc muŋgopieŋ:
Moczi moc nânâ wiac mi nâjâmbâŋkezejec, ŋic â qowi mecne, lama
bulimakao mecne, jaŋe nânâ opâ moc mi nânʒepieŋ. 8 Ehuc ŋic â qowi
mateŋ hepie hufâreme Anutu samarierâ kio wâwâsic ecnenʒepieŋ, erâ
eebapa sâqocne i ru sâc râpecke‐fârehuc ŋic bâbâʒâic‐jopa i behenʒepieŋ.
9 Iŋuc epeneAnutuzi busâqocmana‐nârehucmaŋne risieme kimbeŋ‐ticnere
ʒocbâruŋ bâuruŋkerâ akic‐nâpomemi mecne sirowenaŋmu.”

10 Jaŋe iŋuc ehuc hata‐jeŋic sâqocne râpeckepie Anutuzi honewec. Hon-
erâ busâqoc mana‐ jarehuc maŋne risieme okacne fisi‐ jareocte muwec i
behewec.

4
Anutuzi Jona mu tutuc ecnewec

1 Iŋuc eme Jona e mâretec mana sâqorerâ aarickewec. 2 Ehame Wofuŋ
kecʒiŋuc numucnewec: “O Wofuŋ, no mâreŋ‐ naneo juhuc irec hâcne

mupo, erâ dameŋ ira iŋucte hâcne Tarasisi haeo rapemurâwisepo; fuŋnege
manapo, go aki anonoc â buurucgehec, kimbeŋge uneŋne â eehâmoge
ʒâkâŋnehec, erâ ŋic kiŋ behe‐jarehuc âgo eejare i mai fogarekac. 3 Irec,
Wofuŋ, go manahaŋtec hâmozepac; no hâmocte boc enareha jujure ta-
kicnukac.” 4 Eme Wofuŋ e dâŋ ʒiŋuc bâtikiecnewec: “Go aaric manakic i
sâckekac me?” 5 Eme Jona e haeonec waharâ hae mendâŋko ʒoaŋ wewe-
fuopec boze barâ maŋnao mumucko ŋewec, hae iŋuc me iŋuc fuacneme i
honeocte.

6 Ŋehame Wofuŋ Anutu e mume turajâc moc ututuŋ fua sokac ewec,
i Jona mumuc biaŋ bâfuacneme bune urueocte. Eme Jona e turare boc
aŋackewec. 7 Eme ŋafeo fohapie hae mi fure taniŋkeha Anutuzi paruc moc
ecneme fisi tura fuŋne nâŋgârâŋkeme ururuckewec. 8 Izi ʒoaŋ wefume
Anutuzi mume ʒoaŋ wewefunaonec mâŋâŋ fârone qawec. Eme ʒoaŋzi Jona
qizecnao âeckekume docke sâqorerâ hâmoocte ecneme muwec: “No juju
qikiŋnehuc hâmocte manape biaŋkekac.” 9 Eme Anutuzi Jona âzâcnewec:
“Go turare aaricgukac i sâckekac me?” Jonazi muwec: “Aaricnukac i
sâckekac, â hâmozo mukopac i sâckekac jaha.” 10 Eme Wofuŋzi dâŋ ʒiŋuc
bâtikiecnewec: “Go tura giene moc mi bamec â mi jauŋketec fua sokac ejec,
i ŋafemocko fuajec â ŋafemocko omaejec, eme irec buge sâqorekac. 11Eme
Niniwe hae sâkooŋicŋokacnarumotec jaŋere ʒare 120 tauseŋ jâurukac jaŋe
hata i me i âteniŋte kâuc baeŋgopieŋ, â bec qowi wemo afecne juŋgopieŋ
wâc. Eme jaŋere erâ bunane mi sâqoreoctemukomec me?”

MIKA
Mika e Anuture porofete fârine moc juwec, Jesajare âgo qomâ. Erâ e

Jesaja juhame fuarâ juwec jaha.
Judaŋic jaŋe dameŋ ira sindaŋ fuŋne fuŋne ehuc Anutu tatara ecnem-

biŋte Anutuzi okacne jarehuc qâpuc mana‐ jareme ware jopa bâtâtiec
ejarehuc ro bacjopa raniŋmu, dâŋ i hâcne Wofuŋzi Mika mufuacneme
muropiewec. Irec dâŋticne i okacne fifisi‐jarere uŋdâŋ sasawa. E gie‐ticne i
bahuctecne Israe â Judaŋic sâqocne â kiŋjeŋicmu rituc ejâmbâŋkewec. Eme
irec manacnepie boc gâpârewec.
Okacne â uŋdâŋ irec ŋoŋondeŋ ine findaŋdâŋ qâreŋkewecwâc. Biŋe biaŋ

kecʒiŋuc qâreŋkewec hâcne: Israe ŋic jaŋe maŋjeŋic bârisiepie Wofuŋzi
mocwâc qânusuc‐jopaocmu. Erâ Israe ŋic jaŋere findaŋdâŋ sawa mâcne,
Mesiare findaŋdâŋ i mâmâc mu qâreŋ ewec. Uŋdâŋ i ŋic guru sâko me ŋic
omane jaŋe sawa mâcne, ŋic fekicne hehesic‐jeŋicte mâmâc jazarâ tutuc
qajarehuc hanec‐jopawec. Irec jaŋe boc aaric‐jopame dâŋticne surehuc râsi
ecne jumbieŋ wâc.
Mika papia‐ticne bâfâuckepene dâkâne 4 fuakac.
Dâkâne 1, gaŋ 1–3. Uŋsawaŋ dâŋ.
Gaŋ 1 irec maŋnao Israe â Judaŋic okacne fisi‐ jareocmu irec uŋdâŋ.
Gaŋ 2 ira ine ŋic fekicne â tâpirihec erâ porofete râsifâc‐ticne jaŋere
uŋdâŋ fokac. Â gaŋ 3 ira ŋic kâcɋene, mumutara ŋic hâcne, jaŋe
tiŋne juju qâsuahuc hehesic boc ejumbieŋte jaŋere uŋdâŋ mecne, erâ
porofete burecne â taha bapa jaŋere uŋdâŋ i mâmâc qâreŋkekicne. Erâ
Jerusalem hae tâtieocmu irec findaŋdâŋ i qâreŋkekicne fokac wâc.

Dâkâne 2, gaŋ 4–5. Findaŋdâŋ.
Gaŋ 4 ira Zioŋ hae heheɋâre â bâbâpiaŋ irec findaŋdâŋ fokâc. Jerusalem
hae i ʒâic busâqoc maŋnao jukaczi juku mocwâc faharerâ bubiaŋ â
wama faio juocmu irec findaŋdâŋ hâcne. Gaŋ 5 irecmaŋnao ine Dawidi
ɋâricne, (Mesiare mukicne) â kikefuŋfâc‐ticne erâ wama dameŋ‐ticne
irec findaŋdâŋ fokac.

Dâkâne 3, gaŋ 6—gaŋ 7:7. Uŋsawaŋ dâŋ jaha.
Gaŋ 6 ira sâqocnere sohoŋmaŋko juŋgopieŋ jaŋeweniŋuc ehuc wefurâ
biaŋkeniŋmu irec dâŋ qâreŋkekicne. I burec â sioc erâ eeatuc ŋic,
Jerusalem hae rune jaŋere uŋdâŋ hâcne. Ʒiŋuc jazakac: “Go wiac
tiŋne ebac ehuc maŋjauŋhec erâ Anutugere maio maŋhuhuŋ jucmurâ
Wofuŋzi mugarekac hâcne.” (6:8b) Gaŋ 7 ira wâc iŋuc jaha juju â
eebapa‐jeŋic sâqocne irec mu tutuc â uŋ sawaŋ ejarekicne.

Dâkâne 4, gaŋ 7:8–20.
Dâkâne irec maŋnao ine Zioŋ kikefuŋte nunumu gae jahec â moc
qâreŋkekicne fokac. Erâ nunumu gae wiac i findaŋdâŋ tinac jaha.

Samaria â Jerusalem jahere uŋdâŋ
1 Jotam, Ahaʒi â Hisikia jaŋe Judaŋic jaŋere ŋicwofuŋ tuczi tuc juwe-

fumbiŋ dameŋ ira Samaria â Jerusalemhae jahere erâWofuŋte dâŋŋicmoc
ʒâŋeneMika, Morese haeonec, erao fuame hone manac ewec ine kecʒiŋuc:
2O ŋic gurune gurune ŋoŋemana‐fâreniŋ,

erâ mâreŋ sâkomâreŋ â fainao wiac
fusucmarâ foraŋgopieŋ ŋoŋe hazec râe‐fâreniŋ,

ehame Wofuŋ Anutu e tiri ufuŋ‐ticnaonec waharâ
fuŋne‐ŋeŋic rituzejec.

3Manaŋgopieŋ,Wofuŋ e faharerâ
ŋeŋe hae‐ticnaonec waharâ
mâreŋ facne sâc âtehuc raocmu.

4 Baŋac sâfâ ʒocko rikepene docke ʒaŋ eekac,
me opâzi hârâcko qambaraŋkerâ huekac,

irec sâc tiki jaŋeWofuŋte kike rurumaŋko docke ʒaŋ eniŋmu,
â wâneŋ jaŋe fâuckeniŋmu.

5Wiac i sasawa Jakobore kikefuŋ qaqatara‐jeŋicte
â Israe kikefuŋ hehesic‐jeŋicte erâ fuaocmu.

Jakobore kikefuŋ jaŋere qaqatara irec fuŋne wena fokac?
I Samaria haeo hâcne!

Â Juda kikefuŋ jaŋere hehesic i wena fuaekac?
I Jerusalemko hâcne!

6No irec hâcne Samaria hae ima bape sesucne fuarâ fozejec,
eme waiŋ gie he sarac eere mâreŋ efârezejec.

No qânâ wiac‐ticne tuŋkepe wâneŋko hufâreme
hobeteŋ‐ticne tâtâc fuarâ fozejec.

7Ɋâŋ qâqâtâc‐ticne henʒaŋ qanʒaŋne‐fârezo,
â wiac tahackekicne i ʒoczi ʒâseŋkezejec,
eme no nemuɋâŋ‐ticne ima bafârepemu;

jaŋe boe saure furizi kitâc‐jopawecte
mocwâc boe saure furi jaha enʒepieŋ.

8No ine wiac fuaocmu irec kio uu epemu,
ehuc ŋaqi faine hetararâ kikehuhu tâmiricmâc jupemu;

no busâqoc ehuc kâte qâto iŋucne qâu qapemu,
â qera motecne iŋucne fuŋgaŋkepemu.

9 Sisipiric fisi‐jarewec i mocwâc bâbârârienemi ekac,
biac Juda mâreŋko fotâcnerâ fisiwec,

erâ ŋicfâc‐nane jaŋeremotâcko,
Jerusalem haeo hâcne warekac.

10Ŋoŋe irec dâŋ Gati haeo mi musokanʒepieŋ,
erâ moc mi kionʒepieŋ;
Bete‐Leafara haeo rufemaŋko foc forisic ehuc risimbiŋne qanʒepieŋ.

11O Safiri hae rune,
ŋoŋe hata‐ŋeŋickomimi busâqoc faio raniŋ,

Zanaŋ rune jaŋe hae‐jeŋickonecmocwâcmi wahaniŋmu,
â Bete‐Ezele haere busâqoczi ŋoŋerao fotâcnerâ fokac.

12Wofuŋtaonec wiac hâhâwicnezi Jerusalem haere motâcko fisikacte
Maroti hae rune jaŋe jujuhâmore woŋec ŋeipieŋgopieŋ.

13O Lakisi hae rune, ŋoŋe becâsic umbika râe‐jarehuc
keretac fâreniŋte baʒawiec‐jopaniŋ,

ŋoŋe hâcne Zioŋ kikefuŋ hehesicte micne bajarembiŋ,
erâ Israere qaqatara i ŋoŋerao fua taniŋkewec.

14ŊoŋeMorese‐Gati hae rune mâmâzoc papia jarenʒepieŋ;
Akaʒibi fic hae i nâŋere biŋe ŋekac,
Israe ŋicwofuŋ jaŋe iŋucmuhapie dâŋjeŋic racne ezejec.

15O Maresa kikefuŋ, noni mupe
bomboŋ ɋâricnemoc fua‐garerâ raucguzejec;

Israere ʒâŋe biŋe omaeocmu,
irec sâc jaha Adulam hae omaezejec.

16Naru motec jorocfâc‐ŋeŋic jaŋere busâqocte erâ
qizec‐ŋeŋic rorâ utu pârâc junʒepieŋ;

jaŋe behec‐ŋoparâ kâpâcwâruo raniŋmure
ŋafe wipe iŋucne utu pârâc erâ junʒepieŋ.

2
Ŋic qarâ suriŋne fific bacjopaeŋgopieŋ jaŋere uŋdâŋ

1 Jei, wiac hehesicne eniŋte fofo‐jeŋicko fohuc
manasu biric eeŋgopieŋ,
eme tâpiri fojarekacte hae fureme fârine bâfuaeŋgopieŋ.

2 Jaŋe giegaŋte andac ehuc kâŋgâc jowac roeŋgopieŋ,
me ficte andac ehuc ro rauc eeŋgopieŋ;

jaŋe ŋicmoc â wiacfâcne ro waha âte ejarehuc
mâreŋ wiac‐jeŋic jowac roeŋgopieŋ.

3 Irec Wofuŋzi kecʒiŋucmukac:
Manaŋgopieŋ, ŋic iŋucne wiac hâhâwicnezi

kidapec‐jopaocte manasu biric ekopac,
i fua‐ŋareme sâcnemi hetaraniŋmu,

erâ wemocko mocwâc qâhâŋnerâ sâke fific eniŋmu,
i dameŋ hâhâwicne fuaocmu hâcne.

4Dameŋ ira âke sisic gae moc heŋareniŋmu,
ehuc ki busâqoc erâ ʒiŋucmuniŋmu:

“Nâŋe sipirickeŋgopeneŋ;
jei, mâreŋ‐nâŋec i ŋic jabane jaŋeremeo râeme fekac,

e jâmbomac gie wiac‐nâŋec nâwoc rorâ
kâpâcwâru bacnâpoŋgopieŋ jaŋe bâtâc bajarekac i!”

5 Iŋuc fuame Wofuŋte kikefuŋko ŋicmoczi
giegaŋ rukec mocwâcmi qanâreocmu.

6Ŋoŋemueŋgopieŋ: “Miti muhuc dâŋ wiac iŋucnemi muzo,
mimi i wemocko fai‐nâŋecko feocmu.”

7 Jakobore kikefuŋ i sâweckekicneme?
Me Wofuŋ e maŋʒârâ‐ticnehec me?

Eki wiac iŋucmoc eekac me?
Tiŋne hatao jueŋgopieŋ jaŋe dâŋticnezimi jauŋ‐jopaekac me?

8Ŋoŋe hâcne ŋicfâc‐nane râsi ejareeŋgopieŋ,
â ŋic wawahane ŋaqi hetara‐jareeŋgopieŋ,

jaŋemaŋhumuc juhuc sicne fotâc ehapie
â ʒikare moc mi manasuhapie iŋuc ejareeŋgopieŋ.

9 Erâ ŋicfâc‐nane jaŋere ŋokacfâc
fic hae biaŋ‐jeŋickonec jâpec‐jopaeŋgopieŋ,

erâ ɋiefâc‐jeŋic wiac tahac‐jopapo

i jowac rosanaŋkeeŋgopieŋ.
Ehuc ʒiŋuc jazaeŋgopieŋ:

10 “Ajoc, fahare ratâmireniŋ,
ʒira ŋeŋemana hae mâcne,
ʒi wâwânâŋ fokacte sisipiric ima‐ticnehec fuaocmu.”

11 “Waiŋ â opâ momori irec dâŋ ŋazape,”
ŋicmoczi fisirâ burec â sawadâŋ iŋuc jazame muzac
ere manapie miti mumuŋic‐jeŋic ezac.

12O Jakobore ɋâricfâc, no ʒeŋgoma hetumaŋ‐ŋopapemu,
â Israe nâfocne ro nusec ejarepemu.

Henusuc‐jopape ture‐fâreniŋmu,
lama jaŋe sapao feeŋgopieŋ,

â sopâcko heâckeeŋgopieŋ irec sâc.
Ŋic guru sâkomicʒonʒoŋ‐jeŋic fuaocmu.

13Micne baocmuzi aka bârâriehuc bânie‐jareme
quruŋ herâ motâc fotâcnehuc waharâ raniŋmu.
Eme Wofuŋ e Femicne‐jeŋiczi bânie‐jarehuc micne‐jeŋic eocmu.

3
Israe micnefâc‐jeŋicmu tutuc ejarekicne

1 Eme no ʒiŋucmupo: “Jakobore kâcɋenefâc,
â Israe kikefuŋtemicne guru, ŋoŋemananiŋ:
Ŋoŋe hâcne tiŋne jujure guriŋ baniŋtemuŋarekicne i!

2Ŋoŋe ine wiac biaŋne qikiŋneeŋgopieŋ,
â sâqocneremanapie aŋacne eekac;

ŋoŋe ŋicfâc‐nane jaŋere sahac âkehockeeŋgopieŋ,
ehuc siec‐jeŋickonec biuc‐jeŋic hehockeeŋgopieŋ.

3Ŋoŋe ŋicfâc‐nane jaŋere biuc nâeŋgopieŋ,
â sahac‐jeŋic âkehockerâ siec‐jeŋic qazu qanʒaŋ eeŋgopieŋ;

ŋoŋe bec qowi oto kuʒio râeniŋte dâkâ pitic baeŋgopieŋ,
irec sâc hetâc qâtâc‐jopaeŋgopieŋ hâcne.”

4 Eme jaŋe juku Wofuŋ wira wâwâsic ecnepie
micjeŋickomi roocmu;

jaŋe hehesic bâfuambiŋte
ʒâŋemai‐ticne bâsoŋke‐jareocmu.

5Ŋicfâc‐nane eatuc‐jopapie qâsorieeŋgopieŋ,
micjeŋicko nânâ fome “Wama” mueŋgopieŋ,

â nânâ wiac jare gumec mi epie râsi ejareeŋgopieŋ,
porofete iŋucne jaŋereWofuŋzi ʒiŋucmukac:

6 “Ŋoŋerao dapâc fuame maŋʒâŋe‐ŋeŋic hâpome
wiac mocwâcmi honenʒepieŋ,
erâ maŋmutuc fua‐ŋareme findaŋdâŋmuniŋte eipienʒepieŋ.

Porofete ŋoŋe tatamaczi mocwâcmi tamae‐ŋarezejec,
gâpâreme ŋoŋerao dapâc fuazejec.

7 Ehame porofete ŋoŋere faio mimi fezejec,
â faŋfaŋdâŋmumu ŋic ŋoŋe qurutuanʒepieŋ,

ehuc Anuturaonec dâŋmi fua‐ŋareme
busâqocmanahuc micbipic‐ŋeŋic bâsoŋke‐fârenʒepieŋ.”

8Noni ine Jakobore kikefuŋ qaqatara‐jeŋic
â Israe ŋic hehesic‐jeŋic jaza jowatuc epemurâ

Wofuŋtaonec tâpiri â Mâro â tiŋne juju
erâ hâbi rorâ juekopac.

9 Jakobo kikefuŋte kâcɋenefâc,
â Israe kikefuŋtemicne guru
ŋoŋe dâŋ ʒi mananiŋ!

Ŋoŋe hâcnemumutiŋ dâŋ qaisockeeŋgopieŋ,
â wiac sasawa tiŋne foha esifuckeeŋgopieŋ.

10Meŋeŋicko soc bohotarâ foha
Zioŋko fic hae baeŋgopieŋ,
â bâbâsifuc bâfuahuc Jerusalem hae heɋârerâ baeŋgopieŋ.

11 Fekicnefâc‐ticne jaŋe bâbâmiriŋ wiac rohuc
ŋic dâŋjeŋicmutaraeŋgopieŋ,

â taha bapafâc‐ticne jaŋe furire erâ
ŋicfâc‐jeŋic dâŋ jaza mutâc eeŋgopieŋ,

erâ porofete jaŋemoneŋte erâ findaŋdâŋmueŋgopieŋ.
Ehuc sifu Wofuŋtao roweckeeŋgopeneŋ muhuc ʒiŋucmueŋgopieŋ:

“Wofuŋ e ŋondeŋ‐nâŋecko jukac,
irec wiac hâhâwicnemoc mi fua‐nâreocmu.”

12 Irec ŋoŋere erâ Zioŋ i giere mâreŋ iŋucne bâfâuckenʒepieŋ,
â Jerusalem hae i sesucne fuarâ fozejec,
erâ taha ufuŋte tikio ine kâte uupic fuazejec.

4
Wofuŋ e mâreŋ sâc wama fuaocte guriŋne baekac
(Jes 2:1–4)

1 Ʒâhec dameŋko wiac kecʒiŋuc fuaocmu:
Wofuŋte ufuŋ irec tikizi qiŋ herâ ŋehuc
tiki sasawa jaŋeremicne eocmu;

ehuc mâreŋ facne qâhuc‐jopa‐fâreocmu,
eme ŋic gurune gurune jaŋe heâckerâ ira fisiniŋmu.

2 Eme ŋicguru bocjaha jaŋe fisirâ muniŋmu:
“Warepie Wofuŋte tikio fenaŋ,
Jakobore Anutu ere ufuŋko hâcne.

Eme eki hata‐ticne nâzâ nâwotuc eme
âtehuc junʒepeneŋ.”

Zioŋkonec sâcmutâc dâŋmu râwiŋneniŋmu,
â Jerusalemkonec Wofuŋte dâŋ haŋ baocmu hâcne.

3 Eme Wofuŋzi ŋicguru bocjaha ŋondeŋ‐jeŋickomumutiŋ gie baocmu,
ehuc ŋicne ŋicne dâŋmutiŋne‐jareocmu.

Eme jaŋe ʒika‐jeŋic bâtikiepie kinoŋ fuaocmu,
â damu‐jeŋiczi gie sâqe eocmu;

guru moczi guru moctao râsimoc mi fisiocmu,
â ʒikare ʒaʒawie gie i omaeocmu.

4 Jaŋe ru sâc waiŋ â jâmbo gie‐jeŋicko ŋec juc efâreniŋmu,

ehame moczi moc hâhâwicmi hejareocmu.
Anutu Tâpiri Ɋuŋɋasaŋ Wofuŋ ere micdâŋ iŋuc.

5Ŋic gurune gurune jaŋe ru sâc nemufâc‐jeŋic
jaŋere ʒâŋeo roweckehuc jueŋgopieŋ,
nâŋe ine Wofuŋ Anutu‐nâŋec ere ʒâŋeo roweckehuc junaŋmu sanaŋ.
Wofuŋzi Israe ŋic kâpâcwâruonec batarac‐jopaocmu

6Wofuŋzi ʒiŋucmukac:
No dameŋ ira ŋic puriŋne jaŋe hetumaŋ‐jopapemu,

ehuc qa bâtâtiec ejarekicne,
erâ qa bâʒâic ejarepo jaŋe henusuc‐jopapemu.

7 Puriŋne jaŋe ukicne juniŋte rocjopapemu,
â taicko bacjopa rakicne jaŋe ŋicguru sâko bacjopapemu,

eme Wofuŋ no Zioŋ tikio dameŋ ʒiŋuczia fuŋkerâ
wofuŋ ejare rahuc jupemu sanaŋ.

8O lama soŋaŋ jaŋere ficsanaŋ,
Zioŋ otâ‐ticnere tiki go,

mârâc jaha gorao ŋicwofuŋ juju fowec,
Jerusalem haere uucmaŋ hâcne,
i mocwâc fua‐garezejec.

9Go wemocte kio owa sâko ekomec?
Go ŋicwofuŋ moc mi jugarekac me?

Me dâŋte babaficge sipirickewecte ŋokac gozi kicjopame
ʒâicmanaeŋgopieŋ irec sâc ekomec me?

10O Zioŋte otâ, go ŋokac jaŋe gozi kicjopame
foc fotikic ehuc kio huse eeŋgopieŋ
irec sâc ejâmbâŋkezemec.

Go miŋecnea hae ʒi beherâ
tomao ju fofo raku Babe haeo fisizemec.

Ira juhaŋtecWofuŋzi firuecguhuc
râsifâcge jaŋeremeonec bataracguocmu.

11 Ʒi ine ŋicguru bocjahazi qâturerâ
râsi egarehuc ʒiŋucmueŋgopieŋ:

“Zioŋ e ro waha âte ecnezo,
eme wiac hâhâwicne fuacneme hone ʒiziwenʒepeneŋ.”

12 JaŋeWofuŋzi wiac manaekac i mi mana taraeŋgopieŋ,
â mamana biri‐ticnere kâuc baeŋgopieŋ.

Eki hâcne padi iŋucne dâtâc‐joparâ
bâbâmârâŋ tomao râe guruc ejarewec.

13O Zioŋte otâ, go faharerâ bâbâmârâŋ gie bac,
eme no ʒuŋege aeŋzi bagarepemu,

â kike sârâge aeŋ bâbâroŋzi râe‐garepemu,
eme go ŋicguru bocjaha henʒaŋ qanʒaŋ‐joparâ

wiac‐jeŋic hure hemârec embiŋ
i Wofuŋte biŋe qazemec,

â mafa mâriri wiac‐jeŋic i mâreŋ sâkomâreŋ



MIKA 5:1 1287 MIKA 5:11

irec Wofuŋ ere biŋe râezemec.
5

1 Ʒi ine râec‐nâpohuc sac bambiŋ i somâc‐nâpokicne hâcne,
jaŋe Israe guriŋ bapa ŋicticne kâcbiŋzimainao qaŋgopieŋ.
Guriŋ bapa ŋicmoc Betelehem haeo fuaocmu

2O Betelehem Efarata, go Judare hae wawahane,
gorao hâcnemicne sâkomoc fuarâ

Israe ŋicfâc‐nane gume jowac ejarezokac.
E fuŋne‐ticne mârâc sasac jaha fuarâ fowec.

3 Irec Wofuŋzi behec‐joparâ juhame
ŋokacmoc motec roocte mukicne
ere dameŋ maickeocmu.

Eme dameŋ ira hâcne qomâfâc‐ticne nâfocne
jaŋe Israe kikefuŋ jaŋerao risieniŋmu.

4 Eme e qiŋ herâ domahuc lamafâc‐ticne Wofuŋte tâpirio,
â Wofuŋ Anutu‐ticnere ʒâŋezi batamaehame
hone soŋaŋ ejareocmu.

Eme jaŋe hâhâwic tâmiric juhapie
ʒâŋe biŋe‐ticnezi haŋ barâ raku mâreŋ qaŋeŋnao fisizejec.

5 Ehame eki wama bâfua‐nâreocmu.
Asiria ŋic jaŋe ware fisirâ mâreŋ‐nâŋecko âtepie
nâŋe soŋaŋ â ŋic fekicne bocjaha âkendâŋ‐jopapene râsi ejareniŋmu.

6 Erâ ʒikahec domahuc Asiria mâreŋ soŋaŋkenʒepieŋ,
i Nimorodi mâreŋko hâcne ʒikahec jaha domahuc
guriŋ bapa gie banʒepieŋ.

Asiria ŋic jaŋemâreŋ‐nâŋecko fisirâ rocnâpopie
mejeŋickonec batarac‐nâponiŋmu hâcne.

7 Eme Jakobore ŋic ʒanʒaŋne jaŋe ŋicguru bocjaha
jaŋere ŋondeŋkoWofuŋtaonec titikuc iŋucne erâ juniŋmu,
me hoezi kecɋaŋ bâgunuckeekac irec sâc;

hoe titikuc e ŋicte woŋecmi foekac,
erâ ŋic jaŋerao ʒâŋemi fiekac.

8 Laioŋzi kâte qowi gâcne jaŋere ŋondeŋko juekac,
erâ laioŋ motec ɋârizi lama guruo raʒihuc

lama bomac‐joparâ kisuc qâsuc‐jopahame
moczi sâcnemi batarac‐jopaocmu,

irec sâc Jakobore ŋic ʒanʒaŋne jaŋe ŋicne ŋicne,
â ŋicguru bocjaha jaŋere ŋondeŋko juniŋmu.

9Ŋoŋe qacbochec erâ fific guguriŋfâc‐ŋeŋic sanaŋke‐jarenʒepieŋ,
ehuc râsifâc‐ŋeŋic bâsirowec‐jopa‐fârenʒepieŋ.

10Wofuŋzi kecʒiŋucmukac:
No dameŋ ira becâsicfâc‐ŋeŋic juŋgopieŋ

i bâsirowec‐jopapemu,
â keretac wiac‐ŋeŋic i ima bapemu.

11Mâreŋ‐ŋeŋicko hae wiac ŋerakac i ima bapemu,

â ficsanaŋ wiac‐ŋeŋic sasawa i heroc qâropie‐fârepemu.
12Meŋeŋiczi qaŋgec wiac bajueŋgopieŋ

i qape arictac eha
faŋfaŋdâŋmumuŋicmocwâcmi juŋarenʒepieŋ.

13Ɋâŋ qâqâtâc â nemure qânâ wâtuŋ wiac
ŋoŋerao doma rakac i henʒaŋ qanʒaŋnepemu,

eme ŋoŋe ŋaŋacnemeqâreŋ wiac
i mocwâcmi fodape‐jarenʒepieŋ.

14Ŋoŋerao Asera nemu ere ɋâŋwâtuŋ doma rakac
i qârândiŋkerâ hae wiac‐ŋeŋic ima bapemu.

15Ŋicne ŋicnemicrereŋ tâmiric jumbiŋ
jaŋe kimbeŋ aaric mana‐jarehuc okacne bazu‐jarepemu.

6
Wofuŋzi Israe ŋic dâŋko râec‐jopakac

1Wofuŋzi dâŋmukac i mananiŋ:
Ajoc, faharerâ tiki maic‐jopahuc dâŋgie baniŋ,

eme mâreŋ facne facne jaŋe dâŋmarac‐ŋeŋicmananiŋ!
2Wofuŋ e dâŋgie baocmu i tiki ŋoŋemananiŋ,

â mâreŋte hobeteŋ go irec hazec râec;
Wofuŋ e Israe ŋicfâc‐ticne jaŋehec

dâŋgie bahuc dâŋjeŋicmutaraocmu.

3 “O ŋicfâc‐nane, no wemo eŋarepo?
Weniŋuc eŋarepe tatakic bâfuambiŋ?
Irec mupie manape!

4No Aigita mâreŋkonec jowac‐ŋopa warehuc
niŋgiŋkonec batarac‐ŋopapo hâcne.

No Mose â Aroŋ erâ Miriam jaŋe ejarepe
micne baŋarembiŋ.

5O ŋicfâc‐nane, ŋoŋeMoabi ŋicwofuŋ Balakezi dâŋmanasu biric ehame
Beoro ŋokâ‐ticne Bileam eki okacne weniŋuc âzâcnewec i manasuniŋ.

Erâ Sitim haeonec Giligali haeo rahapie wiac fuawec
irec mâmâc manasurâ Wofuŋ eehâmo‐nanere fuŋne mana
taranʒepieŋ.”

Wofuŋzi taha wenimoirec maname fârine eocmu
6 “No wemo wiac moc ameckehuc Wofuŋtemaio fuarâ

Anutu Femicne dapecnezepac?
Qowi bâzi ririkene me bulimakao motec ɋâri

amec‐joparâ sâcne fuacnepemu me?
7Wofuŋ e lama ŋicne wâŋ tauseŋ irec moc aŋackeocmu,

me opâ sâko teŋ tauseŋ irec sâc wokemaŋ opâ râcnepe maname
biaŋkeocmu?

Me qaqatara‐nanere mârâcmotec‐nane tahackepe sâckeocmu?
Soc biuc‐nanere fârine hâcne râcnepe
sâqocne hurepo i omaeocmu me?”

8O mâreŋŋic, go weniŋuc jutec biaŋkeocmu
i gaza gowatuc ekicne;

go wiac tiŋne ebac ehuc maŋjauŋhec erâ

Anutugere maio maŋhuhuŋ jucmurâ
Wofuŋzimugareekac hâcne.

9Wofuŋ araŋ bacnepene biaŋkeekac.
Wofuŋte dâŋzi hae sâkoo ʒiŋuc fuakac:

“Mafa â haeru tumaŋneŋgopieŋ
ŋoŋe hazec râeniŋ!

10 Boreŋ ʒeŋaŋ kâŋgâc jowac rokicne,
me sigeli bâbâsifuc repicne

ŋic sindaŋne jaŋere ficko domakac jaha,
no irec moc nikecnuocmu me?

11Me ŋicmoc e sigeli â ŋemâc‐ticne bâsifuckerâ bajuekac,
ere manape kiŋfâsâc jukac eocmu me?

12Hae ira moneŋ mafahec jueŋgopieŋ
jaŋe wiac repicne ebac eeŋgopieŋ,

â ŋecjucfâc‐ticne jaŋe burecdâŋ eeŋgopieŋ,
erâ nameŋ‐jeŋiczi eatuc gie baekac.

13No irec hâcne fuŋkerâ kiŋgere erâ ima bacgupe
niniŋ siarereŋ fuarâ fozemec.

14 Ehuc nânâ nâtec sifu mi gapecguzejec,
â nânâre hâhâmo i gorao mi omaezejec.

Me wiac moc bârârierâ soŋketec sifu mi fogarezejec,
me moc fogareocmuo ine mupe ʒikare biŋe ezejec.

15Go wiac hândâŋne gieo tietec
fârine fuame qa roro mi ezemec;

go oliwa hândâŋne âte pisickerâ
gahacne wokemaŋ opânemi ruazemec,
go waiŋ hândâŋne âte pisickerâ opâne wâcmi nâzemec.

16Ŋoŋe ŋicwofuŋ Omiri ere dâŋsanaŋ mana rereŋ embiŋ,
â Ahabare kikefuŋ jaŋere eebapa bâjâpembiŋ,

ehuc mamana biri‐jeŋicte sâcko jumbiŋ.
Eme no irec hâcne hae‐ŋeŋic ima bapemu,

â hae rune ŋoŋeremupe mu ruruc eŋarenʒepieŋ,
erâ ŋicne ŋicne jaŋemusoriŋ‐ŋopanʒepieŋ.”

7
Israe ŋic jaŋere juju â eebapa sâqorewec

1 Jei, jâc hândâŋne batara‐fârekicne,
â waiŋ gieonec hândâŋ fârine rofârekicnere basaeŋgopieŋ
jaŋere sâc jaha jukopac;

ehuc waiŋ hândâŋnemoc mi bâfuakopac,
â jâmbo hândâŋ qeucne nâpemurâ basakopac wâc.

2Mâreŋko ŋicmitinezi omaembiŋ,
â ŋicŋondeŋko ŋic siocmâcmoc mi juŋgopieŋ;

jaŋe ʒika qaniŋte ruc babac eeŋgopieŋ,
ehuc jaŋe jaŋaczia uficko jowaniŋte
ufic rârâec eeŋgopieŋ.

3 Jaŋemejeŋiczi bahac bâfuaniŋte ʒoɋac eeŋgopieŋ,
ŋic fekicne â mumutara ŋic jaŋe

bâbâmiriŋ moneŋ roniŋtemueŋgopieŋ,
â ŋic kâcɋene jaŋe aŋac‐jeŋicte sâcko

dâŋmutarahuc dâŋ tiŋnemuhasickeeŋgopieŋ.
4 Biaŋnefâc‐jeŋic jaŋe qiŋambu ʒârâ iŋucne jueŋgopieŋ,

â ŋicfâc‐jeŋic tiŋne jaŋe ʒârâ uupic irec sâc.
Iŋuc juhapie rucbapafâc‐jeŋic jaŋe

okac dameŋte findaŋdâŋmumbiŋ i maickeme
bipic tatara ejareocmu.

5Diguracfâc‐ŋeŋic jaŋeraomi siŋkenʒepieŋ,
â âgofâc‐ŋeŋic jaŋeraomi roweckenʒepieŋ;

â ŋokac gohec mâmâc juekac
ere ruc bahuc micge soŋaŋkezemec.

6Wiac kecʒiŋuc fuaocmu irec erâ iŋuc enʒepieŋ:
Ŋokâzimamac‐ticne qaisockeocmu,

otâzi neŋgocnere dâŋ qataraocmu,
jojoŋao jahe rârâsi enicmu

â ŋicmocte garikiŋfâc jaŋe jaŋaczia
kikisâ erâ juniŋmu.

7No ine Wofuŋtao ʒâŋe fihuc jupemu,
ehuc bâbâpiaŋ‐nane Anutu ere woŋec jupemu,
ehame Anutu‐nanezi dâŋnanemanaocmu.
Wofuŋzi batamaec‐nâpohuc râsi jaŋeremeonec batarac‐nâpoocmu

8O râsifâc‐nane, ŋoŋe honec‐nâpohuc bubiaŋ mi mananʒepieŋ,
nâŋe waha nâpowec i sifu mocwâc faharenaŋmu,
erâ dapâcmaŋko ŋehapeneWofuŋzi batamaec‐nâpoocmu.

9Nâŋe sâqocne bahuc Wofuŋ bunao bambeŋ,
irec kimbeŋ‐ticne âsickerâ juhapene
dâŋnâŋecmutara‐nârezejec.

Eme nâŋe tiŋne juju‐ticne honenaŋte jowac‐nâpome
tatamacko fisinaŋmu.

10 Râsifâc‐nâŋec jaŋe honenʒepieŋ wâc,
ehame dâŋ kecʒiŋuc nâzâmbiŋte

fai‐jeŋickomimi fezejec:
“Wofuŋ Anutu‐ŋeŋic weni?”

Eme hatao sohoŋ iŋucne âte docjopapie
ʒâŋe‐nâŋeczi hone ʒiziwec‐jopanaŋmu.

11Dameŋ moc maickeme
qânâsacgemocwâc heɋârehuc bâpiaŋkeniŋmu,
ehuc mâreŋgerema i bâsokaniŋmu.

12Dameŋ ira hâcne ŋic kecʒiŋuczi gorao fisiniŋmu:
Asiria mâreŋkonec raku Aigita mâreŋko tarakac,

â Aigita mâreŋkonec raku Eufrata opâ sâkoomickekac,
erâ hâwec ŋifeckonec hâwec ŋifecko

â tiki mockoneczi tiki mocko tarakac,
mâreŋ ŋondeŋ irecneczi fisi‐gareniŋmu hâcne.

13Mâreŋ‐jeŋic ine ŋecjucfâc‐ticne
jaŋere eebapa sâqocnere erâ
niniŋ siarereŋ fuarâ foocmu.

14Ŋicfâcge, lamafâcge hâcne,
jaŋe rârec rârecmâreŋ guec‐ticnehec fohame

mâreŋ ʒâʒâŋiŋ kâtemaŋko bucjeŋic jueŋgopieŋ,
irec gunuge bajuhuc soŋaŋ‐jopazemec,

ehuc mana‐jaretec mârâc jaha ejumbieŋ
irec sâc jaha ehuc Basaŋ â Gileade mâreŋko
nânâ bâfuarâ nâhuc junʒepieŋ.

15Aigita mâreŋkonec jowac‐nâpo warehuc
wiac bipinehec nâwotutec honembeŋ,
irec sâc jaha nâwotutec honenʒepeneŋ.

16 Eme ŋicne ŋicne jaŋe wiac i honerâ tâpiri‐jeŋictemanapie
wawahane eme mimienʒepieŋ,
ehuc maŋjeŋic gâckeha fâsâerâ dâŋemâc domanʒepieŋ.

17 Jaŋe homa â wiac gâcne jaŋe foforâ rahuc
rufe nâeŋgopieŋ irec sâc enʒepieŋ,

jaŋe ɋarac ɋarac qahuc ficsanaŋ‐jeŋickonec waharâ
fâfârehucWofuŋ Anutu‐nâŋecmaickenʒepieŋ,
ehuc ere hâwic‐jopazejec.

18Mozi Anutu go iŋucne juhuc sâqocne bâtâmireekac,
me ŋicfâc‐ticne ʒanʒaŋne jaŋere qaqatara beheekac?

Goki ŋic aki anonoc eejare
irec manatec biaŋkeekacte
kimbeŋgemimiŋzi ɋâric forahuc juocte mi muekic.

19Goki hâcne busâqocmocwâcmanacmu,
ehuc kiŋtofa‐nâŋec sasawa âte‐hâmorâ
hâwec ʒâkâŋ fâhâŋnao behetec hutâmireocmu.

20Go mârâc jaha mimiŋnefâc‐nâŋecmupaŋke‐jaremeŋ
irec sâcko Jakobo â Abraham jahere ɋâricfâc jaŋe
jauŋ fâri â aki anonoc ejare rahuc jucmu sanaŋ.

NAHUM
Nahum ere binaŋ iŋuc jaha boc mi manaŋgopeneŋ. E Jereniazi juhame

juwec. Juju‐ticnere fuŋne ʒiŋuc piticne honeŋgopeneŋ: E porofete guru
moc jaŋeraonec ŋic moc, Jona iŋucne. Porofete i jaŋe Judaŋic râsifâc‐jeŋic,
qâpuc hâcne, qaisoc‐ jopa sanaŋkehuc Anutu buuruc â maŋjauŋ‐ ticnere
fuŋne hone mana tarac mi embiŋ. Nahum gie ticnere ine ʒiŋuc sawa
manaŋgopeneŋ: E Niniwe hae sâko mi tâtiehame gie‐ticne fuŋkerâ bahuc
juwec.
Porofete Nahume gie‐ticne bahucNiniwe haere findaŋdâŋmuwec hâcne.

Dâŋ kecʒiŋuc: Hae rune jaŋe boc repirehuc Judaŋic jaŋere Anutu râsi
ecnembiŋte Wofuŋzi hae i bâsiroweocte muwec. Dâŋ i hâcne muratiewec.
Ehuc dâŋ moc ʒiŋuc mutaniŋkewec wâc: Wofuŋ e râsifâc‐ticne râsi jaha
ejareocmu, â mamanafâc‐ticne jaŋe ine bafic‐ jopahuc ŋezic‐jopaocmu.
Papia‐ ticnere fuŋne ʒiŋuc honeŋgopeneŋ: Maŋnao dâŋ forakac i gâcne
Niniwe hae ŋeha mu qâreŋ ekicne, â gâcne ine hae i okacne fisicneha
tâtieme qâreŋkekicne. Niniwe hae i jara dameŋ 612 B. C. ira tâtiewec.
Papia maŋnao gaŋne gaŋne dâŋ kecʒiŋuc forakac:
Gaŋ 1:1–11. I Anuture mumuteŋ gae moc. Ira Anutu muteŋkehuc ʒiŋuc
mukac: Wofuŋ Anutu e okac babazu â aakic runezi Niniwe hae okacne
bazucneocmu.

Gaŋ 1:12–15. Ira Juda kikefuŋzi fific guguriŋ faio juju i Wofuŋzi jowac
roocmu irec biŋedâŋ, erâ Asiria mâreŋte uŋsawaŋ dâŋ fokac wâc.

Gaŋ 2. Niniwe hae somâckehuc hetâtieniŋmu irec findaŋdâŋ.
Gaŋ 3. Niniwe hae rune jaŋere sâqocnemujaŋgeŋkerâ hae tâtieocmu irec
dâŋmocwâcmukac. Tataranao ine Niniwe hae tâtiewec irecmakuc gae
qâreŋkekicne fokac.

Wofuŋ e kimbeŋ qahuc okac babazu gie baocmu
1Niniwe haere findaŋdâŋ. Nahum e Elekosi haeoneczi wiac hone manac

ewec irec papia.

2Wofuŋ e Anutu ʒoɋac‐ticnehec,
erâ wâc kimbeŋ‐ticneheczi okac babazu gie baekac.

Wofuŋ e râsifâc‐ticne okacne bazu‐jareekac,
â kisâfâc‐ticne kiŋjeŋic bajuekac.

3Wofuŋ e kimbeŋ‐ticne uneŋne,
â tâpiri‐ticne i ɋârâŋne,
e kiŋ bahachec jaŋemoc mi akic‐jopaekac.

E karoraczi kike‐ticnere rufe eha âterâ raekac,
erâ mâŋâŋ ɋicwânʒâŋnehec â ɋuŋ parandaŋ
irec maŋnao juhuc fisiekac.

4 E hâwec dâŋmucneme kereŋkeekac,
ehuc mume opâ sâkozi ʒicke kereŋ efâreekac.

Ehame Basaŋ â Karamele mâreŋko jâc wiac ururucke‐fâreekac,
â Lebanoŋ eri qaraweŋ‐ticne somareekac.

5 Tiki jaŋe ere maio qiriŋ qaeŋgopieŋ,

â mâreŋ facne jaŋe ŋenʒaŋnerâ omaeeŋgopieŋ;
mâreŋ sâkomâreŋ irec faio ŋec juc eeŋgopieŋ

jaŋe weaŋkeeŋgopieŋ.
6Mamana sâqoc‐ticnere mozi sanaŋkerâ domaocmu,

â kimbeŋ‐ticnezi bâruŋkerâ ʒacnâpohamozi juocmu?
Aaric‐ticne i ʒoc uucne iŋucne hoŋkeme

ʒahuc haroŋaŋ ʒâfâuckeocmu hâcne.
7Wofuŋtao roweckeeŋgopieŋ jaŋe uruc jauŋ ejareekac,

â ʒârâ hâriŋ dameŋko huec sanaŋ‐jeŋic eekac
erao soŋkeeŋgopieŋ jaŋe hone manac ejareekac.

8 Râsifâc‐ticne ine mume rumi sâkozi qâuruc‐jopaekac,
â kisâfâc‐ticne jaŋe dapâcko tuŋjopame hueŋgopieŋ.

9ŊoŋeWofuŋ râsi ecnehuc wemo dâŋmoc manasu biric eeŋgopieŋ?
Eki furu jaha ŋopamizieocmu,
ehuc râsifâc‐ticne ŋoŋerao okac babazu gie arecne jajahec mi baocmu.

10 Jaŋe fâpâ uupic qâtâcne behec ekicne irec sâc ehapie
ʒoczi jawa hahaŋkekicne iŋucne ʒâseŋ‐jopaocmu.

11Wofuŋ râsi ecnehuc dâŋmanasu biric ewec,
â ŋic doc bacjopahuc juwec
e ŋoŋeraonecmi fuawec me?

12Wofuŋzi ʒiŋucmukac: “Jaŋe ŋic sasanaŋhec â bocjaha,
erâ sifu rândiŋkehuc omae‐fâreniŋmu.

Juda go biac bâtiŋgupo,
irec mocwâcmi bâtiŋgupemu.

13Â ɋawegao reŋ râekicne fokac i hâcne qazupemu,
erâ niŋgiŋge hetâcnepemu wâc.”

14Asiria, gore ine Wofuŋzi ʒiŋucmutâcnewec:
“Ʒâŋe biŋegemocwâcmi muhuc junʒepieŋ;

no ine nemufâcge jaŋere fickonec ɋâŋ qâqâtâc wiac
jâczi â aeŋzi ba akic ekicne i ro behec epemu.
Go ŋic sindaŋne juekicte mupe ʒâŋeruŋge fuazejec.”

15Honeniŋ! Biŋe biaŋ â wamadâŋ bafisirâ muromackezo ekac
e biac tikio ware fuakac i!

O Juda, go hombaŋge ŋefârehucWofuŋtao dâŋmupaŋkemeŋ
irec fârine bâfuazemec,

sindaŋŋic e bâsirowekicnere
hae mâreŋgaomocwâc sicne fotâcmi eocmu hâcne.

2
Niniwe hae tâtieocmu irec biŋedâŋ

1O Niniwe hae, sisipiric ŋiczi fisi‐garezo ekac,
irec go haesacko ruc bapa ŋic râec‐jopahuc hata soŋaŋkezemec,
erâ bifuŋge jomarâ hâbihec juzemec.

2 (Wofuŋ e Jakobo â Israe jahere waiŋ qizec emasaŋkerâ bâpiaŋkeocmu,
ima bapa ŋic jaŋe waiŋ qizecne ima bahuc

qaŋeŋnemâmâc sipirickembiŋ irec.

3Ŋicfâc‐ticne tâpiri wânʒâŋhec jaŋeremaro i bâbâroŋ,
â momorifâc‐ticne jaŋe ŋaqi saŋ bâbâroŋ iŋucne rojuŋgopieŋ;

keretac wiac‐ticne mume birickerâ ʒocbâruŋ iŋucne tamaeŋgopieŋ,
â becâsic jaŋe kâŋ herâ fahare hâŋ domaŋgopieŋ.

4Keretac jaŋe haere hatao fâfâcnehec gasackerâ raŋgopieŋ,
ehuc gagasac jaha hae ʒoŋao rac warec ehuc domaŋgopieŋ;

jaŋe waha iŋucne bâruŋkeŋgopieŋ,
â bâbâric iŋucne tamaeŋgopieŋ.

5Momori micne hetumaŋ‐jopakicne jaŋe rahuc
hehetuŋ erâ gasackehuc sacko fisirâ
sâsâoc boze‐jeŋic biac wirepie domakac.

6Opâ kanaŋtemotâc ropie ŋicwofuŋ ficko juŋgopieŋ
jaŋe fâfârerâ hemâtâc‐jopakac.

7Ŋicwofuŋ ŋonâŋ‐ticne e ine ŋaqi‐ticne heunuckerâ
kâpâcwâruo baraŋgopieŋ,

ehame kiŋaŋ narufâcne jaŋe hapâ iŋucne kio huse eŋgopieŋ,
ehuc amec‐jeŋic bomackeŋgopieŋ.

8Niniwe hae i opâ nombâŋmockonec opâzi rafâreekac irec sâc,
ehame, “Domaniŋ, domaniŋ!” iŋucmuhuc wirapie
moczi moc mi forisiekac.

9 Siliwa mecne, gol mecne fiucke‐fâreniŋ!
Moneŋ mafa me wiac furi sâko i oomaene tâmiric ɋâfoŋnea fokac.

10 Ima samaki â niniŋ siarereŋ fuarâ fokac.
Ŋicmaŋjeŋic omaeme kike‐jeŋic ɋarac ɋarac qakac,

â sahac‐jeŋiczi ʒâic fârohec eha
ʒâŋemai‐jeŋiczi weaŋkekac.

11 Laioŋ jaŋere fofo hae wena,
â motecfâc‐jeŋic jaŋere qânâ hawec i wena?

Laioŋ e qowi qarâ hae ira hâcne kisoŋkerâ rajujec,
â motecfâcne jaŋe hae ira juhapie
moczi moc serereŋ mi ejare jujec.

12 Laioŋ ŋicnezi ŋokacmotecfâcne jaŋere sâc qowi qajujec;
qowi qawec â kisuc qâsuckewec i bararâ
qânâ hawecko â fofo hae‐ticnao râeme fuse jujec.
Niniwe hae i tâtie‐jâmbâŋkeocmu

13 Manakic, no râsi egarerâ keretac wiacge ʒoczi turuŋkepe ʒazejec,
ehame laioŋfâcge motecne jaŋe ʒikare nânâ enʒepieŋ. Go wiac fiuc rotec
sesuc sembureŋ fewec i mupe omaezejec, eme kiŋaŋŋicfâcge jaŋeremarac
fânâŋmocwâcmi fuazejec, Anutu Tâpiri Ɋuŋɋasaŋ Wofuŋ nore dâŋ iŋuc.

3
1 Jei, soc hohoŋke hae keci,

irec maŋnao ŋic kosa imac‐jopaeŋgopieŋ,
erâ eeatuc â fiuczi fusucmarâ foekac,

fiuc roro gie i erao moc mi taraekac!
2Keci mananiŋ,

râsi jaŋe ŋâŋârâczi becâsic jopapie fânâŋkekac,

â ʒika keretaczi fisime fânâŋ‐ticnezi heumaŋkekac,
becâsic jaŋe gasackeŋgopieŋ,
â keretac jaŋe heherâ fisiŋgopieŋ.

3Ŋic jaŋe becâsicko ŋehuc ʒocnehec fisiŋgopieŋ,
sâqe‐jeŋiczi bâricneha damu‐jeŋiczi qaqac ekac;

ŋic qâhâmoc‐jopakicne jaŋe guru sâko,
qâŋɋâŋjeŋic i wowosene tâmiric.
Ŋic jaŋe ira rahuc fâfâc‐jopakac.

4Wiac i sasec hae hawari biaŋ ere sasec giere erâ fuakac,
e hâcne sasec gie‐ticnezi ŋicne ŋicne doc bacjopaekac,
â ŋic gurune gurune maŋ bâsifuc ejareekac.

5Anutu Tâpiri Ɋuŋɋasaŋ Wofuŋzi ʒiŋucmukac:
“Manakic, no râsi egarekopac,

ehuc qorucge qafiruŋkepe biuctac domahaŋtecne
ŋicne ŋicne jaŋemimige honenʒepieŋ.

6No sohoŋ rua‐garehuc mimi qaqa egarepe
ŋicmaio mamakucne ezemec.

7 Eme honecguniŋmu jaŋe râpecguhucmuniŋmu:
‘Niniwe hae e imackekicne,
mozi ere busâqocmoc manaocmu?’

Bâbâmiriŋ ŋic wenirec bâfuac‐joparâ ejarepe
ra bâmiriŋkeniŋmu?”

8Niniwe hae, go Tabesi hae irec sâc sirickehuc
biaŋnemoc ŋeekicme?

E Nilu opâ heririŋ ŋehame opâzi râreckehuc fowec,
erâ opâzia sacsanaŋ‐ticne erâ fowec.

9 Etiopia â Aigita mâreŋ jahe tâpiri‐ticnere rowaŋ erâ fohuc jupic,
â Puti â Libia ŋic jaŋe wâc babaficfâc‐ticne erâ jumbiŋ.

10 Ehame sifu ŋecjucfâc‐ticne imac‐joparâ
kâpâcwâruo bacjopa rambiŋ;

naru motecfâc‐ticne jaŋe hae ʒoŋao henʒaŋ qanʒaŋ‐jopambiŋ,
â fekicnefâc‐ticne jaŋere erâ qaŋgec qambiŋ,
erâ ŋicfâc‐jeŋic kâcɋene jaŋe aeŋ niŋgiŋko râec‐jopambiŋ.

11 Eme go iŋuc jaha maŋge bibiriwame maŋmutuc fua‐garezejec.
Go râsi jaŋeremaio haesoŋko soŋkezomurâ eipiecmu.

12 Ficsanaŋ wiacge i nemuja jâczi fua qeuec eekac irec sâc.
Ehame itiriŋkepie hândâŋne ŋetara wahame
ŋic jaŋe ro nâc eeŋgopieŋ.

13Manakic, momorifâcge jaŋe ŋokac hawari sasawa.
Haegere motâc i râsifâcge jaŋeremaio aaŋ fokac,
ʒoczi motâc babasanaŋge ʒâtâmirewec hâcne.

14 Somâ rârâe dameŋko opâ basazicte
qanaŋ fiatec haeo fezejec,

ehame ficsanaŋ wiacge basac qasanaŋkezemec,
â afe fokacko rarâ âte dockera izi fic bapa qânâ bazemec.

15 Eme sifu ira ʒoczi ʒâtâmirecguocmu,
â ʒikazi nâmiziecguocmu,
i hâpic jaŋe wiac nanʒaŋneeŋgopieŋ irec sâc fua‐gareocmu.

Ŋoŋe hâpic â ɋirikiŋ jaŋe sawe mâririackeeŋgopieŋ
irec sâc jaha sawezo murâ sawenʒepieŋ.

16Me âbârâ gieŋicfâc‐ŋeŋic jaŋe sambâŋko bâpiŋ ŋeraŋgopieŋ
jaŋere sâc sirickezo murâ sirickenʒepieŋ;

erâ sifu hâpic jaŋe ine fakec‐jeŋic hedâmârerâ
fahare ratâmireeŋgopieŋ irec sâc ehuc omaeniŋmu.

17 Fekicnefâcge jaŋe ɋirikiŋ iŋucne,
â qâreŋŋicfâcge jaŋe hâpic jaŋere sâc,

jaŋemâmâteŋ dameŋko qânâsacko ferâ ŋeeŋgopieŋ,
ʒoaŋ wefume ine fahare raeŋgopieŋ,

eme mâreŋ wena raeŋgopieŋ
i ŋicmoczi moc mi manaekac.

18O Asiria ŋicwofuŋ,
soŋaŋfâcge jaŋe guŋ biac foŋgopieŋ,

â fekicnefâcge jaŋe qâmâc‐jopakac,
ehame momorifâcge jaŋe tiki mâreŋko siŋsaŋ qarâ juhapie
mozi moc hetumaŋ‐jopazac.

19 Ʒâpâ gukicne i bâbâpiaŋkenere sâcmi ekac
â wicsâkoge i wâc bâbâsomienere sâc aricne.

Biŋegemananiŋmu sâcmu âke sisic egarehuc me qagareniŋmu,
hehesicgezi dameŋ sâc bawahac‐jopahuc juwec hâcne.

HABAKUC
PorofeteHabakuc juju‐ticnere binaŋ i papia‐ticnao bocmi fua taniŋkekac.

Irec ere mâc ʒiŋuc sawa manaŋgopeneŋ: E Judaia mâreŋko Jerusalem hae
bembeŋko Nahumte dameŋkoa juwec.
Habakuc papia‐ ticne i bembeŋne jaha, gaŋticne jahec â moc sawa. E

dâŋticne jara 625–612 B. C. dameŋ ŋondeŋ iramecne qâreŋkewec. Nahumzi
papia‐ticne fuŋkehucWofuŋtemumuteŋ gae qâreŋkewec, Habakuc eki ine
makuc gae qâreŋkehuc papia‐ticne fuŋkewec. E Israe ŋic jaŋe ʒârâ ʒâpâ faio
jumbiŋ irec maname boc ŋemâckeha iŋuc ewec.
Gaŋ 1 ombâŋne 6 ira dâŋ qâreŋkekicne fokac izi porofete dâŋ â gie‐ticne

mananaŋte piticne bafic‐nâpokac. Ira Kaldea ʒâŋe fuakac. Kaldea ʒâŋe ine
Babiloŋ ŋic jaŋeremukicne. Wofuŋ e Babiloŋ ŋic jaŋe hâcne ejareme Asiria
ŋic râsi sâko ejarehuc qâhuc‐jopambiŋ. Eme papia maŋnao ŋicguru repicne
â hehesicne jaŋere dâŋmukicne i Asiria ŋic jaŋere hâcne.
Dâŋ qâreŋkekicne forakac ine kecʒiŋuc:
Gaŋ 1. Porofete e ŋicguru keci juju â eebapa‐ jeŋic hehesicnere mu
mamakuc ewec. Ehuc okacne fisi‐jareocmu irec findaŋdâŋmuhuc râsi
jaŋe weniŋuc erâ fisiniŋmu irec dâŋ mufuawec. Jaŋe Israe ŋic fific
guguriŋ boc ejarembiŋtemanamemi sâckemeWofuŋ fuŋneremuwioc
ecnewec.

Gaŋ 2:1–4. Porofete e Anuturaonec dâŋ okacnere woŋec juhameWofuŋzi
âzâcnewec. Eme Judaŋic jaŋe Wofuŋtao roweckehuc woŋec juniŋte
jazawec. Ehuc kecʒiŋuc muwec: Moc e Wofuŋtao rowekeocmuzi mi
qurutuaocmu.

Gaŋ 2:5–20. Ira râsi sâkozi ŋicguru gâcne qâhuc‐jopawec ere uŋdâŋ 5
mufuakicne fokac.

Gaŋ 3. Ira Wofuŋ e okac babazu gie baocte fuaocmu irec gae moc
fokac. Eme porofete eWofuŋzi okac babazu gie baocte fuamemaname
hâhâwicne ewec, ŋifec ine hâbi rowec â Wofuŋ manasiŋkewec.

Habakuc e eebapa hehesicnere maname sâqorewec
1 Porofete Habakuc e maŋʒâŋe‐ticnezi wiac hone manac ewec irec dâŋ.

2O Wofuŋ, no mu wâwâsic egarehuc juhape
wezimucko moc mana‐narecmu?

“Jei, bâʒâicnu‐fâreeŋgopieŋ!”
No iŋucmuhuc wira wâwâsic egarehape
mi baficnuekic i.

3Go wemocte wiac hehesicne nowatutec honeekopac,
â ŋic bâʒâic‐jopapie hone qâoma ejareekic?

Fiuc â bâbâʒâiczimai‐naneo foha
mu qaqatarac â rârâsi epie honeekopac wâc.

4 Iŋuc fuame sâcmutâc dâŋzi tâpirimâc eekac,
â tiŋne hatazi mi fua taniŋkeekac.

Ŋic sindaŋne jaŋe ŋic tiŋne bawahac‐jopahuc jueŋgopieŋ,
â mumutiŋ dâŋmuhasickeeŋgopieŋ.
Kaldea ŋic jaŋe Judaŋic bâtiŋ‐jopaniŋmu

5Ŋicne ŋicne jaŋerao ʒâŋe fipie rame
warecke sâqorehuc bipic tatara enʒepieŋ.

No ŋoŋere dameŋko gie fuŋmoc bapemu,
irec biŋe ŋazapiemuzac mi mana ʒakienʒapiŋ.

6Manaŋgopieŋ, no Kaldea ŋic râŋgeŋne
â qac momorihec jaŋe qafeŋ‐jopape

faharerâ ŋic furune jaŋere fic hae wiac ro rauc eniŋte
mâreŋnemâreŋne fotâcnerâ raeŋgopieŋ.

7 Jaŋe ŋic hâhâwicne â aaŋgiŋne juhuc
tiŋne jujure sâcmutâc i maŋjeŋicte kosa âkendâŋneeŋgopieŋ.

8 Becâsicfâc‐jeŋic jaŋere gagasaczi
qowi mimicne ʒâŋene lepad ere gagasac sirickehuc
kâte qâto jaŋere gagasac sirickeekac jaha.

Ŋicfâc‐jeŋic jaŋe becâsicko bune bune raeŋgopieŋ,
ine hâcne, jaŋe ʒorickonec ware fisieŋgopieŋ,

ehuc sisipiric gie baniŋte
tucwipezi qowi qaocte sâoekac
irec sâc eeŋgopieŋ.

9 Jaŋe bâbâʒâic gie baniŋte biŋe bâroŋzimâreŋ sâcke‐fâreme fisieŋgopieŋ,
ehuc ŋic kâpâcwâru bacjopaeŋgopieŋ
i moŋgeŋ fokac irec sâc.

10 Jaŋe ŋicwofuŋ mana wahac‐jopaeŋgopieŋ,
â guriŋ bapa ŋicmu âke sisic ejareeŋgopieŋ.

Ficsanaŋtemanapie gâgâwinehec eha
mâreŋ facne barâ ferâ domahuc ro rauc eeŋgopieŋ.

11 Iŋuc erâ mâŋâŋ iŋucne fotâcnerâ raeŋgopieŋ;
ŋic iŋucne jaŋe jaŋacne tâpiriremanapie
Anutu‐jeŋic eekac.
Habakuczi Anuturao dâŋgie bawec

12O Wofuŋ, Tiri Anutu‐nane,
go fuŋnaonecteaŋ juwarehuc jumeŋtemi hâmonaŋmu.

O Wofuŋ, go mumutara gie baniŋtemujaremeŋ.
O Haroŋaŋ, go bâbâtiŋ gie baniŋte hefârec‐jopameŋ.

13 Ʒâŋege ɋaɋacne fokacte
wiac sâqocne honezo mi egareekac,

ehame wemocte ŋic sindaŋnezi ŋic tiŋne ɋâckeocte eme
hone qâoma ecneekic?

14Go ŋic ejaretec hâwec qowi iŋucne eeŋgopieŋ,
â wiac ru tâmiric foforâ juekac
irec sâc bâfuaeŋgopieŋ.

15 Râsi jaŋe hehawic‐jopa‐fâreeŋgopieŋ,
â wasaŋ‐jeŋic behepie jowa‐fâreeŋgopieŋ,

erâ ufic‐jeŋic fârehapie ira jowaeŋgopieŋ,
irec jaŋe bubiaŋ manahuc ʒeri eeŋgopieŋ.

16 Irec erâ wasaŋ‐jeŋic taha bâzi ecnehuc
ufic‐jeŋic hosâc âsu rikecneeŋgopieŋ,
eme wiac izi hâcnemoneŋ mafa â nânâ mâriri sâko bâfua‐jareekac.

17 Jaŋe dameŋ sâc ŋicne ŋicne wasaŋzi ro hesiec ejarehuc

busâqoc tâmiric qâhâmoc‐jopapie sâckeocmume?

2
Wofuŋzi Habakuc dâŋ okacne bâtikiecnewec

1No ruc bapemu,
ehuc ruc bapa fic ira domahuc ʒâŋe fipemu,

ine Wofuŋtao dâŋgie bapo
irec okacne weniŋuc nazame manapemurâ iŋuc epemu.

2 Eme Wofuŋ e dâŋ ʒiŋuc bâtikie‐narewec:
“Maŋzi wiac hone manac ekomec i tafeo aijakic qâreŋketec

quŋquŋke tâmiric wosenʒepieŋ.
3Wiac hone manac ekomec i wiac fârine,

erâ dameŋnemaickeme fuaocmu,
erâ fuaocte dameŋne qândâŋkekac hâcne.

Dameŋ‐ticne qâsuame sifu woŋec juzemec,
juku dameŋ‐ticne maickeme fua‐jâmbâŋkeocmu.

4Manakic, ŋicmaŋsiocheczi qurutuaocmu,
â ŋic tiŋne e mamanasiŋ‐ticnere erâ juocmu.

5 Jei, ŋic ʒâʒâicne â waiŋ opâ âmbâŋ nâ areŋ eene!
E micticne ʒâŋeruŋ aaŋ foekac iŋucne,
erâ wâc hâmoc iŋucne nânâ gapemâc nâekac.

E ŋicne ŋicne hetumaŋ‐jopaekac,
â ŋic gurune gurune jaŋe e jahacne biŋe erâ juniŋte
ro qâzuc ejareekac.”

6 Eme ŋic jaŋe ʒoraŋ gae hecnehuc mu âke sisic ecnerâ dâŋ ʒiŋuc
muniŋmu:
“Jei, ŋic gâcne jaŋere wiac e jahacne biŋe eocte

ro qâzuc eme tofa‐ticne fuaekac,
i wezimucko moc beheocmu?”

7 Tofa‐jeŋic gorao fokac ŋic i jaŋe faharerâ
onʒoŋ jaha râsi fisi‐garehuc wiac gowac ropie
bipic tatara egareocmu.

8Go gahac ŋicne ŋicne jaŋere wiac kâŋgâc jowac rorâ
ŋicsoc hoŋkehuc hae mâreŋ imackerâ

ŋecjucfâc‐ticne bâʒâic‐jopameŋte
ŋic tiwâne jaŋe iŋuc jaha wiacge gowac roniŋmu.

9 Jei, burec ehuc mafa wiac hurerâ
ficticnao râe guruc eocmu,

ehuc sisipiric wisecnerâ juhâmoocte
huec sanaŋ‐ticne baocmu!

10Go dâŋmanasu biric ehuc
ŋic gurune gurune sipiric‐jopameŋ,

irec fârine gahacne kikefuŋkomimi qaqa fuaocmu,
ehame jujugezi sipirickeocmu hâcne.

11Qânâ jaŋe ficte sâpe erâ domahuc owackeniŋmu,
ehame sore safatariŋ jaŋe dâŋ okacne bâtikieniŋmu hâcne.

12 Jei, soc hoŋkehuc hae sâko baekac,
erâ sindaŋ ehuc fic biri ʒora bâfua raekac!

13Manaŋgopieŋ, Anutu Tâpiri Ɋuŋɋasaŋ Wofuŋ
ere micte ʒiŋuc fuaekac:

Ŋic gurune gurune jaŋe gie baeŋgopieŋ
i ʒocte biŋe sasawa,
ehame ŋicne ŋicne jaŋe ʒâic gie i mâcmaŋgâŋ baeŋgopieŋ.

14Hâwec ʒâkâŋ sâko fokac irec sâc jaha
Wofuŋ huriri qâreŋ‐ticnezi hae mâreŋ fusucmarâ fohame
ŋic jaŋe hone mana tarac efâreniŋmu.

15 Jei, ŋicmoc waiŋ â opâ momori bâsifuckerâ
âgofâc‐ticne gumec‐jopame maŋjeŋic sifuckeha
biuctac jupie honec‐joparâ bubiaŋ manaocmu!

16Manakic, mimi busâqoczi bâumbeŋgume
ʒâŋe biŋege omaezejec.
Go gahacne wâcmaŋsifuc opâ nârâ biric boroc ezemec.

Wofuŋtemefâreo râqâc fokac izi gorao fisime
ʒâŋe biŋegezi omaeme
mimi busâqoc fua‐gareocmu hâcne.

17Go ŋic jaŋere soc hoŋkehuc hae mâreŋ sâko bâʒâickerâ
ŋecjucfâc‐ticne jopa sipiric ejaremeŋte
Lebanoŋ tiki imackekicne izi ŋemacgurâ bârârâŋguocmu.

Â kâte qowi sipiric‐jopakicne
jaŋe wâc hâhâwic sâko bâfua‐gareniŋmu.

18Metâ bapa eki ɋâŋ qâqâtâc fasaeekac,
me aeŋzi hawari wiac burecne baekac,
izi wemocko moc bafic‐nâpoocmu?

Metâ bapa e ɋâŋ qâqâtâc dâŋemâcne fasaerâ
e jahacne meqâreŋko roweckeekac hâcne.

19 Jei, ŋicmoc eki wiac jâczi bakicne ʒiŋuc âzâcneocmu:
Go mana ɋâɋârec,me qânâ âzâcneocmu, go faharec!
Wiac iŋucnezi findaŋdâŋ sâcnemuocmu me?

Manakic, wiac i siliwa â golzi bohotahuc foŋkekicne,
erâ nokafe moc mi heekac.

20Wofuŋ eki ine tiri ufuŋ‐ticnao juekac,
irec mâreŋ sâkomâreŋ e ere maio tiŋbenoŋ fuarâ fozejec.

3
Habakuczi numuwec

1 Porofete Habakuc ere nunumu dâŋmoc ʒi.
2O Wofuŋ, go gie bameŋ irec dâŋ binaŋ manapo,

i manasurâ ɋarac ɋarac qakopac.
Go jara sâc giege heɋârerâ bahuc

mocwâc fua tâcnezemec.
Erâ aaric manahuc sifu buurucgere manasuzemec.

3Wofuŋ Tiri rune e Temaŋ hae mâreŋkonec,

â Paraŋ tikionec ware fisiwec,
ehame huriri qâreŋ‐ticnezi sambâŋ sâcke‐fârewec,

â mumuteŋ‐ticnezi mâreŋ fusucma‐fârerâ fowec.

4 Tatamac‐ticne i ʒoaŋ tatamac iŋucne,
â ʒâziriŋ‐ticnezi meticnao tamaewec,
ehame tâpiri‐ticne irec maŋnao soŋkerâ fowec.

5Huc hâmoczi bâniecnewec,
â sisipiriczi râpefuŋnao bâjâpewec.

6 E niniŋkerâ domahame mâreŋzi ɋiɋiteckewec,
e ŋicne ŋicne honec‐jopahuc itiriŋ‐jopawec.

Iŋuc eme tiki ŋeŋe sanaŋ jaŋe fâuckerâ ŋetâtiembiŋ,
â mâreŋ facne jaŋe uruŋkerâ humbiŋ.
E jahacne ine hata sanaŋ‐ticnao jaha rahuc juwec.

7No Kusaŋŋic jaŋe ʒârâ ʒâpâ faio ferâ juhapie honec‐jopapo,
â Midiaŋ ŋic jaŋe ɋarac ɋarac qambiŋ.

8O Wofuŋ, go becâsic faio me keretac faio sanaŋkerâ
rahuc opâ kâcɋene sasawa aaric mana‐jaremeŋ me?
Me hâwecmanacnetec sâqorewecme?

9Go tepe neŋgocne gurutuc herâ
motecne tikocko he fâremeŋ.

Ehuc mutec mâreŋ fâuckeme
opâ kâcɋene fua‐fârewec.

10 Tiki jaŋe honecgurâ qiriŋ qambiŋ,
karorac jaŋe opâ hoŋkepie hoe micsâko hewec,
â hâwec sirizi fânâŋkewec.

11Go mege bâfeŋnetecmosa â ʒoaŋ jahe niniŋkerâ ŋepic,
jahe tepe motecgere ʒâziriŋ
â damugere tatamac fuame weaŋkepic hâcne.

12Go aaric manahuc mâreŋ sâc âterâ rameŋ,
ehuc kimbeŋko ŋicne ŋicne âtenʒaŋ‐jopameŋ.

13Go ŋicfâcge bafic‐jopazore,
â wokemaŋ ruacnemeŋ e dopeckezore waha rameŋ.

Go ŋic sindaŋnere qizec qanʒaŋnemeŋ,
ehuc ficticnere woke qâtâc hetâtierâ
wâtuŋ‐ticne qârisie‐fâremeŋ.

14Momorifâc‐ticne jaŋe guru bâgic enâreniŋte
ʒâʒâkiriŋ mâŋâŋ iŋucne warerâ

soŋsoŋko ŋic hapetac ɋâcjopaniŋte ehapie
tepe motecgezi qizec‐jeŋickomurumeŋ.

15 Becâsicfâcge jaŋe hâwec fotâcnerâ rapie
hâwec siri sâko qahuc fânâŋkewec.

16 Eme no irec fânâŋmanarâ mesahac‐nane jâjâwâckeha
bipic tatara enarekac,

erâ me kike‐nane betaŋke‐fâreme
hata razo ehape kike‐nanezi ɋarac ɋarac qakac.

No wiac nâwoc roeŋgopieŋ
ŋicguru i jaŋerao ʒârâ hâriŋ fuaocte
niniŋkerâ woŋec jupemu.

17 Jâmbojâczimi ârickeocmu,
â waiŋ qaŋeŋnao fârinemi fuaocmu,

â oliwa jâczi fâri tâmiric jaha domaocmu,
â giegaŋko nânâ basaniŋmu.

Lama jaŋe sipiricke‐fâreniŋmu,
â bulimakao jaŋe ficko omaeniŋmu.

18Wiac iŋuc fua‐fâreme no sifu Wofuŋte erâ ʒeri epemu,
bâbâpiaŋ‐nane Anutu ere erâ kiwaepemu hâcne.

19Wofuŋ Anutu eki hâcne tâpiri‐nane,
e kike‐nane kâte bulimakao jaŋere kike iŋucne bâfua‐narehuc jowac-
nume

tiki botâŋko âte sanaŋkerâ raekopac.

ZEFANIA
Porofete Zefania e Habakuc juwec dameŋ irec juwicnao gie‐ticne fuŋkerâ

bahuc juwec, ine jara 640–609 B. C. dameŋ ŋondeŋ ira; erâ i Josiazi Judaŋic
jaŋereŋicwofuŋ juhame. Erâ e porofete Jeremiazi juha juwecwâc. Dâŋticne
mu qâreŋ ehuc mufuawec i Judaŋic jaŋe juju â eebapa‐jeŋicte heheɋâre gie
bahuc juhapie ewec.
Zefania juju â gie bapa‐ticnere dâŋ â binaŋ gâcnewâcmimanaŋgopeneŋ.

Papia‐ticnao ine dâŋ muhuc juwec i sawa qâreŋkekicne fokac, e jahacne
binaŋ ine aricne. Irec ʒiŋuc sawa mananaŋ: E Wofuŋtaonec okac fifisire
findaŋdâŋmumu ŋicmoc hâcne.
E gaŋ 1 ira dâŋticne fuŋkehuc uŋdâŋ gâcne mu qâreŋ ewec. Erâ uŋdâŋ i

dâŋ fârinemocte rurumaŋnao fokac, dâŋ fârine kecʒiŋuc: “Wofuŋte dameŋ
maickekac”. Wofuŋte dameŋ mukac dâŋ i Israe ŋic â Judaŋic okacne fisi‐
jareocmu irec manasuhuc mukac. Erâ dameŋ ira mâreŋko ŋic gurune
gurune jaŋerao ima samaki fuaocmu wâc.
Gaŋ 2:1–3. Ira ine ŋic tiŋne â maŋhuhuŋ jueŋgopieŋ jaŋere uŋdâŋ
wâc qâreŋkekicne. Jaŋe wiac hâhâwicne sâko fuaocmu izi jowaruocte
Wofuŋtao roweckenʒepieŋ muhuc mu qafeŋ ejarekac hâcne.

Gaŋ 2:4–15. Ira dâŋ fokac izi ine ŋicguru gâcne, Filisa, Moabi, Amoŋ, Kusi
â Asiria ŋic jaŋere uŋdâŋ ekac.

Gaŋ 3:1–13. Ira Jerusalem hae rune â fekicnefâc‐jeŋic jaŋere
uŋsawaŋ mufuakicne. Jaŋe hâcne Wofuŋte uŋdâŋ mana‐ bipierâ
hehesicne boc jujumbieŋ. Eme Wofuŋ e maŋfefe â pepecnehec jaŋe
bâsirowec‐jopahuc guru pitic maŋhuhuŋhec jaŋe sabec‐jopame wamao
ʒuhuckerâ juniŋmu.

Papia tataranao ine Jerusalem hae rune jaŋe Wofuŋzi bafic‐jopahuc râsi
jopa jâpec ejareme dameŋ biaŋ mocwâc fua‐ jareocmu, irec Wofuŋ ʒeri
mumuteŋ ecneniŋte ejarekac.

Okac dameŋte dâŋ
1 Wofuŋte dâŋ i Amoŋte ŋokâ Josiazi Juda ŋicwofuŋ erâ juhame Zefa-

niarao fuawec. Zefania e ine Kusire ŋokâ, Kusizi ine Gedaliare ŋokâ,
Gedalia e ine Amariare ŋokâ, â Amariazi Hisikiare ŋokâ, iŋuc fuarâ jumbiŋ.
2 “No mâreŋte faio wiac fofârekac

i ʒeŋgoma bâsirowe‐jâmbâŋkepemu,”
Wofuŋte dâŋ iŋuc.

3 “No ŋicmecne, qowi mecne, sawa wipe mecne,
â opâ qowi mecne jaŋemâmâc sasawa omaec‐jopa‐fârepemu.

Erâ ŋic hehesicne jopahuc
mâreŋŋic ʒeŋgoma bâsirowec‐jopa‐fârepemu,”
Wofuŋte dâŋ iŋuc.

4 “No Judaŋic â Jerusalem ŋecjucfâc‐ticne
mâmâc râsi ejarepemu,

erâ Baali nemu araŋ babacne irec wiac i
mâreŋ ʒirecnec ro bârâriec ehuc
taha bapa burecne jaŋe omaec‐jopapemu wâc.

5Â wiac kecʒiŋuc eeŋgopieŋ ŋic i jaŋemâmâc bâsirowec‐jopapemu:
Ficbupuo ferâ mosa ʒoaŋ â bâpiŋ dape‐jareeŋgopieŋ,

â fodaperâ Wofuŋtao ɋetickehuc
dâŋnâŋecmupaŋkenʒepeneŋ,
iŋucmuhuc burec erâ Milikom nemu erao mupaŋkeeŋgopieŋ.

6 Erâ Wofuŋ bâjâpehuc juku râpeckembiŋ,
ehuc wira basac me mu wioc mi ecneeŋgopieŋ.”

7Wofuŋ Anuture maio niniŋkeniŋ!
Wofuŋte dameŋ maickekac hâcne.

Wofuŋ e taha bâzi râe bâmoc ehuc
hefârec‐jopakicne jaŋe biric‐jopakac.

8Wofuŋzi kecʒiŋucmukac:
“No taha bâzi dameŋ ira micne bapa

â ŋicwofuŋte ŋokâfâc jaŋe katucne jarepemu,
erâ ŋic jabane jaŋere eebapao raʒieŋgopieŋ jaŋemâmâc.

9No dameŋ ira qâpucmamanasiŋ bâjâpeeŋgopieŋ
erâ eeatuc â bâbâʒâic gie bahuc
fekicne‐jeŋicte fic hefuseeŋgopieŋ jaŋe okacne jare‐fârepemu.”

10Wofuŋzi ʒuhuckerâ ʒiŋucmukac:
“Dameŋ ira Jerusalem haere motâcmoc ʒâŋene Opâ Qowi Motâc,

irecnec kio owa moc fuame mananiŋmu,
â hae ɋâricnaonec ki ojowa,

â hae toŋnaonec wâc fânâŋ sâko fuaocmu.
11Âbârâ gie bapa ŋic jaŋe sipiric‐jopakicne,

â siliwa moneŋ sigelio râe jumbieŋ
ŋic i jaŋe wâc bâsirowec‐jopakicne,

irec hae dâkânemocte uuruŋnao ŋec juc eeŋgopieŋ
ŋoŋe kio owa eniŋ!

12 Eme no dameŋ ira hâcne Jerusalem haere fuŋne bajaŋgeŋkepemu,
ehuc nânâ mafa wiac‐jeŋicko qohota sanaŋkeeŋgopieŋ

jaŋe okacne bazu‐jarepemu,
maŋjeŋiczi ʒiŋucmueŋgopieŋ jaŋe hâcne:

‘Wofuŋ e wiac biaŋnemecne sâqocnemecne
moc mi enâreocmu.’

13Moneŋ mafa wiac‐jeŋic i fiuc roro jaŋere biŋe ezejec,
â hae‐jeŋic i niniŋ siarereŋ fuarâ fozejec.

Eme fic wiac mocwâc bâpiaŋkerâ baniŋmuo
ine sifu maŋnao ŋec foc mi enʒepieŋ,

me waiŋ gie bapie fârine fuaocmuo
ine wâcmi nânʒepieŋ.”

14Wofuŋte okac dameŋ maickehuc biac qândâŋke‐fârekac.
Manaŋgopieŋ,Wofuŋte dameŋ i dameŋ hâtâne,
irec ŋic qac momorihec jaŋe wâc kiohuc owa ruruckeniŋmu.

15Dameŋ i kimbeŋ aaric dameŋ,
erâ wâc ʒârâ hâriŋ â ʒâic dameŋ,

sisipiric â ima qaqa dameŋ,

dapâc â dapâc siŋsiŋ irec dameŋ,
erâ karorac â dapâc qisiric irec dameŋ.

16Dameŋ ira qeŋfânâŋ â ʒikare aŋara hehe fuame
hae sanaŋ â fic hâŋ bakicne jaŋe wemocko sanaŋkerâ ŋeniŋmu.

17Ŋic jaŋe wiac hehesicne ehuc
Wofuŋ no bunaneo bambiŋte hâhâwic hejarepe
ŋic jaŋe ʒâŋe tiŋtuŋ iŋucne erâ qic qucne junʒepieŋ.

Socjeŋic i rufe iŋucne hoŋkezo,
â sahac biuc‐jeŋic i sohoŋ iŋucne âte dockezo.

18Wofuŋ kimbeŋ‐ticnere dameŋko
siliwa â gol wiac‐jeŋiczimi ŋezic‐jopaocmu, aricne.

Mâreŋ sâkomâreŋ i kimbeŋ‐ticnere ʒocbâruŋzi ʒâseŋke‐fâreocmu.
Ehame mâreŋte ŋecjucfâc jaŋe furu jaha
ututuŋ hâmomiziec efâreniŋmu.

2
Ŋicne ŋicne okacne fisi‐jareocmu

1O ŋicguru qâomane,
ŋoŋe qâture‐fârerâ tumaŋnenʒepieŋ.

2Ŋoŋe padi jawa mâŋâŋzi ficne sueme raekac
irec sâc eŋarehucmi jâjâpec‐ŋopamâc juhapie,

me Wofuŋ kimbeŋ‐ticnezi fai‐ŋeŋickomi fefe mâc fohame,
me Wofuŋte okac dameŋzi biac mi maic‐ŋopahame
iŋuc hâcne enʒepieŋ.

3Mâreŋkomaŋhuhuŋ juhuc sâcmutâc dâŋticnemana rereŋ efâreeŋgopieŋ
ŋoŋeWofuŋ wira basac ecnenʒepieŋ,

erâ tiŋne hatare henʒiriŋnehucmaŋuruc junʒepieŋ.
Iŋuc ehuc Wofuŋte okac dameŋko aakic bâfuaniŋmumecne.

4Gaza â Asikaloŋ hae jahe niniŋ siarereŋ fuarâ fonicmu;
Asidode hae râsi jaŋe ʒoaŋ ɋaɋackoa fisirâ

hae rune jâpec‐jopapie raniŋmu,
â Ekoroŋ hae i hetâtieniŋmu wâc.

5 Jei, Kreta ŋicguru hâwecmecko ŋeŋe juju eeŋgopieŋ,
Wofuŋ e râsi eŋarehuc ʒiŋucmukac:

O Kanaaŋ, Filisa ŋic jaŋeremâreŋ,
no ima bacgupe ŋecjucfâcge jaŋe omae‐fârenʒepieŋ.

6Â mâreŋ hâwec heririŋko fokac
i lama bulimakao jaŋere biŋe ezejec.

7 Iŋuc fuame hâwec heririŋkomâreŋ forakac
i Judaŋic ʒanʒaŋne jaŋere biŋe ehame

lama bulimakaofâc‐jeŋic râec‐jopahuc
jaŋacne ine hae ŋafeme sâc Asikaloŋ haeo ŋec foc enʒepieŋ.

Wofuŋ Anutu‐jeŋiczi iqic‐joparâ busâqoc faio juju‐jeŋic
i bârârieha bubiaŋ faio juju fua‐jareocmu hâcne.

8 Israere Anutu Tâpiri Ɋuŋɋasaŋ Wofuŋ e ʒiŋucmukac:
“No Moabi ŋic jaŋeremumusoriŋ dâŋ,

â Amoŋŋic jaŋere qaqaisoc dâŋ i mâmâcmana‐fârepo,

jaŋe ŋicfâc‐nane musoriŋ‐jopahuc
mâreŋ‐jeŋictemanapie wawahane ewec.

9No jujâmbâŋkekopaczi ʒiŋucmupaŋkekopac:
Moabi mâreŋ i Sodom hae iŋucne ezejec,

â Amoŋ mâreŋ i Gomora irec sâc,
ehuc hae mâreŋ ira fâpâ ʒârâ â qânâ siec fuame
burocne erâ fozejec.

Ehame ŋicfâc‐nane ʒanʒaŋne jaŋe wiac‐jeŋic jowac rohuc
mâreŋ‐jeŋic rauckeniŋmu.”

10Wiac izi hâcnemaŋfefe‐jeŋicte okacne fua‐jareocmu
jaŋe Anutu Tâpiri Ɋuŋɋasaŋ Wofuŋ ere ŋicfâc
musoriŋ‐jopahuc mana wahac‐jopambiŋ irec.

11Wofuŋzi wiac hâhâwicne ejareocmu;
jei, e mâreŋte nemu fuŋne fuŋne bâsirowec‐jopa‐fâreocmu,

ehame ŋicne ŋicne jaŋe ru sâcmâreŋ‐jeŋickoa juhuc
Wofuŋ dapecneniŋmu.

12 Etiopia ŋic ŋoŋe wâc iŋuc jaha
ʒika‐nanere nânâ enʒepieŋ.

13 Eme Wofuŋ e meticne sicnerâ faic mâreŋ, Asiria hâcne,
i râsi ecnehuc ima bame
Niniwe haezi mâreŋ burocne irec sâc kereŋkerâ foocmu.

14 Eme lama bulimakao mecne, kâte qowi mecne,
jaŋe haemaŋko waha fomananiŋmu;

tucwipe â mâreŋpecne qowi jaŋe sesuctacko
fic hae‐jeŋic banʒepieŋ;

ŋafe wipezi qâqâtâc kataŋko ŋehuc dâŋezejec,
â kâec kâeczi ine motâcfuŋko ira ŋehuc dâŋezejec.

Jâmâzâc jâczi fic basarickekicne
i Wofuŋzi ima baocmu hâcne.

15Hae ʒerinehec ŋewec ine hâcne,
e jahacnere maname feha ʒiŋucmujujec:

“No mocjahazi fekicne sâko.”
Ʒi ine niniŋ siarereŋ fuarâ fohuc
mi kâte qowi jaŋere ŋeŋe hae ezejec i!

Ehame ŋic sicne fotâc eeŋgopieŋ sâc
mehuhuŋ‐jeŋic hehesackehuc mu âke sisic ecneeŋgopieŋ.

3
Wofuŋ e Jerusalem hae bâtiŋneme biaŋkewec

1 Jei, hae keci micrereŋ tâmiric
râŋgeŋ qaŋqaŋne juhuc bâbâʒâic gie baekac hâcne!

2 E dâŋ fuame mi manaekac, â bâbâtiŋte takickeekac,
e Wofuŋtaomi roweckeekac, ehuc Anutu‐ticne mi maickeekac.

3Haemaŋko fekicnefâc‐ticne juŋgopieŋ jaŋe
laioŋzi owackeeŋgopieŋ irec sâc ehuc jueŋgopieŋ,

â dâŋmumutara ŋicfâc‐ticne jaŋe kâte qâto iŋucne eeŋgopieŋ,
jaŋe nânâ‐jeŋic nâhuc furictere biŋe tiwâne

moc mi behepie foekac.
4 Porofetefâc‐ticne jaŋe ŋic ʒaubacne â burec‐jeŋichec,

erâ taha bapafâc‐ticne jaŋe wiac tirine gâc hecnehuc
sâcmutâc dâŋmuhasickeeŋgopieŋ.

5Wofuŋzi ine ŋondeŋ‐jeŋicko tiŋne juhuc
wiac moc mi bâsifuckeekac.

E furicne furicne mumutiŋ gie‐ticnere fuŋne bajaŋgeŋkehuc
dameŋ moc mi hetaraekac;
ŋic hehesicne jaŋe ine sifu mimi tâmiric kosa jueŋgopieŋ.

6 “No ŋicguru gâcne bâsirowec‐jopahuc
ficsanaŋ‐jeŋic ima bafârepo.

Ehuc hae hata‐jeŋic sipirickepo,
ira moczi moc rac warec sâcnemi eekac.

Hae wiac‐jeŋic niniŋ siarereŋ fuarâ foha
maŋnao ŋic jaŋe ŋeŋe juju mocwâcmi eeŋgopieŋ.

7 Iŋuc fuame mupo: ‘Ʒi jâmbomac araŋ banarehuc
mumutiŋ dâŋnanemananiŋmu,
ehuc dâŋ jaza mutâc epo i mi nikec‐jopaocmu.’

Jaŋe ine ʒoɋac erâ eebapa‐jeŋic sâqocne
i sueme sue bafembiŋ.”

8 Irec Wofuŋte dâŋ ʒiŋuc fokac:
“Ŋoŋe nore woŋec junʒepieŋ,

dameŋ maickeme no mumutaniŋ ŋic erâ fahare domapemu.
Mumupaŋ‐nane ʒiŋuc fokac:
No ŋic gurune gurune qâzuc‐jopahuc

ŋicwofuŋfâc‐jeŋic jaŋehec hetumaŋ‐jopapemu,
i aaric â kimbeŋ‐nanere ʒoc kine hesiepe

fai‐jeŋicko feocte iŋuc epemu.
Mâreŋ sâkomâreŋ i ʒoɋac‐nanere ʒocbâruŋzi

ʒâseŋke‐fâreocmu hâcne.
9 “Manaŋgopieŋ, no dameŋ ira ŋic gurune gurune

micbipic‐jeŋic bârisiepe ɋaɋackezejec,
eme Wofuŋ nore ʒâŋe riwaseckehuc

maŋ mocjaha erâ kiŋaŋ qanare‐fârenʒepieŋ.
10 Bâtâtiec‐jopakicnefâc‐nane jaŋe

Etiopia opâ sâko ocniŋucnaonec ware fisirâ
numu‐narehuc taha banareniŋmu.

11 “Ŋoŋe sâqocne fuŋne fuŋne bahuc bunaneo bambiŋ,
irec erâ dameŋ ira mimi faio mocwâcmi râec‐ŋopazo.

Pepec penaroŋ ehuc jueŋgopieŋ
jaŋe ŋondeŋ‐ŋeŋickonec bârâriec‐jopapemu hâcne,
ehame ŋoŋe iŋuc jaha tiri tiki‐naneo penaroŋhecmocwâcmi juniŋmu.

12No ŋondeŋ‐ŋeŋicko ŋicmaŋhuhuŋ â waha qaqane
jaŋe sawa bâtiric‐jopape juniŋmu,

ehuc Wofuŋ nore ʒâŋeo roweckepie
sâoc‐jopahape juniŋmu.

13 Israe ŋic ʒanʒaŋne jaŋe hâcne sâqocnemi baniŋmu,
â burecdâŋmi muniŋmu,
erâ nameŋ‐jeŋiczi eeatuc mi eocmu.

Jaŋe nânâ nâku waha fomanahapie
moczi moc hâhâwicmi hejareocmu.”

14O Zioŋte otâ, go gae hesokahuc hec!
O Israe, go semuja hec!

O Jerusalemte otâ,
go bubiaŋ manahuc ʒeri bari ec!

15Wofuŋ e kisâfâcge bârâriec‐jopawec,
â râsifâcge bâsirowec‐jopawec.

Israere Femicne, Wofuŋ hâcne, eki gohec jukacte
wiac hâhâwicnezimocwâcmi fua‐garezejec.

16Dameŋ ira Jerusalem hae e dâŋ ʒiŋuc âzâcnezo:
“O Zioŋ, go mi hâwicguzejec,
â mege mi betaŋkezejec.

17Wofuŋ Anutuzi gohec juekac,
e qac momoriheczi baficguekac hâcne.

E gore bubiaŋ sâkomanahuc maŋjauŋ‐ticnere erâ bâpiaŋguekac,
erâ hombaŋ dameŋko ʒeri eeŋgopieŋ
irec sâc gore erâ ʒeri eekac.”

18Wofuŋzi ʒiŋucmukac:
“Sisipiriczi mimi bâfua‐garewecte

no i hâcne bârâriepemu.
19Manakic, no dameŋ ira bâbâʒâicfâcge

jaŋe fisi‐jarerâ omaec‐jopapemu,
ehuc kike demba jaŋe bâpiaŋ‐jopapemu,

â bâtâtiec‐jopakicne jaŋe qâzuc‐jopapemu.
No mimi gaŋgaŋ‐jeŋic hetikiepe

ʒeri mumuteŋzi biŋe raranehec fuame
mâreŋ sâcmana‐fârenʒepieŋ.

20Qâzuc‐ŋopapemu dameŋ ira hâcne jowac‐ŋopape
mame sâko hae‐ŋeŋicko risienʒepieŋ.

Â busâqoc faio juju‐ŋeŋic hetikiepe
bubiaŋ faio juju fua‐ŋareocmu dameŋ ira wâcmupe

ʒâŋe biŋe‐ŋeŋiczi â mumuteŋ‐ŋeŋiczimâreŋ sâc ŋic sâcjopa‐fârezejec.”

HAGAI
Hagai, Ʒekaria â Maleaki porofete jahec â moc jaŋe Judaŋic gâcne jaŋe

Babiloŋ kâpâcwâruonec Jerusalem haeo risierâ juhapie gie‐ jeŋic bahuc
jumbiŋ. Ine hâcne, Perisia ŋicwofuŋ Kiru eki risieniŋte mana‐ jarehuc
taha ufuŋte wâcwiac ʒikao barâ rakicne i mocwâc bârisie‐jarerâ taha ufuŋ
heɋârerâ baniŋtemoneŋmafawiac gâcnemâmâc jarewec. Eme jaŋe risierâ
taha ufuŋte gie i sifu ʒoɋachec mi bambiŋte fârine biac mi fuawec. I
ʒiŋucte: Jaŋacne hesarac gie â fic hae gie wâc bocjaha fowec, â qâpuc
rârec rârec jurambiŋ jaŋe moc mi babafic‐jopa râsi ejarehuc jumbiŋ. Iŋuc
juhapie porofete Hagaizi gie‐ticne fuŋkewec.
Gaŋ 1. Ira Judaŋic jaŋe jaŋacne fic wiac sawa baniŋtemanasuhuc Wofuŋ
taha ufuŋ‐ticnere nikec‐jopame mi sâckewec irec dâŋ fokac.

Gaŋ 2:1–9. Ira taha ufuŋ ɋâricne i eri qaraweŋnehec erâ ŋeocmu irec
findaŋdâŋ woseŋgopeneŋ.

Gaŋ 2:10–14. Wofuŋtaonec dâŋ namba 3 izi taha bâzi sâqocne beheniŋte
jazakac.

Gaŋ 2:15–19. Ira ine taha ufuŋ bapie irec jambuŋzi ŋic ŋokac jaŋerao
fotâcneocmu wâc irec findaŋdâŋ qâreŋkekicne.

Gaŋ 2:20–23. Ira, qâpuc jaŋere uucmaŋ tâtieme Wofuŋzi Serubabe
kiŋaŋŋic sâko‐ticne âkendâŋneocmu irec findaŋdâŋ fokac.

Porofete Hagai ere papia i jara dameŋ 520 B. C. irec faicnao mecne
qâreŋkekicne. Dâŋticnere fuŋne ine ʒiŋuc honeŋgopeneŋ: Porofete dâŋte
hata moc fuazo ewec. Porofete juwicnao jumbiŋ jaŋe ʒiŋuc mujumbieŋ:
Wofuŋtaonec okacne fua‐jareme ŋic jaŋemaŋ bâbârisie bâfuapie bâbâpiaŋ
dameŋ fua‐jareocmu wâc. Dâŋ iŋucne ine ʒira mocwâc mi fuakac. Ʒira
bâbâpiaŋ dameŋte mukicne i taha ufuŋ heheɋârere fârine fuaocmu, irec
sawa manasuhuc mukicne. Izi ine ʒiŋuc mufua‐nârekac: Judaŋic ʒâhec
jumbiŋ jaŋe maŋ bâbârisiere mâcne, taha ufuŋko gie bapa irec manapie
wiac fârine jâmbâŋ ewec. Me ʒiŋuc: Maŋ bâbârisie mâcne, sâcmutâc dâŋ
rereŋke izimiti babaju fârine ekac. Dâŋ i hâcne juku Jesu emâreŋkowaharâ
juha baju jumbieŋ.

Taha ufuŋ baniŋte esoc qafeŋ ejarekicne
1 Dariusi e ŋicwofuŋ erâ juhame jara 1 â mosa 5 tarawec. Eme mosa

6 fufuŋkenao ira porofete Hagaizi Juda mâreŋ soŋaŋ Serubabe, Sealitiere
ŋokâ, â taha bapa sâko Josua, Jozadacte ŋokâ hâcne, jahe Wofuŋte dâŋ
ʒiŋuc jasawec: 2 “Anutu TâpiriɊuŋɋasaŋWofuŋ e kecʒiŋucmukac: Ŋicguru
kecʒi jaŋe ʒiŋuc mueŋgopieŋ: Wofuŋte ufuŋ heɋârehuc bazore dameŋne
mi maickekac.” 3 Eme porofete Hagaizi Wofuŋte dâŋ ʒuhuckerâ kecʒiŋuc
muwec: 4 “Wofuŋte ufuŋ ima bakicnezi foha ŋaŋacne fic ba akic ekicnao
ŋec foc eniŋte dameŋnemaickekacme? 5 Irec hâcneAnutu TâpiriɊuŋɋasaŋ
Wofuŋ eki ʒiŋuc mukac: Ŋoŋe wiac ʒiŋuc fua‐ŋareekac irec manasuniŋ:
6Ŋoŋe he sarac bocjaha embiŋ, fârine ine boc mi fua‐ŋarewec, ŋoŋe nânâ
nâeŋgopieŋ, erâ sifu mi gapec‐ŋopaekac; ŋoŋe opâ nâeŋgopieŋ, erâ sifu mi
sâcŋopaekac; ŋoŋe ŋaqi wiac hepie huekac, erâ sifu mi hâroŋ‐ŋopaekac;
ŋoŋemoneŋ gie bahucmoneŋ rorâ kânoŋ‐ŋeŋic hawecnehecko ŋiepie hurâ
wahaekac.

7 “Anutu Tâpiri Ɋuŋɋasaŋ Wofuŋ eki ʒiŋuc mukac: Ŋoŋe wiac fua‐
ŋarewec irec moc manasunʒepieŋ. 8 Ehuc kâteo ferâ jâcsiec rorâ waha
taha ufuŋ banʒepieŋ, eme no irec bubiaŋ manahape huriri qâreŋ‐nanezi
fua tâcnezejec, Wofuŋ nore dâŋ iŋuc. 9 Ŋoŋe nânâ wiac bocjaha fua‐
ŋareocte giene bapie fârine afecne sawa fuawec, eme i haeo bafisipie
noni ficne suepe omaewec. Wemocte? Ŋoŋe ŋaŋacne fic wiac fuaocte
ʒoɋac ehuc juhapie nore ficzi ŋetâtierâ ʒaŋke‐fârewec fokac irec. Anutu
Tâpiri Ɋuŋɋasaŋ Wofuŋ nore dâŋ iŋuc. 10 Irec sambâŋzi bâpiŋ titikuc
aka hecnewec â mâreŋ e ine mazuc mâriri‐ticne sakarewec. 11 Eme no
mupe wiac kecʒiŋuczi kereŋke‐fârewec: Mâreŋ â tiki, jacgoŋ â waiŋ, oliwa
wokemaŋ â mâreŋko wiac fua‐fâreekac, ehame ŋic â qowi erâ gie bapa‐
jeŋicte fârine sasawa sipiricke‐fârewec.”

12 Iŋuc mume Sealitiere ŋokâ Serubabe â Jozadac ŋokâ‐ticne taha bapa
sâko Josua, erâ ŋic ʒanʒaŋne jaŋe mâmâc sasawa Wofuŋ Anutu‐ jeŋicte
dâŋ mecne, â porofete Hagai ere dâŋ mecne mâmâc manarâ reŋkembiŋ,
i Wofuŋ Anutu‐jeŋiczi jaŋerao porofete sorewec irec iŋuc embiŋ. Eme ŋic
jaŋe Anuture hâwic‐jopame araŋ bacnembiŋ. 13 Iŋuc epie Hagai e Wofuŋte
biŋemumuziWofuŋtemicte ŋicŋokac ʒiŋuc jazawec: “Noŋoŋehec jukopac,
Wofuŋ no iŋuc mupaŋkekopac.” 14 Eme Wofuŋ e Sealitiere ŋokâ Serubabe,
Judamâreŋ soŋaŋ hâcne, â Jozadac ŋokâ‐ticne taha bapa sâko Josua, erâ ŋic
ŋokac gâcne sasawa esoc qafeŋ ejareme ʒoɋac sasanaŋ bâfuarâ ra Anutu
Tâpiri ɊuŋɋasaŋWofuŋ‐jeŋic hâcne, ere fic fuaocte giene fuŋkembiŋ. 15 Ine
mosa namba 6 irec ʒoaŋ gie bapa 24 ira iŋuc embiŋ.

2
Taha ufuŋ ɋâricnezi eri qaraweŋnehec ŋeocmu

1 Dariusi e ŋicwofuŋ erâ juhame jara namba 2 irec mosa namba 7 â
ʒoaŋ gie bapa 21 ira porofete Hagaizi ŋic ŋokac Wofuŋte dâŋ kecʒiŋuc
muhuc jazawec: 2 “Go Sealitiere ŋokâ Serubabe, Juda mâreŋ soŋaŋ hâcne,
â Jozadac ŋokâ‐ticne Josua taha bapa sâko, erâ ŋic ŋokac ʒanʒaŋne sasawa
dâŋ ʒiŋuc jazac: 3 ‘Ŋoŋeraonec moczi mârâc jaha fic keci eri qaraweŋ‐
ticnehec ŋehame honewec? Â ʒiŋuczia ine hawarine weniŋuc fuame
honeŋgopieŋ? Honepie wiac omane ekac me weniŋuc? 4 Wofuŋzi ʒiŋuc
mukac: O Serubabe, go hâbige roc, â Jozadacte ŋokâ, Josua taha bapa sâko,
go wâc hâbige roc, erâ mâreŋ ʒirecnec ŋic ŋokac sasawa ŋoŋe hâbi hârohec
erâ junʒepieŋ. No ŋoŋehec juekopacte gie baniŋ, Anutu Tâpiri Ɋuŋɋasaŋ
Wofuŋnore dâŋ iŋuc. 5Aigitamâreŋkonecwahahapie dâŋmupaŋke‐ŋarepo
irec sâcko ŋoŋehec juekopac hâcne. Mâro‐nanezi ŋoŋehec juekacte mi
hâwic‐ŋopazejec. 6 Anutu Tâpiri Ɋuŋɋasaŋ Wofuŋ no ʒiŋuc mukopac:
Piticne jufenaŋmu, eme dameŋ moc ira noni sambâŋ â mâreŋ, hâwec â
tiki itiriŋ‐jopapemu; 7 erâ ŋic gurune gurune ejarepe qiriŋ qafâreniŋmu.
Eme boreŋ‐ jeŋic ʒira ware‐ fâreme noni mupe eri qaraweŋzi fic kecʒi
fusucmaocmu, Anutu Tâpiri Ɋuŋɋasaŋ Wofuŋ nore dâŋ iŋuc. 8 Siliwa
mecne, gol mecne irec rune noni jukopac, Anutu Tâpiri Ɋuŋɋasaŋ Wofuŋ
nore dâŋ iŋuc. 9Ufuŋ kecʒirec eri tatamacmârâc fowec i wawahane ehame
ʒâhec fuaocmuzi fefene jâmbâŋ eocmu, Anutu TâpiriɊuŋɋasaŋWofuŋ nore
dâŋ iŋuc. Eme hae mâreŋ kecʒira wama mupe fuaocmu, Anutu Tâpiri
Ɋuŋɋasaŋ Wofuŋ nore dâŋ iŋuc.’ ”

Gie bapa‐jeŋictemumutiŋ dâŋ fuawec
10 Dariusi e ŋicwofuŋ erâ juhame jara namba 2 irec mosa namba 9 â

ʒoaŋ gie bapa 24 ira Wofuŋtaonec dâŋ porofete Hagai erao ʒiŋuc fuawec:
11 “Anutu Tâpiri Ɋuŋɋasaŋ Wofuŋ eki ʒiŋuc mukac: Go taha bapa numu‐
jaretec wiwio kecʒiŋuc irec okacne bâtikie‐garenʒepieŋ: 12 ‘Ŋicmoc e qowi
jambuŋkekicne ŋaqi qoruc‐ ticnezi foŋkerâ bajuhuc nânâ poroŋ me nânâ
rikekicne, me waiŋ me wokemaŋ, me wiac nânâne i me i heuwame tiri
moc eocmu me?’ ” Eme taha bapa jaŋe mumbiŋ, “Aricne.” 13 Eme Hagaizi
muwec: “Ŋicmoc e ine qâŋɋâŋmoc bâuwahucwâwânâŋhec erâ ʒâhecwiac
keci jaŋemoc heuwac‐jopame wâwânâŋhec eniŋmume?” Mume taha bapa
jaŋe mumbiŋ: “Eha wemo, wâwânâŋhec eniŋmu hâcne.” 14 Iŋuc mupie
Hagaizi muwec: “Ŋicguru ʒi nore maŋfuŋko juŋgopieŋ jaŋe jaŋacne fuŋne
mecne â meqâreŋ‐ jeŋicte fuŋne mecne i sâc ijaha fokac, irec wiac i me
i tahare râeeŋgopieŋ i wâwânâŋnehec jaha eekac. Wofuŋ nore dâŋ iŋuc.
15 Erâ ʒuhuckerâ ʒiŋuc mukopac: Ŋoŋe ʒi wiac weniŋuc fua‐ŋare raocmu
i hone manac enʒepieŋ, ehuc fic kecʒirec wâtuŋ mi râepie huwec dameŋ
ira wiac weniŋuc fua‐ ŋarewec i wâc mâmâc manasunʒepieŋ. 16 Ŋoŋe
padi gie mockonec târu 20 irec sâc ro ŋihec enaŋmu muhuc ra târu 10
irec sâc sawa fome rombiŋ, me waiŋ bapa ficko ira waiŋ pake 50 fiapene
hurâ fusucmaocmu muhuc rarâ fiapie pake 20 sawa hurâ fusewec. 17 I
ʒiŋucte fuawec: No bâʒâic‐ŋopahucmupe giegaŋ‐ŋeŋicte fârine gâcne ʒoaŋ
fâroroczi ʒâhâmome kenoŋkewec, â gâcne hoe sanaŋzi henʒaŋnewec, ŋoŋe
ine maŋŋeŋic mi bârisiembiŋ. Wofuŋ nore dâŋ iŋuc. 18 Irec ŋoŋe mosa
namba 9 irec ʒoaŋ gie bapa 24 ʒirecnec fuŋkerâ jufehuc wiac weniŋuc
fua‐ŋare raocmu i hone manac enʒepieŋ. Wofuŋ nore taha ufuŋte wâtuŋ
miŋecgac mocwâc râepie huhame wiac kecʒiŋuc hone manac enʒepieŋ:
19Wiac ukicnezi rowaŋko jaha sâcnemocwâcmi foocmu, â waiŋ qizecne â
jâmbojâc â hâmeŋ fâric â oliwa jâc jaŋe fâri tâmiric mi domaniŋmu, aricne,
no miŋecgac hâcne fuŋkerâ jambuŋ‐ŋopa rahuc jupemu.”

Wofuŋzi Serubabe dâŋmupaŋkecnewec
20 Mosa irec ʒoaŋ gie bapa 24 ira Wofuŋtaonec dâŋ kecʒiŋuc Hagairao

fuame arecne jajahec ewec: 21 “Go Juda mâreŋ soŋaŋ Serubabe ʒiŋuc
muhuc âzâcnec: No sambâŋ â mâreŋ itiriŋ‐jofazo ekopac. 22 Ehuc ŋicne
ŋicne jaŋere ŋicwofuŋ ŋeŋe herândiŋ‐ jopa‐ fârepe omaeniŋmu; no ŋic
gurune gurune tâpiri‐jeŋic bawahahuc keretac â fainao ŋeeŋgopieŋ jaŋe
hetuŋ‐jopapemu, ehame becâsic mecne â irec faio ŋeeŋgopieŋ mecne jaŋe
jaŋac qaqac ehuc qâqâhâmoc efâreniŋmu. 23Anutu TâpiriɊuŋɋasaŋWofuŋ
no ʒiŋuc mukopac: No dameŋ ira kiŋaŋŋic‐nane Serubabe, Sealitiere ŋokâ
hâcne, go rocgurâ mefâro‐nane bacgupemu, noni hâcne rowosâecgupo.
Anutu Tâpiri Ɋuŋɋasaŋ Wofuŋ nore dâŋ iŋuc.”

ƷEKARIA
Ʒekaria eHagaire âgo. Jahe dameŋ ijaha juhuc gie‐jekic bapic. Ine Judaŋic

jaŋe Babilonia mâreŋkonec Jerusalem hae sesucko risierâ hae heɋârehuc
taha ufuŋ bambiŋ dameŋ ira hâcne. Jahe Jerusalemhaeo juhuc porofete gie
babaficko bapic. Ehuc Wofuŋtaonec dâŋ fua‐jacteme sâc ŋic ŋokac mufua‐
jarehuc maŋjeŋic baafeckepic. Eme kikefuŋzi Wofuŋ manasiŋkehuc ʒoɋac
â sasanaŋ bâfuarâ gie‐jeŋic aijakic bambiŋ.
Ʒekaria e taha bapa jaŋere guruonec, mamac‐ ticnere ʒâŋe Berekia.

Wofuŋtaonec dâŋ i jara 520–518 B. C. dameŋ ŋondeŋ ira fuacnewec. Mâc
gie‐ ticne i dameŋ ŋondeŋ ira sawa mi mecne bawec. Ʒekaria e Hagaizi
Israe ŋic jaŋere bahac honewec ijaha honewec, ine kecʒiŋuc: Jerusalemhae
rune jaŋe taha ufuŋ heɋârehuc baniŋte ʒoɋac sâko mi embiŋ, izi bâbâpiaŋ
fifisire aka hewec. Eme irec hâcne taha ufuŋ i ʒoɋac erâ baniŋte bufahac
dâŋ jazame giere ʒoɋac â sasanaŋ bâfuarâ ufuŋ‐ jeŋic bâpiaŋkerâ baku
bâzickembiŋ. Jaŋe sâqocneqikiŋnerâAnutuweniŋuc ehucmai ecnerâ kiŋaŋ
qacnepie sâckeocmu irec dâŋ musoka‐jarewec wâc. Ehuc Anuture fuŋne i
kecʒiŋuc mutaniŋkewec: Anutu e sambâŋ â mâreŋ â ŋic erâ wiac sasawa
fuŋnaonecteaŋ fowefuwec irec Wofuŋ â guriŋ bapa. E hâcne sâqocne bapa
okacne bazu‐jareekac â ŋicfâc‐ticne jaŋe ine âgo ejarehuc ŋondeŋ‐jeŋicko
juocte muekac.
Ʒekaria dâŋticne i dâŋ fârine jaha, erâ sifu porofete gâcne sâko dameŋ

juwicnao dâŋ mu qâreŋ embiŋ irec sâc jâmbâŋ mi ekac. E â porofete
âgofâcne gâcne jaŋe ʒiŋuc manahuc dâŋjeŋic mu qâreŋ embiŋ: Mesia
fisiocmu i ine Judaŋic jaŋere buc fisirâ Wofuŋ ejareocmu.
Papia bâfâuckepene dâkâne jajahec fuakac. Moc i gaŋ 1–8 â moc i gaŋ

9–14. Erâ honepene ʒiŋuc tinac ekac: Dâkâne 1 maŋnao dâŋ forakac i
Ʒekaria ere porofete dâŋ sasawa, erâ i dâŋ soŋne titinac, mocwâcmi mana‐
hâmoŋgopeneŋ. Â gaŋ 9–14 ira dâŋ qâreŋkekicne forakac i Ʒekariazimâcne,
ŋicmoczi me ŋic gâcne jaŋe ʒâhec juhuc ʒuhuckerâ mu qâreŋ embiŋ.
Gaŋ 9:9 ira jukuMesiazi fuarâ weniŋuc ehuc Jerusalem haeo feocmu, irec

findaŋdâŋ qâreŋkekicne. Eme aposolo Jesure binaŋ qâreŋkembiŋ jaŋe ira
iticnehuc “Jesu e Jerusalem haeo fewec” irec binaŋ qâreŋkembiŋ hâcne.
Dâkâne 1:
Gaŋ 1:1–6. Ira mumuʒâwe dâŋ â mâŋ bâbârisieremuqâmoc dâŋ fokac.
Gaŋ 1:7—6:15. Ira porofete e maŋʒâŋe‐ticne ŋerisieme hawari wiac 8
honewec irec dâŋ mecne, erâ Jerusalem haeonec micne bapa sâko
Serubabe giere mufiriekicne irec binaŋ i mâmâc qâreŋkekicne fokac.

Gaŋ 7—8. Ira ine sowa jujure dâŋ gâcne qâreŋke rakicne.
Hawari 1. Anuture maio becâsic 4 fuambiŋ, i Anutuzi Zioŋ hae maŋjauŋ
ecnehuc qâpuc jaŋe aaric mana‐jareocte ʒoɋac ewec irec sâsâc.

Hawari 2. Qowi ʒuŋene 4 â aeŋzi wiac bapa 4 izi Israe â Judaŋic
râsifâc‐jeŋic jaŋere tâpiri irec sâsâc, erâ Anuturaonec okacne fisi‐
jareocmu irec findaŋdâŋ.

Hawari 3. Ŋicmoczi mucsâc bajuwec, izi Jerusalem hae sâcticneweniŋuc
fuaocmu irec sâsâc.

Hawari 4. Ŋic moc ʒâŋene Josua e taha bapa sâko erâ juocmu irec
findaŋdâŋ.

Hawari 5. Lambe sâko oliwa jâc jajahec jahere ŋondeŋko domane
honewec. Izi Wofuŋ e taha bapa Josua â micne sâko Serubabe jahehec
juhame Judaŋic jaŋere dameŋ biaŋ fuarâ foocmu irec sâsâc.

Hawari 6. Papia foforiŋkekicnezi furuc furuc qame honewec. Izi fiuc roro
â burec â eeatuc ŋic sâwec‐jeŋic irec sâsâc.

Hawari 7. Ŋokac sâqocne moc Babe haeo barakicne. Izi ŋic sindaŋnezi
Anutu tâmiric juju jaŋere sâsâc.

Hawari 8. Ʒika keretac 4 jaŋe ŋicne ŋicne juwic â faic, erâ ŋifec â
ŋifec jurambiŋ jaŋe okacne bazu‐jareniŋte rapie honec‐jopawec. Izi
Anuturaonec okacne fifisi irec sâsâc.

Dâkâne 2:
Gaŋ 9—14. Maŋnao dâŋ forakac irec qizecne ʒiŋuc honeŋgopeneŋ:
Anutuzi mâreŋko ŋic gurune gurune tâpirihec jaŋe qâhuc‐jopame
Mesiare Wofuŋ qâreŋ fua taniŋkeocmu.

Tataranao ine dâŋ ʒuhucne jajahec fokopirec. Dâŋ ʒuhucne namba 1 i
ʒiŋuc: Mesiare uucmaŋ fuame wama ŋicwofuŋzi Zioŋ haeo ŋec juc eocmu.
Erâ dâŋ moc ʒiŋuc: Anutu e ŋicfâc‐ticne jambuŋ‐ jopahuc râsifâc‐ticne
bâsirowec‐jopaocmu.
Dâŋ ʒuhucne namba 2. Ira ine Wofuŋte dameŋ sâkoo Juda ŋicguru

â Jerusalem hae rune jaŋe weniŋuc erâ juniŋmu irec findaŋdâŋ fokac.
Wofuŋte dâŋ fârinemoc gaŋ 13:9 ira fokac, kecʒiŋuc: “Ehuc mupemu: ‘Jaŋe
ŋicfâc‐nane’, iŋucmupe muniŋmu: ‘Wofuŋ e Anutu‐nâŋec.’ ”

Wofuŋtao ririsie irec dâŋ
1 Dariusi e ŋicwofuŋ erâ juhame jara 1 â mosa 7 tarawec. Ehame

mosa namba 8 ira Berekiare ŋokâ â Idore ŋosa, porofete Ʒekaria hâcne,
erao Wofuŋte dâŋ kecʒiŋuc fuawec: 2 “Wofuŋ e mamacfâc‐ŋeŋic jaŋere
boc aarickewec. 3 Irec ʒiŋuc muhuc jazawec: Anutu Tâpiri Ɋuŋɋasaŋ
Wofuŋ eki kecʒiŋuc mukac: Ŋoŋe norao risiepie noni maic‐ ŋopapemu.
Anutu Tâpiri Ɋuŋɋasaŋ Wofuŋ nore dâŋ iŋuc. 4 Ŋoŋe kâcɋenefâc‐ŋeŋic
jaŋere sâc mi junʒepieŋ, mârâc jaha porofete jumbiŋ jaŋe dâŋ ʒiŋuc
jaza jumbieŋ: ‘Ŋoŋe hata‐ŋeŋic hehesicne â eebapa‐ŋeŋic sâqocne i moc
behenʒepieŋ.’ Jaŋe ine dâŋnane mana rereŋ mi embiŋ, Wofuŋ nore
dâŋ iŋuc. 5 Mamacfâc‐ŋeŋic jaŋe weni? Â porofete jaŋe juju sanaŋ
moc jueŋgopieŋ me? 6 Kiŋaŋ qaqafâc‐nane, porofete hâcne, uŋsawaŋ â
dâŋsanaŋ‐nane jazapo i mamacfâc‐ŋeŋic jaŋerao fâri fideteŋnehec ewec.
Eme jaŋemaŋjeŋic bârisierâmumbiŋ, Anutu TâpiriɊuŋɋasaŋWofuŋ e juju
â eebapa‐nâŋecte sâcko wiac enâreoctemuwec irec sâc enârewec hâcne.”

Porofete e maŋʒâŋe‐ticne ŋerisieme becâsic honec‐jopawec
7Dariusizi ŋicwofuŋ juhame jara 2 tarazo ehamosa namba 11, ʒâŋene Se-

bata i maickewec. Ememosa irec ʒoaŋ gie bapa 24 ira Idore ŋosa Berekiare
ŋokâ, porofete Ʒekaria hâcne, erao Wofuŋte dâŋ fuawec. Fuacneme eki
kecʒiŋuc muwec: 8 “Manaŋgopieŋ, no ŋafeo maŋʒâŋe‐nane ŋerisieme ŋic
moc becâsic bâbâroŋko ŋehame honepac. E wâneŋko jâc dutu jaŋere
ŋondeŋko domahame râpefuŋ‐ticnao becâsic gâgâpâc â bâbâroŋ erâ qaŋqaŋ
domahapie honec‐jopapac. 9 Iŋuc honerâ ʒiŋuc wiopac: ‘O bomboŋ‐nane,
jaŋere fuŋne weniŋuc?’ Iŋuc wiope aŋelo nohec dâŋejec eki ʒiŋuc nazajec:
‘No fuŋne‐jeŋic gaza gowatuc epemu.’ 10 Eme jâc dutu jaŋere ŋondeŋko

domajec ŋic eki ʒiŋuc nazajec: ‘Wofuŋzi mâreŋ sâko mâreŋ irec fuŋne
hone manac eniŋte sorec‐ jopawec jaŋe hâcne.’ 11 Eme jaŋe Wofuŋte
aŋelo jâc dutu jaŋere ŋondeŋko domajec e ʒiŋuc âzâcnembieŋ: ‘Manakic,
nâŋe mâreŋ sâko mâreŋ fotâcnehuc ʒiŋuc honembeŋ: Mâreŋ e qiriŋmâc
fokac.’ 12 Iŋuc mupie Wofuŋte aŋelozi kecʒiŋuc mujec: ‘O Anutu Tâpiri
ɊuŋɋasaŋWofuŋ, go Jerusalemâ Judahae ŋerakac jaŋe aaricmana‐jarehuc
juhaŋtec jara 70 tarawec, irec mo dameŋko busâqoc moc mana‐jarecmu?’
13EmeWofuŋzi aŋelo nohec dâŋejec e aki wama â bâbâmiriŋ dâŋ âzâcnejec.
14 Âzâcneme aŋelozi ʒiŋuc nazajec: ‘Go hahaŋne bahuc muc: Anutu Tâpiri
Ɋuŋɋasaŋ Wofuŋ e kecʒiŋuc mukac: No Jerusalem â Zioŋ kikefuŋ ŋoŋere
bunane boc bâruŋkekac. 15 Ŋicne ŋicne manabâc tâmiric jueŋgopieŋ jaŋe
ine kimbeŋ hâhâwicne qajarekopac; jaŋe hâcne kimbeŋ afecne qaŋarehape
sisipiric hâhâwicne fai‐ŋeŋicko râepie fewec. 16 Irec hâcne Wofuŋzi ʒiŋuc
mukac: No busâqocmanahuc Jerusalemmocwâcmaickepo, irec ufuŋ‐nane
mocwâc heɋârerâ bapie fuazejec, erâmucsâc i Jerusalemhaeo fârenʒepieŋ,
Anutu Tâpiri Ɋuŋɋasaŋ Wofuŋ ere dâŋ iŋuc. 17 Erâ harierâ hahaŋne bahuc
ʒiŋuc muzemec: Anutu Tâpiri Ɋuŋɋasaŋ Wofuŋ e kecʒiŋuc mukac: Hae‐
nane ŋerakac ira mazuc mâriri mocwâc fuarâ fozejec, ehame no Zioŋ
bâmiriŋkehuc Jerusalem hae mocwâc bâwosâepemu.’ ”

Porofete e ʒuŋe 4 â aeŋ bapa ŋic 4 honec‐jopawec
18 Eme no ʒâŋe fipe feme mi ʒuŋe 4 honec‐ jopazepac i! 19 Ehuc

aŋelo nohec dâŋewec e ʒiŋuc muhuc wiocnepo: “Wiac keci jaŋere fuŋne
weniŋuc?” Mupe muwec: “Ʒuŋe keci jaŋe hâcne Juda â Israe erâ Jerusalem
qâtâtiec‐jopambiŋ.” 20 Eme Wofuŋ e aeŋ bapa ŋic 4 nowatuwec. 21 Eme
mupo: “Jaŋe wemo gie baniŋte warembiŋ?” Mupe muwec: “Ʒuŋe 4
keci jaŋe Juda kikefuŋ bâtâtiec‐jopa‐jâmbâŋkepie mocwâc turerâ juniŋte
eipiembiŋ. Aeŋ bapa ŋic 4 jaŋe ine Juda kikefuŋ qâturec‐jopaniŋte
warembiŋ, ehuc ŋicne ŋicne jaŋe kikefuŋ bâtâtiec‐jopaniŋte ʒuŋe‐jeŋic
bâfeŋnembiŋ i hâcne hezu henʒaŋ eniŋte warembiŋ.”

2
Porofete e ŋicmoc mucsâc badomahame honewec

1 Eme no ʒâŋe fipe feme mi ŋic moczi mucsâc badomahame honezepac
i! 2 Iŋuc honerâ mupo: “Go wena rakomec?” Eme eki ʒiŋuc nazawec:
“No Jerusalem haeo mucsâc fârehuc hâŋne â otecnere fuŋne manapemurâ
rakopac.” 3 Eme aŋelo nohec dâŋewec e mai fuarâ domaha aŋelo moczi
fuacnerâ ʒiŋuc âzâcnewec: 4 “Ajoc, go ŋicmotec erao gasacke rarâ ʒiŋuc
âzâcnec: ‘Jerusalem maŋnao ŋic â qowi bocjaha juŋgopieŋte hae i sac
tâmiric ŋezejec. 5 Ehame no nahac ʒoc iŋucne sac erâ râreckepemu, erâ
ŋondeŋ‐jeŋicko juhuc tatamac‐nanezi batamaec‐jopapemu, Wofuŋte dâŋ
iŋuc.’ ”

Kâpâcwâru fickonec jaŋe hefârec‐jopakicne
6Wofuŋzi ʒiŋucmukac: “Ajoc, ŋoŋe faic mâreŋkonec risieniŋ, noni hâcne

mâreŋ tuturuŋne 4 ira bâtâtiec‐ŋopapo”; Wofuŋte dâŋ iŋuc. 7 Ajoc, Babe
mâreŋko juŋgopieŋ ŋoŋe risierâ Zioŋko wareniŋ. 8Anutu Tâpiri Ɋuŋɋasaŋ
Wofuŋ e ŋicne ŋicne jaŋe wiac ŋowac rofârembiŋ jaŋerao sorecnuhuc
kecʒiŋuc muwec: “Moc e ba bâuac eŋareocmuzi bunaneo baocmu hâcne.

9Manaŋgopieŋ, no râsi ejarehuc jopapemu, eme kiŋaŋ qaqafâc‐jeŋic jaŋere
meo feniŋmu. Iŋuc fuame ŋoŋe nore ʒiŋucmana taranʒepieŋ: Anutu Tâpiri
Ɋuŋɋasaŋ Wofuŋ eki sorewec. 10 O Zioŋte otâ, go ʒeri bari ec! Manakic,
no fârâ gore ŋondeŋko ŋeŋe juju epemu, Wofuŋzi iŋuc mukac. 11 Iŋuc
fuame ŋicguru bocjaha jaŋe dameŋ iraWofuŋ norao qohotahuc ŋicfâc‐nane
erâ juhapie no ŋondeŋ‐ŋeŋicko ŋeŋe juju epemu. 12 Eme ŋoŋe porofete
nore ʒiŋuc mana taranʒepieŋ, Anutu Tâpiri Ɋuŋɋasaŋ Wofuŋ eki soreme
nâŋerao warekac. Eme Wofuŋ e Judaŋic tiri mâreŋ ira fuŋfuŋfâc‐ticne
bacjopahuc Jerusalem hae mocwâc bâwosâeocmu.”

13 Wofuŋ e tiri ufuŋ‐ticnaonec faharerâ wahakacte ŋicne ŋicne jaŋe ere
maio niniŋke‐fârenʒepieŋ.

3
Porofete e maŋʒâŋe‐ticne ŋerisieme taha bapa sâko Josua honewec

1 Wiac i tarame Wofuŋzi taha bapa sâko Josua nowatume honepo. E
Wofuŋte aŋelo ere maio domaha Sataŋzi dâŋko râeocte fâre‐ticnaopec
domawec. 2Wofuŋte aŋelozi ine Sataŋ ʒiŋuc âzâcnewec: “Sataŋ, Wofuŋzi
dâŋ mugareoc, jâmbomac, Wofuŋ e Jerusalem hae bâwosâeweczi dâŋ
mugareoc. Josua e ʒoctucne moc ʒockonec rokicne irec sâc i!” 3 Eme Josua
e aŋelore maio ŋaqi wâwânâŋnehec ro domawec. 4 Eme aŋelozi kiŋaŋŋic
mamai domambiŋ jaŋe ʒiŋuc jazawec: “Ŋoŋe ŋaqi‐ticne wâwânâŋnehec
i heunuckecneniŋ.” Josua e jahacne ine ʒiŋuc âzâcnewec: “Manakic,
no kiŋtofage behepo irec hombaŋ ŋaqi hegarepe huocmu.” 5 Iŋuc murâ
muwec: “Qizecnao duʒora ɋaɋacne hecnepie huoc.” Eme Wofuŋte aŋelozi
maŋfuŋnao domahame duʒora â ŋaqi ɋaɋacne hecnepie huwec.

6 Eme Wofuŋte aŋelozi Josua dâŋ kecʒiŋuc mutâcnecnewec: 7 “Anutu
Tâpiri Ɋuŋɋasaŋ Wofuŋ e ʒiŋuc mukac: Go nore kike hata bâjâpehuc
kiŋaŋ biaŋne qanarecmuo ine ficnanere micne juhuc hae ʒoŋa‐nane
soŋaŋkezemec. Ehame domaŋgopieŋ ʒi jaŋere ŋondeŋko jucmurâ mana‐
garepemu. 8O taha bapa sâko Josua, go â âgofâcgemaigao ŋeŋgopieŋ ŋoŋe
wiac fuaocmu irec hata qaqasune juŋgopieŋzimananiŋ: No oso gitec‐nane,
kiŋaŋŋic hâcne, e mupe wareocmu. 9Manaŋgopieŋ, qânâ moc fainao ʒâŋe
hândâŋ hawari 7 hekicne i Josua goremaio hepo ŋekac. Eme qânâ ira hâcne
dâŋ moc heutuckepe foocmu, ehame ʒoaŋ mocjahao mâreŋ ʒirec kiŋtofa
bârâriepemu,Anutu TâpiriɊuŋɋasaŋWofuŋ ere dâŋ iŋuc. 10Emeŋoŋe ʒoaŋ
ira hâcne âgofâc‐ŋeŋic hefârec‐jopapie warerâ waiŋ qizec â nemuja jâcfuŋ‐
ŋeŋicko waha ŋeniŋmu, Anutu Tâpiri Ɋuŋɋasaŋ Wofuŋ ere dâŋ iŋuc.”

4
Porofetezi lambe dodoma â oliwa jâc honewec

1 Eme aŋelo nohec dâŋewec e harierâ fuahuc wiwicnuwec, i ŋic moc
guŋkonec wiwickepene ɋâreekac irec sâc. 2 Erâ ʒiŋuc nazawec: “Go wemo
wiac honekomec?” Mume mupo: “No lambe dodoma moc golzi bakicne
honekopac, ehuc fainaowokemaŋŋeŋe râqâc â lambe 7 erâ lambe qeŋqeŋ 7
jaha ŋerapie honec‐jopakopac wâc. 3Ehuc lambe dodomamaŋfuŋnao ŋifec
â ŋifec oliwa jâc jajahec domahapire honec‐jofakopac.” 4 Iŋuc murâ aŋelo
nohec dâŋewec e ʒiŋuc muhuc wiocnepo: “Bomboŋ‐nane, wiac keci irec
fuŋne weniŋuc?” 5 Eme aŋelo nohec dâŋeweczi dâŋ ʒiŋuc bâtikie‐narewec:

“Go wiac irec fuŋne mi manakomec me?” Mume mupo: “Bomboŋ‐nane,
no mi manakopac.” 6 Eme ʒiŋuc nazawec: “Serubaberao Wofuŋte dâŋ
fuawec ʒine hâcne: Ŋic sasanaŋ me tâpirio mâcne, Mâro‐nanere tâpirio
wiac ee bapane fokac, Anutu Tâpiri Ɋuŋɋasaŋ Wofuŋte dâŋ iŋuc. 7 O tiki
sâko, go wemo wiac fârinemo? Go Serubabere maio fâucke ʒaŋ erâ wâneŋ
ezemec. Eki hâcne ŋic ŋokac jaŋe ʒeri faio ‘Ohec ohec’ mucnehapie fic
bupune hebâzickeme taraocmu.” 8 Eme Wofuŋte dâŋ i norao ʒuhuckerâ
ʒiŋuc fuawec: 9 “Serubabe e meticnezi fic kecʒirec hobeteŋne râewec,
erâ e jahacne mezia fic kecʒi bâzickeocmu. Iŋuc fuame ŋoŋe porofete
nore ʒiŋuc mananʒepieŋ: Anutu Tâpiri Ɋuŋɋasaŋ Wofuŋ eki nâŋerao
soreme warewec. 10Moc e wiac afecne fuŋkerâ fuawec dameŋ irec mana
sâqoreweczi Serubabere meo bupure wiac ŋemâcne foha honerâ bubiaŋ
manaocmu.
“Lambe 7 jaŋe Wofuŋte ʒâŋe hândâŋ ehuc mâreŋ sâko mâreŋ hone‐

fâreeŋgopieŋ.” 11 Eme no aŋelo ʒiŋuc wiocnepo: “Oliwa jâc jajahec lambe
dodomare maŋfuŋko ŋifec â ŋifec domakopirec jahere fuŋne weniŋuc?”
12 Erâ harierâ wiocnepo: “Wokemaŋte qeŋqeŋ jajahec golzi bakicne jahere
ŋifecnao oliwa jâc tieŋne jajahec fokopirec jahere fuŋne weniŋuc?” 13 Eki
ine ʒiŋuc nazawec: “Go irec fuŋnemimanakic me?” Ememupo: “Bomboŋ‐
nane, no mi manakopac.” 14 Mupe muwec: “Jahe mâreŋ sâko mâreŋ irec
Wofuŋ ere kiŋaŋ qaqa jajahec wokemaŋ rua‐jactekicne hâcne.”

5
Papia foforiekicnezi sawao fuame honewec

1 Eme no mocwâc ʒâŋe fipe feme papia foforiekicnezi mi sawao fuame
honezepac i! 2 Eme aŋelozi ʒiŋuc muhuc wio‐narewec: “Go wemo wiac
honekomec?” Mume mupo: “No papia foforiekicnezi sawao fotâcneme
honekopac, hâŋnere sâc i 20 kubi* â otecnere sâc i 10 kubi.” 3 Eme
kecʒiŋuc nazawec: “Juda mâreŋ sâko irec sâwecdâŋ fuaocmu i kecira
hâcne fokac. Irec fiuc roniŋmu jaŋe sasawa papia ŋifecnao dâŋ fokac irec
sâcko bâsirowec‐jopazo, â mumupaŋ dâŋ burecne muniŋmu jaŋe ine papia
ŋifecnao dâŋ qâreŋkekicne fokac irec sâcko bâsirowec‐jopazo. 4 No papia
i râepe rarâ fiuc roro ŋic jaŋere ficko mecne erâ nore ʒâŋeo ɋetickehuc
mumupaŋ dâŋ burecnemueŋgopieŋ jaŋerefickomâmâc fezejec. Ferâ fohuc
ficjeŋic jâc â qânâzi bakicne i sipiricke‐fârezejec, Anutu Tâpiri Ɋuŋɋasaŋ
Wofuŋ ere dâŋ iŋuc.”

Ŋokacmoc pake maŋnao ŋeha honewec
5 Eme aŋelo nohec dâŋewec e warerâ ʒiŋuc nazawec: “Ʒâŋe fitec feme

wiac fuakac i honec.” 6 Iŋuc mume mupo: “I wemo wiac?” Eme muwec:
“Wiac fuakac i padire sâc bapa pake.” Erâ ʒuhuckerâ muwec: “Juda
mâreŋ sâko irec kiŋ bahac i irec sâc fokac hâcne.” 7 Iŋuc muhame pake
tapane ŋehockeme mi maŋnao ŋokac moc ŋeha honezepac i! 8 Eme aŋelozi
muwec: “Wiac keci sâqocnere fuŋqizecne.” Iŋuc murâ ŋokac pake maŋnao
sârockeme hume aeŋ tapane i mocwâc pake micnao heme ŋewec. 9 Eme
mocwâc ʒâŋe fipe feme mi ŋokac jajahec warepire honec‐ jofazepac i!
Ehamemâŋâŋzi fakac‐jekic bafaharewec; fakec‐jekic i qeʒore fakec iŋucne.
* 5:2: 1 kubi i 18 inses me 46 senti meta irec sâc.

Eme jahe sâc bapa pake i rorâ faic sawao bafepic. 10 Iŋuc epire aŋelo
nohec dâŋewec e ʒiŋucmuhucwiocnepo: “Jahe pakewena bawisekopirec?”
11Emenazawec: “Sina†mâreŋko ira ficmoc bacnenicte bawisekopirec, eme
ficticne bapire tarame ira hâcne ŋeŋe‐ticnao hepire ŋeocmu.”

6
Porofetezi keretac 4 honec‐jopawec

1 Eme mocwâc ʒâŋe fipe feme mi keretac 4 jaŋe tiki jajahec ŋondeŋ‐
jekicko fuarâ warepie honec‐ jopazepac i! Tiki jajahec ine honec‐ jofape
aeŋ bâbâroŋ iŋucne ŋepic. 2 Keretac bâbâni fuawec irec becâsic jaŋe
bâbâroŋ â ere râpeo fuawec irec becâsic jaŋe gâgâpâc. 3 Eme irec faicnao
keretac moc fuawec irec becâsic jaŋe qaŋqaŋ â keretac tatarane fuawec
irec becâsic jaŋe qâqâreŋ. 4 Eme aŋelo nohec dâŋ ewec e ʒiŋuc muhuc
wiocnepo: “Bomboŋ‐nane, wiac ʒi jaŋere fuŋne weniŋuc?” 5 Mupe ʒiŋuc
nazawec: “Jaŋe sambâŋkonecmâŋâŋ 4, erâ ʒi mâreŋ sâkomâreŋ irecWofuŋ
kiŋaŋ qacnembiŋzimâreŋ sâcke‐fâreniŋmu. 6Keretac becâsic gâgâpâcheczi
faic mâreŋkopec rahame keretac becâsic qaŋqaŋheczi ʒoaŋ huhunaopec
raocmu; â keretac becâsic qâqâreŋheczi juwic mâreŋkopec rahame keretac
becâsic bâbâroŋheczi ʒoaŋ wewefunaopec raocmu.” 7 Eme jaŋe fua‐fârerâ
mâreŋte fuŋne hone manac eniŋte ʒoɋac embiŋ. Irec aŋelozi muwec:
“Ajoc, ra mâreŋ fotâcneniŋ!” Eme jaŋe ra mâreŋ fotâcnembiŋ. 8 Ehame
ʒiŋuc muhuc wira‐narewec: “Manakic, faic mâreŋkopec raŋgopieŋzi gie
bahapie maŋnane taraocmu.”

Josua hendiŋ moc bacnembiŋ
9 Eme Wofuŋte dâŋ norao ʒiŋuc fuawec: 10 “Helidai, Tobia â Jedaja Babe

mâreŋkonec risie warembiŋ jaŋeraonec tahawiac rorâ Zefaniare ŋokâ Josia
ere ficko bafezemec. 11Go jaŋeraonec siliwa â gol rohuc hendiŋmoc ba akic
erâ taha bapa sâko Josua, Jozadacte ŋokâ ere qizecko hetec huzejec. 12Ehuc
âzâcnezemec: ‘Anutu TâpiriɊuŋɋasaŋWofuŋ e kecʒiŋucmukac: “Manakic,
ŋicmoc ʒâŋene Oso gitecne e soka sanaŋ erâ Wofuŋte ufuŋ baocmu. 13 Eki
hâcne Wofuŋte ufuŋ barâ ŋicwofuŋ iŋucne ʒâŋe biŋehec juocmu, ehuc eri
ŋeŋe‐ticnao ŋehuc guriŋ bapa gie baocmu. Ehame taha bapa moc ere
ŋeŋe‐ticnere maŋfuŋko domame jahe maŋ mocjaha erâ junicmu.” ’ 14 Eme
hendiŋ i Helidai, Tobia, Jedaja â Zefaniare ŋokâ Josia jaŋere manasuhuc
juniŋteWofuŋte ufuŋko hepie ŋezejec.

15 “Eme taicko jueŋgopieŋzi ware fisirâ bafic‐ŋopahapie Wofuŋte ufuŋ
banʒepieŋ. Ehame ŋoŋe nore ʒiŋuc mana taraniŋmu: Anutu Tâpiri
Ɋuŋɋasaŋ Wofuŋ eki nâŋerao sorewec. Ŋoŋe Wofuŋ Anutu‐ŋeŋicte dâŋ
aafec faio mana rereŋ eniŋmuo iŋuc hâcne fuaocmu.”

7
Wofuŋzi nânâ sowa burecne i qikiŋnewec

1 Dariusi e ŋicwofuŋ juhame jara 3 tarame mosa namba 9, ʒâŋene
Kisilewo, irec gie bapa 4 maickemeWofuŋte dâŋ Ʒekariarao fuawec. 2Bete‐
Sareze e Regemelec â ŋicfâc‐ticne jaŋe Wofuŋ bâmiriŋkeniŋte Jerusalem
haeo sorec‐jopawec. 3 Erâ wâc Anutu Tâpiri Ɋuŋɋasaŋ Wofuŋ ere ufuŋko
† 5:11: I Babilonia mâreŋtemukicne.

taha bapa â porofete jaŋemâmâc ʒiŋucmuwioc ejareniŋte sorec‐jopakicne:
“Nâŋe jara bocjaha ki mamakuc ehuc sowa juwefumbeŋ sâc ijaha mosa
namba 5‐ ko ehuc junaŋte muŋgopieŋ me?” 4 Iŋuc mupie Anutu Tâpiri
Ɋuŋɋasaŋ Wofuŋ ere dâŋ i norao ʒiŋuc fuawec: 5 “Go mâreŋ ʒirec ŋic
ŋokac â taha bapa ʒiŋuc wio‐jarezemec: Ŋoŋe jara 70 irec maŋnao mosa
5 â 7 sâc sowa juhuc makuc bambiŋ i jâmbomac nore manasuhuc embiŋ
me weniŋuc? 6Me nânâ opâ nâ bac eeŋgopieŋ i ŋaŋacnere manasuhuc mi
eeŋgopieŋ me? 7 Jerusalem â rârec rârec hae ŋerambiŋ jaŋe sesuctac fuarâ
mi fombiŋ â Negebe mâreŋ erâ wâneŋko ŋic jufârembiŋ dameŋ iraWofuŋzi
dâŋ keci porofetefâc‐ticne micjeŋicko râememi ŋazambiŋ me?”

Micrereŋ tâmiric jumbiŋte kâpâcwâru bacjopakicne
8EmeWofuŋte dâŋ ʒi Ʒekariarao ʒuhuckerâ ʒiŋuc fuawec: 9 “Anutu Tâpiri

Ɋuŋɋasaŋ Wofuŋ e ʒiŋuc mukac: Ŋoŋe ŋaŋackoaŋ mumutiŋ gie biaŋne
bahuc maŋjauŋ eec erâ buuruchec junʒepieŋ. 10 Ŋoŋe hozec bekâ â ŋic
jabane me hapetacne jaŋe fific mi bacjopanʒepieŋ, ehuc ŋaŋaczia eebapa
sâqocne maŋzi manasu biric i wâc mi enʒepieŋ.” 11 Jaŋe ine dâŋnane i
mananiŋte qikiŋnembiŋ, erâ maŋrâŋgeŋ juhuc hazec‐jeŋic bâbâzickembiŋ.
12 Jaŋe maŋsanaŋ epie maŋjeŋiczi buse iŋucne ewec; ehame Anutu Tâpiri
ɊuŋɋasaŋWofuŋ e mârâc jaha mumutiŋ â mumutâc dâŋ porofetefâc‐ticne
jareme muhuc jumbiŋ i mana rereŋ mi embiŋ. Iŋuc epie Anutu Tâpiri
Ɋuŋɋasaŋ Wofuŋ eki jaŋere boc aaricke sâqorewec. 13 Eme ʒiŋuc muwec:
“No wira‐ jarepe mi manambiŋ, irec jaŋe moc wira‐ narepie no iŋuc
jaha mi mana‐ jarepemu. 14 No mâreŋ sâc ŋic furune jaŋere ŋondeŋko
bâtâtiec‐jopapo; eme ratâmirepie mâreŋ‐ jeŋic niniŋ siarereŋ fuarâ foha
ŋiczi ira sicne fotâc mi embiŋ. Mâreŋ biaŋ‐ jeŋiczi tuhutac fuarâ fowec
hâcne.”

8
Wofuŋzi Jerusalem haeo mocwâc ŋeŋe juju eocte mupaŋkewec

1 Eme Anutu Tâpiri Ɋuŋɋasaŋ Wofuŋ ere dâŋ i norao ʒuhuckerâ ʒiŋuc
fuawec: 2 “Wofuŋ e kecʒiŋucmukac: No Zioŋ haere erâ ʒoɋac sâko ekopac,
â ere erâ jaha aaric sâko manakopac. 3 Erâ Wofuŋzi ʒuhuckerâ ʒiŋuc
mukac: No Zioŋ haeomocwâc risierâ Jerusalemkoŋeŋe juju epemu. Ehame
Jerusalemte ʒâŋe i ‘Hae fâri biaŋ’ muniŋmu, â Anutu Tâpiri Ɋuŋɋasaŋ
Wofuŋte tiki irec ʒâŋe i ‘Tiri tiki’ muniŋmu. 4 Anutu Tâpiri Ɋuŋɋasaŋ
Wofuŋ e ʒiŋucmukac: Jerusalemte hae ʒoŋao ŋic ŋokac qizecnezi mocwâc
ŋec domac eniŋmu, ehuc jara bocjaha bazumbiŋte gunuhec juniŋmu.
5 Ehame naru motec jaŋe hae ʒoŋao fusucmarâ juhuc mamasiri eniŋmu.
6 Anutu Tâpiri Ɋuŋɋasaŋ Wofuŋ eki ʒiŋuc mukac: Wiac i dameŋ ira
ŋicguru ʒi ʒanʒaŋnefâc‐jeŋic jaŋere maio bipinehec eocmu, nore maio
ine bipinehec moc mi eocmu. Anutu Tâpiri Ɋuŋɋasaŋ Wofuŋ ere dâŋ
iŋuc. 7 Anutu Tâpiri Ɋuŋɋasaŋ Wofuŋ eki ʒiŋuc mukac: Manakic, no
ŋicfâc‐nane ʒoaŋ wewefunaonec â huhunaonec batarac‐jopapemu. 8 Erâ
mocwâc bârisiec‐jopape Jerusalem haeo ŋeŋe juju enʒepieŋ. Ehame jaŋe
ŋicfâc‐nane juhapie no Anutu‐jeŋic tiŋne â fârine erâ juzepac.”

9 Anutu Tâpiri Ɋuŋɋasaŋ Wofuŋzi ʒiŋuc mukac: “Wofuŋ ufuŋ‐ ticnere
hobeteŋ râembiŋ dameŋ ira porofete jaŋere mickonec dâŋ keci wahame
manambiŋ ŋoŋe sanaŋkeniŋ. 10 Dameŋ irec juwicnao ŋic mecne qowi

mecne gie furi mi rojumbieŋ, erâ ra ju ware ju embiŋzi râsire hâhâwic
ejumbieŋ, i ŋic jaŋaczia rârâsi efâreniŋte qafeŋ‐jopapore iŋuc embiŋ. 11No
mârâc jaha ejarepo irec sâc ŋic ʒanʒaŋne ʒi mocwâc mi ejarepemu, Anutu
Tâpiri Ɋuŋɋasaŋ Wofuŋ nore dâŋ iŋuc. 12 Irec no mupe jaŋerao wama
fuarâ fozejec; waiŋzi fâri rarauhec eha gieo wiac gâcne fua biaŋ ezejec,
erâ sambâŋte titikuc wahahuc foha no ŋic ʒanʒaŋne ʒi ejarepe jaŋe wiac
i rauckerâ baju‐fârenʒepieŋ. 13 O Israe â Juda kikefuŋ, ŋicne ŋicne jaŋe
ŋoŋere ʒâŋeo qâqiŋ qahuc sâwec dâŋ mujumbieŋ, ʒi ine bafic‐ ŋopape
ŋoŋerao qâqiŋ qahuc jambuŋdâŋ munʒepieŋ. Irec hâhâwic tâmiric juhuc
sanaŋkenʒepieŋ.”

14 Anutu Tâpiri Ɋuŋɋasaŋ Wofuŋ e ʒiŋuc mukac: “No mamacfâc‐ŋeŋic
jaŋe maŋnane bârâŋgeŋkepie sisipiric wiac bâfua‐ŋarepemurâ maŋnanezi
mupaŋkerâ busâqoc moc mi mana‐ŋarepo, Anutu Tâpiri Ɋuŋɋasaŋ Wofuŋ
nore dâŋ iŋuc. 15Mâc dameŋ ʒiŋuczia herisierâ Jerusalem â Juda kikefuŋ
ŋoŋe ehâmo‐ŋarepemurâ mupaŋkepo irec mi hâwic‐ŋopazejec. 16 Ŋoŋe
ine dâŋ kecʒiŋuc mana rereŋ enʒepieŋ: Ŋaŋackoaŋ dâŋ fâri qizecne muc
manac ehuc haere motâc‐ŋeŋicte maŋfuŋko ŋehuc mumutara dâŋ tiŋne
mupie wama fuarâ fozejec. 17 Ŋaŋackoaŋ dâŋ sâqocne manasu biric ine
mi enʒepieŋ, erâ mumupaŋ dâŋ burecne irec wâc mi aŋac‐ŋopazejec, no
wiac i sasawa bâsue‐fârekopac hâcne.” Wofuŋte dâŋ iŋuc.

18 Eme Anutu Tâpiri Ɋuŋɋasaŋ Wofuŋ ere dâŋ i norao kecʒiŋuc fuawec:
19 “Anutu Tâpiri Ɋuŋɋasaŋ Wofuŋ e ʒiŋuc mukac: Mosa namba 4, 5, 7 â
10 ira sowa juju dameŋ fuaekac irec Juda kikefuŋ ŋoŋe manapie bubiaŋ
â aŋac ʒeri hombaŋ dameŋ ezejec. Irec ŋoŋe dâŋ fâri qizecne â wamare
eŋarezejec.”

20 Anutu Tâpiri Ɋuŋɋasaŋ Wofuŋ e ʒiŋuc mukac: “Ŋic gurune gurune â
hae bocjaha irec ŋecjucfâc jaŋe juku fisiniŋmu wâc. 21 Ehame hae moc
jaŋe hae moc jaŋerao rarâ ʒiŋuc jazaniŋmu: ‘Ajoc, warepie Wofuŋ wira
wâwâsic ecnenaŋte ranaŋ, ehuc Anutu Tâpiri Ɋuŋɋasaŋ Wofuŋ e wira
basac ecnenaŋ me! No nahacne ine mâmâc razo ekopac!’ 22 Ŋic gurune
gurune â ŋicne ŋicne tâpirihec jaŋe Anutu Tâpiri Ɋuŋɋasaŋ Wofuŋ wira
basac ecnehuc mu wâwâsic ecneniŋte Jerusalem haeo fisiniŋmu hâcne.
23 Anutu Tâpiri Ɋuŋɋasaŋ Wofuŋ e ʒiŋuc mukac: Dameŋ ira ŋicne ŋicne
dâŋmarac‐jeŋic fuŋne fuŋne jaŋeraonec ŋic 10 jaŋe Judaŋicmoc ŋaqi‐ticnao
rorâ basanaŋkehuc ʒiŋuc âzâcneniŋmu: ‘Anutuzi ŋoŋehec jukac, nâŋe iŋuc
manambeŋtemana‐nâretec ŋoŋehecmâmâc ranʒepeneŋ.’ ”

9
Ŋicguru gâcne jaŋeremumutara dâŋ

1 Findaŋdâŋmoc.
Wofuŋtaonec dâŋ Hadarake* mâreŋte biŋe fuawec i ʒine hâcne,

erâ dâŋ izi Damasko hae wâcmâmâc rokac.
Aram† mâreŋko hae ŋeraŋgopieŋ jaŋere fuŋnemecne

â Israe kikefuŋ gurune gurune jaŋere fuŋne
i Wofuŋzimâmâc hone manac eekac hâcne.

2 Erâ Hamati mâreŋzimai foha

* 9:1: I Siria mâreŋtemukicne. † 9:1: I Siria mâreŋte jaha mukicne.

Tiro â Sidoŋ hae jahe mamana fojacte‐bipieha
sifu dâŋ i jaŋere biŋemâmâc ekac.

3 Tiro e sacsanaŋ‐ticne moc bahuc siliwa‐ticne rufe iŋucne qâzuckewec,
â golticne i sohoŋ iŋucne ɋârâŋne focnewec.

4Wofuŋzi ine moneŋ mafa‐ticne jâoc rorâ
hâwecko beheme huocmu,
hae e jahacne ine ʒoczi ʒâseŋkeocmu.

5Asikaloŋ rune jaŋe wiac i honerâ bipic tatara ejareocmu.
Ehame Gaza hae rune jaŋe wâc hâwic‐jopame ɋarac ɋarac qaniŋmu,
erâ Ekoroŋ hae rune jaŋe rorowec‐jeŋic omaeha iŋuc jaha eniŋmu.

Gaza haeonec ŋicwofuŋ e ine sipirickeocmu,
â Asikaloŋ hae i sesuctac fuarâ foocmu.

6Asidode hae ira ŋicŋondeŋ jaŋe juniŋmu,
ehame Filisa ŋic jaŋere pepec penaroŋ i bawahapemu.

7No micjeŋickonec tiwâ bâzi sochec i bârâriepemu,
â wiac mamakâcne kisoŋnerâ jueŋgopieŋ i jowac ropemu.

Iŋuc ejarepe jaŋe ŋic ʒanʒaŋnezi
Anutu‐nâŋecte biŋe jaha juhuc

Judare ŋicgurumoc iŋucne erâ juniŋmu;
ehame Ekoroŋ rune jaŋe Jebusi ŋic jaŋere sâc erâ juniŋmu.

8No ruc bapa ŋic iŋucne ufuŋ‐nane râreckehuc juhape
ŋic jaŋe ira sicne fotâcmocwâcmi enʒepieŋ,

â ŋic gâcnezi fific mocwâcmi bacjopanʒepieŋ;
ʒi no nahac ɋâricne juhuc ruc bapemu hâcne.

9O Zioŋte otâ, go ʒeri bari ec!
O Jerusalem rune, go semuja hec!

Manakic, ŋicwofuŋgezi gorao fakac e ŋic tiŋne â sanaŋne,
e maŋ huhuŋheczi doŋgi faio fakac,
doŋgimotecnere faio ŋehuc fakac hâcne.

10 Erâ e Eferaimte ʒika keretac wiac
â Jerusalem haere becâsic i bâsirowec‐jopaocmu.

Â ʒikare tepe wiac i wâc bazu behec ehuc
ŋicne ŋicne wama bâfua‐jarehame

guriŋ bapa gie‐ticnezi hâwec fotâcne behec rahuc
Eufrata opâo â mâreŋ qaŋeŋnao sâcke‐fâreocmu.

11 Eme no gohec ʒâʒâfic epo ʒâʒâfic irec socte erâ
kâpâcwâru ŋicfâcge nombâŋkonec fârec‐jopape wefuniŋmu.

12 Jujuhâmo fua‐ŋareocte woworic gie baeŋgopieŋ
ŋoŋe hae sanaŋ‐ŋeŋicko risieniŋ;
no wiac bâmârehuc ŋarepemurâ mupaŋke‐ŋarekopac hâcne.

13 Juda e tepe‐nane eha âpârepo
â Eferaimzi ine tepe motecne ewec.

O Zioŋ, no ŋokâfâcge qafeŋ‐jopape
Grikŋic jaŋere ŋokâfâc râsi ejarenʒepieŋ,
ehame go ŋic qac momori ere ʒika iŋucne ezemec.

14 Eme Wofuŋ e fua‐jarerâ tepe qâtâcneme

bâricnehuc raocmu,
Wofuŋ Anutu e qeŋ qarâ juwic mâreŋkonec

ʒâʒâkiriŋ mâŋâŋ irec maŋnao ware fisiocmu.
15Anutu Tâpiri Ɋuŋɋasaŋ Wofuŋ eki ŋezic‐jopame

jaŋe tacbaŋ qaqa ŋic âte‐hâmoc‐jopaniŋmu,
ehuc socjeŋic waiŋ opâ iŋucne nâkupie

bujeŋiczi taha bapare râqâc iŋucne fuseocmu
â alatare qenʒoŋnao soc ŋeekac irec sâc eocmu.

16Wofuŋ Anutu‐jeŋic e dameŋ ira ŋicfâc‐ticne bafic‐jopahuc
lama iŋucne hone maiŋ ejareocmu.

Eme jaŋe eri hendiŋko qânâ furi sâkozi bâricnehuc tamaeekac
irec sâc ehuc mâreŋ‐ticne sâcke‐fârerâ juhâmoniŋmu.

17Oi, mâreŋ i biaŋne â mâririhec foocmu i!
Ehame padi jacgoŋzi ŋicmotec gume qiŋjopaocmu
â waiŋ opâzi naru ʒeŋoŋ dopec‐jopaocmu.

10
Wofuŋzi ŋicfâc‐ticne firuec‐jopaocmu

1ŊoŋeWofuŋ numucnepie hoe i dameŋ‐ticnaoa hezejec.
Eki hâcnemume karorac fuaekac â hoe heekac,

erâ ekizia wâcmume ŋic ru sâc
gie‐jeŋicko nânâ monʒaŋ fua‐jareekac.

2Ɋâŋ qâqâtâc jaŋe sioc eeŋgopieŋ
â qaŋgec bapazi findaŋdâŋ burecne mueŋgopieŋ,

ehuc guŋ fâri tâmiricmanahuc irec fuŋnemueŋgopieŋ,
â ŋic bâbâmiriŋ dâŋ racne jazaeŋgopieŋ.

Irec hâcne ŋic jaŋe lama iŋucne qac qâsoric eeŋgopieŋ,
ehuc soŋaŋ tâmiric jueŋgopieŋte
ʒârâ ʒâpâ faio feeŋgopieŋ.

3 “No soŋaŋ jaŋe aaric mana‐jarepemu,
â micne jaŋe ine okacne bazu‐jarepemu,

Anutu Tâpiri Ɋuŋɋasaŋ Wofuŋ no lamafâc‐nane,
Juda kikefuŋ hâcne, jaŋe hone maiŋ ejarepemu,
erâ ʒikao sanaŋkerâ domaniŋte bafic‐jopapemu.

4 Eme guru‐jeŋickonec ŋic kecʒiŋuczi fuarâ juniŋmu:
Ŋicwofuŋ, â momori jaŋeremicne,
erâ ŋic fekicne â tâpirihec sasawa.

5 Jaŋemâmâc jaha ŋic qac momori iŋucne ʒika qahuc
râsifâc‐jeŋic sohoŋko âte utuc‐jopaniŋmu.

Eme Wofuŋzi jaŋehec juekacte sanaŋkerâ râsi jopapie
becâsicko rara ŋic jaŋe qurutuaniŋmu.

6 “No Juda kikefuŋ basanaŋ‐jopahuc Josefe kikefuŋ bafic‐jopapemu.
No busâqocmana‐jarehuc bârisiec‐jopapemu,

eme jaŋemi behec‐jopapo irec sâcko junʒepieŋ;
no Wofuŋ Anutu‐jeŋic jukopacte dâŋjeŋicmanapemu.

7 Eme Eferaim ŋic jaŋemomori ŋic tâpirihec iŋucne erâ junʒepieŋ,

ehame waiŋ opâ nârâ maŋjeŋiczi bubiaŋ manaeŋgopieŋ
irec sâc enʒepieŋ.

Eme naru motecfâc‐jeŋic jaŋe honerâ ʒeri eniŋmu,
jaŋeWofuŋte erâ ʒeri bari eniŋmu hâcne.

8 “No firuec‐jopapo, irec hetumaŋ‐jopapemurâ qeŋ qajarepemu,
eme ŋic ʒare‐jeŋicmârâc jaha fowec
irec sâc jaha mocwâc fuazejec.

9No jâmbomac ŋicne ŋicne jaŋere ŋondeŋko bâtâtiec‐jopape rambiŋ,
jaŋe ine mâreŋ ʒoricko juhuc nore manasueŋgopieŋte
juku naru motecfâc‐jeŋic jaŋehec risienʒepieŋ.

10No Aigita mâreŋkonec jowac‐jopape
mâreŋfuŋ‐jeŋicko risienʒepieŋ,

erâ Asiria mâreŋkonec hetumaŋ‐joparâ
Gileade â Lebanoŋ mâreŋko râec‐jopape
hae mâreŋ i fusucma sâqorenʒepieŋ.

11 Jaŋe Aigita hâwec fotâcnehapie
Wofuŋzi hâwec siri bâniniŋkeocmu,

ehame Nilu opâre ʒâkâŋzi ʒicke kereŋ eocmu.
Asiria maŋfefe‐ticne i bawahaocmu,
â Aigita ŋicwofuŋte gunu i rârieocmu.

12 JaŋeWofuŋte erâ sanaŋkeniŋmu,
erâ ʒâŋe biŋe‐ticnere manasuhuc juniŋmu,”
Wofuŋte dâŋ iŋuc.

11
1O Lebanoŋ,motâc sâkoge aŋkeoc,

eme ʒoczi bâruŋkerâ jâmâzâc jâc wiacge ʒâseŋke‐fârezejec!
2O wetejâc, jâmâzâc qafara‐fârekicne

â jâc ʒâŋe biŋehec sipirickekicnere kio owa eniŋ!
O Basaŋ mâreŋte boriŋjâc,

ŋoŋe kâte wânʒâŋ kifârewecte kio wâuŋa eniŋ!
3Mananiŋ, lama jaŋere kecɋaŋ gie sipirickekicnere

soŋaŋ jaŋe kio uu eeŋgopieŋ!
Mananiŋ, Jordaŋte jâckâte imackekicnere

laioŋ jaŋe owa sâko eeŋgopieŋ!
Lama soŋaŋ burecne

4 Wofuŋ Anutu‐nanezi ʒiŋuc mukac: “Lama hehezure biŋe juŋgopieŋ
jaŋere soŋaŋ juzemec. 5 Lama iŋucne furine baeŋgopieŋzi hezuc‐jopahuc
kiŋ mi hureeŋgopieŋ, â furi roeŋgopieŋzi ʒiŋucmueŋgopieŋ: ‘No iŋuc ehuc
moneŋ sâkohec ekopacte Wofuŋ muteŋkezo!’ Ehame soŋaŋfâc‐jeŋic jaŋe
wâc busâqoc mi mana‐jareeŋgopieŋ. 6 Irec no wâc mâreŋ ʒirec ŋecjucfâc
jaŋere busâqoc mocwâc mi manapemu, Wofuŋ nore dâŋ iŋuc. Manakic,
no ŋic ejarepe âgofâc‐jeŋic jaŋere meo â ŋicwofuŋ‐jeŋic ere meo feniŋmu.
Ehame jaŋemâreŋ ima bahapie mejeŋickonecmoc mi batarac‐jopapemu.”

7 No lama furi bapa ŋic jaŋe lama hehezure biŋe bâwosâec‐jopambiŋ
irec soŋaŋ jupo. Ehuc gunu jajahec rocjofarâ moc irec ʒâŋe “Aki anonoc”
â moc irec ʒâŋe “Maŋ mocjaha erâ juju” iŋuc mucjofapo. Iŋuc erâ



ƷEKARIA 11:8 1323 ƷEKARIA 12:6

lama soŋaŋ jupo. 8 Ehuc mosa mocjaha irec maŋnao soŋaŋ jahec â
moc qâhâmoc‐jopapo. Jaŋe nore takic‐ jopame qaisocnupie miriŋ‐ nane
sâqorewec. 9 Iŋuc fuame ʒiŋucmupo: “No ŋoŋere soŋaŋmocwâc ʒuhuckerâ
mi jupemu; irec moc e hâmozo murâ hâmozejec â moc e sifuckezo murâ
sifuckezejec, â tiwâne juniŋmu jaŋe jaŋaczia nânâc enʒepieŋ.” 10 Iŋucmurâ
gunu‐nane ʒâŋene Aki anonoc i rorâ bazupo, ehuc ŋicne ŋicne jaŋehec
ʒâʒâfic epo i hâcne hetâcnepo. 11 Ʒâʒâfic i ʒoaŋ ira hâcne hetâcnekicne.
Ehame lama furi bapa ŋic honecnumbiŋ jaŋe ʒiŋuc mana tarambiŋ: Keci
Wofuŋte dâŋ hâcne. 12 Eme ʒiŋuc jazapo: “Ŋoŋe manapie sâckekacko gie
furi‐nane nareniŋ, arictac eme beheniŋ.” Eme jaŋe gie furi‐nane siliwa
moneŋ 30 narembiŋ. 13 Iŋuc epie Wofuŋzi ʒiŋuc nazawec: “Nore manapie
wawahane eha moneŋ garembiŋ i tahare katapao râetec huoc.” Eme no
siliwa moneŋ 30 i rorâ Wofuŋte ufuŋko tahare katapao behepe huwec.
14 Eme gunu‐nane moc ʒâŋene “Maŋ mocjaha erâ juju” i bazupo wâc, iŋuc
ehuc Juda â Israe qoqomâ juju‐jekic i hetâcnepo.

15 Eme Wofuŋzi ʒiŋuc nazawec: “Go lama soŋaŋ burecnere gunu wiac i
mocwâc rozemec. 16Manakic, no mupe mâreŋ ʒira soŋaŋ moc fuaocmu e
lama sipiric‐jopakicne jaŋe hone maiŋ mi ejareocmu, â qac qâsoric ekicne
jaŋe wira basac mi ejareocmu, me wic fua‐jarekicne mi bâsomie‐jareocmu
â docke betaŋ ekicne jaŋewâcmi bafic‐jopaocmu. Aricne, e lamawokemaŋ
biuc sâkohec nâcjopahuc siec‐jeŋic beheme raocmu.

17 Jei, soŋaŋ‐nane burecnezi lama behec‐jopaekac!
Irec ʒikazi meombâŋ‐ticne qazuhuc

fâreopec ʒâŋe hândâŋ‐ticne i âke hâpozejec!
Meombâŋ‐ticnezi ɋaŋa‐fâreha
fâreopec ʒâŋe hândâŋ‐ticne hâpo‐jâmbâŋkezejec!”

12
Wofuŋzi Jerusalem hae râsi jaŋeremeonec bataraocmu

1 Findaŋdâŋ moc. Wofuŋzi Israe ŋic jaŋere dâŋ muwec ʒine hâcne.
Sambâŋ qaratiewec fokac â mâreŋte hobeteŋne râewec, erâ wâc ŋicmaŋko
Mâro ficneme huwec, Wofuŋ eki hâcne dâŋ kecʒiŋucmukac: 2 “Manakic, no
mupe Jerusalem hae i ŋic rârec rârec juŋgopieŋ jaŋeremaŋsifuc opâ râqâc
ezejec. Eme Jerusalem hae somâckehapie Juda e wâc ʒârâ ʒâpâ faio feocmu.
3Eme ŋicne ŋicne jaŋe qâturerâ râsi ecneniŋmu dameŋ ira mupe Jerusalem
haezi ŋicguru sasawa jaŋerao qânâ ŋemâcne iŋucne ezejec, ehame qânâ
i bafahareniŋte eipiehuc jaŋe jaŋacne sipirickeniŋmu. 4 Wofuŋzi ʒiŋuc
mukac: No ʒoaŋ ira becâsic sasawa hâhâwic hejarepemu, â becâsicko rara
ŋic maŋmutuc bacjopapemu. No ŋic gâcne jaŋere becâsic ʒâŋe tiŋtuŋ
bacjopa‐fârehuc Juda kikefuŋ jaŋe ine honemaiŋ ejarepemu. 5 Iŋuc ejarepe
Judaŋic gurune gurune jaŋe jaŋaczia ʒiŋuc muniŋmu: ‘Jerusalem kikefuŋ
jaŋe Anutu Tâpiri Ɋuŋɋasaŋ Wofuŋ‐jeŋiczi sasanaŋ bâfua‐jareekac.’

6 “No dameŋ ira Judaŋic gurune gurune jaŋe ejarepe ʒocfiki maŋnao
ʒocbâruŋ iŋucne â jawa sânʒâŋ ŋondeŋko waha iŋucne enʒepieŋ. Ehuc
fâreopecmeqanaopec fotikiehuc ŋicguru ŋifec â ŋifec juŋgopieŋ jaŋe ʒâseŋ‐
jopa‐fârenʒepieŋ, ehame Jerusalem hae rune jaŋe hae‐jeŋickoa ʒuhuckerâ
junʒepieŋ.

7 “Wofuŋzi Juda sanaŋkeocte qanaŋ bafickeocmu, ehameDawidi kikefuŋ‐
ticnere ʒâŋe biŋe â Jerusalem ŋecjucfâc‐ticne jaŋere ʒâŋe biŋezi Judare
sâc mi sirickezejec. 8 Wofuŋ e dameŋ ira Jerusalem ŋecjucfâc‐ticne
ŋezic‐jopaocmu. Ehame tâpiri tâmiric jueŋgopieŋzi dameŋ ira Dawidire sâc
bâfuanʒepieŋ, â Dawidire kikefuŋ jaŋeWofuŋAnuture kikefuŋ iŋucne ehuc
ŋic micne bajareekac aŋelo e iŋucne enʒepieŋ. 9No dameŋ ira ŋicne ŋicne
Jerusalem râsi ecneeŋgopieŋ jaŋe bâsirowec‐jopa‐fârepemu.

10 “Eme no Dawidire kikefuŋ â Jerusalem ŋecjucfâc‐ticne jaŋerao busâqoc
â mu huacbuc irec mâro râepe wahaocmu, eme âke mârâŋkembiŋ erao
ʒâŋe fipie rame busâqoc manacneniŋmu, ehuc neŋgoc mamac jaŋe motec‐
jeŋic mocjaha me mârâc fufua motec‐jeŋiczi hâmome kio owa eeŋgopieŋ
irec sâc kio owa eniŋmu. 11 Dameŋ ira Jerusalem haeo mu mamakuc sâko
fuaocmu i Megido wâneŋko Hadarimoŋ haeo fuawec irec sâc. 12Mâreŋ ira
ki mamakuc sâko fuaocmu ine kecʒiŋuc: Garikiŋ sâc jaŋe buc buc makuc
baniŋmu. Dawidire garikiŋfâc jaŋe bucjeŋic eniŋmu â ŋonâŋfâc‐jeŋic jaŋe
wâc buc jaha eniŋmu. Ehame Nataŋte garikiŋfâc jaŋe bucjeŋic eniŋmu â
ŋonâŋfâc‐jeŋic jaŋewâc buc jaha eniŋmu. 13Erâwâc Lewire garikiŋfâc jaŋe
bucjeŋic eniŋmu; â ŋonâŋfâc‐jeŋic jaŋe buc jaha eniŋmu; Simeire garikiŋfâc
jaŋe bucjeŋic eniŋmu; â ŋonâŋfâc‐jeŋic jaŋe wâc buc jaha eniŋmu. 14 Iŋuc
fuame garikiŋ nâfocne juniŋmu jaŋe bucjeŋic efârehapie ŋonâŋfâc‐jeŋic
jaŋe wâc buc jaha eniŋmu.

13
1 “Dameŋ ira Dawidire kikefuŋ â Jerusalem rune jaŋere erâ opâ ʒâŋemoc

wefurâ sâqocne â wâwânâŋ‐jeŋic ʒure‐fâreocmu.
2 “Anutu Tâpiri Ɋuŋɋasaŋ Wofuŋzi ʒiŋuc mukac: No dameŋ ira nemu

jaŋere ʒâŋe biŋe bârâriepe moczi mocwâc mi manasuc‐ jopazejec, erâ
mâreŋ irec porofete â mâro wâwânâŋne jaŋe wâc bâsirowec‐jopapemu.
3 Eme moc e porofete gie mocwâc bame neŋgoc mamac jahec‐ticne jahe
ʒiŋuc âzâcnenicmu: ‘Go Wofuŋte ʒâŋeo âke hotahuc burecdâŋ mukomecte
mi juzemec.’ Ehame e porofete maracko dâŋ mume neŋgoc mamac jahec‐
ticne jahe âke‐hâmonicmu. 4 Dameŋ ira porofete sasawa jaŋe wiac hone
manac ehuc findaŋdâŋmueŋgopieŋ irecmimieniŋmu, ehuc ŋaqi ʒâwânehec
hepie hume eatuc gie baeŋgopieŋ i mocwâc mi baniŋmu. 5 Aricne,
jaŋe ʒiŋuc muniŋmu: ‘Nâŋe porofete aricne, nâŋe hesarac ŋic, nâŋe
ɋieonecteaŋ mâreŋ rauckeeŋgopeneŋ.’ 6 ‘Hâc, eme amecgao wemo wicrâfâ
fokac?’ Ŋic moczi porofete moc iŋuc wiocneme dâŋ ʒiŋuc bâtikiecneocmu:
‘Âgofâc‐nane jaŋere ficko qaqac epene fua‐narewec.’ ”

Wofuŋte lama soŋaŋ jopakicne
7Anutu Tâpiri Ɋuŋɋasaŋ Wofuŋzi ʒiŋucmukac:

“O ʒika, go faharerâ lama soŋaŋ nore maŋfuŋko domakac
e râsi ecnezemec.

Go soŋaŋ qatec lama jaŋe siŋsaŋ qanʒepieŋ,
ehame lama soŋaŋ wahakicne jaŋe wâc râsi ejarepemu.”

8Wofuŋzi ʒuhuckerâ ʒiŋucmukac:
“Mâreŋ ʒirecnec ŋic tucne sâko bâsirowec‐jopahape
afecne sawazi juniŋmu.

9Afecne sawa juniŋmu jaŋe ʒocko behec‐jopapemu,

ehuc siliwa rikepie wosâeekac irec sâc ejarepemu,
â gol esâickeeŋgopieŋ irec sâc jaha ba esâic ejarepemu.

Eme jaŋe ʒâŋe‐nane muhuc riwasecnupie micjeŋicko ropemu.
Ehuc mupemu: ‘Jaŋe ŋicfâc‐nane,’

iŋucmupe muniŋmu: ‘Wofuŋ e Anutu‐nâŋec.’ ”

14
Jerusalem hae â ŋicne ŋicne jaŋere dâŋ

1 Manaŋgopieŋ, Wofuŋte dameŋ moc maickeocmu ira mafa wiac‐ŋeŋic
ŋowac rokicne i ŋoŋe honehapie kâdoc qaniŋmu. 2 No ŋicne ŋicne jaŋe
Jerusalem râsi ecnehuc ʒika qaniŋte hetumaŋ‐ jopapemu. Ehame hae
ro rauc ehuc ficko mafa wiac forakac i fiuc rofâreniŋmu, ehuc ŋokac
bâsâqorec‐jopaniŋmu. Hae rune gâcne jaŋe kâpâcwâruo bacjopa raniŋmu,
â gâcne jaŋe haeoa juniŋmu. 3 Iŋuc fuame Wofuŋzi faharerâ ʒika dameŋko
ʒika qawec irec sâc ehuc ŋicguru keci jopaocmu. 4 Erâ ʒoaŋ ira Jerusalem
ʒoaŋ wewefunaopec oliwa tiki ŋekac ira âterâ domaocmu; ehame oliwa
tikizi ʒoaŋ wewefunaonec fâuckerâ raku ʒoaŋ huhunao tarame ʒâʒâŋiŋko
uuruŋ sâko moc fuaocmu, eme tiki ŋifecnezi mâreŋ faicpec rârieocmu
â ŋifecnezi mâreŋ juwicpec rârierâ ŋeocmu. 5 Iŋuc fuame tiki‐ nanere
uuruŋko hurâ wiseniŋmu. Uuruŋ i raku Azela hae ira tarakac. Ŋoŋe Juda
ŋicwofuŋ Uʒija juhame homeŋ sâko bame wisembiŋ irec sâc wiseniŋmu
hâcne. EhameWofuŋ Anutu‐ŋeŋic e tiriŋicfâc‐ticne jaŋehecware fisiocmu.

6 Dameŋ ira fâroroc me mâmâteŋ me hoe sanaŋ wâc mi fuaocmu.
7 Dameŋ ira ʒoaŋzi qahuc jaha foocmu, hae owâeme ʒoaŋ tatamac jaha
foha hae ŋafe furec mocwâcmi eocmu, i Wofuŋtemamanao iŋuc fuaocmu.
8 Dameŋ ira Jerusalem haeonec opâ fofone moc fisihuc foocmu, ehuc opâ
fauckerâ moczi ʒoaŋ wewefunaopec hâwec fokac ira rahame moczi ʒoaŋ
huhunaopec hâwec fokac ira raocmu. Erâ opâ i ʒoaŋ dameŋko mecne hoe
dameŋkomecne rahuc jaha foocmu.

9 Eme Wofuŋ e mâreŋ sâko mâreŋ irec Wofuŋ Sâko erâ juocmu; dameŋ
ira e mocjahazi Wofuŋ juocmu, â ere ʒâŋe biŋe mocjahazi ferâ foocmu.
10Eme Jerusalem hae juwicpecmâreŋ forakac i Geba haeonec fuŋkerâ raku
Rimoŋ hae ira mickekac izi wâneŋ sâko fuarâ fofârezejec. Jerusalem haezi
ine tiki toŋko jaha ʒuhuckerâ ŋezejec; ine Benjamiŋte motâckonec ware
mârâcmotâc, tuturuŋtemotâc hâcne, ira fisizejec; erâHananere fic ʒoricne
bafekicne irecnec ware ŋicwofuŋtewaiŋ bâpisickeeŋgopieŋko ira tarazejec.
11 Eme Jerusalem haezi sâwec tâmiric ŋeha ŋic ŋokac jaŋe maŋnao wama
faio juhâmonʒepieŋ.

12 Jerusalem hae râsi ecneniŋmu ŋic i jaŋere faio Wofuŋzi mume
wiac hâhâwicne kecʒiŋuc feocmu: Jaŋe ɋâricne jaha juhapie biuc‐ jeŋiczi
gâreckezejec, erâ ʒâŋe hândâŋ‐jeŋiczi ŋeŋe‐ticnao jaha ŋehuc fâuckerâ
omaeha nameŋ‐ jeŋiczi micjeŋickoa fohuc gârecke ʒaŋ ezejec. 13 Dameŋ
ira Wofuŋtaonec wiac bipic tataraneheczi fai‐jeŋicko feme jaŋe jaŋackoaŋ
rârâsi ehuc qaqac eniŋmu. 14 Eme Juda e wâcmâmâc Jerusalem haemaŋko
ʒika bâfuaocmu. Ehuc ŋicne ŋicne rârec rârec juraŋgopieŋ jaŋere moneŋ
mafa, gol siliwa erâ ŋaqi wiac bocjaha ro qâzuc efâreniŋmu. 15Ŋic jaŋerao
wiac hâhâwicne fuaocmu sâc ijaha becâsic, doŋgi, kamele â qowifâc‐jeŋic
gâcne jaŋerao fuaocmu wâc.

16 Eme ŋicne ŋicne Jerusalem râsi ecnehuc ʒika qambiŋ jaŋeraonec ŋic
ʒanʒaŋne juniŋmu jaŋe jarane jarane Jerusalem haeo ferâ Wofuŋ Sâko,
Anutu Tâpiri Ɋuŋɋasaŋ Wofuŋ hâcne, e mai ecnehuc hombaŋ sâko ŋehuc
junʒepieŋ. 17Meŋicgurumoc jaŋe ferâWofuŋ Sâko, Anutu TâpiriɊuŋɋasaŋ
Wofuŋ hâcne, e mai mi ecneniŋmuo jaŋerao hoe mi heocmu. 18 Eme Aigita
ŋic jaŋe ferâ Wofuŋ mai mi ecneniŋmuo ine Wofuŋzi ŋicne ŋicne Jerusalem
haeo ferâ hombaŋ ŋeniŋte mi ejareha wiac hâhâwicne bâfua‐jareekac irec
sâc jahamume jaŋere faio feocmu. 19Wiac izi hâcne Aigita ŋic â ŋicne ŋicne
hombaŋ sâkomi ŋeniŋmu jaŋere bâbâtiŋ eocmu.

20Dameŋ ira becâsic jaŋere goŋgoŋko qâreŋ kecʒiŋuc qâreŋkepie foocmu:
“Wofuŋte erâ bâtirikicne”. Ehame Wofuŋte ufuŋko kuʒi wiac ŋerakac izi
alata maŋfuŋko râqâc ŋerakac irec sâc ezejec. 21 Ehame Jerusalem haeo â
Juda mâreŋko kuʒi ŋerakac sâc i bâtiripie Anutu Tâpiri Ɋuŋɋasaŋ Wofuŋ
ere biŋ ŋezejec. Eme taha bâzi rikeniŋmu jaŋe fisirâ kuʒi i hâcne rorâ ira
bâzire wiac rikenʒepieŋ. Iŋuc fuame Anutu Tâpiri Ɋuŋɋasaŋ Wofuŋ ere
ufuŋko âbârâ gie bahuc wiac nareŋ gareŋ ee i mocwâcmi eniŋmu.

MALEAKI
Papia i mo ŋiczi qâreŋkewec i mi mana‐hâmoŋgopeneŋ. Maleaki ʒâŋe

râekicne fokac i qâreŋŋic ere ʒâŋemi mecne ekac. Papia i porofete Eʒerazi
gie‐ticne fuŋkerâ juhame qâreŋkekicne. Erâ i porofete moczi Jerusalem hae
â taha ufuŋ heɋârepie tarame qâreŋkewec. Papiamaŋnao dâŋ qâreŋkekicne
forakac irec dâŋ qizecne 6 honeŋgopeneŋ, ine kecʒiŋuc:
1. Wofuŋzi ŋicfâc‐ticne maŋjauŋ ejarekac (1:2–5).
2. Taha bapa jaŋere juju â eebapa sâqocne irec fuŋne mu rituc ehuc uŋ
sawaŋ ejarekac (1:6—2:9).

3. Judaŋic jaŋe qâpuc jaŋehec ŋokac nareŋ gareŋ ehuc sisifuc embiŋ irec
uŋsawaŋ dâŋ (2:10–16).

4. Mitiŋic jaŋe Wofuŋ tiŋne‐ticnere manabâc ehuc mu kâroŋ embiŋ irec
uŋsawaŋ dâŋ, â okac babazu dameŋte dâŋ (2:17—3:6).

5. Wofuŋtao risieniŋte muqâmoc dâŋ, â ufuŋte taha wiac râehuc Wofuŋ
eatuckembiŋ irec dâŋ (3:7–12).

6. Uŋ sawaŋ â mu bâtiŋ ejarehuc Mosere sâcmutâc dâŋ mana rereŋ
eniŋte jaza qâmoc ekac (3:13—4:6).

Papia qâreŋkewec porofete ere ʒâŋe mi mana‐hâmohuc fuŋne‐ticne sifu
ʒiŋuc fuame honeŋgopeneŋ: E porofete fârine jaha. E Anutu femicne ere
maio maŋhuhuŋ juhuc araŋ bacnewec. I ʒiŋuc muhuc ewec: “Anutu e
mâreŋne mâreŋne irec Wofuŋ jukac.” Irec dâŋticne i porofete femicne
gâcne jaŋere dâŋte sâc jaha ekac. Porofete e mamanasiŋ tâmiric juju, me
Wofuŋ Anutu tatara eecne, wiac irec maname hâhâwicne eha Anuture okac
babazu dameŋte uŋ sawaŋ ejarehuc taha bapa jaŋe mecne â ŋic ŋokac
gâcne sâko jaŋe mâmâc maŋjeŋic bârisierâ Anuturao roweckehuc ehec
ʒâʒâfic ehuc juju i mocwâc heɋâreniŋte jaza qâmoc ekac hâcne.

Wofuŋ maŋjauŋ‐ticnere dâŋ
1Maleakizi Wofuŋte dâŋ Israe ŋicmufua‐jarewec.
2Wofuŋ e ʒiŋucmukac: “Nomaŋjauŋ eŋarewarehuc juekopac.” Ŋoŋe ine

ʒiŋucmuŋgopieŋ: “Goweniŋuc ehucmaŋjauŋ enârewarehuc juekic?” Iŋuc
muhuc wioŋgopieŋte Wofuŋzi dâŋ ʒiŋuc bâtikie‐ŋarekac: “Esau â Jakobo
jahe hahac ɋa jâmbâŋ juhapire no sifu Jakobo maŋzi heme hariŋ ecnehuc
Esau ine hone takirepo. 3 Ehuc hae mâreŋ‐ticne imackepe bec qowi jaŋere
juju hae ewec.” 4 “Nâŋe henʒaŋ‐nâpokicne, erâ sifu hae sesuc mocwâc
heɋârerâ banaŋmu,” Edomŋic jaŋe iŋuc muhapie Anutu Tâpiri Ɋuŋɋasaŋ
Wofuŋzi ʒiŋuc muocmu: “Jaŋe heɋârerâ bazo murâ banʒepieŋ, no ine
mocwâc hetâtiepemu. Iŋuc fuame ŋic jaŋe honerâ ʒiŋuc mujareniŋmu:
Ŋic hehesicne jaŋere mâreŋ. Ŋicguru i jaŋe Wofuŋzi kimbeŋ qajarehuc
juocmu sanaŋ.” 5Wiac i ʒâŋe fâri‐ŋeŋiczi honehuc ʒiŋucmuniŋmu: “Wofuŋ
e Fekicne sâkozi Israe mâreŋ sâcke‐fârehuc jukac!”

Wofuŋzi taha bapa mu tutuc ejarewec
6 “Ŋokâzi mamac‐ ticne sâseekac, â kiŋaŋ qaqazi bomboŋ‐ ticne araŋ

bacneekac. Eme no Mamac juipiehape mozi sâsecnuekac? Â bomboŋ
juipiehape mozi araŋ banareekac? Anutu Tâpiri Ɋuŋɋasaŋ Wofuŋ noni,
ʒâŋe‐nane qaisockeeŋgopieŋ taha bapa ŋoŋe hâcne iŋuc ŋazakopac. Ŋoŋe

ine muŋgopieŋ: ‘Nâŋe weniŋuc ehuc ʒâŋege qaisockeeŋgopeneŋ?’ 7 Irec
ʒiŋuc ŋazape: Ŋoŋe taha wiac sâqorekicne alata‐ naneo râehuc iŋuc
hâcne eeŋgopieŋ. Ehuc ʒiŋuc mu wioc eeŋgopieŋ: ‘Nâŋe weniŋuc epene
wâwânâŋnehec eekac?’ Ŋoŋe ʒiŋuc manaŋgopieŋte wâwânâŋnehec ekac:
‘Wofuŋte alata i gâc sâcnehecnezo.’ 8Ŋoŋe qowi ʒâŋe tiŋtuŋme kike demba
me hucnehec bâzi rikeeŋgopieŋ i moc mi sâqoreekac me? Wiac iŋucne i
mâreŋ soŋaŋ‐ŋeŋic râcnepie bune biaŋkeha mana‐ŋareme sâckeocmu me?
Anutu Tâpiri Ɋuŋɋasaŋ Wofuŋ nore dâŋ iŋuc. 9 ‘Ʒi ine Anutuzi aki anonoc
enâreocte kio wâwâsic ecnenaŋ.’ Ŋoŋe iŋuc muhuc taha wiac iŋucne
bafisipie mana‐ŋarepe sâckeocmume? Anutu Tâpiri ɊuŋɋasaŋWofuŋ nore
dâŋ iŋuc. 10 Alata‐ naneo maŋgâŋ bâzi rikenʒipiŋte ŋoŋeraonec moczi
taha ufuŋte motâc hefârezac me! No hone aŋac mi eŋarekopac, erâ wâc
taha bâzi‐ŋeŋicte takicnuekac, Anutu Tâpiri Ɋuŋɋasaŋ Wofuŋ nore dâŋ
iŋuc. 11Ʒoaŋ wewefunaonec fuŋkerâ raku huhunao tarakac ira ŋicne ŋicne
juraŋgopieŋ jaŋerao ʒâŋe biŋe‐nane sâcke‐fârerâ fokac. Ehame mâreŋ sâc
nore ʒâŋemuhuc hosâc âsu rikeeŋgopieŋ â taha biaŋne râeeŋgopieŋ, i ʒâŋe
biŋe‐nanezi ŋicne ŋicne jaŋerao sâcke‐fârerâ fokacte iŋuc eeŋgopieŋ, Anutu
Tâpiri Ɋuŋɋasaŋ Wofuŋ nore dâŋ iŋuc. 12 Ŋoŋe ine ʒiŋuc muhuc ʒâŋe
biŋe‐nane bawahaeŋgopieŋ: Wofuŋte alata i wiac omane, â fainao tahare
wiac fokac i sâcne qaisockezo. 13 ‘Keci neneŋ gie sâko,’ ŋoŋe iŋuc muhuc
mecpiroc enareeŋgopieŋ, Anutu Tâpiri Ɋuŋɋasaŋ Wofuŋ nore dâŋ iŋuc.
Ŋoŋe qowi momorizi kisuckekicne me puriŋne me hucnehec tahare biŋe
bafisipie wemockomanape biaŋkeha ropemu? Wofuŋ nore dâŋ iŋuc. 14Ŋic
moczi tahamocWofuŋ nore biŋe râeoctemupaŋkerâ faicnao qowifâc‐ticne
jaŋere ŋondeŋko ŋicne biaŋne moc jucne‐bipieha sâqocne moc râeocmu e
eeatuc‐ ticnere erâ sâwecte biŋe ezejec. No hâcne Wofuŋ Sâko jukopac,
ehame ŋicne ŋicne jaŋerao ʒâŋe biŋe‐nanezi qeŋ bipinehec ekac, Anutu
Tâpiri Ɋuŋɋasaŋ Wofuŋ nore dâŋ iŋuc.

2
1 “O taha bapa, uŋdâŋ ʒira fuakac i ŋoŋere biŋe ekac hâcne. 2 Ŋoŋe

hazec râerâ ʒâŋe biŋe‐nane manariŋ qâriŋ mi eniŋmuo ine ŋaŋacne
sâwec‐ŋopape jambuŋ‐ ŋeŋiczi wâc sâwechec jaha eocmu. Ŋoŋe ʒâŋe
biŋe‐nane manariŋ qâriŋ mi eeŋgopieŋte biac sâwec‐ŋopakopac hâcne,
Anutu Tâpiri Ɋuŋɋasaŋ Wofuŋ nore dâŋ iŋuc. 3Manaŋgopieŋ, taha bâzire
qowi bacjopa fisiniŋmu jaŋere hozi ʒâŋemai‐ŋeŋic ruacnerâ behec‐ŋopape
jawa forakac ihec mâmâc bacŋopa raniŋmu. Ehame ɋâricfâc‐ŋeŋic jaŋe
wâcmana sâqore‐jarepemu. 4 Iŋuc fuame ʒiŋucmana taranʒepieŋ: Lewire
guru jaŋehec ʒâʒâfic‐nâŋec fokac i ʒuhuckerâ foocte uŋdâŋ ʒi ŋazapo,Anutu
TâpiriɊuŋɋasaŋWofuŋ nore dâŋ iŋuc. 5No jaŋehec ʒâʒâfic epo ine wamao
jujuhâmo bâfua‐jarehape araŋ banareniŋte epo, eme jaŋe araŋ banarehuc
ʒâŋe biŋe‐nanere erâ dape‐narembiŋ. 6Micjeŋicko mu qaqazuc dâŋ fârine
fohuc juhame bipic‐ jeŋicko eeatuc dâŋ mi fuawec. Jaŋe norao qohotarâ
wamao tiŋne juhuc ŋic bocjaha hata sâqocnaonec bârisiec‐jopambiŋ. 7Taha
bapa e Anutu Tâpiri Ɋuŋɋasaŋ Wofuŋ nore biŋe mumu jukacte dâŋticne
muhucmamana tarare guriŋ bazejec. Ehame ŋic jaŋemuqaqazuc dâŋticne
mananiŋte fotarienʒepieŋ. 8 Ŋoŋe ine hata fâretiŋ beherâ mu qaqazuc
dâŋŋeŋiczi ŋic bocjaha maŋ bâsifuc ejarepie fâfâc‐jopawec. Lewire guru
jaŋehec ʒâʒâfic epo ʒâʒâfic i ŋoŋe hâcne bâbiembiŋ, Anutu TâpiriɊuŋɋasaŋ

Wofuŋ nore dâŋ iŋuc. 9Ŋoŋe nore hata beherâ mu qaqazuc ehuc ŋic hone
bârâwiŋ ejarembiŋte no wâc ŋic sasawa jaŋere maio hone suŋgiŋ â behe
qaisoc eŋarepemu.”

Israe ŋic hehesic‐jeŋictemu tutuc ejarekicne
10 Wiac nâŋâc mamac‐ nâŋec mocjaha, â Anutu mocjahazi

bâfuac‐nâpowec i! Eme wemocte mamacfâc‐nâŋec jaŋehec ʒâʒâfic ekicne i
bâbiehuc nâŋâczia eeatuc eec eeŋgopeneŋ? 11 Judaŋic jaŋe eeatuc bâfuahuc
Israe guru maŋnao â Jerusalem haeo wiac mamakâcne embiŋ. Ehuc nemu
araŋ bajareeŋgopieŋ ŋic i jaŋere otâfâc rocjopahuc, Wofuŋzi tiri ufuŋ
hone aŋac ecneekac i bâbiembiŋ hâcne. 12 Irec ŋic mâsi iŋucne eekac e â
ɋâricfâc‐ticne Anutu Tâpiri Ɋuŋɋasaŋ Wofuŋ taha bacneeŋgopieŋ i jaŋe
hâcneWofuŋzi bâsirowec‐jopame Jakobore kikefuŋko omaenʒepieŋ.

13 Â moc ʒiŋuc eeŋgopieŋ: Ŋoŋe Wofuŋte taha bafisipie hone aŋac ehuc
meŋeŋickonec mi roekacte kio wâwâsic epie ʒâŋeuc‐ŋeŋiczi waharâ alata‐
ticne sâcke‐fâreekac. 14 Ehame ŋoŋe ʒiŋucmuhuc wioeŋgopieŋ: “Wemocte
mi roekac?” I ʒiŋucte: Go socɋâri juhuc ŋokac romeŋ i Wofuŋzi honehame
behe qaisoc ecnemeŋ. Ŋokac e hâcne gohec ʒâʒâfic ehuc âgo babaficge â
ŋonâŋge juwec. 15 Irec ŋic moc e mamana biaŋ huŋgaŋne focneweczi iŋuc
moc mi ewec. E ine weniŋuc eekac? E ɋâricfâc‐ticne jaŋe fuarâ Anuture
naru motecfâc jaha juniŋte manasu biric eekac. Irec moc e socɋâri juhuc
ŋokac rowec e behe qaisoc ecnezacte maŋticnere soŋaŋ juzejec. 16Wofuŋ
Israere Anutu e kecʒiŋucmukac: “No ʒuhuc bâtâc eeŋgopieŋ jaŋemecne, â
ŋic bâʒâic‐jopahuc kiŋ hureeŋgopieŋ jaŋe mâmâc hone takic ejareekopac,
Anutu Tâpiri Ɋuŋɋasaŋ Wofuŋ nore dâŋ iŋuc. Irec ŋoŋe ŋonâŋfâc‐ŋeŋic
behe qaisoc ejarenʒipiŋte rucgereŋ‐ŋeŋic bahuc junʒepieŋ.”

17ŊoŋeWofuŋ micneneŋ ecneeŋgopieŋ. Iŋuc ŋazape ʒiŋucmueŋgopieŋ:
“Hâc, nâŋe weniŋuc ehuc micneneŋ ecneeŋgopeneŋ?” I ʒiŋuc muhuc
eeŋgopieŋ hâcne: “Sâqocne baeŋgopieŋ jaŋe Wofuŋzi honec‐ jopame
biaŋkeha mana aŋac ejareekac.” Â moc ʒiŋuc wiohuc eeŋgopieŋ: “Anutu
mumutiŋ rune e wena?”

3
Okac babazu dameŋ qândâŋkekac

1 “Manaŋgopieŋ, no kiŋaŋŋic‐nane sorepe hata bâʒâwe‐nareocte fakac,
eme honecnuzo ʒoɋac eeŋgopieŋ Wofuŋ no hâcne taha ufuŋ‐naneo ututuŋ
jaha fisipemu. Manaŋgopieŋ, ʒâʒâficte kiŋaŋŋic fisime honeniŋte boc
eŋareekac e hâcne fakac, Anutu Tâpiri Ɋuŋɋasaŋ Wofuŋ nore dâŋ iŋuc.
2Mâc fifisi dameŋ‐ticnao mozi sanaŋkerâ juocmu, â fua tâcneme mozi qiŋ
herâ domaocmu?
“Tâpiri‐ticne i ʒoczi wiac ʒame burockeekac irec sâc, â saifezi wânâŋ ʒure

ɋaɋackeekac iŋucne. 3 Siliwa wiac ʒocko rikepie opâ ehuc wosâekac irec
sâc Lewi ŋokâfâc‐ticne ʒure ɋaɋac‐jopahuc gol â siliwa iŋucne hone wosâc
ejareocmu, iŋuc ejarekumeWofuŋte taha gie biaŋne banʒepieŋ. 4 Iŋuc epie
Judaŋic â Jerusalem hae rune jaŋere taha imârâc jahaWofuŋtao aŋacnehec
fowec irec sâc jaha eocmu.

5 “No mumutara gie bapemurâ maic‐ ŋopakopac. Ehuc hafec qaŋgec
ŋic â boe sau ŋic, â burec ehuc dâŋ mueŋgopieŋ, â gieŋic furi‐ jeŋic
bawahaeŋgopieŋ, â hozec bekâ bâuruŋ‐jopaeŋgopieŋ, erâ ŋic jabane hone

qaisoc ejarehuc nore mi hâwic‐jopaekac, ŋic iŋucne jaŋere fuŋne biac
ritupemu, Anutu Tâpiri Ɋuŋɋasaŋ Wofuŋ nore dâŋ iŋuc.

Teŋkonec wâŋ i râe‐fârezo
6 “Wofuŋ no hec hetikic‐nane mi fokac, â Jakobore ɋâricfâc ŋoŋe jumbiŋ

sâc ijaha wâc juŋgopieŋ. 7Ŋoŋe mamacfâc‐ŋeŋic jumbiŋ dameŋ ira hâcne
dâŋsanaŋ‐nane qâsuahuc mana rereŋ mi embiŋzi ewareeŋgopieŋ. Irec
norao risiepie maic‐ŋopapemu, Anutu Tâpiri Ɋuŋɋasaŋ Wofuŋ nore dâŋ
iŋuc. Ŋoŋe ine muŋgopieŋ: ‘Hâc, nâŋemi behecgumbeŋ, irec weniŋuc erâ
gorao risienaŋmu?’ 8Ŋiczi Anutu no sâcne eatucnuniŋmu me? Ŋoŋe hâcne
iŋuc enareeŋgopieŋ. Iŋuc mupe ʒiŋuc mueŋgopieŋ: ‘Hâc, nâŋe weniŋuc
ehuc eatucgueŋgopeneŋ?’ Ŋoŋe teŋkonec wâŋ â taha wiac furu jaha mi
râehuc iŋuc eeŋgopieŋ hâcne. 9Ŋicguru ʒi ŋoŋe ʒeŋgoma sâwec‐ŋopakicne.
Erâ sifu eatucnuhuc jueŋgopieŋ. 10 Ŋoŋe teŋkonec wâŋ i furu jaha taha
ufuŋko bafisipie rowaŋ‐ naneo nânâ i fohuc juzejec. Ŋoŋe iŋuc ehuc
esâicnupie mupe sambâŋkonec jambuŋzi ŋoŋerao fofo dunduŋ foocmu
me mâcne, irec fuŋne taniŋkezejec, Anutu Tâpiri Ɋuŋɋasaŋ Wofuŋ nore
dâŋ iŋuc. 11 No qokic repicne jaŋe jâpec‐jopape gie‐ŋeŋicko wiac fârine
fuarâ fokac i mi sipirickenʒepieŋ. Ehame gieo waiŋ qizecne doma rakac
i fârinehec ezejec, Anutu Tâpiri Ɋuŋɋasaŋ Wofuŋ nore dâŋ iŋuc. 12 Eme
mâreŋ‐ŋeŋiczi aŋac bâfua‐ŋareme ŋicne ŋicne jaŋe ŋoŋere manapie ʒerine
eocmu, Anutu Tâpiri Ɋuŋɋasaŋ Wofuŋ nore dâŋ iŋuc.”

Ŋic tiŋne â hehesicne jaŋere dâŋ
13 Wofuŋzi ʒiŋuc mukac: “Ŋoŋe pepecdâŋ enareeŋgopieŋ, iŋuc ŋazape

dâŋ okacne ʒiŋuc bâtikie‐nareŋgopieŋ: ‘Hâc, nâŋe weniŋuc ehuc pepecdâŋ
egareeŋgopeneŋ?’ 14 Ŋoŋe ʒiŋuc muhuc enareeŋgopieŋ: ‘Anutu kiŋaŋ
qaqacne imaŋgâŋ qacneeŋgopeneŋ. Me sâcmutâc dâŋticne reŋkehucAnutu
Tâpiri Ɋuŋɋasaŋ Wofuŋ ere maio busâqoc hawari jupene wiac fârine wâc
mi fua‐nâreekac. 15 Irec pepec penaroŋhec jaŋeremanapene ʒerine eekac.
Jaŋe hâcne hehesic bâfuahuc bubiaŋ faio jueŋgopieŋ. Iŋuc ehuc Anutu
esâickepie wiac i me i moc mi fua‐jareekac.’ ”

16 Eme Wofuŋ araŋ bacnembiŋ jaŋa jaŋackoaŋ muc manac epie Wofuŋzi
manawec. Ehame Wofuŋ sâsehuc ʒâŋe‐ticnere manapie fewec jaŋere
manasuhuc ʒâŋe biri‐ jeŋic ere maio qâreŋkekicne. 17 Irec Anutu Tâpiri
Ɋuŋɋasaŋ Wofuŋzi ʒiŋuc mukac: “No mumutara gie bapemu dameŋ ira
jaŋe fuŋfuŋfâc‐nane fârine erâ juniŋmu. Ehame ŋicmoczi ŋokâ‐ticne kiŋaŋ
qacnehame akickeekac, irec sâc jaha akic‐jopapemu. 18 Iŋuc fuame ŋoŋe
ŋic tiŋne â hehesicne, erâ Anutu kiŋaŋ qacneeŋgopieŋ â mi qacneeŋgopieŋ
jaŋemocwâc hone bârâwiŋ ejareniŋmu.

4
Wofuŋte dameŋ qândâŋkekac

1 “Erâ manaŋgopieŋ, dameŋ qândâŋkekac i ʒoc fâroroc sâko iŋucne. Eme
izi ŋic pepec penaroŋ â hehesicne jaŋe rocjopame sopâc kecɋaŋ iŋucne
hahaŋkeniŋmu. Ehame dameŋ warekac izi qizec susuc â siec‐jeŋic moc mi
bâtirihuc ʒâseŋke‐fâreocmu, Anutu Tâpiri Ɋuŋɋasaŋ Wofuŋ nore dâŋ iŋuc.
2Â ʒâŋe biŋe‐nanere erâ araŋ banareeŋgopieŋ ŋoŋerao ine wamare dameŋ
biaŋ bâbâpiaŋ‐ ticnehec maickeocmu. Iŋuc fuame ŋoŋe aŋac baŋacne

juniŋmu. 3 Eme no mumutara gie bapemu dameŋ ira ŋoŋe ŋic hehesicne
kike‐ ŋeŋiczi âtenʒaŋ‐ jopakupie uucne eniŋmu, Anutu Tâpiri Ɋuŋɋasaŋ
Wofuŋte nore dâŋ iŋuc.

4 “Israe ŋic ŋoŋere erâ Horebe tikio kiŋaŋic‐nane Mose ecnepe sâcmutâc
sanaŋ â dâŋsanaŋ erâ mumutâc dâŋ fuŋne fuŋne ŋaza ŋowatuc ewec irec
manasuhuc junʒepieŋ.

5 “Manaŋgopieŋ, dameŋ sâko‐nane qeŋ bipinehec qândâŋkezo eha no
porofete Elia sore‐ŋarepemu. 6 Erâ mâreŋ ʒi imackezipore Elia e mamac
â naru motec jaŋemaŋ mocjaha ehuc sâsâsec erâ juniŋte gie baocmu.”

MATAIO
Mataio e Judaŋic. E mârâcko Roma kia ere kiŋaŋ qahuc takesi moneŋ

rojujec (9:9). Ʒâŋe raŋɋa‐ticne Lewi. Jesuzi hefâreme izia moneŋ gie‐ticne
beherâ Jesu bâjâpewec. Ʒâhec Jesu e sambâŋko ferâ Tiri Mâro râeme wa-
hame âgofâcne jaŋehec aposolo gie‐ticne fuŋkerâ bahuc juwec. Ehucmâreŋ
wenimoira bawec i mi mana sanaŋkeŋgopeneŋ. Ʒiŋuc ine manaŋgopeneŋ:
Miti kiŋaŋ gie bahuc juku ŋicqizec erâ Jesure binaŋ ʒi qâreŋkewec. Ine
ʒiŋuc: Jesu fufua‐ticnere binaŋ, erâ wiac ebac ewec â miti muwec â gie‐
ticne bafehuc juku hâmorâ sambâŋko fewec i qâreŋke‐fârewec. Ehuc fuŋne
ʒiŋuc bataniŋkewec: Porofete raŋɋane jaŋe Mesiare findaŋdâŋ qâreŋke
rambiŋ i Jesurao fârio qafârewec. Ine Judaŋiczi opâ ruac, âgofâc‐ticne,
erâ wâc Judaŋic gâcne jaŋe woserâ ʒiŋuc mana taraniŋte: Jesu e Mesia‐
nâŋec ine hâcne. Mataio e papia‐ ticne i Judaŋic âgofâcne jaŋere biŋe
qahuc qâreŋkewec hâcne. Irec Jesuzi Anuture Akadâŋ mi hetâtiewec, irec
fuŋnewâcMataiozi ritu‐hâmowec. Erâ Judaŋicmicnefâc‐jeŋic jaŋe Jesu râsi
ecnepie e jaŋehec dâŋmu bâtikic ewec irec binaŋ bocjaha qâreŋkewec.
Mataiorao Jesure binaŋ i gâcne sâko Mareko â Luka jaherao wâc fokac

jaha. Â Mataio erao sawa bâfuazo irec birine ʒi: Qâpuc mâreŋkonec
mamana ŋicbomboŋ (gaŋ 2). Tiki miti gâcne (gaŋ 5–7). Johanezi Jesurao
wiwio râewec (gaŋ 11). Motec râŋgeŋne (gaŋ 18). Hâmu gie bapa (gaŋ 20).
Ŋic qoruc tâmiric (gaŋ 22). Lambe qosecne â bâtâc bâcnâpozokac (gaŋ 25).
Erâ gâcnemoc moc.
Mataiozi Jesure Biŋebiaŋ qâreŋkewec irec binaŋ neŋgocne neŋgocne biri‐

ticne ine ʒiŋuc forakac:
Gaŋ 1—2. Jesu apa ŋosafâc‐ticne â ŋic gaŋne gaŋne fua warembiŋ irec
dâŋ binaŋ erâ Jesu fufua‐ticnere binaŋ.

Mat 3—Mat 4:11. Johane Miti Opâ fufuŋke â Sataŋzi Jesu esâickewec irec
binaŋ.

Mat 4:12—Mat 11:1. Jesuzi Galilaia mâreŋko ra juhuc gie bawec.
Mat 11:2—Mat 13. Judaŋic jaŋe Jesu râsi ecnehuc mi manasiŋkembiŋ,
kesaic dâŋ 7 i gaŋ 13 ira fokac.

Mat 14:1—Mat 16:12. Galilaia mâreŋ rârec rârec gie bahuc juwec.
Mat 16:13—Mat 20:28. Hâmoc‐ticnere biŋe jazawec â Jerusalem haeo
feniŋte rambiŋ.

Mat 20:29—Mat 25. Jesu e Jerusalem haeo ferâ gie‐ticne batarawec.
Mat 26—28. Jesu e ʒâicmana raku maripoŋko hâmowec, erâ hâmockonec
faharewec irec binaŋ.

Ŋic fua warekupie Jesu fuawec irec dâŋ binaŋ
(Luk 3:23–38)

1Ŋic gaŋne gaŋne fua wefukupie Jesu Kristo e Abraham â Dawidi jahere
ɋâric fuawec. 2 Abrahamte bifuŋko Isaka fuawec. Isakare bifuŋko Jakobo
fuawec. Jakobore bifuŋko Juda â hahac ɋafâcne fuambiŋ. 3 Judare bifuŋko
Perese â Sera fuapic, jahe Tamazi rocjofawec. Peresere bifuŋko Hezoroŋ
fuawec. Hezoroŋte bifuŋkoRam fuawec. 4Ramte bifuŋkoAminada fuawec.
1:1: Bin I 17:11; Fuf 5:1; 22:18 1:2: Fuf 21:3, 12; 25:26; 29:35; 49:10; Bin I 1:34 1:3: Bin I

2:5, 9; Fuf 38:29, 30; Rut 4:18–22; Bin I 2:10–12

Aminadare bifuŋko Nasoŋ fuawec. Nasoŋte bifuŋko Salamoŋ fuawec.
5 Salamoŋte bifuŋko Boasi fuawec, e Rahabazi rowec. Boasire bifuŋko
Obede fuawec, e Rutizi rowec. Obedere bifuŋko Isai fuawec. 6 Isaire bifuŋko
ŋicwofuŋ Dawidi fuawec. Ŋicwofuŋ Dawidire bifuŋko Salomo fuawec, e
Uriare ŋonâŋzi rowec. 7 Salomore bifuŋko Rehoboam fuawec. Rehoboamte
bifuŋko Abia fuawec. Abiare bifuŋko Asa fuawec. 8 Asare bifuŋko Josafata
fuawec. Josafatare bifuŋko Joram fuawec. Joramte bifuŋko Usia fuawec.
9 Usiare bifuŋko Jotam fuawec. Jotamte bifuŋko Ahaʒi fuawec. Ahaʒire
bifuŋko Hisikia fuawec. 10 Hisikiare bifuŋko Manase fuawec. Manasere
bifuŋko Amoŋ fuawec. Amoŋte bifuŋko Josia fuawec. 11 Josiare bifuŋko
Jekonia â hahac ɋafâcne fuambiŋ, ine Judaŋic Babe mâreŋko bacjopa
rakicne dameŋ ira fuambiŋ. 12 Eme irec fainao Jekoniare bifuŋko Sealitie
fuawec. Sealitiere bifuŋko Serubabe fuawec. 13Serubabere bifuŋkoAbiudu
fuawec. Abiudure bifuŋko Eliakim fuawec. Eliakimte bifuŋko Aso fuawec.
14 Asore bifuŋko Zadoko fuawec. Zadokore bifuŋko Akim fuawec. Akimte
bifuŋko Eliudu fuawec. 15 Eliudure bifuŋko Eleaʒa fuawec. Eleaʒare
bifuŋko Mataŋ fuawec. Mataŋte bifuŋko Jakobo fuawec. 16 Jakobore
bifuŋko Josefe fuawec, e Mariare ŋowe ewec. Â Mariazi ine Jesu rowec, ere
ʒâŋe Kristo mukicne. 17Fufua ine kecʒiŋuc fua warembiŋ: Abrahamtaonec
fua fua wefukupie Dawidi fuawec i gaŋjeŋic 14. Â Dawidiraonec fua fua
warekupie Judaŋic Babe mâreŋko bacjopa rakicne ine gaŋjeŋic 14 jaha. Â
dameŋ irecnec fua fua warekupie Kristo fuawec iŋuc jaha gaŋjeŋic 14 ekac.

Jesu fufua‐ticnere binaŋ
(Luk 2:1–7)

18 Jesu Kristo fuawec irec fuŋne kecʒiŋuc fokac: Neŋgoc‐ticne Maria e
Josefe biŋe qacnepie rârâwiŋ juhapire Tiri Mârozimâsi bameMaria emotec
kiweckewec. 19 Iŋuc ecneme biŋe‐ticne Josefe e mitihec juwecte maŋnezi
kecʒiŋuc muwec: No dâŋticne hofao râepe mimi fainao fezacte kamierâ
behezepac. 20 Iŋuc eocte manasuhuc juhame Wofuŋte aŋelo moczi guŋko
fuacnerâ kecʒiŋuc âzâcnewec: “Josefe, go Dawidire ɋâriczi Maria ŋonâŋge
rocmurâ manabâc mi ezemec, motec kiweckekac i Tiri Mâroraonec.
21Motec roocmu ere ʒâŋe Jesumuzemec, eki hâcne gurufâc‐ticne sâqocnere
niŋgiŋkonec batarac‐jopaocmu.” 22 Wiac sasawa fuawec i porofete moczi
Wofuŋtemicte dâŋ kecʒiŋucmuwec i fârinehec eocte fuawec:
23 “Manaŋgopieŋ, naru ʒeŋoŋ moczi motec kiweckerâ roocmu,
ere ʒaŋe Imanue muniŋmu.”
(Nâŋâcne dâŋko: Anutuzi nâŋâcnehec jukac.) 24 Eme Josefe e guŋkonec
ɋârerâ Wofuŋte aŋelozi dâŋ âzâcnewec i reŋkehuc Maria âgo ecnerâ
ficticnao jowa fewec. 25Â ŋowe ŋonâŋzi juju ine mi juhapire motec fuawec.
Fuame Josefezi ʒâŋene Jesu muwec.

2
Qâpucmâreŋkonecmamana ŋicbomboŋ fisimbiŋ

1:5: Rut 4:13–17 1:6: Sam II 12:24 1:7: Bin I 3:10–14 1:11: Bin I 3:15, 16 1:12: Bin
I 3:17; Eʒe 3:2 1:16: Mat 27:17, 22 1:18: Luk 1:35 1:20: Mat 1:18 1:21: Luk 1:31;
2:21; Apo 4:12 1:22: Jes 7:14 1:25: Luk 2:7

1Herode ŋicwofuŋ juhame Jesu e Betelehemhaeo Judaiamâreŋko fuawec.
Eme dameŋ ira ʒoaŋ wewefuopec mâreŋ mockonec mamana ŋicbomboŋ
Jerusalem haeo fisirâ mu wioc ehuc mumbiŋ, 2 “Judaŋic ŋoŋere ŋicwofuŋ
geune fuawec e hae wena jukac? Nâŋe ocna mâreŋ‐ nâŋecko bâpiŋ‐
ticne honerâ dapecnehuc taha bacnenaŋte wareŋgopeneŋ.” 3 Iŋuc mupie
ŋicwofuŋ Herode â Jerusalem hae rune jaŋe mâmâc manarâ fâfârembiŋ.
4 Eme Herodezi taha bapa micne â miti qaqazu hetumaŋ‐ joparâ, Kristo
e hae wena fuaocte mukicne muhuc esâic‐jopame 5 kecʒiŋuc âzâcnembiŋ:
“Betelehem haeo Judaia mâreŋko. Irec hâcne porofete moczi kecʒiŋuc
qâreŋkewec:
6 Betelehem hae Judaia mâreŋko,
go Judaiare hae qizec wawahane mâcne.
Gorao hâcnemicne sâkomoc fuarâ
Israe ŋicfâc‐nane gume jowac ejarezokac.”

7 Dâŋ i mupie manarâ Herodezi mamana ŋicbomboŋ soŋsoŋko
hefârec‐joparâ bâpiŋ fuawec irec dameŋte aimuŋ jaha wio‐ jareme
âzâcnepie 8manarâ Betelehem haeo raniŋte sorec‐jopahuc muwec, “Ŋoŋe
ra ʒoɋac erâ mu basac eku motec bâfuarâ ware nazapie no iŋuc jaha rarâ
dapecnehuc taha bacnezepac.” 9 Ŋicwofuŋzi iŋuc jazame rambiŋ. Ehame
ocnamâreŋ‐jeŋicko bâpiŋ honembiŋ izi bânie‐jarehuc rakumotec fowec fic
irec faicnao sanaŋkerâ ŋewec. 10 Eme jaŋe bâpiŋ honerâ mu ʒeri mâretec
embiŋ. 11 Erâ ficko ferâ motec â neŋgoc‐ticne Maria honec‐jofarâ dieŋzi
hecnehuc taha bacnembiŋ, ehuc mafa katapa‐ jeŋickonec gol â wiac âsu
biaŋ furi sâko rorâ râcnembiŋ. 12 Eme Wofuŋzi guŋko qatara‐jareme jaŋe
Heroderao mi risiehuc hata mocko raku mâreŋ‐jeŋicko fisimbiŋ.

Wofuŋzi Jesu motec ŋezickewec
13 Jaŋe risierâ rahapie Wofuŋte aŋelomoczi Josefe guŋko fuacnerâ ʒiŋuc

âzâcnewec: “Go fahare neŋgoc motec rocjofatec Aigita mâreŋko wiserâ ra
nore dâŋte woŋec junʒepieŋ. Manakic, Herode e motec basaku bâfuarâ
qaocte mukac.” 14Mume Josefezi faharerâ neŋgocmotec rocjofame ŋafeoa
Aigita mâreŋko wiserâ rambiŋ. 15 Eme ira juhapie Herode hâmowec.
Wiac iŋuc fuame porofete moczi Wofuŋte micte dâŋ kecʒiŋuc muwec i
sanaŋkewec: “Ŋokâ‐nane Aigita mâreŋko juha wiracnepe risiewec.”

16Mamana ŋicbomboŋ jaŋe Herode eatuckerâ rapie fuŋne manarâ aaric
sâqocnemanawec. Ehuc momori sorec‐jopame jaŋe ra Betelehem hae sâko
â rârec rârec hae piic piic irec motec jara‐jeŋic jajahec me juwicnao jaŋe
jopa‐fârembiŋ. I mamana ŋicbomboŋ jaŋere mickonec ʒâfo manawec irec
sâcko ewec. 17 Eme dameŋ ira porofete Jeremia dâŋ kecʒiŋuc muwec i
sanaŋkewec:
18 “Rama haeo ojowa fuakac,
ki uu â mu mamakuc sâko.
Rahezi ɋiefâcne jaŋere kiome
bâmiriŋkeniŋte eipieŋgopieŋ.
Wiac omae‐fârembiŋ hâcne.”

19Herode e hâmome Wofuŋte aŋelo moczi Josefe Aigita mâreŋko mi guŋ
qâhâŋ ecnehuc ʒiŋuc âzâcnezejec i: 20 “Go ʒawierâ neŋgocmotec rocjofatec
2:1: Luk 2:1–7 2:5: Mik 5:2; Joh 7:42 2:11: Mi Mâ 72:10, 15; Jes 60:6 2:13: Wah 2:15
2:15: Hos 11:1 2:17: Jer 31:15 2:18: Fuf 35:19

Israe mâreŋko risieniŋ. Motec qâhâmozomumbiŋ jaŋe hâmombiŋ.” 21 Eme
Josefezi neŋgoc motec rocjofame Israe mâreŋko risiembiŋ. 22 Risierâ
Josefezi dâŋ kecʒiŋuc manawec: Akelao e mamac‐ ticne Herode ere tuc
qarâ Judaia mâreŋte ŋicwofuŋ ewec jukac. Dâŋ iŋuc manarâ ira ra juocte
hâwickewec. Erâ guŋko dâŋ manarâ Galilaia mâreŋko rawec. 23 Erâ hae
moc ʒâŋene Nazarete ira ra juwec. Eme porofete jaŋere dâŋ kecʒiŋuc fokac
i fideteŋ ewec: “Ʒâŋe‐ticne Nazarete ŋicmuniŋmu.”

3
Johanezi gie‐ticne fuŋkewec
(Mar 1:2–8; Luk 3:1–18)

1 Dameŋ ira Johane Miti Opâ fufuŋkezi Judaia mâreŋko fua tâcnerâ
mâreŋ tuhuo ra juhuc miti kecʒiŋuc muwec: 2 “Sambâŋte uucmaŋzi maic‐
ŋopakacte maŋŋeŋic bârisieniŋ.” 3 Ŋic erao hâcne porofete Jesajazi dâŋ
kecʒiŋucmuwec i qacnewec:
“Mâreŋ tuhuo wiwira fuakac:
Wofuŋte hata bâʒâweniŋ,
â hezu hemasec ekupie wâneŋkeoc.”
4 Johane e ine ŋaqimoc kamele kanʒaŋnezi bakicne i rojuwec erâ becsahac
moc ombâŋnao jomawec. Nânâ‐ticne ine baŋac â ɋâuc bisirec nâhuc juwec.
5 Eme Jerusalem haeonec â Judaia mâreŋkonec â Jordaŋ ʒiŋuc ocniŋuc
ŋic heâckerâ erao rafârembiŋ. 6 Erâ sâqocne‐jeŋic mufuapie Jordaŋko opâ
rua‐ jarewec. 7 Eme farisaio â sadukaio Miti Opâre fisipie honec‐ joparâ
jazawec: “Homare ɋâric, ŋoŋe sâqocnere okacne fisizo ekac i wisecneniŋte
mozi ŋazawec? 8 Ŋoŋe maŋŋeŋic bârisiehuc irec sâcko fârine bâfuaniŋ
me. 9 Erâ maŋŋeŋiczi ʒiŋuc mi muniŋ: Nâŋe Abrahamte ɋâricfâc. No
ŋazape mananiŋ, Anutu e muzo murâ sâcne mume qânâ ʒizi Abrahamte
ɋâric fuaniŋmu. 10 Râric biac jâcfuŋko râekicne. Irec jâc moc fâri tâmiric
domame qafararâ ʒocko rikezo. 11 No maŋŋeŋic bârisieniŋte opâ sawa
rua‐ ŋareekopac. Râpefuŋ‐ naneo warehuc jukac e ine tâpiri sâc moc
focnekac, e sâko no iŋucnemaczi mafahe decnepemi sâckeocmu. Eki hâcne
Tiri Mâro â ʒoc rua‐ŋareocmu. 12 E oofaŋ‐ticnehec warerâ nânâfic‐ticne
ʒumururuckeocmu, ehuc nânâ fârine wosâerâ ficko râeme ŋeocmu, â jawa
rasa wiac ofaŋne behec eme ʒocsanaŋko ʒaocmu.”

Johanezi Jesu Miti Opâ ruacnewec
(Mar 1:9–11; Luk 3:21–22; Joh 1:31–34)

13 Dameŋ ira Jesu e Galilaia mâreŋkonec Jordaŋ opâo rarâ Johanezi Miti
Opâ ruacneocte âzâcnewec. 14 Eme Johane e maname ŋemâckeme ʒiŋuc
âzâcnewec: “No iŋucnerao wemocte ware mukic? Goki no rua‐naretec
sâckezac.” 15 Mume Jesuzi dâŋ kecʒiŋuc bâtikiecnewec: “Go miŋecgac
manabâc behec, eme rereŋ gie jaha bapere sâckeoc.” Iŋucmume Johanezi
manacnewec. 16 Eme Jesu e opâ ruarâ izia Jordaŋkonec wefu wefuhuc
honeha mi sambâŋ aŋkeme Anuture Mârozi hapâ tinac waha ere faio

2:20: Wah 4:19 2:23: Luk 1:26; 2:39; Jes 11:1; 53:2; Joh 1:46 3:1: Luk 1:13 3:2: Mat 4:17
3:3: Jes 40:3; Joh 1:23 3:4: Ŋic II 1:8 3:7: Mat 12:34; 23:33; Fuf 3:15 3:9: Rom 2:28, 29;

4:12; Joh 8:33, 39 3:10: Luk 13:6–9; Joh 15:6 3:11: Joh 1:15, 26, 27, 33; Apo 1:5 3:12: Mat
13:30

hezejec i! 17 Eme izia sambâŋkonec dâŋ moc ʒiŋuc wahawec: “Keci joroc
Ŋokâ biaŋ‐nane, e hone aŋac ecneekopac.”

4
Sataŋzi Jesu esâickewec
(Mar 1:12–13; Luk 4:1–13)

1 Eme Mârozi Jesu mâreŋ tuhuo jowa rawec, Sataŋzi esâickezejecmuhuc.
2 Eme Jesu e ira ŋafe ʒoaŋ 40 nânâ sowa juku nânâre hâmowec. 3 Ehame
Eesâic Runezi erao fuarâ âzâcne muwec, “Go Anuture Ŋokâ jukomecko
mutec qânâ ʒizi poroŋ eoc me.” 4 Mume Jesuzi âzâcnewec, “Dâŋqâreŋ
kecʒiŋuc fokac:
‘Ŋiczi nânâre sawa mi juhâmoocmu,
Anuture mickonec dâŋ wahaekac sâcmanahuc juhâmoocmu’.”
5 Mume Sataŋzi Jesu miti hae qizecko jowa rarâ taha ufuŋte bupu faio
râewec. 6 Erâ ʒiŋuc âzâcnewec: “Go Anuture Ŋokâ jukomecko ʒirec tara
huc, ehuc dâŋqâreŋ moc ʒiŋuc fokac i manasuc:
‘E aŋelofâc‐ticne jaŋeremeo râecguocmu’,
â moc ʒiŋuc:
‘Jaŋemeo bahucgupie qânâzi kikege mi heocmu’.”
7 Mume Jesuzi kecʒiŋuc muwec: “Erâ dâŋqâreŋ moc ʒiŋuc fokac: Wofuŋ
Anutu penaroŋ ecnehuc mi esâickezo.” 8 Mume Sataŋzi tiki ʒoricne ʒora
mocko jowa ferâ domahucmâreŋ sâc ŋic gurune gurune â aŋac fuŋne fuŋne
sâko jâutuwec. 9 Ehuc ʒiŋuc âzâcnewec: “Dieŋzi herâ numu‐naretec wiac
i sasawa garepemu.” 10 Eme Jesuzi dâŋ ʒiŋuc bâtikiecnewec: “Sataŋ go
behecnurâ rac. Dâŋqâreŋ kecʒiŋuc fokac:
‘Wofuŋ Anutuge dieŋzi herâ numucnezo,
â e mocjaha kiŋaŋ qacnezo’.”
11 Iŋuc mume Sataŋzi beherâ rawec. Ehame aŋelo jaŋe fisirâ kime dopec
ecnembiŋ.

Jesuzi Galilaia mâreŋko rarâ gie‐ticne bawec
(Mar 1:14–20; Luk 4:14–15; 5:1–11)

12 Johane kâpâcwâru ficko râepie ŋehame Jesuzi irec biŋemanarâ Galilaia
mâreŋko rawec. 13 Ehuc Nazarete hae beherâ Kafanaum haeo ŋeŋe juju
ewec. Hae i riqicmecko, Sebuloŋ â Naftali mâreŋko ŋewec. 14 Iŋuc eme
porofete Jesaja ere dâŋmoc ʒiŋuc fokac i sanaŋkewec:
15 “Sebuloŋ â Naftali mâreŋ,
riqickopec, Jordaŋ ocniŋuc fokac,
Galilaia, qâpuc jaŋere juju.
16Ŋicguru dapâcko ŋeŋene
jaŋe ʒocsâko honeŋgopieŋ,
hâmo qanʒaraŋ mâreŋko ŋeŋene
jaŋe tatamac fua‐jarekac.”
17 Dameŋ ira Jesuzi miti muhuc ŋic ʒiŋuc fuŋkerâ jazawec: “Sambâŋte
uucmaŋ maic‐ŋopakactemaŋŋeŋic bârisieniŋ.”
3:17: Mat 17:5; Mi Mâ 2:7; Jes 42:1 4:1: Heb 4:15 4:2: Wah 34:28; Ŋic I 19:8 4:3: Fuf

18 Eme ʒoaŋ mocko Jesu e Galilaia riqic irec moŋgeŋko rac warec ehuc
ŋic jajahec hahac ɋa honec‐jofawec, moc Simoŋ, ʒâŋe‐ticne moc Petoro, erâ
ɋaticneAnderea. Jahe riqickowasaŋ‐jekic behehuc domapic, qowi gie bapa
ŋic jupic hâcne. 19 Eme honec‐jofarâ jasa muwec, “Ware no bâjâpecnunic,
eme ŋicko gie bapa bacŋofapemu.” 20 Mume izia wasaŋ‐ jekic beherâ
bâjâpepic. 21 Eme ipec rarâ ŋic hahac ɋa jaha wâc bâfuac‐jofawec, Jakobo
â ɋaticne Johane, jahe Ʒebedaiore ŋokâ jahec, mamac‐ jekic Ʒebedaiohec
wokeo ŋehuc wasaŋ he bâpiaŋ embiŋ. 22 Eme Jesuzi hefârec‐jofame woke
â mamac behec‐jofarâ bâjâpepic.

23 Eme Jesu e Galilaia mâreŋ râreckehuc mitific sâc ferâ uucmaŋte
Biŋebiaŋ jazawec â ŋic huc ʒâic‐jeŋichec ɋiɋicne bacjopawec. 24 Iŋuc eme
biŋe‐ticne Siria mâreŋko haŋ bafârememanarâ ŋic huc ʒâichec â demoŋhec
â hâmo ɋârecne â ʒeke puriŋ erao amec‐jopa rapie bâpiaŋ‐jopa‐fârewec.
25 Eme Galilaia mâreŋkonec â hae 10 ŋerawec irecnec â Jerusalem haeonec
â Judaia mâreŋkonec â Jordaŋ ʒiŋuc ocniŋuc ŋicguru sokawec jâmbâŋ
qâturerâ bâjâpembiŋ.

5
Jesuzi tikio miti jazawec
(Luk 6:20–26)

1 Eme Jesuzi ŋic guru sâko hâcne honec‐ joparâ tikio ferâ ŋehame
motecfâcne maŋfuŋ‐ticnao rapie 2 miti kecʒiŋuc muhuc jaza qazuc ewec:
3 “Maŋjeŋicte manapie hapetac eekac jaŋere manape ʒerine ekac, jaŋe
hâcne sambâŋteuucmaŋ rauckeŋgopieŋ. 4Ki busâqochec jueŋgopieŋ jaŋere
manape ʒerine ekac, jaŋe hâcne bubiaŋ qajarezo. 5 Maŋuruc jueŋgopieŋ
jaŋere manape ʒerine ekac, jaŋe hâcne mâreŋ sâko mâreŋ hotâckeniŋmu.
6 Biaŋkeniŋte nânâ opâre hâhâmo hâmoeŋgopieŋ jaŋere manape ʒerine
ekac, jaŋe hâcne gapec‐jopaocmu. 7Aki uruc‐jeŋichec jaŋeremanape ʒerine
ekac, jaŋe hâcne Anutuzi aki uruc ejareocmu. 8 Maŋ ɋaɋacne jueŋgopieŋ
jaŋere manape ʒerine ekac, jaŋe hâcne Anutu honenʒoŋgopieŋ. 9Wamare
guriŋne baeŋgopieŋ jaŋere manape ʒerine ekac, jaŋe hâcne Anuture naru
motec mujarezo. 10 Mitire erâ ʒika kâpâcwâru hotâckeeŋgopieŋ jaŋere
manape ʒerine ekac, jaŋe hâcne sambâŋte uucmaŋzi ɋoroc‐jopaocmu.
11 Nore qâqâiŋne sopec‐ŋopahuc ŋopa jâpec ehuc sâqocnere micko âkec
eŋareniŋmu ŋoŋere manape ʒerine ekac. 12 Ŋoŋe sambâŋko furi sâko
roniŋmure bubiaŋ manahuc ʒerienʒepieŋ. Porofete mârâc jaha jumbiŋ
jaŋe iŋuc jaha jopa jâpec ejarekicne.

Ŋic jaŋere hâwec â lambe ezo
(Mar 9:50; 4:21; Luk 14:34–35; 8:16; 11:33)

13 “Ŋoŋe ŋic jaŋere hâwec. Hâweczi sâqoreme izi wemo ezo? I mâc hae
ʒoŋao hesiepie rame ŋic jaŋe kikezi âteniŋmu. 14Erâ ŋoŋe ŋic jaŋere lambe.
Hae moc tiki taniŋko ŋemewiac moczi mi sâockeocmu. 15Me lambe qazerâ
kuʒizi mi hetutuckeeŋgopeneŋ, i ŋeŋenao hepene ŋeekac, ehuc ficmaŋko
4:18: Joh 1:40 4:19: Mat 13:47; Eʒek 47:10 4:20: Mat 19:27 4:23: Mar 1:39; Luk 4:15,

ŋec foc eniŋmu jaŋe tamae‐jare‐fâreekac. 16 Irec ŋoŋere lambezi iŋuc jaha
ŋic tamae‐jarezejec. Eme jaŋe juju bapa‐ŋeŋic honepie biaŋkeme sambâŋ
Mamac‐ŋeŋicmuteŋkenʒepieŋ.

Jesu e Miti Raŋɋa hetâtieoctemi fisiwec
17 “Ŋoŋe sâcmutâc dâŋqâhâc â porofete jaŋere dâŋ qataraocte wahawec,

nore iŋuc moc mupie. No qatarapere mâcne, reŋkepere fisipo. 18 No
jâmbomac ŋazape: Sambâŋ â mâreŋ fonicmu sâc sâcmutâc dâŋqâhâc iŋuc
jaha fohuc juocmu, ehuc dâŋ uucne moc mâc foku mi omaeocmu, i
fârinehec efâreocmu. 19 Irec ŋic moczi sâcmutâc dâŋ piticne mac moc
qâsuahuc gâcne ijaha eniŋte qafeŋ‐jopaocmu, e sambâŋte kikefuŋ guruo
ŋic wawahane juocmu, â moczi ine reŋkehuc gâcne ijaha eniŋte qafeŋ
jopaocmu, e sambâŋte kikefuŋ guruo ŋic fekicne juocmu. 20 Irec ŋazape
mananiŋ: Ŋoŋe miti qaqazu â farisaio jaŋere sâc mi jâuruhuc tiŋke biaŋ
eniŋmuo sambâŋte kikefuŋ mi eniŋmu.

Sâcmutâc Sanaŋ 5 irec fuŋnemuwec
(Luk 12:57–59)

21 “Mimiŋnefâc‐ŋeŋic dâŋ kecʒiŋuc jazakicne: ‘Go ʒika mi qazemec. Moc
e ʒika qaocmu, e dâŋte biŋe ekac.’ 22 Noni ine ʒiŋuc ŋazakopac: Moc e
âgo‐ticne aaric manacneocmu, e dâŋte biŋe ekac. Moc e âgo‐ticne mimiec
mamakâcmucneocmu, e micne bapa tutumaŋte biŋe ekac. Moc e âgo‐ticne
maric maŋgâpâc mucneocmu, e ʒochârâcte biŋe ekac. 23 Irec go taha
bâzi wiac alatao râezo ehuc ʒiŋuc manasucmu: Âgo‐nanehec fâfâuc‐nâhec
fokac; 24 iŋuc manasucmuo taha wiacge behetec foha rarâ âgogehec dâŋ
mufâsâerâ ie risierâ taha wiacge alatao râezemec. 25 Go kiare haeo mi
fifisi hatao juhuc kisâgehec kiŋ bebehec ezepirec. Iŋuc mi etecne kisâgezi
biac kiarao ra fuŋnege mume kiazi momori‐ticne ecneme kâpâcwâru ficko
râecguocmu. 26 No jâmbomac gazape: Go ira ŋeku mâc mi wahacmu,
âgogere tofa bazutec tara‐jâmbâŋkeme jaha wahacmu.

Sâcmutâc Sanaŋ 6 irec fuŋnemuwec
(Mat 18:8–9; 10:11–12; Luk 16:18)

27 “Mimiŋnefâc‐ŋeŋic kecʒiŋuc jazakicne: ‘Ŋowe ŋonâŋ ŋohe bebehec
mi ezepirec.’ 28 Noni ine ʒiŋuc ŋazakopac: Ŋic moczi ŋokac moc hone
sasec ecneocmu, ine e jahacne ŋonâŋ biac maŋzi behejec muzo. 29 Irec
ʒâŋegemoczi sâqocnere bitiŋko râecguzo eme riporâ behezemec. Ʒâŋe furu
juku hârâcko huzicte sifu ʒâŋe hândâŋge qaisockezemec. 30 Mefâregezi
sâqocnere bitiŋko râecguzo eme hetâcne behezemec. Sahac furu juku
sipirickerâ hârâcko huzicte sifu mege qaisockezemec. 31 Dâŋ raŋɋane
kecʒiŋuc fokac: ‘Moc e ŋonâŋ‐ticne behezo murâ pasi râcnehuc sorezejec.’
32Noni ine ʒiŋuc ŋazakopac: Moc e ŋonâŋ‐ticne beheocmu, e ŋokac sahacko
râec ecnehuc kiŋsâko hureocmu. Mâc ŋokaczi boe sau bâfuawecko ŋicte kiŋ
mi eocmu. Ememoc e ŋokac behekicne hâcne baocmu, ewâc ʒuhuc bâtâcte
kiŋ hotâckeocmu.

Sâcmutâc Sanaŋ 2 irec fuŋnemuwec
33 “Mimiŋnefâc‐ŋeŋic kecʒiŋuc jazakicne: ‘Go Anuture maio dâŋ mumu-

paŋ i burecko mi ezemec. Â mumupaŋ dâŋ murâ Wofuŋte maio reŋketec
fârine fuazejec.’ 34Noni ine ʒiŋuc ŋazakopac: Anuture maio dâŋmumupaŋ
sasawa i behe‐ fârenʒepieŋ. Â sambâŋko ɋetickehuc mumupaŋ i wâc
ʒiŋucte behenʒepieŋ: Sambâŋ i Anuture ŋeŋe hae. 35Mâreŋko ɋetickehuc
mumupaŋ ine ʒiŋucte wâc behezo: Mâreŋ i Anuture ââtesiŋ. Â Jerusalem
haeo ɋetickehucmumupaŋ i ʒiŋucte behezo: Jerusalem iWofuŋ sâkore hae.
36 Erâ qizec‐ŋeŋicko ɋetickehuc mumupaŋ i wâc behenʒepieŋ. Ŋoŋe qizec
susuc‐ŋeŋic qaŋqaŋ moc âzâcnepie gâgâpâc eocmu me? Me gâgâpâc moc
âzâcnepie qaŋqaŋ eocmu me? I aricne. 37 Irec dâŋŋeŋic ine jâmbomacte
fârine jâmbomac ezejec, â aricnere fârine aricne jaha ezejec. Faicnao
muraʒihuc mumu i sâqocne.

Ookac mi ezo
(Luk 6:27–30)

38 “Dâŋ moc ʒiŋuc mukicne i manaeŋgopieŋ: ‘Moczi ʒâŋege âke hâpome
okacne âke hâpocnezemec, me moczi micsiecge hezume okacne hezuc-
nezemec. 39 Noni ine ʒiŋuc ŋazakopac: Ba imac eŋarezo mupie sahac‐
ŋeŋic mi ŋezickenʒepieŋ. Irec moczi maucge ŋifecne qame ŋifecne wâc
sicnecnezemec. 40 Â moczi gohec iiriac erâ ŋaqige faine rome maŋne
qikiŋnecnezemec. 41 Â moczi hata bembeŋne jowacte gazame go hata
ʒoricne jowa razemec. 42 Â moczi wiac mocte numu‐gareme râcnezemec,
me wiacge jaba bajuzo mume manacnezemec.

Râsimaŋjauŋ ejarezo
(Luk 6:27–28, 32–36)

43 “Dâŋ moc ʒiŋuc mukicne i manaeŋgopieŋ: ‘Go âgoge maŋjauŋ ecneze-
mec â râsige qaisockezemec.’ 44 Noni ine ʒiŋuc ŋazakopac: Râsifâc‐ŋeŋic
âgo ejarenʒepieŋ â ŋopa jâpec eŋareeŋgopieŋ jaŋere erâ numunʒepieŋ.
45 Iŋuc ehuc sambâŋ Mamac‐ŋeŋicte naru motec fârine erâ juniŋmu. Eki
hâcne mume ʒoaŋ‐ ticnezi ŋic sâqocne â biaŋne mâmâc tamae‐ŋareekac,
â hoe mume ŋic tiŋne â hehesic kosa heŋareekac. 46 Ŋoŋe maŋjauŋ
eŋareeŋgopieŋ jaŋe sawa maŋjauŋ ejareniŋmu, ine wemocko tofane
fome juku bazu‐ ŋarezo? I miti râpeckembiŋzi eeŋgopieŋ wâc. 47 Me
qomâfâc‐ŋeŋic jaŋe sawa âgo ejareniŋmu, ine wemo wiac sâko eŋgopieŋ
eocmu? Qâpuc jaŋe i mi eeŋgopieŋme? 48 Irec ŋoŋe sambâŋMamac‐ŋeŋiczi
tiŋne juekac irec sâc jaha junʒepieŋ.

6
Mitio wiac sahac mumuteŋte erâ mi ezo

1 “Ŋoŋe miti babaju i mâc ŋic mumuteŋte manasuhuc mi bajunʒepieŋ.
Iŋuc moc epie sambâŋ Mamac‐ŋeŋiczi mi suanʒeŋ‐ŋopaocmu. 2 Irec go
ŋic bâmec bajarehuc gâcnezi hone manac egareniŋte qeŋ mi qazemec.
Mitiŋicburec burec jaŋehâcnemitificko â tomaoŋicbâmecbajareeŋgopieŋ,

gâcnezi honec‐joparâ muafec‐jopaniŋte. No jâmbomac ŋazape: Jaŋe furi‐
jeŋic biac ropie tarakac. 3 Mâcne, go bâmec bajarehuc mefâregezi wiac
ecmu i qanazi mi manazejec. 4 Iŋuc etecne bâmec eehâmoge soŋsoŋko
fogareocmu. Eme Mamacge wiac soŋsoŋko hone manac eekaczi okacne
bazu‐gareocmu.

Nunumure dâŋ
(Luk 11:1–4)

5 “Ŋoŋe bucko numuniŋte mitiŋic racne jaŋe iŋucne mi enʒepieŋ.
Jaŋe mitificko â tomao numuniŋte boc ejareekac, ine ŋiczi hone warec
ejareniŋte iŋuc eeŋgopieŋ. No jâmbomac ŋazape, hone warec ejarepie izi
furi‐jeŋic eme tarakac. 6Go numuzomurâ ficgao ferâ motâc herâ Mamacge
soŋsoŋko juekac erao numuzemec. Eme Mamacge soŋsoŋko wiac hone
manac eekaczi fârine bâfua‐gareocmu. 7Ŋoŋe nunumumâcmiczi mu raʒic
wefuc ehuc mi munʒepieŋ. I miti tâmiric jaŋere mâsi. Jaŋe hâcne dâŋ
bocjaha wose rakupene mana‐nâreocmu mueŋgopieŋ. 8 Irec ŋoŋe jaŋe
iŋucnemi enʒepieŋ. Mamac‐ŋeŋic e mi numucnehapie wiac basaeŋgopieŋ
i biac manaekac. 9 Irec ŋoŋe kecʒiŋucmuhuc numunʒepieŋ:
‘SambâŋMamac‐nâŋec, gore ʒâŋe tiri fozejec.
10Ware maŋ sâcmâreŋ sâcWofuŋ enârec.
Sambâŋko gore micrereŋ fokac,
iŋuc jaha mâreŋko nâŋerao fuazejec.
11Go miŋecgac nânâ sâcnâŋec nârezemec.
12Kiŋtofa‐nâŋec behe‐nârec,
nâŋe iŋuc jaha ŋic jaŋere kiŋtofa beheŋgopeneŋ.
13 Eesâickomi râec‐nâpozemec.
Sâqocnaonec bâhoc‐nâpozemec.’
14Ŋoŋe ŋic jaŋere bahac behepie sambâŋMamac‐ŋeŋiczi ŋoŋere bahac iŋuc
jaha beheocmu. 15Meŋoŋe ŋic jaŋere bahac bajupieMamac‐ŋeŋiczi ŋoŋere
bahac iŋuc jaha bajuocmu.

Sowa jujure dâŋ
16 “Ŋoŋe sowa juhuc ʒâŋe mai‐ŋeŋic sorondoŋ mi ezejec. Mitiŋic racne

jaŋe hâcne iŋuc ehuc ʒâŋe mai‐jeŋic fâsâeme jueŋgopieŋ, ŋic gâcne jaŋe
sowa juju‐jeŋicte ʒâŋitac‐jopaniŋte. No jâmbomac ŋazape, jaŋe suanʒeŋ‐
jeŋic biac ropie tarakac. 17Goki ine sowa juhuc qizecge tokic ruacnerâ ʒâŋe
maige ʒurezemec. 18 Eme ŋic jaŋe sowa jujuge mi ʒâŋitanʒepieŋ,Mamacge
soŋsoŋ juekac e buc manazejec. Eme e soŋsoŋko wiac hone manac eekaczi
okacne bazu‐gareocmu.

Mafa sisirowenere sasec mi ezo
(Luk 11:34–36; 12:33–34)

19 “Ŋoŋe mâreŋte mafa, wâfu qoʒazaŋzi nânâne â ŋiczi fiuc rorone, i
boc mi hurepie fezejec. 20 Ŋoŋe sambâŋte boreŋ ʒeŋaŋ, wâfu qoʒazaŋzi
mi nânâne â ŋiczi fiuc mi rorone, i hurepie fezejec. 21 Manakic, ʒeŋaŋge
foocmu ijaha maŋge foocmu. 22 Sahacgere lambe ine ʒâŋege. Ʒâŋege
biaŋne fohuc sahacge sâcne batamaecneocmu, 23 ʒâŋege sâqoreme ine

sahacge tiŋtuŋ qaocmu. Â maŋgere tatamaczi dapâc eme, opo, dapâc mo
iŋucne fua‐gareme tiŋtuŋ qahuc jucmu. 24 Motec mocjahazi ŋicbomboŋ
jajahec jahere kiŋaŋ sâcne mi qaocmu. E moc âgo ecnehuc moc hone
takireocmu, ehuc moctao qohotahuc moc râpeckeocmu. Ŋoŋe iŋuc jaha
Anuture giemecne âmoneŋmafa qâqâhâc sâko irec giemecne sâckoa sâcne
mi bacjofaniŋmu.

Wiac jabanere mu mezac boc mi ezo
(Luk 12:22–32)

25 “Irec ŋazapemananiŋ: Ŋoŋe juju‐ŋeŋictemana mezac ehuc ʒiŋuc boc
mi munʒepieŋ: Wemo wiac ba nâc enaŋmu? Me sahac‐ŋeŋictemu heŋɋâŋ
ehuc ʒiŋuc boc mi munʒepieŋ: Wemo wiac rojunaŋmu? Ŋoŋemuniŋ, juju‐
ŋeŋiczi fârine me nânâzi fârine? Sahac‐ŋeŋiczi fârine me ŋaqizi fârine?
26 Ŋoŋe sawao wipe honeniŋ, jaŋe he sarac me qa roro me nâ rowaŋ mi
eeŋgopieŋ. Eme sambâŋ Mamac‐ŋeŋiczi sifu nânâ bâfua‐jareekac. Eme
weniŋuc, ŋoŋe jaŋerewahamicne me? 27Me ŋoŋe tâpiri‐ŋeŋicmoc fokacko
mu waiʒoc ehuc sahac‐ŋeŋic sâcne basanaŋkerâ dameŋ ŋondeŋ bembeŋne
mac jufeniŋmu? 28 Iŋuc eene mi fokacko ine wemocte ŋaqi qoructe mana
mezac boc eeŋgopieŋ? Ŋoŋe firindoac kâteo fuarâ domaekac, irec fuŋne
mananʒapiŋ me. E ŋaqi qoruc‐ticnere gie mi baekac. 29 Eme irec ŋazape
mananiŋ: Salomo e eri qaraweŋ‐ticneheczi hawari biaŋ iŋucnemi rojuwec.
30 Eme kâteo âri wiac dodocne, miŋecgac iŋuc fuaekac â tomâcko iŋuc
mârâŋkeekac, i Anutuzi sifu mume hawari biaŋ fuaekac. Eme ŋoŋe ŋaqi
qoruc sâcne mi bâfua‐ŋareocmu me, mamanasiŋ gogoroŋ ŋoŋe? 31 Irec
ŋoŋemumezac ehuc ʒiŋuc bocmimunʒepieŋ: ‘Wemowiac ba nâc enaŋmu,
wemo wiac rojunaŋmu?’ 32 I qâpuc jaŋe hâcne maŋ mamanasu‐jeŋic ira
duckepie foekac. Ŋoŋe wiac i tâmiric sâcne mi juniŋmu, i sambâŋ Mamac‐
ŋeŋiczi manaekac. 33 Ŋoŋe ere sambâŋ miti â ere tiŋke biaŋ hata ira maŋ
mamanasu‐ŋeŋic qanaŋ râepie fozejec, eme fainaowiac gâcne sasawa iwâc
fua‐ŋareocmu. 34Ŋoŋe tomâckore harac huacbuc mi enʒepieŋ. Tomâckore
harac huacbuc i tomâckore biŋe. Ʒoaŋ gie bapa sâc ʒâic‐ticnezi jahacne
biŋe fome sâckeocmu.

7
Okacdâŋmi muzo
(Luk 6:37–38, 41–42)

1 “Ŋoŋe ŋic okacne dâŋ mi mutara‐jarenʒepieŋ, eme Anutuzi ŋoŋe iŋuc
jaha okacne dâŋ mi mutara‐ŋareocmu. 2 Ŋoŋe ŋic okacne dâŋ mutara‐
jareniŋmu sâc ijaha Anutuzi ŋoŋemutara‐ŋareocmu, â ŋicwiac ejareniŋmu
sâc ijaha Anutuzi bârisie‐ŋareocmu. 3 Go wemocte âgogere ʒâŋeo gâc i
honehuc gahacne ʒâŋeo jâcdâkâ fokac ine mi hone taraekomec? 4 Jâcdâkâ
gahacne ʒâŋeo foipiehame go weniŋuc âgoge ʒiŋuc âzâcnetec sâckeocmu:
‘Go manahaŋ ʒâŋegao gâc fokac rogarepe.’ 5 Burecŋic, go gahacne ʒâŋeo
jâcdâkâ fokac i qanaŋ rorâ ie ʒâhec hone tarahuc âgogere ʒâŋeo gâc rotec
sâckeocmu. 6Ŋoŋemitirewiac i qâtomiqikiŋne‐jarenʒepieŋ â boreŋ ʒeŋaŋ‐

ŋeŋic i bec mi behe‐jarenʒepieŋ. Jaŋe wiac iŋucne mâc kikezi âterâ izia
fotikierâ ŋaŋacne ki qâsuc eŋarenʒipiŋkohec.

Numuku wiac rozo
(Luk 11:9–13)

7 “Numuku wiac roniŋmu, basaku fârine bâfuaniŋmu,motâcko heickepie
roŋarezo. 8 Numuekaczi wiac roekac, basaekaczi fârine bâfuaekac, heick-
eekac e motâc aŋkecneekac. 9Me ŋoŋeraonecmo ŋic e ŋokâ‐ticnezi poroŋte
âzâcneme qorac râcneocmu? 10 Me qowire âzâcneme ɋâsu râcneocmu?
11 Aricne, ŋoŋe ŋic hehesicne iŋucnezi naru motecfâc‐ŋeŋic nânâ mafa
biaŋne jare gumec eeŋgopieŋ. Ehame Mamac‐ŋeŋic sambâŋko e sâc moczi
ŋic ŋoŋe numucnepie wiac sâcne ŋare tahac mi eocmu me? 12 Ŋoŋe ŋic
jaŋewiac eŋareniŋtemanasueŋgopieŋ, sâc ijaha wâc jaŋe ejarenʒepieŋ. Izi
hâcne sâcmutâc dâŋqâhâc â porofete jaŋere dâŋ qâhâckekac.

Motâcte dâŋ
(Luk 13:24)

13 “Ŋoŋemotâc fâŋfâŋnao sambâŋko raʒinʒepieŋ. Sisipiric hae irecmotâc
i kâcɋene â irec hata i sokawec. Ira hâcne ŋic bocjahazi raeŋgopieŋ. 14 Juju
hae irec motâc ine fâŋfâŋne â irec hata i gâŋgâŋne. Eme ŋic afecne maczi i
bâfuaeŋgopieŋ.

Mitiŋic burec burec jaŋere dâŋ
(Luk 6:43–44, 46; 13:25–27)

15 “Mitiŋic burec burec sahac‐ jeŋic lama sahac â maŋjeŋic qâtomaŋ,
momori jâmbâŋ, iŋucne jaŋere ruc bahuc junʒepieŋ. 16 Miti fârine‐jeŋicte
ʒâŋitac‐jopaniŋmu. Safeo suc fârine fuame rozo? Me ʒaqeŋko saŋ fârine
fuame rozo? 17 Aricne, jâc biaŋnao fârine biaŋne fuaekac, jâc sâqocnao
fârine sâqocne fuaekac. 18 Jâc biaŋnao fârine sâqocne fufua i mi fokac,
â jâc sâqocnao fârine biaŋne fufua i wâc mi fokac. 19 Irec jâc moc
e fârine biaŋne mi fuame qâtâcnerâ ʒocko behezo. 20 No irec hâcne
mupac: Miti fârine‐jeŋicte ʒâŋitac‐jopaniŋmu. 21 ‘Wofuŋ‐ nane, Wofuŋ‐
nane’ munareeŋgopieŋ jaŋe furu jaha sambâŋte uucmaŋko mi raʒiniŋmu.
Mamac‐nane sambâŋko ere mic reŋkeeŋgopieŋ jaŋe sawa raʒiniŋmu. 22Ŋic
bocjahazi dameŋ sâkoo ʒiŋuc nazanʒoŋgopieŋ: ‘Wofuŋ‐nâŋec, hâc, nâŋe
gore micte ŋicmiti mi jazambeŋ? Me gore micte demoŋmi jâpe‐jarembeŋ?
Megoremicte gie sâkomi bambeŋ?’ 23 Iŋucmupie no kecʒiŋuc jazazokopac:
‘No moc mi manac‐ŋopakopac. Wise tâmireniŋ, sâqocne bapa ŋoŋe.’

Ŋicmamana‐ticnehec â ŋicmutucne
(Luk 6:47–49)

24 “Ŋic moczi dâŋnane kecʒi manarâ reŋkeocmu, e ŋic mamana tara‐
ticnehec iŋucne, ŋic moczi ficticne tikitoŋko bawec e iŋucne. 25 Bame
ŋehame hoe mâŋâŋ sâko fisirâ fic bâipieme qiŋ herâ ŋewec. Tikitoŋko
bakicnere sanaŋkerâ ŋewec hâcne. 26 Â ŋic moczi dâŋnane kecʒi manarâ
qikiŋneocmu, e ine ŋic mutucne iŋucne, ŋic mutucne moczi ficticne opâ
7:6: Mat 10:11 7:7: Mar 11:24; Luk 11:9–13; Jer 29:13, 14; Joh 14:13; 16:23 7:11: Jak 1:17
7:12: Mat 22:39, 40; Rom 13:8–10 7:13: Luk 13:24; Joh 10:7, 9 7:14: Mat 19:24; Apo 14:22
7:15: Mat 24:4, 5, 24; Apo 20:29 7:16: Gal 5:19–22; Jak 3:12 7:17: Mat 12:33 7:19: Mat

3:10; Joh 15:2, 6 7:21: Mat 21:29; Rom 2:13; Jak 1:22, 25; 2:14; Kor I 12:3 7:22: Jer 14:14;
27:15; Luk 13:25–27; Kor I 13:1, 2 7:23: Mat 13:41; 25:41; Tim II 2:19; Mi Mâ 6:8 7:24: Mat
7:21

moŋgeŋko bawec e iŋucne. 27 Bame ŋehame hoe micsâko heme opâ rumi
hâhâwicne fisirâ fic âeckeku âke rândiŋkerâ âkenʒaŋne‐fârewec.”

28 Jesuzi dâŋ kecʒi muku mufâreme ŋic jaŋe miti mumu‐ticnere mana
warec ehuc bipic tara‐jarewec. 29 E runezi miti bâutuckehuc jazawec, miti
qaqazu siric‐jopahuc sâcmoc muwec.

8
Jesuzi ŋicmoc wicsanaŋhec bâfâsâewec
(Mar 1:40–44; Luk 5:12–14)

1 Jesuzi tikionec wahahame ŋic ŋokac guru sâkozi bâjâpembiŋ. 2 Ehame
ŋic moc wicsanaŋhec eki maŋfuŋ‐ ticnao rarâ fodaperâ ʒiŋuc muhuc
âzâcnewec: “Wofuŋ, go tâpirige fokacte wicnane bâsomiezo murâ sâcne
bâsomie‐narecmu.” 3 Mume Jesuzi meticne sicnerâ sahac‐ ticne bâuahuc
muwec, “Imana‐garekopactewicge somieoc.” Mume iziawicticne somieme
sahacne biaŋke‐fârewec. 4 Jesuzi iŋuc ecnerâ muwec, “Go irec biŋe ŋic
moc mi jazazemec, ra sahacge taha bapa jâututec honezejec. Ehuc Mosere
micdâŋko bâzi riketec wiac fuajec irec fuŋnemana taranʒepieŋ.”

Kiŋaŋ motec moc hucticne bâniniŋkewec
(Luk 7:1–10)

5 Eme Jesuzi Kafanaum haeo ra fehame momori soŋaŋ moczi erao fisirâ
wâsickehuc ʒiŋuc muwec: 6 “Wofuŋ, kiŋaŋ motec‐ nane ʒâic ŋemâcne
ecneme puriŋ erâ fokac.” 7 Mume âzâcnewec, “Noni fârâ bâpiaŋkepemu.”
8 Iŋuc âzâcneme momori soŋaŋzi dâŋ ʒiŋuc bâtikiecnewec: “Wofuŋ, no ŋic
wemo biaŋnere nore ficko fâcmu, go ʒira juhuc dâŋ sawa mutec motec‐
nane biaŋkeocmu. 9 No fekicne jaŋere kiŋaŋ qaqa, â nore wahamicne
momorifâc‐nane juŋgopieŋ wâc. Eme jaŋeraonec moc ‘rac’ mupe raocmu,
moc ‘warec’ mupe wareocmu, â kiŋaŋ motec‐ nane ‘gie i bac’ mupe
baocmu.” 10 Mume Jesuzi dâŋ i manarâ seckehuc, bâjâpembiŋ jaŋe jaza
muwec, “No jâmbomac ŋazape, Israe ŋic ŋoŋeraomamanasiŋ sâc iŋucnemi
bâfuaekopac. 11 Irec ʒiŋuc ŋazakopac: Ʒoaŋ wewefunaonec â huhunaonec
ŋic bocjahazi fisirâ Abraham, Isaka â Jakobo jaŋehec sambâŋte uuc-
maŋko tumaŋnehuc tiwâ bâzi nâ ʒeri eniŋmu. 12 Ehame sambâŋte mârâc
hefârec‐jopakicnezi ine dapâcko hurâ ki oowa ehuc mic kikiaric kiniŋmu.”
13 Iŋuc murâ momori soŋaŋ ʒiŋuc âzâcnewec: “Go rac, mamanasiŋgere
fârine fua‐gareoc.” Eme kiŋaŋ motec‐ticne dameŋ ijaha jâmbâŋ biaŋkewec.

Ŋic ŋokac gâcne hucjeŋic bâniniŋkewec
(Mar 1:29–34; Luk 4:38–41)

14Eme Jesuzi Petorore ficko ferâ safeŋ‐ticne huc ʒocnehec fome honewec.
15 Honerâ menao bame huc âke niniŋkewec. Eme ŋokac e faharerâ Jesu
nânâ rike gumec ecnewec. 16 Ehame hae owâeme ŋic ŋokac demoŋhec boc-
jaha bacjopa fisimbiŋ. Eme Jesuzi demoŋ‐jeŋic micticnezi jâpec‐jopawec
erâ ŋic gâcne huc ʒâic‐jeŋic bâmâteŋke‐fârewec. 17 Iŋuc eme porofete
Jesajazi dâŋ kecʒiŋuc qâreŋkewec i sanaŋkewec: “E dodocne‐nâŋec nâwoc
rowec â hucnâŋec âsickewec.”
7:27: Eʒek 13:10, 11 7:28: Mat 11:1; 13:53; 19:1; 26:1; Mar 1:22; Luk 4:32 7:29: Joh 7:46
8:4: Mat 9:30; Mar 7:36; Luk 17:14; Tah 13:49; 14:2–32 8:5: Joh 4:47 8:10: Mat 15:28
8:11: Luk 13:28, 29; Jes 49:12; 59:19; Mal 1:11; Mi Mâ 107:3 8:12: Mat 22:13; 24:51; 25:30
8:13: Mat 9:29; 15:28 8:14: Kor I 9:5 8:17: Jes 53:4

Jesu bâjâpenaŋte dâŋ
(Luk 9:57–60)

18Ŋic ŋokac bocjahazi Jesurao fisi orâŋkepie honec‐joparâ motecfâc‐ticne
riqic ocniŋucnaowokecke raniŋte jazawec. 19Eme razo ehapie miti qaqazu
moczi maŋfuŋnao rarâ ʒiŋuc âzâcnewec: “Qaqazu, go ira me ira razo
mutecne no bâjâpecgupemu.” 20Mume Jesuzi dâŋ kecʒiŋuc bâtikiecnewec:
“Qowi jaŋe hawec‐ jeŋichec â sawa wipe jaŋe sareŋ‐ jeŋichec, Ŋic Fâri
Wâtuŋne e ine fofo roŋgâŋ basaekac.” 21 Eme qâjâpecfâcne jaŋeraonec
moczi âzâcnewec, “Wofuŋ, manatecne qanaŋ rarâ mamac‐nane duckerâ
warezepac.” 22 Mume Jesuzi ʒiŋuc âzâcnewec: “Go bâjâpecnuhaŋtec
qâŋɋâŋzia qâŋɋâŋfâc‐jeŋic ducjopanʒepieŋ.”

Mâŋâŋzimicne reŋkewec
(Mar 4:36–41; Luk 8:23–25)

23 Iŋucmurâwokeo fememotecfâcne jaŋe fepie rambiŋ. 24Rahapie onʒoŋ
jahamâŋâŋ hâhâwicne fisirâ qame riqic sâqoreme sirizi wokemaŋko huwec.
Ehame Jesu e guŋ fowec. 25Ememotecfâcne jaŋe ra wiwickerâ âzâcnembiŋ,
“Wofuŋ, ŋezic‐nâpoc, opâo huzo eŋgopeneŋ.” 26 Mupie ʒiŋuc jazawec:
“Mamanasiŋ gogoroŋ, ŋoŋe wemocte maŋŋeŋic biac betaŋkekac?” Iŋuc
jazarâ faharerâ mâŋâŋ â riqic muac‐jofame benoŋ bawec. 27 Eme ŋic jaŋe
i honerâ bipic‐jeŋic tarame mumbiŋ, “E ŋic mo iŋucne, irec mâŋâŋ â riqic
jahe dâŋticne reŋkekopirec?”

Jesuzi ŋic jajahec demoŋ jâpe‐jactewec
(Mar 5:1–17; Luk 8:26–37)

28 Eme riqic fotâcnerâ ocniŋucnao Gadara ŋic jaŋeremâreŋko ra fisiwec.
Fisime ŋic jajahec domoŋ‐jekichec ware e bâfuapic. Jahe ʒâŋeruŋ gieonec
warerâ momori jâmbâŋ epire ŋic jaŋe hâwic‐jopame ira sicne fotâc mi
embiŋ. 29 Eme jahe mi owackehuc ʒiŋuc muzepirec i: “Go Anuture
Ŋokâzi weniŋuc enâctecmurâ warekomec? Go dameŋ mi maickeha ʒâic
gie nâctezomukomec me?” 30 Eme taicko bec guru sâko qondaŋko jumbiŋ.
31Eme irec demoŋ jaŋe Jesu kecʒiŋucmuhuc numucnembiŋ: “Jâpec‐nâpozo
murâ sorec‐nâpotec becmaŋko raʒinaŋ.” 32 Mupie ʒiŋuc jazawec: “Ajoc,
wiseniŋ!” Eme jaŋe ŋic jahere maŋkonec wefurâ becmaŋko raʒimbiŋ.
Raʒipie bec jaŋe mi heâŋko sururuerâ hurâ juwic riqic ŋewec ira hurâ
hâmo‐fârenʒepieŋ i! 33Eme soŋaŋ jaŋewiserâ haeo ferâ bec jaŋere binaŋ â
ŋic demoŋ‐jekichec jahere binaŋ ŋic mâmâc bajarembiŋ. 34 Bajarepie izia
ŋic ŋokac mâmâc sasawa jaŋe Jesu honeniŋte haeonec wahambiŋ. Waha
honerâ mâreŋ‐jeŋic beheocte mu hezuc ecnembiŋ.

9
Jesuzi ŋic ʒeke puriŋ moc bâpiaŋkewec
(Mar 2:1–12; Luk 5:17–26)

1 Eme Jesuzi wokeo ferâ riqic mocwâc fotâcne warerâ e jahacne haeo
fisiwec. 2 Fisime ŋic ʒeke puriŋ moc kanʒeo reŋke warembiŋ. Eme Jesuzi
mamanasiŋ‐ jeŋicte fuŋne honerâ ʒeke puriŋ ʒiŋuc âzâcnewec: “Motec‐
nane, mi hâwicguoc, sâqocnege mutâmire‐garekicne.” 3 Iŋuc mume miti

8:18: Mar 4:35; Luk 8:22 8:20: Kor II 8:9 8:21: Ŋic I 19:20 8:22: Joh 1:43; 5:25; Rom
6:13 8:24: Mi Mâ 4:8 8:26: Mat 14:31; 16:8 8:29: Luk 4:41; Pet II 2:4 9:1: Mat 4:13

qaqazu gâcne maŋjeŋiczi kecʒiŋuc manasumbiŋ: “E Anutu âkehockekac.”
4 Eme Jesuzi maŋjeŋic hone tararâ ʒiŋuc jazawec: “Maŋŋeŋiczi wemocte
dâŋ sâqocne manasuŋgopieŋ? 5 Wenimoizi afecne, ŋic ʒeke puriŋ ʒiŋuc
âzâcnezo: ‘Sâqocnege mutâmire‐garekicne,’ me ʒiŋuc âzâcnezo: ‘Fofoge
hâporâ rac!’ 6 Ŋic Fâri Wâtuŋne e mâreŋko sâqocne bâbâtâmire gie baocte
tâpiri focnekac irec fuŋne hone taraniŋ.” Iŋuc murâ ʒeke puriŋ ʒiŋuc
âzâcnewec: “Fahare fofoge ameckerâ haegao rac.” 7Mume ŋic e faharerâ
hae‐ticnao rawec. 8Emeŋic guru sâko jaŋe i honerâweaŋkerâ Anutu e tâpiri
iŋucne ŋicmeo râewectemuteŋkembiŋ.

Jesu e sâqocne bapa iqic‐jopawec
(Mar 2:13–17; Luk 5:27–32)

9 Eme Jesu e irecnec raku takesi roro ŋic moc ʒâŋene Mataio e
moneŋfic‐ticnao ŋehame honerâ âzâcne muwec, “Go ware bâjâpecnuc.”
Âzâcneme faharerâ bâjâpewec. 10 Eme e Jesu ficticnao nânâ nâocte
hefâreme feme takesi roro â sâqocne bapa bocjaha fisirâ Jesu â motecfâcne
jaŋehec nânâ mâmâc nâmbiŋ. 11 Iŋuc epie honec‐ joparâ farisaio jaŋe
motecfâcne ʒiŋuc jazambiŋ: “Qaqazu‐ ŋeŋic e wemocte takesi roro â
sâqocne bapa jaŋehec mâmâc ŋehuc nânâ nakac?” 12 Dâŋ i Jesuzi manarâ
jazawec, “Dokta e ɋiɋicne jaŋerao gie mi baekac, huchec jaŋerao baekac.
13 Ŋoŋe ine rarâ dâŋ kecʒiŋuc fokac irec fuŋne mana‐hâmonʒepieŋ: ‘No
tiwâ bâzi ririkere mâcne, jauŋte enareekac.’ No ine tiŋne hefârec‐jopazore
aricne, sâqocne bapa hefârec‐jopazore wahapo.”

Sowa jujure dâŋmumbiŋ
(Mar 2:18–22; Luk 5:33–38)

14 Dameŋ ira Johanere motecfâc jaŋe Jesurao fisirâ ʒiŋuc muhuc wioc-
nembiŋ: “Nâŋe â farisaio dameŋ sâc nânâ sowa jueŋgopeneŋ, â gore
motecfâc jaŋe ine wemocte sowa tâmiric jueŋgopieŋ?” 15 Mupie jazawec,
“Ŋicwofuŋ e kikefuŋfâc‐ticne jaŋehec juhame weniŋuc busâqoc erâ sowa
juniŋmu? Juku ŋicwofuŋ jowac ropie ine sowa juniŋmu. 16 Mozi ŋaqi
raŋɋanao qoruc ɋâricnezi ɋâtâocmu? Aricne, ɋâricnezi raŋɋane fâreme boc
sucke tâc ezacte iŋucmi eeŋgopieŋ. 17Memozi waiŋ ɋâricne ʒopo raŋɋanao
qoŋgiŋkeme huocmu? Aricne, waiŋ ɋâricnezi ʒopo raŋɋane âte fâuckeme
waiŋ mecne ʒopo mecne sipirickezacte iŋuc mi eeŋgopieŋ. Waiŋ ɋâricnezi
ʒopo ɋâricnao hume aakic enicmu.”

Jesuzi Jairo otâ‐ticne hâmockonec bâɋârewec
(Mar 5:22–43; Luk 8:41–56)

18 Jesu e dâŋ i jazahuc domahame mitire micne moczi erao war-
erâ maŋfuŋ‐ ticnao fodaperâ muwec, “Otâ‐ nane miŋecne hâmokac, go
jowacgupe ra bâuac, eme ɋâreocmu.” 19 Iŋuc âzâcnerâ rame Jesu e faharerâ
motecfâcne jaŋehec bâjâperâ rambiŋ.

20 Rahapie ŋokac moc, soc rohuc juhame jara 12 ewec, eki mi Jesu
râpefuŋnao ra ŋaqi‐ticne bâuazejec i. 21 Ehuc maŋnezi ʒiŋuc manasuwec:
“Ŋaqi‐ticne sawa bâuarâ biaŋnuocmu.” 22 Eme Jesuzi fotikierâ erao ʒâŋe
fihuc muwec, “Otâ‐mae, mi hâwicguoc,mamanasiŋgere biaŋgukac.” Mume
izia ŋokac biaŋkewec.
9:3: Mar 2:7 9:4: Mat 12:25; Joh 2:25 9:11: Luk 15:2 9:13: Hos 6:6; Sam I 15:22; 18:11
9:14: Luk 18:12 9:15: Joh 3:29 9:16: Joh 1:17 9:21: Mat 14:36

23 Eme Jesu e raku soŋaŋte ficko ferâ ki soŋgâŋ fânâŋ manawec.
24 Manarâ jazawec, “Ŋoŋe hufâreniŋ, naru e mi hâmojec, e mâc guŋ
fokac.” Mume gâwiecnembiŋ. 25 Eme ejareme hufârepie qâŋɋâŋ fowecko
raʒirâ naru menao rome faharewec. 26 Eme irec biŋezi mâreŋ ira qareŋko
rafârewec.

Ŋic tiŋtuŋ â demoŋhec bâpiaŋ‐jopawec
27 Eme Jesu e mâreŋ i beherâ rahame ŋic ʒâŋe tiŋtuŋ jajaheczi bâjâpehuc

wiwic jaha wiracnerâ mupic, “Go Dawidire ɋâriczi nâhere buge sâqoreoc.”
28 Eme raku ficko feme maŋfuŋnao rapire indiŋ‐jofarâ muwec, “Ʒâŋe‐ŋekic
bâpiaŋkepere tâpiri fonarekac i mana ʒakiekopirec me?” Eme jahe mupic,
“Ea, Wofuŋ, mana ʒakiekoperec.” 29 Iŋuc mupire ʒâŋe‐jekic bâuahuc
muwec, “Mamanasiŋ‐ŋekicte fârine fua‐ŋacteoc.” 30Mume ʒâŋe fitâcnepic.
Eme Jesuzi mic muac ejactehuc ʒiŋuc jasawec: “Manakopirec, ŋohe irec
biŋe ŋic moc mi jazapire mananʒepieŋ.” 31 Eme jahe dâŋ i mana‐bipiehuc
rarâ biŋe‐ticne mupire mâreŋ fotâcne qâqâwiric rawec. 32 Eme jahe raha
rahapire biac ŋic moc Jesurao barembiŋ. E demoŋ moczi ecneme nâŋguŋ
ewec. 33 Eme demoŋ jâpecneme ŋic e dâŋ dâŋ ewec. Eme ŋic guru sâko
fombiŋ jaŋe wareckerâ mumbiŋ, “Israe mâreŋko mârâc jaha wiac iŋucne
moc mi fuame hone jumbeneŋ.” 34 Farisaio jaŋe ine Jesure ʒiŋucmumbiŋ:
“Demoŋ jaŋere fekicnezi bafickeme demoŋ jâpe‐jareekac.”

Gie bapa ŋic basac‐jopahuc muwec
35 Eme Jesu e iŋuc hâcne ehuc hae kâcɋene piticne mâmâc jufârewec.

Ehuc mitificne ficne miti qazu‐jarehuc uucmaŋte Biŋebiaŋ jazahuc juwec
â huc wic ʒâic‐jeŋichec bâmâteŋ‐ jopa‐ fârewec. 36 Eme ŋic guru sâko
honec‐joparâ jaŋere bune sâqorewec. Jaŋe lama soŋaŋ tâmiric juhuc qac
qâsoric erâ qarâ suriŋne jueŋgopieŋ iŋuc tinac jumbiŋ hâcne. 37 Eme irec
motecfâc‐ticne kecʒiŋuc jazawec: “Qa roro giezi kâcɋene, gie bapa ŋiczi ine
afecne. 38 Irec ŋoŋe gie rune numucnepie gie bapa ŋic bâfuac‐jopame gie‐
ticnao ranʒepieŋ.”

10
Jesure motecfâc jaŋere ʒaŋe biri
(Mar 3:13–19; Luk 6:12–16)

1 Jesu e motecfâcne 12 ejareme fisipie demoŋ jâpec‐jopaniŋte â huc wic
ʒâic fuŋne fuŋne bâmâteŋke‐jareniŋte tâpiri râe‐jarewec. 2 Aposolo 12
jaŋere ʒâŋe ine ʒiŋuc: Micne Simoŋ, ʒâŋe‐ticne moc Petoro, â ɋaticne
Anderea, erâ Jakobo Ʒebedaiore ŋokâ, â ɋaticne Johane. 3 Erâ Filipo â
Batolomaio, erâ Toma â Mataio takesi roro, erâ Jakobo Alifaiore ŋokâ â
Tadaio. 4 Erâ Simoŋ Kananaio â Juda Karioto haeonec, e juku Jesu doc
bawec.

Jesuzi motecfâcne giedâŋ jazawec
(Mar 6:7–13; Luk 9:1–5)

5 Eme motec 12 jaŋe hâcne jaza sorec ehuc muwec, “Ŋoŋe qâpuc
mâreŋkomi âtenʒepieŋ â Samaria ŋic jaŋere hae ŋerakac ira mi ranʒepieŋ.
9:24: Joh 11:11, 14, 25 9:29: Mat 8:13 9:30: Mat 8:4 9:34: Mat 12:24 9:35: Mat

4:23 9:36: Mat 14:14; Mar 6:34; Ʒar 27:17; Eʒek 34:5 9:37: Luk 10:2 10:2: Mar 3:14–19;
Luk 6:13–16; Joh 1:40–49

6 Israe ŋicguruonec lama qâsoriekicne jaŋe sawa iqic‐ jopanʒepieŋ.
7 Rahuc miti ʒiŋuc munʒepieŋ: ‘Sambâŋte uucmaŋzi maic‐ ŋopakac.’
8 Erâ huchec bâgunuc‐jopanʒepieŋ, hâmokicne bâɋârec‐jopanʒepieŋ, wic-
sanaŋhec bâsomiec‐jopanʒepieŋ â demoŋ jâpe‐jarenʒepieŋ. Erâ wiac
furimâc ŋarekicnere furimâc ejarenʒepieŋ. 9 Moneŋ kâcɋene me piticne
moc mi ŋihe amec enʒepieŋ. 10 He mi rupenʒepieŋ, fârire ŋaqi jajahec
mâcne, kikehuhuhec mâcne, gunuhec wâcmâcne,mâcmetariŋ junʒepieŋ.
Gie bapa ŋic jaŋe wiac furimâc jare gumec ezo. 11 Hae ira me ira
fisirâ qanaŋ haeru fuŋne‐jeŋicte mu wioc enʒepieŋ. Eme mocte manapie
sâckeme ere ficko ferâ ijaha ŋeŋe fofo eku ranʒepieŋ. 12 Ficjeŋicko fehuc
ʒiŋuc jazanʒepieŋ: ‘Wama ŋoŋerao fozejec.’ 13Eme ficrunezi jupie sâckeme
dâŋŋeŋic jaŋerao fârinehec ezejec. Jupie mi sâckeme wamadâŋ‐ŋeŋicte
fârinezi ŋoŋerao mocwâc risiezejec. 14 Hae mocko me fic mocko qikiŋ‐
ŋopahuc dâŋŋeŋicte takic‐ jopame râpec‐joparâ ranʒepieŋ, ehuc kike‐
ŋeŋickonec gâcwândoc‐jeŋic âteickepiewahazejec. 15No jâmbomac ŋazape:
SodomGomora ŋic okac dameŋkowiacwahakicne ejarehuc hae irec ŋic ine
wiac ŋemâcne ejarezo.

Ŋic jaŋemotec dâŋ ʒika ejareniŋmu
16 “Manaŋgopieŋ, lama kâte qâto jaŋere ŋondeŋko mi sosorec‐jopane i

noni ŋoŋehâcne sorec‐ŋopakopac; irec ŋoŋehoma iŋucne aimuŋ junʒepieŋ,
erâ hapâ iŋucne siocmâc junʒepieŋ. 17Ŋoŋe ŋic jaŋere sawaŋ‐ŋeŋic qahuc
junʒepieŋ. Jaŋe dâŋfic‐jeŋicko bacŋopa raniŋmu, â mitific‐jeŋicko kâcbiŋzi
ŋopaniŋmu. 18 Erâ i sawa mâcne, ŋoŋe nore motecfâc juŋgopieŋ irec erâ
kia â ŋicwofuŋ jaŋerao bacŋopa rapie dâŋgie baniŋmu. Eme ŋoŋe jaŋere
maio â qâpuc jaŋeremaio sanaŋkerâmiti mutaniŋkenʒepieŋ. 19 Jaŋe kiarao
râec‐ŋopapie dâŋ weniŋuc munaŋmu muhuc mana mezac mi enʒepieŋ.
Dameŋ ira dâŋmuniŋte i Mârozimaŋŋeŋicko râeocmu. 20 Iŋuc eŋareha dâŋ
mupie ŋoŋere dâŋmi eocmu, Mamac‐ŋeŋicteMâromaŋŋeŋicko juocmu ere
dâŋ eocmu. 21Eme hahacmoczi ɋaticne doc bame qaniŋmu âmamacmoczi
ŋokâ‐ticne doc bame qaniŋmu â naru motec jaŋe neŋgoc mamacfâc‐jeŋic
kisâ ejarehuc doc bacjopapie jopaniŋmu. 22 Eme ʒâŋe biŋe‐nanere erâ ŋic
sasawa jaŋe ŋoŋere manapie aaricnehec eocmu. Eme moc e miti paŋnea
barâ domakume dameŋ‐ticne tarame sambâŋ hotâckeocmu. 23 Eme hae
mocko juhapie ŋopa jâpec eŋarepie hae mocko wiserâ ranʒepieŋ. No
jâmbomac ŋazape: Israe hae sâc ŋerakac i rakupie mi taraha Ŋic Fâri
Wâtuŋnezi fisiocmu.

Wofuŋ e jahacne ecnembiŋ sâc ijaha enâreniŋmu
(Luk 12:2–9)

24 “Moteczi wiʒec‐ ticne sisiricke i mi fokac, â kiŋaŋ moteczi bomboŋ‐
ticne sisiricke i wâc mi fokac. 25 Moteczi wiʒec‐ ticnere sâc bâfuame
sâckeocmu, â kiŋaŋ moteczi bomboŋ‐ticnere sâc bâfuame sâckeocmu jaha.
Ficte micne Beezebulu mucnembiŋte garikiŋfâcne wiac iŋucnea fehuc
10:6: Mat 15:24; Apo 13:46; Jer 50:6 10:6: Mat 4:17; Luk 10:9 10:8: Apo 20:33 10:10: Luk

ejareniŋmu. 26 Irec jaŋere mi hâwic‐ŋopazejec. Wiac soŋsoŋ fokac i foku
mi foocmu, i juku bataniŋkezo, â wiac hemackekicne fokac i foku mi
foocmu, i juku qaratie‐fârezo. 27 Noni gâmbuŋko dâŋ ŋazaekopac i guru
sâkoo mufuanʒepieŋ, â arec faio ŋazaekopac i hofaoa musokanʒepieŋ.
28 Sahac‐ŋeŋic sawa qarâ qâqâtâc‐ŋeŋic qaniŋte tâpiri basaniŋmu jaŋere
mi hâwic‐ŋopazejec, qâqâtâc mecne sahac mecne mâmâc jaha sârockeme
hârâcko huocte tâpiri focnekac ere ine hâwic‐ŋopazejec. 29 Sawa hehetâc
wipe e wiac omane, e furine mi bazo, eme Mamac‐ŋeŋiczi mi manaha
wemockomocwaha qaocmu. 30Âŋic ŋoŋerao ine qizec susuc‐ŋeŋicte ʒare i
wâcmana‐fâreekac. 31 Irec ŋoŋehâhâwicmâc junʒepieŋ, ŋoŋe sawahehetâc
mâcne, ŋoŋe ŋic.

Ŋiczimitio wosâezo
(Luk 12:51–53; 14:26–27)

32 “Moc e ŋic jaŋere maio muɋaɋacnuocmu, e noni iŋuc jaha sambâŋ
Mamac‐ nanere maio muɋaɋackepemu. 33 Moc e ŋic jaŋere maio mic
bacnume e noni iŋuc jaha sambâŋ Mamac‐ nanere maio mic bapemu.
34Ŋoŋe nore ʒiŋucmi munʒepieŋ: E wama bâfuaocte wahawec. No wama
mâcne, ʒika bâfuapemurâ wahapo. 35 No ŋic bâfâuc‐jopazore wahapo
hâcne, irec mame ŋokâ jahe fâfâuc enicmu â neŋgoc motec jahe fâfâuc
enicmu â jojoŋao jahe fâfâuc enicmu. 36 Â ŋic moc e garikiŋfâc‐ticne
jaŋeraoneczi kisâ ecneniŋmu. 37 Eme moc e neŋgoc mamac maŋjauŋ
kâcɋene ejactehuc no piticne enareocmu, e nore biŋe mi juocmu, â moc e
naru motecfâcnemaŋjauŋ kâcɋene ejarehuc no piticne enareocmu, e nore
biŋe wâc mi juocmu. 38 Â moc e maripoŋ‐ticne mi hâporâ bâjâpecnuocmu,
e iŋuc jaha nore biŋe mi juocmu. 39 Moc e juju‐ticne ro sakac eocmu, e
sifuckecneocmu, â moc e nore erâ juju‐ticne qikiŋneocmu, e ine bâfuaocmu.

Jesure erâ âgo jauŋ ejarezo
40 “Ŋicmoc e ŋoŋe hezu hewâneŋ eŋareocmuzi no enareocmu, â no hezu

hewâneŋ enareocmuzi sorecnuwec e ecneocmu. 41Ŋicmoczi porofete moc
porofete jukacte hezu hewâneŋ ecneocmu, e porofetere sâc furine roocmu.
Â moczi mitiŋic moc mitiŋic jukacte hezu hewâneŋ ecneocmu, e mitiŋicte
sâc furine roocmu. 42No jâmbomac ŋazape,moczi wahakicne ʒi jaŋeraonec
moc mac moc, nore motec jukacte, opâ ɋâricne fia gumec ecneocmu, wiac
iŋucnemaczi furi tâmiric wâcmi foocmu.”

11
Johane Jesure biŋemumuzi Jesurao dâŋ râeme rawec
(Luk 7:18–35)

1 Jesuzi motecfâcne 12 dâŋ iŋuc jaza qomac ejare‐ fârerâ beherâ hae
gâcnao miti jaza qazuc eocte rawec. 2 Eme Johane e kâpâcwâru ficko
ŋehuc Kristozi gie bawec irec biŋe manarâ motecfâcne sorec‐ jopame
jaŋe rarâ 3 ʒiŋuc muhuc wiocnembiŋ: “Ware‐ nâreocte mukicne go

10:25: Mat 12:24 10:26: Mar 4:22; Luk 8:17 10:28: Jak 4:12 10:31: Mat 12:12 10:33:
Luk 9:26 10:35: Mik 7:6 10:37: Sâc 33:9; Luk 14:26, 27 10:38: Mat 16:24, 25 10:39:
Luk 17:33; Joh 12:25 10:40: Mat 18:5; Luk 10:16; Joh 12:44; 13:20 10:42: Mat 25:40; Mar 9:41

hâcne me? Me mocte woŋec junʒepeneŋ?” 4 Mupie Jesuzi ʒiŋuc jaza-
wec: “Ŋoŋe risierâ wiac hone manac eŋgopieŋ irec binaŋ bahuc Johane
âzâcnenʒepieŋ: 5 Tiŋtuŋzi ʒâŋe fitâcneŋgopieŋ, puriŋzi hata juŋgopieŋ,
wicsanaŋheczi sahac fâsâc eŋgopieŋ, qepoŋzi dâŋ mamana eŋgopieŋ,
hâmokicnezi ɋâreŋgopieŋ â waha qaqanezi Biŋebiaŋ manaŋgopieŋ. 6 Eme
moc e mana gâpârehuc qiqikiŋ mi enareocmu, ere manape ʒerine ekac.”
7 Eme Johanere motecfâc jaŋe risierâ rahapie Jesu e ŋic jumbiŋ jaŋe
Johanere ʒiŋuc jazawec: “Ŋoŋe mâreŋ tuhuo wemo honeniŋte rambiŋ?
Saparac moc mâŋâŋzi batac bawarec eme honeniŋte rambiŋ me? 8 Me
ŋic moc ŋaqi‐ticne eri qaraweŋnehec honeniŋte rambiŋ? Manaŋgopieŋ,
ŋic ŋaqi eri qaraweŋnehec jaŋe ŋicwofuŋ ficko juju fofo eeŋgopieŋ. 9 Me
porofete moc honezo rambiŋ? No ŋazapemananiŋ, ŋoŋe ŋic hone jumbieŋ
e porofete gâcne jaŋere sâc aricne, e sâc moc. 10 Ere hâcne dâŋqâreŋ moc
kecʒiŋuc fokac:
‘Manakic, no biŋemumu ŋicnane sorepe fâ maigao fuaocmu,
erâ hatage bâʒâwehuc bânie‐gareocmu’.
11 No jâmbomac ŋazape, ŋokackonec fuakicne gâcne sasawa jaŋeraonec
moczi Johane Miti Opâ fufuŋke mi qâhuckekac. Â sambâŋte uucmaŋ
fua tâcneme maŋnao wahakicne juocmuzi sifu e qâhuckeocmu. 12 Johane
Miti Opâ fufuŋkezi gie qizeckewec dameŋ ira sambâŋte uucmaŋ fuŋkerâ
tâpirihec ŋezurâ fuaweczi fuaekac. Eme ŋic ɋicwânʒâŋ eeŋgopieŋ jaŋe uuc-
maŋ i rauckeeŋgopieŋ. 13 Porofete â Mose jaŋe mâmâc sasawa findaŋdâŋ
mu qâreŋ ewarekupie Johanerao tarawec. 14 Eme ŋoŋe dâŋ kecʒi ro
maŋ ezo murâ eniŋ: Elia wareocte mukicne i Johane hâcne. 15 Moc e
hazecneheczi dâŋ i manazejec.

16 “Ŋicguru ʒi weni jaŋehec sâc hecjopape? Jaŋe narumotec iŋucne. Naru
motec jaŋe hae ʒoŋao ŋehuc âgofâc‐jeŋic ʒiŋuc jazaeŋgopieŋ:
17 ‘Gae hepene wemocte mi woŋgopieŋ;
kimakuc hepene wemocte mi kioŋgopieŋ!’
18 Johanezi gie‐ ticne fuŋkerâ nânâ qowi mi nânâ sowa jume honerâ
mumbiŋ, ‘Demoŋzi ecnekac.’ 19 Ŋic Fâri Wâtuŋnezi waharâ nânâ qowi
nâme honerâ mueŋgopieŋ, ‘Kec, e ŋic nâ âmbâŋne, takesi roro â sâqocne
bapa jaŋere âgo.’ Anuture mamana biri e ine fârinehec eme fuŋne‐ticne
taniŋkeekac.”

Jesuzi Galilaia ŋic jaŋere uŋ muwec
(Luk 10:13–15)

20 Dameŋ ira Jesuzi hae gâcnao gie bahuc tâpiri‐ticnere fuŋne
bataniŋkeme hone‐ bipiehuc maŋjeŋic mi bârisiembiŋte dâŋ fuŋkerâ
kecʒiŋuc muhuc hanec‐ jopawec: 21 “Jei, Koraziŋ rune, jei, Besaida
rune. Ŋoŋerao mâsi hâhâwicne fuawec i Tiro Sidoŋ haeo fuame muzac,
jaŋe mârâc jaha ki busâqoc ehuc maŋjeŋic bârisienʒapiŋ. 22 Irec ine
ŋazape mananiŋ: Tiro â Sidoŋ haeonec ŋic jaŋe okac dameŋko katucne
bawahahuc ejarezo â ŋoŋe ine katucne bafehuc eŋarezo. 23 Â Kafanaum
rune go sambâŋko bafecguzo me? Aricne, go hârâcko tuŋguzo. Gorao mâsi
11:3: Mal 3:1; Dan 9:26 11:5: Jes 35:5, 6; 61:1 11:6: Mat 13:57; 26:31 11:7: Mat 3:1, 5
11:9: Luk 1:76 11:10: Mal 3:1; Mar 1:2; Joh 3:28 11:11: Mat 13:17 11:12: Luk 16:16;

13:24; Joh 6:15 11:14: Mal 4:5; Mat 17:10–13 11:17: Muq 29:9 11:18: Mat 3:4 11:19:
Mat 9:14, 15 11:21: Jon 3:6

hâhâwicne fuawec i Sodom haeo fuame muzac, hae i mi sirowehec dameŋ
ʒiŋuczia ŋehuc juzac. 24 Irec ŋazape mananiŋ: Okac dameŋko Sodom
haeonec katucne baafeckehuc ejarezo, â go ine katucne bâmâmâckehuc
egarezo.”

Jesuzi Mamac‐ticne muafeckewec
(Luk 10:21–22)

25 Dameŋ ira Jesuzi dâŋ kecʒiŋuc muwec: “Mamac, sambâŋ â mâreŋ
irec Wofuŋ, go mamana‐ jeŋicte manapie kâcɋene eekac ŋic iŋucne jaŋe
mitidâŋge bâsoŋke‐jareekic, â maŋjeŋicte manapie gegecne eekac jaŋe ine
mufua‐ jareekic, no irec muteŋgukopac. 26 Mamac, go iŋuc fua raocte
manatec biaŋkewechâcne. 27Mamac‐nane ewiac sasawa râe‐nare‐fârewec.
Eme irec ŋicmoczi Ŋokâremaŋmimana taraekac,Mamaczi buc ʒâŋitaekac.
Erâ Mamacte maŋ iŋuc jaha ŋic moczi mi mana taraekac, Ŋokâzi buc
ʒâŋitaekac, erâ Ŋokâzi ŋic moc Mamacte fuŋne mufuacneme e wâc mana
taraocmu.

Jesuzi hefârec‐nâpoekac
28 “Koŋkoŋkehuc jueŋgopieŋ â kiutuc‐ŋopakicne jueŋgopieŋ ŋoŋe mâmâc

sasawa norao ware‐fârepie bâgunuc‐ŋopape âke mâteŋ‐ŋopazejec. 29 No
buuruc â maŋhuhuŋ jukopacte warepie nore isic râe‐ŋarepe fuŋne‐nane
mana‐hâmonʒepieŋ. Eme qâqâtâc‐ŋeŋic jumana‐hâmozejec. 30 Nore isic
i urucne â nore tagi i afecne.”

12
Sabata hombaŋte dâŋ
(Mar 2:23—3:6; Luk 6:1–11)

1 Dameŋ ira Jesuzi micne bajareme sabata hombaŋko gie ŋondeŋko
rambiŋ. Rahuc motecfâcne jaŋe nânâre hâmorâ padi unuckerâ hândâŋne
nâmbiŋ. 2 Iŋuc epie farisaio ŋic jaŋe i honemanac erâ Jesu âzâcnemumbiŋ,
“Manakic, motecfâcgewiac eŋgopieŋ i sabata hombaŋkomi eene.” 3Mupie
ʒiŋuc jazawec: “Dawidi â ŋicfâc‐ticne nânâre hâmohuc wiac embiŋ i ŋoŋe
wose manac mi eeŋgopieŋ me? 4 Jaŋe Anuture ufuŋko ferâ poroŋ furu
mukicne nâmbiŋ, poroŋ i e â ŋicfâcne jaŋe mi nânâne, taha bapa jaŋe
micbuc‐ jeŋic nâniŋte mana‐ jarekicne. 5 Me taha bapa jaŋere sâcmutâc
dâŋqâhâc fokac i wose manac mi eeŋgopieŋ? Jaŋe sabata hombaŋko taha
ufuŋko gie bahuc hombaŋ sipirickepie bahac mi eekac i. 6Noni ine ŋazape
mananiŋ, mai‐ŋeŋicko domakac e ufuŋ sirickekac. 7 Dâŋqâreŋ moc ʒiŋuc
fokac: ‘No tiwâbâzi rike‐nareniŋtemâcne, jauŋhec juniŋte enarekac.’ Ŋoŋe
dâŋ i manarâ muzac, bahac tâmiric ʒi maŋgâŋ dâŋ mi mujarenʒapiŋ. 8Ŋic
FâriWâtuŋne e ine sabata hombaŋ irec rune jukac wâc.”

Jesuzi sabata hombaŋko ŋicmoc bâpiaŋkewec
9 Iŋuc murâ irecnec rarâ mitific‐jeŋicko fewec. 10 Eme ira ŋic moc ŋewec

e mene ɋaŋakicne. Eme ŋic jaŋe Jesu wiocnerâ mumbiŋ, “Ŋic sabata
hombaŋko bâpiaŋ‐ jopazo me aricne?” Jaŋe kâuc bahuc mâcne, bahac‐
11:23: Mat 4:13; 8:5; 9:1; Jes 14:13, 15 11:24: Mat 10:15 11:25: Kor I 1:26–29 11:27:

ticne moc bâfuarâ dâŋko râeniŋte manasuhuc mumbiŋ. 11 Eme Jesuzi
micjeŋicko rorâmuwec, “Ŋoŋeraonecmoczi lamamocjahamacticne sabata
hombaŋko nombâŋko hume hombaŋte erâ beheme foocmu me? 12 Lama e
wiac omane, ŋic ŋoŋe ine fârine. Irec sabata hombaŋko eehâmo gie i sâcne
bapane.” 13 Iŋuc murâ ŋic âzâcnewec, “Mege fâretiŋnec.” Mume meticne
sicneme biaŋkerâ ŋifecte sâc ewec. 14 Eme farisaio jaŋe i honerâ rafârerâ
Jesu qaniŋte dâŋmumockembiŋ.

Jesure findaŋdâŋmukicne i sanaŋkewec
15 Eme Jesuzi i manarâ hae mâreŋ i beherâ mocko rawec. Eme ŋic

bocjahazi bâjâpepie bâpiaŋ‐jopa‐fârewec. 16Eme jaŋe ŋic gâcne fuŋne‐ticne
mi jazaniŋte mic muac sanaŋne ejarewec. 17 Iŋuc eme porofete Jesajazi
findaŋdâŋ qâreŋkewec i fârinehec ewec, dâŋ kecʒiŋuc:
18 “Kecʒi kiŋaŋ motec‐nane, no e hâcne rowosâepo.
E joroc biaŋ‐nane, ere maŋnane aŋackeekac.
No Mâro‐nane ere faio râepe bafickeme
qâpuc ŋicne ŋicne fâfâretiŋ dâŋmuromackejareocmu.
19 E mu hanec me mu owa mi eocmu,
marac fânâŋ‐ticne tomao mi fuame mananiŋmu.
20 Bo paruczi qakicne i mi qâtâcne behec eocmu,
â ʒoc kine mi beheme hâpoocmu.
Iŋuc ehuc gie tâpiri jaha bakume
fâretiŋ dâŋ bâtâcne bâtimuŋ eme maniŋ biaŋ fuaocmu.
21 Eme qâpuc ŋicne ŋicne jaŋe
maŋjeŋic ere ʒâŋe biŋeo ɋetickeniŋmu.”

Jesuzi ŋicmoc demoŋ jâpecneme qorickembiŋ
(Mar 3:22–30; Luk 11:14–26; 12:10)

22 Eme dameŋ ira ŋic moc demoŋzi ecneme tiŋtuŋ â nâŋguŋ ewec
e Jesurao barambiŋ. Eme Jesuzi bâpiaŋkeme ŋic e dâŋ dâŋ ewec â
ʒâŋe fiwec. 23 Eme ŋic hâmbâŋ sâko domambiŋ jaŋe i honerâ warecke
sâqorerâ mumbiŋ, “Dawidire ɋâric wareocte mukicne ʒine hâcne wiac
moc?” 24Mupie farisaio jaŋe dâŋ i manarâ ʒiŋuc mumbiŋ: “Burec, demoŋ
jaŋere ŋicbomboŋ ʒâŋene Beezebulu, eki neŋgoc ŋesiŋ ŋecnehame demoŋ
jâpec‐jopaekac.” 25 Eme Jesuzi maŋjeŋicko manarâ jaza muwec, “Mâreŋ
moc irec ŋic jaŋe rârâsi kosa epie tuhu fuaocmu. Â hae moc me fic moc
irec ŋic jaŋe kikisâ kosa epie hae‐ jeŋic tâtieocmu. 26 Sataŋzia fâuckerâ
Sataŋ jâpeme, gie‐ticne weniŋuc sanaŋkerâ foocmu? 27 Eme no Beezebulu
ere neŋgoc ŋesiŋko demoŋ jâpec‐jopaekopacko, ŋaŋacne motecfâc jaŋe
more ŋesiŋko demoŋ jâpec‐jopaeŋgopieŋ? Jaŋe hâcne qoqoric‐ ŋeŋicte
fuŋne bataniŋkeniŋmu. 28No ine Anuture Mârozi neŋgoc ŋesiŋ ŋenarehame
demoŋ jâpe‐jareekopacko Anuture Wofuŋ qâreŋzi maic‐ ŋopakac hâcne.
29Memozi ŋicmomori moc ŋeha ficticnao ferâ mafa jâoc roocmu? I aricne.
Ŋic momori qanaŋ hâporâ me kikene qarâ ie mafa‐ticne jâoc rozo. 30Moc
e âgo mi enareocmuzi râsi enareocmu, â moc e gie‐nane hone maiŋ mi
eocmuzi hetâtieocmu.
12:10: Luk 14:3 12:12: Luk 14:5 12:14: Joh 5:16 12:15: Mar 3:7–12 12:16: Mat 8:4
12:17: Jes 42:1–4; 41:9 12:18: Mat 3:17 12:24: Mat 9:34 12:28: Joh I 3:8 12:29: Jes

49:24; Joh I 4:4 12:30: Mar 9:40; Joh 11:52

Mâromi musoriŋkezo
31 “Irec ŋazape mananiŋ: Sâqocne fuŋne fuŋne â dâŋ gâgâpâcne fuŋne

fuŋne irec kiŋ i bebehene fokac, Mâro wiac gâgâpâcne eecne irec kiŋ
i bebehene ine mi fokac. 32 Moc e Ŋic Fâri Wâtuŋne musoriŋkeocmu,
e sâqocne i bâtâmirecnezo, moc e Tiro Mâro musoriŋkeocmu, e ine
sâqocne i mâreŋko me sambâŋko mi bâtâmirecnezo. 33 Ŋoŋe jâc mocte
biaŋne muhuc fâri‐ticnere iŋuc jaha biaŋne munʒepieŋ. Me jâc mocte
sâqocne muhuc fâri‐ticnere iŋuc jaha sâqocne munʒepieŋ. Jâcte fuŋne
fârinezi bataniŋkeekac. 34 Homare ɋâric, ŋoŋe sâqocnezi wemo dâŋ
biaŋne mo muniŋmu? Maŋko wiac foekac ijaha micko wefuekac. 35 Ŋic
biaŋnezi maŋrowaŋ‐ticne biaŋnaonec wiac biaŋne utuocmu, ŋic sâqocnezi
maŋrowaŋ‐ticne sâqocnaonec wiac sâqocne utuocmu. 36 No ŋazape man-
aniŋ: Dâŋ racne fuŋne fuŋne irec dâŋgie okac dameŋko banʒoŋgopieŋ.
37Dâŋmuekic izi fuŋnege bataniŋkeme rocguzo, me dâŋmuekic izi fuŋnege
bataniŋkeme behecguzo.”

Jesu mâsire qafeŋkembiŋ
(Mar 8:11–12; Luk 11:29–32)

38 Iŋuc muhuc jazame miti qaqazu â farisaio tucne jaŋe dâŋ kecʒiŋuc
bâtikiecnembiŋ: “Qaqazu, go fuŋne qaqa mâsimoc batec fuame honenaŋ.”
39Mupie jazawec, “Ŋic hehesicne â miti qiqikiŋ iŋucnezi fuŋne qaqa mâsire
muŋgopieŋ me? Ŋoŋe mâsi furune moc aricne, porofete Jonarao fuawec
ijaha fuame honeniŋmu. 40 Jona e ŋafe ʒoaŋ jahec â moc qowi sâkore
bumaŋko fowec, iŋuc jaha Ŋic Fâri Wâtuŋnezi ŋafe ʒoaŋ jahec â moc
mâreŋmaŋko foocmu. 41Okac dameŋko ine Niniwe haeonec ŋic jaŋe fuarâ
ŋicguru ʒi fuŋne‐ŋeŋic ritupie katucne roniŋmu. I mâc mâcne, Niniwe
haeonec jaŋe Jonazi uŋ jazamemanarâmaŋjeŋic bârisiembiŋ; â ʒi domakac
e Jona sirickekac. 42 Â juwic mâreŋkonec ŋokac wofuŋ e iŋuc jaha okac
dameŋko ŋicguru ʒi fuŋne‐ŋeŋic ritume katucne roniŋmu. Erâ i mâc
mâcne, ŋokac e Salomoraonec mamana fârine roocte mâreŋ qaŋeŋnaonec
warewec; â ʒi domakac e Salomore sâc sirickekac.

Demoŋ e ŋeŋetacnao risierâ ŋic imackeocmu
(Luk 11:24–26)

43 “Demoŋzi ŋickonec wefurâ ra tuhuo miti qatarac juhuc ŋeŋe hae‐ticne
basaocmu. 44 Basaku muocmu, ‘Ficnane beherâ warepo ijaha mocwâc
risiezepac.’ Murâ risierâ honeocmu: Ru tâmiric, ʒure emasaŋ ekicne.
45 Iŋuc honerâ ra demoŋ âgofâc‐ticne 7, e jahacne sâc mâcne, repipicne
jâmbâŋ iŋucne rocjopameware fic ijaha ŋeŋe juju eniŋmu. Eme ŋic emârâc
jaha sâsâqocne juweczi ʒâhec sâqoc qaqore sanaŋkeocmu. Ŋicguru repicne
ʒi ŋoŋerao iŋuc hâcne fuaocmu.”

Jesure neŋgoc ɋafâc
(Mar 3:31–35; Luk 8:19–21)

46 Jesu e dâŋ i jazahuc juhame râpefuŋ‐ jeŋicko neŋgoc ɋafâcne dâŋ
âzâcneniŋte woŋec domambiŋ. 47 Ehame moczi âzâcnerâ muwec, “Mana-
kic, neŋgoc ɋafâcge dâŋ gazaniŋte râpefuŋ‐nâŋecko woŋec domaŋgopieŋ.”
12:31: Heb 6:4, 6; 10:26; Joh I 5:16 12:32: Luk 12:10; Tim I 1:13 12:33: Mat 7:17 12:34:

Mat 3:7; Joh 8:43; 12:39; Rom 8:7 12:35: Luk 6:45 12:38: Mat 16:1; Kor I 1:22 12:40: Jon
2:1, 2 12:41: Jon 3:5 12:42: Ŋic I 10:1–10 12:45: Pet II 2:20 12:46: Mat 13:55

48Mume Jesuzi ʒiŋuc âzâcnewec: “Neŋgoc ɋafâc‐nane weni jaŋe?” 49 Iŋuc
murâ motecfâcne domambiŋkopec mene sicnerâ muwec, “Honec‐jopaniŋ,
neŋgoc ɋafâc‐nane ʒi. 50 Sambâŋ Mamac‐nanere mic reŋkeeŋgopieŋ jaŋe
hâcne neŋgoc qo ɋafâc‐nane.”

13
Hândâŋ titie dâŋ
(Mar 4:3–9; Luk 8:5–8)

1 Ʒoaŋ gie bapa ira Jesuzi ficticnaonec waharâ riqic moŋgeŋnao rarâ
ŋewec. 2 Ŋehame ŋic ŋokac guru sâko fisirâ tumaŋnepie honec‐ joparâ
woke mocko fewec. Eme e wokeo ŋehame ŋic hâmbâŋ sâko jaŋemoŋgeŋko
domambiŋ. 3 Ehame kesaic dâŋ fuŋne fuŋne jazawec. Moc ine kecʒiŋuc
muwec: “Manaŋgopieŋ, ŋic moczi wiac hândâŋne tieocte gieo rawec.
4 Ra tiehame hândâŋne gâcnezi waha hatao hewec. Ehame wipezi fisirâ
nâfârewec. 5Â hândâŋne gâcnezi qânâ siecko hewec. Ira mâreŋ faisuc sawa
fowecte ââkeʒu i biac âkeʒuwec. 6 Erâ gâtâne râeme hurâ ine âke ariweme
ʒoaŋzi wefurâ qame ururuckerâ hâmowec. 7 Â hândâŋne gâcnezi hofâ
qinʒiŋ ŋondeŋko hewec. Eme âkeʒume hofâ qinʒiŋzi wefurâ hehâmowec.
8 A hândâŋne gâcnezi ine mâreŋ guecko herâ fârine bocjaha fuawec, jâcne
mocte hândâŋne 100, jâcne mocte hândâŋne 60, jâcne mocte hândâŋne 30,
iŋuc fuawec. 9Moc e hazecneheczi dâŋ kecʒi manazejec.”

Jesuzi kesaic dâŋte jazawec
(Mar 4:10–12; Luk 8:9–10)

10 Dâŋ iŋuc jazame motecfâcne jaŋe maŋfuŋnao rarâ indiŋke mumbiŋ,
“Go wemocte dâŋ suŋsuŋne jazaekomec?” 11 Eme eki kecʒiŋuc jazawec:
“Sambâŋte uucmaŋko raraʒire dâŋ soŋne i ŋoŋemananiŋtemukicne, gâcne
jaŋe ine aricne. 12Moc ewiac râcnekicne i bajume kiqecnecnezo, ememâriri
fuacnezejec, âmoc ewiac râcnekicnemi bajume jâoc rozo, ememâc juzejec.
13 Jaŋe ʒâŋe fiipiehuc wiac mi hone taraeŋgopieŋ, â hazeczi dâŋ mana‐
bipiehuc fuŋne mi mana taraeŋgopieŋ, irec kesaic dâŋ jazaekopac. 14 Eme
Jesajare findaŋdâŋ fokac i deŋkeekac, dâŋ kecʒiŋuc:
‘Hazeczi mamana i mananiŋmu,
maŋzimamana tara ine mi eniŋmu.
Ʒâŋezi fifi i finiŋmu,
wiac hohone tara ine mi eniŋmu.
15Ŋicguru ʒi jaŋemaŋjeŋic sanaŋkekicne,
â hazec‐jeŋic bâzickekicne,
â ʒâŋe‐jeŋic hâmonʒambiŋ.
Irec ʒâŋe‐jeŋiczi wiac mi hone taraeŋgopieŋ,
â hazec‐jeŋiczi wiac mi mana taraeŋgopieŋ,
â maŋjeŋiczi wiac mi manasu‐hâmoeŋgopieŋ,
ehuc maŋjeŋicmi bârisiepie no wemocko bâpiaŋ‐jopazapo.’
16Ŋoŋe ine ʒâŋe fifi â hazec rârâe jueŋgopieŋte ŋoŋeremanape ʒerine ekac.
17 No jâmbomac ŋazape: Porofete â mitiŋic bocjaha jaŋe ŋoŋe wiac hone
manac eeŋgopieŋ i honemanac eniŋte ejare‐bipiehame sifumi honemanac
embiŋ.
12:48: Luk 2:49 12:50: Rom 8:29; Joh 15:14 13:12: Mat 25:29; Mar 4:25; Luk 8:18 13:13:

Hândâŋ titie dâŋ irec fuŋne jazawec
(Mar 4:14–20; Luk 8:11–15)

18 “Eme ʒi hândâŋ titie dâŋ ŋazapac irec fuŋne mufua‐ŋarepe mananiŋ:
19 Ŋic moc miti manarâ maŋko mi bajuocmu, erao sâqocne runezi fisirâ
maŋticnao hândâŋ tiekicne i ro bawiseekac. Ŋic e hâcne hatao hândâŋne
hewec irec sâc. 20 Â qânâ siecko hewec sâc iŋucne juocmuzi miti manarâ
izia aŋackeme maŋke juocmu. 21Maŋticnao gâtâ mi bakicnere ine dameŋ
bembeŋne sawa domaocmu. Izi fific guguriŋ â ʒika kâpâcwâru fuame
rândiŋkeocmu. 22 Â hofâ qinʒiŋko hewec sâc iŋucne juocmuzi ine miti
mamana i manaocmu. Erâ sahackopec wiac irec mamaŋ gugutuŋ juha
moneŋ mafa mâriri irec aŋaczi eatuckehuc miti hehâmome fârimâc eocmu.
23 Mâreŋ guecko hewec sâc iŋucne juocmuzi ine miti manarâ maŋko
bajuocmu. Eme moctao fârine 100, moctao 60, moctao 30, iŋuc fuaekac.”

Padi ŋondeŋko hofâ fufua irec dâŋ
24 Eme kesaic dâŋ moc kecʒiŋuc muhuc jazawec: “Sambâŋte miti

hata i ŋic moczi gie‐ ticnao padi hândâŋne biaŋne râewec ehec sâc
hepe. 25 Hândâŋne râerâ raha ŋic guŋ fofârehapie râsi‐ticnezi fisirâ padi
ŋondeŋnao hofâ hândâŋ tierâ rucnewec. 26 Eme padi âkeʒurâ fârine fuazo
ehame hofâ mâmâc wefuwec. 27 Eme kiŋaŋ motec jaŋe i honerâ gie
rune âzâcne mumbiŋ, ‘Bomboŋ‐nâŋec, go giegao hândâŋ biaŋne sasawa
râemeŋ, ehame hofâ wenirec fuakac?’ 28 Wiocnepie muwec, ‘I râsi moczi
tieme fuawec.’ Mume wiocnembiŋ, ‘Eme weniŋuc, ra unuckerâ behenaŋ
me?’ 29 Mupie ʒiŋuc jazawec: ‘Aricne, ŋoŋe hofâ unuckehuc padi mâmâc
unuckenʒipiŋkohec. 30 Padi â hofâ furu fohuc mâmâc fuazejec. Eme padi
qaqa dameŋ maickeme gie bapa ŋic jazape jaŋe qanaŋ hofâ bâwosâerâ
dâtâckerâ ʒocko rikenʒepieŋ â padi ine ficnaneo ropie fezejec.’ ”

Nemuja â hâmu goreŋne irec dâŋ
(Mar 4:30–32; Luk 13:18–19)

31 Eme kesaic dâŋ moc kecʒiŋuc muhuc jazawec: “Sambâŋte kikefuŋ
e nemuja hândâŋ iŋucne. Ŋic moczi hândâŋ i hâcne jufu‐ticnao râewec.
32 Hândâŋ i piticne, jâchândâŋ gâcne irec wahamicne. Fua sokac erâ ine
wiac nâkicne gâcne jowarurâ jâc eekac. Eme sawa wipe jaŋe fisirâ tieŋnao
herâ ŋeeŋgopieŋ.”

33 Eme kesaic dâŋ moc kecʒiŋuc jazawec: “Sambâŋ miti e hâmu goreŋne
iŋucne. Ŋokacmoczi hâmu goreŋne nânâ oto jahec â moc ihec bâsifuckeme
isiricke‐fâreme aŋacnehec ewec.”

Padi gieo hofâ fufua irec fuŋne
34 Jesuzi ŋic dâŋ jazawec i suŋsuŋne sasawa jazawec, dâŋ mai mi

mutaniŋkerâ jazawec. 35 Iŋuc eme porofete moczi dâŋ kecʒiŋuc muwec i
sanaŋkewec:
“Micnaneo kesaic dâŋ sasawa fuame mupemu,
dâŋsoŋ mâreŋ fuaweckonecteaŋ fowarehuc juwec sanaŋ i hâcne mu-

fuapemu.”

13:22: Mat 6:19–34; Tim I 6:9 13:24: Mat 13:36–43 13:30: Mat 3:12 13:32: Dan 4:12,
21; Eʒek 17:23; 31:6; Mi Mâ 104:12 13:33: Luk 13:20, 21 13:34: Mar 4:33, 34 13:35: Mi
Mâ 78:2

36 Eme Jesuzi ŋic râec‐jopame rahapie ficticnao fewec. Ferâ juhame
motecfâcne jaŋe iqickerâ âzâcnemumbiŋ, “Go padi gieo hofâ fuawec kesaic
dâŋ irec fuŋne mutec mananaŋ.” 37Wiocnepie jazawec, “Ŋic hândâŋ biaŋ
râeekac i Ŋic Fâri Wâtuŋne eki. 38 Gie ine mâreŋ sâko mâreŋ. Hândâŋ
biaŋ ine mitire fuŋfuŋfâc. 39 Hofâ i sâqocne runere fuŋfuŋfâc. Râsi hofâ
hândâŋ tiewec ine Sataŋ. Padi qa roro dameŋ ine dameŋ sâko. Gie bapa
ine aŋelo jaŋe. 40 Hofâ unuckerâ ʒocko rikeeŋgopieŋ iŋuc hâcne dameŋ
sâkoo fuazokac. 41 Ira Ŋic Fâri Wâtuŋnezi aŋelofâc‐ticne sorec‐ jopame
mâreŋ sâc gurufâc‐ticne jaŋeraonec ŋic sâqocne bâbâiŋ â miti ima qaqa
42 i qânusuc‐joparâ ʒocsanaŋko behec‐jopapie huniŋmu. Ira ki oowa ehuc
mic kikiaric kiniŋmu. 43Â biaŋkekicne jaŋeMamac‐jeŋicte uucmaŋko ʒoaŋ
tatamac iŋucne tamaeniŋmu. Hazecneheczi dâŋ kecʒi manazejec.

Boreŋ ʒeŋaŋ irec dâŋ
44 “Sambâŋte miti hata i kecʒiŋuc: Boreŋ ʒeŋaŋ moc jufu gie mocko duo

fowec. Eme ŋic moczi i bâfuarâ seucko râewec. Erâ bubiaŋ sâko manahuc
wiac focnewec sasawa i ŋic qikiŋne‐jareme moneŋ râcnepie ra jufu i furine
bawec.

Ʒuŋe gâpiŋ irec kesaic dâŋ
45 “Erâ sambâŋtemiti hata i kecʒiŋucwâc: Ŋicmoc e ʒuŋe gâpiŋte babasa

gie bawec. 46Baku ʒuŋe gâpiŋ moc micne kizukicne biaŋ bâfuarâ bec wiac‐
ticne sasawa ʒuŋe rune qikiŋnecneme ʒuŋe gâpiŋ ere ewec.

Wasaŋ irec kesaic dâŋ
47 “Sambâŋte kikefuŋ e wasaŋ iŋucne. Ŋic jaŋe wasaŋ hâwecko behepie

hume qowi fuŋne fuŋne jowawec. 48 Fusucmame tiŋko fârepie feme qowi
bâtâc bahuc nânâne i oto gombao ropie huwec â mi nânâne ine behepie
rawec. 49 Mâreŋ dameŋne tarame iŋuc hâcne fuazokac. Ira aŋelo jaŋe
mâreŋne mâreŋne rarâ ŋic biaŋkekicne jaŋere ŋondeŋkonec ŋic sâqocne
rowosâec‐joparâ 50 ʒocsanaŋko tuŋjopapie huniŋmu. Ira ki oowa ehuc mic
kikiaric kihuc juniŋmu.”

51 Iŋuc murâ wio‐jarewec, “Ŋoŋe i sasawa mana taraŋgopieŋ me?” Eme
jaŋe mumbiŋ, “Mana taraŋgopeneŋ.” 52 Mupie jazawec, “Ine hâcne, miti
qaqazu moczi sambâŋte miti hatare fuŋne manaekac, e ficte micne iŋucne
erâ rowaŋ‐ ticnaonec wiac fuŋne fuŋne, raŋɋane â ɋâricne, utu guruc
eocmu.”

Nazarete haeoneczi Jesu qikiŋnembiŋ
(Mar 6:1–6; Luk 4:15–30)

53 Jesu e kesaic dâŋ fuŋne fuŋne muku mufârerâ hae mâreŋ i beherâ
rawec. 54 Erâ haefuŋ‐ticnao fisirâ mitificko ferâ miti qazu‐jareme ŋic jaŋe
wareckerâ mumbiŋ, “Mamana sâko â mâsi sâko bapa i wenirec bâfuawec?
55 Nâŋâc fuŋne‐ticne manaŋgopeneŋ, e kapentare ŋokâ, neŋgoc‐ticne
ʒâŋeneMaria, â ɋafâc‐ticne ʒâŋe‐jeŋic Jakobo â Josefe â Simoŋ â Juda. 56Erâ
seŋfâc‐ticne nâŋâcnehec mâmâc juŋgopieŋ. Eme e wiac sasawa i wenirec
bâfuawec?” 57 Iŋuc murâ quŋkecnehuc mana pitiwambiŋ. Eme Jesuzi

jazawec, “Porofete moc e ʒâŋe biŋe‐ticne hae mâreŋ gâcnao haŋ bahame
haefâcne â fuŋfuŋfâcne jaŋe ine qikiŋneeŋgopieŋ.” 58Eme hae irec ŋic jaŋe
maŋjeŋic sakarembiŋte Jesuzi jaŋeraomâsi bocjaha mi bawec.

14
Johane Jesure biŋemumu qambiŋ
(Mar 6:14–29; Luk 9:7–9; 3:19–20)

1 Dameŋ ira ŋicwofuŋ Herode eki Jesure biŋe manawec. Manarâ
motecfâcne ʒiŋuc jazawec: 2 “I Johane Miti Opâ fufuŋke, eki hâmockonec
ɋârerâ faharewecte tâpiri sâkohec jukac.” 3 Dâŋ i mâc mi muwec. Herode
e juwicnao ɋaticne Filipo ere ŋonâŋ rowec, ʒâŋene Herodia, ŋokac ere erâ
Johane me kikene qarâ kâpâcwâru ficko râewec. 4 Ine Johanezi dâŋ ʒiŋuc
âzâcne jujec irec: “Go ŋokac e bameŋ i bahac ekac.” 5 Erâ Herodezi Johane
qaocte manasuwec wâc. Mâc ŋic jaŋe Johane porofete mucnembiŋte
jaŋere hâwickeme behewec. 6 Ehame Herode fufua dameŋ‐ticne maickeme
ŋic fekicne jaŋe fisirâ erao tumaŋnerâ ŋehapie Herodia otâ‐ticnezi jaŋere
maio gae wome Herodezi honeme aŋacne eme 7 kecʒiŋuc âzâcnewec: “No
Anuture maio mupaŋkekopac, go irec me irec egareme mutec garepemu.”
8 Eme naru e neŋgocnezi qafeŋkeme ʒiŋuc muwec: “Go Johane Miti Opâ
fufuŋke ere qizec râqâcko râerâ ʒiŋuczia narec.” 9 Iŋuc mume ŋicwofuŋ
e fâfârerâ hemâtâckewec. Erâ Anuture maio mupaŋkewecte â ŋic ŋembiŋ
jaŋerao dâŋticnewahazacte 10 sifumanacnerâmume kiŋaŋmotec jaŋe rarâ
Johane kâpâcwâru ficko upene qâtâcnerâ 11 qizecne râqâcko râepie hume
barerâ naru râcnembiŋ. Eme naruzi neŋgoc‐ticne râcnewec. 12Eme Johane
qapie hâmomemotecfâcne fisirâ qâŋɋâŋ‐ticne rorâ duckembiŋ. Duckerâ ra
Jesu dâŋ binaŋ ecnembiŋ.

Jesuzi ŋic 5000 nânâ gumec‐jopawec
(Mar 6:31–44; Luk 9:10–17; Joh 6:1–13)

13 Jesu e Johanere biŋe manarâ mâreŋ i beherâ woke mocko ferâ mâreŋ
tuhuo bucko juocte rawec. Rahame ŋic jaŋe biŋe manarâ haene haene
hâmbâŋ sâko tiŋko raku ijaha fisimbiŋ. 14 Eme wokeonec waharâ ŋic
guru sâko honec‐joparâ bune sâqoreme huchecfâc‐jeŋic ɋiɋic bacjopawec.
15 Iŋuc ehuc juhame hae owâeme motecfâc‐ticne jaŋe âzâcnerâ mumbiŋ,
“Ʒi tuhuo juhapene hae owâekac, irec ŋic râec‐jopatec hae sâc rarâ nânâ
bâfuanʒepieŋ.” 16Mupie ʒiŋuc jazawec: “Wemocte raniŋtemujareŋgopieŋ?
Ŋoŋe nânâ gumec‐jopaniŋ me.” 17 Jazame mumbiŋ, “Nâŋe ʒi poroŋ memoc
â opâ qowi jajahec i mac sawa bajuŋgopeneŋ.” 18 Eme eki ʒiŋuc jazawec:
“I norao bareniŋ.” 19 Iŋuc murâ ŋic ejareme kecɋaŋ gieo toma âterâ
ŋembiŋ. Eme poroŋ memoc â opâ qowi jajahec rorâ sambâŋko fime feha
mumuteŋ dâŋmuwec. Murâ bazurâmotecfâcne jareme jaŋe bârâwiŋnehuc
ŋic jarembiŋ. 20 Eme jaŋe sasawa nâ gapec embiŋ. Ehame tiwâne ŋerawec
i ropie hurâ sasac 12 fusewec. 21 Â nânâ qowi nâmbiŋ ŋic i jaŋere ʒare 5
tauseŋ, ŋokac naru motec mi wosec‐jopakicne.

Jesuzi riqic faio rawec
(Mar 6:45–56; Joh 6:15–21)

13:57: Joh 4:44 14:1: Luk 3:19, 20 14:3: Mat 11:2 14:4: Tah 18:16; 20:21 14:5: Mat
21:26 14:10: Mat 17:12 14:14: Mat 9:36 14:20: Ŋic II 4:44

22 Iŋuc erâ izia Jesuzi motecfâcne esoc‐ jopame wokeo buc ferâ
bâniecnehuc riqic ocniŋucnao risieniŋte rambiŋ. 23 Eme ŋic ŋokac
râec‐jopame rafârepie e gâmbuŋ‐ticne tikio ferâ nunumu gie bawec. Iŋuc
ehuc juhame hae ŋafeme e jahackoaŋ ira juhuc juwec. 24 Ehame wokezi
raku riqic ʒâʒâŋiŋko fisiwec. Eme mâŋâŋ e rambiŋkopecnecwarewecte siri
kâcɋene qahuc woke bafe bâriŋ ecneme foicke‐bipiembiŋ. 25 Eme Jesuzi
ŋafe furec hehe‐jekicko riqic âte âte raku bâqiŋ‐jopawec. 26 Iŋuc rahame
motec jaŋe honerâ hâbi‐jeŋic goroŋkeme, “Bawe warekac” muhuc owack-
embiŋ. 27 Owackepie mu bâmiriŋ ejarehuc jazawec, “Buŋeŋic mâteŋkeoc,
ʒi no nahac fâkopac, mi hâwic‐ŋopaoc.” 28 Mume Petorozi micnao rorâ
muwec, “Wofuŋ, go gahac warekomecko mutec opâ faio gorao fâpe.”
29 Eme Jesuzi muwec, “Warec”. Mume Petorozi wokeonec waharâ opâ faio
Jesuraopec rawec. 30Rahucmâŋâŋ sâko qame honerâ hâwickeme huzo ehuc
Jesu wâsickehuc muwec, “Wofuŋ go rocnuc.” 31 Mume izia Jesuzi menao
rohuc muwec, “Mamanasiŋ gogoroŋ go, wemocte maŋjahec ekomec?”
32 Iŋucmuhuc romewokeo fepiremâŋâŋ niniŋkewec. 33Emewokeo ŋembiŋ
ŋic i jaŋe Jesure maŋfuŋko fodapehuc mumbiŋ, “Go jâmbomac Anuture
Ŋokâ.” 34 Eme riqic fotâcnerâ Genesarete mâreŋko moŋgeŋko fepie 35 ŋic
jaŋe Jesu ʒâŋitarâ mupie hae rârec rârec rame ŋic jaŋe huchecfâc‐jeŋic
amec‐jopa fisimbiŋ. 36 Eme jaŋe Jesu ʒiŋuc âzâcnembiŋ: “Manatec ŋaqige
qaŋeŋnao barâ huc âke niniŋ‐ nâpozejec.” Eme iŋuc embiŋ jaŋe ɋiɋic
qafârembiŋ.

15
Wiac nâkicnezi ŋicmaŋnâŋecmi hegâpâreekac
(Mar 7:1–23)

1 Dameŋ ira Jerusalem haeonec farisaio â miti qaqazu gâcne Jesurao
fisirâ wiocnerâ mumbiŋ, 2 “Motecfâcge jaŋe wemocte kâcɋenefâc‐nâŋec
jaŋere sâcmutâc dâŋ qâhuckeeŋgopieŋ? Ehuc nânâ nâniŋte mejeŋic mi
ʒuʒuremâc nâeŋgopieŋ.” 3Wiocnepie Jesuzi jazawec, “Â ŋoŋe ine wemocte
ŋaŋacne sâcmutâc dâŋ reŋkehucAnutu e jahacnemicdâŋ âke sipueŋgopieŋ?
4Anuture dâŋ kecʒiŋuc fokac: ‘Go neŋgocmamac jahecge sâsec‐jofazemec.’
Erâ moc ʒiŋuc: ‘Moc e neŋgoc mamac jahecne sâwecdâŋ jasaocmu e mi
juzejec.’ 5 Ŋoŋe ine ʒiŋuc mueŋgopieŋ: ‘Moc e neŋgoc me mamac‐ticne
âzâcneocmu: Wiac go garehuc dopecguzapo i Anutu taha bacnepemu; e
sâcne iŋuc ehuc mi sâsec‐jofazejec. 6Ŋoŋe iŋuc ehuc Anuture dâŋ bâsuepie
raha ŋaŋacne dâŋ heʒakiepie foekac. 7 Burecŋic ŋoŋere Jesajazi findaŋdâŋ
kecʒiŋuc sâcnemuwec:
8 ‘Ŋicguru ʒi jaŋemicbipiczi sâsecnuhuc
maŋjeŋiczi ine qikiŋnueŋgopieŋ.
9 Erâ dâŋ fârinere okacne ŋicdâŋmu qaqazuc ehuc
no mai enarepie honepe racne eekac.’ ”

10 Jesu e iŋuc jazarâ ŋic gâcne hefârec‐jopame fisipie ʒiŋuc jaza-
wec: “No dâŋ ŋazape manahuc mana taraniŋ: 11 Micŋeŋicko wiac
raʒiekac izi mi hegâpârec‐ŋopaekac, micŋeŋickonec wiac wefuekac izi ine
hegâpârec‐ŋopaekac.”
14:23: Luk 6:12; 9:18 14:26: Luk 24:37 14:31: Mat 8:26 14:36: Mat 9:21; Luk 6:19
15:2: Sâc 4:2; Luk 11:38 15:4: Wah 20:12; 21:17; Sâc 5:16 15:7: Jes 29:13 15:11: Mat

12:34; Tim I 4:4

12 Iŋucmumemotecfâcne jaŋe jurâ jurâmaŋfuŋnao rarâ âzâcnemumbiŋ,
“Go farisaio dâŋ jazatec mana gâpârembieŋ i manakic?” 13Mupie jazawec
“Jâc sasawa sambâŋ Mamac‐ nanezi mi sarawec i unucke behec ezo.
14 Ŋoŋe mâc behec‐ jopaniŋ, jaŋe tiŋtuŋzi tiŋtuŋ jaŋere hata bâbânie.
Ŋic tiŋtuŋ jajaheczi jojowac enicmu, ine qâsorierâ serec jaha hârâcko
hunicmu i.” 15 Eme Petorozi kecʒiŋuc muhuc âzâcnewec: “Go dâŋ
suŋsuŋne nâzâmec, irec fuŋne ritutec mananaŋ.” 16Mume Jesuzi muwec,
“Hâc, ŋoŋe iŋuc jaha maŋ mamanasu tâmiric jueŋgopieŋ? 17 Fuŋne
kecʒiŋuc mi manaŋgopieŋ: Miczi wiac nâpie buŋeŋicko hume getâckeme
mocwâc hata‐ ticnao wahaekac. 18 Â micŋeŋickonec wiac wahaekac ine
maŋkonec, izi hâcne hegâpârec‐ŋopaekac. 19 Ŋicmaŋkonec wiac wefuekac
ine mamanasu sâqocne, ʒika, boe sau, sasec, fiuc, burec, dâŋ gâgâpâcne.
20 Wiac iŋucnezi hegâpârec‐ŋopaekac. Â me mi ʒurehuc wiac nânâ izi mi
hegâpârec‐ŋopaekac.”

Qâpuc ŋokacmoczi wira wâwâsic ecnewec
(Mar 7:24–30)

21 Eme Jesu e mâreŋ i beherâ Tiro â Sidoŋ hae ŋepicko rawec. 22 Ra
juhame Kanaaŋ ŋic qâpuc jaŋeraonec ŋokac moczi warerâ Jesu wira
wâwâsic ecnehuc muwec, “Wofuŋ, go Dawidire ɋâriczi nore mac buge
sâqoreoc me. Otâ‐ nane e demoŋzi mâretec ecneekac.” 23 Iŋuc mume
Jesuzi manarâ dâŋ moc mi bâtikiecnewec. Iŋuc eme motecfâc‐ticne jaŋe
âzâcne mumbiŋ, “Go ŋokac soretec raoc, e râpefuŋ‐nâŋecko wira oowa
warekac.” 24 Mupie jazawec, “No Israe ŋicguru lama iŋucne qâsoriekicne,
jaŋerao sawa sorecnukicne.” 25Muhameŋokac emaŋfuŋnaofisirâ fodaperâ
numucnehuc muwec, “Wofuŋ, go sifu mac baficnuc.” 26 Iŋuc mume ʒiŋuc
âzâcnewec: “Naru motec nânâ‐ jeŋic jowac rorâ qâto gugumec‐ jopa i mi
sâckeocmu.” 27 Mume dâŋ ʒiŋuc bâtikiecnewec: “Wofuŋ, i sâcne mukic,
erâ qâto jaŋe rufâc‐jeŋic jaŋere teboonec huŋgaŋne wahame i sifu mac
nâeŋgopieŋ.” 28 Iŋuc mume âzâcnerâ muwec, “O ŋokac, mamanasiŋge
fekicne, mukomec iŋuc egareoc.” Muhame izia otâ‐ticne biaŋkewec.

Jesuzi ŋic bocjaha bâpiaŋ‐jopawec
(Mar 7:31–37)

29 Eme Jesu e mâreŋ irecnec mocwâc risie wareku Galilaia riqic,* ira
fisiwec. Fisirâ tikio ferâ ŋehame 30 ŋic gurune gurune erao fisimbiŋ. Jaŋe
ŋic sahac‐jeŋicɋaŋakicne â tiŋtuŋ â ʒeke puriŋ â nâŋguŋ âhuc ʒâichec amec‐
jopa fisirâ Jesure maŋfuŋko guruc‐ jopapie bâpiaŋ‐ jopa‐ fârewec. 31 Eme
nâŋguŋzi dâŋ dâŋ embiŋ â puriŋzi hata juju embiŋ â sahac‐jeŋic ɋaŋakicnezi
sanaŋkembiŋ â tiŋtuŋzi ʒâŋe fifi embiŋ. Eme ŋic jaŋe i hone manac erâ boc
seckehuc Israe ŋic jaŋere Anutu mumbiaŋkembiŋ.

Jesuzi ŋic 4000 nânâ gumec‐jopawec
(Mar 8:1–10)

32 Eme Jesuzi motecfâcne hefârec‐joparâ jazawec, “No ŋic jaŋere bunane
sâqorekac, jaŋe norao ʒoaŋ gie bapa jahec âmoc juku nânâre hâmoŋgopieŋ.
Eme nânâ tâmiric sorec‐ jopape rarâ hatao sipirickenʒipiŋte manabâc
15:13: Joh 15:2 15:14: Mat 23:24; Luk 6:39; Joh 9:40; Rom 2:19 15:19: Fuf 8:21 15:24:

ekopac.” 33 Mume motecfâc‐ticne jaŋe ʒiŋuc âzâcnembiŋ: “Ʒi tuhuo
poroŋ sâko wenirec bâfuarâ ŋic guru dindiŋ iŋucne gumec‐jopapene nâpie
sâcjopaocmu?” 34 Iŋuc âzâcnepie wio‐ jarehuc muwec, “Ŋaŋacne poroŋ
wezimuc fokac?” Eme jaŋe mumbiŋ, “Poroŋ 7 â opâ qowi jahec mac.”
35Ememanarâmumeŋic jaŋeqâzuckerâwahaŋerambiŋ. 36 Iŋuc epie poroŋ
7 â qowi i rorâ daŋge murâ bazuhuc motec jareme jaŋe kâdoc bahuc ŋic
jare rambiŋ. 37 Jare rapie ŋic jaŋe mâmâc sasawa nâ gapec embiŋ. Eme
tiwâne ŋerawec i ro qânusuc epie sasac 7 fusucmawec. 38Nânâ nâmbiŋ ŋic
i jaŋere ʒare 4 tauseŋ, ŋokac naru motec mi wosec‐jopakicne. 39 Eme ŋic
râec‐jopame rapie e jahacne inewokeo ferâ rakuMagadaŋmâreŋkofisiwec.

16
Mâsiremupie Jesuzi qatara‐jarewec
(Mar 8:11–13; Luk 12:54–56; 11:29)

1 Eme farisaio â sadukaio ŋic jaŋe Jesurao fisirâ mu esâic ecnehuc
mumbiŋ, “Go mutec sambâŋko fuŋne qaqa mâsi moc fuame honenaŋ.”
2 Mupie jazawec, “Ŋoŋe hae ŋafezo eme mueŋgopieŋ, ‘Furic karorac
emasaŋkekacte tomâcko ʒoaŋ qaocmu.’ 3 Â hae fureme mueŋgopieŋ,
‘Dudupi sâsâoc fuakacte hoe heocmu.’ Ŋoŋe karorac qânikiŋ irec fuŋne
manaeŋgopieŋ, â dameŋ ʒirec fuŋne sâcne mi manaeŋgopieŋ me? 4 Ŋic
hehesicne â miti qiqikiŋ ŋoŋe mâsi moc honeniŋte muŋgopieŋ. Ŋoŋe
furune moc mâcne, Jonarao fuawec mâsi i sawa fuame honeniŋmu.” Iŋuc
murâ behec‐joparâ rawec.

Farisaio â sadukaio ŋic jaŋere uŋ muwec
(Mar 8:14–21)

5 Eme motec jaŋe poroŋte nikec‐ jopame foha Jesuhec riqic fotâcnerâ
ocniŋucnao fisihuc manasumbiŋ. 6 Ehame Jesuzi ʒiŋuc jazawec: “Ŋoŋe
farisaio â sadukaio hâmu goreŋ‐jeŋic bâec bacnehuc paŋsawa junʒepieŋ.”
7 Iŋuc jazame jaŋe ʒiŋuc muhuc nazaŋ gazaŋ embiŋ: “Poroŋ foha warem-
beneŋte iŋuc nâzâkac.” 8 Dâŋ muhapie hazec‐ ticnao hume manarâ
jazawec, “Oi, mamanasiŋ gogoroŋ, ŋoŋe wemocte poroŋ behembieŋ irec
nazaŋ gazaŋ eŋgopieŋ? 9 No wiac epo irec biac nikec‐ ŋopawecte mi
manasuŋgopieŋ me? No poroŋ memoc izi ŋic 5 tauseŋ gumec‐jopape nâ
gapec erâ tiwâne ro qânusuc epie sasac wezimuc fusewec? 10 Â poroŋ
7 izi ŋic 4 tauseŋ gumec‐ jopape nâ gapec erâ tiwâne ro qânusuc epie
sasac wezimuc fusewec? 11 No poroŋte mi ŋazapac i weniŋucte mi mana
tarambieŋ? Farisaio â sadukaio goreŋ‐jeŋicte paŋsawa erâ junʒepieŋ, iŋuc
mukopac.” 12 Dâŋ i jazame miŋecne mana‐hâmorâ mumbiŋ, “O, goreŋ
jâmbâŋtemi mujec, farisaio â sadukaio miti mumu‐jeŋictemujec.”

Petorozi Jesure fuŋnemutaniŋkewec
(Mar 8:27–30; Luk 9:18–21)

13 Jesu e Kaisarea hae, ŋicwofuŋ Filipozi mume bambiŋ, i bâqiŋkezo ehuc
motecfâcne mu indiŋ ejarerâ muwec, “Ŋic jaŋe Ŋic Fâri Wâtuŋne ere mo
muŋgopieŋ?” 14 Eme jaŋe âzâcnerâ mumbiŋ, “Gâcnezi Johane Miti Opâ
fufuŋkemueŋgopieŋ, gâcnezi Elia, â gâcnezi Jeremia me porofete moc, iŋuc
15:32: Mat 14:14 16:1: Mat 12:38 16:2: Luk 12:54–56 16:3: Mat 11:4 16:4: Joh

2:1; Mat 12:39, 40 16:6: Luk 12:1 16:8: Mat 6:30 16:9: Mat 14:17–21 16:10: Mat
15:34–38 16:12: Joh 6:27

mueŋgopieŋ.” 15 Iŋuc muhuc âzâcnepie wio‐ jarerâ muwec, “Â ŋaŋacne
ine nore mo muŋgopieŋ?” 16 Wio‐ jareme Simoŋ Petorozi muwec, “Go
Kristo, Anutu juju sanaŋ ere Ŋokâ.” 17 Mume Jesuzi ʒiŋuc âzâcnewec:
“Simoŋ Jonare ŋokâ, gore manape ʒerine ekac, mamana i ŋicmaŋkonec
mi fua‐ garekac, sambâŋ Mamac‐ nanezi mujaŋgeŋke‐garewec. 18 Irec
gazape manac, go ʒâŋege Petoro,* eme noni haroŋaŋ irec faio kikefuŋ
gurufâc‐nane râec‐jopape hârâcte tâpirizi mi qâhoc‐jopaocmu. 19 Erâ no
sambâŋ uucmaŋte ki garepemu. Eme go mâreŋko niniŋgiŋ gie batec
sambâŋko wâc fârio qaocmu, â mâreŋko gogoroŋ gie batec sambâŋko wâc
fârio qaocmu.” 20 Iŋuc murâ motecfâcne mic muac sanaŋne ejarehuc
muwec, “No Kristo jukopac, irec ŋicmoc mi jaza‐jâmbâŋkenʒepieŋ.”

Hâmorâ fahareocmu irec biŋedâŋmufua‐jarewec
(Mar 8:31—9:1; Luk 9:22–27)

21Dameŋ ira Jesuzi fuŋkerâ, juku wiac fuacneocmu irec dâŋ motecfâcne
mufua‐ jarewec. Ehuc Jerusalem haeo feme soŋaŋ â taha bapa micne â
miti qaqazu jaŋe wiac gâgâpâcne ecnehuc qapie hâmorâ ʒoaŋ jahec â moc
eha ɋârerâ fahareocmu, irec dâŋ jaza‐fârewec. 22 Jazame Petorozi bucko
hefârerâ qataracnehucmuwec, “Wofuŋ, Anutuzi ŋezicgumewiac iŋucnemi
mac fua‐gare‐jâmbâŋkeocmu.” 23Mume fotikierâ Petoro ʒiŋuc âzâcnewec:
“Sataŋ go râriec, go hata ŋeŋezic enarekic, go dâŋmukomec i Anuture dâŋ
aricne, i ŋicdâŋ ekac.”

Jesu bâjâpezore dâŋ
24 Dameŋ ijaha Jesuzi motecfâcne ʒuhuckerâ ʒiŋuc jazawec: “Ŋic moczi

no bâjâpecnuzo murâ maŋ sahac‐ ticnere dâŋ qikiŋnehuc maripoŋ‐ ticne
hâporâ bâjâpecnuzejec. 25 Moc e juju‐ticne sakareme sifuckecneocmu, â
moc e nore erâ qikiŋneme fuacneocmu. 26 Moc e mâreŋte wiac sasawa
hure‐ fâreku kinduŋ bânduŋ bajuhame juju‐ ticne omaeme wemo wiac
fârine focneocmu? Me juju‐ticnere kiwiric wemo wiac rome risiecneocmu?
27 Manaŋgopieŋ, Ŋic Fâri Wâtuŋne e Mamac‐ ticnere tatamaczi fainao
uucne riŋkeha aŋelofâc‐ticne amec‐ jopame wahaniŋmu, eme ŋic mâmâc
sasawa juju bapa‐ jeŋicte sâc okacne bazu‐ jareocmu. 28 No jâmbomac
ŋazape: Domaŋgopieŋ ʒi ŋoŋeraonec gâcne hâmoczi mi bâqiŋ‐ŋopaha Ŋic
FâriWâtuŋnezi waharâ Wofuŋ juju‐ticne tâtâc bâfuame honenʒoŋgopieŋ.”

17
Jesu e tikio sambâŋ hawari ewec
(Mar 9:2–13; Luk 9:28–36)

1 Jesu e ʒoaŋ gie bapa 6 juraku Petoro, Jakobo â ɋaticne Johane rocjopame
tiki tuhuo fembiŋ. 2 Eme ira mai‐ jeŋicko domahuc hawarine fuŋmoc
ewec. Ehuc ʒâŋe maine ʒoaŋ tatamac iŋucne tamaewec â ŋaqi‐ticne sawa
tatamac iŋucne erâ findowawec. 3 Ehame Mose â Elia ijaha mai fuarâ
ehec dâŋ muc manac embiŋ. 4 Iŋuc ehapie Petorozi Jesu ʒiŋuc âzâcnewec:
“Wofuŋ, sowine ʒira juŋgopeneŋ, irec manatec boze jahec â moc bape,

16:14: Mat 14:2; 17:10 16:16: Joh 6:69 16:17: Gal 1:15, 16; Mat 17:4, 5 * 16:18:
Kâtedâŋtu: Haroŋaŋ. 16:18: Joh 1:42; Efe 2:20 16:19: Mat 18:18 16:20: Mat 17:9

gore moc, Mosere moc â Eliare moc.” 5 Iŋuc muha muhame izia karorac
oŋararacne moczi waharâ sâoc‐jopawec. Eme karorac maŋkonec dâŋ moc
kecʒiŋuc wahawec: “Keci joroc Ŋokâ‐nane, no e hone ʒiziweekopac. Ŋoŋe
dâŋticnemananʒepieŋ.” 6Motec jaŋe dâŋ i manarâ ʒâŋemai‐jeŋicmâreŋko
hetutuckerâ ɋarac ɋarac qahuc fombiŋ. 7 Iŋuc ehapie Jesuzimaŋfuŋ‐jeŋicko
rarâ bâuc‐jopahuc muwec, “Ŋoŋe faharerâ hâhâwic tâmiric juniŋ.” 8 Eme
jaŋe ʒâŋe‐jeŋic fitâcnerâ Jesu sawa honembiŋ.

9 Eme tikionec wahahuctecne Jesuzi ʒiŋuc jazawec: “Wiac ʒâŋe furu
honembieŋ irec dâŋ biŋe ŋic mi jajaza juhapie Ŋic Fâri Wâtuŋne e
hâmockonec ɋârerâ faharezejec.” 10 Iŋuc jazame motecfâcne jaŋe wioc-
nerâ mumbiŋ, “Eli qanaŋ fisiocmu, miti qaqazu jaŋe wemocte dâŋ iŋuc
mueŋgopieŋ?” 11 Wiocnepie jazawec, “Elia e fisirâ wiac bâtâcne bâtimuŋ
efâreocte mukicne i jâmbomac. 12 Erâ ŋazape mananiŋ: Elia e biac fisirâ
jume mi ʒâŋitahuc wiac kosa ecnembiŋ. Eme Ŋic Fâri Wâtuŋne e wâc iŋuc
jaha qa imac ecneniŋmu.”

13 Iŋuc mume jaŋe ʒiŋuc manambiŋ: I Johane Miti Opâ fufuŋke ere
mukac.

Motec jaŋe ŋicmoc bâpiaŋkeniŋte bâipiembiŋ
(Mar 9:14–29; Luk 9:37–42)

14 Eme tikionec wahaku ŋic jaŋerao fisipie ŋic moczi warerâ Jesure
maŋfuŋko fodaperâ muwec, 15 “Wofuŋ, go ŋokâ‐nanere buge sâqoreoc. E
hâmo ɋârec hati ehuc ʒocko â opâo huekac. 16 Eme motecfâcge jaŋerao
bawarepe bâpiaŋkeniŋte eipiembieŋ.” 17Mume Jesuzi kecʒiŋucmuwec: “O
mamanasiŋ tâmiric â gegec dodocne ŋoŋe, no ŋoŋehec hati jurâ ju ehuc âsi
qataŋ eŋarepemu me?” Iŋuc murâ muwec, “Motec bareniŋ.” 18 Eme jaŋe
iŋuc epie Jesuzi demoŋ dâŋmucnememotec beherâwiseme izia biaŋkewec.
19 Eme motecfâcne jaŋe bucko wiocnerâ mumbiŋ, “Nâŋe wemocte demoŋ
jâpenaŋte eipiembeneŋ?” 20Mupie jazawec, “Mamanasiŋ gogoroŋ‐ŋeŋicte.
No jâmbomac ŋazape,mamanasiŋ fârine piicne mac, ʒocʒu hândâŋ iŋucne,
foŋarehame tiki kecʒi ‘Ŋerârierâ kecocna rac’ âzâcnepie ŋerârieocmu. Ŋoŋe
wiac mocte moc mi eipieniŋmu.[ 21 Demoŋ iŋucne jaŋe ine wiac moczi
mâcne,mâc nunumuzi â sowa jujuzi jâpec‐jopazo.]”

Hâmorâ fahareocmu irec biŋedâŋ jazaha jajahec ewec
(Mar 9:30–32; Luk 9:43–45)

22 Eme juku motecfâcne jaŋe Galilaia mâreŋko erao heâckepie Jesuzi
ʒiŋuc jazawec: “Jupene mi ʒoraha Ŋic FâriWâtuŋne e ŋic jaŋeremeo feme
23 qâhâmopie ʒoaŋ gie bapa jahec â moc eha fahareocmu.” Iŋuc mume
motec jaŋemanarâ bujeŋic hâhâtâwewec.

Qowi mickonec moneŋ rokicne
24 Eme Kafanaum haeo risiehapie taha ufuŋte takesi 10 toea rohuc

jumbiŋ ŋic i jaŋe Petoro wiocne mumbiŋ, “Qaqazu‐ŋeŋiczi taha ufuŋte
takesi 10 toea râeekac me?” 25 Eme Petorozi muwec, “Ea, râeekac.” Iŋuc
murâ Jesure ficko ferâ dâŋ mi âzâcnehame e jahac indiŋkerâ muwec,
“Simoŋ goweniŋucmukomec? Mâreŋŋicwofuŋ jaŋeweni jaŋeraonec takesi
17:5: Mat 3:17; 16:16–17; Sâc 18:15 17:9: Mat 16:20 17:10: Mat 11:14; Mal 4:5 17:12:

roeŋgopieŋ, wiacfâc‐jeŋic jaŋeraonec me omane jaŋeraonec?” 26 Eme,
“Omane jaŋeraonec,” iŋucmume Jesuzi âzâcnewec, “Sâcnemukic, eme irec
hâcne naru motec jaŋe mâc juniŋmu. 27 Eme jaŋe nâŋâcnere manapie
sâqorezacte riqicko rarâ hawic behetec hume qowi moc bâbâni kiocmu e
fâretec wefume micne bâindaŋnerâ 20 toea bâfuacmu i rorâ nâhâcne biŋe
qarâ jarezemec.”

18
Ɋiene jaŋere sâcko juzo
(Mar 9:33–37; Luk 9:46–48)

1Ʒoaŋ ira motec jaŋe Jesurao rarâ ʒiŋucmuhuc wiocnembiŋ: “Sambâŋte
uucmaŋko mozi micne sâko erâ jukac?” 2 Iŋuc mupie Jesuzi motec piticne
moc ecneme wareme ŋondeŋ‐jeŋicko râewec, 3 ehuc muwec, “No jâmbomac
ŋazape: Ŋoŋe maŋŋeŋic bawaharâ naru motec jaŋere sâcko mi juniŋmu,
ine sambâŋte uucmaŋkomi raʒi‐jâmbâŋkeniŋmu. 4Moc e motec kecʒiŋucne
erâ rumehuc gâcne jaŋere wahakicne juocmu, e ine sambâŋte uucmaŋko
micne barâ juocmu. 5Emeŋicmoc e nore erâmotec kecʒiŋucnemocmamac
rau ecneocmu e no mamac rau enareocmu.

Sâqocnere suru jâiŋ mi ezo
(Mar 9:42–48; Luk 17:1–2)

6 “Moc e biŋefâc‐nane piicne jaŋeraonec mocjaha mac sâqoreocte suru
jâiŋ ecneocmu, e buse sâko upenao qonaŋkerâ hâwec ʒâkâŋko sârockepie
hume muzac, izi wiac aafecne fuacnekac ezac. 7 Oi, sâqocnere suru jâiŋ
bâbâfua, i wiac hâhâwicne jâmbâŋ. Sâqocnere suru jâiŋ fufua i fuaocmu,
wemocko mâc foocmu. Â ŋic moc sâqocnere suru jâiŋ bâfuaocmu, e ine
wemo ecnezo? Oi, e wiac hâhâwicne jâmbâŋ ecnezo. 8 Irec megezi me
kikegezi sâqocne hotâckezo eme hetâcne behec ezemec. Juju sanaŋko
fisicmurâ sifu puriŋ erâ juzemec. Me kikehec sahac furu juku ʒocsanaŋko
huzicte iŋuc hâcne ezemec. 9 Me ʒâŋegezi sâqocne hotâckezo eme riporâ
behezemec. Juju sanaŋko fisicmurâ sifu ʒâŋe hâhâpo juzemec. Ʒâŋe furu
juku ʒocsanaŋko huzicte iŋuc hâcne ezemec.

Jesure piticnefâc jaŋere dâŋ
(Luk 15:3–7)

10 “Ŋoŋe aimuŋ ehuc piticnefâc‐nane jaŋere manapie wawahane mi
ezejec. No irec ŋazape mananiŋ: Aŋelofâc‐jeŋic sambâŋko juŋgopieŋ
jaŋe sambâŋ Mamac‐ nanere ʒâŋe maio fuahuc jueŋgopieŋ.[ 11 Ŋic Fâri
Wâtuŋnezi qac qâsoric ekicne basac‐ jopaku bâfuac‐jopazore wahawec.]
12 Me ŋoŋe weniŋuc muŋgopieŋ? Ŋic moc lamafâc‐ticne 100 jaŋeraonec
mocjahazi qâsorieme beheocmu? Me 99 jaŋe râec‐joparâ kâteo rarâ
qâsoriekicne basaocmu? 13 No jâmbomac ŋazape, e basa‐ jâmbâŋkeocmu.
Basaku bâfuarâ 99 jaŋere mâcne, sifuckekicne ere bubiaŋ manaocmu.
14 Eme piticnefâc‐nane jaŋeraonec iŋuc jaha moczi moc mi sipirickeocte
sambâŋMamac‐ŋeŋiczimuekac.

Bâbâtiŋte â nunumure babafic ezo
(Luk 17:3)

18:3: Mat 19:14; Joh 3:3–5 18:5: Mat 10:40; Joh 13:20 18:6: Luk 17:1, 2 18:8: Mat 5:29,
30 18:10: Heb 1:14



MATAIO 18:15 1363 MATAIO 19:2

15 “Âgoge moczi gorao bahac bâfuame go ra bucko mu tutuc ecnezemec.
Eme e dâŋge mana urueme manatec tarame mocwâc âgo egareocmu.
16 Â dâŋge qikiŋneme ŋic mocjaha me jajahec rocjofatec jahe fuŋne‐ticne
mâmâcmanahuc mu bâtiŋ ecnenʒepieŋ. 17 Eme dâŋwirec‐ŋeŋic qikiŋneme
kikefuŋtemeo râenʒepieŋ. Kikefuŋte dâŋ iŋuc jaha qikiŋnememanacnetec
ŋic qâpuc â takesi roro jaŋere sâc ezejec. 18 No jâmbomac ŋazape: Ŋoŋe
mâreŋko niniŋgiŋ gie bapie sambâŋko wâc fârio qaocmu, â mâreŋko
gogoroŋ gie bapie sambâŋkowâc fârio qaocmu. 19Erâmoc ʒuhuckerâmupe
mananiŋ: Ŋoŋeraonec jajaheczi wiac mocte maŋjekic bâturepire mocjaha
eme numupire sambâŋ Mamac‐nanezi mana‐jacteocmu. 20Ŋic jajahec me
jahec â moc nore erâ tumaŋnepie no ŋondeŋ‐jeŋicko jupemu.”

Kiŋaŋŋic râŋgeŋnere dâŋ
(Luk 17:4)

21 Jesuzi dâŋ iŋuc mume Petorizo indiŋkerâ muwec, “Wofuŋ, âgo‐nane
moczi sâqocne enareme kiŋticne arecne wezimuc behecnezepac? Arecne 7
behecnepe sâckeocmume?” 22Wiocneme Jesuzi muwec, “7 mâcne, 70 guru
7 behecne rahuc juzo. 23 Irec sambâŋte miti hata ine ŋicwofuŋ moczi wiac
ewec ira sâc hehucmupemananiŋ: Ŋicwofuŋmoczi kiŋaŋ ŋicfâc‐ticne tofa‐
ticne bazucneniŋte hefârec‐jopawec. 24Ememoc jowawarembiŋ erao tofa‐
ticne fowec ine 20 tauseŋ kina. 25 E tofa sâko i bazucneocte moneŋ basame
ŋicwofuŋ e ŋic e jahacne â ŋokacmotecfâcne â hae qowi â mafa wiac‐ticne
ŋic jaŋe furine ropie e jahacne eocte muwec. 26 Iŋuc mume kiŋaŋŋic e
ŋicwofuŋte maŋfuŋko fodaperâ kecʒiŋuc muhuc wâsickewec: ‘Ŋicwofuŋ‐
nane go akicnutec no uneŋko moneŋ furu jaha bazu‐garepemu.’ 27 Mu
wâsic ecneme ŋicwofuŋ e bune sâqoreme akickerâ tofa sâko behecnewec.
28 Iŋuc ecneme fickonec waha rarâ kiŋaŋŋic âgo‐ticne moc bâfuawec,
erao tofa‐ ticne 10 kina fowec. E hâcne bâfuarâ qa tuŋtuŋ ecnehuc
muwec, ‘Tofa‐ nane ʒiŋuczia bazu‐ narec.’ 29 Eme âgo‐ticne maŋfuŋnao
fodaperâ ʒiŋuc muhuc wâsickewec: ‘Go akicnutec no uneŋko tofa bazu‐
garepemu.’ 30 Wâsickeme dâŋticne mi mamana ra mume âgo‐ticne ʒiŋuc
muhuc kâpâcwâru ficko râembiŋ: ‘Tofa bazucne‐fârerâ wahacmu.’ 31 Eme
âgofâc‐ticne jaŋe i hone manac erâ bujeŋic wefume ra ŋicwofuŋ dâŋ binaŋ
ecne‐ fârembiŋ. 32 Eme eki manarâ kiŋaŋŋic e mocwâc hefârerâ ʒiŋuc
âzâcnewec: ‘Ŋic râŋgeŋ qaŋqaŋne go, wâsicnutec gore bunane sâqoreme
tofa sâko‐nane qikiŋne‐garepac. 33 Eme no akicgupac iŋuc jaha go âgogere
buge sâqoreme akickenʒaŋme.’ 34 Iŋucmurâ kimbeŋ sokawec qarâmomori
jaŋerao râerâ muwec, ‘Ŋoŋe wiac qacne gâpâcne ecne fehuc juhapie
tofa sâko‐nane bazu‐nare‐fâreme behenʒepieŋ.’ 35 Ŋoŋe buafec jaha kiŋ
bebehec mi epie sambâŋMamac‐nanezi wiac ŋemâcne jaha eŋareocmu.”

19
Ŋokac bebehere dâŋ
(Mar 10:1–12; Luk 16:18)

1 Jesu e dâŋ fuŋne fuŋne i mutararâ Galilaia mâreŋ beherâ Judaia mâreŋ
qaŋeŋnao Jordaŋ ocniŋucnao rawec. 2 Rahame ŋic guru sâko jâmbâŋ
18:15: Tah 19:17; Luk 17:3; Gal 6:1 18:16: Sâc 19:15 18:17: Kor I 5:13 18:18: Mat

jaŋe bâjâpembiŋ. Eme mâreŋ ira juhuc huchec jaŋe ɋiɋicne bacjopawec.
3 Ehame farisaio jaŋe esâickeniŋte fisirâ ʒiŋuc muhuc wiocnembiŋ: “Moc
e ŋonâŋ‐ticne wiac irec me irec beheme sâckeocmu?” 4 Mupie jazawec,
“Ŋoŋe mitidâŋ kecʒiŋuc fokac i mi woseeŋgopieŋ me? Bâbâfua e mârâc
jaha ŋic bâfuac‐jopaocte ŋic â ŋokac sâckoa bâfuac‐jofawec. 5Bâfuac‐jofarâ
muwec, ‘Irec hâcne ŋic moczi neŋgoc mamac jahec‐ ticne behec‐ jofarâ
ŋonâŋ‐ticnerao qohotame jahe maŋ sahac mocjaha erâ junicmu.’ 6 Eme
jahe jajahecmi ehuc,mocjaha erâ junicmu. Anutuzi bâturec‐jofawecte ŋiczi
mi bârâwiŋ‐jofazo.” 7 Iŋuc jazame jaŋe mumbiŋ, “Hâc, eme Mose e ŋokac
moc behezo murâ pasi râcnehuc sorezo, iŋuc wemocte muwec?” 8 Mupie
Jesuzi jazawec, “Mose emâcmaŋsanaŋ‐ŋeŋicte bebehec eniŋtemana urue‐
ŋarewec. Fufuŋkenao ine hata iŋucmi fowec. 9 Irec noni ŋazapemananiŋ:
Moc e ŋonâŋ‐ticne beherâ moc roocmu e ʒuʒuhuc‐jekic bâtâcnehuc kiŋsâko
hureocmu. Mâc ŋonâŋzi qanaŋ boe sau bâfuawecko ʒuhuc bâtâcte kiŋ i
ŋowere mi eocmu.” 10 Iŋuc mume motec jaŋe âzâcnerâ mumbiŋ, “Ŋowe
ŋonâŋ jahere fuŋne iŋuc fokacko ine ŋonâŋ tâmiric mâc mecne juzo.”
11Mupie Jesuzi jazawec, “Dâŋ ʒi sasawazi mâcne, irec tâpiri jarekicne jaŋe
sawa ro maŋ eniŋmu. 12Ŋic gâcne jaŋe neŋgoc bumaŋkonec ŋonâŋ tâmiric
juniŋte aputac fuaeŋgopieŋ, gâcne jaŋe ŋiczi aputac bacjopakicne, gâcnezi
ine sambâŋte miti hatare erâ aputac hawari jueŋgopieŋ. Moc e irec tâpiri
focnekaczi dâŋ ʒi ro maŋ ezejec.”

Jesuzi naru motec jambuŋ‐jopawec
(Mar 10:13–16; Luk 18:15–17)

13 Eme ŋic ŋokac jaŋe ɋiefâc‐jeŋic Jesurao bacjopa rarâ meticne qizec‐
jeŋicko râerâ numuocte âzâcnembiŋ. Eme motecfâcne jaŋe hâhâwic he-
jarepie 14 Jesuzi muwec, “Ŋoŋe behehapie ɋie jaŋe norao wareniŋ, aka mi
hejareniŋ. Iŋucne jaŋe hâcne sambâŋte uucmaŋ biŋe qajarekicne.” 15 Iŋuc
murâ meticne qizec‐jeŋicko râewec. Erâ mâreŋ i beherâ mocko rawec.

Ŋicmotecmafa sâkoheczi Jusu râpeckewec
(Mar 10:17–31; Luk 18:18–30)

16 Eme ŋicmotec moczi Jesurao fisirâ indiŋkerâ muwec, “Qaqazu, no mo
gie biaŋne mo barâ juju sanaŋte biŋe epemu?” 17Mume ʒiŋuc âzâcnewec:
“Wiac biaŋnere wemocte wio‐narekomec? Biaŋne rune mocjaha jukac.
Eme go juju sanaŋte biŋe ezo murâ sâcmutâc dâŋ reŋkezemec.” 18 Eme
eki, “Sâcmutâc dâŋ wenimoi” muhuc wiocneme Jesuzi muwec, “Go ʒika
mi qazemec, ŋowe ŋonâŋ ŋohe bebehec mi ezepirec, go fiuc mi rozemec,
go micko âkec mi ezemec, 19 go neŋgoc mamac jahecge sâsec‐jofazemec,
erâ go gahacnere egareekac sâc ijaha âgogere egarezejec.” 20 Mume ŋic
e ʒiŋuc âzâcnewec: “I reŋke warehuc jupo, irec moc weniŋuc ezepac?”
21 Iŋucmume Jesuzi âzâcnewec, “Go bahac fâsâc ezo murâ ra moneŋ mafa
wiacge ŋic hapetac qikiŋne‐jarezemec, eme sambâŋko boreŋ ʒeŋaŋ fua‐
gareocmu. Erâware bâjâpecnuzemec.” 22Ŋic e dâŋ imanarâ bune sâqoreme
rawec, moneŋ mafa ɋâfoŋne focnewec irec. 23 Rame Jesuzi motecfâcne
ʒiŋuc jazawec: “No jâmbomac ŋazape, moneŋ mafa sâkoheczi sambâŋte
19:3: Mat 5:31, 32 19:4: Fuf 1:27 19:5: Fuf 2:24; Efe 5:31 19:6: Kor I 7:10, 11 19:7:

uucmaŋko raʒiniŋte ququŋkenehec eekac. 24No irecteaŋ mocwâc ŋazape:
Kamelezi buŋic hawecnao rarazi i wiac afecne, â moneŋ mafa sâkoheczi
sambâŋte uucmaŋko raraʒi i wiac ŋemâcne.” 25 Motec jaŋe dâŋ i manarâ
bipic‐jeŋic tarame mumbiŋ, “Hâc, eme mozi sambâŋko feocmu?” 26Mupie
Jesuzi honec‐jopahuc muwec, “I ŋiczi eene mi fokac, erâ sifu Anutuzi wiac
i me i hatane bâfuaoctemi quŋkeocmu.”

Jesure erâ wiac qikiŋnerâ okacne ŋemâcne rozo
27 Iŋucmuhuc jazamePetorozimicnao rorâmuwec, “Manakic, nâŋewiac‐

nâŋec sasawa râpecke‐fârerâ go bâjâpecgumbeneŋ, eme juku irec okacne
wemo fua‐nâreocmu?” 28 Iŋuc wiome Jesuzi ʒiŋuc jazawec: “No jâmbomac
ŋazape: Juku wiac sasawa ɋârerâ fua biaŋ ee dameŋko Ŋic FâriWâtuŋnezi
eri ŋeŋe‐ticnao ŋehame no bâjâpecnumbiŋ ŋoŋe iŋuc jaha ŋicwofuŋ ŋeŋe
12 ira ŋerahuc Israe ŋicguru 12 jaŋere dâŋ mutaranʒoŋgopieŋ. 29 Erâ moc
e nore erâ hahac ɋa, seŋ baŋec, neŋgoc mamac, naru motec, hae jufu
beheocmu, e okacne wiac qame hukicne jâmbâŋ raʒime raʒi rorâ fainao
juju sanaŋ rauckeocmu. 30 Micne jaŋeraonec bocjahazi ʒâhec eniŋmu, â
ʒâhec jaŋeraonec bocjahazi micne eniŋmu.

20
Waiŋ gie bapa jaŋere binaŋ

1 “Sambâŋte miti hata i gie rune moczi waiŋ gie‐ ticnere erâ gieŋic
rocjopaocte rawec irec sâc. 2Erâ gâcne rocjoparâ gie bapamocjahare furine
50 toea mufua‐jareme manapie sâckeme gie‐ticnao sorec‐jopame rambiŋ.
3 Eme 9 kilok ehame mocwâc rarâ ŋic gâcne hae ʒoŋaomâc ŋe domac epie
honec‐joparâ 4 ʒiŋuc jazawec: ‘Waiŋ gie‐nane fokac, ra bapie furine sâcne
ŋarepemu.’ Mumemanarâwaiŋ gie‐ticnao rambiŋ. 5Eme 12 kilok erâwâc 3
kilok ehame rarâ iŋuc jaha rocjopawec. 6 Eme 5 kilok ehame mocwâc rarâ
ŋic gâcne gie tâmiric mâc juhapie bâfuac‐joparâ jazawec, ‘Ŋoŋe wemocte
ʒoaŋ ʒora qâoma ehuc juhapie hae owâekac?’ 7 Jaŋe mumbiŋ, ‘Ŋâŋe gie
moc mi munârekicne.’ Mupie jaza sorec erâ muwec, ‘Waiŋ gie‐nane fokac
ra baniŋ.’ 8 Gie runezi iŋuc eha ŋafeme soŋaŋ âzâcne muwec, ‘Go gie
bapa ŋic hefârec‐joparâ moneŋ jarec, ehuc ʒâhec fisimbieŋ jaŋeraonec
fuŋkerâ jare raku bâbâni fisimbieŋ jaŋerao jare tarazemec.’ 9 Eme ʒâhec
fisimbiŋ jaŋe ejareme warepie 50 toea, 50 toea jare‐ fârewec. 10 Jareme
bâbâni jaŋe honerâ furine bafehuc nâreocmu muhapie soŋaŋzi 50 toea
jaha jarewec. 11 Iŋuc rorâ gie rune kâroŋ qacnembiŋ, 12 ehuc mumbiŋ,
‘Ʒâhec fisimbieŋ gie mâc âruckembieŋ, â nâŋe ine ʒoaŋ bâroŋ gieo ʒâic fâro
manahuc domahapene ŋafejec, ehamewemocte ʒâhec jaŋehec sâcmocjaha
nârekic?’ 13 Iŋuc mupie gie runezi jaŋeraonec moc ʒiŋuc âzâcnewec: ‘Âgo,
no mi bâsâqore‐garekopac, go 50 toeare gazape manatec sâckejec i. 14 Irec
moneŋge rorâ rac. No ʒâhec fisimbieŋ jaŋe gohec sâcmocjaha jarepemurâ
manape sâckejec. 15 No nahacne wiaczi iŋuc me iŋuc me iŋuc ezo murâ
sâcnemi epemume? Go buafec‐nanere erâ iiŋguuŋ ejarekomecme?’ 16 Irec
hâcne ʒâheczimicne eniŋmu â micnezi ʒâhec eniŋmu.”
19:26: Fuf 18:14; Hio 42:2; Ʒek 8:6 19:28: Luk 22:30; Dan 7:9, 10 19:29: Heb 10:34 19:30:

Hâmorâ fahareocmu irec biŋedâŋ jazaha jahec â moc ewec
(Mar 10:32–34; Luk 18:31–33)

17 Eme Jesu e Jerusalem haeo feocte motecfâcne 12 jaŋe sawa rocjopame
jaŋackoaŋ rambiŋ. Hatao rahuctecne kecʒiŋuc jazawec: 18 “Manaŋgopieŋ,
nâŋâc Jerusalem haeo feŋgopeneŋ. Eme Ŋic Fâri Wâtuŋne e taha bapa
micne â miti qaqazu jaŋere meo feme jaŋe hâmoocte mucnerâ 19 qâpuc
jaŋerao râepie jaŋe ima bâroŋ bakumaripoŋko qapie hâmoocmu. Eme ʒoaŋ
gie bapa jahec â moc eha fahareocmu.”

Jakobo â Johane jahe fekicne enicte mupic
(Mar 10:35–45)

20 Dameŋ ira Ʒebedaio ŋonâŋ‐ticnezi ŋokâ jahec‐ticne Jesure maŋfuŋko
bacjofa rarâ fodapehucwiacmocte numucnewec. 21Emewiocnerâmuwec,
“Go wemo wiacte egarekac?” Eme eki muwec, “Go mutec ŋokâ jahec‐nane
Wofuŋ sâko fua tâcnezokic dameŋ ira gâjoŋgao ŋifec â ŋifec ŋezepirec.”
22Mume Jesuzi âzâcnewec, “Ŋoŋe fuŋne kâuc bahuc iŋucmuŋgopieŋ. Noni
opâ ʒaʒacne nâpemu i ŋohe sâcne nânicmume?” Eme jahemupic, “Ea, sâcne
nanacmu.” 23Mupire jasawec, “Opâ ʒaʒacne nânâ i nânicmu, â gâjoŋ‐naneo
ŋeŋe irec dâŋ mumu ine norao mi fokac, Mamac‐nanezi mujarewec i jaŋe
ŋeŋe ira ŋeniŋmu.”

24 Eme motec 10 jaŋe dâŋ i manarâ âgo jahec‐ jeŋic jahere mana
sâqorembiŋ. 25 Eme Jesuzi hefârec‐joparâ ʒiŋuc jazawec: “Mâreŋ ŋicwofuŋ
jaŋe ŋic rauc‐jopahuc kiŋaŋ qaqafâc‐jeŋic bacjopaeŋgopieŋ, â fekicne jaŋe
omane qâhuc‐joparâ ŋicbomboŋ ejareeŋgopieŋ, i manaeŋgopieŋ. 26 Ŋoŋe
ine iŋuc mi enʒepieŋ. Ŋoŋeraonec moczi fekicne ezo murâ gâcne ŋoŋere
wahamicne erâ juzejec. 27Â micne ezo murâ gâcne ŋoŋere kiŋaŋ qaqa erâ
juzejec. 28 Ŋic Fâri Wâtuŋne e iŋuc jaha ŋoŋe kiŋaŋ qacneniŋte mâcne,
e jahac kiŋaŋ qaqa gie bahuc ŋic bocjaha kiwiric‐ jeŋic rorâ juju‐ ticne
qikiŋneocte wahawec.”

Jesu e Jeriko haeo ŋic jajahec ʒâŋe fifi bacjofawec
(Mar 10:46–52; Luk 18:35–43)

29 Jesu motecfâc jaŋe Jeriko hae fotâcnerâ rapie ŋic hâmbâŋ sâkozi
bâjâpec‐jopambiŋ. 30 Ehame ŋic tiŋtuŋ jajahec hatamecko ŋehuc, Jesu
ware rakac, mupie manarâ ʒocnehec wirahuc mupic, “Wofuŋ, go Dawidire
ɋâriczi nâheremac buge sâqoreoc.” 31Boc wirapire ŋic jaŋe hecke‐jactehuc
mu hâhâwic ejactembiŋ. Eme jahe mana‐ bipiehuc fotarierâ wirahuc
mupic, “Wofuŋ, go Dawidire ɋâriczi nâhere mac buge sâqoreoc.” 32 Eme
Jesu e hatao domahuc ejacteme warepire wio‐ jacterâ muwec, “Weniŋuc
eŋactepere mukopirec?” 33 Mume kecʒiŋuc âzâcnepic: “Wofuŋ, ʒâŋe fifi
bacnâfocmurâ mukoperec.” 34 Mupire Jesuzi bune sâqoreme ʒâŋe‐jekic
bâuame izia ʒâŋe fipic. Erâ Jesu bâjâpepic.

21
Jesu e doŋgio Jerusalem haeo fewec
(Mar 11:1–10; Luk 19:29–38; Joh 12:12–19)

20:18: Mat 16:21; 17:22, 23 20:20: Mat 10:2 20:21: Mat 19:28 20:22: Mat 26:39; Joh
18:11; Luk 12:50 20:24: Luk 22:24–26 20:26: Mat 23:11 20:27: Mar 9:35 20:28: Luk
22:27; Fil 2:7; Tim I 2:6 20:30: Mat 15:22

1 Eme raku Jerusalem hae bâqiŋkezo embiŋ. Ehuc Betefage hae, Oliwa
tiki fuŋnao ŋewec, ira fisirâ Jesuzi motecfâcne jaŋeraonec jajahec jasa sorec
erâ 2kecʒiŋucmuwec: “Ŋohe raecko hae ŋekac ira rarâ doŋgi neŋgocmotec
niŋgiŋko domakopirec honec‐jofarâ firuec‐jofarâ barec‐jofanic. 3Ŋohe iŋuc
epire moczi mu wioc eŋacteme muzepirec, ‘Wofuŋ e irec mukac.’ Iŋuc
mupire qikiŋne‐ŋacteocmu.” 4Wiac i mâc mâcne, porofete ere findaŋdâŋ
deŋkeocte iŋuc ekicne. E dâŋ kecʒiŋuc qâreŋkewec:
5 “Zioŋte otâ âzâcneniŋ,
Manakic, ŋicwofuŋgezi gorao fakac,
e maŋuruczi doŋgio ŋehuc fakac,
mafa dete motecnezi âsickeme fâkopirec.”

6 Eme motec jahe rarâ Jesure mic reŋkehuc 7 doŋgi neŋgocmotec bacjofa
warepire fainao ŋaqi‐jeŋic rumackepie ferâ ŋewec.

8 Eme ŋic jaŋeraonec bocjahazi ŋaqi‐jeŋic hatao rumackembiŋ â tucnezi
ʒariŋ bazurâ hatao herambiŋ. 9Eme ŋic guru sâko roʒâc bâʒâŋiŋ ecnembiŋ
jaŋe kecʒiŋuc muhuc ofac hecnembiŋ: “Ohec, Dawidire ɋâriczi ware‐
nârec. Wofuŋtemicteware‐nârekomectemumbiaŋgunaŋ. Ohec, Anutu faic
sambâŋko.” 10 Eme Jerusalem haeo feme hae rune jaŋe bujeŋic fahareme
fickonec waharâ mâreŋ qanʒaŋnerâ domahuc mumbiŋ, “Mozi wareme
eŋgopieŋ?” 11Mupie jazambiŋ, “Porofete Jesu, e Galilaia mâreŋko Nazarete
haeo fuakicnezi.”

Jesu e taha ufuŋ furu muwec
(Mar 11:11–24; Luk 19:45–48; Joh 2:13–22)

12 Eme Jesuzi taha ufuŋko ferâ wiac nareŋ gareŋ ehuc domambiŋ jaŋe
jâpec‐joparâ moneŋ katapa â hapâ ŋeŋe herândiŋkewec; ehuc jazawec,
13 “Dâŋqâreŋ kecʒiŋuc fokac, ‘Ufuŋ‐nane i nunumu fic ezejec’, ŋoŋe ine epie
fiuc sindaŋhec jaŋere qânâuŋ tinac ekac.” 14 Eme ira juhame ŋic tiŋtuŋ â
puriŋ jaŋe erao rapie bâpiaŋ‐jopawec. 15 Iŋuc eme taha bapa micne â miti
qaqazu jaŋemâsi‐ticne honembiŋ â narumotec taha ufuŋko ofac hecnehuc
“Ohec, Dawidire ɋâriczi ware‐nârekic” iŋuc mupie manambiŋ. Erâ irec â
irec mâmâc mana gâpârembiŋ; 16 erâ Jesu âzâcne mumbiŋ, “Keci jaŋe ofac
hegarepie manakomec?” Mupie muwec, “Manakopac. Erâ ŋoŋe mitidâŋ
moc kecʒiŋuc fokac i mi woseeŋgopieŋ me:
‘Gegecne â susuonec jaŋere maŋ baafecketec micjeŋicko gore mumuteŋ

fuakac’?”
17 Iŋuc jazahuc râpec‐joparâ Jerusalem haeonec hurâ Betania haeo ferâ
ŋafeme fowec.

Nemuja jâcnezi Jesure micte ururuckewec
18 Eme furicte hae sâkoo risiehuc nânâre ecnewec. 19 Erâ hatamecko

nemuja jâcne moc honerâ fuŋnao rarâ fârine basahuc rehacne sawa
domame honewec. Honerâ jâc kecʒiŋuc âzâcnewec: “Go hohozec erâ mâc
domahuc juzemec sanaŋ.” Mume izia jâc e ururuckewec. 20Ememotec jaŋe
i honerâ wareckerâ mumbiŋ, “Jâc e weniŋuc erâ biac ɋaŋakac?” 21Mupie
Jesuzi jazawec, “No jâmbomac ŋazape, ŋoŋe maŋguru mi ehuc mamanasiŋ
fârihec juniŋmu, eme jâckomâsi fuajec i sawami baniŋmu; ŋoŋe tiki kecocni
21:3: Mat 26:18 21:5: Ʒek 9:9; Jes 62:11 21:8: Ŋic II 9:13 21:9: Mi Mâ 118:25, 26; Sam

II 14:4 21:11: Mat 21:46 21:13: Jes 56:7; Jer 7:11 21:15: Mi Mâ 118:25 21:16: Mi Mâ
8:2 21:19: Luk 13:6

ʒiŋuc âzâcneniŋmu: ‘Tiki go hockerâ hâwecko rucnerâ huc’, eme dâŋŋeŋic
reŋkeocmu. 22Erâwâcmamanasiŋ fârihec juhucwiac irecme irec numupie
fua‐ŋareocmu.”

Jesu â soŋaŋ micne eesâic embiŋ
(Mar 11:27–33; Luk 20:1–8)

23Eme raku taha ufuŋko ferâ miti qazu‐jarehuc ŋehame taha bapa micne
â soŋaŋ jaŋe erao rarâ ʒiŋucmuhuc indiŋkembiŋ: “Go ʒirawiac eekic imore
micte eekomec? Mozi mugareme eekomec?” 24Mupie Jesuzi dâŋ kecʒiŋuc
muhuc bâtikie‐jarewec: “No dâŋ mocjaha sawa wio‐ŋarepe nazapie noni
iŋuc jaha, more micte wiac eekopac, i okacne ŋazapemu. 25 Johane Miti
Opâ gie‐ticne i wenirec fuawec, sambâŋkonec me ŋickonec?” Iŋuc muhuc
wio‐jareme jaŋe, dâŋwenimoimunaŋ,muhucmaŋguru erâ ʒiŋucmumbiŋ:
“Nâŋâc ‘sambâŋkonec fuawec’ iŋuc mupene muocmu ‘Hâc, eme wemocte
dâŋticne mi manambiŋ?’ 26 Me ‘ŋickonec fuawec’ iŋuc munaŋte ine ŋic
jaŋere hâwic‐nâpokac, jaŋe ʒeŋgoma Johane porofete mucneeŋgopieŋ.”
27 Iŋuc murâ Jesu ʒiŋuc âzâcnembiŋ: “Mi manaŋgopeneŋ.” Eme Jesuzi dâŋ
ʒiŋuc bâtikie‐jarewec: “Wiac murâ sâcne, eme noni iŋuc jaha, more micte
wiac eekopac, okacne wâcmi ŋazapemu.

Motec jajahec wiac sâctiri epic
28 “Dâŋ moc ŋazape mana honeniŋ. Ŋic moc ere ŋokâ jajahec jupic.

Eme qanaŋ ŋokâ‐ticne moc ʒiŋuc âzâcnewec: ‘Ŋokâ go miŋecgac ra waiŋ
gie bac.’ 29 Âzâcneme muwec, ‘Sâcne, mamac, bapemu.’ Iŋuc murâ ra
qâoma ewec. 30Ehame ʒâhecmamac e ŋokâ‐ticnemoc dâŋ ijaha âzâcnewec.
Âzâcneme muwec, ‘Mozi, mi bapemu.’ Iŋuc murâ ʒâhec bune sâqoreme
sifu ra bawec. 31 Eme ŋoŋe mo moteczi mamac‐ ticnere mic reŋkewec
muŋgopieŋ?” Jaŋe mumbiŋ, “Dâŋ ʒâhec âzâcnewec e.” Mupie Jesuzi ʒiŋuc
jazawec, “No jâmbomac ŋazape: Takesi ro bâsifuc ŋic â sasec ŋokac jaŋe
Anuture uucmaŋko raʒihapie ŋoŋe râpene eniŋmu. 32 Johane fisirâ tiŋne
jujure hata ŋowatume ŋoŋe miti‐ticne qikiŋnehapie takesi ro bâsifuc ŋic â
sasec ŋokac jaŋemana ʒakiembiŋ. Jaŋe iŋuc epie ŋoŋe honec‐joparâ ʒâhec
busâqoc bâfuarâ miti‐ticne mamana i sifu mi embiŋ.

Waiŋ gie soŋaŋ sâqocne jaŋere binaŋ
(Mar 12:1–12; Luk 20:9–19)

33 “No kesaic dâŋ moc mupe mananiŋ. Bomboŋ moczi mâreŋ mocko
waiŋ saraku sara‐fârerâ râreckehuc sac hafewec. Erâ fârinere giefic barâ
soŋaŋ jaŋere fic iŋuc jaha bawec. Iŋuc efârerâ soŋaŋ râec‐joparâ mâreŋ
mocko rawec. 34 Jukuhame fâri fufua dameŋ maickeme motecfâcne jaŋe
fârine roniŋte sorec‐ jopame rarâ soŋaŋ jaŋerao fisirâ mupie 35 soŋaŋ
jaŋe motec rocjoparâ moc qa tuŋtuŋ ecnembiŋ â moc qarâ qâhâmombiŋ
â moc qânâzi hembiŋ. 36 Iŋuc epie gie runezi manarâ harierâ motec
bocjaha sorec‐ jopame ra fisipie sâc ijaha ejarembiŋ. 37 Eme ʒâhec ŋokâ
jâmbâŋ‐ticne ʒiŋucmanasuhuc sorewec: ‘Ŋokâ‐nane ra fisime honerâ araŋ
bacneniŋmu.’ 38 Eme soŋaŋ jaŋe ŋokâ jâmbâŋ‐ticne honerâ ʒiŋuc muhuc
nazaŋ gazaŋ embiŋ: ‘Eki hâcne juku gie ʒi rauckeocmu, irec nâŋâc e qarâ

21:21: Mat 17:20 21:23: Joh 2:18 21:26: Mat 14:5 21:29: Mat 7:21 21:31: Luk
18:14 21:32: Luk 7:29 21:33: Mat 25:14; Jes 5:1, 2



MATAIO 21:39 1369 MATAIO 22:14

gie ʒi sakarepene nâŋâcne ezejec.’ 39 Iŋucmuhuc rorâ gieonec tuŋke tuŋke
raku qâhâmombiŋ.
“Gie rune e fisirâ soŋaŋ weniŋuc ejareocmu?” 40 Mume jaŋe ʒiŋuc

âzâcnembiŋ: “Wiac gâgâpâcne embiŋte wiac gâgâpâcne jaha ejareocmu.
41Erâ gie‐ticnao soŋaŋ biaŋne râec‐jopame jaŋe dameŋ sâc fârine râcnehuc
juniŋmu.” 42 Iŋuc mupie Jesuzi kecʒiŋuc muhuc ʒuhuckerâ jazawec: “Miti
papiao dâŋmoc ʒiŋuc fokac i ŋoŋemoc mi woseeŋgopieŋ me?
‘Ficbapa ŋic jaŋe wâtuŋ surehuc behembiŋ,
wâtuŋ izi mi jâmâ wâtuŋ ezejec i!
Wiac i Wofuŋtemicte iŋuc fuame
ŋiczi honepene mâsi furune ekac.’
43 Irec ŋazape mananiŋ: Anuture uucmaŋ i ŋoŋe ŋowac rorâ ŋic furune
jarezo. Eme jaŋe fârine‐ticne bâfuaniŋmu. [ 44 Ŋic moczi jâmâ wâtuŋ ira
herâ sahac‐ticne imackeocmu. Â wâtuŋzi ine ŋic mocte faio waha qarâ
qâgâreckeocmu.]” 45Kesaic dâŋ iŋucmume taha bapa micne â farisaio jaŋe
mana tararâ mumbiŋ, “Oc, i nâŋâcne mukac.” 46 Iŋuc murâ ro qaniŋte
manasurâ, ŋic jaŋe Jesure porofetemumbiŋte ine hâwic‐jopame behembiŋ.

22
Ŋic ŋaqi tâmiric ere binaŋ

1 Jesu e kesaic dâŋ mocwâc ʒuhuckerâ kecʒiŋuc muwec: 2 “Sambâŋte
kikefuŋ i ŋicwofuŋ moczi wiac ewec ira sâc hepe. Ŋicwofuŋ e ŋokâ‐ticne
ŋokac râcneocte tiwâ bâzi sâko qame fisiwec. 3 Iŋuc erâ kiŋaŋ motecfâcne
sorec‐jopame jaŋe ŋic ʒâfo qanaŋ ejarekicne jowac‐jopaniŋte rambiŋ. 4 Ra
mupie qikiŋnepie ŋicwofuŋzimotec gâcnemocwâc jaza sorec ehuc muwec,
‘Ŋoŋe rarâ ŋic ʒâfo ejarekicne jazaniŋ: Manaŋgopieŋ, no tiwâ bâzi qape
fisijec â bec bulimakao mupe hezu rikec embieŋ, ehuc wiac sasawa emoc
bâmoc efârembieŋ, irec ŋoŋe warepie ŋic ŋokac bâturec‐jofahuc nâ ʒeri
enʒepeneŋ.’ 5 Eme jaŋe rarâ iŋuc jazapie dâŋ mana takirehuc moc e gie‐
ticnao rawec, moc e ŋicmanac rawec. 6 Tucne jaŋe ine motec rocjoparâ râsi
ejarehuc qâhâmoc‐jopambiŋ. 7 Iŋuc epie ŋicwofuŋzimanarâmana gâpârerâ
momori ejareme jaŋe ʒika qaqa jopahuc hae‐jeŋic turuŋkepie ʒawec.

8 “Eme ŋicwofuŋ e kiŋaŋ motec ʒiŋuc jazawec: ‘Tiwâ ʒepec i rike
bâmoc ekicne, eme ʒâfo ejarekicne jaŋe takic‐ jopame qikiŋneŋgopieŋte
9ŋoŋe bozene bozene rarâ bâfuac‐jopaniŋmu sâc rocjopapie warenʒepieŋ.’
10 Mume motec jaŋe bozene bozene jufârehuc ŋic kosa, biaŋne mecne
sâqocnemecne mâmâc amec‐jopapie fisirâ tutumaŋ fic fusucmarâ ŋembiŋ.
11 Ŋehapie ŋicwofuŋzi honec‐ jopaocte ferâ ŋic moc hombaŋ ŋaqi tâmiric
ŋeme honewec; 12 erâ ʒiŋuc âzâcnewec: ‘Âgo, go weniŋuc erâ hom-
baŋ ŋaqi tâmiric wefu ŋekomec?’ Mume ŋic e fâsâerâ ŋewec. 13 Eme
ŋicwofuŋzi motecfâcne jazarâ muwec, ‘Ŋoŋe me kikene qarâ duŋdapâc
maŋko sârockepie huoc. Ira ki oowa ehuc mic kikiaric kihuc fozejec.’
14Hefârec‐jopakicnezi bocjaha, rowosâec‐jopakicnezi ine afecne.”
21:38: Mat 27:18 21:42: Mi Mâ 118:22, 23; Apo 4:11; Rom 9:33; Pet I 2:6–8 21:44: Dan 2:34,

Jesu moneŋte esâickembiŋ
(Mar 12:13–17; Luk 20:20–26)

15 Jesuzi iŋuc jazame farisaio jaŋeficjeŋicko rarâ, dâŋzibitiŋmocweniŋuc
bapene kizejec, muhuc dâŋ bâwosâembiŋ. 16Ekumotecfâc‐jeŋic â Herodere
ŋic tucne jaza sorec epie rarâ ʒiŋuc mumbiŋ: “Qaqazu, nâŋe gore fuŋne
manaeŋgopeneŋ, go dâŋ burec mi ehuc jâmbomac jaha muekic, â mitire
hata i fekicne wahakicne sâckoa nâzâ nâwotuc eekomec. Ehuc fekicne
fosâoc‐jopahuc dâŋ mi muhasickeekomec. 17 Irec wio‐ garepene nâzâc:
Sisa,* takesi moneŋ râcneeŋgopeneŋ i manatec sâckekac me aricne?”
18Mupiemaŋsioc‐jeŋic hone tararâmuwec, “Burecŋic, ŋoŋewemocte dâŋzi
bitiŋ banareŋgopieŋ? 19Ŋoŋe takesi moneŋ râeeŋgopieŋ i moc nowatupie
honepe.” Mume 10 toea bâfuarâ jâutumbiŋ. 20 Eme Jesuzi wio‐ jare
muwec, “Hawari â qâreŋ ʒi more?” 21 Jaŋe mumbiŋ, “Sisare.” Iŋuc mupie
jazawec, “Murâ Sisare biŋe i Sisa râcnenʒepieŋ, â Anuture biŋe i Anutu
râcnenʒepieŋ.” 22 Iŋucmuhuc jazame jaŋe wareckerâ beherâ rambiŋ.

Hâmockonec fafahare irec Jesu esâickembiŋ
(Mar 12:18–27; Luk 20:27–40)

23 Ʒoaŋ gie bapa ijaha sadukaio ŋic jaŋe Jesurao fisimbiŋ. Ŋic i jaŋe,
hâmockonec fafahare mi fokac, iŋuc muhuc jumbiŋ. Jaŋe hâcne fisirâ
dâŋ moc wiocnembiŋ, 24 ʒiŋuc muhuc: “Qaqazu, Mose e dâŋ kecʒiŋuc
qâreŋkewec: ‘Ŋic moczi ɋâric tâmiric hâmome ɋanezi hozec‐ticne rozejec,
ehuc hahac‐ticnere biŋe ɋâric bâfuazejec.’ 25 Eme ŋondeŋ‐nâŋecko hahac
ɋa 7 jumbiŋ, ehuc mârâc hahac‐jeŋic ŋokac rorâ ɋâric tâmiric jurâ hâmome
ɋanezi hozec‐ ticne rowec. 26 E iŋuc jaha hâmome ɋaticne moczi hozec
ijaha rowec. Iŋuczi iŋuc eku hahac ɋa 7 jaŋe mâmâc hâmo‐fârembiŋ. 27 Izi
ʒâhec hozec‐ jeŋic e wâc hâmowec. 28 Eme jaŋe mâmâc sasawa ŋokac
ijaha rombiŋte fafahare dameŋko more ezokac?” 29 Mupie Jesuzi ʒiŋuc
jazawec: “Ŋoŋemiti â Anutu tâpiri‐ticne kâuc bahuc dâŋmusifuckeŋgopieŋ.
30 Fafahare dameŋko ŋic ŋokac roroc mocwâc mi enʒoŋgopieŋ. Jaŋe
sambâŋ aŋelo iŋucne erâ mâc junʒoŋgopieŋ. 31 Eme ŋoŋe fafaharere
muŋgopieŋte ŋazape. Anutu e dâŋ kecʒiŋuc ŋazawec i ŋoŋewosemanacmi
eeŋgopieŋme? 32 ‘No Abraham â Isaka â Jakobo jaŋere Anutu.’ Ine hâcne, e
hâmokicne jaŋere Anutu mâcne, e ɋâricne juju jaŋere Anutu.” 33 Jesuzi dâŋ
iŋucmume ŋic ŋokac guru sâko jaŋemiti mumu‐ticneremanapie bipinehec
ewec.

Jesu sâcmutâc qizecnere wiocnembiŋ
(Mar 12:28–31; Luk 10:25–28)

34 Jesure dâŋzi sadukaio ŋic bâniniŋ‐ jopawec, i farisaio jaŋe manarâ
qâturerâ 35âgo‐jeŋicmoc sâcmutâcmamana saric e ecnepie Jesu esâickehuc
kecʒiŋuc muwec: 36 “Qaqazu, sâcmutâc dâŋ wenimoizi qizecne sâko?”
37 Mume Jesuzi ʒiŋuc âzâcnewec: “Go maŋge â qâqâtâcge â mamanasuge
Wofuŋ Anutuge furu jaha qikiŋnecnetec fozejec. 38 Dâŋ izi sâcmutâc dâŋ
fârine â femicne. 39Erâ âgonemoc fokac, jahe sâckoa ekopirec, ine kecʒiŋuc:
Go gahacnere egareekac sâc ijaha âgogere egarezejec. 40 Sâcmutâc i jahe
hâcneMose â porofete jaŋere dâŋ qâhâcke‐fârekopirec.”

Jesu e jahacne fuŋnere esâic‐jopawec
(Mar 12:35–37; Luk 20:41–44)

41 Farisaio ŋic qâturerâ juhapie Jesuzi mu indiŋ ejarerâ 42 kecʒiŋuc
muwec: “Ŋoŋe Kristore weniŋucmuŋgopieŋ, emore ɋâric?” Jaŋemumbiŋ,
“Dawidire.” 43 Mupie Jesuzi jazawec, “Eme Dawidi e Mârozi ecneme
weniŋucte Kristo ‘Wofuŋnane’ mucnewec? Kecʒiŋucmuhuctecne:
44 ‘Wofuŋzi nore Wofuŋ âzâcnewec,
go ware fâre‐naneo ŋehaŋtec
râsifâcge kikegere rurumaŋko guruc‐jopazepac’.
45 Irec Dawidi e ‘Wofuŋ‐nane’ mucnewec, iŋucnezi weniŋuc erâ ɋâric‐ticne
ekac?” 46 Iŋuc muhuc wio‐jareme jaŋe dâŋ bâtikiecneniŋte efefeckembiŋ.
Erâ ʒâhecmocwâc esâickeniŋtemi afeckembiŋ.

23
Mitio wiac sahac mumuteŋtemi ezo
(Mar 12:38–40; Luk 11:39–52; 20:45–47)

1 Dameŋ ira Jesuzi ŋic gâcne â motecfâcne ʒiŋuc jazawec: 2 “Mosere
ŋeŋetacko miti qaqazu â farisaio ŋeeŋgopieŋ. 3 Irec dâŋ ŋaza mutâc
epie manarâ reŋkenʒepieŋ, â jaŋacne jujuo ine mi junʒepieŋ. Jaŋe miczi
mumune i mueŋgopieŋ, â rereŋke ine mi reŋkeeŋgopieŋ. 4 Jaŋe tagi
ŋemâcne bâmâckerâ fai‐ŋeŋicko râehuc jaŋacnemetariŋ jueŋgopieŋ. 5Wiac
eeŋgopieŋ i ŋiczi honebâc‐jopaniŋte sawa eeŋgopieŋ. Jaŋe miti nunumuzi
mâc qâʒere‐ jeŋic eme qonaŋkerâ ma fuŋne fuŋne rorâ erioŋ barioŋ
jueŋgopieŋ. 6Ehuc tutumaŋko âmitificko ŋicbomboŋ ŋeŋeoamicne ŋeniŋte
mueŋgopieŋ. 7Ŋic ŋokac omanezi hatao mu ʒeri ejareniŋte masu wânʒâŋ
jueŋgopieŋ, erâ ʒâŋe‐jeŋic qaqazu mujarepie mananiŋte hazec râehuc
jueŋgopieŋ. 8Ŋoŋe ine qaqazu muŋareniŋtemi munʒepieŋ. Qaqazu‐ŋeŋic
mocjaha jukac, ŋoŋe ine qoqomâ sasawa. 9 Erâ mâreŋko ŋicmocte mamac
mimunʒepieŋ,Mamac‐ŋeŋicmocjaha jukac, sambâŋko hâcne. 10Erâmicne
bapa muŋareniŋte wâc mi munʒepieŋ, micne bapa‐ŋeŋic mocjaha, Kristo
hâcne. 11 Ŋoŋerao micne fekicne juocmuzi gâcne ŋoŋere kiŋaŋ qaocmu.
12 Moc e jahacne maŋte fehuc jume bawahazo, â moc e jahacne maŋte
wahahuc jume bafezo.

Jesuzi farisaio uŋdâŋ jazawec
13 “Jei, miti qaqazu â farisaio, burecŋic ŋoŋe! Ŋic jaŋe sambâŋte

uucmaŋko raʒizo mupie hata âte bâzicke‐jareeŋgopieŋ. Ŋaŋacne mi
raʒihuc jaŋe raʒizo mupie hecke‐ jareeŋgopieŋ. [ 14 Jei, miti qaqazu â
farisaio burecŋic, ŋoŋe hozec bekâ nunumu ʒorazi bâmiriŋ‐jopahuc ficjeŋic
kâŋgâc jowac roeŋgopieŋ. Eme irec okacne baafeckehuc mi eŋarezo.]
15 Jei, miti qaqazu â farisaio burecŋic, ŋoŋe ŋic mocjaha maczi ŋoŋere
biŋe eocte mâreŋ â hâwec fotâcnerâ raeŋgopieŋ. Eme iŋucnezi ŋoŋerao
ʒuhuckeme jowa jukupie hârâc kikefuŋte tofa jaha ehuc siric‐ŋopaekac.
16 Jei, micne bapa tiŋtuŋne ŋoŋe kecʒiŋuc mueŋgopieŋ: ‘Taha ufuŋko
ɋetickehuc mumupaŋ i racne, taha ufuŋko eri qaraweŋ wiac ŋekac ira
ɋetickehuc mumupaŋ i fârine.’ 17 Oi, ŋic maŋsanaŋ â mutucne, ufuŋ e tiri

13:9; Ʒar 15:38, 39 23:6: Luk 14:7; Mat 6:5 23:11: Mat 20:26, 27 23:12: Muq 29:23; Hio
22:29; Eʒek 21:26; Luk 18:14; Pet I 5:5 23:16: Mat 15:14



MATAIO 23:18 1372 MATAIO 23:37

ŋeekacte eri qaraweŋ wiac‐ ticnezi tiri jaha wâc eekac. Irec wenimoizi
fârine jâmbâŋ ekac, ufuŋzi me eri qaraweŋ wiac‐ ticnezi? 18 Erâ moc
kecʒiŋuc mueŋgopieŋ: ‘Alatao ɋetickehuc mumupaŋ i racne, â alata faio
bâzi fokac ira ɋetickehucmumupaŋ i fârine.’ 19Oi, ŋic tiŋtuŋne ŋoŋe, alata
tiri ŋeekacte fainao bâzi râekicnezi tiri jaha eekac. Irec wenimoizi fârine
jâmbâŋ ekac, alatazi me bâzizi? 20 Irec moc e alatao ɋetickehucmupaŋkeme
alata e jahacne erâ fainao wiac fokac i mâmâc roocmu. 21 Â moc e taha
ufuŋko ɋetickehucmupaŋkeme ine ufuŋ e jahacne â ufuŋko juekac emâmâc
roocmu. 22 Â moc e sambâŋko ɋetickehuc mupaŋkeme ine Anuture ŋeŋe â
ŋeŋe rune e mâmâc roocmu.

23 “Jei, miti qaqazu â farisaio, burecŋic ŋoŋe! Wiac racne, romboc
wifu qase wiac i teŋkonec wâŋ irec sâc Wofuŋte biŋe râeeŋgopieŋ, ehuc
ŋifecne wiac fârine, mitio mu bâtiŋ, hone jauŋ â mamanasiŋ, ine behepie
wahaekac. Moc reŋkehuc moc reŋkezo. 24 Micne bapa tiŋtuŋne, ŋoŋe
sicŋeŋicko qoʒazaŋ huzacte saia baeŋgopieŋ, ehuc kamele wiac sâko
acmâc ɋâckeeŋgopieŋ. 25 Jei, miti qaqazu â farisaio, burecŋic ŋoŋe!
Oto râqâc‐ŋeŋic sahacne ʒure ɋaɋackeeŋgopieŋ, ehame irec maŋnao ine
bajauc â râmbe fusucmarâ fokac. 26 Farisaio ŋic tiŋtuŋne go, qanaŋ
râqâc maŋnao wiac fokac i ʒure emasaŋ etecne ʒâhec sahacne iŋuc jaha
ɋaɋackezejec. 27 Jei, miti qaqazu â farisaio, burecŋic ŋoŋe! Ŋoŋe ʒâŋeruŋ
iŋucne. Ʒâŋeruŋ e sahacnao ʒariŋzi erickekicne, maŋnao ine ŋicsiec
â gârâŋ ɋâsu fokac. 28 Ŋoŋe iŋuc jaha sahac‐ ŋeŋiczi ŋic maio tiŋne
hawari eeŋgopieŋ, â maŋŋeŋic ine burec â miti ima qaqazi fusekicne.
29 Jei, miti qaqazu â farisaio, burecŋic ŋoŋe! Porofete jaŋere ʒâŋeruŋ
baɋaɋackeeŋgopieŋ â mitiŋic raŋɋane jaŋere ʒâŋeruŋ gie bâʒureeŋgopieŋ.
30 Ehuc ʒiŋuc mueŋgopieŋ: ‘Mimiŋnefâc‐nâŋec jumbiŋko jurâ muzac, jaŋe
bafic‐jopahuc porofete jopa sipiric mi enʒapeŋ.’ 31 Ŋoŋe dâŋ iŋuc muhuc
porofete jojopa jaŋere ɋâricfâc juŋgopieŋ fuŋne‐ŋeŋic mutaniŋkeeŋgopieŋ
hâcne. 32Kâcɋenefâc‐ŋeŋic jaŋe kiŋ fainezi faine râewefumbiŋ, ŋoŋe ijaha
ʒuhuckepie kiŋte sâc micne qazejec. 33 Homa neŋgoc motec ŋoŋe, kiŋte
okacne hârâcko huhu maickeme wena moc wiserâ soŋkeniŋmu?

34 “Manaŋgopieŋ, no nahac ŋoŋerao porofete âmamana ŋic âmiti qaqazu
sorec‐ jopape fisipie ŋoŋe gâcne jopa sipiric eniŋmu â gâcne maripoŋko
jopaniŋmu â gâcne mitific‐ŋeŋicko kâcbiŋzi jopahuc, hae sâc rapie rahuc
jopa roc ejareniŋmu. 35 Ekupie ŋic socbiaŋ‐ jeŋic oma jâmbâŋ sipiricke
warehuc jumbiŋ irec okacne ŋoŋerao fisiocmu. Mârâc jaha Abe eraonec
ʒika fuŋkerâ sueme sue qawefuku. Berekia ŋokâ‐ticne Ʒekaria e taha ufuŋko
alata fuŋko qahuc ʒika qatarambiŋ. 36 No jâmbomac ŋazape: Ʒika sasawa
irec kiŋ mâreŋ ʒirec rune ŋoŋerao batarazo.

Jerusalem rune mu mamakuc ejarewec
(Luk 13:34–35)

37 “Jerusalem rune, Jerusalem rune, go wemocte porofete ʒikazi
jopahuc mitiŋic gorao sorec‐jopakicne qânâzi hehâmoc‐jopaekic! Qâqâczi
motecfâcne qânusuc‐joparâ fakecnezi ɋoroc‐jopaekac, iŋuc jaha noni

23:19: Wah 29:37 23:22: Mat 5:34 23:23: Tah 27:30; Mik 6:8 23:25: Mar 7:4 23:26:
Tit 1:15; Joh 9:40 23:27: Apo 23:3 23:28: Luk 16:15 23:31: Apo 7:52 23:33: Mat 3:7
23:34: Mat 13:52; 10:23; Tes I 2:15 23:35: Fuf 4:8; Bin II 24:20, 21



MATAIO 23:38 1373 MATAIO 24:21

ɋâricfâcge wemo afecne maŋfuŋ‐ naneo qânusuc‐jopazo mupe qikiŋne
warehuc jumbiŋ! 38 Irec fic hae‐ ŋeŋic behepe tuhune qarâ fozokac
hâcne. 39Mupemananiŋ, ŋoŋemocwâcmi hohonecnu juraku ʒiŋucmuhuc
honecnunʒoŋgopieŋ: Wofuŋtemicte warekac e mumbiaŋkenaŋ.”

24
Jesu fifisi dameŋ‐ticnere dâŋmuwec
(Mar 13; Luk 21:5–36)

1 Jesu e taha ufuŋkonec waha rame motecfâcne jaŋe erao rarâ ufuŋte
ficbiri hone qârâwiŋ eocte esockembiŋ. 2 Eme dâŋ ʒiŋuc bâtikie‐jarewec:
“Wiac sasawa ʒi ŋeme honeŋgopieŋ? No jâmbomac ŋazape, râsi jaŋe ufuŋ
i heropiepie ŋetâ qâtâtiezokac.” 3 Eme Oliwa tikio ferâ ŋeme motecfâcne
jaŋackoaŋ maŋfuŋnao rarâ wiocnerâ mumbiŋ, “Wiac mumec i wezimucko
fuazokac? Erâ go gahacne fifisi dameŋ â mâreŋ hâmoc dameŋ‐ ticne
maickezo ehawemo sowimo fuazokac?” 4 Iŋucmupie Jesuzi ʒiŋuc jazawec:
“Juku maŋ bâsifuc eŋarenʒipiŋte sawaŋ‐ ŋeŋic qahuc junʒepieŋ. 5 Ŋic
bocjahazi fisirâ nore ʒâŋeo âke hotahuc, ‘No Kristo hâcne’ muhuctecne ŋic
wemo afecne maŋ bâsifuc ejareniŋmu. 6 Erâ ʒika fârine â ojowane fuame
manarâ maŋŋeŋic gâckeme dameŋ tarakac mi munʒepieŋ. Wiac i mâc
jauraŋne fuaocmu. 7Mâreŋnemâreŋne ŋic guru sâko guru pitic jaŋe rârâsi
efârerâ ra qa ware qa ehuc qaqac ranʒoŋgopieŋ. Ehame roroczi roroc
fuazokac, â homeŋ ra ba ware ba ezokac. 8 Erâ i mâc gozi kikine sawa
fuazokac.

Ʒika kâpâcwâru fuaocmu irec dâŋ
9 “Eme dameŋ ira bugâpâcko râec‐ŋopahuc ŋopa qâhâmoc

eŋarenʒoŋgopieŋ. Erâ mâreŋ sâc ŋic jaŋe nore erâ aaric mana‐ŋarehuc
qaisoc‐ŋopanʒoŋgopieŋ. 10 Wiac i fuame ŋic bocjahazi miti beherâ doc
babac ehuc kikisâ enʒoŋgopieŋ. 11 Erâ wâc porofete jawane fisirâ ŋic
bocjaha maŋ bâsifuc ejarenʒoŋgopieŋ. 12 Erâ miti ima qaqazi haŋ bame
maŋjauŋ i ŋic bocjaha jâmbâŋ jaŋerao omaeocmu. 13 Eme moc e miti
paŋnea barâ domakume ine dameŋ tarame rozo. 14 Eme uucmaŋte
Biŋebiaŋ ʒizi haŋ barahuc ŋic gurune gurune fuŋne bataniŋke‐jare‐fâreme
dameŋ taraocmu.

Wiac gâgâpâcne fuazokac
15 “Eme porofete Daniezi dâŋ qâreŋkewec i aimuŋ mac wose manac

enʒepieŋ. Dâŋ i hâcne sanaŋkeme wiac mamakâcne sisipiric‐ticnehec tiri
ufuŋko domame honeniŋmu. 16 Iŋuc honerâ Judaia mâreŋko juniŋmuzi
tiki mâreŋko wiserâ ranʒepieŋ. 17 Ehuc moc e hae ʒoŋao juocmuzi
ficmaŋ‐ticnao risie ferâ mafa‐ticne mi rozejec. 18 Â moc e gieo juocmuzi
risierâ haeo mi rarâ ŋaqi bilaŋke‐ticne rozejec. 19 Jei, ŋokac kiwecheczi
â susuonecheczi ine weniŋuc enʒoŋgopieŋ! 20 Ŋoŋe Wofuŋ numucnepie
manamewiwise‐ŋeŋic hoemaŋkome sabata hombaŋkomi fuazejec. 21Eme

dameŋ ira bâŋeŋkerâ weaŋsicne nânâ femicne sâko fuazokac, sâc iŋucne
mâreŋ fuaweckonecteaŋ mi fuawec â ʒâhec wâc mi fuazokac. 22 Eme
Wofuŋzi dameŋ imi bâtâcnememuzac, ŋicmoczimiti barâ jukume rorone i
mi fua‐jâmbâŋkezac. Fuŋfuŋfâc‐ticne jaŋere erâ ine dameŋ i bâtâcnezokac.

Mitiŋic jabane fuaniŋmu
23 “Eme ‘Kristo e ʒira nâŋerao fuakac’, ‘Kristo e ocna jaŋerao fuakac’, dâŋ

iŋuc ra mu ware mu epie mi mananʒepieŋ. 24 Dameŋ ira Kristo burec
burec â porofete jabane fisirâ mâsi â wiac ʒâŋe furu hâhâwicne bahuc
ŋic maŋ bâsifuc ejare‐fâreniŋmu. Ehuc Anuture fuŋfuŋfâc maŋjeŋic wâc
bâsifuckeniŋte gie sâko baniŋmu. Erâ jaŋemaŋ bâsifuc eejarene mi fokacte
eipieniŋmu. 25 No qanaŋ ŋazakopacte juku fuame mutuc mi enʒepieŋ.
26 Eme irec ‘Mâreŋ tuhuo Kristo fuame honembeneŋ’ mupie mi ranʒepieŋ,
me ‘Fic ira me ira fuajec’ mupie i wâc mi mananʒepieŋ. 27 Bâbâriczi ŋifec
ʒoaŋ wewefunao bâricneme tatamacnezi ŋifec ʒoaŋ huhunao qataraekac,
Ŋic Fâri Wâtuŋne fifisi‐ticne sâc iŋucko fuazokac. 28 Âsu gâreczi keŋwipe
fârec‐jopame fisi tumaŋneeŋgopieŋ.

Sowi fuazokac
29 “Ʒâic fâro â fific guguriŋ i qaʒueha ʒoaŋ gâpârezokac â mosare

tatamac arictac ezokac â bâpiŋzi sambâŋkonec tararâ wahanʒoŋgopieŋ.
Ehame sambâŋ qiriŋ qame tâpirine ŋeŋgoroŋkezokac. 30 Eme Ŋic
Fâri Wâtuŋne ere maqâreŋ sambâŋko fuame ŋic mâreŋne mâreŋne kio
wâwâsic ehapie Ŋic Fâri Wâtuŋne e sambâŋ karorac faio tâpiri huriri
sâko‐ticnehec fisime honenʒoŋgopieŋ. 31 Eme aŋelofâc‐ticne ejareme jaŋe
qeŋ fânâŋ sâko ehuc mâreŋ ŋifec â ŋifec, faic â juwic bâwosâecfâc‐ticne
qânusuc‐jopanʒoŋgopieŋ.

Dameŋte dâŋ
(Luk 17:26–30)

32 “Firindoacte hata fokac irec manasuhuc fuŋne mananʒepieŋ. E
âric qame ʒoaŋ dameŋ bembeŋkekac mueŋgopieŋ. 33 Eme ŋoŋe iŋuc
jaha, ŋazakopac wiac i fua‐ fâreme ʒiŋuc munʒepieŋ: E bâqiŋ‐ nâpojec,
motâc râpeo domakac. 34 No jâmbomac ŋazape: Mâreŋ ʒirec rune mi
sisirowe jufehuc juhapie wiac sasawa fua tarazokac. 35 Sambâŋ â mâreŋ
sirowezokopirec, â nore dâŋ ine mi sirowe‐ jâmbâŋkezokac. 36 Erâ wiac
fufua irec ʒoaŋ me aua dameŋ ŋic moczi mi mana‐jâmbâŋkekac. Sambâŋ
aŋelo jaŋe iŋuc jaha mi manaŋgopieŋ, Ŋokâzi wâc iŋuc jaha mi manakac,
Mamac e bucticne manakac. 37Noa juwec dameŋ ira ŋic jaŋe wiac embiŋ,
ijaha Ŋic Fâri Wâtuŋne ere fifisi dameŋ maickeha enʒoŋgopieŋ. 38 Jaŋe
rumi fisizo ehame nânâ qowi nâmbiŋ, huc ʒocʒu nâmbiŋ, ŋokac nareŋ
gareŋ embiŋ. Qâoma iŋuc hâcne ehuc juhapie Noa wokeo fewec. 39 Eme
izi rumi sâko fisirâ bârârâŋ‐jopawec. Ŋic Fâri Wâtuŋne ere fifisi dameŋko
sâc ijaha enʒoŋgopieŋ. 40 Dameŋ ira ŋic jajahec gieo juhapire moc rohuc
moc qikiŋnezo. 41 Ŋokac jajahec nânâ sufiehuc ŋehapire moc rohuc moc

qikiŋnezo. 42Wofuŋ‐ŋeŋiczi dameŋ irame ira fisiocmu imimanaŋgopieŋte
maŋŋeŋiczi rucjari bahuc junʒepieŋ. 43 Ŋoŋe fuŋne ʒiŋuc mananiŋ, hae
mocte ŋic jaŋe, râsi ŋafe ira fisiniŋmu, dameŋ iŋuc manarâ mâŋɋâri jaha
juhuc hae‐jeŋic soŋaŋkeniŋmu. 44 Eme Ŋic Fâri Wâtuŋne e ine dameŋ mi
manahapie fisiocmu, irec ŋoŋe wâc ʒawiehuc jaha junʒepieŋ.

Maŋguŋ tâmiric juzo
(Luk 12:42–46)

45 “Ŋicbomboŋ moczi kiŋaŋ qaqafâc‐ticne jaŋere soŋaŋ moc râehuc ʒiŋuc
âzâcneocmu: ‘No ra juhape go soŋaŋ‐jopahuc dameŋ sâc nânâ qowi sâckoa
jarehuc juzemec.’ Eme eweniŋuc jume soŋaŋmiti âmicrereŋhecmucnezo?
46Soŋaŋ e giemucnekicne i aimuŋ jaha bahuc juhamebomboŋ‐ticnezi fisirâ
maname biaŋkeocmu. 47 No jâmbomac ŋazape, e soŋaŋ kâcɋene râehuc
wiac‐ ticne mâmâc sasawa soŋaŋkeocte mucneocmu. 48 Me ŋic e soŋaŋ
sâqocne juhuc maŋticnezi ʒiŋuc muocmu: ‘Bomboŋ‐nane e jâpec mâcne,
juku jaha risiezokac.’ 49 Iŋucmuhuc kiŋaŋ qaqa qa imac ejarehuc opâ kâteo
ra qâoma erâ juocmu. 50 Ehuc ŋicbomboŋ‐ticne fisiocmu dameŋ irec mi
mamanasu mâc juhame e ututuŋ fisirâ 51 hetâc qâtâcnerâ miti bâbâsifuc
ŋic jaŋere jujuo râeocmu. Ira ki oowa ehuc mic kikiaric kihuc foocmu.

25
Naru ŋokac lambe opâ basambiŋ jaŋere binaŋ

1 “Sambâŋte kikefuŋ ine naru ŋokac 10 jumbiŋ jaŋerao sâc hepe: Jaŋe
ŋicbomboŋ hatao bâfuaniŋte lambe‐jeŋic barâ rambiŋ. 2Naru ŋokac 5 jaŋe
mutucne â 5 jaŋe mamanahec. 3Mutucne jaŋe lambe‐jeŋic sawa bambiŋ,
kiruŋko opâne ine mi rombiŋ. 4 Mamanahec jaŋe ine lambe‐jeŋic rohuc
kiruŋko opâne mâmâc bambiŋ. 5 Eme ŋicbomboŋ e jume ʒorame woŋec
ŋeku dockerâ guŋ fombiŋ. 6 Fohapie ŋafe ʒâŋiŋkeme wiwira moc kecʒiŋuc
fuawec: ‘Ŋicbomboŋwarekac, ajoc, faharerâ ra bâfuaniŋ!’ 7Emenaru ŋokac
jaŋemana ɋâɋârerâ faharerâ lambe‐jeŋic ba bâpiaŋ embiŋ. 8Ememutucne
jaŋe mamanahec ʒiŋuc jazambiŋ: ‘Nâŋe lambe‐nâŋec hâpokac, irec ŋoŋe
opâ moc qoŋgiŋke‐nâreniŋ.’ 9 Mupie mamanahec jaŋe ʒiŋuc jazambiŋ: ‘I
wemocko ezo, opâ imâmâc jahami sâcnâpoocmu. Ŋoŋe situâcko rarâ furine
baniŋ‐ŋeŋic.’ 10Eme jaŋe lambe opâ furine bazo rahapie ŋicbomboŋ e fisirâ
naru ŋokac ʒawierâ lambe‐jeŋichec domambiŋ jaŋe jowac‐jopame rambiŋ.
Erâ haeo fisirâ ficko ferâ motâc ki barâ tiwâ bâzi nâhuc ŋembiŋ. 11Ŋehapie
naru ŋokacmutucne jaŋewarerâwirahucmumbiŋ, ‘Bomboŋ‐nâŋec,motâc
ronârec mac.’ 12 Wirapie jazawec, ‘No jâmbomac ŋazape, no ŋoŋe ʒâŋe
ruruŋ‐ŋopakopac.’ 13Dameŋ mi manaŋgopieŋte maŋŋeŋiczi rucjari bahuc
junʒepieŋ.

Ŋicmoneŋfoŋ jarekicne jaŋere binaŋ
(Luk 19:12–27)

14 “Juki ŋicbomboŋ moczi ewec irec sâcko fuazokac. Ŋicbomboŋ
moczi mâreŋ wiwicko raocte soŋaŋfâc‐ticne hefârec‐joparâ moneŋ‐ticne
soŋaŋkecneniŋte bâtâc bajarewec. 15 Ehuc soŋaŋ moc moneŋfoŋ 5

râcnewec,moc foŋ 2 râcnewec,moc foŋ 1 râcnewec. I giere tâpiri fojarewec
sâc manahuc iŋuc ejarewec. Moneŋ jare‐fârerâ rawec. 16 Raha rahame
izia soŋaŋ moneŋfoŋ 5 roweczi fuŋkerâ giene bahuc kime kiŋ qakume
moneŋfoŋ 5 jaha kitâcnewec. 17 Â âgone foŋ 2 rowec eki iŋuc jaha
ekume foŋ 2 jaha kitâcnewec. 18 Foŋ mocjaha rowec eki ine bomboŋ‐
ticnere moneŋ bararâ duckeme fowec. 19 Eme ŋicbomboŋ‐ jeŋic dameŋ
ʒora juku risiewec. Risierâ soŋaŋ moneŋte hetumaŋ‐ jopawec. 20 Eme
moneŋfoŋ 5 râcnekicne eki fisirâ foŋ furune 5 jaha râehucmuwec, ‘Bomboŋ‐
nane, go moneŋfoŋ 5 naremeŋ, eme noni giene bahuc hotâckekupe 5 jaha
mocwâc fuawec.’ 21Mume bomboŋ‐ticnezi ʒiŋuc âzâcnewec: ‘Kiŋaŋ motec
biaŋne â micrereŋhec, go wiac omanere soŋaŋ sâcne jumeŋte noni wiac
fârinere soŋaŋ râecgupemu, irec go bomboŋgere ʒerimaŋko raʒizemec.’
22 Iŋuc mume soŋaŋ foŋ 2 râcnekicne eki fisirâ muwec, ‘Bomboŋ‐nane, go
moneŋfoŋ 2 naremeŋ, eme noni giene bahuc hotâckekupe 2 jaha mocwâc
fuapic.’ 23 Mume bomboŋ‐ticnezi ʒiŋuc âzâcnewec: ‘Kiŋaŋ motec biaŋne
â micrereŋhec, go wiac omanere soŋaŋ sâcne jumeŋte noni wiac fârinere
soŋaŋ râecgupemu, irec go Wofuŋgere ʒerimaŋko raʒizemec.’

24 “Mume ʒâhec moneŋfoŋ mocjaha râcnekicne eki fisirâ muwec, ‘Bom-
boŋ, no fuŋnege kecʒiŋuc manakopac, go ŋic gereŋ gereŋne, go gie he
sarac mi ehuc nareckonec nânâ bâfuarâ gagarere muekic, erâ kise ficko
mi guruckehuc mâc sawaonec bâfuarâ gagarere muekic. 25 Eme no irec
hâwicnume moneŋge duckepe fowec, eme ʒi bârisie‐garekopac.’ 26 Mume
bomboŋ‐ ticnezi dâŋ kecʒiŋuc bâtikiecnewec: ‘Go kiŋaŋ motec sâqocne â
ojoŋne. No gie mi he sarac ehuc nareckonec nânâ bâfuarâ nanarere
muekopac, â kise ficko mi guruckehuc mâc sawaonec nanarere muekopac,
27 nore iŋucmanahuc moneŋ‐nane moneŋŋic jaŋerao râetec jaŋe kime kiŋ
qakupie sawehame risierâ rozapo. 28 Irec ŋoŋe moneŋfoŋ jâoc rorâ foŋ 10
bajukac e râcneniŋ. 29Moc e wiac râcnekicne i bajume kiqecnecnezo, eme
mâriri fuacnezejec, â moc e wiac râcnekicnemi bajume jâoc rozo, eme mâc
juzejec. 30 Kiŋaŋ motec ojoŋne ine ro duŋdapâcko sârockepie huzejec. Ira
ki oowa ehuc mic kikiaric kihuc fozejec.’

Jesuzi juku bâtâc bacnâpozokac
31 “Juku Ŋic Fâri Wâtuŋne e sambâŋ hawari‐ ticnehec â aŋelo guru

ŋondeŋnao fisirâ eri ŋeŋe‐ticnao fe ŋezokac. 32 Ehuc ŋicmâreŋnemâreŋne
hefârec‐jopame ere maio tumaŋne‐fârenʒoŋgopieŋ. Eme soŋaŋ moczi
lama â noniŋ bâtâc bacjopaekac, iŋuc bâtâc bacjoparâ 33 lama fârenaopec
guru bacjopaocmu â noniŋ qananaopec guru bacjopaocmu. 34 Iŋuc erâ
Wofuŋ Sâko e fârenaopec ʒiŋuc jazaocmu: ‘Mamac‐nanezi jambuŋ‐ŋopawec
ŋoŋe ware sambâŋ hae mâreŋ‐ ŋeŋic rauckeniŋ, i mârâc jaha mâreŋ
fuaweckonecteaŋ biŋe qaŋarekicne. 35 Ŋoŋe wiac kecʒiŋuc enarembiŋ
irec: Nânâre enareme nânâ gumecnumbiŋ. Opâre enareme opâ gumec-
numbiŋ. Ŋeŋe hae tâmiric juhape ŋoŋe hezu hewâneŋ enarembiŋ. 36Ŋaqi
basape ŋoŋe moc qikiŋne‐narembiŋ. Huc fohape ŋoŋe jauŋ bacnumbiŋ.
Kâpâcwâru ficko ŋehape ŋoŋe iqicnumbiŋ.’ 37 Iŋuc mume biaŋkekicnezi
dâŋ ʒiŋuc bâtikiecneniŋmu: ‘Wofuŋ, go wena moc nânâre egareme nânâ
25:15: Rom 12:6 25:21: Mat 25:23; Mat 24:45–47; Luk 16:10 25:23: Mat 25:21 25:29:

gumecgumbeŋ? Me wena moc opâre egareme opâ gumecgumbeŋ? 38 Me
wena moc ŋeŋe hae tâmiric juhaŋtec hezu hewâneŋ egarembeŋ? Me wena
moc ŋaqi basatec qikiŋne‐garembeŋ? 39Mewenamoc huckome kâpâcwâru
ficko ŋehaŋtec iqicgumbeŋ?’

40 “MupieWofuŋ e ʒiŋuc jazaocmu: ‘No jâmbomac ŋazape, qomâfâc‐nane
wahakicne jaŋeraonec mocjaha mac âgo jauŋ ecnembiŋ i no enarembiŋ
ekac.’ 41 Iŋuc murâ qanaopec jaŋe ʒiŋuc jazaocmu: ‘Sâwec‐ŋopakicne,
ŋoŋe Mamac‐ nanezi Sataŋ â aŋelofâc‐ticne ʒocsanaŋ ruqe‐ jarewec ira
hurâ junʒepieŋ. 42 Ŋoŋe kecʒiŋuc embiŋ irec: No nânâre enareme nânâ
mi gumecnumbiŋ. Opâre enareme opâ mi gumecnumbiŋ. 43 Ŋeŋe
hae tâmiric juhape hezu hewâneŋ mi enarembiŋ. Ŋaqi basape moc mi
qikiŋne‐narembiŋ. Hucko â kâpâcwâruficko fohapemi iqicnumbiŋ.’ 44 Iŋuc
jazame qanaopec jaŋe ʒiŋuc muniŋmu: ‘Wofuŋ, go wena moc nânâ opâ
tâmiric, me ŋaqi fic hae tâmiric jutecne hone qâoma egarembeŋ? Me
wena moc hucko me kâpâcwâru ficko fohaŋtec hone takic egarembeŋ?’
45 Mupie e ʒiŋuc jazaocmu: ‘No jâmbomac ŋazape, qomâfâc‐nane waha-
kicne jaŋeraonec mocjaha mac âgo jauŋ mi ecnembiŋ i no mi enarembiŋ
ekac.’ 46 Eme jaŋe sisipiric sanaŋ haeo huniŋmu, â biaŋkekicne jaŋe juju
sanaŋ haeo feniŋmu.”

26
Jesuzi hâmoc biŋe‐ticne jazawec
(Mar 14:1–2; Luk 22:1–2)

1 Jesu e dâŋ i sasawa muku mufârerâ motecfâcne ʒiŋuc jazawec:
2 “Fureme aakic hombaŋ maickeocmu, i manaŋgopieŋ. Eme ira Ŋic Fâri
Wâtuŋne e ŋic jaŋere meo feme maripoŋko qaniŋmu.” 3 Eme dameŋ ira
taha bapa micne â soŋaŋ jaŋe taha bapa sâko Kaifa ere tutumaŋ ficko
fefârerâ 4 Jesu kamierâ rorâ qaniŋte dâŋ mumockembiŋ. 5 Ehuc mumbiŋ,
“Hombaŋkomisac, ŋic bâiŋ‐jopapene ʒika kosa fuazackohec.”

Ŋokacmoczi Jesu opâ âsu biaŋ ruacnewec
(Mar 14:3–9; Luk 7:36–50; Joh 12:1–8)

6 Eme Jesu e Betania haeo rarâ Simoŋ wicsanaŋ ecnewec ere ficko nânâ
nâwec. 7 Nâhuc ŋehame ŋokac moczi erao rarâ opâ âsu biaŋ furi sâko
ere qizecko hesieme ruacnewec. 8 Iŋuc eme motec jaŋe honerâ mu takic
erâ mumbiŋ, “Wiac furi sâko wemocte sipirickekac? 9 Izi moneŋ bocjaha
kitâcneme ŋic hapetac jarepene sâckezac.” 10 Mupie Jesuzi manarâ ʒiŋuc
jazawec: “Ŋoŋe wemocte ŋokac mumu hehec ecneŋgopieŋ me? Ŋokac
e jauŋ bacnume biaŋkekac. 11 Ŋic hapetac dameŋ sâc ŋoŋerao juniŋmu,
no ine ŋoŋerao boc mi jupemu. 12 No biac hâmope ducnuniŋmu, irec
qanaŋ sahac‐ nane mâzockekac. 13 No jâmbomac ŋazape, miti mâreŋne
mâreŋne murahuc ŋokac kecʒi mâzocnukac irec biŋedâŋ mâmâc murapie
haŋ baocmu.”

Juda e Jesu doc baocte moneŋ rowec
(Mar 14:10–11; Luk 22:3–6)

14 Eme motecfâcne 12 jaŋeraonec moc ʒâŋene Juda Karioto haeonec eki
taha bapa micne jaŋerao rarâ 15 kecʒiŋuc jazawec: “No doc baŋarepe ŋoŋe
moneŋ wezimuc nareniŋmu?” Wio‐jareme izia siliwa moneŋ 30 wose biric
ecnepie rowec. 16 Rorâ Jesu doc bame roniŋte hone jâjâpehuc juwec.

Jesu e motecfâcne jaŋehec aakic lama nâmbiŋ
(Mar 14:12–21; Luk 22:7–14, 21–23)

17 Eme goreŋ sowa jujumbieŋ irec dameŋ maickeme motec jaŋe Sek-
iqanâcko Jesu indiŋkerâ mumbiŋ, “Nâŋemiŋecgac fic wena aakic tiwâ rike
bâmoc egarenʒepeneŋ?” 18Mupie jazawec, “Ŋoŋe haeo ferâ ŋicmae ʒiŋuc
âzâcnenʒepieŋ: ‘Qaqazu‐nâŋec e gore mukac, dameŋ‐nane bembeŋkekacte
gorao fârâ motecfâc‐nane jaŋehec aakic tiwâ nanaŋte mukopac.’ ” 19 Eme
Jesuzi muwec dâŋ i motecfâcne reŋke‐fârerâ aakic tiwâ rike bâmoc embiŋ.
20 Hae ŋafeme Jesu e motecfâcne 12 rocjopame fic ira ferâ aakic tiwâ
nâmbiŋ. 21Nâhuc Jesuzi ʒiŋuc jazawec: “No jâmbomac ŋazape, ŋoŋeraonec
moczi no doc bacnuocmu.” 22Mume motec jaŋe bujeŋicmâretec sâqoreme
moc moc wiocne rahuc mumbiŋ, “Wofuŋ, nore wiac moc murâ?” 23 Eme
eki ʒiŋuc jazawec: “Sicko nohec mâmâc poroŋ âke uruckeperec eki doc
bacnuocmu. 24 Ŋic Fâri Wâtuŋne e mitio hata muʒâwecnekicne ira razo
ekac hâcne. Â Ŋic Fâri Wâtuŋne doc baocmu e ine, jei, okacne mo iŋucne
roocmu. Ŋic e neŋgoc bumaŋkonecmi fuamemuzac, afeckecnezac.” 25 Iŋuc
mume Juda doc bapa eki iŋuc jaha wiocnerâ muwec, “Qaqazu, nore wiac
moc murâ?” Mume âzâcnewec, “Goki hâcne.”

Jesuzi Ŋafe Tiwâ gumec‐jopawec
(Mar 14:22–25; Luk 22:15–20; Joh 13:21–26; Kor I 11:23–26)

26Eme tiwâ nârâ Jesuzi poroŋ rorâ jambuŋkerâ bazurâ motecfâcne ʒiŋuc
muhuc jarewec: “Ro nâniŋ, kecʒi fâri‐nane.” 27 Iŋuc murâ waiŋ râqâc
rorâ daŋge murâ ʒiŋuc muhuc jarewec: “Ŋoŋe mâmâc sasawa nâniŋ,
28 kecʒi ʒâʒâfic ɋâricnere socnane. Ŋoŋere kiŋ taraocte qikiŋnekicne.
29 Erâ ŋazape mananiŋ, mâreŋko waiŋ opâ miŋecgac natarakopac, eme
mocwâcmi nânâ jukuMamac‐nanere uucmaŋko ŋoŋehecwaiŋ opâ fuŋmoc
nânʒoŋgopeneŋ.”

Gezemane jufuo rambiŋ
(Mar 14:27–42; Luk 22:31–34, 40–46; Joh 13:36–38)

30 Eme gae herâ haeonec rahurâ ocniŋuc Oliwa tikio fembiŋ. 31 Hatao
rahuc Jesuzi ʒiŋuc jazawec: “Ŋafe ʒira ŋoŋe nore mâmâc sasawa manapie
sâqoreocmu. Dâŋqâreŋmoc kecʒiŋuc fokac i sanaŋkeocmuhâcne: ‘No soŋaŋ
qape lama jaŋe siŋsaŋ qaniŋmu.’ 32 Eme hâmockonec faharerâ ine Galilaia
mâreŋko rahuc bânie‐ŋarepemu.” 33 Mume Petorozi ʒiŋuc âzâcnewec:
“Gâcne jaŋe mâmâc sasawa gore manapie sâqoreocmu mecne, â noni ine
gore manape sâsâqore i moc mi epemu.” 34 Iŋuc mume Jesuzi âzâcnewec,
“No jâmbomac gazape manac, goki ŋafe ʒira qâqâczi mi dâŋehame mic
bacnutec jahec â moc eocmu.” 35Eme Petorozi muwec, “Go gahacne guhuc
no mâmâc nuzo mupie sifu mi mic bacgupemu.” Eme motec âgofâcne
bafickerâ ijaha mumbiŋ.

36Eme raku jufu moc ʒâŋene Gezemane ira fisirâ Jesuzi motec ʒiŋuc jaza-
wec: “Ŋoŋe ʒira ŋehapie noni ocna rarâ numupemu.” 37 Iŋuc murâ Petoro
â Ʒebedaio ŋokâ jahec‐ ticne rocjopame rambiŋ. Rahuc fuŋkerâ hâhâwic
manarâ me kikene fâfârewec. 38 Iŋuc ehuc jazarâ muwec, “Maŋnane
hâhâtâweme hâhâmocne enarekac, irec ŋoŋe ʒira ŋehuc nohec mâmâc
maŋɋâri junʒepieŋ.” 39 Iŋuc jazarâ ipec rarâ ʒâŋe maine mâreŋko hetu-
tuckerâ kecʒiŋuc muhuc numuwec: “Mamac‐nane, manatec eene ekacko
ʒâic guru ʒi nowaruoc. Erâ nore dâŋ mâcne, gore dâŋ sanaŋkezejec.”
40 Iŋuc numurâmotec jahec âmoc jaŋerao risierâ guŋ fohapie honec‐joparâ
Petoro ʒiŋuc âzâcnewec: “Ŋoŋe nohec piticne ɋâricne sâcne mi junʒapiŋ
me? 41 Eesâicko dockenʒipiŋte maŋɋâri juhuc numuniŋ. Maŋzi afeckekac,
sahaczi ine ŋemâckekac.” 42Ememocwâc rarâ dâŋ ʒiŋucmuhuc numuwec:
“Mamac‐nane, ʒâic guru ʒi nowaruocte manatec mi sâckeme sifu mana‐
fârepe gore dâŋ sanaŋkezejec.” 43 Iŋuc murâ risierâ motec jaŋe ʒâŋe‐jeŋic
guŋtea eme qâmâc‐jopame fohapie bâfuac‐jopawec. 44 Irec mocwâc behec‐
joparâ ra numume jahec â moc ewec. Dâŋ mârâc muwec ijaha muhuc
numuwec. 45 Numu‐fârerâ motec jaŋerao risierâ jazawec, “Ŋoŋe guŋ jaha
fohuc fomanaŋgopieŋ me? Ʒi dameŋ maickekac. Ŋic Fâri Wâtuŋne e doc
bapie sâqocne bapa jaŋere meo fekac. 46 Faharepie ranaŋ, ʒi docbapazi
bâqiŋnukac ine.”

Râsi jaŋe Jesu rombiŋ
(Mar 14:43–50; Luk 22:47–53; Joh 18:3–11)

47 Iŋuc jazahuc domahame mi motec 12 âgo‐jeŋic Juda eki râsi guru
sâko micne bajareme ututuŋ fisinʒepieŋ i! Taha bapa micne â soŋaŋ jaŋe
sorec‐jopapie ʒika ɋaruc wiac barâ fisimbiŋ hâcne. 48 Eme docbapazi ine
qanaŋ sâcmutâc kecʒiŋuc jazawec: “Muduckepe honerâ ine hâcne muhuc
ronʒepieŋ.” 49Eme fisirâ izia Jesurao rarâ, “O qaqazu‐nane”murâmuduck-
ewec. 50 Eme Jesuzi ʒiŋuc âzâcnewec: “Âgo, gie bazo muhuc waremec i
bazemec.” Mume jaŋe ware rorâ mene bândeŋnembiŋ. 51 Eme Jesuhec
jumbiŋ jaŋeraonec moczi sâqe‐ticne becsahackonec unuckerâ taha bapa
sâko kiŋaŋ motec‐ticne qaocte hazecne qatarawec. 52 Iŋuc eme Jesuzi ʒiŋuc
âzâcnewec: “Sâqege becsahacko râec huoc. Moc e ʒika qarâ okacne ʒika
jaha kiocmu. 53Me go nore weniŋuc mukomec? Mamac‐nane numucnepe
ʒiŋucziami aŋelo guru sâko 12 sorec‐jopamewaha ŋezicnuniŋmume? 54Erâ
waha ŋezicnupie ine mitio nore findaŋdâŋ mukicne i weniŋuc deŋkezac?”
55 Iŋuc murâ ŋicguru e roniŋte warembiŋ jaŋe ʒiŋuc jazawec: “Ŋoŋe nore
manapie ʒika qaqa eme ʒika ɋaruc‐ŋeŋichecwarerâ rocnuŋgopieŋ me? No
ʒoaŋne ʒoaŋne taha ufuŋko ŋicmiti qazu‐jarehuc juekopac, ehame ŋoŋe ira
mi rocnumbiŋ. 56Erâ wiac ʒi ine porofete jaŋere dâŋ sanaŋke‐fâreocte fua‐
fârekac.” Eme motec jaŋemâmâc sasawa Jesu beherâ wise‐fârembiŋ.

Jesu taha bapa sâkore ficko bafembiŋ
(Mar 14:53–65; Luk 22:54–55, 63–71; Joh 18:12–14, 19–24)

57Momori jaŋe Jesu rorâ taha bapa sâko Kaifa erao barambiŋ. Ere ficko
hâcne miti qaqazu â soŋaŋ tumaŋnerâ ŋembiŋ. 58 Eme Jesu barahapie
Petoro e hone ŋetarac ejarehuc ʒâhec rawec. Raku fisirâ taha bapa sâkore

sacmaŋko raʒirâ kiŋaŋ motec jaŋere ŋondeŋko ʒiŋuc muhuc waha ŋewec:
“Jesure dâŋ weniŋucmutaraniŋmu, i ʒira ŋehuc hone manac ezepac.”

59 Eme taha bapa micne â micne guru furu jaha ŋehuc Jesure dâŋburec
bâfuarâ qorickehuc ʒikao râeniŋte dâŋmana wosâembiŋ. 60Ehuc dâŋburec
bocjaha mufuarâ manapie ŋemâcnemi eme basahuc jaha ŋembiŋ. Eku ŋic
jajahec fuarâ 61 ʒiŋuc mupic: “Jesu e, ‘noni Anuture ufuŋ heropierâ ʒoaŋ
jahec â moc eha mocwâc bâzickepemu’ iŋuc mume manapec.” 62 Mupire
taha bapa sâkozi faharerâ Jesu ʒiŋuc âzâcnewec: “Gore dâŋ muŋgopieŋ
i ŋifecne moc muzo mukomec me aricne?” 63 Mume Jesuzi dâŋemâc
domawec. Iŋuc domame taha bapa sâkozi mocwâc ecnerâ muwec, “Anutu
juju sanaŋ ere maio esâicgupe musanaŋkec, go Kristo Anuture Ŋokâ me
mâcne?” 64 Esâickeme Jesuzi ʒiŋuc muwec: “Ine hâcne mukomec. Erâ moc
ŋazapemananiŋ: Juku Ŋic FâriWâtuŋne e tâpiri rune ere fârenao domahuc
sambâŋ karorac faio waha fisime hone ʒâirenʒoŋgopieŋ.” 65 Iŋuc mume
taha bapa sâkozi dâŋ i maname gâpâreme maŋrâŋgeŋ bâfuarâ ŋicfâcne
ʒiŋuc jazawec: “E Anutu âkehockekac, irec wemocte mocwâc munaŋmu?
66 Dâŋ i ŋaŋac manarâ weniŋuc muŋgopieŋ?” Eme jaŋe mumbiŋ, “E
ʒikare biŋe ekac.” 67 Iŋuc murâ Jesu ʒâŋe maine tâfeckehuc mehuhuŋzi
he tutuŋ ecnembiŋ, â gâcnezi metatapezi maucnao qambiŋ. 68 Ehuc ʒiŋuc
âzâcnembiŋ: “Kristo go porofete jukomeczi muc, ŋic gukac ʒâŋenemo?”

Petorozi Jesu mickewec
(Mar 14:66–72; Luk 22:54–62; Joh 18:15–18, 25–27)

69 Iŋuc ehuc juhapie Petoro e sacmaŋko hae ʒoŋao ŋewec. Ŋehame kiŋaŋ
naru moczi erao rarâ muwec, “Goki hâcne Galilaia ŋic ehec juekomec.”
70 Eme eki ŋic ŋembiŋ jaŋere maio mic barâ muwec, “Go dâŋ mukomec i
kâucbakopac.” 71 Iŋucmurâmotâckohuzo ehamekiŋaŋnarumoczi honerâ
ŋic ʒiŋuc jazawec: “Ŋic keci Jesu Nazarete haeonec ehec juekac.” 72 Jazame
Petorozi Anuture maio mupaŋkehuc mocwâc mic barâ muwec, “No ŋic e
mi honeekopac.” 73 Iŋucmurâ domahame ŋic jaŋe Petororao rarâmumbiŋ,
“Nâŋe dâŋ hawarige mana taraŋgopeneŋ, go jâmbomac jaŋere guruonec.”
74 Âzâcnepie mocwâc Anuture maio mupaŋkehuc dâŋ kosa muhuc ʒiŋuc
jazawec: “No ŋic e mi honeekopac.” Mume izia qâqâc dâŋewec. 75 Eme
Jesuzi dâŋ ʒiŋucmuwec: “Qâqâczimi dâŋeha go mic bacnutec jahec â moc
eocmu”, dâŋ i manasurâ rarâ ki kâcɋene kiowec.

27
Juda e Jesu kiarao barapie honerâ bituawec

1Hae fureme taha bapa micne â soŋaŋ jaŋe furu jaha tumaŋnehuc Jesu
ʒika kirâ hâmooctemupaŋkembiŋ. 2Erâmupie Jesumejahecne bândeŋnerâ
bararâ kia Pilato erao râembiŋ.

3 Hâmoocte mupaŋkembiŋ, i Juda docbapazi hone manac erâ, wemocte
iŋuc epac, muhuc bune sâqoreme siliwa moneŋ 30 râcnembiŋ i ameckerâ
taha bapamicne â soŋaŋ bârisie‐jarewec; 4 ehuc jazamuwec, “No burec erâ
kiŋ tâmiricko doc bape sâqorekac.” Eme jaŋe mumbiŋ, “Nâŋerao wemocte

ware mukic? I go gahacne wiac.” 5 Iŋuc muhuc moneŋ qikiŋnepie bara
taha ufuŋko wickeme feme siŋ herâ ra bituawec. 6 Eme taha bapa micne â
soŋaŋ jaŋe siliwa moeŋ 30 qâzuckerâ mumbiŋ, “Moneŋ i ʒika furi, mitire
katapao râepenemi sâckeocmu.” 7Eme moneŋ izi wemo ezo, muhuc nazaŋ
gazaŋ erâ kuʒi bapa ŋic eremâreŋ, ŋic furune jaŋere ʒâŋeruŋ gie ira fuaocte
furine bambiŋ. 8Ememâreŋ irec ʒâŋe Ʒikamâreŋmupie sanaŋkewec fokac.
9Emeporofete Jeremia ere dâŋ fârinehec ewec, dâŋ kecʒiŋuc: “Israe ŋic jaŋe
furi‐ticnere sâc siliwa moneŋ 30 mumbiŋ, 10 ŋickitâcmoneŋ izi hâcne kuʒi
bapa ŋic ere mâreŋ furine bambiŋ. Wofuŋzi nazawec ijaha embiŋ.”

Kia e Jesu maripoŋko hâmooctemutaracnewec
(Mar 15:2–15; Luk 23:2–3, 13–25; Joh 18:29—19:1)

11 Eme jaŋe Jesu barapie kiare maio domahame kiazi wiocnerâ muwec,
“Judaŋic jaŋere ŋicwofuŋ go hâcne me?” Eme Jesuzi muwec, “Ine hâcne
mukomec.” 12 Eme taha bapa micne â soŋaŋ jaŋe qorickehuc domahapie
dâŋ okacne moc mi bâtikie‐jarewec. 13 Iŋuc eme Pilatozi wiocnerâ muwec,
“Gore dâŋ ŋemâcne mupie wemocte ŋifecne moc mi mukomec?” 14 Eme
Jesuzi dâŋmoc mi âzâcne huŋgaŋkeme kiazi mâretec wareckewec.

15 Aakic hombaŋ sâc kia e Judaŋic jaŋe kâpâcwâru ŋic moc ʒâŋene
mupie akickerâ firue‐ jare jujec. 16 Eme dameŋ ira ʒika qaqa repicne
moczi kâpâcwâru ficko fowec, ʒâŋene Baraba. 17 Eme ŋic tumaŋne‐fârerâ
domahapie Pilatozi wio‐ jarewec, “Mo akickepemurâ muŋgopieŋ, Baraba
me Jesu, ʒâŋene moc Kristo mueŋgopieŋ?” 18 Judaŋic jaŋe Jesu mâc aaric
manacnehuc erao râembiŋ, i manahuc hâcne iŋuc muwec. 19 Eme kia e
dâŋ mumutara ŋeŋe‐ticnao ŋehame ŋonâŋ‐ticnezi erao dâŋ ʒiŋuc râeme
rawec: “Go ŋic tiŋne ere dâŋ mi bâuac, no miŋecgac guŋ manahuc ere
erâ ʒâic mâretec manapac.” 20 Ehame taha bapa micne â soŋaŋ jaŋe ŋic
qafeŋ‐jopahuc mumbiŋ, “Mupie Baraba akickehuc Jesu qazejec.” 21 Eme
kiazi mocwâc indiŋ‐ joparâ muwec, “E me e akickepemurâ muŋgopieŋ?”
Jaŋe mumbiŋ, “Baraba.” 22Mupie jazawec, “Eme Jesu, ʒâŋene moc Kristo
mueŋgopieŋ, ere weniŋuc ezepac?” Jazame micne mic sâc musereckehuc
mumbiŋ, “E maripoŋko hâmooc!” 23 Eme kiazi mocwâc jazawec, “Wemo
kiŋte?” Mume owa ruruckerâ mumbiŋ, “Maripoŋko hâmooc!” 24 Iŋuc
epie Pilatozi bâmâteŋ‐ jopa‐ bipieme dâŋ ojowa fetone fepie mume opâ
râcnepie meticne mai‐jeŋicko ʒurehuc muwec, “Ŋic tiŋne ere kiŋzi norao
mi bohotazejec, i ŋoŋe qikiŋne‐ŋarekopac.” 25 Mume jaŋe micne mic
sâc musereckehuc mumbiŋ, “Kiŋticne nâŋe â ɋârifâc‐nâŋec nâŋerao foze-
jec.” 26 Eme Baraba qikiŋne‐jarerâ Jesu becsahac biriŋneheczi qâʒâickerâ
maripoŋko qaniŋtemomori râe‐jarewec.

Momori jaŋe Jesu qa sâsâc ecnembiŋ
(Mar 15:16–19; Joh 19:2–3)

27 Eme kiare momorifâc gâcne jaŋe Jesu fickonec bawaharâ fi-
crâpeo sacmaŋko baferâ mupie momori mâmâc sasawa tumaŋnembiŋ.
28 Tumaŋne‐fârehuc Jesu e jahacne ŋaqi heunuckerâ momori ŋaqi bâbâroŋ
hecnepie huwec. 29 Erâ mucʒârâzi hendiŋ ba akic erâ qizecnao hecnepie
huwec. Erâ gunu moc râcnepie mefârenezi barâ domawec. Iŋuc erâ

maŋfuŋnao ra dieŋzi hecnerâ sâckehuc mumbiŋ, “Ohec, Judaŋic jaŋere
ŋicwofuŋ!” 30 Eme tâfeckehuc gunu jâoc rorâ izia qizecnao qambiŋ. 31 Qa
sâsâc ecnekumomori ŋaqiheunuckecnerâ e jahacne ŋaqimocwâchecnepie
hume maripoŋko qaniŋte jowa rambiŋ.

Jesu maripoŋko qapie hâmowec
(Mar 15:20–41; Luk 23:26, 33–49; Joh 19:16–30)

32 Bararâ hatao ŋic moc bâfuambiŋ, ʒâŋene Simoŋ, Kirene haeonec, e
ʒoɋac ecnepie Jesu maripoŋ bacneme rambiŋ. 33 Raku mâreŋ moc ʒâŋene
Goligata, Kâtedâŋko utusiec, ira fisimbiŋ. 34 Fisirâ waiŋ opâ â hâhâtâ
bâsifuckekicne gumezo mupie nâhonerâ qikiŋnewec. 35 Eme maripoŋko
qambiŋ. Qapie domahame ŋaqi‐ticnere ɋâsâi qahuc bâtâc bambiŋ. 36 Iŋuc
erâ waha soŋaŋ‐ticne ŋembiŋ. 37 Eme qizec botâŋnao fuŋne‐ticne kecʒiŋuc
qâreŋkekicne fowec: “Ʒi Jesu Judaŋic jaŋere ŋicwofuŋ.” 38 Eme ʒika
qaqa jajahec ehec mâmâc maripoŋko joparâ moc ŋifec â moc ŋifec iŋuc
râec‐jofambiŋ. 39 Eme ira rac warec embiŋ ŋic i jaŋe Jesu mufec muriŋ
ecnehuc sâke kiki dâŋ âzâcnembiŋ. 40 Ʒiŋuc: “Si, taha ufuŋ heropierâ
ʒoaŋ jahec â moc eha bâzickezo mumeŋzi gahacne sahac ŋezickec me. Go
Anuture Ŋokâ jukomecko maripoŋkonec wahac me.” 41 Eme taha bapa
micne â miti qaqazu â soŋaŋ jaŋe iŋuc jaha âke sisic ecnehuc mumbiŋ,
42 “Ŋic gâcne bafic‐ jopaweczi e jahacne sahac ŋezicke‐bipiekac. E Israe
ŋic nâŋâcne ŋicwofuŋ jukacko maripoŋkonecwahame erao sâcne rowecke-
naŋmu. 43 Eki ‘no Anuture Ŋokâ’ muhuc mamanasiŋ‐ticne Anuturao râeme
fowec, irec Anutuzi ere ecnekacko bataraoc me.” 44 Erâ ʒika qaqa ehec
mâmâc jopakicne jahe iŋuc jaha mu ruruc ecnepic.

45 Iŋuc ecnehapie 12 kilok ira dapâc fuarâ mâreŋ sâckerâ fokuhame
3 kilok ewec. 46 Eme 3 kilok ira Jesuzi wiwic jaha wirarâ muwec, “Eli,
Eli, lama sabaktani”. Kâtedâŋko: “Anutu‐ nane, Anutu‐ nane, wemocte
behecnukomec?” 47 Eme domambiŋ jaŋeraonec tucnezi manarâ mumbiŋ,
“Elia wâsickekac.” 48 Â ŋic moczi manarâ bâruŋ jaha gasacke rarâ hâwec
sâmbiŋmoc rorâ baŋac opâ ʒaʒacnao âkeuruckerâ huti tofanao bândeŋnerâ
Jesu gumewec. 49 Ehame gâcnezi mumbiŋ, “Go behehaŋ, Elia jâmbomac
ware batarame wahame honenaŋ.” 50Eme Jesu e mocwâc kâcɋenewirame
mâro‐ticne wefu‐ fârewec. 51 Hâmome taha ufuŋko qoruc ââketâc sâko i
mi faicnec ʒâʒâŋiŋ jaha suckeha waha tarazejec i! Erâ mâreŋ itiriŋkeme
heâŋko qânâ fâuckeme hârâc rowec. 52 Eme ʒâŋeruŋ forawec i aŋkeme
mitiŋic mârâc hâmombiŋ jaŋeraonec gâcnezi ɋârembiŋ. 53 Eme Jesu e
jahacne micne barâ fahareme jaŋe ʒâŋeruŋ‐ jeŋickonec wefurâ miti hae
qizecko ferâ ŋic bocjaha fua‐ jarembiŋ. 54 Momori soŋaŋ â ŋicfâc‐ticne
Jesure soŋaŋ domambiŋ jaŋe ine homeŋ â wiac gâcne hone manac erâ
weaŋkerâ mumbiŋ, “Ŋic ʒizi jâmbomac Anuture Ŋokâ juwec.”

55 Jesu qambiŋ ira ŋokac bocjaha taicko domahuc wiac hone manac
embiŋ. Jaŋe Jesu Galilaia mâreŋkonec bâjâpe warehuc kiŋaŋ qacnembiŋ.
56Maria Madala haeonec, erâ Maria wasene, Jakobo â Jose jahere neŋgoc,

erâ ŋokac moc, Ʒebedaio ŋokâ jahec‐ ticne jahere neŋgoc, jaŋe mâmâc
jumbiŋ.

Jesu duckembiŋ
(Mar 15:42–47; Luk 23:50–55; Joh 19:38–42)

57Hae owâemeArimataia haeonecmafaŋicmoc ʒâŋene Josefe, Jesuremiti
manahuc juwec, eki warewec. 58Warerâ Pilatorao rarâ Jesu qâŋɋâŋ‐ticnere
âzâcneme manarâ mume momori jaŋe qikiŋnecnembiŋ. 59 Eme Josefezi
qâŋɋâŋ rorâ qoruc qaŋqaŋ furunemoczi râpâckerâ barawec. 60Bararâ qânâ
hâŋko e jahacne ʒâŋeruŋ biŋe hawecne gufukicne ira Jesu râerâ qorac sâko
moc qârândiŋkememotâc ŋebâzickeme rawec. 61Eme ʒâŋeruŋ ramicnao ira
Maria Madala haeonec â Maria âgo‐ticne jahe ŋehuc honepic.

62 Hae fureme Sondagieo ira taha bapa micne â farisaio ŋic jaŋe
qâturerâ Pilatorao rambiŋ. 63 Erâ mumbiŋ, “Bomboŋ‐nâŋec, nâŋe dâŋ
moc manasumbeneŋ gazanaŋ. Burecŋic e ɋâricne juhuc kecʒiŋuc muwec:
‘Hâmorâ ʒoaŋ jahec â moc eha ɋârerâ faharepemu.’ 64 Eme motecfâcne
jaŋe rarâ qâŋɋâŋ‐ticne fiuc bawiserâ ‘Hâmockonec faharejec’ muhuc burec
ejarenʒipiŋtemutecne momori jaŋe ʒâŋeruŋko soŋaŋ paŋnea ŋehapie ʒoaŋ
gie bapa jahec â moc tarazejec. Mârâc burec fohame ʒâhec bureczi fainao
feme siwiŋnezacte manabâc erâ gazaŋgopeneŋ.” 65 Mupie Pilatozi ʒiŋuc
jazawec: “Sâcne,momori ŋarekopac. Jowac‐jopa rarâ ʒâŋeruŋ iŋucme iŋuc
manaŋgopieŋ sâc fitec qapie ŋezejec.” 66Mume jaŋe momori jaŋehec rarâ
ʒâŋeruŋ fitec qarâ qânâ faio doc sipuac râembiŋ.

28
Jesu faharewec
(Mar 16:1–10; Luk 24:1–10; Joh 20:1–18)

1 Sabata hombaŋ tarame Sondao hae fufurecte Maria Madala haeonec â
Maria âgone jahe ʒâŋeruŋ honenicte rapic. 2Rahapire homeŋ sâko ɋeŋfâfâc
jaha bame Wofuŋte aŋelo moczi sambâŋkonec waharâ qânâ tuŋkeme
rârieme fainao ŋewec. 3 Hawari‐ticne bâbâric hawari â ŋaqi‐ticne qaŋqaŋ
kisieckekicne. 4 Eme soŋaŋ jaŋe honerâ maŋjeŋic bâzickeme hâhâmocne
ejareme forambiŋ. 5 Eme ŋokac rafisipire aŋelozi ʒiŋuc jasawec: “Ŋohe mi
hâwic‐ŋofaoc, no manakopac, ŋohe Jesu maripoŋko qakicne e honenicte
warekopirec. 6 Erâ e ʒira aricne, e qanaŋ ŋazawec iŋuc erâ faharejec.
Ŋohe ware fofotacne ʒi honenic. 7 Erâ biac rarâ motecfâcne ʒiŋuc jazanic:
‘Jesu e hâmockonec faharejec, erâ Galilaia mâreŋko rahuc bânie‐ŋareocmu,
ŋoŋe ira honeniŋmu.’ Dâŋ ine hâcne ŋasakopac.” 8 Eme jahe biac
jaha ʒâŋeruŋ râpeckerâ hâhâwic â ʒeri sâko mâmâc manahuc motecfâcne
biŋedâŋ jazanicte gagasac jaha rapic. 9Rahapire mi Jesuzi bâfuac‐jofazejec
i! Bâfuac‐jofarâ jasawec, “Ʒeri enic.” Iŋucmume jahe maŋfuŋnao fodaperâ
kikenao ropic. 10 Eme Jesuzi ʒiŋuc jasawec: “Ŋohe mi hâwic‐ŋofaoc, ra
qomâfâc‐nane jazapire Galilaia mâreŋko fârâ honecnuniŋmu.”

11Ŋokac jahe rahapire ʒâŋeruŋ soŋaŋ jaŋeraonec gâcne biac haeo gasacke
ferâ mi wiac fuawec irec binaŋ taha bapa micne jaza‐fârenʒepieŋ i! 12 Eme
jaŋe soŋaŋ hefârec‐joparâ jaŋehec dâŋ muc manac erâ momori moneŋ
27:56: Mat 20:20 27:57: Wah 34:25 27:60: Jes 53:9 27:63: Mat 27:40; 12:40 27:66:

Dan 6:17 28:3: Mat 17:2; Apo 1:10 28:6: Mat 12:40; 16:21; 17:23; 20:19; Apo 2:36 28:7:
Mat 26:32 28:10: Heb 2:11; Fuf 45:4; 50:19

bocjaha jarembiŋ, 13 ehuc ʒiŋuc jazambiŋ: “Ŋoŋe kecʒiŋuc munʒepieŋ,
‘Ŋafeo guŋ fohapene motecfâcne jaŋe fisirâ qâŋɋâŋ‐ticne fiuc rombieŋ.’
14Dâŋ i kiazi manarâ wiac moc eŋarezactemi hâwic‐ŋopazejec, nâŋe sâcne
mubâmâteŋ ecnenaŋmu.” 15 Iŋucmuhuc jazapiemomori jaŋemoneŋ i rorâ
dâŋ jazakicne i reŋkembiŋ. Eme irec burecdâŋ i Judaŋic jaŋerao haŋ barâ
foweczi fokac jaha.

Jesuzi tikio fua‐jarerâ miti kiŋaŋte jazawec
16 Motec 11 jaŋe ine Galilaia mâreŋko tiki moc Jesuzi qanaŋ

mutâcne‐jarewec ira fembiŋ. 17 Ferâ e jahacne honerâ erao fodapembiŋ.
Mocmoczi inemaŋguru embiŋ. 18Eme Jesuzi maŋfuŋ‐jeŋicko rarâ kecʒiŋuc
muhuc jazawec: “Tâpiri sasawa sambâŋte â mâreŋte no nare‐ fârekicne.
19 Irec ŋoŋe mâreŋne mâreŋne rahuc ŋic gurune gurune kikefuŋfâc‐nane
bacjopanʒepieŋ, ehuc Mamac â Ŋokâ â Tiri Mâro ere ʒâŋeo ʒuhuc‐jopahuc
Miti Opâ rua‐jarenʒepieŋ. 20 Â dâŋ ŋaza mutâc ehuc jupo i qazu‐jarepie
reŋke‐fârenʒepieŋ. Erâ ŋazape mananiŋ, no ʒoaŋne ʒoaŋne ŋoŋehec
juhape mâreŋte dameŋ tarazokac.”

28:13: Mat 27:64 28:16: Mat 28:7 28:18: Mat 11:27; Efe 1:20–22; Dan 7:14 28:19: Mar
16:15, 16 28:20: Mat 18:20; Joh 14:23

MAREKO
Mareko e Judaŋic jaha wâc. Ʒâŋe‐ticne moc Johane. Neŋgoc‐ticne

ʒâŋene Maria, e Jerusalem haeo ŋeŋe juju ewec (Aposolo 12:12). Mareko
e Jesuzi mâreŋko juha maŋfuŋ‐ ticnao mi juwecte micticnaonec miti mi
manawec. Jesu e sambâŋko fehame kikefuŋfâcne jaŋerao ʒuhuckewec.
Eme Paulo â Banaba jahe Antiokia haeonecmiti kiŋaŋ fuŋkera rapic dameŋ
ira Marekozi bâjâpec‐jofawec. Raku hata ombâŋko behec‐ jofawec, jahe
boc ra tâc rapire hâwickeme Jerusalem haeo risiewec (Aposolo 13). Juku
Paulozi miti kiŋaŋ mocwâc raocte Banaba âzâcneme eki ʒiŋuc muwec:
Johane Mareko jowapere mâmâc ranʒepeneŋ. Eme Paulozi Marekore
maname mi sâckewecte qataracnewec. Qataracneme Banaba e Mareko
jowame wokeo ferâ Kipiro nucko miti kiŋaŋ rapic, â Paulo e ine Silahec
tiŋhata rapic (Aposolo 15). Eme jufeku ʒâhec Paulozi Mareko mocwâc
manacneme mâmâc jupic. Dameŋ mocko Paulo e kâpâcwâru ficko ŋehame
Marekozi ra iqickewec (Kolosai 4). Erâ dameŋ mocko kâpâcwâru fickoa
ŋehuc Paulozi Timoteo ʒiŋuc qâreŋkecnewec: mareko jowatec mâmâc
warezepirec, e kiŋaŋ sâcne qanareocmu (Timoteo II 4:11). Ʒâhec Marekozi
Petorohec jupaŋkewec. Ehuc ere mickonec Jesure dâŋ binaŋ manawec i
qâreŋke‐fârewec. Irec ʒiŋuc muzo: Papia i Marekoraonec â miti binaŋ
i Petororaonec. Mareko e papia‐ ticne Paulo â Petoro jahe hâmohapire
qâreŋkewec. Erâ eki Jesure Biŋebiaŋ fuŋkerâ qâreŋkeme Mataio, Luka â
Johane jaŋe ʒâhec qâreŋkembiŋ. Â Jerusalem hae ine ŋeha qâreŋkewec.
Qâreŋkerâ Roma haeo miti ŋic ŋokac jumbiŋ jaŋerao râeme rawec.
Dameŋ ira Roma haeo qâpuckonec opâ ruac bocjahazi Jesure kikefuŋ erâ

jumbiŋ. Eme jaŋe, Jesu e Anuture Ŋokâ jâmbâŋ, i mana ʒakieniŋteMareko
e Jesuzi mâsi sâko bawec â miti tâpirihec muwec, erâ bawe jâpec‐jopame
dâŋticne reŋkehuc ŋicmaŋkonec waha wisembiŋ, binaŋ iŋucne bocjaha
bâwosâerâ qâreŋke‐jarewec. Jesu ɋie‐ticnao wiac fuawec irec binaŋ
Marekorao basaŋgopeneŋ. Binaŋ‐ ticne fuŋkekac ine Johane Miti Opâ
fufuŋke eki hata bâʒâweme Jesuzi gie‐ ticne fuŋkewec irec dâŋzi micne
bakac. Eme Jesu e gie‐ticne bahuc miti muwec â mâsi bawec irec binaŋne
fofeku gaŋ 10 ira fisikac. Â Jesu e Jerusalem haeo ferâ ira juku maripoŋko
hâmowec erâ hâmockonec faharewec irec binaŋ sasawa i gaŋ 11–16 ira
fofârekac. Marekorao binaŋ honeŋgopeneŋ i gâcne Mataiorao honekicne
jaha, gâcne Lukahec wirec‐jekic, â gâcne ine ŋic jahec â moc mâmâc‐jeŋic
ekac. Erâ jahe bâʒorahuc qâreŋkepic, â Marekozi ine bâmbembeŋkehuc
râewec.
Papia maŋnao gaŋne gaŋne dâŋ neŋgocne kecʒiŋuc râe rakicne:
Gaŋ 1. Johane Miti Opâ fufuŋke ere binaŋ, â Jesuzi gie‐ticne fuŋkewec.
Gaŋ 2:1—3:6. Jesu â Judaŋic jaŋemu qaqatarac embiŋ.
Gaŋ 3:7—8:26. Jesu e Galilaia mâreŋko â mâreŋ rârec rârec mâsi fuŋne
fuŋne bahuc miti muwec.

Gaŋ 8:27—10:45. Jesu emotecfâcne ʒâic â hâmoc‐ticnere biŋedâŋ jazawec.
Mar 10:46—Mar 13. Jesu e Jerusalem haeo ferâ gie‐ticne batarawec.
Gaŋ 14—15. Jesu ʒâicmamana â hâmoc‐ticnere binaŋ.
Gaŋ 16. Jesu e hâmockonec faharewec irec binaŋ.

Johanere dâŋ binaŋ
(Mat 3:1–12; Luk 3:1–9, 15–17; Joh 1:19–28)

1 Jesu Kristo, Anuture Ŋokâ, ere Biŋebiaŋ fuŋkerâ fuawec irec dâŋ.
2 Porofete Jesajazi dâŋ kecʒiŋuc qâreŋkewec fokac:
“Manakic, no kiŋaŋŋic‐nane sorepe
eki bânie‐garehuc hata bagarezejec.
3Mâreŋ tuhuo wiwira moc fuakac:
Wofuŋte hata bâʒâweniŋ,
hata‐ticne hepie wâneŋkeoc.”

4Dâŋ irec sâcko Johane Miti Opâ fufuŋkezi mâreŋ burocnao fua tâcnerâ,
maŋjeŋic bârisierâMiti Opâ ruapie sâqocne‐jeŋic tâmireocte jazawec. 5Eme
Judaia mâreŋko â Jerusalem haeo ŋic jumbiŋ jaŋe hegarackerâ erao rarâ
sâqocne‐jeŋic mufuapie Jordaŋko opâ rua‐jarewec. 6 Johane eki ine ŋaqi
moc kamele kanʒaŋnezi bakicne i rojuwec erâ becsahac moc ombâŋnao
jomawec. Nânâ‐ ticne ine ɋâuc bisirec â baŋac nâhuc juwec. 7 Miti ine
kecʒiŋucmuwec: “Râpefuŋ‐naneowarehuc jukac, e tâpiri sâcmoc focnekac,
e sâko no iŋucnezimafahe decnepemi sâckeocmu. 8No opâ rua‐ŋareekopac,
eki ine Tiri Mâro rua‐ŋareocmu.”

Jesu Miti Opâ ruame Sataŋzi esâickewec
(Mat 3:13–17; Luk 3:21–22; Joh 1:31–34)

9 Eme dameŋ ira wiac kecʒiŋuc fuawec: Jesu Nazarete haeonec Galilaia
mâreŋkonecware fisime Johanezi Jordaŋko opâ ruacnewec. 10Emeopâonec
wefu wefuhuc mi wiac kecʒiŋuc honezejec i: Sambâŋ aŋkemeMâro e hapâ
iŋucne Jesurao wahawec. 11 Ehame sambâŋkonec dâŋ moc ʒiŋuc fuawec:
“Go joroc Ŋokâ biaŋ‐nane, go hone aŋac egareekopac.” 12 Eme izia Mârozi
ecneme mâreŋ burocnao rawec. 13 Rarâ ira ŋafe ʒoaŋ 40 juhame Sataŋzi
esâickewec. E kâte qowi jaŋere ŋondeŋko juhame aŋelo jaŋe kime dopec
ecnembiŋ.

Jesuzi gie‐ticne fuŋkerâ motec rocjopawec
(Mat 4:12–22; Luk 4:14–15; 5:1–11)

14 Eme Johane kâpâcwâru ficko râepie fohame Jesu e Galilaia mâreŋko
fisirâ Anuture uucmaŋ irec Biŋebiaŋ mufuahuc kecʒiŋuc jazawec:
15 “Dameŋ maickekac, Anuture uucmaŋzi iqic‐ ŋopakac. Irec maŋŋeŋic
bârisierâ Biŋebiaŋ i ro maŋ enʒepieŋ.”

16 Juku Jesuzi Galilaia riqic qacne rahuc Simoŋ â ɋaticne Anderea honec‐
jofawec. Jahe riqicko wasaŋ‐jekic behehuc domapic. Jahe qowi gie bapa
ŋic hâcne. 17 Eme Jesuzi ʒiŋuc jasawec: “Ware no bâjâpecnunic, eme ŋicko
gie bapa bacŋofapemu.” 18 Mume izia wasaŋ‐ jekic beherâ e bâjâpepic.
19 Eme Jesuzi piticne rarâ Jakobo, Ʒebedaiore ŋokâ, â ɋaticne Johane
bâfuac‐jofawec. Jahe wokeo ŋehuc wasaŋ‐ jekic ʒâficke bâpiaŋ ehapire
honec‐jofarâ izia 20 wira‐jacteme manarâ mamac‐jekic Ʒebedaio â gieŋic
wokeo ŋehapie behec‐joparâ bâjâpepic.

Jesuzi Kafanaum haeo gie bawec
(Luk 4:31–37)

1:2: Mal 3:1; Mat 11:10; Joh 3:28 1:3: Jes 40:3 1:6: Ŋic II 1:8; Ʒek 13:4 1:7: Apo 13:25
1:9: Luk 2:51 1:11: Mar 9:7; Mi Mâ 2:7; Jes 42:1 1:13: Mi Mâ 91:13; Joh 1:51 1:15: Gal

4:4 1:17: Mat 13:47

21 Eme jaŋe Kafanaum haeo rambiŋ. Eme sabata hombaŋ maickeme
Jesuzi mitificko ferâ miti jazawec. 22 Jazame ŋic jaŋe miti mumu‐ tic-
nere manapie fefene jâmbâŋ ewec. E runezi miti bâutuckehuc jazawec,
miti qaqazu jaŋere mumu i mi muwec. 23 Eme dameŋ ijaha mitific‐
jeŋicko ŋic demoŋnehec moc ŋewec, eki owackerâ ʒiŋuc muwec: 24 “Jesu
Nazarete haeonec, go nâŋere jujuowemoctewarekic? Go sipiric‐nâpocmurâ
warekomec me? No ʒâŋitacgukopac, go Anuture Tiriŋic.” 25 Eme Jesuzi
dâŋmucnerâ muwec, “Go niniŋkerâ ŋickonec wefu rac.” 26Mume demoŋzi
ŋic ba bâsuec ecnehuc owa kâcɋene owackerâ wefu rawec. 27 Eme ŋic
jaŋe bipic‐ jeŋic tarame nazaŋ gazaŋ erâ mumbiŋ, “Hâc, i wemo wiac,
i miti fuŋmoc, tâpiri sâkohec. Demoŋ dâŋ jazame iŋucnezi wâc micne
reŋkeŋgopieŋ.” 28 Eme biŋe‐ticne biac jaha haŋ barâ Galilaia mâreŋ
sâcke‐fârewec.

Jesuzi huc ʒâichec bâmâteŋ‐jopawec
(Mat 8:14–17; Luk 4:38–44)

29 Eme izia mitifickonec waharâ Jakobo â Johane jahehec Simoŋ â
Anderea jahere ficko fembiŋ. 30 Eme ira Simoŋ safeŋ‐ticne huc ʒocnehec
bame fowec. Eme Jesu ficko feme biac âzâcnembiŋ. 31 Âzâcnepie erao
rarâ menao rorâ bafaharewec. Iŋuc ecneme izia hucticne beheme nânâ
rike gumec ejarewec. 32 Eme ʒoaŋ hume owâeme ŋic huc ʒâichec â
demoŋhec ʒeŋgoma erao bacjopa warembiŋ. 33 Erâ hae rune mâmâc
sasawa ficmotâckopec tumaŋne‐fârembiŋ. 34Eme eki ŋic bocjaha huc fuŋne
fuŋnehec ɋiɋic bacjopawec, erâ demoŋ bocjaha jâpe‐jarewec. Ehuc demoŋ
jaŋe fuŋne‐ticne manambiŋzimutaniŋkenʒipiŋtemic muac ejarewec.

35Eme haemi fureha furic dadapâcte faharerâ hae beherâmâreŋ râricne
mocko rarâ numuwec. 36Eme Simoŋ â âgofâcne jaŋe bâjâpe raku 37bâfuarâ
âzâcnembiŋ, “Ŋic jaŋe basacgu‐ fâreŋgopieŋ.” 38 Mupie ʒiŋuc jazawec:
“Nâŋâc hae rârec rârec ŋerakac sâc ranʒepeneŋ wâc. Ehuc miti jazazepac.
No gie i hâcne bapemurâ warepac.” 39 Eme Galilaia mâreŋ fotâcne rac
warec ehucmitificne ficnemita jazahuc juwec â demoŋ jâpe‐jarehuc juwec.

Ŋicmoc wicsanaŋ‐ticne bâsomiewec
(Mat 8:2–4; Luk 5:12–16)

40 Eme ŋic wicsanaŋhec moczi erao rarâ dieŋzi hecnerâ wâsickehuc
muwec, “Go bâsomiecnuzo murâ sâcne bâsomiecnucmu.” 41 Mume Je-
suzi ere bune sâqoreme meticne sicnerâ ŋic bâuahuc âzâcnewec, “Mana‐
garekopacte fâsâec.” 42 Iŋuc âzâcneme izia wicticne somieme sahacne
biaŋkewec. 43 Eme Jesuzi ŋic acmâc sorerâ dâŋ fâfâcnehec ecnehuc ʒiŋuc
muwec: 44 “Manakic, go irec dâŋ binaŋ ŋic moc mi jazazemec. Go ʒiŋuczia
taha baparao rarâ sahacge jâutuzemec, erâ fâsâekomec irec bâzi Mosere
micdâŋte sâc riketec fuŋnemana taranʒepieŋ.” 45Eme ŋic e rarâ dâŋmume
mi qareŋko razejec. Eme irec Jesu e hae kâcɋenao tâtâc raocte maname
quŋkewecte hae herâricnao sawa juwec. Eme ira sifu ŋic rârec rârec qiŋ
qururuŋko fisihuc domambiŋ.
1:21: Mat 4:13 1:22: Mat 7:28, 29 1:24: Mar 5:7; Mi Mâ 16:10 1:26: Mar 9:26 1:34:

2
Jesuzi ŋic ʒeke puriŋ moc bâpiaŋkewec
(Mat 9:1–8; Luk 5:17–26)

1 Jesu e juku mocwâc Kafanaum haeo rarâ fic mocko feme hae rune
jaŋe biac manarâ 2bocjahazi ere hae ʒoŋao tumaŋnerâ fusucmarâ ficmotâc
mâmâc ŋebâzickehapie miti jazawec. 3 Ehame ŋic 4‐ zi ʒeke puriŋ moc
erao reŋke fisimbiŋ. 4 Ehuc maŋfuŋnao râeniŋte ŋicguruo hetakirerâ
ficbupuo ferâ Jesure qizec botâŋko bupu bâropiepie hawecne fuame ira
ŋic ʒeke puriŋ kanʒehec râepie wahawec. 5 Iŋuc epie Jesuzi mamanasiŋ‐
jeŋicte fuŋne hone manac erâ ŋic ʒeke puriŋ ʒiŋuc âzâcnewec: “Motec‐
mae, sâqocnege bâtâmire‐garekicne.” 6 Eme miti qaqazu tucne ira ŋembiŋ
jaŋe maŋjeŋiczi ʒiŋuc manasumbiŋ: 7 “Hâc, ŋic keci e wemo dâŋ mukac?
E Anutu âkehockekac i! Mo ŋiczi sâqocne mutâmireekac, i Anutuzi buc
eekac i!” 8 Iŋuc manasupie Jesu e maŋticnezi mana tara‐jarerâ jazawec,
“Maŋŋeŋiczi wemocte dâŋ iŋucne manasuŋgopieŋ? 9 Wenimoizi afecne,
ŋic ʒeke puriŋ ʒiŋuc âzâcnezo: ‘Sâqocnege bâtâmire‐garekicne’ me ʒiŋuc
âzâcnezo: ‘Fahare fofoge hâporâ rac’? 10 Ŋic Fâri Wâtuŋne e mâreŋko
sâqocne bâtâmireocte tâpiri focnekac irec fuŋne hone taraniŋ!” Iŋuc murâ
ŋic ʒeke puriŋ ʒiŋuc âzâcnewec: 11 “No gazakopac, fahare fofoge ameckerâ
ficgao rac.” 12Mume izia ʒâŋemai‐jeŋicko fofo‐ticne ameckerâ rawec. Eme
ŋic jaŋe hone warec erâ Anutu mucne bacnehuc mumbiŋ, “Wiac ʒâŋe furu
jâmbâŋ‐nâŋec fuame honeŋgopeneŋ.”

Jesu e sâqocne bapa iqic‐jopawec
(Mat 9:9–13; Luk 5:27–32)

13 Jesu e iŋuc erâ mocwâc riqic moŋgeŋko huwec. Hume ŋic mâmâc
sasawa bâjâpepie miti jazawec. 14 Eme irecnec raku Lewi Alifaiore ŋokâ
moneŋfic‐ticnao ŋehame âzâcnerâ muwec, “Ware bâjâpecnuc.” Mume
faharerâ bâjâpewec. 15 Erâ Jesu hefâreme ficticnao ferâ ŋehame takesi
roro â sâqocne bapa bocjaha fisirâ Jesu â motecfâcne jaŋehec nânâ mâmâc
nâmbiŋ. Ŋic iŋucne bocjahazi Jesu bâjâpembiŋ irec. 16 Eme farisaio
jaŋere guruonec miti qaqazu tucne jaŋe Jesu e takesi roro â sâqocne bapa
jaŋehec ŋehuc nânâ nâme honerâ motecfâcne ʒiŋuc jazambiŋ: “Hâc, e
wemocte takesi roro â sâqocne bapa jaŋehec ŋehuc nânâ nakac?” 17Mupie
Jesuzi manarâ jazawec, “Ɋiɋicne jaŋe doktare mi mueŋgopieŋ, huchec
jaŋe ine mueŋgopieŋ. No ŋic tiŋne hefârec‐jopazore mâcne, sâqocne bapa
hefârec‐jopazore wahapo.”

Jesu sowa jujure wiocnembiŋ
(Mat 9:14–17; Luk 5:33–38)

18 Johanere motecfâc â farisaio jaŋe dameŋ ira nânâ sowa jumbiŋ. Eme
ŋic tucne jaŋe Jesurao rarâ ʒiŋucmuhuc wiocnembiŋ: “Johanere motecfâc
â farisaio jaŋere motecfâc jaŋe nânâ sowa juhapie gahacne motecfâc
jaŋe wemocte sowa tâmiric jueŋgopieŋ?” 19 Wiocnepie Jesuzi jazawec,
“Ŋicwofuŋ e kikefuŋfâc‐ticne jaŋehec juhame busâqoc erâ sowa juniŋmu
me? Aricne, ŋicwofuŋ‐ jeŋichec juhuc wemocko sowa juniŋmu. 20 Juku
ŋicwofuŋ jowac ropie basahuc busâqoc erâ sowa juniŋmu. 21 Nâŋâc ŋaqi
raŋɋane suckekicnao qoruc susuc ɋâricne mi râerâ ɋâtâeŋgopeneŋ. Iŋuc
epene muzac, ɋâricnezi raŋɋane fâreme tâcneme hawecne kâcɋene sâko
2:7: Jes 43:25 2:14: Joh 1:43

fuazac. 22 Erâ wâc waiŋ opâ ɋâricne ʒopo raŋɋanao mi qoŋgiŋkepene
huekac. Iŋuc epene muzac, waiŋzi ʒopo âte fâuckeme waiŋ mecne ʒopo
mecne mâmâc sipirickezapic. Irec waiŋ ɋâricnezi ʒopo ɋâricnao hume
sâckeocmu.”

Sabata hombaŋte dâŋ
(Mat 12:1–8; Luk 6:1–5)

23 Sabata hombaŋ mocko Jesu â motecfâc‐ticne jaŋe padi gie ŋondeŋko
rambiŋ. Rahuc motecfâc‐ticne jaŋe fârine moc moc fuŋkerâ mezi
bâtâcnembiŋ. 24 Epie farisaio jaŋe Jesu ʒiŋuc âzâcnembiŋ: “Honec, jaŋe
sabata hombaŋkowiacmi eene eŋgopieŋ i!” 25Eme Jesuzi jazawec, “Dawidi
â ŋicfâc‐ticne nânâre hâmohucwiac embiŋ i ŋoŋewosemanacmi eeŋgopieŋ
me? 26 E Abiatazi taha bapa sâko juwec dameŋ ira Anuture ufuŋko ferâ
poroŋ Anuture biŋe râekicne i rorâ nâhuc ŋicfâcnemâmâc jareme nâmbiŋ.
Poroŋ i ŋic omane bâtâc bajarekicne, bâzi ririke micbuc‐jeŋic, eme i sifu
nâmbiŋ.” 27 Iŋuc murâ muwec, “Sabata hombaŋ i ŋicte erâ fuawec, ŋiczi
sabata hombaŋte erâ mi fuawec. 28 Eme Ŋic Fâri Wâtuŋne e hombaŋ irec
rune jukac wâc.”

3
Jesuzi sabata hombaŋko ŋicmoc bâpiaŋkewec
(Mat 12:9–14; Luk 6:6–11)

1 Eme juku ŋic moc mene ɋaŋakicne mitificko ferâ ŋehame Jesu e ijaha
fewec. 2Feme jaŋe sabata hombaŋkoŋic bâpiaŋkemehonerâ dâŋko râeniŋte
ruc bahuc ŋembiŋ. 3Eme eki ŋicmene ɋaŋakicne ʒiŋuc âzâcnewec: “Fahare
mai domac.” 4 Iŋuc murâ ŋic wio‐ jarewec, “Hombaŋko wiac biaŋne me
wiac sâqocne ezo, ŋic bâpiaŋ‐ jopazo me sipiric‐ jopazo?” Mume micnao
mi rombiŋ. 5 Eme maŋsanaŋ‐jeŋicte bune sâqoreme mana gâpârehuc risic
forisic honec‐joparâ ŋic âzânewec, “Mege fâre tiŋnec.” Mume ŋic e meticne
fâre tiŋneme sanaŋkewec. 6 Eme farisaio jaŋe rarâ izia Herodere ŋicfâc
jaŋehec tumaŋnerâ, weniŋuc erâ qanaŋ,muhuc dâŋgie bambiŋ.

Mâreŋ sâc irec ŋic Jesurao fisi sâqorembiŋ
(Mat 12:15–16; Luk 6:17–19)

7 Eme Jesuzi motecfâcne rocjopame riqicko rapie Galilaia mâreŋkonec
ŋic guru sâko jaŋe bâjâpec‐jopambiŋ. Erâ jaŋe sawa mâcne, Judaia
mâreŋkonec 8 erâ wâc Jerusalem haeonec â Idumaia mâreŋkonec â Jordaŋ
ocniŋuckonec. Erâ Tiro Sidoŋ mâreŋkonec ŋic guru dindiŋ jaŋe mâmâc
Jesu mâsi bapa‐ ticnere biŋe manarâ qâtu bâturerâ fisimbiŋ. 9 Mârec
qâretec fisihuc guriŋkepie motecfâcne ʒiŋuc jazawec: “Woke moc ware
mai jaha ŋeoc.” 10 Ŋic bocjaha bâpiaŋ‐jopahuc juwec, irec huc wicheczi
ere maŋfuŋko rarâ bâuaniŋte hehesuec â hehe qaqac boc embiŋte wokere
muwec hâcne. 11 Eme demoŋheczi e honerâ mâreŋko fodapehuc kâcɋene
wirahucmumbiŋ, “Go Anuture Ŋokâ hâcne.” 12Eme fuŋne‐ticnemupie haŋ
bazacte Jesuzi mic muac sanaŋne ejarewec.

Jesuzi motec 12 rocjopawec
(Mat 10:1–4; Luk 6:12–16)

2:26: Sam I 21:1–6; Tah 24:9 2:27: Sâc 5:14 3:5: Joh 11:33 3:6: Mat 22:16 3:8: Mat
4:25 3:11: Luk 4:41 3:12: Mar 1:34

13Eme tiki mocko ferâ maŋnezimanasu biric ejarewec ŋic i jaŋeremume
erao tumaŋnembiŋ. 14 Iŋuc ehuc ŋic 12 ehec juniŋte motec bacjoparâ
ŋic miti jazaniŋte mujarewec 15 â demoŋ jâpe‐jareniŋte tâpiri râe‐jarewec.
16 Ŋic 12 rocjopawec jaŋere ʒâŋe ʒiŋuc: Simoŋ, ʒâŋe ɋâri‐ticne Petoro
mucnewec, 17 erâ Jakobo, Ʒebedaiore ŋokâ, â Jakobo ɋaticne Johane, jahere
ʒâŋe Boanerges muwec, nâŋâcne dâŋko Parandaŋ motec, 18 erâ Anderea,
Filipo, Batolomaio, Mataio, Toma, JakoboAlifaiore ŋokâ, erâ Tadaio â Simoŋ
Ʒelote 19 â Juda Karioto haeonec, e juku Jesu doc bawec.

Jesure manapie quŋkewec
(Mat 12:24–32; Luk 11:15–22; 12:10)

20 Eme Jesuzi ficko feme ŋic guru sâkozi mocwâc ijaha tumaŋnepie e â
motecfâcne jaŋe wemocko nânâ moc nanʒapiŋ. 21 Eme wiacfâc‐ticne jaŋe
biŋemanarâ kecʒiŋucmuhuc roniŋte rambiŋ: “Maŋne sifuckekac.”

22 Eme miti qaqazu Jerusalem haeonec fisimbiŋ jaŋe ere ʒiŋuc mumbiŋ:
“Demoŋ jaŋere ŋicbomboŋ Beezebulu eki maŋnao jume ere tâpirizi demoŋ
jâpe‐jareekac.” 23 Mupie hefârec‐joparâ dâŋ suŋsuŋne ʒiŋuc jazawec:
“Sataŋzi weniŋuc erâ Sataŋ jâpeocmu? 24 Mâreŋ moc irec ŋiczi fâuckerâ
rârâsi kosa epie tuhu fuaocmu 25 â hae moc irec ŋiczi fâuckerâ rârâsi kosa
epie hae tâtieocmu. 26 Â Sataŋzi fâuckerâ Sataŋ qa jâpec ecnekacko sâcne
mi sanaŋkeocmu, e omaeocmu hâcne. 27 Me mozi ŋic momori moc ŋeha
ficticnao ferâ mafa jâoc roocmu? I aricne, ŋic momori qanaŋ hâporâ me
kikene qarâ ie mafa‐ticne jâoc rozo. 28No jâmbomac ŋazape: Sâqocne fuŋne
fuŋne irec kiŋ i bebehene fokac, â dâŋ simbiŋne fuŋne fuŋne irec kiŋ i
wâc bebehene fokac. 29 Â ŋic moczi Tiri Mâro ʒaubac ecneocmu ere kiŋ
ine bebehene mi fokac, i aricne jâmbâŋ, e kiŋ tatarane tâmiric hotâckekac
hâcne.” 30Dâŋ i ere kecʒiŋucmumbiŋte jazawec: “Maŋticnaodemoŋhuwec
jukac.”

Jesure neŋgoc ɋafâc
(Mat 12:46–50; Luk 8:19–21)

31 Dâŋ iŋuc jazahame neŋgoc ɋafâc‐ticne fisirâ hae ʒoŋao domahuc
jaŋerao wahaocte dâŋ mupie fewec. 32 Eme Jesu e ŋicŋondeŋko ŋehame
ʒiŋuc âzâcnembiŋ: “Neŋgoc qo ɋafâcge juwic domahuc hefârecguŋgopieŋ.”
33 Mupie ʒiŋuc jazawec: “Neŋgoc ɋafâc‐nane weni jaŋe?” 34 Iŋuc murâ
ŋic orâŋkerâ ŋembiŋ jaŋerao ʒâŋe fihuc muwec, “Neŋgoc ɋafâc‐nane ʒi.
35Anuture mic reŋkeeŋgopieŋ jaŋe hâcne neŋgoc qo ɋafâc‐nane.”

4
Hândâŋ titie dâŋ
(Mat 13:1–23; Luk 8:4–15)

1 Eme Jesuzi harierâ riqic moŋgeŋko hurâ miti fuŋkerâ jaza qazuc ewec.
Ehame ŋic hâmbâŋ sâko fisi erao tumaŋnepie woke mocko fewec. Eme ŋic
moŋgeŋkoŋerahapie e jahacne riqickowoke faio ŋehucmiti jazawec. 2Ehuc
kesaicdâŋ fuŋne fuŋne jazahuc moc ʒiŋuc muwec: 3 “Ŋazapemananiŋ, ŋic
moczi wiac hândâŋne tieocte gieo rawec. 4 Rarâ tiehame hândâŋ gâcnezi
hatao waha hewec. Ehame wipezi fisirâ nâfârewec. 5 Hândâŋne gâcnezi
qânâ siec, mâreŋbocjahami foweckohewec. Iramâreŋ faisuc sawa fowecte

bâpâŋne biac wefuwec. 6 Ehame ʒoaŋzi wefurâ qame gâtâne aricnere
ɋaŋarâ hâmowec. 7Â hândâŋne gâcnezi hofâ qinʒiŋ ŋondeŋko hewec. Eme
âkeʒume hofâ qinʒiŋzi wefurâ hehâmome fârimâc ewec. 8 Â hândâŋne
gâcnezi ine mâreŋ guecko herâ âkeʒurâ fârine fua sawec ewec. Jâcnemocte
hândâŋne 30, mocte 60, mocte 100, fârine iŋuc fuawec.” 9Dâŋ i murâ ʒiŋuc
mutarawec: “Hazecneheczi dâŋ kecʒi manazejec.”

Kesaic dâŋte fuŋne jazawec
10 Ŋic ŋokac gâcne rafârepie e jahacne motecfâc â fuŋfuŋfâc‐ticne tucne

jaŋe dâŋ irec fuŋnere wiocnembiŋ. 11 Wiocnepie muwec, “Anuture
uucmaŋko raraʒire dâŋ soŋne i ŋoŋe mananiŋte mukicne, â ŋic râpene
juŋgopieŋ jaŋe ine dâŋ suŋsuŋne sawa mananiŋte mukicne. 12 Jaŋe ʒâŋe
fiipiehucwiacmi hone taranʒepieŋ â hazec‐jeŋiczimana‐bipiehucmimana
taranʒepieŋ â maŋjeŋic mi bârisiepie ine kiŋ fojarezejec.” 13 Iŋuc murâ
muwec, “Kesaic mupac irec fuŋne mi manaŋgopieŋ me? Eme kesaic dâŋ
sasawa mupe weniŋucmana taraniŋmu?

14 “Ŋic hândâŋ tieekac ine miti tieekac. 15 Hândâŋne hatao hewec sâc
iŋucne juniŋmu jaŋe miti manapie maŋjeŋicko hurâ fohame Sataŋzi biac
fisirâ maŋjeŋickonec ro bawiseekac. 16 Â hândâŋne qânâ siecko hewec
sâc iŋucne juniŋmu jaŋe miti manahuc izia aŋac‐jopame maŋke juniŋmu.
17Erâ maŋjeŋicko gâtâ mi bakicnere dameŋ bembeŋnemac bajuniŋmu. Izi
mitire fific guguriŋ â ʒika kâpâcwâru fuame miti beherâ dockeniŋmu. 18 Â
hândâŋne hofâ qinʒiŋko hewec sâc iŋucne jaŋemiti mamana i mananiŋmu;
19 ehame ine mâreŋte wiac irec mamaŋ gugutuŋ ee â moneŋ mafa sâkore
aŋac â wiac fuŋne fuŋnere sasec izi maŋjeŋicko hurâ miti hehâmome
fârimâc eocmu. 20 Â mâreŋ guecko hewec sâc iŋucne jaŋe miti manarâ
bajuhuc fârine bâfuaeŋgopieŋ, gâcnezi 30, gâcnezi 60, gâcnezi 100, fârine
iŋuc bâfuaeŋgopieŋ.”

Mitio juju bapare dâŋ
(Luk 8:16–18)

21Dâŋmoc ʒuhuckerâ ʒiŋuc jazawec: “Mozi lambeficmaŋko baferâ kuʒizi
hetutuckeocmu, me mozi ŋeŋe rurumaŋko heocmu? Aricne, ŋeŋe‐ticnao
hepene ŋehuc tamaeocmu. 22 Wiac soŋsoŋ fokac i foku mi foocmu, i
bataniŋkezo, â wiac hemackekicne fokac i fokumi foocmu, i qaratie‐fârezo.
23Hazecneheczi dâŋ kecʒi manazejec.” 24 Iŋuc murâ muwec, “Ŋoŋe dâŋte
ruc banʒepieŋ. Ŋaŋacwiac ehuc sâc bâfuaniŋmu, sâc ijaha risie‐ŋareocmu,
erâ i sawa mâcne, fehuc risie‐ŋareocmu. 25Moc e wiac râcnekicne bajume
kiqecnecnezo, â moc e wiac râcnekicnemi bajume jâoc rozo.”

Miti hândâŋ e bâpâŋnehec
26 Jesuzi dâŋ moc kecʒiŋuc muwec: “Anuture miti hata irec fuŋne ʒiŋuc:

Ŋicmoczi gieo wiac hândâŋne tieocmu. 27Erâ ŋafeo â ʒoaŋko ju fofo ehame
hândâŋ i âkeʒurâ wefuocmu, ŋic e fuŋne hone manac mi eha. 28 Mâreŋ e
jahac hândâŋ gume hesiwiŋ ecneme âkeʒume qanaŋ bâpâŋ wefuekac, izi
rehacne heekac, izi fârine râeekac. 29 Fârine wozeme qa roro eocmu, fâri
roro dameŋ maickekac hâcne.”
4:11: Kor I 5:12 4:12: Jes 6:9, 10; Joh 12:40; Apo 28:26 4:19: Mar 10:23, 24 4:21: Mat

Miti e nemuja hândâŋ iŋucne
(Mat 13:31–32; Luk 13:18–19)

30 Dâŋ moc ʒuhuckerâ kecʒiŋuc muwec: “Anuture miti hata i wemo
wiachec sâc hepe me wemo wiacko iticnerâ mupe? 31 I nemuja hândâŋ
iŋucne. Hândâŋ i piticne, jâchândâŋ gâcne irec wahamicne. 32 Erâ sifu,
mâreŋko râepene fua sokac erâ wiac nâkicne gâcne jâururâ jâcsâko eekac.
Ehuc tieŋne heme sawa wipe jaŋe fisi mumucnao sâcne herâ ŋeeŋgopieŋ.”

33 Jesu e kesaic dâŋ fuŋne fuŋne muhuc miti jaza jujec. Ehuc mamana‐
jeŋicte sâc jazawec. 34 Â mutaniŋkerâ jajaza ine mi jaza jujec. Mâc
motecfâc‐ticne jaŋehec bucko juhuc fuŋnemufuarâ jaza jujec.

Mâŋâŋzi Jesure mic reŋkewec
(Mat 8:23–27; Luk 8:22–25)

35 Eme ʒoaŋ gie bapa ijaha hae owâeme motecfâcne ʒiŋuc jazawec:
“Nâŋâc riqic ocniŋucnao raʒinaŋ.” 36 Jazame jaŋe ŋic guru sâko behec‐
joparâ acmâc jaha wokeckerâ rambiŋ. Rapie woke gâcne bâbâjâpec
rambiŋ. 37 Rahapie mâŋâŋ hâhâwicne fisirâ qame sirizi wokemaŋko hurâ
fusezo ewec. 38 Ehame Jesu jahacne woke ʒâhecnao fofoo guŋ fowec.
Eme motecfâcne jaŋe wiwickerâ ʒiŋuc âzâcnembiŋ: “Qaqazu, riqicko huzo
eŋgopeneŋ irec mi mezacgukac me?” 39 Mupie ɋârerâ mâŋâŋ muackehuc
riqic ʒiŋuc âzâcnewec: “Go niniŋkerâ foc.” Mume mâŋâŋ niniŋkeme
benoŋ fuawec. 40 Eme motec ʒiŋuc jazawec: “Ŋoŋe wemocte hâwic sahac
eŋgopieŋ, mamanasiŋ‐ŋeŋic moc mi fokac me?” 41 Eme jaŋe bipic tatara
ejareme nazaŋ gazaŋ erâ mumbiŋ, “E ŋic mo iŋucne, irec mâŋâŋ â riqic
jahe micne reŋkekopirec!”

5
Demoŋ jaŋe becmaŋko humbiŋ
(Mat 8:28–34; Luk 8:26–39)

1 Eme riqic fotâcnerâ ocniŋucnao Gerasene mâreŋko fisimbiŋ. 2 Fisipie
tiŋko feme ŋic demoŋnehecmoczi ʒâŋeruŋ gieonec warerâ bâfuawec. 3Ŋic
e ʒâŋeruŋ gieo ju fofo ehuc momori eme me kikene muczi me kâpâcwâruzi
bândeŋnepie mi sâckewec. 4 Ŋic jaŋe dameŋ sâc me kikene qapie muc
hetâc qâtâcne jujec â kâpâcwâru ʒâʒâmu gie bakume hericke jujec. Eme
ropie mâretec imac‐ jopame bâipiembiŋ. 5 E ŋafe ʒoaŋ sâc ʒâŋeruŋ gieo
â tiki tuhuo ju fofo ehuc owa sâko ehuc juwec â sahacne qânâzi qa
sipiric ejujec. 6 Eme ŋic eki hâcne Jesu taicko honerâ erao gasacke rarâ
kikefuŋnao fodaperâ owackerâ muwec: 7 “Jesu, Anutu sâkore Ŋokâ, go
weniŋuc enarecmurâ warekomec? No Anuture maio gazakopac, go ʒâic
gie mi narezemec.” 8 Jesuzi “Demoŋ go ŋickonec wefu rac” mume iŋuc
hâcne âzâcnewec. 9 Eme Jesuzi wiocnerâ muwec, “Ʒâŋegemo?” Wiocneme
muwec, “No ʒâŋe‐naneGurusâko, nâŋe bocjahazi juŋgopeneŋ irec.” 10Murâ
ʒoɋac erâ numucnewec, “Nâŋe mâreŋ ʒi behenaŋte mi jâpec‐nâpozemec.”
11 Eme mâreŋ ira heâŋko becguru kâcɋene qondaŋko jumbiŋ. 12 Eme
demoŋ jaŋe Jesuzi mana‐jareme becmaŋko huniŋte âzâcnembiŋ. 13Mupie
Jesuzi mana‐jareme demoŋ jaŋe ŋickonecwefurâ becmaŋko hupie bec jaŋe
tapionec sururuerâ ra duŋ riqic fowec ira huhuc hâmombiŋ. Bec afecne
mâcne, 2000 hâmombiŋ. 14 Eme soŋaŋ jaŋe gasacke rarâ ŋic hae gie sâc
4:32: Dan 4:12, 21; Eʒek 17:23; 31:6 5:7: Mar 1:24

jurambiŋ dâŋ binaŋ ejarembiŋ. Jazapie jaŋe wiac fuawec honeniŋte fisi‐
fârembiŋ. 15 Jesurao fisirâ honembiŋ: Ŋic demoŋ guru sâkohec juweczi
maŋne wiŋkeme wamane â ŋaqihec ŋewec. Iŋuc ŋeme honerâ me kirâ
domambiŋ. 16 Eme wiac hone manac embiŋzi ine ŋic demoŋhec juwec ere
binaŋ â bec jaŋere binaŋ mâmâc bajarembiŋ. 17 Dâŋ i mana‐fârerâ Jesu e
hae mâreŋ‐jeŋic beheocte numucnembiŋ.

18 Eme Jesu e wokeo feme ŋic demoŋhec juweczi bâjâpeocte numuc-
newec. 19 Eki ine qataracnehuc ʒiŋuc âzâcnewec: “Go haegao rarâ
wiacfâcge jaŋehec juhuc Wofuŋzi gorao mâsi sâko bahuc ehâmo‐garekac
irec biŋe ŋic jazazemec.” 20 Mume ŋic e rarâ, Jesuzi wiac ecnewec irec
biŋe hae 10 ŋerawec mâreŋ ira jufârehuc ŋic jazame jaŋe manarâ secke‐
fârembiŋ.

Jesu e naru moc bâɋârewec
(Mat 9:18–26; Luk 8:40–56)

21 Eme Jesu e wokeo ferâ ʒiŋucpec ware fisirâ moŋgeŋko waharâ doma-
hame biac ŋic mâretec fisirâ tumaŋnembiŋ. 22 Ehapie mitific soŋaŋ moc,
ʒâŋene Jairo, eki fisirâ Jesu honerâ kikefuŋnao fodaperâ fotariecnehuc
23 ʒiŋuc numucnewec: “Otâ‐ nane hâmozo ekac, irec go warerâ megezi
bâuarâ bâpiaŋketec juzejec.” 24Âzâcnememanarâ rawec. Rahame ŋic guru
sâko jaŋe bâjuŋ qâjuŋ ecnembiŋ.

25 Eme ŋondeŋ‐jeŋicko ŋokac moc juwec eki soc rohuc juhame jara 12
ewec. 26 Eme dokta bocjahazi erao gie bâipiehapie ʒâic wemo afecne
manahuc juwec. Â irec furi moneŋ mafa‐ticne jarekume hesackewec. Eme
sifu hucticne mi afeckehuc mâc ɋârâŋkecnewec. 27 Eme ŋokac eki hâcne
Jesure biŋe manarâ ŋic ŋokac gâcne jaŋere ŋondeŋko juhuc râpefuŋnao
rarâ ŋaqi‐ticne bâuawec. 28 I ʒiŋuc muhuc ewec: “Ŋaqi‐ticne sawa bâuarâ
biaŋnuocmu.” 29 Bâuame izia socticne ʒickeme sahac‐ticne bâgunuckeme
manawec. 30 Eme Jesu e tâpiri‐ticne moc wahame manarâ forisierâ wiohuc
muwec, “Ŋaqi‐nane mozi bâuakac?” 31 Mume motecfâcne jaŋe ʒiŋuc
âzâcnembiŋ: “Ŋic jaŋe hejâŋâŋgupie wemocte mukic, ‘Mozi bâuacnukac’?”
32 Eme Jesu eki ine bâuawec e ʒâŋitaocte hone wosâc ejarewec. 33Ŋokac e
ine sahac‐ticnao mâsi fuawec i manarâ maŋne heme ɋarac ɋarac qahuc
Jesure maŋfuŋko fodapehuc fuŋne‐ticne mufuarâ âzâcnewec. 34 Eme
eki ʒiŋuc âzâcnewec: “Ŋokac, mamanasiŋgere biaŋgukac. Irec go buge
mâteŋkeha ra ɋiɋicne juzemec.”

35 Ŋokac dâŋ iŋuc âzâcnehuc domahame mitific soŋaŋte fickonec kiŋaŋ
warerâ mumbiŋ, “Otâge hâmokac, irec wemocte qaqazu maŋgâŋ ecnetec
raocmu.” 36 Eme Jesu e dâŋ i mana‐bipierâ soŋaŋ ʒiŋuc âzâcnewec: “Mi
hâwicguoc, mâc manasiŋnuc.” 37 Iŋuc murâ gâcne hecke‐jarehuc Petoro,
Jakobo â ɋaticne rocjopame rambiŋ. 38 Ra soŋaŋte ficko fisirâ, ŋic ŋokac
jaŋe ojowa sâko â ki mamakuc epie hone manac ewec. 39Manarâ ficko ferâ
ŋic ŋokac ʒiŋuc jazawec: “Ŋoŋe wemocte kio soŋgâŋ boc eŋgopieŋ? Naru
e mi hâmojec, e mâc guŋ fokac.” 40 Mume manarâ gâwiecnembiŋ. Eme
ejareme hufârepie naru neŋgoc mamac jahecne â motecfâcne rocjopame
naru fowecko raʒimbiŋ. 41 Erâ naru menao rorâ muwec, “Talita kumi”,
nâŋâcne dâŋko: Naru, gazape faharec. 42 Mume izia naru faharerâ rac

warec ewec. Naru jara‐ticne 12 bazuwec. Eme honerâwarecke sâqorembiŋ.
43 Eme eki ŋic mi jazaniŋte mic muac sanaŋne ejarewec erâ naru nânâ
râcnepie nâocte jazawec.

6
Nazarete haeoneczi Jesu qikiŋnembiŋ
(Mat 13:53–58; Luk 4:16–30)

1 Eme Jesu e hae mâreŋ i beherâ haefuŋ‐ ticnao rame motecfâcne
bâjâpembiŋ. 2 Ra juhame sabata hombaŋ maickeme mitificko ferâ miti
jazawec. Eme ŋic bocjaha miti manahuc ŋembiŋ jaŋe wareckehuc ʒiŋuc
mumbiŋ: “Wiac keci wenirec fuacnewec? Mamana sâko i mozi qazuc-
newec? Erâ wâc mâsi bapa sâko‐ticne i mo iŋucne! 3 E ficbapa ŋic i,
Mariare ŋokâ, â Jakobo â Jose â Juda â Simoŋ hahac‐ jeŋic hâcne, erâ
seŋfâc‐ticne ŋondeŋ‐nâŋecko jueŋgopieŋ wâc.” Iŋuc murâ quŋkecnehuc
mana pitiwambiŋ. 4 Eme Jesuzi ʒiŋuc jazawec: “Porofete moc e ʒâŋe
biŋe‐ticne hae mâreŋ gâcnao haŋ bahame haefâcne â soctofafâcne â
fuŋfuŋfâcne jaŋe ine qikiŋneeŋgopieŋ.” 5 Iŋuc jumbiŋte jaŋerao mâsi
baocte quŋkewec. E mâc ŋic huchec moc moc sawa mezi bâuac‐jopahuc
ɋiɋicne bacjopawec. 6 Ehuc maŋjeŋic boc sakarembiŋte secke‐ jarewec.
Eme hae râreckerâ ŋerawec ira ra juhuc miti jaza qazuc ewec.

Motecfâc‐ticne hae sâcmiti muniŋte sorec‐jopawec
(Mat 10:1, 9–15; Luk 9:1–6)

7 Eku motecfâcne 12 hefârec‐joparâ jajahec jajahec sasawa miti muniŋte
fuŋkerâ sorec‐jopawec. Ehuc demoŋ jâpe‐jareniŋte tâpiri râe‐jarerâ ʒiŋuc
jazawec. 8 “Ŋoŋe wiac moc mi baranʒepieŋ, gunu sawa, nânâ aricne, he
aricne, moneŋ aricne. 9Kikehuhu ine rojunʒepieŋ, erâ ŋaqimaŋne sahacne
misac, mocjaha hepie huzejec.” 10 Iŋuc murâ ʒiŋuc jazawec: “Hae mocko
fisirâ fic feniŋmu ijaha ŋec foc eku waha ranʒepieŋ. 11Hae moc ira fisipie
âgo mi eŋarehuc dâŋŋeŋic qikiŋnepie râpec‐joparâ kike‐ ŋeŋickonec gâc
wândoc‐jeŋic âteickepie wahame jaŋe fuŋne‐jeŋic mananʒepieŋ.” 12 Iŋuc
mume jaŋe rarâ ŋic maŋjeŋic bârisieniŋte miti jazambiŋ. 13 Ehuc demoŋ
bocjaha jâpe‐jarembiŋ â huchec bocjahawâcwokemaŋ rua‐jarehuc ɋiɋicne
bacjopambiŋ.

Herodezi mume Johane qambiŋ
(Mat 14:1–12; Luk 3:19–20; 9:7–9)

14 Jesure biŋedâŋ haŋ baraku ŋicwofuŋ Heroderao fisime manawec.
Manarâ muwec, “Johane Miti Opâ fufuŋke e hâmockonec ɋâreweczi tâpiri
sâkohec jukac hâcne.” 15 Ŋic gâcne jaŋe ine Jesure ʒiŋuc mumbiŋ: “E
Elia.” Gâcnezi mumbiŋ. “E porofete moc, porofete mimiŋne jaŋe iŋucne.”
16Herodezi ine manarâ muwec, “Aricne, Johane upene qâtâcnepo e hâcne
ɋârewec jukac.”

17 Herode e mârâcko momori ejareme Johane rorâ kâpâcwâru bambiŋ.
Qanaŋ juwicnao Herodezi ɋaticne Filipo ere ŋonâŋ ʒâŋene Herodia jâoc
rowec, ŋokac ere erâ Johane iŋuc ecnewec. 18 Ine Johanezi Herode
ʒiŋuc âzâcnewecte: “Go ɋagere ŋonâŋ bameŋ i sâcmutâc qaqa ekac.”
19 Iŋuc mume Herodia e Johane aaric manacnehuc qaocte maŋne kâcɋene

domawec, erâ ine hata basawec. 20 Herode eki ine Johanere ŋic tiŋne â
mitihec muhuc araŋ bacnehuc ŋezickewec. Â micticnaonec dâŋ manarâ
maŋgu qâŋguru ewec. Erâ sifu dâŋticnemana aŋac ewec. 21Eme juku wiac
kecʒiŋuc fuawec: Herode e fufua dameŋ‐ticne maickeme kia sâkofâcne â
momori soŋaŋ kâcɋene â Galilaia mâreŋkonec ŋic fekicne hetumaŋ‐jopa‐
fârerâ tiwâ ʒepec ejarewec. 22 Eme jaŋe tumaŋnerâ ŋehapie Herodia otâ‐
ticne jaŋerao ferâ mai‐jeŋicko gae wowec. Gae wome Herode â ŋicfâc‐ticne
jaŋe honerâ aŋac‐jopawec. Eme Herodezi naru ʒiŋuc âzâcnewec: “Go
wiac irec me irec egareme mutec garepemu.” 23 Murâ Femicnere maio
musanaŋkerâ muwec, “Wiac kosare mutec garepemu â mâreŋ‐ nanere
mutec i wâc bâtâc barâ ŋifecne qikiŋne‐garepemu.” 24 Eme naru e rarâ
neŋgoc‐ticne wiocnerâ muwec, “No wemo wiacte mupe?” Mume eki
âzâcnewec, “Johane Miti Opâ fufuŋke qizec‐ticnere muc.” 25 Eme naru e
biac gasackerâ ŋicwofuŋtao rarâ muwec, “Go Johane Miti Opâ fufuŋke ere
qizec ʒiŋuczia râqâcko râerâ narec.” 26 Mume ŋicwofuŋ e bune bocjaha
sâqorewec. Erâ Femicnere maio mupaŋkewecte â ŋic ŋembiŋ jaŋerao
dâŋticnewahazacte manacnewec. 27Ehuc biac jahamomori moc ra Johane
qizec‐ticne bareocte sorewec. Eme eki kâpâcwâru ficko rarâ Johane upene
qâtâcnerâ 28 qizecne râqâcko râeme hume bafisi naru râcnewec. Râcneme
naruzi neŋgoc‐ticnerao barawec. 29 Eme Johane motecfâcne biŋe manarâ
ra qâŋɋâŋ‐ticne rorâ duckembiŋ.

Motec jaŋe risierâ Jesu dâŋ binaŋ ecnembiŋ
30 Aposolo jaŋe hae mâreŋ jufârerâ risierâ Jesurao tumaŋnehuc wiac

embiŋ bambiŋ â miti mumbiŋ irec binaŋ sasawa bacnembiŋ. 31 Bacne‐
fârepie ʒiŋuc jazawec: “Warepie tuhuo ranaŋ, ira piticne juhuc âkemâteŋ‐
ŋopaoc.” Ŋic wemo afecne ʒuʒuhuczi ʒuʒuhuc fisihuc ra, fisihuc ra, iŋuc
ehuc domapie wemocko ŋemanahuc nânâ opâ nanʒapiŋ. 32 Eme jaŋe
bucjeŋicwokeo ferâ tuhuo rambiŋ. 33Rahapie bocjahazi hone tarac‐joparâ
haene haene qaja fuserâ tiŋko biac gasackerâ bâbâni ra fisimbiŋ.

Jesuzi ŋic 5000 nânâ gumec‐jopawec
(Mat 14:13–21; Luk 9:11–17; Joh 6:1–13)

34 Eme Jesuzi wokeonec waharâ ŋic ŋokac guru sâko honec‐joparâ, lama
soŋaŋ tâmiric tinac jumbiŋte busâqoc mana‐jarewec. Iŋuc honec‐joparâ
izia fuŋkerâ mitire dâŋ bocjaha jazawec. 35 Ehame qâqâtâc âkesue rame
honerâ motecfâcne jaŋe erao rarâ mumbiŋ, “Ʒi tuhuo juhapene qâqâtâc
biac âkesue rakacte 36 ŋic râec‐jopatec hae ŋerakac ira rarâ nânâ furine ba
nâc enʒepieŋ.” 37Mupie ʒiŋuc jazawec: “Ŋoŋe ŋaŋac moc gumec‐jopaniŋ
me.” Jazame mumbiŋ, “Nâŋe rarâ 20 kina nânâ furine barâ ware gumec‐
jopanaŋte mukomec me?” 38 Eme eki jazawec, “Ŋaŋacne nânâ wezimuc
fokac, ra honeniŋ.” Mume jaŋe ra honerâ âzâcnembiŋ, “Poroŋ memoc â
opâ qowi jajahec.” 39Ememume ŋic jaŋe birickerâ kecɋaŋko hatane hatane
ŋerambiŋ. 40 Biri moc 100, biri moc 50 iŋuc ŋerambiŋ. 41 Ŋefârepie poroŋ
memoc â opâ qowi jajahec rorâ sambâŋko fime feha jambuŋkerâ bazurâ
motecfâcne jareme jaŋe bârâwiŋnerâ ŋic jarembiŋ. Eme qowi bâtâc barâ
jareme rorâ iŋuc jaha embiŋ. 42 Eme jaŋe mâmâc sasawa nâ gapec embiŋ.

43 Ehame poroŋ â qowi tiwâne ŋerawec i ropie hurâ sasac 12 fusewec.
44Nânâ nâmbiŋ ŋic i jaŋe 5 tauseŋ.

Jesuzi riqic faio rawec
(Mat 14:22–33; Joh 6:16–21)

45 Eme izia Jesuzi motecfâcne esoc‐ jopame wokeo ferâ ocniŋucpec
Besaida haeopec bânierâ rambiŋ, e jahacne ine ŋic ŋokac râec‐jopaocte
ŋewec. 46 Ehuc mâzoc‐joparâ nunumu gie baocte tikio fewec. 47 Eme hae
ŋafemewoke riqic ʒâʒâŋiŋko ra fisihame e gâmbuŋ‐ticne tiŋko juwec. 48Eme
mâŋâŋ rambiŋkonec warewecte woke foicke‐bipiepie honec‐ joparâ ŋafe
furec hehec‐jekicko riqic âte âte raku jaŋerao fisirâ jowaruzo ewec. 49 Eme
jaŋe riqic faio rame honerâ bawe warekac muhuc owackembiŋ. 50 Jaŋe
mâmâc sasawa honerâ hâbi‐jeŋic goroŋkewec. Iŋuc epie dâŋ bacjopahuc
jazawec, “Buŋeŋicmâteŋkeoc, no nahac fâkopac,mi hâwic‐ŋopaoc.” 51 Iŋuc
murâ woke‐jeŋicko feme mâŋâŋ niniŋkewec. Eme jaŋe maŋjeŋic omaeme
niniŋkerâ ŋembiŋ. 52 Ine nânâ gumec‐jopawec irec fuŋne kâuc bambiŋzi
maŋbâzic jaha jumbiŋ.

53 Riqic fotâcne‐fârerâ Genesarete mâreŋko fisirâ aŋga behepie huwec.
54 Eme wokeonec wahapie izia ŋic ŋokac jaŋe Jesu ʒâŋitarâ 55 hae sâc
gasacke rarâ huchec kanʒeo râec‐joparâ irame ira juweckomanarâ bacjopa
fisimbiŋ. 56Eme hae kâcɋeneme piticne me fic boze fotâcnezo eme huchec
bâfuac‐joparâ tomao râec‐joparâ âzâcnepie maname ŋaqi‐ticne qaŋeŋne
bâuambiŋ. Eme bâuambiŋ sâc biaŋ‐jopa‐fârewec.

7
Miti sahacne sawa mi reŋkezo
(Mat 15:1–20)

1 Eme farisaio â Jerusalem haeonec miti qaqazu gâcne fisirâ Jesurao
tumaŋnembiŋ. 2Ehucmotecfâc‐ticne jaŋeraonec tucnezi mejeŋicmi ʒuʒure
nânâ mâc ro nâc epie honec‐jopambiŋ. 3 Farisaio â Judaŋicmâmâc sasawa
mejeŋic ʒurerâ jaha nânâ nâeŋgopieŋ. I mimiŋnefâc‐jeŋic jaŋeremumutâc
dâŋ reŋkehuc iŋuc eeŋgopieŋ. 4Erâ furi bapa tomaonec risierâ iŋuc jaha opâ
rurua tâmiric nânâ mi ro nâc eeŋgopieŋ. Erâ sawa mâcne, kuʒi, râqâc, oto
gomba ʒuʒure â wiac gâcneremumutâc dâŋ bajueŋgopieŋ, i mimiŋzi ɋâric
ewarehuc jumbiŋ. 5 Irec farisaio âmiti qaqazu jaŋe Jesuwiocnerâmumbiŋ,
“Motecfâcge jaŋewemoctemimiŋnefâc‐nâŋec jaŋeremumutâcdâŋqâsuarâ
mejeŋicmi ʒuʒurewiac ro nâc eeŋgopieŋ?” 6Mupie ʒiŋuc jazawec: “Jesajazi
burecŋic ŋoŋere hâcne findaŋdâŋ ʒiŋuc qâreŋke‐hâmowec:
‘Ŋicguru ʒi jaŋemicbipiczi sâsecnuhuc
maŋjeŋiczi ine qikiŋnueŋgopieŋ.
7 Erâ dâŋ fârinere okacne ŋicdâŋmu qaqazuc ehuc
no mai enarepie honepe racne eekac.’
8 Ŋoŋe Anuture sâcmutâc dâŋ behepie wahaha ŋicdâŋ basanaŋkerâ ba-
jueŋgopieŋ.” 9 Iŋuc murâ muwec, “Mimiŋnefâc‐ŋeŋic jaŋere mumutâc
dâŋ qame qoŋgiŋ eniŋte Anuture sâcmutâc dâŋ qâqâsuare mâsi esarick-
eeŋgopieŋ hâcne, ŋoŋe. 10 Mose e dâŋ kecʒiŋuc ŋaza mutâc ewec: ‘Go
neŋgocmamac jahecge sâsec‐jofazemec. Moc e neŋgocmamac jahec‐ticne

mu surec ejacteocmuzi mi juzejec.’ 11Ŋoŋe ine ʒiŋucmueŋgopieŋ: Ŋicmoc
e mamac‐ticne me neŋgoc‐ticne âzâcneocmu ‘Wiac garehuc dopecguzapo
i Anutu taha bacnepemu’; 12 iŋuc âzâcneme ŋoŋe dâŋticne basanaŋkehuc,
neŋgoc mamac jahec‐ticne jauŋ babajacte irec aka hecneeŋgopieŋ. 13 Iŋuc
ehuc Anuture dâŋ igockepie raha ŋaŋacne dâŋ mimiŋzi ɋâric baju ware-
kicne i heʒakiepie foekac. Erâ i sawamâcne,wiac tucnere ijaha eeŋgopieŋ.”

Wiac nâkicnezi ŋicmaŋ mi hegâpâreekac
14 Iŋuc murâ ŋic mocwâc hefârec‐jopame fisipie ʒiŋuc jazawec: “No

dâŋ ŋazape mâmâc sasawa manahuc mana taraniŋ: 15Hobu‐ŋeŋicko wiac
huekac izi mi hegâpârec‐ŋopaekac, maŋŋeŋickonec wiac wefuekac izi ine
hegâpârec‐ŋopaekac.[ 16Hazecneheczi dâŋ kecʒi manazejec.]” 17 Iŋucmurâ
ŋic behec‐joparâ ficko feme motec jaŋe dâŋ suŋsuŋne kecirec indiŋkembiŋ.
18 Indiŋkepie jazawec, “Hâc, ŋoŋe iŋuc jaha maŋ mamanasu tâmiric
juŋgopieŋ? Fuŋne kecʒiŋuctemimanaŋgopieŋ? Hobu‐ŋeŋickowiac huekac
izi wemocko hegâpârec‐ŋopaocmu! 19 Izi maŋŋeŋickomi fotâcneekac, i mâc
hobu‐ŋeŋicko hume bâwosâeme hata‐ticnao wahaekac.” Jesu e iŋucmuhuc
nânâre dâŋ mufâsâe‐fârewec. 20 Erâ moc ʒiŋuc muwec: “Maŋŋeŋickonec
wiac wefuekac izi ine hegâpârec‐ŋopaekac. 21 Ŋicmaŋkonec wiac kecʒiŋuc
wefuekac: Mamanasu mamakâcne, sasec gie, fiuc, ʒika, ŋokac roc behec,
22 andac, sindaŋ hârindaŋ, eeatuc, nâareŋ, liŋguuŋ, maricmaŋ gâpâc
dâŋ mumu, penaroŋ, maŋmutuc. 23 Wiac sâqocne wosekopac izi hâcne
maŋŋeŋickonec wefurâ hegâpârec‐ŋopaekac.”

Qâpuc ŋokacmoczi Jesu wâsickewec
(Mat 15:21–28)

24 Jesu e hae mâreŋ i beherâ raku Tiro Sidoŋ hae ŋepicko fisiwec. Fisirâ
fic mocko ferâ gâcne jaŋe biŋe‐ticne mi mananiŋte muwec. Erâ wemocko
soŋsoŋ juzac. 25 Fisi fisiha izia ŋokac moczi biŋe‐ticne manawec. E otâ
macticne demoŋ moczi boc ecnewecte ware Jesu maŋfuŋnao fodapewec.
26Ŋokac e Grikŋokac, Sirofoinikia hae mâreŋ irec rune. E otâ‐ticne demoŋ
jâpecneocte âzâcnewec. 27 Âzâcneme Jesuzi ʒiŋuc muwec: “Naru motec
jaŋe qanaŋ nâ gapec eniŋte mukicne. Irec jaŋe wemocko nânâ jowac rorâ
qâto behe‐ jarezo.” 28 Mume ŋokaczi dâŋ ʒiŋuc bâtikiecnewec: “Wofuŋ,
i manakopac, erâ qâto jaŋe naru motec jaŋere teboonec nânâ huŋgaŋne
wahame sifu mac nâeŋgopieŋ.” 29 Eme Jesuzi ʒiŋuc âzâcnewec: “Dâŋ iŋuc
mukicte mana‐garekopac, rac, demoŋzi otâge behejec.” 30Eme ŋokac e rarâ
ficticnao fisirâ honewec: Otâ‐ticne e demoŋzi beheme fofo‐ticnao niniŋkerâ
fowec.

Ŋic qepoŋ nâŋguŋ moc bâpiaŋkewec
31 Jesu e Tiro haeonec risierâ Sidoŋ hae fotâcnerâ wareku Galilaia

riqickopec hae 10 ŋerawec ira fisiwec. 32 Ira fisihame ŋic qepoŋ nâŋguŋ
moc erao jowa rarâ meticnezi bâuaocte numucnembiŋ. 33 Numucnepie
manarâ ŋic e râricne mocko râeme buc domame memotec‐ticne hazecnao
râerâ tâfeckerâ nameŋnao bawec. 34 Erâ sambâŋko fime feha nokafe herâ
muwec, “Efata”, Kâtedâŋko: Uŋtoc. 35Mume hazecne uŋtowec â nameŋne
forisieme dâŋ biaŋne dâŋewec. 36 Eme Jesu e biŋe i mi mufuaniŋte mic

muac ejarewec. Erâ ejare‐bipieme jaŋe ʒoɋac erâmuromackembiŋ. 37 Jaŋe
warecke sâqorerâ ʒiŋuc mumbiŋ: “Wiac sasawa bame biaŋke‐fâreekac,
wiac gâcne bahuc qepoŋ jaŋere hazec wâc bâuŋtoekac â nâŋguŋ jaŋe dâŋ
bâfua‐jareekac.”

8
Jesuzi ŋic 4000 nânâ gumec‐jopawec
(Mat 15:32–39)

1 Dameŋ ira ŋic guru sâko Jesurao tumaŋnerâ nânâ tâmiric jupie
motecfâcne hefârec‐joparâ jazawec, 2 “No ŋic jaŋere bunane sâqorekac,
jaŋe norao ŋafe ʒoaŋ jahec â moc juku nânâre hâmoŋgopieŋ. 3 Eme nânâ
tâmiric hae‐jeŋicko sorec‐jopape hatao rahuc nânâre hâmo sipiric eniŋmu,
gâcne jaŋe mâreŋ ʒorickonec warembiŋ.” 4 Iŋuc mume motecfâcne jaŋe
ʒiŋuc âzâcnembiŋ: “Mâreŋ tuhuo ʒira nânâ sâkowenirec bâfuarâ ŋic iŋucne
gumec‐ jopapene sâcjopaocmu?” 5 Mupie wio‐ jarerâ muwec, “Ŋoŋerao
poroŋ wezimuc fokac?” Eme jaŋe mumbiŋ, “Seweŋ.” 6 Âzâcnepie manarâ
mume ŋic jaŋe qâzuckerâ mâreŋko waha ŋepie poroŋ 7 rorâ daŋge murâ
bazuhuc motec jareme jaŋe bâtâc barâ ŋic jarembiŋ. 7Erâ opâ qowi piicne
jahecmacŋewec i iŋuc jaha jambuŋkerâmumeŋicbâtâcbajarembiŋ. 8Eme
ŋic jaŋenârâ gapec‐jopawec. Erâmâreŋko tiwâneŋerawec i sasac 7 ira ropie
hurâ fusucmawec. 9 Nânâ nâmbiŋ ŋic i jaŋere ʒare 4 tauseŋ. Nâpie sorec‐
jopame risiembiŋ.

Farisaio ŋic jaŋere uŋ jazawec
(Mat 16:1–12)

10 Ŋic jaŋe rapie izia motecfâcne jaŋehec wokeo ferâ raku Dali-
manuta mâreŋko fisimbiŋ. 11 Ira juhapie farisaio ŋic jaŋe Jesurao
fisirâ dâŋzi jâiŋkerâ sambâŋko fuŋne qaqa mâsi moc mume fuame ho-
neniŋte mumbiŋ. I esâickehuc âzâcnembiŋ. 12 Âzâcnepie ʒâire‐jarehuc
nokafe herâ muwec, “Ŋic iŋucnezi fuŋne weniŋucte fuŋne qaqa mâsire
muŋgopieŋ? No jâmbomac ŋazape: Ŋic iŋucne fuŋne qaqa mâsi moc mi
ŋowatu‐jâmbâŋkepemu.” 13 Iŋucmurâ behec‐joparâ motecfâcne rocjopame
wokeo ferâ riqic ocniŋucnao raʒimbiŋ.

14 Eme motec jaŋe poroŋte nikec‐ jopame foha raʒimbiŋ. Mocsâkoa
wokeo fowec. 15 Ehame uŋdâŋ ʒiŋuc muhuc jazawec: “Ŋoŋe farisaio â
Herode hâmu goreŋ‐jeŋic bâec bacnehuc paŋsawa juŋʒepieŋ.” 16 Jazame
jaŋackoaŋ nazaŋ gazaŋ erâ mumbiŋ, “I poroŋte nikec‐ nâpome foha
wareŋgopeneŋte nâzâkac.” 17 Dâŋ i muhapie hazec‐ticnao hume manarâ
jazawec, “Poroŋte nikec‐ŋopajec irec wemocte mucmanac eŋgopieŋ? Ŋoŋe
fuŋne mi mana taraŋgopieŋ? Maŋŋeŋic moc mi uŋtokac me? 18 Ŋoŋe
ʒâŋe‐ŋeŋic foipiehame wiac mi honeeŋgopieŋ â hazec‐ŋeŋic foipiehame
dâŋmi manaeŋgopieŋ? Ŋoŋewiac hone manac ehuc ninikecne jueŋgopieŋ
me? 19No poroŋ 5 bâtâc barâ ŋic 5 tauseŋ gumec‐jopape tiwâne fome ropie
sasac wezimuc hurâ fusewec?” Wio‐jareme mumbiŋ: “12”. 20 “Â poroŋ 7
bâtâc barâ ŋic 4 tauseŋ gumec‐jopape tiwâne fome ropie sasac wezimuc

hurâ fusewec?” Jaŋemumbiŋ: “7”. 21Mupie jazawec, “Eme mamana‐ŋeŋic
sifu mi fuakac me?”

Ŋic tiŋtuŋ moc ʒâŋe fifi bawec
22 Eme raku Besaida haeo fisipie ŋic tiŋtuŋ moc Jesurao bawarerâ mezi

bâuaocte âzâcnembiŋ. 23Âzâcnepie ŋic tiŋtuŋmenao rorâ hae râpeo bahurâ
ʒâŋe‐ticne tâfec ruacnerâ mene qizecnao râehuc wiocnewec, “Wiac moc
honekomec?” 24 Eme tiŋtuŋzi ʒâŋe firâ muwec, “No ŋic honec‐ jopape
jâc hawari tinac erâ rac warec eŋgopieŋ.” 25 Iŋuc mume Jesu e menezi
ʒâŋene bâuameŋic e ʒâŋene biaŋkemefiɋaɋackerâ bembeŋko â ʒorickowiac
sasawa hone‐hâmowec. 26 Eme Jesuzi sorehuc ʒiŋuc âzâcnewec: “Go haeo
mi fehuc mâc ficgao rac.”

Petorozi Jesure fuŋnemutaniŋkewec
(Mat 16:13–20; Luk 9:18–21)

27 Jesu e motecfâcne rocjopame Kaisarea hae, ŋicwofuŋ Filipozi mume
bambiŋ, irec hae pitic ŋerawecko rambiŋ. Hatao rahuc Jesuzi motecfâcne
indiŋ‐joparâmuwec, “Ŋic jaŋe noremomuŋgopieŋ?” 28 Indiŋ‐jopame ʒiŋuc
âzâcnembiŋ: “Johane Miti Opâ fufuŋke, â gâcne jaŋe Elia, â gâcnezi ine
porofete moc, gore iŋuc muŋgopieŋ.” 29 Mupie esâic‐joparâ muwec, “Â
ŋaŋacne ine nore mo muŋgopieŋ?” Eme Petorozi ʒiŋuc âzâcnewec: “Go
Kristo hâcne.” 30 Iŋuc mume ŋic gâcne mi mufua‐ jareniŋte mic muac
sanaŋne ejarewec.

Jesu e hâmoocte biŋedâŋmufua‐jarewec
(Mat 16:21–27; Luk 9:22–26)

31Eme dameŋ ira fuŋkerâ dâŋ ʒiŋucmufua‐jarewec: “Ŋic FâriWâtuŋnezi
juku ʒâic serereŋmanaocmu, â soŋaŋ â taha bapamicne âmiti qaqazu jaŋe
e beherâ qa imac ecneku qapie hâmorâ ʒoaŋ jahec â moc eha fahareocmu.”
32Dâŋ i mutaniŋkerâ jazawec. Jazame Petorozi bucko hefârerâ qataracne-
huc dâŋ fuŋkerâ âzâcnewec. 33Âzâcneme fotikierâmotec jaŋerao ʒâŋe fihuc
Petoromu tutuc ecnerâmuwec, “Sataŋ go râriec, go dâŋmaŋkekic i Anuture
dâŋmâcne, i ŋicdâŋ.”

Jesu bâbâjâpere dâŋ
34 Jesu e ŋic guru sâko jumbiŋ jaŋe â motecfâc‐ticne hefârec‐joparâ

ʒiŋuc jazawec: “Ŋic moczi no bâjâpecnuzo murâ maŋ sahac‐ticnere dâŋ
râpeckehuc maripoŋ‐ ticne hâporâ bâjâpecnuzejec. 35 Moc e juju‐ ticne
sakareme sifuckecneocmu â moc e nore erâ â Biŋebiaŋte erâ qikiŋneme
fuacneocmu. 36 Moc e mâreŋte wiac sasawa hure‐fâreku kinduŋ bânduŋ
bajuhame juju‐ticne omaeme wemo wiac fârine focneocmu? 37 Me juju‐
ticnere kiwiric wemo wiac rome risiecneocmu? 38 Moc e ŋicguru miti
qiqikiŋ â hehesicne ʒi jaŋere ŋondeŋko juhuc no nahacnerememiti‐nanere
maname mimi gaŋgaŋnehec eocmu, ere Ŋic Fâri Wâtuŋnezi iŋuc jaha
Mamac‐ticnere sambâŋ tatamachec â tiri aŋelo jaŋehecfisirâmanamemimi
gaŋgaŋnehec eocmu.”

9
Jesu e sambâŋ hawari ewec
(Mat 17:1–13; Luk 9:28–36)

1 Iŋuc murâ ʒiŋuc jazawec: “No jâmbomac ŋazape: Domaŋgopieŋ
ʒi ŋoŋeraonec gâcne hâmoczi mi bâqiŋ‐ ŋopaha Anuture Wofuŋ qâreŋzi
tâpirinehec fua taniŋkeme honenʒoŋgopieŋ.”

2 Jesu e ʒoaŋ gie bapa 6 juku Petoro, Jakobo â Johane rocjopame
tiki tuhuo fembiŋ. Eme ira ʒâŋe mai‐ jeŋicko domahuc fuŋmoc ewec.
3 Ehame ŋaqi‐ticne tamaerâ ɋaɋac taeŋne jâmbâŋ ewec, ŋiczi iŋucne mi
bapane. 4 Eme Mose â Elia ijaha mai fua‐jarerâ Jesuhec dâŋ muc manac
embiŋ. 5 Ehapie Petorozi Jesu dâŋ ʒiŋuc âzâcnewec: “Qaqazu, sowine
ʒira juŋgopeneŋ. Irec boze jahec â moc baŋarenaŋ, gore moc, Mosere
moc, Eliare moc.” 6 Motec jaŋe me kike tatara embiŋ, ehuc dâŋ kosa
muwec. 7 Iŋuc ehapie karorac moczi waharâ sâoc‐jopawec. Eme karorac
maŋkonec dâŋ kecʒiŋuc fuawec: “Keci joroc Ŋokâ biaŋ‐nane, ŋoŋe dâŋticne
mananʒepieŋ.” 8 Dâŋ i manarâ izia rârec rârec firâ mi Jesu sawa jaŋerao
domame honenʒepieŋ i.

9 Eme tikionec wahahuctecne Jesuzi ʒiŋuc jazawec: “Wiac honembieŋ
irec dâŋ biŋeŋicmi jajaza juhapieŊic FâriWâtuŋne e hâmockonec fahareze-
jec.” 10 Jazamemotec jaŋe dâŋ i maŋkehuc ʒiŋucmanasumbiŋ: Hâmockonec
fafahare i wemo dâŋ? 11 Erâ Jesu wiocnerâ mumbiŋ, “Elia qanaŋ fisiocmu,
miti qaqazu jaŋe dâŋ iŋuc wemocte mueŋgopieŋ?” 12Wiocnepie jazawec,
“Elia e jâmbomac qanaŋ fisirâ wiac bâtâcne bâtimuŋ eocmu. Erâ Ŋic Fâri
Wâtuŋne e ima barâ bâsueniŋmu, ere iŋuc qâreŋkekicne i fuŋne weniŋuc?
13Eliare ine ʒiŋucŋazakopac: Ebiac fisirâ juhame jaŋewiac kosa ecnembiŋ.
Miti papiao ere qâreŋkekicne iŋuc hâcne ecnembiŋ.”

Motec jaŋe demoŋ moc jâpeniŋte eipiembiŋ
(Mat 17:14–21; Luk 9:37–42)

14 Tikionec waha‐ fârerâ motec gâcne jaŋerao fisirâ honembiŋ: Ŋic
mâretec orâŋ‐joparâ domahapie miti qaqazu tucne motec jaŋehec mu
qaqatarac embiŋ. 15 Eme ŋic sasawa jaŋe Jesu honerâ izia fâfârerâ ra
bâfuarâ mu ʒeri ecnembiŋ. 16 Eme eki wio‐ jarewec, “Wemo wiacte
mu qaqatarac eŋgopieŋ?” 17 Mume ŋic jaŋeraonec moczi fuarâ ʒiŋuc
âzâcnewec: “Qaqazu, ŋokâ‐ nane demoŋ nâŋguŋnezi ecneme gorao
bawarekopac. 18 Motec e demoŋzi dameŋ sâc rorâ ba suriŋ ecneme
mic sofororocne wefume mic kikihotac kihuc me kikene râŋgeŋkeekac.
Eme motecfâcge jaŋe jâpecneniŋte jazape eipiembieŋ.” 19 Mume Jesuzi
ʒiŋuc jazawec: “O ŋic mamanasiŋ tâmiric ŋoŋe, no ŋoŋehec hati jurâ
ju ehuc âsi qataŋ eŋarepemu me? Motec norao bawareniŋ.” 20 Mume
motec erao barapie demoŋzi Jesu honerâ motec rârec bârârec ecneme me
kikene jâjâwâckememâreŋko qarâ risimbiŋne qahuc fomemic sofororocne
wefuwec. 21 Eme Jesuzi motec mamac‐ ticne wiocnerâ muwec, “Wiac i
wezimucne fuacnewec?” Mume ŋiczi ʒiŋuc âzâcnewec: “I ɋieoa fuacnewec.
22Demoŋ e motec sipirickeocte wemo afecne ʒocko â opâo tuŋkeme huhuc
domaekac. Go ine tâpiri fogarekacko nâhere buge sâqoreme bafic‐nâfoc.”
23 Iŋuc muhuc wâsickeme Jesuzi ʒiŋuc âzâcnewec: “Tâpirire mukicte mupe

manac, moc e mamanasiŋhec juocmuo wiac sasawa eene efâreocmu.”
24 Âzâcneme izia motecte mamaczi kâcɋene wirahuc muwec, “No man-
asiŋgukopac, go gahac mamanasiŋ‐nane gegec dodocne basanaŋke‐narec!”
25 Eme ŋic mâretec fisi sâqorehuc domapie honec‐ joparâ demoŋ jâpehuc
muwec, “Demoŋ qepoŋ nâŋguŋne go gazape, wefurâ wiserâ rac, erâ
mocwâc mi risie ware huzemec!” 26 Mume demoŋzi kâcɋene owackehuc
motec heunuckerâ âte tuŋkeme qarâ hâmocne tinac fowec. Fohame ŋic
jaŋe honerâ mumbiŋ, “Hâmo‐jâmbâŋkejec.” 27 Iŋuc muhapie Jesuzi motec
menao rorâ bafahareme domawec. 28 Eme Jesu e ficko feme motec
jaŋe bucko wiocnerâ mumbiŋ, “Nâŋe wemocte jâpenaŋte eipiembeneŋ?”
29Mupie jazawec, “Demoŋ iŋucne jaŋe wiac moczi mâcne, mâc nunumuzi
jâpec‐jopazo.”

Jesu e hâmoocte biŋedâŋ jazahame jajahec ewec
(Mat 17:22–23; Luk 9:43–45)

30Eme jaŋe hae mâreŋ i beherâ Galilaia mâreŋ fotâcnerâ rambiŋ. Ine ŋic
jaŋe biŋe‐ticne mananʒipiŋte kamierâ rambiŋ. 31 Rahuc motecfâcne ʒiŋuc
hâcne muhuc jaza qazuc ewec: “Ŋic Fâri Wâtuŋne e ŋic jaŋere meo feme
qapie hâmorâ ʒoaŋ gie bapa jahec â moc eha fahareocmu.” 32 Iŋuc muhuc
jazame dâŋticne kâuc barâ indiŋkeniŋtememeŋgaruc embiŋ.

Micne jujure dâŋ
(Mat 18:1–5; Luk 9:46–48)

33 Eme raku Kafanaum haeo fisimbiŋ. Fisirâ ficko ferâ motecfâcne
indiŋ‐joparâ muwec, “Hatao wemo wiacte muc manac embieŋ?” 34 Indiŋ‐
jopame mâc fâsâerâ ŋembiŋ; ine jaŋe hatao nâŋâcnaonec mozi micne
sâko jukac muhuc mu qaqatarac embiŋ irec. 35 Eme waha ŋehuc motec
hefârec‐jopa‐fârerâ ʒiŋuc jazawec: “Moc e micne juzo murâ gâcne sasawa
jaŋere râpeo juhuc kiŋaŋ qaqa‐jeŋic ezejec.” 36 Iŋuc murâ motec piticne
moc rorâ ŋondeŋ‐jeŋicko râerâmenezi sabeckehuc jazawec, 37 “Moc emotec
kecʒiŋucne nore erâ mamac rau ecneocmu eki no mamac rau enareocmu.
Â no mamac rau enareocmuzi no nahacne mâcne, sorecnuwec e mamac
rau ecneocmu.”

Sâqocnere suru jâiŋte dâŋ
(Mat 18:6–9; Luk 9:49–50)

38 Eme Johanezi Jesu ʒiŋuc âzâcnewec: “Qaqazu, nâŋe ŋic moc
gore ʒâŋe muhuc demoŋ jâpec‐jopame honembeneŋ. Erâ nâŋâc mi
bâjâpec‐nâpokacte qataracnembeneŋ.” 39Mume Jesuzi ʒiŋuc jazawec: “Mi
qataracnezo. Moc e nore ʒâŋe muhuc mâsi baocmu, iŋucnezi wemocko
afeckerâ musâqorecnuocmu. 40 Gie‐nâŋec mi hetâtieocmuzi âgo babafic‐
nâŋec eocmu. 41 No jâmbomac ŋazape: Ŋic moczi ŋoŋe Kristore ŋicfâc
juŋgopieŋte opâ sawa fia gumec eŋareocmu, jauŋ iŋucne mac i furimâc mi
foocmu.

42 “Moc e biŋefâc‐nane piicne jaŋeraonec mocjaha mac sâqoreocte suru
jâiŋ ecneocmu, e buse sâko upenao qonaŋkerâ hâwecko sârockepie hume
muzac, izi wiac aafecne fuacnekac ezac. 43 Erâ megezi sâqocnere bitiŋko

râecguzo eme hetâcnezemec. Go mefuru juku hârâcte ʒocsanaŋko huz-
icte sifu puriŋ erâ juju sanaŋko raʒizemec.[ 44 Hârâcko umbeŋ‐ jeŋic mi
hâmoocmu â ʒoc mi hâpoocmu.] 45Me kikegezi sâqocnere bitiŋko râecguzo
eme hetâcnezemec. Go kike furu juku hârâcko huzicte sifu puriŋ erâ juju
sanaŋko raʒizemec. [ 46 Hârâcko umbeŋ‐ jeŋic mi hâmoocmu â ʒoc mi
hâpoocmu.] 47 Me ʒâŋegezi sâqocnere bitiŋko râecguzo eme ripozemec.
Go ʒâŋe furu juku hârâcko huzicte sifu ʒâŋe fiŋgic erâ Anuture uucmaŋko
raʒizemec. 48Hârâcko umbeŋ‐jeŋicmi hâmoocmu â ʒocmi hâpoocmu. 49Ŋic
mâmâc sasawa ʒoczi hâwec i rua‐ jarezo. 50 Hâwec e wiac biaŋne. Izi
nonocne eme ine weniŋuc ecnepie hâtânere tâpirimocwâc fuaocmu? Ŋoŋe
hâwechec junʒepieŋ erâ wama qaqac ehuc junʒepieŋ.”

10
Ŋokac bebehere dâŋ
(Mat 19:1–9)

1 Jesu e irecnec wahaku Judaia mâreŋko Jordaŋ ocniŋucnao fisiwec. Ira
juhame ŋic hâhâwicne jâmbâŋ ŋetararâ mocwâc fisimbiŋ. Eme ejujec iŋuc
harierâ miti jaza qazuc ewec. 2 Ehame farisaio jaŋe wiocnerâ mumbiŋ,
“Ŋic moczi ŋonâŋ‐ticne beheme sâckeocmu me mâcne?” 3 I mâc esâickehuc
mupie okacne ʒiŋuc wio‐ jarewec: “Mose e irec dâŋ weniŋuc mufua‐
ŋarewec?” 4 Eme jaŋe mumbiŋ, “Ŋonâŋ moc behezo murâ pasi râcnehuc
sorezo. Mose e irec mana‐nârewec.” 5Mupie Jesuzi ʒiŋuc jazawec: “Mose
e maŋsanaŋ‐ŋeŋicte erâ sâcmutâc dâŋ i qâreŋke‐ŋarewec. 6Erâ fufuŋkenao
Anutuzi ŋic bâfuac‐jopaocte ŋic â ŋokac râec‐jofawec. 7 Eme irec hâcne ŋic
moczi neŋgoc mamac jahec‐ticne behec‐jofarâ ŋonâŋ‐ticnerao qohotame
8 jahe maŋsahac mocjaha erâ junicmu. Dâŋ iŋuc fokacte jahe jajahec
mâcne, jahe mocjaha erâ jukopirec hâcne. 9Anutuzi bâturec‐jofawec i ŋiczi
mi bârâwiŋ‐jofazo.”

10 Eme ficko fisirâ motec jaŋe Jesu irecteaŋ mocwâc wiocnepie 11 fuŋne
ʒiŋuc jazawec: “Ŋic moczi ŋonâŋ‐ticne beherâ moc baocmu, e ŋokac
sahacko râec ecnehuc ʒuhuc bâtâcte kiŋsâko hureocmu. 12 Â ŋokac moczi
ŋowe‐ticne beherâ moc baocmu, e iŋuc jaha ʒuʒuhuc‐ jekic bâtâcnehuc
kiŋsâko hureocmu.”

Jesuzi naru motec jambuŋ‐jopawec
(Mat 19:13–15; Luk 18:15–17)

13 Eme ŋic ŋokac jaŋe ɋiefâc‐jeŋic Jesurao amec‐ jopa rarâ mezi
bâuac‐jopaocte mupie motec jaŋe hâhâwic hejarembiŋ. 14 Iŋuc epie
Jesuzi maname sâqoreme ʒiŋuc jazawec: “Ŋoŋe behehapie ɋie jaŋe norao
wareniŋ, aka mi hejareniŋ. Iŋucne jaŋe hâcne Anuture uucmaŋ biŋe
qajarekicne. 15 No jâmbomac ŋazape: Moc e ɋie jaŋere sâc ehuc Anuture
uucmaŋ mi biŋeckeocmu e maŋnao mi raʒiocmu.” 16 Iŋuc murâ totoc‐
jopahuc meticne qizec‐jeŋicko râerâ jambuŋ‐jopawec.

Ŋicmafa sâkohecmoczi Jesu bâjâpeoctemuwec
(Mat 19:16–30; Luk 18:18–30)

17 Jesu e mâreŋ i beherâ razo ehame ŋic moczi gasackerâ Jesurao fisirâ
maŋfuŋnao fodapehuc wiocnewec, “Qaqazu biaŋ, no weniŋuc erâ juju
sanaŋte biŋe epemu?” 18Mume Jesuzi ʒiŋuc âzâcnewec: “Biaŋne wemocte
munarekomec? Biaŋne rune Anutu mocjaha. 19 Erâ go sâcmutâc dâŋ
manaekic, kecʒiŋuc: Go ʒika mi qazemec, ŋowe ŋonâŋ ŋohe bebehec mi
ezepirec, go fiuc mi rozemec, go micko âkecmi ezemec, go ŋic wiac kâŋgâc
mi jowac rozemec, go neŋgoc mamac jahecge sâsec‐jofazemec.” 20 Iŋuc
muhuc âzâcneme ŋic e muwec, “Qaqazu, no i sasawa ɋie‐naneonecteaŋ
reŋke warehuc juekopac.” 21 Eme Jesuzi honerâ ere ecneme âzâcnewec,
“Mocjaha fokac, i ezemec, go rarâ moneŋ mafa wiacge ŋic hapetac
qikiŋne‐jarezemec. Eme sambâŋko boreŋ ʒeŋaŋ fua‐gareocmu. Erâ ware
bâjâpecnuzemec.” 22 Jesuzi iŋuc muhuc âzâcneme ŋic e bune sâqoreme
mana ŋemâckerâ rawec, e moneŋ mafa ɋâfoŋne focnewec irec.

23 Rame Jesuzi fotikierâ motecfâcne honec‐ jopahuc jazawec, “Moneŋ
mafa sâkoheczi Anuture uucmaŋko raʒiniŋte ququŋkenehec eekac.” 24Eme
motec jaŋe dâŋ i manarâ fâfârepie harierâ jazawec, “Motecfâc‐nane,
Anuture uucmaŋko raraʒi i wiac ŋemâcne. 25 Kamelezi buŋic hawecnao
raraʒi i wiac afecne, â moneŋ mafa sâkoheczi Anuture uucmaŋko raraʒi
i wiac ŋemâcne.” 26 Iŋuc mume manarâ weaŋkerâ mumbiŋ, “Hâc, eme
mozi Anuture uucmaŋko raʒiocmu?” 27Mupie Jesuzi honec‐joparâ muwec,
“I ŋiczi eene mi fokac, erâ sifu Anutuzi wiac i me i hatane bâfuaocte mi
quŋkeocmu.”

Jesure erâ wiac qikiŋnerâ okacne ŋemâcne rozo
28 Petorozi dâŋ i manarâ Jesu ʒiŋuc âzâcnewec: “Manakic, nâŋe wiac‐

nâŋec sasawa râpecke‐fârerâ go bâjâpecgumbeŋ.” 29Eme Jesuzimuwec, “No
jâmbomac ŋazape: Moc e fic hae, hahac ɋa, seŋ qo, neŋgoc mamac, naru
motec, jufu mumuc nore erâ â Biŋebiaŋte erâ beheocmu, 30 e okacne wiac
qame hukicne jâmbâŋ raʒime raʒi roocmu. Ʒiramâreŋko fic hae, hahac ɋa,
seŋ qo, neŋgoc, naru motec, jufu mumuc wiac i fific guguriŋ faio okacne
fuacneocmu, erâ juku ʒâhec dameŋko juju sanaŋ rauckeocmu. 31 Erâ ine
bâbâni jaŋeraonec bocjahazi ʒâhec eniŋmu â ʒâhec jaŋeraonec bocjahazi
bâbâni eniŋmu.”

Jesu e hâmoocte biŋedâŋ jazaha jahec â moc ewec
(Mat 20:17–19; Luk 18:31–34)

32 Jaŋe Jerusalem haeo feniŋte rambiŋ. Ehuc Jesuzi bânie‐jarehuc irapec
ramewareckembiŋ. Â bâjâpec‐jopambiŋzi hâwic sahac jumbiŋ. Eme Jesuzi
motecfâcne 12 mocbuc qâzuc‐joparâ wiac fuacneocmu irec dâŋ mufua‐
jarehuc ʒiŋucmuwec: 33 “Manaŋgopieŋ, nâŋâc Jerusalemhaeo feŋgopeneŋ.
Eme ira Ŋic FâriWâtuŋne e taha bapamicne âmiti qaqazu jaŋeremeo feme
jaŋe hâmoocte qâpuc jaŋerao râeniŋmu. 34 Eme jaŋe mu âke sisic ecnehuc
tâfeckerâ becsahac biriŋneheczi qa qâʒâic ecnerâ qâhâmoniŋmu. Eme ʒoaŋ
jahec â moc eha mocwâc ɋârerâ fahareocmu.”

Fekicne jujure dâŋ
(Mat 20:20–28)

35 Eme Ʒebedaioremotec jahec Jakobo â Johane jahe Jesurao rarâ mupic,
“Qaqazu, nâhe wiac irec me irec numu‐garepere enâctecmurâ numukop-
erec.” 36Mupire wio‐jactewec, “Weniŋuc eŋactepere mukopirec?” 37 Eme
jahemupic, “Gomanatecne juku tâpiri huririgao nâhe gâjoŋgao ŋifec â ŋifec
ŋezeperec.” 38Mupire Jesuzi ʒiŋuc jasawec: “Ŋohe fuŋne kâuc bahuc iŋuc
mukopirec. No opâ ʒaʒacne nâpemu i ŋohe sâcne nânicmu, â opâ fârone
ruapemu i ŋohe sâcne ruanicmu me?” 39 Mume jahe mupic, “Ea, sâcne
enacmu.” Mupire Jesuzi ʒiŋuc jasawec: “Noni opâ nâpemu i ŋohe jâmbomac
nânicmu, â opâ ruapemu i ŋohe ruanicmu wâc. 40 Erâ gâjoŋ‐naneo ŋeŋe
irec dâŋ mumu ine norao mi fokac, irec biŋe qajarekicne i jaŋe ŋeŋe ira
ŋeniŋmu.”

41 Iŋuc epire motec gâcne jaŋe Jakobo â Johane mana‐jactepie sâqorewec.
42 Eme Jesuzi hefârec‐joparâ ʒiŋuc jazawec: “Mâreŋ ŋicwofuŋ jaŋe ŋic
rauc‐jopahuc kiŋaŋ qaqafâc‐jeŋic bacjopa jueŋgopieŋ â fekicne jaŋe omane
qâhuc‐joparâ ŋicbomboŋ ejareeŋgopieŋ i manaeŋgopieŋ. 43 Â ŋoŋerao
ine iŋuc mi fuazejec. Ŋoŋeraonec moczi fekicne ezo murâ âgofâc‐ticne
jaŋere kiŋaŋ qaqa juzejec. 44 Â ŋoŋeraonec moczi micne‐ŋeŋic ezo murâ
âgofâc‐ticne jaŋere gie bapa ŋic juzejec. 45 Wemocte? Ŋic Fâri Wâtuŋne
e ŋoŋe kiŋaŋ qacneniŋte mi wahawec e jahac kiŋaŋ qaqa gie bahuc ŋic
bocjaha kiwiric‐jeŋic rora juju‐ticne qikiŋneocte wahawec.”

Jesuzi Jeriko haeo ŋic tiŋtuŋ moc ʒâŋe fifi bawec
(Mat 20:29–34; Luk 18:35–43)

46 Jesu motecfâc jaŋe raku Jeriko haeo fisimbiŋ. Eme hae i fotâcnerâ
rapie râpefuŋ‐ jeŋicko ŋic guru sâko mâmâc rambiŋ. Ehame hatamecko
ŋic tiŋtuŋ hapetac jâmbâŋ moc ŋewec, ʒâŋene Batimaio, Timaiore ŋokâ.
47 Eme eki Jesu Nazarete haeonec ware rakac mupie manarâ fâfâcnehec
wirahuc muwec, “Jesu, go Dawidire ɋâriczi nore mac buge sâqoreoc!”
48 Boc wirame ŋic jaŋe niniŋkerâ ŋeocte mu hâhâwic ecnembiŋ. Eme eki
dâŋjeŋic mana takirehuc fotarierâ wirawec, “Go Dawidire ɋâriczi nore
mac buge sâqoreoc!” 49Wirakume Jesuzi manarâ hatao domahuc muwec,
“Ecnepie wareoc.” Mume ŋic jaŋe tiŋtuŋ wiracnehuc mumbiŋ, “Sahacge
âke urueme fahare warec, hefârecgukac.” 50Eme tiŋtuŋzi dâŋ i manarâ izia
bilaŋke‐ticne hetararâ furutuc herâ faharerâ Jesurao rawec. 51 Ra fisime
ʒiŋuc muhuc wiocnewec: “Wemo egarepemurâ mukic?” Eme tiŋtuŋzi
muwec, “Qaqazu‐nane, no ʒâŋe fifihec epemurâ enarekac.” 52Mume Jesuzi
ʒiŋuc âzâcnewec: “Go rac, mamanasiŋgere biaŋkekomec.” Muha izia ʒâŋe
fifihec erâ Jesu bâjâperâ rawec.

11
Jesu e doŋgio Jerusalem haeo fewec
(Mat 21:1–9; Luk 19:29–38; Joh 12:12–16)

1 Eme raku Jerusalem hae bâqiŋkezo ehuc Oliwa tikio Betefage â Betania
hae ŋepicko fisimbiŋ. Ira fisirâ Jesuzi motec jajahec 2 sorec‐jofahuc muwec,
“Hae raecko ŋekac ira ranic. Raferâ izia doŋgi motecne niŋgiŋko domakac
i bâfuanicmu. Motecne i ŋiczi fainao mi ŋekicne furune. Eme i bâfuarâ
firuerâ bawareniŋ. 3 Firuepire ŋic moczi, wemocte rokopirec, mume

ʒiŋuc muhuc âzâcnenic: ‘Wofuŋ‐ nâheczi irec mukac, erâ biac mocwâc
râeme wareocmu.’ ” 4 Iŋuc muhuc jasame motec jahec rarâ doŋgi motecne
ficmotâckomai jaha niŋgiŋko domame bâfuarâ firuepic. 5 Firuepire ŋic do-
mambiŋ jaŋe honec‐jofarâmumbiŋ, “Hâc,mozimume rokopirec?” 6Mupie
Jesuzi dâŋ jasawec i jazapire manapie tarawec. 7 Eme Jesurao bararâ
fainao ŋaqi‐jeŋic râepie eki ferâ ŋewec. 8Eme ŋic bocjahazi ŋaqi‐jeŋic hatao
rumacke rambiŋ â tucnezi gieonec ʒariŋ bazurâ râe rambiŋ. 9Eme ŋic guru
sâko roʒâc bâʒâŋiŋ ecnembiŋ jaŋe kecʒiŋucmuhuc ofac hecnembiŋ: “Ohec,
Wofuŋte micte ware‐nârekomec go mumbiaŋgunaŋ. 10 Apa‐nâŋec Dawidi
ere guriŋ bapa risie‐nârekacte ʒerienaŋ. Ohec, Anutu fâic sambâŋko.”

11 Iŋuc ecnehapie Jerusalem haeo fe fisirâ Jesuzi taha ufuŋko raʒiwec.
Raʒirâ wiac sasawa hone manac efârerâ hae biac owâeme waharâ
motecfâc‐ticne 12 rocjopame Betania haeo fembiŋ.

Jâmbo jâcnezi Jesure micte ururuckewec
(Mat 21:18–19)

12Hae fureme jaŋehec Betania haeonec wahahuc Jesu nânâre hâmowec.
13Ehuc fime rame jâmbo jâcnemoc rehacnehec honerâ fârine ŋekacmuhuc
ra basawec: Fârine fufua dameŋ mi maickewecte rehacne sawa domawec.
14 Iŋuc honerâ jâc ʒiŋuc âzâcnewec: “Goraonec fârine nânâ i ŋic moczi
mocwâcmi nâjâmbâŋkezejec.” Eme dâŋ i motecfâcne jaŋemanambiŋ.

Jesu e taha ufuŋ furu muwec
(Mat 21:12–17; Luk 19:45–48; Joh 2:13–22)

15 Eme Jerusalem haeo fembiŋ. Eme Jesuzi taha ufuŋko ferâ ŋic ira wiac
nareŋ gareŋ ehuc domambiŋ jaŋe jâpec‐joparâ moneŋ katapa‐jeŋic â hapâ
ŋeŋe herândiŋkewec. 16 Erâ taha ufuŋko wiac iŋucne moc ba rac warec
mi eniŋte muac‐jopawec. 17 Iŋuc ejarerâ dâŋ ʒiŋuc jazawec: “Dâŋqâreŋ
kecʒiŋuc fokac: Ficnane i mâreŋ sâc ŋic jaŋere nunumu fic ezejec. Ŋoŋe ine
epie fiuc sindaŋhec jaŋere qânâuŋ tinac ekac.” 18 Iŋuc eme taha bapamicne
âmiti qaqazu jaŋehonerâ,weniŋuc erâ qapene arictac ezejecmuhuc nazaŋ
gazaŋ embiŋ. Erâ fuŋne ʒiŋucte ere hâwic‐jopawec: Ŋic mâmâc sasawa
miti‐ticnere manapie bipine sâkohec ewec. 19 Eme Jesu â motecfâcne jaŋe
hae owâeme sâc hae sâko beherâ rahuc jumbiŋ.

Wofuŋ manasiŋkehuc numuzo
(Mat 21:20–22)

20 Hae fureme jâmbojâc domawecko mocwâc ra fisirâ honembiŋ: Jâc
hâmo bâŋeŋ erâ domawec. 21 Eme Petorozi honerâ Jesu dâŋ muwec i
manasurâ âzâcnewec, “Qaqazu honec, jâmbo jâc sâweckemec e ururuckejec
domakac.” 22 Mume Jesuzi ʒiŋuc jazawec: “Ŋoŋe Anutu manasiŋkehuc
junʒepieŋ. 23 No jâmbomac ŋazape: Moc e tiki kecocni hockerâ hâwecko
huc âzâcneocmu, ehuc mupe sanaŋkeocmu me mâcne, maŋjahec iŋuc mi
erâ manapaŋkehuc muocmu, i fârine fuaocmu. 24 Irec ŋazape mananiŋ:
Ŋoŋewiac irecme irecmanasurâ numuniŋmu, ine biac roŋgopeneŋmuhuc
mana ʒakiepie fua‐ ŋareocmu. 25 Erâ numuzo murâ ŋic mocte kiŋtofa
bajuŋgopieŋko behenʒepieŋ. Iŋuc epie sambâŋ Mamac‐ŋeŋiczi iŋuc jaha

ŋoŋere kiŋtofa beheocmu.[ 26 Me ŋoŋe ŋic jaŋere kiŋtofa bajupie sambâŋ
Mamac‐ŋeŋiczi iŋuc jaha ŋoŋere kiŋtofa bajuocmu.]”

Jesu â micne bapa jaŋe eesâic embiŋ
(Mat 21:23–27; Luk 20:1–8)

27 Jesu motecfâc jaŋe mocwâc Jerusalem haeo risiembiŋ. Risierâ Jesuzi
taha ufuŋko ferâ juhame taha bapa micne â miti qaqazu â soŋaŋ erao fisirâ
28 indiŋkerâ mumbiŋ, “Go ʒira wiac eekic i more micte eekomec? Mozi
iŋuc ecmurâ mugareme eekomec?” 29Esâickepie dâŋ ʒiŋuc bâtikie‐jarewec:
“No dâŋ mocjaha sawa wio‐ ŋarepe nazapie noni iŋuc jaha more micte
wiac eekopac i okacne ŋazapemu. 30 Johane Miti Opâ gie‐ticne i wenirec
fuawec, sambâŋkonec me ŋickonec? Mupie manape.” 31 Iŋuc jazame
jaŋackoaŋ ʒiŋuc muhuc nazaŋ gazaŋ embiŋ: “Nâŋâc sambâŋkonec fuawec
iŋuc mupene muocmu ‘Hâc, eme wemocte dâŋticne mi mana ʒakiembiŋ?’
32 Me ŋickonec fuawec iŋuc moc munaŋ?” Erâ iŋuc muniŋte ŋic jaŋere
hâwic‐jopawec. Jaŋe ʒeŋgoma Johanere manapie porofete jâmbâŋ ewec.
33 Eme Jesu ʒiŋuc âzâcnembiŋ: “Nâŋe mi manaŋgopeneŋ.” Mupie Jesuzi
ʒiŋuc jazawec: “Wiac murâ sâcne, eme noni iŋuc jaha more micte ʒira wiac
eekopac okacne wâcmi ŋazapemu.”

12
Waiŋ gie soŋaŋ sâqocne
(Mat 21:33–46; Luk 20:9–19)

1 Jesu e fuŋkerâ dâŋ suŋsuŋne moc kecʒiŋuc jazawec: “Ŋic moczi mâreŋ
mocko waiŋ saraku sara‐fârerâ sac hafewec. Erâ waiŋ bâbâpisic toma ba
akic erâ soŋaŋ jaŋere fic barâ gie sasawa mejeŋicko râerâ mâreŋ mocko
rawec. 2 Jukuhame fârine fufua dameŋ maickeme kiŋaŋ motec‐ticne moc
fârine tucne roocte soreme ra fisime 3 soŋaŋ jaŋe rorâ qa imac ecnerâ
jâpepie metariŋ risiewec. 4 Risieme runezi kiŋaŋ motec moc soreme rame
qizecne hefâuckerâ sopeckembiŋ. 5 Eme runezi harierâ kiŋaŋ motec moc
soreme jaŋerao fisime qambiŋ. Qapie runezi ŋic bocjaha sorec‐ jopame
ra fisipie soŋaŋ jaŋe ʒika bâfuarâ gâcne ʒâpâ jopambiŋ â gâcne hâmocne
jopambiŋ. 6 Eme mocjaha jucnewec, joroc ŋokâ‐ ticne hâcne, e ʒâhec
ʒiŋuc muhuc soŋaŋ jaŋerao sorewec: ‘No nahacne ŋokâ araŋ bacnehuc
akickeniŋmu.’ 7 Eme soŋaŋ jaŋe ine ŋokâ‐ticne honerâ nazaŋ gazaŋ erâ
mumbiŋ, ‘Eki hâcne juku gie rauckeocmu, ajoc, qanaŋ, eme gie ʒi nâŋâcne
ezejec.’ 8 Iŋuc muhuc rorâ qâhâmorâ qâŋɋâŋ‐ticne gie sahacnao behepie
huwec.” 9 “Eme gie rune e weniŋuc eocmu? E fisirâ soŋaŋ i jopa qâhâmoc
ejarerâ gie‐ ticnao soŋaŋ biaŋne moc râec‐jopaocmu. 10 Miti papiao dâŋ
kecʒiŋuc fokac i wose manac mi eeŋgopieŋ me?
‘Ficbapa ŋic jaŋe wâtuŋ surehec behembiŋ,
wâtuŋ izi mi jâmâ wâtuŋ ezejec i!
11Wiac i Wofuŋtemicte iŋuc fuame
ŋiczi honepene mâsi furune ekac.’ ”

12 Jesuzi iŋuc jazame micne bapa jaŋe e kâpâcwâru baniŋte manasurâ
ŋic jaŋere hâwic‐jopame hata basambiŋ. Jaŋe ʒiŋuc mana tarambiŋ: Dâŋ i
nâŋeremukac. Erâ roniŋte quŋkehucmâc beherâ rambiŋ.

Ŋic jaŋe Jesu moneŋte esâickembiŋ
(Mat 22:15–22; Luk 20:20–26)

13 Judaŋic micne jaŋe farisaio ŋic gâcne â Herodere âgofâc tucne
Jesu dâŋzi bitiŋ bacneniŋte sorec‐ jopambiŋ. 14 Sorec‐ jopapie Jesurao
fisirâ ʒiŋuc âzâcnembiŋ: “Qaqazu, nâŋe gore fuŋne manaeŋgopeneŋ, go
dâŋburec mi ehuc jâmbomac jaha muekic, erâ fekicne fosâoc‐jopahuc dâŋ
mi muhasickeekic, go fekicne wahakicne mâmâc sasawa Anuture hata
sâcne nâzâ nâwotuc eekic. Irec mutec mananaŋ, Sisa* takesi moneŋ
râcnepene sâckeekac me mâcne, 15 râcnezo me mi râcnezo?” Iŋuc mupie
Jesuzi burec‐ jeŋicte fuŋne mana tararâ jazawec, “Ŋoŋe wemocte dâŋzi
bitiŋ banareŋgopieŋ? Ŋoŋe siliwamoneŋmoc bâfuarâ nowatupie honepe.”
16Eme jaŋemoc râcnepiewio‐jarerâ muwec, “Hawari â qâreŋ ʒi more me?”
Eme jaŋemumbiŋ, “Sisare”. 17 Iŋucmupie jazawec, “Murâ Sisare biŋe i Sisa
râcnenʒepieŋ â Anuture biŋe i Anutu râcnenʒepieŋ.” Iŋuc muhuc jazame
jaŋe wareckembiŋ.

Hâmockonec fafaharere Jesu esâickembiŋ
(Mat 22:23–33; Luk 20:27–38)

18 Jaŋe rahapie sadukaio ŋic tucne fisimbiŋ. Ŋic i jaŋe hâmockonec fafa-
hare mi fokac iŋuc muhuc jumbiŋ. Jaŋe hâcne fisirâ mumbiŋ: 19 “Qaqazu,
Mosezi kecʒiŋuc mu qâreŋ enârewec: ‘Ŋic moczi ŋokac rorâ ɋâric‐ticne
mi fuahame hâmome ɋanezi hozec‐ ticne rorâ hahac‐ ticnere biŋe ɋâric
bâfuazejec.’ 20 Eme hahac ɋa 7 jumbiŋ, ehuc mârâc hahac‐jeŋic ŋokac rorâ
ɋâric tâmiric jurâ hâmowec. 21 Hâmome ɋanezi hozec‐ticne rorâ iŋuc jaha
ɋâric tâmiric jurâ hâmome ɋaticne moczi hozec ijaha rowec. 22 Iŋuczi iŋuc
hahac ɋa 7 jaŋe ŋokac ijaha rorâ ɋâric tâmiric hâmo‐fârembiŋ. Eme ʒâhecko
hozec‐jeŋic iŋuc jaha wâc hâmowec. 23Eme ŋic 7 jaŋemâmâc sasawa ŋokac
ijaha rombiŋte juku dameŋ sâkoo fahare‐fârepie ŋokac e more ezokac?”
24 Mupie Jesuzi ʒiŋuc jazawec: “Ŋoŋe dâŋ mana sifuckeeŋgopieŋ, i mâc
mâcne, ŋoŋe miti papia â Anutu tâpiri‐ticne kâuc baeŋgopieŋ irec. 25 Juku
hâmockonec faharerâ ŋic â ŋokac roroc mocwâc mi enʒoŋgopieŋ. Jaŋe
sambâŋ aŋelo iŋucne erâ mâc junʒoŋgopieŋ. 26 Eme ŋoŋe hâmockonec
fafaharere muŋgopieŋte ŋazape: Mose e jâcko ʒocbâruŋ fuame honerâ
rame Anutuzi dâŋ âzâcnewec, binaŋ i wose manac eeŋgopieŋ me mâcne?
Ine dâŋ kecʒiŋuc âzâcnewec: ‘No Abraham â Isaka â Jakobo jaŋere Anutu.’
27 Ine hâcne, e hâmockicne jaŋereAnutumâcne, e ɋâricne juju jaŋereAnutu.
Ŋoŋe ine dâŋ boc mana sifuckeeŋgopieŋ.”

Jesu miti qizecnere wiocnembiŋ
(Mat 22:34–40; Luk 20:39–40; 10:25–28)

28 Eme Jesuhec mu bârisiec ehapie eki okacne musarickehuc
bâtikie‐jareme miti qaqazu jaŋeraonec moczi manarâ Jesu fuacnerâ
ʒiŋuc wiocnewec: “Sâcmutâc dâŋ wenimoizi qizecne sâko?” 29 Mume
Jesuzi ʒiŋuc âzâcnewec: “Sâcmutâc dâŋ femicne ʒiŋuc fokac: ‘Israe
ŋicbureŋ ŋoŋe mananiŋ, Wofuŋ Anutu‐ nâŋec e Wofuŋ fârine mocjaha.
30 Irec maŋge â qâqâtâcge â mamanasuge â tâpirige i Wofuŋ Anutuge
furu jaha qikiŋnecnetec fozejec.’ 31 Erâ dâŋ âgone moc kecʒiŋuc fokac:

‘Go gahacnere egareekac, sâc ijaha âgogere egarezejec.’ Sâcmutâc dâŋ
i jahere femicne moc mi fokac.” 32 Iŋuc mume miti qaqazuzi dâŋ ijaha
herisiecnehuc muwec, “Qaqazu, go dâŋ mutecne manape sâcke‐hâmokac,
Anutu e jâmbomacWofuŋ fârinemocjaha, erâ e iŋucnemocmi jukac. 33Erâ
e maŋ â mamanasu â tâpiri furu qikiŋnecnezo, â gahacnere egareekac
irec sâc âgoge maŋjauŋ ecnezo, izi bâzi fuŋne fuŋne ririke sirickekac.”
34Ŋic e iŋucmume Jesuzi maname sâckeme ʒiŋuc âzâcnewec: “Go Anuture
uucmaŋ bâqiŋkekomec.” Eme dameŋ ira ŋic jaŋe Jesuwiocneniŋtemanapie
ŋemâckeme behembiŋ.

Jesu e jahac Kristore esâic‐jopawec
(Mat 22:41–46; Luk 20:41–44)

35 Eme Jesu e taha ufuŋko ŋic miti jazahuc ʒiŋuc muhuc indiŋ‐jopawec:
“Kristo e Dawidire ɋâric, miti qaqazu jaŋe weniŋucte iŋuc mueŋgopieŋ?
36Dawidi e jahac Tiri Mârozi ecneme ʒiŋucmuwec:
‘Wofuŋzi nore Wofuŋ âzâcnewec,
Go ware fâre‐naneo ŋehaŋtec
râsifâcge kikegere rurumaŋko guruc‐jopazepac.’
37 Irec Dawidi e Wofuŋ‐nane mucnewec, iŋucnezi weniŋuc erâ ɋâric‐ticne
ekac?” Jesu emiti iŋucmuhuc jazame ŋic guru sâko jaŋemana aŋac embiŋ.

Jesuzi miti qaqazu jaŋere uŋdâŋmuwec
(Mat 23:1–36; Luk 11:37–54; 20:45–47)

38 Eme Jesuzi miti muhuc dâŋ moc ʒiŋuc ʒuhuckerâ jazawec: “Ŋoŋe
miti qaqazu jaŋe bâec bajarenʒepieŋ. Jaŋe ŋaqi ʒora rojuhuc hatao ŋic
bâfuac‐jopapie mu ʒeri ejareniŋte maŋjeŋic domaekac. 39 Erâ mitificko â
tutumaŋ ficko ŋicbomboŋ ŋeŋeoa micne ŋeniŋte mueŋgopieŋ. 40 Iŋucnezi
hozec jaŋereficwiac kâŋgâc jowac roeŋgopieŋ, erâ nunumu ʒorazi hehesic‐
jeŋic hefackeeŋgopieŋ. Ŋic i jaŋe juku okacne hâhâwicne ronʒoŋgopieŋ.”

Hozec moczi moneŋ‐ticne taha ufuŋko râe‐fârewec
(Luk 21:1–4)

41 Jesu e taha ufuŋko moneŋ rârâe katapa irec ŋifecnao ŋehuc hone-
hame ŋic jaŋe moneŋ râepie huwec. Ehuc mafaŋic bocjaha jaŋe fisirâ
moneŋ ŋemâcne râepie huwec. 42 Ehame hozec hapetac moczi fisirâ toea
bâbâroŋ mocjaha mac moc râewec. 43 Eme Jesuzi i honerâ motecfâcne
hefârec‐joparâ jazawec, “No jâmbomac ŋazape: Hozec hapetac kecizi
moneŋ râekac, i gâcne jaŋere sâc jâurukac. 44 Gâcne jaŋe neŋgocne sâko
fojarehame tucne sawa râembieŋ. Â hozec e hapetaczi focnewec sâc
râe‐fârerâ mâc jâmbâŋ jukac.”

13
Jesu e fifisi dameŋ‐ticnere dâŋmuwec
(Mat 24; Luk 21:5–36)

1 Eme Jesuzi taha ufuŋkonec waha rame motecfâcne jaŋeraonec moczi
mu warec ehuc ʒiŋuc âzâcnewec: “Qaqazu honec, ufuŋ aŋac baŋac biaŋ,
qânâ hâhâwicnezi basirickerâ bakicne.” 2 Mume Jesuzi ʒiŋuc âzâcnewec:
“Dameŋ ʒiŋuczia ufuŋ sâko mako ŋehame honeekic? Juku ine râsi jaŋe
12:31: Tah 19:18 12:32: Sâc 4:35; 6:4 12:33: Sam I 15:22 12:34: Apo 26:27–29 12:36:

heroc qâropiepie ŋetâc qâtâtiezokac.” 3 Eme Jesu â motecfâcne Oliwa tikio
ferâ opâ ocniŋucnao ŋehapie ufuŋ e ʒiŋucnao ŋewec. Ira ŋehuc Petoro,
Jakobo, Johane â Anderea jaŋe Jesu bucko wiocnerâ mumbiŋ, 4 “Wiac
mumec i wezimucko fuazokac â dâŋ i sanaŋkezo eha sowi weniŋucnemoc
fuazokac?”

5Eme Jesuzi dâŋ ʒiŋuc fuŋkerâ jazawec: “Jukumaŋ bâsifuc eŋarenʒipiŋte
sawaŋ‐ŋeŋic qahuc junʒepieŋ. 6 Ŋic bocjaha fuarâ nore ʒâŋeo mâc âke
hotahuc muniŋmu ‘No Kristo’. Iŋuc muhuc ŋic bocjaha maŋ bâsifuc
ejareniŋmu. 7 Erâ ʒika fârine â ojowane fuame manarâ maŋŋeŋic mi
gâckezejec. Wiac iŋucne hâcne fuaocte mukicne, erâ fuame sifu dameŋ
biac mi taraocmu. 8Mâreŋne mâreŋne ŋic guru sâko guru pitic jaŋe rârâsi
efârerâ ra qa ware qa ehuc qaqac ranʒoŋgopieŋ. Ehame homeŋ iŋuc jaha
ra ba ware ba ezokac. Erâ roroczi roroc fua razokac. Erâ i mâc gozi kikine
sawa ezokac.

9 “Ŋoŋe sawaŋ‐ŋeŋic qahuc junʒepieŋ. Jaŋe dâŋko râec‐ŋopaniŋmu â
mitificko kâcbiŋzi ŋopaniŋmu. Erâ i sawa mâcne, kia â ŋicwofuŋ jaŋerao
wâcbacŋopa rapie jaŋeremaio domahucnore erâmumutaniŋ gie baniŋmu.
10 Erâ dameŋ ine jâpec mi taraocmu, qanaŋ Biŋebiaŋ mâreŋ sâc murapie
haŋ baocte mukicne. 11 Eme kia jaŋerao bacŋopa rapie dâŋ weniŋuc
munaŋmumuhucmanamezacmi enʒepieŋ. Dameŋ iraMârozimaŋŋeŋicko
dâŋ râeocmu ijaha munʒepieŋ. Iŋuc ehuc dâŋmupie ŋoŋere dâŋmi eocmu,
i Tiri Mârore dâŋ eocmu. 12 Eme ŋic jaŋe wiac kecʒiŋuc eniŋmu: Hahac
moczi ɋaticne doc bame qaniŋmu â mamac moczi ŋokâ‐ ticne doc bame
qaniŋmu â naru motec jaŋe neŋgoc mamacfâc‐jeŋic kisâ ejarehuc doc
bacjopapie jopaniŋmu. 13 Eme ʒâŋe biŋe‐nanere erâ ŋic mâmâc sasawa
jaŋe ŋoŋere manapie aaricnehec eocmu. Eme moc e miti paŋnea barâ
domakume dameŋ tarame rozo.

14 “Juku mamakâc qizecne sisipiric‐ticnehec, mi dodomanao domazokac.
(Ŋoŋe dâŋ i aimuŋ mac wose manac enʒepieŋ.) Iŋuc fuame honerâ
Judaia mâreŋkonec ŋiczi tiki mâreŋko wiserâ ranʒepieŋ. 15 Ehuc hae
ʒoŋao juocmuzi ficmaŋ‐ ticnao risie ferâ mafa‐ ticne mi rozejec. 16 Â
gieo juocmuzi haeo rarâ ŋaqi bilaŋke‐ticne mi rozejec. 17 Jei, ŋokac
kiwecheczi â susuonecheczi ine weniŋuc enʒoŋgopieŋ! 18 Ŋoŋe Wofuŋ
numucnepie maname wiwise‐ŋeŋic hoemaŋko mi fuazejec. 19 Eme dameŋ
ira bâŋeŋkerâ weaŋsic nânâ femicne sâko fuazokac, sâc iŋucne Anutuzi ŋic
bâfuac‐jopaweckonecteaŋ mi fuawec â juku wâc mi fuazokac. 20 Wofuŋ
e dameŋ i mi bâtâcneme muzac, ŋic moczi miti barâ jukume rorone i mi
fua‐ jâmbâŋkezac. Bâwosâecfâc‐ticne jaŋere erâ ine dameŋ bâtâcnewec.
21Eme ‘Kristo e ʒira nâŋerao fuakac’, ‘Kristo e ocna jaŋerao fuakac’, dâŋ iŋuc
mupie mi mananʒepieŋ. 22 Dameŋ ira Mesia burecne â porofete burecne
fuarâ mâsi â wiac hâhâwicne bahuc ŋic maŋ bâsifuc ejareniŋmu. Ehuc
bâwosâecfâc‐ticne jaŋere maŋ bâsifuckeniŋte gie sâko baniŋmu wâc. Erâ
jaŋemaŋ bâsifuc eejarenemi fokacte eipieniŋmu. 23Wiac i mi fuaha qanaŋ
ŋazakopacte sawaŋ‐ŋeŋic qahuc junʒepieŋ.

24 “Eme bâŋeŋkerâ weaŋsic nânâ qaʒueha ʒoaŋ gâpârezokac â mosa
tatamacne arictac ezokac 25â bâpiŋ gâcne tararâmâreŋkowahanʒoŋgopieŋ.

Ehame sambâŋ qiriŋ qame tâpirine ŋeŋgoroŋkezokac. 26 Eme Ŋic Fâri
Wâtuŋne e karorac faio ŋehuc ɋuŋɋasaŋ bâric bâricnehec fisime jaŋe
hone ʒâirenʒoŋgopieŋ. 27 Ehuc aŋelo sorec‐jopame jaŋe bâwosâecfâc‐ticne
mâreŋ ŋifec â ŋifec, faic â juwic, sambâŋ â mâreŋ qaŋeŋ‐ jekickonec
qânusuc‐jopanʒoŋgopieŋ.

28 “Firindoaczi mâsi eekac irec manasuhuc fuŋne mananʒepieŋ. E âric
qame honerâ mueŋgopieŋ ‘Ʒoaŋ dameŋ bembeŋkekac’. 29 Eme ŋoŋe iŋuc
jaha, ŋazakopac wiac i fua‐fâreme ʒiŋuc munʒepieŋ: ‘E maic‐nâpozo ehuc
motâc râpeo domakac’. 30 No jâmbomac ŋazape: Mâreŋ ʒirec rune mi
sisirowe jufehuc juhapie wiac sasawa fua tarazokac. 31 Sambâŋ â mâreŋ
jahe sirowezokopirec, nore dâŋ inemi sirowe‐jâmbâŋkezokac. 32Erâ dameŋ
sâko irec ʒoaŋ me aua ŋic moczi mi mana‐jâmbâŋkekac, sambâŋko aŋelo
jaŋewâcmimanaŋgopieŋ,Ŋokâziwâcmimanakac, Mamac e bucmanakac.

33 “Dameŋ mi manaŋgopieŋte maŋŋeŋiczi rucjari bahuc numunʒepieŋ.
34 Ŋic moczi ficgie‐ticne beherâ mâreŋ wiwicko raocte kiŋaŋ motecfâcne
gie mutâcne‐jarehuc wiac‐ ticne hone qâzuc eniŋte jazaocmu â soŋaŋ e
rucgereŋ biaŋne juocte âzâcneocmu. 35 Eme ŋoŋe iŋuc jaha rucgereŋ‐ŋeŋic
biaŋne bahuc junʒepieŋ. Ficrune e owâcneme ŋafe ʒâŋiŋkome ŋafe furec
hehec‐jekicko me furicte fisiocmu mi manaŋgopieŋte mukopac iŋuc hâcne
ehuc junʒepieŋ. 36 Ŋoŋe guŋ fohapie ututuŋ fisirâ bâfuac‐ŋopazackohec.
37Erâ ŋoŋe â gâcne sâkomâmâc ʒiŋuc ŋazakopac: Maŋɋâri jaha junʒepieŋ.”

14
Jesu qaniŋtemumockembiŋ
(Mat 26:1–5; Luk 22:1–2; Joh 11:45–53)

1 Goreŋ sowa juhuc aakic hombaŋ ŋeniŋte dameŋ Neŋgocgieo maick-
ewec. Ehame irec juwicnao Mituâcko taha bapa micne â miti qaqazu jaŋe
Jesu soŋsoŋko rorâ qaniŋte dâŋ mumockembiŋ. 2 Ehuc ʒiŋuc mumbiŋ:
“Hombaŋkoamisac, ŋic bâiŋ‐jopapene ʒika kosa fuazackohec.”

Ŋokacmoczi Jesu opâ âsu biaŋ ruacnewec
(Mat 26:6–13; Joh 12:1–8)

3 Jesuzi Betania haeo Simoŋ wicsanaŋ ecnewec ere ficko ferâ ŋewec.
Ira nânâ nâhuc ŋehame ŋokac moczi opâ âsu biaŋ furi sâko kiruŋnehec
baferâ qizec‐ticnao furu jaha hesieme ruacnewec. 4 Ruacneme ŋic ŋembiŋ
jaŋeraonec tucnezimu takic erâmumbiŋ, “Wiac furi sâkowemocte sipirick-
ekac? 5Opâ âsu biaŋ izi siliwa moneŋ 300 kitâcneme ŋic hapetac jarepene
sâckezac me!” Iŋuc muhuc ŋokac dâŋ ɋeŋɋeŋne ecnembiŋ. 6 Mupie
Jesuzi manarâ ʒiŋuc jazawec: “Ŋoŋe ŋokac e beheniŋ, wemocte mumu
hehec ecneŋgopieŋ? Ŋokac e jauŋ bacnume biaŋkekac. 7 Ŋic hapetac
dameŋ sâc ŋoŋerao juhapie jauŋ bacjopazo murâ bacjopanʒepieŋ, noni
ine ŋoŋerao boc mi jupemu. 8 Ŋokac e eesâc‐ticne enarekac. No biac
hâmope ducnuniŋmu, irec sahac‐nane qanaŋ mâzockekac. 9 No jâmbomac
ŋazape: Biŋebiaŋ mâreŋne mâreŋne mupie haŋ baocmu sâc, ŋokac kecʒi
mâzocnukac ere manasuhuc biŋe‐ticne mâmâcmupie haŋ baocmu.”

Juda e Jesu doc bajareocte jazawec
(Mat 26:14–16; Luk 22:3–6)

10Ememotec jaŋere âgomoc ʒâŋene Juda Karioto haeonec, eki taha bapa
micne jaŋerao rarâ Jesu doc bajareoctemufua‐jarewec. 11 Iŋuc ememanarâ
bujeŋic biaŋkeme furine moneŋ râcneniŋte mumbiŋ. Eme i manarâ Jesu
kamierâ doc baocte hone jâjâpehuc juwec.

Jesu â motecfâcne aakic lama nâmbiŋ
(Mat 26:17–25; Luk 22:7–13; Joh 13:21–30)

12Goreŋ sowa juhuc aakic lama hezu rikec ezore dameŋmaickememotec
jaŋe Sekiqanâcko Jesu wiocnerâ mumbiŋ, “Aakic lama fic wena rike bâmoc
egarenʒepeneŋ?” 13 Iŋucmupie motec jajahec ʒiŋuc jasahuc sorec‐jofawec:
“Ŋohe haeo ferâ ŋic moc opâ râqâchec bâfuarâ bâjâpenic, 14 erâ ficko feme
ferâ fic rune ʒiŋuc âzâcnenic: ‘Qaqazu e gore ʒiŋuc mukac, fic maŋne
wena motecfâc‐nane jaŋehec aakic lama nanaŋmu?’ 15 Iŋuc âzâcnepire fic
maŋne kâcɋenemoc ŋeŋe fofo wiac rumacke emasaŋ ekicne i ŋofatume ira
aakic lama rike bâmoc ezepirec.” 16 Eme motec jahec dâŋ i reŋkerâ haeo
raferâ Jesuzi muwec sâc i bâfuarâ aakic lama rike bâmoc epic. 17 Eme hae
ŋafeme e motecfâcne 12 jaŋehec fic maŋne ira fisimbiŋ. 18 Eme teboo nânâ
nâhuc Jesuzi ʒiŋuc jazawec: “No jâmbomac ŋazape: Ŋoŋeraonec moczi no
doc bacnuocmu, nohec nânâ nâhuc ŋeŋgopieŋ ŋoŋeraonec moczi hâcne.”
19 Mume motec jaŋe bujeŋic sâqoreme buc buc wiocnehuc mumbiŋ, “Go
nore wiac moc murâ?” 20Wiocnepie jazawec, “Motec 12 ŋoŋeraonecmoczi
nohec poroŋ sicko âke uruckerâ nakac eki hâcne. 21 Ŋic Fâri Wâtuŋne e
mitio hata muʒâwecnekicne ira razo ekac hâcne. Â Ŋic Fâri Wâtuŋne doc
baocmu e ine, jei, okacne mo iŋucne roocmu! Ŋic e neŋgoc bumaŋkonecmi
fuame muzac, afeckecnezac.”

Ŋafe Tiwâ gumec‐jopawec
(Mat 26:26–29; Luk 22:15–20; Kor I 11:23–26)

22Eme tiwâ nârâ Jesuzi poroŋ rorâ jambuŋkerâ motecfâcne ʒiŋucmuhuc
jarewec: “Ro nâniŋ, kecʒi fâri‐nane.” 23 Iŋuc murâ waiŋ râqâc rorâ daŋge
murâ jarememâmâc sasawa nâmbiŋ. 24Nahapie jazawec, “Ŋoŋehec ʒâʒâfic
ezore socnane keci hâcne, i ŋic bocjaha ŋoŋere erâ qikiŋnekicne. 25 No
jâmbomac ŋazape: No waiŋ opâ mocwâc mi nânâ juku Anuture uucmaŋko
waiŋ opâ fuŋmoc nâzokopac.”

Gezemane jufuo rambiŋ
(Mat 26:30–46; Luk 22:31–34, 40–46; Joh 13:36–38)

26 Eme gae herâ haeonec rahurâ ocniŋuc Oliwa tikio fembiŋ.
27 Fehuctecne Jesuzi ʒiŋuc jazawec: “Ŋoŋe mâmâc sasawa miŋecgac
nore manapie sâqoreocmu. Dâŋqâreŋ moc ʒiŋuc fokac i sanaŋkeocmu: ‘No
soŋaŋ qape lama jaŋe siŋsaŋ qaniŋmu.’ 28 Eme hâmockonec faharerâ ine
Galilaia mâreŋko rahuc bânie‐ŋarepemu.” 29 Iŋuc mume Petorozi ʒiŋuc
âzâcnewec: “Jaŋe mâmâc sasawa gore manapie sâqoreocmu mecne, â no
ine iŋuc mi egarepemu.” 30Mume Jesuzi ʒiŋuc âzâcnewec: “No jâmbomac
gazape: Miŋecgac ŋafeo qâqâczi jajahec mi dâŋeha go jahec â moc mic
bacnucmu.” 31 Mume Petoro qizec qarâ muwec, “Go gahacne guhuc no

mâmâc nuzo mupie sifu mi mic bacgupemu.” Mume motec âgofâcne
bafickerâ ijaha mufârembiŋ.

32 Eme raku jufu mocko fisimbiŋ, ʒâŋene Gezemane. Ira fisirâ motec
ʒiŋuc jazawec: “Ŋoŋe ʒira ŋehapie no ocna rarâ numupe.” 33 Iŋuc murâ
Petoro, Jakobo â Johane rocjopame rahuc hâhâwic fuŋkerâ me kike tatara
ecnewec. 34 Iŋuc ecneme jazarâmuwec, “Maŋnane hâhâtâweme hâhâmocne
enarekac, irec ŋoŋe ʒira ŋehuc nohec mâmâc maŋɋâri juniŋ.” 35 Iŋuc
murâ ipec rarâ ʒâŋemaine mâreŋko hetutuckerâ ʒâic dameŋ i Mamacnezi
maname eene eha rireocte numuwec. 36Ehuc ʒiŋucmuwec: “Mamac‐nane,
go wiac moc mi bâipieekiczi mutec ʒâic guru kecʒi nowaruzejec. Erâ sifu
nore dâŋmâcne, gore dâŋ sanaŋkezejec.” 37 Iŋucmurâ risierâ guŋ fohapie
honec‐joparâ Petoro ʒiŋuc âzâcnewec: “Simoŋ, go wemocte guŋ fokomec?
Go piticne ɋâricne sâcnemi junʒaŋ me? 38 Eesâicko dockenʒipiŋtemaŋɋâri
juhuo numuniŋ. Maŋzi afeckekac â sahaczi ine ŋemâckekac.” 39 Iŋuc jazarâ
mocwâc rarâ, mârâc numuwec ijaha numuwec. 40 Numurâ risierâ guŋ
jaha fopie honec‐jopawec. Jaŋe guŋkonec fi qeruruc erâ wemocko afeckerâ
dâŋ moc âzâcnenʒapiŋ. 41 Eme mocwâc ra numurâ risiehame jahec â
moc eme jazawec, “Ŋoŋe guŋ jaha fohuc fomanaŋgopieŋ me? Ʒi sâckekac.
Ŋic Fâri Wâtuŋne e sâqocne bapa jaŋere meo feocte dameŋne maickekac.
42 Faharepie ranaŋ, docbapazi bâqiŋnukac ine.”

Râsi jaŋe Jesu rombiŋ
(Mat 26:47–56; Luk 22:47–53; Joh 18:2–11)

43 Iŋuc jazahuc domahame izia motec âgo‐jeŋic moc, Juda Karioto
haeonec, eki râsi guru micne bajareme ɋeŋfâfâc jaha fisimbiŋ. Taha
bapa micne, miti qaqazu â soŋaŋ jaŋe sorec‐jopapie ʒika ɋaruc wiac barâ
fisimbiŋ. 44 Docbapa eki ine madâŋ qanaŋ ʒiŋuc jazawec: “Muduckepe
honerâ ine hâcne muhuc deŋnea ro basanaŋkerâ barâ ranʒepieŋ.” 45 Eme
fisirâ izia Jesurao rarâ “O Qaqazu‐ nane” muhuc muduckewec. 46 Iŋuc
eme honerâ rorâ basanaŋkembiŋ. 47 Ehapie motec domambiŋ jaŋeraonec
moczi ʒika‐ticne unuckerâ taha bapa sâkore kiŋaŋ motec qaocte hazecne
qatarawec. 48 Eme Jesuzi ʒiŋuc jazawec: “Ŋoŋe nore manapie ʒika qaqa
eme ʒika ɋaruchec fisirâ rocnuŋgopieŋ me? 49 No ʒoaŋne ʒoaŋne taha
ufuŋko ŋic miti qazu‐ jarehuc juekopac, ehame ŋoŋe ira mi rocnumbiŋ.
Erâ sifu enarepie miti papiao nore dâŋqâreŋ fokac i sanaŋkezejec.” 50 Eme
mâmâc sasawa beherâ wise‐ fârembiŋ. 51 Ehame ŋicmotec moc qoruc
qaŋqaŋ‐ticneheczi e bâjâpehame rombiŋ. 52 Ropie qoruc hetararâ biuctac
wisewec.

Jesu taha bapa sâkore ficko barambiŋ
(Mat 26:57–68; Luk 22:54–55, 63–71; Joh 18:12–16, 19–24)

53 Jaŋe Jesu rorâ taha bapa sâkore ficko barambiŋ. Ere ficko hâcne taha
bapa micne â soŋaŋ â miti qaqazu tumaŋne‐fârembiŋ. 54 Eme Petoro e taic
taic bâjâpehuc taha bapa sâkore sacmaŋko raʒiwec. Raʒirâ kiŋaŋŋic jaŋere
ŋondeŋko ŋehuc ʒoc ruawec.

55 Eme taha bapa micne â micne guru jaŋe gupe sioc bâfuarâ qorickehuc
ʒikao râeniŋte mu basac ehuc ŋembiŋ. 56 Eme ŋic bocjahazi mu âke hotac
dâŋ mupie hatane guguru ewec. 57 Mukupie ŋic jahec maczi fuarâ dâŋ
14:31: Joh 11:16 14:32: Joh 18:1 14:34: Joh 12:27; Mi Mâ 43:5 14:36: Mar 10:38

burec kecʒiŋuc mumbiŋ: 58 “Nâŋe ʒiŋuc mume manambeŋ: ‘No taha ufuŋ
mezi bapa kecʒi heropierâ ʒoaŋ jahec â moc eha mezi mi bapa mâc mupe
fuaocmu.’ ” 59 Erâ dâŋ i mupie sisifucne ewec wâc. 60 Ekupie taha bapa
sâkozi faharerâ mai jaha domahuc Jesu indiŋkerâ muwec, “Go ŋifecne
mi mukic me? Ʒi jaŋe gore dâŋ muŋgopieŋ i manatec weniŋuc ekac?”
61 Mume Jesuzi micnao mi rohuc dâŋemâc domawec. Eme harierâ taha
bapa sâkozi wiocnerâ muwec, “Go Kristo, muteŋ bâteŋ ecneeŋgopeneŋ ere
Ŋokâ me mâcne?” 62 Eme Jesuzi muwec, “Ine hâcne mukomec. Erâ moc
ŋazapemananiŋ: Juku Ŋic FâriWâtuŋne e tâpiri rune ere ŋifecko domahuc
sambâŋte karorac faio fisime hone ʒâirenʒoŋgopieŋ.” 63 Iŋuc mume taha
bapa sâkozi dâŋ i maname gâpâreme ŋaqi‐ticne bâsuckehuc ŋicfâc‐ticne
jazawec, “Dâŋwemocte mocwâcmuzo? 64E Anutu âkehockehuc sâckekacte
manarâ weniŋuc muŋgopieŋ?” Eme jaŋe micne mic sâc musereckerâ
mumbiŋ, “E ʒikare biŋe ekac.” 65 Iŋuc murâ gâcnezi tâfeckembiŋ â gâcnezi
ʒâŋemaine bâsoŋkerâmehuhuŋzi qahucmumbiŋ, “Go porofete jukomecko
fuŋnege bataniŋkec.” Eme kiŋaŋŋic jaŋe iŋuc jaha rorâ me tatapezi
qambiŋ.

Petorozi Jesu mickewec
(Mat 26:69–75; Luk 22:56–62; Joh 18:17, 25–27)

66 Eme Petoro e juwic sacmaŋko juhame taha bapa sâkore kiŋaŋ naru
moczi fisiwec. 67 Fisirâ Petoro ʒoc ruahuc ŋeha honerâ hone dendeŋnehuc
âzâcnewec, “Go Nazarete haeonec ŋic Jesu ehec hâcne mâmâc juekopirec.”
68Mume Petorozi mickehuc muwec, “Go dâŋ weniŋucmukomec? Mutecne
kâuc bakopac.” Iŋucmurâmotâcko huzo ehame qâqâczi dâŋewec. 69Ehame
kiŋaŋ naru e ira mocwâc bâfuarâ ŋic domambiŋ ʒiŋuc jazawec: “Ŋic
keci e jaŋere guruonec.” 70 Eme eki harierâ mic bawec. Eme dameŋ
mi ʒoraha ŋic domambiŋ jaŋe mocwâc âzâcnembiŋ, “Â go jâmbomac
jaŋeraonec, go Galilaia ŋic.” 71 Mupie e jahacne sahac mu qaisoc ecneku
Anuture maio mupaŋkerâ muwec, “Ŋic ʒâŋene muŋgopieŋ e mi hone‐
jâmbâŋkeekopac.” 72 Mume izia qâqâczi dâŋeme jajahec ewec. Eme
Jesuzi dâŋ ʒiŋuc âzâcnewec, “Qâqâczi jajahec mi dâŋeha goki jahec â moc
micnucmu”, dâŋ i manasurâ bune herickeme kio sâqorewec.

15
Jesu kiarao barâ rambiŋ
(Mat 27:1–2, 11–30; Luk 23:1–25; Joh 18:28—19:16)

1Hae fure pârâckeme taha bapa micne â soŋaŋ â miti qaqazu erâ micne
guru ŋic sasawa jaŋe tumaŋnerâ Jesure dâŋ mujomirembiŋ. Mujomirepie
ŋic gâcnezi Jesu rorâ mene qarâ jowa rarâ kia Pilato erao râembiŋ. 2 Eme
Pilatozi honerâ wiocnerâ muwec, “Judaŋic jaŋere ŋicwofuŋ go hâcne me?”
Mume Jesuzi muwec, “Ine hâcne mukomec.” 3 Eme taha bapa micne jaŋe
babafic erâ Jesu mâretec qorickehuc domambiŋ. 4 Iŋuc epie Pilatozi Jesu
wiocnerâmuwec, “Jaŋe gore dâŋ ŋemâcnemupie wemocte mana takirehuc
iŋuc me iŋuc mi mukomec?” 5Mume micnao mi rohuc dâŋemâc domame
Pilatozi wareckewec.

6 Aakic hombaŋ sâc kia e Judaŋic jaŋe kâpâcwâru ŋic moc ʒâŋene mupie
akickehuc firue‐ jare jujec. 7 Eme dameŋ ira ŋic moc kâpâcwâru ficko
ŋewec, ʒâŋene Baraba. Eki ŋic gâcne micne bajareme ʒika qahuc ŋic moc
qâhâmombiŋ. Eme irec kâpâcwâru ficko mâmâc râec‐jopambiŋ. 8 Eme
ŋicguru jaŋe Pilatore hae ʒoŋao tumaŋne‐fârerâ hombâŋ sâc mupie ejare
jujec iŋuc ejareocte manasucnembiŋ. 9 Manasucnepie Pilatozi muwec,
“Judaŋic ŋoŋere ŋicwofuŋ akicke‐ŋarepe manapie sâckeocmu me?” 10 Taha
bapa micne jaŋe Jesu mâc aaric manacnehuc erao râembiŋ, i manahuc
hâcne wio‐jarewec. 11Ŋicguru sâko iŋuc wio‐jareme taha bapa micne jaŋe
qafeŋ‐ jopahuc mumbiŋ, “Ŋoŋe mupie Baraba firue‐ŋarezejec.” 12 Eme
Pilatozi harierâ wio‐jarewec, “Iŋuc muŋgopieŋko Judaŋic ŋoŋere ŋicwofuŋ
mucneeŋgopieŋ e wemo ecnepere muŋgopieŋ?” 13Wio‐jareme musereck-
erâ mumbiŋ, “E maripoŋko hâmooc!” 14 Mupie jazawec, “Wemo kiŋte?”
Mume jaŋe mic sâc owa ruruckerâ mumbiŋ, “E maripoŋko hâmooc!”
15 Eme Pilatozi maŋjeŋic taraocte mana‐ jarerâ Baraba firue‐ jarewec. Â
Jesu ine mume becsahac biriŋneheczi qâʒâickehapie maripoŋko hâmoocte
qikiŋne‐jarewec.

Jesu qa sâsâc ecnembiŋ
16 Eme momori jaŋe Jesu fickonec bawaharâ ficrâpeo sacmaŋko baraʒirâ

momori gâcne ejarepie fisi‐fârembiŋ. 17Erâ momori ŋaqi bâbâroŋ hecnepie
huwec â mucʒârâzi hendiŋ ba akic erâ mainao hecnepie huwec. 18 Iŋuc
erâ ofac hecnehuc mumbiŋ, “Ohec, Judaŋic jaŋere ŋicwofuŋ.” 19 Dâŋ i
âzâcnehuc bacqeŋqeŋzi qizecnao qahuc tâfeckembiŋ. Erâ dieŋzi hecnerâ
sâckehuc araŋ burec burec bacnembiŋ. 20 Qa sâsâc iŋuc ecneku momori
ŋaqi heunuckehuc e jahacne ŋaqi mocwâc hecnepie hume maripoŋko
qaniŋte jowa rambiŋ.

Jesu maripoŋko qapie hâmowec
(Mat 27:2–56; Luk 23:26–49; Joh 19:16–30)

21 Rahuc hatao ŋic moc bâfuambiŋ, ʒâŋene Simoŋ, Kirene hae
mâreŋkonec, Alesande â Rufu jahere mamac. Eki hâcne gieonec wareme
bâfuarâ ʒoɋac ecnepie Jesure maripoŋ âsickeme barambiŋ. 22 Baraku
mâreŋ moc ʒâŋene Goligata, nâŋâcne dâŋko utu siec, ira fisimbiŋ. 23 Ira
fisirâ waiŋ â maŋ ninikec opâ bâsifuckerâ râcnepie qikiŋnewec. 24 Eme
maripoŋko qambiŋ. Qapie domahame ɋaqi‐ticnere ɋâsâi qapie kifuac‐
jopame sâc rorambiŋ. 25 Jaŋe 9 kilok ehame qambiŋ. 26 Qarâ qizec
botâŋnao fuŋne‐ticne ʒiŋuc qâreŋkembiŋ: “E Judaŋic jaŋere ŋicwofuŋ.”
27 Erâ ʒika qaqa jajahec mâmâc maripoŋko jofarâ moc ŋifec â moc
ŋifec iŋuc râec‐jofambiŋ. [ 28 Eme miti papiao dâŋ ʒiŋuc fokac i fario
qawec: “E sâqocne bapa jaŋere guruo râekicne”.] 29 Eme ŋic rac warec
embiŋ jaŋe mufec muriŋ ehuc sâke itic ecnerâ mumbiŋ, “Oi, taha ufuŋ
heropierâ ʒoaŋ jahec â moc eha bâzickezo muekiczi 30 sahacge ŋezickehuc
maripoŋkonec wahac me!” 31 Taha bapa micne â miti qaqazu jaŋe iŋuc
jaha nifepupu ecnerâ mumbiŋ, “Ŋic gâcne bâpiaŋ‐ jopaweczi e jahacne
sahac ŋezicke‐bipiekac. 32 E Kristo, Israe ŋic nâŋâcne ŋicwofuŋ jukacko

maripoŋkonec wahame honerâ dâŋticne mana ʒakienʒepeneŋ.” Ŋic jofa-
kicne jahe bafic‐jopahuc iŋuc jaha mu ruruc ecnepic.

33 Juku 12 kilok eme dapâc fuarâmâreŋ sâckerâ fohame 3 kilok ewec. 343
kilok ira Jesuzi wiwic jaha wirahuc muwec, “Eloi, Eloi, lama sabaktani?”
Nâŋâcne dâŋko: Anutu‐ nane, Anutu‐ nane, wemocte behecnukomec?
35 Eme ŋic domambiŋ jaŋeraonec gâcnezi manarâ mumbiŋ, “Keci man-
aniŋ, Elia wâsickekac.” 36 Eme ŋic moczi bâruŋ gasacke rarâ hâwec
sâmbiŋ moc winigao âke uruckerâ huti tofanao bândeŋnerâ bâfeŋnerâ Jesu
gumehuc âgofâcne jazawec, “Ŋoŋe behehapie honenaŋ, Eliazi jâmbomac
ware bataraocmu me mâcne.” 37 Eme Jesu e mocwâc kâcɋene wirahuc
hâmowec. 38Hâmome taha ufuŋkoqoruc ââketâc sâko i faic irec ʒâʒâŋiŋ jaha
tâcnerâ suckerâ waha tarawec. 39 Eme momori soŋaŋ e mai jaha domahuc
honehame hâmomemuwec, “Ŋic kecʒi e jâmbomac Anuture Ŋokâ juwec.”

40 Ŋokac tucne jaŋe mâmâc taic domahuc wiac i hone manac embiŋ.
Eme jaŋere ŋondeŋko Maria Madala haeonec â Maria Jakobo wârâŋne â
Jose jahere neŋgoc â Salome jaŋe mâmâc domambiŋ. 41 Jaŋe Jesu Galilaia
mâreŋko bâjâpehuc kiŋaŋ qacne jumbieŋ. Erâ jaŋe sawa mâcne, ŋokac
gâcnemâmâc Jesuhec Jerusalem haeo ware jumbiŋ.

Jesu duckembiŋ
(Mat 27:57–61; Luk 23:50–55; Joh 19:38–42)

42 Sabata hombaŋte ʒaʒawie dameŋ, Neŋgocgieo hâcne hae owâeme
Josefe Arimatia haeonec e warewec. 43 E micne guru jaŋere kâcɋene
juweczi Anuture uucmaŋ fua tâcneocte maŋne domawec. Eki hâcne
hâhâwic qamaserâ Pilatorao rarâ Jesu qâŋɋâŋ‐ticnere numucnewec. 44Eme
Pilato eki jâmbomac biac hâmojec muhuc momori soŋaŋ ecneme fisime
wiocnewec. 45 Eme momori soŋaŋ eki biac qâŋɋâŋ fuajec, iŋuc mume ma-
narâ Josefe mutaracnewec. 46 Eme Josefezi rarâ qoruc qaŋqaŋ furine barâ
Jesu qâŋɋâŋ‐ticne maripoŋkonec batararâ qoruczia râpâckewec. Râpâckerâ
bararâ qânâ hâŋko hawec ɋâricne e jahacne ʒâŋeruŋ biŋe gufukicne ira
râewec. Râerâ qânâ moc qârândiŋkeme motâc kibâzickewec. 47 Maria
Madala haeonec â Maria Josere neŋgoc jahe honehapire duckembiŋ.

16
Jesu faharewec
(Mat 28:1–8; Luk 24:1–12; Joh 20:1–10)

1 Owâ ririŋte sabata hombaŋ taraha Maria Madala haeonec â Maria
Jakobore neŋgoc â Salome jaŋe Jesure qâŋɋâŋ ruacneniŋte wokemaŋ âsu
biaŋ â kâŋâ furine barâ bâmockembiŋ. 2 Erâ Sonda hae fufurecte rarâ
ʒâŋeruŋko fisihapie ʒoaŋ wefuwec. 3Eme ʒâŋeruŋ bâqiŋkehuc nazaŋ gazaŋ
erâ mumbiŋ, “Ʒâŋeruŋ motâckonec qânâ mozi qârândiŋke‐nâreocmu?”
4 Iŋucmurâ ʒâŋe fipie rame honembiŋ: Qânâ e wiac sâkozi qârândiŋkekicne
fowec. 5 Eme ʒâŋeruŋ aaŋ fome honerâ raʒirâ fâreopec ŋicmotec moc ŋaqi
ʒora qaŋqaŋ rodomame honerâ mâretec fâfârembiŋ. 6 Eme ʒiŋuc jazawec:
“Mi fâfâreniŋ, ŋoŋe Jesu Nazarete rune maripoŋko qakicne honeniŋte
wareŋgopieŋ. E ʒira mi fokac, e faharejec; fofotacne ʒi honeniŋ. 7 Ŋoŋe
rarâ motecfâc‐ticne â Petoro jazaniŋ. E Galilaia mâreŋko bânie‐ŋareocte

Luk 8:2, 3



MAREKO 16:8 1416 MAREKO 16:20

ŋazawec ira rarâ honeniŋmu.” 8 Mume ŋokac jaŋe hâwic‐jopa sâqoreme
ɋarac ɋarac qahuc ʒâŋeruŋkonec wefu gagasac jaha wiserâ rambiŋ. Erâ
maŋjeŋic gâckeme ŋic wemocko biŋemoc jazanʒapiŋ.

Jesuzi ŋic fua sipuac ejarewec
(Mat 28:16–20; Luk 24:13–49; Joh 20:19–23)

[ 9 Jesu e Sonda hae fufurecte faharerâ qanaŋ Maria Madala haeonec
mârâc demoŋ 7 jâpecnewec e fuacnewec. 10Fuacneme rarâ fuŋfuŋfâc‐ticne
ki busâqoc ehuc juhapie biŋe jazawec. 11 Eme jaŋe Jesu faharerâ ŋokac
fuacnejec dâŋ i manapie fârimâc ewec. 12Emeŋic jajahec haemocko ranicte
rahapire hawarine bâtikierâ hatao fua‐jactewec. 13 Fua‐jacteme ra gâcne
jazapire iŋuc jaha manapie fârinemi ewec.

14 Izi ʒâhec motecfâcne 11 tumaŋnerâ nânâ nâhuc ŋehapie fua‐
jarewec. Erâ fahareme honembiŋzi biŋedâŋ jazapie maŋjeŋic bâzickeme
mi mana ʒakiembiŋ irec mumu hehec ejarewec. 15 Erâ ʒiŋuc jazawec:
“Ŋoŋe mâreŋne mâreŋne rarâ ŋic juraŋgopieŋ sâc Biŋebiaŋ jazanʒepieŋ.
16Mamanasiŋhec Miti Opâ ruaocmu e sambâŋte biŋe eocmu, mamanasiŋ
tâmiric e ine hârâcte biŋe eocmu. 17 Mamanasiŋhec juniŋmu jaŋe tâpiri
qikiŋne‐jarepe fuŋne qaqa mâsi kecʒiŋuc bâfuaniŋmu: Nore ʒâŋe muhuc
demoŋ jâpe‐jareniŋmu, dâŋ marac furune muniŋmu, 18 homa ba bâuac
eniŋmu, opâ momori nâpie mi sipiric‐ jopaocmu, huchec jaŋere qizecko
mejeŋic râepie ɋiɋic qaniŋmu.”

Jesuzi sambâŋko fewec
(Luk 24:50–53)

19Wofuŋ Jesu e dâŋ iŋuc jaza mutâc efârerâ afeckehuc sambâŋko fewec.
Ira Anuture fâreo juhuc jukac. 20Eme jaŋe ine rarâ haemâreŋ sâcmiti‐ticne
murambiŋ. Ehame Wofuŋzi qâtec‐joparâ mâsi bahuc dâŋjeŋic dopecke
basanaŋ ewec.]

LUKA
Luka e Judaŋic mâcne, e Helene ŋic. Fufua hae‐ ticne Antiokia, Siria

mâreŋko. E juku sokarâ hae ira hâcne miti manarâ Jesure kikefuŋ jaŋerao
ʒuhuckewec. Gie‐ticne ine dota gie bahuc juwec (Kolosai 4:14). Paulozi miti
kiŋaŋ arecne 2 rawec ira hatao bâbâfuac epic. Eme izia Paulo bâjâpehuc
miti giere bafickehuc juwec. Paulo e Kaisarea haeo kâpâcwâru ficko ŋeha
iqickehuc juwec, â Roma haeo sâc ijaha ecnehuc juwec. Irec Paulo e
Timoteo ʒiŋuc qâreŋkecnewec: Ʒi Lukahec buc juekoperec (Timoteo II 4:11).
Luka e Jesure binaŋ papia i ŋicbomboŋmoc ʒâŋene Teofile ere biŋe qahuc

qâreŋkewec. Â binaŋ i wenirec manarâ qâreŋkewec? E Jesuhec moc mi
jujujec. Irec binaŋ‐ticne qâreŋkeocte ŋic ŋokac Jesuhec jumbiŋ jaŋe mu
gufuc ejareme dâŋ binaŋ ecnepie qâreŋkewec. Wiac fuŋgâtânehec hone
manac embiŋ jaŋere mickonec hâcne dâŋ manahuc birickewec (Luka 1:2).
Erâ ŋic tucnezi Jesure dâŋ qâreŋkepie forawec papia i wosehuc irecnec
dâŋ wâc rowec (Luka 1:1). Ehuc Jesure binaŋ sasawa qâreŋkewec izi
Jesure fuŋne ʒiŋucmutaniŋke‐nâre‐hâmokac: E sâqocne bapa âgo enârehuc
bâpiaŋ‐nâpoocte wahawec.
Luka e iindiŋ gie sâko bawecte dâŋ furune bocjaha, Mataio â Mareko

jaherao mi fokac, iŋucne bâfuarâ qâreŋkewec wâc. Ine ʒiŋuc: Zakaria â
Elisabete jahere binaŋ, â aŋelo Gabiriezi Maria fuacnewec (gaŋ 1). Jesure
fufua, Simeoŋ â Hana jahere binaŋ, â Jesu motec hombaŋte Jerusalem
haeo fewec (gaŋ 2). Naiŋ haeo motec moc hâmockonec bâɋârewec, erâ
ŋokac moczi Jesu kike‐ticne opâ âsu ruacnewec (gaŋ 7). Ŋic moczi kisâ‐
ticne ehâmocnewec, erâ Maria â Mata jahere binaŋ (gaŋ 10). Mitiŋic jopa
sipiric ekicne (gaŋ 11). Kiŋaŋ motec qâomane, erâ Jesuzi ʒoc bawahawec
irec dâŋ (gaŋ 12). Situâc soŋaŋ hehesicne, erâ mafaŋic â Lazaro jahere
binaŋ (gaŋ 16). Ŋic 9 fâsâerâ qâoma embiŋ (gaŋ 17). Kia râŋgeŋne, erâ
Farisaio â moneŋ roro (gaŋ 18). Zakaio ere binaŋ, â Jesuzi Jerusalem hae
honehuc kiowec (gaŋ 19). Motec jajahec Emausi haeo rahapire Jesuzi fua‐
jactewec (gaŋ 24). Binaŋ ʒâŋenewosekopac sasawa i Luka bucticne, â gâcne
ine Mataio â Mareko jahe qâreŋkepic ijaha qâreŋkewec,me qâreŋkepic irec
heririŋne qâreŋkewec.
Lukare papia maŋnao dâŋ birine birine kecʒiŋuc forakac:
Gaŋ 1—2. Johane Miti Opâ fufuŋke ere binaŋ â Jesu motec fuawec, erâ
Simeoŋ â Hana jahere dâŋ â Jesu motec hombaŋte Jerusalem haeo
fewec.

Gaŋ 3:1—4:13. Johane gie‐ticne fuŋkewec â Jesu Miti Opâ ruacnewec.
Gaŋ 4:14—9:50. Jesu e Galilaia mâreŋko gie bawec.
Gaŋ 9:51—19:27. Jesu e rac warec ehuc gie barâ juku Jerusalem haeo
feocte rawec.

Luk 19:28—Luk 21. Jerusalem haeo ferâ gie‐ticne batarawec.
Gaŋ 22—24. Jesu e ʒâicmana raku maripoŋko hâmowec, erâ hâmockonec
faharewec.

Lukazi Jesure binaŋ Teofilo qâreŋkecnewec
1 Ŋic bocjaha jaŋe ŋondeŋ‐nâŋecko wiac fârine fuawec irec binaŋ bir-

ickerâ qâreŋkembiŋ. 2 Jaŋe binaŋ i mitiŋiczi bapa fuŋfuŋ juhuc wiac

fuŋgâtânehec hone manac eku banârembiŋ irec sâcko qâreŋkembiŋ. 3 Eme
noni iŋuc jaha fuŋnaonecteaŋ wiac fua warewec irec aimuŋ mu ikisiŋ
ehuc manaku mana‐ fârerâ Teofilo ŋicbomboŋ‐ nane gore ninic qâninic
qâreŋkekopac. 4 Eme i wosehuc ʒiŋuc mana tarazemec: Dâŋ binaŋ
egarekicne i fârine jâmbâŋ.

Aŋelomoczi Zakaria fuacnewec
5 Herodezi Judia mâreŋte ŋicwofuŋ juwec, dameŋ ira taha bapa moc

juwec ʒâŋene Zakaria, e Abia ere gie birionec. Ŋonâŋ‐ticne Elisabete e
Aroŋte tucne tofane. 6 Jahe Anuture maio bahac fâsâc juhuc sâcmutâc
dâŋticne aiakic jaha reŋke‐fârehuc jupic. 7 Eme Elisabete hufiŋ juwecte
jahe ɋâric tâmiric juku ŋic ŋokac qizec epic. 8 Eme Zakaria juwec ŋic biri i
jaŋe taha ufuŋko bâzi ririke gie baniŋte dameŋ‐jeŋicmaickeme 9 fisirâ gie‐
jeŋic ru sâc ehuc Zakaria hosâc bâzi rikeocte mucnepie taha ufuŋ maŋnao
raʒiwec. 10 Raʒirâ hosâc bâzi rikehame ŋic ŋokac omane jaŋe sapamaŋko
Wofuŋ numecnehec jumbiŋ. 11 Ehame Wofuŋte aŋelozi fuarâ hosâc bâzi
ririke alata ŋifecnao fâreopec domawec. 12 Domame Zakariazi honerâ
fâfârerâ hemâtâckewec.

13 Iŋuc eme aŋelozi ʒiŋuc âzâcnewec: “Zakaria, go mi hâwicguoc,Wofuŋzi
nunumuge manawecte ŋonâŋge Elisabete motec kiweckerâ roocmu, ere
ʒâŋe Johane muzemec.
14Go ʒeri ehuc bubiaŋ manacmu,
â ŋic bocjahazi fufua‐ticnere aŋac‐jopaocmu.
15 E Wofuŋtemaio kâcɋene erâ juocmu;
â waiŋ me opâ momori irec sowa juocmu.
Erâ e neŋgoc bumaŋko fohame
Tiri Mârozimaŋticne bâfuseocmu.
16 Eme Israe ŋic bocjaha bârisiec‐jopame
Wofuŋ Anutu‐jeŋicmaickeniŋmu.
17 Elia maŋʒoɋac â tâpiri focnewec sâc focneha
Wofuŋte biŋedâŋmumuŋic erâ juocmu.
Ehuc kâcɋene jaŋeremaŋ bârisieme ɋiene jaŋerao iticneocmu,
â râŋgeŋne jaŋe ejareme tiŋne jaŋeremamana birire hazec râeniŋmu.
Eme ŋic jaŋemâmâc sâkoWofuŋte ʒawierâ juniŋmu.”

18 Aŋelozi iŋuc mume manarâ Zakariazi dâŋ ʒiŋuc bârisiecnewec: “No
â ŋonâŋ‐nane nâhe ŋic ŋokac qizec, irec dâŋge wemocko manape fârine
eocmu?” 19Mume aŋelozi ʒiŋuc âzâcnewec: “Manakic, ʒâŋe‐nane Gabirie,
no Anuture maio domaekopac. Eki sorecnume waharâ biŋedâŋ biaŋ
gazakopac. 20 Irec manac, dâŋnane mi mana ʒakiekomec irec okacne
nâŋguŋ erâ dâŋ tâmiric juhaŋtec dâŋ gazakopac fârinehec eocmu. Dâŋ
mukopac i racne mi eocmu.”

21 Zakaria e ufuŋko boc jume ŋic ŋokac woŋec‐ticne ŋeku manafecne
manambiŋ. 22 Iŋuc ehapie ʒâhec jaŋerao waharâ dâŋ jazaocte eipiewec.
Eipieme jaŋe ʒiŋucmanambiŋ: E taha ufuŋkowiac ʒâŋe furu moc honejec.
Eme eki mezi sâsâc sawa ejarewec, dâŋ ine wemocko jazazac. 23 Iŋuczi
iŋuc juhame gie bapa dameŋ‐ticne tarame haeo risie rawec. 24Eme ʒâhecko
1:2: Joh 15:27 1:3: Apo 1:1 1:5: Bin I 24:10 1:9: Wah 30:7 1:15: Ʒar 6:3; Mum

13:4, 5; Sam I 1:11 1:17: Mat 17:11–13; Mal 3:1; 4:5, 6 1:18: Fuf 18:11 1:19: Dan 8:16;
9:21; Heb 1:14 1:20: Luk 1:45

ŋonâŋ‐ticne motec kiweckewec. Erâ mosa 5 soŋke soŋke juwec. Ehuc ʒiŋuc
muwec: 25 “Wofuŋ e dameŋ bawec i maickeme ehâmo‐narerâ mimi bâsuec
enarewec.”

AŋeloziMaria fuacnewec
26 Mosa 6 tarame Wofuŋzi aŋelo Gabirie soreme Galilaia mâreŋko

Nazarete haeo rawec. 27 Ira naru ŋokac moc juwec ʒâŋene Maria, e
ŋic moc Dawidire oso gitecne, Ʒâŋene Josefe, ere biŋe mukicne. 28 Eme
aŋelo e Mariarao fuarâ muwec, “Wofuŋte joroc biaŋ, go ʒeri ec, Wofuŋzi
gohec jukac.” 29 Aŋelozi dâŋ iŋuc mume maname quŋkeme maŋnezi ʒiŋuc
manasuwec: Weniŋuctemu ʒeri enarekac? 30Emeaŋelozi ʒiŋuc âzâcnewec:
“Maria go mi hâwicguoc, Anutuzi honecgume biaŋkekac. 31 Manakic, go
motec kiweckerâ rocmu, ere ʒâŋe Jesu muzemec.
32 E kâcɋene jâmbâŋ jume Fekicne sâko ere Ŋokâ mucneniŋmu,
â Wofuŋ Anutuzi apa‐ticne Dawidi ere ŋeŋetacko râeocmu.
33 Eme Jakobore ɋâricfâc guriŋne bajarehuc jume
Ŋicwofuŋ juju‐ticne foraʒihuc juocmu sanaŋ.”
34Mume Mariazi ʒiŋuc âzâcnewec: “No ŋic tâmiric jukopacko dâŋ mukic i
weniŋuc erâ sanaŋkeocmu?”

35Mume aŋelozi dâŋ ʒiŋuc bâtikiecnewec:
“Tiri Mârozi faigao wahaocmu
â Fekicne sâko ere tâpirizi neŋgoc ŋesiŋ ŋegareocmu.
Eme irec motec rocmu e tiri mucnezo,
Anuture Ŋokâ hâcne.
36Erâmoc gazapemanac: Âgoge Elisabete e ŋokac qizeczi motec kiweckerâ
juhame mosa 6 ekac, e hufiŋ ŋokac mucneeŋgopieŋzi iŋuc ekac hâcne.
37 Anutu e wiac moc ezomurâ mi eipieekac.” 38 Mume Mariazi ʒiŋuc
âzâcnewec: “No Wofuŋte kiŋaŋ naru, irec dâŋ mukic iŋuc hâcne enareze-
jec.” Iŋucmume aŋelozi beherâ rawec.

Mariazi Elisabete iqickewec
39 Maria e jume mi ʒoraha biac ʒawierâ Judaia tiki mâreŋko hae moc

ŋewec ira rawec. 40Ra fisirâ Zakariare ficko ferâ Elisabetemu ʒeri ecnewec.
41Mu ʒeri ecneme manahame izia bumaŋnaomotec e kiwaewec. Eme Tiri
Mârozi Elisabete ere maŋko hurâ fuseme 42 dâŋ bafehuc ʒiŋuc âzâcnewec:
“Ŋokac âgo‐nâŋec goremanape sâcmoc ememumbiaŋgukopac â bumaŋgao
fuajec fokac e wâc iŋuc jaha mumbiaŋkekopac. 43 Go Wofuŋ‐ nanere
neŋgocziwemo biaŋ‐nanere norao warekomec? 44Mu ʒeri enaretec hazec‐
naneo hume bumaŋ‐ naneo moteczi kiwaekac. 45 Go Wofuŋte biŋedâŋ
gazakicne irec fârine fuaocmumanapaŋkemeŋte goremanape ʒerine ekac.”

Mariazi ʒeri mumuteŋ dâŋmuwec
46 Eme Mariazi kecʒiŋucmuwec:

“No maŋ qâqâtâc‐nanezi Wofuŋ muafeckekopac,
47 â maŋnanezi Anutu bâbapiaŋ‐nane ʒeri ecnekopac.
48 E kiŋaŋ naru‐ticne waha qaqane no bafecnukacte

1:25: Fuf 30:23 1:27: Luk 2:5; Mat 1:16, 18 1:28: Mum 5:24 1:31: Mum 13:3; Jes 7:14;

ŋic gurune gurune nore manapie ʒerine eocmu.
49 E bapafârezi norao mâsi sâko bakac hâcne.
Ʒâŋe biŋe‐ticne tiri jaha fokac.
50Araŋ bacneeŋgopieŋ jaŋemaŋuruc‐ticnere erâ
mimiŋzi ɋâric ehâmo‐jareekac.
51 E tâpiri‐ticnere fuŋne bâfuahuc
maŋfefe jueŋgopieŋ jaŋe bâtâtiec‐jopaekac.
52 E ŋicbomboŋ sâko jaŋe popoonec tuŋjopame wahahapie
hujukicne jaŋe bafec‐joparâ toŋko râec‐jopakac.
53 E roroc hapetac jaŋe wiac bâmâckehuc jare gumec ekac,
â mafa sâkohec behec‐jopame qarâ suriŋne juŋgopieŋ.
54 Erâ Israe kiŋaŋ ŋicfâc‐ticne
maŋuru‐ticnere roroŋ fâre‐nârekac.
55Mimiŋnefâc‐nâŋec, Abraham â ɋâricfâcne, jurahuc juniŋmu,
jaŋe dâŋ jazawec irec fârine fuakac.”
56 Eme Maria e mosa jahec â moc Elisabetehec juku hae‐ticnao risie rawec.

Johane fuawec
57 Elisabete e dameŋ‐ticne maickeme motec rowec. 58 Eme haefâc‐ticne

â mame sâkofâc‐ticne jaŋe Wofuŋzi maŋuruc‐ticnere fuŋne erao
bataniŋkewecte manarâ ehec mâmâc bubiaŋ manambiŋ. 59 Izi ʒoaŋ gie
bapa 8 tarame jaŋe tumaŋnerâ motec sahacnao Wofuŋtema barâ mamac‐
ticne Zakaria ere wase bazo mumbiŋ. 60 Eme neŋgoc‐ticnezi qatara‐jarerâ
muwec, “Aricne, ʒâŋene Johane muzo.” 61Mume ʒiŋuc âzâcnembiŋ: “Hâc,
mame sâkofâcge jaŋerao ʒâŋewase iŋucnemoc mi fokac.” 62Qaqatarac erâ
Zakaria e motecte ʒâŋe muocte ecnepie 63 tafere ejareme râcnepie fainao
ʒiŋuc qâreŋkewec: “Ʒâŋe‐ticne Johane.” Iŋuc qâreŋkeme jaŋe manapie
moc eha 64 izia nameŋne risieme dâŋ dâŋ ehuc Anutu muteŋkewec. 65 Eme
hae rârec rârec ŋic jurambiŋ jaŋe dâŋ binaŋ i manapie hâhâwicne ewec.
Eme Judaia tiki mâreŋko binaŋ miczi mic nazaŋ gazaŋ efârembiŋ. 66 Eme
manambiŋ jaŋe dâŋ i maŋke juhuc ʒiŋucmumbiŋ: “Motec iŋucnezi sokarâ
weniŋuc eocmu?” Eme Wofuŋzi dopecke sapec ecneha juwec.

Zakariazi findaŋdâŋmuhuc Wofuŋ muteŋkewec
67 Eme mamac‐ticne Zakaria e Tiri Mârozimaŋne fusucmame findaŋdâŋ

kecʒiŋucmuwec:
68 “Israe ŋic nâŋâcWofuŋ‐nâŋec Anutu muteŋkenaŋ.
Eki hâcne ŋicfâc‐ticne iqic‐nâporâ kitâc‐nâpokac.
69 Ehuc kiŋaŋŋic‐ticne Dawidi ere ɋâricfâc nâŋâcnao
bâbâpiaŋte wâtuŋ moc âkendâŋnekac.
70Mârâc jaha porofetefâc‐ticne ejareme
findaŋdâŋmujumbieŋ sâc iŋuc hâcne fuakac.
71 Eki kisâ enârehuc qaisoc‐nâpoeŋgopieŋ
jaŋeraonec hâcne batarac‐nâpoocmu.

72Mimiŋnefâc‐nâŋec jaŋehec tiri ʒâʒâfic sanaŋ ewecte
manasuc‐jopahuc maŋuruc‐ticnere iŋuc enâreocmu.
73Apa‐nâŋec Abraham mupaŋkecnewecte
74 râsifâc‐nâŋec jaŋeraonec batarac‐nâpoocmu hâcne.
Iŋuc enâreme âkemâteŋ‐nâpoha
75maŋfuru â bahac fâsâc juhuc
kiŋaŋ qacnehuc juku hâmonʒepeneŋ.
76 Erâ motec go hâcne Femicne sâko ere porofete erâ jucmu,
ehuc Wofuŋte biŋemuhuc hata bâʒâwecnecmu.
77 Erâ ŋicfâc‐ticne bâbâpiaŋte dâŋ jaza qazuc etecne
mana ʒakiepie sâqocne‐jeŋic tâmireocmu.
78Anutu‐nâŋec e maŋuruc‐ticne kâcɋene sâko fokacte
mume faickonec furic râehuc
79 dapâcko â hâmoc uupicko ŋeŋene nâŋâc bataniŋ‐nâpokac.
Ehame wamare hata fuame honehuc sâcne âtenaŋmu.”

80 Eme motec e sahaczi â maŋzi soka sanaŋ ewec. Erâ mâreŋ tuhuo
juhame gie dameŋ‐ticne maickeme Israe ŋic jaŋerao fua tâcnewec.

2
Jesu motec fuawec
(Mat 1:18–25)

1 Dameŋ ira Roma ŋicwofuŋ sâko Augusto ere micdâŋ kecʒiŋuc fuawec:
Ŋicmâreŋ sâcwose qâreŋ ejarezo. 2Gie iŋucnemârâcmi bakicne, i Qirinio
e Siria mâreŋko kia sâko juhame furune fuŋkekicne. 3 Eme ŋic mâmâc
sasawawose qâreŋ ejareniŋtehaefuŋ‐jeŋic sâc rafârembiŋ. 4Rahapie Josefe
e Dawidire ɋâric Galilaia mâreŋko Nasarete haeo juweczi iŋuc jaha Judaia
mâreŋko Dawidire haefuŋ Betelehem ira rawec. 5 Ehuc ŋokac biŋe‐ticne
Maria ehec mâmâc qâreŋ‐ jofaniŋte kiwechec jowame rapic. 6 Fisirâ
juhapire Maria motec roro dameŋ‐ticne maickewec. 7 Eme mârâc motec‐
ticne rorâ qoruczi foŋkerâ bulimakao otoo râeme hurâ fowec. Ŋic jaŋe
tomafic fusucmambiŋte ŋeŋe fofo basarâ bulimakao ficko ferâ ŋepic hâcne.
8Emehaemâreŋ ijaha ŋic tucne jaŋeŋafe ira kecɋaŋ gieo lama jaŋere soŋaŋ
ŋembiŋ. 9ŊehapieWofuŋte aŋelomoczi jaŋerao fuameWofuŋte oŋararaczi
batamaec‐jopame mâretec hâwic‐jopawec. 10 Eme aŋelozi ʒiŋuc jazawec:
“Ŋoŋe mi hâwic‐ŋopaoc, manaŋgopieŋ, no aŋac ʒeridâŋ bajukopac, irec
fârine ŋicmâmâc sasawa fua‐ŋareocmu. 11Miŋecgac Bâbâpiaŋ rune Wofuŋ
Kristo hâcne, Dawidire haefuŋko fua‐ ŋarekac. 12 Eme mutâcne‐ŋarepe
mananiŋ: Ŋoŋe motec geune jâmbâŋ qoruczi foŋkekicne bulimakao otoo
foha ra bâfuaniŋmu.” 13 Dâŋ iŋuc muhame izia sambâŋ momori gurune
fufusuc jaha ututuŋ ŋelo âgo‐jeŋictao tumaŋnerâ ʒiŋuc muhuc Anutu
muteŋkembiŋ:
14 “Ʒerimumuteŋ Anutu faic sambâŋko,
mâreŋko ŋic âgo jauŋ ejarekac jaŋerao wama fuakac.”

Soŋaŋŋic jaŋe Jesu motec bâfuambiŋ

15 Aŋelo jaŋe sambâŋko risie fepie soŋaŋŋic jaŋe ʒiŋuc muhuc nazaŋ
gazaŋ embiŋ: “Nâŋâc Betelehem haeo ferâWofuŋzi dâŋ nâzâkac irec fârine
honenaŋ.” 16 Iŋucmurâ bâruŋ jaha ferâ Maria â Josefe bâfuac‐jofarâ motec
geune bulimakao otoo fohame honembiŋ. 17 Honerâ motecte dâŋ biŋe
manambiŋ i mufuambiŋ. 18 Eme soŋaŋ jaŋeremickonec binaŋ manambiŋ
jaŋewarecke‐fârembiŋ. 19Maria eki ine dâŋ i maŋkerâ manatâc qâtâc ehuc
juwec. 20 Eme soŋaŋ jaŋe risierâ wiac hone manac embiŋ sâc manasurâ
Anutu daŋgemumuteŋ ecnembiŋ.

Simeoŋ â Hana jahere dâŋ
21 Jesumotec fuarâ fohame ʒoaŋ gie bapa 8 ememotec sahacnaoWofuŋte

ma bahuc ʒâŋene Jesu mumbiŋ. Ʒâŋe i motec e mi fuahame aŋelozi qanaŋ
mufuawec.

22 Eme Mosere sâcmutâc dâŋ fowec, i reŋkehuc Mariazi bâtâcko juku
sahac herâ Josefehec motec Jerusalem haeo baferâ Wofuŋte biŋe qapic.
23 Wofuŋte sâcmutâc dâŋ kecʒiŋuc fowec i hâcne sâsehuc epic: “Mârâc
motec fuapie i Wofuŋte biŋe qafârezo.” 24 Erâ Wofuŋte sâcmutâc dâŋko
hapâ jajahec me buni jajahec bâzi ririkere mukicne i wâc barâ rapic.

25 Jerusalem haeo ŋic moc juwec ʒâŋene Simeoŋ. E tiŋne â mitihec
juhuc Israe ŋic jaŋerao bâbâmiriŋ fuaocte woŋec juwec. Ehame Tiri
Mârozi maŋticnao ŋeŋe juju ehuc 26 dâŋ ʒiŋuc mufuacnewec: “Go mi
hâmohaŋtecneWofuŋ Kristo fuame honecmu.” 27Ŋic eMârozi ecneme taha
ufuŋko fewec. Eme Maria â Josefe jahe sâcmutâc dâŋ reŋkehuc Jesu motec
ijaha bafepire 28 Simeoŋzimotec hâporâ ʒiŋucmuhuc Anutumuafeckewec:
29 “O Wofuŋ sâko, ʒine hâcne ʒâŋe fâri‐nanezi
goraonec bâbâpiaŋ honekopacte
30 go kiŋaŋŋicge no micdâŋgere sâcko râecnutec
bumâteŋ fuaha rakopac.
31Go bâbâpiaŋ i mâreŋ sâc ŋicne ŋicne
jaŋe honeniŋte bâfuakomec.
32 Izi qâpuc jaŋeremaŋ âke tamaekac
â Israe ŋicfâcge jaŋere ʒâŋe biŋe bafaharekac.”

33 Motecte dâŋ iŋuc mume neŋgoc mamac jahecne manapire bipinehec
ewec. 34 Eme Simeoŋzi jambuŋ‐jopahuc motec neŋgoc‐ticne Maria ʒiŋuc
âzâcnewec: “Manakic, motec kecʒi erao Israe ŋic fâuckeniŋte mukicne,
gâcne jaŋe erao hetakirerâ rândiŋke qa eniŋmu â gâcne jaŋe erao hesiŋnerâ
fahareniŋmu, erâ aka‐jeŋic râekicnere ro waha âte boc ecneniŋmu. 35 Erâ
gahacne wâc ʒikare busâqoc hâtânezi buheric bâfua‐garezokac. Waic
iŋucne fuame ŋic bocjaha maŋjeŋicte fuŋne taniŋkeocmu.”

36 Eme miti ŋokacmoc juwec ʒâŋene Hana. E Fanuere otâ, Ase ere tucne
tofane. Naru‐ ticnao ŋic barâ ehec juhame jara 7 eme hâmome 37 hozec
erâ jufeku jara 84 bazurâ ŋokac qizec jâmbâŋ ewec. Ŋokac eki hâcne taha
ufuŋko hati jurâ ju ehuc Anuture erâ sowa â nunumu gie bajujec. 38Eme eki
hâcne dameŋ ijaha taha ufuŋko fisirâ Anutu mumbiaŋkewec, â Jerusalem

rune jaŋere fifirue dameŋte woŋec jumbiŋ, jaŋe Jesu motecte biŋedâŋ
jazawec.

39Maria â Josefe jahe Wofuŋte sâcmutâc dâŋ mukicne i efârerâ Galilaia
mâreŋko Nazarete haeo risie rapic. 40 Ira juhapire motec e Anutuzi hone
jauŋ ecneha soka sanaŋ ehuc mamana sâkohec ewec.

Jesu motec hombaŋte Jerusalem haeo jowa fepic
41Maria â Josefe jahe jara sâc aakic hombaŋte Jerusalem haeo fejupirec.

42 Ehame Jesu motec jara‐ ticne 12 bazume hombaŋte fefe dameŋ‐ jeŋic
maickeme jowapire mâmâc fembiŋ. 43 Ferâ juhapie hombaŋ tarame Maria
â Josefe jahe Jesu motec hetarapire Jerusalem haeo juhame buc risiepic.
44 Risiehuc guru sâko jaŋehec biac bâniejec murâ hatao âgo wiacfâc‐jekic
jaŋerao basa rahuc juhapire ŋafewec. 45 Jaŋerao basa‐bipierâ hae fureme
mocwâc Jerusalem haeo risierâ ira basapic. 46 Basahapire gie bapa jahec
â moc eme taha ufuŋko bâfuapic. Ira miti qaqazu jaŋere ŋondeŋko
ŋehuc dâŋjeŋic manahuc fuŋnere mu wioc ejarewec. 47 Eme ŋembiŋ
jaŋe mâmâc sasawa mamana‐ticnere â dâŋticnere wareckembiŋ. 48 Eme
jaŋere ŋondeŋko hâcne ŋehame bâfuarâ wodâtâŋnepic. Ehuc neŋgocnezi
ʒiŋuc âzâcnewec: “Ŋokâ‐mae, go wemocte iŋuc enâctekomec? Manakic,
mamacgehec nâhe huacbuc ehuc basacguhuc jukoperec.” 49 Mume ʒiŋuc
jasawec: “Weniŋuc erâ basacnuhuc jukopirec? No Mamac‐nanere gieo
jupemurâmunarekicne, i manakopirec me?” 50 Iŋucmume jahe dâŋ i man-
apire quŋkewec. 51 Eme neŋgocmamac jahec‐ticne jahehec Nazarete haeo
risierâ ira sâsec‐jofahuc juwec. Neŋgoc‐ticne eki ine dâŋticnemanawec sâc
manamaŋ erâ juwec. 52Eme Jesu emaŋzi â sahaczimâmâc soka sanaŋ ehuc
juwec. Ehame Anutu mecne â ŋicmecne jaŋe hone ririŋkehuc jumbiŋ.

3
Johanezi gie‐ticne fuŋkewec
(Mat 3:1–12; Mar 1:2–8; Joh 1:19–34)

1 Tiberio e jara 15 Roma ŋicwofuŋ jurakuhame Johanezi gie‐ ticne
fuŋkewec. Dameŋ ira Pontio Pilatozi Judaiamâreŋko kia juwec âHerode eki
Galilaia mâreŋko mâreŋ soŋaŋ juwec â ɋâticne Filipo e Ituraia â Trakoniti
irec ŋicwofuŋ juwec, â Lisania e Abilene mâreŋko ŋicwofuŋ juwec. 2Â taha
bapa sâko jajahec jupic, Hanasi â Kaifa. Ŋic izi hâcne ŋicwofuŋ â taha
bapa jurambiŋ dameŋ ira Zakariare ŋokâ Johane mâreŋ burocnao juhame
Anutuzi giedâŋ mucnewec. 3 Giedâŋ mucneme Jordaŋ ʒiŋuc ocninuc
jufârehuc ŋic maŋjenic bârisierâ Miti Opâ ruapie sâqocne‐jeŋic tâmireocte
jazawec. 4 Porofete Jesajazi irec findaŋdâŋ kecʒiŋuc qâreŋkewec fokac:
“Mareŋ tuhuo wiwira moc fuakac:
Wofuŋte hata bâʒâweniŋ,
hata‐ticne hepie wâneŋkeoc;
5wâcne wâcne hemase‐fârezo,
tikine facne hezu hewâneŋ ezo;
hehesicne hetiŋnezo â bahacne hefâsâezo.
6 Eme mâreŋŋic ʒeŋgoma Anuture bâbâpiaŋ honeniŋmu.”

Johanezi ŋic uŋdâŋ jazawec
7 Eme ŋic guru sâko Johanerao ra Miti Opâre mupie ʒiŋuc jazawec:

“Homare ɋâric, ŋoŋe sâqocnere okacne fisizo ekac i wisecneniŋte mozi
ŋazawec? 8 Ŋoŋe maŋŋeŋic bârisiehuc irec sâcko fârine bâfuaniŋ me!
Erâ maŋŋeŋiczi ʒiŋuc mi muniŋ: Nâŋe Abrahamte ɋâricfâc. No ŋazape
mananiŋ: Anutu e muzo murâ sâcne mume qânâ ʒizi Abrahamte ɋâricfâc
fuaniŋmu. 9 Râric biac jâcfuŋko râekicne. Irec jâcmoc fâri tâmiric domame
qafararâ ʒocko rikezo.” 10 Iŋuc muhuc jazame ŋic jaŋe wiocnerâ mumbiŋ:
“Wemo enʒepeneŋ?” 11 Mupie jazawec: “Ŋic moc e ŋaqi jajahec bajurâ
âgone ŋaqi tâmiric honerâ moc râcnezejec. Â nânâre iŋuc jaha enʒepieŋ.”
12 Eme takesi roro jaŋe iŋuc jaha Miti Opâre fisirâ indiŋkerâ mumbiŋ:
“Qaqazu, nâŋe weniŋuc enʒepeneŋ?” 13 Mupie jazawec: “Ŋoŋe mumutâc
qâsuahuc ŋic moneŋ mi jowac ronʒepieŋ.” 14 Â momori jaŋe iŋuc jaha
fisirâ mumbiŋ: “Eme nâŋe wenac enaŋmu?” Mupie jazawec: “Ŋoŋe ŋic
jopa qâʒâicme qoqoric kosa mi ejarenʒepieŋ. Mosare wiac roeŋgopieŋ irec
manapie tarazejec.”

Johanezi Jesure fuŋnemutaniŋke‐jarewec
15Emeŋic jaŋe Johanere buâkec ejarememana kikiwehuc ʒiŋucmumbiŋ:

“E Kristo ine hâcne mecne.” 16 Iŋuc mupie mâmâc sasawa dâŋ ʒiŋuc
jazawec: “No opâ rua‐ŋarekopac. Râpefuŋ‐naneo warehuc jukac, e ine
tâpiri sâcmoc focnekac. E sâko no iŋucnezimafahe decnepe mi sâckeocmu.
Eki hâcne Tiri Mâro â ʒoc rua‐ ŋareocmu. 17 E oofaŋ‐ ticnehec warerâ
nânâfic‐ticne emasaŋkeocmu, ehuc nânâ fârinewosâerâ ficko râeme ŋeocmu
â jawa rasawiac ofaŋne behec eme ʒocsanaŋko ʒaocmu.” 18 Johanezi uŋdâŋ
i â gâcne muhuc ŋic Biŋebiaŋ jazawec. 19 Jaŋe jazahuc ŋicwofuŋ Herode
e iŋuc jaha mumu hehec ecnewec. E ɋaticnere ŋonâŋ, ʒâŋene Herodia,
jâoc rowec â sindaŋ gâcne wâc ewec. 20 Eme irec fainao qizecne sâko ehuc
Johane kâpâcwâru ficko râewec.

Jesu Miti Opâ ruawec
(Mat 3:13–17; Mar 1:9–11; Joh 1:32)

21 Ŋic bocjaha Johanerao fisirâ Miti Opâ ruahapie Jesu e iŋuc jaha rârâ
ruawec. Ruarâ numuhame sambâŋ aŋkeme 22 Tiri Mârozi sahac fârihec erâ
hâpâ hawario ere faio wahawec. Ehame sambâŋkonec dâŋ ʒiŋucwahawec:
“Joroc Ŋokâ biaŋ‐nane, go hone aŋac agareekopac.”

Jesure apa ŋiric ŋurucfâc
(Mat 1:1–17)

23 Jesu e jara‐ticne 30 qâririŋ bazurâ gie‐ticne fuŋkewec. Eme ŋic jaŋe
ere manapie Josefere ŋokâ ewec. Josefe e Elire ɋâric, 24 e Matatare ɋâric,
e Lewire ɋâric, Lewi e Melikire ɋâric, e Janaire ɋâric, e Josefere ɋâric, 25 e
Matatiare ɋâric, e Amosire ɋâric, e Nahumte ɋâric, e Esilire ɋâric, e Nagaire
ɋâric, 26eMaatare ɋâric, eMatatiare ɋâric, e Semeiŋte ɋâric, e Josecte ɋâric,
e Jodare ɋâric, 27 e Johanaŋte ɋâric, e Resare ɋâric, e Serubabere ɋâric, e
Sealitiere ɋâric, e Nerire ɋâric, 28 e Melikire ɋâric, e Adire ɋâric, e Kosamte
ɋâric, e Elimadamte ɋâric, e Erere ɋâric, 29 e Jesure ɋâric, e Elieʒere ɋâric, e

Jorimte ɋâric, eMatatare ɋâric, e Lewire ɋâric, 30e Simeoŋte ɋâric, e Judare
ɋâric, e Josefere ɋâric, e Jonamte ɋâric, e Eliakimte ɋâric, 31eMeleare ɋâric,
e Menare ɋâric, e Matatare ɋâric, e Nataŋte ɋâric, e Dawidire ɋâric, 32 e
Isaire ɋâric, e Obedere ɋâric, e Boasire ɋâric, e Salare ɋâric, e Nasoŋte
ɋâric, 33 e Aminadare ɋâric, e Adamiŋte ɋâric, e Aranire ɋâric, e Hezoroŋte
ɋâric, e Peresere ɋâric, e Judare ɋâric, 34 e Jakobore ɋâric, e Isakare ɋâric,
e Abrahamte ɋâric, e Tarare ɋâric, e Nahore ɋâric, 35 e Serugure ɋâric, e
Ragaure ɋâric, e Pelegere ɋâric, e Ebere ɋâric, e Selare ɋâric, 36 e Kenaŋte
ɋâric, e Arapakisare ɋâric, e Semte ɋâric, e Noare ɋâric, e Lamecte ɋâric,
37 e Metuselare ɋâric, e Enokore ɋâric, e Jaredere ɋâric, e Mahalalere
ɋâric, e Kenaŋte ɋâric, 38 e Enosire ɋâric, e Setere ɋâric, e Adamte ɋâric,
e Anuturaonec.

4
Sataŋzi Jesu esâickewec
(Mat 4:1–11; Mar 1:12–13)

1 Jesu e Tiri Mârozi maŋne fusucmarâ ecneme Jordaŋ opâ beherâ mâreŋ
tuhuo rawec. 2 Ira ŋafe ʒoaŋ 40 ju fofo ehuc juhame Sataŋzi esâickehuc
juwec. Eme dameŋ ira nânâ tâmiric sasawa juku nânâre hâmowec. 3Ehame
Sataŋzi ʒiŋuc âzâcnewec: “Go Anuture Ŋokâ jukomecko mutec qânâ ʒizi
nânâ eoc me!” 4Mume Jesuzi ʒiŋuc âzâcnewec: “Aricne, dâŋqâreŋ kecʒiŋuc
fokac: Ŋiczi nânâre sawa mi juhâmoocmu.” 5 Eme Sataŋzi tiki ʒoricne
mocko jowa ferâ mâreŋte faio ŋicne ŋicne ŋicwofuŋfâc‐jeŋichec jurambiŋ i
beraŋnea jâutu‐fârewec. 6 Ehuc ʒiŋuc âzâcnewec: “Tâpiri â ʒâŋe biŋe fojare
rakac keci go gare‐fârepemu. I nore meo râekicnere e me e râcnezo murâ
sâcne râcnepemu. 7 Irec go maŋfuŋ‐naneo fodaperâ numu‐naretec gore
efâreocmu.” 8Mume Jesuzi dâŋ ʒiŋuc bâtikiecnewec:
“Dâŋqâreŋ kecʒiŋuc fokac:
‘Wofuŋ Anutuge dieŋzi herâ numucnezo
â e mocjaha kiŋaŋ qacnezo.’ ”
9 Eme Sataŋzi Jesu Jerusalem haeo taha ufuŋ bupu faio râerâ ʒiŋuc
âzâcnewec: “Go Anuture Ŋokâ jukomecko ʒirec tara huc. 10Dâŋqâreŋ moc
ʒiŋuc hâcne fokac:
‘E aŋelofâcnemejeŋicko râecgume ŋezicguniŋmu’,
11 â moc ʒiŋuc
‘Jaŋemefaio bahucgupie qânâzi kikege mi heocmu.’ ”
12 Eme Jesuzi ʒiŋuc âzâcnewec: “Wofuŋ Anutu penaroŋ ecnehuc mi
esâickezo.” 13 Sataŋ e iŋuczi iŋuc eku esâicke tararâ beherâ dameŋ mocte
woŋec juwec.

Jesuzi Nazarete haeo miti muwec
(Mat 4:12–17; 13:53–58; Mar 1:14–15; 6:1–6)

14 Jesu e Mârozi neŋgoc ŋesiŋ ŋecnehame Galilaia mâreŋko risiewec.
Risieme biŋe‐ticne hae sâc rafârewec. 15Eme iramitificne ficnemiti jazame
muac baafec ecne‐fârembiŋ. 16 Juraku sosoka hae‐ticne Nazarete ira iŋuc
jaha fisirâ sabata hombaŋko mitificko fewec. E hombaŋ sâc iŋuc ejujec.

Ferâ miti wose‐jareocte fahareme 17 porofete Jesaja ere papia râcnembiŋ.
Râcnepie qaratierâ dâŋ ʒiŋuc fowec i bâfuawec:
18 “WofuŋteMârozi norao waharâ
rua‐narehuc gie ʒiŋucmunarewec:
Ŋic hujukicne Biŋebiaŋ jazazo,
kâpâcwâru bacjopakicne firuec‐jopazo,
ʒâŋe tiŋtuŋ ʒâŋe fifi bacjopazo,
keke suec suec ejarekicne hefârec‐jopazo,
19 â Wofuŋte dameŋ biaŋ maickekac irec biŋedâŋmuzo.”

20Dâŋ iŋuc woserâ papia bazurâ kiŋaŋŋic râcnerâ waha ŋewec. Ŋehame
ŋic mitificko ŋembiŋ jaŋe mâmâc sasawa erao ʒâŋe fifârembiŋ. 21 Eme
dâŋ ʒiŋuc fuŋkerâ jazawec: “Mitidâŋ wosepe manaŋgopieŋ i miŋecgac
fârine fuakac.” 22 Mume jaŋe qâtâc herâ dâŋticne manapie aŋac ʒizine
eme wareckerâ mumbiŋ: “Hâc, e Josefere ŋokâ i!” 23 Eme eki ʒiŋuc
jazawec: “Ŋoŋe nore dâŋ suŋsuŋne qahuc ʒiŋucmecnemueŋgopieŋ: Dokta
go fuŋnege bataniŋkec, Kafanaum haeo gie batec biŋene manaeŋgopeneŋ,
ijaha ʒira mame sâko haegao batec honenaŋ me!” 24 Iŋuc murâ muwec:
“No jâmbomac ŋazape: Porofere moc e jahacne haefuŋko âgo sâcne mi
ecneeŋgopieŋ. 25 Erâ jâmbomac ŋazape: Elia juhame ʒoaŋ sâko jara jahec
â moc â mosa 6 qakume roroc fuarâ mâreŋ sâckerâ fowec. Eme dameŋ
ira Israe mâreŋko hozec bocjaha juipiehapie 26 Anutuzi Elia Zarefati haeo
Sidoŋ mâreŋko qâpuc hozec moc juwec erao soreme rawec. 27 Erâ porofete
Elisa juwec dameŋ ira Israe mâreŋkowic sanaŋheczi bocjaha jumbiŋ. Eme
jaŋeraonec moczi mi fâsâehame Naemaŋ Siria mâreŋkonec e mocjahazi
fâsâewec.” 28 Iŋuc muhuc jazame mitificko ŋembiŋ jaŋe dâŋ i mana
gâpârerâ 29 faharerâ hae râpeo tuŋke hurâ hae‐jeŋic ŋewec tiki irec tapinao
jowa ferâ hârâc mecko bararâ ira behepie huocte muhapie 30 eki ŋondeŋ‐
jeŋicko fosiroŋnerâ rawec.

Jesuzi Kafanaum haeo gie‐ticne bawec
(Mat 4:13; Mar 1:21–28)

31Eme raku Galilaia mâreŋko hae moc ʒâŋene Kafanaum ira fisirâ sabata
hombaŋko miti jaza qazuc ewec. 32 Eme e runezi miti muŋɋârâŋkehuc
mume jaŋe manapie bu ââkecnehec ewec. 33 Eme mitificko ŋic demoŋ
repicnehec moc ŋewec. E Jesu honerâ kâcɋene owackehuc muwec: 34 “Jei,
Jesu Nazarete rune, go nâŋere jujuo wemocte warekomec? Go sipiric‐
nâpocmurâwarekomecme? No ʒâŋitacgukopac, goAnuture Tiriŋic.” 35 Iŋuc
mume Jesuzi dâŋ mucnerâ muwec, “Go niniŋkerâ ŋickonec wefu rac.”
Mume demoŋzi ŋic âtetuŋkeme ŋicŋondeŋko hurâ qaha wefu rawec. Ehuc
ŋic e ine qa qâpuriŋmi ecnewec. 36Eme jaŋebipic‐jeŋic taramenazaŋ gazaŋ
erâ mumbiŋ: “Hâc, dâŋ keci weniŋucne? E tâpiri sâkoheczi demoŋ dâŋ
jazamewefurâwiseeŋgopieŋ!” 37Eme biŋe‐ticne hae rârec rârec rafârewec.

Petoro safeŋ‐ticne â ŋic gâcne ɋiɋic bacjopawec
(Mat 8:14–17; Mar 1:29–38)

38 Jesu e mitifickonec waharâ Simoŋte ficko fewec. Ira Simoŋ safeŋ‐
ticne huc ʒocnehec bame fowec. Eme ere erâ Jesu âzâcnembiŋ. 39 Eme eki

fowecko raʒirâ erao daperâ huc dâŋmucneme behewec. Eme ŋokac e biac
faherâ nânâ rike gumec ejarewec.

40 Ʒoaŋ ŋetarame ŋic jaŋe âgofâc‐jeŋic huc ʒâichec Jesurao bacjopa
warepie qizec‐ jeŋicko meticne râerâ huc ʒâic bâniniŋke‐jarewec. 41 Erâ
demoŋ jâpe‐jareme ŋicmaŋkonecwefurâ owa kâcɋene ehuc ʒiŋucmumbiŋ:
“Go Anuture Ŋokâ.” Jaŋe fuŋne‐ticne ʒiŋuc manambiŋ, e Kristo. Eme i
mujaŋgeŋkenʒipiŋtemu hezuc ejarewec.

42Hae fureme fickonec waharâ mâreŋ râricne mocko ra juwec. Eme ŋic
jaŋe basaku bâfuarâ jaŋehec juocte sakarezo mupie 43 ʒiŋuc jazawec: “No
hae sâc ŋic Anuture uucmaŋ irec Biŋebiaŋ jazazepac, no gie irec hâcne
sorecnukicne.” 44 Iŋuc murâ Judaŋic jaŋere mitific ŋerawec sâc jufârehuc
miti jaza rahuc jujujec.

5
Jesure micte qowi bocjaha rombiŋ
(Mat 4:18–22; Mar 1:16–20)

1 Ʒoaŋ mocte Jesuzi Genesarete riqic moŋgeŋnao juhame ŋic Anuture
dâŋ mananiŋte fisirâ qazu orâŋ mâretec ecnembiŋ. 2 Ehame moŋgeŋko
woke jajahec ŋepic, rune jaŋe ine wokeonec waharâ wasaŋ‐jeŋic ʒurehuc
domambiŋ. 3 Eme Jesuzi woke i hâcne honerâ moc Simoŋte biŋe ira ferâ
mume piticne âke sueme rame miti jaza qazuc ehuc ŋewec. 4 Jaza qazuc
efârerâ Simoŋ ʒiŋuc âzâcnewec: “Riqic ʒâʒâŋiŋko rarâ wasaŋ behepie qowi
jowaoc.” 5 Mume Simoŋzi ʒiŋuc âzâcnewec: “Qaqazu, nâŋe ŋafe ʒora
wasaŋ behe‐bipiehuc qowi moc mi rombeneŋ, gore micte ine sifu mocwâc
behepemu.” 6 Eme wasaŋ behepie qowi bocjaha jâmbâŋ jowame wasaŋ
tâcnezo ewec. 7 Eme fâre‐bipierâ âgofâc‐jeŋic woke mocko jumbiŋ jaŋe
meoric qajarepie ware bafic‐ jopambiŋ. Ehuc qowi ropie woke jajahec
huku fusucmame ŋeutuckezo epic. 8 Eme Simoŋ Petorozi i honerâ Jesure
maŋfuŋko fodaperâmuwec: “Wofuŋ, noŋic sâqocnerebehecnu rac.” 9Qowi
guru sâko honerâ e jahacne â ŋic gâcne mâmâc manapie hâhâwicne eme
iŋuc hâcne muwec. 10 Erâ e jahacne sawa mâcne, âgo jahec‐ticne Jakobo
â Johane, Ʒebedaiore ŋokâ, jahe iŋuc jaha ejactewec. Eme Jesuzi Simoŋ
ʒiŋuc âzâcnewec: “Go mi hâwicguoc, go qowi rorozi ŋic roro erâ jucmu.”
11 Iŋuc mume jaŋe woke moŋgeŋko fârepie feme wiac sasawa beherâ Jesu
bâjâpembiŋ.

Jesuzi ŋic wicsanaŋhecmoc bâfâsâewec
(Mat 8:1–4; Mar 1:40–45)

12 Jesu e juku hae mocko fisirâ juhame ŋic moc wicsanaŋzi sahacne
banʒaŋne‐fârewec, eki Jesu honerâ ware maŋfuŋnao ʒâŋe maine mâreŋko
hetutuckerâ ʒiŋuc muhuc wâsickewec: “Wofuŋ, go bâsomiecnuzo murâ
sâcne bâsomiecnucmu.” 13Mume Jesuzi meticne sicnerâ sahacne bâuahuc
muwec: “Mana‐garekopacte fâsâec.” Mume izia sahac‐ticne fâsâe‐fârewec.
14 Eme Jesuzi dâŋ ʒiŋuc âzâcnewec: “Go irec dâŋ binaŋ ŋic mi jazahuc
mâc rarâ sahacge taha bapa jâututec honezejec, ehuc fâsâekomecteMosere
micdâŋte bâzi riketec fuŋne mana taranʒepieŋ.” 15 Eme ŋic fâsâewec
irec biŋe hae sâc rafâreme ŋic jaŋe manarâ mitire mecne â hucte mecne

4:41: Mat 8:29; Mar 3:11, 12 4:43: Luk 8:1 4:44: Mat 4:23 5:4: Joh 21:6 5:10: Mat
13:47 5:11: Mat 19:27 5:14: Tah 13:49; 14:2–32

qiŋ qururuŋko Jesurao fisihuc domambiŋ. 16 Fisihuc boc ecnepie mâreŋ
herâricnemocko ra juhuc nunumu gie bawec.

Jesuzi ʒeke puriŋ moc bâpiaŋkewec
(Mat 9:1–8; Mar 2:1–12)

17 Ʒoaŋ mocko Jesuzi ŋic miti jazahuc juwec. Eme Galilaia mâreŋkonec
â Judaia mâreŋkonec â Jerusalem haeonec farisaio â sâcmutâc qaqazu
jaŋe fisirâ ŋic jaŋere ŋondeŋko mâmâc ŋembiŋ. Ŋehapie Wofuŋte tâpirizi
Jesu neŋgoc ŋesiŋ ŋecnehame ŋic bâpiaŋ‐jopawec. 18 Ehame mi ŋic ʒeke
puriŋ moc kanʒeo reŋke warenʒepieŋ i! Erâ ficko baferâ Jesure maŋfuŋko
râeniŋte ŋic jaŋerao hetakirembiŋ. 19 Iŋuc erâ fic bupuo baferâ bâropierâ
ŋic kanʒehec âke suepie ŋicŋondeŋko Jesure maio wahawec. 20 Iŋuc epie
Jesuzi mamanasiŋ‐ jeŋicte fuŋne hone manac erâ ŋic ʒeke puriŋ ʒiŋuc
âzâcnewec: “Ŋicmae, sâqocne mutâmire‐garekicne.” 21Mume miti qaqazu
â farisaio jaŋe dâŋ i manarâ maŋjeŋiczi ʒiŋucmanasumbiŋ: “Hâc, e wemo‐
ticnere Anutu âkehockekac, sâqocne bâbâtâmire i Anutuzi buc eekac.”
22 Iŋuc manasupie Jesuzi maŋjeŋicko dâŋ i mana tararâ ʒiŋuc jazawec:
“Maŋŋeŋiczi wemocte dâŋ iŋucne manasuŋgopieŋ? 23 Gie wenimo izi
afecne? Ŋic ʒeke puriŋ ʒiŋuc âzâcnezo: ‘Sâqocnege bâtâmire‐garekicne’
me ʒiŋuc âzâcnezo: ‘Fahare rac’? 24 Ŋic Fâri Wâtuŋne e mâreŋko sâqocne
bâtâmireocte tâpiri focnekac irec fuŋne hone tarariŋ.” Iŋuc murâ ŋic ʒeke
puriŋ ʒiŋuc âzâcnewec: “No gazape faharerâ fofoge rorâ haegao rac.”
25Mume izia ʒâŋe mai‐jeŋicko faharerâ fofo‐ticne rorâ haeo rahuc Anutu
muteŋkewec. 26 Eme ŋic jaŋe i honerâ manapie hâhâwicne eme warecke
sâqorerâ Anutu mucne bacnehuc mumbiŋ: “Miŋecgac wiac ʒâŋe furu
fuame honeŋgopeneŋ.”

Jesuzi Lewi bâwosâewec
(Mat 9:9–13; Mar 2:13–17)

27 Eme Jesuzi fickonec waharâ hata rawec. Rarâ takesi roro ŋic moc
ʒâŋene Lewi e moneŋfic‐ticnao ŋehame honerâ ʒiŋuc âzâcnewec: “Ware
bâjâpecnuc.” 28 Mume Lewi e wiac‐ticne sasawa râpeckehuc fahare Jesu
bâjâpewec. 29 Erâ Jesure bâzi rikerâ takesi roro â ŋic gâcne hefârec‐jopame
fisirâ mâmâc nâmbiŋ. 30 Eme farisaio â miti qaqazu âgofâc‐jeŋic jaŋe irec
manapie sâqoreme Jesure motecfâc ʒiŋuc jazambiŋ: “Ŋoŋewemocte takesi
roro ŋic â sâqocne bapa jaŋehec tiwa bâzi nâŋgopieŋ? 31 Mupie Jesuzi
manarâ ʒiŋuc jazawec: Ɋiɋicne jaŋe doktare mi mueŋgopieŋ, huchec jaŋe
inemueŋgopieŋ. 32Ŋic tiŋnemâcne, sâqocne bapa hefârec‐jopapemaŋjeŋic
bârisieniŋte wahapo.”

Sowa jujure dâŋ
(Mat 9:14–17; Mar 2:18–22)

33 Jesuzi iŋucmume jaŋe dâŋ ʒiŋuc âzâcnembiŋ: “Johanere motecfâc jaŋe
gâbâ jaha nânâ sowa juhuc nunumu gie baeŋgopieŋ â fârisaio jaŋerezi iŋuc
jaha eeŋgopieŋ, â go gahacne jaŋe ine nânâ opâ kosa nâeŋgopieŋ.” 34Mupie
Jesuzi ʒiŋuc jazawec: “Ŋicwofuŋ e kikefuŋfâc‐ticne jaŋehec juhame ŋoŋe
sâcne ejarepie sowa juniŋmu me? 35 Juku ŋicwofuŋ jowac ropie basahuc
dameŋ ira sowa juniŋmu.”
5:16: Mar 1:35 5:21: Luk 7:49; Jes 43:25; Joh 5:12 5:29: Luk 15:1

36 Iŋuc murâ dâŋ herâricne moc ʒiŋuc jazawec: “Mozi ŋaqi ɋâricnaonec
qoruc susucmoc bâtâcnerâ ŋaqi raŋɋanao ɋâtâocmu? Moc e iŋuc erâmuzac
ŋaqi ɋâricne maŋgâŋ sipirickezac â qoruc susuc ɋâricnezi ŋaqi raŋɋanao
sâctiri jaha ezac. 37Erâwâcwaiŋ opâ ɋâricne ʒopo raŋɋanaomiqoŋgiŋkepie
huekac. Iŋuc eniŋmuo wiaŋ ɋâricnezi ʒopo raŋɋane âtefâuckeme waiŋ
mecne ʒopo mecne mâmâc sipirickenicmu. 38 Irec hâcne waiŋ ɋâricnezi
ʒopo ɋâricnao hume sâckeocmu. 39 Â moc e waiŋ raŋɋane nâku maŋne
eweczi waiŋ ɋâricne ʒiŋuc muhuc qikiŋneocmu: Raŋɋane nâpe aŋacne
ekac.”

6
Sabata hombaŋte dâŋ
(Mat 12:1–8; Mar 2:23–28)

1 Sabata hombaŋ mocko Jesu â motecfâc‐ticne jaŋe padi gie ŋondeŋko
rambiŋ. Rahuc motec jaŋe fârinemoc moc bâtâcnerâ mezi ʒâmurâ nâmbiŋ.
2 Iŋuc epie farisaio jaŋe honerâmumbiŋ: “Ŋoŋewemocte sabata hombaŋko
wiac mi eene eŋgopieŋ?” 3Mupie Jesuzi ʒiŋuc jazawec: “Dawidi â ŋicfâcne
nânâre hâmohuc wiac embiŋ, i ŋoŋe wose manac mi eeŋgopieŋ me?
4 Dawidi e Anuture ufuŋko ferâ poroŋ Anuture biŋe râekicne i rorâ nâhuc
ŋicfâcne jareme mâmâc nâmbiŋ. Poroŋ i ŋic omane bâtâc bajarekicne, bâzi
ririke ŋic micbuc‐jeŋic. Eme i sifu nâmbiŋ.” 5 Iŋuc murâ muwec: “Ŋic Fâri
Wâtuŋne e sabata hombaŋ irec rune jukac wâc.”

Jesuzi sabata hombaŋko ŋicmoc bâpiaŋkewec
(Mat 12:9–14; Mar 3:1–6)

6 Eme sabata hombaŋ mocko mitificko ferâ miti jaza qazuc ewec. Ehame
ira ŋicmoc ŋewec, eme fârene ɋaŋakicne. 7Ememiti qaqazu â farisaio jaŋe
hombaŋko ŋic bâpiaŋkeme honerâ dâŋko râeniŋte ruc bahuc ŋembiŋ. 8Eme
Jesuzi maŋjeŋicko hone tararâ ŋicmene ɋaŋakicne e ʒiŋuc âzâcnewec: “Go
faharemai domac.” Mume fahare domawec. 9Ehame Jesuzi ʒiŋuc jazawec:
“No wio‐ŋarepe muniŋ: Sabata hombaŋko wiac biaŋne me wiac sâqocne
ezo, ŋic bâpiaŋ‐jopazo me sipiric‐jopazo?” 10 Iŋuc murâ risic forisic honec‐
joparâ ŋic ʒiŋuc âzâcnewec: “Mege fâretiŋnec.” Eme ŋic e iŋuc ememeticne
sanaŋkewec. 11 Eme jaŋe i hone manac erâ aariczi maŋjeŋic fusucmame
Jesu iŋucme iŋuc ecneniŋtemuc manac embiŋ.

Jesuzi motec 12 rowosâec‐jopawec
(Mat 10:2–4; Mar 3; 7:19)

12Dameŋ ira Jesuzi tikio numuocte fewec. Ferâ ŋafe ʒora Anutu numuc-
nehec juhame hae furewec. 13Hae fureme kikefuŋfâc‐ticne hefârec‐joparâ
jaŋeraonec 12 bâwosâec‐joparâ motec bacjopawec, ehuc ʒâŋe sâko‐jeŋic
aposolo muwec. 14 Ʒâŋe buchuc‐ jeŋic ine ʒiŋuc: Simoŋ, ʒâŋe‐ticne moc
Petoro â ɋaticne Anderea, erâ Jakobo â Johane, erâ Filipo â Batolomaio,
15 erâ Mataio â Toma, erâ Jakobo Alifaiore ŋokâ â Simoŋ Ʒelote, 16 erâ Juda
Jakobore ŋokâ â Juda Karioto haeonec, e juku Jesu doc bawec.

17 Eme rocjopame tikionec waharâ wâneŋko fisirâ juhapie kike-
fuŋfâc‐ticne bocjaha â ŋic guru sâko erao tumaŋnembiŋ. Jaŋe Judaia
mâreŋkonec â Jerusalem haeonec â Tiro Sidoŋ hâwec moŋgeŋkonec fisipie
6:2: Joh 5:10 6:3: Sam I 21:1–6 6:4: Tah 24:9 6:7: Luk 14:1 6:13: Mat 10:2–4; Joh

miti jazawec â huchec ɋiɋicne bacjopawec. 18 Erâ demoŋzi areŋ ejarewec
jaŋe wâc bâpiaŋ‐jopawec. 19 Eme bâuapie tâpiri‐ticne jaŋerao fotâcneme
ɋiɋic qambiŋte bâuaniŋte kime iriac mâretec ecnembiŋ.

Sambâŋte biŋe â hârâcte biŋe irec dâŋ
(Mat 5:1–12)

20 Eme Jesuzi motecfâc‐ticne jaŋerao ʒâŋe fihuc ʒiŋuc muwec: “Hapetac
jueŋgopieŋ ŋoŋeremanape ʒerine ekac, ŋoŋe hâcne Anuture uucmaŋ biŋe
qaŋarekicne. 21Dameŋ ʒiŋuczia nâ hâmoc ehuc jueŋgopieŋ ŋoŋeremanape
ʒerine ekac, ŋoŋe hâcne juku nâ gapec enʒoŋgopieŋ. Dameŋ ʒi ki busâqoc
ehuc jueŋgopieŋ ŋoŋere manape ʒerine ekac, ŋoŋe hâcne juku bubiaŋ
bâfuanʒoŋgopieŋ. 22 Ŋic jaŋe Ŋic Fâri Wâtuŋne ere erâ qaisoc‐ ŋopârâ
jâpe bâsuec eŋarerâ musâqorec‐ŋoparâ ʒâŋe‐ŋeŋic musoriŋkeniŋmu, ŋoŋe
manariŋ‐ŋopakopac. 23 Wiac iŋucne fuame dameŋ ira ʒeri bari enʒepieŋ.
Manaŋgopieŋ, sambâŋko furine afecne mi foŋarekac. Mimiŋnefâc‐jeŋic
jaŋe porofete sâc ijaha ejare jumbieŋ.

24 “Moneŋmafa sâkohec, jei, ŋoŋe juku wemo wiaczi bâmiriŋ‐ŋopazokac?
25 Dameŋ ʒiŋuczia nânâ qowi mâririhec jueŋgopieŋ, jei, ŋoŋe juku nânâ
basanʒoŋgopieŋ. Dameŋ ʒiŋuczia gâgâwi faio jueŋgopieŋ, jei, ŋoŋe juku
ki busâqoc bâfuanʒoŋgopieŋ. 26Muteŋ bâteŋ eŋareeŋgopieŋ, jei, ŋoŋe juku
weniŋuc enʒoŋgopieŋ? Mimiŋnefâc‐jeŋic jaŋe porofete burecne iŋuc jaha
muteŋ bâteŋ ejare jumbieŋ.

Maŋjauŋ â buuruchec juzo
(Mat 5:39–48)

27 “Dâŋnane manahuc juŋgopieŋ ŋoŋe ŋazape: Ŋoŋe
râsifâc‐ŋeŋic âgo jauŋ ejarenʒepieŋ, qaisoc‐ ŋopaeŋgopieŋ jaŋe jauŋ
bacjopanʒepieŋ, 28 sâwec‐ŋopaeŋgopieŋ jaŋe jambuŋ‐ jopanʒepieŋ,
musâqorec‐ŋopaeŋgopieŋ jaŋere erâ numunʒepieŋ. 29 Moczi maucge
ŋicfecne qame ŋifecne wâc sicnecnezemec â moczi ŋaqige faine gowac
rome e maŋne mâmâc qikiŋnecnezemec. 30 Â moczi wiac mocte numu‐
gareme râcnezemec â moczi wiac moc gowac rome bârisie‐gareocte mi
fotariezemec. 31 Ŋoŋe ŋic jaŋe wiac eŋareniŋte manasueŋgopieŋ, sâc
ijaha wâc jaŋe ejarenʒepieŋ. 32 Ŋoŋe maŋjauŋ eŋareeŋgopieŋ jaŋe sawa
maŋjauŋ ejareniŋmu, ine wemocko tofane fome juku bazu‐ŋarezo? Miti
tâmiriczi âgofâc‐jeŋic maŋjauŋ ejareeŋgopieŋ wâc. 33 Â âgo eŋareeŋgopieŋ
jaŋe sawa âgo ejareniŋmu, ine wemocko tofane fome juku bazu‐ŋarezo?
I miti tâmiriczi eeŋgopieŋ wâc. 34 Okacne bârisie‐ŋareniŋmu jaŋe sawa
wiac ejarepie wemocko tofane fome juku bazu‐ ŋarezo? Miti tâmiriczi
âgofâc‐jeŋic ʒiŋuc muhuc wiac ejareeŋgopieŋ wâc: Juku sâc ijaha
bârisie‐nârenʒepieŋ.

35 “Aricne, iŋuc mi ezo, ŋoŋe râsifâc‐ŋeŋic âgo jauŋ ejarenʒepieŋ.
Okacne mi mecne bazu‐ ŋareniŋmu jaŋe sifu ehâmo‐jarehuc wiac
qikiŋne‐jarenʒepieŋ. Iŋuc erâ juku furine ŋemâcne ronʒoŋgopieŋ, erâ
femicne sâko ere naru motecfâc erâ juniŋmu. Eki hâcne ŋic qâomane â
râŋgeŋne jaŋe sifu bâmec bajareekac. 36 Mamac‐ŋeŋiczi buuruc juekacte
ŋoŋe iŋuc jaha buuruc junʒepieŋ. 37 Ŋoŋe ŋic okacne dâŋ mi mutara‐

jarenʒepieŋ, eme Anutuzi ŋoŋe iŋuc jaha okacne dâŋmimutara‐ŋareocmu.
Ŋoŋe ŋic kiŋko mi râec‐jopanʒepieŋ, eme Anutuzi ŋoŋe iŋuc jaha kiŋko
mi râec‐ŋopaocmu. Ŋoŋe tofa‐ŋeŋic ŋic qikiŋne‐jarepie Anutuzi tofa‐ticne
ŋoŋe iŋuc jaha qikiŋne‐ŋareocmu. 38 Ŋoŋe ŋic bâmec bajarepie Anutuzi
ŋoŋe iŋuc jaha bâmec baŋareocmu. Ehuc irec sâc jâuruhuc siric‐ŋoparâ
baʒihuc guru fufusuc heŋareocmu. Ŋoŋe sâc bajuhuc ŋic wiac ejareniŋmu,
sâc ijaha Anutuzi bajuhuc ŋoŋe eŋareocmu.”

Moc e jahacne fuŋne hone manac ezejec
(Mat 7:3–5)

39 Iŋuc murâ dâŋ suŋsuŋne moc ʒiŋuc ʒuhuckerâ jazawec: “Tiŋtuŋ
jajaheczi jojowac erâ mi qâsorierâ mâmâc jaha hârâcko hunicmu me?
40 Moteczi qaqazu‐ticne sisiricke i mi fokac, motec e wiac mana‐hâmorâ
qaqazu‐ ticnere sâc eme taraocmu. 41 Go wemocte âgogere ʒâŋeo gâc i
honehuc go gahacne ʒâŋeo jâcdâkâ fokac inemi hone tarakomec? 42 Jâcdâkâ
go gahacne ʒâŋeo foipiehame goweniŋuc âgoge ʒiŋuc âzâcnetec sâckeocmu:
‘Âgo, manahaŋ, ʒâŋegao gâc fokac rogarepe.’ Burecŋic, gahacne ʒâŋeo
jâcdâkâ fokac i qanaŋ rorâ ie âgogere ʒâŋeo gâc rotec sâckeocmu.

Jâcte fuŋne
(Mat 7:17–20; 12:33–35)

43 “Jâc biaŋnao wemocko fârine sâqocne fuaocmu, me jâc sâqocnao
wemocko fârine biaŋne fuaocmu? 44 Jâcte fuŋne fârinezi bataniŋkeekac.
Safeo suc fârine fuame rozo me? Me ʒaqeŋko saŋ fârine fuame rozo
me? 45 Ŋic biaŋnezi maŋrowaŋ‐ ticne biaŋnaonec wiac biaŋne utuocmu,
ŋic sâqocnezi maŋrowaŋ‐ticne sâqocnaonec wiac sâqocne utuocmu. Maŋko
wiac fusucmarâ foekac, ijaha micko wefuekac.

Fic bapare dâŋ
(Mat 7:24–27)

46 “Wemocte mâcmicbipiczi Wofuŋ‐nâŋec,Wofuŋ‐nâŋec i sawa munare-
huc dâŋ ŋazaekopac i mi reŋkeeŋgopieŋ? 47 Moc e nohec juhuc dâŋnane
manarâ reŋkeocmu, e mohec sâc hepe mana taraniŋ? 48 E ŋic moc
ficsanaŋ bawec ere sâc. Ŋic eki hâcne baocte wâtuŋ ʒoricne wiseme hume
keteŋkeme qiŋ herâ domawec. Erâ fic bâzickeme ŋeha hoemaŋ maickeme
mâŋâŋ tâpirihec qarâ fic i sanaŋne bakicnere bâpiewec. 49Âmoczi dâŋnane
manarâ qataraocmu e ŋicmoc fic dodocne bawec ere sâc. Ŋic eki hâcne fic
baocte wâtuŋ mâc burec burec wiseme hume fic iriŋ biriŋ bawec. Ehame
hoemaŋmaickememâŋâŋ tâpirihecwarerâ fic âke tuŋkeme rândiŋkerâ qarâ
qanʒaŋnewec.”

7
Jesuzi kiŋaŋ motec moc hucticne bâniniŋkewec
(Mat 8:5–13)

1 Jesu e ŋic mitidâŋ i jazaku jaza‐ fârerâ Kafanaum haeo rawec. 2 Ira
momori soŋaŋ moc ere kiŋaŋ motec hâmozo ehuc fowec. Bomboŋ e motec
eremaname biaŋkewec. 3 Irec Jesure biŋemanarâ Judaŋicmicne bapa Jesu
hefârepie motec huc bâniniŋkecneocte jazawec. 4 Eme jaŋe Jesurao fisirâ

ʒiŋuc muhuc âzâcnembiŋ: “Momori soŋaŋ e jume biaŋkeekacte dâŋticne
manazemec. 5 E maŋticne Judaŋic nâŋerea domaekac. Erâ mitific‐nâŋec
fuaocte ekiziamoneŋ râeme sâckeme fua‐nârewec.” 6 Iŋucmuhuc âzâcnepie
manarâ jaŋehec rawec. Rarâ ficticne bâqiŋkezo ehame momori soŋaŋzi
âgofâcne Jesurao sorec‐ jopahuc dâŋ ʒiŋuc râeme rawec: “Wofuŋ, go ira
domac, no iŋucne mac wemocte iqicnucmu. 7 No nahacne manape mi
sâckeme gorao fâzo quŋkepac hâcne. Irec go ira juhuc mâc miczi mutec
kiŋaŋ motec‐nane ɋiɋic qazejec. 8 No ŋic fekicne jaŋere kiŋaŋ qaqa, eme
nore wahamicne momorifâc‐nane juŋgopieŋ. Eme jaŋeraonec moc ‘rac’
âzâcnepe raocmu, moc ‘warec’ âzâcnepe wareocmu, â kiŋaŋ motec‐nane
‘gie i bac’ mupe baocmu.” 9-10 Eme Jesu e dâŋ i manarâ momori soŋaŋ
seckecnerâ ŋicguru bâjâpembiŋ jaŋerao fotikierâ ʒiŋuc jazawec: “No ŋazape
mananiŋ, Israe ŋic ŋoŋerao mamanasiŋ sâc iŋucne mi bâfuaekopac.” Iŋuc
mume momori soŋaŋ âgofâcne jaŋe risierâ ficko ferâ kiŋaŋ motec ɋiɋic
qame honembiŋ.

Jesuzi motec moc hâmockonec bâɋârewec
11 Juku Jesuzi hae moc ʒâŋene Naiŋ ira rame motecfâcne â ŋic guru sâko

bâjâpembiŋ. 12Eme hae mendâŋko fisihame qâŋɋâŋmoc reŋkewahambiŋ.
Hozec moc ŋokâ‐ticne mocjaha e hâmowec, e hâcne duckeniŋte haeonec
ŋic ŋokac waha‐fârembiŋ. 13 Eme Wofuŋzi hozec honerâ bune sâqoreme
muwec, “Mi kioc.” 14 Iŋuc murâ ra katapa bâuame badomahapie ʒiŋuc
muwec: “Motec, no gazakopac, faharec.” 15 Iŋuc âzâcneme hâmocnezi
faharerâ dâŋ dâŋ ewec. Eme Jesuzi neŋgoc‐ticnehec juocte râcnewec.
16-17 Eme ŋic jaŋe i honerâ hâwic‐jopame Anutu muteŋkerâ ʒiŋucmumbiŋ:
“Porofete kâcɋene ŋondeŋ‐ nâŋecko fuawec jukac.” Â gâcnezi mumbiŋ:
“Anutu e ŋicfâc‐ticne jâmbomac iqic‐ nâpokac.” Eme irec biŋe Judaia
mâreŋko â mâreŋ ŋifec â ŋifecmâmâc qâfâuckerâ rawec.

Jesuzi Johanere dâŋmuwec
(Mat 11:2–19)

18 Johane kâpâcwâruficko ŋehuc juhamemotecfâc‐ticne jaŋewiac fuawec
irec dâŋ binaŋ ecnembiŋ. 19Eme dâŋ i manarâmotec jajahec hefârec‐jofarâ
Wofuŋ ʒiŋuc muhuc wiocnenicte sorec‐jofawec: “Ware‐nâreocte mukicne
go hâcne me? Me mocte woŋec junʒepeneŋ?” 20 Sorec‐jofame motec jahe
Jesurao fisirâ mupic: “Johane Miti Opâ fufuŋkezi kecʒiŋuc muhuc sorec‐
nâfokac: Mesia ware‐nâreocte mukicne go hâcne me? Me mocte woŋec
junʒepeneŋ?” 21 Jesu e aua dameŋ ira ŋic huc ʒâic bâniniŋke‐jarewec â
demoŋ jâpe‐jarewec â ʒâŋe tiŋtuŋ ʒâŋe fifi bacjopawec. 22 Ehame ŋic jahe
fisirâ wiocnepire ʒiŋuc jasawec: “Ŋohe rarâ wiac honemanac ekopirec irec
dâŋ binaŋ Johane ecnehuc ʒiŋuc âzâcnenic: Tiŋtuŋzi ʒâŋe fitâcneŋgopieŋ,
puriŋzi hata juŋgopieŋ,wicsanaŋheczi fâsâeŋgopieŋ, qepoŋzi dâŋmamana
eŋgopieŋ, hâmokicnezi ɋârerâ fahareŋgopieŋ, â waha qaqanezi Biŋebiaŋ
manaŋgopieŋ. 23 Eme moc e mana gâpârehuc qiqikiŋ mi enareocmu ere
manape ʒerine ekac.”

24 Eme Johanere motec jahec jahe risierâ rahapire Jesu e ŋic jumbiŋ jaŋe
Johanere ʒiŋuc jazawec: “Ŋoŋe mâreŋ tuhuo wemo honeniŋte rambiŋ?

Saparac moc mâŋâŋzi batac bawarec eme honeniŋte rambiŋ me? 25 Me
ŋic moc ŋaqi‐ticne eri qaraweŋnehec honezo rambiŋ? Manaŋgopieŋ, ŋic
ŋaqi eri qaraweŋnehec rojueŋgopieŋ jaŋe ŋicwofuŋ ficko wiac âmbâŋ nâhuc
foeŋgopieŋ. 26Me porofete moc honeniŋte rambiŋ? No ŋazape mananiŋ,
ŋic honembiŋ e porofete gâcne jaŋere sâc mâcne, e sâc moc. 27 Ere hâcne
dâŋqâreŋ moc kecʒiŋuc fokac:
‘Manakic, no biŋemumu ŋicnane sorepe fâ maigao fuaocmu,
erâ hatage bâʒâwehuc bânie‐gareocmu.’
28 No jâmbomac ŋazape, ŋokackonec fuakicne gâcne sasawa jaŋeraonec
moczi Johane mi qâhuckekac. Â Anuture uucmaŋ fua tâcneme maŋnao
wahakicne juocmuzi sifu e qâhuckeocmu.” 29 Ŋic sasawa erâ takesi roro
mâmâc jaŋe dâŋ manarâ Johanere Miti Opâ ruambiŋko Anuture dâŋ
dopeckepie fâri fideteŋ ewec. 30 Farisaio â sâcmutâc mamana saric jaŋe
ine Johanere Miti Opâ qikiŋnehuc Anuture dâŋ râpeckepie jaŋerao fârimâc
ewec.

31 “Ŋicguru ʒi weni jaŋehec sâc hecjopape? Jaŋe weni jaŋe iŋucne?
32 Jaŋe naru motec iŋucne. Naru motec jaŋe haeo ʒoŋao ŋehuc dâŋ ʒiŋuc
mutac muwarec eeŋgopieŋ: ‘Gae hepene wemocte mi woŋgopieŋ’; ‘Ki
makuc hepene wemocte mi kioŋgopieŋ!’ 33 Johane Miti Opâ fufuŋke e
gie‐ ticne fuŋkerâ nânâ qowi mi nâhuc sowa jume honerâ mumbiŋ: ‘E
demoŋzi ecnekac.’ 34Ŋic FâriWâtuŋne eki waharâ nânâ qowi nâme honerâ
muŋgopieŋ, ‘Kec e ŋic nâ âmbâŋne, takesi roro â sâqocne bapa jaŋere âgo.’
35Anuturemamana biri ine qâjâpecfâcne jaŋe fuŋne‐ticne hewirickepie fâri
fideteŋ ewec.”

Ŋokacmoczi Jesu kike‐ticne ruacnewec
36 Farisaio moczi Jesu nânâre hefâreme ficticnao ferâ nânâ teboo ŋewec.

37 Eme hae irec ŋokac sâqocne moczi Jesu e farisaiore ficko feme biŋe
manarâ opâ âsu biaŋ moc kiruŋhec baferâ 38 râpefuŋnao domahuc kiome
ʒâŋeuc‐ticnezi kikene ruacneme qizec susuc‐ ticnezi bâkereŋkewec. Erâ
kike‐ticne muduckerâ opâ âsu ruacnewec. 39Ŋokac iŋuc eme farisaio Jesu
hefârewec eki honerâ maŋnezi ʒiŋuc muwec: “Ŋokac ʒizi wiac ecnekac e
sâqocne, Jesu e porofete jurâ muzac fuŋne‐ticne mana tarazac.” 40 Eme
Jesuzi ʒiŋuc âzâcnewec: “Simoŋ, no dâŋ moc gazape manac.” Âzânecme
muwec, “Qaqazu, mutec manape.” 41 Eme Jesuzi ʒiŋuc muwec: “Mon-
eŋŋic moczi ŋic jajahec moneŋ jaba jactewec, moc 500 kina râcnewec â
moc 50 kina. 42 Eme okacne bazucnenicte moneŋ basapire tofa‐ ticne
qikiŋne‐jactewec. Eme jaheraonec mozi moneŋŋicte bubiaŋ fekicne ba-
juocmu, go more mukomec?” 43Wiocneme Simoŋ ʒiŋuc muwec: “Moneŋ
bocjaha qikiŋnecnewec ere mukopac.” Mume Jesuzi ʒiŋuc âzâcnewec: “Go
sâcne mukomec.” 44 Iŋuc murâ ŋokacto forisierâ Simoŋ ʒiŋuc âzâcnewec:
“Ŋokac kecʒi honekomec? No ficgao wefupe go kike ʒuʒure opâ mi
râe‐naremec, ŋokac eki ine kike‐nane ʒâŋeuc‐ticnezi ruacnerâ qizec susuc-
nezi bâkereŋkekac. 45 Goki mi muducnumec, ŋokac eki ine kike‐ nane
ʒoɋac erâ muduckekac. 46Goki qizec‐nane wokemaŋ opâzimi ruacnemec,
ŋokac eki ine kike‐ nane opâ âsu biaŋzi ruacnekac. 47 Irec gazakopac,

ŋokac e maŋjauŋ bocjaha enarekacte fuŋne‐ticne ʒiŋuc manac: E sâqocne
bocjaha bâtâmirecnekicne. Moc e sâqocne afecne bâtâmirecnekicnezi
maŋjauŋ afecne eocmu.” 48 Iŋuc murâ ŋokac ʒiŋuc âzâcnewec: “Sâqocnege
bâtâmire‐garekicne hâcne.” 49 Iŋuc mume ŋic nânâ mâmâc nâhuc ŋembiŋ
jaŋe maŋjeŋiczi ʒiŋuc mumbiŋ: “E mo ŋic mo, irec sâqocne bâtâmirekac?”
50 Eme Jesuzi ŋokac ʒiŋuc âzâcnewec: “Mamanasiŋgere biaŋkekomec, buge
âkemâteŋkeha ra juzemec.”

8
Jesure fuŋfuŋfâc

1Dameŋ irec faicnao Jesuzi hae sâko hae pitic mâmâc fotâ fotâcne juhuc
ŋic miti jaza qazuc erâ Anuture uucmaŋte Biŋebiaŋ jaza jujec. Eme
bâjâpehuc jumbiŋ ine ʒiŋuc: Motecfâcne 12, 2 erâ ŋokac tucne, mârâcko
demoŋ â huchec juhapie jâpe bâniniŋ ejarewec. Jaŋeraonec moc Maria
Madala haeonec, e demoŋ 7 jâpecnewec. 3 Erâ moc ʒâŋene Johana,
Herodere soŋaŋ Kuza ere ŋonâŋ, erâ Susana erâ ŋokac gâcne. Jaŋemoneŋ
mafa fojarewecte e â motecfâcne bâmec bajare jumbieŋ.

Hândâŋ titie dâŋ
(Mat 13:1–23; Mar 4:1–20)

4Haene haene irec ŋic Jesurao qaja fuserâ tumaŋnepie honec‐joparâ ke-
saic dâŋmoc ʒiŋuc jazawec: 5 “Ŋicmoczi wiac hândâŋne tieocte gieo rawec.
Tiehame hândâŋne gâcnezi hatao waha heme ŋic jaŋe âtenʒaŋnembiŋ. Eme
sawa wipezi fisirâ nâfârewec. 6 Hândâŋne gâcne qânâ siecko hewec. Eme
izi hahaŋkekicnere âkeʒurâ bâpâŋ wefurâ hâmowec. 7 Hândâŋne gâcnezi
hofâ qinʒiŋ ŋondeŋko hewec. Eme âkeʒurâ wefume hofâ qinʒiŋzi iŋuc jaha
wefurâ hehâmowec. 8 Â hândâŋne gâcnezi ine mâreŋ guecko herâ fârine
bocjaha fuawec, jâcne gâcne irechândâŋne 100, 100 iŋuc fuawec.” Dâŋ i
mutararâ hahaŋne bahucmuwec: “Moc e hazecheczi dâŋ keczimanazejec.”

9 Eme motecfâcne jaŋe kesaic dâŋ irec fuŋnere wiocnepie jazawec:
10 “Anuture uucmaŋko raraʒire dâŋ soŋne i ŋoŋemananiŋtemukicne, gâcne
jaŋe ine kesaic dâŋ mananʒepieŋ. Ehuc ʒâŋe fiipiehuc wiac mi hone
taranʒepieŋ â hazeczi dâŋ mana‐bipiehuc fuŋne mi mana taranʒepieŋ.
11 Kesaic dâŋ mupac irec fuŋne ine ʒiŋuc: Anuture dâŋzi hândâŋ ekac.
12Hândâŋnehatao hewec sâc iŋucne juniŋmu jaŋemitimanapiemaŋjeŋicko
huhame izia, mana ʒakierâ juju bâfuanʒipiŋte Sataŋzi fisi ro bawiseekac.
13Hândâŋne qânâ siecko hewec sâc iŋucne juniŋmu, jaŋe miti manarâ izia
aŋac‐jopaocmu. Eme maŋjeŋicko gâtâ mi bakicnere dameŋ bembeŋne
mac bajuhapie eesâic fuame miti râpeckeeŋgopieŋ. 14 Hândâŋne hofâ
qinʒiŋko hewec sâc iŋucne juniŋmu, jaŋe miti mamana i mananiŋmu, erâ
sahackopec wiac irec mamaŋ gugutuŋ jupie moneŋmafa mâriri irec aŋaczi
miti hehâmome fârimâc eekac. 15Hândâŋnemâreŋ guecko hewec sâc iŋucne
juniŋmu, jaŋe miti manarâ maŋjeŋic emasaŋkerâ aimuŋ bajueŋgopieŋ,
ehuc ɋic wânʒâŋ erâ fârine bâfuaeŋgopieŋ.

Lambere dâŋ
(Mar 4:21–25)

16 “Mo ŋiczi lambe qazerâ kuʒizi hetutuckeocmu, me ŋeŋe rurumaŋko
heme ŋeocmu? I aricne, lambe i ŋeŋe‐ticnao hepene ŋehuc fic maŋne âke
tamaeme ŋic jaŋe sâcne honehuc feniŋmu. 17 Wiac soŋsoŋ fokac i foku
mi foocmu, i bataniŋkezo, â wiac hemackekicne fokac i foku mi foocmu,
i qaratiezo, eme fuŋne jaŋgeŋkeocmu. 18 Moc e wiac râcnekicne bajume
kiqecnecnezo, â moc e wiac râcnekicne burec burec bajume jâoc rofârezo.
Irec ŋoŋemiti hazec uruc jaha manapaŋkenʒepieŋ.”

Jesure neŋgoc ɋafâc
(Mat 12:46–50; Mar 3:31–35)

19 Dameŋ mocko ŋic guru sâko Jesu orâŋkerâ domahapie neŋgoc
ɋafâc‐ticne warerâ ŋic jaŋerao quŋkerâ taic domambiŋ. 20 Iŋuc epie ŋic
moczi honec‐joparâ Jesu ʒiŋuc âzâcnewec: “Neŋgoc ɋafâcge honecguniŋte
juwic hae ʒoŋao domaŋgopieŋ.” 21 Mume Jesuzi ŋic ʒiŋuc jazawec:
“Anuture dâŋmanarâ reŋkeeŋgopieŋ kecʒizi neŋgoc ɋafâc‐nane eŋgopieŋ.”

Mâŋâŋ â siri ere micte niniŋkepic
(Mat 8:23–27; Mar 4:35–41)

22 Ʒoaŋ mocko Jesu â motecfâcne wokeo fembiŋ. Wokeo ferâ ʒiŋuc
jazawec: “Nâŋâc riqic fotâcnerâ ocniŋuc raʒinaŋ.” Mumemanapie rambiŋ.
23 Rahuc Jesu guŋte ecneme waha fowec. Fohame mâŋâŋ hâhâwicne
qame riqic sâqoreme sirizi wokemaŋko hume riqicko huzo embiŋ. 24 Eme
Jesu wiwickerâ ʒiŋuc âzâcnembiŋ: “Qaqazu, qaqazu, nâŋe riqicko huzo
eŋgopeneŋ.” Mupie fahare mâŋâŋ â siri dâŋmujacteme niniŋkepire benoŋ
bawec. 25 Eme ʒiŋuc jazawec: “Ŋoŋe mamanasiŋ‐ŋeŋic weni.” Motec jaŋe
ine wiac i honerâ tuc ŋeŋe farac erâ mumbiŋ: “Opo, e mo ŋic mo, irec
mâŋâŋ â siri dâŋ jasame reŋkekopirec.”

Jesuzi demoŋ jâpec‐jopame becmaŋko humbiŋ
(Mat 8:28–34; Mar 5:1–20)

26Eme raku riqic fotâcnerâ Galilaia mâreŋ ŋifecnao Gerasene ŋic jaŋerao
fisimbiŋ. 27 Ira fisirâ tiŋko feme haeonec ŋicmoc warewec. Ŋic ere maŋko
demoŋ bocjaha jupie dameŋ ʒora ŋaqi mi rojuwec â ficko mi fojujec. E
mâc ʒâŋeruŋ gieo sasawa qac qâsoric juwec. 28 Eme Jesu honerâ owackerâ
mâreŋko rândiŋke qa erâ dâŋ hahaŋne bahuc ʒiŋucmuwec: “Jesu, go Anutu
femicne sâkore Ŋokâzi wemocte norao warekomec? Go ʒâic gie mi mac
narezemec.” 29 Jesuzi “demoŋ go ŋickonec wefu rac” mume iŋuc hâcne
âzâcnewec. Demoŋ e dameŋ ʒora ŋicmaŋne bâpuriŋkememomori eme ŋic
jaŋeme kikene qarâ soŋaŋ‐ticne jumbiŋ. Eme demoŋzi ecneme repa hetâc
qâtâcnerâ tuhuo wiserâ rajujec. 30 Eme Jesuzi wiocnerâ muwec: “Ʒâŋege
mo?” Wiocneme muwec: “No ʒâŋe‐nane Gurusâko.” Demoŋ bocjahazi
ŋicmaŋko jumbiŋ irec. 31Eme jaŋe Jesuzi hârâcko sorec‐jopame hunʒipiŋte
mu wâwâsic ecnembiŋ. 32 Eme mâreŋ ira bec guru sâko qondaŋ gieo
jumbiŋ. Irec demoŋ jaŋe mana‐ jareme becmaŋko huniŋte âzâcnembiŋ.
33Ememana‐jaremeŋickonecwefurâ becmaŋkohumbiŋ. Iŋuc epie bec jaŋe
heâŋkonec suackerâ ra duŋ riqic ŋewec ira hurâ hâmo‐fârembiŋ. 34 Eme
soŋaŋ jaŋe i honerâ gasacke rarâ ŋic hae gie sâc jurambiŋ dâŋ binaŋ
ejarembiŋ. 35 Jazapie jaŋe ŋic demoŋ guru jâpecnekicne e honeniŋte fisi‐
fârembiŋ. Jesurao fisirâ honembiŋ: Ŋic demoŋ guruhec juweczi ŋaqihec
8:16: Mat 5:15 8:17: Mat 10:26 8:18: Luk 19:26

â mamanahec Jesure maŋfuŋko ŋewec. Honerâ su bipic tatara ejareme
domambiŋ. 36 Domahapie wiac hone manac embiŋ jaŋe ŋic demoŋhec
juweczi biaŋkewec irec dâŋ binaŋ ejarembiŋ. 37 Eme Gerasene mâreŋ irec
ŋic jaŋe boc hâwic‐jopame Jesu e mâreŋ‐jeŋic beherâ raocte âzâcnembiŋ.
Âzâcnepie risieocte wokeo feme 38 ŋic demoŋ jâpecnekicne eki bâjâpeocte
numucnewec. Numucneme Jesuzi ʒiŋuc muhuc qataracnewec: 39 “Go
wiacfâcge jaŋehec juhuc Anutuzi gorao mâsi sâko bakac irec biŋe ŋic
jazazemec.” Mume ŋic e risierâ Jesuzi bâpiaŋkewec irec biŋe haefâc‐ticne
jaza‐fârewec.

Jesuzi naru moc hâmockonec bâɋârewec
(Mat 9:18–26; Mar 5:21–43)

40Ŋic jaŋe Jesurewoŋec juhapie fisime honerâ ofac hecnembiŋ. 41Ehame
mitific soŋaŋ moc, ʒâŋene Jairo, e warerâ Jesure maŋfuŋko fodaperâ mu
wâsic ecnewec. 42 Otâ‐ ticne mocjaha jara‐ ticne 12 eha hâmozo ehuc
fowecte Jesu hefârewec. Eme Jesuzi manarâ rahame ŋic jaŋe roʒâc bâʒâŋiŋ
ecnembiŋ. 43Emeŋondeŋ‐jeŋickoŋokacmoc juwec, e soc rohuc juhame jara
12 ewec. Eme dokta jaŋe bafickeniŋte bâipieku behembiŋ. 44 Eme ŋokac
eki hâcne Jesure râpefuŋko rârâ ŋaqi‐ticne bâuawec. Bâuame izia socticne
ʒickewec. 45 Eme Jesuzi wiorâ muwec: “Mozi bâuacnukac?” Mume ŋic
jaŋemicke‐fârepie Petorozi ʒiŋucmuwec: “Qaqazu, ŋic jaŋe roʒâc bâʒâŋiŋ
egarehuc heuacguŋgopieŋ.” 46Mume Jesuzi ʒiŋuc muwec: “Aricne, moczi
bâuacnuhame tâpiri‐nane rame manapac.” 47 Eme ŋokac e fuŋne‐nane
taniŋkekac murâ ɋarac ɋarac qahuc Jesure maŋfuŋko fodaperâ hucticnere
dâŋ â bâuarâ izia ɋiɋic qawec irec dâŋ mâmâc mufuame mana‐fârembiŋ.
48Eme Jesuzi ʒiŋuc âzâcnewec: “Otâ‐mae, mamanasiŋgere biaŋgukac, buge
âkemâteŋkeha rac.”

49 Iŋuc muhuc domahame mitific soŋaŋte fickonec dâŋ ʒiŋuc warewec:
“Otâge hâmokac, irec qaqazu maŋgâŋ mi ecnetec warezejec.” 50 Eme dâŋ
i Jesuzi manarâ soŋaŋ ʒiŋuc âzâcnewec: “Mi hâwicguoc, manasiŋnutec
otâge biaŋkeocmu.” 51 Iŋuc murâ ficko fisirâ gâcne hecke‐ jareme doma-
hapie Petoro, Johane, Jakobo â naru neŋgoc mamac jahecne jaŋe sawa
rocjopame raʒimbiŋ. 52 Eme ŋic ŋokac ki mamakuc ehuc domahapie ʒiŋuc
jazaweo: “Mi kioniŋ, naru e mi hâmojec, e mâc guŋ fokac.” 53 Eme jaŋe
hâmo‐jâmbâŋkewec i mana sanaŋkehuc gâwiecnembiŋ. 54 Eme Jesuzi naru
menao rorâ wiracnerâ muwec: “Naru, go faharec.” 55 Mume izia maŋ
qâqâtâc‐ticne risieme faharewec. Fahareme nânâ râcnepie nâocte jazawec.
56 Eme neŋgoc mamacne jahe manapire hâhâwicne jâmbâŋ ewec. Eme
Jesuzi irec biŋe ŋicmi jazaniŋtemu hezuc ejarewec.

9
Motecfâcne giedâŋmujarewec
(Mat 10:1, 5–14; Mar 6:7–13)

1 Jesu e aposolo 12 hefârec‐jopame fisipie ŋic demoŋ jâpe‐jareniŋte â
huc bâniniŋke‐jareniŋte tâpiri qikiŋne‐jarewec. 2 Erâ ŋic Anuture uuc-
maŋ irec dâŋ jazahuc huchec ɋiɋicne bacjopaniŋte sorec‐ joparâ 3 dâŋ
ʒiŋuc mutâcne‐jarewec: “Ŋoŋe hatao gunu me he me nânâ me moneŋ

me ŋaqi jajahec mi bajunʒepieŋ. 4 Hae mocko fisirâ fic feniŋmu ijaha
ŋeŋe juju eku waha ranʒepieŋ. 5 Erâ mocko fisipie qikiŋ‐ŋopapie hae i
râpeckerâ gâcwândoc kike‐ŋeŋickonec âteickepiewahame jaŋe fuŋne‐jeŋic
mananʒepieŋ.” 6 Iŋuc muhuc jazame jaŋe ʒawierâ rambiŋ. Ehuc haene
haene jufârehuc ŋicmiti jazambiŋ â huc ʒâic bâniniŋke‐jarembiŋ.

Herodezi Jesure biŋemanawec
(Mat 14:1–2; Mar 6:14–16)

7 Ŋicwofuŋ Herode e Jesuzi wiac ewec bawec, irec biŋe maname
quŋkewec. I ŋic jaŋe kecʒiŋuc mumbiŋte ewec: “Johane e hâmockonec
ɋârewec juhucwiac i bakac.” 8Gâcnezi inemumbiŋ, “Eliazimocwâc fuawec
jukac.” Â gâcnezi ine mumbiŋ, “Porofete mimiŋne moczi ɋârewec jukac.”
9 Mupie manarâ Herodezi ʒiŋuc muwec: “Johane e noni mupe upene
hetâcnembiŋ. Ehame mozi iŋuc eme biŋenemanaekopac?” Iŋucmurâ Jesu
honeocte boc ecnewec.

Jesuzi ŋic 5000 nânâ gumec‐jopawec
(Mat 14:13–21; Mar 6:30–44; Joh 6:1–15)

10 Eme aposolo jaŋe juku risierâ gie bambiŋ irec dâŋ binaŋ Jesu ecnem-
biŋ. Dâŋ binaŋ ecnepie Jesuzi rocjopame Besaida hae mâreŋko buc juniŋte
rambiŋ. 11 Rapie ŋic jaŋe honec‐ joparâ bâjâpec‐jopambiŋ. Erâ Jesurao
fisipie âgo ejareme jumbiŋ. Juhapie Anuture uucmaŋ irec dâŋ jazawec, â
huc ʒâichec ɋiɋicne bacjopawec. 12 Iŋuc ehuc juhame ʒoaŋ ŋetarazo eme
motecfâcne jaŋe erao rarâ ʒiŋuc âzâcnembiŋ: “Ʒira tuhuo juŋgopeneŋte go
ŋic râec‐jopatec hae ŋerakac ira rarâ fic â nânâ bâfuanʒepieŋ.” 13 Mupie
ʒiŋuc jazawec: “Ŋaŋac moc nânâ gumec‐ jopaniŋ me!” Eme jaŋe ʒiŋuc
âzâcnembiŋ: “Poroŋ memoc â opâ qowi jajahec iŋuc mac fonârekac. Irec
weniŋuc enaŋ? Haeo rarâ ŋic guru sâko ʒi jaŋere nânâ sâcne furine
banaŋmu me?” 14Ŋic 5 tauseŋ jumbiŋte motec jaŋe iŋuc mumbiŋ. Mupie
ʒiŋuc jazawec: “Ŋic ejarepie birine birine 50 qâzuckerâ ŋeranʒepieŋ.”
15 Mume jaŋe ejarepie iŋuc epie 16 poroŋ memoc â opâ qowi jajahec rorâ
sambâŋko fime fehame jambuŋkewec. Jambuŋkerâ poroŋ bazurâ motec
jareme jaŋe bârâwiŋnerâ ŋic jarembiŋ. 17Eme jaŋemâmâc sasawa nâ gapec
efârembiŋ. Eme tiwâne ŋerawec, i ropie hurâ sasac 12 fusewec.

Petorozi Jesure fuŋnemujaŋgeŋkewec
(Mat 16:13–23; Mar 8:27–33)

18 Juku Jesu e motecfâc‐ticne jaŋehec buc juhuc nunumu gie bawec.
Eku wio‐jarerâ muwec: “Ŋic jaŋe nore mo mueŋgopieŋ?” 19 Wio‐jareme
ʒiŋuc âzâcnembiŋ: “Gacne jaŋe Johane Miti Opâ fufuŋke mugareeŋgopieŋ,
gâcne jaŋe Elia mugareeŋgopieŋ, â gâcne jaŋe porofete mimiŋne moczi
ɋârewec jukac, iŋuc mugareeŋgopieŋ.” 20 Mupie jaŋacne indiŋ‐ joparâ
muwec, “Â ŋoŋe ine nore mo mueŋgopieŋ?” Eme Petorozi ʒiŋuc muwec:
“Go Anuturaonec Kristo jâmbâŋ.” 21 Mume ŋic moc mi mufua‐jareniŋte
mic muac sanaŋne ejarewec. 22 Erâ ʒiŋuc ʒuhuckerâ jazawec: “Ŋic Fâri
Wâtuŋnezi juku ʒâic serereŋ bocjaha manaocmu. Soŋaŋ â taha bapa micne
â miti qaqazu jaŋe e kiarao qikiŋnepie qame hâmorâ ʒoaŋ jahec â moc eha
fahareocmu.”

Maŋ qâqâtâcmi qaisockezo
(Mat 16:24–28; Mar 8:34—9:1)

23 Jesu e ŋicmâmâc sâko‐jeŋic ʒiŋuc jazawec: “Ŋicmoczi no bâjâpecnuzo
murâ maŋ sahac‐ ticnere dâŋ râpeckerâ maripoŋ‐ ticne ʒoaŋne ʒoaŋne
hâporâ bâjâpecnuzejec. 24Moc e juju‐ticne sakareme sifuckecneocmu âmoc
e nore erâ qikiŋneme fuacneocmu. 25 Moc e mâreŋte wiac sasawa hure‐
fâreku kinduŋ bânduŋ bajuhame juju‐ticne kihâmome sipirickeme wemo
wiac fârine focneocmu? 26 Moc e no nahacnere me miti‐nanere maname
mimi gaŋgaŋnehec eocmu, ine Ŋic Fâri Wâtuŋnezi juku Mamac‐ticne â tiri
aŋelo jaŋere huririzi uucne erao riŋkehame sambâŋ sambâŋ tatamac‐ticne-
hec fisirâ ŋic iŋucnere iŋuc jaha maname mimi gaŋgaŋnehec eocmu. 27No
ine jâmbomac ŋazape mananiŋ: Domaŋgopieŋ ʒi jaŋeraonec gâcne hâmoc
mi bâfuahapie Anuture Wofuŋ qâreŋ fua taniŋkeme honenʒoŋgopieŋ.”

Jesuzi sambâŋ hawari ewec
(Mat 17:1–9; Mar 9:2–9)

28 Jesu e dâŋ i murâ juhame ʒoaŋ gie bapa 8 tarame numuocte Petoro
â Johane â Jakobo rocjopame tikio fembiŋ. 29 Ferâ numuhame ʒâŋe mai‐
ticne hawarine fuŋmoc ewec. Ehame ŋaqi‐ticne tamaerâ ɋaɋac taeŋne
jâmbâŋ ewec. 30 Eme mi ŋic jajahec fuarâ ehec dâŋ muc manac enʒepieŋ
i! Ŋic ʒâŋe‐jekic Mose â Elia. 31 Jahe sambâŋ tatamac‐jekichec fisirâ Jesu
Jerusalem haeo mâreŋko juju‐ ticne jutararâ raocmu irec dâŋ mumbiŋ.
32 Muhapie Petoro â âgo jahec‐ ticne jaŋe guŋte mâretec ejare‐ bipieme
ʒâŋe fitâcnerâ Jesu huriri qâreŋ‐ticnehec â ŋic jahec ehec domapire honec‐
jopambiŋ. 33 Eme jahe razo epire Petorozi Jezu ʒiŋuc âzâcnewec: “Qaqazu,
sowine ʒira juŋgopeneŋ. Irec manatec boze jahec â moc banaŋ, gore moc,
Moseremoc â Eliaremoc.” E dâŋmimana tarahuc iŋucmuwec. 34Muhame
karoracmoczi waharâ sâoc‐jopawec. Sâoc‐joparâ foŋjopamemotec jaŋeme
kike fâfâc ehuc domambiŋ. 35Eme karorac maŋko dâŋ ʒiŋuc fuawec: “Keci
joroc Ŋokâ‐nane, ŋoŋe dâŋticnemananʒepieŋ.” 36Eme dâŋmanamanahuc
ʒâŋe firâ Jesu buc domame honembiŋ. Eme motec jaŋe wiac honembiŋ i
dameŋ ira ŋicmi jajaza mâcmaŋkerâ jumbiŋ.

Motec jaŋe demoŋ moc jâpe‐bipiembiŋ
(Mat 17:14–21; Mar 9:1, 4–29)

37 Hae fureme tikionec wahapie ŋic guru sâkozi ehec bâbâfuac embiŋ.
38 Eme izia ŋic jaŋere ŋondeŋkonec moczi ʒiŋuc muhuc Jesu wâsickewec:
“Qaqazu, go dâŋnane manarâ ŋokâ‐ nane bafickec, e mocjaha mae.
39 Manakic, demoŋ moczi hâpome ɋeŋfâfâc jaha owackeekac. Erâ ro
fârec ecneme mic tâferu‐ticne wefuekac. Eme demoŋzi motec jâpec mi
bebehe ba âkejac ecneku mâretec bâdockeekac. 40 Eme motecfâcge jaŋe
jâpecneniŋte numu‐jarepe eipiembieŋ.” 41Mume Jesuzi ʒiŋuc muwec: “O
ŋicguru mamanasiŋ tâmiric â maŋsanaŋ, no ŋoŋehec hati jurâ ju ehuc âsi
qataŋ eŋarepemu me? Ŋokâge bawarec.” 42 Eme motec Jesurao barahame
demoŋzi fârememi kikenemiŋgeŋkewec. Eme Jesuzi demoŋ dâŋmucneme
wiseme motec biaŋkeme mamac‐ticne râcnewec. 43 Eme ŋic jaŋe Anutu
tâpiri sâko‐ticnere fuŋne honerâ warecke sâqorembiŋ.

Hâmooctemufua‐jarewec
(Mat 17:22–23; Mar 9:30–32)

Eme ŋic jaŋe Jesuzi wiac ewec bawec irec wareckehuc juhapie Jesuzi
motecfâcne bucko ʒiŋuc jazawec: 44 “Dâŋ ʒi ŋazapemanapaŋkeniŋ, Ŋic Fâri
Wâtuŋne e ŋic jaŋeremeo feocte dameŋ bembeŋkezo ekac.” 45 Iŋucmuhuc
jazame motec jaŋe dâŋ i manapie qeŋ bipinehec eme fuŋne kâuc bambiŋ.
Erâ wiocneniŋte hâwic‐jopame behembiŋ.

Micne jujure dâŋ
(Mat 18:1–5; Mar 9:33–40)

46 Motec jaŋe nâŋâcnaonec mozi micne sâko jukac muhuc hehefaric
embiŋ. 47 Iŋuc epie Jesuzi maŋjeŋicte fuŋne manarâ motec piticne moc
rorâ maŋfuŋnao râerâ 48 ʒiŋuc jazawec: “Moczi motec piticne kecʒiŋucne
moc nore erâ mamac rau ecneocmu, e no mamac rau enareocmu. Â no
mamac rau enareocmuzi sorecnuwec e mâmâcmamac rau ecneocmu. Erâ
ŋoŋeraonecmoczi wahakicne jâmbâŋ juocmu, ere fekicne muzo.”

49 Eme Johanezi ʒiŋuc âzâcnewec: “Qaqazu, nâŋe ŋic moc gore ʒâŋe
muhuc demoŋ jâpec‐jopame honembeneŋ, erâ e nâŋerao ʒuhuckerâ go mi
bâjâpecguekacte qataracnembeneŋ.” 50Mume Jesuzi ʒiŋuc âzâcnewec: “Mi
qataracnezo. Gie‐ŋeŋicmi hetâtiecmuzi âgo babafic‐ŋeŋic eocmu.”

Samaria ŋic Jesu fic sakarecnembiŋ
51 Jesu e sambâŋko risiocte dameŋ bembeŋkezo ehame Jerusalem haeo

raocte mupaŋkewec. 52Mupaŋkerâ kiŋaŋ sorec‐jopame bâniembiŋ. Bânierâ
raku Samaria ŋic jaŋere hae mocko fisirâ Jesure biŋe fic moc bâfuaniŋte
jazambiŋ. 53 Eme Jesu e Jerusalem haeo raocmu, iŋucmanarâ fic sakarem-
biŋ. 54 Fic sakarepie motec jahec‐ticne Jakobo â Johane jahe i manarâ Jesu
wiocnerâ mupic: “Wofuŋ, go manatec mupere sambâŋkonec ʒoc waharâ
ʒacjopazejec me?” 55Mupire forisierâ qatara‐jactewec. 56 Eme hae mocko
rambiŋ.

Jesu bâjâpezore dâŋ
(Mat 8:19–22)

57 Rahapie ŋic moczi bâfuac‐joparâ Jesu ʒiŋuc âzâcnewec: “Go ira me ira
razo mutecne bâjâpecgupemu.” 58 Mume Jesuzi ʒiŋuc âzâcnewec: “Qowi
jaŋe hawec‐jeŋichec, â sawa wipe jaŋe sareŋ‐jeŋichec, Ŋic Fâri Wâtuŋne e
ine fofo roŋgâŋ basaekac.” 59Eme Jesuzi ŋicmoc bâfuarâ ʒiŋuc âzâcnewec:
“Go ware bâjâpecnuc.” Mume ŋic e ʒiŋuc âzâcnewec: “Wofuŋ, manatec
qanaŋ rarâ mamac‐ nane duckezepac.” 60 Eme Jesuzi ʒiŋuc âzâcnewec:
“Behec‐ jopatec qâŋɋâŋzia qâŋɋâŋfâc‐jeŋic buc ducjopanʒepieŋ. Go ine
rârâ Anuture uucmaŋ irec dâŋ muromackezemec.” 61 Ŋic moczi ine Jesu
ʒiŋuc âzâcnewec: “Wofuŋ, no bâjâpecguzore enarekac. Erâ manatec qanaŋ
risierâ wiacfâc‐nane mâzoc‐joparâ warezepac.” 62 Mume Jesuzi ʒiŋuc
âzâcnewec: “Moc e woke guriŋne bahuc rârâpe fiocmu, iŋucnezi Anuture
uucmaŋko gie bapare sâcmi eocmu.”

10
Motec bocjaha miti muniŋte sorec‐jopawec
(Mat 9:37–38; 10:7–16; 11:20–24)

1 Juku Jesuzi motec 70 bâwosâec‐joparâ giedâŋ mujarewec. Ehuc e
jahac haene haene raocte muwec ira jajahec jajahec bânierâ raniŋte sorec‐
jopawec. 2 Ehuc jaza muwec: “Qa roro giezi kâcɋene, gie bapa ŋic ine
afecne. Irec ŋoŋe gie rune numucnepie gie bapa ŋic bâfuac‐jopame gie‐
ticnao ranʒepieŋ. 3 Ŋoŋe rahuc ʒiŋuc mananʒepieŋ: Lama kâte qâto
jaŋere ŋondeŋko mi sosorec‐jopane i ŋoŋe sorec‐ŋopakopac. 4 Eme ŋoŋe
moneŋ kânoŋ me he me kikehuhu mi amecke ranʒepieŋ. Erâ hatao ŋic
bâfuac‐joparâ dâŋ mi bacjopanʒepieŋ. 5 Fic mocko fezo ehuc rune ʒiŋuc
jazanʒepieŋ: ‘Fic kecʒira wama fozejec.’ 6 Eme fic ira ŋic moc wamare
biŋe jume wamadâŋ‐ŋeŋicte fârinezi erao fotâcnerâ foocmu. Arictac eme
wamadâŋ‐ŋeŋicte fârine ŋoŋerao mocwâc risieocmu. 7 Fic feniŋmu ijaha
ŋeŋe juju ehuc nânâ gumec‐ŋopapie nânʒepieŋ. Gie bapa ŋic wiac furimâc
jare gumec ezo. Ŋoŋe ficbiri mi junʒepieŋ. 8 Hae mocko fisipie hezu
hewâneŋ eŋarehuc nânâ gumec‐ ŋopapie nânʒepieŋ. 9 Erâ ŋic huchec
ɋiɋicne bacjoparâ hae rune ʒiŋuc jazanʒepieŋ: ‘Anuture uucmaŋzi maic‐
ŋopakac.’ 10 Hae mocko fisipie qikiŋ‐ŋopapie hae ʒoŋao domahuc‐ʒiŋuc
jazanʒepieŋ: 11 ‘Gâc wândoc‐ŋeŋic kike‐nâŋecko bohotakac, i âteickepene
waha foŋarezejec. Erâ ine ʒiŋucmananiŋ: Anuture uucmaŋzimaic‐ŋopame
bâsuembieŋ.’ 12 No ŋazape mananiŋ: Okac dameŋko Sodom haeonec
katucne bawahahuc ejarezo â hae iŋucne jaŋe bafehuc ejarezo.

13 “Jei Koraziŋ rune, jei Besaida rune, ŋoŋerao mâsi hâhâwicne fuawec,
iŋucne Tiro Sidoŋ haeo fuame muzac jaŋe mârâc jaha ki busâqoc ehuc
maŋjeŋic bârisienʒapiŋ. 14 Irec juku okac dameŋko Tiro Sidoŋ haeonec
katucne bawahahuc ejarezo â ŋoŋe ine katucne bafehuc eŋarezo. 15 Erâ
Kafanaum rune, go sambâŋko bafecguo me? Aricne, go hârâcko tuŋguzo.
16Ŋoŋere dâŋmanaocmuzi nore dâŋmanaocmu. Â ŋoŋe qikiŋ‐ŋopaocmuzi
no qikiŋnuocmu. No qikiŋnuocmuzi ine sorecnuwec e qikiŋneocmu.”

Motec risiepe Jesuzi Mamac‐ticne muafeckewec
(Mat 11:25–27; 13:16–17)

17 Motec 70 jaŋe juku risierâ ʒeri ehuc Jesu dâŋ binaŋ ʒiŋuc ec-
nembiŋ: “Wofuŋ, gore ʒâŋe muhuc demoŋ jâpe‐jarepene micnâŋec
reŋke‐jâmbâŋkeŋgopieŋ i!” 18Mupie ʒiŋuc jazawec: “Sataŋ e sambâŋkonec
bâbâric iŋucne waha qame honepo. 19 Manaŋgopieŋ, ŋoŋe homa â
omeqaqa â râsire wiac ʒârâ hâriŋ irec faio âtepiemi sipiric‐ŋopaocte tâpiri
râe‐ŋarepo. 20 Eme ŋoŋe ine demoŋzi micŋeŋic reŋkeŋgopieŋ irec mi ʒeri
enʒepieŋ, ʒâŋe‐ŋeŋic sambâŋko qâreŋkekicne fokac irec ʒeri enʒepieŋ.”

21 Eme dameŋ ijaha Tiri Mârozi Jesu bufahac qacneme ʒeridâŋ kecʒiŋuc
muwec: “Mamac, sambâŋ â mâreŋ rune, go mamana‐ jeŋicte manapie
kâcɋene eekac ŋic i jaŋemitidâŋge hesoŋke‐jareekic, â maŋjeŋictemanapie
gegecne eekac jaŋe ine mufua‐ jareekic, eme no irec muteŋgukopac. Go
iŋuc fua biaŋ raocte mupaŋkemeŋ hâcne ine. 22 Wiac sasawa i Mamac‐

nanezi râe‐nare‐ fârewec. Eme ŋic moczi Ŋokâ mi ʒâŋitaekac, Mamaczi
buc ʒâŋitaekac. Erâ Mamac iŋuc jaha ŋic moczi mi ʒâŋitaekac, Ŋokâzi
buc ʒâŋitaekac. Erâ Ŋokâzi ŋic moc Mamacte fuŋne mufuacneme e wâc
ʒâŋitaocmu.” 23 Iŋuc murâ motecfâcne jaŋacne ʒiŋuc jazawe: “Ŋoŋe wiac
ʒâŋe furu honehuc jueŋgopieŋ irec ʒeri enʒepieŋ. 24 No ŋazape mananiŋ:
Porofete â ŋicwofuŋ bocjaha jaŋe ŋoŋe wiac hone manac eeŋgopieŋ i hone
manac eniŋte ejare‐bipiehame sifu mi hone manac embiŋ.”

Ŋicmoczi kisâ‐ticne ehâmocnewec
(Mat 22:34–40; Mar 12:28–31)

25 Sâcmutâc mamana ŋic moczi Jesu ʒiŋuc muhuc esâickewec: “Qaqazu,
no weniŋuc erâ juju sanaŋte biŋe epemu?” 26 Mume Jesuzi okacne ʒiŋuc
wiocnewec: “Sâcmutâc dâŋ weniŋuc fome woseekic?” 27 Wiocneme eki
muwec: “Go maŋge â qâqâtâcge â tâpirige â mamanasuge i Wofuŋ Anutuge
furu jaha qikiŋnecnetec fozejec, erâ go gahacne egareekac, sâc ijaha
âgogere egarezejec, dâŋ iŋuc fokâc.” 28 Mume Jesuzi ʒiŋuc âzâcnewec:
“Go dâŋ sâcne mukomec, i reŋkerâ juju sanaŋte biŋe ecmu.” 29 Eme ŋic
e no maŋsioc tâmiric hawari ezepac muhuc harierâ Jesu ʒiŋuc wiocnewec:
“Eme more manape âgo‐nane ezejec?” 30 Mume Jesuzi binaŋ moc ʒiŋuc
bacnewec: “Ŋic moczi Jerusalem haeonec Jeriko haeo rahuc râsi jaŋere
somâmaŋko huwec. Eme jaŋe qarâ ŋaqi â mafa wiac‐ticne jâoc rofârerâ
behepie hâmozo ehuc fowec. 31 Fohame taha bapa moczi hata ijaha rarâ
hone takirerâ jâuruwec. 32 Eki rahame taha ufuŋte kiŋaŋŋic moczi ijaha
ra fisirâ hone takirerâ jâuruwec. 33 Ehame Samaria mâreŋkonec ŋic furune
moczi hata raku ŋic bâfuawec. 34 Erâ honerâ bune sâqoreme maŋfuŋnao
rarâ wicticne wokemaŋ â waiŋ opâzi ʒure foŋ ewec. Erâ becâsic‐ticnao
râeme feme haeo bararâ tomaficko râerâ jauŋ bawec. 35Hae fureme raocte
tomafic rune 20 toea râcnehuc ʒiŋuc muwec: ‘Go ŋic kecʒi jauŋ bahuc
juzemec, eme moneŋ garekopac mi sâckeme juku risierâ mocwâc ʒuhucke‐
garepemu.’ ” 36 Jesu iŋuc murâ muwec: “Ŋic jahec â moc jaŋeraonec
wenimo irec manatec ŋic qakicne ere âgo ewec?” 37 Wiocneme ʒiŋuc
muwec: “Jauŋ bawec eki.” Eme Jesuzi ʒiŋuc âzâcnewec: “Go rarâ iŋuchâcne
ezemec.”

Maria â Mata jahere binaŋ
38 Jesu â motecfâcne jaŋe raku hae mocko fisipie ŋokac moc ʒâŋene

Mata eki Jesu ficticnao hefârerâ hezu hewâneŋ ecnewec. 39 Eme qoticne
moc juwec ʒâŋene Maria, eki Wofuŋte maŋfuŋko waha ŋehuc miti‐ ticne
manawec. 40 Mata e ʒegoc giezi niŋgiŋkeme ʒanʒaŋ bumbuŋ domahuc
nânâ rike bâmoc ewec. Eku Jesurao rarâ muwec: “Wofuŋ, qonanezi
behecnume kiŋaŋ no nahackoaŋ qape honetec mi sâqorekac me? Go
âzâcnetec baficnuoc me!” 41 Mume Jesuzi kecʒiŋuc âzâcnewec: “Mata,
Mata, go wiac bocjahare mana mezac erâ ʒocne ʒâicne ehuc domakic.
42 Manakic, wiac afecnezi sâckeocmu, â mocjaha fokac i tâmiric ine sâcne
mi jujune. Maria fâri biaŋ hâcne ruckeocte wosâejec, i mi jâoc rozo.”
10:23: Mat 13:16, 17 10:24: Pet I 1:10 10:25: Luk 18:18–20 10:27: Sâc 6:5; Tah 19:18
10:28: Tah 18:5; Mat 19:17 10:38: Joh 11:1; 12:2, 3 10:42: Mat 6:33

11
Nunumure dâŋ
(Mat 6:9–15; 7:7–11)

1 Jesu e mocko ra numuwec. Numuku numu‐ fâreme motecfâcne
jaŋeraonec moczi muwec: “Wofuŋ, Johanezi motecfâcne nunumu qazu‐
jarewec, iŋuc jaha goki moc qazu‐nârec.” 2 Mume Jesuzi ʒiŋuc jazawec:
“Ŋoŋe numuzomurâ kecʒiŋuc numunʒepieŋ: Mamac gore ʒâŋe tiri fozejec.
Ware maŋ sâc mâreŋ sâc Wofuŋ enârec. 3 Ʒoaŋ gie bapa sâc nânâ‐nâŋec
nârezemec. 4 Kiŋtofa‐nâŋec behenârec, nâŋe iŋuc jaha ŋic jaŋere kiŋtofa
beheŋgopeneŋ. Eesâickomi râec‐nâpozemec.”

5 I mutararâ moc ʒiŋuc ʒuhuckewec: “Ŋoŋeraonec moczi ŋafe ʒâʒâŋiŋko
rarâ âgo‐ticne wiwickerâ ʒiŋuc âzâcneocmu: ‘Âgo‐nane, go nânâ jahec
â moc mac narec, 6 âgo‐nane moczi hata juku norao ware fisime nânâ
gumezore basakopac.’ 7 Iŋuc mume fic runezi ficmaŋkoa fohuc muocmu,
‘Go guŋ wiwic wemocte enârekic, ficmotâc kine bakicne â naru motec
guŋ fofâreŋgopieŋ, irec wemocko faharerâ garepemu.’ ” 8 Jesu e iŋuc
murâ muwec, “No mupe mananiŋ, fic rune e ââgore mi manacneocmuo
ine mic ʒoɋac‐ticnere sifu faharerâ wiac mukac râcneocmu. 9 Irec noni
iŋuc jaha ŋifecne ŋazape mananiŋ: Numuku wiac roniŋmu, basaku
fârine bâfuaniŋmu, motâcko heikepie aŋke‐ŋareocmu. 10 Numuekaczi
wiac roekac, basaekaczi fârine bâfuaekac, motâcko heickeekac e rocnezo.
11 Me ŋoŋeraonec mo ŋiczi ŋokâ‐ticne qowire mucneme irec okacne ɋâsu
râcneocmu, 12me qâqâc hândâŋte mucneme omeqaqa râcneocmu? 13 Eme
ŋoŋe ŋic hehesicne iŋucnezi naru motecfâc‐ŋeŋic nânâ mafa biaŋne jare
gumec eeŋgopieŋkoMamac‐ŋeŋic sambâŋko e sâcmoc juekaczi Tiri Mârore
numucnepie sâcnemi ŋareocmume?”

Ŋic jaŋe Jesu demoŋ jâjâpere qorickembiŋ
(Mat 12:22–30; Mar 3:20–27)

14 Ŋic moc demoŋzi ecneme nâŋguŋ ewec. Eme Jesuzi ŋic e demoŋ
jâpecnememocwâc dâŋ dâŋ ewec. Iŋuc eme ŋic jaŋe honerâ wareckembiŋ.
15Eme gâcnezi ere ʒiŋucmumbiŋ: “Demoŋ jaŋere ŋicbomboŋ Beezebulu eki
neŋgoc ŋesiŋ ŋecnehame demoŋ jâpe‐jareekac.” 16Gâcne jaŋe ine hesuahuc
mumbiŋ: “Go mutec sambâŋko fuŋne qaqa mâsi fuame honenaŋ.” 17 Eme
eki maŋjeŋicko mana tararâ jazawec: “Mâreŋ moc ira ʒika kosa fuame
hae sâc rârâsi efârepie tuhu fuaocmu. 18 Sataŋzia fâuckerâ Sataŋ jâpeme
gie‐ ticne weniŋuc sanaŋkerâ foocmu? Ŋoŋe nore ʒiŋuc muŋgopieŋ:
Beezebuluzi neŋgoc ŋecnehame demoŋ jâpe‐jareekac, irecmukopac. 19Eme
no Beezebulu ere neŋgoc ŋesiŋko demoŋ jâpe‐jareekopacko, ŋaŋacne
motecfâc jaŋe more ŋesiŋko demoŋ jâpe‐jareeŋgopieŋ? Jaŋe hâcne qo-
qoric‐ŋeŋicte fuŋne bataniŋkeniŋmu. 20 Noni ine Anuture tâpirizi demoŋ
jâpe‐jareekopacko Anuture Wofuŋ qâreŋ ŋoŋerao fuakac hâcne. 21 Ŋic
momorizi sându maro‐ ticnehec fic hae‐ ticne soŋaŋkeme wiac‐ ticne furu
foocmu. 22 Ehame tâpiri sâkoheczi fisi hâporâ sându maro mamanac‐ticne
jâoc rorâ boreŋ mafa‐ticne kâdoc qaocmu. 23 Moc e âgo mi enareocmuzi
râsi enareocmu, â moc e gie‐nane hone maiŋ mi eocmuzi hetâtieocmu.
11:1: Luk 5:33 11:7: Mat 26:10 11:8: Luk 18:5 11:16: Mar 8:11 11:20: Wah 8:19
11:22: Kol 2:15 11:23: Luk 9:50

24 “Demoŋzi ŋickonec wefurâ ra tuhuo miti qatarac juhuc ŋeŋe hae‐
ticne basaocmu. Basaku muocmu: ‘Ficnane beherâ warepo ijaha mocwâc
risiepe.’ 25Murâ risierâ honeocmu: Ʒure emasaŋ erâ bâpiaŋkekicne. 26 Iŋuc
fome honerâ ra demoŋ âgofâc‐ticne 7, e jahacne sâc mâcne, repipicne
jâmbâŋ rocjopame ware fic ijaha ŋeŋe juju eniŋmu. Eme ŋic e mârâc
sâqocne juweczi ʒâhec sâqore‐jâmbâŋkeocmu.”

27-28 Dâŋ iŋuc muhuc juhame ŋic ŋondeŋkonec ŋokac moczi wiwic jaha
wiracnehuc muwec, “Rocgurâ moŋ gumec guwec ere manape ʒerine ekac.”
Eme Jesuzi manarâ ʒiŋuc muwec: “I mukomec noni ine Anuture dâŋ
manarâ bajueŋgopieŋ jaŋere hâcnemanape ʒerine ekac.”

Mâsire fotariecnembiŋ irec jazawec
(Mat 12:38–42; 5:15; 6:22–23; Mar 8:12)

29 Ŋic bocjaha erao qaja fusepie fuŋkera dâŋ ʒiŋuc jazawec: “Ŋicguru
hehesicne ʒizi fuŋne qaqa mâsire fotarieeŋgopieŋ. Erâ ŋoŋe mâsi moc
mâcne, Jonarao mâsi fuawec i sawa fuame honeniŋmu. 30 Jonarao wiac
fuawec izi Niniwe haeonec ŋic fuŋne qaqa mâsi ejarewec, iŋuc jaha
Ŋic Fâri Wâtuŋne erao wiac fuaocmu izi ŋicguru ʒi ŋoŋe fuŋne qaqa
mâsi eŋareocmu. 31 Juwic mâreŋkonec ŋokac wofuŋ eki mumu tara
dameŋkoŋicguru ʒi ŋoŋehec faharerâ fuŋne‐ŋeŋic ritume katucne roniŋmu.
Erâ i mâc mâcne, ŋokac e Salomoraonec mamana fârine roocte mâreŋ
qaŋeŋnaonecwarewec; eme mananiŋ, ʒi fuakac e Salomore sâc sirickekac.
32 Erâ Niniwe haeonec ŋic jaŋe iŋuc jaha mumu tara dameŋko ŋicguru ʒi
ŋoŋehec faharerâ fuŋne‐ŋeŋic ritupie katucne roniŋmu. Erâ i mâc mâcne,
Niniwe haeonec jaŋe Jonazi uŋ jazame manarâ maŋjeŋic bârisiembiŋ, â ʒi
domakac e Jona sirickekac.

33 “Ŋoŋe lambe qazerâ mi soŋkeeŋgopieŋ, me kuʒizi mi hetutuck-
eeŋgopieŋ, aricne, lambe ŋeŋe‐ticnao hepie fic âke tamaeme ŋic ŋoŋe
honehuc feeŋgopieŋ. 34 Sahacgere lambe ine ʒâŋege. Ʒâŋege biaŋne fohuc
sahacge batamaecneocmu, ʒâŋege sâqoreme sahacgezi tiŋtuŋ qaocmu.
35Eme maŋgao tatamac fokac izi dapâc ezacte aimuŋ soŋaŋkehuc juzemec.
36 Eme maŋ sahacge dapâc tâmiric tatamachec efâreocmuo furu jaha
tamaeocmu, lambezi batamaecguekac irec sâc.”

Miti sahacne sawa mi reŋkezo
(Mat 23; Mar 12:38–40; Luk 20:45–47)

37 Dâŋ i mutararâ juhame farisaio ŋic moczi Jesu nânâre ficticnao
hefârewec. Hefâreme ficticnao ferâ izia nânâ teboo waha ŋewec. 38 I me
sahac‐ticne qanaŋmi ʒurehuc iŋuc ewecte farisaiozi manamemi sâckewec.
39 Eme irec Wofuŋzi ʒiŋuc âzâcnewec: “Oi, farisaio ŋoŋe, oto râqâc‐ŋeŋic
ʒure ɋaɋackeeŋgopieŋ, maŋŋeŋicko ine nânâ mafare sasec â bâbâsifuczi
fusucmakicne. 40Oŋicmutucne ŋoŋe,wiac sasawa irec sahacne bâfuaweczi
maŋne mi bâfuawec me? 41 Irec ŋoŋe maŋkonec bâmec gie bâfuanʒepieŋ,
eme ŋoŋerao wiac sasawa wâwânâŋ tâmiric efâreocmu. 42Oi farisaio, ŋoŋe
hâwic‐ŋopazac me, ŋoŋe wiac racne, romboc, wifu, qase â iŋucne gâcne i
tucne Wofuŋte biŋe qahuc râeeŋgopieŋ, ehuc ŋifecne wiac fârine, mitio
mubâtiŋ â Anutu sâsâse ine mi eeŋgopieŋ. Moc reŋkehuc moc reŋkezo.
11:26: Joh 5:14 11:27-28: Luk 1:28, 42, 48 11:27-28: Luk 8:15, 21 11:29: Kor I 1:22
11:31: Ŋic I 10:1 11:32: Jon 3:5 11:33: Luk 8:16; Mat 5:15 11:37: Luk 7:36; 14:1
11:38: Mat 15:2

43Oi farisaio ŋoŋe,mitificko ŋicbomboŋ ŋeŋeoamicne ŋeniŋtemueŋgopieŋ
â hatao ŋic ŋokac omanezi bâfuac‐ŋoparâmu ʒeri eŋareniŋte irecmaŋŋeŋic
domaekac. 44Oi ŋoŋe ʒâŋeruŋ rârâŋnekicne iŋucne, ira ŋic jaŋemimanahuc
fainao rac warec eeŋgopieŋ.”

Mitiŋic jopa sipiric ekicne irec dâŋ
45 Jesu e iŋuc mume sâcmutâc mamana ŋic moczi manarâ micnao rorâ

ʒiŋucmuwec: “Qaqazu, go dâŋ iŋucmutec sâcmutâcmamana nâŋeraowâc
qacnekac.” 46Mume Jesuzi okacne kecʒiŋuc bâtikiecnewec: “Jei, sâcmutâc
mamana ŋoŋe wâc hâwic‐ŋopazac, ŋoŋe tagi bâmâckerâ ŋic fai‐ jeŋicko
râehuc ŋaŋcne metariŋ jueŋgopieŋ. 47 Jei, mimiŋnefâc‐ŋeŋic jaŋe porofete
jopa sipiric embiŋ i jaŋere ʒâŋeruŋ ericke emasaŋ eeŋgopieŋ. 48 Iŋuc ehuc
mimiŋnefâc‐ŋeŋic qâtec‐joparâ ʒika‐ jeŋicte manapie biaŋkeekac. Jaŋe
jopa sipiric embiŋ â ŋoŋe ine ʒâŋeruŋ‐jeŋickoma âkendâŋne‐jareeŋgopieŋ.
49 Irec hâcne Anuture mamana birio dâŋ moc ʒiŋuc fuawec: ‘No ŋoŋerao
porofete â aposolo sorec‐ jopape fisipie gâcne jopa sipiric â jopa jâpec
eniŋmu. 50 Eme irec mârâc jaha ŋic fufua dameŋko fuŋkerâ porofete
jopahuc socjeŋic sipiricke warekicne irec kiŋ i ŋoŋerao batarazo. 51 Ʒika
i mârâc jaha Aberao fuŋkerâ sueme sue qawefuku Ʒekaria e taha ufuŋko
alata fuŋko qahuc qatarakicne. No jâmbomacmupe mananiŋ, ʒika irec kiŋ
i ŋic guru ʒi ŋoŋerao batarazo. 52 Jei sâcmutâcmamana, ŋoŋemiti mamana
tarare ki ŋic jowac rombiŋ. Ŋaŋc motâcko mi raʒimbiŋ, â ŋic ŋokac raʒizo
mumbiŋ i jaŋe aka hejarembiŋ.”

53 Dâŋ iŋuc murâ rahame miti qaqazu â farisaio jaŋe fuŋkerâ jume ju
ecnehucmu esâic ecnembiŋ. 54Ehucmicnaonec dâŋmocwahamemanapie
bahacnehec eme qorickeniŋte ruc sanaŋ barâ jumbiŋ.

12
Jesuzi farisaio ŋic burec‐jeŋicte uŋ jazawec
(Mat 10:19–33)

1Ehame ŋic jaŋe erao fisi sâqorehuc keketeŋ domahuc kikeo ââtec embiŋ.
Iŋuc ehuc domahapie fuŋkerâ motecfâc‐ticne qanaŋ dâŋ ʒiŋuc jazawec:
“Ŋoŋe farisaio hâmu goreŋ‐jeŋicte bâec bacnehuc paŋsawa junʒepieŋ. No
maŋsioc‐jeŋicte mukopac. 2 Wiac hemackekicne fokac i foku mi foocmu,
i qaratiezo, â wiac soŋsoŋ fokac i foku mi foocmu, i bataniŋkezo. 3 Ŋoŋe
dapâcko dâŋ kamierâ mueŋgopieŋ i juku ʒoaŋ ɋaɋacko ŋeratieocmu, â
ficmaŋko ɋawe faio mueŋgopieŋ i juku ʒae sâkoo fuaocmu.

Jesuzi hâbidâŋ jazawec
4 “Âgofâc‐nane, no ʒiŋuc ŋazape: Sahac‐ ŋeŋic sawa qarâ irec fainao

wiac eŋareniŋte tâpiri basaniŋmu jaŋere mi hâwic‐ŋopazejec. 5 Â mocte
hâwic‐ŋopazejec, irec ŋazape mananiŋ: Hârâcko qa sâroc eŋareocte tâpiri
focnekac, ere jâmbomac hâwic‐ŋopaocte mukopac. 6 Sawa hehetâc wipe i
wiac omane, i furinemi bazo. Eme Anutu e jaŋeraonecmocjahamac qâoma
mi ecneekac. 7 Â ŋic ŋoŋerao ine qizec susuc‐ŋeŋicte ʒare i wâc mana‐
fâreekac. Irec hâwicmâc junʒepieŋ, ŋoŋe sawa hehetâc wipe mâcne, ŋoŋe
ŋic.
11:43: Luk 20:46 11:51: Fuf 4:8; Bin II 24:20 11:54: Luk 20:20 12:1: Mat 16:6; Mar

8 “Erâmoc ŋazapemananiŋ: Moc e ŋic jaŋeremaiomuɋaɋacnuocmu e Ŋic
Fâri Wâtuŋnezi iŋuc jaha Anuture aŋelofâc jaŋere maio muɋaɋackeocmu.
9 Â moc e ŋic jaŋere maio mic bacnuocmu, e Ŋic Fâri Wâtuŋnezi iŋuc jaha
Anuture aŋelofâc jaŋeremaio mic baocmu.

Mârore dâŋ
10 “Moc e Ŋic Fâri Wâtuŋne musoriŋkeocmu, e sâqocne i bâtâmirecnezo,

â moc e Tiri Mâro musoriŋkeocmu, e sâqocne i mi bâtâmirecnezo. 11 Juku
mitific‐jeŋickomekia jaŋeraobacŋopa rapie dâŋŋifecneweniŋucmunaŋmu
muhuc mana mezac mi enʒepieŋ. 12Dameŋ ira dâŋmuniŋmu i Tiri Mârozi
mufua‐ŋareocmu.”

Moneŋ mafare sasec mi ezo
13Eme ŋic ŋondeŋkonec ŋicmoczi Jesu ʒiŋuc âzâcnewec: “Qaqazu, hahac‐

nanezi mamacte merâfâc buc bajuekac, irec go âzâcnetec bârâwiŋnerâ
tucne no narezejec.” 14Mume Jesuzi ʒiŋuc âzâcnewec: “Mozi no soŋaŋ me
kia râecnuwecte norao mukic?”

15 Iŋucmurâ dâŋmoc ʒiŋuc ʒuhuckewec: “Ŋoŋe buchâro junʒipiŋte bâec
bahuc maŋŋeŋic soŋaŋkenʒepieŋ.” 16 Iŋuc murâ dâŋ herâricne moc ʒiŋuc
jazawec: “Ŋicbomboŋ moc e kise mâriri sâko fuacnewec. 17Eme maŋticnezi
ʒiŋucmuwec: ‘Wenac epemu? Kise fârine sâko ficwena guruckepe?’ 18 Iŋuc
murâ muwec: ‘Miŋecnemanakopac, no kisefic heropierâ ɋâricne bâsokarâ
barâ kise mâriri‐nane hepe ŋeocmu. 19 Erâ maŋnanezi ʒiŋuc mupemu: No
mâriri sâko fonarekacte ŋemac qamanahuc dameŋ ʒora aŋacnuha nâhuc
juzepac.’ 20 Iŋuc mume Anutuzi ʒiŋuc âzâcnewec: ‘Mutuc go, ŋafe ʒi jaha
jujuge gowac rozo. Eme wiac râe qâzuc emeŋ i more eocmu?’ 21 Moc
e Anuturaonec maŋ mâriri mi focneha e jahacne biŋe nânâ mafa hure
hemârec eocmu, e sâc ijaha fuacneocmu.”

Sahackopec wiacte mana mezac boc mi ezo
(Mat 6:25–34)

22 Erâ motecfâcne ʒiŋuc jazawec: “Irec hâcne ŋazakopac, ŋoŋe juju‐
ŋeŋicte mana mezac ehuc ʒiŋuc mi munʒepieŋ: ‘Wemo wiac ba nâc
enaŋmu?’ Me sahac‐ŋeŋictemu heŋɋâŋ ehuc ʒiŋucmi munʒepieŋ: ‘Wemo
wiac rojunaŋmu?’ 23Nânâzi fârinemâcne, juju‐ŋeŋiczi fârine, â ŋaqi qoruczi
fârinemâcne, sahac‐ŋeŋiczi fârine. 24Ŋoŋe kâec kâec honecjopaniŋ, jaŋehe
sarac mi eeŋgopieŋ â nâ rowaŋ â nâ ukic mi eeŋgopieŋ. Eme Anutuzi sifu
nânâ bâfua‐jareekac. Ŋoŋe ine wipe mâcne, ŋone ŋic. 25 Me tâpiri‐ŋeŋic
moc fokacko mu waiʒoc ehuc juju dameŋ‐ŋeŋic sâcne moc bâʒoraniŋmu
me? 26Ŋoŋewiac piticne iŋucnere eipierâwemoctewiac gâcne sâkoremana
mezac boc eeŋgopieŋ? 27Ŋoŋe firindoac honeniŋ, e ŋaqi qoruc‐ticnere gie
mi baekac, erâ mupe mananiŋ, Salomo e eri qaraweŋ‐ticneheczi hawari
biaŋ iŋucne mi rojuwec. 28 Eme kâteo âri wiac dodocne, miŋecgac iŋucne
fuaekac, â tomâcko iŋucnemârâŋkeekac, i Anutuzi sifu mume hawari biaŋ
fuaekac, ehuc ŋoŋere ŋaqi qoruc mi bâfuaocmu muŋgopieŋ, mamanasiŋ
gogoroŋ ŋoŋe! 29 Irec ŋoŋe maŋbahac‐ŋopame ʒiŋuc boc mi munʒepieŋ:
‘Wemo wiac ba nâc enaŋmu?’ 30 I qâpuc mâreŋ sâc jaŋe maŋ mamanasu‐

jeŋic ira duckepie foekac. Ŋoŋe wiac i tâmiric sâcne mi juniŋmu, i Mamac‐
ŋeŋiczi manakac. 31 Ŋoŋe ine ere uucmaŋ fua tâcneocte maŋŋeŋic râepie
domazejec, eme fainao wiac jabane i wâc fua‐ŋareocmu. 32Guru pitic ŋoŋe
hâwicmâc junʒepieŋ, Mamac‐ŋeŋic e uucmaŋ izi ɋoroc‐ŋopaocte maname
sâckewec. 33 Ŋoŋe wiac foŋarekac i hapetac qikiŋne‐jarenʒepieŋ, erâ
moneŋ kânoŋ sucketâc tâmiric bâfuanʒepieŋ, erâ sambâŋko boreŋ ʒeŋaŋ
fofo hati hurenʒepieŋ. Ira ŋiczi fiuc mi roŋareniŋmu â wâfuzimi sipiricke‐
ŋareocmu. 34 Ʒeŋaŋ‐ŋeŋic foocmu ijaha maŋŋeŋic foocmu.

Maŋɋâri jujure dâŋ
(Mat 24:42–51; Mar 13:33–36)

35 “Ŋoŋe kambaŋ‐ ŋeŋic qarâ lambe‐ ŋeŋic qazepie ʒazejec. 36 Ehuc
kiŋaŋ motec jaŋe ŋicwofuŋ‐jeŋiczi mâreŋ ʒorickonec risierâ motâcko he-
ickeme biac rocneniŋte woŋec juniŋmu jaŋe iŋucne enʒepieŋ. 37Ŋicwofuŋ
e risierâ kiŋaŋ motec maŋɋari juhapie bâfuac‐joparâ jaŋere maname
biaŋkeocmu. No jâmbomac ŋazape: E gie qoruc‐ticne jomarâ nânâ teboo
râec‐joparâ nânâ gumec‐jopaocte kiŋaŋ qajareocmu. 38Me ŋafe ʒâʒâŋiŋko
me ŋafe furec hehec‐jekicko risierâ maŋɋâri juhapie bâfuac‐jopaocmu ine
biaŋke‐jâmbâŋkeocmu. 39 Ŋoŋe fuŋne ʒiŋuc mananiŋ, hae moc irec ŋic
jaŋe râsi ŋafe ira fisiniŋmu, dameŋ iŋuc manarâ maŋɋâri jaha juhuc hae‐
jeŋic soŋaŋkeniŋmu. 40 Eme Ŋic FâriWâtuŋne e iŋuc jaha mi manasuniŋmu
dameŋ ira fisiocmure ʒawierâ junʒepieŋ.”

Kiŋaŋ motec qâomanere dâŋ
41 Jesu e dâŋ iŋuc mume Petorozi wiocnerâ muwec: “Wofuŋ go kesaic

dâŋ ʒi bucnâŋecteme mâmâc sâko‐nâŋectemukomec?” 42Wiome Wofuŋzi
dâŋ moc ʒiŋuc ʒuhuckerâ muwec: “Ŋicbomboŋ moczi kiŋaŋ qaqafâc‐ticne
jaŋere soŋaŋ moc râehuc ʒiŋuc âzâcneocmu: ‘No ra juhape go soŋaŋ‐
jopahuc dameŋkoa nânâ qowi sâcjeŋic jarehuc juzemec.’ Eme e weniŋuc
jume soŋaŋ maŋhec â micrereŋhec mucnezo? 43 Soŋaŋ e gie mucnekicne i
aijaki jaha bahuc juhame bomboŋ‐ticnezi fisiocmu, soŋaŋ iŋucneremanape
ʒerine ekac. 44No jâmbomacmupe mananiŋ: E ŋic i soŋaŋ kâcɋene râehuc
wiac‐ ticne mâmâc sasawa soŋaŋkeocte mucneocmu. 45 Me ŋic e soŋaŋ
sâqocne juhuctecne maŋnezi ʒiŋucmuocmu: ‘Bomboŋ‐nane e jâpecmâcne,
juku jaha risiezokac.’ Iŋucmuhuc kiŋaŋ qaqa qa imac ejareocmu, â qâoma
erâ wiac kosa ehuc juocmu. 46 Ehuc ŋicbomboŋ‐ ticne risieocmu dameŋ
irec mi mamanasu nâme nikec juocmu, ine ŋicbomboŋ e ututuŋ fisirâ
hetâc qâtâcnerâ miti bâbâsifuc ŋic jaŋere jujuo râeocmu. 47 Kiŋaŋ motec
moc e bomboŋ‐ticnere micdâŋ mana‐hâmo‐bipiehuc qaqatara bâfuaocmu,
e ʒika ŋemâcne kiocmu, 48 â moc e bomboŋ‐ ticnere micdâŋ kâuc bahuc
qaqatara bâfuaocmu, e ʒika afecne kiocmu. Moc e wiac ŋemâcne râcne
tahac ecnekicnezi fârine ŋemâcne jaha bâfuame sâckeocmu. Â moc e gie
kâcɋenemucnekicnezi ɋicwânʒâŋ kâcɋene jaha bâfuame sâckeocmu.

Jesuzi ʒoc bawahawec
(Mat 10:34–36)

49 “No mâreŋko ʒoc ruqepe ʒaocte wahapo. Erâ i biac bâruŋ‐ keocte
bunane âeckeekac. 50 No opâ moc ruapemurâ munarekicne, eme i epe
taraocte maŋnanezi ʒoʒoc fificne afecne mi enareekac. 51Ŋoŋe nore ʒiŋuc
mi munʒepieŋ: ‘E wama bâfuaocte wahawec.’ Aricne, no fâfâuc bâfuazore
wahapo. 52 Irec ʒiŋuczia fuŋkerâ kecʒiŋuc fua raocmu: Fic moc irec ŋic 5
jaŋe fâuckerâ hehewic eniŋmu, ŋifec 2 â ŋifec 3. 53 Erâ mame ŋokâ jahe
fâuckerâ hehewic enicmu â neŋgoc otâ jahe fâuckerâ hehewic enicmu â
jojoŋaozi fâuckerâ hehewic enicmu.”

Mitire mâsi ʒâŋitazo
(Mat 5:25–26; 16:1–4; Mar 8:11–13)

54 Iŋucmurâ ŋic ŋokacmâmâc sâko‐jeŋic ʒiŋuc jazawe: “Ŋoŋemâreŋ âke
gâpâreme honerâ izia mueŋgopieŋ, ‘Hoe warekac.’ Muhapie iŋuc eekac.
55Mâreŋ emasaŋkeme honerâ mueŋgopieŋ, ‘Ʒoaŋ qaocmu.’ Muhapie iŋuc
eekac. 56 Burecŋic, ŋoŋe karorac qânikiŋ irec fuŋne manaeŋgopieŋ, â
dameŋ ʒirec fuŋne ine wemoctemimana taraeŋgopieŋ? 57Ŋoŋeweniŋucte
hata tiŋne â hehesicne hone ʒâŋitâc mi eeŋgopieŋ? 58 Go kisâgehec
dâŋŋekic kiarao baranicmu. Eme hatao rahuc qizec qacnetec dâŋŋekic
mufâsâezepirec. Iŋuc mi etec kisâgezi kiarao mume eki manarâ momori‐
ticne ecneme kâpâcwâru ficko râecguocmu. 59 No jâmbomac gazape: Go
ira ŋeku mâc mi wefucmu, âgogere tofa bazutec tara‐ jâmbâŋkeme jaha
wefucmu.”

13
Maŋnâŋec bârisiepene Anutuzi akic‐nâpoocmu

1 Dameŋ ijaha ŋic gâcne fisirâ juhuc Jesu dâŋ binaŋ ʒiŋuc ecnembiŋ:
“Pilatozi mume momorifâcne jaŋe Galilaia mâreŋkonec ŋic â bâzi ririkere
lama bulimakaofâc‐jeŋic mâmâc joparâ socjeŋic bâsifuckembiŋ.” 2 Dâŋ
binaŋ iŋuc ecnepie ʒiŋuc jazawec: “Ŋoŋe wiac ŋemâcne i ejarekicnere
ʒiŋucmoc mupie: ‘Kiŋjeŋic Galilaia ŋic gâcne jaŋere kiŋ sirickewec.’ 3 Iŋuc
mâcne, gâcne ŋoŋere kiŋ fokac jaha, irec maŋŋeŋic mi bârisieniŋmuo
iŋuc jaha sipricke‐ fâreniŋmu. 4 Me Jerusalemnec ŋic 18 Siloam hârâczi
ŋemac‐jopawec jaŋere wâc ʒiŋuc mi munʒepieŋ: ‘Kiŋjeŋic Jerusalem
haeonec ŋic gâcne jaŋere kiŋ sirickewec.’ 5 Iŋuc mâcne, gâcne ŋoŋere kiŋ
fokac jaha, irec maŋŋeŋicmi bârisieniŋmuo iŋuc jaha sipiricke‐fâreniŋmu.”

6 Dâŋ i mutararâ Jesuzi kesaic dâŋ moc kecʒiŋuc muwec: “Ŋic moczi
jufu‐ ticnao hâmeŋ moc sarame sokawec. Eme rune e fârine wasaocte
ra basa jujec. 7 Eku jufu soŋaŋ‐ticne âzâcnerâ muwec: ‘No jâc kecʒirec
fârine basahuc juhape jara jahec â moc ekac. Jâc e maŋgâŋ wemocte boc
domaocmu, qafaratec qaoc.’ 8 Mume soŋaŋzi ʒiŋuc âzâcnewec: ‘Bomboŋ,
go behehaŋ jara ʒi domaoc, ehame noni fuŋne kinoŋzi herâ jawa sânʒâŋ
hepe 9 dameŋ mocte fârine fuaocmu me aricne i honezeperec. Aricne eme
ʒâhecmutec hefarazo.’ ”

Jesuzi sabata hombaŋko ŋokacmoc bâpiaŋkewec
10 Jesu e sabata hombaŋ mocte mitificko ferâ miti jazawec. 11 Eme

mitific ira ŋokac moc ŋewec, e demoŋ moczi ecneme jara 18 ruruhuc

jaha ŋeŋe juju ewec, ehuc wemocko moc fâretiŋnezac. 12 Eme Jesuzi
ŋokac e honerâ hefârerâ muwec: “Ŋokac go fâretiŋnecmurâ mukopac.”
13 Iŋuc murâ meticne qizecnao râeha izia fâretiŋnerâ Anutu muteŋkewec.
14 Jesu e ŋokac i sabata hombaŋko bâpiaŋkewecte mitific soŋaŋzi maname
sâqoreme ŋic ŋokac jaza muwec: “Gie bapa 6 fokac ira warepie bâpiaŋ‐
ŋopazejec, hombaŋko ine misac.” 15Mume Jesuzi dâŋ ʒiŋuc bâtikiecnewec:
“Oi burecŋic ŋoŋe, hombaŋko doŋgi bulimakaofâc‐ŋeŋicmi fickonec firuec‐
joparâ opâo bacjopa raeŋgopieŋme? 16Ŋokac kecʒi e Abrahamte ɋâric, eme
Sataŋzi niŋgiŋkeme jara 18 sâko ŋehuc juwec. Eme noni hombaŋko firuepe
mi sâckekac me?” 17 Iŋuc mume kisâ ecnembiŋzi mimiembiŋ. Â ŋic ŋokac
guru sâkozi ine mâsi biaŋ‐ticnere ʒeri embiŋ.

Miti e nemuja hândâŋ â hâmu goreŋne iŋucne
(Mat 13:31–33; Mar 4:30–32)

18 Jesu e dâŋmoc kecʒiŋuc ʒuhuckerâ muwec: “Anuture uucmaŋ e wemo
wiac iŋucne, wemohec sâc hepe? 19 E nemuja hândâŋ iŋucne. Ŋic moczi i
jufu‐ticnao râeme âkeʒurâ jâc ewec. Eme sawawipe jaŋe fisirâ tieŋnao herâ
ŋeeŋgopieŋ.”

20 Eme moc ʒuhuckerâ muwec: “Anuture uucmaŋ i wemohec sâc hepe?
21E hâmu goreŋne iŋucne. Ŋokacmoczi hâmu goreŋne nânâhec bâsifuckeme
aŋac‐ticnezi nânâ isiricke‐fârewec.”

Sambâŋko fezore samariezo
(Mat 7:13–14, 21–23)

22 Jesu e Jerusalem haeo raocte hae sâko hae pitic rahuc miti jaza qazuc
ewec. 23 Ehame ŋic moczi wiocnerâ muwec: “Wofuŋ, ŋic afecnezi mecne
sambâŋko feniŋmu, me weniŋuc?” Eme Jesuzi ʒiŋuc âzâcnewec: 24 “Motâc
fâŋfâŋnao raʒiniŋte sama qamariehuc raʒinʒepieŋ. No ŋazape mananiŋ:
Ŋic bocjahazi raraʒire muniŋmu, murâ sifu mi raʒiniŋmu. 25 Fic rune e
motâc herâ ki bame ŋoŋe fisirâ râpenao domahuc heickerâ ʒiŋucmuniŋmu:
‘Wofuŋ,motâc ronârec.’ Mupie ʒiŋuc ŋazaocmu: ‘No ŋoŋere kâuc bakopac,
ŋoŋe wenirec?’ 26 Wio‐ŋareme okacne ʒiŋuc âzâcneniŋmu: ‘Nâŋe gohec
juhuc nânâ opâ nâmbeŋ â hae‐nâŋecko miti mutec manambeŋ.’ 27 Mupie
ʒiŋuc ŋazaocmu: ‘Ŋazakopac i, ŋoŋe wenirec, no mi manac‐ŋopakopac,
sâqocne bapa ŋoŋe behecnu‐ fâreniŋ.’ 28 Eme Abraham, Isaka, Jakobo â
porofete sasawa Anuture uucmaŋko juhapie honec‐jopaniŋmu. Â ŋaŋacne
ine qikiŋ‐ŋopakicnere râpenao mic kikiaric kihuc ki oowa ehuc juniŋmu.
29Ehamemâreŋ ŋifec â ŋifec, faic â juwic, irec ŋic fisirâ Anuture uucmaŋko
raʒirâ tiwâ nâ ʒeri eniŋmu. 30 Manaŋgopieŋ, ʒâhecne jaŋeraonec gâcnezi
bâbâni eniŋmu, â bâbâni jaŋeraonec gâcnezi ʒâhecne eniŋmu.”

Herodere dâŋ
31 Dameŋ ijaha farisaio ŋic tucne fisirâ ʒiŋuc muhuc âzâcnembiŋ:

“Herodezi guocte mukac irec mâreŋ ʒi beherâ biac rac.” 32 Mupie ʒiŋuc
jazawec: “Ŋoŋe risie rarâ qâqâto e nore ʒiŋuc âzâcneniŋ: ‘Manakic, no
miŋecgac â tomâcko ŋic demoŋ jâpe‐jarepemu â ɋiɋicne bacjopapemu,

fureme batarapemu. 33 Miŋecgac â tomâc fureme hata rahuc juzepac.
Porofete moc e Jerusalem haeo mi fisihame qaqane mi fokac.’ ”

Jerusalem haeonec uŋdâŋ jazawec
(Mat 23:37–39)

34 Iŋuc murâ muwec, “O Jerusalem rune, go hâcne porofete ʒikazi
jopahuc mitiŋic gorao sorec‐jopakicne qânâzi hehâmoc‐jopaekic. Qâqâczi
motecfâcne qânusuc‐joparâ fakecnezi ɋoroc‐jopaekac, iŋuc jaha noni kike-
fuŋfâcge wemo afecne maŋfuŋ‐naneo qânusuc‐jopazo mupe qikiŋneware-
huc jumbiŋ. 35 Irec fic hae‐ŋeŋic behepe tuhune fuazokac. Mupe mananiŋ:
Ŋoŋe mocwâc mi hohonecnu juraku ʒiŋuc muhuc honecnunʒoŋgopieŋ:
‘Wofuŋtemicte warekac e mumbiaŋkenaŋ.’ ”

14
Jesuzi sabata hombaŋko ŋicmoc bâpiaŋkewec

1 Sabata hombaŋ mocko farisaio jaŋere micne bapa moczi Jesu nânâre
hefâreme ficticnao fewec. Eme ŋic gâcnezi ijaha mâmâc ŋehuc dâŋticnere
ruc bambiŋ. 2 Ehame ŋic moc sisiwiŋ sâko ecneweczi mi ferâ ijaha
domazejec i. 3 Eme Jesuzi honerâ sâcmutâc mamana â farisaio wio‐jarerâ
muwec: “Ŋoŋe muniŋ, sabata hombaŋo ŋicko bâbâpiaŋ gie bapane fokac
me mâcne?” 4 Mume niniŋkerâ ŋembiŋ. Iŋuc epie menezi ŋic bâuahuc
bâpiaŋkerâ soreme rawec. 5 Eme ficko ŋembiŋ jaŋe ʒiŋuc jazawec: “Motec
me bulimakao‐ ŋeŋic moc hombaŋko nombâŋko hume behepie ŋeocmu,
me hombaŋkoa sifu fârepie wefuocmu?” 6 Indiŋ‐ jopame dâŋ ŋifecne
âzâcneniŋte basarâ behembiŋ.

Sahac fefe mi ezo
7 Eme ŋic gâcne nânâre mâmâc hefârec‐jopakicne jaŋe ŋeŋe mai jaha

maŋjeŋicte erâ biac ŋepie honec‐joparâ sâc hehuc dâŋ ʒiŋuc jazawec: 8 “Go
ŋic moczi tiwâ bâzire hefârecgume maŋgere ŋeŋe mai jaha mi ŋezemec.
Iŋuc ehaŋtecne hefârec‐jopakicne gâcne jaŋeraonec gore femicne moczi
fisime 9 tiwâ runezi go ʒiŋuc gazaocmu: ‘I ere ŋeŋe, go rârierâ ŋec.’ Gazame
ŋeŋe rârâpe ŋehuc gâgâmârâcmu. 10 Mâcne, moczi hefârecgume go ŋeŋe
rârâpe ŋezemec. Ŋehaŋtecne tiwâ runezi honecgurâ ʒiŋuc gazaocmu: ‘Âgo,
go ferâ ŋeŋe mai jaha ŋec.’ Iŋuc gazame ŋic gâcne jaŋere maio bubiaŋ
manacmu. 11 Moc e e jahacne maŋte feme bawahazo, â moc e e jahacne
maŋte wahame bafezo.”

12 Iŋuc murâ ŋic hefârewec e ʒiŋuc âzâcnewec: “Go tiwâ bâzi rik-
erâ âgo bagofâcge me seŋ sâme hahac ɋafâcge me haefâcge fekicne
mi hefârec‐jopazemec. Jaŋe tiwâ bâzire hefârec‐jopatec go iŋuc jaha
hefârecgurâ tofa bazu‐garepie taraocmu. 13 Iŋuc mâcne, tiwâ bâzi rikerâ
waha qaqane â kike demba, ʒeke puriŋ â tiŋtuŋ, iŋucne hefârec‐jopazemec.
14Eme ʒiŋuctemanariŋguzo: Tofa i mâc fome jukumitiŋic fafahare dameŋ‐
jeŋicko Anutuzi bazu‐gareocmu.”

Tiwâ bâzi qikiŋnembiŋ
(Mat 22:1–14)

15 Mume nânâ nâhuc ŋembiŋ jaŋeraonec moczi dâŋ i manarâ ʒiŋuc
muwec: “Anuture uucmaŋko nânâ nâocmu ŋic iŋucnere manape ʒerine
ekac.” 16 Mume Jesuzi binaŋ moc ʒiŋuc bawec: “Ŋic moczi tiwâ bâzi
sâko qame fisime ŋic bocjaha hefârec‐jopawec. 17 Erâ wiac bâmocke‐fârerâ
ŋic ʒâfo ejarekicne jaŋerao kiŋaŋ motec‐ticne soreme rarâ ʒiŋuc jazawec:
‘Wiac rike bâmoc efârekicnere wareniŋ.’ 18 Jazame jaŋe wiac kosao
ɋetickehuc qikiŋne‐fârembiŋ. Ehuc moc e muwec, ‘No mâreŋ moc furine
bapo izi fârecnukacte honezo rakopac, go irec ŋicbomboŋge âzâcnetec
maname mi sâqorezejec.’ 19 Â moc e muwec, ‘No bulimakao 10 furine
bac‐ jopapo i ra amec‐ jopa warepemu, go irec ŋicbomboŋge âzâcnetec
maname mi sâqorezejec.’ 20 Â moc e muwec, ‘No ŋokac ropore wemocko
fâpemu.’ 21 Iŋuc mupie kiŋaŋ moteczi risierâ bomboŋ‐ ticne dâŋ binaŋ
ecneme maname gâpârewec. Erâ kiŋaŋ motec‐ticne ʒiŋuc muhuc âzâcne
sorec ewec: ‘Go bâruŋ jaha bozene bozene jufârehuc ŋic roroc qaŋqaŋne
â kike demba, ʒeke puriŋ â tiŋtuŋ rocjopatec warenʒepieŋ.’ 22 Eme
kiŋaŋ motec e iŋuc erâ bomboŋ‐ticne ʒiŋuc âzâcnewec: ‘Bomboŋ, go dâŋ
mumec i epac, erâ fic ine fâfâoc fokac.’ 23 Âzâcneme bomboŋzi ʒiŋuc
muwec: ‘Irec go mocwâc rarâ haesoŋko ŋic juraŋgopieŋ fotarie‐ jaretec
ware‐ jâmbâŋkerâ ficnane fusucmanʒepieŋ. 24 Erâ ŋazape mananiŋ: Ŋic
bâbâni hefârec‐jopakicne jaŋemâc jâmbâŋ ŋenʒepieŋ.’ ”

Jesu bâbâjâpere dâŋ
(Mat 10:37–38)

25 Eme ŋic guru sâko jâmbâŋ Jesu bâjâpepie fotikierâ ʒiŋuc jazawec:
26 “Moc e nohec juzomurâ neŋgocmamac, ŋokacmotec, hahac ɋa seŋ baŋec
jaŋemi qaisoc‐jopaocmu, emotec jâmbâŋ‐nane sâcnemi erâ juocmu. 27Moc
e jahacne maripoŋ mi hâpora bâjâpecnuocmu, e motec jâmbâŋ‐nane sâcne
mi erâ juocmu.

28 “Ŋoŋeraonec moczi wapafic sâko baocte qanaŋ furinere manarâ
moneŋ‐ticne wose biric erâ eene me mi eene irec fuŋne bataniŋkeocmu.
29 Me iŋuc mi ehuc onʒoŋ jaha ficticne wiseme hume ʒaeckerâ moneŋ
basarâ beheocmuo ine ŋic jaŋe honemanac erâmu gâgâwi ecnehuc 30 ʒiŋuc
muniŋmu: ‘Ŋic keci fazic erâ ficsâko wiseme hume eipierâ beheme ŋekac.’
31Ŋicwofuŋ moczi ŋicwofuŋ âgo‐ticne qaocte onʒoŋ jaha râsimi raocmu. E
qanaŋ ʒiŋucmuocmu: ‘Nâŋe ʒi afecne juŋgopeneŋzi ocni bocjaha juŋgopieŋ
jaŋe sâcne jopanaŋmu me mâcne?’ 32 Iŋuc murâ e jahacne momorifâc
jaŋere maname afeckeme rasi‐ ticne hae‐ticnao juhame biac sahac taha‐
ticne râecnehuc muocmu, ‘Wama fuame junac.’ 33 Eme ŋoŋeraonec moc
e iŋuc jaha wiac‐ticne sasawa mi qikiŋne‐fârerâ weniŋuc motec‐nane erâ
juocmu.

34 “Hâwec i wiac aŋacne. Â nonocne eme ine weniŋuc ecnepene
hâtâne‐ticne mocwâc fuaocmu, i aricne i! 35 Izi iŋucme iŋuc eene mi fokac,
i mâc hoŋkepene raocmu. Moc e hazec‐ticneheczi dâŋ kecʒi manazejec.”

15
Lama qâsoriekicne â moneŋ sifuckekicne
(Mat 18:12–14)

1 Takesi roro â sâqocne bapa Jesurao miti‐ticne mananiŋte mâretec fisi
jumbieŋ. 2 Epie farisaio â miti qaqazu jaŋe irec manapie sâqoreme Jesure
ʒiŋuc mumbiŋ: “Ŋic e sâqocne bapa rocjoparâ iqic‐ joparâ jaŋehec nânâ
nâekac.” 3Eme irec Jesuzi dâŋ suŋsuŋnemoc ʒiŋuc jazawec: 4 “Ŋoŋeraonec
moc e lama 100 jucneniŋmu. Eme mocsâkoazi qâsorieme beheocmu
me? Aricne, e gâcne sâko 99 tuhuo behec‐joparâ qâsoriekicne basaocmu.
5 Basaku bâfuarâ bubiaŋ manahuc âsickerâ 6 haeo fisirâ âgofâcne wira‐
jarerâ muocmu: ‘Lama‐nane qâsoriekicne bâfuakopacte ʒeri enaŋ.’ 7 No
ŋazape mananiŋ, ŋic tiŋne 99 maŋ bâbârisiere mi mumu‐ jarene jaŋere
erâ sambâŋko ʒeri aafecne fuaha sâqocne bapa mocjaha maczi maŋne
bârisieme ere erâ sambâŋko ʒeri fekicne fuaocmu.

8 “Ŋokacmoczi siliwa moneŋ 10 bajuocmu. Bajuhame mocjaha wahame
beheocmu me? Aricne, e waha qazerâ fic ofaŋne qâzuc ehuc basaocmu.
9 Basaku bâfuarâ ŋokac âgofâcne wira‐ jarerâ ʒiŋuc jazaocmu: ‘Moneŋ‐
nane sifuckejec i bâfuakopacte ʒeri enaŋ.’ 10 Mupe mananiŋ, Anuture
aŋelofâc jaŋe iŋuc jaha sâqocne bapa mocjahazi mac maŋne bârisieme
bubiaŋ manaeŋgopieŋ.”

Motec moc sipirickezo ewec
11 Jesuzi binaŋ moc ʒiŋuc bawec: “Ŋic moc ŋokâ jahec‐ ticne jajahec

jupic. 12 Juku ʒâhec ŋokâzi mamac‐ ticne ʒiŋuc âzâcnewec: ‘Mamac, go
moneŋ mafa nore biŋe qakicne i narec.’ Mume moneŋ mafa bâtâc barâ
jactewec. 13 Eme ʒâhec ŋokâ e gie bapa afecne jurâ mafa wiac‐ ticne
bâmockerâ ame susuckerâ rawec. Erâ ocna sasec gie bahuc nânâ qowire
nâ areŋ ehuc moneŋ mafa‐ticne ititiŋke‐fârewec. 14 Ititiŋke‐fârerâ juhame
mâreŋ ira roroc sâko fuawec. Eme motec e kitac qatac eku 15 mâreŋ
rune moc erao ra qohotame eki mume susubecfâc‐ticne soŋaŋ‐ jopawec.
16 Ehuc bec jaŋere nânâ nâocte ecnewec i wâc sakarecnembiŋ. 17 Iŋuc
juku maŋnezi mumu hehec ecneme ʒiŋuc muwec: ‘Mamac‐nanere kiŋaŋ
qaqa wemo afecne juŋgopieŋ, eme jaŋe nânâ nâqiŋ qâqiŋ ehuc juhapie
no ŋokâ‐ticnezi ʒira rorocte sipirickezo ekopac. 18 Irec no hae‐naneo rarâ
mamac‐nanerao fisirâ ʒiŋucmuhuc âzâcnezepac: Mamac, no sâqocne bape
kiŋnanezi sambâŋko â gorao ŋemâckekac. 19 Irec wemocko ŋokâgemocwâc
munarepie jupemu, go mâc kiŋaŋmotecge bacnutec juzepac.’ 20 Iŋucmurâ
ʒawierâ mamac‐ticnerao rawec. Raku hae upeo fisihame mamac‐ticnezi
biac honerâ bune sâqoreme gasacke ra hâpo mumuduc ecnewec. 21 Eme
motec e ʒiŋuc âzâcnewec: ‘Mamac, no sâqocne bape kiŋnanezi sambâŋko
â gorao ŋemâckekac, irec wemocko ŋokâge mocwâc munarepie jupemu.’
22 Iŋucmumemamac‐ticnezi kiŋaŋmotec jazarâmuwec: ‘Ŋoŋe picpac jaha
ŋaqi biaŋne jâmbâŋ moc baware hecnepie huoc, â megâŋ menao hecnepie
feoc, â kikehuhu mâmâc râcneniŋ. 23 Erâ bulimakao motecne biuc sâko i
hezu rikec epie nâhuc ʒeri enʒepeneŋ. 24Ŋokâ‐nane e hâmoweczi mocwâc
ɋârekac, erâ e qâsorieweczimocwâc fuakac.’ Iŋucmume ʒeri embiŋ.

25 “Ehame mârâc ŋokâ e gieo juweczi risierâ hae râpeo domahuc gae â
ʒeri mic ʒonʒoŋmanarâ 26kiŋaŋmotecmoc ecneme fisimemuwioc ecnerâ
muwec: ‘Wiac i wemocte?’ 27 Eme eki muwec: ‘Ɋage ware fisikac. Eme
sahac furu fisikacte mamac‐ŋekiczi mume bulimakao motecne biuc sâko
i qa rikec eŋgopeneŋ.’ 28 Iŋuc âzâcneme mârâc ŋokâ e kimbeŋ qarâ haeo
feocte qikiŋnewec. Eme mamac‐ticnezi manarâ hae upeo hurâ mu bâmiriŋ
ecnewec. 29 Ecneme mi mamana ʒiŋuc muwec: ‘Manakic, no jara wemo
afecne kiŋaŋ qagarehuc juhuc dâŋge moc mi qatara‐gareekopac. Eme go
noniŋ motecne mac moc mi qikiŋne‐naretec âgofâc‐nane jaŋehec nâ ʒeri
embeŋ. 30 Â ʒâhec ŋokâge e gore moneŋ mafa sasec gie bahuc sipiricke‐
fârewec, e iŋucnezi fisime mutec bulimakao motecne biuc sâko i hezu rikec
ecneŋgopieŋ.’ 31Mumemamacnezi ʒiŋuc âzâcnewec: ‘Ŋokâ‐mae, go dameŋ
sâc nohec juwareekiczi wiac mi basaekic, wiac sasawa wirec‐nâhec fokac.
32Â ɋage e hâmoweczimocwâc ɋârekac, erâ e qâsorieweczimocwâc fuakac,
irec ʒeri bubiaŋ epene sâckekac.’ ”

16
Moneŋ mafa soŋaŋ hehesicnere dâŋ

1 Jesuzi motecfâc‐ticne binaŋ moc ʒiŋuc bajarewec: “Ŋicbomboŋ sâko
moc ere moneŋ mafa soŋaŋ moc juwec. Eme juku ere ʒiŋuc mupie
manawec: ‘Soŋaŋ e mafa ro bâsifuc eekac.’ 2 Iŋuc manarâ hefârerâ
âzâcnewec: ‘No gore dâŋ weniŋuc mupie manapac? Go iŋucnezi soŋaŋ
mocwâc mi jucmurâ mukopacte papiage bawaretec moneŋ mafare fuŋne
bataniŋkezo.’ 3Mume soŋaŋ e maŋnezi ʒiŋuc muwec: ‘Ʒi bomboŋ‐nanezi
soŋaŋ gie nowac rome wenac epemu? Gie he sarac ezore takicnukac,
qafec qawahac juzore mimiekopac. 4Miŋecnemanakopac, bomboŋ‐nanezi
jâpecnume ŋic âgofâc‐nane hezu hefâroc enarepie ficjeŋicko ŋeŋe epemurâ
wiac ejarezepac.’ 5 Iŋucmurâ bomboŋ‐ticnere tofa bajumbiŋ i jaŋe buc buc
hefârec‐jopawec. Ehuc moc wiocnerâ muwec, ‘Bomboŋ‐nanere tofa gorao
wezimuc fokac?’ 6 Eme eki muwec, ‘Qowitiŋ 100.’ Mume ʒiŋuc âzâcnewec:
‘Ajoc, papia ʒi rorâ 50 qâreŋkec.’ 7 Iŋuc murâ moc wiocnewec, ‘Bomboŋ‐
nanere tofa gorao wezimuc fokac?’ Eme eki muwec, ‘Padi târu 100.’ Mume
ʒiŋuc âzâcnewec: ‘Ajoc, papia ʒi rorâ 80 qâreŋkec.’ 8 Iŋuc eme bomboŋ e
manarâ soŋaŋ bâkiri bapamaŋfânâŋ‐ticnere muteŋkewec. Miti tâmiric jaŋe
âgofâc‐jeŋic jaŋehec wiac eniŋte maŋfânâŋ‐jeŋic kâcɋene fokac, mitihec
ŋoŋe sâc iŋucnemi foŋarekac. 9 Irec mupemananiŋ, ŋoŋe iŋuc jahamoneŋ
mafa jawane ŋic qikiŋne‐jarepie jaŋe âgo bacŋoparâ juku i babaju dameŋne
tarame juju sanaŋ ficjeŋicko hefârec‐ŋopapie junʒepieŋ.

Wiac jawane â wiac fârine irec dâŋ
10 “Moc ewiac omanemetâo sâcne soŋaŋkeocmu, ekiwiac fârine iŋuc jaha

metâo sâcne soŋaŋkeocmu. Â moc e wiac omane bâsifuckeocmu, eki wiac
fârine iŋuc jaha bâsifuckeocmu. 11 Ŋoŋe moneŋ mafa jawane metâo sâcne
mi bajupie wiac fârine mozi ŋareocmu? 12 Â wiac jaba ŋarekicne i sâcne
mi bajupie ŋaŋacne biŋe i mozi ŋareocmu? 13 Motec mocjahazi jajahec
jahere kiŋaŋ sâcne mi qaocmu. E moc âgo ecnehuc moc hone takireocmu,

â moctao qohotahuc moc râpeckeocmu. Ŋoŋe iŋuc jaha Anuture gie mecne
âmoneŋmafa qâqâhâc sâko irec gie mecne sâckoa sâcnemi bacjofaniŋmu.”

Jesu e farisaio jaŋere uŋdâŋmuwec
(Mat 11:12–13; 5:18; Mar 10:11–12)

14 Jesu e dâŋ i mume farisaio jaŋe moneŋ mafare sasec embiŋzi manarâ
dâŋticne surembiŋ. 15 Epie ʒiŋuc jazawec: “Ŋoŋe hâcne ŋic jaŋere maio
tiŋne hawari juniŋte ʒoɋac eeŋgopieŋ. Anutuzi ine maŋŋeŋicte fuŋne
manaekac. Ŋic jaŋe wiac honepie tiŋne hawari eekac, i Anutuzi honeme
mamakâcne eekac. 16Sâcmutâc dâŋqâhâc â porofete dâŋ irec hata fowareku
Johanerao mickewec. Irec faicnao ine Anuture uucmaŋ irec Biŋebiaŋ haŋ
barakac. Eme ɋicwânʒâŋ eeŋgopieŋzi raʒieŋgopieŋ. 17 Sambâŋ â mâreŋ
jahe sirowezo murâ sirowenicmu, â sâcmutâc dâŋ irec huŋgaŋnemac moc
mâc foku arictac eene ine mi fokac. 18 Ŋic moc e ŋonâŋ‐ticne beherâ moc
roocmu, e ʒuʒuhuc‐ jekic bâtâcnehuc kiŋsâko hureocmu. Â moc e ŋokac
behekicne i roocmu, e iŋuc jaha ʒuhuc bâtâcte kiŋ hureocmu.

Ŋicbomboŋ sâkore dâŋ
19 “Ŋicbomboŋ moc juwec e ŋaqi erinehec furi sâko sasawa rojuwec,

erâ ʒoaŋne ʒoaŋne tiwa ʒepec nâ ʒeri ehuc juwec. 20 Ehame ŋic hapetac
moc juwec, ʒâŋene Lazaro. E sahacne wic sasawa. Eme eki ŋicbomboŋte
fic rurumaŋko fojujec. 21 Ehame ŋicbomboŋte fickonec nâkitâc wahame
i nâocte aŋac focne jujec. Fohame qâto jaŋe fisirâ wicticne apurumbiŋ.
22 Eme juku hapetaczi hâmome aŋelo jaŋe jowa ferâ Abrahamte qicfuŋko
râepie juwec. Eme ʒâhec ŋicbomboŋ e wâc hâmome duckembiŋ. 23 Eme
e hârâcko hurâ ʒâic fâro sâko manahuc fime feme Abrahamte qicfuŋko
Lazaro honewec. 24 Honerâ wirahuc muwec: ‘Abraham mamac‐ nane,
nore buge sâqoreme Lazaro soretec mebotâŋne sawa opâo âke uruckerâ
ware nameŋ‐naneo bame mâteŋkezejec. No ʒira ʒocbâruŋko ʒâic serereŋ
sâqocne manahuc jukopac.’ 25 Mume Abrahamzi muwec: ‘Ŋokâ‐ nane
manakic, go mâreŋko aŋac faio jumeŋ i tarawec. Â Lazaro buzâqoc
faio juwec i iŋuc jaha tarawec. Eme irec e bubiaŋhec juekac â go ine
ʒâichec juekic. 26 Erâ wâc ŋondeŋ‐ nâŋecko hârâc sâko domakac, irec
ʒireczi ŋoŋerao wemocko hufâzo â ŋoŋeraoneczi ʒira wemocko wefuzo.’
27 Eme ŋicbomboŋzimuwec, ‘Mamac‐nane, moc mupe mana‐narec; 28 ocna
nore haeo ɋafâc‐nane memoc juŋgopieŋ, jaŋe ʒâic haeo ʒira warenʒipiŋte
Lazaro soretec ra uŋdâŋ hazec qâuŋ jazazejec.’ 29 Mume Abrahamzi
muwec, ‘Aricne, Mose â porofete jaŋere micdâŋ fokac i mananʒepieŋ.’
30 Eme muwec, ‘Mamac‐ nane Abraham, iŋuc mâcne, hâmokicne moczi
ra jazame maŋjeŋic sâcne bârisieniŋmu.’ 31 Eme muwec, ‘Jaŋe Mose â
porofere jaŋere dâŋ qikiŋneeŋgopieŋko hâmokicne moczi ra jazame iŋuc
jaha qikiŋneniŋmu.’ ”

17
Sâqocnere suru jâiŋ mi ezo
(Mat 18:6–22; Mar 9:42)

1 Jesuzi motecfâcne dâŋ moc ʒiŋuc jazawec: “Sâqocnere suru jâiŋ fufua i
fuaocmu, weniŋucmâc foocmu. Â ŋicmoc sâqocnere suru jâiŋ bâfuaocmu,
jei, e ine wemo ecnezo! 2 E ŋic hujukicne suru jâiŋ ejarezacte buse sâko
upenao qonaŋkecnerâ hâwecko sârockepie hume muzac, izi wiac aafecne
fuacnekac ezac. 3 Ŋoŋe soŋaŋ babac ehuc junʒepieŋ. Âgoge moczi bahac
bâfua‐gareme tutuc qacnezemec. Tutuc qacnetec manarâ busâqoc bâfuame
kiŋticne behecnezemec. 4 Erâ ʒoaŋ mocjahao bahac arecne 7 bâfua‐gararâ
arec 7 gorao fisirâ muocmu, ‘Âgo, iŋuc egarepacte bunane sâqorekac,’ eme
go irec sâc jaha wâc kiŋticne behecnehuc juzemec.”

Mamanasiŋte dâŋ
(Mat 17:20; 21:21; Mar 11:23)

5 Aposolo jaŋe Wofuŋ ʒiŋuc muhuc numucnembiŋ: “Go mamanasiŋ‐
nâŋec basawe‐nârezemec.” 6 Mupie Wofuŋzi ʒiŋuc jazawec: “Mamanasiŋ
fârine piicne mac, ʒocʒu hândâŋ iŋucne mac foŋareme muzac, ine nemuja
jâc kecocni, ŋeunuckerâ tararâ hâwecko hurâ domaocte âzâcnepie eki
micŋeŋic reŋkerâ iŋuc ezac.

ŊicziWofuŋte gie bâpârâckeeŋgopeneŋ
7 “Ŋoŋeraonec moc e kiŋaŋ motec‐ticne gie baku me bulimakao soŋaŋ

juku owâ ririŋtefisime ʒiŋuc sâcne âzâcneocmume? ‘Go fickowefu ŋehaŋte
nânâ rike bâmoc egarepe.’ 8 Aricne, e ʒiŋuc âzâcneocmu: ‘Ajoc, kambaŋ
ɋaɋacne qarâ ŋafere nânâ rike râec enaretec nahape ʒâhec go gahacne rike
nâc ezemec.’ 9 Eme kiŋaŋ motec e gie mucnekicne i sawa bame bomboŋ‐
ticnezi mâc maname taraocmu, â muteŋ bâteŋ ine wemocko ecneocmu.
10 Eme ŋoŋere fuŋne ijaha fokac. Ŋoŋe wiac muŋarekicne i efârerâ ʒiŋuc
munʒepieŋ: ‘Nâŋe kiŋaŋ motec ba bititicne, wiac munârekicne i sawa mac
epârâckeŋgopeneŋ.’ ”

Ŋic 9 fâsâerâ qâoma embiŋ
11 Jesu e Jerusalem haeo raocte Galilaia mâreŋ fotâcnerâ Samaria mâreŋ

qaŋeŋnaofisiwec. 12Fisirâ haemocko fehameŋicwicsanaŋ‐jeŋichec 10 jaŋe
honerâ taic domahuc 13wirawâwâsic ecnehucmumbiŋ: “OQaqazu Jesu, go
nâŋeremac buge sâqoreoc.” 14Eme honec‐joparâ ʒiŋuc jazawe: “Ŋoŋe rarâ
sahac‐ŋeŋic taha bapa jowatunʒepieŋ.” Mume jaŋe raha rahapie sahac‐
jeŋic fâsâewec. 15 Eme jaŋeraonec mocsâkoazi sahacne fâsâeme honerâ
risiewec. Risierâ hahaŋne bahuc Anutu muteŋkehuc 16 Jesure kikefuŋko
fodaperâ daŋge âzâcnewec. Eme ŋic e Samaria mâreŋkonec. 17 Eme Jesuzi
ʒiŋuc muwec: “Ŋic 10 fâsâembieŋ, gâcne sâko 9 jaŋe weni? 18 Jaŋe risierâ
Anutu daŋge âzâcneniŋte mi muhuc mâc qâoma erâ rahapie ŋic qâpuc
keczi e mocjahazi warekac me?” 19 Iŋuc murâ ŋic e ʒiŋuc âzâcnewec:
“Mamanasiŋgere biaŋkekomec, irec fahare rac.”

Jesu fifisiticnere dâŋ
(Mat 24:23–41)

20 Farisaio jaŋe Jesu wiocnerâ mumbiŋ: “Anuture uucmaŋ wezimucko
fua tâcneocmu?” Eme jazawec: “Anuture uucmaŋ tâtâcmi fuaocmu, 21 irec

wemocko honerâ ʒiŋucmuzo: ‘O ʒira fuakac, o ocna fuakac.’ Manaŋgopieŋ,
Anuture uucmaŋ i ŋondeŋ‐ŋeŋicko fuawec fokac.”

22 Erâ motecfâcne ʒiŋuc jazawec: “Juku dameŋ moc maickeocmu ira
Ŋic Fâri Wâtuŋne e ʒoaŋ mocjaha tâtâcko fuame honeniŋte eŋare‐bipieha
sifu mi honeniŋmu. 23 Dameŋ ira kecʒiŋuc ŋazaniŋmu: ‘O ʒira nâŋerao
fuakac, o ocna jaŋerao fuakac.’ Mupie mi ranʒepieŋ â manapie jâmbomac
mi ezejec. 24Bâbâric e sambâŋ ŋifec bâricneme ŋifec qâninipe‐fâreekac, irec
sâc Ŋic Fâri Wâtuŋne ere fifisi fuazokac. 25 Qanaŋ ine ŋicguru ʒi jaŋe Ŋic
Fâri Wâtuŋne râpeckepie ʒâic gie sâko baocte mucnekicne. 26 Noa juwec
dameŋ ira ŋic jaŋe wiac embiŋ ijaha Ŋic Fâri Wâtuŋne ere fifisi dameŋ
maickeha enʒoŋgopieŋ. 27 Jaŋe nânâ qowi nâmbiŋ, huc ʒocʒu nâmbiŋ,
ŋokac nareŋ gareŋ embiŋ. Qâoma iŋuc hâcne ehuc juhapie Noa wokeo
feme rumi sâkozi fisirâ ʒeŋgoma bârârâŋ‐jopawec. 28 Â Loti juwec dameŋ
ira iŋuc jaha embiŋ. Jaŋe nânâ qowi huc ʒocʒu i nâmbiŋ,wiac nareŋ gareŋ
i embiŋ, gie hesac qasarac i embiŋ, fic gie bapa i bambiŋ. 29 Iŋuc ehuc
juhapie Loti e Sodom hae râpeckeme sambâŋkonec kâmbâc â ʒoc wahame
ŋic ʒeŋgoma sipirickembiŋ. 30 Ŋic Fâri Wâtuŋne e juku fua taniŋkezokac
dameŋ ira ŋic jaŋe sâc ijaha eniŋmu. 31 Eme ira moc e hae ʒoŋao juocmuzi
ficmaŋ‐ticnao mi risie ferâ mafa‐ticne rozejec, â moc e gieo juocmuzi haeo
mi risiezejec. 32 Ŋoŋe Loti ŋonâŋ‐ticnere manasunʒepieŋ. 33 Moc e juju‐
ticne ŋezickezo mume sifuckecneocmu, â moc e juju‐ ticne qikiŋneme e
fuacneocmu. 34No mupe mananiŋ, ŋafe ira ŋic jajahec fofo wirec fohapire
moc rohuc moc qikiŋnezo. 35 Ŋokac jajahec nânâ sufiehuc ŋehapire moc
rohuc moc qikiŋnezo.[ 36 Ŋic jajahec gieo domahapire moc rohuc moc
qikiŋnezo.]” 37 Jesu e dâŋ i mufâreme motec jaŋe wiocnerâ mumbiŋ:
“Wofuŋ, i wena fuazokac?” Eme muwec, “Âsu gâreczi keŋwipe fârecjopame
fisirâ tumaŋneeŋgopieŋ.”

18
Kia râŋgeŋnere dâŋ

1 Eme motecfâcne jaŋe mi rokawehuc ʒoaŋ gie bapa sâc numecnehuc
juniŋte irec Jesuzi binaŋ moc kecʒiŋuc bajarewec: 2 “Hae mocko kia moc
juwec, eki Anutu mecne â ŋic mecne araŋ mi bajarewec. 3 Eme hae ijaha
ŋokac hozec moc juwec, eki kia erao hâcne hati rarâ ʒiŋuc âzâcne jujec: ‘Go
kisâ‐nanere ŋezicnuc.’ 4Eme kia e hozecte dâŋ dameŋ ʒora mana takirehuc
juwec. Juku maŋnezi ʒiŋuc muwec: ‘No Anutu mecne â ŋic mecne araŋ
mi bajareekopac i jâmbomac, 5 erâ hozec e micneneŋ sâqocne enarehuc
juekacte sifu bafickezepac, juku fisirâ nuzackohec.’ ” 6 Wofuŋ e binaŋ i
bafârerâ muwec, “Kia râŋgeŋnezi dâŋ muwec i manaŋgopieŋ me? 7 Eme
Anuture weniŋuc mueŋgopieŋ, e fuŋfuŋfâc‐ticne ŋafe furec wâsickehuc
jaha jupie ʒika ŋondeŋkonec mi batarac‐jopaocmu me? Muŋgopieŋ, mana
takirehuc juocmu me? 8 Aricne, e jume mi ʒoraha batarac‐jopaocmu. Ŋic
FâriWâtuŋne e juku mocwâc fisirâ mâreŋkomamanasiŋ bâfuaocmume?”

Farisaio â takesi roro numupic
9Ŋic gâcne jaŋacne manapie tiŋne eha âgofâc‐jeŋic mana wahac‐jopam-

biŋ jaŋere qâqiŋdâŋ moc ʒiŋuc muwec: 10 “Ŋic jajahec taha ufuŋko ferâ
numupic. Moc e farisaio â moc e takesi roro. 11 Farisaio e hâŋ domahuc
e jahacnere ʒiŋuc manasuhuc numuwec: ‘O Anutu, ŋic gâcne jaŋe ʒika
qaeŋgopieŋ, fiuc serereŋ eeŋgopieŋ, sasec mamakâc eeŋgopieŋ. No jaŋe
iŋucne mâcne, me takesi roro kecocni e iŋucne wâc mâcne. Eme no
irec hâcne daŋge gazakopac. 12 No Sonda sâc irec gie bapa jajahec sowa
juekopac â moneŋ mafa hurerâ teŋkonec wâŋte sâcmitire biŋe qaekopac.’
13 Takesi roro eki ine tuturuŋko domahuc fime feocte mimierâ menezi
amecne bofackehuc ʒiŋuc numuwec: ‘O Anutu, ŋic sâqocne no mi mac
behecnuzemec.’ 14 Manaŋgopieŋ, takesi roro e Anutuzi kiŋticne behecne‐
fâreme ficticnao risiewec, farisaio e ine focnewec. Moc e jahacne maŋte
feme Anutuzi bawahaocmu, â moc e jahacne maŋte wahame Anutuzi
bafeocmu.”

Jesuzi ɋiene jambuŋ‐jopawec
(Mat 19:13–15; Mar 10:13–16)

15 Eme ŋic ŋokac jaŋe ɋiefâc‐jeŋic Jesurao amec‐ jopa rarâ mezi
bâuac‐jopaocte mupie motec jaŋe hâhâwic hejarembiŋ. 16 Jesuzi ine
hefârec‐jopahuc muwec: “Ŋoŋe behehapie naru motec norao wareniŋ,
mi hecke‐jareniŋ. Iŋucne jaŋe hâcne Anuture uucmaŋ bine qajarekicne.
17 No jâmbomac ŋazape: Moc e ɋie jaŋere sâc ehuc Anuture uucmaŋ mi
biŋeckeocmu, e maŋnaomi raʒiocmu.”

Mafa sâkohecmoczi Jesu bâjâpeocte quŋkewec
(Mat 19:16–30; Mar 10:17–31)

18 Eme soŋaŋ moczi Jesu wiocnerâ muwec: “Qaqazu biaŋ, no weniŋuc
erâ juju sanaŋte biŋe epemu?” 19 Jesuzi muwec, “Biaŋne wemocte
munarekomec? Biaŋne rune Anutu mocjaha. 20 Erâ go sâcmutâc dâŋ
manaekic, kecʒiŋuc: Ŋowe ŋonâŋ ŋohe bebehec mi ezepirec, go ʒika mi
qazemec, go fiuc mi rozemec, go micko âkecmi ezemec, go neŋgocmamac
jahecge sâsec‐jofazeme.” 21 Mume soŋaŋzi ʒiŋuc muwec: “I ɋieo fuŋkerâ
reŋke warehuc juekopac.” 22Mume Jesuzi manarâ ʒiŋuc âzâcnewec: “Moc-
jaha fokac, i ezemec, go rarâmoneŋmafage ŋic hapetac qikiŋne‐jarezemec,
eme sambâŋko boreŋ ʒeŋaŋ fua‐gareocmu. Erâ ware bâjâpecnuzemec.”
23 Eme ŋic e moneŋ mafa ɋâfoŋne focnewecte dâŋ i manarâ bune boc
sâqorewec.

24 Iŋuc eme Jesuzi honerâ muwec, “Moneŋ mafa mâririheczi Anuture
uucmaŋko raʒiniŋte ququŋkenehec boc eekac. 25Kamelizi buŋic hawecnao
raraʒi i wiac afecne, â moneŋ mafa mâririheczi Anuture uucmaŋko raraʒi
i wiac ŋemâcne.” 26Mume manahuc domambiŋ ŋic i jaŋe mumbiŋ, “Hâc,
eme mozi sambâŋko feocmu?” 27 Eme Jesuzi jazawec, “Wiac ŋiczi eniŋte
quŋkeeŋgopieŋ i Anutuzi hatane bâfuaoctemi quŋkeekac.”

28 Eme Petorozi ʒiŋuc âzâcnewec: “Manakic, nâŋe wiac‐nâŋec sasawa
râpecke‐fârerâ go bâjâpecgumbeŋ.” 29 Mume Jesuzi ʒiŋuc jazawec: “No
jâmbomac ŋazape: Moc e hae‐ ticne me ŋokac motecfâcne, me hahac ɋa

seŋ baŋecfâcne,me neŋgocmamac jahecne Anuture uucmaŋte erâ behec‐
jopaocmu, 30 e irec okacne ʒira mâreŋko wiac fekicne tahackezo, â juku
sambâŋko juju sanaŋ tahackezo.”

Jesu e jahacne hâmoc biŋe jazahame jahec â moc ewec
(Mat 20:17–19; Mar 10:32–34)

31 Jesu e motecfâcne hefârec‐joparâ ʒiŋuc jazawec: “Manaŋgopieŋ, nâŋâc
Jerusalem haeo feŋgopeneŋ. Eme porofete jaŋe Ŋic Fâri Wâtuŋne ere
findaŋdâŋ qâreŋkembiŋ i sanaŋke‐fâreocmu. 32 E ŋic qâpuc jaŋere meo
feme jaŋemu ruruc ecnerâ qa imac ecnehuc tâfeckeniŋmu, 33 erâ becsahac
biriŋneheczi qa qâʒâic ecnerâ qahâmoniŋmu. Eme ʒoaŋ jahec â moc eha
hâmockonec ɋârerâ fahareocmu.” 34 Iŋuc mume jaŋe kâuc bambiŋ. Dâŋ i
manapie quŋkeme fuŋnemananiŋtemana ririfirembiŋ.

Jesuzi Jeriko haeo ŋic tiŋtuŋ moc ʒâŋe fifi bawec
(Mat 20:29–34; Mar 10:46–52)

35 Jesu e raku Jeriko hae bâqiŋkewec. Ehame hatamecko ŋic tiŋtuŋ
moc nânâ moneŋte numuhuc ŋewec. 36 Eme ŋic guru sâko hata ira rapie
kike fânâŋ‐jeŋic manarâ fuŋnere wiojareme 37 mumbiŋ, “Jesu Nazarete
haeonec warekac.” 38Mupie manarâ hahaŋne bahuc wirarâ muwec, “Jesu
go Dawidire ɋâriczi noremac buge sâqoreocme!” 39 Iŋuc eme ŋic bâniembiŋ
jaŋe niniŋkerâ ŋeocte dâŋ mucnembiŋ. Eme eki dâŋjeŋic mana takirehuc
fotarierâ wirawec, “Go Dawidire ɋâriczi nore mac buge sâqoreoc.” 40 Eme
Jesuzi manarâ hatao domahuc muwec, “Ŋoŋe norao bawareniŋ.” Mume
tiŋtuŋzi erao fisime wiocnerâ muwec, 41 “No wemo egarepemurâ mukic?”
Eme tiŋtuŋzi muwec, “Wofuŋ, no ʒâŋe fifihec epere enarekac.” 42 Mume
Jesuzi ʒiŋuc âzâcnewec: “Ʒâŋege fitâcneoc, mamanasiŋgere biaŋgukac.”
43Muha izia ʒâŋe fifihec ewec. Erâ Jesu bâjâpehuc Anutu muteŋkewec. Â
ŋic wiac i homembiŋzi iŋuc jaha Anutu muteŋkembiŋ.

19
Zakaiore binaŋ

1 Jesu e Jeriko haeo fisirâ fotâcnezo ewec. 2 Eme hae ira ŋic moc juwec,
ʒâŋene Zakaio, e takesi roro jaŋere micne, erâ moneŋ mafa sâko‐ticnehec
juwec. 3 Eme ŋic eki Jesu hawari‐ ticne honeocte ecnewec. Erâ e ŋic
bembeŋnere ŋicŋondeŋko domahuc tiŋtiŋne‐bipiewec. 4 Iŋuc erâ gagasac
jaha ŋic jowaru‐fârerâ ra nemuja hahaŋko ferâ ŋehuc ʒiŋuc muwec: “Jesu
ʒira ware rame honepe.” 5 Eme Jesu e ira fisirâ fime feme honerâ ʒiŋuc
âzâcnewec: “Zakaio go picpac wahac, no miŋecgac ficgao iqicgupemu.”
6Mume izia picpac jaha waharâ bubiaŋ manahuc ficticnao jowame fepic.
7 Eme ŋic sasawa jaŋe i honerâ mana sâqorerâ mumbiŋ, “E wemocte ŋic
sâqocnere ficko fejec fokac.” 8 Zakaio eki ine Jesure maŋfuŋko rarâ muwec:
“Manakic, Wofuŋ, moneŋ mafa‐nane sâckoa bâtâc barâ tucne ŋic hapetac
jarepemu, â ŋic gâcne moneŋ sâc jâuruhuc jowac ropo ine ropo sâc i
fohame baferâ okacne bazu‐jarepemu.” 9 Eme Jesuzi muwec: “Ŋic kecʒi
Abrahamte ɋâric jaha, irec ere ficko miŋecgacmiti fuame biaŋkekac. 10Ŋic
FâriWâtuŋne e ŋic sâqorekicne rocjoparâ bâpiaŋ‐jopazorewahawec hâcne.”

Ŋicmoneŋfoŋ jarekicne jaŋere binaŋ
(Mat 25:14–30)

11 Jesu e Jerusalem hae bâqiŋkeme ŋic dâŋticnemanambiŋzimumbiŋ, “Ʒi
Anuture uucmaŋ fua taniŋkeocte dameŋne maickekac.” 12 Eme irec Jesuzi
dâŋ suŋsuŋne moc ʒiŋuc jazawec: “Ŋicbomboŋ moczi, ŋicwofuŋ sâkorao
ra mupe mâreŋ soŋaŋ âkendâŋnume risiezepac, muhuc mâreŋ wiwicko
rawec. 13 Raocte kiŋaŋ motecfâcne 10 hefârec‐joparâ moneŋfoŋ mocjaha
mocjaha muhuc jarewec: ‘Ŋoŋe moneŋ ʒi kime kiŋ qahuc basawehuc
juhapie risiezepac.’ 14 Rahame ŋicfâcne ere takic‐ jopawecte ŋic kiŋaŋ
sorec‐ jopapie ʒâhec rarâ ŋicwofuŋ sâko ʒiŋuc âzâcnembiŋ: ‘E mâreŋ
soŋaŋ‐nâŋec mi juocte muŋgopeneŋ.’ 15 Eme ŋicwofuŋ sâko e sifu mâreŋ
soŋaŋ âkendâŋneme risiewec. Risierâ kiŋaŋ motec moneŋ jarewec jaŋe
ʒiŋuc muhuc hefârec‐jopawec: ‘Moneŋ ŋarepo i giene bahuc hotâckekupie
wezimuc fuawec?’ 16 Hefârec‐jopame kiŋaŋ motec moczi fisirâ muwec,
‘Bomboŋ, go moneŋfoŋ mocjaha naremeŋ izi furune 10 kime fuawec.’
17Mume ʒiŋuc âzâcnewec: ‘Sowine kiŋaŋ motec biaŋne, go wiac omanere
gie aimuŋ bameŋte noni hae 10 jaŋere soŋaŋ râecgupe juzemec.’ 18 Iŋuc
mume kiŋaŋ motec moczi fisirâ muwec, ‘Bomboŋ, go moneŋfoŋ mocjaha
naremeŋ izi furune 5 kime fuawec.’ 19 Mume ʒiŋuc âzâcnewec: ‘Sâcne,
go hae 5 jaŋere soŋaŋ juzemec.’ 20 Eme kiŋaŋ motec moczi fisirâ muwec,
‘Moneŋfoŋge ʒi, no qoruczi foŋkerâ aimuŋ râepe fowec. 21 Go ŋic gereŋ
gereŋne, go gahac wiac mi hurehuc gâcnezi bâfuapie rozo muekic, â go
gahac gie he sarac mi ehuc gâcnezi bapie fârine fuame nâzo muekic. Eme
no irec araŋ bagarehuc moneŋge aimuŋ bajupo.’ 22 Mume bomboŋzi
ʒiŋuc âzâcnewec: ‘Kiŋaŋ motec sâqocne go, gahac dâŋ mumec ijaha
bâtikie‐garekopac; no ŋic gereŋ gereŋne, no nahacwiacmi hurehuc gâcnezi
bâfuapie rozo muekopac, â no nahac gie mi he sarac ehuc gâcnezi bapie
fârine fuame nâzo muekopac. 23 Go fuŋne‐nane iŋuc manahuc moneŋ‐
nane moneŋŋic jaŋerao râetec jaŋe kime kiŋ qakupie sawehame risierâ
rozapo.’ 24 Iŋucmurâ ŋic domambiŋ jaŋe ʒiŋuc jazawec: ‘Ŋoŋemoneŋfoŋ‐
ticne jâoc rorâ 10 bajukac e râceniŋ.’ 25 Eme jaŋe mumbiŋ, ‘Hâc, bomboŋ,
e 10 bajukac i!’ 26Ememuwec, ‘No ŋazapemananiŋ,moc e wiac râcnekicne
bajume kiqecnecnezo, â moc e wiac râcnekicne mi bajume jâoc rozo, eme
mâc juzejec. 27 Râsifâc‐nane ŋicwofuŋ‐ jeŋic mi jupere muŋgopieŋ, ine
bacjopa warerâ honehape jopa mizieniŋ.’ ”

Jesu e doŋgio Jerusalem haeo fewec
(Mat 21:1–11; Mar 11:1–11; Joh 12:12–19)

28 Jesu e dâŋ i mufârerâ Jerusalemhaeo fisiocte rawec. 29RakuOliwa tikio
ferâ Betefage â Betania hae bâqiŋ‐jofawec. Ehuc motecfâcne jaŋeraonec
jajahec ʒiŋuc muhuc sorec‐jofawec: 30 “Hae rajecko ŋekac ira ranic. Rarâ
doŋgi motecne niŋgiŋko domakac i bâfuanicmu. Motecne i ŋiczi fainao
mi ŋekicne furune. Eme i bâfuarâ firuerâ bareniŋ. 31 Firuepire ŋic
moczi ‘wemocte rokopirec?’ mume ʒiŋuc muhuc âzâcnenic: ‘Wofuŋzi irec
mukac.’ ” 32 Mume motec jahe rarâ muwec sâc bâfuapic. 33 Eme doŋgi
firuepire rune jaŋe mumbiŋ, “Ŋohe wemocte goroŋkekopirec?” 34 Jahe
mupic, “Wofuŋzi irecmume rokoperec.” 35 Iŋucmurâ Jesurao bararâ fainao

ŋaqi‐jeŋic râerâ Jesu sâsepie fewec. 36 Ferâ rame ŋaqi‐jeŋic hatao rumacke
rambiŋ. 37 Eme Oliwa tiki heâŋnao huhuctecne kikefuŋ gurufâc‐ticne jaŋe
mâsi‐ticne fuŋne fuŋne honembiŋ irec manasurâ ʒeri ehuc Anutu mucne
bacnembiŋ. 38 Ehuc fânâŋkehuc ʒiŋucmumbiŋ: “Ŋicwofuŋ‐nâŋecWofuŋte
mictewarekac emumbiaŋkenaŋ, faic sâmbâŋkowamabumâteŋ fokâc â hae
faic micne ira ʒeri mumuteŋ fokac.” 39 Iŋucmuhuc fânâŋkepie farisaio moc
moc ŋicŋondeŋko jumbiŋ jaŋe ʒiŋuc âzâcnembiŋ: “Qaqazu, qâjâpecfâcge
qatara‐ jaretec beheniŋ.” 40 Mupie jazawec, “No ŋazape mananiŋ, jaŋe
niniŋkeniŋmuo qânâzi owackeniŋmu.”

Jesu e Jerusalem haere kiowec
41 Eme rarâ Jesu e Jerusalem hae mai jaha ŋeme hone‐ fârerâ bune

herickeme kiohuc muwec: 42 “Go akio juhâmocmurâ irec hatane dameŋ
ʒiŋuczia hone taranʒaŋ me! Go ine ʒâŋege hâpokicnere wiac mi ʒâŋitaekic.
43 Juku dameŋ moc maicgume râsi jaŋe fisirâ somâcgurâ ŋebâzicgupie
nanamaŋ bititi erâ bâŋeŋkecmu. 44Erâ fic ʒoŋ hae ʒoŋ egarehucmotecfâcge
qâmiziec‐jopapie raŋe siaeŋ foraniŋmu. Eme haege ŋetâ qâtâtieme sesucne
fuarâ foocmu. Anutuzi maicguha râpeckemeŋ, irec wiac i fua‐gareocmu.”

Jesu e taha ufuŋ furu muwec
(Mat 21:12–17; Mar 11:15–18; Joh 2:13–22)

45 Dâŋ i mutararâ ra taha ufuŋko fewec. Ferâ wiac nareŋ gareŋ ehuc
domambiŋ jaŋe ʒiŋuc muhuc jâpec‐jopawec: 46 “Fic kecʒirec dâŋ ʒiŋuc
mukicne: Ficnane i nunumu fic ŋezejec, ŋoŋe ine epie fiuc sindaŋ jaŋere
qânâuŋ‐tinac ekac.”

47 Eme ʒoaŋne ʒoaŋne taha ufuŋko miti jaza qazuc ehuc juwec. Ehame
taha bapa micne â miti qaqazu â micne bapa sasawa jaŋe ine qapie arictac
eocte dâŋne mumbiŋ. 48 Erâ ŋic omane mâmâc sasawa miti‐ticne manarâ
erea boc ejarewecte quŋkembiŋ.

20
Jesu â micne bapa eesâic embiŋ
(Mat 21:23–27; Mar 11:27–33)

1 Ʒoaŋ gie bapa mocko Jesuzi taha ufuŋko ŋic miti jaza qazuc ehuc
juhame taha bapa micne â miti qaqazu â soŋaŋ jaŋe erao rârâ 2 ʒiŋuc
âzâcnembiŋ: “Go nâzâc, ʒira wiac eekic, i more micte eekic? Mozi iŋuc
ecmurâmugareme eekomec?” 3Mupie jazawec, “No iŋuc jaha dâŋmocwio‐
ŋarepe nazaniŋ, 4 JohanereMiti Opâ gie i wenirec fuawec, sambâŋkonecme
ŋickonec?” 5 Iŋuc jazame jaŋe jaŋackoaŋ ʒiŋucmuhuc nazaŋ gazaŋ embiŋ:
“Nâŋâc ‘sambâŋkonec fuawec, iŋuc mupene muocmu, ‘Hâc, eme wemocte
dâŋticne mi mana ʒakiembiŋ?’ 6 Me ‘ŋickonec fuawec’, iŋuc mupene ŋic
sasawa jaŋe manarâ qânâzi hehâmoc‐nâponiŋmu. Jaŋe Johanere manapie
porofete fârine ekac i!” 7 Irec Jesu ʒiŋuc âzâcnembiŋ: “Hece, nâŋeMiti Opâ‐
ticnere fuŋne mi manaŋgopeneŋ.” 8 Mupie Jesuzi ʒiŋuc jazawec: “Wiac
murâ sâcne, eme noni iŋuc jaha, moremicte ʒira wiac eekopac, okacne wâc
mi ŋazapemu.”
19:36: Ŋic II 9:13 19:38: MiMâ 118:26; Luk 2:14 19:41: Ŋic II 8:11; Joh 11:35 19:42: Sâc

Waiŋ gie soŋaŋ sâqocne
(Mat 21:33–46; Mar 12:1–12)

9 Jesu e ŋic dâŋ herâricne moc ʒiŋuc jazawec: “Ŋic moczi waiŋ gie
sarawec. Sara‐ fârerâ soŋaŋ râec‐joparâ mâreŋ wiwicko rârâ ira dameŋ
ʒoricne juwec. 10 Juku fârine fufua dameŋ maickeme kiŋaŋ motec moc
fârine tucne roocte soreme ra fisime soŋaŋ jaŋe qa imac ecnerâ jâpepie
metariŋ risiewec. 11 Risieme runezi harierâ kiŋaŋ motec moc soreme
rame iŋuc jaha wiac gâgâpâcne ecnerâ jâpepie metariŋ jaha risiewec.
12 Eme runezi harierâ kiŋaŋ motec moc soreme jaŋerao fisime ʒâpâ qarâ
tuŋkembiŋ. 13 Iŋuc epie waiŋ gie runezi manarâ muwec: ‘Ʒi wenac epe?
Joroc ŋokâ‐ nane sorepe rame araŋ bacneniŋmu mecne.’ 14 Eme soŋaŋ
jaŋe ine ŋokâ‐ticne honerâ nazaŋ gazaŋ erâ mumbiŋ, ‘Eki hâcne juku gie
ʒi rauckeocmu, murâ qapene gie ʒi nâŋâcne ezejec.’ 15 Iŋuc murâ kâteo
tuŋke tuŋke rarâ qâhâmombiŋ. Eme gie rune e soŋaŋ weniŋuc ejareocmu?
16 Manaŋgopieŋ, e warerâ soŋaŋ iŋucne jopa qâhâmoc ejarerâ gie‐ticnao
soŋaŋ furune râec‐jopaocmu.” Eme jaŋe manarâ mumbiŋ, “Aricne, iŋuc
mi ejâmbâŋkezo.” 17 Mupie Jesuzi hone dendeŋ‐ jopahuc muwec: “Miti
dâŋɋâreŋ moc kecʒiŋuc fokac i fuŋne weniŋucte?
‘Ficbapa ŋic jaŋe wâtuŋ surehuc behembiŋ,
wâtuŋ izi mi jâmâ wâtuŋ ezejec i!’
18 Ŋic moczi jâmâ wâtuŋ ira herâ sahac‐ticne imackeocmu, â wâtuŋzi ŋic
mocte faio waha qaocmu ine qâgâreckeocmu.” 19 Iŋuc mume miti qaqazu
â taha bapa micne jaŋe ʒoaŋ ijaha kâpâcwâru baniŋte mumbiŋ. Jesu e
dâŋ suŋsuŋne jaŋere muwec, i mana tararâ iŋuc ecnezo murâ ŋic jaŋere
hâwic‐jopame behembiŋ.

Jesu moneŋte esâickembiŋ
(Mat 22:15–22; Mar 12:13–17)

20 Eme jaŋe Jesure ruc bahuc doc bapa ŋic erao sorec‐jopapie rambiŋ.
Eme ŋic izi hâcne miti hawari juhuc Jesu dâŋzi bitiŋ bacnepie kime
kiarao râeniŋte 21 mu esâic ecnehuc mumbiŋ: “Qaqazu, nâŋe gore fuŋne
manaŋgopeneŋ, go dâŋ sâcne nâza qazuc eekic, erâ fekicne fosâoc‐jopahuc
dâŋ mi muhasickeekic, ehuc Anuture hata jâmbomacko mutiŋne‐nâreekic.
22 Irec mutec mananaŋ, Roma ŋicwofuŋ takesi moneŋ râcnepene sâckeekac
me mâcne?” 23Mupie eeatuc‐jeŋicte fuŋne mana tararâ muwec, 24 “Ŋoŋe
siliwa moneŋ moc bâfuarâ nowatupie honepe, ira more hawari â qâreŋ
fokac?” Eme jaŋe mumbiŋ, “Roma ŋicwofuŋte.” 25 Eme jazarâ muwec:
“Murâ ŋicwofuŋte biŋe i ŋicwofuŋ râcnenʒepieŋ, â Anuture biŋe i Anutu
râcnenʒepieŋ,” 26 Iŋuc mume jaŋe dâŋticne batackerâ wemocko ŋic jaŋere
maio qorickenʒapiŋ. Irec mâc wareckerâ dâŋjeŋic fâsâewec.

Hâmockonec fafaharere Jesu esâickembiŋ
(Mat 22:23–33; Mar 12:18–27)

27 Jaŋe rahapie sadukaio ŋic gâcne Jesurao fisimbiŋ. Ŋic i jaŋe,
hâmockonec fafaharemi fokac, iŋucmuhuc jumbiŋ. 28 Jaŋehâcnefisirâ Jesu
dâŋ ʒiŋucmuhuc âzâcnembiŋ: “Qaqazu, Mose e dâŋ kecʒiŋucmutâcnewec,
‘Ŋic moczi ŋokac rorâ ɋâric‐ticne mi fuahame hâmome ɋanezi hozec‐ticne
rorâ hahac‐ ticnere biŋe ɋâric bâfuazejec.’ 29 Eme hahac ɋa 7 jumbiŋ,
20:9: Jes 5:1 20:10: Bin II 36:15, 16 20:17: Mi Mâ 118:22 20:18: Jes 8:14 20:19:

ehuc mârâc hahac‐jeŋic ŋokac rorâ ɋâric tâmiric jurâ hâmowec. 30Hâmome
ɋanezi hozec‐ticne rorâ iŋuc jaha hâmowec. 31Hâmome ɋaticnemoczi hozec
ijaha rowec. Iŋuczi iŋuc hahac ɋa 7 jaŋe ŋokac ijaha rorâ ɋâric tâmiric
hâmo‐fârembiŋ. 32Eme ʒâhecko hozec‐jeŋic iŋuc jaha wâc hâmowec. 33Eme
ŋic 7 jaŋe mâmâc sasawa ŋokac ijaha rombiŋte juku fafahare dameŋko
more ŋonâŋ ezokac?” 34Mupie Jesuzi ʒiŋuc jazawec: “Dameŋ ʒiŋuczia ʒira
mâreŋko ŋic ŋokac roroc eeŋgopieŋ. 35 Juku dameŋ sâkoo Anutuzi mana‐
jareme sâckeha juju sanaŋte ɋârerâ faharenʒoŋgopieŋ, ŋic ŋokac i jaŋe ine
roroc mocwâc mi enʒoŋgopieŋ. 36 Wemocte? Jaŋe hâmockonec faharerâ
Anuture naru motecfâc ehuc aŋelo jaŋe iŋucne hâmo hetiric mi ehuc furu
jaha junʒoŋgopieŋ. 37Hâmokicnezi ɋârerâ faharenʒoŋgopieŋ, i Mosezi wâc
ʒocbâruŋ jâc dutunao fuawec irec binaŋko mufuawec. E Wofuŋte ʒiŋuc
qâreŋkewec: ‘E Abraham â Isaka â Jakobo jaŋere Anutu.’ 38 Ine hâcne, e
hâmokicne jaŋere Anutu mâcne, e ɋâricne juju jaŋere Anutu, eki maname
mâmâc sasawa jujune eŋgopeneŋ ekac hâcne.” 39 Jesu e iŋucmuhuc jazame
miti qaqazu gâcnezimumbiŋ, “Qaqazu, go dâŋmutecne biaŋkekac.” 40Eme
mocwâcmu esâic ecneniŋtemanapie ŋemâckeme behembiŋ.

Jesu e jahac Kristore esâic‐jopawec
(Mat 22:41–46; Mar 12:35–37)

41 Eme Jesuzi ʒiŋuc muhuc esâic‐jopawec: “Kristo e Dawidire ɋâric
mueŋgopieŋ i weniŋucte? 42 Dawidi e jahac miti mânec ɋâreŋkehuc
kecʒiŋuc muwec: ‘Wofuŋ e nore Wofuŋ ʒiŋuc âzâcnewec: Go ware
fâre‐naneo ŋehaŋte 43 no râsifâcge kikefuŋgao guruc‐ jopape kikegere
ââtesiŋ enʒepieŋ.’ 44 Dawidi e Wofuŋ‐nane mucnewec izi weniŋuc erâ
ɋâric‐ticne ekac?”

Farisaio jaŋere uŋ jazawec
(Mat 23:1–36; Mar 12:38–40; Luk 11:37–54)

45 Eme motecfâc‐ticne ŋic maioa dâŋ decʒiŋuc jazawec: 46 “Ŋoŋe miti
qaqazu jaŋere juju mi junʒepieŋ. Jaŋe ŋaqi ʒora rojuhuc hatao ŋic
bâfuac‐jopapie mu ʒeri ejareniŋte maŋjeŋic domaekac. Ehuc mitificko â
tutumaŋ ficko ŋicbomboŋ ŋeŋeoa micne ŋeniŋte mueŋgopieŋ. 47 Iŋucnezi
hozec jaŋereficwiac kâŋgâc jowac roeŋgopieŋ, erâ nunumu ʒorazi hehesic‐
jeŋic hefackeeŋgopieŋ. Ŋic i jaŋe juku okacne hâhâwicne ronʒoŋgopieŋ.”

21
Hozec moczi moneŋ‐ticne taha ufuŋko râe‐fârewec
(Mar 12:41–44)

1 Jesu e qâhâŋnerâ fime rame mafaŋiczi taha katapao moneŋ‐jeŋic râepie
humehonewec. 2Ehamehozecmoczi fisirâ toea jajahec sawa râemehuwec.
3 Iŋuc eme Jesuzi honerâ jazawec, “No jâmbomac ŋazape: Hozec hapetac
kecizi râekac i gâcne sasawa jaŋere sâc jâurukac. 4Gâcne jaŋeneŋgocne sâko
fojarehame tucne sawamac râembieŋ. Â hosec e hapetaczi ine focnejec sâc
râe‐fârerâ mâc jâmbâŋ jukac.”

Sowi fuazokac
(Mat 24:1–8; Mar 13:1–8)

5 Tucne jaŋe taha ufuŋ qânâ erineheczi â taha geroŋzi bapie kiseŋ qâseŋ
kirâ fowec i honehuc mu warec epie Jesuzi jazawec, 6 “Fic honeriŋ qâriŋ
ecneŋgopieŋ i boc mi ŋeocmu. Dameŋ moc maickeme râsi jaŋe heropiepie
ŋetâ qâtâtieme sesucne fuarâ fozokac.” 7 Eme jaŋe mumbiŋ: “Qaqazu,
mukic i wezimucko fuazokac â irec dameŋ bembeŋkeme sowi weniŋucne
fuazokac?” 8 Eme Jesuzi dâŋ ʒiŋuc jazawec: “Maŋ bâsifuc eŋarenʒipiŋte
sawaŋ‐ŋeŋic qahuc junʒepieŋ. Ŋic bocjaha fuarâ nore ʒâŋe jaba bajuhuc
muniŋmu: ‘No Kristo.’ Â gâcnezi muniŋmu: ‘Dameŋ biac maickekac’. Eme
ŋoŋe ŋic iŋucne jaŋere bâjâpecne mi junʒepieŋ. 9 Erâ ʒika biŋe â râsi
fânâŋmanarâ jajaŋ bibisac mi enʒepieŋ. Wiac iŋucne hâcne qanaŋ fuaocte
mukicne, erâ fuame sifu dameŋ biac mi taraocmu.” 10 Iŋuc murâ muwec:
“Mâreŋnemâreŋneŋic guru sâko guru pitic jaŋe rârâsi efârerâ ra qaware qa
ehuc qaqac ranʒoŋgopieŋ. 11 Erâ homeŋ kâcɋene sâko samarierâ bazokac,
erâ roroc â hucmimicne ra fua ware fua ezokac. Erâ sambâŋko sowi â wiac
hâhâwicne fuazokac.

Mitire ʒika fuazokac
(Mat 24:9–14; Mar 13:9–13)

12 “Wiac i mi fuahame jaŋe qanaŋ rocŋopaniŋmu â ŋopa jâpec
eŋareniŋmu. Erâ wâc dâŋficko â kâpâcwâru ficko râec‐ŋopaniŋmu â
ŋicwofuŋ â kia jaŋerao bacŋopa raniŋmu, i ŋoŋe nore ʒâŋe bajuŋgopieŋte
iŋuc eŋareniŋmu. 13 Eme ira fuŋnemumutaniŋ gie maic‐ŋopaocmu. 14 Eme
jaŋeremaio domahuc dâŋweniŋucmupene sâckeocmumuhucmanawosâc
mi enʒepieŋ. 15 No nahac mic â mamana baafecke‐ ŋarepe dâŋ mupie
kisâfâc‐ŋeŋic jaŋe dâŋŋeŋic bawaharâ qatara‐ŋareniŋte eipieniŋmu. 16 Erâ
omanezi sawa wiac mi eŋareniŋmu, neŋgoc mamac, hahac ɋa, seŋ sâme,
âgo bago jaŋe wâc doc bacŋopaniŋmu. Eme ŋoŋeraonec gâcnezi ʒika kirâ
hâmoniŋmu. 17 Eme ŋic mâmâc sasawa jaŋe ʒâŋe biŋe‐nanere erâ ŋoŋere
manapie aaricnehec eocmu. 18Wiac iŋucne eŋarehapie noni ŋezic‐ŋopape
qizec susuc‐ŋeŋicmocmi sifuckeocmu. 19Dodocke tâmiric juraku juju‐ŋeŋic
bâfuaniŋmu.

Hae qizec‐jeŋicte dâŋ
(Mat 24:15–25; Mar 13:14–23)

20 “Momori jaŋe fisirâ Jerusalem hae somâckepie honerâ munʒepieŋ,
‘Miti hae qizec‐ nâŋec tuhu eocte dameŋne maickekac.’ 21 Eme Judaia
mâreŋko juniŋmuzi tiki mâreŋko wiserâ ranʒepieŋ, â miti hae qizecko
juniŋmuzi iŋuc jaha biac waha wise ranʒepieŋ. 22Dameŋ ira hâcne okacne
babazu fuaocmu, ehuc mitio dâŋmukicne i fideteŋ efâreocmu. 23 Jei, ŋokac
kiwecheczi â susuonecheczi dameŋ ira weniŋuc enʒoŋgopieŋ? Ŋicguru ʒi
jaŋerao kiŋ babatara fuame bâŋeŋkerâ weaŋsicne nâniŋmu. 24 Eme râsi
jaŋe ŋic gâcne ʒika mimicnezi jopa miziehuc gâcne mâreŋ sâc amec‐jopa
rapie kiŋaŋ qaqafâc‐jeŋic erâ juniŋmu. Erâ qâpuc jaŋe Jerusalem haeo ima
gie bahuc juhapie mâreŋ sâc ŋic qâpuc dameŋ‐jeŋic hesackeocmu.

Dameŋ sâkore dâŋ
(Mat 24:29–35; Mar 13:24–32)

25 “Eme ʒâhecko ʒoaŋ mosa bâpiŋko wiac ʒâŋe furu fuazokac, â mâreŋko
hâwec sirizi â temboŋzi fânâŋ sâko eme hazec guru‐ŋeŋic fuazokac. 26 Erâ
wâc sambâŋ qiriŋ qame tâpirine ŋeŋgoroŋkezokac. Eme ŋic jaŋe wiac
fua taraocte woŋec juhuc hobu‐jeŋic taŋtaŋ âeckehame nokafe tataeŋ erâ
domanʒoŋgopieŋ. 27 Ehame Ŋic Fâri Wâtuŋnezi karorac faio domahuc
ɋuŋɋasaŋ bâric bâric‐ticnehec fisime hone ʒâirenʒoŋgopieŋ. 28Wiac iŋucne
hâcne fuame honerâ qâhâŋnerâ fie ruruckehuc ʒiŋuc munʒepieŋ: ‘Roroc‐
nâpo dameŋ maickekac hâcne.’ ”

29 Iŋuc murâ dâŋ suŋsuŋne moc ʒiŋuc ʒuhuckewec: “Ŋoŋe jâmiŋ â jâc
gâcne gâcne honehuc fuŋne mananʒepieŋ. 30 Jaŋe gitec herâ fiepie honerâ
mueŋgopieŋ: ‘Ʒoaŋ dameŋ maickezo ekac.’ 31 Eme wiac mukopac i fuame
honerâ munʒepieŋ: ‘Anuture uucmaŋ fua tâcnezo ekac.’ 32 No jâmbomac
ŋazape: Ŋicguru ʒi jaŋe mi sirowehapie wiac mukicne i deŋke‐fâreocmu.
33 Sambâŋ â mâreŋ jahe sirowezokopirec, â nore dâŋ ine mi sirowe‐
jâmbâŋkezokac.

Maŋguŋ tâmiric juzo
(Mat 24:42–44; Mar 13:33–37)

34 “Ŋoŋe nâ areŋ ehuc wiac omanere kirâ utuckerâ juhapie maŋŋenic
bâzickeme dameŋ sâkozi bitiŋko kiki tinac ututuŋ jâmbâŋ kicŋopazacte
sawaŋ‐ ŋeŋic qahuc junʒepieŋ. 35 Dameŋ sâko e mâreŋ sâc ŋic ŋoŋe
sâcŋopa‐fârerâ acmâc jaha fuaocmu. 36 Irec ŋoŋe maŋguŋ tâmiric erâ hati
numuhuc juhapie wiac fuaocte mukicne izi riric‐ŋopame Ŋic FâriWâtuŋne
e fisime ere maio qiŋ herâ domanʒepieŋ.”

37 Jesu e ʒoaŋko ŋic taha ufuŋko miti jaza qazuc ehuc juwec. Ehame hae
owâeme hae beherâ Oliwa tikio ferâ ira fojujec. 38 Eme hae fure pârâckeme
ŋic ŋokac sasawa jaŋe miti mume mananiŋte biac taha ufuŋko tumaŋne
jumbieŋ.

22
Judazi Jesu doc baocte musanaŋkewec
(Mat 26:1–16; Mar 14:1–11; Joh 11:45–53)

1 Goreŋ sowa juhuc aakic hombaŋ ŋeŋe irec dameŋ bembeŋkewec.
2 Ehame taha bapa micne â miti qaqazu jaŋe ŋic araŋ bajarembiŋte Jesu
weniŋuc ecnepene arictac ezejec muhuc hata basahuc jumbiŋ. 3 Iŋuc ehuc
juhapie Sataŋzi Jesure motec moc ʒâŋene Juda Karioto haeonec ere maŋko
hume 4 taha bapa micne â ufuŋte polismaŋ micne jaŋerao rarâ Jesu doc
bame roniŋte dâŋmumocke‐jarewec. 5Eme jaŋemanarâ bujeŋic biaŋkeme
furine moneŋ râcneniŋte mujomirembiŋ. 6 Mupie dâŋjeŋic reŋkehuc ŋic
jaŋe hone manac mi ehapie soŋsoŋko doc bame roniŋte hone qatarac ehuc
juwec.

Jesu â motecfâcne aakic lama nâmbiŋ
(Mat 26:17–19; Mar 14:12–16)

7 Ehame goreŋ sowa juhuc aakic lama hezuniŋte hombaŋ maickeme
8 Jesuzi Petoro â Johane ʒiŋuc muhuc sorec‐ jofawec: “Ŋohe rarâ aakic
lama hezu rikec ehapire fâpene nânʒepeŋeŋ.” 9 Mume jahe ʒiŋuc muhuc
wiocnepic: “Fic wena hezu rikec ezeperec?” 10 Eme ʒiŋuc jasawec:
“Mananic, ŋohe haeo ferâ ŋic moc opâ râqâchec bâfuarâ bâjâperâ, ficko
feme fenic. 11 Ferâ fic rune ʒiŋuc âzâcneniŋ: ‘Qaqazuzi gore ʒiŋuc mukac,
fic maŋne wena motecfâc‐nane jaŋehec aakic lama nanaŋmu?’ 12 Iŋuc
âzâcnepire fic maŋne kâcɋenemoc ŋeŋe fofo wiac rumacke emasaŋ ekicne
ŋofatume ira aakic lama rike bâmoc ezepirec.” 13Eme jahe rarâwiacmuwec
sâc bâfuarâ aakic lama rike bâmoc epic.

Aakic lama nârâ Ŋafe Tiwa gumec‐jopawec
(Mat 26:20–29; Mar 14:17–25; Joh 13:21–26; Kor I 11:23–26)

14 Eme nâzo dameŋ maickeme motecfâcne gâcne rocjopame fisirâ
nâmbiŋ. 15 Ehuc ʒiŋuc jazawec: “Ʒâic dameŋ‐nanezi bâmbeŋnuhame aakic
lama ʒi ŋoŋehec nâpemurâ boc enarejec. 16 No mupe mananiŋ: No aakic
lama mocwâc mi nânâ juhape Anuture uucmaŋko fâri fideteŋ eocmu.”
17 Iŋuc murâ waiŋ râqâc rorâ daŋge murâ ʒiŋuc jazawec: “Ŋoŋe rorâ
nâ nareŋ gareŋ eniŋ. 18 No ŋazape, waiŋ opâ mocwâc mi nânâ juhape
Anuture uucmaŋ fua tâcnezokac.” 19 Dâŋ i murâ poroŋ rorâ daŋge murâ
bazurâ ʒiŋuc muhuc jarewec: “Kecʒi fâri‐nane, [i ŋoŋere erâ qikiŋnekicne.
Nore manasuhuc iŋuc nânʒepieŋ.” 20 Nânâ nâpie waiŋ râqâc rorâ iŋuc
jaha jarehuc muwec: “Râqâc kecʒira ʒâʒâfic ɋâricnere socnane ŋekac. I
ŋoŋere erâ qikiŋnekicne.] 21 Erâ manaŋgopieŋ, doc bacnuocmu eki nohec
tebo ʒira wiac mâmâc ro nâc ehuc ŋekoperec. 22 Ŋic Fâri Wâtuŋne e hata
muʒâwecnekicne ijaha raocmu. Â doc baocmu e ine, jei okacne mo iŋucne
roocmu.” 23 Iŋuc mume motec jaŋe guru‐jeŋickonec mozi i eocmu muhuc
wiwioc embiŋ.

Motec jaŋe hehefaric embiŋ
(Mat 20:25–28; Mar 10:42–45)

24 Eku wâc motec jaŋe nâŋâcnaonec mozi femicne‐nâŋec jukac muhuc
hehefaric embiŋ. 25 Epie Jesuzi ʒiŋuc jazawec: “Mâreŋ ŋicwofuŋ jaŋe ŋiczi
kiŋaŋ qajareeŋgopieŋ â fekicne sâko jaŋe omanezi mumbiaŋ‐jopaeŋgopieŋ.
26Ŋoŋerao ine iŋucmi fuazejec. Ŋoŋerao kâcɋenezi piticnere sâc juzejec, â
micnezi kiŋaŋ qaqare sâcko juzejec. 27Meŋoŋemuniŋ,wenimo izi fekicne?
Nânâ mâc ŋehuc nâocmu eki fekicne, me rike bâmoc eocmu eki fekicne?
Mâc ŋehuc nâocmuzi fekicne, i manaeŋgopieŋ. Noni ine ŋoŋere ŋondeŋko
kiŋaŋ qaqa iŋucne erâ juekopac. 28 Ŋoŋe hâcne ʒârâ hâriŋ maŋko jupe
jujufâc‐nane jueŋgopieŋ. 29EmeMamac‐nanezi guriŋ bapa gie munarewec
iŋuc jaha noni ŋoŋe muŋarekopac, 30 ŋoŋe nore uucmaŋko tiwâ nâ ʒeri
eniŋte â ŋicwofuŋ ŋeŋeo ŋehuc Israe ŋicguru 12 jaŋere dâŋmutaraniŋte.

Petoro uŋ âzâcnewec
(Mat 26:31–35; Mar 14:27–31; Joh 13:36–38)

31 “Simoŋ, Simoŋ, padi saja bapie wosâeekac iŋuc jaha Sataŋzi ŋoŋe
ere meo fepie saja bacŋopaocte mujec. 32 Eme noni ine mamanasiŋge

omaezacte gore erâ numupac. Irec gomiti hataomocwâc risierâ qomâfâcge
keteŋ‐ jopazemec.” 33 Mume Petorozi ʒiŋuc âzâcnewec: “Wofuŋ, go
kâpâcwâruo me hâmocko fâtec fâpemu.” 34 Eme Jesuzi muwec, “Petoro,
no gazape manac, qâqâczi miŋecgac ŋafeo mi dâŋehame goki jahec â moc
micnucmu.”

35 Iŋucmurâmuwec, “Noni moneŋ tâmiric â he tâmiric â kikehuhu tâmiric
sorec‐ŋopape ra basac qasac moc embiŋ me?” Eme jaŋe mumbiŋ, “Iŋuc
aricne jâmbâŋ.” 36Mupie ʒiŋuc ʒuhuckewec: “Â dameŋ ʒiŋuczia ine moc e
moneŋ focnekacko ro bajuzejec, â moc e hemotec focnekacko rupe juzejec,
â moc e ʒika basahuc ŋaqi qikiŋneme moc kitâcnecnezejec. 37 No mupe
mananiŋ, findaŋdâŋ moc ʒiŋuc qâreŋkekicne: ‘E ʒika qaqa jaŋere guruo
râembiŋ’, dâŋ i norao fârinehuc eocmu. Erâ nore dâŋ mukicne i mâmâc
sasawa sanaŋke‐fâreocte dameŋ maickekac hâcne.” 38 Mume motec jaŋe
ʒiŋuc âzâcnembiŋ: “Wofuŋ honec, ʒi ʒika jajahec fokopirec.” Eme muwec:
“Sâcne.”

Gezemane jufuo rambiŋ
(Mat 26:36–46; Mar 14:32–42)

39 Eme ŋeku Jesu e ŋafe sâc ejujec iŋuc erâ hae beherâ Oliwa tikio feme
motec jaŋe bâjâpembiŋ. 40 Eme jujujecko fisirâ motecfâcne ʒiŋuc jazawec:
“Ŋoŋe eesâicko dockenʒipiŋte numuniŋ.” 41 Iŋuc murâ qânâ wickepene
raekac irec sâc rarâ dieŋzi herâ ʒiŋuc muhuc numuwec: 42 “Mamac,
go manatec sâckeme mutec ʒâic guru ʒizi nowaruoc. Erâ nore dâŋ
mâcne, gore dâŋ sanaŋkezejec.”[ 43 Iŋucmuhame sambâŋkonec aŋelomoczi
waharâ basanaŋkewec. 44 Eme maŋzi ʒâic hâhâwicne ecneha fotariehuc
numuwec. Ehame fofoŋac‐ticne soc ʒâmbâŋ iŋucne tâcnehuc mâreŋko
wahawec.] 45 Numuku faharerâ motecfâcne jaŋerao rarâ honec‐jopawec:
Jaŋe busâqoczi bâdoc‐jopame betaŋkerâ guŋ fombiŋ. 46 Fohapie jazarâ
muwec: “Ŋoŋe wemocte guŋ foŋgopieŋ? Eesâicko dockenʒipiŋte faharerâ
numuniŋ me!”

Jesu rombiŋ
(Mat 26:47–56; Mar 14:43–52; Joh 18:2–11)

47 Iŋuc muhuc domahame mi râsi guru ututuŋ fisinʒepieŋ i! Eme
motec jaŋere âgo moc ʒâŋene Juda, eki micne bajarehuc Jesurao rarâ
muduckewec. 48 Muduckeme Jesuzi ʒiŋuc âzâcnewec: “Juda, go wemocte
Ŋic Fâri Wâtuŋne e muduckehuc doc bakomec?” 49 Eme Jesure kikefuŋfâc
jaŋe wiac fuazo eme honerâ mumbiŋ, “Wofuŋ, ʒikazi jopanaŋ me?”
50 Iŋucmurâ jaŋeraonecmoczi taha bapa sâkore kiŋaŋ motec ʒikazi qaocte
hazecne fâreopec i qatarawec. 51 Eme Jesuzi i honerâ muwec: “Ŋoŋe
beheniŋ.” Iŋuc muhuc ŋic hazec‐ticne bâuahuc bâsomiewec. 52 Erâ taha
bapa micne â ufuŋte polisman micne â soŋaŋ e roniŋte fisimbiŋ jaŋe ʒiŋuc
jazawec: “Ŋoŋe nore manapie ʒika qaqa eme ʒika qaruc‐ŋeŋichec fisirâ
rocnuŋgopieŋ me? 53 No ʒoaŋne ʒoaŋne taha ufuŋko ŋoŋehec juekopac,
ehame ŋoŋe ira mi rocnumbieŋ. Ʒi ine ŋoŋere dameŋmaickekac â dapâcte
tâpiri fua tâcnekac.”

Petorozi Jesu mickewec
(Mat 26:57–58, 69–75; Mar 14:53–54, 66–72; Joh 18:12–18, 25–27)

54 Eme jaŋe Jesu rorâ bararâ taha bapa sâkore ficko bafembiŋ. Ehame
Petoro e fisi fâresuc ehuc ʒâhec rawec. 55 Eme momori jaŋe sacmaŋko
raʒirâ ʒoc ruqerâ ruahuc ŋehapie Petoro e iŋuc jaha raʒirâ ŋondeŋ‐jeŋicko
ŋewec. 56 Ŋehame kiŋaŋ naru moczi fisirâ hone dedeŋnehuc muwec, “Ŋic
keci ehec juekac wâc.” 57 Eme Petorozi mic bahuc muwec, “Ŋokac, no e mi
honeekopac.” 58 Iŋuc murâ ŋeme mi ʒorahame ŋic moczi honerâ muwec,
“Go hâcne jaŋere guruonec.” Eme Petorozi muwec, “Ŋic go, no aricne.”
59Eme ʒâhec ŋicmoczi fisirâ musanaŋkehucmuwec: “Â ŋic kecʒi jâmbomac
ehec juekac, e Galilaia ŋic jaha.” 60 Mume Petorozi muwec, “Ŋic go dâŋ
mutec kâuc bakopac.” Muhame izia qâqâczi dâŋewec. 61 Eme Wofuŋzi
forisierâ Petororao ʒâŋe fime Petoro e Wofuŋzi dâŋ ʒiŋuc âzâcnewec i
manasuwec: “Qâqâczimi dâŋehame go jahec â moc mic bacnucmu.” 62Dâŋ
i manasurâ bune herickeme ra kio sâqorewec.

Jesu taha bapa sâkore ficko wiac kosa ecnembiŋ
(Mat 26:59–68; Mar 14:53–65; Joh 18:19–24)

63 Jesu soŋaŋkehuc domambiŋ ŋic i jaŋe mu ʒerec ecnehuc 64 ʒâŋe
maine bâsoŋkerâ qahuc mumbiŋ, “Go porofete jukomeczi ŋic gukac ere
ʒâŋe muc.” 65 Erâ âke sisic wiac gâcne mâmâc ecnembiŋ. 66 Ehapie hae
fureme micne guru, taha bapa micne â miti qaqazu hâcne, jaŋe sasawa
tumaŋne‐fârerâ mupie Jesu guru‐ jeŋicko bafepie dâŋ ʒiŋuc âzâcnembiŋ:
67 “Go Kristo jukomecko mufua‐nârec.” Mupie ʒiŋuc jazawec: “No ŋazape
mi mananiŋmu, 68 me indiŋ‐ ŋopape ŋifecne sâcne wâc mi nazaniŋmu.
69 Ʒi ine Ŋic Fâri Wâtuŋne e Anutu tâpiri rune fârenao ŋeocmurâ dameŋne
maickekac.” 70Mume manarâ mâmâc sasawa ʒiŋuc âzâcnembiŋ: “Eme go
Anuture Ŋokâ ine hâcne?” Eme muwec, “Ine hâcne.” 71 Mume mumbiŋ:
“Wemocte dâŋgie mocwâc banaŋmu, ʒi e jahacne mickonec wahame
manaŋgopeneŋ.”

23
Jesu e Pilato â Herode jaherao barambiŋ
(Mat 27:1–2, 11–31; Mar 15:1–20; Joh 18:28—19:16)

1Eme jaŋe ŋekumâmâc sasawa faharerâ Jesu Pilatorao barambiŋ. 2Erao
domahuc kecʒiŋuc muhuc qorickembiŋ: “Ŋic kecʒirec fuŋne ʒiŋuc fokac,
e ŋic mâmâc sasawa ɋâiŋ‐jopaekac, ehuc Roma ŋicwofuŋte takesi moneŋ
mi râeniŋte muac‐jopaekac, erâ wâc e jahacnere ʒiŋuc muekac: No Kristo
ŋicwofuŋ. 3 Eme Pilatozi wiocnerâ muwec: “Go Judaŋic jaŋere ŋicwofuŋ
me?” Eme Jesuzi muwec: “Ine hâcne mukomec.” 4 Mume Pilatozi taha
bapa micne â ŋic guru sâko mâmâc jazarâ muwec, “No ŋic ʒirec kiŋ
basakopac.” 5 Eme jaŋe fotarierâ mujâmbâŋkehuc mumbiŋ: “E jâmbomac
ŋic qafeŋ‐ jopame dâŋticnezi mâreŋ‐nâŋecko haŋ bafâreekac. E Galilaia
mâreŋkonecteaŋ fuŋkerâ ewareku ʒira Judaia mâreŋko ijaha eekac.” 6 Iŋuc
mupie Pilatozi wio‐jarerâ muwec, “Ŋic e Galilaia mâreŋkonec me?” 7 Eme
“ine hâcne” mupie Jesu e Herodere gie gaŋkonec, iŋuc manarâ mume
Heroderao barambiŋ. Herode e dameŋ ira Jerusalem haeo juwec.

8 Herode e Jesu honerâ bune biaŋkewec. E Jesure biŋe gâbâ manahuc
honeocte boc ecne jujec. Erâ wâcmâsimoc bame honeocte aŋac focnewec.
9 Eme Jesu dâŋ fuŋne fuŋne wiocneme okacne moc mi bâtikiecnewec.
10 Ehame taha bapa micne â miti qaqazu jaŋe qoricke sanaŋkehuc domam-
biŋ. 11 Eme Herode â momorifâcne jaŋe Jesu sâckehuc ʒoraŋ ecnembiŋ.
Ehuc Herodezi mume Jesu ŋicbomboŋ ŋaqi moc hecnepie hume Pilatorao
mocwâc bârisiembiŋ. 12 Eme ʒoaŋ gie bapa ira Pilato â Herode jahe ââgo
epic, mârâc jaha ine kikisâ ehuc jupic.

13 Pilato e taha bapa micne â ŋic fekicne â ŋic omane jaŋe mâmâc
hefârec‐jopame fisimbiŋ. 14 Eme ʒiŋuc jazawec: “Ŋoŋe ʒiŋuc muhuc ŋic
kecʒi norao barâwarembieŋ: ‘E ŋic qafeŋ‐jopaekac.’ Emenoni ŋoŋeremaio
fuŋne‐ticne bataniŋkepe fâri tâmiric ejec. 15 Herodezi iŋuc jaha erâ mume
mocwâc bârisierâ bawareŋgopieŋ. Manaŋgopieŋ, kiŋticnezi hâmocte sâc
mi bâfuakac, 16 irec mupe momori jaŋe kâcbiŋzi qapie firuepemu.” [ 17Kia
e hombaŋ dameŋko ŋic moc firue‐jare jujec hâcne.] 18 Jaŋe ine micne mic
sâc owackerâ mumbiŋ, “E arictac eoc, Baraba ine firue‐nârec.” 19 Baraba
eki ine ŋic gâcne jaŋehec ʒika qahuc ŋuc moc qâhâmome kâpâcwâru
ficko râembiŋ. 20 Eme Pilato e harierâ jazawec, “No Jesu firuepemu i!”
21 Mume jaŋe hahaŋne bahuc mumbiŋ, “Maripoŋko hâmooc, maripoŋko
hâmooc!” 22 Eme Pilatozi qatara‐ jarehame jahec â moc eme jazawec,
“Wemo sâqocne bawecte? Nomanape kiŋticne hâmocte sâcmi ekactemupe
kâcbiŋ sawa kirâ juzejec.” 23 Eme jaŋe fota qatarierâ micne mic ʒereŋ
musereckerâ owackehuc mumbiŋ, “Maripoŋko hâmooc.” Murâ qâsifu sâko
qarâ fetone fehuc kiare dâŋ bawahambiŋ. 24 Eme Pilatozi dâŋ mumbiŋ
irec fârine fuaocte mutarawec. 25Ehuc dâŋjeŋic reŋkerâ qaqafeŋte â ʒikare
kâpâcwâruo râekicne ŋic e firue‐jarewec â Jesu ine qikiŋne‐jarewec.

Jesu maripoŋko qapie hâmowec
(Mat 27:32–56; Mar 15:21–41; Joh 19:17–30)

26 Jaŋe Jesu baraku hatao ŋic moc bâfuambiŋ, ʒâŋene Simoŋ, Kirene
hae mâreŋkonec. E gieonec wareme rorâ Jesure maripoŋ ɋawenao râepie
hâporâ Jesure râpefuŋko rawec. 27 Erâ ŋic ŋokac guru sâkozi bâjâpembiŋ.
Ehuc ŋokac jaŋe kio wâwâsic â mu mamakuc ecnembiŋ. 28 Epie Jesuzi
fotikierâ ʒiŋuc jazawec: “Jerusalemnec ŋokac bureŋ, ŋoŋe nore mi kioniŋ.
Ŋoŋe â naru motecfâc‐ŋeŋic ŋaŋacne kioniŋ. 29Manaŋgopieŋ, juku dameŋ
moc maickeme ʒiŋuc munʒoŋgopieŋ: ‘Oi, ŋokac hufiŋne â me sawane jaŋe
iŋucne junʒapeŋ me!’ 30 Eme dameŋ ira tiki jaŋere ʒiŋuc muniŋmu: ‘Ŋoŋe
herickerâ waha ŋefac‐nâponiŋ’, â hârâc jaŋere muniŋmu, ‘Ŋoŋe fâuckerâ
bârâraŋ‐ nâponin’. 31 Wiac ʒiŋucne jâc ɋâricne ecneŋgopieŋko hâmocne
weniŋuc ecnezo?” 32 Eme sâqocne bapa jajahec ehec mâmâc jopaniŋte
bacjopa rambiŋ.

33Eme rakumâreŋmoc ʒâŋene Utusiec ira fisirâ Jesumaripoŋko qambiŋ,
â sâqocne bapa moc ŋifec â moc ŋifec mâmâc jofambiŋ. 34 Eme Jesuzi
numuhuc muwec, “Mamac, jaŋe wiac eŋgopieŋ i fuŋne kâuc baŋgopieŋte
kiŋjeŋic behec.” Momori jaŋe ine ŋaqi‐ticnere jaŋaczia ɋâsâi qapie âke
fuac‐jopame sâc rauckembiŋ. 35Ŋic ine wemo afecne ijaha domahuc wiac
hone‐fârembiŋ. Ehuc ŋic fekicne jaŋe sâke itic ecnehuc mumbiŋ, “Gâcne
23:8: Luk 9:9 23:26: Mat 27:32; Mar 15:21 23:29: Luk 21:23 23:30: Hos 10:8; Bar 6:16;

9:6 23:31: Pet I 4:17 23:34: Mat 5:44; Jes 53:12; Mi Mâ 22:18



LUKA 23:36 1468 LUKA 24:3

bafic‐ jopaweczi e jahacne sahac bafickeoc me! E Kristo Anuture joroc
jukacko iŋuc eoc me!” 36Momori jaŋe iŋuc jaha mu ruruc ecnembiŋ, ehuc
waiŋ opâ ʒaʒacne sicnecnehuc mumbiŋ: 37 Go Judaŋic jaŋere ŋicwofuŋ
jukomecko sahacge ŋezickec me!” 38 Eme Jesure qizec botâŋko dâŋqâreŋ
ʒiŋuc râembiŋ: “Ʒi Judaŋic jaŋere ŋicwofuŋ.” 39 Eme sâqocne bapa moczi
maripoŋko domahuc bafic‐ joparâ sâke kiki ecnerâ muwec, “Go iŋucnezi
Kristo me? Murâ gahacne sahac batararâ nâhe mâmâc batarac‐nâfoc.”
40 Iŋuc mume âgonezi dâŋ mucnehuc muwec, “Go ʒikare biŋe mâmâc
ekicnezi Anuture mi hâwicguha iŋucmukomec? 41Nâhâc kiŋnâhecte sâcko
wiac sâcne enâctekicne, ŋic kecʒizi ine sindaŋ moc mi ewec.” 42 Iŋuc
murâ muwec, “Jesu, go Wofuŋ tâpirigehec juku fisirâ nore manasuzemec.”
43 Mume Jesuzi ʒiŋuc âzâcnewec: “No jâmbomac gazape, miŋecgac jaha
nohec Paradisio jucmu.”

44Eme 12 kilok ehame ʒoaŋ gâpâreme dapâc fuarâmâreŋ sâckerâ fohame
3 kilok ewec. 45 Ehame taha ufuŋko qoruc ââketâc sâko ʒâʒâŋiŋ jaha hâŋ
fâucke waharâ qatarawec. 46 Eme Jesu e wiwic jaha wirahuc muwec,
“Mamac, megaomaŋ qâqâtâc‐nane râekopac.” Iŋucmurâ hâmowec. 47Eme
momori soŋaŋziwiac i hone manac efârerâ Anutu mumbiaŋkehucmuwec,
“Ŋic kecʒi e jâmbomac bahacmâc.” 48 Erâ ŋic gâcne sâko wiac hone aŋac
eniŋte fisimbiŋ jaŋe wiac i sasawa hone manac erâ maŋjeŋiczi tutuc
qajarehame risiembiŋ. 49 Jesu e jahacne wiacfâc â Galilaia mâreŋkonec
ŋokac bâjâperâ warembiŋ jaŋe ine taicko domahuc wiac hone manac
embiŋ.

Jesu duckembiŋ
(Mat 27:57–61; Mar 15:42–47; Joh 19:38–42)

50 Ŋic moc juwec, ʒâŋene Josefe; hae‐ ticne Judaia mâreŋko ŋewec,
ʒâŋene Arimataia. Ŋic e micne sâko jumbiŋ jaŋere guruonec, erâ e ŋic
wamane â tiŋne. 51Âgofâcne jaŋe Jesu dâŋ qacnehuc ʒikao râepiemaname
mi sâckewec, erâ e Anuture uucmaŋ fua tâcneocte woŋec juwec hâcne.
52 Ŋic eki hâcne Pilatorao rarâ Jesu qâŋɋâŋ‐ticnere âzâcnewec. 53 Eme
manacneme ra maripoŋkonec batararâ qoruc qaŋqaŋzi râpâckerâ bararâ
qânâ hâŋko hawec ʒâŋeruŋte biŋe gufukicne ira Jesure qâŋɋâŋ râewec.
Hawec i furu fowec, ira mârâc jaha qâŋɋâŋ moc mi râekicne. 54 I ʒaʒawie
dameŋte owâ gieo fuawec, sabata hombaŋ maickezo eha. 55 Ŋokac tucne
Jesuhec Galilaia mâreŋkoneŋ warembiŋ jaŋe Josefe bâjâpehuc honehapie
Jesure qâŋɋâŋ ʒâŋeruŋko râewec. 56 Eme wiac hone‐ fârerâ haeo risierâ
wokemaŋ âsu biaŋ â kâŋâ wiac bâmockembiŋ. Erâ sabata hombaŋko
sâcmutâc dâŋ reŋkehuc ŋemanambiŋ.

24
Jesu hâmockonec ɋârerâ faharewec
(Mat 28:1–10; Mar 16:1–8; Joh 20:1–10)

1 Sonda uupicte hae fure pârâckezo ehame ŋokac jaŋe wiac âsu biaŋ
bâmockembiŋ i ʒâŋeruŋko amecke rambiŋ. 2 Ra fisirâ honembiŋ: Qânâ
sâko e rârieme hawec aaŋ fowec. 3 Eme ʒâŋeruŋ maŋko raʒirâ Wofuŋ
23:35: Mi Mâ 22:7 23:36: Mi Mâ 69:21 23:42: Mat 16:28 23:44: Amo 8:9 23:45:

Jesu qâŋɋâŋ‐ticne basambiŋ. 4 Basarâ weaŋkerâ domahapie ŋic jajahec
ŋaqi‐jekic bâric bâricnekicnemimaŋfuŋ‐jeŋicko fuarâ domazepirec i! 5Eme
ŋokac jaŋe hâwic‐jopame dunduŋ domahapie ŋic jahe ʒiŋuc jazapic: “Ŋoŋe
wemocte ɋârine jukac e hâmokicne jaŋerao basaŋgopieŋ? 6 E ʒira mi
fokac, e ɋârerâ faharejec, Galilaia mâreŋko juhuc dâŋ kecʒiŋuc ŋazawec i
manasuniŋ: 7 ‘Mamac‐nanezi Ŋic FâriWâtuŋne e sâqocne bapa jaŋeremeo
râeme qapie hâmorâ ʒoaŋ jahec â moc eha ɋârerâ fahareocmu.’ ” 8 Iŋuc
mupire ŋokaŋ jaŋe dâŋ i manasuhuc 9 ʒâŋeruŋkonec risierâ haeo fisirâ
motecfâcne 11 â ŋic ŋokac gâcne dâŋ binaŋ ejarembiŋ. 10Ŋokac ʒâŋe‐jeŋic
Maria Madala haeonec â Johana â Maria Jakobore neŋgoc erâ âgofâc‐jeŋic
gâcne mâmâc jumbiŋ. Izi hâcne aposolo biŋedâŋ jazambiŋ. 11 Jazapie
dâŋjeŋic manapie pacgoroŋ dâŋ eme mi mana ʒakiembiŋ. 12 Â Petoro e
ine fahare ʒâŋeruŋko gasacke rarâ okarierâ fime raʒime qoruc râpâ sawa
honewec. Erâ wiac fuawec i mana warec ehuc haeo risie rawec.

Motec jajahec Emausi haeo rapic
(Mar 16:12–13)

13 Eme ʒoaŋ ijaha Jesure kikefuŋfâc jaŋeraonec ŋic jajahec Emausi haeo
ranicte rapic. Hae i ʒoricko mi ŋewec, Judaŋic jaŋe qâqâtâc bembeŋkeme
Jerusalem haeonec rârâ ʒoaŋ otewezo ehame fisi jumbieŋ. 14 Eme ŋic jahe
hatao rahuc wiac fuawec irec muc manac epic. 15 Mu gufuc ehuc muc
manac rahapire Jesu e jahac rarâ bâfuac‐jofame mâmâc rambiŋ. 16 Eme
ʒâŋe‐jekic bâsâockekicnere mi hone tarapic. 17 Iŋuc ehapire wio‐ jacterâ
muwec: “Ŋohe wemo wiacte nazaŋ gazaŋ ehuc jukopirec?” Mume jahe
ʒâŋe mai‐ jekic sorondoŋ eha domapic. 18 Ehuc jaheraonec moc ʒâŋene
Keleopa eki muwec, “Jerusalem haeo ŋic hombaŋte fisimbiŋ jaŋe dâŋ
biŋe sâko hazec sâc mana‐fârehapie go mocjahazi weniŋuc erâ hazec furu
jukomec.” 19 Eme eki wio‐ jacterâ muwec, “Wemo wiac?” Mume jahe
mupic, “Wiac Jesu Nazarete haeonec ere binaŋ. E porofete sâko juhuc
Anuture maio â ŋicmaio wiac tâpiri jaha mu bac ehuc juwec. 20 Ehame
taha bapa micne â fekicnefâc‐nâŋec jaŋe hâmoocte mutaracnehuc kiarao
râepie mume maripoŋko qambiŋ. 21 Nâŋe ine ere mamanac juhuc ʒiŋuc
mumbeŋ: ‘Eki hâcne Israe ŋic nâŋâc niŋgiŋkonec firuec‐nâpozejec.’ Eme
qapie hâmome juhapene biac ʒoaŋ gie bapa jahec â moc ekâc. 22 Ehame
miŋecgac nâŋeraonec ŋokac gâcne bu qâqânduc dâŋ nâzâmbieŋ. Jaŋe
furicte ʒâŋeruŋko rarâ 23 qâŋɋâŋ‐ticne basarâ risierâ ʒiŋuc mumbieŋ:
‘Aŋelo jajahec fua‐nârehuc, Jesu ɋârerâ faharejec, iŋuc nâzâkopirec.’ 24Eme
dâŋ i manarâ nâŋeraonec ŋic âgofâc‐nâŋec tucnezi rarâ ŋokacmumbieŋ sâc
bâfuambieŋ â e jahacne ine mi honembieŋ.” 25Dâŋ iŋucmuhuc âzâcnepire
eki muwec: “Porofete jaŋe dâŋ mu qâreŋ embiŋ i ŋoŋe wemocte mutuc â
maŋ mâmâcne juhuc mi mana ʒakieeŋgopieŋ? 26 Kristo e wemocko hâmoc
ʒâic tâmiric juku sambâŋ tatamac‐ ticnao raʒizac?” 27 Iŋuc murâ Mose â
porofete dâŋ erao iticnehuc qâreŋkembiŋ, irec fuŋne ritu‐ jacte‐ fârewec.
28 Eme raku Emausi hae bâqiŋkembiŋ. Ehuc eki hae fotâcnerâ raocte eme
29 jahe sakarehuc mupic, “Ʒoaŋ biac rifireha hae ŋafezo ekacte go nâhehec
juc.” Eme jahehec juocte mana‐jacteme ficko mâmâc fembiŋ. 30 Eme nânâ
24:7: Mat 17:22, 23 24:10: Luk 8:2, 3 24:15: Mat 18:20 24:19: Mat 21:11 24:21:

nâniŋte waha ŋerâ poroŋ rorâ jambuŋkehuc bazurâ jactewec. 31 Ehame
ʒâŋe‐jekic raruŋkeme hone tarapic. Hone tarapire izia sipuac ewec. 32 Eme
jahe nazaŋ gazaŋ erâ kecʒiŋuc mupic: “Hatao dâŋ nâsâhuc mitire fuŋne
ritu‐nâcteme bunâhec bâruŋkejec hâcne ine.” 33 Iŋuc murâ izia faharerâ
Jerusalem haeo risie rapic. Ra fisirâ e jahacnemotec 11 â âgofâc‐jeŋic gâcne
tumaŋnerâ ŋehapie bâfuac‐jopapire 34 jaŋe biac ʒiŋuc jasambiŋ: “Wofuŋ e
jâmbomac faharerâ Simoŋ fuacnejec.” 35Eme jahe iŋuc jaha Wofuŋzi hatao
bâfuac‐jofarâ ficko poroŋ bazume ʒâŋitapic, irec dâŋ binaŋ ejarepic.

Jesu e motec mâmâc fua‐jararâ mâzoc‐jopawec
(Mat 28:16–20; Mar 16:14–18; Joh 20:19–23; Apo 1:6–8)

36 Motec jaŋe irec dâŋ binaŋ ehuc ŋehapie Jesu e jahac ŋondeŋ‐jeŋicko
fuarâ domawec. 37 Eme jaŋe honerâ fâfârerâ hâwic‐jopame mumbiŋ,
“Bawezi fuakac.” 38 Eme eki ʒiŋuc jazawec: “Ŋoŋe wemocte fâfârerâ
maŋjahec eŋgopieŋ? 39 Ʒi no nahac jâmbâŋ jukopac, ŋoŋe me kike‐nane
honeniŋ, ehuc ware bâuacnurâ hone‐hâmocnuniŋ, no sahac biuc‐nanehec,
bawe jaŋe ijeŋichec aricne.” 40 Dâŋ iŋuc jazarâ, mejahecne â kike jahecne
jowatuwec. 41 Eme jaŋe bujeŋic biaŋkeme dâŋticne mi mamana mâc
wareckehuc ŋepie wio‐jarerâ muwec: 42 “Nânâ‐ŋeŋicmoc fokac me?” Eme
jaŋe opâ qowi ʒegoc ʒakicne moc râcnerâ 43 honehapie ro nâc ewec.

44 Erâ ʒiŋuc jazawec: “No ŋoŋehec juhuc kecʒiŋuc ŋaza jupac: ‘Mosere
sâcmutâc dâŋqâhâcko â porofete jaŋere papiao â miti mânecko nore
findaŋdâŋ qâreŋkekicne, i fârinehec efâreocmu.’ ” 45 Eme miti papiao
dâŋqâreŋ fokac irec fuŋne ritu‐ jarekume maŋjeŋic uŋtowec. 46 Ehuc
jazawec, “Kristore ʒiŋuc qâreŋkekicne: ‘E ʒâic manaku hâmorâ ʒoaŋ jahec
â moc eha hâmockonec ɋârerâ fahareocmu.’ 47Â ʒâŋe biŋe‐ticne ŋicmâreŋ
sâc jaŋerao ramemaŋ bâbârisie â sâqocnemumutâmire fua raoctemukicne.
Gie i Jerusalem haeo fuŋkerâ barazo. 48 Wiac irec mumutaniŋ ŋic ŋoŋe
hâcne. 49 Erâ manaŋgopieŋ, Mamac‐nanezi wiac biŋe qaŋarewec i sorepe
waha‐ŋareocmu. Irec ŋoŋe hae ʒi mi behehuc mâc woŋec juhapie faic irec
tâpiri heŋarepe huzejec.”

Jesuzi sambâŋko fewec
(Mar 16:19–20; Apo 1:9–11)

50 Eme haeonec jowac‐ jopa rarâ Betania hae mendâŋko fisirâ meticne
sicnehuc jambuŋ‐jopawec. 51 Jambuŋ‐jopahuc behec‐joparâ fewec. 52 Eme
jaŋe bubiaŋ kâcɋene manahuc Jerusalem haeo risiembiŋ. 53 Risierâ taha
ufuŋko hati jurâ ju ehuc Anutu muteŋkembiŋ.

JOHANE
Johane mamac‐ ticne ʒâŋene Zebedaio â neŋgoc‐ticne Salome. Hahac‐

ticne ʒâŋene Jakobo. Jaŋe Galilaia mâreŋko jumbiŋ. Hahac ɋazi mamac‐
jekic bafickepire Genesarete riqicko qowi rojumbieŋ. Johane â Jakobo
jahe Johane Miti Opâ fufuŋkezi fua tâcneme erao ra jupic. Eme eki juku
motecfâcne Jesu jowatume jahemanarâ izia Jesurao rapic (Johane 1:37–40).
I Judaia mâreŋko ekicne. Eme irecnec raku Galilaia mâreŋko fisirâ qowi
gie mocwâc bahapire Jesu ijaha fisirâ hefârec‐jofame jahe mamac‐jekic â
woke qowi beherâ Jesu bâjâpehuc jupic (Mareko 3:17). Johane â hahac‐
ticne jahe ŋic ʒocne fârone, irec dameŋ mocko Jesuzi Samaria ŋic jaŋerao
sambâŋkonec ʒoc mume wahaocte âzâcnepic (Luka 9:54). Ʒoaŋ mocko
neŋgoc‐jekiczi Jesurao rarâ ʒiŋuc muhuc numucnewec: Juku Wofuŋ Sâko
fua tâcnezokic dameŋ ira manatec ŋokâ jahec‐nane gâjoŋgao ŋifec â ŋifec
ŋezepirec (Mataio 20:20). JesuzimotecfâcneŊafe Tiwâ gumec‐jopawec ŋafe
ira Johanezi Jesure maŋfuŋko ŋehuc qizec‐ticne Jesure amecko fohorewec
(Johane 13:25). Râsi jaŋe Jesu ropie motec gâcne hâbi gogoroŋ ejare‐fâreme
wisehapie Johane e mocjahazi Jesu bâjâperâ Hanasi ere sacmaŋko raʒiwec,
erâ wâc Goligata ferâ Jesure maripoŋ maŋfuŋnao domawec. Domahame
Jesuzi neŋgoc‐ticne Maria hone soŋaŋ ecneocte âzâcnewec (Johane 19:26).
Jesu faharewec biŋene manarâ Johane e Petorohec gasackerâ ʒâŋeruŋko
rapic (Johane 20:34). Eme juku Jesuzi motec gâcne Genesarete riqicko fua‐
jareme Johane eki hâcne biac ʒâŋitawec (Johane 21:7).
Jesu e sambâŋko fehame Johane â Petoro jahe babafic erâ miti gie

bahuc jupic. Ehuc ʒoaŋ mocko ŋicpuriŋ moc taha ufuŋ motâcko ŋewec e
bâpiaŋkepic (Aposolo 3). Erâ wâc Samaria mâreŋko mâmâc rarâ miti murâ
numupire ŋic ŋokac jaŋerao Mâro wahawec (Aposolo 8). Eme Johane eki
hâcne Jerusalem haeo Jesure kikefuŋ jumbiŋ jaŋere jâcne erâ juwec. Juku
Jerusalem hae tuhutac fuame Johane e Efeso haeo rarâ juwec. Ehuc Paulo
â Petoro jahe hâmopicte eki Asia mâreŋ masunao hae sâc miti mamana
jumbiŋ jaŋemamac ejarewec.
Efeso haeo juhame miti ŋic ŋokac jaŋe Johane numucnekupie Jesure

binaŋ qâreŋkewec. Jesure motecfâc gâcne hâmo‐fârehapie Johane e buc
juhuc miti papia‐ticne qâreŋkewec. Qâreŋkehuc Mataio â Mareko â Luka
jaŋere dâŋ hâsine i papia‐ ticnao mi râewec. Aricne, i getâckehuc dâŋ
furune gâcne fowec i qâreŋkewec. Jesuzi mâsi bawec irec binaŋ ŋic
gâcnezi qâreŋkembiŋte i behehuc, mitidâŋ gâcnemurawec i mana wosâerâ
qâreŋkewec. Â mâsi â eebapa‐ticne gâcne ine moc moc sawa mufuahuc
ira iticnerâ Jesure mickonec dâŋ hukicne birine birine ʒuhuckewec. Ŋafeo
roniŋte dameŋne maickeme Jesuzi motecfâcne mâzoc‐jopahuc uŋdâŋ â
miriŋdâŋ jazawec i â dâŋ gâcne gâcne i Johanezi qâreŋke‐fârewec. Johanezi
Jesure Biŋebiaŋ qâreŋkeme hatane moc fuawec irec fuŋne e jahac mu-
fuakac, kecʒiŋuc: “Qâreŋkekicnemac kecʒi ine ʒiŋucte qâreŋkekicne: Ŋoŋe
wose manac erâ Jesu e Kristo, Anuture Ŋokâ, dâŋ i mana ʒakienʒepieŋ,
erâ e jahacne manasiŋkehuc ʒâŋe biŋe‐ticnere erâ juju sanaŋhec enʒepieŋ”
(Johane 20:31).
Papia maŋnao dâŋ neŋgocne birine birine râe rakicne ine kecʒiŋuc:

Gaŋ 1:1–18. Jesu e Anuture Micdâŋzimâreŋko sahac biuhec fuawec. Dâŋ
izi papia‐ticnere mumuʒâwe dâŋ ekac.

Gaŋ 1:19–51. Johane Miti Opâ fufuŋkezi gie‐ticne fuŋkehuc Jesure fuŋne
mutaniŋkewec. Â Jesu e fuŋkerâ motecfâcne rocjopahuc fuŋne‐ticne
jazawec.

Gaŋ 2—12. Jesu e gie‐ticne bahuc âmitimuhucWofuŋ eri tatamac‐ticnere
fuŋne bataniŋkewec.

Gaŋ 13—17. Jesu e motecfâcne mâzoc‐jopahuc sambâŋ tatamac‐ticnere
fuŋnemufua‐jarehuc sambâŋ hata jaza jowatuc ewec.

Gaŋ 18—19. Jesu ʒâicmamana â hâmoc‐ticnere binaŋ.
Gaŋ 20—21. Jesu e hâmockonec faharerâ motecfâcne fua‐ jarewec irec
binaŋ gâcne.

Jesu e Anuture Micdâŋ
1 Micdâŋ e fuŋnao fuŋkerâ juwarehuc juwec. Erâ Micdâŋ e juju‐ ticne

Anuturao foha juhuc juwec. Erâ Micdâŋ e Anutu jaha wâc juwec. 2E hâcne
fuŋnao Anutuhec jurâ juwarewec. 3 Erâ Micdâŋ e Anuture me wâc ehuc
wiac sasawa bâfua‐fârewec, â wiac fuawec i e tâmiricmoc mi fuawec. 4 Erâ
juju irec rune erâ juwec. Â juju‐ticnezi ŋic tamae‐jarewec. 5 Eme tatamaczi
dapâcko tamaeme dapâczi guriŋkeocte eipiewec.

Ŋic jaŋe Jesu âgo sâcnemi ecnembiŋ
6Ŋic moc fuarâ juwec ʒâŋene Johane. 7 Eki tatamacte biŋedâŋ mufuame

ŋic mâmâc sasawa jaŋe tatamac rune manasiŋkeniŋte Anutuzi sorewec.
8 Johane e jahacne tatamac rune mi juwec, e mâc tatamac runere biŋe
muwec. 9Tatamac rune ŋicmâreŋ sâcbatamaec‐jopaekac, eki hâcnedameŋ
ira mâreŋko fuarâ juwec. 10 E mâreŋko fufua i fuawec, erâ i sawa mâcne,
mâreŋ i ekiziawâcbâfuawec, emewaharâ fuamemâreŋkonecŋic jaŋe e sifu
mi ʒâŋitambiŋ. 11 E jahacne me hofao fisihame gurufâc‐ticne jaŋe âgo mi
ecnembiŋ. 12Â âgo ecnembiŋ jaŋe ine Anuture naru motecfâc eniŋte hata
bâfua‐jarewec, i ʒâŋe‐ticnemanamaŋ eeŋgopieŋ jaŋe hâcne iŋuc ejareekac.
13 Jaŋe soc biucte hatao mi fuambiŋ, erâ ŋic mumupaŋte wâc mâcne, jaŋe
Anuturaonec fuambiŋ.

14 Eme Micdâŋ e sahac biuchec fuarâ ŋondeŋ‐nâŋecko ŋeŋe juju ewec.
Eme nâŋe Wofuŋ qâreŋ‐ticne honepene Mamacte Ŋokâ jâmbâŋ mocjaha
ere Wofuŋ qâreŋ ewec hâcne. E aki anonoc kadahe â dâŋ fâri qizecne
bawahawec. 15 Fuŋne‐ticne ine Johanezi mutaniŋkerâ hahaŋne bahuc
kecʒiŋucmuwec: “No ere hâcne ŋazapo, ʒâhecwarekac e bâbâni juwec, eki
no mi fuahape juwarehuc juwec hâcne.” 16 Nâŋe sasawa ere rowaŋkonec
miti kadahe rorâ ro ehuc jumbeŋ. 17Mose e sâcmutâc dâŋ nârewec, â Jesu
Kristo eki ine aki anonoc â dâŋ fâri qizecne tahac‐nâpowec. 18 Anutu e ŋic
moczi moc mi honewec, Ŋokâ jâmbâŋmocjaha, Mamacte bufuŋko juekaczi
ine biŋe‐ticne bawaharâ mufua‐nârewec.

Johane Miti Opâ fufuŋke ere dâŋ
(Mat 3:1–12; Mar 1:7–8; Luk 3:15–17)

19 Jerusalem haeonec Judaŋic jaŋe taha bapa â taha ufuŋte kiŋaŋŋic
sorec‐jopapie Johanerao rarâ, go mo ŋicmo, muhuc wiocnepie fuŋne‐ticne
jazawec. 20 E fuŋne‐ticne mi hesoŋkehuc mutaniŋkerâ kecʒiŋuc jazawec:
“No Kristo aricne.” 21 Mume jaŋe harierâ wiocnembiŋ, “Eme go mo, go
Elia me?” Eme muwec, “No e aricne.” Eme mumbiŋ, “Go porofete‐nâŋec
me?” Mupie muwec, “Aricne.” 22 Eme jaŋe mumbiŋ: “Wiac go mo? Sorec‐
nâpopie warembeneŋ, ra weniŋuc jazanaŋmu? Go gahacnere weniŋuc
muekic?” 23 Eme jazarâ muwec: “Porofete Jesajazi mu qâreŋ ewec, i norao
sanaŋkekac. No biŋe mumu ŋic, mâreŋ tuhuo juhuc kecʒiŋuc muekopac:
‘Wofuŋte hata bâʒâweniŋ.’ ” 24Ŋic Johanerao fisimbiŋ i jaŋe farisaio jaŋere
guruonec. 25 Irec mocwâc indiŋkerâ mumbiŋ: “Go Kristo aricne, â Elia
aricne, â porofete aricne, emewemocte ŋicMiti Opâ rua‐jareekic?” 26Mupie
Johanezi ʒiŋuc jazawec: “Noni ŋic opâ sawa rua‐ jareekopac, â ŋondeŋ‐
ŋeŋicko moc fuawec jukac, ŋoŋe e mi hone taraeŋgopieŋ, 27 eki hâcne
râpefuŋ‐naneo warehuc jukac, e sâko no iŋucnemaczi mafahe decnepe mi
sâckeocmu.” 28Wiac i Betania haeo Jordaŋ ocniŋucnao fuawec. Ira hâcne
Johanezi juhuc ŋicMiti Opâ rua‐jarewec.

Johanezi Jesure fuŋne jazawec
29 Hae fureme Jesuzi Johanerao rame taicko honerâ ŋic ʒiŋuc jazawec:

“Honeniŋ, kecocni Anuture lama, eki mâreŋ sâc ŋic sâqocne‐jeŋic fainao
feme âsickekac. 30 Ere hâcne kecʒiŋuc ŋazapo: ‘Ʒâhec warekac, e bâbâni
juwec, eki no mi fuahape juwarewec.’ 31No nahac mârâc e mi hone tarapo.
Israe ŋic ŋoŋe biŋe‐ticne ŋazapemananiŋte hâcne fisirâ Miti Opâ fuŋkepo.”
32 Johane e iŋuc murâ muwec: “No Mârozi hapâ hawario sambâŋkonec
waharâ fai‐ticnao herâ ŋeme honepo. 33No nahac mârâcmi hone tarahape
Miti Opâre munareweczi ʒiŋuc nazawec: ‘Mâro waharâ fai‐ ticnao herâ
ŋeme honecmu eki ŋic Tiri Mâro rua‐jareocmu.’ 34 No i hâcne honepore
fuŋne‐ticne kecʒiŋucmupo: ‘Eki hâcne Anuture Ŋokâ.’ ”

Ŋic tucne jaŋe Jesu bâfuambiŋ
35 Hae fureme Johane erâ motecfâcne jaŋeraonec jajahec mâreŋ ijaha

domambiŋ. 36 Domahapie Jesu e ijaha fotâcneme honerâ motec jasarâ
muwec: “Honenic, Anuture lama kecocni.” 37 Mume jahe dâŋ i manarâ
Jesure râpefuŋko rapic. 38 Rapire Jesuzi forisierâ honec‐ jofarâ muwec:
“Ŋohe wemocte warekopirec?” Eme jahe mupic: “Rabi (nâŋâcne dâŋko:
Qaqazu), go fic wena jukomec?” 39 Eme ʒiŋuc jasawec: “Ware honenic.”
Mume jahe bâjâperâ fic honerâ ʒoaŋ gie bapa ira juweckoa jupic. I ʒoaŋ
otewezo eha iŋuc epic. 40 Johanere dâŋmanarâ Jesu bâjâpepicmoc ʒâŋene
Anderea, Simoŋ Petoro ɋaticne. 41 Eme eki biac hahac‐ticne Simoŋ bâfuarâ
ʒiŋuc âzâcnewec: “Nâhe Mesia (Kristo hâcne) bâfuakoperec.” 42 Iŋuc murâ

Jesurao jowame rapic. Eme Jesuzi honerâ muwec: “Go Simoŋ, Johanere
ŋokâ, gore ʒâŋe Kefa mukopac” (nâŋâcne dâŋko: Haroŋaŋ).

43 Hae fureme Jesu e Galilaia mâreŋko raocte ʒawierâ Filipo bâfuarâ
âzâcnewec, “Go bâjâpecnuc.” 44 Filipo e Besaida haeonec, Anderea â Petoro
jahe hae irecteaŋ. 45Eme Filipozi Natanae bâfuarâ ʒiŋuc âzâcnewec: “Mose
e sâcmutâc dâŋqâhâcko findaŋdâŋ‐ticne qâreŋkewec, â porofete jaŋe wâc
qâreŋkembiŋ, ŋic e hâcne bâfuaŋgopeneŋ, Jesu, Josefere ŋokâ, Nazarete
haeonec.” 46 Eme Natanaezi dâŋ ʒiŋuc bâtikiecnewec: “Nazarete haeonec
wemo wiac bipinehec fuaocmu?” Mume Filipozi ʒiŋuc âzâcnewec: “Murâ
ware honec.” 47EmeNatanaezi Jesurao ra fisime honerâmuwec, “Honeniŋ,
ŋic kecizi Israe ŋic fârine, maŋticnao sioc moc mi fokac.” 48 Iŋuc mume
Natanaezi wiocnerâ muwec: “Go wena jupe honecnumeŋ?” Eme Jesuzi
muwec, “Filipozi mi hefârecguhame nemuja fuŋko ŋetec honecgupac.”
49MumeNatanaezi ʒiŋuc âzâcnewec: “Qaqazu, go jâmbomac Anuture Ŋokâ,
Israe ŋic nâŋere ŋicwofuŋ.” 50 Eme Jesuzi muwec: “Nemuja fuŋko ŋemec i
mufua‐garepe manasiŋnukomec,manakic, hone manac ekomec ʒi susucne
sawa, fâri ombâŋne miŋecnea hone manac erahuc jucmu.” 51 Iŋuc murâ
muwec, “No jâmbomac jâmbâŋ ŋazape: Ŋoŋe sambâŋ aŋkeme Anuture
aŋelofâc jaŋe Ŋic FâriWâtuŋne erao fec wahac epie honec‐jopaniŋmu.”

2
Jesuzi mume opâzi waiŋ ewec

1 Gie bapa jajahec tarame Kana haeo Galilaia mâreŋko ŋic ŋokac jajahec
muturec‐jofaniŋte irec tiwâ bâzi qapie fisiwec. 2 Ehuc Jesu neŋgoc‐ticne
erâ e jahacne â motecfâc‐ticne mâmâc hefârec‐jopapie fisimbiŋ. 3 Eme
tumaŋnerâ bâzihec waiŋ nâpie ʒickeme Jesu neŋgoc‐ticnezi e âzâcnerâ
muwec: “Waiŋ‐jeŋic omaekac.” 4 Mume Jesuzi ʒiŋuc âzâcnewec: “Ŋokac,
i nâhâcne wiac me? Dameŋ‐ nane miŋecnea maickeocmu.” 5 Eme
neŋgoc‐ticnezi kiŋaŋ qaqa ʒiŋuc jazawec: “Wiac mocte ŋazame enʒepieŋ.”
6 Eme fic ira opâ pake 6 ŋewec. Judaŋic jaŋe me sahac‐ jeŋic gâbâ ʒure
jumbieŋte fic sâc opâ pake iŋuc ŋerawec. Pake i piticne mâcne, kâcɋene
sâko. 7 Eme Jesuzi kiŋaŋ qaqa ʒiŋuc jazawec: “Ŋoŋe opâ fiarâ pakeo qapie
huoc.” Eme jaŋe iŋuc erâ opâ qapie hurâ pake micnao qafârewec. 8 Iŋuc
epie ʒiŋuc jazawec: “Ŋoŋe tucne fiarâ nânâ soŋaŋtao baraniŋ.” 9 Eme jaŋe
fiarâ barahapie opâziwaiŋ eme nânâ soŋaŋzi nâhonerâ kâuc bawec. Kiŋaŋ
motec opâ fiarâ pakeo qapie huwec jaŋe sawazi waiŋte fuŋnemana taram-
biŋ. Eme nânâ soŋaŋzi ŋic ŋokac bawec, e hefârerâ 10 ʒiŋuc âzâcnewec:
“Qanaŋ waiŋ aŋacne gumec‐ jopapene nâkupie maŋjeŋic bibiriwazo eme
ʒâhec waiŋ oomane gumec‐jopaeŋgopeneŋ, hata‐nâŋec iŋuc fokac. Go ine
qac qâtikic ehuc aŋacne hefacketec ŋeku ʒâhec fuakac.”

11 Jesu e Kana haeo Galilaia mâreŋko ira hâcne mâsi bapa gie‐ ticne
fuŋkehuc Wofuŋ qâreŋ‐ticnere foŋ bararuŋkewec. Eme motecfâcne jaŋe
i honerâ e manasiŋkembiŋ.

Jesu e taha ufuŋ furu muwec
(Mat 21:12–13; Mar 11:15–18; Luk 19:45–46)

12 Eme Jesu e Kana haeonec Kafanaum haeo rame neŋgoc ɋafâc‐ticne
â motecfâc‐ticne mâmâc bâjâperâ rafârembiŋ. Eme ira boc mi jumbiŋ.
13 Judaŋic aakic hombaŋ‐ jeŋic bembeŋkewecte Jesuzi Jerusalem haeo
rafewec. 14 Eme taha ufuŋ ʒuhucnao lama bulimakao â hapâ wiac badom-
ahuc nareŋ gareŋ embiŋ, ehuc irec moneŋ teboo wose biric embiŋ. 15 Iŋuc
epie Jesuzi honec‐joparâ repa mizeme ʒika eme ŋicmecne lama bulimakao
mecne jâpec‐jopame wisepie moneŋ tie‐ jarerâ irec tebo herândiŋkewec.
16 Erâ hapâ badomambiŋ jaŋe ʒiŋuc jazawec: “Ŋoŋe Mamac‐nanere ficko
wiac kosa mi epie situâc fic ezejec.” 17 Jesu e iŋuc eme motecfâcne jaŋe
miti papiao dâŋqâreŋ kecʒiŋuc fokac irec manasumbiŋ: “Gore ficte erâ
bunane ʒoc ʒarâ ʒâfitacnukac.” 18Eme Judaŋic jaŋewiocnerâmumbiŋ: “Go
iŋuc ekomeczi wemomâsimoc bahuc fuŋnege bataniŋke‐nârecmu?” 19Eme
micjeŋicko rorâ ʒiŋuc jazawec: “Ŋoŋe taha ufuŋ kecʒi heropiepie noni ʒoaŋ
jahec â moc eha mocwâc bâzickepemu.” 20 Iŋuc muhuc jazame mumbiŋ,
“Kâcɋenefâc‐nâŋec jaŋe taha ufuŋ ʒi jara 46 baku bâzickembiŋ, eme goki
ʒoaŋ jahec â moc sawa ira bâzickezo mukomec me?” 21 Jesu eki ine sahac‐
ticnere ufuŋko ɋetickehuc muwec. 22 Juku hâmockonec ɋârerâ fahareme
motecfâcne jaŋe dâŋ i manasumbiŋ. Ehuc ufuŋtemuwec, â miti papiao ere
dâŋ gâcnemukicne, irec mâmâcmanapie fârine eha mana ʒakiembiŋ.

23 Jesu e aakic hombaŋko Jerusalemhaeo juhuc fuŋne qaqamâsi bameŋic
bocjahazi honerâ ʒâŋe‐ticnemana sakac embiŋ. 24 Jesu e jahac ine ŋic hone
tarac‐jopa‐fârewecte jaŋeraomi fohorewec. 25 E ŋicmocte fuŋnemanaocte
gâcne mu indiŋ mi ejarewec, e jahaczia ŋic maŋjeŋic hone ʒâŋitac ejare‐
fârewec.

3
Nikodemo ere binaŋ

1 Farisaio ŋic jaŋere âgo moc juwec ʒâŋene Nikodemo. E Judaŋic jaŋere
micne sâkowâc juwec. 2Ŋic eki hâcne Jesu ŋafeo iqickerâ ʒiŋuc âzâcnewec:
“Qaqazu, nâŋe fuŋnege manaeŋgopeneŋ, go qaqazu fârinezi Anuturaonec
wahameŋ, go mâsi baekic i ŋic moczi Anutu tâmiric juhuc bapane mi
ekac.” 3 Mume Jesuzi ʒiŋuc âzâcnewec: “No jâmbomac jâmbâŋ gazape:
Moc e harierâ fufua ɋâricne mi fuaocmuzi Anuture uucmaŋ sâcne mi
bâfuaocmu.” 4 Eme Nikodemozi muwec, “Hâc, moc e kâcɋeŋkekicnezi
fufua ɋâricneweniŋuc fuaocmu, wemocko neŋgoc bumaŋkomocwâc hume
hâsine roocmu?” 5 Mume Jesuzi ʒiŋuc âzâcnewec: “No jâmbomac jâmbâŋ
gazape: Moc e Opâ â Mârore kiwecko ɋâricne mi fuakicnezi Anuture
uucmaŋko sâcne mi raʒiocmu. 6 Ŋickiwecko fuakicnezi ŋic hawari jaha,
Mârore kiwecko fuakicnezi Mârore hawari jaha. 7 Ŋoŋe fufua ɋâricne
fuaniŋte mupe go manatec mi quŋkeoc. 8 Mâŋâŋ e kosa qaekac, eme
go fânâŋ‐ticne i manaekic, â fuŋne wenirec fuŋkerâ wareekac, â wena
rataraekac, ine mi manaekic. Eme moc e Mârore kiwecko fuakicne, e
fuŋne‐ticne iŋucnea fokac.” 9Mume Nikodemozi dâŋ ʒiŋuc bâtikiecnewec:

“I weniŋuc erâ iŋuc ezo?” 10Mume Jesuzi ʒiŋuc âzâcnewec: “Go Israe ŋic
jaŋere qaqazuzi irec kâuc bakomec me? 11 No jâmbomac jâmbâŋ gazape:
Nâŋe wiac hone manac eeŋgopeneŋ ijaha ŋaza mutâc eeŋgopeneŋ, eme
ŋoŋe ine dâŋnâŋec qikiŋneeŋgopieŋ. 12 Wiac mâreŋko fufuane irec mac
ŋazape sifu mi mana ʒakieeŋgopieŋ, eme wiac sambâŋko fufuane irec
ŋazape wemo‐ŋeŋiczi mana ʒakieniŋmu? 13 Ŋic moczi sambâŋko moc mi
fewec, Ŋic Fâri Wâtuŋne, sambâŋkonec wahawec, e mocjahazi sambâŋko
wâc juekac.

14 “Mose e mârâc jaha mâreŋ sawao homa bâfeŋnewec, iŋuc jaha Ŋic Fâri
Wâtuŋne e bâfeŋnezo mukicne. 15 Eme e manasiŋkeniŋmu jaŋe juju sanaŋ
bâfuaniŋmu. 16Anutu e ŋic ŋoŋeremo iŋucne ecnewecte Ŋokâ jâmbâŋ‐ticne
mocjaha e râe qikiŋ ecnewec. Eme e manasiŋkeniŋmu jaŋe moc mi
sipirickehuc juju sanaŋ bâfuaniŋmu. 17 Ŋokâ e ŋic jaŋere kiŋ bataraocte
mâcne, ŋic bâpiaŋ‐ jopaocte Anutuzi soreme wahawec. 18 Moc e Ŋokâ
manasiŋkekaczi okacnere biŋe mi ekac. Â moc e Ŋokâ mi manasiŋkekaczi
ine biac okacnere biŋe ekac. Wemocte? E Anuture Ŋokâ jâmbâŋ mocjaha
ere ʒâŋemanamaŋmi ekac irec. 19Okacnere fuŋne ʒiŋuc fokac: Tatamaczi
ŋic maic‐ jopame jaŋe tatamac bâsuerâ dapâcte wosâembiŋ, juju bapa‐
jeŋic sâqocnere iŋuc hâcne embiŋ. 20 Moc e sindaŋ eocmuzi tatamac
râpeckeocmu, juju bapa‐ticnere fuŋne jaŋgeŋkezacte wemocko tatamacko
fua taniŋ eocmu. 21 Moc e dâŋ fâri qizecne reŋkeocmuzi ine tatamac
maickeocmu, eme eebapa‐ticne Anuture micdâŋte sâcko ekicne irec fuŋne
taniŋkeocmu.”

Johanezi Jesure fuŋnemutaniŋkewec
22 Eme juku Jesu e motecfâcne rocjopame Jerusalem hae beherâ Judaia

qaŋeŋnaopec ra jumbiŋ. Ira jaŋehec juhuc ŋic opâ rua‐jarewec. 23 Johane
e mâreŋ moc ʒâŋene Ainoŋ, Salim haeopec juhuc iŋuc jaha Miti Opâ gie
bawec, ira opâ bocjaha fowecte ŋic jaŋe fisipie rua‐jarewec. 24 Johane e
dameŋ ira kâpâcwâru ficko mi râekicne.

25 Eme Judaŋic moczi Johane motecfâc‐ticne jaŋehec opâ ruruare mu
qaqatarac embiŋ. 26 Eme motec jaŋe Johanerao rarâ ʒiŋuc âzâcnembiŋ:
“Qaqazu, go Jordaŋ ocniŋucnao juhaŋtecneŋicmocbâfuacgume fuŋne‐ticne
mujaŋgeŋkerâ nâzâmeŋ, eki dameŋ ʒiŋuczia ŋic opâ rua‐ jareme erao
rafâreŋgopieŋ.” 27 Mupie Johanezi ʒiŋuc jazawec: “Ŋic moc e sambâŋ
runezi wiac râcne tahac mi ehame e jahac wemocko kâŋgâc roocmu.
28 No kecʒiŋuc muhuc ŋazapo i wemocko mickeniŋmu, ‘No Kristo aricne,
no biŋe mumu‐ticne sawa.’ 29 Ŋokac biŋe mucnekicne eki hâcne ŋokac
rune. Eme ŋokac bahuc ʒeri kâcɋene ʒeri eme âgo‐ticnezi manarâ
bafickehuc bubiaŋ sâko bâfuaocmu wâc. Bubiaŋ i hâcne manapemurâ
dameŋne maickekac ʒi. 30 Eki fua fehame noni pitiwazepac. 31 Faicnec
wahaweczi qâhuc‐nâpo‐fârekac. Moc e mâreŋkonec fuakicnezi mâreŋte
biŋe ekac â mâreŋkopec dâŋ muekac. Â sambâŋkonec wahaweczi ine

qâhuc‐nâpo‐fârekac. 32 Eki wiac hone manac ewec irec dâŋ biŋe muekac.
Mume ine ŋic jaŋe dâŋticne qikiŋneeŋgopieŋ. 33 Â dâŋticne mana maŋ
ekac e Anutu mume sasanaŋ jukac dâŋ i dopeckekac. 34 Anutuzi ŋic
sorewec eki Anuture dâŋ jaha muekac. Ŋic iŋucne e Anutuzi Mâro
sâc tâmiric qikiŋnecneekac. 35 Mamac e Ŋokâ hone ririŋkehuc ere meo
wiac sasawa râe‐fârewec. 36 Moc e Ŋokâ manasiŋkeocmu e juju sanaŋ
ʒiŋuczia fuacnekac, â moc e Ŋokâre dâŋ bâsuehuc juocmuzi juju sanaŋ mi
bâfuaocmu. Iŋucnere faio Anuture kimbeŋ feweczi foocmu.”

4
Jesu e Samaria mâreŋkonec ŋokacmoc dâŋ âzâcnewec

1 Farisaio jaŋe Jesure ʒiŋuc manambiŋ: “Eki motec rocjoparâ opâ rua‐
jareekac, i Johanere gurufâc jowaruŋgopieŋ.” 2 Dâŋ i mâc mumbiŋ, Jesu
e jahac ŋic opâ mi rua‐jarewec, motec jaŋe mume rua‐jarembiŋ. 3 Eme
Wofuŋzi dâŋ iŋucne manarâ Judaia mâreŋ beherâ Galilaia mâreŋko risie
rawec. 4 Rahuc Samaria mâreŋ fotâcnewec. 5 Fotâcnehuc Samariare hae
moc ʒâŋene Sika ira fisiwec. Hae i Jakobozi ŋokâ‐ ticne Josefe mâreŋ
qikiŋnecnewec irec mendâŋko ŋewec. 6 Eme ijaha Jakobore opâ nombâŋ
fowec wâc. Eme Jesu e ira guŋpiticko fisirâ betaŋkerâ nombâŋmecko waha
ŋemanawec.

7 Ŋehame Samaria ŋokac moczi opâ fiaocte fisiwec. Fisime Jesuzi ʒiŋuc
âzâcnewec: “Go opâ moc gumecnuc.” 8 Motecfâcne jaŋe nânâ furine
baniŋte haeo fehapie Jesu buc ŋehuc ŋokac opâre âzâcnewec. 9 Âzâcneme
ŋokac e muwec, “Go Judaŋiczi weniŋuc erâ Samaria ŋokac norao opâre
mukic?” Judaŋic â Samaria ŋic jaŋe bâtâcko jujumbieŋte ŋokac e iŋuc
muwec. 10 Eme Jesuzi ʒiŋuc âzâcnewec: “Go Anutu jauŋ‐ ticnere fuŋne
â opâre gazakopac nore fuŋne mâmâc kâuc bakic. Mana tararâ muzac
numu‐naretec opâ fifisine garezapo.” 11 Mume ŋokaczi ʒiŋuc âzâcnewec:
“Bomboŋ, opâ nombâŋ i ʒoricne, erâ go opâ fifiage aricnere opâ fifisine
wenirec fiacmu? 12 Mimiŋne‐nâŋec Jakobo e opâ nombâŋ ʒi rowec. Erâ
e jahacne â ŋokâfâcne â lama bulimakaofâc‐ticne jaŋe opâ ʒi jaha nâhuc
jumbiŋ. Goki Jakobore sâc i jâuruhuc opâ moc bâfuacmu?” 13 Iŋuc mume
Jesuzi ʒiŋuc âzâcnewec: “Opâ ʒi gapecne tâmiric, irec i hati nârâ nâ ehuc
juzo, 14 â nore opâ ine gapecnehec, moc e i nâocmu, e opâre mocwâc mi
hâmohuc mâc juraʒihuc juocmu. Noni opâ i ŋic moc râcnepe maŋticnao
opâ ʒâŋe bâfuacneme juju sanaŋte ʒâkâŋko rahuc domaocmu.” 15 Mume
ŋokaczi ʒiŋuc muwec: “Bomboŋ, go opâ i naretec nârâ opâre mocwâc mi
hâmozepac, ehuc ʒira gâbâ ware fiahuc domaekopac i behezepac.”

16 Iŋuc mume Jesuzi ʒiŋuc âzâcnewec: “Ra ŋowege jowatec warenic.”
17 Eme ŋokaczi muwec, “No ŋowe‐nane aricne.” Mume Jesuzi muwec, “Go
ŋowege aricne, i sâcne mukomec; 18 go ŋic memoc ba behec ejaremeŋ, â
ʒiŋuczia bakomec e gore ŋowe aricne, irec go dâŋ jâmbomac mukomec.”
19 Mume ŋokaczi ʒiŋuc âzâcnewec: “Ŋicbomboŋ‐nane, no miŋecne man-
akopac, go porofete. 20 Irec mutec manape: Kâcɋenefâc‐nâŋec jaŋe tiki

kecʒira Anutumai ecne jumbieŋ, â Judaŋicŋoŋe ine JerusalemhaeoaAnutu
mai ecnezo, iŋuc mueŋgopieŋ.” 21 Eme Jesuzi ʒiŋuc muwec: “Ŋokac, no
gazape manac: Dameŋ moc bembeŋkekac, i maickeme ŋoŋe Mamac mai
ecneniŋmu i tiki kecʒira mâcne â Jerusalem haeo wâc mi eniŋmu. 22Ŋoŋe
kâuc bahucmai ecneeŋgopieŋ, nâŋe inemana tarahucmai ecneeŋgopeneŋ.
Bâbâpiaŋ i Judaŋic nâŋeraonec. 23 Dameŋ moc maickeocmu erâ ʒi biac
maickekac hâcne, ira kikefuŋfâc‐ticne fârine jaŋe maŋzi â dâŋ fâri qizec-
nere sâcko Mamac mai ecneniŋmu. Mamac e ŋic iŋucne jaŋere ecneekac.
24 Anutu e Mâro fuŋgâtâne, irec e mai ecneeŋgopieŋ ŋoŋe Mâro â dâŋ fâri
qizec jahere ŋesiŋkomai ecnenʒepieŋ.” 25Mume ŋokaczi ʒiŋuc âzâcnewec:
“No manakopac, Mesia fuaocte mukicne, ʒâŋenemoc Kristo, eki fuarâ wiac
sasawamu bataniŋ enâreocmu.” 26Eme Jesuzi âzâcnewec: “Dâŋ gazakopac,
no hâcne ʒi.”

27 Iŋuc muhame motecfâcne fisimbiŋ. Fisirâ ŋokachec muc manac ewec
irec wareckembiŋ. Erâ wemo wiacte dâŋ âzâcnekomec, me weniŋucte
âzâcnekomec, iŋuc muhuc wiocneniŋte manapie quŋkeme behembiŋ.
28Eme ŋokac e opâ râqâc‐ticne beherâ haeo gasacke rarâ ŋic ʒiŋuc jazawec:
29 “Ŋoŋe warerâ ŋic moc honeniŋ, eki epo bapo irec dâŋ mutaniŋke‐nare‐
fârekac. E Kristo wiac moc?” 30Eme haeonec waharâ Jesurao fisi‐fârembiŋ.

31 Eme motec jaŋe ʒiŋuc âzâcnembiŋ: “Qaqazu, nânâ nâc.” 32 Mupie
jazawec, “Nânâ fuŋmoc fonarekac, i ŋoŋemi manaŋgopieŋ.” 33 Iŋucmume
motec jaŋackoaŋ nazaŋ gazaŋ erâ mumbiŋ: “Moczi moc nânâ bafisirâ
râcnembieŋme?” 34Mupiemuwec, “Sorecnuwec eremic reŋkehuc gie‐ticne
baku babatara izi nânâ‐nane ekac. 35 Ŋaŋac ʒiŋuc mueŋgopieŋ: ‘Mosa 4
tarame nânâ fârine fuaocmu.’ Â noni ine ŋazapemananiŋ: Ŋoŋe qâhâŋnerâ
ʒâŋe fihuc gie honeniŋ, nânâ fârine fufua dameŋ ʒine hâcne maickekac.
36 Ro qânusuc gie baocmuzi furine roocmu, â fârinezi juju sanaŋte biŋe
eocmu. Eme he sarac ewec â fârine rome fewec jahe mâmâc babafic erâ
ʒeri enicmu. 37 Ehame dâŋ kecʒi sanaŋkeocmu: ‘Moczi he sarac eekac,
â moczi fârine rome feekac.’ 38 Noni ŋoŋe he sarac mi embiŋko fârine
ropie feocte sorec‐ŋopakopac. Gie i gâcnezi bapie fuawec eme ŋoŋe mâc
rauckeŋgopieŋ.”

39 Eme Samaria ŋokac e haefâc‐ticne ʒiŋuc jazawec: “Wiac epo bapo
i mutaniŋke‐nare‐fârejec.” Eme dâŋ irec bocjahazi Jesu manasiŋkembiŋ.
40 Irec Jesurao fisirâ jaŋehec juocte hefârembiŋ. Eme Jesuzi mana‐jarerâ
ʒoaŋ gie bapa jajahec jaŋere haeo juwec. 41 Eme miti jazame bocjaha
jâmbâŋzi mana ʒakiembiŋ. 42 Ehuc ŋokac ʒiŋuc âzâcnembiŋ: “Qanaŋ gore
dâŋ binaŋte erâ manasiŋkembeneŋ, ʒi ine nâŋe nâŋâc micticnaonec dâŋ
manarâ ʒiŋuc manapaŋkeŋgopeneŋ: Eki jâmbomac mâreŋ sâc ŋic nâŋâcne
Bâbâpiaŋ.”

Jesuzi motec moc hucticne bâniniŋkewec
43Eme Jesu e jaŋehec gie bapa jajahec jurâGalilaiamâreŋko rawec. 44 Jesu

e jahac qanaŋ ʒiŋucmufuawec: “Porofetemoc e jahacne haemâreŋko jume
sâcnemi sâseniŋmu.” 45Eme Galilaiamâreŋko rafisime Galilaia ŋic jaŋe âgo

ecnembiŋ. Ine jaŋe juwicnao mâmâc Jerusalem haeo rarâ aakic hombaŋko
gie bame honembiŋte iŋuc ecnembiŋ.

46 Eme Kana haeo Galilaia mâreŋko mârâc mume opâzi waiŋ ewec ira
hâcne mocwâc risiewec. Eme Kafanaum haeo kia moc juwec, e ŋokâ‐ticne
hucsâko bame fowec. 47 Eme Jesu e Judaia mâreŋkonec risierâ Galilaia
mâreŋkomocwâcware fisikac, iŋucmupiemanarâ kia e Kana haeo Jesurao
rarâ ŋokâ‐ ticne hâmozo ehuc fowec irec jowame ranicte numucnewec.
48 Eme Jesuzi ʒiŋuc âzâcnewec: “Ŋoŋe mâsi â wiac ʒâŋe furu‐ŋeŋic sawa
honerâ dâŋnanemana ʒakieeŋgopieŋ.” 49Eme ŋiczimuwec: “Wofuŋ, ŋokâ‐
nane hâmozacte biac fâzemec.” 50Mume Jesuzi ʒiŋuc âzâcnewec: “Go mâc
rac, ŋokâge ɋiɋic qakac.” Eme ŋic e Jesure dâŋ mana ʒakiehuc risie rawec.
51 Ehame motec jaŋe kiŋaŋ warerâ ʒiŋuc âzâcnembiŋ: “Ŋokâge ɋiɋic qajec
jukac.” 52Mupie ɋiɋic qawec dameŋ irecmu indiŋ ejarememumbiŋ: “Jacne
ʒoaŋ ʒâʒâŋiŋ ŋehame ira hucticne âke niniŋkejec.” 53 Iŋucmupie ŋiczi fuŋne
kecʒiŋucmanawec: Dameŋ ira hâcneWofuŋzi sorecnuhuc mujec, “Ŋokâge
ɋiɋic qakac.” Eme e jahacne â garikiŋfâc‐ticne Jesu manasiŋke‐fârembiŋ.
54 Jesu e Judaia mâreŋkonec Galilaia mâreŋko risierâ fuŋne qaqa mâsi i
bame jajahec ewec.

5
Jesu e Betesida riqicko ŋicmoc ɋiɋicne bawec

1 Juku Judaŋic jaŋere hombaŋ sâko moc maickeme Jesu e Jerusalem
haeo rafewec. 2 Eme Jerusalem haeo Lama Motâcko riqic moc ŋewec
ʒâŋene Betesida. Ere mecnao fic memoc ŋerawec. 3 Fic ira ŋic huchec
â tiŋtuŋ â ʒeke puriŋ â soc kekereŋhec bocjaha fombiŋ, [ehuc opâ qiriŋ
qaocte woŋeckembiŋ; 4Wofuŋte aŋelo moczi dameŋ ocŋondeŋ sâc riqicko
waharâ opâ qâuawec; qâuahamemoczi bâbâni opâo huwec e huc ecnewec i
niniŋkecneme ɋiɋic qawec.] 5 Eme moc fowec e puriŋ ecnehuc juhame jara
38 ewec. 6 Eme Jesuzi ŋic e honerâ dameŋ ʒora fohuc jukac, iŋuc manarâ
wiocnerâ muwec: “Go ɋiɋic qacmurâ egarekac me?” 7Eme puriŋzimuwec,
“Bomboŋ, mo ŋic mo junarekaczi opâ qiriŋ qaha riqicko râecnuzac? Â
no nahac huzo mupe ine moczi biac âkehocnurâ huekac.” 8 Mume Jesuzi
ʒiŋuc âzâcnewec: “Go faharerâ fofoge rorâ rac.” 9 Mume izia sahac‐ticne
biaŋkeme faharerâ fofo‐ticne ameckerâ rawec. Ʒoaŋ ira ine sabata hombaŋ
ŋembiŋ.

10 Irec Judaŋic jaŋe ŋic ɋiɋic qawec e ʒiŋuc âzâcnembiŋ: “Miŋecgac hom-
baŋko fofoge hâpokomec imi eene.” 11Mupie ʒiŋuc jazawec: “Bâpiaŋnukaczi
ʒiŋuc naza sorec ekac: ‘Fofoge rorâ rac.’ ” 12 Mume wiocnerâ mumbiŋ,
“Fofoge rorâ rac gazajec ŋic e ʒâŋene mo?” 13Mupie ŋic biaŋkeweczi kâuc
bawec. Jesu e ŋicguru ira domambiŋ jaŋere ŋondeŋko kamierâ rawec. 14 Izi
ʒâhec Jesuzi ŋic e taha ufuŋko bâfuarâ uŋ ʒiŋuc âzâcnewec: “Go sahacge
biaŋkejec, emewiac ŋemâc bâmâcne jâmbâŋ fua‐garezacte sâqocnemocwâc
mi bazemec.” 15 Eme ŋic e Jesu hone tararâ ra Judaŋic ʒiŋuc jazawec: “Ŋic
bâpiaŋnukac ʒâŋene Jesu.” 16 Jesu e sabata hombaŋko gie iŋucne bawecte
Judaŋic jaŋe râsi ecnembiŋ. 17 Epie Jesuzi ʒiŋuc jazawec: “Mamac‐nane e

gie ʒuʒuhuc jaha baekac, eme noni iŋuc jaha wâc eekopac.” 18 Eme Jesu
e sabata hombaŋ hesifuckewec â Anuture Mamac‐nane muhuc Anuture
sâcko ʒuhuckewec, Judaŋic jaŋe wiac jajahec irec erâ mana gâpârerâ
qaniŋtemumbiŋ.

Jesu e bâɋârec‐nâporâ okacnere dâŋmutara‐nâreocmu
19Eme Jesuzi dâŋ ʒiŋuc jazawec: “No jâmbomac jâmbâŋ ŋazapemananiŋ,

Ŋokâzi maŋticnere sâcne gie mi baekac, Mamaczi bame sâc honehuc
baekac. Eki baekac ijaha Ŋokâzi baekac. 20Mamac e Ŋokâ honebâckeekacte
gie baekac sâc jâutu‐fâreekac, erâ gie ʒi honeŋgopieŋ sawa mâcne, fe-
kicne sâko jâutume ŋoŋe honerâ wareckeniŋmu. 21 Mamac e hâmokicne
wiwic‐ joparâ bâɋârec‐jopaekac, iŋuc jaha Ŋokâzi e me e bâɋârezo murâ
bâɋâreocmu. 22 Erâ Mamac e ŋic okacnere dâŋ mi mutara‐ jareekac, gie
i Ŋokâre meo râewec. 23 Eme ŋic jaŋe Mamac sâseeŋgopieŋ iŋuc jaha
Ŋokâ sâsenʒepieŋ. Moc e Ŋokâ mi sâseocmuzi, Ŋokâ sorewec, Mamac
hâcne, e iŋuc jaha mi sâseocmu. 24No jâmbomac jâmbâŋ ŋazape mananiŋ:
Moczi nore dâŋ mana maŋ ehuc, sorecnuwec e manasiŋkeocmu, ŋic e
ʒiŋuczia juju sanaŋhec ekac. E okacnere biŋemi ee hâmoc râpeckerâ jujuo
raʒiwec jukac hâcne. 25No jâmbomac jâmbâŋ ŋazapemananiŋ: Dameŋmoc
maickeocmu, erâ ʒi biac maickekac hâcne, ira hâmokicnezi Anutu Ŋokâ‐
ticne ere dâŋ manarâ ɋârerâ juniŋmu. 26Mamac e jujure fuŋqizecne, eme
Ŋokâ e iŋuc jaha jujure fuŋqizecne eocte qikiŋnecnewec. 27 Erâ e Ŋic Fâri
Wâtuŋne jukacte ŋic okacnere dâŋmutara‐jareocte mucnewec. 28Dâŋ irec
manapie mi quŋkezejec. Dameŋ moc bakicne fokac i maickeme ʒâŋeruŋko
foeŋgopieŋ jaŋe ere dâŋ wiwira manarâ wefunʒoŋgopieŋ. 29 Ehuc juju
biaŋne jumbiŋzi juju sanaŋte faharenʒoŋgopieŋ, â juju sâqocne jumbiŋzi
kiŋte okacne roniŋte faharenʒoŋgopieŋ. 30No nahacne maŋte gie i bapane
mi fokac, Mamac‐nanere micsâcko sawa okacnere dâŋmutara‐jareekopac.
Iŋuc ehuc okacnere gie bape sâckoa eocmu. I no nahacne dâŋ mâcne,
sorecnuwec ere dâŋ ʒaeckeekopac.

Anutuzi Ŋokâ‐ticnere fuŋne bataniŋkeekac
31 “No nahac fuŋne‐nane mutaniŋkepe fârimâc eocmu. 32 Fuŋne‐nane i

moczimutaniŋkeocmu, erâ nomanakopac, fuŋne‐nanemutaniŋkeme fârine
eocmu. 33 Ŋoŋe Johane mu indiŋ ecnepie dâŋ fâri qizecne mutaniŋkewec.
34Erâ ŋiczi fuŋne‐nanemutaniŋkeniŋte ine mi muekopac, ŋoŋe fuŋne‐nane
manarâ jujure hata âteniŋte irec mâc ŋaŋacnere muekopac. 35 Johane
e jâmbomac lambe sâko erâ tamae‐ŋarewec. Ehame ŋoŋe mâc ʒâziriŋne
nacbembeŋ hone aŋac ehuc jumbiŋ sawa.

36 “Â nore fuŋne mutaniŋkeekac, e Johane iŋucne mâcne, e sâc moc.
Mamac giemunarewec, gie irec fârine bâfuape ineMamaczi sorecnumewa-
hapo irec fuŋne taniŋkeekac. 37Mamac sorecnuwec eki hâcne fuŋne‐nane
mutaniŋkewec. Ŋoŋe ine e jahacne mickonec dâŋ mi manambiŋ â
hawarine wâc mi honembiŋ. 38 Erâ ŋoŋe dâŋticne maŋŋeŋicko sâcne mi

râepie fohuc juekac. Ŋic sorewec ere dâŋqikiŋnehucwemocko iŋuc eniŋmu.
39Ŋoŋemiti papiao kecʒiŋucmuhuc wose gufuc eeŋgopieŋ: Juju sanaŋ ira
hâcne soŋkekicne. Erâ izi hâcne nore fuŋnemufuaekac. 40 Eme ŋoŋe norao
juhuc juju sanaŋhec ee i sifu qikiŋneeŋgopieŋ.

Judaŋic jaŋeMoserao maŋgâŋ roweckembiŋ
41 “No ŋiczi sahacmumuteŋwiac enareniŋte irecmimuekopac. 42Ŋoŋere

fuŋne ine jâmbomac manaekopac, maŋŋeŋic Anuturea mi domaekac.
43 No Mamac‐ nanere micte ŋoŋerao wahapo, eme ŋoŋe sifu âgo mi
enareeŋgopieŋ. Juku ŋicmoc e e jahacne maŋte fisime ine âgo ecneniŋmu.
44 Ŋoŋe ŋaŋaczia mumuteŋ eec ehuc Anutu qâqâhâc sâko ere mumuteŋte
mi eŋareekaczi wemocko mamanasiŋhec eniŋmu? 45 Ŋoŋe nore ʒiŋuc mi
munʒepieŋ: Eki Mamactao dâŋnâŋec mugâpâre‐nâreocmu. Iŋuc mâcne,
ŋoŋe ŋic moctao roweckeeŋgopieŋ, Mose hâcne, eki mugâpâre‐ŋareocmu.
46 Mose e dâŋ qâreŋkewec i nore qâreŋkewec. Eme ŋoŋe ere dâŋ mana
ʒakierâ muzac nore mâmâc mana ʒakienʒapiŋ. 47 Mosere dâŋqâreŋ
qikiŋnehuc nore dâŋ wemocko mana ʒakieniŋmu?”

6
Jesuzi ŋic 5000 nânâ gumec‐jopawec
(Mat 14:13–21; Mar 6:32–44; Luk 9:10–17)

1 Jesu e dâŋ i mufârerâ Galilaia riqic, Tiberia riqic hâcne, fotâcnerâ
ocniŋucnao raʒiwec. 2 Raʒime ŋic ŋokac bocjahazi huc ʒâichec ɋiɋicne
bacjopame honembiŋte bâjâpembiŋ. 3 Eme Jesuzi motecfâcne rocjopame
tikio ferâ ŋembiŋ. 4 Dameŋ ira Judaŋic aakic hombaŋ‐jeŋic bembeŋkewec.
5 Eme Jesuzi ʒâŋe firâ ŋic guru sâko fisipie honec‐joparâ Filipo wiocnerâ
muwec, “Poroŋ wenirec furine barâ i sâko gumec‐jopapene sâcjopaocmu?”
6Ewiac eoctemanasume fohamâc esâickewec. 7Eme Filipozi ʒiŋucmuwec:
“20 kinazi poroŋ furine barâ gumec‐ jopapene mâc hesâsâc‐jopaocmu.”
8Mumemotecfâcne jaŋeraonecmoc, Anderea, Simoŋ Petorore ɋa, eki ʒiŋuc
muwec: 9 “Ʒira motec moc jukac eki poroŋ memoc â opâ qowi jajahec
bajukac, erâ ŋic guru sâko jâmbâŋte keci mac izi wemo ezo?” 10 Eme Jesuzi
muwec, “Ŋoŋe ŋic ejarepie qâzuckerâ waha ŋeniŋ.” Eme mâreŋ ira kecɋaŋ
fowec i toma âterâ ŋic 5 tauseŋ qâririŋ iŋucziwaha ŋerambiŋ. 11Eme Jesuzi
poroŋ rorâ daŋgemurâ ŋic ŋerambiŋ jaŋe bâtâc bajarewec â qowi iŋuc jaha
mupie sâc jarewec. 12Nârâ gapec‐jopame Jesuzi motecfâcne ʒiŋuc jazawec:
“Tiwâne forâ sipirickezacte nuseniŋ.” 13Eme jaŋe poroŋmemoc irec tiwâne
nusepie sasac 12 hurâ fusewec. 14 Eme ŋic jaŋe fuŋne qaqa mâsi i hone
manac erâ mumbiŋ, “Porofete sâko mâreŋko fuaocte mukicne, ʒine hâcne
jâmbâŋ.” 15 Eme jaŋe Jesu orâŋkerâ mezi rorâ ŋicwofuŋ‐jeŋic âkendâŋnezo
ehapie hone tarac‐joparâ behec‐joparâ e jahackoaŋ tikio fewec.

Jesu riqicko âte âte rawec
(Mat 14:22–27; Mar 6:45–52)

16Hae owâeme motecfâcne jaŋe riqicmecko humbiŋ. 17Hurâ Kafanaum
haeo risie raniŋte wokeo fembiŋ. Erâ hae dapâc eme Jesu juhame buc

rambiŋ. 18 Ehuc mâŋâŋ sanaŋne domame siri kâcɋene qame rambiŋ.
19 Jaŋe kilometa 4me 5 irec sâc rakuhapie Jesuzi riqic faio âte âte rarâwoke
bâqiŋkeme honerâ fâfârembiŋ. 20 Iŋuc epie wira‐ jarerâ muwec: “Nahac
fâkopac, mi hâwic‐ŋopaoc.” 21 Eme wokeo ropie feocte ehapie izia woke
mâreŋ razo mumbiŋko fisiwec.

Ŋic jaŋe Jesu mâsire hesuambiŋ
22Ŋic guru sâko jaŋe riqic ocniŋucnao fohapie hae furewec. Hae fureme

ʒiŋuc mumbiŋ: “Jacne ŋafeo woke mocsâkoa ŋeme honembeneŋ, ira
motecfâcne Jesu beherâ buc ferâ rambieŋ.” 23 Iŋuc manahuc ŋehapie
Tiberia haeonec woke gâcneWofuŋzi daŋgemurâ poroŋ gumec‐jopawecko
ware fisimbiŋ. 24 Eme ŋic jaŋe Jesu e jahacne â motecfâcne basac‐
joparâ wokeo ferâ Kafanaum haeo risie rarâ ira basambiŋ. 25 Riqic
ʒiŋucnao basaku bâfuarâ mumbiŋ, “Qaqazu, go wezimucne waremec?”
26 Wiocnepie ʒiŋuc jazawec: “No jâmbomac jâmbâŋ mupe mananiŋ, ŋoŋe
fuŋne qaqa mâsi bape honeeŋgopieŋ irec mâcne, nânâ gumec‐ ŋopape
nâ gapec embieŋ, irec basacnuŋgopieŋ. 27 Ŋoŋe gie banʒepieŋ, erâ
nânâ sisirowenere mâcne, juju sanaŋte nânâ irec giene banʒepieŋ. Ŋic
Fâri Wâtuŋne eki, Anutu Mamaczi kamac sarahuc âkendâŋnewecte, juju
sanaŋte nânâ i sâcne ŋareocmu.” 28Mume dâŋ ʒiŋuc bâtikiecnembiŋ: “Nâŋe
weniŋuc erâ Anuture gie banaŋmu?” 29 Eme ʒiŋuc jazawec: “Ŋic sorewec
e manasiŋkezo, izi Anuture gie biŋe‐ŋeŋic ekac.” 30 Mume dâŋ ʒiŋuc
âzâcnembiŋ: “Mo fuŋne qaqa mâsimo batec honerâ manasiŋgunaŋmu? Mo
gie mo bacmu? 31Mimiŋnefâc‐nâŋec jaŋe mâreŋ sawao mana nâjumbieŋ.
Eme irec dâŋqâreŋ ʒiŋuc fokac: ‘Sambâŋkonec nânâ jareme nâjumbieŋ.’ ”

Sambâŋkonec nânâ irec dâŋ
32 Eme Jesuzi ʒiŋuc jazawec: “Jâmbomac jâmbâŋ mupe mananiŋ: Mose

e sambâŋkonec nânâ mi bâfua‐ŋarewec, Mamac‐ nanezi sambâŋkonec
nânâ fârine ŋareekac hâcne. 33 Nânâ sambâŋkonec waharâ mâreŋŋic
juju bâfua‐ŋareekac izi Anuturaonec nânâ fârine ekac.” 34 Mume ʒiŋuc
âzâcnembiŋ: “Wofuŋ, go nânâ mukic i dameŋ sâc nârezemec.” 35Eme ʒiŋuc
jazawec: “Jujure nânâ no hâcne. Moc e norao qohotaocmu e nânâre moc
mi hâmoocmu, â moc e no manasiŋnuocmu e opâre moc mi hâmoocmu.
36 No ine ŋazape, ŋoŋe no honecnu‐bipiehuc sifu mi manasiŋnueŋgopieŋ.
37 Mamaczi nareekac i jaŋe norao fisi‐ fâreniŋmu, â norao fisiocmu e mi
bâsuepemu. 38 Sambâŋkonecwahapo i no nahacne micdâŋ dopeckepemurâ
mâcne, sorecnuwec ere micdâŋ dopeckepemurâ wahapo. 39Mamac‐nanezi
norao râec‐jopaekac ŋic i jaŋe sipirickenʒipiŋte hone qâzuc ejareku dameŋ
sâkoo furu jaha wiwic‐jopape faharenʒoŋgopieŋ; sorecnuwec ere micdâŋ
iŋuc hâcne fokac. 40 Ŋokâ hone dendeŋnehuc manasiŋkeniŋmu sâc juju
sanaŋ rauckeniŋmu; Mamac‐nanere micdâŋ iŋuc hâcne fokac. Eme noni
dameŋ sâkoo bâɋârec‐jopazokopac.”

Jesu e juju sanaŋte nânâ

41 Jesu e “sambâŋkeonec nânâ no hâcne” iŋucmuwecte Judaŋic jaŋemana
sâqorecnehuc dâŋembiŋ. 42Ehuc ʒiŋucmumbiŋ: “Wiac Jesu e Josefere ŋokâ,
neŋgoc mamac jahec‐ ticne i nâŋe honec‐ jofaeŋgopeneŋ. Eme wemocte
ʒiŋuc mukac: ‘No sambâŋkonec wahapo’?” 43 Mupie Jesuzi ʒiŋuc jazarâ
muwec: “Ŋoŋe boc mi manapie sâqorezejec. 44 Ŋic moc e jahacne maŋte
norao fifisi i mi fokac, Mamac sorecnuwec eki fâreme fifisine ine fokac.
Eme noni ŋic iŋucne e dameŋ sâkoo bâɋârezokopac. 45 Porofete jaŋere
dâŋqâreŋ ʒiŋuc fokac: ‘Anutu e jahac ŋic sasawa miti jaza qazuc eocmu.’
Irec moc e Mamaczi miti âzâcne qazuc eme manaocmu e norao fisiocmu.
46 Ŋic moczi moc Mamac honewec i mi fokac, Anuturaonec wahawec e
mocjahazi Mamac honewec. 47No jâmbomac jâmbâŋ ŋazapemananiŋ: Moc
e no manasiŋnuocmuzi juju sanaŋhec eocmu. 48 Jujure nânâ no hâcne.
49 Mimiŋnefâc‐ŋeŋic jaŋe mâreŋ sawao mana nâipiehuc hâmo‐fârembiŋ.
50 Â sambâŋkonec nânâ nârâ mi hâhâmo ine norao fokac ʒi. 51 Jujure nânâ
sambâŋkonecwahakicne nonahacnehâcne. Irecmoc enoraonec nânânârâ
juraʒihuc juocmu sanaŋ. Biuc‐nanezi nânâ ekac, i ŋiczi juju bâfuaniŋte
ŋarepemu.”

52 Eme Judaŋic jaŋaczia mu qaqatarac erâ mumbiŋ, “E weniŋuc erâ
biuc‐ticne nâreme nanaŋmurâ mukac?” 53 Epie Jesuzi ʒiŋuc jazawec: “No
jâmbomac jâmbâŋ ŋazakopac, ŋoŋe Ŋic Fâri Wâtuŋne ere biuc â soc mi
nâniŋmuomaŋŋeŋicko juju mi fuaocmu. 54Moc e nore biuc â soc nâocmuzi
juju sanaŋhec eocmu, eme noni dameŋ sâkoo bâɋârezokopac. 55Nore biuc
izi nânâ fârine, â nore soc izi opâ fârine. 56 Nore biuc â soc nâocmuzi
no maŋnuocmu a noni e maŋkepemu. 57 Mamac e juju runezi sorecnume
wahapore Mamacte erâ juekopac, eme no nâcnuocmuzi iŋuc jaha nore erâ
juocmu. 58 Sambâŋkonec nânâ irec fuŋne iŋuc fokac. I mimiŋnefâc‐ŋeŋic
nâmbiŋ iŋucnemâcne. Jaŋe nâipiehuc hâmombiŋ. Â nore nânâ ʒi nâocmu e
ine juraʒihuc juocmu sanaŋ.” 59 Jesu e Kafanaum haeo mitificko juhuc dâŋ
i jaza qazuc ewec.

Ŋic tucnezi Jesu râpeckembiŋ
60 Kikefuŋfâc‐ticne jaŋeraonec bocjahazi dâŋ i manarâ mumbiŋ, “Dâŋ

kecʒi manapene ququŋkenehec ekac, i mozi manaocmu?” 61 Eme mu takic
embiŋ i Jesu emaŋticnezimanarâ ʒiŋuc jazawec: “Dâŋ i manapie sâqorekac
me? 62 Eme Ŋic Fâri Wâtuŋnezi mârâc juweckoa risie feme manapie
weniŋuc eocmu? 63 Sahacte biuczi juju bâbâfua i mi fokac, juju bâbâfua
i Mârore gie. No dâŋ ŋazaekopac i Mârohec â jujuhec. 64 Eme ŋoŋeraonec
tucnezi ine mana maŋ mi eeŋgopieŋ.” Jesu e miti‐ticne qikiŋneniŋmu jaŋe
mârâcko mana tarac‐jopawec, â doc baocmu e mâmâc mana tarawec, irec
dâŋ iŋuc jazawec. 65 Erâ dâŋ moc ʒiŋuc ʒuhuckerâ muwec: “No irec hâcne
kecʒiŋuc ŋazapac: Moc e Mamaczi mi baafeckeha norao fisirâ jujune mi
fokac.” 66Emedameŋ ira kikefuŋfâc‐ticne jaŋeraonec bocjahazi jume jujure
takic‐jopame râpeckembiŋ.

Petorozi Jesure fuŋnemujaŋgeŋkewec

67 Eme Jesuzi motec fuŋfuŋfâc‐ticne 12 indiŋ‐joparâ muwec, “Ŋoŋe iŋuc
jaha râpecnuzomuŋgopieŋme?” 68Mume Simoŋ Petorozi ʒiŋuc âzâcnewec:
“Wofuŋ, go behecgurâ moc morao ranaŋmu? Go mocjahazi juju sanaŋte
dâŋ bajuekic. 69 Nâŋe go manasiŋguhuc ʒiŋuc mana‐gareeŋgopeneŋ: Go
Anuture Tiriŋic hâcne.” 70 Eme Jesuzi ʒiŋuc jazawec: “No motec ŋoŋe 12
rowosâec‐ŋopapo. Eme wemocte ŋoŋeraonecmoczi Sataŋ ekac?” 71 E Juda
Simoŋte ŋokâ Karioto haeonec ere manasuhuc iŋuc muwec. E motec 12
jaŋere guruoneczi hâcne juku ʒâhecko Jesu doc bawec.

7
Jesu e rehac boze hombaŋte Jerusalem haeo fewec

1 Jerusalem haeonec Judaŋic jaŋe Jesu qaniŋte dâŋ qacnepie Judaia
mâreŋ‐ jeŋic qikiŋnerâ Galilaia mâreŋko sawa rac warec ehuc juwec.
2 Ehuc juhame Judaŋic rehac boze hombaŋ‐jeŋic bembeŋkewec. 3 Ehame
qafâc‐ticne ʒiŋuc âzâcnembiŋ: “Go ʒawierâ Judaia mâreŋko rarâ, ʒira mâsi
wiac baekic i ocna batec kikefuŋfâcge jaŋe honenʒepieŋ. 4 Mozi fua
tâcnezo murâ soŋsoŋ juhuc gie baocmu? Go gie iŋucne bazo muekicte
ra ŋicguruo fua taniŋkerâ batec honeniŋ me!” 5 Ɋafâc‐ticne jaŋe e mi
manasiŋkehuc iŋuc mumbiŋ. 6Mupie Jesuzi ʒiŋuc jazawec: “Ŋoŋe dameŋ
kosaowiac ezomurâ sâcne eniŋmu, no ine dameŋ‐nanemimaickekac. 7Ŋic
jaŋe ŋoŋe wemocko qaisoc‐ŋopaniŋmu, no ine juju bapa‐ jeŋic sâqocne i
mutaniŋkepe qaisocnueŋgopieŋ. 8 Ŋoŋe hombaŋko raniŋ, no ine dameŋ‐
nane mi maickekacte ʒiŋucziami rapemu.” 9 Iŋucmurâ Galilaia mâreŋkoa
juwec.

10 Eme jaŋe bânierâ rahapie e ʒâhecko buc kamierâ rawec. 11 Eme
hombaŋ maickeme Judaŋic micne jaŋe basarâ wiwioc erâ mumbiŋ, “E
wena jukac?” 12 Â ŋic omane sâko jaŋe ere dâŋ bocjaha mufembiŋ. Ehuc
gâcnezi mumbiŋ, “E ŋic biaŋne,” â gâcnezi qatararâ mumbiŋ, “Aricne, e
ŋic maŋ bâsifuc ejareekac.” 13 Erâ Judaŋic micne jaŋere hâwic‐jopame dâŋ
tâtâckomi mumbiŋ.

Jesu e Anuturaonec dâŋ bawahawec
14 Eme hombaŋ ʒâʒâŋiŋko Jesu e taha ufuŋko ferâ miti jaza qazuc ewec.

15 Miti mume Judaŋic micne jaŋe wareckerâ ʒiŋuc mumbiŋ: “E nâŋâcne
mamana ficko mi juweczi weniŋuc erâ mitire fuŋne manaekac?” 16Mupie
Jesuzi ʒiŋuc jazawec: “No mitire fuŋne qazu‐ ŋareekopac i no nahacne
mâcne, i sorecnuwec ere. 17 Eme mitire fuŋne kecʒi i Anuturaonec me no
nahacnaonec, i Anutu micne reŋkehuc mana tarazo. 18Moc e jahacnaonec
manasurâ muocmu, e sahac mumuteŋte hata âteocmu, â moc e gie runere
mumuteŋ fuaocte gie baocmu, ere ine sahac fefe tâmiric siocmâc jukac
muzo. 19 Mose e sâcmutâc dâŋ mufua‐ŋarewec. Â ŋoŋeraonec moczi moc
mi reŋkeekac. Eme ŋoŋe wemo wiacte nuzo muŋgopieŋ?” 20 Mume ŋic
omane sâko jaŋe mumbiŋ, “Go demoŋzi maŋge bâsifuckekac. Mozi guzo
mukac?” 21Eme Jesuzi jazawec, “No mâsimocjaha bapo irec erâ mu warec

boc eeŋgopieŋ. 22Mupemananiŋ: Mosezi motecfâc‐ŋeŋic sahac‐jeŋickoma
baniŋte muŋarewec. Erâ i Mosezi mi fuŋkewec, mimiŋne jaŋe fuŋkembiŋ.
Eme gie i bapanemaickeme sabata hombaŋkowâcbaeŋgopieŋ. 23 Ine hâcne
Mosere sâcmutâc dâŋ huckepie fârimâc ezacte hombaŋko motecfâc‐ŋeŋic
sahac tofa‐jeŋicko gie i baeŋgopieŋ, â no ine ŋicpuriŋ sahac‐ticne furu jaha
hombaŋko bâpiaŋkepo, irec wemocte mana gâpâre‐nareŋgopieŋ? 24 Ŋoŋe
dâŋ onʒoŋ jaha sahacne mi muniŋ, mana wosâehuc dâŋ fârine munʒapiŋ
me!”

Jesu e Anuture bufuŋkonec wahawec
25 Eme Jerusalem hae rune jaŋe ʒiŋuc mumbiŋ: “Ŋic qazo mueŋgopieŋ

ine hâcne ʒi. 26 Hâc, e weniŋuc erâ dâŋ tâtâcko mume micnefâc‐nâŋec
jaŋemi qataracneŋgopieŋ? Me jaŋe fuŋne‐ticnemana tarahucmanacnepie
Kristo ekac mecne? 27 Erâ iŋuc wâc mâcne mecne. E fufua‐ticnere fuŋne
manaŋgopeneŋ. Kristowareocmu ine ere fuŋne kâuc bafârenaŋmu.” 28 Jesu
e taha ufuŋko miti qazu‐jarehuc domahame iŋuc mupie hahaŋne bahuc
muwec, “Oi ŋoŋe, mana taracnurâ fufua‐ nanere fuŋne manaeŋgopieŋ,
ŋoŋe hâcne. Wahapo i no nahacne maŋte mi wahapo, jâmbomac rune
moc jukac eki sorecnume wahapo. Ŋoŋe e kâuc baŋgopieŋ. 29 No ine
e jahacne bufuŋkonec sorecnume wahapore e mana tarakopac.” 30 Iŋuc
mume kâpâcwâru baniŋte mumbiŋ. Erâ dameŋ‐ ticne mi maickewecte
mejeŋic mâckeme behembiŋ. 31 Ehame ŋic omane jaŋeraonec bocjahazi
fuŋkerâ Jesu manasiŋkembiŋ. Ehuc ʒiŋuc mumbiŋ: “Kristo fisiocmu, e
ŋic ʒizi mâsi baekac i sirickehuc baocmu me? Aricne, e bafâreekac.”
32 Ŋic jaŋe dâŋ iŋucne kamierâ mupie farisaio jaŋe manarâ taha bapa
micne jaŋehec nazaŋ gazaŋ erâmomori jaŋe Jesu kâpâcwâru baniŋte sorec‐
jopapie rambiŋ.

Jesu e Mamac‐ticnerao risieocte jazawec
33 Eme Jesuzi ŋic ʒiŋuc jazawec: “No dameŋ bembeŋne sawa ŋoŋehec

jurâ sorecnuwec erao risiepemu. 34 Eme ŋoŋe no basacnu‐bipiehuc mi
bâfuacnuniŋmu. Ra jupemu ira wemocko fâniŋmu.” 35 Iŋuc mume Judaŋic
jaŋe ʒiŋuc muhuc nazaŋ gazaŋ embiŋ: “E wena rame basa‐ bipienaŋte
mukac? Judaŋic âgofâc‐nâŋec Grik mâreŋko juraŋgopieŋ jaŋerao raocte
mukac, ehuc Grik miti jazaocte manasuhuc mukac? 36 Basacnu‐bipiehuc
mi bâfuacnuniŋmu, â rapemu ira sâcne mi fâniŋmu, dâŋ iŋucne weniŋucte
mukac?”

Jesu manasiŋkehuc opâ sârohec ezo
37 Judaŋic jaŋe hombaŋ botâŋne ŋetaraniŋte tutumaŋ sâko ehuc ŋehapie

Jesuzi faharerâ domahuc dâŋ wiwic jaha ʒiŋuc muwec: “Moc e opâre
hâmokacko norao warerâ nâzejec. 38 Â moc e manasiŋnuhuc juocmu ere
bumaŋkonec opâ sâro fifisine wahahuc domaocmu. Miti papiao dâŋ iŋuc
hâcne qâreŋkekicne.” 39 Jesu manasiŋkembiŋ jaŋe Mâro biŋe qajarehuc
iŋuc muwec. Jesu e dameŋ ira sambâŋ eri tatamac‐ ticnere maŋnao mi
risie fewecte Mâro mi wahawec. 40 Ŋic jaŋe dâŋ i manarâ Jesure ʒiŋuc

mumbiŋ: “E jâmbomac porofete sâko‐nâŋec.” 41 Â gâcnezi mumbiŋ, “E
Kristo jâmbâŋ.” Mupie tucnezi qatararâ mumbiŋ, “Wiac Kristo e wemocko
Galilaia mâreŋkonec fuaocmu. 42 Tiri Papiao dâŋ ʒiŋuc mukicne: Kristo
e Dawidire haefuŋ Betelehem ira oso gitecfâc‐ticne jaŋere ŋondeŋkonec
fuaocmu.” 43 Ŋic jaŋe Jesure iŋuc muhuc fâuckembiŋ. 44 Eme gâcnezi
kâpâcwâru baniŋtemurâ mejeŋicmâckeme behembiŋ.

Jesu kâpâcwâru baniŋte eipierâ behembiŋ
45 Eme momori jaŋe taha bapa micne â farisaio jaŋerao risiepie wio‐

jarerâ mumbiŋ: “Ŋoŋe wemocte mi rorâ bawareŋgopieŋ?” 46 Wiopie
momori jaŋe mumbiŋ, “E dâŋ muekac, iŋucne ŋic gâcnezi mumune mi
fokac.” 47 Mupie farisaio ŋic jaŋe ʒiŋuc jazambiŋ: “Me, ŋoŋe iŋuc jaha
maŋ bâsifuc eŋarejec? 48 Soŋaŋ kâcqene â farisaio ŋic nâŋeraonec moczi
erao moc qohotac me? 49 I aricne i, ŋic omane guru, sâcmutâc dâŋ mi
mamana jaŋe sawa, hârâcte biŋe jaŋe hâcne.” 50 Eme âgo‐jeŋic moc
Nikodemo, mârâc Jesu iqickewec, eki ine ʒiŋuc jazawec: 51 “Ŋoŋe muniŋ,
ŋicmoc fuŋne‐ticne mi manahuc â kiŋticnemi honehuc okacnere dâŋmâc
mumutarane, iŋuc ezore sâcmutâc papia‐nâŋecko moc qâreŋkekicne fokac
me?” 52 Eme âgofâcne jaŋe ʒiŋuc mumbiŋ: “Eme go iŋuc jaha Galilaia
mâreŋkonec me? Wose gufuc eku ʒiŋuc manacmu: Galilaia mâreŋkonec
porofete fufuane mi fokac.”[ 53 Eme jaŋe râwiŋnerâ ficjeŋic sâc rafârembiŋ.

8
Ŋokac sâqocnemoc Jesurao barambiŋ

1 Jesu e Oliwa tikio fewec. 2Hae fureme irecnec risierâ taha ufuŋko feme
ŋic jaŋe erao mâretec tumaŋnembiŋ. Eme ira ŋehuc miti jaza qazuc ewec.
3 Ehame miti qaqazu â farisaio ŋic jaŋe ŋokac moc boe sau ehuc juhame
bâfuakicne e Jesurao bararâ 4mumbiŋ, “Qaqazu, ŋokac kecʒi boe sau ehuc
juhame bâfuakicne. 5 Eme Mose e ŋokac iŋucne qânâzi hehâmoc‐jopazore
sâcmutâc dâŋkomunârewec. Gahac ine weniŋucmukic?” 6 I mâc esâickepie
dâŋ iŋuc me iŋuc mume dâŋko râeniŋte fecnehuc mumbiŋ. Mupie Jesu
e daperâ mâreŋko mezi qâreŋkewec. 7 Qâreŋkehame wiocnerâ wiocne
epie qâhâŋnerâ ʒiŋuc jazawec: “Ŋoŋeraonec moc bahac tâmiric juekaczi
fuŋkerâ qânâzi heme henʒepieŋ.” 8 Iŋuc murâ mocwâc daperâ mâreŋko
qâreŋkewec. 9 Ehame jaŋe dâŋticne manarâ micnezi bânieme moc moc
raku rafârembiŋ. Eme ŋokac e Jesure maŋfuŋko buc domame, 10 Jesuzi
qâhâŋnerâ wiocnerâ muwec: “Ŋokac, jaŋe wena? Moczi moc okacnere
dâŋ mi mugarejec me?” 11 Eme ŋokazi muwec, “Wofuŋ, aricne.” Mume
muwec, “Eme noni iŋuc jaha okacnere dâŋ mi mugarepemu. Go mâc ra
juhuc sâqocnemocwâcmi bazemec.”]

Jesu e fuŋne‐ticne mutaniŋke‐jarewec
12 Eme Jesuzi ŋic dâŋ moc ʒiŋuc ʒuhuckerâ jazawec: “No mâreŋ sâc

ŋic ŋoŋere ʒoctamac. Eme moc e no bâjâpecnuocmuzi dapâcko mi rahuc

juocmu. E jujure tatamac focnehame juocmu.” 13 Iŋuc mume farisaio ŋic
jaŋe ʒiŋuc âzâcnembiŋ: “Ʒi go gahac fuŋnegemutaniŋkekomec, i manapene
fârine mi ekac.” 14 Mupie Jesuzi ʒiŋuc jazawec: “No nahac fuŋne‐nane
mutaniŋkepe irec fârimâc mi eekac. No wenirec warepo â wena rapemu
irec fuŋne manahuc dâŋ muekopac. Ŋoŋe ine irec â irec mâmâc kâuc
baeŋgopieŋ. 15 Ŋoŋe fuŋne riritu gie baeŋgopieŋ i sasahac eekac. No ine
fuŋne riritu gie mi baekopac. 16Me fuŋne riritu gie bapemuo ine fârinehec
eocmu. No fuŋne riritu gie buc bapane mi fokac. Mamac sorecnuwec eki
baficnume bapane fokac. 17 Eme sâcmutâc dâŋŋeŋicko kecʒiŋuc fokac: ‘Ŋic
jajaheczi mocte fuŋne ritupire fârine muzo.’ 18 Eme no fuŋne‐nane mu-
taniŋkehapeMamac sorecnuwec eki iŋuc jaha mutaniŋkeekac.” 19Dâŋ iŋuc
jazame wiocnerâ mumbiŋ, “Mamacge wena?” Eme ʒiŋuc jazawec: “Ŋoŋe
no mi mana taracnuhuc Mamac‐nane iŋuc jaha mi mana taraeŋgopieŋ, no
mana taracnurâ muzac, Mamac‐nane iŋuc jaha mana taranʒapiŋ.” 20 Jesu
e ufuŋko taha katapa ŋewec maŋne ira miti jaza qazuc ehuc dâŋ i muwec.
Eme dameŋ‐ticnemimaickewectewemocko afeckerâ kâpâcwâru banʒapiŋ.

Ŋiczimâreŋkonec, Jesuzi sambâŋkonec
21 Eme Jesu e harierâ ʒiŋuc jazawec: “No behec‐ ŋopa rape ŋoŋe

basacnurâ sâqocne‐ŋeŋichec juku hâmoniŋmu. No ra jupemu ira wemocko
fâniŋmu.” 22 Iŋuc mume Judaŋic jaŋe mumbiŋ, “ ‘No ra jupemu ira
wemocko fâniŋmu’, iŋuc wemocte mukac? Sahac‐ ticne qarâ hâmoocte
mukac me weniŋuc?” 23 Eme Jesuzi ʒiŋuc jazawec: “Ŋoŋe juwickonec,
no faickonec, ŋoŋe mâreŋkonec, no mâreŋkonec mâcne. 24 No irec hâcne
ŋazakopac: Ŋoŋe sâqocne‐ŋeŋichec juku hâmoniŋmu. No jukopac ʒi
fuŋne‐nane ŋazaekopac i mi mana ʒakieniŋmuo, sâqocne‐ŋeŋic foŋarehame
hâmoniŋmu hâcne.” 25 Mume wiocnerâ mumbiŋ, “Eme go mo?” Mupie
Jesuzi jazawec, “Ŋazaekopac i jâmbâŋ hâcne. 26 No ŋoŋere bahac â
kiŋdâŋ bocjaha bajuekopac. Sorecnuwec eki dâŋ fârine muekac, eme
noni micticnaonec manapo ijaha ʒira mâreŋko mufuaekopac.” 27Mamac‐
ticnere iŋuc jazame jaŋemi mana tarambiŋ. 28 Irec Jesuzi ʒuhuckerâ ʒiŋuc
jazawec: “Ŋoŋe Ŋic Fâri Wâtuŋne bâfeŋnerâ fuŋne‐ticne mana taraniŋmu.
Erâ no nahacne maŋtewiac mi eekopac, Mamaczi qazu‐narewec dâŋ ijaha
muekopac, i wâc mana taraniŋmu. 29 Sorecnuwec e nohec juekac. No
dameŋ sâc wiac epe bape maname biaŋkeekacte no mi behecnuekac.”

Sâqocne bahuc irec kiŋaŋ qaqa ezo
30Dâŋ iŋucmumeŋic bocjahazimanasiŋkembiŋ. 31Eme emanasiŋkembiŋ

Judaŋic jaŋe hâcne ʒiŋuc jazawec: “Ŋoŋe nore dâŋko juhuc ine motec
fuŋfuŋfâc‐nane eniŋmu. 32 Eme nore dâŋ fâri qizecne mana tarapie izi
batarac‐ŋopame niŋgiŋ tâmiric sâcne erâ juniŋmu.” 33 Mume dâŋ ʒiŋuc
bâtikiecnembiŋ: “Nâŋe Abrahamte ɋâricfâc, mozi mo kiŋaŋ qaqafâc‐ticne
bacnâporâ niŋgiŋ‐nâpowecte go ʒiŋucmukomec: ‘Niŋgiŋ tâmiric eniŋmu’?”
34 Eme Jesuzi ʒiŋuc jazawec: “No jâmbomac jâmbâŋ ŋazakopac, moc e
sâqocne baocmuzi sâqocnere kiŋaŋ qaqa eocmu. 35 Kiŋaŋ qaqazi bomboŋ‐

ticnere fic haeoa hati mi jurâ ju eocmu, ŋokâzi ine mamac‐ticnere fic haeo
hati juraʒihuc juocmu. 36 Irec Ŋokâ eki firuec‐ ŋopame ŋoŋe jâmbomac
niŋgiŋ tâmiric juniŋmu.

Jesure dâŋ qikiŋnerâ Sataŋte ŋic ezo
37 “ŊoŋeAbrahamte ɋâricfâc, i nonimanakopac. Eme ŋoŋe ine dâŋnanezi

ŋoŋerao hesowariekacte qâhâmocnuzo muŋgopieŋ. 38 No Mamac‐nanerao
wiac honehuc jupo irec hâcnemuekopac, â ŋoŋe ine ŋaŋacnemamactaonec
wiac manambiŋ i eeŋgopieŋ.” 39Mume ʒiŋuc âzâcnembiŋ: “Nâŋe mamac‐
nâŋec Abraham.” Eme Jesuzi ʒiŋuc jazawec: “Ŋoŋe Abrahamte ɋâricfâc
jurâ muzac e hawari enʒapiŋ. 40 Anuturao dâŋ fâri qizecne manapo
i ŋazaekopac, ehame ŋoŋe nuzo muŋgopieŋ. Wiac iŋucne Abrahamzi
mi ewec. 41 Ŋoŋe ine ŋaŋacne maŋte hata âteeŋgopieŋ.” Eme jaŋe
mumbiŋ, “Nâŋe fiuckonec mi fuambeŋ, Anutu e Mamac‐nâŋec mocjaha.”
42 Mupie Jesuzi ʒiŋuc jazawec: “Mamac‐ŋeŋic Anutu eme muzac, no âgo
enarenʒapiŋ. No Anuturaonec hâcne wahapo, no nahacne maŋte mi wa-
hapo, eki sorecnume wahapo. 43Weniŋuc erâ jupie dâŋnanezimaŋŋeŋicko
mi huekac? No dâŋ mupe ŋoŋe hazec afec mi manaeŋgopieŋ irec hâcne.
44 Ŋoŋe mamac‐ŋeŋic Sataŋ, eme ere qafeŋko wiac eeŋgopieŋ. E mârâc
jaha ŋic sisipiric juweczi juwareekac. E dâŋ fâri qizecne râpeckewecte
maŋticnao jâmbomac dâŋ moc mi fokac. E bureczi nânâ opâ‐ticne ewec.
E burecŋic â burecte mamac. 45 No ine dâŋ fâri qizecne ŋazaekopacte
dâŋnane qikiŋneeŋgopieŋ. 46 Ŋoŋeraonec moczi sâcne nore bahac moc
muocmu? Eme no sâc iŋucnezi dâŋ fâri qizecne ŋazape wemocte mi mana
ʒakieeŋgopieŋ? 47Moc e Anuture biŋe juocmuzi dâŋticnemanaocmu. Ŋoŋe
Anuture biŋemi jueŋgopieŋte dâŋticne qikiŋneeŋgopieŋ.”

Jesure dâŋ bajuhuc hâmoc sanaŋ mi maickezo
48 Mume Judaŋic jaŋe dâŋ ʒiŋuc bâtikiecnembiŋ: “Wiac wemo

mueŋgopeneŋ, go Samaria ŋic, go demoŋzi egareekac.” 49 Eme Jesuzi
ʒiŋuc jazawec: “No demoŋzi mi enareekac, no Mamac‐nane sâseekopac,
ŋoŋe ine no ba jawa enareeŋgopieŋ. 50 No ʒâŋe biŋe‐nanere manabâc
erâ mi ŋazakopac. Ʒâŋe biŋe‐nane hewirickerâ irec dâŋne mumu ine
mocte gie. 51 No jâmbomac jâmbâŋ ŋazape mananiŋ: Moc e nore dâŋ
bajuocmuzi hâmoc moc mi maicke‐jâmbâŋkeocmu.” 52 Iŋuc mume Judaŋic
jaŋe kecʒiŋuc mumbiŋ: “Demoŋzi egareekac, i jâmbomac. Abraham
hâmowec, â porofete jaŋe iŋuc jaha hâmombiŋ, ehame go ʒiŋuc mukic:
‘Moc e nore dâŋ bajuocmuzi hâmoc moc mi maickeocmu.’ 53 Mamac‐
nâŋec Abraham e sâkozi hâmowec, eme go ere sâc jâuruzo mukomec?
Â porofete jaŋe iŋuc jaha wâc hâmombiŋ. Go wemocte sahacge boc
bafekomec?” 54Mupie Jesuzi ʒiŋuc jazawec: “No nahac sahac‐nane bafepe
mi sâckeocmu. Mamac‐nane jukac, e Anutu‐nâŋec mucneeŋgopieŋ, eki ine
muafecnuekac. 55Ŋoŋe e mi mana taraeŋgopieŋ, no ine mana taraekopac.
Irec no weniŋuc mi mana tarakopac mupemu. I mupe burec eme ŋoŋere
sâc ezapo. Aricne, no mana tarahuc dâŋticne bajuekopac. 56 Mamac‐
8:35: Gal 4:30 8:36: Rom 6:18, 22 8:39: Mat 3:9 8:41: Fuf 3:15; Sâc 23:2 8:42: Joh

I 5:1 8:43: Joh 12:39; Mat 12:34; Rom 8:7 8:44: Joh I 3:8–10; Fuf 3:4; Pet II 2:4 8:45: Luk
22:67 8:46: Kor II 5:21; Pet I 2:22 8:47: Joh 18:37; Joh I 4:6 8:48: Joh 7:20; Mar 3:21
8:50: Joh 5:41 8:51: Joh 5:24; 6:40, 47; 11:25 8:52: Mar 9:1 8:53: Joh 4:12 8:55:

Joh 7:28



JOHANE 8:57 1489 JOHANE 9:22

ŋeŋic Abraham e nore ʒâfo maickeme honeocte aŋac sâko bajuwec. Erâ
juku maickeme honerâ ʒeri ewec.” 57 Iŋuc mume Judaŋic jaŋe mumbiŋ,
“Go jarage 50 mi bazumeŋzi Abraham honemeŋ me?” 58 Mupie Jesuzi
jazawec: “No jâmbomac jâmbâŋ ŋazape: No Abraham mi fuarâ juhame
jupozi jukopac.” 59 Iŋuc mume qânâ rorâ hezo epie e fosiroŋnerâ taha
ufuŋkonec wahawec.

9
Ŋic ʒâŋe tiŋtuŋ moc ere dâŋ

1 Jesu e hata rahuc ŋic moc neŋgoc bumaŋkonec tiŋtuŋ fuakicne e
bâfuawec. 2 Eme motecfâcne jaŋe wiocnerâ mumbiŋ, “Qaqazu, more kiŋte
tiŋtuŋ fuawec, e jahacne me neŋgoc mamac jahere?” 3Mupie Jesuzi ʒiŋuc
jazawec: “Irec aricne, e jahacne kiŋte me neŋgoc mamac jahere kiŋte
mâcne, Anutu tâpiri‐ticnere fuŋne erao taniŋkeocte iŋuc fuawec. 4 Nâŋâc
sorecnuwec ere gie ʒoaŋkoa bahuc junʒepeneŋ, ŋafe fuame gie bapane
arictac eocmu. 5 No mâreŋko jupemu sâc ʒoctamac‐ nanezi âke tamae‐
ŋareocmu.” 6 Iŋuc murâ mâreŋko tâfeckerâ afe jârickerâ ŋic tiŋtuŋ ʒâŋene
ruacnerâ 7 ʒiŋucmuhuc sorewec: “Go rarâ Siloam riqicko wânâŋge ʒurec.”
(Siloam i nâŋâcne dâŋko sorekicne.) Eme ŋic e rarâ sahac‐ticne ʒurehuc
ʒâŋe fitâcnewec. 8 Iŋuc erâ risieme âgofâc‐ticne jaŋe, â nânâre numu‐
jarehuc juwec ŋic i jaŋe mâmâc honerâ wiwioc erâ mumbiŋ: “Nânâre
numu‐nârehuc ŋeŋerâ juekac e hâcne me?” 9 Eme tucnezi mumbiŋ, “Ine
hâcne.” Â tucnezi mumbiŋ, “Aricne, e tinac moc.” Iŋuc mupie e jahac
muwec, “No hâcne ʒi.” 10 Eme wiocnerâ mumbiŋ, “Weniŋuc erâ ʒâŋe
fitâcnekomec?” 11 Eme jazawec, “Ŋic moc ʒâŋene Jesu eki afe jârickerâ
ʒâŋe‐nane ruacnerâ ʒiŋuc nazajec: ‘Go Siloam riqicko rarâ sahacge ʒurec.’
Eme no rarâ sahac‐nane ʒurerâ ʒâŋe fifi epac.” 12 Iŋuc mume wiocnerâ
mumbiŋ, “Ŋic e wena jukac?” Eme muwec, “No mi manakopac.”

Farisaio ŋic jaŋe ŋic tiŋtuŋ ere dâŋmumbiŋ
13 Eme ŋic tiŋtuŋ ecnewec e farisaio jaŋerao jowa rambiŋ. 14 Eme

Jesuzi afe jârickerâ ʒâŋene bâtâcnewec i sabata hombaŋko ewec. 15 Eme
farisaio ŋic jaŋe iŋuc jaha wiocnerâ mumbiŋ, “Go weniŋuc erâ ʒâŋe fifi
emec?” Mupie ʒiŋuc jazawec: “E ʒâŋe‐nane afe ruacneme no ra sahac‐
nane ʒurerâ ʒâŋe fifi epac.” 16 Eme farisaio jaŋeraonec gâcnezi mumbiŋ,
“Ŋic e Anuturaonec aricne, e hombaŋ‐ nâŋec qâsuakac.” Gâcnezi ine
mumbiŋ, “E hehesic juhuc muzac mâsi iŋucne wemocko bazac.” Iŋuc
muhuc qaqatarac embiŋ. 17 Ehuc ŋic tiŋtuŋ ecnewec e indiŋkerâ mumbiŋ,
“Ʒâŋege bâtâcnejec, gahac ere weniŋucmukic?” Eme muwec, “E porofete.”

18 Eme Judaŋic jaŋe ŋic e jâmbomac ʒâŋe tiŋtuŋ juku ʒâŋe fifi ejec, iŋuc
muhuc maŋjahec erâ neŋgoc mamac jahec‐ ticne hefârec‐jofarâ 19 wio‐
jacterâ mumbiŋ: “Ŋokâ‐ ŋekic tiŋtuŋ fuawec mukopirec ʒine hâcne? E
weniŋuc erâ ʒâŋe fifi ejec?” 20 Eme neŋgoc mamac jahecne ʒiŋuc mupic:
“E ŋokâ‐nâhec, i manakoperec, â tiŋtuŋ fuawec, i wâcmanakoperec. 21 Erâ
weniŋuc erâ ʒâŋefifi ejec, memozi ʒâŋene bâtâcnejec, inemimanakoperec.
Wiac e soka‐fârekicne, irec e jahacne wiocnepie fuŋne‐ticne ŋazaoc.” 22 I

Judaŋic jaŋere hâwic‐jofame iŋuc mupic. Jaŋe dâŋ ʒiŋuc mujomirembiŋ:
“Moc e Jesure Kristo mumemiti sakarecnenʒepeneŋ.” 23 Irec hâcne neŋgoc
mamac jahec‐ ticne hâwic‐jofame ʒiŋuc mupic: “E soka tarakicnere e
jahacne wiocneniŋ.”

24 Eme ŋic ʒâŋe tiŋtuŋ ecnewec e mocwâc hefârerâ ʒiŋuc âzâcnembiŋ:
“Go Anutu muteŋkehuc dâŋenʒaŋ, nâŋe ŋic ere fuŋne manaŋgopeneŋ, e
hehesicne.” 25Mupie ʒiŋuc jazawec: “E ŋic hehesicne me mâcne, i mi man-
akopac. Â tiŋtuŋ jupozi ʒâŋe fifi epac, ine mana‐jâmbâŋkekopac.” 26Mume
harierâ wiocnembiŋ, “Weniŋuc egarejec, weniŋuc erâ ʒâŋege bâtâcnejec?”
27Mupie ʒiŋuc jazawec: “No ŋazapac i, ŋoŋe ine mi manambieŋ; wemocte
hâsine ŋazape mananiŋte muŋgopieŋ? Ŋoŋe motecfâcne ezo muŋgopieŋ
me?” 28 Iŋuc mume haneckerâ mumbiŋ, “Go hâcne motec‐ticne, nâŋe ine
Mosere motecfâc. 29Mose e Anutuzi dâŋ âzâcnewec, i manaŋgopeneŋ, â ŋic
e irec me irec fuarâ warewec ine mi manaŋgopeneŋ.” 30 Mupie ŋiczi dâŋ
ʒiŋuc bâtikie‐jarewec: “Ʒâŋe‐nane bâtâcnejec ere fufuare kâuc bapiewarec‐
ŋopakopac. 31 Nâŋâc kecʒiŋuc manaeŋgopeneŋ: Anutu e ŋic hehesicne
mi bafic‐ jopaekac, moc e araŋ bacnehuc micne reŋkeme bafickeocmu.
32 Â ŋic moczi tiŋtuŋ fuakicne moc ʒâŋe fifi bawec, biŋe iŋucne mâreŋ
fufuaonecteaŋ moc mi mana wefukicne. 33 Irec ŋic e Anuturaonec mi
waharâ muzac, gie iŋucne wemocko bazac.” 34 Mume ʒiŋuc âzâcnembiŋ:
“Sâqoc qaqocne fuakicne go iŋucnezimiti qazu‐nârekomecme?” Iŋucmurâ
tuŋkembiŋ.

Jesu mi manasiŋkehucmaŋ tiŋtuŋ juzo
35 Tuŋkepie Jesuzi manawec. Erâ bâfuarâ wiocnerâ muwec, “Go Ŋic Fâri

Wâtuŋne e manasiŋkekomec?” 36 Eme ŋiczi muwec, “Wofuŋ go mukomec
e mo? Nowatutec hone tararâ manasiŋkepe.” 37 Mume Jesuzi ʒiŋuc
âzâcnewec: “Â go honemec, dâŋ gazakopac no hâcne ine.” 38 Eme ŋiczi
muwec, “Wofuŋ, no manasiŋgukopac”, iŋuc murâ kikefuŋnao fodapewec.
39 Eme Jesuzi muwec, “No ŋic fuŋne‐ŋeŋic bajaŋgeŋkepemurâ mâreŋko
wahapo. Eme irec tiŋtuŋzi ʒâŋe fifi enʒepieŋ â ʒâŋe fifizi tiŋtuŋ enʒepieŋ.”
40 Iŋucmume farisaio ŋicmâmâc domambiŋ jaŋemanarâmumbiŋ, “Â nâŋe
tiŋtuŋ me?” 41Mupie Jesuzi jazawec: “Ŋoŋe tiŋtuŋ jurâ muzac kiŋ tâmiric
enʒapiŋ. Ŋaŋacmueŋgopieŋ, ‘Nâŋe ʒâŋe fifi’, irec kiŋ foŋareocmu.”

10
Lama jaŋe soŋaŋ‐jeŋicte dâŋmanaeŋgopieŋ

1 Jesuzi dâŋ ʒiŋucmuwec: “No jâmbomac jâmbâŋ ŋazapemananiŋ,moc e
lama jaŋere sapao feocte motâcko mi raʒihuc mocko sac huckerâ huocmu,
ere fiuc roro â soroŋ qaqa muzo. 2 Moc e motâcko raʒirâ feocmu, ere ine
lama soŋaŋ‐jeŋicmuzo. 3E fisime motâc soŋaŋzi honerâ motâc rocneocmu
â lama jaŋe dâŋ hawari‐ticne mananiŋmu. Eme lamafâc‐ticne jaŋere ʒâŋe
wirahuc sapaonec jowac‐jopa wahaocmu. 4 E jahacne biŋefâc jowac‐jopa‐
fâreme waharâ, dâŋ hawari‐ ticne manaeŋgopieŋte bâjâpeniŋmu. 5 Ŋic
furune moc e ine mi bâjâpeniŋmu, e dâŋ hawari‐ticne kâuc bahuc hâhâwic

bacnerâwiseniŋmu.” 6 Jesu e dâŋ suŋsuŋne iŋucmume jaŋeweniŋucte iŋuc
mukac muhuc kâuc bambiŋ.

Jesu e motâc
7 Eme Jesu e harierâ jazawec, “Jâmbomac jâmbâŋ ŋazape mananiŋ, lama

jaŋerao fefe irec motâc no. 8 No mi fuahape fuambiŋ jaŋe ine fiuc roro
â soroŋ qaqa. Irec lama jaŋe dâŋjeŋic mi manambiŋ. 9 Motâc no hâcne.
Moc e fotâcnurâ raʒiocmu, e mi sipirickeocmu. E raʒic wefuc ehuc nânâ
mâriri bâfuaocmu. 10 Fiuc roro e lama qa sipiric erâ fiuc bawiseocte sawa
fisiekac. No ine lama jaŋe juhâc qâhâmoniŋte nânâ bâfuape ɋaŋɋaŋ ɋâriaŋ
fojareocte fisipo.

Jesu e soŋaŋ biaŋne
11 “No soŋaŋ biaŋne. Soŋaŋ biaŋnezi lama jaŋere erâ juju‐ ticne

qikiŋneocmu. 12 Soŋaŋ jabane, lama rujeŋic mi juekaczi ine kâte qâto
fisime honerâ lama behec‐joparâ wiseocmu. Ehame kâte qâtozi lama ki
bâtâtiec ejareocmu. 13 E soŋaŋ jabanere lama jaŋere manabâc mi eocmu.
14 No ine soŋaŋ biaŋne juekopac, eme Mamac â no hohonec mamanac
eekoperec, 15 irec sâcko no â gurufâc‐nane hohonec mamanac eeŋgopeneŋ.
Irec no lama jaŋere erâ juju‐nane qikiŋnepemu. 16 No lamafâc‐nane guru
moc juŋgopieŋ, jaŋe sapa ʒirecnec mâcne, eme no jaŋe wâc mâmâc amec‐
jopa warepe dâŋnane mananiŋmu. Eme lamazi guru mocjaha â soŋaŋzi
wâc mocjaha iŋuc fuaocmu. 17 No juju‐nane qikiŋnerâ mocwâc ropemu,
irec Mamaczi nore ecneekac. 18 Juju‐nane moczi mi nowac roocmu, i no
nahacnemaŋte qikiŋnepemu. No juju‐nane qikiŋnepemurâ â ropemurâ irec
tâpirimâmâc fonarekac. Iŋuc epemurâ Mamac‐nanezi munarewec.”

19 Jesu e dâŋ iŋuc mume Judaŋic jaŋe manarâ mocwâc mu qaqatarac
embiŋ. 20 Ehuc bocjahazi ʒiŋuc mumbiŋ: “E demoŋzi ecneme maŋne
sifuckekac, dâŋ mume wemocte manahuc juŋgopieŋ.” 21Gâcnezi ine ʒiŋuc
mumbiŋ: “Demoŋheczi dâŋ iŋucnemimuocmu, me demoŋmoczi ŋic tiŋtuŋ
jaŋere ʒâŋe sâcne bâtâcneocmume?”

Jesure meonec lamafâcne babatarac‐jopane mi fokac
22 Judaŋic taha ufuŋ jambuŋkembiŋ irec jara hombaŋ imâmâteŋdameŋko

maickeme 23 Jesu e taha ufuŋ irec maŋne moc ʒâŋene Salomo ira rac
warec ehuc juhame 24 Judaŋic jaŋe orâŋkerâ ʒiŋuc muhuc âzâcnembiŋ:
“Go wemocte fuŋnege hesoŋketec maŋjahec boc eeŋgopeneŋ? Go Kristo
jukomecko mutaniŋkerâ nâzâc me!” 25 Eme Jesuzi ʒiŋuc jazawec: “No
ŋazape mi mana ʒakieeŋgopieŋ. Mamac‐nanere micte gie baekopac izi
mutaniŋnuekac. 26 Â ŋoŋe ine lamafâc‐nane mi erâ juŋgopieŋte dâŋnane
mimana ʒakieeŋgopieŋ. 27Lamafâc‐nane erâ juŋgopieŋ jaŋe dâŋnaneman-
aengopieŋ. Eme nonimana tarac‐jopahape bâjâpecnueŋgopieŋ. 28Eme juju
sanaŋ bâfua‐jarepe sisipiric tâmiric juraʒihuc juniŋmu. Jaŋe nore meonec

moczi babatarac‐jopane mi fokac. 29 Mamac‐nanezi norao râec‐jopawec
e ŋic â wiac sasawa qâhuc‐jopa‐fârekac. Eme jaŋe moczi Mamac‐nanere
meonec sâcnemi batarac‐jopaocmu. 30No â Mamac nâhemocjaha.”

Jesu e Judaŋic gie‐ticnere jazawec
31 Iŋucmume Judaŋic jaŋe qânâ ameckerâ hezo embiŋ. 32 Iŋuc epie Jesuzi

ʒiŋuc jazawec: “Gie biaŋne fuŋne fuŋneMamacte ŋesiŋko bape honembieŋ,
eme ŋoŋe wenimo irec qânâzi hecnuzo eŋgopieŋ?” 33 Eme Judaŋic jaŋe
micnao rorâ ʒiŋuc âzâcnembiŋ: “Gie biaŋne baekic irec mâcne, go ŋic jaha
juekiczi Anutu âkehockehuc gahacnere Anutu muekic, irec qânâzi hecguzo
muŋgopeneŋ.” 34 Iŋuc mupie Jesuzi ʒiŋuc jazawec: “Sâcmutâc dâŋŋeŋicko
ʒiŋuc mukicne: ‘Noni mupo, ŋoŋe nemu’.* 35 Eme mitire dâŋqâreŋ i âke
sipuhuc moc mumunemi fokac. Erâ Anuture dâŋ fua‐jare jujec iŋucnemac
jaŋenemumujarewec. 36Ehame ʒi ine noMamaczimutiricnurâ sorecnume
wahapozi ‘no Anuture Ŋokâ’ iŋuc mupe ŋoŋe wemocte muŋgopieŋ, ‘Go
Anutu âkehockekic’? 37 Gie baekopac i honepie Mamac‐ nanere sâc mi
eekacko dâŋnane qikiŋnepie sâckeocmu. 38 Me honepie Mamac‐ nanere
sâc eekacko ine dâŋnanere mâcne, gie bapa‐nanere erâ ʒâŋitacnunʒepieŋ,
ehucMamaczi nomaŋnuekac â noni Mamacmaŋkeekopac irec fuŋnemana
taranʒepieŋ.” 39 Iŋucmume kâpâcwâru bazo ehuc bârucnepie rawec.

40Eme Jesu e Jordaŋ opâ ocniŋucnao Johanezi mârâc fuŋkerâ ŋic opâ rua‐
jare jujecko ra juwec. 41 Ira juhame ŋic bocjahazi erao fisirâ dâŋ ʒiŋuc
mumbiŋ: “Johane e mâsi bapa i mi bawec, â ŋic kecʒirec dâŋ muwec ine
fideteŋ efârekac.” 42 Eme mâreŋ ira bocjahazi Jesu manasiŋkembiŋ.

11
Lazaro hâmowec

1 Betania haeo ŋicmoc juwec ʒâŋene Lazaro, e huc bame fowec. Maria â
Mata jahe hahac qozi hae irecteaŋ. 2Maria eki hâcne Wofuŋ opâ âsu biaŋ
ruacnerâ qizec susuc‐ticnezi kikene bâkereŋkewec. Ɋaticne Lazaro hâcne
huc fowec. 3 Eme jahe hahac qozi Jesurao dâŋ kecʒiŋuc muhuc râepire
rawec: “Wofuŋ gomanac, âgogehuc fokac.” 4Eme Jesuzi biŋemanarâ ʒiŋuc
muwec: “Huc irec fârine hâmoc fuaocte mâcne, Anuture mumuteŋ fuaocte
mukicne. Anutu Ŋokâ‐ticne ere sambâŋ qâreŋ fua taniŋkeocte hâcne.”

5Mata â qoticne â Lazaro jaŋere Jesuzi ecnewec. 6Emehucte biŋemanarâ
juweckoa gie bapa jajahec mocwâc juwec. 7 Iŋuc jurâ motecfâcne ʒiŋuc
jazawec: “Warepie Judaia mâreŋko risie ranaŋ.” 8Mume motecfâcne jaŋe
ʒiŋuc âzâcnembiŋ: “Qaqazu, Judaŋic jaŋe juc bânicmoc ira qânâzi hecguzo
mumbiŋ, eme ʒi wemocte jaŋerao mocwâc risiezo mukic?” 9Mupie Jesuzi
ʒiŋuc jazawec: “Gie bapa dameŋ aua 12 fokac i! Moc e ʒoaŋko hata rahame
wiac moczi he âkec mi ecneocmu, e tatamacko wiac sâcne honeocmu.
10 Moc e ŋafeo tatamac basahuc hata rahame ine he âkec ecneocmu.”
11 Iŋuc murâ dâŋ moc ʒiŋuc ʒuhuckewec: “Âgo‐nâŋec Lazaro guŋ fokac,
eme no rarâ wiwickepemu.” 12 Eme motec jaŋe ʒiŋuc mumbiŋ: “Wofuŋ,

guŋ fohuc biaŋkeocmu.” 13 Jesu e hâmocte dâŋ suŋsuŋne mume jaŋe guŋ
jâmbâŋte mukac muhuc mi mana‐hâmombiŋ. 14 Irec Jesuzi muɋaɋackerâ
jazawec, “Lazaro hâmojec. 15 No ira mi ra juhape hâmojecte ŋoŋere erâ
bunane biaŋkekac, ŋoŋe mamanasiŋ fârihec eniŋte wiac i fuajec. Ʒi ine
erao ranaŋ.” 16 Eme Toma, ʒâŋene moc Didimo, eki motec âgofâcne ʒiŋuc
jazawec: “Nâŋâcmâmâc rarâ ehec hâmonʒepeneŋ.”

Jesu e ɋâɋâre â juju rune
17 Lazaro ʒâŋeruŋko fohame ʒoaŋ gie bapa jahec â jahec ehame Jesu ra

fisiwec. 18 Betania hae i Jerusalem hae irec raʒimicne bembeŋko ŋewecte
19 irecnec Judaŋic bocjahazi Mata â Maria ɋajekic hâmowecte soŋgâŋ fâsâc
honec‐jofazo rambiŋ. 20EmeMata e Jesu fisikac mupie manarâ Maria ficko
ŋehame ra hatao bâfuawec. 21 Bâfuarâ ʒiŋuc âzâcnewec: “Wofuŋ, go ʒira
jutec muzac ɋanane mi hâmozac. 22 Erâ ʒiŋuczia gore wâc manakopac,
wiac irec me irec Anutu numucnetec mana‐gareocmu.” 23Eme Jesuzi ʒiŋuc
âzâcnewec: “Ɋage ɋârerâ fahareocmu.” 24 Mume Matazi ʒiŋuc muwec:
“Juku dameŋ sâkoo ɋârerâ fahareocmu i manakopac.” 25 Eme Jesuzi ʒiŋuc
âzâcnewec: “Ɋâɋâre â juju rune no, irec moc e no manasiŋnuocmuzi
hâmo‐bipierâ juocmu, 26 â moc e ɋâricne juhuc manasiŋnuocmuzi hâhâmo
tâmiric juraʒihuc juocmu sanaŋ. Go dâŋ i mana ʒakiekomec?” 27 Eme
Matazi muwec: “Go Kristo Anuture Ŋokâzi mâreŋko wahaocte mukicne
hâcne, i maŋnanezimana ʒakiekopac.”

28 Dâŋ iŋuc murâ qoticne Maria wiracnerâ saŋucko ʒiŋuc âzâcnewec:
“Qaqazu warejec gore mukac.” 29 Eme Mariazi manarâ izia faharerâ
Jesurao rawec. 30 Jesu e hae upeo Mata dâŋ âzâcneweckoa domawec.
31 Eme Maria e biac faharerâ rame Judaŋic soŋgâŋte ficticnao ŋembiŋ jaŋe
ʒâŋeruŋko kioocte rakac muhuc bâjâpembiŋ. 32EmeMaria e hae upeo hurâ
Jesu honerâ kikefuŋnao fodaperâ ʒiŋuc âzâcnewec: “Wofuŋ, go ʒira jutec
muzac ɋanane mi hâmozac.” 33 Iŋuc murâ kiome Judaŋic bâjâpembiŋ jaŋe
e bafickerâ mâmâc kiombiŋ. Kiopie Jesuzi honec‐joparâ mana hâtâwehuc
gâgâmârâwec.

Lazaro bâɋârewec
34 Iŋuc erâ wio‐jarewec, “Wena duckembieŋ?” Eme jaŋe mumbiŋ, “Wo-

fuŋ ware honec.” 35 Eme Jesu ʒâŋene ruruame ʒâŋeucne wahawec. 36 Eme
Judaŋic jaŋe honerâ mumbiŋ, “Honeniŋ,maŋne ere mo iŋucne domawec.”
37Â gâcnezimumbiŋ, “Tiŋtuŋ moc ʒâŋene bâtâcneweczi ŋic kecʒi sâcnemi
bâpiaŋkeme ɋiɋic qazac me?” 38 Eme Jesuzi bune mocwâc hâhâtâwehame
ʒâŋeruŋko ra fisiwec. Qâŋɋâŋ e qânâ hawecko fowec, motâcne qânâ
kâcɋenezi âke bâzickekicne. 39 Irec Jesuzi ʒiŋucmuwec: “Qânâ bârârieniŋ.”
Mume hâmocnere hahac Mata eki muwec: “Wofuŋ, ʒoaŋ gie bapa jahec â
jahec fowecte âsu fikac.” 40Mume Jesuzi ʒiŋuc âzâcnewec: “Dâŋ gazape mi
manamec, go manasiŋnutec Anutu tâpiri‐ticnere qâreŋ fuame honecmu.”
41Emeqânâ bârâriepie Jesuzi faic fime fehame ʒiŋucnumuwec: “Mamac, go
nunumu‐nane manamecte daŋge gazakopac. 42 Go nunumu‐nane dameŋ
sâc manaekic i manakopac. No mâc ŋic ʒi doma raŋgopieŋ jaŋe goki

sorecnutec wahapo i maŋjeŋiczi mana ʒakieniŋte dâŋ iŋuc gazakopac.”
43 Iŋuc murâ hahaŋne bahuc wirawec, “Lazaro go wahac.” 44 Mume
hâmokicneziwahawec. Me kikene qoruczi qâfisekicne â ʒâŋemaine qoruczi
foŋkekicne, irec Jesuzi ʒiŋuc jazawec: “Qoruc goroŋkepie raoc.”

Jesu e hâmooctemupaŋkembiŋ
(Mat 26:1–5; Mar 14:1–2; Luk 22:1–2)

45 JudaŋicMariarao fisimbiŋ jaŋeraonec bocjahazi Jesu wiac eme honerâ
e manasiŋkembiŋ. 46Gâcnezi ine farisaio ŋic jaŋerao rarâ Jesuzi wiac ewec
irec dâŋ binaŋ ejarembiŋ. 47 Eme taha bapa micne â farisaio ŋic jaŋe dâŋ
i manarâ micne bapa hefârec‐joparâ ʒiŋuc mumbiŋ: “Ŋic e mâsi bocjaha
bakacte wenac enaŋ? 48 Nâŋâc qâoma ecnehuc juhapene ŋic jaŋe erao
qohota‐fârepie Romaŋic jaŋe râsi enârerâ mâreŋ â ŋic nâwoc rofâreniŋmu.”
49 Eme jaŋere âgomoc, ʒâŋene Kaifa, jara dameŋ ira taha bapa sâko juwec,
eki ʒiŋuc muwec: “Ŋoŋe maŋ mamanasu tâmiric juŋgopieŋ, 50 erâ ʒiŋuc
wâc mi manaŋgopieŋ: Ŋicguru nâŋâc sipiricke‐ fârenʒipeŋte mocjahazi
âkehoc‐nâpohuc hâmome izi ŋoŋewâc bafic‐ŋopaocmu.” 51Dâŋ i maŋticnere
mi muwec, e jara dameŋ ira taha bapa sâko juwecte fiŋdaŋdâŋ muwec.
Jesu e jâmbomac ŋic jaŋere erâ hâmooctemucnekicne, 52 erâ Judaŋic jaŋere
sawa mâcne, Anuture naru motecfâc mâreŋ sâc juraŋgopieŋ jaŋe mâmâc
bâtumaŋ‐jopame gurumocjaha erâ juniŋte iŋucmucnekicne. 53Ememicne
bapa jaŋe ʒoaŋ gie bapa ira hâcne Jesu qaniŋte dâŋgie fuŋkembiŋ. 54 Irec
Jesu e Judaŋic jaŋerao mocwâc mi fua tâcnerâ juwec, e mâreŋ burocne
irec mecqaŋeŋao hae moc ŋewec, Eferaim, ira motecfâcne rocjopame ra
jumbiŋ.

55 Eme Judaŋic aakic hombaŋ‐ jeŋic bembeŋkehame hae pitickonec ŋic
bocjahazi bahac wâwânâŋ gie‐jeŋic baniŋte biac bânierâ Jerusalem haeo
rambiŋ. 56 Eme taha ufuŋko Jesu basarâ ʒiŋucmuhuc nazaŋ gazaŋ embiŋ:
“Ŋoŋe weniŋuc muŋgopieŋ, e hombaŋte wareocmu me mâcne?” 57 Taha
bapa micne â farisaio ŋic jaŋe ine mumupaŋ dâŋ ʒiŋuc mumbiŋ: “Moc e
ŋeŋe juju‐ticne honerâ ware mufua‐nâreme kâpâcwâru banʒepeneŋ.”

12
Maria e Jesu opâ âsu biaŋ ruacnewec
(Mat 26:6–13; Mar 14:3–9)

1 Aakic hombaŋ juwicnao ʒoaŋ gie bapa 6 fohame Jesuzi Betania haeo
ra fisiwec. E hae ira hâcne Lazaro hâmockonec bâɋârewec. 2 Eme Jesu tiwâ
bâzi rikecnepieMatazi râe bâmoc ejaremeLazarohecmâmâcŋehucnâmbiŋ.
3ŊehapieMariazi kiruŋmoc opâ âsubiaŋ furi sâko jâmbâŋ i rorâ Jesu kikene
ruacnerâ qizec susuc‐ ticnezi bâkereŋkewec. Eme fic âsu biaŋ fifârewec.
4 Eme motec jaŋere âgo moc Juda Karioto haeonec docbapa ŋic, eki ʒiŋuc
muwec: 5 “Opâ âsu izi 30 kina kitâcnemeŋichapetac jarepene sâckezacme!”
6E dâŋ i hapetac jaŋeremanasuhuc mi muwec, e moneŋ kânoŋ wirec‐jeŋic
bajuhuc moneŋ hume ro soŋsoŋ ejujec, irec muwec. 7 Eme Jesuzi muwec,
“Ŋoŋe ŋokac dâŋ mi mucneniŋ, e opâ âsu i sahac‐nane ruacneme hâmope

ducnuniŋte irec biŋe hâcne bajuwec. 8 Ŋic hapetac dameŋ sâc ŋoŋerao
juhuc juniŋmu, no ine ŋoŋerao boc mi jupemu.”

9 Eme Judaŋic bocjaha jaŋe hae ira jume manarâ ijaha fisimbiŋ. Erâ
Jesure sawa mâcne, Lazaro hâmockonec bâɋârewec e mâmâc honeniŋte
fisimbiŋ. 10 Eme irec taha bapa micne jaŋe Lazaro mâmâc qaniŋte dâŋgie
bambiŋ. 11 Judaŋic bocjahazi ere erâ rarâ Jesurao qohotambiŋte iŋuc
embiŋ.

Jesu Jerusalem haeo feme ofac hecnembiŋ
(Mat 21:1–11; Mar 11:1–10; Luk 19:29–40)

12Hae fureme ŋic guru sâko hombaŋte biac Jerusalem haeo fisimbiŋ jaŋe
dâŋ biŋe ʒiŋuc manambiŋ: “Jesu warehuc jukac.” 13 Dâŋ i manarâ ʒariŋ
bazu amec erâ hatao bâfuaniŋte rambiŋ. Erâ bâfuarâ ofac hecnehuc ʒiŋuc
mumbiŋ: “Ohec, Wofuŋte micte ware‐ nârekac e mumbiaŋkenaŋ, Israe
ŋicwofuŋ ohec!” 14 Jesu e doŋgimotecne bâfuacnepie fainao ŋehuc rawec. I
findaŋdâŋ kecʒiŋuc fokac irec sâcko ewec:
15 “Zioŋte otâ, go mi hâwicguoc;
manakic, ŋicwofuŋgezi fakac,
doŋgimotecnere âsio fakac.”
16Dâŋ i motecfâc‐ticne jaŋe mârâc mi mana‐hâmombiŋ. Juku Jesu sambâŋ
tatamac‐ ticnao risie feme dâŋ irec manasurâ ʒiŋuc mana tarambiŋ: I
ere qâreŋkekicnere sâc ijaha ecnembiŋ. 17 Jesu e Lazaro wiracneme
ʒâŋeruŋkonec wahame honembiŋ ŋic guru sâko i jaŋe gâcne dâŋ binaŋ
ejarembiŋ. 18 Eme mâsi irec biŋe manambiŋte bocjahazi hatao ra
bâfuambiŋ hâcne. 19 Eme farisaio ŋic jaŋe jaŋackoaŋ ʒiŋuc muhuc muc
manac embiŋ: “Manaŋgopieŋ, ŋoŋe dâŋgie bâipiehapie ŋic mâmâc sasawa
erao qohota‐fâreŋgopieŋ ine!”

Jesu hâmome huriri qâreŋ‐ticne fuaocte mukicne
20 Judaŋic hombaŋte Jerusalem haeo fisimbiŋ jaŋere ŋondeŋko Grikŋic

qâpuc moc moc mâmâc juhuc Anutu mai ecnembiŋ. 21 Eme jaŋe Fil-
ipo Besaida haeonec Galilaia mâreŋkonec erao rarâ ʒiŋuc âzâcnembiŋ:
“Ŋicbomboŋ, nâŋe Jesu honezo muŋgopeneŋ.” 22 Mupie Filipozi Anderea
âzâcnememâmâc Jesurao rarâ dâŋ i âzâcnepic. 23Âzâcnepire ʒiŋucmuwec:
“Ŋic Fâri Wâtuŋne huriri qâreŋ‐ticne fua tâcneocte ʒâfo maickekac hâcne.
24 Jâmbomac jâmbâŋ ŋazape mananiŋ, jacgoŋ hândâŋ e mâreŋko mi hurâ
mâc foku foocmu, mâreŋte nânâ eme ine fârine bocjaha fuaocmu. 25Moc
e juju‐ticne âgo ecneme sifuckecneocmu, moc e mâreŋko juhuc juju‐ticne
râsi ecneme juju sanaŋte biŋe focneocmu. 26 Moc e nore kiŋaŋ qaqa ezo
murâ bâjâpecnuzejec, eme no jupemuoa kiŋaŋ qaqa‐nanezi juocmu. Moc
e no kiŋaŋ qanareocmu, e Mamac‐ nanezi erickeocmu. 27 Ʒi maŋnane
fâfârerâ ɋarac ɋarac qakac. Ehame weniŋuc mupemu? ‘Mamac go dameŋ
maicnukac i bâsuec’ iŋuc mupe? Misac, iŋuc aricne, dameŋ i hâcne
maicnuocte mukicne. 28 Irec Mamac go mutec ʒâŋe biŋegere huriri qâreŋ
fua tâcnezejec.” Mume sambâŋkonec dâŋ ʒiŋuc wahawec: “I huriri qâreŋ‐
ticne fuawec erâ huriri qâreŋ jaha fua raocmu.” 29Eme ŋicguru domambiŋ

jaŋe manarâ mumbiŋ, “Ɋuŋ hejec.” Â gâcnezi mumbiŋ, “Aŋelo moczi dâŋ
âzâcnejec.” 30 Mupie Jesuzi micjeŋicko rorâ ʒiŋuc jazawec: “Dâŋ i nahac-
nere mâcne, ŋoŋere erâ fuajec. 31 Ʒi mâreŋko ââke râwiŋ dameŋ maick-
ekacte mâreŋ ʒirec ŋicbomboŋ e hetuŋkezo. 32 Mâreŋkonec bâfeŋnupie
mâreŋ sâc ŋic fârec‐jopape norao fisiniŋmu.” 33 I hâmoc weniŋucne
hâmoocmu irec dâŋ suŋsuŋne iŋuc muwec. 34 Mume ŋicguru domambiŋ
jaŋe ʒiŋuc âzâcnembiŋ: “Nâŋe mitio dâŋ kecʒiŋuc manaeŋgopeneŋ: Kristo
e mi hâmohuc juraʒihuc juocmu. Eme goki wemocte ʒiŋucmukic: ‘Ŋic Fâri
Wâtuŋne e bâfeŋneniŋmu’? Ŋic Fâri Wâtuŋne e mo?” 35 Eme Jesuzi dâŋ
ʒiŋuc bâtikie‐jarewec: “Ʒoctamac e ŋondeŋ‐ŋeŋicko dameŋ bembeŋne mac
tamaeocmu. Irec dapâczi foŋŋopazacte ʒoctamac foŋarehame e maickerâ
junʒepieŋ. Moc e dapâcko rahuc hata mi hone taraocmu. 36 Irec ʒoctamac
foŋarehame maŋzi sakarehuc kikefuŋfâc‐ticne enʒepieŋ.” Jesu e dâŋ iŋuc
murâ ra soŋsoŋko juwec.

Judaŋicmaŋsanaŋ‐jeŋictemiti qikiŋnembiŋ
37 Jesu e mâsi fuŋne ʒâŋe fai‐jeŋicko bame hone‐bipiehuc sifu erao mi

roweckembiŋ. 38 I porofete Jesajare dâŋ sanaŋkeocte iŋuc embiŋ. E dâŋ
ʒiŋuc qâreŋkewec:
“Wofuŋ, biŋedâŋgemupene mozi mana ʒakieekac?
Â Wofuŋteme i morao fua taniŋkeekac?”
39 Erâ Jesure dâŋ mi mana ʒakiembiŋ i Jesajare dâŋqâreŋ moc fokacte
embiŋ ine kecʒiŋuc:
40 “E ʒâŋe‐jeŋic tiŋtuŋ barâ maŋjeŋic bâzickewec,
jaŋe ʒâŋezi wiac hone taranʒipiŋte,
â maŋzi wiac mana taranʒipiŋte,
ehuc maŋjeŋic bârisiepie bâpiaŋ‐jopazipore.”
41 Jesaja dâŋ muwec, i Jesu sambâŋ tatamac‐ticne honerâ muwec. 42 Eme
micne bapa jaŋeraonec gâcne jaŋe Jesu manasiŋkembiŋ wâc. Erâ mufuapie
farisaio jaŋe miti sakare‐jarenʒipiŋte hâwic‐jopame hesoŋkembiŋ. 43 Jaŋe
ʒâŋe biŋe‐jeŋic ŋic jaŋerao waha qaqane ezacte manapie ŋemâckewec, â
Anuturao waha qaqane ezacte manapie afeckewec.

Jesure dâŋmanahuc Mamac‐ticnere dâŋmanazo
44 Jesu e hahaŋne bahuc dâŋ ʒiŋuc muwec: “Moc e no manasiŋnuocmu,

e no sawa mâcne, sorecnuwec e mâmâc manasiŋkeocmu. 45 Â moc e no
honecnuocmuzi sorecnuwec e mâmâc honeocmu. 46 No ʒoc tatamaczi
mâreŋkowahapo, eme moc e no manasiŋnuocmuzi dapâckonecwefuocmu.
47 Moc e dâŋnane manarâ beheme okacne mi râcnepemu, no ŋic okacne
jarepemurâ mâcne, bâpiaŋ‐jopapemurâ wahapo. 48 Moc e no qikiŋnuhuc
dâŋnane beheocmu, e mumutara fuacneocmu, dâŋ muekopac izi juku
dameŋ sâkoo mumutara ecneocmu. 49 No dâŋ i no nahacne maŋte
mi muekopac, Mamac sorecnuwec e jahac dâŋ mufuapemurâ sâcmutâc

enarewec. 50Erâ no manakopac, micdâŋ‐ticnezi juju sanaŋ bâfuaekac. Dâŋ
muekopac i Mamaczi mutâcne‐narewec sâcmuekopac.”

13
Jesuzi motecfâcne kike ʒure‐jarewec

1 Aakic hombaŋ maickehame Jesuzi e jahacnere ʒiŋuc manawec: No
mâreŋ beherâ Mamactao risie fepemurâ dameŋ bembeŋkekac. Iŋuc ma-
narâ mâreŋko wiacfâc‐ticne maŋjauŋ ejarewec, i ejare tarahuc hâmoocte
muwec. 2 Eme ŋafere nânâ nâniŋte tumaŋnehapie wiac kecʒiŋuc fuawec:
Simoŋ ŋokâ‐ ticne Juda, Karioto haeonec, e Jesu doc baocte Sataŋzi
maŋticnao qafeŋ râewec. 3 Â Jesu e ʒiŋuc manawec: Mamac e wiac
sasawa furu qârârie‐narekac, eme no Anuturaonec wahapozi mocwâc
Anuturao risie fepemu. 4 Fuŋne iŋuc manahuc nânâ nâhuc ŋembiŋkonec
faharerâ ŋaqi ʒora faine i hetararâ gie qoruc jomawec. 5 Erâ opâ
râqâcko qame hume fuŋkerâ motecfâcne kike ʒure‐ jarewec. Ehuc gie
qoruczi bâkereŋke‐jarewec. 6 Ejare raku Simoŋ Petororao fisime ʒiŋuc
âzâcnewec: “Go Wofuŋzi kike‐nane ʒurezo mukic me?” 7 Mume Jesuzi
ʒiŋuc âzâcnewec: “Wiac ekopac irec fuŋne ʒiŋuczia mi manakomec, juku
ʒâheckomanacmu.” 8Eme Petorozi ʒiŋucmuwec: “Aricne, go kike‐nane mi
ʒure‐jâmbâŋkecmu.” Mume Jesuzi ʒiŋuc âzâcnewec: “Noni mi ʒurecgupe
nohec maŋ ʒuʒuhuc mi jucmu.” 9 Eme Petorozi ʒiŋuc muwec: “Wofuŋ,
murâ kike‐nane sawamâcne,me qizec‐nanemâmâc ʒurec.” 10Mume Jesuzi
ʒiŋuc âzâcnewec: “Moc e opâ ruarâ ʒâhec kike‐ticne sawa ʒureme sahacne
ɋaɋacne fofâreocmu, eme ŋoŋe iŋuc jaha ɋaɋackembiŋ, erâ ɋaɋacnea mi
jufâreŋgopieŋ.” 11 E doc bapa‐ticne mana tarahuc ʒiŋuc jazawec: “Ŋoŋe
ɋaɋacneami jufâreŋgopieŋ.”

Kike ʒuʒurere fuŋne jazawec
12 Kike‐ jeŋic ʒure‐ fârerâ ŋaqi ʒora‐ ticne mocwâc heme hume waha

ŋehuc ʒiŋuc jazawec: “No wiac eŋarepac irec fuŋne manaŋgopieŋ me?
13 Ŋoŋe Qaqazu â Wofuŋ munareeŋgopieŋ, erâ iŋeŋic jukopacte sâcne
munareeŋgopieŋ. 14 Eme no Wofuŋ â Qaqazu‐ ŋeŋiczi kike‐ ŋeŋic ʒure‐
ŋarepacte ŋaŋaczia iŋuc jaha kike ʒuʒurec erahuc jupie sâckezejec. 15Mâsi
eŋarepac izi juju bapare ma qâreŋ‐ŋeŋic eme i honehuc, eŋarepac irec sâc
ehuc junʒepieŋ. 16 No jâmbomac jâmbâŋ mupe mananiŋ: Kiŋaŋ moteczi
bomboŋ‐ticnere sâc sirickerâ jujune i mi fokac, â sorekicnezi sorewec ere
sâc sirickerâ jujune i wâc mi fokac. 17 Eme dâŋ i manapaŋkerâ irec sâcko
jupie no ŋoŋeremanape ʒerine eocmu. 18No dâŋmupe mâmâc sasawa mi
rocŋopakac. No wenimoi rowosâec‐ŋopapo i manakopac. Dâŋqâreŋ moc
kecʒiŋuc fokac, i sanaŋkeocmu hâcne: Nânâ bâfâuc ecneekopac eki wâc
bunaneo bakac. 19Wiac i mi fuahame qanaŋ ŋazakopac, eme ʒâhec fuame,
e Wofuŋzi qanaŋ manahuc muwec, nore iŋuc munʒepieŋ. 20No jâmbomac
jâmbâŋŋazape,moc e giemuŋarekicneŋoŋehezu hewâneŋ eŋareocmuzi gie

rune no hezu hewâneŋ enareocmu, â moc e no enareocmuzi sorecnuwec e
hezu hewâneŋ ecneocmu.”

Jesuzi Juda mutaniŋkewec
(Mat 26:21–25; Mar 14:18–21; Luk 22:21–23)

21 Jesu e dâŋ iŋuc murâ bu ʒaʒamaŋne fâuckezo eme mutaniŋkerâ ʒiŋuc
jazawec: “No jâmbomac jâmbâŋ mupe mananiŋ, ŋoŋeraonec moczi no
doc bacnuocmu.” 22 Iŋuc mume motec jaŋe hohonec efârerâ, i more
mukac, muhuc kâuc bambiŋ. 23 Eme motec moc Jesure maŋfuŋko ŋewec,
e bufuŋ jâmbâŋ‐ticne, 24 e hâcne Simoŋ Petorozi mezi sâsâc ecnerâ muwec,
“Wiocnetec gazaoc, more mukac?” 25 Eme motec eki hâcne qizec‐ ticne
Jesure amecko fohorerâ muwec, “Wofuŋ go more mukic?” 26 Eme Jesuzi
muwec, “Poroŋ sicko âke uruckerâ râcnepe nâocmu ere hâcne mukopac.”
Iŋuc murâ poroŋ sicko âke uruckerâ Simoŋ ŋokâ‐ ticne Juda, Karioto
haeonec, e râcneme nâwec. 27 Nâme Sataŋzi maŋne sakioŋkewec. Eme
Jesuzi ʒiŋuc âzâcnewec: “Wiac ezo mukomec, i biac jaha ezemec.” 28 Dâŋ
iŋuc âzâcneme gâcnemâmâc ŋembiŋzimi mana‐hâmombiŋ. 29Ehuc tucnezi
ʒiŋuc mumbiŋ: “Juda e moneŋ kânoŋ wirec‐nâŋec bajukacte hombaŋte
wiac moc furine baocte sorekac, me ŋic hapetac moneŋ jareocte mukac.”
30 Eme Juda e poroŋ nârâ izia ŋafe fuaha rawec.

Jesu e huriri qâreŋ‐ticnere muwec
31 Juda rame Jesuzi motec gâcne ʒiŋuc jazawec: “Ʒi Ŋic Fâri Wâtuŋne

e huriri qâreŋ‐ ticne fuakac, eme ere erâ Anuture huriri qâreŋ mâmâc
fuakac. 32 Ŋic Fâri Wâtuŋnezi Anuture huriri qâreŋ bâfuawecte Anutu e
jahac Ŋic Fâri Wâtuŋne ere huriri qâreŋ iŋuc jaha bâfuaocmu, dameŋ mi
ʒorahame biac bâfuaocmu. 33 Motecfâc‐nane, no dameŋ bembeŋne mac
moc ŋoŋehec jupemu. Eme ʒâhec basacnuniŋmu. Eme Judaŋic jazapo ijaha
ŋoŋe ŋazape: No rapemu ijaha sâcne mi fâniŋmu. 34 Eme ʒi sâcmutâc dâŋ
ɋâricne ŋazape: Maŋjauŋ eec enʒepieŋ, noni maŋjauŋ eŋarewarehuc jupo
iŋuc jaha ŋaŋackoaŋ maŋjauŋ eec enʒepieŋ. 35 Maŋjauŋ eec epie ŋic jaŋe
honec‐ŋopapiemotecfâc‐nane juŋgopieŋ ezejec.”

Jesuzi Petoro findaŋdâŋ âzâcnewec
(Mar 14:29–31; Luk 22:31–34)

36 Eme Simoŋ Petorozi wiocnerâ muwec, “Wofuŋ, go wena racmu?” Eme
Jesuzi muwec, “No rapemu ijaha ʒiŋuczia sâcne mi fâcmu, juku ʒâhec ine
fâzemec.” 37 Eme Petorozi ʒiŋuc muwec: “Wofuŋ, no wemocte ʒiŋuczia
sâcne mi fâpemu? No gore erâ juju‐nane sâcne qikiŋnepemu.” 38 Mume
Jesuzi ʒiŋuc âzâcnewec: “Go nore erâ jujuge qikiŋnezo mukomec me? No
jâmbomac jâmbâŋ gazape: Qâqâczi mi dâŋehame goki jahec â moc mic
bacnucmu.

14
Mâmâzoc dâŋ:
1. Ŋeŋe‐nâŋec hewâneŋkeekac

1 “Ŋoŋe fâfârerâ maŋŋeŋic mi gâckezejec. Anutu manasiŋkehuc no
mâmâc manasiŋnunʒepieŋ. 2 Mamac‐ nanere hae qizecko fic bocjaha
ŋerakac. Iŋuc mi fome muzac, ŋeŋe hewâneŋke‐ŋarezo rapemu, i
moc ŋazazapo me? 3 Eme ra ŋeŋe hewâneŋke‐ŋarerâ mocwâc risie
warerâ jowac‐ ŋopape rarâ no jupemuoa junʒepieŋ. 4 Rapemu hata i
honeeŋgopieŋ.” 5 Mume Tomazi ʒiŋuc âzâcnewec: “Go wena racmu, i
nâŋe mi manaŋgopeneŋ, irec wemocko hata honenaŋmu.” 6 Eme Jesuzi
ʒiŋuc âzâcnewec: “Hata â dâŋ fâri qizec â juju irec rune no. No nowarurâ
Mamactao fifisi i mi fokac. 7 Ŋoŋe juwicnao no ʒâŋitacnurâ muzac
Mamac‐nane iŋuc jaha ʒâŋitanʒapiŋ. Ʒi ine Mamac‐nane ʒâŋitarâ mana
taraŋgopieŋ.” 8 Iŋuc mume Filipozi ʒiŋuc muwec: “Go Mamac nâwotutec
honerâ manapene taraocmu.” 9 Eme Jesuzi muwec: “Filipo, no dameŋ
ʒora ŋoŋehec juhape go mi hone tarac‐nukomec? Moc e no honecnuekaczi
Mamac honeekac. Eme gowemocte ʒiŋucmukomec: ‘GoMamac nâwotutec
honenaŋ’? 10 Mamaczi no maŋnuekac â noni Mamac maŋkeekopac i mi
mana ʒakiekic me? Dâŋ ŋazaekopac i nahacne maŋte mi ŋazaekopac,
Mamaczi nore maŋko juhuc gie‐ticne baekac. 11 Mamaczi no maŋnuekac
â noni Mamac maŋkeekopac, dâŋ i manapie fârine ezejec. Me miczi mupe
mi sâcŋopakacko wiac bapa‐nanere erâ dâŋ i mana ʒakieniŋ.

2. Neŋgoc ŋesiŋ moc wahaocte muwec
12 “No jâmbomac jâmbâŋ mupe mananiŋ: No manasiŋnuocmuzi gie

baekopac ijaha baocmu. Erâ i sawa mâcne, sâcnane jâuruhuc baocmu. No
Mamactao fepemure iŋuc hâcne fuaocmu. 13 Eme ŋoŋe nore ʒâŋe bajuhuc
numupie sâc mana‐ ŋarehuc epemu. I Mamacte mumuteŋ Ŋokâre erâ
fuaocte iŋuc epemu. 14 Ʒâŋe‐nane bajuhuc numu‐narepie mana‐ŋarehuc
epemu. 15Maŋŋeŋic nore qikiŋneeŋgopieŋkomicnane reŋkeniŋmu. 16 Eme
noni Mamac numucnepe neŋgoc ŋesiŋ‐ŋeŋicmoc soreme waharâ ŋoŋehec
juhuc juocmu sanaŋ. 17 Dâŋ fâri qizecnere Mâro hâcne. I miti tâmiriczi
rorone mi fokac. Jaŋe e mi hone taraeŋgopieŋ â e mi mana taraeŋgopieŋ.
E ŋoŋehec juekaczi maŋŋeŋicko hurâ juocmu, irec ŋoŋe e kâuc mi
baeŋgopieŋ. 18 No behec‐ŋopape bekâ mâsiŋ erâ mi juniŋmu. No ŋoŋerao
risiewarepemu. 19Dameŋbembeŋnemacmoc fokac, i taramemiti tâmiriczi
mocwâc mi honecnuniŋmu. Ŋoŋe ine honecnuniŋmu. No juju sanaŋ
jukopac, irec ŋoŋe iŋuc jaha ɋâricne juraniŋmu. 20 Dameŋ ira, Mamaczi
no maŋnuekac â noni ŋoŋe maŋŋopaekopac, â ŋoŋe no maŋnueŋgopieŋ i
mana taraniŋmu.

3. Jesuhec maŋmaŋ ezo
21 “Moc e micdâŋ‐nane bajuhuc sâseocmu, eki maŋjauŋ enareocmu. Eme

moc e nomaŋjauŋ enaremeMamac‐nanezi e iŋuc jahamaŋjauŋ ecneocmu,
â no nahac wâcmaŋjauŋ ecnehuc fuŋne‐nane mutaniŋkecnepemu.” 22 Iŋuc
mume Juda Karioto haeonec ere wasezi wiocnerâ muwec: “Wofuŋ, go
weniŋuc erâ fuŋnege nâŋerao sawa bataniŋkehuc ŋic gâcne sâko jaŋe

hesoŋke‐jarezo mukic?” 23 Mume Jesuzi dâŋ ʒiŋuc bâtikiecnewec: “Moc e
maŋjauŋ enareocmuzi dâŋnane mana rereŋ eocmu. Eme Mamac‐nanezi
e iŋuc jaha maŋjauŋ ecneocmu. Eme nâhe mâmâc erao fisirâ ŋeŋe juju
enacmu. 24Moc emaŋjauŋmi enareocmuzi dâŋnanewemockomana rereŋ
eocmu. Erâ dâŋ ŋazaekopac i no nahacnaonecmâcne, i Mamac sorecnuwec
eraonec.

4. Jesuzi wama fârine nâreekac
25 “No nahac ŋoŋehec juhuc dâŋ iŋucne ŋaza qazuc eekopac. 26 Eme

neŋgoc ŋesiŋ Tiri Mâro hâcne e Mamaczi nore micte soreme waharâ dâŋ
sasawa ŋaza qazuc eŋareocmu, â noni ŋazaekopac i heɋâre‐ŋare‐fâreocmu.
27No merâfâc‐nane wama ŋarekopac, ŋicwama mâcne, no nahacne wama
jâmbâŋ ŋarekopac. Irec maŋŋeŋic mi fâfârerâ gâckezejec. 28 No kecʒiŋuc
ŋazape manambieŋ: ‘No rarâ juku ŋoŋerao mocwâc risiepemu.’ Ŋoŋe
maŋŋeŋic nore qikiŋnerâ muzac, ine Mamactao fepemu i manarâ bubiaŋ
bâfuanʒapiŋ. Mamac e nore femicne jukactemanasuhuc iŋuc enʒapiŋ. 29Ʒi
fârine mi fuaha qanaŋ ŋazakopac, irec fuame honerâ mamanasiŋ‐ŋeŋic
sanaŋkezejec. 30 No ʒi dâŋ bocjaha mi ʒuhuckerâ ŋazapemu. Mâreŋ ʒirec
ŋicbomboŋwareocte ʒawiekac, warerâ norao hetakireocmu. 31EmeMamac
maŋjauŋ ecnehuc gie munarewec baekopac i miti tâmiriczi hone taraniŋte
faharepie ranaŋ.

15
Jesu e waiŋ jâcne, nâŋâc tieŋfâcne

1 “Nowaiŋjâc fuŋqizecne jâmbâŋ, âMamac‐naneziwaiŋ gie rune. 2Tieŋne
moc norao foipiehuc fârinehec mi eme qâtâcne behec eocmu, â tieŋne
moc fârinehec fome gie bacneme soka biaŋ eocte soŋaŋkeocmu. 3 Ŋoŋe
ine miti ŋazape manahuc biac ɋaɋackembiŋ juŋgopieŋ hâcne. 4 Eme ŋoŋe
no maŋnupie noni ŋoŋe iŋuc jaha maŋŋopapemu. Waiŋ tieŋnezi jâcnehec
ʒuʒuhuc mi fohuc e jahackoaŋ sawa fârinehec mi eocmu. Eme ŋoŋe iŋuc
jaha nomimaŋnuhucwemocko fârinehec eniŋmu. 5Waiŋjâc fuŋqizecne no,
tieŋ taeŋne ŋoŋe. Moc e no maŋnuhame noni e maŋkepemu, eme iŋucnezi
fârine sâkohec eocmu. Ŋoŋe no tâmiric juhuc wiac eene i mi fokac. 6 Moc
e no mi maŋnume e behezo, eme waiŋ tieŋne behepie ɋaŋame qâzuckerâ
behepie ʒocko ʒaekac, sâc ijaha ecnezo. 7 Ŋoŋe no maŋnuhuc dâŋnane
maŋkeniŋmu, eme wiac irec me irec numupie fua‐ŋareocmu. 8Ŋoŋe fârine
sâkohec ehuc motec jâmbâŋfâc‐nane erâ jupie Mamac‐nanere mumuteŋ
fuaocmu.

Maŋjauŋ eec ezo
9 “Mamaczi no maŋjauŋ enareekac, iŋuc jaha noni ŋoŋe maŋjauŋ

eŋareekopac. Eme ŋoŋe nore maŋjauŋkoa junʒepieŋ. 10 Micdâŋ‐nane
reŋkehuc ine noremaŋjauŋko juniŋmu, no iŋuc jahaMamac‐naneremicdâŋ
reŋkehuc ere maŋjauŋko juekopac. 11 Nore bubiaŋzi ŋoŋerao fotâcneme

ŋoŋerezi fufusuc foocte dâŋ ʒi ŋaza‐fârekopac. Erâ ŋoŋerao fohuc fua sawec
ezejec. 12 Micdâŋ‐nane kecʒiŋuc ŋazakopac: Noni maŋjauŋ eŋareekopac,
iŋuc jaha ŋaŋaczia maŋjauŋ eec enʒepieŋ. 13 Moc e âgofâcne jaŋere riŋ
rohuc juju‐ ticne qaisockeocmu, irec maŋjauŋ fekicne sâko muzo. 14 Gie
muŋareekopac i bapie honec‐ŋopape âgofâc‐nane eniŋmu. 15 No dameŋ ʒi
kiŋaŋ qaqa mocwâcmi muŋarekopac,mana‐ŋarepe âgofâc‐nane eŋgopieŋ.
Kiŋaŋ qaqazi bomboŋ‐ ticnere maŋko dâŋ foekac i mi manaekac. Noni
ine Mamac‐naneraonec dâŋ manapo sâc mufuarâ ŋaza‐fârepore honec‐
ŋopape âgofâc‐nane eŋgopieŋ. 16 Ŋoŋe no mi rowosâecnumbiŋ, noni ŋoŋe
rowosâec‐ŋopapo, erâ ra juhuc fârine bâfuaniŋte muŋarepo. Eme fârine
bâfuapie fofonehec ezejec. Iŋuc erâ nore ʒâŋe bajuhucMamac numucnepie
sâc ŋareocmu. 17Maŋjauŋ eec enʒepieŋ,micdâŋ ine hâcne ŋazakopac.

Jesu qaisockembiŋtemotecfâcne qaisoc‐jopaniŋmu
18 “Miti tâmiriczi qaisoc‐ŋopapie ʒiŋuc munʒepieŋ: ‘Wofuŋ e mârâcko

iŋuc hâcne fuŋkerâ qaisockembiŋ.’ 19 Miti tâmiric jaŋere guruo raʒipie
muzac âgo eŋarenʒapiŋ. No ine jaŋere guruonec rowosâec‐ŋopape eebapa‐
jeŋic râpeckembiŋte qaisoc‐ŋopaeŋgopieŋ. 20No dâŋ moc kecʒiŋuc ŋazapo
irec manasunʒepieŋ: Kiŋaŋ qaqazi bomboŋ‐ ticnere sâc sirickerâ jujune
mi fokac. Jaŋe no râsi enarembiŋko ŋoŋe râsi jaha eŋareniŋmu, jaŋe
nore dâŋ mana maŋ embiŋko ŋoŋere dâŋ iŋuc jaha mana maŋ eniŋmu.
21 Sorecnuwec e mi ʒâŋitaeŋgopieŋte nore erâ iŋuc hâcne eŋareniŋmu.
22 No jaŋerao mi waharâ fuŋne mi jazape muzac kiŋ tâmiric junʒapiŋ.
Ʒi ine kiŋjeŋic wemocko murârâŋneniŋmu. 23 Moc e no qaisocnuekaczi
Mamac‐nane iŋuc jaha qaisockeekac. 24No ŋondeŋ‐ŋeŋickomâsi sâko, ŋiczi
mi bapane, i mi bazapo muzac kiŋ tâmiric junʒapiŋ. Ʒi ine bape hone‐
fâre‐bipiehuc no qaisocnuhuc Mamac‐nane iŋuc jaha qaisockeeŋgopieŋ.
25 Iŋuc epie mitio dâŋ moc kecʒiŋuc fokac, i sanaŋkekac hâcne: ‘Jaŋe
oma jâmbâŋ qaisocnumbiŋ.’ 26 Neŋgoc ŋesiŋ, dâŋ fâri qizecnere Mâro
hâcne, Mamactao jukac, e sorepe Mamactaonec waharâ fuŋne‐nane mu-
taniŋkeocmu. 27 Erâ ŋoŋe gie fuŋkepoonec nohec juwarembiŋte iŋuc jaha
fuŋne‐nane mutaniŋkenʒepieŋ.

16
Motec jaŋe ʒika kiniŋmu

1 “Jukuwiac eŋarepiemanapie ririsi ezacte dâŋ i qanaŋ ŋazakopac. 2 Jaŋe
mitific sakare‐ŋareniŋmu. Erâ wâc dameŋ moc maickeocmu, ira Anuture
gie baŋgopeneŋ muhuc qâhâmoc‐ŋopaniŋmu. 3 Jaŋe Mamac mecne no
mecne mi ʒâŋitac‐nâfoeŋgopieŋte iŋuc eniŋmu. 4No dâŋ qanaŋ ŋazakopac,
i sanaŋkememunʒepieŋ: Ekimârâc jaha nâzâwec hâcne. Dâŋ i dameŋ‐nane
ʒoricne fohame mârâc biac mi ŋazapo.

Mâro e fuŋne babataniŋ

5 “Ʒi ine sorecnuwec erao fezo ehape ŋoŋeraonec moczi moc ʒiŋuc mi
wio‐narekac: ‘Go wena racmu?’ 6 Dâŋ iŋucne ŋazakopacte mâc busâqoczi
maŋŋeŋic fusucmakac. 7 No dâŋ jâmbomac mupe mananiŋ: Risie fepemu
i ŋoŋerao fârine fuaocte fepemu. Mi fezapo muzac, neŋgoc ŋesiŋzi mi
wahazac. Ferâ ine sorepewahaocmu. 8Waharâ ŋic fuŋne bataniŋke‐jareme
ʒiŋuc mananiŋmu: Kiŋ fokac â tiŋke biaŋ fokac â okacne dâŋ mumutara
fokac. 9 Kiŋte fuŋne ʒiŋucko mananiŋmu: Jaŋe no mi manasiŋnueŋgopieŋ.
10Tiŋke biaŋte fuŋne ʒiŋuckomananiŋmu: NoMamactao risie fepemocwâc
mi honecnuniŋmu. 11 Okacne dâŋ mumutara irec fuŋne ʒiŋucko man-
aniŋmu: Mâreŋ ʒirec ŋicbomboŋ okacne dâŋ biac mutaracnekicne.

Mâro e jojowa‐nâŋec
12 “Dâŋ ŋaŋazane bocjaha fokac, erâ dameŋ ʒiŋuczia ŋazape wemocko

amecke‐ fâreniŋmu. 13 Dâŋ fâri qizecnere Mâro eki ine waharâ dâŋ fâri
qizecnere ʒâkâŋko bâutuc‐ŋopaocmu. E jahacne maŋte dâŋ mi ŋazaocmu,
mutâcnecnekicne sâc ŋazaocmu, erâ juku wiac fuaocmu i wâc mufua‐
ŋareocmu. 14Dâŋ i no nahacne rowaŋkonec rorâ mujaŋgeŋke‐ŋareme nore
huriri qâreŋ fuaocmu. 15 Mamactao wiac fokac irec rune no. Irec hâcne
mupac, ‘Nore rowaŋkonec rorâ mujaŋgeŋke‐ŋareocmu.’

Jesu e rarâ wâc risie wareocmu
16 “Dameŋ bembeŋne fokac, i tarame rape basacnuniŋmu. Erâ irec faic-

nao dameŋ bembeŋne jaha wâc fokac, i tarame warepe honecnuniŋmu.”
17 Iŋucmume motec jaŋe nazaŋ gazaŋ erâ ʒiŋucmumbiŋ: “Weniŋucte dâŋ
kecʒiŋuc mukac? ‘Dameŋ bembeŋne fokac, i tarame rape basacnuniŋmu,
erâ irec faicnao dameŋ bembeŋne jaha wâc fokac, i tarame warepe
honecnuniŋmu.’ Â moc ʒiŋuc mukac: ‘Mamactao fepemu.’ ” 18 Iŋuc murâ
harierâ mumbiŋ: “ ‘Dameŋ bembeŋne fokac,’ iŋuc wemocte mukac, nâŋe
kâuc baŋgopeneŋ.” 19 Wiocnezo epie Jesuzi hone tarac‐joparâ ʒiŋuc jaza-
wec: “Dâŋ kecʒiŋuc ŋazapacte muc manac eŋgopieŋ, ‘Dameŋ bembeŋne
fokac, i tarame rape basacnuniŋmu, erâ irec faicnao dameŋ bembeŋne
fokac, i tarame warepe honecnuniŋmu.’ 20 No jâmbomac jâmbâŋ ŋazape:
Ŋoŋe ki mamakuc ehapie miti tâmiriczi ʒeri eniŋmu. Ŋoŋe busâqocko
juniŋmu, ehame busâqoc‐ŋeŋiczi ŋerisieme bubiaŋ fuaocmu. 21Ŋokac moc
e motec roocte dameŋne maickeme ʒâic manaocmu. Izi motec rome ʒâic
omaeme, ɋâric fuajec irec bubiaŋ manaocmu. 22 Eme ŋoŋe iŋuc jaha
dameŋ ʒiŋuczia buʒâichec juniŋmu. Juhapie mocwâc risierâ honec‐ŋopape
bubiaŋ bâfuaniŋmu. Eme bubiaŋ i moczi mi qâsua‐ŋareocmu. 23 Eme
dameŋ ira wiac mocte mi kâuc barâ wio‐nareniŋmu. No jâmbomac jâmbâŋ
ŋazape: ŊoŋeMamac wiac mocte numucnepie ʒâŋe‐nanere erâ ŋareocmu.
24 Juwarembiŋ ira nore ʒâŋe bajuhuc mi numu jumbieŋ. Ʒi ine numurâ
ropie bubiaŋ‐ŋeŋiczi fua sawec erâ fufuse fozejec.

Jesure ʒâŋe bajuhuc numuzo
25 “Dâŋ ŋaza warehuc jupo i suŋsuŋne qahuc ŋazapo. Juku dameŋ

moc maickeocmu ira ine dâŋ suŋsuŋne mi muhuc, Mamacte fuŋne mâc

mutaniŋkerâ ŋazapemu. 26 Dameŋ ira ʒâŋe‐nane bajuhuc numupie noni
ŋoŋe bâsâoc‐ŋopahuc Mamac ââzâcne i mi epemu. 27 No Mamactaonec
wahapo, dâŋ i mana ʒakiehuc maŋjauŋ enareeŋgopieŋte Mamac e jahac
wâc iŋuc jaha maŋjauŋ eŋareekac. 28No Mamac beherâ mâreŋko wahapo,
eme ʒi mâreŋ beherâ Mamactao mocwâc fekopac.” 29 Iŋuc mume motec
jaŋe ʒiŋuc âzâcnembiŋ: “Ʒi dâŋ suŋsuŋne mi muhuc mâc mutaniŋkerâ
nâzâkomec hâcne. 30 Irec gore ʒiŋuc manaŋgopeneŋ: Ŋic jaŋe mu wioc
mi egarehapie go gahaczia wiac sasawa mana‐fâreekic, go Anuturaonec
wahameŋ i mana ʒakieeŋgopeneŋ.” 31Mupie Jesuzi ʒiŋuc jazawec: “Ŋoŋe
miŋecne mana ʒakieŋgopieŋ me? 32 Dameŋ moc fokac, i biac maickeme
no behecnurâ siŋsaŋ qarâ ficŋeŋic sâc rafâreniŋmu. Erâ behecnupie buc
mi jupemu, Mamaczi nohec jukacte buc jâmbâŋ mi jupemu. 33 Nore
wamazi ŋoŋerao foocte dâŋ iŋucne ŋazakopac. Ŋoŋe mâreŋko ʒârâ hâriŋ
faio jueŋgopieŋ, eme noni mâreŋte micne momori fozukopacte ŋoŋe
hâbi‐ŋeŋichec junʒepieŋ.”

17
Mâmâzoc nunumu:
1. Jesu e jahacnere numuwec

1 Jesu e dâŋ i mutararâ sambâŋko fime feha ʒiŋuc muhuc numuwec:
“Mamac, dameŋ maickekac. Go Ŋokâgere huriri qâreŋ bâfuatec Ŋokâzi
iŋuc jaha gore huriri qâreŋ bâfuazejec. 2Go e mâreŋ sâc ŋic jaŋere rusâko
râemeŋ, ehuc ŋic erao râec‐jopameŋ sâc jaŋe juju sanaŋ bâfua‐jareocte
mucnemeŋ. 3 Juju sanaŋte fuŋne ine ʒiŋuc fokac: Go Anutu fârinemocjaha
â soremeŋ, Jesu Kristo hâcne, ŋic jaŋe iŋuc mana tarac‐nâfopie juju sanaŋ
fua‐jareocmu. 4 Gie munaremeŋ i baku batarape mâreŋko huriri qâreŋge
fuakac. 5 O Mamac, mâreŋ mi fuahame gohec sambâŋ tatamac‐nanehec
jupo, ijaha ʒi mocwâc bârisie‐naretec rojuzepac.

2. Motec jaŋere numuwec
6 “Guru sâkoonec ŋic nore bâwosâec‐jopameŋ jaŋe biŋedâŋge mu-

jaŋgeŋke‐jarepo. I gore biŋe juhapie nore qikiŋ‐jopameŋ, eme jaŋe gore
dâŋ ropie maŋjeŋic ewec. 7Wiac fonarekac i goraonec sasawa, jaŋe i mana
taraŋgopieŋ. 8 Go dâŋ naremeŋ i jarepe ro sakarec embiŋ. Ehuc goraonec
wahapo i manapaŋkembiŋ, â go gahac gie munaremeŋ i mana ʒakiembiŋ.

9 “No jaŋere erâ numu‐ garekopac. Miti tâmiric jaŋere erâ mi numu‐
garekopac, naremeŋ jaŋere sawa erâ numu‐ garekopac, jaŋe gore biŋe
hâcne. 10 Nore biŋezi gore biŋe â gore biŋezi nore biŋe. Eme maŋjeŋicko
huriri qâreŋ‐nane fuawec fokac. 11 No mâreŋko juju‐nane tarakac, jaŋe
ine mâreŋko ʒuhuckerâ juhapie no gorao fâzo ekopac. Tiri Mamac,
biŋedâŋge naretec jazapo, eme go hemiriŋ‐ jopatec dâŋ irec maŋnao
junʒepieŋ. Eme nâhâc maŋ mocjaha juekoperec, iŋuc jaha jaŋe maŋ
mocjaha junʒepieŋ. 12 Jaŋehec jupo sâc biŋedâŋge naremeŋ izi hemiriŋ‐

jopape irec maŋnao jumbiŋ. Ehuc soŋaŋ‐ jopape moc mi sifuckembiŋ.
Dâŋqâreŋ sanaŋkeocte hârâcte biŋe mocjahazi sipirickewec. 13 Ʒi gorao
fâzo ehuc ʒira mâreŋko dâŋ iŋuc gazape nore bubiaŋzi jaŋerao fotâcnerâ
ɋârâŋkeme bajunʒepieŋ. 14 No dâŋge jarepe bajupie mâreŋte biŋe jaŋe
qaisoc‐jopaeŋgopieŋ. No nahac mâreŋte biŋe mi juekopac, iŋuc jaha jaŋe
mâreŋte biŋemi jueŋgopieŋte iŋuc hâcne ejareeŋgopieŋ. 15Gomâreŋkonec
rocjopacmurâ mâcne, sâqocnere ŋezic‐jopacmurâ gazakopac. 16 No gâtâ‐
nane mâreŋko mi bawec, iŋuc jaha jaŋe gâtâ‐ jeŋic mâreŋko mi bawec.
17 Gore dâŋ fâri qizecnezi maŋjeŋic furu batec fozejec. Gore mitizi dâŋ
fâri qizecne hâcne. 18 Goki no mâreŋko gie munaremeŋ, iŋuc jaha noni
jaŋemâreŋko gie mujarepo. 19 Jaŋe dâŋ fâri qizecnezi maŋjeŋic furu bame
juniŋte no nahac wâc jaŋere erâ maŋsahac‐nane bâtirirâ râekopac.

3. Miti mamana nâŋâcnere numuwec
20 “Erâ no jaŋere sawami numu‐garekopac, miti jazapiemanasiŋnuniŋmu

jaŋere mâmâc numu‐garekopac. 21 Jaŋe maŋwirec erâ juniŋte gazakopac.
Mamac, go no maŋnuekic â noni go maŋguekopac, iŋuc jaha jaŋe nâhâc
maŋnâfonʒepieŋ. Iŋuc epie miti tâmiric jaŋe gahac sorecnutec wahapo
i manapaŋkenʒepieŋ. 22 Nâhâc maŋ mocjaha juekoperec, iŋuc jaha jaŋe
maŋ mocjaha erâ junʒepieŋ. Iŋuc juniŋte hâcne huriri qâreŋ naremeŋ
ijaha jarepo. 23 No maŋjopahape go maŋnutec jaŋe maŋzi ʒâʒâfic ehuc
hâcbuc erâ junʒepieŋ. Iŋuc jupie miti tâmiriczi goki sorecnutec wahapo i
mana ʒakienʒepieŋ, â nomaŋzi ʒâficnuhuc jaŋemâmâc ʒâfic‐jopaekic, i wâc
manapaŋkenʒepieŋ. 24 Mamac, naremeŋ ŋic i jaŋe no jupemuoa juniŋte
mukopac. Eme mâreŋ hobeteŋne mi fuahame maŋjauŋ enarehuc sambâŋ
tatamac tahacnumeŋ, i hâcne nohec juhuc hone aŋac enʒepieŋ. 25Mamac,
tiŋne rune, ŋic jaŋe mi mana taracgumbiŋ, noni ine mana taracguekopac,
erâ kikefuŋfâc‐nane jaŋe gahac sorecnutec wahapo i manapaŋkeeŋgopieŋ.
26 No biŋedâŋge mutaniŋke‐jarepo erâ mutaniŋke‐jarehuc jupemu. Eme
maŋjauŋ no enaremeŋ ijaha jaŋerao fome maŋjopahuc jupemu.”

18
Jesu Gezemane jufuo juhame rombiŋ
(Mat 26:47–58; Mar 14:43–50, 53–54; Luk 22:47–54)

1 Jesu e nunumu dâŋ i muku mufârerâ motecfâcne rocjopame haeonec
hurâ Kidoroŋ opâ herâ, mâreŋ mocko jufu gie fowec, ira rambiŋ. 2 Jesu â
motecfâcne ira gâbâ tumaŋne jumbieŋte Juda docbapa ŋic e jufu i honewec
wâc. 3 Eme ira hâcne juhapie Judazi kiaraonec momori erâ taha bapa
micne â farisaio ŋic jaŋeraonec motec rocjopame waha lambe â ʒika barâ
rambiŋ. 4 Eme Jesu e wiac ecneniŋmu i mana‐ fârehuc jufu tofanao ra
bâfuac‐joparâ wio‐jarewec: “Ŋoŋe mo basaŋgopieŋ?” 5 Eme jaŋe mumbiŋ,
“Jesu Nazarete rune.” Mupie muwec, “No hâcne ʒi.” Ehame Juda docbapa
ŋic e ŋondeŋ‐ jeŋicko domawec. 6 Eme “no hâcne ʒi” Jesuzi iŋuc jazame
jaŋe rârâpe rahuc rândiŋke qambiŋ. 7 Iŋuc epie hâsine wio‐jarerâ muwec:

“Ŋoŋe mo basaŋgopieŋ?” Eme mumbiŋ, “Jesu Nazarete rune.” 8 Mupie
Jesuzi ʒiŋuc jazawec: “No ŋazapac i, no hâcne ʒi. No basacnuŋgopieŋko
keci jaŋe behec‐jopaniŋ.” 9 Iŋuc eme dâŋ kecʒiŋuc muwec i sanaŋkewec:
“Naremeŋ jaŋe soŋaŋ‐jopape moc mi sifuckembiŋ.” 10 Eme Simoŋ Petoro
e sâqe bajuwec i becsahackonec unuckerâ taha bapa sâko kiŋaŋ motec‐
ticne hazecne fâreopec i qatarawec. Motec ʒâŋene Maiko. 11 Iŋuc eme
Jesuzi Petoro ʒiŋuc âzâcnewec: “Sâqege becsahacko râechuoc. Me ʒâic guru
Mamac‐nanezi râe‐narekac, i qikiŋnepemurâ mukic?”

12 Eme soŋaŋ‐jeŋiczi mume momori â Judaŋic motecfâc‐jeŋic jaŋe Jesu
rorâ mene qarâ 13Hanasire ficko barambiŋ. Eme dameŋ ira Judaŋic taha
bapa sâko‐jeŋic juwec, ʒâŋene Kaifa, eki Hanasire otâ bawec. 14 Kaifa
eki hâcne Judaŋic ʒiŋuc jazawec: “Ŋicguru nâŋâc sipiricke‐ fârenʒipeŋte
mocjahazi âkehoc‐nâporâ hâmome tarazejec.”

Petorozi Jesu mic bawec
(Mat 26:69–70; Mar 14:66–68; Luk 22:55–57)

15 Simoŋ Petoro â motec âgo‐ticne moc jahe Jesu barahapie ʒâhec rapic.
Eme âgo‐ticne e ine taha bapa sâkozi hone jujecte Jesu bâjâperâ ficmaŋko
mâmâc raʒimbiŋ. 16 Petoro eki ine sacrâpeo domawec. Eme âgo‐ticnezi
taha bapa sâkore ficko jujujecte hurâ sacmotâc soŋaŋ naru e âzâcneme
Petoro motâc rocneme sacmaŋko raʒiwec. 17 Eme motâc soŋaŋ naru eki
Petoro honerâ ʒiŋuc âzâcnewec: “Ŋic kecocnirec motecfâc jaŋere guruonec
go moc ine hâcne.” Eme eki muwec, “No aricne.” 18 Eme kiŋaŋ motec â
momori jaŋe mâmâteŋte ʒoc ruqerâ ruahuc domahapie Petoro e ŋondeŋ‐
jeŋicko rarâ iŋuc jaha ʒoc ruawec.

Taha bapa sâkozi Jesu mu indiŋ ecnewec
(Mat 26:59–66; Mar 14:55–64; Luk 22:66–71)

19 Eme taha bapa sâkozi Jesu motec rocjopawec â miti muwec, irec mu
indiŋ ecnewec. 20Ecneme Jesuzi dâŋ kecʒiŋucbâtikiecnewec: “No dâŋhofao
tâtâc muekopac, Judaŋic mitificko â taha ufuŋko tumaŋnehapie dâŋ jaza
qazuc eekopac, soŋsoŋmi muekopac. 21 Irec wemocte no wio‐narekic? Dâŋ
jazape manaeŋgopieŋ jaŋe ejaretec muekopac sâc gazapie manac.” 22 Iŋuc
mume kiŋaŋ motec doma rambiŋ jaŋeraonec moczi Jesu maucnao qahuc
muwec, “Go taha bapa sâko dâŋ iŋucne wemocte âzâcnekomec?” 23 Eme
Jesuzi dâŋ ʒiŋucmuwec: “Dâŋ hehesic mukopacko fuŋnemutec manape, â
tiŋne mukopacko wemocte nukomec?” 24 Eme Hanasizi mume Jesu mene
qarâ taha bapa sâko Kaifa erao barambiŋ.

Petorozi harierâ mic bawec
(Mat 26:71–75; Mar 14:69–72; Luk 22:58–62)

25 Eme Simoŋ Petoro e ine ʒoc ruahuc domahame wiocnerâ mumbiŋ,
“Motecfâc‐ticne jaŋere guruonec go moc ine hâcne mecne?” Eme mic barâ
muwec, “No aricne.” 26Mume taha bapa sâkore kiŋaŋ motec moc, Petorozi
hazecne qatarawec ere qomâ, eki ʒiŋuc muwec: “Â go jufuo ehec mâmâc
jupie honecgupac.” 27 Eme Petoro e mic bame izia qâqâczi dâŋewec.

Jesu kiarao barambiŋ
(Mat 27:2, 11–26; Mar 15:1–15; Luk 23:1–25)

28Hae fureme Jesu Kaifare fickonec bawaharâ kiarao barambiŋ. Judaŋic
jaŋe ine wâwânâŋ erâ aakic hombaŋko bâtâcko junʒipiŋte kiare ficko mi
fembiŋ. 29 Ehuc hae ʒoŋao domapie Pilatozi ʒaeo waharâ wio‐ jarerâ
muwec: “Ŋic keci wemo kiŋte bawareŋgopieŋ?” 30 Eme jaŋe mumbiŋ, “E
sâqocne bapa mi juzac muzac gorao mi bawarenʒapeŋ.” 31Mupie Pilatozi
ʒiŋuc jazawec: “Ŋaŋacne sâcmutâc dâŋ sâcko dâŋticne mutaracneniŋ
me.” Eme Judaŋic jaŋe mumbiŋ, “Nâŋe ŋic hâmocko rârâec‐jopare aka
henârekicne.” 32 Judaŋic jaŋe iŋuc epie Jesu e jahac hâmoc‐ticnere dâŋ
muwec, hata i âke fuawec. 33 Eme Pilatozi ficmaŋko ferâ Jesu hefârerâ
muwec: “Go jâmbomac Judaŋic jaŋere ŋicwofuŋ me?” 34 Eme Jesuzi
muwec, “Dâŋ i gahacne maŋte mukic me gâcnezi micgao râepie mukic?”
35 Mume Pilatozi muwec, “Wiac no Judaŋic me? Go gahacne ŋicfâc â
taha bapa micne jaŋe norao râecguŋgopieŋ. Go wemo emeŋ?” 36 Eme
Jesuzi ʒiŋuc muwec: “No mâreŋ ŋicwofuŋ aricne, mâreŋ ŋicwofuŋ juzapo
muzac momorifâc‐nane jaŋe ʒikazi ŋezicnuhapie Judaŋic jaŋe wemocko
rocnunʒapiŋ. No ine mâreŋ ŋicwofuŋ aricne.” 37 Eme Pilatozi muwec:
“Eme go ŋicwofuŋ fuŋmoc?” Mume Jesuzi muwec, “Ine hâcnemukomec, no
ŋicwofuŋ fuŋmoc. No dâŋ fâri qizecne mutaniŋkepemurâ mâreŋko waharâ
fuapo. Eme moc e dâŋ fâri qizecne jauŋkeocmuzi dâŋnane âgo ecneocmu.”
38 Eme Pilatozi ʒiŋuc muwec: “Dâŋ fâri qizecne i wemo wiac moc?” Iŋuc
murâ ʒaeo mocwâc hurâ Judaŋic ʒiŋuc jazawec: “No ŋic kecʒirec kiŋ
basakopac. 39 Hata‐ŋeŋic moc fokac. Ŋoŋe aakic hombaŋko mupie no
kâpâcwâru ŋic moc akicke‐ŋareekopac. Eme ʒi manapie sâckeme Judaŋic
ŋicwofuŋ‐ ŋeŋic akickepe juŋarezejec.” 40 Eme jaŋe harierâ owackehuc
mumbiŋ: “Aricne, e mâcne, Baraba akicke‐nârec.” Baraba e ine ʒikaŋic.

19
Kia e Jesu hâmoctemutaracnewec

1 Eme Pilatozi mume momori jaŋe Jesu becsahac biriŋneheczi qambiŋ.
2Qarâmuc ʒârâneheczi hendiŋ ba akic erâ qizecnao hecnepie huwec â ŋaqi
bâbâroŋmâmâc hecnepie huwec. 3 Iŋuc erâ maŋfuŋnao birickerâ domahuc
fânâŋkecnehuc mumbiŋ: “Ohec, Judaŋic jaŋere ŋicwofuŋ.” Muhuc mainao
qambiŋ. 4 Eme Pilatozi Judaŋic jaŋerao mocwâc hurâ muwec, “Honeniŋ,
no ŋoŋerao jowa wahakopac, no kiŋticne basakopacte ŋaŋac fuŋne‐ticne
honeniŋ.” 5 Eme Jesu e muchendiŋ â ŋaqi bâbâroŋ, wiac iŋucnehec waha
domame Pilatozi jowaturâ muwec: “Ŋic mac ʒi honeniŋ.” 6 Eme taha
bapa micne â ŋicfâc‐jeŋic jaŋe honerâ dâŋ ɋeŋɋeŋnehec ehuc mumbiŋ:
“Maripoŋko feoc, feoc.” Mupie Pilatozi micjeŋicko rorâ muwec: “No
kiŋticne basakopacte ŋoŋe ŋaŋac rorâ maripoŋko qaniŋ.” 7 Eme Judaŋic
jaŋe ʒiŋucmumbiŋ: “E jahacnere no Anuture Ŋokâmuekac, eme ŋic iŋucne
jaŋe hâmoniŋte sâcmutâc dâŋnâŋec fokacte hâmozejec.” 8 Eme Pilato e dâŋ
i manarâ mâretec hâwickewec. 9 Eme Jesu mocwâc ficmaŋko jowa ferâ
indiŋkerâ muwec: “Go wenirec fuameŋ?” Mume Jesuzi micnao mi rowec.
10 Iŋuc eme Pilatozi ʒiŋuc âzâcnewec: “Go dâŋ mi nazakomec me? Noni
mupe jucmu me mupe maripoŋko hâmocmu irec tâpiri râe‐narekicne, i mi
18:31: Joh 19:6, 7; Apo 18:15 18:32: Joh 19:32, 33; Mat 20:19 18:34: Mat 16:13 18:35:

Joh 1:11; Mat 21:39 18:37: Tim I 6:13; Joh 8:47; 10:27 19:3: Joh 18:22 19:7: Joh 5:18;
10:33; Tah 24:16



JOHANE 19:11 1507 JOHANE 19:29

manakic me?” 11 Eme Jesuzi ʒiŋuc âzâcnewec: “Mâc muzac go nore dâŋ
wemocko munʒaŋ, nore dâŋ mumure faicnec tâpiri qikiŋne‐garekicnere
mukomec hâcne. Irec gorao râecnukac ŋic ere kiŋzi gore jâurukac.” 12Dâŋ i
manarâ Pilatozi Jesu akickezo mume Judaŋic jaŋe owa ruruckerâ mumbiŋ:
“Go ŋic e akickerâ Sisare âgomocwâcmi jucmu. Moc e jahacnere ŋicwofuŋ
muhuc Sisa âkehockeocmu.” 13 Pilatozi dâŋ i manarâ mume Jesu jowa
wahapie dâŋ mumutara ŋeŋe‐ticnao waha ŋewec. Ŋeŋe i qânâ ʒaeo
râekicne, eme ʒae irec ʒâŋe Judaŋic jaŋeGabatamujumbieŋ. 14Eme Judaŋic
jaŋe hae fureme aakic hombaŋ ŋeniŋte teuŋko raʒimbiŋ. Ehame qâqâtâc
bembeŋkeha Pilato e ŋeŋe‐ticnao ŋehuc Judaŋic ʒiŋuc jazawec: “Honeniŋ,
ŋicwofuŋ‐ŋeŋic ʒi.” 15Mume jaŋe owa ruruckerâ mumbiŋ: “E arictac eoc,
e arictac eoc, maripoŋko feoc.” Eme Pilatozi muwec: “Hâc, eme ŋicwofuŋ‐
ŋeŋicmupemaripoŋko hâmooctemuŋgopieŋme?” Mume taha bapamicne
jaŋe dâŋ ʒiŋuc bâtikiecnembiŋ: “Nâŋe ŋicwofuŋ‐nâŋec moc aricne, Sisa
mocjahazi junârekac.” 16 Eme Pilatozi mana urue‐jarerâ Jesu maripoŋko
hâmoocte qikiŋne‐jarewec.

Jesu maripoŋko qapie hâmowec
(Mat 27:32–50; Mar 15:21–37; Luk 23:26–46)

17 Eme momori jaŋe Jesu rorâ maripoŋ râcnepie hâpome mâreŋ moc
ʒâŋene Utusiec, Judadâŋko Goligata, ira barambiŋ. 18 Bararâ maripoŋko
qambiŋ. Erâ sâqocne bapa jajahec mâmâc jofarâ moc ŋifec, moc ŋifec,
â Jesu ʒâʒâŋiŋko, iŋuc biric‐ jopambiŋ. 19 Eme Pilatozi mume Jesure
qizec botâŋkomaripoŋko qâreŋ kecʒiŋuc râembiŋ: “Jesu Nazarete haeonec
Judaŋic jaŋere ŋicwofuŋ.” 20 Jesu qambiŋ mâreŋ i hae bembeŋko fowecte
Judaŋic bocjahazi ira rac warec ehuc qâreŋ i wosembiŋ. Eme qâreŋ i
Judadâŋko â Romadâŋko â Grikdâŋko râekicne. 21 Eme Judaŋic jaŋere taha
bapa micne jaŋe Pilato ʒiŋuc âzâcnembiŋ: “Go Judaŋic jaŋere ŋicwofuŋ
iŋuc mi qâreŋkec. E jahacne muwec, no Judaŋic jaŋere ŋicwofuŋ, iŋuc
qâreŋkec.” 22 Eme Pilatozi muwec: “Qâreŋkepac izia fooc.”

23 Eme momori jaŋe Jesu maripoŋko qarâ ŋaqi‐ticne faine bâtâcnepie
jahec â jahec eme ru sâc embiŋ. Â ŋaqi‐ticne maŋne hâfâ iŋucne oorâŋ
fukicnere 24 ʒiŋuc mumbiŋ: “I bâtâcnepene sâqoreocmu, irec ɋâsâi qapene
rune âke fuaoc.” Iŋuc epie miti papiao dâŋ moc kecʒiŋuc qâreŋkekicne i
sanaŋkewec:
“Jaŋe ŋaqi‐nane faine bâtâc bambiŋ,
â maŋnere ine ɋâsâi qambiŋ.”
25 Momori jaŋe iŋuc hâcne embiŋ. Jesure maripoŋ fuŋko ine ʒiŋuc
domambiŋ: Neŋgoc‐ticne â neŋgoc‐ticnere qo, erâ Maria Kelopa ere ŋonâŋ,
â Maria Madala haeonec. 26 Eme Jesu e neŋgoc‐ticne â motec bufuŋ‐ticne
domapire honec‐ jofarâ neŋgoc‐ticne ʒiŋuc âzâcnewec: “Ŋokac, motecge
keci hâcne.” 27 Iŋuc murâ motec‐ticne ʒiŋuc âzâcnewec: “Neŋgocge keci
hâcne.” Eme dameŋ ira Jesure neŋgoc jowame motec jahacne ficko ferâ
ŋec juc ewec.

28 Eme Jesu e gie‐ticne tarame manarâ,miti papiao findaŋdâŋmoc fokac
i deŋkeocte, ʒiŋucmuwec: “No opâre enarekac.” 29Eme râqâcmocmaŋnao
waiŋ opâ ʒaʒacne ŋewec, ira hâwec sâmbiŋ âke uruckerâ qeŋqeŋko âke

kindeŋnerâ micnao iticnepie nâwec. 30 Waiŋ opâ nârâ wirahuc muwec:
“Batarakopac.” Iŋucmume qizecne forâriememâro‐ticne wefuwec.

31 Eme Judaŋic jaŋe teuŋko raʒimbiŋte ʒiŋuc mumbiŋ: “Tomâcko sabata
hombaŋ sâkoo ŋic jopakicne jaŋere qâŋɋâŋ maripoŋko mi domazejec.”
Iŋucmurâ Pilato âzâcnepiemomori jaŋe ŋic siec‐jeŋic qazurâ qâŋɋâŋ‐jeŋic
bataraniŋte Judaŋic mana‐ jarewec. 32 Eme momori jaŋe sâqocne bapa
Jesuhec jofakicne mocte siec qazurâ ra mocte siec qazumbiŋ. 33 Iŋuc
erâ Jesurao fisirâ honembiŋ: E biac hâmowec. Honerâ siecne mi qaqazu
34momori moczi tambaraŋne sânduzi âke mârâŋkeme soc â opâ wahawec.
35 Wiac i ʒâŋe fâri‐ticnezi honewec eki mutaniŋkeme jâmbomac ekac. E
manakac, dâŋ i fârine. Irec ŋoŋe mana ʒakienʒepieŋ. 36 Miti papiao
findaŋdâŋ moc kecʒiŋuc fokac i sanaŋkeocte wiac i fuawec: “Ŋoŋe siecne
mi qazunʒepieŋ.” 37Erâ wâcmiti papiao dâŋmoc kecʒiŋuc fokac: “Jaŋe âke
mârâŋkembiŋ erao ʒâŋe finʒepieŋ.”

Jesu duckembiŋ
(Mat 27:57–61; Mar 15:42–47; Luk 23:50–55)

38 Josefe Arimataia haeonec e Jesure motec juwec, erâ Judaŋic jaŋere
hâwickeme fufua mi juwec, soŋsoŋ juwec. Eki hâcne Pilatorao rarâ
Jesu qâŋɋâŋ‐ticne bataraocte mufuacnewec. Eme Pilatozi manacneme
ra batarawec. 39 Ehame Nikodemo, ŋafeo Jesu iqickewec, eki wokemaŋ
âsu biaŋ â kâŋâ bocjaha amecke rarâ Josefe bafickeme 40 Jesure qâŋɋâŋ
ruacnerâ qoruc qaŋqaŋzi râpâckepic. Judaŋic jaŋe qâŋɋâŋfâc‐jeŋic iŋuc
hâcne ejare jumbieŋ. 41 Eme Jesu qambiŋ mâreŋ irec ŋifecnao jufu gie
moc fowec, ira hawec moc ʒâŋeruŋte biŋe gufukicne fowec. Ira ŋic moc
mi ducjopakicne, furu fowec. 42 Eme Judaŋic hombaŋte teuŋko raʒimbiŋte
bembeŋko ira hâcne Jesure qâŋɋâŋ râepic.

20
Jesu ɋârerâ faharewec
(Mat 28:1–10; Mar 16:1–8; Luk 24:1–12)

1 Eme Sonda hae mi fure taniŋkeha Maria Madala haeoneczi ʒâŋeruŋko
rawec. Ra fisirâ honewec: Qânâ e ʒâŋeruŋkonec bârâriekicne. 2 Iŋuc honerâ
gasacke rarâ Simoŋ Petoro â Jesumotec bufuŋ‐ticne jasarâmuwec: “Wofuŋ
qâŋɋâŋ‐ticne bawisembieŋ, eme wena râembieŋ i nâŋe kâuc baŋgopeneŋ.”
3 Iŋuc mume Petoro â motec âgo‐ticne jahe ʒâŋeruŋko rapic. 4 Hatao
gagasac jaha rahuc âgonezi Petoro âte tariŋkerâ biac ra fisiwec. 5 Ra
fisirâ hawecmaŋko mi raʒihuc mâc okarierâ fime raʒime qoruc râpâ sawa
fome honewec. 6 Ehame Petoro e ʒâhec fisirâ maŋnao raʒirâ qoruc râpâ
honewec 7â qizec‐ticnere foŋmoc buc bazukicne fomehonewec. 8 Iŋuc eme
motec âgo‐ticne bâbâni ʒâŋeruŋko fisiwec eki raʒirâ iŋuc jaha hone‐fârerâ
manapaŋkewec. 9 Juwicnao ine jahe Jesuzi hâmockonec ɋârerâ fahareocte
miti papiao findaŋdâŋ fowec i mi mana tarapic. 10 Eme jahe haeo mocwâc
risie rapic.

Jesu e Maria Madala haeonec fuacnewec
(Mar 16:9–11)

11 Eme Maria eki ʒâŋeruŋ sahacnao domahuc kiowec; kiohuc ra motâcko
okarierâ ʒâŋeruŋko fime raʒime 12 aŋelo jajahec ŋaqi qaŋqaŋhec Jesure
qâŋɋâŋ fofotacnao ŋepire honec‐jofawec, moc e qizecne fowecko â moc e
kikene fowecko ŋewec. 13Eme jahemupic: “Ŋokac, gowemocte kiokomec?”
Eme eki muwec: “Wofuŋ‐nanere qâŋɋâŋ mocko bawisepie basakopac.”
14 Iŋuc murâ forisierâ Jesu jahacne honewec. Honerâ Jesu hawarine
mi hone tarawec. 15 Eme Jesuzi wiocnerâ muwec: “Ŋokac, go wemocte
kiokomec? Mo basakic?” Eme eki jufu runezi domakac muhuc ʒiŋuc
âzâcnewec: “Ŋicbomboŋ‐nane, goki qâŋɋâŋ mocko bara râemecko mutec
manarâ ra rozepac.” 16 Eme Jesuzi muwec, “Maria.” Mume e forisierâ
Judadâŋko “Rabuni” muwec, nâŋâcne dâŋko qaqazu. 17 Eme Jesuzi ʒiŋuc
âzâcnewec: “Bâua basanaŋ mi enarec. No Mamactao miŋecnea fepemu i!
Go rarâ qomâfâc‐nane ʒiŋuc jazac: Nore Mamaczi ŋoŋere Mamac, â nore
Anutuzi ŋoŋere Anutu, eme erao hâcne fepemu.” 18 Eme Maria Madala
haeoneczi risie rarâmotecfâcne ʒiŋuc jazawec: “NoWofuŋ honepe dâŋ iŋuc
nazajec.”

Motec jaŋe ficmaŋko tumaŋnehapie fua‐jarewec
(Mar 16:14–18; Luk 24:36–49)

19 Eme Sonda hae ŋafeme motec jaŋe Judaŋic jaŋere hâwic‐jopame
tumaŋnerâ ficmotâc ki bafârerâ ŋembiŋ. Ŋehapie Jesu e ŋondeŋ‐ jeŋicko
fuarâ domahuc jazawec: “Wama ŋoŋerao fozejec.” 20 Iŋuc murâ meja-
hecne â tambaraŋne jowatuwec. Eme motec jaŋe Wofuŋ honerâ bujeŋic
biaŋkewec. 21 Eme harierâ jazawec: “Wama ŋoŋerao fozejec. Mamaczi
no sorecnuwec iŋuc jaha noni ŋoŋe sorec‐ ŋopakopac.” 22 Iŋuc murâ
ficnec‐joparâ muwec: “Tiri Mâro ro maŋ eniŋ, 23 ŋoŋe ŋic sâqocne‐jeŋic
mutâmirepie tâmire‐jareocmu, mi mutâmirepie fojareocmu.”

Tomare binaŋ
24 Motec âgo‐jeŋic moc ʒâŋene Toma, ʒâŋene moc Didimo, eki mocko

juhame Jesuzi fua‐ jarewec. 25 Eme motec âgofâcne jaŋe biŋedâŋ ʒiŋuc
âzâcnembiŋ: “Nâŋe Wofuŋ honembeneŋ.” Iŋuc mupie muwec: “No nahac
ʒâŋe jâmbâŋ‐nanezi menao biriŋ râfu honerâ menanezi râfu bahonerâ
tambaraŋne bâuarâ dâŋŋeŋic manape fârine eocmu.” 26 Sonda mocwâc
fuame motec jaŋe Tomahec mâmâc ficko qâzuckerâ motâc ki bafârerâ
ŋembiŋ. Ŋehapie Jesu e ŋondeŋ‐ jeŋicko mocwâc fuarâ domahuc jaza-
wec: “Wama ŋoŋerao fozejec.” 27 Iŋuc murâ Toma âzâcnewec: “Go
memotecgezi menane bahonec â mege sicnerâ tambaraŋ‐naneo râec, erâ
maŋjahec mocwâc mi ehuc manasiŋnuzemec.” 28 Eme Tomazi muwec:
“Go Wofuŋ‐nane â Anutu‐nane.” 29 Mume Jesuzi ʒiŋuc âzâcnewec: “Go
honecnukomecte manasiŋnukomec, mi honecnuhuc manasiŋnueŋgopieŋ
jaŋeremanape ʒerine ekac.”

30 Mâsi gâcne bocjaha Jesuzi motecfâcne jaŋere ʒâŋe faio bawec, i
papia ʒira mi qâreŋke‐fârekicne. 31 Qâreŋkekicne mac kecʒi ine ʒiŋucte
qâreŋkekicne: Ŋoŋe wose manac erâ Jesu e Kristo, Anuture Ŋokâ, dâŋ i
mana ʒakienʒepieŋ, erâ e jahacne manasiŋkehuc ʒâŋe biŋe‐ticnere erâ juju
sanaŋhec enʒepieŋ.

21
Motec gâcne riqicko juhapie Jesuzi fua‐jarewec

1 Juku motec jaŋe Tiberia riqicko juhapie fua‐jarewec. Kecʒiŋuc ehapie
fua‐ jarewec: 2 Jumbiŋ ine Simoŋ Petoro, Toma, ʒâŋene moc Didimo,
Natanae e Galilaia mâreŋko Kana hae ŋewec irecnec, erâ Ʒebedaio ŋokâ
jahec‐ticne â motecfâcne jaŋeraonec jajahec mocwâc, ŋic iŋuczi jumbiŋ.
3 Ehuc Simoŋ Petorozi ʒiŋuc jazawec: “No qowi rozo rakopac.” Mume
mumbiŋ, “Nâŋe gohec mâmâc ranaŋ.” Iŋuc murâ wokeo ferâ rambiŋ.
Ra juhuc ŋafe ira qowi mi rombiŋ. 4 Eme riqicko juhapie hae fufurecte
Jesuzi moŋgeŋko domawec. Domame Jesu hawarine mi hone tarambiŋ.
5 Eme Jesuzi wio‐jarerâ muwec, “Motec, qowi‐ŋeŋic moc fokac me?” Eme
jaŋe mumbiŋ: “Aricne.” 6 Mupie ʒiŋuc jazawec: “Woke fâreopec wasaŋ
behepie qowi jowaocmu.” Mume wasaŋ behepie qowi mâretec jâmbâŋ
jowa susuckeme fâre‐bipiembiŋ. 7 Eme Jesu motec bufuŋ‐ticnezi Petoro
ʒiŋuc âzâcnewec: “I Wofuŋ ine hâcne.” Mume Wofuŋ ʒâŋe manarâ Simoŋ
Petoro e kambaŋ sawa qajuwecte ŋaqi‐ticne faine heme hume riqicko
rucnewec. 8 Jaŋemoŋgeŋ heririŋ (100 meta irec sâc) jumbiŋtemotec gâcne
jaŋe woke foickehuc wasaŋ qowihec fâre fâre rambiŋ. 9 Eme moŋgeŋko
ferâ tiŋko wiac ʒiŋuc honembiŋ: Ʒoc uucko opâ qowi â nânâ ʒegoc ʒahuc
fowec. 10 Ra fisipie Jesuzi ʒiŋuc jazawec: “Qowi rombieŋ i tucne bareniŋ.”
11 Mume Simoŋ Petorozi wokeo ferâ wasaŋ tiŋko fâreme fewec. Maŋnao
qowi kâcqene 153 fowec, eme sifumi tâcnewec. 12Eme Jesuzi ʒiŋuc jazawec:
“Ware furic nânâ nâniŋ.” Mumemotec jaŋewemocko ʒiŋucwionʒapiŋ: “Go
mo?” Jaŋe Wofuŋ ine hâcne i mana‐fârembiŋ. 13 Eme Jesuzi warerâ nânâ
qowi bâtâc bahuc jarewec. 14 I Jesu e hâmockonec faharerâmotecfâcne fua‐
jareme jahec â moc ewec.

Jesuzi Petoro jahec â moc wiocnewec
15Furic nânâ nâpie Jesuzi Simoŋ Petoro ʒiŋucmuhucwiocnewec: “Simoŋ

Johanere ŋokâ, âgofâcge jaŋe no maŋzi ʒâficnueŋgopieŋ, go jowarurâ sâc
moc ʒâficnuekic me?” Eme Petorozi muwec, “Wofuŋ, no gore enarekac
i manakomec.” Eme Jesuzi muwec: “Go lamafâc‐mae soŋaŋ‐jopazemec.
16 Iŋuc murâ mocwâc wiocnewec: “Simoŋ Johanere ŋokâ, go jâmbomac
ʒâficnuekic?” Eme Petorozi muwec: “Wofuŋ, no gore enarekac i man-
akomec.” Mume Jesuzi muwec: “Go lamafâc‐nane jaŋere soŋaŋ juzemec.”
17 Iŋuc murâ harierâ wiocnewec: “Simoŋ Johanere ŋokâ, go jâmbomac
nore egarekac me?” Ʒâʒâficte wiocneme jahec â moc eme Petoro e
bune sâqoreme muwec: “Wofuŋ, go wiac sasawa mana‐fâreekic, no gore
enarekac i wâc manakomec.” Mume Jesuzi muwec: “Go lamafâc‐nane
soŋaŋ‐ jopazemec. 18 Jâmbomac jâmbâŋ gazape: Go ŋicmotec juhuc bec-
sahacge jomarâ hata ira me ira razo egareme rajumec. Izi juku ŋicqizec
erâ mege bâfeŋnetec ŋic moczi becsahac joma‐garerâ mi razo mucmu ira
bacgu raocmu.” 19 Jesu e iŋuc muhuc Petoro hâmoc‐ticnere dâŋ suŋsuŋne
âzâcnewec. Hâmoc‐ticne fuŋmoczi Anutu muteŋkeoctemanasuhuc muwec
hâcne. Dâŋ iŋucmurâ ʒiŋuc âzâcnewec: “Ware bâjâpecnuc.”

20 Eme Petoro e fotikierâ Jesu motec bufuŋ‐ ticnezi râpefuŋnao rame
honewec. Motec e aakic lama nâmbiŋko qizec‐ticne Jesure amecko fohorerâ
wiocnerâ muwec: “Wofuŋ, mozi doc bacguocmu?” 21 Eme motec hâcne
ʒâhec rame Petorozi honerâ Jesu wiocnerâ muwec: “Wofuŋ, motec kecʒizi
ine weniŋuc eocmu?” 22 Wiocneme Jesuzi ʒiŋuc âzâcnewec: “E juhame
no risiepemurâ manacnepe fokacko ere dâŋ wemocte mukomec? Go
mâc bâjâpecnuc.” 23 Eme miti mamana gâcne jaŋe ʒâhec Johanere ʒiŋuc
musifuckembiŋ: “Motec e mi hâmoocmu.” Jesu e ine ere ʒiŋuc mi muwec:
“E mi hâmoocmu.” Dâŋ ʒiŋuc sawa âzâcnewec: “E juhame no risiepemurâ
manacnepe fokacko ere dâŋ wemocte mukomec.”

24Motec eki hâcne wiac ʒi hone mana tarac eku mutaniŋkehuc papia ʒi
qâreŋkewec. Emenâŋe eremanaeŋgopeneŋ, dâŋticne fârine jâmbâŋ. 25Eme
Jesuzi wiac gâcne gâcne ewec bawec, i wemocko papiao qâreŋke‐fârezo. I
papiao fofârememuzac, no manape ŋiczi wowose tarane mi ezac.

21:20: Joh 13:23 21:24: Joh 15:27 21:25: Joh 20:30

APOSOLO JAŊERE BINAŊ
Aposolo jaŋere binaŋ papia i Lukazi qâreŋkewec. Ere miti papia jajahec

fokopirec hâcne, Jesure binaŋ â aposolo jaŋere binaŋ. Luka e papia
jahec i âgo‐ticne Teofile ere biŋe qâreŋ‐ jofawec. Luka tâmiric muzac
aposolo jaŋere binaŋ paŋʒâic mi mana‐hâmonʒapeŋ. Erâ Luka e aposolo
gâcne jaŋere binaŋ boc mi qâreŋkewec. Qanaŋ Petoro â Johane jahere
qâreŋkewec, izi Paulo erao fotâcnerâ binaŋ‐ticne ʒuhuckewec. Paulozi miti
muiŋnememâreŋnemâreŋne haŋ barawec, irec binaŋ hâcne ʒuʒuhuc jaha
qâreŋkewec. Binaŋ tucne i ŋic gâcne jaŋeremickonec manarâ qâreŋkewec,
â tucne ine e jahac wiac hone manac ewec sâc qâreŋkewec. Paulo e miti
kiŋaŋ rame bâjâpehuc wiac ebac ewec â miti muwec i hone manac ewec
hâcne. Bâbâfuac epic ine Paulozi miti kiŋaŋ ʒâʒâŋiŋ moc rawec ira raku
Troa haeofisiwec ira. Emebâbâjâpec raku Filipi haeo ine Lukazi ŋeha Paulo
e fotâcnerâ rawec. Juku dameŋ mocko Jerusalemko risieocte Luka jowame
mâmâc rapic. Eme ira Paulo kâpâcwâru barâ Kaisarea haeo barapie jara 2
ŋehuc juwec. Ehame Luka e qâterâ ijaha juwec. Juku Paulo wokeo râerâ
Roma haeo barapie Luka e woke ijaha Paulohec mâmâc raku Roma haeo
fisipic. Mâmâc jupic irec binaŋ hâcne ninic jaha qâreŋkewec. Eme Roma
haeo fisikicne ira bâtâcnerâ behewec. Wemocte Paulore binaŋ mi qâreŋke
tarawec irec fuŋne kâuc baŋgopeneŋ.
Lukazi aposolo jaŋerebinaŋ qâreŋkewec i honepene ʒâʒâŋiŋko fâuckekac,

ehuc neŋgocne sâko jajahec fuakac ine ʒiŋuc: Qanaŋ Jesure kikefuŋ
Jerusalemhaeo fuawec. Eme opâ ruac guru jaŋeMârozi tâpiri jarememitire
hata bâfuarâ Jesure Biŋebiaŋ bâiŋ basawec epie Palestaiŋ mâreŋ sâckerâ
fowec, erâ wâc Siria mâreŋko rarâ Antiokia haeo ira fua ɋârâŋkememitire
hae qizec sâko namba 2 i Antiokiazi ewec. Binaŋ izi Aposolo gaŋ 1 irecnec
domarâ feku gaŋ 12 ira fisikac. Eme binaŋ irec maŋnao gie bapa ŋic mai
fuaŋgopieŋ ine Petoro â Johane â Stefano â Filipo erâ gâcnemoc moc.
Aposolo jaŋere binaŋ irec dâkâ sâko namba 2 ine Paulo â babaficfâcne

jaŋemiti kiŋaŋ gie bapie miti mâreŋ sâc rawec irec dâŋ binaŋ hâcne fokac.
Siria mâreŋko Antiokia hae irec kikefuŋ guru jaŋe neŋgoc ŋejarepie miti
kiŋaŋ rambiŋ, erâ Jesure ʒâŋe biŋemusawepie mâreŋ sâko 3 fusucmawec,
Asiamâreŋmasune, Makedonia, Grikmâreŋ erâwâc ŋicwofuŋ sâko ere hae
qizec, Roma haeo rarâ fua ɋârâŋkewec. Binaŋ biri‐ticne gâcne ʒiŋuc fokac:
Paulo e Banabahec miti kiŋaŋ bâtâcnerâ rapic (gaŋ 13–14).
Paulo e Silahec miti kiŋaŋ arec 2 rapic (gaŋ 15 botâŋne—18).
Paulo e miti kiŋaŋ arec 3 rawec (gaŋ 18 botâŋne—20).
Paulo e Jerusalem haeo rame kâpâcwâru bambiŋ (gaŋ 21–26).
Paulo e wokeo ferâ hâwecko rahuc juku Roma haeo fisiwec (gaŋ 27–28).

Jesu e motecfâcnemâzoc‐joparâ fewec
1 O Teofilo, no mârâc dâŋ qâreŋke‐garepo, ine Jesuzi gie bawec â miti

muwec irec dâŋ binaŋ sasawa egarepo. 2 E gie‐ ticne fuŋkerâ baraku
dameŋ‐ticnemaickeme TiriMârozi ecneme aposolo rowosâec‐jopawec jaŋe
micrâfâ‐ticne jaza tararâ sambâŋko fewec, irec binaŋhâcneqâreŋke‐fârepo.
1:1: Luk 1:3 1:2: Luk 6:13

3E ʒâicmanaku hâmorâmocwâc ɋârerâ jaŋe hâcne ʒoaŋ gie bapa 40 fua soŋ
ejarehuc fuŋne‐ticne bajaŋgeŋkeme honemanac embiŋ, â Anuture uucmaŋ
irec dâŋ jaza mutâc ewec.

4 Erâ jaŋehec ŋec domac ehuc dâŋ ʒiŋuc jazawec: “Ŋoŋe Jerusalem hae
jâpec mi behenʒepieŋ, Mamacte biŋedâŋ ŋazape manambiŋ, i fârinehec
eocte ira woŋec junʒepieŋ. 5 Johane e opâ rua‐ŋarewec, ʒi ine dameŋ
mi ʒorahame Tiri Mâro rua‐ŋarezo.” 6 Iŋuc mume, tumaŋnerâ jumbiŋ
jaŋe ʒiŋuc muhuc wiocnembiŋ: “Wofuŋ, go dameŋ ira hâcne Israe ŋic
qâzuc‐nâpotec mocwâc nâŋe nâŋâcne ŋicwofuŋhec erâ junaŋmu me?”
7 Mupie ʒiŋuc jazawec: “Mamac e tâpiri‐ticnere erâ dameŋ ʒoric qândâŋ
bawec fokac i ŋoŋe mamanane mi ekac. 8 Mocjaha Tiri Mârozi ŋoŋerao
waharâ tâpiri bâfua‐ŋareme biŋe mumufâc‐nane eniŋmu. Ehuc Jerusalem
haeo bâtâcnerâ miti‐ nane Judaia â Samaria mâreŋko murâ murakupie
mâreŋ qaŋeŋne sâcke‐fâreocmu.” 9Dâŋ iŋucmurâ ʒâŋe fai‐jeŋicko afeckerâ
fewec. Fehame karoraczi bâsoŋkeme basambiŋ. 10 Eme sambâŋko fehame
firâ râqârehuc domahapie ŋic jajahec ŋaqi qaŋqaŋhec mi jaŋerao fuarâ
domazepirec i! 11 Erâ ʒiŋuc jazapic: “Galilaia mâreŋkonec ŋicbureŋ, ŋoŋe
wemocte sambâŋko fihuc jaha domaŋgopieŋ? Jesu ŋoŋe honehapie behec‐
ŋoparâ sambâŋko fekac, eki hâcne juku iŋuc jaha wahazokac.”

Motec jaŋe risierâ nunumu gie bambiŋ
12 Eme aposolo jaŋe Oliwa tikionec risie waharâ raʒimicnao Jerusalem

hae ŋewec ira raʒimbiŋ. Sawane i sabata hombaŋko hata rarane irec sâc.
13Raʒirâ haeo ferâ ŋeŋe juju ehuc jumbiŋ fic ira fembiŋ. Jumbiŋ ine ʒiŋuc:
Petoro â Johane, Jakobo â Anderea, Filipo â Toma, Batolomaio â Mataio,
Jakobo Alifaiore ŋokâ, Simoŋ Ʒelote, erâ Juda Jakobore ŋokâ. 14 Ŋic i jaŋe
hâcne maŋ mocjaha erâ nunumu gie ʒuʒuhuc jaha bahuc jumbiŋ. Iŋuc
ehapie Jesure neŋgoc Maria â ŋokac gâcne â Jesu ɋafâc‐ticne jaŋe mâmâc
bafic‐jopambiŋ.

Judare âkehoc bâfuambiŋ
15 Dameŋ ira Jesure qâjâpecfâc ʒare‐jeŋic 120 qâririŋ iŋuczi tumaŋnerâ

ŋehapie Petoro e ŋondeŋ‐jeŋicko faharerâ dâŋ ʒiŋuc jazawec: 16 “Âgo bureŋ,
Juda râsi jowac‐ jopame Jesu rombiŋ ere dâŋ Tiri Mârozi Dawidi mic ba
afec ecneme mu qâreŋ ewec i wemocko mâc fozac. 17 Juda e nâŋâcnaonec
hâcne, â miti gie i e mâmâc mucnekicne. 18 Eme ŋic eki ʒika furizi mâreŋ
kitâcnecnewec ira ra qizeczi qârisic hurâ bune qâfâuckeme hone waha‐
fârewec. 19 Eme biŋe i Jerusalem haeoneczi mana‐fârerâ mâreŋ irec ʒâŋe
Akedamamumbiŋ, nâŋâcne dâŋko Ʒikamâreŋ. 20Miti mânecko ʒiŋuc hâcne
qâreŋkekicne fokac:
‘Hae‐ticne tuhu fuazejec,
â ficticnao ŋicmoc mi juzejec.’
Erâ moc ʒiŋuc:
‘Mafa‐ticne i furunezi rauckezejec.’

1:4: Apo 10:41; Joh 15:26; Luk 24:49 1:5: Mat 3:11 1:6: Luk 24:21; Apo 3:21 1:7: Mar
13:32 1:9: Mar 16:19; Luk 24:51; Joh 6:62 1:10: Luk 24:4 1:11: Mat 26:64; Luk 21:27; Tim
I 3:16; Bar 1:7 1:12: Luk 24:50–53 1:13: Luk 6:13–16 1:14: Apo 2:1; Joh 7:3–5; Mat 13:55
1:16: Mi Mâ 41:9 1:18: Mat 27:3–10 1:20: Mi Mâ 69:25; 109:8



APOSOLO JAŊERE BINAŊ 1:21 1514 APOSOLO JAŊERE BINAŊ 2:17

21 Eme Jesu ŋondeŋ‐ nâŋecko jume ju ecnepene ŋic gâcnezi
qâsuec‐nâpombiŋ, 22 ehuc Johanezi Jesu Miti Opâ ruacneme gie‐ ticne
fuŋkewec dameŋ ira erao ʒuhuckerâ bâjâpehuc juhapene sambâŋko fewec,
ŋic iŋucnemoczi fuarâ bafic‐nâpome, Jesu hâmockonec faharewec irec biŋe
mupene haŋ bazejec.” 23Petorozi iŋuc jazame ŋic jajahec bâfuac‐jofambiŋ.
Moc ʒâŋene Josefe, Basaba mucne jumbieŋ, ʒâŋene moc Jusito, erâ âgone
Matia. 24 Bâfuac‐jofarâ ʒiŋuc muhuc numumbiŋ: “O Wofuŋ maŋ hohone,
go ŋicjahec ʒi jaheraonec wenimoi bâwosâekomec i nâwotutec mucnepene
25 Juda miti â aposolo gie‐ ticne hetararâ e jahacne hatao rawec ere
jujutacko juzejec.” 26 Iŋuc numurâ miti ɋâsâi qapie Matia âke fuame
aposolo 11 jaŋerao ʒuhuckewec.

2
Tiri Mâro wahawec

1 Pentekoso dameŋ maickeha jaŋ mâmâc sasawa fic mocjahao qâzuckerâ
ŋefârembiŋ. 2 Ŋehapie sambâŋkonec fânâŋ moc mâŋâŋ hâhâwicne ere
fânâŋ tinac ɋeŋfâfâc jaha fânâŋke wahawec. Waharâ fic ŋembiŋ ira raʒirâ
fusucmawec. 3 Ehame jaŋerao wiac moc hawarine ʒocnameŋ tinac fuarâ
domahuc ŋeratierâ ŋic ŋokac qizec‐ jeŋic sâc biricke rawec. 4 Eme Tiri
Mârozi maŋjeŋicko hurâ fusucmame dâŋmarac fuŋne fuŋne dâŋembiŋ,
Mârozi ru sâc bâfua‐jareme dâŋe rambiŋ.

5 Eme dameŋ ira Jerusalem haeo mâreŋ sâc irecnec Judaŋic mitine
jumbiŋ. 6 Eme jaŋe fânâŋ sâko i manarâ mâretec fisirâ tumaŋnehuc
bipic tatara embiŋ. Ehuc aposolo jaŋe dâŋjeŋic sâc dâŋepie 7 manarâ
maŋjeŋic goroŋkeme wareckerâ mumbiŋ, “Ŋic dâŋeŋgopieŋ ʒi jaŋe
Galilaia ŋic sasawa, 8 jaŋe weniŋuc erâ dâŋnâŋec sâc dâŋepie manapene
dâŋrune marac efârekac? 9 Nâŋâc ʒi Pataŋic â Medeŋic â Elamŋic, erâ
Mesopotamia mâreŋkonec â Judaia mâreŋkonec â Kapadokia mâreŋkonec
â Ponto mâreŋkonec â Asia mâreŋkonec 10 â Frigia mâreŋkonec â Pamfilia
mâreŋkonec â Aigita mâreŋkonec â Africa mâreŋkonec Kirene hae rârec
rârec irecnec, nâŋâc Romaŋic 11 â Judaŋic mafa â hae fâri erâ Kretaŋic
â Arabia ŋic. Nâŋâc iŋuczi juhuc dâŋnâŋec sâc Anutu mâsi sâko‐ticnere
biŋedâŋmupiemanaŋgopeneŋ.” 12Ŋic jaŋe iŋucmurâmaŋjeŋic goroŋkeme
kâuc barâ nazaŋ gazaŋ erâ mumbiŋ, “I wemo mâsi mo?” 13 Gâcnezi
ine aposolo mufec muriŋ ejarehuc mumbiŋ, “Jaŋe waiŋ opâ gapecmâc
nâmbieŋtemaŋjeŋic bibiriwakac.”

Petorozi fuŋne jazawec
14 Eme Petoro e âgofâcne 11 jaŋehec domahuc dâŋ hahaŋne barâ ʒiŋuc

jazawec: “Judaŋic â Jerusalem haeo juŋgopieŋ sasawa, no dâŋ ŋazape
hazec‐ŋeŋic râerâ mananiŋ. 15Ŋoŋe ŋic kecʒi jaŋeremuŋgopieŋ ‘Waiŋ opâ
nâkumaŋjeŋic bibiriwakac.’ Iŋuc aricne. Hae miŋecne furekacte wemocko
waiŋ opâ nanʒapeŋ. 16 Porofete Joelezi findaŋdâŋ kecʒiŋuc qâreŋkewec i
sanaŋkekac hâcne:
17 ‘Anutuzi mukac: Juku mâreŋ dameŋne bembeŋkeha,
no Mâro‐nane ŋic ʒeŋgoma sâcke‐jarepemu;

eme otâ ŋokâfâc‐ŋeŋic findaŋdâŋmuniŋmu,
socɋârifâc‐ŋeŋic wiac ʒâŋe furu honeniŋmu,
â ŋic ŋokac qizecfâc‐ŋeŋic guŋ fârinemananiŋmu.
18 Erâ kiŋaŋ qaqa ŋic ŋokacfâc‐nane dameŋ ira
Mâro‐nane sâcke‐jarepe findaŋdâŋmuniŋmu.
19 Erâ mupe faic sambâŋko ʒâŋe furu wiac fuaocmu,
â juwic mâreŋko fuŋne qaqa mâsi fuaocmu,
soc â ʒoc â hosâc rombâŋ.
20 Ʒoaŋ ʒâŋene hâpoocmu,
â mosa ʒâŋene socsoc eocmu,
ehame Wofuŋte dameŋ maickeocmu,
dameŋ biaŋ sâko hâcne.
21 Eme ira Wofuŋte ʒâŋe riwaseckeniŋmu,
jaŋe sisipirickonec batarac‐jopazo.’

Jesure fuŋne ritu‐jarewec
22 “Israe ŋicbureŋ no ŋazapemananiŋ: Jesu Nazarete haeonec e Anutuzi

neŋgoc ŋesiŋ ŋecnehame ŋondeŋ‐ŋeŋicko tâpiri sâko‐ticnezi mâsi â wiac
ʒâŋe furu bahuc, Anuturaonec wahawec, irec fuŋne‐ticne bataniŋkeme
honembiŋ. 23 E hâcne Anutuzi mârâc jaha maname fowecte hata mutarac-
newec irec sâcko ŋoŋe wiac ecnehuc doc barâ ŋic qâpuc jaŋerao râepie
maripoŋko qapie hâmowec. 24 E hâcne hâmoczi gozi kime Anutuzi gozi
bacneme ɋârerâ faharewec. Hâmoczi e wemocko sakarezac. 25 Dawidizi
ere hâcne kecʒiŋucmuwec:
‘No Wofuŋ hone dendeŋnehucmi beheekopac,
e fâre‐naneo domahame biric boroc mi epemu.
26-27 Irec bunane biaŋkeme nameŋzimu ʒeri ekopac,
erâ sahac‐nanezi wâc sâcne ŋec foc eocmu.
Go mi qaisocnutec hâmoc haeo ʒâziŋkepemu,
â Tiriŋicgemi behetec gârecke ʒaŋ eocmu.
28Go jujure hata nowatumeŋ,
maigao ʒeri bubiaŋ guru dindiŋ bâfua‐narecmu.’

29 “Âgo bureŋ, no mimiŋne‐nâŋec Dawidi ere acmâc ŋazape, e hâmome
duckembiŋ, eme ʒâŋeruŋ‐ ticne hone manac ehuc jueŋgopeneŋ. 30 E
porofete juweczi ʒiŋuc manawec: Anutu e ɋâricfâc‐nane jaŋeraonec moc
âkendâŋneme nore ŋicwofuŋ ŋeŋetacko ŋeocte mupaŋke‐narewec. 31 I
manahuc juwicnao Kristo fafahare‐ ticnere hâcne muwec, ‘E hâmoc mi
qikiŋnecneocmu â sahac‐ ticne gârecke ʒaŋ mi eocmu.’ 32 Eme Jesu e
hâcne Anutuzi baɋâreme fahareme nâŋe ʒâŋe fâri‐nâŋeczi hone‐fârembeŋ.
33 Eme Anutu mefârenao risie feme Tiri Mâro biŋe qanâre‐kicne e hâcne
Mamaczi qikiŋnecneme soreme wahame fuŋne‐ticne hone manac eŋgopieŋ
ʒine hâcne. 34Dawidi e jahacne sambâŋkomi fewec, mâc dâŋ kecʒiŋuc ine
muwec:
‘Wofuŋzi nore Wofuŋ âzâcnewec:
Ware fâre‐naneo ŋehaŋtec,
35 râsifâcge guruc‐jopape

kikegere ââtesiŋ enʒepieŋ.’
36 Irec Israe ŋic mâmâc sasawa ʒiŋuc mana sanaŋkenʒepieŋ: Ŋoŋe Jesu
maripoŋko qambiŋ, e Anutuzi Wofuŋ â Kristo âkendâŋne‐nârewec jukac.”

Ŋic bocjahazi maŋjeŋic bârisierâ Miti Opâ ruambiŋ
37 Petorozi dâŋ iŋuc jazame maŋjeŋic henʒaŋneme e jahacne â aposolo

gâcne ʒiŋuc mu wioc ejarembiŋ: “Ŋic âgofâc, nâŋe weniŋuc epene
sâckeocmu?” 38 Mupie Petorozi ʒiŋuc jazawec: “Ŋoŋe maŋŋeŋic bârisierâ
Jesu Kristo ʒâŋene biŋeckehuc Miti Opâ ruapie sâqocne‐ŋeŋic tâmirezejec,
eme Anutuzi Tiri Mâro tahacke‐ŋareocmuwâc. 39Ŋaŋacne â ɋâricfâc‐ŋeŋic
â ʒoricko juraŋgopieŋ, Wofuŋ Anutu‐nâŋeczi hefârec‐ŋopaocmu sâc, ŋoŋe
hâcne Tiri Mâro biŋe qaŋare‐fârekicne.” 40 Petoro e iŋuc murâ dâŋ gâcne
ʒuhuckerâ uŋ sawaŋ ejarehuc ʒiŋuc jazawec: “Ŋoŋe ŋic bâbâsifucne jaŋere
guruonec wiserâ wefupie rocŋopazo.” 41Eme ʒoaŋ gie bapa ira ŋic 3 tauseŋ
jaŋe Petororemitidâŋmana ʒakiepieMiti Opâ rua‐jarepie Jesure kikefuŋfâc
jaŋerao ʒuhuckembiŋ.

Tiwâre â nunumure gâbâ tumaŋne jumbieŋ
42 Eme aposolo jaŋe miti jaza qazuc epie mananiŋte henʒiriŋnehuc

jumbiŋ, ehuc maŋzi roroc bâmbândeŋ erâ tiwâre â nunumure gâbâ tu-
maŋne jumbieŋ. 43Emeŋicŋokac ʒeŋgomahâwic sahac efârembiŋ â aposolo
jaŋe mâsi fuŋne fuŋne bahuc jumbiŋ. 44 Opâ ruac jaŋe maŋzi ʒâʒâfic erâ
wiac sasawa‐jeŋicwirec bajumbiŋ. 45Â gâcne jaŋe ine jufu mafa wiac‐jeŋic
qikiŋnepiemoneŋ kitâcneme âgofâc‐jeŋicwaha qaqane wiac basambiŋ sâc
bâtâc bajarembiŋ. 46 Jaŋe ʒoaŋ gie bapa sâc taha ufuŋkomaŋ mocjaha erâ
tumaŋne jumbieŋ â tiwâ i ficjeŋic sâc nâjumbieŋ. Ehuc nânâ‐jeŋic bubiaŋko
bâtâc tâmiric nâhuc jumbiŋ. 47Erâ Anutumumbiaŋkehuc jumbiŋ. Iŋuc epie
ŋic gâcnezi hone ʒiziwec‐jopambiŋ. EmeWofuŋ e ʒoaŋne ʒoaŋne ŋicmitizi
bâpiaŋ‐jopahame guru‐jeŋicko ro ʒuhuc ejarewec.

3
Petorozi ŋicpuriŋ moc bâpiaŋkewec

1 Ʒoaŋ mocko Petoro â Johane jahe owâ gieo nunumu dameŋ maickeme
taha ufuŋko fepic. 2 Ehame ŋic moc neŋgoc bumaŋkonec puriŋ fuakicne
e reŋke warembiŋ. Ŋic e âgofâcne jaŋe ʒoaŋne ʒoaŋne taha ufuŋte
Motâcbiaŋko râepie ŋehuc ŋic ufuŋko fec wahac embiŋ jaŋe bâmec wiacte
numu‐ jare jujec. 3 Eme Petoro â Johane jahe taha ufuŋko fezo ehapire
honec‐ jofarâ iŋuc jaha numu‐ jactewec. 4 Numu‐ jacteme jahe e hone
dendeŋnepic, ehuc Petorozi ʒiŋuc âzâcnewec: “Go nâhe honec‐ nâfoc.”
5 Mume ŋicpuriŋzi wiac moc narezo mukopirec muhuc nâckâbâc jaha
honec‐ jofawec. 6 Iŋuc ehame Petorozi ʒiŋuc âzâcnewec: “Moneŋ boreŋ
wiac no mi fonarekac, wiac mocjaha fonarekac ine garepe roc, Jesu
Kristo Nazarete haeonec ere micte gazape fahare hata juc.” 7 Iŋuc murâ
mefârenao rohuc bafaharewec. Ecneme izia kike bibiric‐ticne urueme fu
herâ fahare domawec, 8 erâ jahehec mâmâc taha ufuŋko fembiŋ, erâ hata

juju‐ticnere kiwac qawac ehuc Anutu muteŋkewec. 9 Eme ŋic sasawa jaŋe
hata jume â Anutumuteŋkeme honembiŋ. 10Ehuc ʒâŋitarâmumbiŋ, “Taha
ufuŋte Motâcbiaŋko bâmec wiacte numu‐nârehuc ŋeekac ine hâcne.” Erâ
biaŋkewec irec hone fâfârerâ mâretec seckembiŋ. 11 Eme Petoro â Johane
jaherao qohotame ŋicmâmâc sasawa taha ufuŋmaŋnemoc ʒâŋene Salomo
ira jaherao tumaŋne‐fârehucme kirâ domambiŋ.

Petorozi ŋicmiti jazawec
12 Iŋuc epie Petorozi honec‐joparâ ŋic dâŋ ʒiŋuc jazawec: “Israe ŋicbureŋ,

ŋoŋe wemocte ŋic ʒirec hone warec boc enâctehuc domaŋgopieŋ? Wiac
nâhe nâhâcne mitire me tâpirire e hata juju‐ ticne bâfuacnekoperec me?
13 Aricne, Abraham â Isaka â Jakobo jaŋere Anutu, mimiŋnefâc‐nâŋec
jaŋere Anutu, eki hâcne kiŋaŋŋic‐ticne Jesu ere Wofuŋ qâreŋ ŋic kecʒirec
faio bâfuame honeŋgopieŋ. Ŋoŋe ine e qaisockerâ qâpuc jaŋerao
râembiŋ. Ehame Pilatozi firuezo mume ŋoŋe qikiŋnembiŋ. 14 Ine hâcne
Maŋɋaɋac â Tiŋne rune e qikiŋnehuc ʒika qaqaŋic akicke‐ŋareocte mu
bâuruec ecnembiŋ. 15 Ehuc jujure Micne bapa qambiŋ. Qapie Anutuzi
bâɋâreme hâmockonec fahareme ʒâŋe fâri‐nâŋeczi qamehonembeŋ. 16Eme
hone manac ecneeŋgopieŋ ŋic kecʒi e Jesu ʒâŋe‐ticne manasiŋkepene
ʒâŋe‐ticnere tâpirizi bâpiaŋkeme sahac ɋiɋic eme hone‐fâreŋgopieŋ. 17 Erâ
qomâfâc‐nane, no manakopac, ŋoŋe â micne bapafâc‐ŋeŋic ŋoŋe kâuc
bahuc iŋuc embiŋ. 18 Iŋuc epie Anutu e Kristo ʒâic manaku hâmoocte
irec dâŋ porofete sasawa jaŋere micko râeme mu qâreŋ embiŋ i hâcne
sanaŋkewec. 19 Irec ŋoŋe maŋŋeŋic bârisierâ juju raŋɋa‐ŋeŋic râpeckepie
kiŋŋeŋic tâmirezejec. Eme Wofuŋte maio nanaŋ ʒurec ʒurec juju irec
dameŋ maicke‐ŋarezejec. 20 Erâ wâc Kristo‐ŋeŋic baʒawie‐ŋarewec, Jesu
hâcne, sore‐ŋarezejec. 21 Ʒi ine Jesu e sambâŋzi foŋkeme jukuhame wiac
sasawa Anutuzi mârâc jaha jâmbâŋ porofetefâc‐ticne micjeŋicko râeme
mumbiŋ i fâri fideteŋ eocte dameŋnemaickeocmu. 22Mose e dâŋ kecʒiŋuc
muwec: ‘Wofuŋ Anutu e qomâfâc‐ŋeŋic jaŋere ŋondeŋkonec porofete moc
no iŋucne bâfua‐ŋareme dâŋ ŋazame sâc mananʒepieŋ. 23 Eme moc e
dâŋticne qikiŋneme e qarâ qârârâŋnenʒepieŋ.’ 24Erâ porofete gâcne Samue
jume juwarembiŋ jaŋe iŋuc jaha dameŋ ʒirec dâŋ mu qâreŋ efârembiŋ.
25 Porofete jumbiŋ jaŋere ɋâricfâc ŋoŋe, erâ Anutuzi mimiŋnefâc‐ŋeŋic
jaŋehec ʒâʒâfic ewec, ʒâʒâfic irec rune ŋoŋe jaha wâc. Ʒâʒâfic i Abraham
ʒiŋuc âzâcnehuc bâfuawec: No ɋâricfâcge jambuŋ‐ jopape jambuŋ izi
mâreŋne mâreŋne ŋic sâcjopa‐fârezejec.’ 26 Ŋoŋere hâcne Anutuzi qanaŋ
manasurâ Ŋokâ‐ ticne soreme waha fuawec, i ŋoŋe sasawa sindaŋ hata‐
ŋeŋickonec bârisiec‐ŋopahuc jambuŋ‐ŋopaocte iŋuc hâcne ewec.”

4
Petoro â Johane kâpâcwâru bacjofambiŋ

1 Petoro â Johane jahe ŋic dâŋ iŋuc jazahuc domahapire taha bapa â
ufuŋte polisman micne â sadukaio ŋic jaŋemâmâc jaherao fisimbiŋ. 2 Jahe

ŋic miti jazahuc, Jesu e hâmockonec ɋârewec, biŋedâŋ i muiŋnepire man-
apie sâqoreme 3 rocjofarâ hae biac owâewecte kâpâcwâru ficko râec‐jofapie
fohapire hae furewec. 4 Eme Petorozi miti mume manambiŋ jaŋeraonec
bocjahazi i mana ʒakierâ Jesure kikefuŋfâc jaŋerao ʒuhuckepie ŋic sasawa
ʒare‐jeŋic 5 tauseŋ ewec.

Petorozi Jesure ʒâŋemujaŋgeŋkewec
5 Hae fureme micne bapa â soŋaŋ â miti qaqazu jaŋe Jerusalem haeo

6 taha bapa sâko Hanasi â Kaifa â Johane â Alesande â kikefuŋfâc‐jeŋic
jaŋehec tumaŋnembiŋ. 7 Erâ mupie aposolo jahe tutumaŋ‐jeŋicko bacjofa
fembiŋ. Eme mai‐ jeŋicko domapire esâic‐jofarâ mumbiŋ, “Mozi mamac
eŋactehucmu qafeŋ eŋactememâsi i bapirec?”

8 Eme Petoro e Tiri Mârozi maŋnao fusucmame dâŋ ʒiŋuc jaza-
wec: “Micne bapa â soŋaŋfâc‐nâŋec, mupe mananiŋ: 9 Nâhe ŋicpuriŋ
jauŋkeperec, irec ŋoŋe, mozi neŋgoc ŋesiŋ eŋacteha ŋic bâpiaŋkepirec,
muhuc miŋecgac mu gufuc enâcteŋgopieŋko 10 mutaniŋkepe ŋoŋe â Is-
rae ŋic mâmâc sasawa mananiŋ: Jesu Kristo Nazarete haeonec, ŋoŋe
maripoŋko qapie hâmome Anutuzi hâmockonec bâɋâreme faharewec jukac,
ere tâpirire ŋic keci sahac ɋiɋic ejec mai‐ŋeŋicko domakac hâcne. 11Ficbapa
ŋic ŋoŋe Jesu e wâtuŋ sâqocne muhuc behepie izi hâcne jâmâ wâtuŋ sâko
ewec domakac. 12 Bâbâpiaŋ i ŋic moctao moc mi fokac, â ŋic mocte ʒâŋe
riwaseckehuc bibiaŋkene i wâcmâreŋkomi fokac.”

Ŋicdâŋ reŋkehucWofuŋte dâŋ qiqikiŋ i mi eene
13 Eme Petoro â Johane jahe ŋic omane, mamana ficko mi jukicnezi

hâhâwic tâmiric micafec jaha dâŋ mupire manarâ wareckembiŋ. Erâ jahe
Jesuhec jupic i hone tarac‐ jojambiŋ, 14 â ŋic sahac ɋiɋic eweczi jaherao
domame e wâc honehuc irec dâŋ bâtikie‐jacteniŋte basambiŋ. 15 Basarâ
ejactepie hae ʒoŋao hurâ domahapire jaŋackoaŋ ʒiŋucmuhuc nazaŋ gazaŋ
embiŋ: 16 “Nâŋâc ŋic jahe weniŋuc ejactenaŋ? Jahe mâsi bapire fua
tâcneme Jerusalem haeoneczi biŋene biac mana‐fârembieŋ, irec wemocko
hemackezo? 17Eme dâŋ i hae sâc haŋ bamemana‐fârenʒipiŋtemu hâhâwic
ejactepene ŋic hâcne ʒâŋe biŋe‐ticne mocwâc mi jaza‐ jâmbâŋkezepirec.”
18 Iŋucmurâ hefârec‐jofarâ ʒiŋuc jasambiŋ: “Ŋohe Jesure ʒâŋe ŋicmocwâc
mi jaza qazuc ejâmbâŋkezepirec.” 19Mupie Petoro â Johane jahe dâŋ ʒiŋuc
bâtikie‐jarepic: “Ŋoŋe ŋaŋacmana honeniŋ, ŋoŋere dâŋ reŋkehuc Anuture
dâŋ qiqikiŋ, irec Anutuzi maname sâckeocmu me? 20 Wiac hone manac
ehuc jumbeŋ i sâcne mi hesoŋkerâ junaŋmu.” 21 Iŋuc mupire jaŋe mu
hâhâwic dâŋ mocwâc jasahuc râec‐jofapie rapic. Haeŋic ŋokac omane
jaŋe mâsi i hone manac erâ Anutu mucne bacnembiŋte jaŋerao quŋkehuc
aposolo jahe wiac mi ejactembiŋ. 22Ŋic sahac ɋiɋic bakicne e puriŋ fohuc
juha jara 40 ewec i mana‐fârembiŋ hâcne.

Jesure kikefuŋ jaŋe aposolo jahere erâ Wofuŋ muteŋkembiŋ
23 Petoro â Johane jahe ŋic tutumaŋkonec waharâ âgo wiacfâc‐jekic

jaŋerao rarâ taha bapa micne â soŋaŋ jaŋe dâŋ jasambiŋ irec mu binaŋ
ehuc jaza‐ fârepic. 24 Eme jaŋe i manarâ maŋjeŋic qâzuckerâ Anuturao

sâsepie fehame ʒiŋuc mumbiŋ: “Wofuŋ sâko Wofuŋ, go sambâŋ â mâreŋ
â hâwec i wiac fuŋne fuŋne‐jeŋichec râemeŋzi 25 Tiri Mâro ecnetec eki
mimiŋne‐nâŋec Dawidi, kiŋaŋŋicge hâcne, micne baafeckeme dâŋ ʒiŋuc
muwec:
‘Qapuc jaŋe wemocte ju fâfânâŋ eeŋgopieŋ,
â ŋicne ŋicne dâŋ racne birickeeŋgopieŋ?
26Wofuŋ â Kristo‐ticne râsi ejacteniŋte
mâreŋ sâc ŋicwofuŋ jaŋemeo roroc eeŋgopieŋ,
â ŋicbomboŋ jaŋe ââte sanaŋ eeŋgopieŋ.’

27 “Hae kecʒira ine jâmbomac tiri Ŋokâge Jesu, Kristo âkendâŋnemeŋ, e
râsi ecneniŋte Herode â Pilato jahe ŋic qâpuc jaŋehec â Israe ŋic jaŋehec
dâŋ ŋiŋihec embiŋ. 28 Erâ gahacne mezi â miczi mu bâmoc emeŋ irec
sâcmac embiŋ. 29EmeWofuŋ, ʒi inemu hâhâwic dâŋjeŋic honemanac ehuc
kiŋaŋŋicfâcge hâbi hejaretec mitige hâhâwicmâc munʒepieŋ. 30 Ehapie
mege sicnetec sahac ɋiɋic â mâsi fuŋne fuŋne tiri kiŋaŋŋicge Jesu ere erâ
fua razejec.” 31 Iŋuc numupie fic, tumaŋnerâ ŋembiŋ, qiriŋ qiriŋ qawec.
Ehame Tiri Mârozi maŋjeŋicko fusucmame Anuture dâŋ micafec jaha ŋic
jazambiŋ.

Opâ ruac jaŋemaŋ mocjaha erâ jumbiŋ
32Opâ ruac guru jaŋe maŋ mocjaha ehuc ʒâʒâfic erâ jumbiŋ. Ehuc wiac

fojarewec irec nore gore mi muhuc qâqâhâc mocjaha fojarewec. 33 Eme
aposolo jaŋe Wofuŋ Jesu hâmockonec faharewec irec biŋedâŋ tâpiri jaha
muhuc jumbiŋ. Eme aki anonoc sâkozi sâcjopa‐fârerâ fowec. 34Erâ ŋondeŋ‐
jeŋickomoczi tac qararacnemi juwec. Jufu gie âmafawiac‐jeŋichec jumbiŋ
jaŋe i qikiŋnepie moneŋ kitâcne‐jareme 35 aposolo jaŋerao râembiŋ. Eme
jaŋe ŋic wiac basapie sâc bârâwiŋnerâ jare jumbieŋ. 36 Eme ŋicmoc juwec
ʒâŋene Josefe, aposolo jaŋe ʒâŋene moc Banaba mumbiŋ, nâŋâcne dâŋko
Bâmiriŋmotec, e Lewire ɋâric, Kipiro nucko fuawec. 37 Ŋic eki jufu‐ticne
qikiŋnememoneŋ fuame aposolo jaŋerao furu jaha râe‐fârewec.

5
Anania â Safira jahere binaŋ

1Emeŋicmoc juwec ʒâŋeneAnania, e ŋonâŋ‐ticne Safira ehecmucmanac
ehuc hae mâreŋ‐ticne qikiŋnememoneŋ fua‐jacteme 2mamanac erâ tucne
hefackepire fojactewec â tucne sawa ŋiczi aposolo jaŋerao râewec. 3Râeme
Petorozi ʒiŋuc âzâcnewec: “Anania, gowemocte Sataŋzimaŋge bâsifuckeme
Tiri Mâro eatuckehuc hae mâreŋgere furi tucne hefackekomec? 4 Hae
mâreŋge fogarezo murâ fogarezac, me qikiŋnerâ furine moneŋ rorâ izi
iŋuc me iŋuc ezo murâ enʒaŋ. Go weniŋuc erâ maŋgezi surucgume iŋuc
emec? Go ŋic nâŋemâcne, go Anutu eatuckekomec.” 5 Iŋucmume Anania e
dâŋmana manahuc rândiŋke qarâ hâmowec. Eme hone manac embiŋ jaŋe
hâhâwic sâko fua‐jarewec. 6 Eme ŋicmotec domambiŋ jaŋe qâŋɋâŋ‐ticne
qoruczi râpâckerâ bara duckembiŋ.

7 Eme aua 3 tarame ŋonâŋ‐ticne biŋe mi mamana, mâc fokac muhuc
fisiwec. 8 Fisime Petorozi ʒiŋuc wiocnewec: “Hae mâreŋte furine ine mac
hâcne warejec?” Eme eki muwec, “Ine mac sawa hâcne.” 9Mume Petorozi
ʒiŋuc âzâcnewec: “Ŋohe wemocte Wofuŋte Mâro eatuckenicte mamanac
epirec? Manakic, ŋowege duckembieŋ motâc râpeo domaŋgopieŋ, jaŋe go
iŋuc jaha bacgu ra ducguniŋmu.” 10 Iŋuc mume izia kikefuŋnao rândiŋke
ɋarâ hâmowec. Eme ŋicmotec jaŋe ficmaŋko ferâ qâŋɋâŋ‐ticne honerâ bara
ŋowe‐ticne duckembiŋko ijaha duckembiŋ. 11 Eme opâ ruac guru â ŋic
gâcne biŋe‐jekic manambiŋ jaŋerao hâhâwic sâko fuawec.

Aposolo jaŋemâsi fuŋne fuŋne bambiŋ
12Aposolo jaŋemâsi fuŋne fuŋne bocjaha ŋic jaŋeraobambiŋ. Eme Jesure

kikefuŋ jaŋe taha ufuŋ maŋne moc ʒâŋene Salomo ira maŋ mocjaha erâ
tumaŋne jumbieŋ. 13 Tumaŋnehapie ŋic gâcnezi araŋ bajarehuc enʒaŋauc
kosa mi ejare jumbieŋ. Jaŋe opâ ruac jaŋere manapie bipinehec ewec.
14 Erâ ŋic â ŋokac gurune gurune miti mana ʒakiehuc Wofuŋtao ʒuhucke
jumbieŋ. 15 Erâ wâc âgofâc‐jeŋic huc ʒâichec hatao fofo â kanʒe faio
kecʒiŋuc muhuc râec‐jopambiŋ: Petorozi rac warec eme nâkumuc‐ticnezi
foninipec‐ jopazejec. 16 Erâ Jerusalem hae rârec rârec ŋic jurambiŋ jaŋe
orâŋ bârâŋ fisihuc jumbiŋ. Ehuc huchec â demoŋhecfâc‐jeŋicmâmâc amec‐
jopa fisipie biaŋke‐fârembiŋ.

Aŋelozi aposolo kâpâcwâru fickonec batarac‐jopawec
17 Eme wiac iŋucne fuame taha bapa sâko e â qaŋeŋfâc‐ticne, sadukaio

ŋic hâcne, jaŋe maŋzi ruc bahuc 18 aposolo mana sâqore‐jarerâ rocjoparâ
kâpâcwâru fic sâkoo râec‐jopambiŋ. 19 Eme ira fohapie ŋafeo Wofuŋte
aŋelozimotâc rojarerâ jowac‐jopa hurâ ʒiŋuc jazawec: 20 “Ŋoŋe taha ufuŋko
ferâ ŋic sasawa juju hata kecʒirec biŋedâŋ jazahuc domanʒepieŋ.” 21 Iŋuc
jazame jaŋe manarâ furicte taha ufuŋko ferâ miti mumbiŋ. Ehame taha
bapa sâko e â qaŋeŋfâcne jaŋe qâturerâ ŋic fekicne â Israe ŋic micne
guru‐ jeŋic hefârec‐jopapie furu fisimbiŋ. Erâ polisman jaŋe kâpâcwâru
ficko ra aposolo rocjopapie fisiniŋte mumbiŋ. 22 Eme polisman jaŋe ra
kâpâcwâru ficko basac‐joparâ risierâ mumbiŋ, 23 “Nâŋe ra fisirâ motâc kine
sanaŋne bakicne honembeneŋ, erâ soŋaŋ jaŋe motâcko domambieŋ wâc.
Erâ motâc rorâ ferâ ŋic ine basac‐ jopambeneŋ.” 24 Dâŋ i mupie ufuŋte
polisman micne â taha bapa micne jaŋe manapie quŋkewec. 25 Ehapie
ŋic moczi fisirâ muwec, “Manaŋgopieŋ, kâpâcwâru ficko râec‐jopambieŋ
jaŋe ufuŋko ŋic miti jazahuc domaŋgopieŋ.” 26 Mume polisman micne
eki soŋaŋfâcne rocjopame ra aposolo urucko jowac‐jopa warembiŋ. Ŋic
jaŋe qânâzi hecjopanʒipiŋte hâwic‐jopame wânʒâŋnehec ʒame kirac mi
ejarembiŋ.

Aposolo jaŋemicne bapa tutumaŋko dân hâhâwic tâmiricmumbiŋ
27 Eme micne bapa tutumaŋko râec‐jopapie domahapie taha bapa sâkozi

dâŋ ʒiŋuc jazawec: 28 “Nâŋe ŋic hâcne ʒâŋe biŋe‐ticne mi mupie haŋ baocte
mic muac mi eŋarembeŋ me? Eme ŋoŋe sifu dâŋ i Jerusalem haeo mocwâc
muiŋneŋgopieŋ, ehuc ŋic hâcne ere kiŋ nâŋere faio râezo muŋgopieŋ.”
29 Mume Petoro â aposolo gâcne jaŋe dâŋ ʒiŋuc bâtikiecnembiŋ: “Ŋicdâŋ

reŋkehuc Anuture dâŋ qiqikiŋ i mi fokac. 30 Ŋoŋe Jesu maripoŋko
qarâ qâhâmopie mimiŋnefâc‐nâŋec jaŋere Anutuzi bâɋâreme faharewec.
31Fahareme Anutuzi e jahacnemefâreo râerâmicne sâko â bâbâpiaŋ‐nâŋec
âkendâŋnewec. Eme ʒi Israe ŋic ŋoŋe maŋŋeŋic bârisiepie sâqocne‐ŋeŋic
ʒureocte muekac. 32 Eme irec biŋe hâcne Tiri Mâro â nâŋe mueŋgopeneŋ.
TiriMâro e Anutuzimicrereŋfâc‐ticne jareekac.” 33Dâŋ iŋuc jazame bujeŋic
henʒaŋnememana hâtâwerâ aposolo jopaniŋtemumbiŋ.

Farisaio ŋicmoczi âgofâcnemu bâmâteŋ ejarewec
34 Eme tutumaŋ‐ jeŋicko farisaio ŋic moc ŋewec, ʒâŋene Gamalie, e

sâcmutâc dâŋ qaqazu‐ jeŋic fekicne. Eki hâcne mume aposolo jaŋe hae
ʒoŋao hurâ juhapie 35micne bapa âgofâcne ʒiŋuc jazawec: “Israe ŋicbureŋ,
ŋoŋe ŋic i wiac mana wosâehuc ejarenʒepieŋ. 36 Mârâc ŋic moc ʒâŋene
Teuda eki, no ŋicbomboŋmicne‐ŋeŋic, iŋucmumeŋic 400 erao qohotambiŋ.
Eme e jahacne ʒika kime ŋicfâc‐ticne tâtiepie gie‐ jeŋic omatac fuawec.
37Erâ ʒâhec Galilaia mâreŋko ŋicmoc ʒâŋene Juda, e wose qâreŋ enârembiŋ
dameŋ ira ŋic gâcne qafeŋ‐ jopame bâjâpembiŋ. Eme e jahacne qahuc
ŋicfâc‐ticne jopa qâtâtiec ejarembiŋ. 38 Irec ʒi dâŋ ŋazape mananiŋ: Ŋoŋe
ŋic ʒi behec‐jopapie juniŋ. Jaŋe dâŋ â gie i maŋjeŋictemu bac eeŋgopieŋko
sifuckerâ arictac eocmu. 39 Me Anutuzi neŋgoc ŋesiŋ ejarehame mu bac
eeŋgopieŋko bâipiec‐jopaniŋmu. Ŋoŋe gie‐jeŋic ima bahuc Anutu e jahacne
râsi ecnenʒipiŋkohec.”

Aposolo jaŋe kâcbiŋ kimbiŋ
40 Iŋuc jazame jaŋe manapie sâckeme aposolo ejarepie tutumaŋko fepie

kâcbiŋzi jopambiŋ. Joparâ ŋic Jesure ʒâŋe biŋe mi jazaniŋte muac‐
joparâ sorec‐jopambiŋ. 41 Sorec‐jopapie Wofuŋ e jaŋere maname sâckeha
ʒâŋe‐ticnere erâ ʒika kimbiŋte bubiaŋ manahuc ŋic tutumaŋkonecwaharâ
rambiŋ. 42 Erâ ʒoaŋne ʒoaŋne taha ufuŋko â ŋicficko Jesu Kristo ere
Biŋebiaŋ jaza qazuc erâ mi behembiŋ.

6
Sahackopec gie irec ŋic rowosâec‐jopambiŋ

1 Dameŋ ira opâ ruac guru sâko embiŋte nânâ bârâwiŋne‐jarehuc Grik
opâ ruac jaŋere hozec bâtiric‐jopapie Juda opâ ruac jaŋere manapie mi
sâckeme dâŋ bâfuambiŋ. 2 Iŋuc epie aposolo 12 jaŋe opâ ruac hetumaŋ‐
jopa‐fârerâ ʒiŋuc jazambiŋ: “Nâŋe sahackopec gie i dopeckehuc Anuture
dâŋmumu irec gie behepenewahamemi sâckeocmu. 3 Irec ŋic âgofâc, ŋoŋe
ŋic 7 ŋaŋacne ŋondeŋko Mâro â mamanahec jupie honec‐jopapie sâckeme
rowosâec‐jopanʒepieŋ. Eme nâŋe gie i mujarepene banʒepieŋ. 4Nâŋe ine
nunumu âmiti mumu irec gie paŋʒâic jaha banʒepeneŋ.” 5Dâŋ iŋucmupie
opâ ruac jaŋe manapie sâcke‐fârewec. Ehuc ŋic ʒiŋuc bâwosâec‐jopambiŋ:
Stefano, e maŋnao mamanasiŋ â Tiri Mâro fufusuc fowec, erâ Filipo â
Porokoro â Nikano â Timoŋ â Pamena â Nikolao, e Antiokia haeonec ŋic
qâpuczi Judaŋic jaŋerao ʒuhuckewec. 6Eme ŋic i hâcne jaŋe aposolo jaŋere

maŋfuŋko birickerâ domapie mejeŋic qizec‐jeŋicko râehuc numu jambuŋ
ejarembiŋ.

7 Eme Anuture dâŋzi haŋ bahuc fome Jesure kikefuŋ jaŋerao denaŋne
denaŋne ʒuhuckeme ʒuhuc erambiŋ. Erâ taha bapa jaŋeraonec wâc
bocjahazi miti mana rereŋ embiŋ.

Stefano qorickembiŋ
8 Stefano e miti â tâpiri bocjaha focnewecte ŋic jaŋerao mâsi fuŋne

fuŋne bawec. 9 Eme Hotâonec mujarembiŋ ŋic i jaŋere mitificko tumaŋne
jumbieŋ, jaŋeraonec ŋic gâcne â Kirene ŋic â Alesandria ŋic â Kilikia ŋic
â Asia ŋic, iŋuczi qâturerâ Stefano mu qatarac ecnembiŋ. 10 Eme e dâŋ
mana utuckehuc Mârohec mume jaŋere dâŋzi firorieme eipiecnembiŋ.
11 Eipierâ ŋic qafeŋ‐jopapie jaŋe Stefanore ʒiŋuc mumbiŋ: “Ŋic e Mose â
Anutu musoriŋ‐jofame manambeŋ.” 12 Iŋuc ehuc ŋic omane â soŋaŋ â miti
qaqazu mu âke ɋâfoŋ ejarembiŋ. Erâ Stefano somâckerâ hâporâ micne
guru tutumaŋko barambiŋ. 13 Ehuc dâŋ qanaŋ bâmockerâ âgofâc‐jeŋic
jarepie bajumbiŋ jaŋe ejarepie Stefanore burec ehuc ʒiŋuc mumbiŋ: “Ŋic
e tiri ufuŋ â sâcmutâc dâŋnâŋec surehuc juekac. 14 Nâŋe kecʒiŋuc mume
manambeŋ: ‘Jesu Nazarete haeonec eki hâcne ufuŋ ʒi ima qahuc sâcmutâc
dâŋ Mosezi mufua‐nârewec i hetâtieocmu.’ ” 15 Eme tutumaŋko ŋembiŋ ŋic
i jaŋe Stefanorao firâ râqârehuc ʒâŋe maine honepie aŋelo hawari tinac
ewec.

7
Mimiŋnefâc‐jeŋic jaŋere binaŋ bajarewec

1 Eme taha bapa sâkozi Stefano wiocnerâ muwec, “Dâŋ muŋgopieŋ
i jâmbomac me?” 2 Mume Stefano ʒiŋuc muwec: “Kâcɋenefâc‐nane â
âgofâc‐nane, dâŋ mupe mananiŋ: Mimiŋne‐nâŋec Abraham e Haraŋ haeo
mi rahuc Mesopotamia mâreŋko juhame Tatamac Anutuzi fuacnerâ ʒiŋuc
âzâcnewec: 3 ‘Go mâreŋ qizecge â mame sâkofâcge behec‐ joparâ noni
mâreŋ moc gowatupe ira ra juzemec.’ 4Eme e dâŋ i manarâ Kaldea mâreŋ‐
ticne beherâ Haraŋ haeo ra juwec. Ira juhame mamac‐ ticne hâmome
Anutuzi mâreŋ ŋoŋe rauckerâ juŋgopieŋko ʒira hâcne jowa warewec.
5 Jowa warerâ mâreŋ mi qikiŋnecneme rauckewec, aricne, moc mi râcne
huŋgaŋke‐jâmbâŋkewec. E â ɋâricfâc‐ticne ʒâhec rauckeniŋte biŋe sawa
qacnewec. I ɋâric tâmiric juha sifu iŋuc mucnewec. 6 Ehuc Anutuzi
dâŋ moc ʒiŋuc muwec: ‘Ɋâricfâcge jaŋe jara 400 mâreŋ furune mocko
jaba juhuc kiŋaŋ qaqa erâ sisi hâhâŋ faio junʒoŋgopieŋ.’ 7 Erâ dâŋ moc
ʒiŋuc ʒuhuckerâ muwec: ‘Kiŋaŋ qaqafâc‐jeŋic bacjopaniŋmu ŋic i okacne
jarepe ɋâricfâcge râec‐jopapie mâreŋ kecʒira warerâ no kiŋaŋ qanarehuc
junʒoŋgopieŋ.’ 8Eme Abraham e ɋâricfâc‐ticne ere biŋe qacjopahuc sahac‐
jeŋicko ma baocte mucnewecte ŋokâ‐ ticne Isaka fuarâ fohame ʒoaŋ gie
bapa 8 eme iŋuc hâcne ecnewec. Eme Isakazi Jakobo bâfuawec, â Jakobozi
mimiŋnefâc‐nâŋec 12 bâfuac‐jopawec.

9 “Eme mimiŋnefâc‐nâŋec jaŋe ɋajeŋic Josefe iiŋguuŋ ecneku moneŋte
qikiŋnepie Aigita mâreŋko barambiŋ. Ira ra juhame Anutuzi ehec juhuc
10 ʒârâ hâriŋ faionec batararâ jauŋ â miti tahackecneme Aigita ŋicwofuŋ
Farao eki hone biaŋkerâ e jahacne fic hae â Aigita ŋicfâc‐ticne mâmâc
soŋaŋ‐ jopahuc juocte ŋicbomboŋ sâko âkendâŋnewec. 11 Âkendâŋneme
juhame roroc fuarâ Aigita â Kanaaŋ mâreŋko qarâ suriŋkerâ fome hae
mâreŋ hâŋkewec. Eme mimiŋnefâc‐nâŋec jaŋe nânâre hâmohuc jumbiŋ.
12 Eku Jakobo e, Aigita mâreŋko nânâ fokac, iŋucmupie manarâ ŋokâfâcne
sorec‐ jopame ira rambiŋ. 13 Eme harierâ mocwâc rapie Josefezi ha-
hacfâc‐ticne fuŋne‐ticne mutaniŋke‐jareme Faraozi fufua‐ ticnere fuŋne
wâc manawec. 14 Eme Josefezi mume mamac‐ticne Jakobo â wiacfâc‐ticne
sasawa, ŋic ŋokac 75, amec‐jopa rambiŋ. 15 Eme Jakobo e Aigita mâreŋko
rarâ juku hâmowec â ŋokâfâc‐ticne mimiŋnefâc‐nâŋec jaŋe iŋuc jaha
hâmo‐fârembiŋ. 16Hâmopieqâŋɋâŋfâc‐jeŋic Sikemkobacjopawarerâ,Abra-
hamzi Sikem haeo Hamorore ɋâricfâc jaŋeraonec mâreŋ moc ʒâŋeruŋte
biŋemoneŋzi furine bawec, ira ducjopambiŋ.

Mosere binaŋ bajarewec
17 “Eme Anutuzi Abraham dâŋbiŋe qacnewec i sanaŋkeocte dameŋ bem-

beŋkezo ehame jaŋe Aigita mâreŋkomâretec sawe mâririackembiŋ. 18 Iŋuc
ehuc juhapie Aigita ŋicwofuŋ furune moc fuawec eki Josefe kâuc bawec.
19 Eme ŋicwofuŋ eki hâcne mimiŋnefâc‐nâŋec doc bacjopahuc sipiric‐
jopawec. Ehuc mume ɋâricfâc‐jeŋic behec‐ jopapie hâmocko rafârembiŋ.
20Dameŋ ira hâcneMose fuawec. Motec e Anutuzi honeme biaŋne jâmbâŋ
ewec. Eme mamac‐ticnere ficko soŋsoŋ barâ juhapie mosa jahec â moc
ewec. 21 Eku behepie Farao otâ‐ ticnezi bâfuarâ motec bawec. 22 Eme
Farao ŋicfâc‐ticne jaŋe Aigita ŋic jaŋeremamana sasawa qazucnepie mana
sanaŋkerâ wiac mume bame bipinehec ewec.

23 “Juku jara‐ticne 40 bazurâ Israe ŋic âgofâc‐ticne hone manac ejareocte
maŋne afeckeme rawec. 24 Rarâ Aigita ŋic moczi Israe ŋic moc qame
honerâ âgo‐ticne ŋezickehuc Aigita ŋic hâmocne qawec. 25 Ehuc muwec,
no âgofâc‐nane Faraore meonec batarac‐jopapemurâ Anutuzi gie bakac i
mana taraniŋmu. Eme jaŋe ine mi mana tarambiŋ. 26 Eme hae fureme
mocwâc rarâ Israe ŋic jajahec qaqac ehapire bâfuac‐jofarâ mu bârâwiŋ
ejactehuc ʒiŋuc jasawec: ‘Ŋic jahec, ŋohe ââgozi wemocte rârâsi ekopirec?’
27 Mume ŋic ʒika fuŋkerâ âgone qaweczi dâŋ ʒiŋuc bâtikiecnewec: ‘Go
nâhere kia me soŋaŋ mozi râecguwec? 28 Jacne Aigita ŋic qamec iŋuc jaha
no nuzo mukic me?’ 29 Eme Mose e dâŋ i manarâ izia wiserâ ra Midiaŋ
mâreŋko ŋic furune jaŋere ŋondeŋko juwec. Erâ ŋokac bame ŋokâ jajahec
fuacnepic.

30 “Eme jara 40 mocwâc juku ra mâreŋ burocnao Sinai tikifuŋko juhame
aŋelo moczi jâc dutunao ʒocbâruŋ maŋko fuacnewec. 31 Eme Mose e
wemowiacziweniŋuc ekacmuhuc hone‐hâmoocte rameWofuŋtedâŋ ʒiŋuc

fuawec: 32 ‘No mimiŋnefâcge jaŋere Anutu, Abraham â Isaka â Jakobo
jaŋere Anutu hâcne. Eme Mose e ɋarac ɋarac qahuc dunduŋ dadape
domawec. 33 Domame Wofuŋzi ʒiŋuc âzâcnewec: ‘Mâreŋ âtekomec i tiri
mâreŋ, irec kikehuhuge heunuckec. 34 Ŋicfâc‐nane Aigita mâreŋko fific
guguriŋ ejarepie kiowâwâsic epiemanawefukupe tarakac. Eme ʒi batarac‐
jopapemurâwahakopac hâcne. Irec go Aigitamâreŋko sorecgupe razemec.’

35 “Ŋic jaŋe Mose qikiŋnehuc ʒiŋuc âzâcnembiŋ: ‘Go mozi kia me soŋaŋ‐
nâŋec râecguwec?’ Eme Anutuzi ŋic e hâcne micne bapa â babatara‐jeŋic
eoctemuhuc aŋelo‐ticne ecneme ʒocbâruŋmaŋko fuacnerâ gie imucnewec.
36 Ehuc soreme ra jowac‐ jopa warewec. Iŋuc ehuc Aigita mareŋko â
Hâwec Bâbâroŋko â mâreŋ tuhuo mâsi fuŋne fuŋne bahuc juhame jara
40 ewec. 37 Erâ Mose ekizia wâc Israe ŋic ʒiŋuc jazawec: ‘Anutu e
âgofâc‐ŋeŋic jaŋere ŋondeŋkonec porofete moc no iŋucne bâfua‐ŋareocmu.’
38 Iŋucmuwec. Erâ ekiziawâcmâreŋ burocnaomimiŋnefâc‐nâŋec hombaŋ
tutumaŋ‐jeŋicko juhuc Sinai tikio aŋelo mickonec fofo sanaŋ dâŋ manarâ
jazawec. 39Mimiŋnefâc‐nâŋec jaŋe ine dâŋticne beherâ e jahacne bâsuerâ
Aigita mâreŋko risieniŋtemaŋjeŋic domame 40Aroŋ ʒiŋuc âzâcnembiŋ: ‘Go
ɋâŋ qâqâtâc moc banâretec izi bânie‐nâreme risienʒepeneŋ. Mose Aigita
mâreŋkonec jowac‐nâpo warewec e sifucke wiac moc ewec mecne.’ 41 Iŋuc
murâ bulimakao qâqâtâc barâ bâzi rikecnehuc,mejeŋiczi bambiŋwiac imu
ʒeri ecnembiŋ. 42 I epie Anutuzi behec‐jopame maŋjeŋic sifuckeme mosa
bâpiŋ jaŋerao siŋkembiŋ. Eme irec hâcne porofete jaŋere papiao dâŋ ʒiŋuc
fokac:
‘Israe rune ŋoŋe jara 40 mâreŋ burocnao juhuc
qowi bâzime bâzi gâcnemoc rike‐narembiŋ me?
43ŊoŋeMolokore qoruc boze reŋke jumbieŋ
â nemu Refaŋ ere bâpiŋ hawari bajumbiŋ.
Wiac i hâcne numucneniŋte ba akic embiŋ.
Irec no Babe ocniŋucnao râec‐ŋopapemu.’

Miti qoruc boze irec dâŋ jazawec
44 “Mimiŋnefâc‐nâŋec jaŋe mâreŋ tuhuo miti qoruc boze ŋejarewec i

AnutuziMose hawarine jâutuhucmutâcnecnewec sâcbakicne. 45Emeboze i
hâcne mimiŋnefâc‐nâŋec jaŋe tuczi tuc bawareku Josuazi micne bajareme
ʒira qâpuc jaŋere mâreŋko bafisimbiŋ. Bafisipie Anutuzi ŋic qâpuc jopa
jâpec ejarememimiŋnefâc‐nâŋec jaŋemâreŋ rauckerâmiti boze‐jeŋic ijaha
wâc bapie ŋejarehame Dawidi fuawec. 46 Erâ Dawidi e Jakobore Anutu
ere jauŋzi erao fome manahuc ufuŋ bacneocte âzâcnewec. 47 Erâ e jahac
mâcne, SalomoziWofuŋ ufuŋ bacnewec. 48Femicne sâko e ine ufuŋ ŋicmezi
bakicne ira ŋeŋe juju mi eekac. Porofete micko dâŋ ʒiŋuc hâcne fuakac:
49 ‘Sambâŋzi ŋeŋe‐nane â mâreŋzi kike ââtesiŋ‐nane.
Wofuŋzimukac, fic weniŋucnemoc banarepie sâckeocmu,
me ŋeŋe fofo weniŋucnemoc bâfua‐narepie sâc nuocmu?
50No menanezi wiac sasawa i mi bâfua‐fârepome?’

Mai qanʒaŋ dâŋ jazame qambiŋ
51 “Râŋgeŋ qaŋqaŋne ŋoŋe, maŋ hazec‐ ŋeŋic mi uŋtokicne,

mimiŋnefâc‐ŋeŋic ejumbieŋ iŋuc jaha ŋoŋe ehuc Tiri Mâro jâpe hetapaic
ecnehuc jueŋgopieŋ. 52Mimiŋnefâc‐ŋeŋic jaŋemo porofete mo akickembiŋ
me? Aricne, tiŋne rune fuaocte findaŋdâŋ mumbiŋ ŋic i jaŋe wâc mâmâc
jopambiŋ. Juku e jahacne doc bahuc qaqa, ine ŋoŋe hâcne embiŋ.
53 Sâcmutâc daŋŋeŋic aŋelomiczi mukicne i ŋoŋe sifu qâsuambiŋ.”

54 Stefanozi dâŋ iŋuc jazame bujeŋic ʒâʒâficne qame aaric sâko man-
ambiŋ. 55 Stefano ine Tiri Mârozi maŋnao fusucmame sambâŋko fime
feme Anuture tatamacko Jesu Anutu mefârenao domame honehuc muwec,
56 “Manaŋgopieŋ, no sambâŋ aŋkeme Ŋic Fâri Wâtuŋne Anutu mefârenao
domame honekopac.” 57 Iŋuc mume dâŋ ojowa sâko hâsockecnehuc
hazecjeŋic bâbâzickerâ izia mâmâc sâko ɋuruŋ herâ hâpo rârierâ tuŋke
tuŋke raku 58 hae râpeo fisirâ qânâzi hembiŋ. Ehuc soŋaŋ jaŋe ŋaqi‐jeŋic
ʒoricne hetararâ ŋicmotec moc ʒâŋene Saulo ere kikefuŋko guruckembiŋ.
59 Erâ Stefano qânâzi hepie nunumu dâŋ kecʒiŋuc muwec: “O Wofuŋ Jesu,
go maŋ qâqâtâc‐nane roc.” 60 Iŋuc murâ dieŋzi herâ mocwâc wiwic jaha
muwec, “Wofuŋ go kiŋ kecʒi behe‐jarezemec.” Iŋucmurâ hâmowec. Qapie
hâmome Saulozi maname sâckewec.

8
Opâ ruac râsi fuŋke‐jarembiŋ

1 Eme dameŋ ijaha Jerusalem haeonec opâ ruac kikefuŋ râsi sâko
fuŋke‐jarembiŋ. Ejarepie wiserâ râwiŋ qâwiŋ erâ Judaia â Samaria
mâreŋko rafârembiŋ. Aposolo jaŋe sawa getâc‐jopapie jumbiŋ. 2 Eme ŋic
mitine gâcne jaŋe Stefano duckerâ kio mamakuc ecnembiŋ. 3 Saulo eki
ine opâ ruac ima bacjoparâ ficne ferâ ro fârec ejarehuc kâpâcwâru ficko
râec‐jopahuc domawec.

Filipozi Samaria haeo miti gie bawec
4Opâ ruac bâtâtiec‐jopakicne jaŋe ine hae sâc juhuc ŋicmiti jaza rambiŋ.

5 Eku Filipozi Samaria ŋic jaŋere hae qizecko fisirâ Kristore biŋedâŋ
jazawec. 6 Jazame ŋic guru sâko jaŋe dâŋticnere ejarememana aŋac embiŋ.
Ehuc mâsi fuŋne fuŋne bame honembiŋ. 7 E demoŋ bocjaha jâpe‐jareme
ŋicmaŋkonec wefurâ owackehuc wisembiŋ. Erâ wâc ʒeke puriŋ â kike
demba bocjaha sahac ɋiɋic bacjopawec. 8 Eme irec hae ira ʒeri kâcɋene
fuawec.

9 Eme hae ijaha qaŋgec bapa moc juwec, ʒâŋene Simoŋ. E jahacnere
no ŋic fekicne muhuc qaŋgec gie bame Samaria ŋicguru jaŋe honepie
bipinehec ewec. 10 Ehuc fekicne wahakicne jaŋe ere manapie fefene eme
ʒiŋuc mujumbieŋ: “Ŋic kecʒizi Anuture tâpiri, Sokawec Sâko mucnekicne,
irec hozine hâcne.” 11 Eme qaŋgec‐ticnezi maŋ bâsifuc ejarewecte dameŋ
ʒora erao qohotahuc jumbiŋ. 12 Juhapie Filipozi Anuture uucmaŋte
Biŋebiaŋ â Jesu Kristore dâŋ binaŋ jazamemana ʒakierâ ŋic â ŋokacmâmâc
Miti Opâ ruambiŋ. 13 Iŋuc epie Simoŋ e iŋuc jaha miti mana ʒakierâ opâ

ruarâ Filipore maŋfuŋko juwec, ehuc mâsi fuŋne fuŋne bame hone warec
mâretec ehuc juwec.

Petoro â Johane Samaria haeo rapic
14Eme Samaria ŋicguru jaŋeAnuture dâŋ romaŋ epie irec biŋe Jerusalem

haeo aposolo jaŋerao rame manambiŋ. Ehuc Petoro â Johane sorec‐jofapie
rapic. 15Ra fisirâ jaŋe Tiri Mârohec eniŋteWofuŋ numucnepic. 16 Juwicnao
Tiri Mârozi jaŋerao mi wahawec, jaŋe mâc Jesure ʒâŋeo ʒuhuckehuc Miti
Opâ sawa ruambiŋ. 17 Eme aposolo jahe mejekic qizec‐jeŋicko râepire jaŋe
Tiri Mârohec embiŋ.

Simoŋ e Tiri Mâro furine baocte muwec
18 Aposolo jahe ŋic jaŋere qizec faio mejekic râepire Tiri Mârohec epie

Simoŋzi honerâ jaherao moneŋ amecke fisirâ 19 ʒiŋuc jasawec: “Ŋohe tâpiri
i no iŋuc jaha narepire ŋic mocte qizecko menane râepe Tiri Mârohec
ezejec.” 20 Mume Petorozi ʒiŋuc âzâcnewec: “Go Anuture jauŋ moneŋzi
furine bazo mukomecte moneŋgezi gohec mâmâc sisipiricko razac me!
21 Anutuzi maŋsiocge honekacte tâpiri ʒizi moc mi hehuŋgaŋguhame mâc
jâmbâŋ jucmu. 22 Go bâbâsifucge qikiŋnehuc maŋge bârisierâ Wofuŋ
numucnetecmaŋgao andac sâkobâtâmire‐garezejec. 23Go sâqocnehâtânezi
hariŋguekac hâcne.” 24 Eme Simoŋzi ʒiŋuc muwec: “Ŋohe ŋahac nore erâ
Wofuŋ numucnepire akicnuha wiac mukopirec i mi fua‐narezejec.” 25Eme
aposolo jahe ŋic ŋokacWofuŋte dâŋ jaza sanaŋkerâ Jerusalemhaeo risiepic.
Risiehuc Samaria hae bocjaha Biŋebiaŋ jaza jaza rapic.

Filipozi Africa ŋicmoc miti âzâcnewec
26 Wofuŋte aŋelo moczi Filipo ʒiŋuc muhuc âzâcnewec: “Go ʒawierâ

juwickopec, Jerusalem haeonec Gaza haeo hueŋgopieŋ hata ira razemec.”
Hata i mâreŋ tuhuo fokac. 27 Iŋuc muhuc âzâcneme Filipozi ʒawierâ
rawec. Eme Etiopia mâreŋko ŋokac wofuŋ juwec, ʒâŋene Kandake, ere
ŋicbomboŋ â moneŋ mafa soŋaŋ sâko eki Jerusalem haeo Anutu mai
ecneocte rafeweckonec 28 risieocte keretacko rahuc porofete Jesaja ere
dâŋqâreŋ wosewec. 29 Iŋuc ehame Mârozi Filipo ʒiŋuc âzâcnewec: “Ajoc,
go ra keretac kecocni bâfuac.” 30Mume Filipozi ra bâfuarâ ŋic e porofete
Jesaja ere dâŋqâreŋ wosehame manarâ wiocnewec, “Dâŋ wosekomec irec
fuŋne manakic me?” 31 Eme eki muwec, “Moczi mi nazahame nahackoaŋ
wemocko sâcne manapemu?” Iŋuc murâ Filipo âzâcneme keretacko ferâ
qâteme ŋepic. 32Dâŋqâreŋ wosewec ine kecʒiŋuc:
“Lama moc qa hezuc eniŋte baraeŋgopieŋ,
me kanʒaŋ bâbâtâc ŋic erao fâsâerâ foekac,
iŋuc hâcnemicticne moc mi aŋkewec.
33 Bâpitiwambiŋko kiŋ babatara i erao tarawec.
Â mâreŋko juju‐ticne qâriuŋkewecte
qaŋeŋfâcnemozi wose manac ejare‐fâreocmu?”
34 Eme ŋicbomboŋ e Filipo ʒiŋuc muhuc wiocnewec: “Go mutec manape,
porofete e more iŋuc mukac, e jahacnere me ŋic mocte? 35 Eme Filipo e
porofetere dâŋko iticnehuc Jesure Biŋebiaŋ âzâcnewec. 36 Iŋuc ehuc raku
opâo fisipic. Eme ŋicbomboŋzi muwec, “Honec, opâ fokac ʒi; Miti Opâre

mupe sâcne rua‐narecmume?”[ 37Eme Filipozimuwec, “Dâŋ gazapac imaŋ
hâcbuc mana ʒakiekomecko sâcne eene.” Eme dâŋ ʒiŋuc bâtikiecnewec:
“Jesu Kristo e Anuture Ŋokâ i mana ʒakiekopac.”] 38 Iŋuc murâ keretac
bâniniŋkerâ Filipo â ŋicbomboŋ opâo hupic. Hurâ Filipozi ruacnewec.
39 Eme opâonec wefupire Wofuŋte Mârozi Filipo jowa rame ŋicbomboŋzi
mocwâcmi honehuc bubiaŋko hata‐ticnao rawec. 40 Filipo eki ine Asidode
haeo fisime honembiŋ. Erâ irecnec fuŋkerâ haene haene miti jaza raku
Kaisarea hae bâfuawec.

9
Wofuŋzi Saulo fuacnewec
(Apo 22:6–16; 26:12–18)

1 Saulo e Wofuŋte kikefuŋ râsi ejarehuc ima bacjopaocte maŋʒoc‐ticne
gâmâc gâfâŋ wefuhuc domawec. Ehuc ra taha bapa sâkorao mume
2Damasko haeo Judaŋic jumbiŋ jaŋere papia qâreŋkerâ râcnewec. Râcneme
rorâ ocna hata ɋârio moc jupie bâfuac‐joparâ ŋic mecne ŋokac mecne
mejeŋic qarâ Jerusalem haeo bacjopa wareocte rawec. 3 Izi raku Damasko
hae bâqiŋkezo ehame sambâŋkonec ʒoc tatamaczi uŋ herâ waha âeckewec.
4 Âeckeme mâreŋko rândiŋke qarâ fohuc dâŋ moc ʒiŋuc manawec: “Saulo,
Saulo, go wemocte nu jâpec enarehuc juekic?” 5 Mume Saulozi wiohuc
muwec, “Wofuŋ go mo?” Eme muwec, “Nu jâpec enarehuc juekic Jesu
no hâcne. 6 Go faharerâ haeo ratec ira wiac ecmurâ dâŋne gazaniŋmu.”
7Eme ŋic ehec jumbiŋ jaŋe dâŋwe tâmiricmâc fâsâerâ domambiŋ, jaŋe dâŋ
sawa manambiŋ, â ŋic ine moc mi honembiŋ. 8 Eme Saulo e faharerâ ʒâŋe
fiocte fi qeruruc ewec. Iŋuc eme ŋicfâcne jaŋe menao rorâ Damasko haeo
barambiŋ. 9 Eme ira ʒoaŋ gie bapa jahec â moc tiŋtuŋ jaha fohuc nânâ opâ
mi nâwec.

Ananiazi Saulo Miti Opâ ruacnewec
10 Damasko haeo Jesure qâjâpec moc juwec, ʒâŋene Anania, e Wofuŋzi

maŋko fuac ecnehuc wiracnewec, “Anania.” Eme muwec, “Wofuŋ no ʒi.”
11 Mume Wofuŋzi ʒuhuckerâ ʒiŋuc muwec: “Go hata ʒâŋene Dândâŋne
mueŋgopieŋ ira rarâ Judare ficko ferâ ŋicmoc ʒâŋene Saulo, Taso haeonec,
e bâfuazemec. Manakic, e numu‐narehuc fokac. 12 Erâ maŋticnezi wiac
ʒiŋuc honejec: Ŋic moc ʒâŋene Anania erao fisirâ ʒâŋe fifihec eocte mene
qizecnao râejec.” 13 Wofuŋ e dâŋ iŋuc muhuc âzâcneme Ananiazi ʒiŋuc
muwec: “Wofuŋ, ŋic ere mâretec mupie manaekopac, e fuŋfuŋfâcge
Jerusalem haeo ba imac wemo afecne ejareekac. 14 Erâ ʒira iŋuc jaha
ʒâŋege riwaseckeeŋgopeneŋ nâŋe repac‐nâporâ bacnâpo raocte taha bapa
micne jaŋemucnembiŋ.” 15Mume Wofuŋzi ʒiŋuc âzâcnewec: “Go sifu rac,
ŋic e mefâro‐nane, eki hâcne ʒâŋe biŋe‐nane ŋic qâpuc â ŋicwofuŋ â Israe
guru jaŋerao barahuc juzejec. 16 Iŋuc ehame no ʒâŋe biŋe‐nanere erâ ʒârâ
hâriŋ faio juocte qazucnepemu.” 17 Eme Anania e rarâ fic mukicne ira ferâ
Saulore qizecko meticne râehuc muwec, “Saulo qomâ‐nane, Wofuŋ Jesu
hatao fua‐garewec, eki hâcne sorecnume warekopac, go ʒâŋe fifi ehuc Tiri

Mârohec ecmurâ mukac.” 18 Iŋuc muhuc âzâcneme izia ʒâŋenaonec wiac
gagara tinac wahame ʒâŋe fifi erâ faharerâ mume Miti Opâ ruacnewec.
19 Ehame nânâ nârâ sanaŋkewec.

Saulo miti gie fuŋkeme râsi ecnembiŋ
Saulo e Jesure kikefuŋ Damasko haeo jumbiŋ jaŋehec piticne jurâ

20 izia biac Judaŋic jaŋere mitificko ferâ Jesure biŋe muropiehuc kecʒiŋuc
jazawec: “Jesu e Anuture Ŋokâ.” 21 Iŋuc jazamemanarâ quŋkecnehuc ʒiŋuc
mumbiŋ: “Jerusalem haeo ʒâŋe i hâcne riwaseckepie ima bacjopaku ʒira
iŋuc jaha repac‐joparâ taha bapa micne jaŋerao bacjopa raocte warewec,
izi weniŋuc erâ hec hetikic ekac?” 22 Eme Saulo e samandiŋkerâ, Jesu
e Kristo jâmbâŋ, irec dâŋfuŋne muritu‐hâmohuc Damasko haeo Judaŋic
jumbiŋ jazame manapie guguru ewec. 23 Iŋuc eku Judaŋic jaŋe Saulo
qaniŋtemumockembiŋ. 24Mumockepie Saulozi biŋemanarâ juhame jaŋe
qaniŋte haesac motâcko ŋafe furec soŋsoŋ domambiŋ. 25 Iŋuc epie Jesure
qâjâpecfâc jaŋe ŋafeo sasacko ŋiherâ sacrâpeo âke suepie hurâ wisewec.

26 Eme raku Jerusalem haeo fisirâ Jesure kikefuŋ jaŋerao ʒuhuckeocte
mume araŋ bacnembiŋ. Ehuc e Jesure motec ewec i manapie jâmbomac
mi ewec. 27 Eme Banabazi âgo ecnehuc aposolo jaŋerao jowa rarâ,
Wofuŋzi Saulo hatao fuacnerâ dâŋ âzâcneme Damasko haeo Jesure biŋe
mutaniŋkewec, irec dâŋ binaŋ ejarewec. 28 Eme jaŋehec Jerusalem haeo
ŋeŋe juju ewec. 29 Ehuc Wofuŋte ʒâŋeo âtesiŋnehuc ŋic miti acmeruŋ
tâmiric jazawec. Eme Judaŋiczi Grikdâŋ mumu jaŋehec wâc mitire muc
manac ehuc dâŋ bâbârisiec embiŋ. Eme ŋic i jaŋe hâcne qazo mupie
30 âgofâcne jaŋe manarâ Kaisarea haeo jowa hurâ râepie raku Taso haeo
fisiwec.

Opâ ruac jaŋe wamao jumbiŋ
31 Eme opâ ruac kikefuŋ Judaia â Galilaia â Samaria mâreŋko jurambiŋ

jaŋerao wama fuawec. Wamao juhuc heheʒakiec erâ qaboc‐ jeŋic qapie
hume Wofuŋte maio rumehuc jumbiŋ. Ehuc Tiri Mârozi neŋgoc ŋesiŋ
ŋejarehamemiti soka ŋedâmârec eme guru‐jeŋic ɋâriŋ qawec.

Petorozi ŋicmoc sahac ɋiɋic bawec
32 Petoro e hata juku Jesure fuŋfuŋfâc Lida haeo jumbiŋ jaŋerao wâc

fisiwec. 33 Erâ ira ŋic moc honewec, ʒâŋene Ainea, e puriŋ erâ fohuc juha
jara 8 ewec. 34 Eme Petorozi ʒiŋuc âzâcnewec: “Ainea, Jesu Kristozi ɋiɋicne
bacgukacte faharerâ fofoge gahac bâpiaŋkec.” Mume izia faharewec.
35 Iŋuc eme Lida â Saroŋ heaoneczi honerâ maŋjeŋic bârisierâ Wofuŋte
kikefuŋ embiŋ.

Petorozi Tabita bâɋârewec
36 Jope haeo opâ ruac naru ŋokac moc juwec, ʒâŋene Tabita, Kâtedâŋko

Sâec. E gâcne ehâmo‐jarehuc bâmec bocjaha bajarehuc juwec. 37 Eme
Petoro mâreŋ ira juhame Tabita e huc fuacneme hâmowec. Hâmome
qâŋɋâŋ‐ticne ʒurerâ ficmaŋne mocko baferâ râembiŋ. 38 Lida i Jope hae
bembeŋko ŋewecte opâ ruac jaŋe Petorore biŋe manarâ ŋic jajahec erao
sorec‐ jofapie rarâ ʒiŋuc âzâcnepic: “Go jowacgupere nâŋere haeo biac

9:21: Apo 8:1; 9:1, 14; 26:10 9:22: Apo 18:28 9:23: Apo 23:12–29 9:24: Apo 23:16
9:25: Kor II 11:32, 33 9:26: Gal 1:17–19 9:27: Apo 9:20 9:30: Apo 11:25; Gal 1:21



APOSOLO JAŊERE BINAŊ 9:39 1529 APOSOLO JAŊERE BINAŊ 10:21

ranaŋ.” 39 Eme Petoro e manarâ ʒawieme jahehec rambiŋ. Ra fisime
qâŋɋâŋ fowecko jowa fembiŋ. Feme ŋokac hozec sasawa jaŋe e orâŋkerâ
ki busâqoc ehuc Tabita ɋâricne juhuc ŋaqi ɋâtâ‐jarewec i jâutu‐fârembiŋ.
40 Eme Petorozi ejareme hufârepie dieŋzi herâ numuwec. Numu tararâ
qâŋɋâŋ maickeme ʒiŋuc âzâcnewec: “Tabita go faharec.” Mume ʒâŋe
fitâcnehuc Petoro honerâ fahare ŋewec. 41 Ŋehame Petorozi menao rohuc
âzâcneme fahare domawec. Eme opâ ruac â hozec wira‐jareme fepie Tabita
ɋâricne bârisie‐jarewec. 42 Eme irec biŋe Jope haeo haŋ bame bocjahazi
Wofuŋtao qohotambiŋ. 43 Eme Petoro e ŋic moc ʒâŋene Simoŋ, becsahac
bapa, ere ficko dameŋ ʒoʒoricne ŋeŋe juju ewec.

10
Aŋelomoczi Konelio fuacnewec

1 Kaisarea haeo ŋic moc juwec, ʒâŋene Konelio, e Italia mâreŋkonec mo-
mori jaŋere soŋaŋ juwec. 2 Erâ e jahacne â wiacfâc‐ticne jaŋe Anutu araŋ
bacnehuc rumerâ jujumbieŋ. Ehuc ŋic ŋokac bâmec bocjaha bajarewec,
erâ Anuturao gâbâ numu jujec. 3 Konelio e iŋuc ekume ʒoaŋ mocko owâ
gieo Anuture aŋelo moczi maŋko fuac ecneme honeha ʒâŋene wiracnehuc
muwec: “Konelio.” 4 Wiracneme hone dendeŋnehuc fâfârerâ muwec,
“Wofuŋ, wemo wiacte?” Eme eki muwec, “Nunumu â bâmecge Anuturao
hefâmemana biaŋkewec. 5 Irec go Jope haeo kiŋaŋ sorec‐jopatec ra ŋicmoc
ʒâŋene Simoŋ, ʒâŋe‐ticne moc Petoro, jowa warenʒepieŋ, 6 e wase‐ticne
Simoŋ, becsahac bapa, ere ficko ŋeŋe juju ekac; fic i hâwecmecko ŋekac.”
7 Aŋelo e dâŋ i âzâcnerâ rame kiŋaŋ motec jajahec â momorifâc‐ticne
jaŋeraonec mitine moc hefârec‐joparâ 8 dâŋ binaŋ jaza‐fârerâ Jope haeo
sorec‐jopame rambiŋ.

Wofuŋzi Petoro maŋko fuac ecnerâ wiac moc jâutuwec
9Ŋic jaŋe raku hatao fombiŋ. Hae furememocwâc raku hae bâmbeŋkezo

ehapie ʒoaŋ ʒâʒâŋiŋko Petorozi numuocte fic maŋne mocko fewec.
10 Numuku nânâre hâmorâ mume rike bâmoc ecnehapie Wofuŋzi maŋko
fuac ecneme wiac ʒiŋuc honewec: 11 Sambâŋ aŋkeme wiac moc racsâko
tinac tofane 4 ira basanaŋkehuc mâreŋko âkesuepie wahawec. 12 Maŋnao
qowi â homa wiac â wipe fuŋne fuŋne fowec. 13 Ehame dâŋ moc ʒiŋuc
fuawec: “Ajoc Petoro, hezu nâc ec.” 14Eme Petorozi muwec, “Wofuŋ,misac,
no wiac hecke‐nârekicne â mamakâcne moc mi nâekopac.” 15 Mume dâŋ
harierâ ʒiŋuc fuawec: “Anutuzimuʒurekac i gokimi surec.” 16Wiac i fuame
jahec â moc eme izia racnehec fârepie sambâŋko risie fewec.

17 Eme Petoro e wiac ʒâŋe furu honewec irec maŋ kukumbuc ecnehame
Konelio ŋicfâc‐ticne jaŋe haeo fisirâ Simoŋ ficticnere wio wio raku bâfuarâ
motâcko domahuc 18 wiracne basac ehuc mumbiŋ, “Simoŋ, ʒâŋene moc
Petoro, e fic ʒira jukacme?” 19Eme Petoro ewiac ʒâŋe furu‐ticneremanatâc
qâtâc ehuc jaha juhameMârozi ʒiŋuc âzâcnewec: “Manakic, ŋic jahec âmoc
fisirâ go basacguŋgopieŋ, 20 irec go hurâ jaŋehec racmurâ maŋ bahac mi
ezemec, ŋic i nonimupewarembieŋ.” 21Eme Petorozi jaŋerao hurâmuwec,

“Basacnuŋgopieŋ no hâcne ʒi, wemo wiacte wareŋgopieŋ?” 22 Mume ŋic
jaŋe ʒiŋuc âzâcnembiŋ: “Momori soŋaŋ Konelio, e Anutu araŋ bacnehuc
tiŋne juekac, â Judaŋic jaŋe eremanapie sâckeekac, e hâcne tiri aŋelomoczi
fuacnerâ go ficticnao hefârecgurâ micgaonec dâŋ manaocte âzâcnewec.”
23 Iŋuc mupie Petorozi hezu hewâneŋ ejarewec. Fohapie hae fureme e â
Jope haeonec opâ ruac gâcnemâmâc ŋic jaŋehec rambiŋ.

Petorozi Koneliore ficko ferâ ŋic qâpuc iqic‐jopawec
24 Jaŋe hatao ŋafe moc forâ raku Kaisarea haeo fisimbiŋ. Konelio e

wiacfâcne â âgo qomâfâc‐ticne hetumaŋ‐jopame woŋec juhapie fisimbiŋ.
25 Fisirâ Petorozi ficko fezo ehame Koneliozi ware maŋfuŋnao fodaperâ
muac baafec ecnewec. 26EcnemePetorozi ro bafaharehuc ʒiŋuc âzâcnewec:
“Faharec, no ŋic jaha wâc.” 27 Eme muc manac ehuc ficmaŋko ferâ ŋic
tumaŋnerâ ŋepie honec‐ joparâ ʒiŋuc jazawec: 28 “Ŋoŋe Judaŋic nâŋere
fuŋne manaŋgopieŋ, nâŋe ŋic furune ŋoŋehec ââgo â iiqic mi enaŋte aka
henârekicne. No ine ŋoŋewâwânâŋhec â hone suŋgiŋnemi muŋarepemurâ
Anutuzi fuŋne naza nowatuc ewec. 29 Irec hâcne hefârecnupie warepe-
murâ mi quŋkepo. Eme ʒi hefârecnumbiŋ irec mupie manape.” 30 Iŋuc
mume Koneliozi ʒiŋuc âzâcnewec: “No wiac ʒâŋe furu honerâ juwarehape
miŋecgac ʒoaŋ gie bapa jahec â jahec ekac irec dâŋ binaŋ egarepe.
No owâ gieo numuhape ŋic moc ŋaqi‐ticne tatamacnehec norao fuarâ
31 ʒiŋuc nazawec: Konelio, Anutuzi nunumuge manarâ bâmecgere mana
biaŋkewec. 32 Irec go Jope haeo ŋic sorec‐jopatec Simoŋ, ʒâŋe‐ticne moc
Petoro, jowa warenʒepieŋ. Eki wase‐ ticne Simoŋ, becsahac bapa, ere
ficko ŋeŋe juju ekac; ficticne hâwecmecko ŋekac. 33 Eme no irec hâcne ŋic
sorec‐ jopape gorao fâmbiŋ. Eme go dâŋnane manarâ warekicte bunane
biaŋkekac. Eme ʒi Wofuŋzi dâŋ gazawec i mutec mananaŋte Anuture maio
tumaŋnerâ ŋefâreŋgopeneŋ hâcne.”

Petorozi Konelio â wiacfâcnemiti jazawec
34 Eme Petoro e micafec erâ ʒiŋuc jazawec: “Anutu e ŋic nâŋâcne sahac‐

nâŋeckopec maname feriŋ wahariŋ mi eekac i mana‐ jâmbâŋkekopac ʒi.
35 Ŋic gurune gurune jaŋeraonec gâcnezi e araŋ bacnehuc aimuŋ jupie
jaŋere maname mitio rorocjopane eekac. 36 Anutu e Israe ŋic nâŋerao dâŋ
fârine bâfuawec, irec biŋe ŋoŋe manaeŋgopieŋ; e Jesu Kristo, ŋic sasawa
nâŋâcne Wofuŋ hâcne, soreme wamadâŋ biaŋ nâzâ‐fârewec. 37 Erâ Judaia
mâreŋko wiac fuawec, irec biŋe wâc ʒiŋuc manaeŋgopieŋ: Johane e ŋic
Miti Opâre dâŋ jazahame gie qanaŋ Galilaia mâreŋkonec domarâ rawec;
38 â Jesu Nazarete haeonec e ine Anutuzi tâpiri â Tiri Mâro tahackecneme
mâreŋ rârecke rac warec ehuc ŋic jauŋ bacjopawec â Sataŋzi bâumbeŋ‐
jopawec jaŋe bâpiaŋ‐ jopa‐ fârewec. Anutuzi dopeckehame gie i hâcne
bawec. 39 Eme Judaŋic nâŋere mâreŋko â Jerusalem haeo wiac muwec
bawec i nâŋe hone manac efârembeŋ. Ehame juku maripoŋko qapie
hâmowec. 40 Hâmorâ fohame ʒoaŋ jahec â moc eme Anutuzi bâɋârewec.
Bâɋârerâ râeme fua sipuac ewec. 41 Erâ ŋic kosa jaŋerao mâcne, ŋic
biŋe mumufâc‐ticne, Anutuzi mârâc rowosâec‐nâpowec, nâŋerao sawa

fuawec. Nâŋe hâcne hâmockonec fahareme ehec nâ gugumec â mumac
qamanac embeŋ. 42 Erâ Anutuzi e ŋic ɋâricne â hâmokicne mumutara‐
nâŋec âkendâŋnewec, irec biŋedâŋ ŋic guru sâc mutaniŋkerâ jazanaŋte
munârewec. 43 Eme e manasiŋkeniŋmu jaŋe ʒâŋe biŋe‐ticnere erâ sâqocne
tâmire‐jareocmu, i porofete jaŋemufua‐fârembiŋ.”

Tiri Mârozi qâpuc jaŋerao wahawec
44 Petoro e dâŋ iŋuc muhuc domahame, manahuc ŋembiŋ jaŋerao Tiri

Mârowahawec. 45Eme Judaŋiczi opâ ruac, Petorohec rambiŋ, jaŋe Anutuzi
ŋic qâpuc Tiri Mâro tahacke‐ jareme bipic tatara ejarewec. 46 Ŋic qâpuc
jaŋe dâŋmarac furune dâŋehuc Anutu musokapie manambiŋ hâcne. Eme
Petorozi ʒiŋuc muwec: 47 “Nâŋâc Tiri Mârohec embeŋ, ŋic kecʒi jaŋe iŋuc
jaha fua‐jareme Miti Opâ wemocko sakare‐jarezo.” 48 Iŋuc murâ mume
ŋicfâcne jaŋe Jesu Kristo ere ʒâŋeo ʒuhuc‐jopahuc opâ rua‐jarembiŋ. Eme
jaŋeMiti Opâ ruarâ Petoro sakarepie ʒoaŋ gie bapa gâcne jaŋehec ŋeŋe juju
ewec.

11
Jerusalem haeonec opâ ruaczi Petoro mu tutuc ecnembiŋ

1 Aposolo gâcne â opâ ruac Judaia mâreŋko jumbiŋ, jaŋe qâpuczi wâc
Anuture dâŋ ro maŋ embiŋ irec biŋemanambiŋ. 2 Irec Petorozi Jerusalem
haeo risie feme Judaŋiczi opâ ruac jaŋe manacnepie mi sâckeme 3 ʒiŋuc
âzâcnembiŋ: “Go wemocte Mosere ma tâmiric iqic‐joparâ jaŋere meonec
wiac nâmeŋ?” 4 Eme Petorozi wiac fuawec i fuŋnaonecteaŋ qâwirickerâ
ʒiŋuc jazawec: 5 “No Jope haeo numuhuc juhape Wofuŋzi maŋko fuac
enareme wiac kecʒiŋuc honepo: Wiac moc racsâko tinac tofane 4 ira
basanaŋkehuc sambâŋkonec âkesuepie wahaku maŋfuŋ‐ naneo fisiwec.
6Wahame findendeŋnehuc hone qârâwiŋ ejarehuc honepo: Maŋnao qowi
kosa, micmâŋ â micnehec, erâ homa wiac â sawa wipe fowec. 7 Ehame
norao dâŋ wiwira kecʒiŋuc fuawec: ‘Ajoc Petoro, go hezu nâc ec.’ 8 Eme
noni mupo, ‘Wofuŋ,misac, no wiac hecke‐nârekicne â mamakâcnemoc mi
nâekopac.’ 9 Iŋuc mupe sambâŋkonec dâŋ harierâ ʒiŋuc fuawec: ‘Anutuzi
wiac muʒurekac i goki mi surec.’ 10 Wiac iŋuc fuame jahec â moc eme
racticnehec fârepie sambâŋko risie fewec. 11 Eme manaŋgopieŋ, wiac i
arictac ehame izia Kaisarea haeonec ŋic jahec â moc nore kiŋaŋ fârâ fic
jumbeŋ ira fisimbiŋ. 12 Fisipie Mârozi ʒiŋuc nazawec: ‘Go jaŋehec racmurâ
maŋbahac mi ec.’ Eme rape opâ ruac ŋic 6 kecʒi jaŋe bâjâpecnumbiŋ.
Ra fisirâ momori soŋaŋte ficko fepene 13 dâŋ binaŋ kecʒiŋuc enârewec:
‘Nore ficko aŋelozi wefu fua‐narerâ ʒiŋuc nazawec: Go Jope haeo kiŋaŋ
sorec‐ jopatec Simoŋ, ʒâŋene moc Petoro, jowa warepie 14 dâŋ mume go
â wiacfâcge ŋoŋe manarâ biaŋke‐fârenʒepieŋ.’ 15 Eme no miti jazahape
mârâc nâŋâcnao Tiri Mâro wahawec iŋuc jaha jaŋerao wahawec. 16 Eme
no i honerâ Wofuŋzi dâŋ kecʒiŋuc muwec i manasupo: ‘Johanezi opâ
rua‐ ŋarewec, ŋoŋe ine Tiri Mâro rua‐ ŋarezo.’ 17 Eme nâŋâc Wofuŋ
Jesu Kristo manasiŋkehapene wiac tahacke‐nârewec, ijaha jaŋe tahacke‐

10:41: Joh 14:19, 22; 15:27; Apo 1:4 10:42: Apo 17:31; Rom 14:9, 10; Pet I 4:5; Tim II 4:1 10:43:
Jes 33:24; 53:5, 6; Jer 31:34; Eʒek 34:16; Dan 9:24 10:46: Apo 2:4; 19:6; Mar 16:17 10:48: Joh
4:40 11:2: Apo 10:45 11:3: Gal 2:12; Efe 2:11 11:5: Apo 10:9–48 11:16: Apo 1:5



APOSOLO JAŊERE BINAŊ 11:18 1532 APOSOLO JAŊERE BINAŊ 12:7

jareme no iŋucneziwemocko Anutu qataracnezapo.” 18 Iŋucmuhuc jazame
jaŋe manarâ maŋjeŋic fâre wahame Anutu muteŋkehuc ʒiŋuc mumbiŋ:
“Opo, Anutu e ŋic qâpuc maŋjeŋic bârisierâ juju sanaŋte biŋe eniŋte wâc
mujarekac hâcne.”

Antiokia haeo miti fuawec
19 Stefano qarâ opâ ruac gâcne jopa bâtâtiec ejarepie haha rârâwiŋ

qarâ tucnezi Foinike â Kipiro nucko â Antiokia haeo rambiŋ. Ra juhuc
miti i Judaŋic sawa jazambiŋ. 20 Eme ŋondeŋ‐jeŋicko Kipiro nuckonec â
Kirene mâreŋkonec opâ ruac ŋic jumbiŋ, jaŋe Antiokia haeo fisirâ Grikŋic
jaŋehec iŋuc jaha muc manac ehuc Wofuŋ Jesure Biŋebiaŋ jazambiŋ.
21 Eme Wofuŋzi tâpiri sicne‐jarehame jazapie ŋic guru sâko jaŋe manarâ
maŋjeŋic bârisierâ Wofuŋte biŋe embiŋ. 22 Eme irec dâŋ Jerusalem
kikefuŋ jaŋerao rame manarâ Banaba sorepie Antiokia haeo rawec. 23 Ra
fisirâ Anutu uruc jauŋ‐ticne honerâ bubiaŋ manarâ maŋjeŋiczi Wofuŋtao
herâŋke sanaŋkeniŋte faŋ qajarewec. 24 Banaba e ŋic biaŋne, maŋnao Tiri
Mâro â mamanasiŋ fusewec. Eme hae ira ŋic wemo afecnezi Wofuŋtao
ʒuhuckembiŋ. 25 Eme Banaba e Saulo bâfuaocte Taso haeo rawec. 26 Ra
bâfuarâ jowame Antiokia haeowarepic. Erâ opâ ruac guruo jaramoc juhuc
ŋic bocjahamiti jaza qazuc epic. Antiokia hae ira hâcne ŋiczi Jesure kikefuŋ
jaŋere ʒâŋe Kristoŋicmufuambiŋ.

Judaia mâreŋko opâ ruac jaŋeraomoneŋ râepie rawec
27 Dameŋ ira porofete ŋic Jerusalem haeonec Antiokia haeo rambiŋ.

28 Ehuc jaŋeraonec moc, ʒâŋene Agabo, e Mârozi ecneme mâreŋ sâc roroc
sâko fuaocte irec findaŋdâŋ muwec. Eme roroc i ŋicwofuŋ sâko Klaudio
juhame fuawec. 29 Eme opâ ruac jaŋe dâŋ i manarâ moneŋ fojarewec sâc
bâturerâ Judaia mâreŋko âgofâc‐jeŋic jaŋerao râepie raocte mupaŋkembiŋ.
30 Erâ moneŋ bâfuambiŋ i Banaba â Saulo jactepie bara opâ ruac soŋaŋ
micnefâc‐jeŋic jarepic.

12
Herodezi Jakobo qarâ Petoro kâpâcwâru bawec

1 Dameŋ ira ŋicwofuŋ Herode e kikefuŋte ŋic ŋokac gâcne jopa sipiric
ejareocte kâpâcwâru ficko râec‐jopawec. 2 Ehuc Johane hahac‐ticne Jakobo
mume ʒikazi qâhâmombiŋ. 3 Iŋuc eme Judaŋic jaŋe aŋac‐jopame honec‐
joparâ Petoro iŋuc jaha mume goreŋ sowa hombaŋ maickeme kâpâcwâru
bambiŋ. 4 Aakic hombaŋ tarame Judaŋic jowaturâ qaocte manasurâ
mume kâpâcwâru ficko râerâ momori 16 jaŋe soŋaŋkembiŋ. 5 Eme Petoro
e kâpâcwâru ficko fohame kikefuŋ jaŋeraonec nunumu ʒuʒuhuc jaha
Anuturao fehuc domawec.

Aŋelomoczi Petoro firuewec
6 Eme Herode e hae fureme ŋic jowatuocte ʒâfo maickewec ŋafe ira

momori jajahec jahe Petoro kâpâcwâru jajaheczi bândeŋnerâ bafopic, â
momori gâcne motâc râpeo soŋaŋ domambiŋ wâc. 7 Ehame ficmaŋko mi
11:18: Apo 13:48; 14:27 11:19: Apo 8:1–4 11:21: Apo 2:47 11:22: Apo 4:36 11:23:

Apo 13:43 11:24: Apo 5:14; 6:5 11:25: Apo 9:30 11:26: Gal 2:11; Apo 26:28; Pet I 4:16
11:27: Apo 13:1; 15:32 11:28: Apo 21:10 11:29: Gal 2:10 11:30: Apo 12:25 12:1:

Apo 4:3 12:5: Jak 5:16 12:6: Apo 5:22, 23



APOSOLO JAŊERE BINAŊ 12:8 1533 APOSOLO JAŊERE BINAŊ 12:25

Wofuŋte aŋelo moczi ututuŋ fuarâ domame fic tamae‐ fârezejec i! Eme
aŋelozi Petoro gâjoŋnao qâuahuc wiwickerâ muwec: “Picpac faharec.”
Mume izia Petorore meonec kâpâcwâru ŋeŋgoroŋkerâ wahawec. 8 Eme
aŋelozi âzâcnewec, “Umbikage jomarâ kikehuhuge hetec huoc.” Iŋuc
eme aŋelozimocwâc âzâcnewec, “Ŋaqige ʒoricne hetec hume bâjâpecnuc.”
9 Eme bâjâpehuc aŋelozi wiac ecnewec i maname fârine mâcne, guŋko
ecnekicne tinac ewec. 10 Eme jahe motâc mocko momori domahapie
jowaru raʒi, motâc mocko iŋuc jaha domahapie jowaru raʒi, eku hae
ʒoŋaopec kimotâc sâkomaickepire e jahac aŋkeme hupic. Hurâ hatao rahuc
aŋelo e sipuac ewec. 11 Eme Petoro e maŋne uŋtome ʒiŋuc muwec: “Ʒi
mana‐jâmbâŋkekopac, Wofuŋ e aŋelo‐ticne soreme Herodere niŋgiŋkonec
â Judaŋic jaŋere aarickonec bataracnukac.” 12 Iŋuc mana tarahuc rarâ
Johane Marekore neŋgoc, ʒâŋene Maria, ere ficko fisiwec. Ira bocjahazi
tumaŋnerâ numuhuc ŋembiŋ. 13Eme Petorozi ʒaemotâcko heickeme kiŋaŋ
naru moc, ʒâŋene Rode, e mozi heickekac muhuc waharâ 14 Petoro dâŋ
hawari‐ticne manarâ motâc mi roro mâc ʒeri ehuc ficmaŋko ferâ, Petoro
warejec domakac muhuc jazawec. 15 Jazame jaŋe manarâ mumbiŋ, “Go
maŋge sifuckekac.” Eki ine qizec qahuc muwec, “E jâmbâŋ domakac.” Eme
jaŋe mumbiŋ, “I aŋelo‐ticnezi mecne.” 16 Eme Petoro e heickehuc jaha
domamemotâc rorâ e jahacne honerâ maŋjeŋic omaewec. 17Eme dâŋemâc
juniŋteme bazuc ejarerâ Wofuŋzi kâpâcwâru fickonec firuerâ bawahawec
irec dâŋ binaŋ ejare‐fârerâ muwec, “Ŋoŋe dâŋbiŋe ʒi Jakobo â âgo gâcne
jazaniŋ.” Iŋucmuhuc fâre fâsâerâ mocko rawec.

Herode okacne fisicnewec
18 Hae fureme momori jaŋe Petoro basarâ wemo wiaczi weniŋuc ec-

nejec muhuc mumutucne embiŋ. 19 Eme Herodezi bâfuaniŋte mume
basa‐bipiepie mu indiŋ ejarerâ momori jaŋe soŋaŋ i qâhâmoc‐jopaniŋte
mutâcne‐jarewec. Erâ Judaia mâreŋ beherâ Kaisarea haeo hurâ juwec.

20 Herode e dameŋ ira Tiro â Sidoŋ haeonec râsi ejarewec. Eme hae
irec rune jaŋe qâturehuc fisirâ dâŋ mufâsâeniŋte ŋicwofuŋte ŋicbomboŋ,
ʒâŋene Bilasto, mu bâmunaŋ ecnepie bafic‐jopawec. Jaŋewiac nareŋ gareŋ‐
jeŋic tâcnewecte i mocwâc ʒuhuckeniŋte iŋuc embiŋ. 21 Eme Herode e
dâŋ bârisie‐jareocte ʒâfo bajarewec i maickeme eri‐ ticne barâ ŋicwofuŋ
ŋeŋe‐ticnao waha ŋehuc mu âkeriŋ dâŋ jazawec. 22 Jazame ŋic mâmâc
sasawa fânâŋkecnehuc ʒiŋucmumbiŋ: “Dâŋ i ŋicdâŋmâcne, i nemure dâŋ.”
23 Eme mi qatara‐ jarehuc Anutu âkehockewecte Wofuŋte aŋelozi ɋeŋnea
qawec. Eme umbeŋzi nanʒaŋneme hâmowec.

24 Anuture dâŋzi ine qazu qâiŋ erâ haŋ barawec. 25 Eme Banaba â Saulo
jahe Jerusalem haeowiacmujactekicne sâc efârerâ Antiokia haeo risienicte
Johane Mareko jowapire mâmâc rambiŋ.

13
Banaba â Saulo miti kiŋaŋ bâtâcnerâ rapic

1 Antiokia kikefuŋ maŋnao porofete â qaqazu ʒiŋuc jumbiŋ: Banaba, â
Simoŋ, ʒâŋe‐ticne moc Nige, â Lukio Kirene haeonec, â Manaeŋ, e ŋicwofuŋ
Herode ehec mâmâc qâqârândiŋ juhuc sokapic, erâ Saulo. 2 Eme ʒoaŋ
mocko sowa juhuc gae mitire tumaŋnehapie Tiri Mârozi dâŋ ʒiŋucmuwec:
“Banaba â Saulo gie mujactepo i banicte baʒawiec‐ jofaniŋ.” 3 Mume
sowa jurâ mejeŋic qizec‐jekicko râehuc numu jambuŋ ejacterâ miti kiŋaŋ
râec‐jofapie rapic.

Qaŋgec bapa Elima ere dâŋ
4 Tiri Mârozi iŋuc ehuc sorec‐ jofame jahe raku Seleukia haeo fisipic.

Ira fisirâ wokeo ferâ raku Kipiro nucko fisirâ 5 irec hae qizec Salami ira
rarâ Judaŋic jaŋere mitificko ferâ Anuture dâŋ jazapic. Erâ Johane e
jahehec mâmâc juhuc bafic‐jofawec. 6 Eme nuc fotâcne‐fârerâ Pafo haeo
fisimbiŋ. Ira fisirâ Judaŋic moc qaŋgec bapa â porofete burecne juwec,
ʒâŋene Barajesu, e bâfuambiŋ. 7Ŋic e kia moc Seregio Paulo ere âgo juwec.
Kia e maŋfânâŋ‐ticneheczi Anuture dâŋmanaocte ecneme Banaba â Saulo
hefârec‐jofawec. 8Hefârec‐jofameqaŋgecbapaElima (ʒâŋe i qaŋgecbapare
mujumbieŋ hâcne) eki kia miti sakarecnehuc hecke‐jactewec. 9 Eme Saulo,
ʒâŋene Paulo wâcmumbiŋ, e Tiri Mârozimaŋ ba afec ecneme Elima ʒiŋuc
âzâcnewec: 10 “Sataŋte ŋic go, tiŋke biaŋte râsi sanaŋ, maŋge eeatuc â
sindaŋzi fusucmakicne, go Wofuŋte hata dândâŋ imackeekic i wezimucko
behecmu? 11 Irec ʒi Wofuŋ tâpiri‐ticnere fuŋne honezemec; go tiŋtuŋ erâ
dameŋ ŋondeŋ moc tatamac hohone tâmiric juzemec.” Mume izia ʒâŋene
dapâc eme tiŋtuŋ qahuc mezi bajaŋ qajaŋ erâ menao roniŋte muwec.
12Wiac i fuame kiazi honerâWofuŋtemitire maname bipinehec ememana
ʒakiewec.

Paulozi Antiokia hae wasene ira Judaŋicmiti jazawec
13 Paulo â ŋicfâcne jaŋe Pafo hae beherâ wokeo mocwâc ferâ raku Pam-

filia mâreŋko Perege haeo fisimbiŋ. Ira Johanezi behec‐joparâ Jerusalem
haeo risiewec. 14 Eme jaŋe Perege haeonec raku Pisidia mâreŋko Antiokia
hae wasene ira fisimbiŋ. Ira juhapie sabata hombaŋ maickeme Judaŋic
jaŋere mitificko ferâ ŋembiŋ. 15 Eme soŋaŋ jaŋe sâcmutâc dâŋqâhâcte â
porofete jaŋere dâŋqâreŋ gâcne wose tararâ ʒiŋuc jazambiŋ: “Âgo bureŋ,
dâŋmiti moc maŋkeŋgopieŋko mupie mananaŋ.” 16 Eme Paulozi faharerâ
niniŋkeniŋte mezi bâuruŋ‐joparâ ʒiŋuc jazawec: “Israe ŋicbureŋ ŋoŋe, â
gâcne Anutu araŋ bacneeŋgopieŋ, mâmâc ŋazape mananiŋ: 17 Israe ŋic
nâŋâcne Anutu eki mimi apafâc‐nâŋec rowosâec‐joparâ Aigita mâreŋko
juhapie basawec‐ jopawec. Erâ tâpiri sanaŋ‐ ticnezi irecnec jowac‐ jopa
warerâ 18 mâreŋ burocnao gume qataŋ ejarehuc juhame jara 40 ewec.
19 Erâ Kanaaŋ mâreŋko ŋicguru 7 bâsirowec‐joparâ mume apafâc‐nâŋec
jaŋemâreŋ i bâtâc barâ ru sâc erâ jumbiŋ. Ehame jara 450 tarawec. 20Eme
Kanaaŋ mâreŋko juhapie mumutiŋ ŋic bâfua‐jareme jurakupie porofete
Samue fuawec. 21 Eme ŋicwofuŋte mupie Anutuzi Benjamiŋte qâricfâc
jaŋeraonecKisi ŋokâ‐ticne Saulo âkendâŋne‐jareme jara 40micne bajarehuc

juwec. 22 Eme e bârârierâ Dawidi ŋicwofuŋ‐jeŋic âkendâŋnewec. Erâ ere
dâŋ ʒiŋuc muwec: ‘No Isaire ŋokâ Dawidi ere maŋnane sâckeme hone
wosâepo, eki hâcnemupe rereŋ‐nane juocmu.’ 23EmeDawidi qâricfâc‐ticne
jaŋeraonec Israe ŋic nâŋâcne bâbâpiaŋ moc fuaocte biŋedâŋ mukicne i
fârinehec eocte Anutuzi mume Jesu hâcne fuawec. 24 Erâ ŋicŋondeŋko fua
tâcneocte qanaŋ Johanezi Israe ŋic sasawa maŋjeŋic bârisierâ Miti Opâ
ruaniŋte jazawec. 25 Erâ Johane e hata mucnekicne i âte tarahuc ŋic ʒiŋuc
jazawec: ‘E muhuc munareeŋgopieŋ ŋic e no aricne. E jahacne ʒâhec
warehuc jukac; e sâko no iŋucnezimafahe‐ticne decnepe mi sâckeocmu.’

26 “Qomâfâc‐nane Abrahamte qâricfâc ŋoŋe, erâ gâcne Anutu araŋ
bacneeŋgopieŋ, mupe mananiŋ: Bâbâpiaŋ irec dâŋ i nâŋâcnao râekicne.
27 Jerusalem ŋic fekicne wahakicne jaŋe Jesu mi ʒâŋitahuc ʒikao feocte
mutaracnembiŋ. Jaŋe iŋuc epie porofete jaŋere findaŋdâŋ sabata hom-
baŋ sâc wose manac eeŋgopeneŋ i deŋkewec. 28 Jaŋe Jesure kiŋ basa‐
bipiehuc sifu Pilato qizec qacnepie qâhâmowec. 29 Eme mitio mu-
kicne sâc i etaracnerâ maripoŋkonec batararâ ʒâŋeruŋ hawecko râembiŋ.
30 Eme Anutuzi hâmockonec bâqâreme faharewec. 31 Erâ ehec Galilaia
mâreŋkonec Jerusalem haeo mâmâc rambiŋ jaŋe ʒoaŋ gie bapa bocjaha
fua‐jarewec. Fua‐jareme honembiŋ jaŋe ine biŋe mumufâc‐ticne embiŋ
juŋgopieŋ. 32 Eme mimiŋnefâc‐nâŋec wiac biŋe qajarekicne 33 i Anutuzi
Jesu bâqâreme qâricfâc‐jeŋic nâŋâcnao fârinehec ewec, eme irec bubiaŋ dâŋ
ŋazaeŋgopeneŋ. Irec hâcneMiti Mânec namba 2 ira dâŋ ʒiŋuc qâreŋkekicne
fokac:
‘Go hâcne Ŋokâ‐nane,
no miŋecgac bâfuacgukopac.’
34 Jesu bâqâreme faharewec e ʒâhec hâhâmo i mocwâc mi bâfuaocmu, irec
Anutuzi dâŋ kecʒiŋucmuwec:
‘No Dawidi biŋe qacnepo irec fârine fofo sanaŋ
i hâcne tahacke‐ŋarepemu.’
35 Erâ Miti Mânecmocko dâŋ ʒiŋuc fokac: ‘Go Tiriŋicgemi behetec gârecke
ʒaŋ eocmu.’ 36 Dawidire manaeŋgopeneŋ, e Anutuzi gie mucnewec i
ŋicfâc‐ticne jaŋerao batararâ hâmowec. Hâmomemimi apafâc‐ticne jaŋerao
râepie gârecke ʒaŋ ewec. 37 Â Anutuzi bâqârewec e ine gârecke ʒaŋticne
tâmiric.

38 “Qomâfâc‐nane, ŋazape mananiŋ. Sâqocne bâbâtâmire i ŋic eki hâcne
bâfuawecte irec dâŋzi maic‐ŋopakac. 39 Mosere sâcmutâc dâŋzi kiŋŋeŋic
guriŋkeocte eipiewec, Jesurao siŋkepie ine sâcne bârârie‐ŋareocmu.
40 Porofete jaŋerao dâŋ ʒiŋuc fokac i ŋoŋerao sanaŋkezacte uŋ ŋazakopac:
41 ‘Oi, miti qiqikiŋ, ŋoŋe wareckerâ omaenʒepieŋ;
no ŋoŋerao gie fuŋmoc bapemu;
biŋenemanarâ manapie mi bapane eocmu.’ ”

42 Eme Paulo â Banaba jahe mitifickonec wahapire ŋic jaŋe sabata
hombaŋ mocko dâŋ irecteaŋ jazanicte mumbiŋ. 43 Eme tutumaŋkonec
waharâ Judaŋic bocjaha â qâpuc Judaŋic jaŋere bâjâpecne gâcne jaŋe
mâmâc Paulo â Banaba bâjâpec‐jofahapie Anuture jauŋko aimuŋ juniŋte
mu sawaŋ ejarepic. 44 Eme sabata hombâŋ‐jeŋic mocwâc maickeme hae
irec ŋic Anuture dâŋ mananiŋte mâretec fisimbiŋ. 45 Fisipie Judaŋic
jaŋe honec‐ joparâ mana sâqore‐jarerâ Paulo dâŋticne mu surec ehuc
bawahambiŋ.

Paulo e Judaŋic râpec‐joparâ qâpuc sawa miti jazawec
46 Iŋuc epie Paulo â Banaba jahe mai qanʒaŋ dâŋ ʒiŋuc muhuc jazapic:

“Judaŋic ŋoŋe Anuture dâŋ qanaŋ ŋaŋazare mukicne. Ʒi ine ŋaŋac
qikiŋnehuc juju sanaŋte biŋe eniŋte mi muŋgopieŋte behec‐ŋoparâ qâpuc
jaŋerao ranacmu. 47Wofuŋ e irec hâcne kecʒiŋucmunârewec:
‘Noni go ŋic qâpuc jaŋere ʒoctamac râecgupore
bâbâpiaŋ‐jeŋic juraku mâreŋ qaŋeŋnao jutarazemec.’ ”
48 Iŋuc mupire qâpuc jaŋe manarâ bujeŋic biaŋkeme Wofuŋte dâŋ muac
baafec ecnembiŋ. Eme juju sanaŋte biŋe eniŋtemanawosâc ejarekicne sâc
jaŋemiti mana ʒakiembiŋ. 49 Eme mâreŋ ira Wofuŋte dâŋzi haŋ barawec.

Hae mâreŋ sakare‐jactembiŋ
50 Hae irec ŋic fekicne jaŋere ŋonâŋfâc gâcne Judaŋic jaŋere bâjâpecne

jumbiŋ, jaŋe Judaŋiczi qafeŋ‐jopahuc hae soŋaŋ mâmâc maŋ bâiŋ ejarem-
biŋ. Eme babafic erâ Paulo â Banaba râsi ejactehuc haemâreŋ‐jeŋic sakare‐
jacterâ jâpec‐jofapie rapic. 51 Rahuc kike‐ jekickonec gâc wândoc‐jeŋic
âteickepirewahahame suŋgiŋ‐jopahuc Ikonioŋ haeo rapic. 52Rahapire miti
mamana jaŋeremaŋko ʒeri bubiaŋ â Tiri Mâro fua babaraŋ fuawec.

14
Ikonioŋ haeo miti mupic

1 Eme Ikonioŋ haeo fisirâ iŋuc jaha Judaŋic jaŋere mitificko ferâ miti
mupire fârio qawec. Ehame Judaŋic â Grikŋic bocjahazi Jesure kikefuŋ
embiŋ. 2 Judaŋic gâcne jaŋe ine miti qikiŋnehuc hae irec ŋic suruc‐jopapie
Kristoŋic aaric mana‐jarembiŋ. 3 Eme jahe sifu mosa dameŋ gâcne hae ira
juhuctecneWofuŋtao roweckerâmiti‐ticne hâwicmâcmuhuc jupic. Ehapire
Wofuŋzi akicdâŋ‐ticnere fuŋne bataniŋkehuc neŋgoc ŋesiŋ ŋejactehame
mâsi fuŋne fuŋne bapic. 4 Eme hae irec ŋic jaŋe fâuckehuc tucne Judaŋic
jaŋeraoqohotambiŋ â tucne jaŋe aposolo jaherao qohotambiŋ. 5 Izi ʒâhecko
ŋic qâpuc â Judaŋic gâcne jaŋe aposolo qânâzi he imac ejacteniŋte roroc
epie 6 manarâ wiserâ Likaonia mâreŋko rapic. Erâ ira Listera â Derebe â
hae gâcnao 7 Biŋebiaŋ murahuc jupic.

Listera haeo Paulo â Banaba nemu mujactembiŋ
8 Eme Listera haeo ira ŋic moc ŋewec, e kike jahec‐ ticne ɋaŋakicne.

E neŋgoc bumaŋko iŋucne fuarâ hata juju tâmiric mâc ŋejujec. 9 Eme
Paulozi miti mumemanahuc ŋehame erao findendeŋnerâ fuŋne‐ticne ʒiŋuc

manawec: Ŋic e bibiaŋte mamanasiŋ sâcne focnekac. 10 Iŋuc manarâ dâŋ
hahaŋne bahuc ʒiŋuc âzâcnewec: “Go kikegezi âterâ fahare hâŋ domac.”
Mume ŋic e furutuc herâ fahare rac warec ewec. 11 Eme ŋic guru sâko
jaŋe Paulozi mâsi bawec i honerâ micne micʒiriŋ Likaonia dâŋjeŋicko
ʒiŋuc mumbiŋ: “Nemu jaŋe ŋicsahachec erâ ŋondeŋ‐ nâŋecko fuambiŋ
juŋgopieŋ.” 12 Ehuc Banaba e nemu moc ʒâŋene Dia ere wase bambiŋ,
â Paulo e dâŋ bâtâcnerâ mujujecte nemu moc ʒâŋene Hermes ere wase
bambiŋ. 13 Eme nemu Dia ere taha bapa eki mume bulimakao â reso
eri wiac hae upeo nemure ufuŋ ŋewecko amecke hurâ ŋicjahec jahere
bâzi rikezo embiŋ. 14 Eme aposolo jahec Banaba â Paulo jahe i manarâ
fâfâre sâqorehuc hemâtâc‐jofame ŋic bâfâuc bâfâuc‐jopa 15 rarâ ʒiŋuc
mupic: “Oi, ŋicbureŋ, ŋoŋe wemo eŋgopieŋ! Nâhe ŋic jaha wâc, ŋoŋere
sâc. Ŋoŋe nemu burec burec râpec‐joparâ Wofuŋ jujune maickeniŋte
Biŋebiaŋ‐ticnemuekoperec hâcne. Eki sambâŋ âmâreŋ â hâwecwiac fuŋne
fuŋne‐jeŋichec bâfua‐fârewec. 16 Erâ juwefukicne dameŋ ira ŋic qâpuc
mana‐ jarehame maŋjeŋicte juju hata fuŋne fuŋne bâfuarâ jujumbieŋ.
17Erâ qâomami eŋarewec, fuŋne‐ticnemananiŋte âgo jauŋ eŋarehucmume
hoe ʒoaŋ sâckoa eme mâriri fuame nâ ʒeri ejumbieŋ.” 18 Ŋicjahec jahe
dâŋ iŋucmuhuc mu bâmâteŋ ejarehuc qatara‐jarekupire bâzi ririke‐jacte i
behembiŋ.

Paulo qânâzi hembiŋ
19Eme ira juhapire Antiokia haeonec â Ikonioŋ haeonec Judaŋic fisirâ ŋic

mu bâdoc ejarepie babafic erâ Paulo qânâzi hembiŋ. Erâ hâmokac muhuc
hae râpeo fâre rambiŋ. 20 Eme ira fohame opâ ruac jaŋe fisirâ orâŋke âte
sâoc ecnehapie ɋârerâ fahare haeo fewec. 21 Erâ hae fureme Banabahec
Derebe haeo rapic. Rarâ ira Biŋebiaŋ mupire ŋic bocjahazi mana ʒakiepie
Jesure kikefuŋ bacjopapic. Iŋuc erâ hata rapicko ijaha mocwâc risiehuc
Listera â Ikonioŋ â Antiokia haeo fisi fisi warepic. 22 Hae sâc fisihuc
Jesure kikefuŋ jaŋe mamanasiŋ heʒakierâ juniŋte mu basanaŋ ejare
warehuc ʒiŋuc jazapic: “Nâŋâc ʒârâ hâriŋ faio juhuc Anuture uucmaŋko
raʒinaŋte muʒâwe‐nârekicne.” 23 Erâ wâc kikefuŋ gurune gurune soŋaŋ
bâwosâe‐jarerâ sowa juhuc numu jambuŋ ejarehuc, manasiŋkembiŋWofuŋ
erao hâcne râec‐jopapic.

24 Eme Pisidia mâreŋ fotâcnerâ raku Pamfilia mâreŋko fisipic. 25 Ira
fisirâ Perege haeo miti jazarâ Atalia haeo hupic. 26 Ira hurâ wokeo ferâ
raku Antiokia haeo fisipic. Hae ira hâcne opâ ruac jaŋe Wofuŋte jauŋko
râec‐jofahuc gie mujactepie fuŋkerâ barapic. 27 Izi ware fisirâ kikefuŋ
hetumaŋ‐ joparâ, Anutuzi neŋgoc ŋesiŋ ŋejactehame gie bapic, â qâpuc
motâc rojareme mamanasiŋhec embiŋ, irec dâŋ binaŋ ejare‐fârepic. 28 Erâ
dameŋ ʒoʒoricnea Jesure gurufâc jaŋere ŋondeŋko jupic.

15
Paulo â Banaba jahe dâŋte Jerusalem haeo fepic

1 Judaia mâreŋkonec opâ ruac gâcne Antiokia haeo rarâ kikefuŋte ŋic
ʒiŋuc jazambiŋ: “Ŋoŋe Mosere dâŋ sâcko sahac‐ ŋeŋicko ma mi bahuc
Wofuŋte biŋe sâcne mi eniŋmu.” 2 Iŋuc muhuc Paulo â Banaba jahehec
mufec muwahac ehuc qaqatarac sâko embiŋ. Eku ʒiŋuc mumockembiŋ:
“Paulo â Banaba erâ opâ ruac jaŋeraonec ŋic tucne jaŋe dâŋ i aposolo â
mitire micne Jerusalem haeo juŋgopieŋ jaŋerao baranʒepieŋ.” 3 Iŋucmurâ
kikefuŋzi sorec‐jopahuc mâzoc‐jopapie rambiŋ. Rahuc Foinike â Samaria
mâreŋ fotâcnehuctecne opâ ruac ʒiŋuc jaza rambiŋ: “Qâpuc bocjahazimitio
raʒiŋgopieŋ.” Jazapie manarâ jaŋerao bubiaŋ kâcɋene fuawec. 4 Eme raku
Jerusalem haeo fisipie opâ ruac kikefuŋ â aposolo â mitire micne jaŋe mu
ʒeri ejarehapie, Anutuzi neŋgoc ŋesiŋ ŋejarehame miti gie bapie fârinehec
ewec, irec dâŋ binaŋ ejarembiŋ. 5 Dâŋ binaŋ etara‐jarepie opâ ruac gâcne
farisaio jaŋere guruoneczi ʒiŋuc mumbiŋ: “Ŋic qâpuc sahac‐ jeŋicko ma
bazo â Mosere sâcmutâc dâŋ reŋkeniŋte mu hezuc ejarezo. I tâmiric mitio
rocjopapie mi sâckeocmu.”

Petorozi dâŋ jazawec
6 Eme aposolo â mitire micne jaŋe dâŋ i muniŋte buc tumaŋnembiŋ.

7 Tumaŋnerâ dâŋ hec hetikic eku Petorozi faharerâ ʒiŋuc jazawec:
“Qomâfâc‐nane, ŋic qâpuc Biŋebiaŋ bâtâcnerâ jajaza ine Anutuzi mârâcko
âgo‐ŋeŋic no bâwosâecnume jazape manarâ Jesure kikefuŋ embiŋ i
ŋoŋe manaŋgopieŋ. 8 Eme Anutu e maŋ hohonezi Judaŋic nâŋâc Tiri
Mâro nârewec iŋuc jaha ŋic qâpuc jarehuc fuŋne nâwotuwec. 9 Jaŋe
e manasiŋkepie maŋjeŋic ʒure bâpiaŋ ejarehuc nâŋâc enârewec sâc
ijaha jaŋe ejarewec. 10 Irec ŋoŋe wemocte Anuture sâc jâuruhuc tagi
ŋemâcne sâko, kâcɋenefâc‐nâŋec â nâŋâc deipiembeŋ ijaha qâpuckonec
opâ ruac jaŋere faio râezo muŋgopieŋ? 11 Iŋuc misac, nâŋâc ʒiŋuc man-
aeŋgopeneŋ, bibiaŋke i Judaŋic â qâpucmâmâcWofuŋ Jesu anonoc‐ticnere
erâ biaŋkeeŋgopeneŋ.” 12 Eme tumaŋnekicne sasawa jaŋe mâc fâsâerâ
ŋefârembiŋ. Ŋehapie Paulo â Banaba jahe Anutuzi gieŋic jucnehapire qâpuc
jaŋeraomâsi fuŋne fuŋne bawec irec mu binaŋ ehuc jazapic.

Jakobozi dâŋ jazawec
13 Jazaku jaza‐fârepire Jakobozi dâŋ ʒiŋuc jazawec: “Âgo bureŋ, dâŋmupe

mananiŋ. 14 Anutu e qâpuc guruonec ŋic rocjopame biŋefâc‐ticne eniŋte
hata bâfuawec, irec dâŋ binaŋ Simoŋzi mume manambeneŋ. 15 Eme ere
dâŋzi findaŋdâŋko iticnekac. Porofete jaŋere dâŋqâreŋmoc kecʒiŋuc hâcne
fokac:
16 ‘Noni juku risierânec
Dawidire boze ʒaŋkekicne heɋârepemu
â sesucne qâʒurerâ ʒumururuckepemu.
17 Eme ŋic ʒanʒaŋneWofuŋ wira basac ecnenʒepieŋ,
â ŋic qâpuc biŋefâc‐nane erâ iŋuc jaha enʒepieŋ.
18Wofuŋ e dâŋ iŋucnemufua wefuhuc juweczi mukac hâcne.’
19 Irec no mana wosâerâ ʒiŋuc mukopac: Qâpuc guruoneczi Anutu
maickeŋgopieŋ jaŋe tagi sâko mi râe‐jarenʒepeneŋ. 20 Jaŋe nemuɋâŋte

wiac mamakâcne â sasec boe sau â qowi bituakicne â qowisoc, wiac i bâec
baniŋte mupaŋkerâ papia qâreŋke‐jarenʒepeneŋ. 21 I ʒiŋucte enʒepeneŋ:
Mosere dâŋ i mimiŋzi ɋâric mârâc jaha fuŋkerâ hae sâc wose warehuc
jukicne, â ʒiŋuczia wâc iŋuc jaha sabata hombaŋ sâc mitificne ficne wose
manac eeŋgopeneŋ.”

Jerusalem haeonecmitiŋic jaŋe qâpuc guruonec jaŋere papia qâreŋkembiŋ
22 Eme aposolo â micne jaŋe kikefuŋte ŋic sasawa jazapie man-

apie sâckeme jaŋeraonec ŋic jajahec bâwosâec‐jofambiŋ. Moc ʒâŋene
Juda, ʒâŋe‐ticne moc Basaba, erâ Sila, mitire micne bapa jahe hâcne
bâwosâec‐jofarâ Paulo â Banaba jahehec mâmâc Antiokia haeo raniŋte
sorec‐ jopambiŋ. 23 Ehuc papia moc ʒiŋuc muhuc qâreŋkerâ jarepie
barambiŋ: “Qomâfâc‐ŋeŋic aposolo â mitire micne nâŋe qomâfâc‐nâŋec
qâpuc guruonec Antiokia haeo â Siria â Kilikia mâreŋko juŋgopieŋ ŋoŋe
mu ʒeri eŋarehuc papia ʒi râe‐ŋareŋgopeneŋ. 24 Nâŋe mi manahapene
ʒirec ŋic gâcne ŋoŋerao fârâ dâŋ ŋazahuc maŋ bâsifuc eŋarepie ŋoŋerao
dâŋ fâfâuc fuawec. 25 Eme nâŋe i manarâ tumaŋne‐fârehuc ŋic jajahec
bâwosâec‐jofarâ qomâ jahec‐naŋec Banaba â Paulo jahehec sorec‐jopapene
fâŋgopieŋ. 26 Ŋic jahe hâcne Wofuŋ‐nâŋec Jesu Kristo ere erâ juju‐ jekic
qikiŋnepic. 27 Eme ŋic bâwosâec‐jofambeneŋ Juda â Sila, jahe fârâ dâŋ
i miczi wâc ŋazapire mananʒepieŋ. 28 Tiri Mâro â nâŋe tagi gâcne moc
mi ʒuhuckehuc wiac kecʒiŋuc sawa ine râe‐ŋarenaŋte mumockembeneŋ:
29Ŋoŋe nemuɋâŋte taha bâzi â qowisoc â qowi bituakicne â sasec boe sau
i râpecke sanaŋkenʒepieŋ. Biaŋne junʒepieŋ.”

Juda â Sila risiepic
30 Eme kikefuŋ jaŋe ŋic i hâcne jaza mâzoc ejarepie rambiŋ. Raku An-

tiokia haeo fisirâ opâ ruac guru hetumaŋ‐joparâ papia jarembiŋ. 31 Jarepie
wose manac erâ âgodâŋ qâreŋke‐jarembiŋ irec bujeŋic biaŋkewec. 32 Eme
Juda â Sila jahe porofete jupiczi dâŋ bocjahamuhucmu âkeriŋ ejarerâmitio
dopec‐jopapic. 33Eme jaŋehec juju dameŋ i tarame neŋgocfâc‐jekic jaŋerao
risienicte bubiaŋko râe mâzoc ejactembiŋ. [ 34 Sila e ine jaŋerao juocte
muwec.]

Paulo miti kiŋaŋ mocwâc rame jajahec ewec
Paulo e Sila jowame mâmâc rapic

35 Paulo â Banaba jahe Antiokia haeo ʒuhuckerâ jupic. Ehuc mitiŋic
gâcne jaŋehec babafic erâ Wofuŋte dâŋ ŋic jaza qazuc embiŋ. 36 Juku
Paulozi Banaba ʒiŋuc âzâcnewec: “Nâhâc miti kiŋaŋ rahuc Wofuŋte dâŋ
mupere hae sâc âgofâc‐nâhec fuambiŋ jaŋe weniŋuc juŋgopieŋ i ra hone
manac ejarezeperec.” 37 Iŋuc mume Banaba e Johane Mareko mâmâc
raniŋte muwec. 38 Eme Mareko e mârâcko jahehec raku Pamfilia mâreŋko
gie furunao fisirâ behec‐ jofarâ risiewecte Paulozi ehec raniŋte maname
mi sâckewec. 39 Ehuc Banabahec mu qaqatarac sanaŋne eku râwiŋnepic.
Râwiŋnehuc Banabazi Mareko jowame ra wokeo ferâ Kipiro nucko rapic.
40 Paulo e ine Sila rowosâeme opâ ruac jaŋe Wofuŋte jauŋko râec‐jofahuc

mâzoc‐jofapie rapic. 41 Rahuc Siria â Kilikia mâreŋ fotâcnehuc Jesure
kikefuŋ mu basanaŋ ejarepic.

16
Paulo e Listera haeo Timoteo motec‐ticne bawec

1 Paulo â Sila jahe raku Derebe â Listera haeo fisipic. Eme Listera haeo
ira Jesure qâjâpec moc juwec ʒâŋene Timoteo. E neŋgoc‐ticne Juda ŋokac
opâ ruac â mamac‐ticne Grikŋic. 2 Listera â Ikonioŋ haeonec miti mamana
jaŋe Timoteore fuŋnemuafeckehuc Paulo âzâcnembiŋ. 3Âzâcnepie Paulo e
jume ju eocte âzâcnewec. Eme mâreŋ ira Judaŋic jurambiŋ jaŋe motecte
mamac e Grikŋic i mana‐ fârembiŋ. Irec Paulozi jaŋere erâ sahacnao
Mosere ma bawec. 4 Eme hae sâc rahuc, aposolo â micne Jerusalem haeo
mumupaŋmumbiŋ, i reŋkeniŋte opâ ruac jaza rapic. 5 Iŋuc ehuc gie bapire
Jesure kikefuŋ jaŋere mamanasiŋ ɋârâŋkewec â ʒoaŋ sâc qâpuczi jaŋerao
ra heacmârec ekupie bocjaha embiŋ.

Paulo maŋne ŋerisiemeMakedonia ŋicmoc honewec
6 Eme Asia mâreŋko miti murazo mupie Tiri Mârozi hecke‐jareme Frigia

â Galatia mâreŋ fotâcnehuc rambiŋ. 7 Raku Misia mâreŋ qaŋeŋnao fisirâ
ŋifec bâŋorierâ Bitinia mâreŋko razo mupie Jesure Mârozi iŋuc jaha mi
mana‐ jarewec. 8 Irec jaŋe Misia mâreŋ qacnerâ raku hâwecmecko Troa
haeo fisimbiŋ. 9 Ira fisirâ ŋafeo Paulo e maŋnezi ŋerisieme wiac kecʒiŋuc
honewec: Makedonia ŋic moczi erao fuarâ domahuc mu wâsic ecnehuc
ʒiŋuc âzâcnewec: “Go Makedonia mâreŋko fârâ bafic‐nâpozemec.” 10 Paulo
e wiac i honeme ʒiŋucmumbeŋ: “Anutu e Makedonia mâreŋko ra Biŋebiaŋ
jazanaŋtemunârekac hâcne.” Iŋucmurâ izia ranaŋte ʒawiembeŋ.

Qoruc situâc rune Lidia
11 Ʒawierâ wokeo ferâ Troa hae beherâ fofotâc raku Samotrake nucko

fisimbeŋ. Hae fureme irecnec raku Neapoli haeo fisimbeŋ. 12 Ira wokeonec
waharâ raku Filipi haeo fisimbeŋ. I Makedonia mâreŋ irec hae sâko moc,
Romaŋic jaŋe hae rune erâ jumbiŋ. Hae ira ʒoaŋ gâcnao jukupene 13 sabata
hombaŋ maickeme hae upeo opâ moc fowec ira ʒiŋuc muhuc humbeŋ:
“Judaŋic numueŋgopieŋ irec toma opâomoc fokacko hurâ honenaŋ.” Iŋuc
muhuc hurâ ŋokac tumaŋnerâ juhapie bâfuac‐joparâ waha ŋehuc miti
jazambeŋ. 14 Eme jaŋere guruo ŋokac moczi Anutu araŋ bacnehuc juwec,
ʒâŋene Lidia, e qoruc situâc rune, Tiatira haeonec. Ŋokac e hâcneWofuŋzi
maŋne bâuŋtome Paulole dâŋ hazec hâric manawec. 15 Erâ e jahacne â
wiacfâc‐ticne Miti Opâ ruarâ ʒiŋuc nâzâwec: “Ŋoŋe honecnupie Wofuŋte
biŋe ekopacko nore ficko wefurâ ŋeŋe juju enʒepieŋ.” Iŋuc muhuc hota‐
nâreme fembeŋ.

Paulo â Sila faŋfaŋte erâ kâpâcwâru ficko râec‐jofambiŋ
16 Dameŋ mocko nunumure tomao huhapene kiŋaŋ naru moczi

bâfuac‐nâpowec. Naru e faŋfaŋ demoŋ‐ticnehec juhuc ŋic jaŋere fuŋnemu-
fua jujec, ehuc rufâc‐ticne moneŋ mafa bocjaha hure‐jare jujec. 17 Eme eki
hâcne bâfuac‐nâporâ Paulo â nâŋe bâjâpec‐nâpohuc dâŋ wiwira kecʒiŋuc
ewec: “Ŋic kecʒizi Anutu femicne sâko ere kiŋaŋ qaqa juhuc biaŋkeniŋte

hata muʒâwe‐ŋareeŋgopieŋ.” 18 Dâŋ wiwira i sasawa ʒoaŋne ʒoaŋne
enârekume Paulo e irec takickeme forisierâ demoŋ ʒiŋuc âzâcnewec: “No
Jesu Kristo ere micte gazape ŋokactemaŋkonec wefu rac.” Iŋucmume izia
wefurâ rawec.

19Eme naru rufâc‐ticne jaŋemoneŋmafa fufua‐jeŋic arictac ememanarâ
Paulo â Sila rocjofarâ 20 hae ʒâʒâŋiŋko kia jaŋerao fârec‐jofa rarâ qoric‐
jofahuc ʒiŋuc mumbiŋ: “Jahe Judaŋiczi hae‐ nâŋecko warerâ maŋbâiŋ
enârekopirec, 21ehucmâsi qâreŋ furune, Romaŋiczimi eene âmi babajune,
i hâcne bâfuakopirec.” 22 Eme ŋic guru sâko domambiŋ jaŋe aaric mana‐
jactehuc râsi ʒâŋe honec‐ jofapie kiazi ŋaqi‐jekic heuc qâunuckerâ mume
kâcbiŋzi jofambiŋ. 23Kâcbiŋzimâretec qâtâc bâtâc‐jofarâ kâpâcwâru ficko
râec‐jofarâ soŋaŋ e motâc basanaŋkerâ aimuŋ soŋaŋ‐jofaocte âzâcnembiŋ.
24 Âzâcnepie kâpâcwâru fic maŋne ʒâʒâŋiŋko râec‐jofarâ kike‐ jekic jâc
fifitacko râeme kindeŋneme fopic.

Kâpâcwâru ficsoŋaŋziMiti Opâ ruawec
25 Ŋafe ʒâʒâŋiŋko Paulo â Sila jahe Anutu gae nunumu ecnehuc

muteŋkepic. Epire kâpâcwâru ŋic gâcnezi micfânâŋ‐jekic manambiŋ.
26 Ehame homeŋ sâko ututuŋ bame kâpâcwâru fic sâpene qiriŋ qame
motâc aŋke‐fârewec â ŋic sasawa kâpâcwâru‐jeŋic ŋeŋgoroŋkewec. 27 Eme
kâpâcwâru ficsoŋaŋzi guŋkonecmana ɋâɋârerâ faharerâ motâc aaŋ doma‐
fâreme honerâ, kâpâcwâru ŋic wise‐ fârembieŋ muhuc sâqe‐ticne becsa-
hackonec unuckerâ sahac‐ ticne âeckezo ewec. 28 Iŋuc ezo eme Paulozi
owackerâ muwec, “Sahacge mi sipirickec, nâŋe furu jaha ŋeŋgopeneŋ.”
29Eme soŋaŋ e lamberemumewiacfâcne jaŋe râcnepie ficmaŋko ferâ ɋarac
ɋarac qahuc Paulo â Sila jahere kikefuŋko fodapewec. 30 Erâ ficmaŋkonec
jowacjofa waharâ wio‐jacterâ muwec, “Ŋicbomboŋ jahec‐nane, no weniŋuc
erâ biaŋkepemu?” 31 Eme jahe ʒiŋuc âzâcnepic: “Wofuŋ Jesu Kristo
manasiŋkehuc go â wiacfâcge biaŋkeniŋmu.” 32 Iŋuc murâ e â wiacfâcne
Wofuŋte dâŋ jazapic. 33 Jazapire soŋaŋzi ŋafeoa hefârec‐jofarâ kâcbiŋ
micrâfâcne ʒure‐jactewec. Erâ mume e jahacne â wiacfâcne Miti Opâ rua‐
jarepic. 34 Eme e jahacne ficmaŋko râec‐jofarâ mume nânâ rike bâmoc
ejactembiŋ. Eme e â wiacfâcne Anuture biŋe embiŋte bujeŋic biaŋkewec.

Paulo â Sila jahe kiazi mume kâpâcwâru fickonec wahapic
35 Hae fureme kia jaŋe polisman ʒiŋuc muhuc jaza sorec embiŋ: “Ŋic

jahec firuec‐ jofazo.” 36 Eme soŋaŋzi manarâ Paulo ʒiŋuc âzâcnewec:
“No sorec‐ ŋofape ranicte kia jaŋe dâŋ râepie warekac, irec ŋohe waha
rarâ wamao juzepirec.” 37 Mume Paulozi ʒiŋuc âzâcnewec: “Jaŋe Ro-
maŋic guruonec fuakicne nâhe dâŋficko mi râec‐nâfohuc ŋichofao qâtâc
bâtâc‐nâforâ kâpâcwâru ficko râec‐nâfombieŋ. Eme ʒi wemocte kamicnea
sorec‐ nâfoŋgopieŋ? Iŋuc aricne, jaŋac ware jowac‐ nâfopie razeperec.”
38Paulo e dâŋ iŋucmume polisman jaŋe risie rarâ kia jazapie jaŋe ŋic jahec
Romaŋic guruo fuakicne biŋe i manarâ fâfârembiŋ. 39 Fâfârerâ ŋic jaherao
warerâ mu bâmiriŋ ejacterâ kâpâcwâru fickonec jowac‐jofa waharâ hae‐
jeŋic beherâ ranicte jasambiŋ. 40 Eme jahe kâpâcwâru fickonec waharâ
Lidia ere ficko rarâ Jesure kikefuŋ honec‐joparâ mu sawaŋ ejarerâ rapic.

17
Paulo â Sila jahe Tesalonike haeo rapic

1 Eme Paulo â Sila jahe Amfipoli â Apolonia hae fotâc‐jofarâ Tesalonike
haeo fisipic. Ira Judaŋic jaŋere mitific moc ŋewec. 2 Eme Paulo e ejujec
iŋuc erâ sabata hombaŋ jahec â moc mitific‐ jeŋicko ferâ jaŋehec mitire
muc manac ewec. Ehuc miti dâŋqâreŋ gâcne irec fuŋne jaza mutâc ehuc
ʒiŋuc muwec: 3 “Kristo e hâmorâ fahareocte mitio mukicne hâcne. Eme
Jesure ʒâŋe biŋe ŋazaekopac e Kristo jâmbâŋ hâcne.” 4 Eme tucne jaŋe
dâŋ i mana ʒakierâ Paulo â Sila jaherao qohotambiŋ. Erâ Grikŋic Anutu
araŋ bacnehuc jumbiŋzi bocjaha jaŋerao wâc ʒuhuckembiŋ, erâ ŋokac
fekicne afecne mâcne. 5 Eme ŋic bocjahazi miti manapie Judaŋic jaŋe
mana sâqorerâ ŋic otec ɋeticne â râŋgeŋne henusuc‐joparâ mu ojowa sâko
erâ Jasoŋte ficko Paulo â Sila ŋepicko tumaŋne‐fârembiŋ. Tumaŋne‐fârerâ
ŋicjahec hâcne rocjofarâ ŋichofao râec‐jofazo mumbiŋ. 6 Erâ basac‐jofarâ
Jasoŋ âmiti mamana gâcne rocjoparâ hae soŋaŋ jaŋerao fârec‐jopa rambiŋ.
Ehuc ʒiŋuc muhuc owac owacke rambiŋ: “Mâreŋne mâreŋne maŋbâiŋ
ejareeŋgopieŋ ŋic izi hâcne nâŋerao wâc fisipie 7 Jasoŋzi hezu hewâneŋ
ejarekac. Jaŋe Roma ŋicwofuŋte dâŋ qâsuahuc ŋicwofuŋ furune moc Jesu
ere biŋe mupie haŋ baekac.” 8 Dâŋ iŋuc muhuc haeŋic â soŋaŋ mu qafeŋ
ejarembiŋ. 9 Eme soŋaŋ jaŋe Jasoŋ â âgofâcne ejarepie sahac taha‐jeŋic
qikiŋne‐jarepie râec‐jopapie rambiŋ.

Paulo e Berea haeo miti muwec
10 Eme miti mamana jaŋe Paulo â Sila ŋafeoa ejactepie Berea haeo rapic.

Ira fisirâ Judaŋic jaŋere mitificko ferâ miti mupic. 11 Eme hae irec Judaŋic
jaŋe urucne, Tesalonike haeonec jaŋe iŋucnemâcne, irecmiti maŋafec jaha
manambiŋ. Erâ dâŋjekic jâmbomac me burec muhuc ʒoaŋne ʒoaŋne gufu
koparic ehuc miti papia wose manac embiŋ. 12 Eme jaŋeraonec bocjahazi
Jesure kikefuŋ embiŋ, erâ Grikŋic â ŋokac fekicne gâcne sâkozi jaŋerao
ʒuhuckembiŋ wâc. 13 Paulozi Anuture dâŋ Berea haeo muromackeme
biŋe Tesalonike haeo rame irec Judaŋiczi manambiŋ. Manarâ Berea haeo
warerâ hae rune mu heinʒaŋ ejarehuc maŋjeŋic bâiŋnembiŋ. 14 Iŋuc epie
miti mamana jaŋe Paulo ecnepie hae i beherâ raku hâwecko fisiwec. Sila
â Timoteo jahe ine ijaha jupic. 15 Eme ŋic jaŋe Paulo jowa raku Ateŋ
haeo râepie ʒiŋuc jazawec: “Ŋoŋe risierâ mupie Sila â Timoteo jahe biac
warezepirec.” Eme ŋic jaŋe risiembiŋ.

Ŋic jaŋe Paulore dâŋ surembiŋ
16 Eme Paulo e Ateŋ haeo jahere woŋec juhuc ɋâŋ qâqâtâc mâretec

ŋerame honerâ maŋne ʒoc ʒawec. 17 Erâ Judaŋic jaŋere mitificko ferâ
Judaŋic jaŋacne â Grikŋic gâcne Judaŋic jaŋere qâjâpecne jumbiŋ jaŋehec
mâmâc mitire muc manac embiŋ. Erâ wâc ʒoaŋne ʒoaŋne hae ʒoŋao ŋic
bâfuac‐joparâ iŋuc jaha miti jazawec. 18 Eme hae ira mamana ŋic jumbiŋ,
ʒâŋe‐jeŋic Epikue ŋic â Stoike ŋic. Eme ŋic jaŋe hâcne Paulohec dâŋ mu
bâtikic eec embiŋ. Ehuc gâcnezi Paulore ʒiŋuc mumbiŋ: “Ŋic keci mâc
pacgoroŋ enârekac.” Â tucnezi ʒiŋuc mumbiŋ: “E nemu furunere biŋe
mukac tinac i.” Paulo e Jesure biŋe â hâmockonec fafahare irec dâŋ mume

jaŋe iŋucmumbiŋ. 19 Iŋucmurâmâreŋ facnemoc ʒâŋeneAreo ira jowa ferâ
mumbiŋ: “Go dâŋ furune mukomec i weniŋuctemukic, 20dâŋ i hazec furu‐
nâŋec, irec fuŋnehec mutec mananaŋ.” 21 Ateŋ haeonec ŋic, mafa â hae
fâri, jaŋe dâŋ biŋe furune manarâ dâŋ ijaha qame qoŋgiŋ ehuc mu binaŋ
mâretec ejumbieŋ.

Wofuŋ furunere fuŋne jazawec
22 Eme Paulo e Areo dâŋtomao ra domahuc ŋic ʒiŋuc jazawec: “Ateŋ

haeonec ŋicbureŋ, no fuŋne‐ŋeŋic ʒiŋuc honekopac, ŋoŋe nemu boc-
jaha jaŋere araŋ baeŋgopieŋ. 23 No hae‐ ŋeŋicko rac warec ehuc ne-
muɋâŋfâc‐ŋeŋic honec‐ jopaku alata mocko qâreŋ ʒiŋuc fome wosepac:
‘Kecʒi nemu furune mocte biŋe.’ Eme nemu furune, mi manahuc kiŋaŋ
qacneeŋgopieŋ, Anutu hâcne, ere fuŋne ŋazapemananiŋ. 24Anutu emâreŋ
bâfuarâ fainao wiac sasawa râe‐fârewec, eki hâcne sambâŋ â mâreŋ irec
rune. 25 E ufuŋ ŋicmezi bakicne ira ŋeŋe juju mi eekac, erâ wâc wiac moc
basame ŋiczi gie bacnehuc wiac bâbâfuacne mi fokac. I aricne, ekizia ŋic
nâŋâc juju â mâro â wiac sasawa nâre‐fâreekac. 26 Erâ ŋic ukicne mocjaha
bâfuarâ mume eraonec mâreŋ sâc ŋic gurune gurune fua rambeŋ. Erâ
fuarâ juranaŋtedameŋ â gaŋ rukec i ekiziamunârewec. 27Erâ imaŋnâŋeczi
basac qasac eraku Anutu e jahacne bâfuanaŋte manasuhuc iŋuc ewec. E
ʒoricko mâcne, ŋondeŋ‐nâŋecko ŋic sâcnâporâ juekac.
28 ‘Nâŋâc ere jujumaŋko juhuc
wiac ebac eeŋgopeneŋ.’
Ŋoŋeremamana ŋic gâcnezi wâc ʒiŋucmumbiŋ:
‘Nâŋâc Anuturaonec fuakicne.’
29 Eme ŋic jaŋe maŋjeŋicte erâ gol me siliwa me qânâzi ɋâŋ qâqâtâc ba
eric eeŋgopieŋ, ine Anuturaonec fuakicne nâŋâc Anuture manapene irec
sâc mi ezejec. 30 Qâpuc juwefuhapie hone akic eŋare warehuc juwec,
irec dameŋ tarawec. Ʒi ine mâreŋ sâc ŋic mâmâc sasawa maŋjeŋic
bârisieniŋte mujarekac. 31 E dameŋ bawec fokac, ira mâreŋne mâreŋne
ŋic fuŋne‐nâŋec bataniŋkerâ okacne sâckoa nâreocmu. Erâ ŋic moc e gie
i hâcne baocte âkendâŋnewec, erâ mâreŋŋic sasawa e manapaŋkenaŋte
hâmockonec bâɋârewec jukac.”

32Paulo e hâmockonec fafahare irec dâŋmume gâcnezimu surec embiŋ, â
gâcnezimumbiŋ, “Dâŋ i dameŋ mocte wâcmutec mananʒepeneŋ.” 33 Iŋuc
epie Paulozi behec‐joparâ rawec. 34 Ŋic gâcnezi ine Paulorao qohotahuc
Jesure biŋe embiŋ. Jaŋeraonec mumutara ŋic sâko moc ʒâŋene Dionisio,
erâ ŋokacmoc ʒâŋene Damari, erâ gâcne.

18
Paulo e Korinti haeo miti gie bawec

1 Eme Paulo e Ateŋ hae beherâ Korinti haeo rawec. 2 Ira Judaŋic moc
bâfuawec, ʒâŋene Aqila, e Pontu mâreŋko fuawec. Erâ ŋonâŋ‐ticne Prisila
ehec Italia mâreŋko juhapire ŋicwofuŋ sâko Klaudiozi Judaŋic Roma hae
sakare‐ jarehuc jâpec‐jopawec. Eme jahe hae i beherâ ɋâricne Korinti

haeo rapic. Eme Paulozi jahe iqic‐ jofawec. 3 Paulo e selific bapa, â
Aqila e gie ijaha bawecte ficticnao ŋeŋe juju ehuc bafickeme mâmâc bapic.
4 Erâ Paulo e sabata hombaŋ sâc Judaŋic jaŋere mitificko ferâ Judaŋic â
Grikŋic miti jazahuc mu bâŋgoroŋ ejarewec. 5 Eme Sila â Timoteo jahe
Makedoniamâreŋkonecwarepire Paulozimiti gie paŋʒâic bawec, ehuc Jesu
e Kristo jâmbâŋ irec fuŋne Judaŋic ritu ɋaɋacke‐jarewec. 6 Iŋuc ejareme
jaŋe dâŋticne bâsuehucmu supaic ecnepie ŋaqi‐ticne itiriŋkeme gâcwândoc
wahame ʒiŋuc jazawec: “Sipirickeniŋmu irec kiŋ nore mâcne, ŋaŋacne
eocmu. Irec ʒi râpec‐ŋoparâ qâpuc jaŋerao sawa gie bapemu.” 7 Iŋucmurâ
ŋic moc ʒâŋene Titio Justo, e Grikŋiczi Judaŋic jaŋere qâjâpecne juwec, ere
ficko ferâ ŋeŋe juju ewec. Ficticne Judaŋic jaŋere mitific heririŋ ŋewec.
8 Eme mitificte soŋaŋ ʒâŋene Krispo e â wiacfâcne jaŋemiti manarâ Jesure
kikefuŋ embiŋ. Eme Korinti ŋic jaŋeraonec wâc bocjahazi miti manambiŋ
i mana ʒakierâ Miti Opâ ruambiŋ. 9 Eme ŋafe mocko Wofuŋzi Paulo
maŋko fuac ecnehuc ʒiŋuc âzâcnewec: “Go hâhâwic qamaserâ miti murâ
mi behezemec, muhuc jaha juzemec. 10No sabecguhape ŋic jaŋewiac kosa
mi egareniŋmu. Hae ʒira nore ŋicfâc guru sâko juŋgopieŋ.” 11 Iŋuc muhuc
âzâcneme Paulo e hae irec ŋic Anuture dâŋ jaza qazuc ehuc juhame mosa
18 wahawec.

Paulo qorickepie kiazi dâŋjeŋic qikiŋnewec
12 Eme Galioŋ e Akaia mâreŋko kia sâko erâ juhame Judaŋic jaŋe

ʒâʒâfic erâ Paulo râsi ecnehuc kiarao barambiŋ. 13 Bararâ ʒiŋuc muhuc
qorickembiŋ: “Ŋic kecʒi e sâcmutâc dâŋnâŋec qâsuarâ hata furume moc
âtehuc Anutu sâseniŋte ŋic qafeŋ‐jopaekac.” 14 Eme Paulo e dâŋ ŋifecne
muzo ehame Galioŋzi Judaŋic ʒiŋuc jazawec: “O Judaŋic, ŋic e kiŋbahac
wiac ŋemâcne bâfuame muzac dâŋŋeŋic manazapo. 15 Ŋoŋe ine ŋaŋacne
mu qaqazuc dâŋ â ŋicʒâŋewiac â sâcmutâc dâŋ irec dâŋgie râcneŋgopieŋte
ŋaŋac mutaranʒepieŋ, i nore gie mâcne.” 16 Iŋuc murâ jâpec‐jopame
wahambiŋ. 17Eme jaŋe ʒeŋgomamitificte soŋaŋ Sostene hâporâ kiaremaio
qa imac ecnembiŋ. Eme kiazi hone qâoma ejarewec.

Paulo e risierâ Efeso hae fotâcnerâ Jerusalem haeo fewec
18Paulo e Korinti haeo jufehuc juku opâ ruacmâzoc‐joparâ Siriamâreŋko

raocte wokeo fewec. Erâ Prisila â Aqila jahe ehec mâmâc rambiŋ.
Wokeo fezo ehuc Keŋkereai haeo qizec‐ticne rowec. I juwicnao Anuturao
mumupaŋ‐ ticne râerâ qizec mi roro mâc juhame mumupaŋ dameŋ‐
ticne tarawecte iŋuc ewec. 19 Eme irecnec wokeo raku Efeso haeo fisirâ
râwiŋnembiŋ. Eme Paulozi Judaŋic jaŋere mitificko ferâ jaŋehec mitire
mu bâtikic embiŋ. 20 Erâ jaŋehec juocte Judaŋic jaŋe sakarezo mupie
qatara‐jarehuc ʒiŋuc jazawec: 21 “No Anutuzi maname ŋoŋerao mocwâc
risiepemu.” Iŋuc murâ jaŋehec mâmâzoc erâ Efeso haeo wokeo mocwâc
ferâ raku 22 Kaisarea haeo fisiwec. Ira fisirâ feraku opâ ruac kikefuŋ
jaŋehec âgo sahac hâroŋ eec embiŋ. Erâ Antiokia haeo risiewec.

Paulo e miti kiŋaŋ rame jahec â moc ewec

Apolo e Efeso â Korinti haeo miti gie bawec
23 Paulo e Antiokia haeo piticne jurâ miti kiŋaŋ mocwâc rawec. Ehuc

Galatia â Frigia mâreŋ fotâc‐jofahuc Jesure kikefuŋ sasawa mu âkesiŋ
ejare rawec. 24 Ehame Efeso haeo Judaŋic moc fisiwec, ʒâŋene Apolo. E
Alesandria haeo fuawec, ŋic e mamana sâkohec, miti papia woseku mana
tara‐ fârewec. 25 Erâ Wofuŋte miti hata qazucnepie i mâmâc manawec.
Miti Opâ i Johanere Miti Opâ sawa manaweczi sifu Jesure binaŋ ʒocmâsâc
bâruŋhec ninic jaha ŋic jaza qazuc ewec. 26 E Judaŋic jaŋere mitificko
fuŋkerâmiti acmeruŋ tâmiricmunʒiriŋnehucmuwec. Iramiti mume Prisila
â Aqila jahemanarâ âgo jauŋ ecnerâ Anuturemiti gâcne âzâcnemutâc epic.
27 Eme Akaia mâreŋko razo mume mitiŋic jaŋe ocnirec opâ ruac jaŋere
papia kecʒiŋuc qâreŋkembiŋ: “Ŋic e ŋoŋerao fâme âgo ecnenʒepieŋ.” Papia
iŋuc qâreŋkerâ râcnepie rawec. Eme raku Korinti haeo fisirâ opâ ruac miti
giere mâretec bafic‐jopawec. 28 Ehuc miti papia irec dâŋqâreŋ hewirickerâ
Jesu e Kristo jâmbâŋ irec fuŋne hofao mu rituc ehuc Judaŋic jaŋere dâŋ
bawahawec.

19
Paulozi Efeso haeo Johanere motecfâc bâfuac‐jopawec

1Apolo e Korinti haeo juhame Paulozi tiki mâreŋ fotâcne raku Efeso haeo
fisirâ miti mamana gâcne bâfuac‐joparâ 2wio‐jarehuc muwec, “Ŋoŋe miti
manahuc Tiri Mârohec embiŋ me mâcne?” Eme jaŋe mumbiŋ, “Aricne,
Tiri Mâro jukac biŋene moc mi manambeŋ.” 3 Iŋuc mupie mocwâc wio‐
jarewec, “Eme ŋoŋe more ʒâŋe biŋeo Miti Opâ ruambiŋ?” Mume ʒiŋuc
âzâcnembiŋ: “Nâŋe Johanere Miti Opâ ruambeŋ.” 4 Mupie Paulozi ʒiŋuc
jazawec: “Johane eki ŋic jaŋe maŋjeŋic bârisieniŋte opâ rua‐jarehuc ʒiŋuc
jazawec: ‘Râpefuŋ‐naneo warehuc jukac emanasiŋkenʒepieŋ.’ Dâŋ i Jesure
muwec.” 5 Ŋic jaŋe dâŋ i manarâ Wofuŋ Jesu ere ʒâŋeo ʒuhuckehuc Miti
Opâ ruambiŋ. 6Opâ ruapie Paulozi qizec‐jeŋicko meticne râeme Tiri Mâro
jaŋerao wahame miti marac furuo muhuc findaŋdâŋ mumbiŋ. 7 Ŋic iŋuc
embiŋ ʒare‐jeŋic 12 qâririŋ.

Paulozi miti gie bahuc mâsi bawec
8Eme Paulo e Judaŋic jaŋeremitificko gâbâ fehucmitimemeŋgaru tâmiric

mosa jahec âmoc jazahuc juwec, erâ Anuture uucmaŋte jaŋehecmubâtikic
ehuc mu baafec ejarewec. 9 Eme ŋic gâcne jaŋe maŋsanaŋ erâ Jesure
miti râpeckehuc ŋic tutumaŋko musoriŋkepie Paulozi behec‐jopawec. Erâ
mitire ejarewec jaŋeqâzuc‐joparâ ʒoaŋne ʒoaŋneŋicmoc ʒâŋeneTirano ere
mamana fickomiti jaza qazuc ehuc juwec. 10 Jara jajahec iŋuc ehuc juhame
rârec rârec Judaŋic â Grikŋic jurambiŋ jaŋe mâmâc sasawa Wofuŋte dâŋ
mana‐fârembiŋ. 11 Erâ Anutuzi Paulo neŋgoc ŋesiŋ ŋecnehame mâsi ʒâŋe
furu‐jeŋic bocjaha bawec. 12 Eme irec ŋic jaŋe Paulozi gie qoruc â kereŋ
bapa qoruc rojuwec i rorâ huchec jaŋerao barapie bâuarâ ɋiɋic qambiŋ â
demoŋ maŋjeŋickonec wisembiŋ.

Riuc bapa â qaŋgec bapa jumbiŋ

13 Ehame Judaŋic riuc bapa gâcne mâreŋ râreckehuc domambiŋ jaŋe
penaroŋ erâ Wofuŋ Jesure ʒâŋezi riuc ripa‐ jeŋic eocte manasuhuc ŋic
demoŋhec ʒiŋuc jazambiŋ: “Jesu ʒâŋe biŋe‐ticne Paulozi muekac ere micte
wisezemec.” 14 Taha bapa sâko moc ʒâŋene Sikeua ere ŋokâfâc 7 jaŋe
iŋuc hâcne embiŋ. 15 Iŋuc ehuc mupie demoŋzi dâŋ ʒiŋuc bâtikie‐jarewec:
“Jesu manakopac â Paulo wâc manakopac, â ŋoŋe ine wenirec?” 16 Iŋuc
mume ŋic demoŋheczi momori wânʒâŋ erâ motec sasawa jopa tuŋtuŋ
ejarehuc ŋaqi‐jeŋic bâsuc qâsuckeme biuctac â soc rurua fahare fickonec
waha wisembiŋ. 17 Eme wiac irec biŋe Efeso haeo Judaŋic â Grikŋicmana‐
fârerâ hâbi‐jeŋic goroŋkewec. Ehuc Wofuŋ Jesu muteŋ bâteŋ ecnembiŋ.
18 Eme miti mamana bocjahazi fisirâ qâpucko wiac ejumbieŋ i buafec jaha
mufua‐fârembiŋ. 19 Â mârâc qaŋgecte gie bajumbieŋ jaŋe qaŋgec papia
amecke‐fârerâ hofao ʒocko rikembiŋ. Eme papia irec furine qâhâckepie
siliwa moneŋ 50 tauseŋ qâririŋ ewec. 20 Ŋic jaŋe iŋuc epie Wofuŋte dâŋzi
ɋiɋicne jaha fua tâcnerâ ŋedâ qâdâmârewec.

Paulozi Jerusalem haeo raocte ʒawiewec
21 Paulo e gie iŋuc baku bafârerâ Makedonia â Akaia mâreŋ fotâc‐jofârâ

Jerusalem haeo raocte muwec. Ehuc ʒiŋuc muwec: “No Jerusalem haeo
fisirâ mocwâc ware raku Roma haeo fisizepac.” 22 Eme raocte babafic
jahecticne Timoteo â Erasto sorec‐ jofame Makedonia mâreŋko bânierâ
rapic. E jahacne ine Asia mâreŋkoamocwâc piticne ʒuhuckerâ juwec.

Atemis nemu ere ojowa sâko bambiŋ
23 Eme dameŋ ira Efeso haeo mitire erâ hâpo ojowa sâko fuawec.

24 Siliwazi eri wiac bapa ŋic moc juwec, ʒâŋene Demetrio. Ŋic eki Atemis
nemu ufuŋ‐ ticnere hawari piic piic siliwazi bame feme ŋic jaŋe furine
bapie e â gieŋic âgofâcne moneŋ bocjaha fua‐jare jujec. 25 Eme Demetrio
e gieŋic âgofâcne hetumaŋ‐ joparâ ʒiŋuc jazawec: “Ŋicbureŋ, ŋoŋe gie‐
nâŋec izi hâcne moneŋ mafa bâfua‐nâreekac i manaŋgopieŋ. 26 Eme ŋic
moc warewec jukac, Paulo hâcne, ŋoŋe ere fuŋne hone manac eeŋgopieŋ,
e Efeso haeonec â Asia mâreŋ gâcnaonec ŋic wemo afecne maŋ bâsifuc
ejarehuc ʒiŋuc jazaekac: ‘Ŋicmezi bakicne nemuɋâŋ i wiac fâri tâmiric.’ 27E
iŋuc eme gie‐nâŋec ʒâŋemâc eocmu sawa mâcne, nemu sâko‐nâŋec Atemis
ere ufuŋ i qoroc heocmu, erâ Atemis e jahacne ʒâŋe biŋewâc rârâŋneocmu.
Eme Asia mâreŋkonec â mâreŋ gâcnaonec ŋic mâmâc sasawa araŋ bac-
neeŋgopieŋ iŋucnere ʒâŋe biŋe weniŋuc omaeocmu?” 28 Demetriozi dâŋ
iŋuc jazamemanarâmaŋjeŋic aaric fusucmame owackehuc ʒiŋucmumbiŋ:
“Efeso haeonec Atemis e fekicne sâko!” 29 Dâŋ oowac sâko epie haeŋic
mâmâc sasawamaŋjeŋic iŋneme kike saoŋ qajareme fisi qâture‐fârerâ tutu-
maŋ toma‐jeŋicko rafârembiŋ, ehucMakedonia ŋic jajahec Paulo bâjâpepic,
ʒâŋe‐jekic Gaio â Aristako, jahe rocjofarâ fârec‐jofa rambiŋ. 30Eme Paulozi
manarâ ŋic tutumaŋko razo mume opâ ruac jaŋe sakarembiŋ. 31 Erâ wâc
ŋic fekicne gâcne Paulore âgofâc jumbiŋ jaŋe ŋic tutumaŋko mi raocte
mumuac dâŋ erao râepie rawec. 32 Eme tutumaŋ tomao ira ŋic jaŋe dâŋ

ojowa fetone fepie dâŋ sifuc gafuckewec, ehame gâcne sâkoziwemo wiacte
eŋgopieŋ muhuc kâuc bambiŋ.

33 Ŋic jaŋe iŋuc ehuc domahapie Judaŋic jaŋe âgo‐jeŋic moc, ʒâŋene
Alesande, e ŋicguru ʒâʒâŋiŋko domahame mu âke suec ecnepie dâŋʒaeo
ferâ dâŋmu bâʒâziŋ eocte ŋicme bazuc ejarewec. 34Eme ŋic jaŋe e Judaŋic
iŋuc hone tararâ micjeŋic sâc dameŋ ʒora owa ruruckehuc ʒiŋuc muhuc
domambiŋ: “Efeso haeonec Atemis e fekicne sâko!” 35 Ekuhapie qâreŋŋic
eki dâŋjeŋic bâniniŋkeku bâmâteŋ‐joparâ ʒiŋuc jazawec: “Efeso ŋicbureŋ,
hae ʒirec ŋiczi Atemis sâko‐nâŋecte ufuŋ â sambâŋkonec ɋâŋticnewahawec
irec soŋaŋ rau jueŋgopeneŋ, i mâreŋ wenirecnec moczi kâuc baocmu? 36 I
aricne, irec ŋoŋe maŋŋeŋic fâre wahame wiac kosa mi enʒepieŋ. 37 Ŋic
qoric‐jopaŋgopieŋ jaŋe nemu‐nâŋecte ufuŋkonec wiac moc ro soŋsoŋ me
Atemis mu surec eecne i me embiŋ. 38 Me Demetrio â gieŋic âgofâcne
jaŋe ŋic mocte manapie sâqorekacko dâŋbahac mumu ʒâfo maickeme kia
juŋgopieŋ jaŋerao munʒepieŋ. 39 Me ŋaŋacne dâŋ moc fokacko micne
bapa tutumaŋko baranʒepieŋ. 40-41 Ŋoŋe miŋecgac bâbâiŋ epie maŋgâŋko
ʒika fuazo ejec, irec dâŋ ŋicwofuŋ sâkozi manarâ hefârec‐nâpome iŋuc me
iŋuc âzâcnepene maname tatarane mi fokac.” Qâreŋŋic eki dâŋ iŋuc murâ
jazame râwiŋnembiŋ.

20
Paulo e Makedonia â Akaia mâreŋko rawec

1Dâŋ ojowa sâko arictac eme Paulozi opâ ruac hefârec‐joparâ jaza mâzoc
erâ Makedonia mâreŋko rawec. 2 Mâreŋ i fotâcnehuc opâ ruac jurambiŋ
jaŋe mu keteŋ bocjaha ejare rawec. Raku Grik mâreŋko fisiwec. 3 Ira
mosa jahec â moc juku hâwecko hurâ wokeo ferâ Siria mâreŋko razo
mume Judaŋic jaŋe somâ râecnepie manarâ Makedonia mâreŋko rawec.
4 Eme ŋic ʒiŋuczi hatao bâjâpembiŋ: Berea haeonec Sopate, e Pirore ŋokâ,
Tesalonike haeonec Aristako â Sekundo, Derebenec Gaio, erâ Timoteo, â
Asiamasunaonec Tikiko â Trofimo. 5Ŋic izi bânierâ Troa haeowoŋec‐nâŋec
jumbiŋ. 6Nâŋe ine goreŋ sowa hombaŋ tarame Filipi haeowokeo ferâ ʒoaŋ
5 raku Troa haeo fisimbeŋ. Ira fisirâ ʒoaŋ gie bapa 7 jumbeŋ.

Paulo e Troa haeo motec moc bâɋârewec
7 Eme nâŋe Sondao Ŋafe Tiwâ nanaŋte tumaŋnembeŋ. Ehuc Paulo e

hae fureme raocte murâ miti muhuc juhame ŋafe ʒâŋiŋke‐jâmbâŋkewec.
8 Fic maŋne ŋembeŋ ira lambe bocjaha ʒawec. 9 Ehame motec moc
ʒâŋene Eutiko, e Paulozi miti mume ʒorame qâqâtâc kataŋko ŋeku guŋ
qâmâckewec. Erâ guŋko qâqâtâc kataŋkonec hurâ mâreŋko qarâ fohame
bafaharepie hâmocne ewec. Fic maŋne jahec â moc hâŋ bafehuc âke tâcne
fekicne irecnec hâcne hurâ qawec. 10 Eme Paulozi hurâ motec fofackerâ
hâporâ ŋic ʒiŋuc jazawec: “Ŋoŋe ki ojowa mi eniŋ, e mâro‐ticne fuakac.”
11 Iŋuc murâ ficmaŋko ferâ Ŋafe Tiwâ gumec‐joparâ nânâ piticne nâwec.
Nânâ nârâ jaŋehec mitire muc manac ehuc juhapie hae furewec. Hae
fureme behec‐joparâ rawec. 12 Ŋic jaŋe ine motec ɋâreme ficticnao jowa
rarâ bujeŋic boc urue biaŋ ewec.

Paulozi Milete haeo rawec
13 Gâcne nâŋe Paulozi mume wokeo ferâ Aso haeo rambeŋ. E jahacne

ine tiŋko fâwec. 14 Eme Aso haeo fârâ bâfuac‐nâporâ wokeo hefârâ
qâsuec‐nâpome mâmâc rambeŋ. Raku Mitilene haeo raʒimbeŋ. 15 Irecnec
raku hae fureme Ʒintacko Kio nucko fisirâ jâurumbeŋ. Izi raku Mituoc
Samonucko fisimbeŋ. Eme irecnec raku SekiqanâckoMilete haeo fisimbeŋ.
16 Paulo e Mâro hombaŋko Jerusalem haeo ra fisiocte muwec. Irec Efeso
haeo wokeonec waharâ Asia masunao juhame dameŋ qâtirizacte fofotâc
raku Milete haeo fisiwec.

Efeso haeonec micne bapa uŋsawaŋ dâŋ jazawec
17 Ira fisirâ kiŋaŋ sorec‐jopame Efeso haeo rarâ mitire micne bapa jowac‐

jopapie warembiŋ. 18 Fisipie Paulozi dâŋ ʒiŋuc jazawec: “No Asia mâreŋko
fisirâ izia ŋoŋerao gie‐nane fuŋkerâ wiac ehuc jupo, i fuŋnaonecteaŋ mana
wareeŋgopieŋ. 19No hone suŋgiŋnezi ki busâqochecWofuŋte kiŋaŋ qahuc
jupo, ehuc Judaŋic jaŋe keke suec suec enarehapie râsi faio jupo. 20 Erâ
dâŋ ŋoŋe ŋaŋazane moc mi bâtiripe fowec, ŋoŋe biaŋkeniŋte mitidâŋ
bocjaha hofao â ficne ficne ŋaza qazuc ehuc jupo. 21 Ehuc Judaŋic â
GrikŋicAnutumaickerâWofuŋ‐nâŋec Jesu Kristomanasiŋkeniŋtemaŋqaqa
eŋarehuc jupo. 22 Eme ʒi Mârozi maŋnane niŋgiŋko fâreme Jerusalem
haeo rakopac. Erâ ocna ra fisipe wiac weniŋucne moc fua‐nareocmu i mi
mana‐hâmokopac. 23 Mâc kâpâcwâru â buʒâic ocna woŋec‐nane fokac, i
hae sâc fisi fisi jupe Tiri Mârozi mufua‐nareekac. 24 No ine juju‐nanere
manape furi sâko mi ekac, mâc hata muʒâwe‐narekicne i buafec jaha âte
tarapemurâ enarekac, â Anutu aki anonoc‐ticnere Biŋebiaŋmuiŋnepemurâ
Wofuŋ Jesuzi munarewec, gie i baku bâjomirepemurâ maŋnane domakac.
25 Erâ ʒi moc mupe mananiŋ, no uucmaŋte biŋedâŋ ŋazahuc ŋondeŋ‐
ŋeŋicko ŋeŋe juju epe honecnueŋgopieŋ izi ʒâhec ʒâŋe mai‐nane mocwâc
mi honeniŋmu. 26NoAnutuzimitire dâŋ ʒaeckewec i furu jaha ŋaza‐fârepo,
mocmi hetarape fowec; 27 irec miŋecgac hazec qâuŋ ŋazapemananiŋ,moc
e sipirickeme kiŋticne norao mi foocmu.

28 “Ŋoŋe ŋaŋac soŋaŋ babac ehuc lama gurufâc‐ŋeŋic iŋuc jaha sâcne
soŋaŋ‐jopanʒepieŋ. Tiri Mârozi jaŋere micne bapa mucŋopawecte ŋoŋe
Wofuŋte kikefuŋfâc, e jahacne soczi kitâc‐jopawec, jaŋe hone maiŋ ejare-
hapie aimuŋ junʒepieŋ. 29 No manakopac, no behec‐ŋopape kâte qâto
mimicne ŋoŋerao fisirâ lama mi akic‐ jopaniŋmu, 30 erâ wâc ŋaŋacne
ŋondeŋko ŋic fuarâ miti bâsifuckerâ opâ ruaczi jaŋacne eniŋte hume
gegetâc ejareniŋmu. 31 Irec ŋoŋe rucgereŋ‐ ŋeŋic junʒepieŋ, erâ jara
jahec â moc ŋafe furec ki busâqochec uŋsawaŋ buc buc ŋaŋaza i moc mi
behepe wahawec, ŋoŋe irec manasuhuc junʒepieŋ. 32 Eme ʒi Anuturao
râec‐ŋopahuc uruc jauŋ dâŋticnao guruc‐ŋopakopac; e tâpiri runezi hofâ
ɋâcgie sâcne eŋareocmu, erâ juku maŋfuru bacjopakicne sasawa jaŋehec
sambâŋte huhure i tahac‐ŋopame rauckenʒepieŋ. 33 No moneŋ mafare
mubâre mi eŋarepo, 34 no nahacne â ŋicfâc‐nane nâŋere wiac piticne

mejahec‐ nane ʒizi hotâckepe fua‐ narewec, i manaŋgopieŋ. 35 No wiac
fuŋne fuŋneqaŋeŋke‐ŋarepo, ehuc gie ɋicwânʒâŋbahuc gegec dodocne jaŋe
bâmec bajarezo irec hatane wâc âtehuc ŋowatupo. Eme ŋoŋe ijaha âtehuc
Wofuŋ Jesuzi dâŋ kecʒiŋuc muwec i manasunʒepieŋ: ‘Bâmec ro nâc eere
bubiaŋzimâcne, bâmec babajare irec bubiaŋzi fârine jâmbâŋ eekac.’ ”

36 Paulo e dâŋ iŋuc mutararâ dieŋzi herâ jaŋehec numuwec. 37Numume
kio ŋâŋâtâc boc ehuc hâpo mumuduc ecnembiŋ. 38 E dâŋ kecʒiŋuc
jazawec: “Ŋoŋe ʒâŋe mai‐nane mocwâc mi honeniŋmu”, irec boc mana
hâhâtâwembiŋ. Eme wokeo râembiŋ.

21
Paulo Jerusalem haeo raocte wokeo fewec

1 Eme nâŋe jaŋe hetarac‐ joparâ fâretiŋ jaha raku Ko nucko fisimbeŋ.
Hae fureme Rodo nucko raʒirâ raku Patara haeo fisimbeŋ. 2 Ira woke
moc Foinike mâreŋko raocte ʒawiehame bâfuarâ ira ferâ rambeŋ. 3 Raku
Kipiro nuc honerâ qanaopec ŋehamemâc jâurumbeŋ. Erâ Siriamâreŋkopec
raku Tiro haeo fisimbeŋ. Ira wokezi mafa hesie‐ fârehame 4 nâŋe haeo
ferâ mitiŋic bâfuac‐joparâ jaŋehec ʒoaŋ 7 jumbeŋ. Eme Mârozi ejareme
jaŋe Paulo Jerusalem haeo mi raocte mu hezuc ecnembiŋ. 5 Ira juhapene
rara dameŋ maickeme ŋic ŋokac naru motec mâmâc sasawa moŋgeŋko
jowac‐nâpopie humbeŋ. Erâ moŋgeŋko dieŋzi herâ numumbeŋ. 6Numurâ
mâmâzoc erâ wokeo fehapene jaŋe haeo risiembiŋ.

Porofete Agabozi Paulore findaŋdâŋmuwec
7 Eme Tiro haeonec raku Tolemai haeo fisipene wokeo rara i tarawec.

Eme ira mitiŋic iqic‐ joparâ ŋafe mocjaha jaŋehec fombeŋ. 8 Hae
fureme raku Kaisarea haeo fisirâ Filipo bâfuambeŋ. Filipo e babafic 7
râec‐jopakicne jaŋere guruonec. Ere ficko hâcne fembeŋ. 9 E otâfâcne 4
ʒeŋoŋ jumbiŋ jaŋe findaŋdâŋ mujumbieŋ. 10 Eme ira ʒuhuckerâ juhapene
Judaia mâreŋkonec porofete moc ʒâŋene Agabo e nâŋerao fâ fisiwec.
11 Fisirâ Paulo umbika‐ticne rorâ izi jahacne me kike qarâ muwec, “Tiri
Mâro e kecʒiŋuc mukac: ‘Umbika rune e Jerusalem haeo ra fisime Judaŋic
jaŋe ʒiŋuc hâcne ecnerâ qâpuc jaŋere meo râeniŋmu.’ ” 12 Dâŋ iŋuc mume
nâŋe mecne â hae fâri mecne Paulo Jerusalem haeo mi feocte bâmâckehuc
âzâcnembeŋ. 13Âzâcnepene ʒiŋucmuwec: “Wemocte boc kiohuc buheheric
enareŋgopieŋ? No Jerusalem haeo kâpâcwâruo fepere sawa mâcne,Wofuŋ
Jesure erâ hâmopere wâc ʒawiekopac.” 14 Dâŋ âzâcnepene mi maname
beherâ ʒiŋucmumbeŋ: “Wofuŋte dâŋ sanaŋkezejec.”

Paulo e Jerusalem haeonec micne bapa iqic‐jopawec
15 Ʒoaŋ gie bapa gâcne tarame Jerusalem haeo fenaŋte ʒawiembeŋ.

16 Eme Kaisarea haeonec mitiŋic gâcne jaŋe jowac‐ nâporâ ŋic moc
ʒâŋene Ŋasoŋ, e mitiŋic raŋɋane Kipiro nucko fuawec, ere ficko hâcne
râec‐nâpombiŋ. 17 Eme raku Jerusalem haeo fisipene irecnec mitiŋic jaŋe
âgo jauŋ enârembiŋ. 18 Eme hae fureme Paulozi Jakobore ficko jowac‐

nâpome fembeŋ. Ferâ juhapene mitire micne bapa gâcne fisi‐ fârembiŋ.
19 Fisipie Paulozi mejeŋicko barâ, Anutuzi neŋgoc ŋesiŋ ŋecnehame qâpuc
jaŋeraomiti gie bame fârine fuawec, irec dâŋ binaŋ ninic jaha ejarewec.

Paulo bâzi ririkere âzâcnepiemana‐jarewec
20 Paulozi dâŋ binaŋ ejare tarame Anutu muteŋkerâ Paulo ʒiŋuc

âzâcnembiŋ: “Manakic, qomâ‐ nâŋec Paulo, Judaŋic tauseŋ guru wemo
afecnezi Jesure kikefuŋ embiŋ juŋgopieŋ. Eme jaŋe mâmâc sasawa
sâcmutâc dâŋ ʒoɋac erâ dopeckeeŋgopieŋ. 21 Ehame gore dâŋ ʒiŋuc
wareme manaeŋgopieŋ: ‘Judaŋic qâpuc jaŋere ŋondeŋko juraŋgopieŋ jaŋe
Mosere dâŋ qikiŋneniŋte jazaekac, ehuc ɋiefâc‐jeŋic jaŋere sahacko ma mi
bajareniŋte muac‐ jopaekac, â Judaŋic juju hata‐nâŋec beheniŋte qafeŋ‐
jopaekac.’ 22 Hae ʒirec ŋic jaŋe gore iŋuc manaeŋgopieŋte weniŋuc ezo?
Go Jerusalem haeo waremec irec biŋe mana‐fâreniŋmu. 23 Irec nâŋe dâŋ
moc gazapene ezemec. Nâŋerao ŋic 4 juŋgopieŋ, jaŋe Anuturao mumupaŋ‐
jeŋic râembiŋte qizec‐ jeŋic mi bâbâtâc mâc jueŋgopieŋ. 24 Eme nâŋe
jaŋerao ʒuhucgupene jaŋere sâcko wiac ehuc tiwâ bâzi furine bajaretec
rikerâ qizec‐jeŋic bâtâcnenʒepieŋ. Go iŋuc etecne honecgurâ gore ʒiŋuc
mananiŋmu: Dâŋticne wareme manambeŋ i fârimâc, e sâcmutâc dâŋ
reŋkehuc juekac wâc. 25 Â qâpuckonec opâ ruac jaŋe nemuɋâŋte taha
bâzi, qowisoc, qowi bituakicne â sasec boe sau irec sawa bâec baniŋte
mupaŋke‐jarembeŋ.” 26 Eme Paulo e dâŋjeŋic manarâ ŋic 4 jaŋerao
ʒuhuckeme hae fureme sahac ŋaqiwiac‐jeŋic ʒure emasaŋ erâ taha ufuŋko
fembiŋ. Ferâ Paulozi mumupaŋ dameŋ tatarare â bâzi ririkere dâŋ taha
bapa jaŋe jazawec.

Paulo taha ufuŋko juhame rombiŋ
27 Ʒoaŋ gie bapa 7 wiac ehuc juniŋte mumbiŋ i tarazo eha Paulozi taha

ufuŋko ferâ juhame Asia mâreŋkonec Judaŋic jaŋe e honerâ ŋic mâmâc
sasawamaŋjeŋic bâiŋnembiŋ. 28Ehuc Paulo rorâ kuku qajarehuc mumbiŋ,
“Oe, Israe ŋicbureŋ,ware bafic‐nâponiŋ! Ŋic ʒizi mâreŋ sâc jurahuc Judaŋic
nâŋâc râsi enârehuc sâcmutâc dâŋnâŋec â ufuŋ‐nâŋec ʒi mu qâsuac ehuc
juekac. Erâ wâc ufuŋ‐nâŋeckoGrikŋic jowac‐jopamewefuhuc furufic ʒi gâc
hecneŋgopieŋ.” 29 Paulo e Efeso haeonec ŋic Trofimo ehec haeo rac warec
eme honerâ mana sifuckehuc mumbiŋ, taha ufuŋko jowa wefujec. 30 Paulo
e iŋuc ecnepie haeŋic mâmâc sasawa kike saoŋ qajareme ɋuruŋ herâ
qâture‐fârembiŋ. Ehuc ŋic gâcnezi Paulo rorâ ufuŋkonec fâre wahambiŋ.
Fâre wahapie izia motâc hembiŋ.

Momori soŋaŋzi Paulo ŋic jaŋeremeonec batarawec
31Ŋic jaŋe Paulo rorâ qâhâmozo ehapie biŋe Roma momori jaŋere soŋaŋ

sâkorao rame ʒiŋucmanawec: “Jerusalemŋic jaŋemâmâc sasawa râsi roroc
eŋgopieŋ.” 32Dâŋ iŋuc manarâ izia momori fekicne wahakicne rocjopame
ɋuruŋ ɋuruŋ rambiŋ. Eme ŋic jaŋe Paulo qahuc juhapie soŋaŋ sâko â
momorifâc‐ticne fisipie honec‐ joparâ behembiŋ. 33 Eme momori soŋaŋ
sâkozi fisirâ Paulo jowac rorâ mume kâpâcwâru jajaheczi bândeŋnembiŋ.
Erâ Paulo ʒâŋe‐ticnere â wemo wiac ewec irec iindiŋ gie bawec. 34 Eme

ŋic jaŋe owage owa‐nane epie qâsifuo dâŋ fuŋne sâcne mi mana‐hâmohuc
mume momori jaŋe Paulo ficjeŋicko barambiŋ. 35 Eme Paulo e ririo
fezo eme ŋic jaŋe orâŋkerâ bâbâzickepie momori jaŋe Paulo hâporâ reŋke
fembiŋ. 36 Ŋic guru sâko jaŋe bâjâpec‐jopahuc owac owacke rahuc ʒiŋuc
mumbiŋ: “Ŋic e arictac eoc!” 37 Eme Paulo ficmaŋko bafezo ehapie
momori soŋaŋ sâko wiocnerâ muwec, “Manatec dâŋ moc gazape?” Mume
soŋaŋzi muwec, “Go Grikdâŋ manaekic? 38 Mârâcko Aigita ŋic moczi ʒika
bâfuaocte râsi 4 tauseŋ rocjopame mâreŋ tuhuo rambiŋ, go ŋic e me moc?”
39 Wiocneme Paulozi ʒiŋuc âzâcnewec: “No Judaŋic, erâ Kilikia mâreŋko
Taso hae sâko ŋekac irec rune. Go mana‐naretec ŋic dâŋ piticne jazape.”
40 Eme manacneme Paulo e riri botâŋko domahuc ŋic me bazuc ejareme
dâŋemâc efârepie Judaŋic jaŋacne dâŋkoa kecʒiŋuc jazawec:

22
Paulozi Judaŋic Jerusalem haeo dâŋ jazawec
(Apo 9:1–19; 26:12–18)

1 “Âgofâc‐nane â kâcɋenefâc‐nane, no nahacne fuŋne ŋazape mananiŋ.”
2 Paulo e iŋuc muhuc Judaŋic jaŋacne dâŋko dâŋeme manarâ qiriŋ niniŋ
jâmbâŋ efârembiŋ. 3Eme ʒuhuckerâ jazawec: “No Judaŋic, Kilikia mâreŋko
Taso haeo fuapo. Erâ hae ʒira mamana ficko juku sokapo. Qaqazu
Gamalie ere maŋfuŋko juhape miti qazu‐nareme kâcɋenefâc‐nâŋec jaŋere
dâŋ aimuŋ anonocke‐ fârepo. Ehuc ŋoŋe miŋecgac eeŋgopieŋ noni iŋuc
jaha Anuture erâ hume kikiŋ faio juhuc sasanaŋ epo. 4 Ehuc miti ɋâricne
ʒi omaeocte no râsi ecnehuc ŋic mecne ŋokac mecne mâmâc jaha niŋgiŋ‐
joparâ kâpâcwâru ficko râec‐jopahuc jupo. 5 Taha bapa sâko â micne
bapa guru jaŋe nore fuŋne manaeŋgopieŋ. Jaŋe hâcne âgofâc‐nâŋec
Damasko haeo jueŋgopieŋ jaŋere papia qâreŋkerâ narepie kecʒiŋucmuhuc
barapo: No ocna ŋic ŋokac iŋucne bâfuac‐joparâ niŋgiŋ‐joparâ Jerusalem
haeo bacjopa warepe okacne jarenʒepieŋ. 6 Iŋuc muhuc hata raku ʒoaŋ
ʒâʒâŋiŋko Damasko hae bâqiŋkehape sambâŋkonec ʒoc tatamac sâkozi uŋ
herâ waha âkecnuwec. 7 Âkecnuhuc herândiŋnume mâreŋko fohuc dâŋ
wiwira kecʒiŋuc manapo: ‘Saulo, Saulo, go wemocte nu jâpec enarehuc
jukomec?’ 8 Eme noni mupo, ‘Wofuŋ go mo?’ Mupe ʒiŋuc nazawec: ‘Nu
jâpec enareekic Jesu Nazarete haeonec no hâcne.’ 9Ŋic nohec jumbiŋ jaŋe
ʒoc tatamac sawa honembiŋ, dâŋ nazawec ine mi manambiŋ. 10 Eme
no wiohuc mupo, ‘Wofuŋ, no wemo epemurâ munarekomec?’ Mupe
Wofuŋzi ʒiŋuc nazawec: ‘Go faharerâ Damasko haeo ratec wiac ecmurâ
mugarekicne i gazaniŋmu.’ 11 Eme ʒoc tatamaczi ʒâŋe‐nane âke hâpowecte
fipe dapâc eme ŋicfâc‐nane jaŋe menaneo rorâ Damasko haeo bacnu
rambiŋ.

12 “Hae ira ŋic moc juwec ʒâŋene Anania, e sâcmutâc dâŋ aimuŋ
bâninipehuc jume Judaŋic hae ijaha jumbiŋ jaŋe ʒeŋgoma ere manapie
biaŋkewec. 13 Ŋic izi hâcne norao fâ fisirâ ʒiŋuc nazawec: ‘Qomâ‐nane
Saulo, go ʒâŋe fitâcnec.’ Mume izia fitâcnerâ e honepo. 14 Eme dâŋ ʒiŋuc
nazawec: ‘Mimiŋnefâc‐nâŋec jaŋere Anutu eki fuŋne‐ticne gaza gowatuc

eme tiŋne rune honehuc micticnaonec dâŋ manacmurâ rowosâecguwec.
15 Eme go wiac hone manac emeŋ irec biŋe mâreŋ sâc ŋic jaza razemec.
16 Eme ʒi weniŋucmâc jutec ʒoraocmu? Go faharerâ Jesure ʒâŋe riwaseck-
etec Miti Opâ rua‐garepe sâqocnege tâmirezejec.’

17 “Eme no Jerusalem haeo risierâ taha ufuŋko ferâ numupe maŋnane
ŋerisieme Jesu honepo. 18 Honepe ʒiŋuc nazawec: ‘Hae ʒirec ŋic jaŋe
gore mickonec dâŋnane manarâ qikiŋneniŋmu, irec go picpac Jerusalem‐
konec wiserâ rac.’ 19 Mume no dâŋ ʒiŋuc bâtikiecnepo: ‘Wofuŋ,
no ŋicfâcge kâpâcwâru bacjoparâ mitificne ficne bacjopa ferâ kâcbiŋzi
jopahuc jupo, 20 erâ biŋe mumuge Stefano qaniŋte ŋaqi‐jeŋic guruck-
epie soŋaŋke‐jarehape qapie manape sâckewec, i hae ʒirec ŋic mana‐
fâreŋgopieŋte gore biŋe sâcne jazapemu.’ 21 IŋucmupeWofuŋzi ʒiŋuc naza-
wec: ‘Go ʒawietec no mâreŋ wiwicko qâpuc jaŋerao sorecgupe razemec.’ ”

Paulo kâcbiŋzi qazo murâ behembiŋ
22 Ŋic jaŋe hazec‐jeŋic râehapie Paulozi dâŋ gâcne jazawec. Izi miŋecne

dâŋ iŋuc mume ɋeŋɋeŋnea owa ruruckerâ mumbiŋ, “Ŋic iŋucnezi arictac
eoc, jumemamakâcne ekac.” 23 Iŋuc owackehuc ŋaqi‐jeŋic ʒoricne hetararâ
rufe tiepie feme 24 soŋaŋ sâkozi mume momori jaŋe Paulo ficjeŋicko
bafembiŋ. Erâ ŋic jaŋe wemo wiacte boc owackecnembieŋ irec fuŋne
mufuame manazore kâcbiŋzi qaniŋte mujarewec. 25 Eme jaŋe kâcbiŋzi
qaniŋte fâretiŋkerâ becsahaczi bândeŋnezo epie Paulozi micne‐jeŋic ʒiŋuc
muhuc wiocnewec: “Ŋoŋe Romaŋic fârine dâŋticnemi mutarahuc kâcbiŋzi
qapie sâckeocmu me?” 26 Iŋuc mume micne‐ jeŋiczi soŋaŋ sâkorao rarâ
âzâcnerâ muwec, “Weniŋuc ezo? Ŋic e Romaŋic fârine.” 27 Mume soŋaŋ
sâkozi Paulorao rarâ wiocnerâ muwec, “Go muc, go jâmbomac Romaŋic
fârine?” Eme Paulozi muwec, “I jâmbomac.” 28 Mume soŋaŋ sâkozi ʒiŋuc
muwec: “No ŋic jabanezi moneŋ bocjaha rope kitâcnume Romaŋic jâmbâŋ
epo.” Eme Paulozi muwec, “No ine fufua‐nane Romaŋic fuapo.” 29 Eme
izia Paulo wiac ecnezo mumbiŋ i behembiŋ. Momori soŋaŋ e ine, Paulo
e Romaŋic, iŋuc manarâ, no wemocte ŋic iŋucne kâpâcwâru bapac muhuc
fâfârewec.

30 Hae fureme momori soŋaŋ sâko e Judaŋic jaŋe Paulo wemo wiacte
mana sâqorecnembiŋ irec fuŋne jâmbâŋmanaocte taha bapamicne âmicne
guru furu jaha ejareme tumaŋnembiŋ. Ehame Paulo jowa hurâ tutumaŋ‐
jeŋicko râewec.

23
Paulo e micne bapa jaŋere tutumaŋko dâŋmuwec

1 Paulo e micne bapa hone dendeŋ‐ jopahuc dâŋ ʒiŋuc jazawec: “Ŋic
âgofâc‐nane, no sâcmutâc dâŋ qaqatarare maŋnanezi mumu hehec moc
mi enareha Anuture maio juwefuhuc jupozi jukopac.” 2 Iŋuc mume taha
bapa sâko Anania eki ŋic Paulore maŋfuŋko domambiŋ jaŋe ʒiŋuc jazawec:
“Ŋoŋe masunao qaniŋ.” 3 Mume Paulozi ʒiŋuc âzâcnewec: “Maŋge tâŋzi
qakicne go Anutuzi guocmu. Go sâcmutâc dâŋte sâcko norao mumutiŋ gie

bazo mukiczi wemocte sâcmutâc dâŋ qâsuahuc nuniŋte jazakic?” 4 Iŋuc
mume ŋic doma rambiŋ jaŋe ʒiŋuc âzâcnembiŋ: “Go Anuture taha bapa
sâko wemocte musoriŋkekic?” 5Mupie Paulozi ʒiŋuc muwec: “Âgo bureŋ,
e taha bapa sâko jukac i mi manahuc dâŋepac. Mitio dâŋ kecʒiŋuc
qâreŋkekicne: ‘Go micne bapa mi musâqorec‐jopazemec.’ No dâŋ i man-
aekopac.” 6Ememicne guru ŋic tucne sadukaio â tucne farisaio ŋic jumbiŋ,
Paulozi i manahuc dâŋ baferâ ʒiŋuc jazawec: “Ŋicbureŋ, no farisaio ŋic â
apa ŋosafâc‐nane jaŋe farisaio ŋic jaha jumbiŋ. Hâmockonec fafahare fokac
dâŋ i dopeckeekopacte dâŋko râecnuŋgopieŋ.” 7 Dâŋ iŋuc mume farisaio
ŋic â sadukaio ŋic jaŋe qaqatarac epie micne bapa jaŋerao fâfâuc fuawec.
8 Sadukaio ŋic jaŋe hâmockonec fafahare â aŋelo â sawa qâqâtâc, wiac
iŋucne micke‐fâreeŋgopieŋ. Farisaio ŋic jaŋe ine irec fârine mueŋgopieŋ.
9 Eme irec tutumaŋ‐ jeŋicko ojowa sâko bambiŋ. Eku farisaio ŋic jaŋere
guruonec miti qaqazu gâcne faharerâ dâŋ fârone kecʒiŋucmumbiŋ: “Nâŋe
ŋic kecʒirec kiŋ manapene aricne ekac; aŋelo me sawa qâqâtâc moczi dâŋ
âzâcnewecko weniŋuc moc munaŋmu?” 10 Eme fecko fefec mâretec epie
momori soŋaŋ sâko e Paulo qâsuckenʒipiŋtehâwickememumemomori jaŋe
fisirâ Paulo ŋicŋondeŋkonec fâre waharâ ficjeŋicko barambiŋ. 11 Eme ŋafe
iraWofuŋzi Paulo fuacnerâ ʒiŋuc âzâcnewec: “Go hâbige roc, ʒira Jerusalem
haeo mutaniŋnukomec iŋuc jaha Roma haeo mutaniŋnuzemec.”

Judaŋic gâcnezi Paulo qaniŋtemumockembiŋ
12 Hae fureme Judaŋic gâcne ʒâʒâfic erâ nânâ sowa jujâmbâŋkeku Paulo

qarâ nânâ opâ nâniŋte mumundeŋ embiŋ. 13Ŋic ʒâʒâfic erâ iŋuc mumbiŋ
ʒare‐jeŋic 40 jâuruwec. 14Ŋic jaŋe hâcne taha bapa micne â soŋaŋ jaŋerao
rarâ mufua‐jarerâ ʒiŋuc jazambiŋ: “Nâŋe nânâ sowa jujâmbâŋkeku Paulo
qarâ wiac nanaŋtemumundeŋ embeneŋ; 15 irec micne bapa ŋoŋemomori
soŋaŋ sâkorao dâŋ ʒiŋuc râepie razejec: ‘Go Paulo nâŋere tutumaŋko
soretec wareme dâŋticne mocwâc muhâmonʒepeneŋ.’ Eme dâŋŋeŋic
manarâ iŋuc eme nâŋe Paulo hatao qanaŋmu.”

Paulo baŋec‐ticnezi ʒikadâŋmufuawec
16 Eme Paulo baŋec‐ticnezi ʒikadâŋ i manawec. Manarâ momori ficko

rarâ wawa‐ticne âzâcnewec. 17 Âzâcneme Paulozi momori jaŋere micne
moc wiracnerâ ʒiŋuc âzâcnewec: “Go motec ʒi momori soŋaŋ sâkorao jowa
ratec dâŋ moc âzâcneoc.” 18Mume ŋic eki motec soŋaŋ sâkorao jowa rarâ
ʒiŋuc âzâcnewec: “Kâpâcwâru ŋic Paulo eki wira‐narerâ nazame motec ʒi
dâŋ gazaocte jowape warekoperec.” 19 Iŋuc muhuc âzâcneme soŋaŋ sâkozi
motec menao rorâ herâricnao bararâ wiocnerâ muwec, “Dâŋ weniŋuc
nazacmu?” 20Ememoteczi ʒiŋuc âzâcnewec: “Judaŋic jaŋe gorao dâŋ râepie
wareocte muc manac embieŋ, jaŋe go Paulo tutumaŋ‐ jeŋicko jowa rarâ
fuŋne‐ticne bataniŋke‐hâmocmurâ gazaniŋmu. 21Gazapie dâŋjeŋicmiman-
azemec. Ŋic ʒare‐jeŋic 40 jâurukac, iŋuczi Paulo qâhâmoniŋte muŋgopieŋ.
Jaŋe nânâ sowa jujâmbâŋkeku Paulo qarâwiac nâniŋtemumundeŋ embieŋ,
erâ biac ʒawierâ gore dâŋte woŋec juŋgopieŋ.” 22Motec e dâŋ iŋuc mume
soŋaŋ sâkozi ʒiŋucmuhuc sorewec: “Go dâŋmufuarâ nazakomec i ŋicmoc
mi jazazemec.”

Momori jaŋe Paulo Kaisarea haeo barambiŋ
23 Eme soŋaŋ sâkozi momori jaŋere micne jajahec hefârec‐jofarâ ʒiŋuc

jasawec: “Ŋohe mupire momori kikezi hata rara 200 â becâsicko rara
70 â damu bapa 200 izi ʒawierâ ŋafere 9 kilok ehame Kaisarea haeo
ranʒepieŋ. 24 Erâ Paulore becâsic moc sate hecnenʒepieŋ. Eme aimuŋ
soŋaŋkehuc kia Feliki erao baranʒepieŋ.” 25 Iŋuc murâ kiare papia moc
ʒiŋuc muhuc qâreŋkewec: 26 “Klaudio Lisia noni kia biaŋ‐nane Feliki gore
papia ʒi qâreŋkekopac. 27 Momori jaŋe ŋic moc bafâŋgopieŋ e Judaŋic
jaŋe qazo embiŋ. Eme noni e Romaŋic jâmbâŋ ere iŋuc manahuc momori
jaŋehec rarâ mejeŋickonec batarambeŋ. 28 Eme dâŋko râembiŋ irec fuŋne
manapemurâ micne bapa tutumaŋ‐ jeŋicko barapo. 29 Bararâ sâcmutâc
dâŋjeŋicte qorickepie ʒiŋuc manapo: Wiac ewec izi ferâ ʒika kâpâcwâru
bâbâfuane mi ekac. 30 Eme ŋic gâcne jaŋe somâ barâ Paulo qaniŋte mupie
manarâ gorao sorepe fakac hâcne. Â qorickeeŋgopieŋ ŋic i jaŋe iŋuc jaha
ejarepe gorao fârâ dâŋticne gazanʒepieŋ.”

31 Eme momori jaŋe soŋaŋ‐jeŋictemic reŋkehuc Paulo ŋafeoa jowa raku
Antipatri haeo fisimbiŋ. 32 Hae fureme momori gâcne jaŋe ficjeŋicko
risiehapie becâsicko ŋeŋe jaŋe buc Paulo jowa raku Kaisarea haeo fisimbiŋ.
33 Fisirâ kia papia râcnehuc Paulo iŋuc jaha ere meo râembiŋ. 34 Eme kiazi
papia woserâ Paulo mâreŋ qizec‐ ticnere wiocneme muwec, “No Kilikia
mâreŋkonec.” 35 Eme kiazi ʒiŋuc âzâcnewec: “Dâŋko râecguŋgopieŋ ŋic i
jaŋe ware fisipie gore dâŋ muzo.” Iŋuc murâ momori jazame Herodere
ficko râerâ soŋaŋkembiŋ.

24
Judaŋic Kaisarea haeo rarâ Paulo qorickembiŋ

1 Ʒoaŋ gie bapa 5 tarame taha bapa sâko Anania e â soŋaŋ gâcne â dâŋŋic
moc ʒâŋene Teatulo jaŋe Kaisarea haeo hurâ kiarao Paulore dâŋ muniŋte
fuambiŋ. 2 Eme kiazi mume Paulo fisime Teatulozi e qorickehuc kia dâŋ
ʒiŋuc âzâcnewec: “Kia biaŋ‐nâŋec Feliki, go sâcne soŋaŋ‐nâpotec wamaoa
jueŋgopeneŋ, erâ ŋicguru ʒi nâŋeremanabâc ehuc bafic‐nâpotec 3 nâŋerao
hae sâc wiac sasawa biaŋkeekacte gore manapene sâcke‐hâmoekac. 4 Erâ
dâŋ mupe ʒorazacte go uruerâ mana‐nâretec dâŋ bembeŋne mac gazape.
5 Ŋic kecirec manapene boc sâqorekac, e sopa sâwec‐ticnehec, Judaŋic
mâreŋ sâc juraŋgopieŋ jaŋe maŋbâiŋ ejareekac, erâ Nazarete rune repic-
nefâc‐ticne jaŋere qizec eki hâcne. 6 Eme taha ufuŋ‐nâŋec gâc hecnezo
ehame rombeŋ, [erâ nâŋe sâcmutâc dâŋnâŋecte sâcko wiac ecnenʒapeŋ.
7 Ehame ine kapiteŋ sâko Lisia eki fisi ʒocnehec nâwoc rowec. 8 Ehuc
dâŋko râembiŋ ŋic i jaŋe gorao fisi fuaniŋte mujarewec.] Eme nâŋe dâŋ
gazaŋgopeneŋ i go gahac mu esâic ecnehuc fuŋne sâcne bataniŋkecmu.”
9Dâŋ iŋucmume Judaŋic jaŋe e bafickehuc dâŋticne dopeckembiŋ.

Paulozi kiare maio dâŋ ŋifecnemuwec
10 Eme kiazi Paulo mezi sâsâc ecneme dâŋ ʒiŋucmuwec: “Go mâreŋ ʒira

jara bocjaha kia juekic i manasuhuc dâŋnane manabâc tâmiric mupemu.

11 No Jerusalem haeo Anutu mai ecnepemurâ ferâ juwarekupe ʒoaŋ gie
bapa 12 sawa ekac, go dâŋ irec maŋjahec erâ ŋic esâic‐jopatec gazaniŋmu.
12 No taha ufuŋko me mitific gâcnao me miti haeo ŋic jaŋehec mitire mu
qaqatarac me ŋic maŋbâiŋ eejare i moc mi epe honecnumbiŋ. 13 Ŋic
ʒizi qoricnuhuc dâŋ gazaŋgopieŋ, irec fârine wemocko gowatuniŋmu.
14 Erâ moc mufua‐ garepe manac: Hata ɋâri sureeŋgopieŋ i âteekopac
mueŋgopieŋ, ine jâmbomac eekopac. Erâ jaŋere dâŋmiti bajuhuc sâcmutâc
dâŋqâhâcko miti qâreŋkekicne fokac â porofete mu qâreŋ embiŋ i manape
fârine ehame mimiŋnefâc‐nâŋec jaŋere Anutu kiŋaŋ qacneekopac. 15 Erâ
juku ŋic biaŋne â sâqocne hâmockonec fafahare maickeocmu, irec ŋic keci
jaŋe â no mâmâc mamanac jueŋgopeneŋ. 16 Iŋuc ehuc Anuture maio â
ŋicmaio bahacmâc jupemurâ rucnane bahuc jaha juekopac.

17 “Eme no jara bocjahamâreŋwiwicko juhucmitiremoneŋ qânusuckeku
Jerusalem haeo ŋic âgofâc‐nâŋec jaŋerao warepo. 18 Erâ bâzi ririkere
baʒawierâ taha ufuŋko ferâ juhape bâfuacnumbiŋ. Ira ŋicguruo juju me
dâŋfânâŋ sâkohec juju ine arictac. 19 Asia mâreŋkonec Judaŋic gâcne jaŋe
ine iŋuc embiŋ. Jaŋe hâcne nore bahac moc manaŋgopieŋko gorao fisirâ
mutaniŋkenʒapiŋ. 20Memicne bapa tutumaŋko domahape nore bahacmoc
bâfuambiŋko ŋic domaŋgopieŋ ʒizi gazaniŋ. 21 Jaŋe no dâŋ mocjaha sawa
ŋondeŋ‐jeŋicko domahuc mupe manapie mi mecne sâckewec, ine hahaŋne
bahuc kecʒiŋuc jazapo: ‘Hâmockonec fafahare fokac, dâŋ i dopeckeekopacte
gâcnezi dâŋko râecnupiemai‐ŋeŋicko domakopac ʒi.’ ”

22 Kia Feliki e Paulore dâŋ i mi mutarahuc mâc râeme fowec. E miti
ɋâricnere biŋe mana‐ hâmowecte ʒiŋuc sawa jazawec: “Momori soŋaŋ
Lisiazi Jerusalem haeonec wahame dâŋŋeŋic mutarapemu.” 23 Iŋuc murâ
momori micne ʒiŋuc âzâcnewec: “Ŋoŋe Paulo soŋaŋkehuc râsi ʒâŋe mi
ecnenʒepieŋ, â âgofâcne fisirâ jauŋ bazo mupie mi qatara‐jarenʒepieŋ.”

Paulo jara 2 kâpâcwâru ficko ŋeme kiazi beherâ rawec
24 Ʒoaŋ gie bapa tucne jurâ Feliki e Juda guruonec ŋonâŋ‐ticne Drusila

ehec mâmâc ŋehuc Paulo ecneme hefârâ Kristo Jesu manasiŋkembiŋ irec
fuŋne jasawec. 25 Ehuc tiŋke biaŋ eere â sasecte sowa jujure â okac
dameŋtemume Felikizi weaŋkerâ Paulo ʒiŋuc âzâcnewec: “Sâcne rac, juku
nacnere dameŋ sawane moc fua‐nareme mocwâc hefârecgupemu.” 26Kia e
Paulozi moneŋ narezejec muhuc dameŋ sâc hefârerâ ehec dâŋmuc manac
ejujec. 27 Ehame jara jajahec tarame kia moc ʒâŋene Porkio Festo eki Feliki
âkehockewec. Eme Feliki e Judaŋic bubiaŋ qajarehuc Paulo kâpâcwâruficko
ŋehame beherâ rawec.

25
Judaŋic jaŋe Festorao fisirâ Paulo qorickembiŋ

1 Festozi kia erâ ʒoaŋ jahec â moc jurâ Kaisarea haeonec Jerusalem haeo
fewec. 2 Fe fisime taha bapa micne â Judaŋic fekicne erao fisirâ Paulore
dâŋ âzâcnembiŋ. 3 Ehuc mana urue‐jarerâ mume Paulo Jerusalem haeo
fisiocte âzâcnembiŋ. Jaŋe hatao Paulo somâckerâ qaniŋte manasuhuc kia

iŋuc âzâcnembiŋ. 4 Mupie Festozi ʒiŋuc jazawec: “Paulo e Kaisarea haeo
kâpâcwâru ficko ŋekac; eme no ijaha biac mocwâc risie hupemu. 5 Paulo
bahacdâŋ‐ticne muzo murâ ŋoŋeraonec micne bapa nohec mâmâc hurâ
munʒepieŋ.”

6 Iŋuc murâ ʒoaŋ 8 me 10 Jerusalem haeo jurâ Kaisarea haeo rahuwec.
Izi hae fureme dâŋficko ferâmume Paulo bafembiŋ. 7Ficko feme Jerusalem
haeonec Judaŋic jaŋe orâŋkerâ samarierâ qorickehuc domambiŋ. Erâ
qoqoricte fârine mi fuawec. 8 Mupie Paulozi dâŋjeŋic bawahahuc ʒiŋuc
muwec: “No Judaŋic sâcmutâc dâŋjeŋic me taha ufuŋ me Roma ŋicwofuŋ
moc mi musuaekopac.” 9 Eme Festozi Judaŋic bubiaŋ qajareocte Paulo
indiŋkerâ muwec, “Go Jerusalem haeo jowacgu ferâ ira dâŋge mutarape
me?” 10 Indiŋkeme Paulozi ʒiŋuc âzâcnewec: “Roma ŋicwofuŋte dâŋfic ʒine
hâcne; nore dâŋ ʒira mutarazo; go gahac fuŋne‐nane manakic, no Judaŋic
wiac hehesic moc mi ejarepo. 11No bahac me kiŋsâkomoc bâfuarâ muzac,
nuzomutec sahac‐nanemi sakarezapo. Jaŋe ine burecko qoricnuŋgopieŋte
moczi moc bubiaŋ qajarehuc jaŋere meo sâcne mi râecnu‐jâmbâŋkeocmu.
Irec ʒi Romaŋicwofuŋzidâŋnanemutaraoctemukopac.” 12 IŋucmumeFesto
e ŋicfâc‐ticne jaŋehec muc manac erâ Paulo ʒiŋuc âzâcnewec: “Ŋicwofuŋ
sâkoremukomec, irec ŋicwofuŋ sâkorao razemec.”

Ŋicwofuŋ Agripazi Festo iqickeme Paulore âzâcnewec
13 Ʒoaŋ gie bapa tucne tarame ŋicwofuŋ Agripa â seŋticne Beanike

jahe Kaisarea haeo hurâ Festo âgo bapic. 14 Eme jahe ʒoaŋ gâcne ehec
ŋeŋe juju ehapire Festozi Paulore dâŋ binaŋ ecnehuc ŋicwofuŋ ʒiŋuc
âzâcnewec: “Felikizi kâpâcwâru ŋic moc beherâ rame ŋehuc jukac. 15 Eme
no fisirâ Jerusalem haeo fepe taha bapa micne â Judaŋic jaŋere soŋaŋ
jaŋe norao tumaŋnehuc ŋic e qape hâmoocte munarembiŋ. 16 Munarepie
no dâŋ ŋifecne ʒiŋuc jazapo: ‘Romaŋic nâŋe qoqoricte sawa ŋic moc
ʒikare mi qikiŋneeŋgopeneŋ. Nâŋe ŋic dâŋko râekicne e mecne â dâŋrune
mecne mâmâc hetumaŋ‐jopapene ŋifec â ŋifec dâŋ sâckoa mueŋgopieŋ.’
17 Iŋuc jazape Judaŋic norao warepie izia hae fureme jaŋe â e dâŋficko
bâturec‐jopapo. 18Eme jaŋe ere sâqocne qizecnemocmufuaniŋmumuhape
19 jaŋe miti‐ jeŋicte hehefaric dâŋ â ŋic hâmokicne moc ʒâŋene Jesu ere
dâŋ bajumbiŋ; ŋic ere hâcne Paulozi ʒiŋuc muekac: ‘E faharewec jukac.’
20 Eme no dâŋ iŋucnere kâuc barâ Paulo Jerusalem haeo feme ira dâŋticne
mutarapemurâ âzâcnepo. 21 Âzâcnepe Paulo e Roma ŋicwofuŋzi dâŋticne
mutaraocte muwec. Eme Paulo e rara dameŋ maickeme mupe Roma
ŋicwofuŋtao raocte kâpâcwâru ficko woŋec jukac.” 22 Festozi iŋuc muhuc
âzâcneme Agripazi muwec: “No ŋic e hâcne dâŋ moc mume manapemurâ
enarekac.” Eme Festozi muwec, “Sâcne, tomâckomanazemec.”

Paulo e ŋicwofuŋ Agripare maio domawec
23Hae fureme Agripa â Beanike jahe eri qaraweŋ‐jekichec tutumaŋ ficko

fepire momori soŋaŋ kâcɋene â hae irec ŋic fekicne mâmâc bâjâpec‐jofarâ
fembiŋ. Fefârepie Festozi mume Paulo bafembiŋ. 24 Bafepie Festozi dâŋ
ʒiŋuc jazawec: “Ŋicwofuŋ Agripa â ŋicfâc‐nane gâcne dâŋ ŋazapemananiŋ.
Ŋic domakac ʒi ere erâ Judaŋic wemo afecnezi Jerusalem haeo fotarie‐
narehuc wira owac erâ mumbiŋ, ‘E mi jujâmbâŋkezejec.’ 25No ine bahac‐

ticnere manape ʒika kiocte irec sâc mi ewec. Eme Roma ŋicwofuŋte
muwecte erao sorepe raocmu. 26 Erâ dâŋ fârine basahuc ŋicbomboŋ
sâkore papia qâreŋkepemurâ fâcke turuŋ ekopac. Eme irec hâcne ŋic
kecʒi e ŋoŋerao â ŋicwofuŋ Agripa gorao râepe domakac. Eme ŋoŋe
fuŋne‐ticne bataniŋkepie dâŋticne qâreŋkepe razejec. 27 No kâpâcwâru ŋic
moc kiŋticnere dâŋ mi qâreŋkehuc Roma haeo mâc sorepe raocte manape
quŋkekac.”

26
Paulozi Agripa â Festo jahere maio dâŋticnemuwec
(Apo 9:1–19; 22:6–16)

1EmeAgripazi Paulo ʒiŋuc âzâcnewec: “Gahac fuŋnegemutecmananaŋ.”
Eme Paulozi meticne sicnerâ dâŋ ʒiŋuc jazawec: 2 “Judaŋic dâŋzi dâŋ
enarehuc jueŋgopieŋ irec ŋifecne ŋicwofuŋ Agripa miŋecgac gore maio
mupemurâ bunane biaŋkekac. 3Go hâcne Judaŋicmitire hehefaric‐nâŋecte
â wiac eenâŋecte fuŋne manaekic. Irec go mana uruehaŋtec dâŋnane
mupe.

4 “No motec ɋie‐naneoa Jerusalem haeo ŋic âgofâc‐nane jaŋere ŋondeŋko
juku sokapo. 5 Irec Judaŋic mârâc honecnumbiŋzi juju‐ nanere fuŋne
manaeŋgopieŋ. No farisaio ŋicmitire neŋgocne embiŋ jaŋere guruo hâcne
jupo. Eme fuŋne‐nane hone manac embiŋzi muzo murâ munʒapiŋ. 6 No
kâpâcwâru ficko foekopac i wiac mocte mâcne, Anutuzi mimiŋnefâc‐nâŋec
biŋedâŋ jazawec, 7eme dâŋ i fârinehec eocte Israe ŋicguru 12 jaŋe ŋafe ʒoaŋ
qâqâtiri Anutu tiwâ bâzi rikecnehuc mai ecneeŋgopieŋ, ŋicwofuŋ‐nane,
biŋedâŋ irec hâcne Judaŋic jaŋe dâŋgie nareeŋgopieŋ. 8Anutu e hâmokicne
bâɋârec‐jopaekac, i ŋoŋe wemocte manapie mi eene tinac eekac? 9 Erâ
no nahacnere mupe, no Jesu Nazarete haeonec ere ʒâŋe biŋe imackepe
sifuckeocte gie‐nane ewec. 10 Jerusalem haeo iŋuc hâcne epo, ehuc taha
bapa micne jaŋerao mupe pasi narepie opâ ruac wemo afecne kâpâcwâru
ficne ficne râec‐jopahuc jupo. Erâ ʒika kirâ hâmoniŋte mujarepie dâŋjeŋic
dopecke jupac wâc. 11 Judaŋic jaŋere mitificne ficne opâ ruac jopahuc
jaŋe Jesure ʒâŋe musoriŋkeniŋte wiac qacne gâpâcne ejare jupac. Erâ no
momori wânʒâŋ erâ hae ʒoricko ra jopa jâpec ejare jupac wâc.

12 “Ekupe taha bapa micne jaŋe papia narehuc munarepie Damasko
haeo rapemurâ rapo. 13 Rakuhape qâqâtâc bembeŋkeha sambâŋkonec
ʒoc tatamac bâricnehuc waha no â ŋicfâc‐nane âke tamaec‐ nâpowec.
Opoŋ, ŋicwofuŋ‐ nane, ʒoaŋ tatamacne i weweaŋne, â honepo tatamac
izi hâhâwicne jâmbâŋ. 14 Eme nâŋe mâreŋko rândiŋke qarâ fohuc dâŋ
wiwira moc Judadâŋko ʒiŋuc manambeŋ: ‘Saulo, Saulo, go wemocte nu
jâpec enarehuc juekic? Go ʒârâ hewâcnetec âkecgume ʒâic manacmu.’
15 Eme no ʒiŋuc mupo: ‘Wofuŋ go mo?’ Mupe ʒiŋuc nazawec: ‘Nu jâpec
enarehuc jukomec Jesu no hâcne. 16 Go fahare domac, no ʒi kiŋaŋ qaqa‐
nane bacgupemurâ fua‐ garekopac, irec go ʒi wiac honekomec â juku
gowatupe honecmu irec biŋe mumu‐nane erâ juzemec. 17 No ŋicguru ʒi
â ŋic qâpuc jaŋeremeonec bataracguhuc jupemu. 18Erâ jaŋerao sorecgupe
ʒâŋe‐jeŋic bâtâcnetec dapâc honerâ râpeckerâ tatamac maickenʒepieŋ, erâ

wâc Sataŋte gie beherâ Anuture enʒepieŋ. Eme sâqocne‐jeŋic tâmirehame
no manasiŋnuhuc ɋaɋackembiŋ jaŋere guruo raʒirâ sambâŋ kâdoc‐jeŋic
rauckenʒepieŋ.’

19 “Ŋicwofuŋ‐nane Agripa, no sambâŋkonec dâŋ mana rereŋ ehuc 20 ine
qanaŋ Damasko haeonec ŋic â Jerusalem haeonec ŋic erâ wâc Juda mâreŋ
rune sasawa â ŋic qâpuc mâmâc maŋjeŋic bârisierâ Anuturao qohotahuc
maŋ bâbârisiere fârine bâfuaniŋte irec miti jazahuc jupo. 21Eme iŋuc epore
Judaŋic jaŋe taha ufuŋko rocnurâ qâhâmocnuzo embiŋ. 22 Eme Anutu e
ŋezicnu warehame miti mupozi muekopac, ehuc ŋic fekicne â wahakicne
mâmâc jazaekopac. Erâ dâŋ furune mâcne, porofete â Mose findaŋdâŋ
muhuc qâreŋkembiŋ ijaha muekopac. 23 Kristo e ʒâic manaku hâmoocte
mucnekicne erâ hâmokicne jaŋeraonec micne barâ faharerâ Judaŋic â ŋic
qâpuc ʒâziriŋ dâŋ bâfua‐jareocte mucnekicne, dâŋ i hâcne dopeckeekopac.”

24 Paulo e fuŋne‐ticne mutiŋnehuc dâŋ iŋuc jazame Festozi dâŋ hahaŋne
bahuc muwec, “Paulo go maŋge sifuckekac i! Papia bocjaha wose
qâreŋ ekutec maŋge sifuckewec hâcne.” 25 Mume Paulozi dâŋ ʒiŋuc
bâtikiecnewec: “Ŋicbomboŋ‐nane Festo, no maŋsifuc dâŋ mâcne, no dâŋ
tiŋne â fârine mukopac. 26 Dâŋ mukopac irec fuŋne ŋicwofuŋzi sâcne
manakac, erao hâcne afeckehuc mukopac. Wiac mukopac i soŋsoŋko
mi fuawec, irec ŋicwofuŋzi wemocko kâuc baocmu. 27 Ŋicwofuŋ Agripa,
go porofete jaŋere dâŋ mana ʒakieekic me? No manakopac, go mana
ʒakieekic.” 28 Mume Agripazi Paulo ʒiŋuc âzâcnewec: “Enarekutec mi
ʒoraha Kristoŋic ezipohec ine.” 29 Eme Paulozi muwec, “Go â ŋic gâcne
miŋecgac dâŋ ʒi mupe manaŋgopieŋ, ŋoŋe Wofuŋzi bafic‐ ŋopame mi
ʒoraha no iŋucne ejâmbâŋkeniŋte mukopac, kâpâcwâru ŋic jukopac irec
mâcne,mitire mukopac.”

30 Iŋucmume ŋicwofuŋ â kia â Beanike â ŋic gâcne faharerâ râwiŋnembiŋ.
31Râwiŋnehucnazaŋ gazaŋ erâ ʒiŋucmumbiŋ: “Ŋic e ʒikame kâpâcwârumi
hotâckewec.” 32Â Agripazi Festo ʒiŋuc âzâcnewec: “Ŋic e Roma ŋicwofuŋzi
dâŋticnemutaraocte mi mume muzac, go sâcne firuetec ra juzac.”

27
Paulo Roma haeo baraniŋte wokeo râembiŋ

1 Italia mâreŋko ranaŋte dameŋ maickeme kiazi mume Roma momori
jaŋere soŋaŋ moc ʒâŋene Julio, eki Paulo â kâpâcwâru ŋic gâcne rocjopame
wokeo fembiŋ. 2 Woke i Adramiteŋ haeonec, erâ Asia masunao hae biri
ŋerawec ira raʒi‐ fâreocte mucnekicne. Woke ira hâcne ferâ Makedonia
ŋic moc ʒâŋene Aristako, Tesalonike haeonec, ehec mâmâc rambeŋ. 3Hae
fureme woke Sidoŋ haeo raʒime Juliozi Paulo âgo ecnehuc manacneme
haeo raferâ âgofâcne iqic‐jopame hata nâsiŋ wiac râcnembiŋ: 4Ememâŋâŋ
rambeŋkonec warewecte ine Kipiro nuc â Asia mâreŋ ŋondeŋ‐ jekicko
rambeŋ. 5 Ehuc Kilikia â Pamfilia mâreŋ hecne hecne raku Mira haeo
Likia mâreŋko fisimbeŋ. 6 Ira Alesandria haeonec woke moc ŋewec. Izi
Italia mâreŋko razo ewecte momori soŋaŋzi rocnâpome ira fembeŋ. 7 Ferâ

uneŋ uneŋ ŋe qatarac raku Kinido hae ŋeweckopec fisimbeŋ. Ememâŋâŋzi
bârisiec‐nâpome hae i râpeckerâ Kreta nuckopec rambeŋ. 8 Raku nuc irec
masunemoc ʒâŋene Salimone i qatararâ Lasaia hae ramicnao hâwecmotec
moc fowec, ʒâŋeneWoke Haebiaŋ, ira neneŋ gie baku raʒimbeŋ.

Paulore uŋdâŋmana‐bipiehuc rambiŋ
9Hâwecko dameŋ ʒora rahuc jumbeŋ erâ wâc hoemaŋ biac maickewec,

irec Paulozi uŋdâŋ jazarâ muwec, 10 “Ŋicbureŋ, ʒi mocwâc ranaŋmu i
manape fâsâcne rarane mi ekac, woke herickeme mafa sawa mâcne,
ŋic mâmâc hâwecko hunʒipeŋte manabâc erâ mukopac.” 11 Iŋuc mume
momori soŋaŋ eki Paulore dâŋmana takirehuc kapiteŋ â woke rune jahere
dâŋ manawec. 12 Eme hâwec motec honepie wokezi ira hoemaŋko sâcne
ŋeŋenemi ewec. Irec Kreta nuc irec hâwecmotecmoc fowec ʒâŋene Foiniki,
ira raʒirâ ŋehapie hoemaŋ taraocte mumbiŋ. Hâwec motec irec masunezi
mula â jowarec mâmâc sâoc‐jofawec.

Hâwecko huzo embiŋ
13 Eme râpefuŋ‐ nâŋeckonec mâŋâŋ burec burec mac qame wokeŋic

raniŋtemurâ aŋga fârepie wefume Kreta nuc heririŋkerâ rambeŋ. 14 Raha
rahapene nuckonec mâŋâŋ hâhâwicne ʒâŋene kagu, 15 izi qahuc woke
qâtuŋkeme bâpieku behepie qâso bâsoriewec. 16 Eku nuc piticne moc
ʒâŋene Kauda, irec ŋifecnao rahapene woke gombazi hâwecko huzo eme
17 gie sâko baku fârepene woke faio fewec. Erâ woke fâuckezacte repazi
rowaŋauckehuc bândeŋnembeŋ. Eme haroŋaŋ moc ʒâŋene Siriti, ira
fenʒipeŋte rac fârepie wahame mâŋâŋzi qâsoriec‐nâpome rambeŋ. 18 Eme
mâŋâŋ tâpirinehec qahuc fowecte hae furememafa gâcne hâwecko behepie
huwec. 19 Eme hae mocwâc fureme wokere wâcwiac gâcne iŋuc jaha ropie
huwec. 20 Ŋafe ʒoaŋ gâcnao mâŋâŋ hâhâwicnehec qahuc domahame ʒoaŋ
me bâpiŋ moc mi fuame honerâ maŋ mamanasu‐nâŋec ʒickeme ʒi ine mi
junaŋmumumbeŋ.

Paulozi ŋic bufahac qajarewec
21 Eme ŋic jaŋe nânâ qikiŋne‐fârerâ juhapie Paulozi ra ŋondeŋ‐jeŋicko

domahuc ʒiŋuc jazawec: “Ŋicbureŋ, ŋoŋe dâŋnane manapie muzac, ine
Kreta nucko junʒapeŋ. Eme wiac hâhâwicne â mafa sisipiric ine mi fua‐
nârezac. 22Ʒi ine sifu hâhâwic qamaseniŋ, ŋiczimi sipirickenaŋmu,wokezi
ine jâmbomac sipirickeocmu. 23 Jacne ŋafeo runane Anutu eki kiŋaŋ qaqa‐
ticne norao aŋelo moc soreme fua‐narerâ 24 ʒiŋuc nazajec: ‘Paulo go mi
hâwicguoc, go Roma ŋicwofuŋtao fisi‐jâmbâŋkecmu, erâ manakic, Anutuzi
go ŋezicguhuc ŋic gohec wokeo juŋgopieŋ jaŋe mâmâc gore erâ ŋezic‐jopa‐
fâreocmu.’ 25 Irec, âgofâc‐nane, ŋoŋe buŋeŋic biaŋkezejec. No Anuture
maŋjahecmi ekopac, dâŋ nazajec i sanaŋkeocmu. 26Wokezi ine nuc mocko
ferâ henʒaŋneocmu.”

27 Eme Adria hâwecko qac qâsoric ehuc juhapene ŋafe ʒoaŋ 14 eme
wokeŋic jaŋe manapie mâreŋ bâqiŋkeŋgopeneŋ tinac ewec. 28 Iŋuc
manahuc sâc behepie hume 30 meta ewec. Erâ ipec rarâ sâc mocwâc
râepie hume 22 meta sawa ewec. 29 Eme haroŋaŋko fenʒipeŋ muhuc
hâwic‐jopame woke ʒâhecnao aŋga 4 behepie hume hae fureocte hejâpehuc
27:9: Kor II 11:25, 26; Tah 16:29 27:24: Apo 23:11 27:26: Apo 28:1

ŋembiŋ. 30 Ŋeku wokeŋic jaŋe woke beherâ wiseniŋte manasuhuc
woke gomba râepie hume burec ehuc kecʒiŋuc mumbiŋ: “Nâŋe woke
masunao aŋga moc behepene huocmu.” 31 Iŋuc epie Paulozi momori
soŋaŋ â ŋicfâc‐ticne ʒiŋuc jazawec: “Wokeŋic jaŋe wisepie ŋoŋe hâwecko
hufâreniŋmu.” 32 Jazame momori jaŋe woke gombare niŋgiŋ hetâcnepie
gomba hâwecko hume behembiŋ. 33Eme hae fureocte woŋec juhuc Paulozi
ŋic mâmâc sasawa ʒiŋuc jazawec: “Ŋoŋe maŋ sahac‐ŋeŋic soka fâkic eme
nânâ mi nâhucmâc juhapie miŋecgac ʒoaŋ 14 ekac. 34 Irec ʒi nânâ nâniŋte
ŋazape mi qataraniŋ. Nânâ nâqiŋnerâ sâcne tiŋko ferâ juniŋmu. Qizec
susuc‐ŋeŋic moc mi waharâ sifuckeocmu.” 35 Iŋuc murâ hone‐fârehapie
poroŋ moc rorâ Anutu dâŋge âzâcnehuc bazurâ nâwec. 36 Nâme honerâ
maŋjeŋic firieme iŋuc jaha nâfârembiŋ. 37 Ŋic wokeo jumbeŋ ʒare‐nâŋec
276. 38Nânânâ gapec erâwokemaŋkonecpadi hâweckobehepie humewoke
afeckerâ wefuwec.

Wokezi nuc masunao ferâ herickewec
39 Hae fure‐ fâreme mâreŋ ʒâŋitaniŋte hone‐ bipiembiŋ. Ehuc hâwec

kenʒuŋne moc haroŋaŋ tâmiric honerâ wokezi ira raʒirâ moŋgeŋko feocte
40 ŋic jaŋe aŋga niŋgiŋne hetâcnepie hâwecko hume rac fârepie feme guriŋ
goroŋkerâ moŋgeŋkopec ma bahuc rambiŋ. 41 Guriŋ bâipiehapie woke
mâreŋ masunao fewec. Ehuc woke masune kindeŋnerâ sanaŋkehame
hâwec siri sâkoziwoke ʒâhecne qanʒaŋnewec. 42Woke ʒaŋkeme kâpâcwâru
ŋic jaŋe fifia bahuc wisenʒipiŋte momori jaŋe qâhâmoc‐jopazo mumbiŋ.
43 Soŋaŋ‐jeŋiczi ine Paulore erâ qatara‐jarewec. Erâ mume fifia bapa jaŋe
qanaŋhâwecko rucnerâ fifia bahuc tiŋko fembiŋ, 44â gâcne jaŋe palaŋ faio â
wokere dâkâ faio ferâ rambiŋ. Iŋuczi iŋuc ehuc furu jaha tiŋko fefârembiŋ.

28
Ŋic jaŋe furu jaha Melite nucko fefârembiŋ

1 Tiŋko fefârerâ nuc ʒâŋene Melite mupie manambeŋ. 2 Eme nuc irec
rune jaŋe âgo jauŋ bocjaha enârembiŋ. Ehuc hoe mâmâteŋte ʒocsâko ruqe‐
nârepie ʒame ruambeŋ.

3 Eme Paulozi nâŋ gagate wiac qânusuckerâ ʒocko râeme hume irec
maŋnaonec homa moc andaŋ mandaŋte wefurâ Paulo menao kirâ qaŋatie
domawec. 4 Ehame mâreŋ rune jaŋe menao homa domame honerâ nazaŋ
gazaŋ erâ mumbiŋ, “Ŋic e ʒika qaqa jâmbâŋ, hâwecko mi hurâ hâmojecte
ʒira tiŋko wefume okacne fisicnekac.” 5 Eme Paulozi homa qatatiŋkeme
ʒocko hume homazi mi kiwec tinac fâsâcne domawec. 6 Domahame jaŋe
sisiwiŋ fuacneocmu me onʒoŋ jaha hâmorâ rândiŋkeocmu muhuc woŋec
ŋembiŋ. Ŋekuhapie iŋucme iŋucmi ecneme honerâmumbiŋ, “Ŋic e nemu.”

Paulozi huchec ɋiɋicne bacjopawec
7 Jumbeŋ irec bembeŋnao ŋicbomboŋ‐jeŋic ʒâŋene Popilio ere hae mâreŋ

fowec. Eme ŋic eki hâcne hezu hewâneŋ enâreme ere ficko ʒoaŋ jahec â
moc ŋeŋe juju embeŋ. 8 Juhapene Popiliomamac‐ticne huc fuacnemewoke
socnehec qawec. Eme Paulozi manarâ ficticnao ferâ mene qizecnao râerâ
27:33: Apo 27:27 27:34: Sam I 14:45; Sam II 14:11; Mat 10:30 27:35: Joh 6:11; Tim I 4:4;

numuhuc bâpiaŋkewec. 9 Iŋuc eme biŋene manarâ nuc irec ŋic gâcne huc
ʒâic‐jeŋichec fisipie iŋuc jaha ɋiɋicne bacjopawec. 10 Eme irec okacne ŋic
jaŋe bubiaŋ mana‐nârehuc uruc jauŋ fekicne enârembiŋ. Erâ rara dameŋ
maickeme hata nâsiŋ wiac wokeo râe‐nârembiŋ wâc.

Paulozi woke furunao raku Roma haeo fisiwec
11 Nuc ira hâcne juhapene mosa jahec â moc tarame woke furunao

fembeŋ. Woke i Alesandria haeonec, qoruc‐ticnao nemu hahac ɋa jahere
hawari bakicne. Nâŋe jumbeŋko ijaha woke i ŋehuc juhame hoemaŋ
tarame ira hâcne ferâ rambeŋ. 12Raku Siraku haeo fisirâ raʒirâ ʒoaŋ jahec
â moc jumbeŋ. 13 Irecnec mâŋâŋ hecnehuc bac bâŋoric raku Regioŋ haeo
fisimbeŋ. Eme hae fureme râpefuŋ‐nâŋeckomula qahuc ficne suec‐nâpome
ŋafe ʒoaŋ jajahec sawa raku Puteoli haeo fisimbeŋ. 14 Fisipene hae irec
miti mamanazi hefârec‐nâpopie ʒoaŋ 7 jaŋehec ŋeŋe juju embeŋ. Eme
irecnec mocwâc raku Roma haeo fisimbeŋ. 15Eme hae irec miti mamanazi
biŋe‐nâŋec biacmanambiŋte gâcneziwareku Apio haeo bâfuac‐nâpombiŋ â
gâcnezi Tetrabeŋ haeo bâfuac‐nâpombiŋ. Eme Paulozi honec‐joparâ Anutu
daŋge âzâcnerâ bubiaŋ manawec.

Paulo e Judaŋic hefârec‐joparâ dâŋ jazawec
16 Roma haeo fisipene kiazi mume Paulo kâpâcwâru ficko mi râembiŋ,

momori moczi soŋaŋkeha fic omane mocko ŋec juc ewec. 17 Juhame
ʒoaŋ jahec â moc eme Judaŋic jaŋere micne hefârec‐jopame fisipie dâŋ
ʒiŋuc jazawec: “Âgo bureŋ, no Judaŋic âgofâc‐nâŋec mi kisuec‐ jopapo
â mimiŋnefâc‐nâŋec jaŋere dâŋ mi qâsuapo. Eme jaŋe sifu Romaŋic
jaŋerao qikiŋnupie Jerusalem haeo kâpâcwâru bacnumbiŋ. 18Eme Romaŋic
jaŋe fuŋne‐nane mu rituc ehuc nuniŋte kiŋnane basarâ firuecnuniŋte
mumbiŋ. 19 Ehame Judaŋic jaŋe sanaŋne qatarapie Roma ŋicwofuŋzi
dâŋnanemutaraocte mupo, Judaŋic âgofâc‐nâŋec jaŋere dâŋ ʒira bawarerâ
mupemurâ ine mi warepo. 20 Eme no irec hâcne honec‐ŋoparâ ŋoŋehec
muc manac enaŋte hefârec‐ŋopape fisimbieŋ. No ine Israe ŋic woworic‐
nâŋec ewec ere erâ kâpâcwâru ŋic epo jukopac ʒi.” 21 Iŋuc muhuc jazame
mumbiŋ, “Ocna Judaŋic mâreŋfuŋ‐nâŋecko jueŋgopieŋ jaŋe gore dâŋ mi
qâreŋke‐nârembiŋ me ŋicjeŋic moc mi sorepie ware gore bahacdâŋ mume
manambeŋ. 22 Irec dâŋ bajuekic i go gahacmutecmananaŋtemuŋgopeneŋ.
Â opâ ruakicne jaŋere ʒiŋuc manaeŋgopeneŋ: Mâreŋ sâc ŋiczi mu supaic
ejareeŋgopieŋ.”

23 Iŋuc murâ ʒâfo babac embiŋ. Eme i maickeme Judaŋic bocjahazi
Paulore ficko tumaŋnembiŋ. Eme Anuture uucmaŋte dâŋ binaŋ uupicte
fuŋkerâ jazahuc juhame hae ŋafewec, ehuc Mosere sâcmutâc dâŋqâhâcko
â porofete jaŋerao biŋedâŋ qâreŋkekicne fokac i Jesurao fâri fideteŋ ewec,
irec fuŋne muhuc maŋuruc qajarewec. 24 Ejareme ŋic gâcne jaŋe dâŋticne
âgo bambiŋ â gâcnezi ine qaisockembiŋ. 25 Ehuc mu qaqatarac epie
Paulozi dâŋ mocjaha ʒiŋuc jazawec: “Tiri Mârozi porofete Jesaja ecneme
mimiŋnefâc‐ŋeŋic sowine dâŋ kecʒiŋuc jazawec:
26 ‘Go rarâ ŋicguru keci ʒiŋuc jazac:
Hazeczi mamana i mananiŋmu,

maŋzimamana tara ine mi eniŋmu.
Ʒâŋezi fifi finiŋmu,
wiac hohone tara ine mi eniŋmu.
27Ŋicguru ʒi jaŋemaŋjeŋic sanaŋkekicne,
â hazec‐jeŋic bâzickekicne,
â ʒâŋe‐jeŋic hâmonʒambiŋ.
Irec ʒâŋe‐jeŋiczi wiac mi hone taraeŋgopieŋ,
â hazec‐jeŋiczi wiac mi mana taraeŋgopieŋ,
â maŋjeŋiczi wiac mi manasu‐hâmoeŋgopieŋ,
ehuc maŋjeŋicmi bârisiepie no wemocko bâpiaŋ‐jopazapo.’
28 Irec no ŋazapemananiŋ, Anutuzi bâbâpiaŋ hata bâfuawec i qâpuc jaŋere
biŋe ekac, jaŋe sâcne mana aŋac eniŋmu.”[ 29 Iŋuc muhuc jazame Judaŋic
jaŋe jaŋackoaŋ mu wioc bocjaha eec ehuc rambiŋ.]

Paulo e Roma haeo jara 2 juwec
30 Eme Paulozi jara 2 Roma haeo fic omanao juhame ŋic jaŋe iqickehuc

jumbiŋ. 31 Iqickepie Anuture uucmaŋte dâŋ binaŋ ejarehuc Wofuŋ Jesu
Kristo ere fuŋne hâwicmâc jaha muhezuc tâmiricko jaza qazuc ehuc juwec.

28:26: Jes 6:9, 10; Mat 13:14; Mar 4:12; Joh 12:40 28:28: Mi Mâ 67:2; 98:3; Luk 3:6; Apo 13:46

ROMA
Paulo e miti kiŋaŋ mimic rahuc Korinti haeo mocwâc fisiwec. Erâ ira

juhuc Romaŋic jaŋere papia qâreŋkewec. Roma haeomiti ŋic ŋokac jumbiŋ
jaŋere fuŋne mi mana‐hâmoŋgopeneŋ. Paulo e jahacne me aposolo moczi
hae ira mi fisihame jumbiŋ. Irec ʒiŋuc muzo: Jerusalem haeonec miti ŋic
ŋokac omanezi Roma haeo ra juhuc miti miczi muhapie hae irecnec ŋic
gâcnezimanarâ Jesure biŋefâc embiŋ. Mârowahawec dameŋ ira Judaŋiczi
Romaŋic ekicne jaŋeraonec gâcnezi mâmâc Jerusalem haeo tumaŋnembiŋ
(Aposolo 2:10). Ehuc wiac ʒâŋe furu honembiŋ â Petorore miti manambiŋ.
Erâ wâc ʒâhecko Jerusalem haeo mitire ʒika kâpâcwâru fuame miti ŋic
ŋokac jaŋe râwiŋ qâwiŋnerâ hae sâc rafârembiŋ (Aposolo 8:1 â 11:19).
Eme jaŋeraonec gâcnezi raku Roma haeo fisimbiŋ wâc mecne. Ŋic ŋokac
iŋucnezi hâcne Roma haeo Jesure binaŋ bahuc ŋic ŋokac jazapie irecnec
gâcnezi mana ʒakiembiŋ. Eme jaŋerao hâcne Paulozi papia qâreŋkerâ
râeme rawec.
Paulo e haemâreŋ gâcne rârecke‐fârekuKorinti haeo ŋehuc ʒiŋucmuwec:

Ŋicfâc‐nane hae sâc jaŋe Jerusalem haeonec miti ŋic ŋokac jaŋere moneŋ
bâturembiŋ i Jerusalem haeo bararâ mocwâc risie warerâ Roma haeo
rapemu. Eme hae irecnec miti ŋic ŋokac jaŋe neŋgoc ŋesiŋ ŋenarehapie
Sipen mâreŋko miti kiŋaŋ rapemu (Roma 15:28). Roma haeo Paulo gie‐
ticnaonec opâ ruac 26 jumbiŋ jaŋere ʒâŋe râe‐fârewec (Roma 16:1–16).
Gâcne sâko ine mi manac‐jopawec. Papia‐ticne ŋokac moc ʒâŋene Foibe
e râcneme Roma haeo barawec.
Erâ Paulo e Roma haeonec miti ŋic ŋokac ʒâfo bajareocte irec sawa papia

mi râe‐jarewec. E mitire fuŋne mutâcne‐jareocte irec mâmâc manasurâ
papia râe‐jarewec. Ine fuŋne ʒiŋucte: Roma haeo Judaŋiczi opâ ruac
â qâpuczi opâ ruac mâmâc jumbiŋ. Eme Judaŋic opâ ruac jaŋe miti
raŋɋanao sâcmutâc dâŋ fokac i reŋkehuc irec manapie fârine wâc ewec.
Ehucmumbiŋ: IWofuŋdâŋ jaha, irec i mâmâc reŋkehuc biaŋkerâ sambâŋko
fezo. Iŋuc mupie qâpuczi opâ ruac, Paulore miti gieonec rakicne â gâcne,
jaŋe dâŋ irec manapie mi sâckeme qatarambiŋ. Irec dâŋjeŋic fâfâuc ejujec
â gâcnezi maŋjahec embiŋ. Erâ wâc hombaŋ â wiac gâcne sâcti qâtiri
râe rambiŋ. Moc ine qâpuckonec opâ ruac jaŋe Judaŋic jaŋere manapie
wawahane ewec. Ine ʒiŋuc muhuc mana‐jarepie sâqorewec: Jaŋe hâcne
Jesu qambiŋ, erâ wâc dameŋ ʒiŋuczia neŋgocne sâko maŋsanaŋ ehuc
Jesure miti qikiŋneeŋgopieŋ, irec Wofuŋzi behec‐jopaocmu. Mupie Judaŋic
opâ ruac gâcne jaŋe mumbiŋ: Mâcne, Wofuŋzi bafic‐ nâpoocmu, nâŋe
fuŋfuŋfâcne. Dâŋ sisifucne iŋuc fowecte Paulozi mitire fuŋne jâmbâŋ ritu‐
jarewec. Ehuc sâcmutâc dâŋte âmamanasiŋte âmitio tiŋke biaŋ ee irec dâŋ
bâutuckehuc qâreŋke‐jarewec. Eme Judaŋic â qâpuc guru Anutuzi weniŋuc
mana‐jareme fokac i wâcmufua‐jarewec. Erâ wâc dâŋ gâcne ʒuhuckewec.
Miti fuŋqizecne kecʒiŋuc qâreŋkewec: Mosere sâcmutâc dâŋ reŋkehuc
bibiaŋke i mi fokac, Jesumanasiŋkehuc bibiaŋke i mocjaha fokac. Sâcmutâc
dâŋ bajuhuc kiŋ mi hefâsâezo, Jesurao roweckehuc kiŋ hefâsâezo. Irec
Paulozi Romaŋic qâreŋke‐jarewec i dâŋ fâri hândâŋ â bubiaŋ dâŋ jâmbâŋ.
Romaŋic jaŋere papia dâŋ neŋgocne sâko jahec â moc fokac:
1. Jesu Kristo manasiŋkehuc kiŋ hefâsâezo. Ine gaŋ 1—8 irec maŋnao.

2. Judaŋicme qâpuc Kristo‐nâŋecmocjaha. Gaŋ 9—11.
3. Maŋzi roroc ehuc Wofuŋte erâ juzo. Gaŋ 12—16.

Paulo gie‐ticnere fuŋne
1 Paulo no Jesu Kristozi kiŋaŋ qaqa‐ ticne bacnurâ aposolo‐ ticne muc-

nuhuc Anuture Biŋebiaŋ râepe qareŋko raocte rowosâecnuwec. 2 Miti i
hâcne fuaocte Anutuzi mârâc jaha porofete ejareme irec findaŋdâŋ tiri
papiao qâreŋkembiŋ. 3 Qâreŋkepie Ŋokâ‐ticnerao iticnewec. E sahachec
fufua i Dawidi ɋâricfâc‐ticne jaŋeraonec fuawec, 4 erâ e maŋɋaɋac bâbâfua
Mârohec jujuzi Anuture Ŋokâ jukac, irec fuŋne hâmokonec faharewecko fua
taniŋke‐jâmbâŋkewec. 5 Jesu Kristo e Wofuŋ‐nâŋeczi aki anonoc enarehuc
aposolo gie tahacnuwec. Ehuc mâreŋ sâc ŋic miti jazepe mana rereŋ epie
Jesure ʒâŋe biŋe raocte munarewec. 6 Eme ŋoŋe jaŋere âgofâc jaha, Jesu
Kristore ŋicfâc eniŋtehefârec‐ŋopakicne, irec gie i ŋoŋerao iŋuc jaha bapere
munarewec. 7 Roma haeonec Anuture jorofâc, tiriŋic mucŋopakicne,
ŋoŋere hâcne papia ʒi qâreŋkekopac. Mamac‐nâŋec Anutu â Wofuŋ Jesu
Kristo eraonec aki anonoc â wama ŋoŋerao fotâcnerâ fozejec.

Paulozi Roma haeo miti mamana iqic‐jopaocte muwec
8 Miti babaju‐ ŋeŋicte mâreŋ sâc manapie biaŋkekacte qanaŋ ŋoŋere

erâ daŋge mupe Jesu Kristorao qâra Anutu‐ nanerao fotâcnekac. 9 No
Ŋokâ‐ticnere Biŋebiaŋmuhucmaŋnanezi Anutu kiŋaŋ qacnepe fuŋne‐nane
manakacte ere maio dâŋ ʒi mupe mananiŋ: 10 No numucneekopac sâc
ŋoŋere mâmâc hati manasuekopac, ehuc Anutu maname sâckeme hata
bâfua‐nareme ŋoŋerao fâpemurâ âzâcneekopac. 11No ŋoŋe honec‐ŋopapere
enareekac. Ehuc fârâ maŋte bâmec moc baŋarepe qiŋ herâ juniŋte
muekopac. 12 Me kecʒiŋuc mupe: No ŋoŋerao fâpe mamanasiŋte fârine
nowac gowatuŋ ehuc keketeŋ enʒepeneŋ. 13 Erâ âgofâc‐nane, fuŋne‐nane
kâuc banʒipiŋte ʒiŋuc ŋazape: No ŋicguru gâcne jaŋerao eeckopac iŋuc jaha
ŋoŋerao fârâmiti giere fârine piticne bâfuapemurâ hati muekopac. Erâ fâzo
mupe sâc wiac gâcnezi niŋgiŋnume juekopac. 14 Noni ŋic kosa, Grikŋic â
kâte sanaŋ, mamanahec â mutucne mâmâc mitizi tofa bazu‐jarepemurâ
munarekicne. 15 Irec Romaŋic ŋoŋe iŋuc jaha Biŋebiaŋ ŋazapemurâ
maŋnanezi afeckeekopac.

Mamanasiŋte erâ juju hotâckezo
16 No Biŋebiaŋte manape mimi gaŋgaŋnehec mi eekac, i Anuture

tâpirihec, irec mana sakac eniŋmu sâc bâpiaŋ‐ jopaocmu, Judaŋic hâcne,
erâ Grikŋic mâmâc. 17 Biŋebiaŋko hâcne Anuture tiŋne fua taniŋkeekac,
i hâcne eki mamanasiŋhec jaŋe tahac‐ jopaekac, ehame mamanasiŋko
utuckeniŋmu. Dâŋqâreŋ ʒiŋuc hâcne fokac: “Biaŋkekicnezi mamanasiŋte
erâ juju hotâckeocmu.”

Ŋic jaŋe Anutu‐jeŋic beherâ dapâcko raʒimbiŋ

18 Ŋiczi ine Anutu qamaserâ sindaŋ ehuc kike hata‐ ticne
hesifuckeeŋgopieŋte kimbeŋ‐ ticnezi sambâŋkonec fua taniŋkeekac.
19 Anuture fuŋne gâcne ŋiczi mamanane i manaeŋgopieŋ, Anutu jahac
bataniŋke‐jarewec. 20 Anutu e ŋiczi mi hohonene, â mâreŋ bâfuahuc ine
wiac fuŋne fuŋne râewec izi tâpiri sanaŋ‐ticne â qâreŋ‐ticne bataniŋkeme
sâcne honemana tarac eeŋgopieŋ. Irec ŋic gâcne jaŋewemocko kâuc bahuc
sahac ŋeŋezic dâŋ muniŋmu. 21 Jaŋe ine Anutu jukac i mana‐bipiehuc mi
jukac‐tinac eha araŋ mi bacnembiŋ â mucne bacne mi ecnembiŋ, aricne.
Jaŋemumusifuc fuŋne fuŋne bâfuahucmaŋmutuc epie dapâczi foŋjopawec.
22 Ehuc nâŋe mamanahec juŋgopeneŋ muhuc sâke bâbâc eku maŋmutuc
embiŋ. 23 Iŋuc ejareme jaŋe Anutu juju hati e araŋ mi bacnehuc ŋic â
wipe â qowi â homa, wiac sisiroweme hâcne irec ɋâŋ qâqâtâc barâ araŋ
bacnembiŋ.

Ŋic jaŋe Anutu beherâ mamakâc embiŋ
24 Iŋuc epie Anutuzi hone suŋgiŋ ejareme maŋzi sasec kosa hurerâ

mamakâc ehuc maŋ sahac‐ jeŋic bâsâqorembiŋ. 25 Jaŋe Anutu jâmbomac
rune râpeckerâ burec maickembiŋ. Ehuc ru bâbâfua‐jeŋic qikiŋnerâ
wiac bâfuakicne araŋ bacnehuc kiŋaŋ qacnembiŋ. Wiac bâfua‐fârewec
e mumuteŋheczi mumuteŋhec juraʒihuc jume sâckeocmu. Jâmbomac.
26 Ŋic jaŋe e hâcne râpeckembiŋte suŋgiŋ‐ jopame sasec sâqocne jâmbâŋ
bâfuambiŋ. Ehuc ŋokac jaŋe Anutuzi hata muwec i qâsorierâ mi jujuo
rambiŋ. 27 Â ŋic jaŋe iŋuc jaha ŋowe ŋonâŋ juju qikiŋnerâ maŋjeŋicko
sasecte ʒocsâko ʒame jaŋe jaŋackoaŋ mamakâc fuŋmoc bâfuambiŋ. Erâ
bâbâsifuc‐jeŋicte okacnemaŋ sahac sisipiric rombiŋ. 28 JaŋeAnuture fuŋne
mana‐bipiehuc enʒaŋauc ecnepie suŋgiŋ‐jopame maŋjeŋic bâzickemewiac
mi eene i hâcne embiŋ. 29Ehuc wiac hehesicne fuŋne fuŋne hurepie fewec,
sindaŋ, andac, râŋgeŋne, erâ maŋjeŋicko iiŋguuŋ â ʒikâ â rârâsi â eeatuc,
erâ gibioc izi fusucmakicne. 30 Jaŋe gupe bapa, micko âkec ŋic, Anutu
kisâ eecne, ʒaubacne, pepecne, sahac mumuteŋ, sâqocnere hata bâbâfua,
neŋgoc mamac dâŋ qaqatara, 31 maŋ mamanasu tâmiric juju, doc bapa,
uruc jauŋ tâmiric juju. 32 Wiac iŋucne ehuc sipirickezo, Anuture micdâŋ
iŋuc fokac i mana‐bipiehuc sifu eeŋgopieŋ, erâ i sawa mâcne, gâcnezi epie
hume keteŋ ejareeŋgopieŋ wâc.

2
Juku biaŋne â sâqocne irec furine rozo

1 Irec ŋic go wemocko fuŋnege murârâŋnecmu? Ŋic gâcnezi bahac
bâfuapie mana sâqore‐jarehuc gahacne fuŋne bataniŋkeekic hâcne. Mana
sâqore‐jareekomec, go ijaha hâcne eekomec i! 2 Eme Anutuzi ŋic iŋuc
eeŋgopieŋ jaŋe okacne bazu‐jareme sâcke‐hâmoekac iŋuc manaŋgopeneŋ.
3 Ŋic go gâcne jaŋere dâŋbahac muhuc ijaha eekic, ehuc “no Anutuzi
akicnuocmu” iŋuc mu wiac moc ezic ine! 4 Me Wofuŋzi buuruc â wama
ruaine sâc fekicne egarehuc akicguhuc jume go wemocte manatac qatakic
ehuc juekic? Go maŋge bârisiecmurâ Anutuzi buuruc egareekac i mi mana

taraekic me? 5 Go maŋsanaŋ erâ maŋge mi bârisiehuc ʒocfiki bafeku
seroŋ batec ʒoc ʒaza dameŋkoAnuturemumutara dâŋ fârine fua taniŋkeme
ʒâhâmocguocmu. 6 Anutuzi ŋic eebapa‐ nâŋecte sâc furine nârezokac
hâcne. 7Ŋic eehâmo gie paŋʒâic bahuc eri tatamac â juju saric bâfuaniŋte
samarieniŋmu jaŋe juju sanaŋ jarezokac. 8 Ŋic râŋgeŋne dâŋ fâri qizecne
bâsuehuc wiac hehesicne bajuniŋmu jaŋerao ine wiac ʒâʒâicne â mimicne
bâfuaocmu. 9 Sâqocne bapa sasawa, Judaŋic hâcne â Grikŋic mâmâc, jaŋe
ʒâic serereŋ â hâhâwic sâko fua‐jareocmu. 10Tiŋne juniŋmu sasawa, Judaŋic
hâcne â Grikŋicmâmâc, jaŋe eri tatamac â wama fua‐jareocmu. 11Anutu e
ra rowec ware rowec mi focnekac.

Sâmutâc dâŋ i maŋnâŋecko qâreŋkekicne
12 Ŋic sâcmutâc dâŋ tâmiric juhuc sâqocne baeŋgopieŋ jaŋe sasawa

sâcmutâc dâŋ tâmiric jaha sipirickeniŋmu. Â sâcmutâc dâŋhec juhuc
sâqocne baeŋgopieŋ jaŋe sasawa Anutuzi sâcmutâc dâŋte sâcko dâŋjeŋic
mutara‐jareocmu. 13 Sâcmutâc dâŋ mâc hazeczi mananiŋmu jaŋe Anutuzi
honec‐jopame tiŋnemi eŋgopieŋ,manarâ reŋkeeŋgopieŋ jaŋe ine tiŋnemu-
jareocmu. 14Ŋic qâpuc sâcmutâc dâŋ mi mufua‐jarekicne jaŋe maŋjeŋicte
sâcmutâc dâŋ reŋkehuc ine sâcmutâc dâŋ tâmiriczi sâcmutâc dâŋhec tinac
eeŋgopieŋ. 15 Iŋuc epie sâcmutâc dâŋ i maŋjeŋicko qâreŋkekicne, irec
fuŋne jaŋgeŋkeekac. Sâcmutâc dâŋ maŋjeŋicko qâreŋkekicnere maŋjeŋiczi
tutuc qajareekac, erâ wâcmaŋ mamanasu‐jeŋiczi foc forisic ehuc ŋifecmu
qatarac eekac â ŋifec mu bâmiriŋ eekac. 16 I dameŋ sâkore iŋuc eekac.
Ira Anutuzi Jesu Kristo ecneme maŋnâŋecko wiac soŋsoŋ fokac irec fuŋne
bataniŋkeocmu. No Biŋebiaŋ muekopac irec sâcko bataniŋkeocmu hâcne.

Miti i sahaczi babajune mi ekac
17Go ʒâŋege Judaŋicmuhuc sâcmutâc dâŋzi roŋgâŋ egareme herâ foekic.

Erâ no Anuture fuŋne manakopac muhuc sahac fefe juekic. 18 Go Anuture
micdâŋmanaekic, erâ sâcmutâc dâŋ qazu‐garekicnere keci ezo, keci mi ezo
i mana wosâeekic. 19 Ehuc gahacnere ʒiŋucmuekic: “No tiŋtuŋ sâcne jowa
qataŋ ejarepemu, â dapâcko juŋgopieŋ jaŋe sâcne batamae‐jarepemu, 20 â
ŋicmaŋpuriŋhec jaŋe sâcne jaza bâtiŋ ejarepemu, â ɋiemaŋ jaŋewiac sâcne
qazu‐jarepemu. No sâcmutâc dâŋhecte mamana â dâŋfâri irec wamboŋne
rauckerâ jukopac i.” 21 Go iŋuc muekiczi ŋic gâcne miti qazu‐ jarehuc
gahacne maŋ mi qazucneekic. Go ŋic fiuc mi ronʒepieŋ jazahuc gahac fiuc
roekic. 22 Ŋowe ŋonâŋ ŋohe bebehec mi ezepirec jazahuc gahac ŋonâŋge
beheekic. Go nemuɋâŋ sureekiczi nemu ufuŋte wiac fiuc roekic. 23 Go
sâcmutâc dâŋtemanasuhuc maŋfefe eekiczi sâcmutâc dâŋ qâsuahuc Anutu
gâc hecneekic. 24 Irec hâcne kecʒiŋuc qâreŋkekicne: “Qâpuc jaŋe ŋoŋere
kiŋte erâ Anuture ʒâŋemusoriŋkeeŋgopieŋ.”

Mârorema ŋicmaŋko fome fârinemuzo
25 Go sahacgao Anuture ma bakicne i sâcmutâc dâŋ reŋketec fârinehec

eocmu. Me sâcmutâc dâŋ qataratec sahacgao ma izi fârimâc eocmu. 26 Erâ

dâŋ irec ŋifecne qac qârisic fokac wâc. Ŋic moc ma tâmiriczi sâcmutâc
dâŋ reŋkeocmuo mahec tinac eocmu. 27 Ehuc ma tâmiric fuarâ juekaczi
sâcmutâc dâŋte gie baocmu eki ine fuŋnege rituocmu, miti papia â mahec
juhuc sâcmutâc dâŋ qâsuaekic gore fuŋne hâcne rituocmu. 28 Moc e mâc
sahaczi Judaŋic hawari eocmu â sahacko sawa mahec juocmu, iŋucnezi
Judaŋic fârine mi eocmu. 29Maŋzi Judaŋic izi fârine. Â sahacko sâcmutâc
dâŋte ma rojuju i mâcne, maŋko Mârore ma rojuju izi fârine. Ŋic iŋucnere
ŋiczimâcne, Anutuzi maname biaŋkeocmu.

3
Hehesic‐nâŋeczi Anuture dâŋmi bawahaocmu

1Hâc, eme Judaŋic jaŋe qâpuc jaŋehec sâc mocjaha eŋgopieŋ, â sahacko
ma i wiac racne me? 2 Iŋuc aricne. Judaŋic jaŋe wiac bocjaha tahac‐jopa-
kicne. Jaŋe hâcne Anutuzi biŋedâŋ fuŋne fuŋne jazame irec rune embiŋ.
3 Eme weniŋuc? Judaŋic gâcne jaŋe dâŋtewoŋec juku pârâckembiŋte ʒiŋuc
muzo me? “Dodocke‐ jeŋiczi Anutu mume sasanaŋ‐ ticne bawahaocmu.”
4 I aric kereŋne! Anutu e buc mume sasanaŋ â ŋic ine mumu dodocne,
iŋuc muzo. Miti qâreŋ moc ʒiŋuc hâcne fokac: “Go mumutiŋgezi dâŋfâri
eocmu, â mumutaragezi ɋaɋacne eocmu.” 5 Eme hehesic‐nâŋeczi Anutu
tiŋne‐ticnere fuŋne bajaŋgeŋkekacte weniŋuc muzo? Ʒiŋuc muzo me?
“Fuŋne iŋuc fokacte Anutuzi irec okacne nâreme mi sâckeocmu.” (Dâŋ i
ŋic mamanare sâcko mukopac.) 6 I aric kereŋne! Anutu e hehesic‐nâŋecte
okacne nâreme sâckeocmu. Mâc muzac wemocko mâreŋŋic ʒeŋgoma
dâŋnâŋec sâcne mutarazac. 7 Eme ŋifec ine burecdâŋ‐nanezi Anuture
dâŋfâri dopeckeme ʒâŋe biŋe‐ticne irec erâ fekacko wemocte sifu no wâc
sâqocne bapa munarehuc okacne nareekac? 8 Erâ wemocte ʒiŋuc mi
mueŋgopeneŋ: “Sâqocne bapene ŋerisierâ fârine biaŋne fuaoc me.” Nâŋe
iŋuc mueŋgopeneŋ munârehuc micko âkec enâreeŋgopieŋ hâcne. Dâŋ
iŋucnemuhuc hata i âteeŋgopieŋ jaŋe okacne fua‐jareme sâckeocmu.

Ŋicmâmâc sasawa qâsoriekicne
9 Eme weniŋuc? Judaŋiczi ŋic gâcne jowarurâ sâcmoc juŋgopeneŋ me? I

aricne jâmbâŋ. Biac mumbeneŋ, Judaŋic â Grikŋic nânâcmâmâc sâqocnere
kiŋaŋ qaeŋgopeneŋ. 10Dâŋqâreŋ moc ʒiŋuc hâcne fokac:
“Ŋicmoczi tiŋnemoc mi jukac, aric ɋaɋacne;
11moczi mamanahec moc mi jukac,
moczi Anutu wira basac mi ecneekac.
12 Jaŋe qâsoriekicne sasawa,
ʒeŋgoma repirembiŋ;
moczi moc wiac biaŋnemi eekac,
arictac jâmbâŋ.
13Marac‐jeŋic i hâmoc qâŋɋâŋ bâbâfua,
nameŋ‐jeŋic forisieme eatuc dâŋ wefuekac,
qotâ marasiŋ kisoŋnerâ jueŋgopieŋ.
14 Bipic‐jeŋic sâwec â aaric dâŋte gegerockeekac.

15 Ʒikare kike afec jueŋgopieŋ.
16 Ima samaki bahuc tuhu bâfuaeŋgopieŋ.
17Wamare hata ine kâuc baeŋgopieŋ.
18Â ʒâŋemai‐jeŋicko Anuture hâhâwicmi fokac.”
19Nâŋâc ʒiŋucmanaeŋgopeneŋ: Sâcmutâc dâŋ i dâŋ rune nâŋe nâzâkicne. I
ŋic sasawa fuŋne‐nâŋec rituhuc micnâŋec ɋâtâocte ekicne. Eme ŋicmâmâc
sasawa kiŋnâŋec Anuturao fua‐fârekac. 20 Sâcmutâc dâŋte erâ kiŋ nânâwoc
ro i Anutarao moc mi fokac. Sâcmutâc dâŋzi sindaŋ‐nâŋec bataniŋkeekac
hâcne.

Jesu taha‐nâŋec bawecte e manasiŋkehuc kiŋ tâmiric ezo
21 Eme irec sâcmutâc dâŋ fohame Anutuzi tiŋne‐ticne fua taniŋkeocte

hatanemoc bâfuawec fokac, hata i sâcmutâc dâŋqâhâcko â porofete jaŋerao
wâc biŋedâŋ‐ticne mu qâreŋ ekicne. 22 Jesu Kristo manasiŋkehuc kiŋfâsâc
erâ juju, hata i hâcnemamanasiŋhec sasawa jaŋere biŋe ekac. Fuŋne‐nâŋec
bârâwiŋ mi fokac, 23 Nâŋâc mâmâc sasawa sâqorembeŋte Anuture eri
tatamackofifisinere sâcmi eŋgopeneŋ. 24EhameKristo Jesu e kiwiric‐nâŋec
rowecte Anutuzi aki anonoc‐ticnere erâ kiŋfâsâc bacnâpoekac. 25Ekimume
Jesu e socticnezi sâqocne‐nâŋecte erâ taha bawec, eme emanasiŋkeniŋmuzi
taha i biŋeckeniŋmu. Sâqocne ewarehuc jukicne irec kiŋ i Anutuzi buuruc‐
ticnere râeme fowarehuc juwecte Jesu hâmocko râewecko tiŋnere fuŋne
bataniŋkewec. 26 E tiŋnere rune juekac, â Jesu manasiŋkeniŋmu jaŋe
kiŋfâsâc bacjopaekac, irec fuŋne dameŋ ʒiŋuczia taniŋkeocte iŋuc hâcne
ewec.

Mamanasiŋte erâ kiŋfâsâc fuazo
27 Eme mumuteŋ‐ nâŋec moc fokac me? Aricne, mumuteŋ‐ nâŋec

hetâtiekicne. Wemozi hetâtiewec? Eehâmo giere hatazi me? Aricne, ma-
manasiŋte hatazi. 28 Irec dâŋ ʒiŋucmanapene fozejec: Ŋic nâŋâc sâcmutâc
dâŋ rereŋkere mâcne, mamanasiŋte erâ kiŋfâsâc fuaeŋgopeneŋ. 29 Me
Anutu e Judaŋic nâŋere Anutu sawa, qâpuc jaŋere aricne? Iŋuc mâcne, e
qâpuc jaŋere Anutu jaha wâc. 30 E Anutu‐nâŋec mocjaha jukaczi hâcne
Judaŋic â qâpuc mâmâc mamanasiŋ‐nâŋecte erâ kiŋfâsâc bacnâpoekac.
31 Eme iŋuc muhuc mamanasiŋte erâ sâcmutâc dâŋ hetâtieŋgopeneŋ me?
Aric kereŋne, sâcmutâc dâŋ heʒâkieŋgopeneŋ.

4
Abraham â Dawidi jahe Anutu manasiŋkepire kiŋjekic behewec

1 Eme sahackopec mimiŋne‐nâŋec Abraham e wemo bâfuawec mu-
naŋmu? 2 E jahacne eehâmo giere erâ kiŋticne hefâsâewecko ropaŋ sâcne
focnezac. Erâ Anuture maio ine arictâc. 3 Miti papiao dâŋ ʒiŋuc fokac i:
“Abraham e Anutumanasiŋkeme irec erâmaname kiŋticne tarawec.” 4Moc
e gie bame furime râcnepene izi katucmâc rârâcnemi ekac, tofa babazucne
ekac. 5 Â moc e ine eehâmo gie mi bapa, sâqocne bapa kiŋjeŋic beheekac e

manasiŋkeocmu, eme Anutuzi ere hâcne mamanasiŋ‐ticnere erâ maname
kiŋfâsâc eocmu. 6Dawidi e iŋuc jaha Anutuzi ŋicmoc eehamo gie mi baha,
akickehuc kiŋ behecneocmu ere mu ʒeri ehuc kecʒiŋuc qâreŋkewec:
7 “Bahac‐jeŋic behekicne,
â sâqocne‐jeŋic bâtâmirekicne,
jaŋeremanape ʒerine ekac;
8 ŋicmoc Wofuŋzimanacneme kiŋhecmi eekac,
ere manape ʒerine ekac.”

Abrahamzi micne bapa‐nâŋec ewec
9Muʒeri dâŋ kecʒi i mahec nâŋere biŋe sawa ekac me ma tâmiric jaŋere

mâmâc ekac? Abrahamte ʒiŋuc manaeŋgopeneŋ: E Anutuzi mamanasiŋ‐
ticnere erâ kiŋ behecnewec. 10 Mo dameŋko behecnewec, mahec juhame
me ma tâmitric juhame behecnewec? Mahec mâcne, ma tâmiric juhame
behecnewec. 11 E ma tâmiric juhuc Anutu manasiŋkeme kiŋticne behec-
newec irec maqâreŋ ʒâhec râecnewec. Eme Abraham e iŋuc ehuc ine ma
tâmiric jaŋe Anutu manasiŋkehuc kiŋfâsâc eeŋgopieŋ jaŋere micne ewec.
12 Erâ mahec nâŋere micne bapa wâc ewec, erâ mahecte sawa mâcne, e
ma tâmiric juhuc mamanasiŋte kike hata âtewec, hata ijaha mimiŋ qâjâpec
âtehuc Abraham micne bapa‐nâŋecmucnepene sâckeocmu.

13 Anutuzi Abraham â ɋâricfâc‐ticne mâreŋ sâko mâreŋ biŋe qajarewec,
i sâcmutâc dâŋ rereŋte erâ mâcne, mamanasiŋ‐ ticnere erâ kiŋticne be-
hehuc iŋuc ecnewec. 14 Eme biŋe qajarekicne hâcne i sâcmutâc dâŋ
rune jaŋere ezac muzac, ine mamanasiŋzi wiac jawane ezac â mitio
biŋedâŋ feŋec‐nâpokicne i fârimâc ezac. 15 Sâcmutâc dâŋzi kiŋte okacne
fai‐ nâŋecko râeekac. Sâcmutâc dâŋ tâmiricko ine qaqatara mi fuaekac.
16 Irec hâcnewiac biŋe qanârekicne i mamanasiŋte erâ fuaocmu. Wemocte?
I aki anonoczi feŋeŋ râecneme. Abrahamte ɋâricfâc sasawa nâŋâcnao
sanaŋkeocte. Sâcmutâc dâŋko roweckembiŋ jaŋe sawa mâcne, Abrahamzi
mamanasiŋ hata âtewec ijaha âteeŋgopeneŋ nâŋâcnao mâmâc. Eki hâcne
Anuture maio apa wirec‐nâŋec ekac. 17Dâŋqâreŋ ʒiŋuc hâcne fokac: “Noni
go ŋic gurune gurune jaŋere mamac ecmurâ mugarepo.” Abraham e ine
Anutu manasiŋkehuc ʒiŋuc manapaŋkewec: “E hâmoc qâŋɋâŋ bâɋârezo
murâ bâɋâreocmu â wiac mi fokac i mume fuaocmu.”

Abraham mamanasiŋ fekicne focnewec
18E ŋicguru bocjaha jaŋeremamac ezokac, dâŋ i mana hameŋke‐bipiehuc

sifu irec mamanac juwec, ʒiŋuc âzâcnekicnere: “Ɋâricfâcge iŋuc
fuanʒoŋgopieŋ.” 19 Erâ wâc e jara‐ticne 100 bazukicnezi e jahacne sahac
bâmuzuckekicne â Sarare sahac kereŋkekicne i hone‐bipiehuc mamanasiŋ‐
ticne sifu mi ŋeŋgoroŋkewec. 20 Anutuzi biŋedâŋ âzâcnewec i maname
fârimâc mi ewec, ehuc mamanasiŋte sanaŋkerâ Anuture maname fekicne
sâko ehame ʒiŋuc muhuc mana utuckewec: 21 Anutu e wiac mocte
biŋe qaocmu i fârine sâcne bâfuaocmu. 22 Irec Abraham e mamanasiŋ
focnewecte Anutuzi ere maname kiŋfâsâc ewec.

23 Anutuzi maname kiŋfâsâc ewec, dâŋ i Abrahamte sawa mi
qâreŋkekicne, nâŋâcnere wâc mâmâc. 24 Wofuŋ‐nâŋec Jesu hâmockonec
bâɋârewec Anutu hâcne e manasiŋkepene nâŋâcnere iŋuc jaha maname
kiŋfâsâc enaŋmu. 25 Jesu hâcne kiŋbahac‐nâŋecte erâ hâmocko râekicne,
erâ wâc kiŋfâsâc enaŋte hâmockonec bâɋârekicne.

5
Jesuzi wama bâfua‐nârewectemu ʒeri ezo

1 Nâŋâc mamanasiŋte erâ kiŋfâsâc embeŋte Jesu Kristorao qohotahuc
Anuture wamao juŋgopeneŋ. 2 Jesu ekizia motâc ronârewecte akio
juŋgopeneŋ wâc. Erâ juku Anuture huriri qâreŋ fua tâcneme hone
ʒiziwenaŋmu irecmamanac juhucmu ʒeri eeŋgopeneŋ. 3Erâ i sawamâcne,
hume serereŋ jujurewâcmu ʒeri eeŋgopeneŋ, ehuc ʒiŋucmanaeŋgopeneŋ:
Hume serereŋ jujuzi maŋuruc bâfuaekac, 4maŋuruczi sasanaŋ bâfuaekac,
sasanaŋzi sambâŋtewoworic bâfuaekac. 5Sambâŋtewoworic juocmuzi ine
mi qurutuaocmu. Tiri Mâro nârekicne eki Anuture maŋjauŋ maŋnâŋecko
qoŋgiŋkewectemi qurutuanaŋmu. 6Kristo e ŋic nâŋâc hâŋ qa otec qa ehuc
juhapene dameŋ‐ticne maickeme sâqocne bapa nâŋâcne okacne hâmowec.
7Ŋic tiŋnemocte erâ hâhâmo i ŋic nâŋâcnaomimecne fokac, mâc ŋic biaŋne
mocte erâ hâhâmo ine fufuane mecne. 8 Anutu eki ine, sâqocne bâfuahuc
bunao bahuc juhapene maŋjauŋ‐ ticne bâfuahuc mume Kristozi okac‐
nâŋec hâmowec. 9 Eme ʒi socticnere erâ kiŋfâsâc embeŋte okac dameŋko
roroŋ sasapec sâcne enâre‐jâmbâŋkeocmu. 10 Nâŋâc Anutu râsi ecnehuc
juhapene Ŋokâ‐ ticnere hâmocte erâ miriŋ bâcnâpowec. Eme ʒi miriŋ
bacnâpowecko juju‐ticnere erâ sâcne juju saricko râec‐nâpo‐jâmbâŋkeocmu.
11 Erâ i sawa mâcne, Wofuŋ‐nâŋec Jesu Kristozi aki bâfuahuc Anutuhec
bâturec‐nâpowecte Anutu hâcnemu ʒeri ecneeŋgopeneŋ.

Jesure uruc jauŋzi sâqocne‐nâŋec forârâŋnewec
12 Irec ʒiŋuc mananaŋ: Ŋic mocjahare erâ sâqocne mâreŋko fuawec, â

sâqocnere erâ hâmoc fuawec, ehuc ŋic sasawa jaŋerao fotâcnewec. Iŋuc
fuame ŋic sasawa sâqore‐fârembiŋ. 13 Sâcmutâc dâŋmi fuahame sâqocnezi
qanaŋ fuarâ fowec. Erâ sâcmutâc dâŋ arictacte mâc forâ fowefuwec.
14 Ehame hâmoczi Adamtao fuŋkerâ ŋic juwefumbiŋ jaŋe ŋicbomboŋ
ejare warehuc juhame Mose fuawec, ine dâŋ qâhuckehuc Adamte sâc mi
bâfuambiŋ jaŋeraowâc sifu fotâcnewec. Adam e hâcne hâmoctemicne bapa
ehuctecne, ʒâhecko jujure micne bapa fuaocte mukicne ere sâsâcne ewec.

15Aki anonoczi ine dâŋ qaqare sâcmi ekac. Ŋicmocjaha dâŋ qaqa‐ticnere
bocjahazi hâmo sipiric embiŋ. Ehame Anuture uruc jauŋ i ine ŋicmocjaha
Jesu Kristo ere aki anonocte erâ, Adamte dâŋ qaqa sirickehuc, ŋic bocjaha
tahac‐nâpokicne. 16Ŋifec aki anonoc â ŋifec ŋic mocjaha dâŋ qaqa‐ticnere
fârine jahe sâcjekic bârâwiŋ. Ŋic mocjahare bahaczi hârâcte mumutara
bâfuawec, aki anonoczi ine bahac bocjaha qofackehuc kiŋfâsâc bâfuawec.
17 Ŋic mocjaha dâŋ qaqa‐ticnere erâ hâmoczi ŋicbomboŋ ewec, ehame ine

aki anonoc fofo dunduŋ â kiŋfâsâc katucmâc fufua i ro maŋ eeŋgopeneŋzi
ine ŋic mocjaha Jesu Kristo ere erâ juju sanaŋko ŋicbomboŋ ejâmbâŋkerâ
junaŋmu.

Adamzi hâmoc bâfuawec â Jesuzi juju bâfuawec
18 Irec ʒiŋuc: Ŋic mocjahazi dâŋ qaqa bâfuame ŋic mâmâc sasawa

hârâcte biŋe embeŋ, iŋuc jaha ŋic mocjaha tiŋne jume kiŋfâsâc ehuc juju
biŋecke‐fârembeŋ. 19 Ŋic mocjahare qaqatarare bocjahazi sâqorembeŋ,
iŋuc jaha ŋic mocjahare dâŋrereŋte bocjahazi biaŋkenaŋmu. 20 Sâcmutâc
dâŋ e ine sâqocnezi ɋârâŋkeocte ŋondeŋnao raʒiwec. Eme sâqocnezi
fua fehame aki anonoczi sirickehuc meckecnewec. 21 Fârine ʒiŋuc
fuaocte: Sâqocnezi hâmocte uucmaŋko ŋicbomboŋ ewec jukac, iŋuc jaha aki
anonoczi ŋicbomboŋ erâ kiŋfâsâc bacnâpohuc juju sanaŋko râec‐nâpozejec.
I Jesu Kristo Wofuŋ‐nâŋec ere erâ iŋuc fuazejec.

6
Miti Opâ ruahuc sâqocnere hâmombeŋ

1 Eme weniŋuc muzo? Sâqocnere gie bahuc jaha jupene aki anonoczi
fua ɋârâŋkehuc sirickezejec, iŋuc muzo me? 2 Iŋuc misac! Sâqocne
hâmocnembeŋziwemocko irec maŋnao ʒuhuckerâ junaŋmu? 3Me kecʒiŋuc
mi manaŋgopieŋ? Miti Opâ ruahuc Jesu Kristorao ʒuhuckembeŋzi
hâmoc‐ticnao ŋeutuckembeŋ. 4 Ine hâcne, nâŋâc Miti Opâ ruahuc Kris-
tohec mâmâc hâmo duduc ekicne, eme Mamac eri tatamac‐ticnezi Kristo
bâɋâreme hâmockonec faharewec jukac, iŋuc jaha nâŋâc ɋârerâ juju ɋâri
moc junʒepeneŋ. 5Nâŋâc hâmoc‐ticnere hawari ehuc erao ʒuhuckembeŋte
fafahare‐ ticnao sâc ijaha ehuc ʒuhuckenaŋmu. 6 Ʒiŋuc manaŋgopeneŋ:
Maŋraŋɋa‐nâŋec Jesuhec mâmâc maripoŋko qakicne, i maŋsahac‐nâŋecko
sâqocnere tâpiri ŋeŋgoroŋkeocte â sâqocnere kiŋaŋ mocwâc mi qanaŋte.
7Moc e hâmome sâqocnere niŋgiŋ ŋetaracneocmu. 8Kristohec hâmombeŋko
ine ehuc wâc junaŋmu, iŋucmanapaŋkenaŋmu. 9Kristore manaŋgopeneŋ,
e hâmockonec fahareweczi mocwâc mi hâmoocmu, hâmoczi ŋicbomboŋ
mocwâc mi ecneocmu. 10 Hâmowec i sâqocnere arec mocjaha hâmome
tarawec eme ʒi jukac i Anuture erâ jukac. 11Eme ŋoŋe iŋuc jaha ŋaŋacnere
manapie sâqocne hâmocnembiŋ ehuc Jesu Kristo ehec Anutu jucneŋgopieŋ
ezejec.

Sâqocnere kiŋaŋ mi qazo
12 Sâqocnezi sahac‐ ŋeŋic sisirowenao ŋicbomboŋ eŋarezo mume mi

manacnenʒepieŋ, â sahac‐ŋeŋiczi sasecte suruc‐ŋopame i wâc mi man-
acnenʒepieŋ. 13 Erâ wâc me sahac‐ ŋeŋic i hehesicte mi qikiŋnepie
sâqocnere kiŋaŋ qazejec. Aricne, ŋoŋe hâmockonec bâɋârec‐ŋopakicnezi
Anuture gieo raʒinʒepieŋ, ehuc mesahac‐ŋeŋic Anuture qikiŋnepie tiŋnere
kiŋaŋ qazejec. 14 Ŋoŋe sâcmutâc dâŋko mâcne, Anuture aki anonocko
jueŋgopieŋte sâqocnezi ŋicbomboŋ mi eŋareocmu.

Mitire gie bapa ŋic erâ juzo

15 Eme ʒi wenac ezo? Anuture aki anonocko raʒihapene sâcmutâc
dâŋte aka râriewecte sâqocne bazo me? Iŋuc aricne! 16 Me ŋoŋe ʒiŋuc
mi manaŋgopieŋ me? Ŋicbomboŋ moc maŋ sahac‐ ŋeŋic qikiŋnecnehuc
micne reŋkeniŋmuzi ere kiŋaŋ qaqafâc erâ gie‐ticne baniŋmu. Sâqocnezi
ŋicbomboŋ‐ ŋeŋic eme ere kiŋaŋ qahuc juku hâmo sipiric eniŋmu, me
micrereŋzi ŋicbomboŋ‐ŋeŋic eme ere kiŋaŋ qahuc tiŋkeniŋmu. 17 Ŋoŋe
sâqocnere kiŋaŋ qaqa juwarembiŋ i tarawec, eme ʒi mitire hata qazu‐
ŋarekicne irec sâckomaŋzimanahuc reŋkeeŋgopieŋ irec Anutumuteŋkezo.
18 Ŋoŋe sâqocnaonec batarac‐ ŋopakicnezi tiŋnere kiŋaŋ qaqa embiŋ
juŋgopieŋ. 19 Maŋraŋɋa‐ŋeŋic gegec dodocnere ŋicko wiac fokac ira sâc
hehuc dâŋ ŋazakopac. Ŋoŋe mârâc jaha me sahac‐ŋeŋic qikiŋnepie sasec
â sindaŋ irec kiŋaŋ qaqa ehame kosa jujumbieŋ, eme dameŋ ʒiŋuczia me
sahac‐ŋeŋic qikiŋnepie tiŋnere kiŋaŋ qaqa ehame maŋfuru erâ junʒepieŋ.
20 Sâqocnere kiŋaŋ qaqa jumbiŋko tiŋnere niŋgiŋ mi foŋarewec. 21 Eme
dameŋ ira wemo fârime bâfuambiŋ? Fârine hotâckembiŋ irec ʒiŋuczia
manapie miminehec eekac; eme irec faicnao hâmoc bâbâfuane fokac.
22 Dameŋ ʒiŋuczia ine sâqocnere niŋgiŋ ŋeŋgoroŋkeme Anuture kiŋaŋ
qaqa embiŋ juŋgopieŋ, ehuc fârine maŋfuru rombiŋ â ʒâhec juju sanaŋ
bâfuaniŋmu. 23 Sâqocnere furine hâmoc rozo, â Anutu aki anonoc‐ticnere
fârine ine Wofuŋ‐nâŋec Jesu Kristo erao ʒuhuckehuc juju sanaŋ rozo.

7
Mârore hata ɋario juzo

1 Âgo bureŋ, sâcmutâc dâŋ mamana ŋoŋere mukopac, ŋoŋe kecʒiŋuc mi
manaŋgopieŋ me? Sâcmutâc dâŋ rereŋke i hâmocko taraekac. 2 Irec hâcne
ŋokac moc e ŋowene ɋâricne juhame bebehene mi fokac, sâcmutâc dâŋko
iŋuc mukicne. Ŋowe‐ticne hâmome ine sâcmutâc dâŋko ŋowe ŋonâŋ jahere
mukicne i tarakac. 3 Ŋokac moc e ŋowe‐ticne ɋâricne juhame beherâ ŋic
moctao qohotame ʒuhuc bâtâcte kiŋ hurekac muzo. Ŋowe‐ticne hâmome
ine sâcmutâczi niŋgiŋ‐jofawec niŋgiŋ i tâcneocmu; ehame ŋicmoc baocmuo
ʒuhuc bâtâcte kiŋ mi hureocmu. 4 Âgo bureŋ, ŋoŋere fuŋne ijaha fokac.
Kristo e sahac‐ticne hâmocte qikiŋnewec, erao ʒuhuckehuc sâcmutâc dâŋ
hâmocnembiŋ. Ʒi ine ru mocte embiŋ. Hâmockonec faharewec jukac ere
hâcne embiŋ. Irec nâŋâc Anutu fârine bâfuacnenʒepeneŋ! 5 Juju raŋɋa
jujumbeneŋ dameŋ ira sâqocnere sasec i sâcmutâc dâŋzi ʒocticne ficneme
me sahac‐nâŋecko gie‐ ticne bajujec. Iŋuc enâreme hâmo sipiricte fârine
bâfuambeŋ. 6 Ʒi ine sâcmutâc dâŋ hâmocnepene niŋgiŋ‐ ticne tarawecko
dâŋqâreŋte hata raŋɋanemi âtehucMârore hata ɋâricne âteŋgopeneŋ.

Sâqocnezi hobeteŋko ŋesiŋnehuc suruc‐nâpoekac
7 Eme ʒi weniŋuc muzo? Sâcmutâc dâŋ i sâqocne me? I aricne i!

Mâc sâcmutâc dâŋ tâmiric muzac, no sâqocnere fuŋne mi mana tarazapo.
Sâcmutâc dâŋzi ʒiŋuc mufua‐ nâreekac: “Go andac mi ezemec.” Dâŋ i
mi fome muzac andacte kâuc bazapo. 8 Sâqocne e ine sâcmutâc dâŋzi
ŋesiŋ ecnehamemaŋnane suruckeme andac fuŋne fuŋne fuawec. Sâcmutâc

dâŋqâhâc mi fome muzac sâqocnezi mâc mâteŋkerâ fozac. 9 No mârâc
jaha sâcmutâc dâŋqâhâc tâmiricko sâcne juhâmopo. Izi ʒâhec sâcmutâc
dâŋzi bâfuacnume sâqocnezi maŋnaneo ɋâreme hâmopo. 10 Sâcmutâc dâŋzi
enareme juhâmopemurâmukicne izi hâcne ŋerisierâ ʒikanehec ewec. 11 Ine
hâcne sâqocnezi hobeteŋko ŋesiŋnehuc sâcmutâc dâŋte erâ eatucnuhuc
qâhâmocnuwec. 12 Erâ ine ʒiŋuc: Sâcmutâc dâŋqâhâc e bahacmâc, â
bâfâuckehuc moc moc mutâcnekicne i wâc bahacmâc â tiŋne â biaŋne.
13 Hâc, eme dâŋ biaŋnezi hâmoc bâfua‐narewec? Iŋuc mâcne, sâqocnezi
nuwec. Sâqocne fuŋne‐ticne taniŋke‐jâmbâŋkeocte dâŋ biaŋnezi âki heha
hâmocne nuwec. Sâqocnere manapene gâgâpâcne jâmbâŋ eocte sâcmutâc
dâŋzi âki heha nuwec.

Me sahac‐nâŋecko sâqocnezi gie hae ewec
14 Nâŋâc ʒiŋuc manaŋgopeneŋ: Sâcmutâc dâŋ e Mârore tofa, no ine

mâreŋte tofa, sâqocnere hozine. 15 No eebapa‐ nanere manape ririsi
eekac. No wiac moc ezo enare‐bipieme mi eekopac, â wiac sureekopac
ine eekopac. 16 Erâ wiac sureekopac i ehuc ine sâcmutâc dâŋzi biaŋne
irec fuŋne bataniŋkeekopac. 17 Eme hehesic eekopac i no nahacne maŋte
mâcne, sâqocnezi maŋnaneo fohuc surucnume eekopac. 18No fuŋne ʒiŋuc
manakopac: Maŋnaneo, sahac biuc‐nanere maŋko hâcne, biaŋnezi fic hae
mi ewec jukac, wiac biaŋnere mumu i muekopac, â fârine bâbâfua ine
arictac. 19 No wiac biaŋne ezepac muhuc mi eekopac, â wiac sâqocne
mi ezepac muhuc ine eekopac. 20 Sâqocne mi ezo muhuc sifu eekopac
ine ʒiŋucte, i no nahac mâcne, sâqocnezi maŋnaneo fic hae ewecte
jâiŋko eekopac. 21 Norao sâcmutâc kecʒiŋuc fuaekac: Wiac biaŋne ezo
muhape sâqocnezimaicnuekac. 22No maŋwâmbuŋ‐nanezi Anutu sâcmutâc
dâŋticnere mana aŋac eekopac. 23 Ehame me sahac‐naneo sâcmutâc moc
fokac izi maŋmamanasu‐nanere dâŋhec rârâsi eekopirec, ehuc niŋgiŋnume
sâqocnere sâcmutâc dâŋ me sahac‐naneo fic hae ewec ere kâpâcwâru ŋic
eekopac 24Ŋic huacbucne no mozi sahac‐nane hâmocte biŋe ekicne hetara‐
nareocmu? 25 Anutu e Wofuŋ‐ nâŋec Jesu Kristore erâ muteŋkekopac.
Eme ʒiŋuc hâcne: No nahac maŋ mamanasu‐nanezi Anuture sâcmutâc
dâŋ kiŋaŋ qacneekopac, sahac‐nanezi ine sâqocnere sâcmutâc dâŋ kiŋaŋ
qacneekopac.

8
BiaŋkekicneziMârore hata âtezo

1 Eme Jesu Kristohec jueŋgopieŋ ŋic i jaŋerao sâqocnere okacne mu-
mutara‐ jare moc mi fufuane. 2 Kristo Jesure erâ juju bâfua‐nâreekac
Mâro hâcne, ere sâcmutâc dâŋzi sâqocne â hâmoc irec sâcmutâc dâŋ
bârârie‐nârewec. 3 Sâcmutâc dâŋ e maŋraŋɋa‐nâŋeczi tâpirine bawahame
nâŋâcnao gie bâipiewec. Irec Anutu e ʒiŋuc ehucmaŋraŋqa sâqocne‐ticnere
tâpiri qame wahawec: Ŋokâ‐ ticne soreme sâqocne bapa nâŋâcne sahac
hawari rorâ sâqocnere due bawec. 4 Ine maŋraŋɋare hata mâcne, Mârore
hata âteeŋgopeneŋ nâŋâcnao sâcmutâc dâŋrereŋ biaŋ fua‐ fâreocte iŋuc

ekicne. 5 Juju raŋɋare hata âteeŋgopieŋ jaŋe maŋ mamanasu‐ jeŋic juju
raŋɋare wiacte foekac, â Mârore hata âteeŋgopieŋ jaŋe maŋ mamanasu‐
jeŋic Mârore wiacte foekac. 6 Maŋraŋɋare wiacte manasuhuc sisipiric
bâfuazo, â Mârore wiacte manasuhuc juju â wama bâfuazo. 7Maŋraŋɋare
wiacte mamanasu izi Anutu kisâ ecneekac. Ehuc sâcmutâc dâŋticne mi
dapecneekac, i wemo‐ticnezi sâcne ezac! 8Maŋraŋɋahec jueŋgopieŋ jaŋere
Anutuzi takickeekac.

9Anuture Mârozi maŋŋeŋicko fic hae ewecko ine maŋraŋɋaopec mâcne,
Mâroraopec utuckerâ jueŋgopieŋ. Moc e KristoreMâro tâmiric juocmuzi ere
ŋicbiŋemi juocmu. 10Kristozi maŋŋeŋicko jukacko sahac‐ŋeŋiczi sâqocnere
erâ hâmoc ruckekac, â maŋ qâqâtâc‐ŋeŋiczi ine kiŋfâsâc bacŋopakicnere
juju ruckekac. 11 Eme Jesu hâmockonec bâɋârewec Anutu hâcne, ere
Mârozimaŋŋeŋicko ŋeŋe juju ekacko, Kristo Jesu hâmockonec bâɋâreweczi
maŋŋeŋicko Mâro‐ticne jukac ere erâ sahac‐ ŋeŋic hâmocne i iŋuc jaha
bâɋâreocmu.

Mârohec erâ Anuture naru motecfâc juzo
12 Âgo bureŋ, irec hâcne maŋraŋɋazi wemo nâre tahac eekacte nâŋâc

tofa bazucnehuc ere wiacko qohotanaŋmu? 13 Ŋoŋe maŋraŋɋare wiacko
qohotaniŋmuo sipirickeniŋmu. Â Mârore tâpirio sahacte dâŋ qaniŋmuo ine
juju sâcne juraʒihuc juniŋmu. 14AnutureMârozi de âsic ejareha jueŋgopieŋ
jaŋe hâcne Anuture naru motecfâc. 15 Anutu e Mâro ŋarewec i kiŋaŋ
qaqafâcne juhuc harierâ hâhâwic bacneniŋte mâcne, naru motecfâcne
erâ juniŋte ŋarewec. Irec hâcne “Mamac biaŋ‐ nâŋec” muhuc wasic-
keeŋgopeneŋ. 16 Nâŋâc Anuture naru motecfâc jueŋgopeneŋ, dâŋ i
Mârozi maŋnâŋecko musokame manaeŋgopeneŋ. 17 Naru motecfâcne
juŋgopeneŋzi Anuture huhure wâc rauckenaŋmu, Kristohec mâmâc wirec
rauckenaŋmu. Ʒira mâreŋko ehec ʒârâ hâriŋ faio junaŋmuo ehec eri
tatamac biaŋkomâmâc jaha junaŋmu.

Ŋic maŋ sahac‐ nâŋec biaŋke‐fârehame wiac omanezi iŋuc jaha
biaŋkeocmu

18 Sambâŋko Anutuzi eri aŋac bâfua‐nâreocmu, i mâreŋko ʒâic busâqoc
fokac ira sâc hepe mamakâc eocmu. 19 Anuture naru motecfâc eri
aŋac‐nâŋec fua tâcneocte, wiac bâfuac‐jopakicne jaŋe irec woŋec juhuc
maŋ hâhâŋ ejareekac. 20Wiac omane jaŋe wâc bie gufec hâmo qanʒaraŋte
maŋnao râec‐jopakicne, erâ jaŋacne maŋte mâcne, ŋiczi sahacko râec
ejarewec. Erâ jaŋe iŋuc hati fohuc juniŋtemi mujarekicne. 21Wiac omane
jaŋewâc hâmo qanʒaraŋte niŋgiŋ hetararâ firiehuc Anuture narumotecfâc
nâŋâcne eri aŋacko ʒuhuckeniŋmu hâcne. 22Nâŋâcmanaŋgopeneŋ, dameŋ
i hâcne maickeocte wiac omane jaŋe harac huacbuc ehuc gozi kicjopame
ʒâic manaeŋgopieŋ. 23 Erâ wiac omane jaŋe sawa iŋuc mi eeŋgopieŋ,
sambâŋkonec qaqasune Mâro hâcne nârekicne nâŋâc iŋuc jaha, naru
motecfâc‐ticne juŋgopeneŋ irec fuŋne Anutuzi, sahac‐ nâŋec bâfiriehuc,
bataniŋkeocte woŋec juhuc maŋzi harac huacbuc eeŋgopeneŋ. 24 Nâŋâc

bâpiaŋ‐nâpokicne irec fârine tapamaŋko fokâc. Fârine tâtâc fuame muzac
harac huacbucmi enʒapeŋ. Wiac i basahuc ine harac huacbuc ezo. 25Fârine
tâtâc mi fuame honeeŋgopeneŋte maŋzi worickehuc woŋec jueŋgopeneŋ
hâcne.

26 Mâro e wâc gegec dodoc‐ nâŋecte erâ bafic‐ nâpoekac. Nâŋâc iŋuc
me iŋuc numupene sâckeocmu, i mi mana‐ hâmoeŋgopeneŋte Mârozi
âkehoc‐nâporâ saŋuc ŋiczi mi mamanane i qaekac. 27 Ehame Anutu e maŋ
hohonezi Mârore dâŋ manaekac. Mâro e mitiŋic jaŋere okacne Anutu
dâŋsâc‐ticnao numuekac.

Anutu e nâŋâcnao gie fuŋkewec i bataraocmu
28 Nâŋâc manaŋgopeneŋ, Anutu maŋzi jauŋkeniŋmu jaŋe wiac izi me

izi fua‐jarehuc bâbâpiaŋ‐jeŋic dopecke‐fâreocmu, ine eki hefârec‐jopaocte
maname fowecte hefârec‐jopawec jaŋe hâcne. 29Ŋic qanaŋ honec‐jopame
sâckewec jaŋe Ŋokâ‐ticnere hawari eniŋte mucjopawec. Eme ɋafâc‐ticne
bocjaha ehapene e jahac ine mârâc hahac‐nâŋec erâ juocmu. 30 Anutu e
ŋic qanaŋ hone wosâec‐jopawec sâc hefârec‐jopawec. Hefârec‐jopawec sâc
kiŋfâsâc bacjopawec. Kiŋfâsâc bacjopawec sâc eric‐jopawec.

Wiac moczi Anuture uruc jauŋkonecmi batarac‐nâpoocmu
31 Dâŋ irec fuŋne weniŋuc fokac? Anutuzi âgo enârehame mozi râsi

enâreocmu? 32 E Ŋokâ‐ ticne mi sakarehuc nâŋâcnere erâ qaisockeweczi
ere erâ wiac sasawa mi sesi qeqeric jaha tahac‐nâpoocmu me? 33 Anutu
bâwosâecfâc‐ticne jaŋemozi dâŋko râec‐jopaocmu? Anutu e jahac kiŋfâsâc
bacjopakac. 34 Me mozi tuŋjopaocmu? Kristo Jesu e jahac hâmowec,
erâ hâmowec sawa mâcne, e hâmockonec wâc faharerâ Anuture mefâreo
feweczi nâŋâcne riŋ rohuc juekac. 35Kristore uruc jauŋkonec wemozi moc
batarac‐nâpoocmu? Ʒâic busâqoczi me hume serereŋzi me fific guguriŋzi
me roroczi me qarâ suriŋnezi me ʒârâ ʒâpâzi me ʒika kâpâcwâruzi?
36Dâŋqâreŋ kecʒiŋuc fokac irec sâcko wiac enâreeŋgopieŋ:
“Gore erâ ʒoaŋne ʒoaŋne qa imac enâreeŋgopieŋ,
lama qa hezuc eejarene jaŋere sâcko râec‐nâpoŋgopieŋ.”
37 Erâ wiac iŋucnezi mi bâdoc‐nâpoocmu, aricne, Jesure uruc jauŋko
âtesiŋnehuc sasanaŋ fekicne bâfuarâ domaeŋgopeneŋ. 38 Irec no ʒiŋuc
manapaŋkekopac: Hâmoczi me jujuzi, aŋelozi me ŋicbomboŋzi, wiac
ʒiŋucne fofonezi me ʒâhec fufuanezi, me wiac tâpirineheczi, 39wiac faicne
wawahanezi me juwicnec wewefunezi, wiac izi me izi Anuture uruc
jauŋkonec moc mi batarac‐nâpo‐jâmbâŋkeocmu. Uruc jauŋ i Wofuŋnâŋec
Kristo Jesu ere erâ ɋoroc‐nâpoekac.

9
Paulo e Judaŋic âgofâcne jaŋere buʒâicmanawec

1 No Kristore ŋiczi burec mi ehuc dâŋ jâmbomac mupe mananiŋ.
Tiri Mârozi maŋnane batamaehame mana‐ jâmbâŋkehuc ŋazape: 2 No
busâqoc fârine manahuc maŋnane wemo afecne fârorockeekac. 3 Judaŋic

âgofâc‐nane, soctofafâc‐nane hâcne, jaŋere erâ no nahac Kristore sac-
maŋkonecwawahare sâcne afeckezapo. 4 Jaŋe hâcne Israe ŋic, emeAnutuzi
fuŋfuŋfâc‐ticne bacjopawec, ehuc tâpiri tatamac‐ ticne jowatuwec. Erâ
jaŋehec ʒâʒâfic erâ sâcmutâc dâŋ mufua‐ jarewec â mai ecnehuc juniŋte
hatane jowatuwec. Erâ wâc biŋedâŋ jazawec. 5 Â mimiŋnefâc‐jeŋic
jaŋe mitire fuŋqizecne jumbiŋ. Eme Kristozi ŋicsahac rohuc fuawec i
jaŋere guruo fuawec. Wiac sasawa irec Wofuŋ jukac, Anutu hâcne, e
mumuteŋheczimumuteŋhec juraʒihuc juzejec sanaŋ. Jâmbomac.

Mitihec jaŋe Anuture ŋicfâc
6Wiac iŋuc fuawec irec Anuture dâŋ dodocne ewecmimuzo. Israeraonec

fuambiŋ jaŋe Israe ŋic fârine ninic mi efârembiŋ. 7 Â Abrahamte tofafâc
jaŋe ɋâricfâc‐ticne fârine wâc mi efârembiŋ. Eme irec hâcne dâŋ ʒiŋuc
âzâcnekicne: “Isakare ɋâricfâc jaŋe sawa gore biŋe eniŋmu.” 8 Dâŋ irec
fuŋne ʒiŋuc fokac: Sahaczi Abrahamtao fuambiŋ sâc Anuture ŋicfâc mi
efârembiŋ, biŋedâŋko fuakicne jaŋe sawaAbrahamte ɋâricfâc fârine embiŋ.
9Biŋedâŋ kecʒiŋucmukicne: “Jaramoc tarame Sarazimotec rorâ bajuhame
mocwâc warepemu.” 10 Erâ i sawa mâcne, Rebekarao sâc ijaha fuawec.
E mimiŋne‐nâŋec Isaka ehec juhuc motec jajahec kiwec‐jofawec. 11 Eme
motec jahe mi fuahuc wiac biaŋne me sâqocne mi ehapire Anutuzi jahere
ʒiŋuc âzâcnewec: “Hahaczi ɋare kiŋaŋ qazejec.” 12 Ine Anutu mumupaŋ‐
ticne sanaŋkeocte manasuhuc motec juju‐jekicte mâcne, e jahacne maŋte
ro bârâwiŋ ejactehuc dâŋ i muwec. 13 Irec dâŋmoc ʒiŋuc hâcne fokac: “No
Jakobore enarewec â Esaure takicnuwec.”

Anutu e juju bapa‐nâŋectemâcne, buuruc‐ticnere ehâmo‐nâreekac
14 Eme irec weniŋucmuzo? Anutu erao guriŋ bapa hehesicne moc fokac

me? I aric kereŋne. 15 E Mose dâŋ ʒiŋuc âzâcnewec: “No ŋic moc akickezo
murâ akickepemu â ŋic moc buuruc ecnezo murâ ecnepemu.” 16 Irec
ŋicmaŋte me ŋic eebapare mi muzo, Anutu buuruc‐ ticnere sawa muzo.
17 Anutuzi Farao dâŋ âzâcnewec, irec miti papiao ʒiŋuc qâreŋkekicne: “No
gorao tâpiri‐nane bataniŋkepe ʒâŋe biŋe‐nane mâreŋ sâc raocte muhuc
âkendâŋgupo hâcne.” 18 Eme irec Anuture ʒiŋuc manazo: E ŋic moc
akickezo murâ akickeocmu â moc e maŋne bâzickezo murâ bâzickeocmu.
19 Eme ŋifecne ʒiŋuc mecne nazacmu: “Anutu e ŋic nâŋâcne wemocte
maname sâqoreekac? E wiac moc ezo mume ŋiczi aka hehecne i mi fokac.”
20 Ŋic go wemogere Anuture dâŋ mucmu? Kuʒizi wemocko kuzi bapa
ʒiŋuc âzâcneocmu: “Go wemocte sâc iŋucne bacnumeŋ?” 21Me kuʒi bapa
e afe izia kuʒi gâcne ŋic jaŋere biŋe â gâcne bec qâto jaŋere biŋe bame
sâqoreocmume?

Miti runezi râpene embiŋ
22 Eme Anutu e kuʒi kimbeŋ‐ ticnere biŋe, ʒâhecko qanʒaŋ‐ joparâ

behec‐ jopaocte maname fokac, kuʒi i jaŋerao ʒika bâfuahuc tâpiri‐ticne
bataniŋkeocte sifu bumâteŋ‐ticnere erâ jâbu ejare warehuc juekac. 23 Erâ

ŋifecne kuʒi buuruc‐ ticnere biŋe, juku eri tatamac‐ticnao biric‐ jopaocte
maname fokac, kuʒi i jaŋerao eri aŋac mâriri hejareocte bacjopa juekac.
24Eme Judaŋic sawamâcne, qâpucmâmâc kuʒi buuruc‐ticnere biŋe enaŋte
hefârec‐nâpoekac. 25 Eme irec porofete Hoseare papiao dâŋticne ʒiŋuc
fokac:
“Ŋicgurumi rucjopapo jaŋe ‘nore ŋicfâc’ mucjopapemu,
â biŋemâc juwec e ʒâŋene ‘joroc‐nane’ mucnepemu.”
26 “Eme ‘ŋoŋe nore ŋicfâc aricne’ ŋazakicne,
mâreŋ ira wâc ʒâŋe‐jeŋic ‘Anutu jujunere naru motecfâc’ fuaocmu.”
27 Erâ Jesajazi hahaŋne bahuc Israe ŋic jaŋere ʒiŋuc muwec wâc: “Is-
rae qâricfâcne jaŋe hâwecmecko moŋgeŋ fokac irec sâc bâfuazo murâ
bâfuaniŋmu, eme sifu uuc ʒanʒaŋne sawazi biaŋkeniŋmu.” 28 Wofuŋ e
mâreŋko dâŋticnere fârine ɋeŋnea bâfuame fideteŋ efâreocmu. 29 Jesajazi
findaŋdâŋmoc ʒiŋuc hâcnemuwec:
“Sambâŋmomori jaŋereWofuŋ e ŋicukic
moc mi getâc‐jopa‐nârememuzac,
ine Sodom jaŋere sâc bâfuanʒapeŋ,
â Gomora jaŋe iŋucne enʒapeŋ.”

Judaŋic jaŋe tiŋke biaŋ eniŋte eipiembiŋ
30 Eme ʒi weniŋuc muzo? Kecʒiŋuc: Ŋic qâpuc tiŋke biaŋ eniŋte mi

fotariembiŋzi tiŋke biaŋ embiŋ,mamanasiŋte tiŋke biaŋ embiŋ hâcne. 31Â
Israe ŋic sâcmutâc dâŋ reŋkehuc tiŋke biaŋ eniŋte fotariembiŋzi sâcmutâc
dâŋbâmâmâckembiŋ. 32Wemocte? Ʒiŋucte: Jaŋemamanasiŋtemâcne,mâc
juju bapa‐jeŋicte tiŋke biaŋ eniŋte mumbiŋ. Ehuc hatao qânâ fowec ira
kike‐jeŋic hezumbiŋ. 33Kecʒiŋuc hâcne qâreŋkekicne fokac:
“Manakic, no Zioŋ haeo qânâ moc râekopac
ira kike‐jeŋic hepirickeniŋmu,
â buse ŋeŋenemoc hekopac ira heariweniŋmu.
Eme moczi e manasiŋkeocmu ine mi qurutuaocmu.”

10
Anutuzi kiŋ tatarare hata bâfuawec i Judaŋic jaŋe qikiŋnembiŋ

1 Qomâfâc‐nane, Judaŋic âgofâc‐nane biaŋkeniŋte maŋnanezi boc
enareme Anutu irec numucneekopac. 2 Jaŋe Anutu kiŋaŋ qacneniŋte
ʒoɋac ehuc jueŋgopieŋ i honeekopaczi mukopac. Erâ i hatane kâuc
bahuc eeŋgopieŋ. 3 Jaŋe Anuturaonec kiŋfâsâc eere hata fokac i kâuc
baeŋgopieŋte jaŋac tiŋke biaŋ eniŋte giene baeŋgopieŋ. Irec Anutu tiŋne
rune mi dapecnembiŋ. 4 Ŋiczi mamanasiŋhec erâ kiŋfâsâc bâfuanaŋte
Kristozi sâcmutâc dâŋte hata hebâzicke‐nârewec.

5 Mose e dâŋ ʒiŋuc qâreŋkewec: “Ŋic moc e sâcmutâc dâŋte tiŋke biaŋ
hata âteocmuzi juju bâfuaocmu.” 6 Â mamanasiŋte tiŋke biaŋ eere dâŋ ine
kecʒiŋuc fokac: “Gomaŋgezi ʒiŋucmimuzemec: Mozi sambâŋko ferâKristo
bawahaocmu, 7 me mozi hârâcko hurâ Kristo hâmokicne jaŋeraonec jowa

wefuocmu?” 8 Iŋuc mâcne, tiri papiao kecʒiŋuc mukicne: “Miti i ʒoricko
mi fokac, i mumugao â mamanagao râekicne.” I mamanasiŋte dâŋ ŋaza
qazuc eeŋgopeneŋ irec mukicne. 9 Jesu e Wofuŋ‐nane i mumugao foocmu
â Anutuzi Jesu hâmockonec bâɋâre‐narewec i mamanagao foocmu eme
biaŋkerâ jucmu. 10 Maŋzi Jesu manasiŋkehuc kiŋfâsâc ezo, â miczi e mu-
taniŋkehuc biaŋkezo. 11Eme irec hâcnemiti papiao kecʒiŋuc qâreŋkekicne:
“E manasiŋkeocmuzi mi qurutuaocmu.” 12 Judaŋic â Grikŋic bârâwiŋ mi
eŋgopeneŋ, emocjahaziWofuŋ junâre‐fâreekac, erâ wiac fuŋne fuŋne hezu
henâreekac. 13 Irec hâcne ʒiŋucmukicne: “Wofuŋte ʒâŋe riwaseckeocmuzi
biaŋkerâ juocmu.” 14 Ririwasecke i e mi manasiŋkeeŋgopieŋzi wemocko
eniŋmu? Anutu mamanasiŋke i dâŋticne mi manaeŋgopieŋzi wemocko
eniŋmu? Anutu dâŋticne mamana i biŋe mumu tâmiric wemocko eniŋmu?
15 Â biŋe mumu i moczi jaza sorec mi ejarehame wemocko fuaniŋmu?
Dâŋqâreŋ ʒiŋuc hâcne fokac: “Biŋebiaŋ mumuŋic jaŋere kike fânâŋzi maŋ
baafec bâfuaekac.”

Anutuzi Judaŋic bâipiec‐jopawec
16 Biŋebiaŋ ine ŋic gâcnezi mana rereŋ mi embiŋ. Jesajazi wâc ʒiŋuc

muwec: “Wofuŋ, biŋedâŋ muhaŋnekicne i mozi mana ʒakiewec?” 17 Irec
ʒiŋuc manazo: Mamanasiŋ i miti mu manacte fârine, â miti mu manac i
Kristore micte fuaekac. 18 Hâc, eme ʒiŋuc muhuc wiokopac: Jaŋe miti mi
manambiŋ me? Iŋucmâcne,
“Micfânâŋ‐jeŋiczimâreŋ sâcke‐fârewec
â dâŋjeŋiczimâreŋ qaŋeŋnao fisiwec.”
19 Eme mocwâc wiohuc mukopac: Israe ŋic jaŋe mi mecne mana‐
hâmombiŋ? Iŋucmâcne, qanaŋ Mosezi ʒiŋuc qâreŋkewec i mupe:
“No ŋic omane rocjopape siric‐ŋopapie iiŋguuŋ ejarenʒepieŋ;
ŋicgurumutucne hefârec‐jopape buŋeŋic gâpârezejec.”
20 Eme ʒâhec Jesajazi dâŋ bâutuckehuc kecʒiŋucmuwec:
“Mi basacnuhuc jumbiŋzi bâfuacnumbiŋ,
nore mi muhuc jumbiŋ jaŋemaic‐jopapo.”
21Erâ Israe ŋic jaŋere ine ʒiŋucmuqâreŋ ewec: “No ŋicgurumana qâomane
â mickobacne dameŋ ʒora meoric qajarehuc jupo.”

11
Israe ŋic gâcne sâkomaŋsanaŋ ehapie Anutuzi afecne rowosâec‐jopawec

1 Eme wiokopac: Anutuzi ŋicfâc‐ticne behec‐jopawec me? Aricne, iŋuc
mi ewec. Noni Israe ŋic jaha wâc, Abrahamte ɋâric, Benjamiŋte guruonec.
2 Anutuzi qanaŋ manac‐jopawec ŋic i mi behec‐jopawec. Me ŋoŋe Eliare
binaŋ miti papiao i wose manac mi eeŋgopieŋ me? 3 E Israe ŋic jaŋere dâŋ
muhuc Anutu ʒiŋuc âzâcnewec: “Wofuŋ, jaŋe porofetefâcge jopa‐fârehuc
alatage henʒaŋnembiŋ, eme ʒi buc juhape no wâc nuniŋte muŋgopieŋ.”
4 Iŋuc mume Anutuzi dâŋ weniŋuc bâtikiecnewec? “No ŋic 7000 sakarec‐
jopape Baali nemumi dapecnembiŋ.” 5Eme dameŋ ʒi iŋuc jaha Anutuzi aki
anonoc‐ticnere erâ ŋic tiwâne rowosâec‐jopawec juŋgopieŋ. 6 I aki anonoc‐

ticnere iŋuc ejarewecko juju bapa‐jeŋictemi ejarewec. Iŋucmi ememuzac,
ine aki anonoc fârinemi ezac.

7 Eme weniŋuc? Israe ŋic jaŋe wiac fârine bâfuazo mumbiŋ i mi
bâfuambiŋ; rowosâec‐jopakicne jaŋe sawa bâfuambiŋ, gâcne sâko ine
maŋsanaŋ embiŋ. 8 Irec ʒiŋuc hâcne qâreŋkekicne fokac:
“Anutu e maŋjeŋic bâsifuckewec,
ʒâŋe‐jeŋic bâhâpowec â hazec‐jeŋic qâzic qawec.
Iŋuc ejareha jumbiŋzi jueŋgopieŋ.”
9Â Dawidizi mu qâreŋ ewec:
“Jaŋe nânâ nahapie râsi fisipie fâfâc‐jopazejec,
Mâreŋko jopaha okacne fisi‐jarezejec.
10Go ʒâŋe‐jeŋic bâhâpotec tiŋtuŋ qanʒepieŋ,
â râpe‐jeŋic bahasicketec miŋgeŋ miŋgeŋ junʒepieŋ sanaŋ.”

Oliwa jâcnao tieŋne jabane râe ʒuhuc ekicne
11 Eme wiokopac: Israe ŋic jaŋe fâfâc‐jopawec i waha qâhâmoc‐jopaocte

iŋuc fuawec me? Iŋuc aricne, jaŋe bâbâpiaŋ râpeckepie qâpuc jaŋere
biŋe ewec, ine qâpuc jaŋe manapie Israe ŋic jaŋe honec‐ joparâ iiŋguuŋ
ejareniŋte iŋuc fuawec. 12 Eme miti qiqikiŋ‐jeŋiczi mâreŋ sâc ŋic jaŋerao
miti mâriri bâfuawecko, â dodocke‐ jeŋiczi ŋic qâpuc jaŋerao miti ʒâkâŋ
bâfuawecko, opoŋ, juku furu jaha maŋjeŋic bârisiepie fârine mo iŋucne
fuazokac!

13 Qâpuckonec opâ ruac ŋoŋe dâŋ ʒi ŋazape mananiŋ: No qâpuc
ŋoŋere aposolo juekopaczi gie‐nane baericko baʒihuc baekopac, 14 i socto-
fafâc‐nane âkeriŋ‐ jopape gâcnezi bâjâpecnuhuc biaŋkeniŋte. 15 Anutuzi
Israe ŋic behec‐ jopame mâreŋ sâc miti fuawec, izi juku rocjopame mi
hâmockonec ɋâɋârezi fuazokac me? 16Nânâ hata qaqasune jambuŋkepene
nânâ mâmâc sâcke‐fâreekac, â jâc gâtânezi furu fome tieŋne iŋuc jaha furu
foocmu. 17 Eme Anutuzi tieŋne gâcne hetâcne behec ehuc irec dodoma
tacko oliwa kâteo fuakicne irec tieŋne go râe ʒuhuc egarewec. Eme oliwa
gâtânere ŋiŋic wokemaŋzi gume hesiwiŋ egarehame, 18 go tieŋne raŋɋane
mi mana pitiwac‐jopahuc maŋfefe mi ezemec. Iŋuc ezicte ʒiŋuc manac:
Go gâtâ gume hesiwiŋ mi ecnekomec, gâtâzi go egareekac. 19 Mupe go
ŋifecne ʒiŋucmecnemucmu: “Anutuzi no hâcne râe ʒuhuc enareocte tieŋne
raŋɋane hetâcne behec ejarewec.” 20 I mukic mac. Jaŋemiti qiqikiŋ‐jeŋicte
hetâcne behec ejarekicne â go ine mamanasiŋgere dodomatac‐ jeŋicko
domakomec. Irec go sahacge mi bafehuc rumerâ juzemec. 21Anutu e oliwa
e jahacne tieŋne mi akickewecko go iŋuc jaha mi akicguocmu. 22 Irec go
buuruc‐ticnere mecne â fâro‐ticnere mecne mi nikecguzejec. Fâro‐ticnere
fârine i miti râpeckembiŋ jaŋerao fuawec, â buuruc‐ticnere fârine i gorao
fuawec. Eme go erao qohotahuc jutec fârine i sâcne fogareocmu. Iŋuc
mi etec ine go wâc hetâcne behec egareocmu. 23 Erâ wâc tieŋne raŋɋane
jaŋemaŋsanaŋ‐jeŋic beheniŋmuo Anutuzi mocwâc râe ʒuhuc ejarezomurâ
sâcne ejareocmu. 24 Eme kâteonec oliwa rocgurâ hae oliwa jâcnao râe

ʒuhuc egareweczi hae oliwa e jahacne tieŋfâcmocwâc ʒuhuc‐jopazo murâ
mi quŋkeocmu, i onʒoŋ jaha ʒuhuc‐jopaocmu.

Judaŋic jaŋe juku mitimaŋko raʒi‐fâreniŋmu
25 Âgofâc‐nane, ŋoŋe, kâuc bahuc ŋaŋacne mamanao roweckerâ mana

sifuckenʒipiŋte dâŋ soŋne ʒi mufua‐ŋarepe. Israe ŋic tucne jaŋemaŋsanaŋ
erâ juhapie qâpuc sâko jaŋe mitire maŋko raʒiniŋmu. 26 Raʒihapie ʒâhec
Israe ŋicguru qâqâhâc biaŋke‐fâreniŋmu. Ʒiŋuc hâcne qâreŋkekicne fokac:
“Zioŋ haeonec Bâbâpiaŋ moc fuarâ
Jakoborao jawa âsu gârec ofaŋneme raocmu.
27 Iŋuc eme no sâqocne‐jeŋic ʒurerâ
jaŋehecmocwâc ʒâʒâfic epemu.”
28 Israe ŋic jaŋe qâpuc ŋoŋere erâ Biŋebiaŋte râsi juŋgopieŋ â
rowosâec‐jopakicnere ine mimiŋnefâc‐jeŋic jaŋere erâ Anuture jorocfâc
juŋgopieŋ. 29 Anutu e âgo ʒâʒâfic dâŋsaric‐ticne â hehefâre dâŋticne
mi dockeocmu. 30 Qâpuc ŋoŋe mârâc jaha maŋsanaŋ erâ jumbiŋ,
eme ʒâhec Israe ŋic jaŋe maŋsanaŋ ehapie Anutuzi buuruc‐ ticnao
râec‐ŋopawec. 31 Iŋuc jaha jaŋe maŋsanaŋ juhapie Anutuzi buuruc‐
ticnao râec‐ŋopawec, i jaŋe wâc buuruc ejareocte iŋuc ewec. 32 Anutu e
ŋic sasawa bâturec‐jopahuc qaqatarao basanaŋ‐jopawec, i mâmâc sasawa
buuruc‐ticnao râec‐jopaocte iŋuc ewec.

Anutu e mâsi‐ticnere â miti‐ticnere muteŋkezo
33 Opoŋ, Anutu e mitire mâriri â maŋɋârâŋ â mamana saric‐ticne irec

ʒâkâŋnemo iŋucne fokac! Mumutara‐ticnere fuŋne i ŋiczimi mamanane â
gie bapa‐ticnere hata i ŋiczimi hohonene.
34 “Wofuŋtemaŋko dâŋ fokac i mo ŋiczimanawec,
me dâŋmuhame mozi bafickerâ muwec?”
35 “Me mo ŋiczi e qanaŋ wiac moc qikiŋnecnewecko
tofane bazucneocmu?”
36Wiac sasawa eraonec wareekac â erao siŋkerâ foekac â erao rafâreekac.
Mumuteŋzi mumuteŋ i erao ʒuhuckeme ʒuhuc foraʒihuc juzejec sanaŋ.
Jâmbomac.

12
Sahac‐nâŋeczi Anuture taha bâzi ezejec

1 Âgofâc‐nane, no Anutu buuruc‐ ticnere erâ dâŋ hazec qâuŋ ŋazape
mananiŋ. Ŋoŋe sahac‐ŋeŋicAnutu qikiŋnecnepie taha bâzi ɋaɋacne â tirine
eme honeme biaŋkezejec. Iŋuc ehuc Anutu kiŋaŋ fârine qacnenʒepieŋ.
2 Erâ juju bapa‐ ŋeŋiczi miti tâmiric jaŋere sâc mi ezejec. Ŋoŋe maŋ
mamanasu‐ŋeŋic bâtikiepiehawarinemoc emeAnutumicdâŋ‐ticnere sâcko
gie biaŋne â hohone ʒiziwene â tirine irec wosâenʒepieŋ.

Moc e mitio gie mucnekicne sâc bazejec
3 Aki anonoc tahacnukicnere mâmâc sasawa ŋazape mananiŋ: Moc e

jahacnere maname fefene boc mi ezejec, Anutuzi miti râcnewec sâc i sawa

ezejec, sâc jâuruhuc ine mi ezejec. 4 Ʒiŋuc mananiŋ: Fâri ombâŋ‐nâŋec
mocjaha e kiŋaŋ qaqafâc‐ticne bocjahazi gie fuŋne fuŋne baeŋgopieŋ.
5 Eme ŋifec Kristorao iŋuc jaha bocjahazi qâfâsâepene fâri ombâŋmocjaha
ekac, erâ me kikefâcne juhuc dodopec eeŋgopeneŋ. 6 Mitire tâpire fuŋne
fuŋne i aki anonoc nâre tahac ekicne sâc fonâre rakac. Eme irec sâcko gie
banʒepeneŋ. Irec moc e Anuture micdâŋ mumufuare tâpiri focnekacko
mamanasiŋ‐ ticnere sâcko muzejec. 7 Moc e kiŋaŋ qaqa giere tâpiri
focnekaczi gie i bazejec, â moc e qaqazu gie baocmu e irec tâpiri focnekac
sâc bazejec. 8Uŋsawaŋ dâŋmuekac e irec tâpiri focnekackomuzejec, bâmec
gie baekac emaŋticne bawahahuc bazejec, moc emicne juocte mucnekicko
ʒoɋachec juzejec, â moc e jauŋ gie baocmuzi buafec jaha bazajec.

Wama jauŋte dâŋ
9 Jauŋ babac i sahaczi sawa mi enʒepieŋ. Wiac sâqocnere ma-

makâc‐ŋopazejec â wiac biaŋnao qohotanʒepieŋ. 10 Ŋoŋe ââgo fârine
junʒepieŋ, erâ sâsâsec eniŋte sisiric efârenʒepieŋ. 11 Rokac bârokac
tâmiric ɋicwânʒâŋhec erâ junʒepieŋ. Mârore buŋeŋic bâruŋkezejec, ehuc
Wofuŋ kiŋaŋ qacnenʒepieŋ. 12 Sambâŋ worickehuc bubiaŋ junʒepieŋ,
â ʒâic busâqocko maŋuruc junʒepieŋ. Erâ nunumu gie i uruc ʒuhuc
jaha banʒepieŋ. 13 Anuture mitiŋicfâc hume serereŋ jupie hone bafic
ejarenʒepieŋ. Ŋic fisipie afeckerâ hezu hewâneŋ ejarenʒepieŋ. 14 Ŋopa
jâpec eŋareniŋmu jaŋe jambuŋ‐ jopanʒepieŋ. Micŋeŋickonec sâwecdâŋ
mâcne, jambuŋdâŋ sawa wahazejec. 15 Bubiaŋ eniŋmu jaŋe qâtec‐joparâ
bubiaŋ enʒepieŋ, kioniŋmu jaŋe qâtec‐joparâ kionʒepieŋ. 16 Maŋŋeŋic
bâturehuc wiac mocjahare henʒiriŋnehuc junʒepieŋ. Ŋaŋacnere boc mi
manapie sâckezejec. 17 Sâqocnere okac babazuc mi enʒepieŋ. Ŋic âgo
ejareekac ijaha enʒepieŋ. 18 Ŋicne ŋicne jaŋehec wamao juju i eene eme
ŋoŋe hâcne irec hatane âtenʒepieŋ. 19Âgofâc, kiŋŋeŋic ŋaŋacmi batarahuc
Wofuŋ kimbeŋ‐ticnere biŋe râepie fozejec. Dâŋ ʒiŋuc hâcne qâreŋkekicne
fokac: “Kiŋ babatara i nore gie, â okacne babazu i no nahac epemu, Wofuŋ
e iŋuc mukac.” 20 Ŋoŋe ine ʒiŋuc enʒepieŋ: Râsige nânâre hâmome nânâ
gumezemec, opârehâmome opâ gumezemec. Go iŋuc etecnemimiehuc ʒara
marane eocmu. 21Sâqocnezi gomi bawahacguzejec. Aricne, go wiac biaŋne
ehuc sâqocne bawahazemec.

13
Kia gawaman jaŋere dâŋ

1 Ŋic mâmâc sasawa kia gawaman jaŋere dâŋ reŋkenʒepieŋ. Kia gawa-
man gie i Anuturaonec. Juraŋgopieŋ jaŋeAnuturemicte juraŋgopieŋhâcne.
2 Irecmoc e kia gawaman jaŋeredâŋqâsuahucAnuture dâŋqâsuaocmu. Erâ
qâsuaniŋmu jaŋe okacne roniŋmu. 3 Ebapa‐jeŋic biaŋne jaŋe kia gawaman
jaŋere mi hâwic‐jopaekac, sâqocne baeŋgopieŋ jaŋe ine hâwic‐jopaekac.

Irec go hâhâwic tâmiric juzo murâ wiac biaŋne ezemec. Wiac biaŋne
etec gore manapie sâckeocmu. 4 Kia gawaman jaŋe Anuture kiŋaŋ qaqa
hâcne, ŋezicgupie juhâmocmurâ mujarekicne. Go sâqocne bacmuo ine
hâwicguzejec, jaŋe ʒika maŋgâŋ mi bajueŋgopieŋ. Jaŋe Anuture kiŋaŋ
qaqazi sâqocne bapa jaŋerao bâbâtiŋ gie bahuc okacne jareniŋmu. 5 Irec
dâŋjeŋic reŋke‐jâmbâŋkezo, erâ i okacnere hâhâwicte sawamâcne, gahacne
maŋzi tutuc qagarezactewâcdâŋjeŋic reŋkezemec. 6 JaŋeAnutuzi soŋaŋ gie
mujarewec i baeŋgopieŋte hâcne ŋoŋe takesi moneŋ râeeŋgopieŋ.

Ââgo erâ maŋjauŋ eec ezo
7Eme ŋoŋewiacmukicne sâc ejarenʒepieŋ: Takesi jajareremukicne jaŋe

takesi jarenʒepieŋ, kiŋaŋ qaqajarere mukicne jaŋe kiŋaŋ qajarenʒepieŋ,
araŋ babajareremukicne jaŋe araŋ bajarenʒepieŋ, sâsâsec‐joparemukicne
jaŋe sâsec‐jopanʒepieŋ. 8Wiac omanere tofa bazupie tarazejec, maŋjauŋte
tofa mocjaha babazuc epie tatarane ine mi fokac. Maŋjauŋhec juekaczi
sâcmutâc dâŋ reŋkekac muzo. 9 Sâcmutâc dâŋ ʒiŋuc mukicne: Ŋowe ŋonâŋ
ŋohe bebehec mi ezepirec, go ʒika mi qazemec, go fiuc mi rozemec, go
andac mi ezemec, sâcmutâc dâŋ i erâ gâcne i mâmâc sasawa qâhâckerâ
qizecne ʒiŋucmukicne: Gahacnere egareekac sâc ijaha âgogere egarezejec.
10 Maŋjauŋhec juocmuzi âgo‐ticne sâqocne mi ecneocmu. Irec maŋjauŋzi
sâcmutâc dâŋrereŋ fârine ekac.

Ʒoaŋ ɋaɋacko aimuŋ juzo
11 Iŋuc eniŋte muŋarekicne ŋoŋe dameŋ ʒirec fuŋne manaŋgopieŋ,

guŋkonec ɋârerâ faharezo irec ʒâfo maickekac hâcne. Miti fuŋkerâ man-
ambeŋ ira bâbâpiaŋte dameŋ ʒoʒoricne fowec, ʒi ine dameŋ qândâŋkekac.
12Ŋafe tarazo ekacte hae fureocte furic râekac. Irec dapâctewiac hetararâ
tatamackonec sându maro menâŋecko raʒizejec. 13 Ʒoaŋ ɋaɋacko jujune
pectâc junʒepeneŋ, nâ areŋ â tiwâ kadahe me gae wowo â sasec mamakâc
me rârâsi â iiriac i mi ezo, aricne. 14 Wofuŋ Jesu Kristo e ŋaqi‐ŋeŋic
eme rojunʒepieŋ. Erâ sahac‐ŋeŋiczi sasec bâfuazactemana manahuc jauŋ
bacnenʒepieŋ.

14
Miti bocjaha me afecne fonâreekaczimâmâcWofuŋte erâ juzo

1Mitio gegec bititicne jueŋgopieŋ jaŋe âgomiriŋ ejarenʒepieŋ, ehuc wiac
omanere memeŋgaru epie mu qâsuac mi ejarenʒepieŋ. 2 Moc e manabâc
tâmiricwiac kosa nâekac,moc e inememeŋgaru ehucmonʒaŋ sawa nâekac.
3 Irec wiac kosa nâocmuzi âgo‐ticne nâ bâtâc eekac eremaname wawahane
mi ezejec, â nâ bâtâc eocmuzi âgo‐ticne wiac kosa nâekac ere maname mi
sâqorezejec. E Anuture ŋic jaha wâc. 4 Irec go wemogezi mocte kiŋaŋ
qaqa miti babaju‐ ticnere fuŋne mutec sâckeocmu? E sanaŋkeocmu me
dockeocmu, i Wofuŋ‐ticnere wiac. Erâ e mi dockeocmu, Wofuŋ e sâcne
hume keteŋ ecneme qiŋ herâ domaocmu. 5 Â ʒoaŋ gie bapare iŋuc jaha,

moc e wose bâtâc eocmu, â moc e maname qâfâsâeocmu. Moczi me moczi
iŋuc me iŋuc ezo murâ mana sanaŋkehuc ezejec. 6 Ʒoaŋ gie bapa wose
bâtâc eekaczi Wofuŋte erâ eekac, â nânâ kosa nâekacziWofuŋte erâ eekac
wâc, ehuc Anutu nânâre daŋge âzâcneekac. Â nâ bâtâc eekaczi iŋuc jaha
Wofuŋte erâ eekac, ehuc Anutu daŋge âzâcneekac wâc. 7 Nâŋâcnaonec
moczi moc e jahacnere mi juekac â e jahacnere mi hâmoekac. 8 Juju i
Wofuŋte jueŋgopeneŋ, hâhâmo i Wofuŋte hâmoeŋgopeneŋ. Irec junaŋmu
me hâmonaŋmu i Wofuŋtea enaŋmu. 9 Irec hâcne Kristozi hâmokicne â
ɋâricnemâmâcWofuŋ enâreoctehâmorâwâc ɋârewec. 10Eme gowemogezi
âgogere dâŋ mutaracmu? Me go wemogezi âgogere manatec wawahane
eocmu? Nâŋâc mâmâc sasawa Anuture maio fuapene dâŋnâŋec mutara‐
nâreocmu. 11 Ʒiŋuc hâcne qâreŋkekicne fokac:
“Wofuŋzimukac, no jujâmbâŋkekopacte
ŋic ʒeŋgoma dieŋzi henare‐fârenʒepieŋ
â ʒeŋgomamicjeŋiczimuafecnunʒepieŋ.”
12 Irec nâŋâcmâmâc sasawa Anuturao fuŋne‐nâŋecmunaŋtemunârekicne
hâcne.

Nânâ qowizi uucmaŋte fârinemi eekac
13 Irec nâŋâc dâŋmumutarac mi enʒepeneŋ. Kecʒiŋuc ine ezo: Ŋoŋe âgo

gâcnemaŋ bâsifuc ejarehuc mamana sâqoc bâfua‐jarenʒipiŋtemanabâcko
junʒepieŋ. 14 No Wofuŋ Jesuhec juekopaczi ʒiŋuc mana sanaŋkekopac:
Nânâ i me i nâhuc wâwânâŋhec eene mi fokac. Â moc e, wiac kosa nârâ
wâwânâŋhec ezo, iŋuc muhuc sifu nâocmu, e ine jâmbomac wâwânâŋhec
eocmu. 15Go ine âgoge nânâre busâqoc bâfuacnetecmaŋjauŋmicke‐garezo.
Âgoge biaŋkeocte Kristozi ere wâc hâmowec, go irec manasuhuc âgoge
nânâre erâ ba imac mi ecnezemec. 16 Ŋoŋe wiac fârine bajuŋgopieŋ i
ŋic gâcnezi musoriŋkenʒipiŋte soŋaŋkehuc bajunʒepieŋ. 17 Nânâ qowizi
Anuture uucmaŋte fârinemi ekac, kiŋfâsâc fufua âwama â TiriMâroraonec
ʒeri bubiaŋ izi wiac fârine. 18 Moc e hata i âtehuc Kristo kiŋaŋ qacneme
e Anutuzi honeme biaŋkeocmu â ŋic jaŋe ere manapie sâckeocmu. 19 Irec
hâcne nâŋâc wama foocte â miti maŋ sâc fua bâbâriŋ eocte hehesanaŋ
enʒepeneŋ. 20 Go nânâre erâ Anuture gie ima mi qazemec. Nânâ qowi i
biaŋne sasawa, moc e ine, nârâ maŋbâiŋ gie bapemu, iŋuc manahuc sifu
nâme sâqorecneocmu. 21 Go âgoge maŋbâiŋ ecnezicte ere erâ qowi â waiŋ
opâ qikiŋnetec sâckeocmu. 22Gowiac iŋucneremaŋfâsâcge fokac, i Anuture
maio bajutec gahacnao sawa fozejec. Mo e wiac mocte maname sâckeha
maŋbahac fâfâsâc eme biaŋkeocmu. 23 Â moc e mana maŋjahec eipiehuc
sifu nâme sâqorecneocmu, e mamanasiŋ faio me ekac irec. Wiac i me i
mamanasiŋ faio mi epene bahacnehec eocmu.

15
Jesure sâcko erâ nâŋâcneremamanac sawa mi junʒepeneŋ

1 Sanaŋheczi gegec dodocne âsi qataŋ ejarenʒepeneŋ, nâŋâc nâŋâcnere
mamanac mi junʒepeneŋ. 2 Nâŋâc âgofâc‐nâŋec jaŋere mamanac juhuc
biaŋkeniŋte â mitio sanaŋkeniŋte bafic‐jopanʒepeneŋ. 3 Kristo e iŋuc jaha
e jahacnere mamanac mi juwec. Dâŋqâreŋ moc ʒiŋuc hâcne fokac: “Go
musoriŋgumbiŋ jaŋere mumusoriŋzi nore faio fekac.” 4 Mârâc jaha dâŋ
mu qâreŋ embiŋ, i nâŋâc mitire fuŋne mana‐hâmonaŋte embiŋ, dâŋqâreŋ
izi hâcne basanaŋ‐ nâpohuc baafec‐ nâpome wiac biŋe qanârekicne irec
mamanac junaŋte qâreŋkekicne. 5 Anutu e babasanaŋ â bâbaafec runezi
eŋareme Jesu Kristore sâkomaŋ mamanasu mocjaha erâ junʒepieŋ. 6Ehuc
maŋŋeŋic â micŋeŋic tureme Wofuŋ Jesu Kristo ere Anutu â Mamac
muteŋkenʒepieŋ.

Maŋzi roroc erâ juzo
7 Irec hâcne Anuture eri qâreŋ fuaocte Kristozi rocŋopawec iŋuc jaha

ŋoŋe maŋzi roroc efârenʒepieŋ. 8 No kecʒiŋucte ŋazakopac: Anutu
e mimiŋnefâc‐nâŋec biŋedâŋ mujâmbâŋkehuc jazawec i fârinehec eocte
Kristozi mahec nâŋere kiŋaŋ qaqa ewec. 9 Erâ wâc ŋic qâpuc jaŋe Anutu
buuruc‐ticnere erâ muteŋkeniŋte iŋuc ewec. Dâŋqâreŋ ʒiŋuc hâcne fokac:
“No qâpuc jaŋerao muteŋguhuc ʒâŋege mumbiaŋkepemu.” 10 Erâ dâŋ
moc kecʒiŋuc fokac: “Ŋic qâpuc ŋoŋe Anuture fuŋfuŋfâc jaŋehec mu ʒeri
enʒepieŋ.” 11 Erâ moc ʒiŋuc:
“Qâpuc ŋoŋe ʒeŋgomaWofuŋ mucne bacnenʒepieŋ,
â ŋicne ŋicne jaŋe e muac baafec ecnenʒepieŋ.”
12 Erâ Jesajazi dâŋmoc ʒiŋucmu qâreŋ ewec:
“Jâctuc Isai gitecne fuarâ
eki qâpucWofuŋ ejareocmu;
eme qâpuczi ere mamanac juniŋmu.”
13 Ʒeŋaŋ rune Anutu e mamanasiŋ‐ŋeŋicte bubiaŋ â wama bâfua‐ŋareme
Tiri Mârore tâpirio ŋesiŋnepie sambâŋ ʒeŋaŋ‐ ŋeŋicte manariŋ qâriŋ
ŋoŋerao fua ŋeiŋ ezejec.

Paulo gie‐ticnere dâŋ
14 Âgofâc‐nane, ŋoŋe uruc jauŋ‐ŋeŋic fokac â mitire fuŋne i wâc sâcne

mana‐hâmoŋgopieŋ, irec ŋaŋaczia faŋ qaqac ezo murâ mi bititieniŋmu,
i no fuŋne‐ŋeŋic iŋuc hâcne mana sanaŋkekopac. 15 Erâ sifu no Anutuzi
miti gie tahacnuwecte dâŋ gâcne i mai qanʒaŋ jaha qâreŋke‐ŋarehuc
mitire manasu‐ ŋarekopac. 16 Jesu Kristo e qâpuc ŋoŋere miti kiŋaŋŋic
râecnuwecte no Anutu Biŋebiaŋ‐ ticnere taha bapa gie bape Tiri Mârozi
maŋfuru bacŋopame Wofuŋte taha biaŋ enʒepieŋ. 17 No Anuture gie
baekopac i Jesu Kristore erâ manape fefene eekac. 18 Gie i nahackoaŋ
wemo‐nanezi bazapo, aricne, Jesu Kristozi neŋgoc ŋenareha qâpuc jaŋe
miti mana rereŋ eniŋtemiczi â mezi gie bapo. 19No tâpiri â mâsihec juhuc
Tiri Mâroraonec hâbi rorâ Jerusalem haeonec fuŋkerâ Kristore Biŋebiaŋ
mâreŋ râreckehuc muiŋne rakupe Ilirikoŋ mâreŋko mickewec. 20 Ehuc
gâcne jaŋere hâsinao bazipore Kristore ʒâŋe biŋe mi ra fisiwecko furunao

ʒocne qapemurâ herâ wâwânʒâŋneekopac. 21 Dâŋqâreŋ ʒiŋuc hâcne fokac
irec sâcko eekopac:
“Dâŋ binaŋ‐ticne mi ejarekicne jaŋe e honeniŋmu,
â biŋe‐ticne mi manambiŋ jaŋemamanahec eniŋmu.”

Paulo e Roma hae fotâcnerâ Sipen mâreŋko razo muwec
22 No fuŋne iŋucte hâcne ŋoŋerao fâpemurâ dameŋ sâc quŋkeekopac.

23 Juwarepo i ŋoŋerao fâpemurâ maŋzi sawa manahuc jupo, ʒi ine mâreŋ
gâcnao gie‐nane tarakacte 24 Sipen mâreŋko razo ehuc ŋoŋerao fisipemurâ
manasukopac. Fisipe ŋoŋehec sahac hâroŋ qaqac erâ ŋoŋeraonec moc
moczi qâtecnupie mâmâc Sipen mâreŋko ranʒepeneŋ. 25 Dameŋ ʒiŋuczia
ine mitiŋic kiŋaŋ qajarehuc Jerusalem haeo razo ekopac. 26 Makedonia
â Akaia kikefuŋ jaŋe Jerusalem haeonec mitiŋic hapetac dopec‐jopaniŋte
afeckerâ mupaŋkembiŋ. 27 Jaŋe buafec‐ jeŋicte iŋuc epie sâckewec.
Qâpuckonec miti mamana jaŋe Jerusalem haeonec mitiŋic jaŋeraonec miti
boreŋ rombiŋte tofa jaŋerao fokac. Eme tofa i hâcne bazu‐ jareniŋte
sahackopec wiac jarepie sâckeocmu. 28 Eme mumupaŋ‐ jeŋicte fârine
fuawec i no nahac bararâ jarepe tarame ŋoŋerao fotâcnehuc Sipenmâreŋko
rapemu. 29 Erâ no manakopac, ŋoŋerao metariŋ mi fâpemu, Kristoraonec
jambuŋ kadahe bafâpemu.

Ere erâ numuniŋte qâreŋke‐jarewec
30 Âgofâc‐nane, no Wofuŋ‐nâŋec Jesu Kristo ere erâ â Mârore jauŋte

erâ hazec qâuŋ ŋazakopac, ŋoŋe nore erâ Anutu numucnehuc juju gie‐
nanere baficnunʒepieŋ. 31 Baficnupie Anutuzi Judaia mâreŋko ŋic jaŋere
meonec bataracnuzejec, â Jerusalem haeonec mitiŋic bubiaŋ wiac jarepe
aŋac‐jopazejec. 32 Izi ʒâhec Anutuzi manahame bubiaŋko fârâ ŋoŋerao
jumanahuc âke mâteŋnuzejec. 33 Anutu wama rune eki ine ŋoŋehec
jufârezejec. Jâmbomac.

16
Paulo e Roma haeonec ââgo guru jaŋeremamanac juwec

1 Ŋokac âgo‐nâŋec Foibe, Keŋkereai kikefuŋ bafic‐ jopahuc juekac, e fâ
fisime 2 ŋoŋe mitio munârekicne irec sâcko Wofuŋte erâ hezu hewâneŋ
ecnenʒepieŋ. Erâ e irec me irec ecneme bafickenʒepieŋ. Ŋokac e no
nahacne â gâcnemâmâc kiŋaŋ qanârehuc juwec.

3 Erâ Prisika â Aqila, Kristo Jesu gie‐ ticnere babafic jahec‐ nane jahe
jasaniŋ, mamanac‐nane jaherao fokac. 4 Jahe hâcne nore erâ sahac‐jekic
qaisockezo epicte no sawa mâcne, hae sâc kikefuŋ nâŋe jahere bubiaŋ
bajueŋgopeneŋ. 5 Jahere fickomitire tumaŋneeŋgopieŋ ŋic ŋokac i jaŋewâc
mu ʒeri ejarekopac. Âgo‐nane Epaineto, Asia mâreŋ masunao micne barâ
Kristoŋic ewec, e wâcmu ʒeri ecnekopac. 6Maria e wâcmu ʒeri ecnekopac
âzâcneniŋ, e ŋoŋere erâ gie bocjaha bawec. 7 Androniko â Junia, Judaŋic
âgo jahec‐nane, kâpâcwâru mâmâc bacnâpokicne, jaherao mamanac‐nane
fokac i jasaniŋ. Jahe ŋic ʒâŋe biŋeheczi aposolo jaŋere guruo juhuc, no

mâc juhape Kristore miti bânierâ manapic. 8 Mitio âgo‐nane Ampiliato
e wâc mu ʒeri ecnekopac. 9 Urbano, Kristore giere babafic embeŋ, â
Sitaki âgo‐nane jahe wâc mu ʒeri ejactekopac i jasaniŋ. 10 Apele, Kristore
ŋic fârine, â Aristobulo ere wiacfâc jaŋe mu ʒeri ejarekopac. 11 Judaŋic
âgo‐nane Herodioŋ erâ Narikiso wiacfâcne gâcnemitio jueŋgopieŋ, jaŋerao
mamanac‐nane fokac. 12Ŋokac jahec Tirifaina â Tirifosa, Wofuŋte erâ gie
sâko bapic, â Peasi e iŋuc jaha Wofuŋte erâ gie paŋʒâic bawec, jaŋe mu
ʒeri ejarekopac wâc. 13 Wofuŋte bufuŋ Rufu â neŋgoc‐ticne, e no wâc
neŋgoc enarewec, jaherao mamanac‐ nane fokac. 14 Asiŋkrito, Filegoŋ,
Hereme, Patoroba, Herema â âgofâc‐jeŋic jaŋe mu ʒeri ejare‐ fârekopac.
15 Filologo â ŋokac Julia erâ Nereo â seŋticne â Olumpa â miti ŋic ŋokac
jaŋehec jueŋgopieŋ, jaŋe mâmâc mu ʒeri ejare‐fârekopac. 16 Ŋaŋac wâc
mitio meo babac enʒepieŋ. Hae sâc Kristore kikefuŋ jaŋe ŋoŋeremamanac
wâc juŋgopieŋ.

Mitiŋic burec burec jaŋere uŋ muwec
17 Âgofâc, ŋoŋerao fâfâuc bâfuahuc, miti qazu‐ŋarekicne i bâsifuckezo

eeŋgopieŋ ŋic i jaŋere ruc bahuc dic bajarenʒepieŋ. 18 Ŋic iŋucne jaŋe
Wofuŋ Kristo mâcne, jaŋe jaŋacne hobu kiŋaŋ qacneeŋgopieŋ. Ehuc
mumumbiaŋ dâŋ muhuc ŋic ŋokac omane mu bâmiriŋ ejarehuc eatuc‐
jopaeŋgopieŋ. 19 Miti mana rereŋ‐ŋeŋicte biŋe i hae sâc rafârewec. Eme
no irec ŋoŋere bubiaŋ manahuc kecʒiŋuc eniŋte ŋazape: Wiac biaŋnere
maŋafec junʒepieŋ â wiac sâqocnere ine maŋ ŋeŋemâc enʒepieŋ. 20Anutu
wama rune eki mi ʒoraha Sataŋ ro bawaha âte ecneocmu. Wofuŋ Jesu
Kristo ere aki anonoczi ŋoŋerao fozejec.

Âgodâŋ â jambuŋdâŋ
21 Babafic‐nane Timoteo â Judaŋic âgofâc‐nane Lukio â Jasoŋ â Sosipate

jaŋe ŋoŋere mamanac juŋgopieŋ. 22 Teatio no papia ʒi (Paulore mickonec)
qâreŋkehuc iŋuc jaha Wofuŋte maio ŋoŋere manasukopac. 23 Gaio e no â
kikefuŋ mâmâc sasawa hezu hewâneŋ enâreekaczi iŋuc jaha ŋoŋeremana-
sukac. Erâ hae soŋaŋ Erasto â âgo‐nâŋec Qato jahe iŋuc jaha eŋarekopirec.[
24 Wofuŋ‐nâŋec Jesu Kristo ere aki anonoczi ŋoŋerao fotâcnerâ fosejec.
Jâmbomac.]

25 Anutu e Biŋebiaŋ muekopac â Jesu Kristore dâŋ muromackeekopac
irec sâcko mamanasiŋko keteŋ‐ ŋopaocte tâpiri focnekac. Anutu juju
sanaŋ dâŋticne hâcne soŋne fowarehuc jukume 26 dameŋ ʒiŋuczia ere
micte muropiekicne â ŋicne ŋicne mana rereŋ eniŋte miti papiao ba-
jaŋgeŋkekicne. 27 Eme Anutu hâcne, buc maŋɋârâŋ juekac, erao Jesu
Kristore erâmumuteŋzimumuteŋ hati foraʒihuc juzejec sanaŋ. Jâmbomac.

KORINTI I
Korinti i Helene ŋic jaŋere hae sâko moc, hâwecmecko ŋewec. Woke

bocjahazi ira raʒi wefuc ehuc jumbiŋ. Hae rune jaŋemoneŋ mafa ɋâfoŋne
jâmbâŋ fojarewec. Juju‐jeŋic ine mi sâckewec. Jaŋe wiac nâ areŋ â boe
sau mâretec ejumbieŋ. Paulo e miti kiŋaŋ hata rame jajahec ewec, dameŋ
ira raku Korinti haeo fisiwec. Fisirâ ira mosa 18 miti gie bahuc jume ŋic
ŋokac bocjahazi miti manarâ Jesure kikefuŋfâc embiŋ. Eme gie iŋuc baku
Paulo e Jerusalem haeo risiehame mitiŋic moc, ʒâŋene Apolo, eki Korinti
haeo rarâ Paulore gie soŋaŋkewec. Ŋic e Johane Miti Opâ fufuŋke ere
motec juwec. Eme Korinti haeo miti gie bahame ŋic gâcne jaŋe ere boc
aŋac‐jopame mumbiŋ: Nâŋe Apolo ere ŋicfâc. Ehame gâcne jaŋemumbiŋ:
Mâcne, miti i Paulozi fuŋkerâ bawarewec, irec nâŋe ere ŋicfâc. Eme
fâuckerâ juhapie Jerusalem haeonec Judaŋic opâ ruac jaŋeraonec gâcnezi
fisirâ ʒiŋuc jazambiŋ: Ŋoŋe Paulo me Apolo wemocte boc mana‐jactepie
feekac, mitire jâcne mocjaha jukac, Petoro. Mupie gâcne jaŋe dâŋ irec
manapie fârine eme mumbiŋ: Nâŋe Petorore ŋicfâc. Ehame wâc guru moc
fuarâ mumbiŋ: Nâŋe ine Kristore ŋicfâc, irec nâŋe mitiŋic fârine. Fâfâuc
sâko iŋuc fuawec. Erâ bahac i sawa mâcne, Korinti haeonec opâ ruac guru
jaŋefific guguriŋ tâmiricwamao juhuc âgofâc‐jeŋic qâpuc jaŋehec iiqic gâbâ
â wiac nareŋ gareŋ ekupie bâbâsifuc fuŋne fuŋne ŋondeŋ‐jeŋicko fuawec.
Ŋic moczi mamac‐ticnere ŋokac bawec. Iŋuc eme opâ ruac âgofâcne jaŋe
erao bâbâtiŋ gie mi bapa, mâc qâoma erâ jumbiŋ. Erâ moc esâqorembiŋ
ine ʒiŋuc: Ŋondeŋ‐ jeŋicko dâŋ bahac wiac fuame mitio mi mufâsâehuc
qâpuc jaŋere kia me soŋaŋfâc jaŋerao barapie mutara‐jarembiŋ. Wiac iŋuc
ehuc juhapie Paulo e Antiokia â Jerusalem haeo piticne jumanaku miti
kiŋaŋ hata moc fuŋkeme jahec â moc ewec. Ehuc Asia mâreŋ masunao
kikefuŋ guru jumbiŋ jaŋe honec‐jopa raku Efeso haeo fisirâ ira dameŋ ʒora
juwec. Ira juha ŋokac moc ʒâŋene Koloe ere wiacfâc jaŋe fisirâ dâŋ binaŋ
ecnembiŋ (1:11). Erâ jaŋe sawa mâcne, Korintinec ŋicsoŋaŋ jahec â moc
jaŋe Paulorao papia bafisihuc dâŋ binaŋ wâc ecnembiŋ (16:17). Ine Korinti
ŋic jaŋe wiac gâcnere, iŋuc me iŋuc epene sâckeocmu, muhuc maŋguru
embiŋ. Ehuc Paulo papia qâreŋkecnehuc wiocembiŋ. Ŋowe ŋonâŋ juju
irec wiocnembiŋ, erâ wâc qâpuc tiwâ ʒepec‐jeŋicte mâmâc indiŋkembiŋ.
Eme Paulo e Efeso haeo ŋehuc dâŋ sasawa i manarâ papia ʒi hâcne Korinti
ŋic qâreŋke‐jarewec. Qanaŋ juwicnao moc qâreŋkerâ râe‐jareme rame
wose manac embiŋ (5:9). Eme papia izi ʒâhec sifuckewecte papia kecʒirec,
Korinti jaŋere papia I iŋucmueŋgopeneŋ.
Papia maŋnao dâŋ birine birine forakac ine kecʒiŋuc:
Gaŋ 1—4. Kikefuŋzi fâuckeme gurune gurune jumbiŋ.
Gaŋ 5—6. Juju â eebapa‐jeŋicmi sâckewec.
Gaŋ 7—10. Jesure kikefuŋzimâreŋko weniŋuc juha sâckeocmu irec dâŋ.
Gaŋ 11—14. Anutu mai eecnere dâŋ.
Gaŋ 15. Hâmockonec fafahare irec dâŋ.
Gaŋ 16. Dâŋ tatarane.

Jambuŋdâŋ

1 Anuture micte Jesu Kristore aposolo epo Paulo no hâcne â âgo‐nâŋec
Sostene 2 nâhe Korinti haeonec Anuture kikefuŋ ŋoŋere papia ʒi
râekoperec. Ŋoŋe Jesu Kristozi jambuŋ‐ ŋoparâ tirimoc juniŋte
hefârec‐ŋopawec. Iŋuc eŋareme ine hae sâc opâ ruac ʒira â gâcnao Wofuŋ
Jesu Kristo ʒâŋe‐ticne riwaseckehuc jueŋgopieŋ jaŋehec mocjaha embiŋ.
3 Mamac‐nâŋec Anutu â Wofuŋ Jesu Kristo eraonec aki anonoc â wama
ŋoŋerao fotâcnerâ fozejec.

Korinti ŋic jaŋeraomiti fârine fua‐hâmowec
4 Anutu e Jesu Kristore erâ aki anonoc sesic‐ŋopawecte no ŋoŋere man-

asuhuc daŋge berec jaha âzâcneekopac. 5 E miti mumure aafec â mamana
fuŋne fuŋne aameo tahac‐ŋopawec. 6 I Kristore mumutaniŋ dâŋzi ŋondeŋ‐
ŋeŋicko gâtâ bawecte iŋuc fuawec. 7Ememitirewiacmocmi basaeŋgopieŋ.
MâcWofuŋ‐nâŋec Jesu Kristo fua taniŋkeoctewoŋecmocjaha jueŋgopeneŋ.
8 Eki hâcne Wofuŋ‐nâŋec Jesu Kristore fifisi dameŋko kiŋfâsâc domaniŋte
hefârec‐ŋopame juhapie dameŋ‐ŋeŋic taraocmu. 9Anutu e Ŋokâ‐ticne Jesu
Kristo, Wofuŋ‐nâŋec hâcne, erao ʒuhuckeniŋte hefârec‐ŋopaweczi mocmu
mocmu‐ticne mi fokac.

Korinti ŋic jaŋeraomitire fâfâuc fuawec
10 Âgofâc‐nane, no Wofuŋ‐nâŋec Jesu Kristo ʒâŋe‐ticnere erâ uŋdâŋ ʒi

mupe mananiŋ: Ŋoŋe dâŋ fuŋne fuŋne â fâfâuc mi bâfuanʒepieŋ, aricne.
Maŋ mamanasu‐ŋeŋic bâturepie mocjaha eha junʒepieŋ. 11 Âgo bureŋ,
no ŋondeŋ‐ŋeŋicko dâŋ fuawec fokac i Koloe ere wiacfâc mupie manapo.
12 Dâŋ kecʒiŋucte mukopac: Ŋoŋeraonec moczi muekac “no Paulore ŋic”,
â moczi muekac “no Apolore ŋic”, â moczi muekac “no Kefare ŋic”, â
moczi muekac “no Kristore ŋic.” 13 Hâc, i weniŋuc, Kristozi fâuckewec
me? Me Paulo noni ŋoŋere erâ maripoŋko hâmopo? Me Paulo nore ʒâŋezi
hucŋopahaMiti Opâ ruambiŋ? 14 Sowine no nahacMiti Opâmi rua‐ŋarepo,
Krisipo â Gaio jahe sawa rua‐ jactepo. 15 Ŋoŋe ʒiŋuc munʒipiŋte: “Ere
ʒâŋezi hucnâpoha Miti Opâ ruambeŋ.” 16 Mâcne, ʒi moc manasukopac,
Stefana ere wiacfâc jaŋe wâc rua‐jarepo, gâcne jaŋere ine mi manakopac.
17 Kristozi ŋic Miti Opâ rua‐ jarepemurâ mâcne, Biŋebiaŋ jaza qazuc
epemurâ munarewec. Erâ Kristo maripoŋ‐ ticnere dâŋ tâpirimâc ezacte
maŋɋârâŋ dâŋ ericke bâpiaŋ ehuc mi muekopac.

Miti tâmiriczi Jesu dâŋticneremanapie racne eekac
18 Maripoŋte dâŋ i sisipiric hata âteeŋgopieŋzi manapie racne eekac, â

bâbâpiaŋ hatao jueŋgopeneŋzi ine manapene Anuturaonec tâpirihec eekac.
19Dâŋqâreŋ moc ʒiŋuc hâcne fokac:
“No maŋɋârâŋhec jaŋere dâŋ qape wahaocmu
â mamana‐jeŋichec jaŋeremamana batackepemu.”
20 Eme maŋɋârâŋhec jaŋe weni? Â mana gufu koparic ŋic jaŋe weni?
Â dameŋ ʒirec fuŋne mamana jaŋe weni? Anutu e maŋ mamana‐ jeŋic
bahameŋkewec hâcne. 21 Eme Anuture maŋɋârâŋ dâŋbiri fua‐ bipieha
1:2: Kor I 6:11; Apo 9:14 1:3: Rom 1:7 1:7: Luk 17:30; Tes II 1:7; Tit 2:13 1:8: Fil 1:6;

Tes I 3:13; 5:23 1:9: Tes I 5:24; Joh I 1:3 1:10: Fil 2:2; 3:16 1:12: Apo 18:24, 27; Kor I 3:4;
Joh 1:42 1:14: Apo 18:8; Rom 16:23 1:17: Joh 4:2; Mat 28:19 1:18: Kor II 4:3; Rom 1:16
1:19: Jes 29:14 1:20: Hio 12:17; Jes 19:12; 33:18

ŋic jaŋe jaŋacne mamanazi Anuture fuŋne ʒâŋitaniŋte emâmâŋkembiŋ,
irec Anutuzi maname sâckeme mitidâŋ mutucne i manarâ biaŋkenaŋte
muwec. 22 Judaŋic jaŋe fuŋne qaqa mâsire qizec qaeŋgopieŋ â Grikŋic
jaŋe maŋɋârâŋhec eniŋte fotarieeŋgopieŋ, 23 nâŋe ine Kristo maripoŋko
qakicne irec dâŋ mupene Judaŋic jaŋe manapie quŋke sâqoreekac â qâpuc
jaŋe manapie dâŋ mutucne eekac, 24 ehame hefârec‐jopakicne, Judaŋic
mecne Grikŋic mecne, jaŋe ine Kristore manapie Anutu tâpiri‐ticnere â
maŋɋârâŋ‐ticnere hozine eekac. 25 Ŋic jaŋe Anuture mutucne muhapie
mutuc‐ticnezi ŋic jaŋere mamana jâuruekac â Anuture dodocne muhapie
dodocne‐ticnezi ŋic jaŋere tâpiri sirickeekac.

Fekicne afecne, omane bocjaha hefârec‐jopakicne
26 Âgofâc‐nane, ŋic weniŋucne hefârec‐ŋopakicne i mana honeniŋ: Sa-

hackopec wiacte maŋɋârâŋhec bocjaha mâcne, tâpirihec bocjaha mâcne,
ŋicbomboŋ guruonec bocjaha mâcne. 27 Ŋic maio mutucne jueŋgopieŋ
jaŋe Anutuzi hefârec‐jopahuc maŋɋârâŋhec mimi qaqa ejareekac, â ŋic
maio gegec dodocne jueŋgopieŋ jaŋe Anutuzi hefârec‐jopahuc tâpirihec
mimi qaqa ejareekac, 28 â ŋic maio omane â hujukicne jueŋgopieŋ jaŋe
Anutuzi hefârec‐jopaekac, â ŋic maio bebekâne jueŋgopieŋ jaŋe Anutuzi
hefârec‐jopahuc ʒai ʒonʒoŋ‐jeŋichec jaŋe siŋ qatara‐jareekac. 29Mâreŋŋic
moczi Anuture maio sahac‐ ticne bafezacte iŋuc hâcne ewec. 30 E mitio
juju‐ŋeŋicte bâbâfua i Kristo Jesu râe‐nârewec. Kristo e hâcne Anutuzi
maŋɋârâŋ dâŋte rowaŋ‐nâŋec â kiŋroro‐nâŋec â maŋɋaɋac bâbâfua‐nâŋec
â kikitâc‐nâŋec râe‐nârewec. 31 Irec dâŋqâreŋ ʒiŋuc fokac i sanaŋkezejec:
“Moc e mumuteŋ dâŋmuzo murâ Wofuŋtaomuzejec.”

2
Paulozi mu bâpiaŋ dâŋmi muwec

1Âgo bureŋ, no ŋoŋerao fisipo ine Anuture mumutaniŋ dâŋ ŋazapemurâ
dâŋ ericke bâpiaŋ ehucmemaŋɋârâŋdâŋmocmuhucmi ŋazapo. 2No ʒiŋuc
mana sanaŋkehuc fâpo: Dâŋ gâcne aricne, Jesu Kristo maripoŋko qakicne
ere dâŋ jâmbâŋ jaha muzepac. 3 Erâ ŋoŋerao dodocne enarehame hâhâwic
â memezac faio boc jupo. 4 Ehuc miti mumu i maŋɋârâŋ dâŋ mu bâpiaŋ
ekicne irec sâckomi mupo, aricne, tâpiri â Mâro ŋoŋerao fuaocte irec sâcko
mupo. 5 I mamanasiŋ‐ŋeŋiczi ŋic maŋɋârâŋ dâŋko mâcne, Anuture tâpirio
fosiŋneocte iŋuc epo.

Anuture dâŋsoŋ mufuakicne
6Maŋɋârâŋ dâŋ hukicne ine maŋjeŋic ɋârâŋkekicne jaŋe jazaeŋgopeneŋ,

erâ i mâreŋ kecʒirec maŋɋârâŋ dâŋmemâreŋ ŋicbomboŋ sisirowenezi dâŋ
hukicne mueŋgopieŋ irec sâc mi eekac, aricne. 7 Nâŋe Anuture dâŋsoŋ
hukicne mufuaeŋgopeneŋ. Dâŋ i ŋic nâŋâc taniŋke ɋaɋac enaŋte Anutuzi
mârâc jaha dameŋmâc juwecko mu bâmoc ewec. 8 Mâreŋ ŋicbomboŋ
jaŋeraonecmoczimoc dâŋ hukicne i hâcnemimana tarambiŋ,mana tararâ

3:27; Efe 2:9 1:30: Jer 23:5, 6; Kor II 5:21; Joh 17:19 1:31: Jer 9:23, 24 2:1: Kor I 1:17

muzac eri tatamac Wofuŋ maripoŋko mi qanʒapiŋ. 9 Irec dâŋqâreŋ fokac
ine ʒiŋuc:
“Ʒâŋezimi honekicne â hazeczi mi manakicne,
â ŋicmaŋ moczi moc mi manasukicne,
Anutuzi maŋjauŋ ecneeŋgopieŋ
jaŋere biŋe bâmockewec i hâcne.”

ŊicMâroheczimiti manapie fârinehec eekac
10 Nâŋe ine Anutuzi Mâro‐ticne ecneme dâŋ i mufua‐nârewec. Mâro e

wiac sasawa irec fuŋne mana gufuc efâreekac. Anutu e jahacne fuŋne
bâutuckekicne i mâmâc manaekac. 11 Mo ŋiczi âgo‐ticnere maŋte fuŋne
manaocmu? Maŋ rune eki sawa manaocmu. Eme Anutu maŋticnere fuŋne
iŋuc jaha ŋic moczi mi manaocmu, Anutu Mâro‐ticnezi buc manaocmu.
12 Eme nâŋe ŋickonec mâro i mi rombeŋ, nâŋe Anuturaonec miti kâdoc
hone mana tarac enaŋte Anuturaonec Mâro i rombeŋ. 13 Nâŋe miti
kâdoc irec hâcne mu binaŋ eeŋgopeneŋ. I ŋic maŋɋârâŋheczi mi qazu‐
nârembiŋ, i Mârozi qazu‐nârewec. Eme Mârore dâŋ i Mârore dâŋmaracko
mueŋgopeneŋ. 14 Ŋic Mâro tâmiric moczi ine Anutu Mâro‐ticnere dâŋ mi
manaocmu. E wemo‐ticnezi manaocmu, aricne, e maname dâŋ fârimâc
eocmu. I Mâroheczi mamanane sawa eekac. 15Ŋic Mâroheczi wiac sasawa
sâcne mana wosâeocmu, ŋic Mâro tâmiriczi ine ere fuŋne kâuc baocmu.
16 Wofuŋ maŋticnere dâŋ i mozi manaweczi sâcne âzâcne mutâc eocmu?
Nâŋe ine Kristo maŋbucticnere dâŋ bajuŋgopeneŋ.

3
Korinti ŋic jaŋe Jesure ɋiefâc jumbiŋ

1 Âgofâc‐nane, no ŋoŋerao fisirâ ŋic Mârohec dâŋ jajazane i wemocko
ŋazazapo? Aricne, ŋicMâro tâmiric jajazane i Kristore ɋiefâc ŋoŋe ŋazapo.
2 No nânâ sanaŋne mi ŋarehuc susu sawa gumec‐ŋopapo, nânâ sanaŋne
wemocko nanʒapiŋ. Erâ ʒiŋuczia nânâ sanaŋne nâniŋte sâc wâc mi
eŋgopieŋ. 3 Ŋoŋe Mârohec sâcne mi embiŋ. E tâmiric juhuc hâcne iiriac
â kikisâ bâfuahuc ŋic omane jaŋe iŋucne jueŋgopieŋ. 4 Ŋoŋe “no Paulore
ŋic”, “no Apolore ŋic” mueŋgopieŋte ŋic iŋucne ŋoŋe ŋic omane hâcne
muŋarezo.

Jambuŋkeme fârine fufua ere sawa muzo
5 Apolo e mo? Â Paulo no mo? Nâhe kiŋaŋ qaqa sawazi miti ŋazapere

manambiŋ. Erâ Wofuŋzi gie munâctewec sâc bapec. 6 No he sarac epo,
Apolo e hofâ gie bawec, â Wofuŋzi ine jambuŋkeme fârine fuawec. 7 Irec
he sarac eekac ere mi muzo, â hofâ gie baekac ere mi muzo, jambuŋkeme
fârine fuaekac, Anutu hâcne ere mocjaha muzo. 8He sarac eekac â hofâ gie
baekac jahe sâcjekic mocjaha, furine ine gie‐jekicte sâc bârâwiŋ ronicmu.
9Nâŋe Anuture babafic, ŋoŋe ine Anuture gie â Anuture fic.

Ʒoczi giere fuŋne bataniŋkeocmu

10 Anutuzi gie tahacnuwec sâc no ficbapa fârinezi simeŋ wâtuŋ râepe
huwec. Eme irec fainao ŋic moczi fic ʒuhuckerâ baekac. Iŋucnezi mana
manahuc bazejec. 11Wâtuŋ huwec domakac, Jesu Kristo hâcne, e unucke
behec erâ moc râepene huhune mi fokac. 12 Eme wâtuŋ irec fainao
moczi gol siliwa me qânâ sanaŋzi, me pipisac sopâc bacrehaczi ʒuhuckerâ
baocmu, ine juku fic bapa‐ticnere fuŋne taniŋkeocmu. 13 Juku dameŋ sâkoo
hâcne fuŋne taniŋkeocmu. Ira ʒocsâko bâruŋkeocmu, eme ʒoc izi hâcne
ficgiere fuŋne bataniŋkeocmu. 14 Ŋic moczi wâtuŋ faio fic baocmu, i ʒoczi
ʒâipieme furine roocmu. 15 Â ŋic mocte fic ʒoczi ʒafâreme furine tâmiric
juocmu, e jahacne ine akickezo, akickehuc ʒockonec batarazo.

Ŋicmi mumbiaŋ‐jopazo
16 Ŋoŋe Anuture miti ufuŋ, â Anuture Mârozi maŋŋeŋicko ŋeŋe juju

eekac, i mi manaŋgopieŋ me? 17 Ŋic moc e Anuture ufuŋ ima baocmu e
Anutuzi wâc ima baocmu. Anuture miti ufuŋ i furu mukicne, eme ufuŋ‐
ticne i ŋoŋe hâcne. 18 Ŋoŋe maŋŋeŋic mi eatuckenʒepieŋ. Ŋoŋeraonec
moc e ŋicdâŋ mana maŋ ehuc mamana‐ ticnere maname fefene eocmu,
iŋucnezi mamana i qikiŋnehuc mutucne erâ mamana fârine bâfuazejec.
19Mâreŋtemaŋɋârâŋdâŋ i Anutuzimaname fârimâc eekac. Dâŋqâreŋ ʒiŋuc
hâcne fokac: “E ŋic maŋɋârâŋhec jaŋe maŋsioc gie bahapie somâc‐jopame
somâmaŋ‐ticnao hueŋgopieŋ.” 20Erâmoc ʒiŋuc: “Wofuŋ eŋicmaŋɋârâŋhec
jaŋere dâŋ maname racne eekac.” 21 Irec ŋoŋe mâreŋŋic nâŋere muhuc
maŋfefe mi enʒepieŋ. Wiac sasawa i ŋoŋere biŋe. 22 Paulo â Apolo â Kefa
nâŋe ŋoŋere biŋe. Erâ mâreŋko wiac sasawa, juju me hâhâmo, ʒiŋuczia
fofone â juku fufuane, i ŋoŋere biŋe sasawa. 23 Ŋoŋe ine Kristore biŋe â
Kristo eki ine Anuture biŋe.

4
Wofuŋ e jahac miti gie bapa jaŋere fuŋne bataniŋkeocmu

1Ŋoŋe nâŋeremanapie Kristore kiŋaŋ qaqa â Anutu boreŋ ʒeŋaŋ‐ticnere
soŋaŋ ezejec. 2 Eme soŋaŋ e ine metâne juocte mucnekicne. 3 Erâ no
nahacneremupe: Ŋoŋemeŋic tutumaŋmoczi nore dâŋmuniŋmu i manape
fârine mi eocmu. Erâ no nahac wâc fuŋne‐nane sâcne mi mupemu. 4 No
bahac‐ nane moc mi manakopac, erâ irec bahacmâc jukopac mi muzo.
Nore fuŋne babataniŋ mocjaha jukac, Wofuŋ hâcne. 5 Irec ŋoŋe fuŋne
babataniŋte fâro mi enʒepieŋ. Wofuŋ e jahac fisirâ wiac soŋsoŋ fokac i
wâc hewirickeocmu, â ŋicmaŋko wiac fokac i mâmâc bâfua‐fâreocmu. Eme
Anutuzi ŋic sasawa sâcjeŋicmanahuc mumbiaŋ‐jopaocmu.

Korinti ŋic jaŋe fefene boc embiŋ
6 Âgofâc, dâŋ mukopac i Apolo â no nâhe nâhâcnao iticnehuc mukopac.

Eme ŋoŋe nâherao fuŋne kecʒiŋuc honehuc mana taranʒepieŋ: Mitidâŋko
sâcmukicne i mi jâuruhuc wiac efezo â mâreŋŋic bafec bawahac enârehuc
maŋfefe mi ezo. 7 Me go ŋiczi wiac hezu hegareniŋte mozi mugarewec?
Me go wiac fogarekac i wenimoi gare tahac mi ekicne? Aricne, i gare
tahac efârekicne, eme gowemoctemanatecmi garekicne tinac eme sahacge

bafeekic? 8 Ŋoŋe ine biac gapec‐ ŋopakicne, biac mâriri sâkohec embiŋ
juŋgopieŋ, nâŋe tâmiric ŋicwofuŋ embiŋ juŋgopieŋ. Jâmbomac ŋicwofuŋ
enʒapiŋ me, ehuc hefârec‐nâpopie ŋoŋerao ʒuhuckehuc ŋicwofuŋ jaha
enʒapeŋ. 9 No manape Anutuzi aposolo nâŋe ŋic jawane jaŋere guruo
râec‐nâpowec ekac, ʒikare biŋe ekicne tinac. Mâmâc sâko, aŋelomecne ŋic
mecne, honec‐nâpopiemamakucne eeŋgopeneŋ hâcne. 10NâŋeKristore erâ
ŋic mutucne embeŋ, ŋoŋe ine Kristorao ʒuhuckerâ mamana sâkohec em-
biŋ, nâŋe gegec dodocne, ŋoŋe ine sasanaŋhec, ŋoŋe fekicne, nâŋe inewaha
qaqane. 11 Nâŋe nânâ opâre hâmo sipiric embeŋzi eeŋgopeneŋ, erâ ŋaqi
tâmiric â ʒika faio â fic hae tâmiric jumbeŋzi juŋgopeneŋ. 12 Â wiac piticne
hotâckenaŋte nâŋe nâŋâcne mezi gie baeŋgopeneŋ. Musoriŋ‐nâpohapie
jambuŋ‐ jopaeŋgopeneŋ, fific guguriŋ enârehapie mana urueeŋgopeneŋ.
13Musâqorec‐nâpohapiemu bâmiriŋ ejareeŋgopeneŋ, nâŋe ŋicmâmâc sâko
jaŋere jawa sânʒâŋ tinac jumbeŋzi juŋgopeneŋ hâcne.

Paulo e Korinti ŋic jaŋeremamac ewec
14 No mimi qaqa eŋarepere mâcne, no naru motecfâc‐mae ŋoŋe uŋ

sawaŋ eŋarehuc dâŋ ʒi qâreŋkekopac. 15 Kristoo wiʒecfâc‐ŋeŋic guruhec
juŋareŋgopieŋ mecne, â mamac ine wemocko bocjaha juŋarenʒapiŋ,
Kristo Jesure erâ Biŋebiaŋ ŋazahuc no mocjahazi mamac‐ ŋeŋic epo
jukopac. 16 Eme irec nore kike hata bâjâpehuc juniŋte hazec qâuŋ ŋazape
mananʒepieŋ.

Mitire fuŋne dâŋkomi fokac
17 No irec erâ hâcne Timoteo, Wofuŋko motec biaŋ‐mae junarekac, e

ŋoŋerao sorepe fakac, fârâ no Kristore miti hata kikefuŋ hae sâc jaza
jowatuc eekopac i manasu‐ŋareme mananʒepieŋ. 18 Ŋoŋeraonec gâcnezi
e mi wareocmu, nore iŋuc muhuc mukac mupe embiŋ. 19No ine Wofuŋzi
maname sâckememi ʒoraha ŋoŋerao fâpemu, fârâ mukac mupe eeŋgopieŋ
jaŋe dâŋjeŋicte mi muhuc tâpiri‐jeŋicte fuŋne bataniŋkepemu. 20 Anuture
miti hata i dâŋko mâcne, sasanaŋko fua taniŋkeekac. 21 Eme ŋoŋe nore
weniŋuc muŋgopieŋ? Kâcbiŋhec fâpemurâ muŋgopieŋ, me maŋjauŋ â
buuruchec fâpemurâ muŋgopieŋ?

5
Mamakâc sâko fuarâ fowec

1 No ʒiŋuc ine jâmbomac mupie manaekopac: Ŋoŋerao mamakâc
hâhâwicne, qâpuc jaŋerao mi fufuane, iŋucne fuawec fokac. Ŋic moczi
mamac‐ ticnere ŋonâŋhec juekac, irec mukopac. 2 Eme ŋoŋe wemocte
wiac iŋucne fuarâ fohame pepecne eeŋgopieŋ? Ŋoŋe busâqoc manahuc
ŋic wiac ewec e behenʒapiŋ me! 3 No sahac‐ nanezi wiwicko juhuc
maŋnanezi iqic‐ŋoparâ ŋic wiac ewec ere dâŋ ŋondeŋ‐ŋeŋicko juhuc tinac
kecʒiŋuc mutarapo: 4 Ŋoŋe Wofuŋ Jesu ere ʒâŋeo tumaŋnehapie no ere
tâpirio ŋesiŋnehuc maŋnanezi iqic‐ ŋopape 5 ŋic e Sataŋ qikiŋnecnepene

maŋ sahac raŋɋa‐ticne sipirickezejec, emeWofuŋ Jesure dameŋ maickeme
mâro‐ticnezi aakic bâfuazejec.

Wiac hâhâtâne qikiŋnehuc nocne bajuzo
6Wiac iŋucne foipiehame sahac‐ŋeŋic bafeeŋgopieŋtemanape sâqorekac.

Bec hâhâtâne i wiac piticnezi fârine ruacneme rikepie isirickeme hâtâne
efâreocmu, i mi manaeŋgopieŋ me? 7 Irec hâhâtâne wosâerâ behepie
rahame fârine nocne enʒepieŋ. Ŋoŋe hâhâtâ‐ ŋeŋic ŋowac rofârekicne.
Nâŋâcne aakic lama okac‐ nâŋec qakicne wâc, Kristo hâcne. 8 Irec
hombaŋ‐ticne ŋenaŋte wiac hâhâtâne behenʒepeneŋ. Mamakâc â sindaŋ
irec hâhâtâne qikiŋnerâ wiac ɋaɋacne â tiŋne irec fârine nocne bajuhuc
hombaŋ‐ticne ŋezo.

Sâqocne bapa behec‐jopazo
9Nomârâc papiamoc ʒiŋuc qâreŋke‐ŋarepo: “Ŋoŋe sasecŋic jaŋehecwiac

nâ nareŋ gareŋ â iiqic mi enʒepieŋ”, 10 i ŋic qâpuczi sasecŋic me bâkiri
bapa â fiuc serereŋhecme bawe qaŋgec wiac babaju jueŋgopieŋ jaŋeremi
mupo. Jaŋe mâreŋ behehuc behec‐jopazo i sawa fokac. 11 No kecʒiŋucte
qâreŋke‐ŋarepo: Miti mamana âgo‐ŋeŋic moczi sasecko sâqoreocmu me
bâkiri baocmu, me bawe qaŋgec wiac bajuocmu, me fiuc serereŋ eocmu,
ŋic iŋucne behehuc ehec nâ nareŋ gareŋ moc mi enʒepieŋ. 12No ŋic râpene
jueŋgopieŋ jaŋere dâŋmumure wemocko qâreŋkezapo. Ŋaŋacne ŋondeŋko
miti mamana jaŋere bahacdâŋ mupie sâckeocmu. 13 Â râpene jueŋgopieŋ
jaŋere bahacdâŋ i Anutuzi muocmu. Sâqocne bapa e behepie ŋondeŋ‐
ŋeŋickomi juzejec.

6
Dâŋ bahac‐jeŋic fuame jaŋacmi mutarambiŋ

1 Ŋoŋeraonec moczi âgo‐ticnere bahacdâŋ bajuocmu, e dâŋ i mitiŋic
jaŋerao mi rârâe ŋic miti tâmiric jaŋerao râeme sâckeocmu me? 2 Mitiŋic
nâŋâc juku miti tâmiric jaŋere dâŋ mutaranaŋmu, i mi manaŋgopieŋ
me? Me juku gie iŋucne baniŋte muŋarekicnezi ŋaŋacne dâŋ jawane
fuame sâcne mi mutaraniŋmu me? 3 Nâŋâc aŋelo jaŋere dâŋ wâc
mutaranʒoŋgopeneŋzi wiac omanere dâŋ fuame wemocko bititienaŋmu.
4Wiac omanere dâŋ fuame ŋoŋe wemocte kikefuŋzi mana‐jareme wawa-
hane eekac ŋic iŋucne jaŋerao barapie mutara‐ŋareeŋgopieŋ? 5 Ŋoŋe dâŋ
i manapie miminehec eocte ŋazakopac. Ŋoŋerao ŋicmaŋɋârâŋhecmoc mi
jukac me? Eme dâŋŋeŋic fuame erao barapie mutiŋne‐ŋarezac. 6Ŋoŋe ine
iŋucmi eeŋgopieŋ, aricne, miti mamanamoczi âgo‐ticnehec dâŋbahac‐jekic
fuame miti tâmiric jaŋerao barame mutara‐jacteniŋmu.

Sâqocne bapazi sambâŋko fefene i mi fokac
7 Ŋoŋerao dâŋgie fuaekac izi miti‐ ŋeŋic bawahaekac. Gâcnezi wiac

hehesicne me bâbâsifucne eŋarezo murâ eŋarepie ŋifecpeaŋ fozac me!
8 Ŋoŋe ine ŋaŋac wiac hehesicne â fiuc serereŋ eeŋgopieŋ, ehuc mitio
qomâfâc‐ŋeŋicmâmâc ejareeŋgopieŋ. 9 Sâqocne bapazi Anuture uucmaŋko

raraʒine mi fokac, i mi manaŋgopieŋ me? Ŋoŋe maŋŋeŋic mi eatuckeniŋ,
sau bapa, me bawe qaŋgec babaju, me ŋokac ba behecne, me sasecŋic, me
ŋiczia mamakâc eec eene, 10 me fiuc roro, me bâkiri bapa, me maŋsifuc
opâ nâ areŋ eene, me dâŋ bâbâiŋ, me kâŋgâc rohuc ʒika qaqa, iŋucnezi
Anuture uucmaŋkomi raʒiniŋmu. 11Eme gâcne ŋoŋemârâc sâc iŋuc hâcne
jujumbieŋ. Ʒi ine ʒurec‐ ŋopakicne â maŋfuru bacŋopakicne â kiŋfâsâc
bacŋopakicne. I Wofuŋ‐nâŋec Jesu Kristore ʒâŋe bajueŋgopieŋte â Anutu‐
nâŋecteMârohec jueŋgopieŋte iŋuc eŋarekicne.

Sasecte uŋdâŋ
12 Wiac sasawa eene fonarekac, erâ wiac sasawa epe izi sâcne mi

baficnuocmu. Wiac sasawa eene fonarekac, erâ wiac moczi ŋicbomboŋ
enareme irec kiŋaŋ qaqa juju ine misac. 13 Nânâ qowizi hobure biŋe
â hobuzi nânâ qowire biŋe. Juku Anutuzi e â e mâmâc imac‐ jofame
arictac enicmu. Sahaczi ine sasecte biŋe mâcne, i Wofuŋte biŋe, Wofuŋ e
sahacte ru. 14 Eme Anutuzi Wofuŋ bâɋârewec iŋuc jaha tâpiri‐ticnezi nâŋâc
bâɋârec‐nâpozokac.

15 Sahac‐ŋeŋic Kristore kiŋaŋ qaqa, i mi manaŋgopieŋ me? Eme Kristore
kiŋaŋ qaqa e weniŋuc qârisiepene sasecte kiŋaŋ qaqa eocmu? Iŋuc aricne.
16 Me ŋoŋe ʒiŋuc mi manaŋgopieŋ, ŋic moczi ŋokac sâqocne moctao
qohotame jahe maŋ sahac mocjaha enicmu. Dâŋqâreŋ ʒiŋuc hâcne fokac:
“Jahe jajaheczi mocjaha erâ junicmu.” 17Âmoc eWofuŋtao qohotame ehec
maŋ qâqâtâcmocjaha enicmu.

18Ŋoŋe sasec boe sau dic bacnenʒepieŋ. Ŋicmoczi wiac hehesicne gâcne
eocmu izi sahac‐ticne mi heuaocmu, â boe sau eocmuzi ine e jahacne sahac
bâbieocmu. 19 Me ŋoŋe ʒiŋuc mi manaŋgopieŋ, sahac‐ŋeŋic i Tiri Mârore
ufuŋ, e ŋoŋere sahacmaŋko ŋeŋe juju eocte Anutuzi râe‐ŋarewec. Ŋoŋe
maŋ sahac rune aricne. 20 Ŋoŋe furi‐ŋeŋic rokicne. Irec sahac‐ŋeŋiczi
Anuture ʒâŋe biŋe dopeckezejec.

7
Ŋowe ŋonâŋ jaŋere dâŋ

1 Ŋoŋe papia râe‐narehuc dâŋ wio‐narembiŋ, irec ʒiŋuc mufuape man-
aniŋ: Ŋic moczi ŋokac tâmiric juzo mume sâckeocmu. 2 Erâ sasecte
eesâic fokacte ŋiczi ŋokac rorâ ehec paŋʒâic juzejec, â ŋokaczi iŋuc jaha
ŋic rorâ ehec paŋʒâic juzejec. 3 Eme ŋiczi sahac‐ ticne i ŋonâŋ‐ticne
mi sakarecnezejec, â ŋonâŋzi sahac‐ ticne ŋowe‐ticne mi sakarecnezejec.
4Ŋonâŋ e sahac‐ticnere dâŋmumu i jahacne mâcne, ŋowe qikiŋnecnekicne,
â ŋowe e iŋuc jaha sahac‐ ticnere dâŋ mumu i jahacne mâcne, ŋonâŋ
qikiŋnecnekicne. 5 Ŋowe ŋonâŋ ŋoŋe sahac sasakarec kosa mi enʒepieŋ.
Mâc nunumure afeckeniŋte qanaŋ muc manac erâ dameŋ bahuc iŋuc
epie sâckeocmu. Dameŋ tâmiric mâc jufepie Sataŋzi esâic‐ŋopazacte iŋuc
mukopac. 6 Ŋic â ŋokac roroc eniŋte mukopac i mana urue‐ ŋarehuc
mukopac, mupaŋke‐ŋarehuc mâcne. 7 Nahacne maŋzi ʒiŋuc mukac: Ŋic

sasawa no jukopac iŋuc jufârenʒapiŋ me. Anutu e ine tâpiri buc buc tahac‐
nâpoekac i hatane bârâwiŋ,moc iŋuc â moc iŋuc.

Ŋicʒeŋoŋ â hozec â ŋowe ŋonâŋ jaŋere dâŋ
8 Ŋic ŋokac ʒeŋoŋ â hozec jaŋere ine ʒiŋuc mukopac: Jaŋe no iŋucne

jufepie sâckeocmu. 9 Me sasec tâmiric sâcne jujune mi fojarekacko ine
sasecte ʒoczi sipiric‐jopazacte ŋowe ŋonâŋ erâ junʒepieŋ.

10 Ŋowe ŋonâŋ ŋoŋere dâŋ mupe mananiŋ, erâ i nore dâŋ mâcne, i
Wofuŋte micdâŋ: Ŋokac moczi ŋowe‐ticne mi behezejec. 11 Â ŋowe‐ticne
biac behewecko ŋic tâmiric juzejec, me ŋowe‐ticnehec mocwâc âgo babac
ezepirec. Erâ ŋicmoczi iŋuc jaha ŋonâŋ‐ticne mi behezejec.

Ŋowe ŋonâŋ ocŋondeŋ juju
12Gâcne jaŋere dâŋ ʒi mupemanapieWofuŋtemâcne, no nahacne ezejec:

Opâ ruac ŋic moc ere ŋonâŋ qâpuc juocmu, eme ŋokac izi ehec juocte
ecneocmuo mi behezejec. 13 Me opâ ruac ŋokac moc ere ŋowe qâpuc
juocmu, eme ŋic izi ehec juocte ecneocmuo mi behezejec. 14 Ŋic qâpuc
erao ŋonâŋ‐ticnere jambuŋzi fotâcnewec, â ŋokac qâpuc erao ŋowe‐ticnere
jambuŋzi fotâcnewec. Eme irec hâcne naru motecfâc‐ŋeŋic jambuŋhec
embiŋ juŋgopieŋ, i tâmiricmuzac qâpuc junʒapiŋ. 15Qâpuc ŋiczime qâpuc
ŋokaczi ine âgo‐ticne miti mamana beheocte qizec qame mi sakarezejec.
Irec niŋgiŋnemi fokac. Anutu e wamao ââgo erâ juniŋte hefârec‐ŋopawec.
16Ŋokac go ŋowegemiti hatao fâretecwareocmumemâcne, i mocmanakic
me? Me ŋic go ŋonâŋge miti hatao fâretec wareocmu me mâcne, i moc
manakic me?

Moc e mârâc domawec, dodoma ijaha mitio domazejec
17Moc e Wofuŋzi juju bâfuacnewec, â moc e Anutuzi gie mucnewec, sâc

ijaha mitio juzejec wâc. No dâŋ iŋuc kikefuŋ hae sâc jaza mutâc eekopac.
18Moc e mahec juhame Wofuŋzi hefârewecko ma i mi behezejec. Â moc e
ma tâmiric juhame Wofuŋzi hefârewecko mare mi muzejec. 19Mahec juju
me ma tâmiric juju izi fârinemâcne, Anuture sâcmutâc dâŋ rereŋ izi fârine
ekac. 20Moc e dodoma irame ira domahameWofuŋzi hefârewecko dodoma
ijaha domazejec. 21 Go kiŋaŋ qaqa juhaŋtec hefârecguwecko manabâc
tâmiric juzemec. Mâc firuecguzo mupie mi qikiŋnezemec. 22 Moc e kiŋaŋ
qaqa juhame Wofuŋzi hefâreme Wofuŋte ŋicfâri ewec jukac. Â moc e
ŋicfâri juhame Wofuŋzi hefâreme Kristore kiŋaŋ qaqa ewec jukac. 23Ŋoŋe
furi‐ŋeŋic rokicnere ŋic jaŋere kiŋaŋ qaqa mi enʒepieŋ. 24 Âgo bureŋ,
moc e mârâc domahuc miti manawec, biri ijaha dameŋ ʒiŋuczia domahuc
Anuturao qohotazejec.

Motec ʒeŋoŋ â naru ʒeŋoŋ jaŋere dâŋ
25 Naru ʒeŋoŋ jaŋere Wofuŋte micdâŋ mi bajukopac. Erâ Wofuŋzi

roroŋ fâre‐nareme mitihec epore nahacne dâŋ ŋazapemananiŋ: 26Dameŋ
ʒiŋuczia ʒârâ hâriŋ boc fuaekacte ŋicmoc ŋonâŋ tâmiric juzomumemanape
biaŋkeocmu. 27Â ŋokac biŋe biac mugarekicko ine mi qikiŋnezemec,me go
mesawane jukicko ine ŋokacte mi muzemec. 28Me ŋokac rozo murâ rotec

wâcmi sâqoreocmu, â naru ʒeŋoŋ moczi ŋic rome wâcmi sâqoreocmu. Erâ
iŋucnezi sahackopec wiacte hume serereŋ juniŋmu. No ine i tâmiric mac
juniŋte enareha mukopac.

Dameŋ bembeŋkekacte ira me ira mi qohotazo
29Âgofâc‐nane, dâŋ ʒi mupe mananiŋ: Dameŋ rifirekac. Eme dameŋ be-

mbeŋne fokacte ŋonâŋhec jueŋgopieŋzi jupie ŋonâŋ tâmiric juju tinac ezejec,
30 â kioeŋgopieŋzi jupie ki tâmiric tinac ezejec, â ʒeri eeŋgopieŋzi jupie ʒeri
tâmiric tinac ezejec, 31 â wiac nâ bac eeŋgopieŋzi jupie i tâmiric tinac ezejec.
Mâreŋ hawari qâreŋne ʒi hone manac eeŋgopeneŋ i siroweocmu ekac, irec
hâcne dâŋ i mukopac. 32 Ŋoŋe ine wiac omanere mana mezac tâmiric erâ
juniŋte manasuhuc mukopac. Ŋonâŋ tâmiriczi Wofuŋte giere mana mezac
eocmu, ehuc Wofuŋzi manacneme biaŋkeocte muocmu. 33Ŋonâŋheczi ine
sahackopec wiacte mana mezac eocmu, ehuc ŋonâŋ‐ticnezi manacneme
biaŋkeocte muocmu. 34 Iŋuc erâ maŋguru eocmu. Eme ŋokac ʒeŋoŋ â
naru ʒeŋoŋ jaŋe iŋuc jaha Wofuŋte giere mana mezac eniŋmu, ehuc maŋ
sahac‐ jeŋic Wofuŋte biŋe eocte manasuniŋmu. Â ŋokac ŋoweheczi ine
sahackopec wiacte mana mezac eocmu, ehuc ŋowe‐ticnezi manacneme
biaŋkeocte muocmu. 35Ŋoŋe sâcne juhâmoniŋte dâŋ ʒi ŋazakopac, qaisoc‐
ŋopahuc mâcne, ŋoŋe kosa mi juhuc maŋ mamanasu‐ ŋeŋic qâzuckepie
Wofuŋtea hâcbuc domaocte mukopac hâcne.

36 Me ŋic moc e otâ‐ticne ŋic roronere sâc bâfuaha sakareocte maname
mi sâckeme ŋicko râezo murâ râezejec, i mi sâqoreocmu. 37 Ŋic moc e ine
maŋticnezi ʒiŋuc mana sanaŋkeocmu, otâ‐nane mâc juzejec, iŋuc murâ
manane mi quŋkeocmu, ehuc afeckerâ iŋucmupaŋkeme sâckeocmu. 38 Irec
ŋic moc e otâ‐ticne ŋicne ŋicko râeme sâsâckecne eocmu, â moc e otâ‐ticne
sakareme ine sâcke‐hâmoocmu.

Hozec jaŋere dâŋ
39 Ŋokac moc e ŋowe‐ticne juocmu sâc gâjoŋnao bohotarâ domazejec.

Ŋowe‐ticne hâmome ine ŋic moc me moc rozo murâ rozejec, erâ kosa ehuc
mâcne, Wofuŋtao roweckehuc ezejec. 40 Ŋowe tâmiric mâc juocmu irec
ine manape sâcke‐hâmoocmu. I nahacne dâŋ, erâ i Anuture Mâro wâc
fonarekacte mukopac.

8
Nemure tiwâ ʒepec

1 Ʒi nemure tiwâ ʒepecte mupe. Nâŋâc fuŋne mamana jufâreŋgopeneŋ
i manaŋgopeneŋ. Erâ fuŋne mamana saware sahac fefe fuaocmu,
maŋjauŋhec juhuc ine heheʒakiec erâ sâcne juzo. 2 Moc e mamana‐ticne
mana sokame ere muzo, mamana fârine mi focnekac. 3 Moc e Anutu
maŋjauŋ ecneocmu, e ine Anutuzi manariŋkewec. 4 Nemure tiwâ ʒepecte
ine ʒiŋuc manaŋgopeneŋ: Nemu e wiac fârine mâcne, Anutu e mocjaha
fârine. 5 Nemu sambâŋko me mâreŋko juŋgopieŋ, dâŋ iŋuc mupie nemu
â wofuŋ burec burec wemo afecne foraŋgopieŋ ekac. 6 Â nâŋâc ine Anutu
Mamac‐nâŋecmocjaha junârekac, eraonec hâcne wiac sasawa fua‐fârewec

â nâŋâc erea juŋgopeneŋ. Erâ Wofuŋ mocjaha, Jesu Kristo, ere meo wiac
sasawa â nâŋâc jufâreŋgopeneŋ. 7 Ŋic gâcne jaŋe ine fuŋne iŋuc sâcne mi
mana‐hâmoŋgopieŋ. Eme iŋucnezi nemu e wiac fârine muwarehuc juku
maŋjeŋic ewecte tiwâ ʒepec e araŋ bacnehuc manabâcko nâpie maŋjeŋic
hegâpâreekac.

Âgofâc‐nâŋec enʒaŋaucmi ejarezo
8 Anutu e nânâre erâ mi mana‐ nâreme biaŋkeocmu. Tiwâ ʒepec

qikiŋnepene mi mana wahac‐ nâpoocmu, me nâpene mi mana‐ nâreme
feocmu. 9 Mâc gâcne ŋoŋe mana jaŋgeŋkehuc nâeŋgopieŋzi âgofâc‐ŋeŋic
miti afecne fojareekac jaŋe maŋ bâsifuc ejarenʒipiŋte manabâc enʒepieŋ.
10 Go qarâ sanaŋgere nemu ufuŋko ʒepecne nâhuc ŋehaŋtec âgoge moc
manabâcheczi honecgurâ, nakacte nâpe muhuc mi ijaha nâocmu me?
11 Eme âgoge miti afecne focnekac e Kristore soczia wâc kitâcneweczi gore
qarâ sanaŋtemi docke sâqorec eocmu me? 12Ŋoŋe iŋuc ehuc âgofâc‐ŋeŋic
wâwânâŋ ejarehuc maŋ bâsifuc ejareniŋmu, ine Kristo wâwânâŋ ec-
neniŋmu. 13 Irec no tiwâ ʒepec nâpe âgo‐nanezi irec erâ docke sâqorec
ezacte ere manabâc ehuc tiwâ ʒepec qikiŋnehucmâc juku hâmozepac.

9
Gie bapa ŋic jaŋe giefâc‐jeŋiczi dopec‐jopapie sâckeocmu

1 No niŋgiŋhec juekopac me? No aposolo aricne me? No Wofuŋ‐nâŋec
Jesu mi honepo me? Gie‐ nanere fârine Wofuŋte jambuŋko fuakicne i
ŋoŋe mi eŋgopieŋ me? 2 No gâcne jaŋere aposolo mi mecne juekopac, â
ŋoŋere ine jâmbomac juekopac. Aposolo gie‐nanere maWofuŋte jambuŋko
fuakicne i ŋoŋe hâcne.

3Fuŋne‐naneremueŋgopieŋ jaŋe ine dâŋ ʒiŋuc bâtikie‐jarekopac. 4Gâcne
nâŋe ŋoŋeraonec nânâ opâ mi ronaŋte muac‐nâpokicne me? 5 Aposolo
tucne â Wofuŋte ɋafâc â Petoro jaŋe ŋonâŋfâc‐jeŋic jaŋehec miti kiŋaŋ
raeŋgopieŋ, ehame gâcne nâŋe sâc ijaha enaŋte mi mana‐nârekicne me?
6Me no â Banaba nâhe sawa mezi gie bapa behenacte mi mana‐nâctekicne
me? 7Me mo momori ŋiczi ʒikare wiac e jahacne moneŋzi furine baocmu?
Me mozi gie he sarac eme fârine fuame mi ro nâc eocmu? Me mozi noniŋ
bulimakao gie bahuc jaŋere susu ba nâc mi eocmu? 8 Ʒi ŋicdâŋ sawa
mukopac me? Sâcmutâc dâŋzi ijaha mi mufuakac me? 9Mosere sâcmutâc
dâŋ moc ʒiŋuc qâreŋkekicne fokac: “Bulimakaozi gie bagarehuc sopâc
kecɋaŋ nâzo mume mi sakarecnezemec.” Eme Anutuzi dâŋ i bulimakao
jaŋere sawa manasuhuc muwec me? 10 Ŋic nâŋâcne mâmâc mi muwec
me? I nâŋâcne hâcne mukicne. Gie he rikec eekaczi mâc mi eekac, fârine
fuame nâocte manasuhuc eekac, â sara mamac eekac e iŋuc jaha fârine
fuacneocte manasuhuc eekac. 11 Nâŋe ŋoŋerao maŋte wiac sara mamac
embeŋko okacne ŋoŋeraonec sahacte wiac ronaŋte manapie ŋemâckekac
me? 12 Gâcne jaŋe ŋoŋeraonec nânâ mafa rohapie nâŋe gie fuŋkembeŋzi
rorone mi fokac me? Erâ ine Kristo Biŋebiaŋ‐ ticne aka hecnenʒipeŋte

ŋoŋeraonec nânâ mafa rorore mukicne i qikiŋnehuc mâc hume serereŋ
jueŋgopeneŋ.

Paulo e miti gie furimâc bawec, izi ʒeridâŋ‐ticne ewec
13 Taha ufuŋko gie baeŋgopieŋ jaŋe taha ufuŋkonec nânâ nâeŋgopieŋ,

â alatao bâzi ririke gie baeŋgopieŋ jaŋe alatare wiac nâ bac eeŋgopieŋ, i
ŋoŋe mi manaeŋgopieŋ me? 14 Eme Wofuŋ e Biŋebiaŋ mumu ŋic nâŋe
iŋuc jaha Biŋebiaŋzi sahacte dope wiac kifua‐ nâreocte muwec. 15 No
ine hata i mi âteekopac. Erâ ŋoŋe irec sâcko enareniŋte manasuhuc
mi qâreŋkekopac, aricne. Hâmoczi rocnuzac irec manape afeckezac, â
ʒeridâŋ‐nane i babawaha‐ nare irec ine manape ŋic moczi mi enare‐
jâmbâŋkezejec ekac. 16 Biŋebiaŋ muromackeekopac irec mumumbiaŋ dâŋ
mupe wemocko sâckeocmu, gie i hâcne nore faio râekicne i! Eme hetarepe,
jei, Wofuŋzi weniŋuc enareocmu! 17Gie i no nahacne maŋte fuarâ bazapo
muzac juku furine rozapo. Nahacne maŋte mi ropore ʒiŋuc ekac: Micne
gie fai‐naneo fewec. 18 Hâc, eme wemo furi roekopac? Furine ʒiŋuc: No
miti kiŋaŋ rahuc ŋic Biŋebiaŋ furimâc jazaekopac, ehuc Biŋebiaŋ mumure
furi sahackopec wiac rorore mukicne i qikiŋneekopac.

Paulo e ŋic fuŋne fuŋne jaŋere kiŋaŋ qaqa ewec
19 No ŋic sasawa jaŋere kiŋaŋ qaqa mi jukopaczi sifu kiŋaŋ qaqa‐jeŋic

epo jukopac. I ŋic bocjahazi miti manarâ biaŋkeniŋte manasuhuc epo
hâcne. 20 Judaŋic jaŋerao juhuc Judaŋic hawari epo, i Judaŋiczi biaŋkeniŋte.
Sâcmutâc dâŋte kiŋaŋ qaeŋgopieŋ jaŋerao juhuc sâcmutâc dâŋte kiŋaŋne
qaeŋgopieŋzi biaŋkeniŋte epo. 21 Qâpuc sâcmutâc dâŋ tâmiric jaŋerao
juhuc sâcmutâc dâŋ tâmiric hawari epo, i Anuture maio sâcmutâc dâŋ
tâmiric juhuc mâcne, no Kristore sâcmutâc dâŋ bajuekopac, erâ qâpuc jaŋe
biaŋkeniŋte iŋuc epo. 22Ŋic dodocne jaŋerao juhuc dodocne hawari epo, i
dodocnezi biaŋkeniŋte epo. Ŋic fuŋne jaŋerao juhuc hawari fuŋne fuŋne
epo, i gâcnezi sipirickehapie sifu gâcnezi biaŋkeniŋte. 23 Wiac sasawa i
mâc mâcne, Biŋebiaŋzi fua raocte eekopac, erâ no nahac wâc irec kâdoc
ropemurâ eekopac.

Sasanaŋhec juhuc eri bâfuazo
24 Ŋoŋe kecʒiŋuc mi manaŋgopieŋ me? Sâsâc eere hofao ira motec jaŋe

gagasa i mâmâc gasacke‐fâreniŋmu, â eri roro ine mocsâkoazi mao bâbâni
fisirâ roocmu. Eme ŋoŋe iŋuc jaha eri‐ ŋeŋic roniŋte gasackenʒepieŋ.
25 Motec jaŋe sasanaŋte sâsâc ehuc sowa fuŋne jueŋgopieŋ, jaŋe eri
sisirowenere iŋuc eeŋgopieŋ, nâŋâc ine eri fofo sanaŋte iŋuc enʒepeneŋ.
26 No nahac wâc gasackeekopac, i ma hone dendeŋnehuc gasackeekopac.
No sându‐nane sawao kosa mi wickeekopac. 27 No ŋic miti muromacke‐
jarehuc juku nahacne rârâricne ezipore sahac‐nane ro waha âte ecnehuc
ŋicbomboŋ‐ticne juekopac.

10
Mârozi Israe ŋicmâreŋ sawao mâsi bajareha jumbiŋ

1 Âgofâc‐nane, no mimiŋnefâc‐nâŋec wiac embiŋ irec manasu‐ŋarepe
mananiŋ. Jaŋe mâmâc sasawa karoraczi sâoc‐jopaha rahuc hâwec
fotâcnembiŋ. 2 Ehuc Mosere ŋicfâc eniŋte karorac â hâweczi miti opâ‐
jeŋic eme ruambiŋ. 3 Erâ Mârozi nânâ bâfua‐jarewec i jaŋemâmâc sasawa
nârambiŋ, 4 â Mârozi opâ bâfua‐jarewec i wâc mâmâc sasawa nârambiŋ.
Mârore qânâzi bâjâpec‐jopawec, eraonec hâcne opâ wahame nâmbiŋ, qânâ
ʒâŋene Kristo.

Israe ŋic jaŋerao wiac fuawec i uŋsawaŋ‐nâŋec ekac
5 Eme sifu Anutuzi gâcne sâko mana sâqore‐jareme mâreŋ sawao hâmo

sipiric efârembiŋ. 6 Jaŋerao wiac fuawec i uŋsawaŋ‐ nâŋec ekac, jaŋe
sâqocnere andac embiŋ iŋuc jaha enʒipeŋte. 7 Jaŋeraonec gâcnezi nemu
qaŋgec wiacte kiŋaŋ qaqa embiŋ, iŋuc wâc mi enʒepeneŋ. Dâŋqâreŋ
ʒiŋuc hâcne fokac: “Ŋic jaŋe waha ŋehuc tiwâ ʒepec nâku faharerâ gae
wohuc domambiŋ.” 8 Erâ sasec boe sau wâc mi enʒepeneŋ. Jaŋeraonec
gâcnezi sasec boe sau embiŋ, ehuc ʒoaŋ gie bapa ijaha ŋic 23 tauseŋ
hâmombiŋ. 9 Erâ Wofuŋ maŋbâiŋ wâc mi ecnenʒepeneŋ. Jaŋeraonec
gâcnezi maŋbâiŋ ecnepie homazi kicjopame hâmo sipiric embiŋ. 10 Erâ
kâroŋ wâc mi qanʒepeneŋ. Jaŋeraonec gâcnezi kâroŋ qapie sisipiric
runezi sipiric‐ jopawec. 11 Jaŋerao wiac fuawec izi ma âkendâŋnekicne
ekac. Eme mâreŋte dameŋ qândâŋkeha juŋgopeneŋ nâŋâcnere uŋsawaŋ
muhuc dâŋbinaŋ i hâcne qâreŋkekicne. 12 Irec hâcne moc e jahacnere
maname sasanaŋ eekaczi dockezacte rumehuc juzejec. 13 Ŋoŋerao eesâic
fuawarewec i ŋic tâpiri‐ŋeŋicte sâcko fuawec. Erâ Anutu emume sasanaŋzi
eesâic baafeckeme tâpiri‐ŋeŋicte sâcmi jâuruocmu. Erâ eesâic fuaocmu sâc
âte sâoc‐ŋopame sâcne sanaŋkeniŋmu.

Wofuŋte nânâ nâhuc demoŋtemâmâc nâzo i mi eene
14 Irec hâcne, âgofâc‐nane, ŋoŋe nemu qaŋgecwiacte geŋkerâ junʒepieŋ.

15 Ŋoŋe maŋ mamanasuhec juŋgopieŋ, irec dâŋ ʒi mupe ŋaŋac mana
honeniŋ. 16 Râqâcko waiŋ jambuŋkewecte jambuŋkerâ nâhuc Kristore
sochec ʒuʒuhuc mi eeŋgopeneŋ me? Â poroŋ nâhuc Kristore sahachec
ʒuʒuhuc mi eeŋgopeneŋ me? 17 Nânâzi mocjaha, i gugumec ehuc ŋic
bocjahazi âgo guru mocjaha eeŋgopeneŋ. 18 Ŋoŋe sahackopec Israe ŋic
juŋgopieŋ jaŋere manasuniŋ. Ŋic taha bâzi nâeŋgopieŋ jaŋe alatahec
ʒuʒuhuc mi eeŋgopieŋ me? 19 Dâŋ i weniŋucte mukopac? Nemure tiwâ
ʒepec i wiac fârine me? Â nemu e jahacne wâc fârine me? 20 Iŋuc aricne.
Qâpuc jaŋe tiwâ ʒepec rikeeŋgopieŋ i Anuture biŋemâcne, i demoŋ jaŋere
biŋe eekac. Eme no ŋoŋere ʒiŋuc mukopac: Ŋoŋe demoŋ jaŋehec ʒuʒuhuc
mi enʒepieŋ. 21 Wofuŋte râqâckonec nâhuc demoŋ jaŋere râqâckonec
mâmâc nânâ i sâcne mi eniŋmu. Â Wofuŋte teboonec nâhuc demoŋ jaŋere

teboonec mâmâc nânâ i wâc sâcnemi eniŋmu. 22Me nâŋâcWofuŋmaŋbâiŋ
ecnenaŋ me? Nâŋâcne tâpirizi ere sirickekac me?

Moc e jahacnere sawa manasuhuc jume mi sâckeocmu
23 Wiac sasawa eene fokac, erâ wiac sasawa epene izi sâcne mi bafic‐

nâpoocmu. Wiac sasawa eene fokac, erâ wiac sasawa ehuc mitio dodopec
eene ine mi fokac. 24 Moc e jahacnere mi manasuhuc, âgo‐ticnere
manasuzejec. 25 Ŋoŋe buŋko bec qowi furine bazo murâ kosa banʒepieŋ,
ehuc keci omane me nemure ufuŋkonec, iŋuc muhuc mu manabâc mi
enʒepieŋ. 26 Mâreŋ â wiac sasawa mâreŋ fusucmarâ fokac i Wofuŋzi
rune jukac. 27 Qâpuc moczi hezu hewâneŋ eŋareme ficticnao fezo murâ
fenʒepieŋ, erâ nânâ qowi gumec‐ ŋopame manabâc tâmiric kosa nâhuc
mu wioc mi enʒepieŋ. 28 Â nahapie ŋic moczi ʒiŋuc moc ŋazaocmu:
“Bec ʒi nemu ufuŋkonec”, eme mi nânʒepieŋ. I mufua‐ ŋareocmu ŋic
ere manabâc ehuc qikiŋnenʒepieŋ. 29 I nâpie ŋaŋacne maŋ sâqorezacte
mâcne, âgo‐ŋeŋictemaŋ sâqorezactemukopac. No nahacne maŋ manabâc
tâmiric fome wemocte moczi e jahacne maŋte sâc norao âke hotaocmu?
30 No Anutu daŋge âzâcnehuc nunumu faio nâpe moczi wemocte mana
sâqore‐nareocmu?

Bahacmâc juzo
31 Irec ŋoŋe nânâ qowi nâniŋte, me i me i eniŋte Anutu mumbiaŋkehuc

enʒepieŋ. 32 Ŋoŋe Judaŋic â Grikŋic â Anuture kikefuŋ jaŋere maio
bahacmâc jupie moc mi mana sâqore‐ŋarenʒepieŋ. 33 No iŋuc jaha ŋic
fuŋne fuŋne jaŋe honecnupie sâckeocte juhuc no nahacne wiac biaŋkeocte
mâcne, ŋic bocjaha miti manarâ biaŋkeniŋte giene baekopac.

11
Ŋic â ŋokac fuŋne‐nâŋec

1 No Kristore hata âtehuc bâjâpeekopac, eme ŋoŋe iŋuc jaha nore hata
âtehuc bâjâpecnunʒepieŋ. 2 Ŋoŋe wiac ebac epo irec manasu‐ fârehuc
mumutâc dâŋnanere sâcko jueŋgopieŋ, irec manape biaŋkekac. 3 Eme ʒi
moc mupe mananiŋ, Kristo e ŋicte kâcɋene, ŋic e ŋokacte kâcɋene, Anutu
e Kristore kâcɋene. 4 Ŋic moc e qârufac rojuhuc numuocmu me Anuture
micdâŋ mufuaocmu, e kâcɋene‐ticne mimi qaqa ecneocmu. 5 Â ŋokac
moczi qârufac tâmiric juhuc numuocmu me Anuture micdâŋ mufuaocmu,
e iŋuc jaha kâcɋene‐ticne mimi qaqa ecneocmu, erâ ŋokac kosa jujune
qizec‐jeŋic rokicne jaŋehec sâc mocjaha eocmu. 6 Irec ŋokac moc qârufac
tâmiric jume qizec rocnezo. Me ŋokacmoc e irec mimierâ qizec susuc‐ticne
sakareocmuzi qârufac rojuzejec. 7 Ŋic e ine qizectuc juzejec. E Anuture
hawari â Anuture eri tofa bakicne irec. Ŋokac e ine ŋicte eri tofa bakicne.
8 Ŋic e ŋokactaonec mi rokicne, ŋokaczi ŋictaonec rokicne. 9 Ŋic e ŋokacte
erâ mi bâfuakicne, ŋokac e ine ŋicte erâ bâfuakicne. 10 Ŋokac e ŋicte

wahamicne jukacte irec ma moc qârufac hâcne rojuzejec, mâc jume aŋelo
jaŋe honepie sâqorezacte.

Ŋic â ŋokacmitire tutumaŋko pectâc fisizo
11 Erâ sifu ŋic e mocbuc‐ticne juju â ŋokac e mocbuc‐ticne juju i Wofuŋte

maio mi fokac. 12Ŋokac e ŋictaonec rokicne, iŋucwâc ŋiczi ŋokackonec fua
sawec eeŋgopeneŋ. Erâ wiac i sasawa Anuturaonec. 13 Ŋoŋe ŋaŋac mana
honeniŋ, ŋokac moc qârufac tâmiric juhuc Anutu numucneme sâckeocmu
me? 14 Â ŋic moc e qizec susuc ʒoricne rojume iŋuc jaha honepie mi
sâckeocmu, irec fuŋne mârâc miti tâmiric juhuc wâc manambiŋ. 15 Â
ŋokac moc qizec susuc ʒoricne rojume e ine honepie biaŋkeocmu. Qizec
susuc ʒoricnezi qârufac‐ticne eekac. 16 Moc e dâŋ ʒi qâsuazo murâ ʒiŋuc
manazejec: Mâsi i nâŋe â Anuture kikefuŋ gâcnemi bajueŋgopeneŋ.

Mitire tumaŋnehuc nânâ nowanâŋ gowanâŋ embiŋ
17 Wiac moc ʒi ine mana‐ŋarepe bahacnehec eha uŋ sawaŋ eŋarehuc

mupe: Ŋoŋe tumaŋnehuc maŋ biaŋ qaqac mi ehuc maŋ bâbâsâqorec
eeŋgopieŋ. 18 Erâ mitire tumaŋnepie ŋondeŋ‐ ŋeŋicko fâfâuc fuaekac,
iŋuc nazapie manape jâmbomac tinac ekac. 19 Erâ fâfâuc i mâc mâcne,
ŋoŋeraonec wenizi mitio sanaŋkeŋgopieŋ jaŋe fua tâcneniŋte hâcne
fuakac. 20 Eme ŋoŋeWofuŋte Tiwâ nâniŋte tumaŋnerâ hesifuckeeŋgopieŋ.
21 Ŋaŋacne nânâ bafisirâ boki mi bahuc fâro erâ buc buc nâpie moc e
hâmoekac â moc e gapecmâc nâekac. 22 Hâc, ŋaŋacne fic basahuc iŋuc
eeŋgopieŋme? Ŋoŋe nânâ opâ nâzomurâ ira nanʒapiŋ! Wemocte Anuture
gurufâc jaŋere manapie wawahane eme hapetac busâqoc ejareeŋgopieŋ?
Wemo ŋazape? Mumbiaŋ‐ŋopape? Wiac kecirec mi mumbiaŋ‐ŋopazo.

Ŋafe Tiwâre dâŋ
23 No Wofuŋtaonec hâcne ropo i ŋarepo wâc. Ine ʒiŋuc: Wofuŋ Jesu e

Judazi doc bawec ŋafe ira poroŋ rorâ 24daŋgemurâ bazurâ muwec: “Kecʒi
fâri‐nane, ŋoŋere due bahuc qikiŋnekicne. Nore manasuhuc iŋuc nâhuc
junʒepieŋ.” 25 Poroŋ nâpiewaiŋ râqâc iŋuc jaha rorâ ʒiŋucmuwec: “Râqâc
kecʒira ʒâʒâfic ɋâricnere socnane ŋekac. Nâniŋmu sâc nore manasuhuc
iŋuc nâhuc junʒepieŋ.” 26Ŋoŋe poroŋ â waiŋ i nâniŋmu sâc Wofuŋ hâmoc
biŋe‐ticne mutaniŋkehuc juhapie risieocmu. 27 Irec moc e poroŋ âWofuŋte
waiŋ i enʒaŋauc ecnehuc nâocmu, e Wofuŋ fâri â socticne nâsifuckeme
kiŋnehec eocmu. 28 Irec moc e poroŋ â waiŋ nâzomurâ qanaŋ maŋticnere
fuŋne hone manac ehuc bajaŋgeŋkerâ nâzejec. 29 Moc e Wofuŋte fâri
hone ʒâŋitac mi ehuc nâocmuzi kiŋticne nâfuaocmu. 30 Ŋoŋe iŋuc hâcne
eeŋgopieŋte huc dodoc â huc ʒâic boc eŋareekac, â gâcnezi biac hâmocko
foŋgopieŋ. 31 Nâŋâc nâŋâc fuŋne‐nâŋec bataniŋkenʒapeŋ muzac, Wofuŋzi
mi bataniŋkezac. 32 Qâoma epene ine Wofuŋzi fuŋne‐nâŋec bataniŋkehuc
bâtiŋ‐nâpoocmu,miti tâmiric jaŋehec juku behec‐nâpome sipirickenʒipeŋte
iŋuc hâcne enâreocmu.

33 Âgofâc‐nane, ŋoŋe tiwâ wirec nâniŋte tumaŋnerâ woŋec ŋehapie fisi‐
fârepie fuŋkenʒepieŋ. 34 Moc e nânâre boc ecneme qanaŋ e jahacne ficko

nâzejec, tutumaŋ bâbâsifucne epie okacne fua‐ŋarezacte. Dâŋ gâcne i no
nahac fârâ mutâcne‐ŋarepemu.

12
Mârozi gie baekac

1Âgo bureŋ,Mâroraonecmiti kadahe irec fuŋne kâuc banʒipiŋte ŋazape
mananiŋ. 2 Ŋoŋe mârâc jaha qâpuc juhapie maŋʒoc fua‐ ŋarewec sâc
nemuɋâŋ kâpâne jaŋerao ra qohota jumbieŋ. 3 Eme irec ŋifecne mupe
mananiŋ: Moc e Anuture Mârozi bufahac qacnehame wemocko muocmu
“Jesu go sâwecgukopac”, â moc e Tiri Mârozi bufahac mi qacnehame
wemocko muocmu “Jesu e Wofuŋ”.

4 Mitire kadahe fuŋne fuŋne fokac, Mâro ine mocjaha, 5 mitire kiŋaŋ
gie fuŋne fuŋne fokac, gie rune ine Wofuŋ mocjaha, 6 mitire tâpiri fuŋne
fuŋne fokac, tâpiri rune ine Anutumocjaha. Eki hâcne bâfua‐nâre‐fâreekac.
7Mâro emitio juhâmonaŋte ŋic ru sâc tâpiri‐ticne kâdoc qanâreekac. 8Moc e
Mârozi ecnememitimaŋɋârâŋhecmuocmu,moc eMâro izia ecneme sâcmi-
tire fuŋne hukicne muocmu, 9moc e Mâro izia ecnememamanasiŋ sâkohec
juocmu, moc e Mâro izia ecneme ŋic huc ʒâichec ɋiɋicne bacjopaocmu,
10 erâ moc mâsi baocte tâpiri bâfuacneocmu,moc findaŋdâŋmuocte maŋne
bâuŋtoocmu, moc e mâro fuŋne fuŋne ʒâŋitaocte maŋne batamaeocmu,
moc e miti marac furuo muocte micne baafeckeocmu, moc e miti marac
furumanarâ ŋic dâŋjeŋicko bâtikieocte bafickeocmu. 11Wiac i sasawaMâro
izia bafâreekac, ehuc maŋticnere ŋic ru sâc wiac bârâwiŋne‐nâreekac.

Sahac‐nâŋeczimocjaha â kiŋaŋ qaqafâcne ine bocjaha
12Ŋic nâŋâc sahac‐nâŋeczimocjaha â sahacte kiŋaŋ qaqafâc ine bocjaha,

eme jaŋe bocjahazi qâturepie sahac mocjaha ekac; eme Kristorao sâc ijaha
fokac. 13Mâro mocjahazi nâŋâc Miti Opâo bâturec‐nâpome sahac‐nâŋecte
sâc erâ mocjaha embeŋ. Judaŋic â Grikŋic, kiŋaŋ qaqa â ŋicbomboŋ, nâŋâc
Mâro ijaha sasawa ro maŋ efârekicnere mocjaha embeŋ. 14 Eme sahacte
kiŋaŋ qaqa iŋuc jaha mocjaha mâcne, bocjaha. 15 Eme kike e wemocko
ʒiŋuc muzac: “No me aricne, irec sahacte tofa mi ekopac”, iŋuc murâ
wemocko sahac beherâ buc juocmu? 16Me hazeczi wemocko ʒiŋucmuzac:
“No ʒâŋe aricne, irec sahacte tofa mi ekopac”, iŋuc murâ wemocko sahac
beherâ buc juocmu? 17 Sahacko ʒâŋe sasawa fome muzac sahaczi hazec
basazac. Me hazec sasawa fome muzac sâke basazac. 18Anutu e ine mana
tarahuc sahacte kiŋaŋ qaqa gie fuŋne fuŋne mujarewec. 19 Sahacte kiŋaŋ
qaqa fuŋne‐jeŋic mocjaha efâreme muzac sahac e sâqorerâ arictac ezac.
20 Ʒi ine kiŋaŋ qaqazi bocjaha â sahaczi mocjaha. 21 Eme ʒâŋezi wemocko
me âzâcneocmu, “No go tâmiric sâcne jupemu.” Me qizeczi wemocko
kike jasaocmu, “No ŋohe tâmiric sâcne jupemu.” 22 Aricne, sahac‐nâŋecte
tofafâc dodocne jaŋe tâmiric hâcne sâcne mi juzo. 23 Â sahac‐ nâŋecte
tofafâc wawahane jaŋe hâcne hone jauŋ ejareeŋgopeneŋ, â miminehec
jaŋe foŋjopapene biaŋne hawari eeŋgopieŋ. 24 Hawari biaŋ jaŋe ine tâtâc
foeŋgopieŋ. Anutu e sahac bâfuahuc tofafâcne gâcne wahakicne jaŋe gie

fekicne mujarewec. 25 I sahac‐nâŋecte tofafâc fâfâuc mi ehuc kiŋaŋ qaqac
sâckoa eniŋte iŋuchâcne ewec. 26 Irec tofanemoczi ʒâicmaname gâcne jaŋe
mâmâcmana‐fâreniŋmu,memoczi ʒeri eme gâcnemâmâc ʒeri efâreniŋmu.

Mitire gie bapa ŋic fuŋne fuŋne juŋgopeneŋ
27 Ŋoŋe mâmâc sâko qâturerâ Kristore sahac eŋgopieŋ â buc buc sahac‐

ticnere kiŋaŋ qaqafâc eŋgopieŋ. 28 Anutu e kikefuŋfâc‐ticne nâŋâcnao
ŋic ʒiŋuc râec‐jopawec: Qanaŋ aposolo, izi porofete, izi qaqazu, erâ ŋic
mâsi bapare tâpirihec â ŋic huc ʒâic bâbâpiaŋ irec tâpirihec, erâ jauŋ
bapa, erâ soŋaŋ, erâ dâŋ marac furuo mumu, iŋuc hâcne râec‐jopawec.
29Nâŋâc aposolo sasawa râec‐nâpowecme? Me porofeteme qaqazu sasawa
râec‐nâpowecme? Memâsi bapare tâpiri 30me huc ʒâic bâbâpiaŋ irec tâpiri
fonâre‐fârekac me? Me dâŋ marac furuo mumu me ŋic dâŋjeŋicko bac
bâtikic eene jufâreŋgopeneŋ me?

31Ŋoŋemitire kadahe fekicne bâfuaniŋte ʒoɋac enʒepieŋ. Eme noni irec
hata biaŋne jâmbâŋ ʒi ŋowatupe honeniŋ.

13
Maŋjauŋ tâmiricko wiac epene racne eocmu

1 No ŋicmaracko me aŋelo maracko miti muzapo, ehuc maŋjauŋ tâmiric
juzapo, ine qeŋ goŋgoŋ iŋucne erâ dâŋ fânâŋ sawa ezapo. 2Me no porofete
juhuc dâŋ soŋne mana‐fârezapo â mitire ʒuhucne mana utucke‐fârezapo â
tiki mupe rârieocte irec sâc mamanasiŋ fonarezac, ehuc maŋjauŋ tâmiric
juzapo, ine ŋic jawane ezapo. 3 Me wiac‐nane sasawa hapetac bâmec ba-
jarezapo â sahac‐nane qikiŋnepe ʒocte nânâ ezac, ehuc maŋjauŋ tâmiricko
ezapo, ine racne efârezac.

Maŋjauŋheczimiti hatao sâcne âteocmu
4 Maŋjauŋheczi wama ruaine juocmu, maŋjauŋheczi iiŋguuŋ mi eocmu,

maŋjauŋheczi penaroŋ mi eocmu, e jahacnere maname fefene mi eocmu;
5 e ʒaubac tâmiric, iiriac tâmiric, aaric tâmiric, kiŋ babaju tâmiric juocmu;
6 e sâqocnezi haŋ bame busâqoc manaocmu, â mitizi haŋ bame bubiaŋ
manaocmu; 7 maŋjauŋhec e dede ââsic‐ticne ɋârâŋne, mamanasiŋ‐ ticne
ɋârâŋne,maŋzi woworic‐ticne ɋârâŋne,maŋuruc‐ticne ɋârâŋne.

Maŋjauŋzi tatarane tâmiric
8 Maŋjauŋ i tatarane tâmiric. Findaŋdâŋ mumu i tataranehec, erâ dâŋ

marac furuo mumu i wâc tataranehec, â fuŋnemamana i wâc tataranehec.
9 I ʒiŋucte: Fuŋne mamana‐ nâŋec i faisuc â findaŋdâŋ mumu‐nâŋec i
faisuc jaha wâc. 10 Juku ine wiac fofo dunduŋne fuame wiac faisuc eenezi
omaezokac. 11 No ɋiene juhuc ɋiedâŋ mujupac â ɋiemaŋhec jujupac â
ɋie mamana mana jupac. Izi juku ŋic erâ ɋie wiac hetarapo. 12 Dameŋ
ʒiŋuczia wiac honeeŋgopeneŋ i turuŋzi hawari bâtikie‐nâreme sisifucne
honeeŋgopeneŋ irec sâc, juku ine fârine ʒâŋeo hehec erâ hone mana tarac
ezokopac, i Wofuŋzi no hone mana tarac enarewec irec sâc. 13 Eme fofo

sanaŋ foniŋmu ine mamanasiŋ, woworic â maŋjauŋ, jaŋe jahec â moczi.
Maŋjauŋzi ine micne ekac.

14
Anuture micdâŋmumufuazi miti gie fekicne ekac

1 Ŋoŋe maŋjauŋhec juniŋte ɋicwânʒâŋ enʒepieŋ. Erâ miti kadahe
gâcne roniŋte irec wâc ʒoɋac enʒepieŋ, ehuc Anuture micdâŋmumufuare
manapie fefene ezejec. 2Moc e dâŋ marac furuo muekac e ŋic mi jazahuc
Anutu âzâcneekac. E Mârozi ecneme dâŋmarac furuo mume ŋic jaŋe kâuc
baeŋgopieŋ. 3 Â Anuture micdâŋ mufuaekaczi ine ŋic faŋ qajareekac â
âkesiŋ‐jopaekac â buuruc qajareekac. 4 Marac furuo dâŋ muekaczi e ja-
hacne maŋ âkesiŋkeekac, â Anuture micdâŋmufuaekaczi ine kikefuŋ guru
âkesiŋ‐jopaekac. 5 Ŋoŋe dâŋ marac furuo mufârepie manape sâckeocmu,
Anuture micdâŋ mufuapie ine manape sâcke‐hâmoocmu. Anuture micdâŋ
mufuaekac ŋic e marac furuo dâŋ mumuŋic ere sâc sirickekac. Mocjaha,
marac furuo dâŋmuku kikefuŋ guru bâtikie‐jareme manarâ fârine bajupie
ine sâcjeŋic mocjaha eocmu. 6 Âgofâc, no ŋoŋerao fârâ marac furuo dâŋ
ŋazape wemocko âkesiŋ‐ŋopaocmu? No muraruŋ dâŋ me miti hukicne me
findaŋdâŋ me mu qaqazuc dâŋ muratie‐ŋarepe ine sâcne maŋfâri‐ŋeŋic
eocmu.

Miti foŋnehecmi muzo
7Wiac omane, woŋgâŋ mimi ŋokac wiac, i qapie dâŋ hawarine tâtâc mi

fuame wemocko ʒâŋitazo? 8Me qeŋ kosa qapie dâŋ eme manarâ wemocko
“wiac mocte kuku qanâreŋgopieŋ” muhuc ra bafic‐jopaniŋmu? 9 Â ŋoŋe
iŋuc jaha marac furuo dâŋ foŋnehecmupie gâcnezi wemocko mananiŋmu,
i dâŋŋeŋiczi qahameŋkeocmu. 10 Mâreŋ sâc ŋic dâŋmarac fuŋne fuŋne
forakac i mamanane sasawa. 11 Mâc noni dâŋmarac moc kâuc bapemuo
dâŋ irec runezi noremanamemutucne eocmu, â noni ere iŋuc jahamanape
mutucne eocmu. 12 Eme ŋoŋerao fuŋne ijaha fokac. Mârore tâpiri ŋoŋerao
fuaocte mueŋgopieŋ i sâcne, erâ i hâcne mitizi kikefuŋ âkesiŋ‐ jopaocte
ʒoɋac enʒepieŋ. 13 Irecmarac furuo dâŋmuocmu e fuŋnemana‐hâmorâ ŋic
ŋokac bâtikie‐jareocte Wofuŋ numucneme bafickezejec. 14No marac furuo
numupemu, ine maŋ qâqâtâc‐nanezi sawa epemu, â mamana‐nanezi mâc
foocmu. 15 Eme irec weniŋuc ezo? Kecʒiŋuc ezo: No maŋ qâqâtâc‐nanezi
numume mamana‐nanezi mana tararâ miczi mutaniŋkezejec. 16 Me go
maŋ qâqâtâcgezi Wofuŋ muteŋketec ŋic omane moczi dâŋge kâuc bahuc
wemocko baficgurâ “Jâmbomac” muocmu? 17 Go mumuteŋ dâŋ fârinehec
mucmu mecne, erâ âgogezi kâuc baha wemocko maŋne âkesiŋkeocmu?
18 Anutu daŋge âzâcnekopac, marac furuo dâŋ mumu i no ŋoŋere sâc
mâcne, sâc fekicne fonarekac. 19 Eme irec manape fârine eme muzac,
tutumaŋkomarac furuo dâŋ ʒoricne ʒora muzo murâ muzapo. Erâ no irec
manape wahakac, â mitidâŋ jahec mac sawa mutaniŋkehuc ŋic ŋokac jaza
qazuc ee, irec ine manape fekac.

Miti muc manac ezore ɋiene jaŋere sâcmi ezo

20Âgofâc, dâŋmanawosâc eeremamana‐ŋeŋiczi ɋie jaŋere sâcmi ezejec,
sâqocnere i ɋiene jaŋere sâc enʒepieŋ, â mana wosâcte ine maŋ mamana‐
ŋeŋiczi sokakicne jaŋere sâc ezejec. 21 Sâcmutâc dâŋqâhâcko dâŋmoc ʒiŋuc
qâreŋkekicne fokac: “Wofuŋ emukac, ‘No ŋic furune ejarepe jaŋe ŋicguru ʒi
dâŋmarac furunaomicdâŋ‐nane jazapie i wâc sifumimananiŋmu.’ ” 22Eme
irec ŋifecne mupe: Marac furuo dâŋ mumu i fuŋne qaqa mâsi moc, erâ
i opâ ruac jaŋere biŋe mi ekac, i qâpuc jaŋere biŋe, â Anuture micdâŋ
mumufua ine qâpuc jaŋere biŋe mâcne, i opâ ruac jaŋere biŋe. 23 Irec
kikefuŋ guru tumaŋne‐fârehuc mâmâc sasawa marac furuo dâŋ muhapie
ŋic omane me qâpuc moczi hefârâ honec‐ ŋoparâ muocmu: “Maŋsifuc
ejarekac.” 24 Â Anuture micdâŋ mufuahuc ŋehapie ŋic qâpuc me omane
moczi ŋoŋerao hefârâ miti i manaocmu, ine mâmâc sasawa maŋticnere
fuŋne bataniŋkeniŋmu â mumu hehec ecneniŋmu. 25 Eme maŋticnao wiac
hesoŋkeme foekac i fua taniŋkeme ʒâŋemaine mâreŋko hetutuckerâ Anutu
muafeckehuc muocmu, Anutu e jâmbomac ŋoŋehec jukac.

Mitire tumaŋnezomurâ maŋ metariŋ mi fisizo
26 Âgo bureŋ, irec weniŋuc? Ŋoŋe tumaŋneniŋte murâ maŋ metariŋ mi

fisieŋgopieŋ. Moc e miti gae bafisiekac, moc e mu qaqazuc dâŋ, moc e
Anuturemicdâŋ furune, moc emarac furu dâŋ, âmoc emarac furu dâŋ irec
fuŋne. Wiac i sasawa miti fua sawec eŋareocte enʒepieŋ. 27Marac furuo
dâŋ muzo murâ boczi mâcne, jajahec me jahec â moc sawazi munʒepieŋ.
Erâ buc buc mupie sâc moczi fuŋne bâtikierâ ŋazazejec. 28 Bâbâtikie ŋic
basaniŋmuo tutumaŋko marac furu dâŋ mi muzo. Moc e muzo murâ
bucticne â Anuturao muzejec. 29Â Anuture micdâŋmumufua ine iŋuc jaha
ŋic jajahec me jahec â moc munʒepieŋ, eme gâcne mana wosâerâ ŋifecne
munʒepieŋ. 30 Moc e ŋehame Mârozi maŋticnao miti râeme muzo mume
mârâc fuŋkejeczi behezejec. 31Anuture micdâŋmumufua i ezo murâ sâcne
efârenʒepieŋ, ehuc buc buc mupie gâcne sasawa jaŋemitihec erâ maŋafec
bâfuanʒepieŋ. 32Anuturemicdâŋmumufua ŋicmârofâc‐jeŋic jaŋe porofete
âgofâc‐jeŋic jaŋere dâŋ reŋkenʒepieŋ. 33Anutu e hesi qâsifuc Anutumâcne,
e wama Anutu.

Ŋokac jaŋe tutumaŋko dâŋemâc ŋenʒepieŋ
34 Kikefuŋ gâcnao mitire tumaŋnehuc ŋokac jaŋe dâŋemâc ŋeeŋgopieŋ,

ŋoŋerao iŋuc jaha enʒepieŋ. Ŋokac jaŋe iŋuc ehuc wahamicne juniŋte
i sâcmutâc dâŋqâhâcko mukicne wâc. 35 Wiac moc manazo ejareme
ficjeŋicko ŋowefâc‐jeŋic mu wioc ejarenʒepieŋ. Ŋokac moczi kikefuŋ
tutumaŋko dâŋ mume mimi qaqanehec eocmu. 36 Me Anuture dâŋzi
ŋoŋeraonec fuawec? Me ŋoŋe buc manambiŋ?

37 Ŋoŋeraonec moczi e jahacnere maname porofete me ŋic Mârohec
eocmu, e dâŋ qâreŋke‐ŋarekopac i Wofuŋte mumupaŋ, iŋuc mana taraze-
jec. 38Moc e dâŋ ʒi maname fârinemi eme e mana suazo.

39 Irec, âgofâc, ʒiŋuc mananiŋ: Ŋoŋe Anuture micdâŋ mumufua irec
ʒoɋac enʒepieŋ, âmarac furuo dâŋmumure akawâcmi henʒepieŋ. 40Wiac
sasawa epie pec sererec â tiŋbenoŋ fozejec.

15
Jesu fafahare‐ticnere dâŋ

1 Âgofâc‐nane, Biŋebiaŋ ŋazape manambiŋ, erâ wâc bajueŋgopieŋ,
irecteaŋ manasu‐ŋarepe. 2 Qazu‐ŋarepo irec sâckoa bajuŋgopieŋko sâcne
bâpiaŋ‐ŋopaocmu. Me bajuhapie biac sifucke‐ŋare wiac moc ewec? 3Miti
qizecne no narekicne ijaha ŋoŋe ŋarehuc kecʒiŋuc muhuc fuŋke‐ŋarepo:
Kristo e miti papiao mucnekicne irec sâcko erâ sâqocne‐nâŋecte okacne
hâmowec. 4 Erâ miti papiao mucnekicne irec sâckoa ʒâŋeruŋko hurâ ʒoaŋ
jahec â moc eha ɋârerâ faharewec. 5 Faharerâ qanaŋ Kefa fuacnewec,
izi motecfâcne 12 fua‐jarewec. 6 Izi mitiŋic ʒare‐jeŋic 500 jâuruwec jaŋe
tumaŋnehapie fua‐ jareme hone‐ fârembiŋ. Jaŋeraonec bocjahazi ɋâricne
juŋgopieŋ, â gâcnezi hâmombiŋ. 7 Izi Jakobo fuacnewec, izi aposolo
mâmâc sasawa fua‐jarewec. 8 Ʒâhecko ine ombâŋtâc no wâc fua‐narewec.
9 No aposolo waha qaqane jâmbâŋ, no Anuture kikefuŋ guru jopa sipiric
ejarepore aposolo ʒâŋe munarepie mi sâckeekac. 10 No aposolo epo i
Anutu aki anonoc‐ ticnere erâ epo. Erâ aki anonoc‐ ticnezi norao racne
mi ewec. No gie bapo i gâcne jaŋere sâc jâurukac, erâ no nahac wemo‐
nanezi bazapo, Anuture aki anonoc norao fowec izi bawec. 11 Eme no
mecne jaŋe mecne miti iŋuc hâcne muromackeeŋgopeneŋ, eme ŋoŋe i
hâcnemanambiŋ bajuŋgopieŋ.

Jesu hâmockonec ɋârewecte ɋârenaŋmu
12 Kristo e hâmockonec ɋârerâ faharewec, miti iŋuc muhuc ŋazapene

wemocte ŋoŋeraonec gâcnezi hâmockonec fafahare mi fokac mueŋgopieŋ?
13 Hâmockonec fafahare‐ nâŋec i mickehuc Kristo fafahare‐ ticne mâmâc
mickezo. 14Kristo mi faharezacko ine miti mumu‐nâŋec fârimâc ezac â ma-
manasiŋ‐ŋeŋic iŋuc jaha fârimâc ezac. 15 Erâ i sawa mâcne. Nâŋe Anuture
mumbeŋ, e Kristo hâmockonec bafaharewec. Eme hâmockonec fafahare mi
fozacko Anutuzi wemocko Kristo bafaharezac. Irec dâŋ mumbeŋ i Anutu
micko itic ecnehuc burecŋicfâc‐ticne eŋgopeneŋ ezac. 16 Ŋic hâmockonec
mi fahareniŋmu, iŋuc murâ Kristore iŋuc jaha hâmockonec mi faharewec
muzo. 17 Kristo e hâmockonec mi faharezacko ine mamanasiŋ‐ ŋeŋic
racne ezac â kiŋŋeŋic foŋarezac, 18 â Kristo manasiŋkehuc hâmombiŋzi
sipirickembiŋ ezac. 19Nâŋâcmâreŋko ʒira sawaKristoremamanacmaŋgâŋ
junʒapeŋko, ine mamakucne fuŋmoc ehuc gâcne siric‐jopa‐fârenʒapeŋ.

Hâmockonec fafahare i birio faharezo
20 Erâ iŋuc mâcne, Kristo e jâmbomac hâmockonec ɋârerâ ŋic hâmokicne

jaŋere micne barâ faharewec jukac. 21 Ʒiŋucte hâcne: Ŋiczi hâmoc
fuŋke‐nârewec iŋuc jaha ŋiczi hâmockonec fafahare fuŋke‐nârewec.

22 Adamhec ʒuʒuhuc‐nâŋec fokacte hâmo‐fâreeŋgopeneŋ, iŋuc jaha Kristo-
hec ʒuʒuhuc‐nâŋec fokacte fahare‐fârenʒoŋgopeneŋ. 23Erâ birine mukicne
sâc faharezo: Micne bapazi Kristo, izi fifisi‐ ticnao Kristore bufuŋfâc,
24 izi dameŋ taraocmu; Kristo e fekicne â tâpirihec â ʒoɋac sasanaŋhec
bawahac‐jopamemunaŋke‐fârehapieWofuŋ gie‐ticne i Anutu Mamac‐ticne
bârisiecneme dameŋ taraocmu hâcne. 25 Ʒi ine Wofuŋ gie‐ ticne bahuc
juocmu, juku râsifâc‐ticne ro waha âte ejare‐fârerâ gie‐ticne bataraocmu.
26 Râsi sâko mimic qa imac ecneocmu ʒâŋene hâmoc. 27 Anutuzi ŋic â
wiac sasawa Kristore wahamicnao râec‐nâpo‐fârewec hâcne. Erâ dâŋ ʒiŋuc
fokac, “Ŋic â wiac sasawa bawahac‐ joparâ ere wahamicnao guruc‐ jopa‐
fârewec”, dâŋ i manapene Anuture mâmâc mukicne mi ezejec. E hâcne
Kristore wahamicnao guruc‐nâpoweczi rurumaŋnaomi huocmu. 28Mamac
e ŋic â wiac sasawa Ŋokâ rurumaŋnao guruc‐nâpo‐fâreme Ŋokâ e Mamacte
wahamicnao waharâ domaocmu. Eme Anutuzi qâhuc‐nâpo‐fârerâ juju
isiricke‐fâreocmu.

Hâmockonec fafahare mi fome muzac mamakucne enʒapeŋ
29 Ŋoŋeraonec gâcnezi hâmokicne jaŋere erâ Miti Opâ ruaeŋgopieŋ, i

hâmockonec fafahare mi fokacko wemocte iŋuc eeŋgopieŋ? 30 Erâ wâc
nâŋe ine wemocte ʒârâ hâriŋ faio gâbâmâc qâmâc jumbeŋzi jueŋgopeneŋ?
31 Âgofâc‐nane, Kristo Jesu Wofuŋ‐nâŋeczi eri‐nane râec‐ŋopawec ŋoŋere
maio mukopac: No ʒoaŋ gie bapa sâc hâmoczi bâmbeŋnuha juekopac. 32No
Efeso haeo qowi mimicne jaŋehec juju gie bapo i ŋicdâŋko siŋkehuc epoo
wemo fârine mo fua‐nareocmu? Hâmockonec fafahare mi fokacko ʒiŋuc
mupene sâckezac: “Tomâcko moc hâmonʒipeŋte miŋecgac jaha nânâ qowi
ro nâc qânâc enaŋ.” 33Moczi moc ba qâsoric eŋarenʒipiŋ ine! Kosa jujune
jaŋerao qohotaocmu e eebapa biaŋne sifuckecneocmu. 34 Ŋoŋe maŋŋeŋic
ɋâreme pectâc juhuc sâqocne geŋkenʒepieŋ. Ŋoŋeraonec gâcnezi Anuture
kâuc baŋgopieŋ, i manarâ mimieniŋtemukopac.

Fafahare fuŋne fuŋne faharezo
35 Gâcnezi ʒiŋuc mecne muniŋmu: Hâmokicne jaŋe weniŋuc erâ fa-

hareniŋmu â sahac hawari‐ jeŋic weniŋucnehec fuaniŋmu? 36 I dâŋ mu-
tucne; ŋoŋe wiac saraeŋgopieŋ i mâc mi wefuekac, mimiŋne ʒaŋkeha
bâpâŋne wefuekac. 37 Â wiac saraeŋgopieŋ, i borâcne mi saraeŋgopieŋ,
hândâŋne sawa saraeŋgopieŋ, jacgoŋ me wiac gâcnere hândâŋ, eme
borâcne â rehacne ʒâhec fuaekac. 38Eme Anutu emana tararâ hawari muc-
newec ijaha wefurâ fuaekac, hândâŋne sâc hawari fuŋne fuŋne fuaekac.

39 Sahacte fuŋne iŋuc jaha mocjaha mi fokac, ŋic nâŋâcne sahac i moc
â bec qowi jaŋere sahac i moc â wipe jaŋere moc â opâ qowi jaŋere moc.
40 Sambâŋko wiac fâri ŋerakac â mâreŋko wiac fâri ŋerakac. Erâ sambâŋko
ŋerakac i eri‐ ticne moc, â mâreŋko ŋerakac i eri‐ ticne moc. 41 Ʒoaŋ e
tatamacne moc, mosa e tatamacne moc, bâpiŋ jaŋe tatamac‐jeŋic moc, erâ
bâpiŋ tatamac‐jeŋicmocjaha mâcne, fuŋne fuŋne fokac.

42 Hâmockonec fafahare irec fuŋne ijaha fokac. Sarakicnezi sisirowene,
fahareocmuzi mi sisirowene; 43 sarakicnezi joŋtawekicne, fahareocmuzi

erinehec; sarakicnezi weweaŋne, fahareocmuzi tâpirinehec; 44 sarakicnezi
mâreŋ sahachec, fahareocmuzi sambâŋ sahachec. Mâreŋ sahac fokac, iŋuc
jaha sambâŋ sahac fokac.

Mârâc Adam â ʒâhec Adam
45 Dâŋ ʒiŋuc hâcne qâreŋkekicne fokac: “Ŋic mârâc fufua Adam e maŋ

qâqâtâchec erâ ɋârewec.” Ʒâhec Adam e ine Mârohec ehuc juju bâbâfua
irec rune ewec. 46 Sambâŋte wiaczi mi bâniewec, mâreŋte wiaczi bânieha
sambâŋtewiaczi ʒâhec ewec. 47Mâreŋŋic emâreŋzi bakicneremâreŋkonec
ŋic ewec â ʒâhecŋic e ine sambâŋkonec. 48 Mâreŋkonec ŋic juwec sâc
ijahamâreŋkonec ŋicfâc‐ticne jueŋgopeneŋ, â sambâŋkonec juwec sâc ijaha
sambâŋte biŋefâc‐ticne nâŋâc junaŋmu. 49 Eme mâreŋkonec ere hawari
rombeŋ, iŋuc jaha sambâŋkonec ere hawari ronaŋmu.

Jesu fisime sambâŋ sahachec enaŋmu
50 Âgofâc, dâŋ moc ʒi mupe mananiŋ: Mâreŋ sahac‐nâŋeczi Anuture

uucmaŋ sâcne mi rauckeocmu, â wiac gârecke ʒaŋ eenezi wiac fofo
sanaŋ mi wâc rauckeocmu. 51 Manaŋgopieŋ, ʒi dâŋ soŋne moc mufua‐
ŋarepe: Nâŋâc mi hâmo‐fârenaŋmu, hetikierâ hawari moc ee ine ʒeŋgoma
efârenaŋmu. 52 Qeŋ mimic dâŋeme ututuŋ, ɋeŋfâfâc jaha iŋuc hâcne
enaŋmu. Qeŋ dâŋeme hâmokicnezi faharerâ gârecke ʒaŋ tâmiric juniŋmu,
â ɋâricne junaŋmuziwâc hetikierâ hawari moc enaŋmu. 53 Sahac ʒi gârecke
ʒaŋ eenezi juju saric i ŋaqi iŋucne heme huzejec, â hâmocte biŋe ekicnezi
juju sanaŋ heme huzejec.

54 Eme gârecke ʒaŋ eenezi juju saric heme huocmu, â hâmocte biŋe
ekicnezi juju sanaŋ heme huocmu, dameŋ ira dâŋ kecʒiŋuc qâreŋkekicne
i deŋkeocmu:
“Jujuzi hâmoc ɋâckewec.”
55 “Hâmoc go tâpirige weni?
Hâmoc go ʒârâge weni?”
56 Sâqocnezi hâmocte ʒârâ ekac, â sâcmutâc dâŋte erâ sâqocnezi tâpirinehec
ekac. 57 Anutu e Wofuŋ‐ nâŋec Jesu Kristo ecneme jujure tâpiri
bâfua‐nâreekacte muteŋkenʒepeneŋ. 58 Irec âgofâc‐mae, ŋoŋe sanaŋkerâ
qiŋ herâ domanʒepieŋ, ehuc Wofuŋ gie‐ticnere dameŋ sâc henʒiriŋnehuc
banʒepieŋ. Wofuŋte erâ gie bapie fârimâc mi eocmu, iŋuc manahuc
banʒepieŋ.

16
Jerusalem haeonec jaŋeremoneŋ bâfuaniŋte jazawec

1 Mitiŋic jaŋere moneŋ râezo murâ ine Galatia mâreŋkonec kikefuŋ
guru jaza mutâc epo ijaha enʒepieŋ. 2 Ŋoŋe moneŋ hotâckekicne irec
sâc manahuc Sondane Sondane tucne bâtâc barâ buc buc râe guruc
ehuc junʒepieŋ, mâc juhapie fâ fisipe moneŋ qânusuckeniŋte âecke guruc
enʒipiŋte. 3 Ŋoŋerao fâpe ŋic mucjopaniŋmu jaŋe papia jarehuc sorec‐

jopape bubiaŋte wiac‐ŋeŋic Jerusalem haeo baranʒepieŋ. 4 Me moneŋ
bocjaha eme nohec mâmâc ranʒepeneŋ.

Paulo e jaŋerao raocte ʒâfo bajarewec
5 No Makedonia mâreŋ fotâcne‐fârerâ ŋoŋerao fâpemu, Makedonia

mâreŋko bocmi jupemu, imâc fotâcnepemu. 6Ŋoŋerao fârâ piticne jupemu,
me jufehape hoemaŋ taraocmu mecne. Eme ŋoŋe hatare baficnupie ira
me ira razepac. 7 No dameŋ ʒiŋuczia mâc fofotâc fâhuc honec‐ŋopape mi
sâckeocmu, irec Wofuŋzimanaha ŋoŋerao fârâ piticne jupemurâ mukopac.
8No ʒi Efeso haeo juhapeMâroHombaŋmaickeocmu. 9ƷiraWofuŋzimitire
hata bâʒâweme gie sâko‐nane fuakac. Erâ mitire kisâ bocjaha juŋgopieŋ
wâc.

10 Timoteozi ŋoŋerao fâme âgo ecnepie hâwic sahac mi juzejec. E no
Wofuŋte gie baekopac iŋuc jaha baekac. 11 Irec ere manapie wawahane
mi ezejec. Erâ aimuŋ ecnerâ bârisiepie norao mocwâc warezejec; no â opâ
ruac gâcne woŋec‐ticne juŋgopeneŋ.

12Âgo‐nâŋec Apolo e opâ ruac gâcne jaŋehec ŋoŋerao fâocte âzâcne sorec
epe sâcnemi afeckekac; e ʒiŋucziamâcne, dameŋ mocte maname sâckeme
ŋoŋerao fâocmu.

Miti gie bapaŋic sâsec‐jopazo
13 Ŋoŋe rucjaric‐ ŋeŋic bahuc mamanasiŋko qiŋ henʒepieŋ, ehuc

hâbi‐ŋeŋic rorâ sanaŋkenʒepieŋ. 14Erâ wiac sasawamaŋjauŋhec enʒepieŋ.
15Erâ âgofâc‐nane, dâŋmoc ŋazapemananiŋ: Ŋoŋe Stefana âwiacfâc‐ticne
jaŋeremanaeŋgopieŋ, jaŋe Akaiamâreŋkomicne barâmiti manambiŋ, erâ
mitiŋicŋoŋerao kiŋaŋ qaqa gie baeŋgopieŋ. 16 Irec ŋoŋe jaŋemecne â gâcne
miti gie bahuc ʒâicmanaeŋgopieŋ honec‐jopapie micnefâc‐ŋeŋic enʒepieŋ.
17 Stefana â Fotunato â Akaiko jaŋe norao fisipie bunane biaŋkewec. Jaŋe
ŋoŋere âkehoc dâŋjauŋ enarembiŋ. 18 Ehuc no â ŋoŋe mâmâc maŋuruc
qanârembiŋ. Ŋoŋe ŋic iŋucne jaŋeremanapie biaŋkezejec.

19 Asia mâreŋ masunao kikefuŋ guru jaŋe ŋoŋere mamanac juŋgopieŋ.
Aqila â Prisika â ficjekicko mitire tumaŋneeŋgopieŋ jaŋe Wofuŋte erâ
mu ʒeri boc eŋareeŋgopieŋ. 20 Opâ ruac mâmâc sasawa mu ʒeri
eŋare‐fâreŋgopieŋ. Ŋoŋe ŋaŋac mitio meo babac enʒepieŋ. 21 Ʒi Paulo
no nahac mu ʒeri eŋarehuc ʒâŋe qâreŋ‐nane râekopac. 22 Moc e Wofuŋte
takickeme hârâcte biŋe ezejec. Wofuŋ‐nâŋec go warezemec. 23 Wofuŋ
Jesure aki anonoczi ŋoŋerao fozejec. 24 Maŋjauŋ‐nanezi Kristo Jesure erâ
ŋoŋerao fofârekac.

KORINTI II
Paulo e Korinti ŋic jaŋere papia I râe‐jareme ramewoserâ dâŋjeŋic fowec

i sâcnemi mufâsâembiŋ. Eme Paulo e irec biŋemanarâ Tito soreme rawec.
E jahacne ine Efeso haeo ŋewec. Eme Tito e rarâ jume ʒorame Paulo
e woŋec juipierâ mâretec maŋbahackewecte e jahac Korinti haeo raocte
rawec. Raku Makedonia mâreŋko fisirâ ira Tito bâfuawec. Erâ Tito ere
mickonec dâŋ ʒiŋuc manawec: Korinti ŋic jaŋe Paulore dâŋ mana uruerâ
bahac fowec i bâtiŋnembiŋ, ehuc sâqocne bapa e tuŋkembiŋ, â fâfâuc fowec
irec dâŋ wâcmutararâ maŋ mocjaha embiŋ, erâ wâc bâbâsifuc wiac gâcne
i bâtiŋneniŋte giene bahuc jumbiŋ.
Paulo e dâŋ i manarâ bune uruene Wofuŋ daŋge âzâcnewec. Erâ Titozi

dâŋ i sawa mi barawec. Dâŋ moc bafisiwec ine ʒiŋuc: Korinti kikefuŋ
neŋgocne sâko jaŋe Paulore dâŋ reŋkehuc bâbâtiŋ gie bapie Judaŋic opâ
ruac bâbâsifucne jaŋe i honerâ aaric‐ jopawec. Irec Paulo mupitiwahuc
mâretec musoriŋkembiŋ, ehuc gie‐ ticne â eebapa‐ ticne surehuc Korinti
ŋic dâŋ bocjaha jazambiŋ. Gie repicne i fuŋkerâ bahapie Titozi hone
manac ejarewecte irec dâŋ binaŋ wâc Paulo ecnewec. Eme Paulo e bubiaŋ
fârine manaweczi ŋifec buʒâic wâc manawec. Ehuc Korinti ŋicfâcne maŋ
bâsifuc ejarekupie sisipiricte hatao mocwâc ranʒipiŋte boc mezackewec.
Irec papia namba II ʒi hâcneMakedonia mâreŋko juhuc qâreŋkewec.
Papia maŋnao dâŋ neŋgocne neŋgocne kecʒiŋuc forakac:
Gaŋ 1—7. Paulo miti gie‐ticnere dâŋ.
Gaŋ 8—9. Jerusalem haeonec kikefuŋ jaŋere erâ tahamoneŋ rârâere dâŋ.
Gaŋ 10—13. Paulo e kikefuŋ jaŋere erâ juju gie fârine bawec.

Jambuŋ â mumuteŋ dâŋ
1Anuture micdâŋte Jesu Kristore aposolo epo Paulo no hâcne, erâ qomâ‐

nâŋec Timoteo nâhe Korinti haeonec Anuture kikefuŋ â Akaia mâreŋko
mitiŋic juraŋgopieŋ ŋoŋe papia ʒi qâreŋke‐ŋarehuc ʒiŋuc mukoperec:
2 Mamac‐nâŋec Anutu â Wofuŋ Jesu Kristo eraonec aki anonoc â wama
ŋoŋerao fotâcnerâ fozejec. 3 Wofuŋ‐ nâŋec Jesu Kristo ere Mamac â
Anutu muteŋkenʒepeneŋ. E buuruc Mamac â bâbâmiriŋ rune juekac.
4 Ehuc ʒârâ hâriŋ fuŋne fuŋne enâreme bâmiriŋ‐nâpoekac. Eme Anutuzi
bâmiriŋ‐ nâpoekac, bâbâmiriŋ izia nâŋe iŋuc jaha âgo gâcne ʒârâ hâriŋ
fuŋne fuŋne maŋnao juhapie sâcne bâmiriŋ‐ jopanaŋmu. 5 Kristo e ʒâic
manawec irec tofane nâŋerao ɋârâŋne fuaekac, iŋuc jaha bâbâmiriŋ‐ticne
ɋârâŋnea bâfua‐nâreekac. 6 Nâŋerao fific guguriŋ fuaekac, i ŋoŋerao
bumâteŋ â bâbâpiaŋ fuaocte fua‐ nâreekac, â bâbâmiriŋ fua‐ nâreekac i
wâc ŋoŋere erâ fua‐nâreekac, ine bâbâmiriŋ izi ŋoŋerao fotâcnerâ dopec‐
ŋopahame fific guguriŋ nâŋerao fuaekac ijaha ŋoŋerao fuame irec ʒâic
maŋuruc jaha mananiŋte. 7 Eme nâŋe ŋoŋere manabâc mi ehuc ʒiŋuc
manapaŋkeŋgopeneŋ: Ʒârâ hâriŋte kâdoc rohuc bâbâmiriŋte kâdocmâmâc
roeŋgopieŋ.

Wofuŋzi Paulo â âgofâcne hâmockonec batarac‐jopawec
1:1: Kor I 1:1 1:2: Rom 1:7 1:3: Rom 15:5; Efe 1:3; Pet I 1:3 1:5: Mi Mâ 34:19; 94:19
1:6: Kor II 4:15, 17

8 Nâŋe Asia mâreŋko ʒârâ hâriŋ faio juwefumbeŋ irec kâuc banʒipiŋte
mupemananiŋ: Ira wiac hâhâwicne jâmbâŋ fai‐nâŋecko ferâ kimâc‐nâpome
juju‐ nâŋecte mâretec mana maŋbahac embeŋ. 9 Eme ʒi hâmocte biŋe
eŋgopeneŋ muhuc maŋnâŋec ŋeŋgoroŋkewec. Erâ i mâc mi fua‐nârewec,
nâŋe nâŋâcne tâpirire manapene waha qaqane eha Anutu hâmoc qâŋɋâŋ
bâɋâreekac e mocjaha manasiŋkenaŋte wiac i fua‐nârewec. 10 Eme eki
hâcne hâmockonec batarac‐nâpowec. Erâ e batarac‐nâpoweczi juku wâc
batarac‐nâpozokac, dâŋ iŋuc mana ʒakiehuc erao siŋkeeŋgopeneŋ. 11 Eme
ŋoŋe nunumuzi bafic‐nâpopie Anutu e buafec‐ ticnere erâ ŋezic‐nâpome
micne micne musereckerâ nâŋere erâ daŋgemumuteŋ ecnepie sâckezejec.

Paulozi maŋfâsâc juwec
12 Nâŋe nâŋâcnere piticne mana biaŋkeeŋgopeneŋ ine kecʒiŋucte:

Maŋfâsâc â mitio maŋtaniŋ jupene maŋnâŋeczi wiac mocte tutuc mi
qanâreekac. Nâŋe miti tâmiric jaŋere maio iŋuc hâcne juhuc miti mamana
ŋoŋere maio wâc jujâmbâŋkeeŋgopeneŋ. I mâreŋko maŋɋârâŋ dâŋ fokac
ira siŋkehuc mâcne, Anuture uruc jauŋko siŋkehuc eeŋgopeneŋ. 13 Nâŋe
dâŋ hetac herirec ehuc mâcne, dâŋ fârine sasawa qâreŋke‐ŋarepene wose
manac eeŋgopieŋ. No manakopac, ŋoŋe ʒâhec mana tara‐jâmbâŋkeniŋmu.
14 Ine hâcne gâcne ŋoŋe ʒiŋuc biac mana tarazo eŋgopieŋ: Nâŋe ŋoŋere
boreŋfâc â ŋoŋeWofuŋ Jesu dameŋ sâko‐ticnao nâŋere boreŋfâc eniŋmu.

Paulozi pacgoroŋ dâŋmi muwec
15 No dâŋ i hâcne maŋkehuc qanaŋ ŋoŋerao fârâ bubiaŋ qaŋarepemurâ

mupo. 16 Erâ fâ honec‐ŋoparâ Makedonia mâreŋko razo mupo. Ira ra
jurâmocwâc ŋoŋerao risiepe gâcnezi bâjâpecnupie Judaiamâreŋko ranaŋte
manasupo. 17 Eme no iŋuc muhuc âkesac eŋarepo muŋgopieŋ me? Me no
ŋic miti tâmiric, irec dâŋ mupaŋkepe moc i fârine â moc i racne eekac?
18 Anutu e jâmbomac rune jukacte dâŋ ŋazapene wemocko racne â fârine
ataŋ eocmu? 19 Anuture Ŋokâ Jesu Kristo ere fuŋne i no â Siliwano â
Timoteo nâŋe ŋazapene gâcne fârine â gâcne racne iŋuc mi ewec. Aricne,
ere fuŋne i fâri fideteŋ sasawa. 20 Anuture biŋedâŋ fuŋne fuŋne i erao
hâcne deŋke‐fârekac. Irec hâcne esoc‐nâpome “Jâmbomac” muhuc Anutu
mucne bacneeŋgopeneŋ. 21 Ŋoŋehec Kristorao râec‐nâpo sanaŋkewec i
Anutu eki hâcne. 22 Erâ ekizia wâcma qâreŋ banârehuc ʒâʒâfic‐ticne Mâro
maŋnâŋecko râeme huwec.

23No Korinti haeo fârâ imac‐ŋopazipore mi fâpo. Dâŋ i Anutuzi manaha
jâmbomac jâmbâŋ mukopac. 24 Erâ nâŋe mitio ŋicbomboŋ eŋarenaŋte mi
muŋgopeneŋ, mâc ŋoŋerao bubiaŋ fuaocte babaficko gie baeŋgopeneŋ.
Ŋoŋemamanasiŋko qiŋ herâ domaŋgopieŋ i manakopac.

2
Paulozi Korinti haeo mi risiewec irec dâŋ

1 No ŋoŋerao fârâ busâqoc mocwâc bâfua‐ŋarezipore manabâc erâ
jupo. 2 Noni busâqoc eŋarehape weni jaŋe bubiaŋ bâfua‐nareniŋmu?
1:8: Apo 19:23; Kor I 15:32 1:10: Tim II 4:18 1:12: Kor II 2:17; Heb 13:18; Kor I 1:17 1:14:

Kor II 5:12; Fil 2:16 1:16: Kor I 16:5, 6 1:17: Kor II 5:16 1:20: Bar 3:14 1:21: Joh I
2:27 1:22: Kor II 5:5; Rom 8:16; Efe 1:13, 14 1:23: Kor II 11:31; Rom 1:9 1:24: Pet I 5:3
2:1: Kor II 12:21; Kor I 4:21

Busâqoc ecnekicnezi wemocko iŋuc eocmu? 3 Eme no dâŋ i hâcne
ʒiŋucte qâreŋke‐ŋarepo: No fâpe ŋoŋe bubiaŋ bâbâfua‐narezi busâqoc
bâfua‐narenʒipiŋ. No nâŋâcnere ʒiŋuc hâcnemanapaŋkepo: Nore bubiaŋzi
mâmâc sâko‐nâŋec ekac. 4 No bunane gufeme ŋoŋere ʒâic wemo afecne
manahuc kifaio papia qâreŋke‐ŋarepo, i bu ririke eŋarepemurâ mâcne,
maŋnane ŋoerea sanaŋne domakac, irec fuŋne ŋowatupemurâ epo.

Ŋic bâbâtiŋ wiac ejarerâ ʒâhecmocwâc âgo ejarezo
5 Ŋic busâqoc bâfua‐nârewec, eki no sawa mâcne, ŋoŋe gâcne mâmâc

bâfua‐ŋarewec, weniŋuc musokahuc “mâmâc sâko bâfua‐ŋarewec” mu-
pemu. 6 Ŋoŋe bocjahazi bâtiŋnehuc wiac ecnembiŋ, i manape tarakac.
7 Ʒi ine busâqocko juku sipirickezacte kiŋticne behehuc mu bâmiriŋ ec-
nenʒepieŋ. 8 Irec hâcne harierâ âgo jauŋ ecneniŋte mukopac. 9 No
bâbâtiŋte mârâc qâreŋke‐ŋarepo, i dâŋnane sasawa reŋkepie fuŋne
taniŋkeocte esâic‐ŋopapo. 10 Ŋoŋe ŋic mocte kiŋ behepie no iŋuc jaha
behepemu. Kiŋ behekopac (bahac bâfuawec i norao moc qacnewecko
behekopac) ine ŋoŋere manasuhuc Kristore micte ekopac. 11 I Sataŋzi
eatuc‐nâpozacte iŋuc eŋgopeneŋ. E wiac enâreocte manasuekac, irec kâuc
mi baŋgopieŋ.

Mitizi âsumumundoŋ eekac
12 No Troa haeo fisihape Kristore Biŋebiaŋ mupemurâ irec hatane

Wofuŋzi bâʒâwe‐narewec. 13 Eme qomâ‐ nane Tito (e ŋoŋeraonec biac
mi risiewecte) basahuc maŋhâhâŋ enareme ŋicbureŋ mâzoc‐joparâ Make-
donia mâreŋko warepo. 14 Opoŋ, Anutu e Kristore gieŋifâc‐ticne nâŋe
saoreŋ qahuc bataniŋ‐nâpoekac, ehuc enâreme miti‐ticnere âsu aŋac biaŋ
bâiŋnepene ŋezurâ mâreŋ sâc raekac, irec mumuteŋ sâko ecnezo. 15 Nâŋe
Kristore âsumumundoŋ eŋgopeneŋzi Anutu bâiŋnecnepene ŋic jujure biŋe
â sisipiricte biŋe mâmâc jopaekac. 16 Sisipiricte biŋe jaŋe fârepie hurâ
hâmoc âsu erâ jopame hâmoeŋgopieŋ, â jujure biŋe jaŋe fârepie hurâ juju
âsu erâ âke ɋârec‐jopame jueŋgopieŋ. Gie iŋucne mozi bame sâckeocmu?
17 Nâŋe ŋic gâcnezi eeŋgopieŋ iŋuc mi eeŋgopeneŋ. Ŋic gâcne bocjahazi
Anuture dâŋte manapie âbârâ gie‐jeŋic eekac. Nâŋe ine maŋtaniŋ juhuc
Anuture micte â Anuture maio Kristorao qohotahuc miti mueŋgopeneŋ.

3
Jaŋe Paulole pasi embiŋ

1Nâŋe ŋoŋe bâmiriŋ‐ŋopanaŋte dâŋ iŋucnemocwâc fuŋkeŋgopeneŋ me?
Me ŋic tucnezi eeŋgopieŋ iŋuc erâ ŋoŋerao fisirâ bâbâmiriŋ papia moc
ŋowatueŋgopeneŋ? Me ŋoŋemoc qâreŋkerâ nâreeŋgopieeŋ? 2 Iŋuc aricne,
papia‐nâŋec i ŋoŋehâcne. Erâ papia imaŋŋeŋicko qâreŋkekicne, ŋicmâmâc
sasawa hone wosec eene. 3Nâŋe ŋoŋerao gie bapene Kristore papia embiŋ,
irec fuŋne tâtâc fokac. Erâ papia i tiŋtezi mi qâreŋkekicne, i Anutu jujune
ere Mârozi qâreŋkewec, tafe omanao mâcne, ŋicmaŋ tafeo qâreŋkewec.
4Qacfiric dâŋ iŋucne ine Kristore erâAnutumanasiŋkepene fonârekac. 5Gie
2:4: Apo 20:31 2:5: Kor I 5:1 2:9: Kor II 7:15 2:10: Luk 10:16 2:11: Luk 22:31
2:12: Apo 14:27; Kor I 16:9 2:13: Apo 20:1 2:15: Kor I 1:18 2:16: Kor II 3:5, 6; Luk 2:34
2:17: Kor II 1:12; Pet I 4:11 3:1: Kor II 5:12; Rom 16:1; Apo 18:27 3:2: Kor I 9:2 3:3:

Wah 24:12; 31:18; 34:1; Muq 3:3; 7:3; Eʒek 11:19; 36:26; Jer 31:33; Rom 15:16

fârine moc nâŋe nâŋâcnaonec fuaekac iŋuc mu manasuc enaŋte ropaŋ mi
fonârekac, wiac epene bibiaŋkene i Anuturaonec sasawa.

Miti giezi eri tatamachec
6 Anutu eki hâcne baʒawiec‐nâpome ʒâʒâfic ɋâricnere gie baeŋgopeneŋ.

I dâŋqâreŋte giene mâcne, i Mârore gie. Dâŋqâreŋzi hâcne sisipiric
bâfua‐nâreekac, â Mârozi ine juju bâfua‐nâreekac. 7 Miti gie raŋɋane,
sisipiricte biŋe mumu hâcne, i qorac tapao qâreŋkekicne, erâ gie i sifu
tatamac tâmiricmi fowec. Irec hâcneMosere ʒâŋemaio tatamac hâhâwicne
fome Israe ŋic jaŋe wemocko ira firâ honenʒapiŋ. Erâ tatamac i fofone
mâcne. 8 Miti gie raŋɋanere tatamac iŋuc hâcne fowec. Ehame wemocko
miti gie ɋâricne,Mârore biŋemumu, i tatamac tâmiric foocmu? 9 Sisipiricte
biŋe mumu irec giezi tatamac wawahanehec, â kiŋfâsâc eere biŋe mumu
irec giezi tatamac fekicne sâkohec. 10Gie raŋɋanere tatamac i gie ɋâricnere
tatamac sâkozi sâockeme weaŋkeekac. 11 Wiac fotâmireweczi mârâc tata-
macnehec fuawec, â wiac foraʒihuc jujune irec tatamaczi ine fekicne sâko.

Maŋfoŋ i Wofuŋzia bararuŋkeekac
12 Mamanac‐nâŋec iŋuc fokacte gie maŋafec jaha baeŋgopeneŋ, 13 ehuc

Mosemi sâckeeŋgopeneŋ. E Israe ŋic jaŋe tatamac rârâriene i fotâmirehame
honenʒipiŋte ʒâŋe maine foŋkewec. 14 Eme maŋjeŋic sanaŋkewecte
miti raŋɋanezi wâc foŋnehec eweczi eekac. Irec wose manac ehuc mi
mana taraeŋgopieŋ. Erâ foŋ i mâc mi raruŋkeocmu, Kristo e mocjahazi
bararuŋkeocmu. 15 Jaŋe dameŋ ʒiŋuczia Mosere dâŋqâreŋ woseeŋgopieŋ
sâc maŋjeŋic foŋnehec eekac. 16 Jaŋe maŋjeŋic bârisierâ Wofuŋ maickepie
izia foŋ i firue‐ jareocmu. 17 Wofuŋ e Mâro rune, eme Wofuŋte Mârozi
juekacko wiac omaraŋ foekac. 18 Nâŋâc ine ʒâŋe mai‐nâŋec foŋ tâmiric
fokacteWofuŋte tatamaczi âke tamaec‐nâpome bâtikiepenewefuekac, ehuc
Wofuŋte hawari sâc erâ tatamacheczi tatamachec eeŋgopeneŋ. I Wofuŋ
Mâro ere mâsi.

4
Biŋebiaŋ i foŋne tâmiric

1Wofuŋ e buafec‐ticnere gie iŋucne munârewecte mi pârâweeŋgopeneŋ.
2 Ehuc bahac, mimi fuazacte soŋsoŋko eene, i râpecke‐fârembeŋ. Me
sioc faio juhuc Anuture dâŋ bâbâsifucke i wâc mi eeŋgopeneŋ, aricne.
Nâŋe Anuture maio miti mutaniŋkehuc ŋic jaŋere maŋ bâmiriŋkepene
fuŋne‐nâŋec manaeŋgopieŋ. 3 Eme Biŋebiaŋ mueŋgopeneŋ izi foŋnehec
moc eekacko ine sisipiricte biŋe jaŋerao sawa foŋnehec eekac. 4 Miti
qiqikiŋ jaŋe hâcnemâreŋ ʒirec ŋicbomboŋzimaŋjeŋic bâzickemewemocko
Biŋebiaŋte tatamaczi hume Kristo e Anuture sâc jâmbâŋ jukac muhuc
Wofuŋ qâreŋ‐ ticne ʒâŋitaniŋmu? 5 Nâŋe miti muhuc nâŋe nâŋâcne dâŋ
mi ŋazaeŋgopeneŋ, Jesu Kristo eki Wofuŋ â nâŋe ine Jesure erâ kiŋaŋ
qaqafâc‐ŋeŋic sawa juŋgopeneŋ, iŋuc ŋazaeŋgopeneŋ. 6 Anutu e mârâc
3:5: Kor II 2:16 3:6: Jer 31:31; Kor I 11:25; Rom 7:6; Joh 6:63 3:7: Wah 34:30 3:8: Gal

3:2, 5 3:9: Sâc 27:26; Rom 1:17; 3:21 3:10: Wah 34:29 3:13: Wah 34:33, 35 3:14: Rom
11:25 3:16: Rom 11:23, 26; Wah 34:34 3:17: Joh 7:39; 8:36; Wah 16:7; 24:17; Rom 8:2 4:1:

jaha fuŋnao dapâc fohamehaemâreŋ fureoctemume furewec, ekizia hâcne
mume maŋnâŋeckomitire tatamaczi uŋ heme Kristore ʒâŋemaio Anuture
huriri qâreŋ fua tâcneha ʒâŋitambeŋ.

Paulo e wiac hâhâwicnezimaŋ gogoroŋ mi ecnewec
7 Tâpiri ʒâkâŋ i nâŋerao mâcne, Anuturao fokac, irec fuŋne taniŋkeocte

boreŋ ʒeŋaŋ‐ ticne kuʒi mâreŋzi bakicne nâŋerao duckekicne. 8 Hume
serereŋ faio juipiehuc sifu docke ʒaŋ mi eeŋgopeneŋ. Bebekâne juipiehuc
sifu mi mana utuckeeŋgopeneŋ, 9 fific guguriŋ faio juipiehuc sifu mamac
babasa mi eeŋgopeneŋ, qa imac enâre‐bipiehapie sifu hâmo sipiric mi
eeŋgopeneŋ. 10 Iŋuc ehuc sahac‐nâŋecko Jesu hâmoc‐ticnere ma amecke
jueŋgopeneŋ, i Jesu juju‐ticnere ma iŋuc jaha sahac‐nâŋecko fuaocte hâcne.
11 Ŋic jaŋe Jesure erâ dameŋ oombâŋko gâbâ sipiric‐ nâpohuc hâmocko
râec‐nâpoeŋgopieŋ, i Jesu juju‐ticnere tâpirizi sahac hâhâmo‐nâŋecko fua
taniŋkeocte iŋuc fua‐nâreekac. 12 Eme ʒiŋuc fokac: Nâŋerao hâmoczi gie
baekac, â ŋoŋerao jujuzi gie baekac.

Paulo e Wofuŋ manasiŋkehucmiti giere mi takickewec
13 Dâŋqâreŋ moc ʒiŋuc fokac: “No Wofuŋ manasiŋkeekopacte miti

muekopac.” Eme nâŋe dâŋqâreŋ irec sâcko Mârozi esoc‐ nâpoha Wo-
fuŋ manasiŋkeeŋgopeneŋte miti mueŋgopeneŋ. 14 Ehuc ʒiŋuc mana-
paŋkeeŋgopeneŋ: Wofuŋ Jesu bâɋârewec eki nâŋe iŋuc jaha Jesuhec
bâɋârec‐nâporâ ŋoŋehecmâmâc erao râec‐nâpoocmu. 15Nâŋewiac sasawa
i ŋoŋere erâ kecʒiŋuc muhuc eeŋgopeneŋ: Mitizi haŋ barahame ŋic
bocjahazi manahuc Anutu ʒeri mumuteŋ sâko ecnepie izi ʒuhuckeme
ʒuhuc forahuc fozejec.

Mâreŋko ʒâic busâqoc i wawahane
16 Nâŋe ʒiŋuc manahuc mi pârâweeŋgopeneŋ: Sahac‐ nâŋec

bâmuzuckehamemaŋnâŋec ʒoaŋne ʒoaŋne soka biaŋ eekac. 17Mâreŋko ʒâic
busâqoc‐nâŋecmâmâŋne â tatarane izi eri aŋac biaŋ ŋemâc bâmâcne â fofo
sanaŋ bâfua‐nârehame guru dindiŋ fonârezokac. 18 Erâ wiac tâtâc fokac
irapec mâcne, wiac soŋsoŋ fokac irapec firâ râqârepene i fua‐nârezokac.
Wiac hohonene izi sisirowene, wiac mi hohonene izi fofo sanaŋ.

5
Boze wamba‐nâŋec raruŋkemeWofuŋzi ficsanaŋ bâfua‐nâreocmu

1Nâŋe ʒiŋucmanaŋgopeneŋ: Mâreŋte ficboze‐nâŋec raruŋkeme Anutuzi
sambâŋko ficsanaŋ moc bâfua‐nâreocmu, fic i mezi mi bakicne, mâc
qiŋ sanaŋ qaŋqaŋ qakicne. 2 Eme nâŋe irec hâcne sambâŋkonec fic i
henâreme huocte aŋac‐nâpome harac huacbuc ehuc jueŋgopeneŋ. 3 Maŋ
qâqâtâc‐nâŋeczi biuctac ezacte i hâcne rojupene sâckeocmu. 4 Sahac boze‐
nâŋecko junaŋmu sâc ŋeŋe rârâqâc enâreme hujâi ehuc jueŋgopeneŋ. Nâŋe
ŋaqi‐nâŋec raŋɋane hetaranaŋte mi enâreekac, i fohame fainao ɋâricne
henâreme huocte enâreekac. Ehuc hâmocte biŋe ekicne i jujuzi ɋâckeocte
4:6: Kor II 3:18; Fuf 1:3; Jes 9:1 4:7: Kor II 5:1; Apo 9:15 4:8: Kor II 1:8; 7:5 4:10: Kor I

mueŋgopeneŋ. 5 Wiac biaŋ i fua‐ nâreocte bâmoc‐nâpowec i Anutu eki
hâcne, ehuc irec kifac Mâro hâcne râe‐nârewec.

Ʒiramâreŋ jabao jueŋgopeneŋ
6 Nâŋe irec hâcne mana afeckehuc jueŋgopeneŋ. Ehuc ʒiŋuc man-

aeŋgopeneŋ: Mâreŋ sahaczi haefuŋ‐ nâŋec eha jueŋgopeneŋ, i Wofuŋ
basahuc mâreŋ jabao jueŋgopeneŋ. 7 Dameŋ ʒiŋuczia maŋzi wiac man-
asiŋkehuc jujune sawa fokac, fârine hohone aricne. 8 Erâ sifu mana afec-
keeŋgopeneŋ. Ehuc sahachec mâreŋ jabao juju i beherâ mame sâko hae‐
nâŋecko Wofuŋhec juju irec aŋac‐nâpoekac. 9 Eme juju i mame sâko haeo
me mâreŋ jabao junaŋmu ine kecʒiŋuc muhuc ropaŋ eeŋgopeneŋ: Aimuŋ
jupene Wofuŋzi honec‐nâpome sâckezejec. 10 Ʒiŋuc hâcne manaŋgopeneŋ:
Juku ʒeŋgomaKristore dâŋmumutara ŋeŋe fuŋnao fua tâcnepene, sahachec
juhuc wiac hurekicne, biaŋneme sâqocne, irec tofa ru sâc bazu‐nâreocmu.

Paulore fuŋne i Anutu â ŋicmâmâcmanambiŋ
11 Wofuŋ araŋ bacnehuc junaŋte mukicne i manahuc ŋic mu hemiriŋ

ejareeŋgopeneŋ. Iŋuc ehapene Anutuzi maŋnâŋec honeekac, â ŋoŋe
iŋuc jaha maŋŋeŋiczi fuŋne‐nâŋec ŋazame manaeŋgopieŋ. 12 Nâŋe iŋuc
mupene manapie nâŋe harierâ bâbâmiriŋ dâŋ muŋgopeneŋ mi eze-
jec. Nâŋe mâc ŋaza qâmoc eŋgopeneŋ, eme ŋoŋe ŋic gâcne, maŋtac
juhuc sahackopec wiacte sawa penaroŋ eeŋgopieŋ, jaŋe dâŋ i jazahuc
bâsâoc‐nâponʒepieŋ. 13 Nâŋe maŋnâŋec ŋeŋgoroŋkeekacko ine Anutu
gie‐ticnere erâ ŋeŋgoroŋkeekac, me maŋnâŋec fâretiŋ foekacko ine ŋoŋe
mitihec eniŋte iŋuc foekac.

Anutuzi ââgo ʒâʒâfic dâŋ âkendâŋnewec domakac
14 Kristore maŋjauŋzi maŋnâŋec fenʒoŋkehame juhuc ʒiŋuc mana

sanaŋkeeŋgopeneŋ: Mocjahazi okac‐ nâŋec hâmowecte mâmâc sâko
hâmombeŋ ekac. 15 Mâmâc sâko okac‐ nâŋec hâmowec ine kecʒiŋucte:
Juju i nâŋâc nâŋâcnere mâcne, okac‐ nâŋec hâmorâ faharewec ere erâ
junʒepeneŋ. 16 Irec ʒi miti dameŋko sahac hawari sawa hohonec erâ
ʒâʒâŋitac i sâcne mi enaŋmu. Erâ wâc Kristo iŋuc jaha mârâc sahac
hawarine honehuc ʒâŋitambeŋ, irec sâc ʒiŋuczia mocwâc mi enaŋmu.
17 Irec ŋic moc Kristorao ʒuhuckeekac e fuŋmoc eekac. Ine wiac raŋɋane
omaewec, ŋicbureŋ, wiac ɋâricne fuawec. 18Wiac i Anuture mâsi sasawa.
Eki hâcne Kristozi jahacnehec miriŋ bacnâpowec. Erâ nâŋâc miriŋ babac
biŋedâŋ mupene haŋ baocte irec gie munârewec. 19 Ine hâcne Anutu
e Kristoo juhuc mâreŋŋic jahacnehec miriŋ bacnâpowec, ehuc kiŋnâŋec
behewec. Erâ miriŋ babac dâŋ ŋondeŋ‐nâŋecko âkendâŋnewec domakac.
20 Irec nâŋe Kristore biŋemumuzi Anuture mu baafec dâŋ ŋazaeŋgopeneŋ.
Nâŋe Kristo âkehockehuc numu‐ŋareeŋgopeneŋ: Anutuhec miriŋ babac
enʒepieŋ. 21 Sâqocnere kâuc bawec e Anutuzi nâŋâcnere erâ sâqocne bapa
mucnewec, i nâŋâc Jesuhec qâfâsâehuc Anuture tiŋne jujufâc enaŋte iŋuc
hâcne ewec.

6
Paulo e Anuture ŋic juhuc wiac bocjaha erahuc fuŋne‐ticne bataniŋkewec

1 Anuture babaficfâc nâŋe mu âkesiŋ eŋarehuc ʒiŋuc ŋazaeŋgopeneŋ:
“Anuture aki anonoc tahac‐ŋopakicne i fârimâc mi ezejec.” 2 Dâŋ ʒiŋuc
hâcne fokac:
“No dameŋ biaŋkomana‐garepo
â bâbâpiaŋ dameŋko baficgupo.”
Manaŋgopieŋ, dameŋ biaŋ jâmbâŋ ʒine hâcne, â bâbâpiaŋ dameŋ iŋuc
jaha ʒine hâcne. 3 Nâŋe ŋic jaŋe gie bapa‐ nâŋec surenʒipiŋte gâŋ
ŋezic mi ejareeŋgopeneŋ. 4 Nâŋe Anuture gieŋic jueŋgopeneŋ irec fuŋne
bataniŋehuc wiac ʒiŋuc eraeŋgopeneŋ: Ʒâicmaŋko maŋuruc jueŋgopeneŋ,
ʒârâ hâriŋ faio jueŋgopeneŋ, fific guguriŋ faio jueŋgopeneŋ, hâhâwicmaŋko
jueŋgopeneŋ, 5 ʒika faio jueŋgopeneŋ, kâpâcwâru ficko ŋeeŋgopeneŋ, râsi
ŋondeŋko jueŋgopeneŋ, giere ʒâic manaeŋgopeneŋ, guŋɋâri jueŋgopeneŋ,
nânâ tâmiricko jueŋgopeneŋ, 6 bahac fâsâc jueŋgopeneŋ, mamana tara-
hec jueŋgopeneŋ, bumâteŋ jueŋgopeneŋ, âgo jauŋ ejareeŋgopeneŋ, Tiri
Mârohec jueŋgopeneŋ, maŋjauŋ fârihec jueŋgopeneŋ, 7 dâŋ fâri qizecne
mueŋgopeneŋ, Anuture tâpirio jueŋgopeneŋ, mitire sându marohec
jueŋgopeneŋ, 8 mumumbiaŋ â mimi qaqa ŋoŋondeŋko jueŋgopeneŋ, mu
bâsâoc â mufec muriŋ ŋoŋondeŋko jueŋgopeneŋ, burecŋic munârehapie
siocmâc jueŋgopeneŋ, 9 fuŋne‐nâŋec basahapie biŋe rarahec jueŋgopeneŋ,
hâmozo eeŋgopeneŋzi sifu ɋâricne jueŋgopeneŋ, nâpo sipiric ekicnezi sifu
mi omaeeŋgopeneŋ, 10 busâqoc enârekicnezi sifu bubiaŋko jueŋgopeneŋ,
hapetaczi sifu ŋic bocjaha bâmec bajareeŋgopeneŋ, wiac babasanezi sifu
mâriri sâkohec jueŋgopeneŋ.

Paulo e Korinti ŋic jaŋeremaŋne kâcɋene domawec
11 O Korinti ŋicbureŋ, maŋnâŋec ŋoŋerea kâcɋene domame micnâŋec

afeckac hâcne. 12 Maŋzi sanaŋnea ʒâfic‐ŋopaŋgopeneŋ, ŋoŋere maŋjauŋ
ine afecne mac fokac. 13 Eme no naru motecfâc‐nane ŋoŋe ŋazape: Ŋoŋe
okacne bazuhuc iŋuc jaha maŋŋeŋic nâŋere râepie kâcɋenea domazejec.

Sâqocne â biaŋne jahe ââgomi enicmu
14 Ŋic qâpuc jaŋe jâcjeŋic reŋkepie ŋoŋe mi bafic‐jopanʒepieŋ. Tiŋne â

hehesic jahe wemocko ââgo enicmu? Me tatamac â dapâc jahe wemocko
ʒâʒâfic enicmu? 15Me Kristo â râsi qizec‐ticne jahe wemocko maŋ mocjaha
enicmu? Me opâ ruac â qâpuc jaŋewemocko qâfâsâeniŋmu? 16Me Anuture
ufuŋ â nemuɋâŋ jahe wemocko ʒuʒuhuc enicmu? Manaŋgopieŋ, Anutu
jujunere ufuŋ i nâŋâc. Anutuzi ʒiŋuc hâcnemuwec:
“No ŋondeŋ‐jeŋicko ŋeŋe juju epemu,
ehuc Anutu‐jeŋic ehape
jaŋe ŋicfâc‐nane junʒepieŋ.
17 Irec qâpuc behec‐joparâ
bâtâcko junʒepieŋ,Wofuŋzi iŋucmukac.
Erâ wiac mamakâcne ba bâuacmi enʒepieŋ,
eme noni hezu hewâneŋ eŋarepemu.

18 Erâ mamac eŋarehape
naru motecfâc‐nane erâ junʒepieŋ.
Wofuŋ bapa‐fâre e dâŋ iŋucmukac.”

7
Paulo e Korinti ŋicmaŋjeŋicmi sakarecneniŋte jazawec

1 Âgo bureŋ, wiac iŋucnere biŋe qanârekicnere wiac mamakâcnezi maŋ
sahac‐nâŋec hegâpâreekac i ʒure ɋaɋackenʒepeneŋ. Erâ Anutu araŋ bacne-
huc maŋɋaɋac jaha junʒepeneŋ. 2Ŋoŋemaŋŋeŋicmi sakare‐nârenʒepieŋ.
Nâŋe ŋoŋerao wiac hehesic mi embeŋ, me wiac‐ŋeŋic ima mi qambeŋ,
me wiac‐ŋeŋic moc kâŋgâc mi rombeŋ. 3 No dâŋ i musâqorec‐ŋopahuc
mi mukopac. No miŋecne mac ŋazapac, maŋnâŋeczi ʒâfic‐ŋopaŋgopeneŋ,
i ŋoŋehec mâmâc hâmonaŋte me junaŋte. 4 Maŋnanezi ŋoŋerao siŋkeha
wemo afecne muafec‐ ŋopakopac, no bunane boc bâmiriŋkekicne, ʒâic
busâqocko ʒeri kâcɋene fua‐narekac.

Paulo e Korinti haeonec biŋemanarâ bune biaŋkewec
5 Makedonia mâreŋko ware fisirâ wemocko âke uruerâ junʒapeŋ. Ʒira

sahacte biŋe ʒika â maŋte biŋe hâhâwic, wiac izi fuarâ sisi hâhâŋ enâreha
jumbeŋ. 6 Bebekâne bâmiriŋ‐ jopaekac Anutu eki hâcne ine nâŋere
bâbâmiriŋte Tito ecneme risiewec. 7 Erâ risiewec irec sawa mâcne, ŋoŋe
bubiaŋ dâŋ âzâcnembiŋ, i bafisime manarâ bunâŋec uruewec. Erâ no
woricnuhuc jueŋgopieŋ â ki busâqochec jueŋgopieŋ â nore erâ gie‐ŋeŋic
dopeckehuc ʒoɋac eeŋgopieŋ, i nâzâme bubiaŋ fekicne manapo.

Buʒâic ɋaɋacnemanarâ biaŋkezo
8 No mârâc papia moc qâreŋke‐ŋarehuc maŋʒâic bâfua‐ŋarepo, irec

bunane mi sâqorekac. Qâreŋkepo ira jâmbomac bunane sâqorewec. Ʒi ine
manakopac, i dameŋ bembeŋne sawa maŋʒâic bâfua‐ŋarewec. 9 Eme ʒi
bubiaŋ manakopac, ine buʒâic manambiŋ irec mâcne, buʒâiczi ŋoŋerao
maŋ bâbârisie bâfuawec, irec bunane biaŋkekac. Anutu mamana‐ticnere
sâcko buʒâic ɋaɋacne manambiŋte dâŋnâŋeczi mi bâsâqorec‐ŋopawec.
10 Buʒâic ɋaɋacne izi maŋ bâbârisie bâfuame ŋiczi biaŋkezo, eme buʒâic
iŋucne bâfuaocmuzi ʒâhec irec mi maname sâqoreocmu. Â buʒâic gâpâcne,
ŋic mamanare sâcko fuaekac, izi ine maŋmutuc bâfuame sipirickezo.
11 Honeniŋ me, buʒâic ɋaɋacnezi ŋoŋerao fârine wemo afecne bâfuawec:
Fâro, fuŋne babataniŋ, sâqocne bâbâsue, hâhâwic, mu hejâpec, ʒoɋac,
bâbâtiŋ, wiac iŋuc hâcne bâfuawec. Eme sâqocnere hehesoŋ â ŋeŋezic
ŋoŋerao mi fokac, irec fuŋne taniŋkewec. 12Mârâc papia qâreŋke‐ŋarepo,
i ŋic sâqocne bawec ere erâ mâcne, me sâqocne bajarewec jaŋere erâ wâc
mâcne, dâŋ ŋazapene Anuture maio micrereŋ‐ŋeŋicte fuŋne taniŋkeocte
irec qâreŋke‐ŋarepo. Eme ŋoŋe iŋuc hâcne ehuc bunâŋec bâmiriŋkembiŋ.

Korinti ŋic jaŋe Tito bubiaŋ qacnembiŋ
13 Erâ bunâŋec bâmiriŋkembiŋ sawa mâcne, ŋoŋe Tito bubiaŋ qacnepie

risieme nâŋe wemo afecne mana biaŋ embeŋ. 14 No mârâc jaha muafec‐

ŋopahuc Tito âzâcnepo, dâŋ i burec mi ewec. Ŋoŋe dâŋ ŋazape fârinehec
efârewec, iŋuc jaha Tito ŋoŋeremumumbiaŋ dâŋ âzâcnepo i wâc fârinehec
jaha ewec. 15 Tito ŋoŋerao fâme araŋ bacnehuc micne reŋkembiŋ, e irec
manasuhuc maŋne ŋoŋere boc ecneekac. 16 No ŋoŋere erâ maŋbahac
tâmiric sâcne jupemu, irec bunane biaŋkekac.

8
Makedonia mâreŋkonec kikefuŋ jaŋerao buafec kâcɋene fowec

1 Âgo bureŋ, Makedonia mâreŋkonec kikefuŋ jaŋerao Anuture jauŋ
fuawec irec ŋazanaŋ. 2 Jaŋe ʒârâ hâriŋ sâkoo juhuc bahac qahameŋ erâ tac
qararacne jueŋgopieŋ, ehame sifu mitire ʒeri fekicne fojareekacte bubiaŋ
wiac ɋâfoŋne bâmockembiŋ. 3No jaŋeremana‐jâmbâŋkekopac, jaŋe jaŋacne
maŋte afeckerâ tâpiri‐jeŋicte sâc, erâ wâc sâc i jâuruhuc râembiŋ. 4Nâŋemi
ejarehapene jaŋe jaŋac hota‐nârehuc mitiŋic jaŋere bubiaŋ wiac bâfuarâ
bafic‐ nâponiŋte mumbiŋ. 5 Erâ wiac afecne eniŋmu muhapene ʒiŋuc
embiŋ: Qanaŋ maŋjeŋic Wofuŋ qikiŋnecnerâ nâŋe mâmâc Anuture erâ
qikiŋne‐nârembiŋ.

Jerusalem haeonec bubiaŋ wiac bâbâfua‐jare
6 Jaŋe iŋuc embiŋte Titozi ŋoŋerao bubiaŋ gie barâ tofane râewec i

bataraocte mucneŋgopeneŋ. 7 Eme mamanasiŋ â miti mumu â miti fuŋne
mamana tara â giere ʒoɋac âmaŋjauŋ eenâre,wiac iŋucnere fârine bocjaha
bâfuambiŋte bubiaŋ gie mukicne irec iŋuc jaha afeckenʒepieŋ. 8 No hota‐
ŋarehuc mi mukopac, miti mamana gâcne jaŋerao aafec fuawec, eme
ŋoŋere maŋjauŋ sâc weniŋucne fokac irec fuŋne taniŋkeocte mukopac.
9 Ŋoŋe Wofuŋ‐ nâŋec Jesu Kristo uruc jauŋ‐ ticnere manaeŋgopieŋ, e
mâriri sâkoheczi ŋoŋere erâ hapetac ewec, i ŋoŋe hapetac‐ ticnere erâ
mâririhec eniŋte iŋuc hâcne ewec. 10 Eme ʒi dâŋ mâc ŋazakopac i reŋkepie
fârinehec ezejec. Ŋoŋe hâcne jara raŋɋanao biac moneŋ bâtureniŋte
afeckerâ fuŋkembiŋ. 11Eme i ʒuhuckerâ etarapie aafec‐ŋeŋicte fârine,wiac
foŋarekac sâc fuazejec. 12Wiac buafecte rârâe irec mamana biaŋ fuaocmu,
rârâe ine moc e focnekac irec sâc râezejec, mi focnekac irec sâc mâcne.
13 Bubiaŋte wiac rârâere mukicne i jaŋe sahac mâteŋ juhapie ŋoŋe ʒocne
ʒâicne mananiŋte mâcne, 14 ŋoŋere mafa mâririzi dameŋ ʒiŋuczia jaŋere
roroc jâpemewiac sâckoa fuaocte mukicne, eme juku dameŋ mocko jaŋere
mâririzi ŋoŋere roroc jâpeme iŋuc jaha sâckoa fua‐ŋarezejec. 15 Dâŋqâreŋ
ʒiŋuc hâcne fokac: “Bocjaha nusembiŋzi mâririhec mi embiŋ, â afecne
nusembiŋzi roroc mi embiŋ.”

Tito â âgo jahec‐ticne jauŋ ejareniŋte dâŋ
16 Anutu e Tito esockeme, maŋnâŋezi ŋoŋere erâ bâruŋkekac sâc ijaha

erao fuakacte muteŋkenaŋ. 17 Nâŋe mucnepene manawec sawa mâcne, e
jahac maŋticnere afecke‐jâmbâŋkerâ fâzo ekac. 18Opâ ruac âgo‐nâŋecmoc,
kikefuŋ sasawa jaŋe Biŋebiaŋte gie bapa‐ ticnere mana biaŋ eeŋgopieŋ,
e mâmâc sorepene fâkopirec. 19 Kikefuŋ jaŋe ŋic e hâcne bubiaŋ moneŋ
rorore bafic‐nâpoocte bâwosâembiŋ. Gie i Wofuŋ sâsehuc buafec‐nâŋecte
7:15: Kor II 2:9 8:1: Rom 15:26 8:4: Kor II 9:1; Apo 11:29 8:7: Kor I 1:5; 16:1, 2 8:9:

Mat 8:20 8:12: Muq 3:27, 28; Mar 12:43 8:14: Kor II 9:12 8:15: Wah 16:18



KORINTI II 8:20 1619 KORINTI II 9:13

baŋgopeneŋ. 20 Mumusifuc fuazacte moneŋ sâko i ʒâŋe ʒereŋko sosoŋaŋ
ehuc ro qâzuc eeŋgopeneŋ. 21 Nâŋe wiac epene Wofuŋzia maname
biaŋkeoctemâcne, ŋiczimâmâcmanapie sâckeoctemueŋgopeneŋ. 22Nâŋe
jahehec âgo‐nâŋec moc mâmâc sorec‐ jopapene fâŋgopieŋ, ŋic e dameŋ
gâcnao esâicke honepene ʒoɋac‐ticnere fuŋne taniŋkewec, ʒi ine ŋoŋere
bubiaŋ manahuc ʒoɋac fekicne bâfuakac. 23 Ŋoŋe Titore manaeŋgopieŋ,
e âgo babafic‐nane, mâmâc gie bapa ŋicjahec‐ŋeŋic jukoperec, â âgo jahec‐
nâŋec jahere wâc manaŋgopieŋ, jahe kikefuŋ jaŋe sorec‐jofaŋgopieŋ, erâ
jahe Kristore ʒuŋe gâpiŋ hâcne. 24Nâŋe ŋoŋe muafec‐ŋopaeŋgopeneŋ irec
dâŋ i fârinehec eocte ŋic iŋucnezi fâpie âgo jauŋ ejarepie kikefuŋ gâcne jaŋe
mananʒepieŋ.

9
Moneŋ qanaŋ râe bâmoc eniŋte jazawec

1 Mitiŋic ehâmo‐jarehuc moneŋ jareniŋte i sâcne manaŋgopieŋ, irec
wemocte boc qâreŋke‐ŋarepemu. 2Akaia opâ ruac ŋoŋe jara raŋɋanao biac
afeckerâmoneŋ bâbâfua fuŋkembiŋ, irec binaŋMakedonia ŋic bajarepe ŋic
gâcne sâko jaŋe ʒoɋac‐ŋeŋicte biŋemanarâ bujeŋic âeckewec. 3Nomuafec‐
ŋopapo i racne ezacte âgofâc‐nane sorec‐jopape fâpiemupo iŋuc hâcne erâ
ʒawienʒepieŋ. 4Nonahac ʒâhecMakedonia ŋic jaŋehec fâpemoneŋ rârâere
bititiepie dâŋnane wawahane eme no â ŋoŋe mâmâc mimienʒipeŋ. 5 Irec
hâcne ŋic ejarepe bânierâ fâŋgopieŋ. Fâ fisipie bubiaŋ moneŋ râeniŋte
nazambiŋ i qanaŋ râe bâmoc epie ŋezejec. Ememicneneŋtemoneŋmâcne,
mitire bubiaŋtemoneŋ ezejec.

Buafecko wiac qiqikiŋ irec Anutuzi maname biaŋkeekac
6 Erâ ine ʒiŋuc mukopac: Moc e wiac afecne he sarac eocmu, e wiac

afecnea nâ roroc eocmu, â moc e wiac ŋemâcne he sarac eocmu e wiac
ŋemâcnea nâ roroc eocmu. 7 Irec ʒiŋuc efârezo: Moc e buafec‐ ticnere
sâcko wiac‐ticne qikiŋnezejec, jâiŋko me micneneŋte misac. Wiac buafec
qikiŋneocmu, ŋic iŋucnere Anutuzi maname biaŋkeocmu. 8 Anutu e tâpiri
runezi buafec‐ticnere jambuŋ‐ŋopame mâriri fua‐ŋareme ŋaŋacne nâ bac
eipiehuc bâmec gie fuŋne fuŋne baniŋte wiac mi basaniŋmu. 9 Dâŋqâreŋ
ʒiŋuc hâcne fokac:
“E kada bahuc ŋic hapetac bâmec bajareekac,
â buafec‐ticne i tofamâc fohuc juocmu.”
10Ŋic ukicne bâfua‐jareme he sarac eeŋgopieŋ â fârine bâfua‐jareme nâ bac
eeŋgopieŋ, Anutu e hâcne ŋoŋe wâc he sarac eniŋte ukicne bâfua‐ŋarerâ
jambuŋkeme buafec‐ ŋeŋicte fârine fua sawec eocmu. 11 Eme mâriri
sâkohec erâ ŋic bâmec fuŋne fuŋne bajarepie jaŋe nâŋâcnere erâ Anutu
daŋge mumuteŋ ecneniŋmu. 12 Ŋoŋe mitiŋic bubiaŋ wiac ejarepie izi
roroc‐ jeŋic jâpeocmu sawa mâcne, izi daŋge mumuteŋ irec mâriri wâc
bâfuame Anuturao qacneocmu. 13 Ŋoŋe Kristore Biŋebiaŋ mana rereŋ
eeŋgopieŋ irec fuŋne bubiaŋ wiac‐ŋeŋiczi bataniŋkeme Jerusalem haeonec
mitiŋic â opâ ruac gâcne sasawa jaŋehec ââgo ʒuʒuhuc‐ŋeŋic fuame Anutu

mumbiaŋkeniŋmu. 14 Erâ ŋoŋerao Anutu miti‐ ticnere fârine fua sawec
ekacte maŋzi ʒâfic‐ŋopahuc ŋoŋere erâ Anutu numucneniŋmu. 15 Anutu
buafec‐ticne i wemocko sâcne mutaniŋkezo, irec mâc wareckehuc daŋge
âzâcnenaŋ.

10
Mâreŋkonec sândumarozi juju gie fârinemi bazo

1 Ʒi Paulo noni Kristo bumâteŋ‐ ticnere â uruc‐ ticnere erâ ŋazape
mananiŋ. Gâcnezinoremueŋgopieŋ, “Ʒiraware juhucmiriŋdâŋ enâreekac,
â ocna ra juhuc momori dâŋ enâreekac.” 2 Âgofâc, ŋoŋerao fâ juhuc
momori dâŋ ŋazapemurâ irec mi qafeŋnunʒepieŋ. Gâcnezi “sahacte wiacko
utuckerâ juekac”, nore iŋucmueŋgopieŋ, ŋic i jaŋemomori dâŋ jazapemurâ
maŋnane afeckekac. 3 Wiac nâŋe sahachec juju i jâmbomac jueŋgopeneŋ,
â momori juju ine sahacte hata fokac iŋucko mi jueŋgopeneŋ. 4 Sându
maro bajuhuc juju gie baeŋgopeneŋ, i mâreŋkonecmâcne, i Anuture tâpiri
sanaŋhec. Eme izi râsire sac bazueŋgopeneŋ, â qac momori‐ticne qapene
wahaekac, 5 â hârâc huec Anuture dâŋ sirickeekac i qa imac eeŋgopeneŋ,
erâ Kristore micrereŋ sawa fuaocte mamana fuŋne fuŋne kâpâcwâru
baeŋgopeneŋ. 6 Ŋoŋe micrereŋte afecke‐ fârehapie nâŋe ŋic gâcne jaŋe
qaqatara‐jeŋicte bâtiŋ‐jopazore woŋec juŋgopeneŋ.

Ŋicmoczi Paulo mupitiwawec
7 Wiac moc ʒi tâtâc fokac i honeniŋ: Ŋoŋe wemocte sahackopec wiac

omanere manapie fârine eekac? Ŋoŋeraonec ŋic moczi e jahacnere
maname Kristore ŋic fârine eekacko ʒiŋuc manazejec: E buc Kristore ŋic
mi juekac, nâŋe wâc Kristore ŋicfâc jaha jueŋgopeneŋ. 8 Erâ Wofuŋzi
giere tâpiri râe‐narewec, ŋoŋe âkesiŋ‐ŋopapere, sipiric‐ŋopapere mâcne,
no irec erâ ropaŋdâŋ piticne muraʒihuc mupe boc mi sâqore‐nareocmu.
9 Â papia qâreŋke‐ŋareekopac irec manapie mu hâhâwic dâŋ mi ezejec.
10 Ʒiŋuc hâcne munareeŋgopieŋ: “Papiao dâŋ bipinehec â tâpirinehec
qâreŋkeekac, sahaczi maic‐nâpoekac ine weweaŋne, â dâŋmumu‐ticne ine
wawahane.” 11Ŋic iŋucne jaŋe ʒiŋucmananʒepieŋ: Nâŋe ʒoricko juhuc dâŋ
qâreŋkeeŋgopeneŋ, dâŋ irec fârine ŋondeŋ‐ŋeŋicko juhuc bâfuaeŋgopeneŋ.

Giere sahac fefe mi juzo
12 Ŋic sahac fefe jueŋgopieŋ jaŋerao nâŋe iŋucnezi wemocko ʒuhuckerâ

sâc babac enaŋmu. Ŋic i jaŋe hâcne gâcne nâŋere eebapa irec mi mana-
suhuc jaŋacnere sawa muhuc sahac fefe dâŋ kosa woseeŋgopieŋ. 13 Nâŋe
ine Anutuzi giere sâc banârewec iŋuc bafâku ŋoŋerao fisimbeŋ, irec mac
manasuhuc mumuafec dâŋ mueŋgopeneŋ, â sâc tâmiricko kosa mumu ine
mi eeŋgopeneŋ. 14Nâŋe gie‐nâŋecte sâc i mi musokaeŋgopeneŋ, gie rukec‐
nâŋec i jâmbomac ŋoŋerao fokac, nâŋe hâcne bâbâni ŋoŋerao fisirâ Kristore
Biŋebiaŋ qanaŋ ŋazambeŋ. 15Nâŋe ŋic gâcne jaŋere gieo kâŋgâc raʒi dom-
ahuc sahac fefe dâŋ kosa mumu i mi eeŋgopeneŋ. Mamanasiŋzi ŋoŋerao
fua sawec eme gie rukec‐ nâŋec bâsokanaŋte ine jâmbomac maŋnâŋec
domaha jueŋgopeneŋ. 16 Eme ŋic râpe‐ŋeŋicko juŋgopieŋ jaŋerao Biŋebiaŋ
10:1: Kor I 2:3; Gal 5:2 10:2: Kor I 4:21 10:4: Efe 6:13–17 10:8: Kor II 2:9 10:8:

Kor II 12:6; Kor I 5:4, 5 10:11: Kor II 13:2, 10 10:12: Kor II 3:1; 5:12 10:13: Rom 12:3
10:15: Rom 15:20



KORINTI II 10:17 1621 KORINTI II 11:20

muranaŋmu. Â ŋic mocte gie fârine rauckehuc pepec dâŋ mumu i mi
eeŋgopeneŋ. 17 Moc e mumuteŋ dâŋ muzo murâ Wofuŋte erâ muzejec.
18 Moc e jahacne sahac mumbiaŋkeme e miti fârihec ekac mi mucnezo,
Wofuŋzimumbiaŋkememiti fârihec ekac muzo.

11
Miti furune moc mi fokac

1 Ŋoŋe manahapie mutucdâŋ piticne ŋazape. Sifu mac mananʒepieŋ.
2 No ŋoŋere erâ qizec qaekopac, erâ qizec qaqa dâŋnane i Anutu-
raonec. Noni ŋoŋe Kristore biŋefâc erâ pectâc juniŋte ŋic mocjaha ehec
bâturec‐ŋopapo. 3 Ʒi ine homazi Ewa sioc ecnehuc bâdockewec iŋuc jaha
ŋoŋe ŋic gâcnezi eatuc‐ ŋopapie maŋŋeŋic fâuckeme Kristo râŋgeŋ roc-
nenʒipiŋte manabâc ekopac. 4Ŋoŋerao ŋic moczi fisirâ Jesure fuŋne nâŋe
ŋazaeŋgopeneŋ ijaha mâcne, hawarine moc ŋazaocmu, â Mâro nâŋeraonec
rombiŋ i mâcne, furune moc ŋareocmu, â Biŋebiaŋ nâŋeraonecmanambiŋ
i mâcne, maracne moc ŋazaocmu, i ŋoŋe mi qatarahuc mâc manapie
sâckeekac. 5 No nahacnere manape norao wiac i me i basahuc aposolo
fekicne sâko jaŋere jujuwicnao jukopacmi eekac. 6Nomitimuminʒiriŋkerâ
mumu i mi mecne fonarekac, â mitire fuŋnemamana ine manaekopac, erâ
irec fuŋne baratie‐fârehucmâmâc‐ŋeŋic bataniŋke‐ŋarepo.

Miti gie bapa burecne
7 Me nahac wahamicne juhuc ŋoŋe ikisiŋ‐ ŋopahuc Anuture Biŋebiaŋ

katucmâc ŋazapo i sâqorewec me? 8 Ŋoŋerao miti gie bapemurâ kikefuŋ
gâcne jaŋe jâmbomac moneŋ mafa jowac ropo. 9 Â ŋoŋerao ine wiac basac
bahameŋ juhuc mubâre mi eŋarepo. No batac qatac juhape Makedonia
mâreŋkonec âgofâc‐nane fisirâ wiac nare gumec embiŋ. Â ŋoŋerao ine
mâc juhape nore ʒâicmimanambiŋ â jufehucwâcmimananiŋtemukopac.
10Kristore dâŋfârimaŋnaneo foha mukopac: Ʒeridâŋ inane Akaia mâreŋko
moc mi bawaha‐ narezo. 11 Muŋgopieŋ, ŋoŋere mi enarehame iŋuc
eekopac? Iŋuc aricne, i Anutuzi manakac. 12Wiac eekopac i ehuc jupemu,
erâ i mâcmâcne, ŋic gâcne jaŋe Paulore sâcko juŋgopeneŋmuhucmaŋjeŋic
bafenʒipiŋte siŋ qatara‐ jareekopac. 13 Ŋic iŋucnezi aposolo burecne â
miti gie bapa siochec juhuc Kristore aposolofâc nâŋere sahac hawari sawa
eeŋgopieŋ. 14 Erâ i wiac furune mi eeŋgopieŋ, Sataŋ e jahacne wâc aŋelo
tatamachec jaŋere hawari tinac eekac, 15eme irec gie bapa ŋicfâc‐ticne jaŋe
iŋuc jaha tiŋnere kiŋaŋ qaqa jaŋere hawari rojueŋgopieŋ.

Korinti ŋic jaŋe gieŋic burecne mi bâsuec‐jopambiŋ
16Mupac i mocwâcmupe, nore manapie ŋicmutucne mi ezejec. Erâ sifu

muzo murâ muniŋ, ehuc mana‐narehapie sahac‐nane piticne muteŋkepe.
17 No ʒi dâŋ mupemu i Wofuŋte micsâcko mi mupemu, mâc mumuteŋ
dâŋ fuŋkekicnere sifu mutuc erâ mupemu. 18 Ŋic gâcnezi sahackopec
wiacte mumumbiaŋ dâŋ mueŋgopieŋte no iŋuc jaha epemu. 19 Oi, fuŋne
mamana ŋoŋe, gâcnezi mutucdâŋ ŋazapie manapie sâckeekac hâcne. 20 Â

kiŋaŋ qaqafâc‐jeŋic bacŋopapie iŋuc jaha manapie sâckeekac, â ŋowac ro
nâc eŋareniŋmu me eatuc‐ŋopaniŋmu me ŋicbomboŋ eŋareniŋmu me imac‐
ŋopaniŋmu, i ŋoŋemanapie sâcke‐fâreocmu hâcne. 21Nâŋe gegec dodocnezi
iŋuc sâko wemocko eŋarenʒapeŋ, i mana sâqorehuc mukopac. Moc e wiac
irec me irec penaroŋ eocmu, i no ezo murâ sâcne epemu. Dâŋ i mutucne, i
mana‐bipiehuc mukopac.

Paulozi ʒârâ ʒâpâomâretec fehuc juwec
22 Jaŋacnere Judaŋic mueŋgopieŋ, no wâc ijaha. Jaŋacnere Israe ŋic

mueŋgopieŋ, no wâc ijaha. Jaŋacnere Abrahamte ɋâric mueŋgopieŋ, no
wâc ijaha. 23 Jaŋacnere Kristore gieŋic mueŋgopieŋ, no ʒi sifu maŋmutuc
dâŋmupe, noKristore gieŋic sâcmoc. No giere ʒâicmanaekopac i sâcmoc, â
kâpâcwâru ficko feekopac i sâcmoc, â ʒika kiekopac i sâcmoc, â sipirickezo
eekopac i sâc moc. 24 Judaŋic jaŋe dameŋ memoc repazi 39 numbiŋ,
25 dameŋ jahec â moc kâcbiŋzi nukicne, moc i qânâzi hehâmocnumbiŋ,
dameŋ jahec â moc woke hericke fâuc eme hâwecko hurâ hu epo, ŋafe
ʒoaŋ moc woke sâqoreme hâwecko qac qâsoriehuc jupo. 26 Erâ sopâc kâte
hârâc tiki fotâcne qâqâwiric bazu bâfeŋ ehuc jupo, opâ rumio ʒârâ ʒâpâ
faio fehuc jupo, râsi ŋondeŋko ʒârâ ʒâpâ faio fepo, Judaŋic ŋondeŋko ʒârâ
ʒâpâ faio fepo, qâpuc ŋondeŋko ʒârâ ʒâpâ faio fepo, ŋic jujuo ʒârâ ʒâpâ
faio fepo, tuhuo ʒârâ ʒâpâ faio fepo, hâwecko ʒârâ ʒâpâ faio fepo, mitiŋic
burecne jaŋere ŋondeŋko ʒârâ ʒâpâ faio fepo. 27 Iŋuczi iŋuc ehuc hume
serereŋ â huacbuc qâbucne juwarepo, ehuc ŋafeo guŋɋâri juju, nânâ opâre
hâhâmo, hoe mâmâteŋte ɋarac ɋarac qaqa, ŋaqi bilaŋke babasa, iŋuc ehuc
juekopac. 28 Erâ i sawa mâcne, ʒoaŋne ʒoaŋne kiŋaŋ fisihuc fâro âkefec
enarepie hae sâc kikefuŋ jaŋere mana mezac ehuc juekopac. 29Wemocko
hae moczi qau bititicne juhapie âke uruerâ sâcne jupemu? Wemocko hae
moczi qâsoriehapie sâcne ŋemâteŋkepemu? 30 Eme no irec wemo‐nane
musokapemu? Gegec dodoc‐nanemocjahamusokape sâckeocmu. 31Wofuŋ
Jesu ere Anutu â Mamac, e mumuteŋ hatizi dâŋ jâmbomac mukopac i
manakac. 32 Damasko haeo juhape ŋicwofuŋ Areta ere kiazi kâpâcwâru
bacnuocte hae upeo somâ râewec. 33 Eme irec âgofâc‐nane jaŋe kâdocko
ŋihecnurâ sacrâpeo âke suecnupie hurâ wisepo.

12
Paulozi wiac ʒâŋe hazec furu hone manac ewec

1 Mumuteŋ dâŋ mupene mi sâckeekac, erâ sifu mupe. Ehuc Wofuŋzi
maŋko fuac â maŋbâwiŋ enarewec, irec dâŋ binaŋ epe. 2 No Kristore ŋic
moc manakopac e wiac moc honerâ jukuhame jara 14 ekac. Ŋic e hâcne
Wofuŋzi maŋbâwiŋ ecneme sambâŋ namba 3 ira fewec. I sahachec me
sahac tâmiric ewec, i no mi manakopac, Anutuzia manakac. 3 Eme ŋic e
Wofuŋzi maŋbâwiŋ ecneme paradisio hâcne ferâ dâŋ miczi mi mumune â
mâreŋŋiczi mi mumufuane i manawec. 4No ŋic e manakopac, â sahachec
juhuc me sahac hetarahuc ewec, i no mi manakopac, Anutuzia manakac.
5 Ŋic ere erâ mumuteŋ dâŋ mupemu, nahacnere mi mupemu, ine muzo

murâ gegec dodoc‐nane sawa musokapemu. 6Mumuteŋ dâŋmupe muzac,
i jâmbomac dâŋmuzapore ŋicmutucne mi ezapo. Erâ nore manapie fefene
boc ezacte ine mi epemu, wiac mupe bape ŋaŋac hone manac eeŋgopieŋ
izia fozejec.

Paulore sahac biucko ʒârâ moc fowec
7Wofuŋzi wiac ʒâŋe hazec furu nowatuwec, irec maŋnane fezacte sahac

biuc‐naneo ʒârâ moc duckewec, i Sataŋte kiŋaŋŋic moc e maŋnanezi boc
fezacte mehuhuŋzi hecnuhuc juocte mukicne. 8 Eme behecnuocte Wofuŋ
wâsickekuhape jahec â moc ewec. 9 Eme dâŋ ʒiŋuc nazawec: “Jauŋ‐
nanezi sâcguekac â tâpiri‐nanezi dodoc rorokacko fua ɋârâŋkeekac.” Irec
Kristore tâpirizi norao mâckeocte dodoc rorokac‐ nanere manape feha
mumbiaŋkezepac. 10 Eme Kristore erâ dodoc rorokac epemu me ʒika
kipemu, me hume serereŋ jupemu, me fific guguriŋ â imaŋ gomaŋ faio
jupemu, i sifu bubiaŋ manaekopac. No dodoc rorokacko sanaŋkeekopac
hâcne.

Paulo aposolo gie‐ticnere fuŋne taniŋkewec
11 Ʒi mutucdâŋ mupac, i ŋoŋe enarepie mupac. Ŋaŋac mumbiaŋnupie

sâckezac. No jawa omane juekopac i manakopac, erâ aposolo fekicne
jaŋere wahamicne juju ine mi juekopac. 12 No ŋoŋerao gie maŋuruc jaha
bape mâsi â wiac ʒâŋe furu â wiac tâpirihec fuahuc izi aposolo fuŋne‐nane
bataniŋkewec. 13 Eme ŋoŋe wemo basahuc kikefuŋ gâcne jaŋere sâc mi
embiŋ? Mâc wiac ŋowac ro nâc ee i mocjaha mi eŋarepo. Hehesic‐nane i
mi mana sâqore‐narenʒepieŋ.

Paulo e Korinti ŋic jaŋeremaŋne kâcɋene domawec
14No jajahec iqic‐ŋopapo, eme ʒi mocwâc fâpere ʒawiehuc jukopac. Fârâ

mârâc epo ijaha ehuc sahacte dopere mi bâʒâic‐ŋopapemu. No moneŋ
mafa‐ ŋeŋicte mâcne, ŋaŋacnere harac eekopac. Naru moteczi neŋgoc
mamac wiac hure‐ jareniŋte mi mukicne, neŋgoc mamaczi naru motec
hure‐jareniŋmu ine sâckeocmu. 15 No ine maŋ qâqâtâc‐ŋeŋic biaŋkeocte
moneŋ mafa sawa mâcne, juju‐nane wâc qaisockezo afeckekopac. Nore
maŋzi ŋoŋere kâcɋene domaha ŋoŋerezi nore piticne domaoc me?

16Ŋic gâcnezi nore ʒiŋucmueŋgopieŋ: Wiac tâtâc nânâwoc ro i mi ewec.
Â soŋsoŋko ŋic eatuc‐jopahuc wiac jojowac ro i ewec mecne. 17 Irec ŋoŋe
muniŋ, no ŋicfâc‐nane ŋoŋerao sorec‐ jopahuc ejarepe wiac moc ŋowac
rombiŋ me? 18 Erâ Tito fâoctemucnepo ehuc opâ ruac moc sorepe jojowac
erâ fâpic. Eme Titozi fârâ wiac moc ŋowac rowec me? Nâhe Mâro wirec â
hata wirec mi jukoperec me?

Ŋic gâcnezimaŋŋjeŋic bârisieniŋte uŋ jazawec
19Dâŋmueŋgopeneŋ i esecnemanawarepie sahac ŋeŋezic dâŋ eekacme?

Erâ iŋuc mâcne, nâŋe Kristohec juhuc Anuture maio dâŋ mueŋgopeneŋ,
erâ âgofâc, irec me irec mâcne, ŋoŋe âkesiŋ‐ŋopanaŋte dâŋmueŋgopeneŋ.
20 No ŋoŋerao fârâ honec‐ŋopape mi sâckezacte, â ŋoŋe nore iŋuc jaha
manapie mi sâckezacte manabâc ekopac. Ŋoŋerao kisâ, iiŋguuŋ, kimbeŋ,
hehefaric, micko âkec, gupe, penaroŋ, hesi qâsifuc, wiac i fohame fâ
12:5: Kor II 11:30 12:6: Kor II 10:8; 11:16 12:7: Hio 2:6 12:10: Fil 4:13 12:11:

bâfuazipore maŋbahacnukac. 21 Ŋoŋeraonec gâcnezi maŋwânâŋ, boe sau,
nânâ qowi âmbâŋ nânâ, i ehuc maŋjeŋic mi bârisieeŋgopieŋ, eme iŋuc
juhapie ŋoŋerao fâpe Anutu‐nanezi bawahacnume ŋic iŋucne jaŋere ki
busâqoc ezipore mana mezac ekopac.

13
Bahacdâŋmumu fuaocmu

1 Ʒi ŋoŋerao mocwâc fâpe jahec â moc eocmu. Fâ fisipe ŋic jajahec
me jahec â moczi mocte bahacte fuŋne mupie dâŋticne munaŋmu. 2 Ŋic
bahachec â gâcne ŋoŋe mâmâc arecne 2 fâpo ira uŋ ŋazapo ijaha wiwicko
juhucmukopac, ʒi ʒâhecmocwâc fârâmi akic‐ŋopapemu. 3Noremaŋko dâŋ
râeme muekopac Kristo hâcne, ere tâpiri fuame honezo mueŋgopieŋte ho-
nenʒepieŋ. Kristo e ŋoŋerao gie‐ticne rorokacne mâcne, tâpirihec baekac.
4Mârâc jâmbomac rokaweme maripoŋko qambiŋ, ʒi ine Anuture tâpirihec
faharewec jukac. Nâŋe iŋuc jaha ere erâ rokaweeŋgopeneŋ, irec ere erâ
wâc Anuture tâpirio ŋesiŋnehuc jujure fuŋne ŋoŋerao bajaŋgeŋkenaŋmu.

Uŋsawaŋ dâŋ
5 Ŋoŋe mamanasiŋhec jueŋgopieŋ me mâcne, irec maŋŋeŋic esâicke

honehuc fuŋne bataniŋkenʒepieŋ. Me Jesu Kristozi maŋŋeŋicko juekac
irec fârine basaeŋgopieŋ? Iŋuc eeŋgopieŋko sahaczi mitiŋic muŋarezo.
6 Nâŋe ine sahaczi mitiŋic mi jueŋgopeneŋ, iŋuc hone tarac‐ nâponiŋte
worickekopac. 7Anutuzi soŋaŋ‐ŋopame bahac mi bâfuaniŋte numucnehuc
jueŋgopeneŋ. Nâŋe honec‐ nâpopie mitiŋic fârine enaŋmu me mâcne,
irec mi mueŋgopeneŋ, ŋoŋe mitidâŋ reŋkepie fârinehec eocte mocjaha
mueŋgopeneŋ. 8Nâŋe iŋucneziwemocko dâŋfâri râsi ecnenaŋmu, âgo ecne-
naŋmu sawa fokac. 9Nâŋe tâpiri basahuc juhapene ŋoŋe tâpirihec juniŋmu
i bunâŋec biaŋkeocmu. Erâ maŋŋeŋiczi soka sanaŋ eocte Wofuŋ numuc-
neeŋgopeneŋ. 10 No ŋoŋerao fârâ ʒâire‐ŋarezipore qanaŋ ʒoricko juhuc
uŋdâŋ qâreŋke‐ŋarekopac. Wofuŋzi tâpiri narewec, izi imac‐ŋopapemurâ
mâcne, hume keteŋ eŋarepemurâ narewec.

Jambuŋdâŋ
11 Erâ dâŋ mutarahuc kecʒiŋuc mupe: Ŋoŋe bubiaŋko junʒepieŋ, erâ

uŋsawaŋ dâŋ manarâ maŋŋeŋic ba emasaŋ enʒepieŋ. Ŋoŋe maŋ mocjaha
efârerâ wamao junʒepieŋ. Eme Anutu e maŋjauŋ â wama runezi ŋoŋehec
juocmu. 12 Ŋoŋe mitio meo babac efârenʒepieŋ. Ʒirec mitiŋiczi manasuc‐
ŋopa‐fâreŋgopieŋ. 13Wofuŋ Jesu Kristore aki anonoc â Anuture maŋjauŋ â
Tiri Mâroremiriŋ i ŋoŋerao fohuc juzejec.

GALATA
Galata i mâreŋ ʒâŋe. Mâreŋ i Asia mâreŋ masune irec dâkâne moc.

Paulo e miti kiŋaŋ rame jajahec ewec dameŋ ira raku mâreŋ ira fisiwec.
Eme ira huc ʒâic ecne‐bipiehame sifu qajacnerâ miti gie bawec. Bame
fârinehec ewec. Ŋic jaŋe miti‐ ticne manarâ maŋjeŋic bârisierâ hata
raŋɋane i râpeckembiŋ. Erâ mitire bubiaŋ manarâ Paulo huc ʒâic‐ticnere
ehâmocnembiŋ. Iŋuc juhapie Paulo e behec‐joparâ Airopa mâreŋko rawec.
Erâ ira gie bahuc juku Jerusalem haeo risiewec. Eme ʒâhec miti kiŋaŋ
mocwâc rahuc Galata ŋic jaŋerao fisirâ iqic‐ jopawec. Erâ miti sâcne
bajuhapie honec‐joparâ irecnec Efeso haeo rawec. Ira juhame Jerusalem
haeonec Judaŋic opâ ruac jaŋe Galata ŋic jaŋerao fisirâ ʒiŋuc jazambiŋ:
Ŋoŋe miti huŋtuc bajueŋgopieŋ. Paulo e Jesure miti sawa qazu‐ŋarewec.
Eme i sawa bajupie mi sâckekac. Mosere sâcmutâc dâŋ fokac, i qazu‐
ŋarepene manarâ mâmâc reŋkenʒepieŋ. Erâ irec ma sahac‐ŋeŋicko bapie
fuazejec. Iŋuc muhuc jazapie ŋic gâcne janere maŋ mi sifuckezejec i.
Eme Judaŋic jaŋere hombaŋ burecne i fuŋkerâ ŋembiŋ (Galata 4:10). Ehuc
Paulore manapie wawahane ewec.
Eme Paulo e Efeso haeo juhuc irec biŋemanarâ fâfârewec. Fâfârerâ ʒiŋuc

muwec: Galata ŋic jaŋe Jesure bâjâpec jumbiŋzi Judaŋic jaŋere bâjâpec
eŋgopieŋ. Iŋuc manarâ izia papia qâreŋkerâ râeme rawec. Dâŋ jajahec
qâreŋke‐jarewec. Qanaŋ e jahacnere ʒiŋuc qâreŋkewec: No gie baekopac,
i ŋiczi mâcne, Wofuŋ e jahac munarewec, â miti muekopac, i iŋuc jaha
ŋiczi naza qazuc mi embiŋ, Wofuŋ e jahac mufua‐narewec. Ehuc Petoro
aposolo gie‐ticne baha bafickeme fârinehec ewec, iŋuc jaha no baficnume
bape fârinehec jaha wâc ewec. Dâŋ i â gâcne i gaŋ 1 â 2 ira qâreŋkewec. Erâ
dâŋ birine moc ine kecʒiŋuc muhuc qâreŋkewec: Jesu manasiŋkehuc juju
sanaŋ hotâckezo. Jesu e nâŋâcnere erâ sâwec hotâckewec, ehuc sâcmutâc
dâŋko sâwec i bâsue‐nârewec. Sâcmutâc dâŋ reŋkehuc kiŋ tâmiric eene
mi fokac. Mârore hata âtembiŋzi wemocte wiac jawanere hatao mocwâc
raŋgopieŋ. Paulo e Galata ŋic jaŋere buʒâic manahuc dâŋ i â gâcne gâcne
qâreŋke‐jarewec. Jaŋemiti fârine jâmbâŋ beherâ Judaŋic jaŋere dâŋ jawane
reŋkezo mumbiŋ, irec maname busâqochec ewec. Jesu manasiŋkehuc
bibiaŋke mocjaha fokac, dâŋ irec fuŋne hâcne Paulozi Roma haeonec miti
mamana jaŋe wâc qâreŋke‐jarewec.
Papia maŋnao dâŋ neŋgocne jahec â moc râehuc dâŋne murakicne i

kecʒiŋuc:
Gal 1—2. Paulozi miti gie bahuc juwec i ŋiczi mâcne, Wofuŋ e jahac
mutâcnecneme bahuc juwec. Irec dâŋticne i ŋicdâŋ aricne, i Wofuŋdâŋ.

Gal 3—4. Sâcmutâc dâŋte hata â mamanasiŋte hata ââte irec fuŋne.
Gal 5—6. Jesu e niŋgiŋkonec batarac‐nâpowecte e manasiŋkehuc juju
sanaŋ hotâckezo.

Mumuʒâwe â jambuŋdâŋ
1 Paulo no aposolo, ŋiczi mi sorecnumbiŋ â ŋic moczi gie wâc mi

munarewec, Jesu Kristo â Anutu Mamac e hâmockonec bâɋâreweczi gie
i munarewec. 2 No â âgo gâcne nohec juŋgopieŋ nâŋe kikefuŋ Galatia
1:1: Gal 1:11, 12

mâreŋko juraŋgopieŋ ŋoŋe papia ʒi râe‐ŋareŋgopeneŋ. 3 Anutu Ma-
mac â Wofuŋ‐ ŋâŋec Jesu Kristo eraonec aki anonoc â wama ŋoŋerao
fotâcnerâ fozejec. 4 Jesu e Mamac‐nâŋec Anutu ere micte juju sâqocne ʒi
jueŋgopeneŋkonec bâhoc‐nâpoocte sindaŋ‐nâŋecte erâ sahac‐ticne qaisock-
ewec. 5 Irec erao mumuteŋzimumuteŋ fohuc juzejec. Jâmbomac.

Moc e Biŋebiaŋ âke sipuhuc moc muocmu e hârâcte biŋe eocmu
6 Ŋoŋe Kristore aki anonocko râec‐ŋopahuc hefârec‐ŋopawec ehec jupie

mi ʒoraha e râpeckehuc miti fuŋmoc irec hazec rârâe eŋgopieŋ, no irec
wareckekopac. 7 Erâ Biŋebiaŋ fuŋmoc wena fokac? I aricne i. Mâc ŋic
tucnezi maŋ bâsifuc eŋarehuc Kristore Biŋebiaŋ âke sipueŋgopieŋ, i sawa
fokac. 8 Irec nâŋe wâc,me sambâŋkonec aŋelomoczi, Biŋebiaŋ ŋazakicne i
âke sipuhuc moc ŋazanaŋmuo, iŋucnezi hârâcte biŋe ezejec. 9 Dâŋ mârâc
mumbeŋ ijaha ʒi wâc mukopac: Moczi Biŋebiaŋ qazu‐ ŋarekicne i âke
sipuhuc moc ŋazaocmu e hârâcte biŋe ezejec. 10 Eme weniŋuc, dâŋ ʒi
mukopac i ŋiczi honecnupie biaŋkeoctemeAnutuzi honecnume biaŋkeocte
mukopac? No ŋic dape‐jarehuc gie bazapomuzac, wemocko Kristore kiŋaŋ
qaqa juzapo.

Paulo e jahacne juju bapare dâŋ
11 Âgofâc‐nane, no dâŋ ŋazape mananiŋ: Biŋebiaŋ ŋazapo i ŋickonec

mâcne, 12 erâ wâc ŋiczi mi naza qazuc embiŋ, i Jesu Kristo e jahac mufua‐
narewec. 13 No mârâc jaha Judaŋic jaŋere guruo juhuc wiac epo, i ŋoŋe
manaeŋgopieŋ. No Anuture kikefuŋfâc jopa jâpec ejarehucmâretec sipiric‐
jopapo. 14 Ehuc kâcɋenefâc‐nâŋec jaŋere dâŋ mi wahazejec muhuc samac
qamandiŋkerâ motec âgofâc‐nane siric‐ jopapo. 15 Eme Anutu e qanaŋ
neŋgoc bumaŋko hone wosâecnurâ uruc jauŋ‐ticnere erâ hefârec‐nuweczi
maname sâckeme 16 Ŋokâ‐ticnere biŋedâŋ qâpuc jaŋerao musawepere ere
fuŋne bataniŋke‐narewec. Iŋuc enareme sahac biuchec jaŋe mu wioc mi
ejarepo, 17 erâ wâc Jerusalem haeo mi ferâ aposolo fuŋkerâ juwarembiŋ
jaŋe mi iqic‐ jopapo. Aricne, no Arabia mâreŋko ra juku Damasko haeo
risiepo.

Paulozi Jerusalem haeo ferâ juwec
18 Juhape jara 3 tarame Kefa honepemurâ Jerusalem haeo ferâ ʒoaŋ gie

bapa 15 ehec jupo. 19Aposolo gâcnemihonec‐jopapo,Wofuŋ ɋaticne Jakobo
e sawa honepo wâc. 20Dâŋ qâreŋkekopac i Anuture maio jâmbomacmuhuc
qâreŋkekopac. 21 Iŋuc erâ Siria â Kilikia mâreŋko ra jupo. 22 Â Judaia
mâreŋko Kristore kikefuŋ jaŋe ine mi honecnumbiŋ. 23 Jaŋe nore biŋedâŋ
ʒiŋuc sawa manambiŋ: “Nâpo jâpec enârehucmiti ima qaocte muweczi ŋic
miti i hâcne jazahuc juekac.” 24 Iŋucmuhuc nore erâ Anutu muteŋkembiŋ.

2
Paulozi Jerusalem haeo aposolo gâcne iqic‐jopawec

1Ehame jara 14 tarame Jerusalem haeo mocwâc fepemurâ Banaba â Tito
rocjofape mâmâc fembeŋ. 2Erâ i mâcmi epo, Wofuŋzi dâŋmufua‐narehuc

bufahac qanareme fepo. Ferâ qâpuc jaŋerao Biŋebiaŋ musaweekopac i
mutaniŋke‐jarepo. Micne ʒâŋe biŋehec jaŋe bucko wâc ejarekicne, jaŋe
hâcnemanapie mi sâckeme gie maŋgâŋ bawefuhuc jupo iŋuc ezacte. 3 Jupe
juju‐nane Tito e Grikŋizi opâ ruakicne juwec, eme e wâc sahacnao mahec
eocte mi mucnembiŋ. 4 Eme nâŋere giemaŋko mitiŋic burecnezi raʒirâ,
nâŋe Kristo Jesure erâ rambaŋ juhapene rucko honetâc‐nâporâ Mosere
kiŋaŋ qaqa bacnâpozomueŋgopieŋ, 5ŋic izi hâcne bawahac‐nâpozomupie
nâŋe Biŋebiaŋzi ŋoŋerao bâbâsifucnehec ezacte moc mi docke‐jarembeŋ.

Aposolo gâcne jaŋe Paulo gie‐ticnere manapie sâckewec
6 Eme ŋic micne jaŋe mârâc jaha iŋuc me iŋuc jumbiŋ, no irec manape

hawarine moc mi eekac, Anutuzi iŋuc jaha sahackopec honec‐ nâpome
bârâwiŋmi eekac. Ŋicmicne jaŋe hâcne dâŋ furunemi ʒuhucke‐narembiŋ.
7Aricne, ʒiŋuc ine manambiŋ: Anutuzi Petoro ŋicmahec jaŋerao Biŋebiaŋ
muiŋneocte mucnewec, iŋuc jaha no ŋic ma tâmiric jaŋerao muiŋnepere
munarewec. 8 Ehuc Petoro aposolo gie‐ ticne baha bafickeme fârinehec
ewec, iŋuc jaha no baficnume bape fârinehec jaha wâc ewec. 9 Eme
Wofuŋ e gie tahacke‐narewec, i Jakobo, Kefa â Johane jaŋe Jesure kikefuŋ
guru jaŋere jâcne jumbiŋzi mana tararâ no â Banaba âgo bacnâfohuc
menâhecko bambiŋ, erâ nâhe qâpuc jaŋerao gie bahapere jaŋe jaŋac ŋic
mahec jaŋerao baniŋte mumbiŋ. 10 Erâ hapetacfâc‐jeŋic ehâmo‐jarenaŋte
irec sawa nazambiŋ. Eme no irec dâŋ hâcne ʒoɋac erâ muekopac.

Petorozi wiac eme babahacnehec ewec
11 Eme Kefazi Antiokia haeo warerâ wiac babahacnehec eme honerâ

maiqanʒaŋ jaha âzâcnepo. 12 E qanaŋ qâpuczi opâ ruac jaŋehec nânâ
wirec nâwec. Ehame Jakobore ŋicfâc fisipie honec‐ joparâ mahec jaŋere
hâwickeme qâpuckonec opâ ruac bâtâc bajarerâ hone takirec‐ jopawec.
13 Erâ âkeac ehuc ra rowec ware rowec eme Judaŋic gâcne bafickepie
Banaba jaŋerao ʒuhuckerâ sâc ijaha ewec. 14 Eme Biŋebiaŋte hata fâretiŋ
mi âtepie honec‐ joparâ ŋic gâcne jaŋere maio Kefa ʒiŋuc âzâcnepo: “Go
Judaŋiczi Judaŋic nâŋâcne eebapao mâcne, qâpuc jaŋere eebapao eekic, izi
wemocte qâpuc jaŋe Judaŋic nâŋâcne eebapao eniŋtemuekic?”

Jesu manasiŋkehuc kiŋ tâmiric ezo
15 Nâŋâc qâpuc kosa jujune jaŋe iŋucne mi fuambeŋ, Judaŋic fuambeŋ.

16Erâ ine ʒiŋucmanaŋgopeneŋ: Ŋiczi sâcmutâc dâŋ reŋkehuc kiŋfâsâc eene
mi fokac. EmeKristo e sâcmutâc dâŋ rereŋkeremâcne,mamanasiŋ‐nâŋecte
erâ kiŋfâsâc bâcnâpoocte, nâŋâc wâc Jesu Kristo manasiŋkeeŋgopeneŋ.
Sâcmutâc dâŋte gie bahuc moczi moc kiŋfâsâc eene mi fokac. 17 Eme Kris-
torao qohotahuc kiŋfâsâc ezo mueŋgopeneŋzi sifu sâqocne baeŋgopeneŋko
weniŋuc muzo? I Kristozi sâqocnere qafeŋ‐nâpoekac me? Aricne, iŋuc mi
fokac. 18Âwiac duckepo i mocwâc heɋârepemu, ine jâmbomac qaqatara ŋic
epemu. 19 Â sâcmutâc dâŋzi nume hâmocnepo i Anutu jucnepemurâ epo.
20No Kristohec maripoŋko nukicne. Eme ʒi juekopac i no nahacne mâcne,
Kristozi maŋnaneo juekac. Sahachec juju i juekopac, erâ Anutu Ŋokâ‐ticne
manasiŋkehuc e sawa jucneekopac. Eki hâcnemaŋjauŋ enarehuc juju‐ticne

nore due bawec. 21 No Anutu aki anonoc‐ticne mi qâsuakopac. Sâcmutâc
dâŋ reŋkehuc kiŋfâsâc eene fozacko Kristo e maŋgâŋko hâmowec ezac.

3
Sâcmutâc dâŋte hata âtembiŋ

1 O Galata ŋic mutucne! Ŋoŋe mozi maŋ bâsifuc eŋarewec? Jesu Kristo
maripoŋko qakicne ere hawari ŋaza ŋowatuc epe ʒâŋe fâri‐ŋeŋiczi honem-
biŋ i! 2Wiac mocjahare wio‐ŋarepe nazaniŋ: Mâro rombiŋ i weniŋuc ehuc
rombiŋ? Sâcmutâc dâŋ reŋkehuc rombiŋ, me miti manarâ mamanasiŋhec
ehuc rombiŋ? 3 Maŋmutuc wemocte eŋgopieŋ? Mârore hata fuŋkerâ
âtembiŋzi juju raŋɋare hatao raʒiŋgopieŋme? 4Wiac fekicne sâko i maŋgâŋ
fua‐ ŋarewec me? — jâmbomac fârimâc ewecko. 5 Mâro ŋarehuc wiac
tâpirihec ŋoŋerao eekac, eki sâcmutâc dâŋ rereŋte me mamanasiŋ‐ŋeŋicte
eŋareekacme?

Abrahamte hata âtezo
6 Abraham e iŋuc hâcne ecnekicne. E Anutu manasiŋkeme kiŋfâsâc

mucnewec. 7 Irec ʒiŋucmananiŋ: Mamanasiŋhec jaŋe Abrahamte ɋâricfâc
fârine. 8 Ŋic qâpuc jaŋe Anutu manasiŋkepie kiŋfâsâc bacjopaocmu, irec
hâcne mârâc jaha manasuhuc Abrahamte Biŋebiaŋ dâŋ ʒiŋuc mume miti
papiao qâreŋkembiŋ: “Qâpuc guru jaŋe gore jambuŋko raʒi‐ fâreniŋmu.”
9 Irec hâcne, Abrahamzi mamanasiŋ hata âtewec ijaha âteniŋmuzi ere
jambuŋko raʒiniŋmu.

Mamanasiŋte erâ juju hotâckezo
10 Â sâcmutâc dâŋte giezi fosiŋ‐ jeŋic eha juniŋmu jaŋe ine sâwechec

eniŋmu. Ʒiŋuchâcne qâreŋkekicne fokac: “Sâcmutâc birio dâŋ forakac imoc
mi qâsuazo. Moc e qâsuaocmuzi sâwec hotâckeocmu.” 11 Sâcmutâc dâŋte
maŋnao juhuc Anuturao kiŋfâsâc eene mi fokac, i dâŋ ʒizi mujaŋgeŋkekac:
“Mamanasiŋte erâ biaŋkekicnezi juju hotâckeocmu.” 12 Sâcmutâc dâŋko ine
mamanasiŋte moc mi mukicne. Ine ʒiŋuc mukicne: “Giene bafâreocmuzi
juju hotâckeocmu.”

Jesu e nâŋâcnere erâ sâwec hotâckewec
13 Dâŋqâreŋ moc ʒiŋuc fokac: “Ŋic jâcko ɋetic‐jopakicne jaŋe sâwecte

biŋe.” Eme Kristo e nâŋâcnere iŋuc hâcne erâ sâwec hotâckewec, ehuc
sâcmutâc dâŋte sâwec i bâsue‐nârewec. 14 Eme irec Jesu Kristore erâ
Abrahamte jambuŋzi ŋicne ŋicne jaŋerao sâcne raocmu. Eme Mâro biŋe
qânârekicne ine mamanasiŋhec erâ ronaŋmu.

Miti merâfâc irec dâŋ
15 Âgofâc, no wiac omanao sâc hehuc mupe: Ŋic moczi hâmohuc

merâfâc‐ticne biŋe qajareocmu, i moczi qâsuarâ fainao dâŋ moc mi
ʒuhuckeocmu. 16 Eme miti merâfâc i Abraham â ɋâric‐ticne biŋe qa-
jactekicne hâcne. Ɋâricfâc‐ticne bocjaha jaŋere mi mukicne, mocjahare
mukicne, Kristo hâcne. 17 No kecʒiŋucte mukopac: Anutuzi mârâc jaha
mitimerâfâc irec biŋedâŋmuwec, ehame ʒâhecko jara 430 tarame sâcmutâc

dâŋmufuawec, eme sâcmutâc dâŋ ʒâhecmufuakicne izi wemocko biŋedâŋ
mârâc mukicne qame wahaocmu. 18 Miti merâfâc i sâcmutâc dâŋte erâ
rorone eme muzac ine biŋedâŋte erâ rorone i arictac ezac. Anutuzi ine
miti merâfâc i katucmâc‐ticnere erâ Abraham biŋe qacnewec.

Sâcmutâc dâŋ i fofo sanaŋ foocte mi mukicne
19 Hâc, eme sâcmutâc dâŋ wemocte mukicne? I qaqatarare mufua-

kicne, erâ fofo sanaŋ foocte mâcne, Abrahamte ɋâric biŋedâŋ rune fuame
rârieoctemukicne. Sâcmutâc dâŋ i aŋelomiczi mukicne â ŋicwirec ere meo
râekicne. 20Ŋicwirec moczi ŋic mocjahare mâcne, bocjaha jaŋere qâqâhâc
domaocmu. Anutu eki ine mocjaha.

Sâcmutâc dâŋzi ŋicmaŋ mi heɋâreocmu
21 Eme sâcmutâc dâŋzi Anuture biŋedâŋ âkehockeocmu me? Iŋuc aricne.

Sâcmutâc dâŋzi ŋicmaŋ mi heɋâreocmu. I eene eme muzac, ine jâmbomac
sâcmutâc dâŋte erâ kiŋfâsâc ee i fuazac. 22 Ŋic mâmâc sasawa sâqocnere
niŋgiŋko jueŋgopeneŋ, fuŋne‐nâŋec iŋuc hâcne miti papiao mufuakicne.
Eme irec hâcne Jesu Kristo manasiŋkehuc mitihec erâ biŋedâŋte fârine
ronaŋmu, i sawa fokac.

Mârâc jaha niŋgiŋko jukicne
23 Judaŋic nâŋâc mârâc jaha mamanasiŋ tâmiric juhapene sâcmutâc

dâŋzi kâpâcwâru bacnâpome nigiŋko fokuhapene mamanasiŋte biŋedâŋzi
fua tâcnewec. 24 Eme irec sâcmutâc dâŋzi bâbâtiŋ‐nâŋec erâ Kristorao
râec‐nâpowec, i mamanasiŋhec erâ kiŋfâsâc enaŋte iŋuc ekicne.

Jesurao sâcmocjaha efârekicne
25Nâŋâc mamanasiŋte hata fuame i âtepene bâbâtiŋte niŋgiŋ tâcnewec.

26 Eme ŋoŋe Kristo Jesu manasiŋkeŋgopieŋte ʒeŋgoma Anuture naru
motecfâc embiŋ juŋgopieŋ. 27 Miti Opâ rua‐ ŋarehuc Kristorao ʒuhuc‐
ŋopakicne ŋoŋe mâmâc sasawa Kristozi ŋaqi‐ŋeŋic ehame hepie huwec.
28Eme irec Judaŋic âGrikŋic, fekicne âwahakicne, ŋic â ŋokac, bârâwiŋ juju
i tarame ŋoŋe mâmâc sasawa Kristo Jesurao sâc mocjaha embiŋ. 29 Ŋoŋe
Kristore biŋe embiŋzi Abrahamte ɋâricfâc fârine juŋgopieŋ, erâ biŋedâŋte
sâckomerâfâc‐ticne bajuniŋmu.

4
Wiac omanere kiŋaŋ qaqazi Anuture naru motecfâc embeŋ

1 Moc ʒiŋuc mupe mananiŋ: Motec ɋiene moc e mamac hâmocnere
merâfâc raucke‐bipiehuc sifu kiŋaŋ motec hawari juocmu. 2 Ehame wawa
rau â âgo tofazi merâfâc qâzuckerâ bacne juhapie dameŋ mamaczi bawec
i maickeocmu. 3 Nâŋâcne sâc ijaha fokac. Mârâc jaha maŋzi ɋiene juhuc
mâreŋte wiac omanere kiŋaŋ qajumbeneŋ. 4 Eme ʒâhecko dameŋ bakicne
i qosackeme Anutuzi Ŋokâ‐ ticne soreme ŋokackonec fuawec â sâcmutâc
dâŋte kiŋaŋ qawec. 5 Ine nâŋâc sâcmutâc dâŋte niŋgiŋkonec goroŋ‐nâpome
Anuture naru motecfâc enaŋte iŋuc ewec. 6 Eme ŋoŋe naru motecfâc‐ticne

eŋgopieŋte Anutuzi Ŋokâ‐ ticnere Mâro maŋnâŋecko soreme hurâ ʒiŋuc
wirâ wâwâsic eekac: “O Mamac biaŋ.” 7 Irec go kiŋaŋ qaqa‐ticne mâcne,
motec‐ ticne juekic. Erâ motec‐ ticne juhuc Anutu katucmâc‐ticnere erâ
merâfâc rune wâc juekic.

Wiac fârimâc râpeckekicne i mocwâcmi maickezo
8 Ŋoŋe mârâc jaha Anuture kâuc bahuc nemu, Wofuŋ fârine mi jujune,

jaŋe kiŋaŋ qajare jumbieŋ. 9 Eme ʒâhec Anutuzi hone ʒâŋitac eŋareme
ŋoŋe e wâc hone tarambiŋ. Ehame wiac tâpiri tâmiric â fârimâc i wemocte
mocwâc maickehuc kiŋaŋne qaŋgopieŋ? 10 Ehuc hombaŋ fuŋne fuŋnere
manapie fârine eme ŋeeŋgopieŋ. 11 Gie‐ nanezi ŋoŋerao fârimâc ezacte
mana mezac boc eekopac.

Galata ŋic jaŋe Paulo râpeckezo embiŋ
12Âgofâc‐nane, no numu‐ŋarehucmupe: No ŋoŋere sâc epore ŋoŋe nore

sâc enʒepieŋ. Ŋoŋe ʒi juwarehuc wiac hehesicne moc mi enarembiŋ.
13 Ŋoŋe manaŋgopieŋ, no mârâcko huc ʒâic enarehame Biŋebiaŋ ŋazapo.
14Eme sahac dodocmâretec enareme ŋoŋe nore sifu tatakicnemi eŋarewec
âmimamakâc‐ŋopawec. Aricne, ŋoŋe honecnupie Anuture aŋelo tinac epo,
opoŋ, Kristo Jesu tinac epe hefârecnumbiŋ. 15 Joi, dameŋ iramu ʒeri embiŋ i
weniŋucte omaekac? Ŋoŋe ʒâŋe hândâŋ‐ŋeŋic unuckerâ no nanarene fome
muzac enʒapiŋ, i jâmbomac manahuc mukopac. 16 Eme dameŋ ʒiŋuczia
dâŋ fârine ŋazape honecnupie râsi‐ŋeŋic ekopac me? 17Ŋic gâcnezi ŋoŋere
harac baeŋgopieŋ i âke râwiŋ‐nâpopie ŋoŋe jaŋere harac eniŋtemanasuhuc
eeŋgopieŋ. Ine hâcne sioc ehuc ŋoŋere harac baeŋgopieŋ. 18Wiac biaŋnere
erâ harac ee i biaŋne. Ine ŋoŋerao fârâ juhape sawa mâcne, dameŋ sâc
epie biaŋkeocmu. 19 Naru motecfâc‐nane, no ŋoŋere erâ gozi kicnuha
ʒâic manapo, ijaha harierâ manakopac, erâ Kristore hawari ŋoŋerao fua
tâcneocte ʒâic i mana rahuc jupemu. 20Noŋoŋeremana guruc boc ekopacte
ŋoŋerao biac fârâ dâŋmu hetikic ehuc ŋazazore enarekac.

Sara ere ŋokâ â Hagare ŋokâ jahe fuŋne‐jekic bârâwiŋ
21 Wio‐ŋarepe nazaniŋ, sâcmutâc dâŋte kiŋaŋ qazo mueŋgopieŋzi irec

papia wose manac mi eeŋgopieŋ me? 22 Ira hâcne ʒiŋuc qâreŋkekicne:
Abrahamte ŋokâ jajahec fuapic, moc i kiŋaŋ naruzi rowec â moc i ŋonâŋzi
rowec. 23 Eme kiŋaŋ naruzi rowec e omanao fuawec, â ŋonâŋzi rowec
e Anuture biŋedâŋte sâcko fuawec. 24 Eme dâŋ irec ŋifecne ʒiŋuc fokac:
Ŋokac jahe mitire ʒâʒâfic jajahec irec sâsâcne epic. Ʒâʒâfic moc Sinai tikio
ekicne, ere kikefuŋzi ine kiŋaŋ qaqa embiŋ, eme irec sâsâcne Hagazi ewec.
25Haga i Sinai tiki, Arabia mâreŋko ŋekac, irec ʒâŋemoc. Â Jerusalem hae
i Sinai tikihec sâcjekicmocjaha ekopirec, ere kikefuŋ jaŋe kiŋaŋ qaqa jaha
wâc eŋgopieŋ hâcne. 26Â Jerusalem hae faic ŋekac izi Sara ere sâc, hae izi
hâcne neŋgoc jâmbâŋ‐nâŋec ekac. 27Dâŋqâreŋ ʒiŋuc hâcne fokac:
“Ŋokac hufiŋne,motec mi roro go bubiaŋ manazemec,
gozi mi kicguekac go ʒeri ehuc kiwaezemec.
Ŋokac ŋichec e ɋâric afecne fuacnehapie

me sawanezi naru motec bocjaha rocjopaocmu.”
28 Âgofâc‐nane, ŋoŋe Isakare sâc erâ biŋedâŋte fuambiŋ. 29 Eme mârâc
jaha motec omanao fuakicnezi Mârore dâŋte fuakicne e râsi ecnewec, sâc
ijaha miŋecgac fokac. 30 Eme miti papiao dâŋ weniŋuc fokac? “Kiŋaŋ naru
e ŋokâ‐ticnehec jâpec‐jofatec ranic, kiŋaŋ narure ŋokâzi ŋonâŋte ŋokâhec
merâfâc mi rauckezejec.” 31 Âgofâc‐nane, nâŋâc kiŋaŋ narure ɋârifâc
aricne, nâŋâc ŋonâŋte ɋâricfâc.

5
Firuec‐nâpokicnezi niŋgiŋkomocwâcmi fezo

1 Niŋgiŋ tâmiric junaŋte Kristozi goroŋ‐nâpowec. Irec gâcnezi niŋgiŋko
râec‐ŋoparâ kiŋaŋ qaqa eniŋte muŋarepie qikiŋnenʒepieŋ. 2 No Paulozi
ŋazape mananiŋ, ŋoŋe sahac‐ ŋeŋicko ma bapie Kristozi ŋoŋerao wiac
omane tinac eocmu. 3 Mocwâc harierâ ŋaza‐jâmbâŋkepe, moc e sa-
hac‐ ticnao ma baocmuzi sâcmutâc dâŋ gâcne sâko mâmâc hâpo‐fâreme
sâckeocmu. 4 Sâcmutâc dâŋ reŋkehuc kiŋfâsâc ezo mueŋgopieŋ ŋoŋe
Kristohec ʒâʒâfic embiŋ i tâcnekac â aki anonoczi ŋoŋerao fârimâc ekac.
5 Nâŋe ine Mârorao ŋesiŋnehuc mamanasiŋte erâ kiŋfâsâc ee bâfuanaŋte
irec mamanac jueŋgopeneŋ. 6Kristo Jesurao fisirâ mahec juju â ma tâmiric
juju irec mâmâc jaha fârimâcmuzo, mamanasiŋte qâreŋ maŋko fuame irec
mocjaha fârinemuzo.

Mumusifuc ŋic jaŋere hâhâtâzimitire sicko mi huzejec
7Ŋoŋe mitire hata sâcne fuŋkerâ âtembiŋ. Âtehapie mozi aka heŋareme

dâŋ fâri qizecne râpeckeŋgopieŋ? 8 Hefârec‐ŋopawec eki irec esoc qafeŋ
mi eŋarekac. 9 Qowi hâhâtâcne pitic siŋgaŋ gaucnezi nânâ sicko hurâ
mâmâc sâcke‐fâreocmu. 10 Erâ ŋoŋe nore dâŋ mi qikiŋneniŋmu, i Wofuŋte
erâ manabâc tâmiric mukopac. Â ŋic izi me izi maŋ bâsifuc eŋareocmu,
e kiŋ irec okacne fisicneocmu. 11 Âgofâc, no ine mahec eniŋte ŋic
jazazapo muzac, wemocko fific guguriŋ moc enarenʒapiŋ? Iŋuc jazazapoo
maripoŋte mamana gâpâre i mâmâc omaezac. 12Maŋqaqa eŋareeŋgopieŋ
ŋic iŋucnezi sahac‐jeŋic hetâc qâtâcnenʒapiŋ me!

Niŋgiŋ tâmiric juhuc wiac kosa mi ezo
13Âgofâc‐nane, ŋoŋe niŋgiŋ tâmiric juniŋte hefârec‐ŋopakicne, erâ niŋgiŋ

tâmiric jujuzi âki eha sahacte dâŋ reŋkeniŋte mâcne, maŋjauŋko kiŋaŋ
qaqac eniŋte irec hefârec‐ŋopakicne. 14 Irec hâcne sâcmutâc dâŋte qâqâhâc
ʒiŋuc mukicne: “Gahacnere egareekac, sâc ijaha âgogere egarezejec.”
15 Ŋoŋe ine miczi nânâc ehuc kikic qaqac boc erâ oomaec enʒipiŋte uŋ
ŋazakopac.

Kosa jujure fârine â Mârore fârine
16 Erâ ine ʒiŋuc mukopac: Ŋoŋe Mârore tâpirio siŋkerâ junʒepieŋ, iŋuc

ehuc maŋraŋɋare sasec gie mi baniŋmu. 17Maŋraŋɋare aŋaczi hâcneMâro
kisueekac â Mârozimaŋraŋɋa kisueekac, eme jahe hâcne rârâsi epire ŋoŋe

wiac ezo mueŋgopieŋ i sâcnemi afeckerâ eeŋgopieŋ. 18Mârozi jowa baafec
eŋareme ine sâcmutâc dâŋzi ŋicbomboŋ mi eŋareocmu. 19Maŋraŋɋare gie i
soŋsoŋko mi foekac, i ʒiŋuc fuaekac: Boe sau, mamakâc, nâ areŋ, 20 nemu
araŋ babajare, hafec qaŋgec, rârâsi, sosopec, iiŋguuŋ, kimbeŋ, hehefaric,
fâfâuc, rârâwiŋ, 21 mu kâroŋ, opâ momori me bec qowi âmbâŋ nânâ, erâ
wiac gâcne. Wiac iŋucnere mârâc jaha ŋazapo erâ ʒi mocwâc ŋazape:
Sâqocne i baniŋmuzi Anuture uucmaŋkomi raʒiniŋmu. 22Mârore fârine ine
kecʒiŋuc fuaekac: Maŋjauŋ, bubiaŋ,wama, bumâteŋ, buafec, buuruc, ââgo
sanaŋ, 23 ruaine, maŋzi sowa juju. Mârore fârine hâcne irec aka mi fokac.
24 Kristo Jesure biŋe jueŋgopieŋ jaŋe juju raŋɋa‐jeŋic sasec â sâqocnere
andachec i maripoŋko qapie omaewec. 25 Mârore tâpirire jueŋgopeneŋko
Mârore hata jaha âtenʒepeneŋ. 26 Sahaczi fecko fec ehuc hehesuac mi
enʒepeneŋ, erâ wâc iiŋguuŋ mi eec enʒepeneŋ.

6
Dodopec â babafic ezo

1 Âgofâc‐nane, ŋic moczi dockerâ bahac bâfuame ŋoŋe Mâroheczi
bumâteŋ erâ iŋucne mu bâtiŋ ecnenʒepieŋ. Ehuc go gahac eesâicko
pârâckezicte rucge bazemec. 2Wiac kihuhuŋ‐ŋopaekac i nowac gowacroŋ
ehuc babaficko banʒepieŋ. Iŋuc ehuc Kristore sâcmutâc dâŋ sâcne
reŋkeniŋmu. 3 Ŋic moc e wiac fârine moc mi ehuc e jahacnere maname
fefene eocmu, iŋucnezimaŋticne fagac ecnekac muzo. 4 Irec moc e jahacne
juju bapa hone ʒâŋitac ezejec. Eme ʒeridâŋ i e jahacnere erâ fuaocmu
erâ fuaocmu, ŋic mocte erâ mâcne. 5 Giere ŋemâc kâdoc qakicne i ru sâc
areckezo. 6 Miti ŋaza qazuc eeŋgopieŋ ŋic i jaŋe wiac fuŋne fuŋne boki
bahuc jare gumec enʒepieŋ.

Juku ee bapa‐nâŋecte fârine ronaŋmu
7 Anutu mu qâtimbuc ecnepie mâc foocmu, iŋuc moc mupie. I aricne

jâmbâŋ, ŋic moc gie baocmu e irec fârine juku ijaha roocmu. 8 Moc
e maŋraŋɋare gie baocmu, e juku maŋraŋɋa‐ticnere fârine sisipiric
bâfuaocmu, â moc e Mârore gie baocmu, e juku Mârore fârine juju
sanaŋ bâfuaocmu. 9 Wiac biaŋne i rorokac tâmiric enʒepeneŋ, eme mi
betaŋkenaŋmuo juku dameŋ‐ ticnao mâriri bâfuanaŋmu. 10 Irec dameŋ‐
nâŋec fohame ŋic sasawa ehâmo‐jarenʒepeneŋ. Ehuc mitio âgofâc‐nâŋec
wiac bafehuc ejarenʒepeneŋ.

Sawaŋ â jambuŋdâŋ
11 Ŋoŋe qâreŋ sâko ʒi honeniŋ, no nahacne mezi qâreŋke‐ŋarekopac.

12Ŋic gâcne jaŋe sahaczi miti hawari biaŋ erâ ŋoŋe sahacko mahec eniŋte
fotarie‐ ŋareeŋgopieŋ jaŋe Kristo maripoŋ‐ ticnere erâ fific guguriŋ faio
fenʒipiŋte iŋuc hâcne eeŋgopieŋ. 13 Sahacko mahec embiŋ ŋic i jaŋe jaŋac
wâc sâcmutâc dâŋ mi reŋkeeŋgopieŋ. Jaŋe mâc ŋoŋe mahec erâ jaŋerao
ʒuhuckepie sahac‐ jeŋic muteŋkeniŋte manasueŋgopieŋ. 14 No ine wiac

irec mi irec mâcne,Wofuŋ‐nâŋec Jesu Kristo maripoŋ‐ticnere biŋedâŋ irec
mocjaha mumuteŋ bajuekopac. Ere erâ mâreŋkonec wiaczi maripoŋko
hâmo‐narewec, â no iŋuc jaha maripoŋko mâreŋkonec wiac hâmocnepo.
15 Sahacko mahec juju me ma tâmiric juju izi fârine aricne, juju ɋâricne izi
mocjaha fârine ekac. 16 Gaŋ rukec ira hâcne domaeŋgopieŋ sâc ŋoŋerao
wama â buuruc fotâcnerâ fozejec, erâ Anuture Israe ŋic jaŋeraomâmâc.

17 Ʒi moczi moc neneŋ gie mocwâc mi narezejec. No Wofuŋ Jesure râfu
qâreŋ sahac‐naneo fome bajuekopac. 18 Âgofâc‐nane, Wofuŋ‐nâŋec Jesu
Kristore aki anonoczi maŋŋeŋicko fozejec. Jâmbomac.

6:14: Kor I 1:31; 2:2 6:15: Gal 5:6; Kor I 7:19; Fil 3:3 6:16: Mi Mâ 125:5; 128:6 6:17:
Kor II 4:10

EFESO
Paulo e miti kiŋaŋ ʒâʒâŋiŋ moc rawec, i ra juku risieocte wareku Efeso

haeofisiwec. Erâ i jaŋehec juhucmiti giemi bawec,mâc jowarurâwarewec.
Eme ʒâheckomiti kiŋaŋmocwâc rarâ Efeso haeo jara 2 â nâfocne iŋuc juhuc
ŋic miti jazame mâretec haŋ bawec. Eme irec hâcne ŋic qâpuc tucne jaŋe,
nemu sâko‐nâŋec ere ufuŋ i qoroc heocmu, muhuc dâŋsâko jâmbâŋ bâfuarâ
ŋic bâiŋ‐jopapie ʒika bâfuazo embiŋ. Efeso i Asia mâreŋ masune irec hae
qizec sâko ŋewec. Eme ira miti fuahuc rârec rârec hae ŋerawec ira mâmâc
fua rawec. Eme Paulo e ʒâhec kâpâcwâru ficko ŋehuc papia i wirec‐jeŋic
qâreŋkewec. Erâ Tikiko râcneme barâ rawec (Efeso 6:21–22).
Mitire fuŋne kecʒiŋuc qâreŋke‐jarewec: Anutuzi juwicnao dameŋ

tâmiricko biŋefâc‐ticne enaŋte mana wosâec‐nâpohuc miti fufuare dâŋ
birickewec. Izi ʒâhec Dameŋne maickeme Jesu râehuc hatane bâfuawec
(gaŋ 1). Mârâc jaha juju kosa juhapie sâqocnezi âke fâuc‐ŋopame gurune
gurune jumbiŋ. EmeWofuŋzi rocŋoparâ sambâŋte jujuo râec‐ŋopamemaŋ
mocjaha â guru mocjaha embiŋ (gaŋ 2). Anuture dâŋ soŋne i Wofuŋzi
Paulo mufuacnewec. Dâŋ soŋnere fârine Jesuzi hâcne bâfuawec (gaŋ 3).
Juju guru mocjaha embiŋ. Irec mitio gegec dodoc boc mi juzo, erâ qâpuc
juju â sâqocne fuŋne fuŋne qikiŋnezo (gaŋ 4). Tatamacko juhuc dapâcte
wiac râsi ecnezo, dameŋmi spirickezo, mitiremomori wiac bajuhuc râsimi
hohonene jopa jâpec ezo. Faŋdâŋ i â gâcne qâreŋke‐jarerâ ŋicŋokac, neŋgoc
mamac â naru, otec, ŋicbomboŋ â kiŋaŋ qaqamitidâŋ kâdoc qajarewec (gaŋ
5 â 6).

Jambuŋdâŋ
1 Paulo no Anuture micte Jesu Kristore aposolo epozi Efeso haeonec

mitiŋic, Kristo Jesu manasiŋkeeŋgopieŋ hâcne, ŋoŋere papia ʒi râekopac.
2 Mamac‐nâŋec Anutu â Wofuŋ Jesu Kristo eraonec aki anonoc â wama
ŋoŋerao fotâcnera fozejec.

Anutu e mârâc jaha miti hata muʒâwe‐nârewec
3Wofuŋ‐nâŋec Jesu Kristo ere Anutu âMamac, eki sambâŋkonecmiti jam-

buŋ‐ticne fuŋne fune Kristore erâ nâre tahac ewecte mumbiaŋkenʒepeneŋ.
4 Eki mârâc jaha jâmbâŋ mâreŋte hobeteŋne mi fuahame mai‐ ticnao
maŋfuru â bahacmâc junate Kristore erâ mana wosâc enârewec. 5 E
qanaŋ maname fowecte hâcne Jesu Kristore erâ maŋjauŋ enârehuc naru
motecfâc‐ticne erâ junaŋte buafec‐ ticnere mupaŋke‐nârewec. 6 E joroc
Ŋokâ‐ ticnere erâ aki anonoc biaŋ‐ ticne tahac‐ nâpowecte muteŋ bâteŋ
ecnenʒepeneŋ.

Jesure soczi kitâc‐nâpowec
7 Jesu e socticnezi kitâc‐nâpowecte sâqocne bâbâtâmire fua‐nârewec, i aki

anonoc‐ticnere ʒâkâŋ fokac irec sâc hâcne. 8 Eme ʒâkâŋ‐ticnao maŋɋârâŋ
â mamana fâri bâmâckehuc qoŋgiŋke‐nârewec. 9 Ehuc maŋbuc‐ticnere
dâŋ, qanaŋmaname biaŋkeme ʒiŋuc âkendâŋnewec i mujaŋgeŋke‐nârewec:
1:1: Rom 1:7; Kol 1:1; Kor I 1:2 1:2: Kol 1:2 1:3: Efe 2:6 1:4: Joh 15:16; 17:24; Efe 5:27;

Rom 8:29 1:5: Joh 1:12 1:6: Mat 3:17; Kol 1:13 1:7: Kol 1:14, 20; Efe 2:7; 3:8, 16 1:8:
Kol 1:9 1:9: Efe 3:9; Rom 16:25

10 “No guriŋne bahape dameŋ maŋkepo i qosackeme Kristozi wiac sa-
sawa, sambâŋkomecne mâreŋkomecne, qâturehuc irec fuŋqizecne ezejec.”
11 Ere erâ, wiac sasawa maŋticnere mupaŋkerâ baekaczi mârâc jaha hone
wosâec‐nâporâ miti merâfâc rauckenaŋtemunârewec. 12Eme irec Kristore
mamanac jumbeŋ jueŋgopeneŋzi Anufu ʒâŋe rara‐ ticnere mumuteŋfâc
erâ junʒepeneŋ. 13 Eme ŋoŋe iŋuc jaha dâŋ fâri qizecne, bâbâpiaŋ‐
ŋeŋicte Biŋebiaŋ hâcne, ro maŋ ehuc Kristo manasiŋkepie Tiri Mâro qanaŋ
biŋe qanârekicne i ŋareme maqâreŋhec embiŋ. 14 Sambâŋko huhure
biŋe‐nâŋec fokac, irec ʒâʒâficne Mâro nârekicne. Eme Anutu ʒâŋe rara‐
ticnere mumuteŋ sâko fuaocte biŋefâc‐ticne nâŋâcnaoMârozi bâbâpiaŋ gie
fuŋkewec i batarazokac.

Miti jaŋerao qaja fuserâ foocte Paulozi nunumu gie bawec
15 Eme ŋoŋe Wofuŋ Jesu manasiŋkeeŋgopieŋ â mitiŋic âgofâc‐nâŋec

maŋjauŋ ejareeŋgopieŋ, irec biŋedâŋ manapore 16 ŋoŋere dameŋ sâc
manasuhuc Wofuŋ daŋge mumuteŋ ecneekopac. 17 Ehuc ŋoŋere ʒiŋuc
numuekopac: Wofuŋ Jesu Kristo ere Anutu, eri tatamac Mamac hâcne,
eki Mâro ŋareme izi maŋɋârâŋhec bacŋoparâ Wofuŋte fuŋne mufua‐
ŋareme mana taranʒepieŋ. 18 Erâ maŋʒâŋe‐ŋeŋic bâtâcneme ine Wofuŋzi
rocŋopahuc sambâŋ ʒeŋaŋ biŋe qaŋarewec, ire manapie fârine ezejec, â
fuŋfuŋfâc‐ticne ŋoŋe huhure ʒâŋe rara biaŋ kadahe ŋarewec, irec wâc
manapie fârine ezejec, 19 â mamanasiŋhec nâŋâcnao tâpiri soka makakicne
i teqâ saki‐ ticnezi gie baekac sâc bâfuawec, irec iŋuc jaha manapie
fârine ezejec. 20 Tâpiri irec fuŋne Kristo hâmockonec bâɋârerâ sambâŋko
mefâre‐ticnao râehuc bataniŋkewec. 21 Ehuc kia gawaman â ŋicwofuŋ â
fekicne fuŋne fuŋne jaŋere femicne sâko râewecte mâreŋko â sambâŋko
ʒâŋe biŋe fokac izi gâkowakac, dameŋ ʒiŋucziare sawa mâcne, iŋuc fohuc
juocmu sanaŋ. 22 Erâ wiac sasawa maŋfuŋnao heteckehuc kike‐ ticnere
rurumaŋko guruc‐jopahuc qizec‐jeŋic eocte âkendâŋnerâ kikefuŋ gurufâcne
jaŋerao râewec. 23 Eme jaŋe me kikefâc‐ticne ehapie ŋihe umbiŋ ejarehuc
fofotâc juhuc wiac sasawa sâcke raekac.

2
Mârâc jaha juju kosa jukicne

1 Ŋoŋe mârâc jaha sindaŋ hârindaŋ ehuc hâmocne jujumbieŋ. 2 Ine
mâreŋte juju hata maŋnao juhuc saware tâpiri irec ŋicbomboŋ erao qohota
jumbieŋ. Ere mârozi hâcne dameŋ ʒiŋuczia wâc qaqatara ŋic jaŋerao gie
baekac. 3 Nâŋâc mârâc jaha jaŋere sâc jaha jufârehuc maŋraŋɋa‐nâŋecte
aŋac bâjâpembeŋ. Ehuc sahac‐ nâŋecte â maŋ mamanasu‐ nâŋecte dâŋ
reŋkehuc gâcne jaŋe iŋucne kimbeŋte biŋefâc embeŋ.

Anutuzi bâɋârec‐nâporâ sambâŋte jujuo râec‐nâpowec
4 Anutu eki buuruc‐ ticne bocjaha fokacte maŋjauŋ kâcɋene

enârehuc 5 qaqatara‐ nâŋecte erâ hâmokicne nâŋâc Kristohec mâmâc
1:10: Gal 4:4; Kol 1:16 1:11: Kol 1:12; Rom 8:28 1:13: Efe 4:30; Kol 1:5, 6 1:14: Kor II

1:22; 5:5 1:15: Kol 1:4, 9 1:16: Kol 1:3 1:17: Kol 1:10 1:18: Sâc 33:3, 4; Efe 1:7; Kol
1:5, 11 1:19: Kor II 13:4; Kol 1:11; 2:12 1:20: Mi Mâ 110:1 1:21: Kol 1:16; 2:10 1:22:
Mi Mâ 8:6; Mat 28:18; Efe 4:15; Kol 1:18 1:23: Rom 12:5; Kol 1:19; Kor I 12:27; Efe 4:10 2:1:
Kol 1:21; 2:13 2:2: Efe 6:12; Tit 3:3; Joh 12:31; Kol 1:13 2:3: Kol 3:6

bâɋârec‐nâpowec. Manaŋgopieŋ, katucmâc‐ticnere erâ bâpiaŋ‐ ŋopawec
ŋoŋe, 6 E Kristo Jesuhec bâɋârec‐nâporâ ehec mâmâc sambâŋte jujuo
râec‐nâpowec hâcne. 7 I nacnere mocko ʒiŋuc fuaocte ewec: Aki anonoc‐
ticnere rowaŋ sâko i Kristo Jesuo maŋuruc qanârehuc qaratie‐nâreocmu.
8 Manaŋgopieŋ, e aki anonoc eŋarehuc mamanasiŋ‐ ŋeŋicte erâ bâpiaŋ‐
ŋopawec, i ŋaŋacnere mâcne, Anutu buafec‐ticnere iŋuc eŋarewec. 9 Mo
gie mo bambiŋte iŋuc eŋarezac, i aricne. Irec sahac mumuteŋ moc mi
fuazejec. 10 Nâŋâc Anuture metofafâc, eki Kristo Jesuo bâfuac‐nâpowec
hâcne, erâ hata biaŋne Anutuzi hâcne muʒâwe‐nârewec i âtehuc junaŋte
munârewec.

Kâteoneczi haeo fisikicne
11 Ŋoŋe mârâc jaha qâpuc jujumbieŋ, irec manasuhuc junʒepieŋ. Eme

dameŋ ira ma tâmiric juhapie Judaŋic jaŋe sahac‐ jeŋicko maheczi ʒâgu
muŋare jumbieŋ. 12 Dameŋ ira Kristo tâmiric jumbiŋ, erâ Israe ŋic jaŋe
hae fâri juhapie ŋoŋe mafa jumbiŋ, â jaŋe fuŋfuŋfâc‐ticne bacjopame
biŋedâŋ‐ticne bajuhapie ŋoŋe ʒoŋifecfâc‐ticne erâ metariŋ jumbiŋ, erâ
maŋzi wiac fârine moc mi worickehuc Anutu tâmiric hâcne jumbiŋ.
13 Dameŋ ʒiŋuczia ine ŋoŋe kâteo jumbiŋzi Kristo Jesurao ʒuhuckehuc
Kristo socticnere erâ haeo fisimbiŋ jueŋgopieŋ.

Jesuzi rârâsi qame wahame maŋ mocjaha embeŋ
14 E jahac wama‐ nâŋec juekac. E ŋic jâcne jajahec ŋondeŋ‐ jekicko

rârâsizi aka sanaŋ fowec i qâropiehuc,mocjaha bacjofawec. 15 Ine sâcmutâc
dâŋqâhâcko bâtâc â mumuac bocjaha mukicne i e jahacne sahac qaisocke-
huc bârâriewec. Ehuc ŋic jâcne jajahec jahere dodoma tacko ŋic ɋâricne
mocjaha ine e jahac fuarâ domahuc wama bâfuawec. 16 E maripoŋlo
hâmowecko ŋic jâcne jajahec fâri ombâŋ mocjahao qâturec‐nâpohuc Anu-
tuhec miriŋ bacnâpowec, ehuc rârâsi qame wahawec. 17 Erâ fisirâ kâteo
jukicne ŋoŋe â haeo jukicne nâŋe mâmâc wamare biŋedâŋ nâzâme man-
ambeŋ. 18 Erâ wâc hata bâʒâwe‐nârewecte nâŋâc Mâro mocjaha rauckerâ
Mamactao fisieŋgopeneŋ.

ŊicziWofuŋte ufuŋ enaŋtemukicne
19 Eme irec dameŋ ʒiŋuczia mafa â jaba mocwâc mi jueŋgopieŋ, ŋoŋe

mitiŋic gâcne jaŋehec hae fâri â Anuture kikefuŋfâc embiŋ juŋgopieŋ.
20 Ŋoŋe aposolo â porofete jaŋe wâtuŋ ŋokacne ehuc decŋopapie doma
raŋgopieŋ, â Jesu Kristozi wâtuŋ ŋicne ekac. 21 Erao ŋicne ŋicne ʒuhucke
itic epene Wofuŋte furu ufuŋ fua feekac. 22Mârozi ŋoŋe iŋuc jaha erao râe
ʒuhuc eŋareme Anuture fic eŋgopieŋ hâcne.

3
Wofuŋzi dâŋ soŋne fowarewec i Paulo mufuacnewec

1 Eme Paulo no irec hâcne qâpuc ŋoŋere erâ Kristo Jesure kâpâcwâru
ŋic epo jukopac. 2 Ŋoŋe nore manambiŋ, Anutuzi uruc jauŋ‐ticnere erâ

2:5: Luk 15:24, 32; Efe 5:14; Rom 6:13 2:6: Rom 8:10; Fil 3:20 2:7: Efe 1:7 2:8: Gal 2:16
2:9: Kor I 1:29 2:10: Tit 2:14 2:11: Efe 5:8 2:12: Rom 9:4; Tes I 4:13 2:13: Jes

57:19; 52:7; Kol 1:20 2:14: Jes 9:5; Gal 3:28; Kol 2:14 2:15: Kor II 5:17 2:16: Kol 1:20, 22
2:17: Jes 57:19; Ʒek 9:10 2:18: Efe 3:12 2:19: Efe 3:6; Heb 12:22, 23 2:20: Mat 16:18;

Jes 28:16 2:21: Kol 2:19 2:22: Pet I 2:5 3:1: Fil 1:7, 13; Kol 1:24

ŋoŋerao miti gie bapemurâ munarewec. 3 Munarehuc dâŋ soŋne mufua‐
narewec, dâŋ i hâcne biac bembeŋne qâreŋkepac, 4 ŋoŋe i wosehuc, no
Kristore dâŋ soŋne maŋzi hone raruŋkekopac iŋuc sâcne mananiŋmu.
5 Dâŋ soŋne i mârâc jaha ŋic juwarembiŋ jaŋerao mi mufuakicne, tiri
aposolo â porofete nâŋerao ʒâhecMârozimufuawec. 6Dâŋ soŋne kecʒiŋuc:
Biŋebiaŋte fârine qâpuc ŋoŋe Judaŋic nâŋehec sâcmocjaha â guru mocjaha
erâ Kristo Jesurao biŋedâŋ deŋkewec i mâmâc rauckerâ bajuniŋtemukicne.
7 Eme Biŋebiaŋ irec kiŋaŋ qaqa jupemurâ Anutuzi uruc jauŋ‐ticnere erâ
tâpiri sâko‐ticnere fuŋne norao bataniŋkewec.

Dâŋ soŋnere fârine Jesuzi bâfuawec
8 Kristorao mâriri sâko fofone fokac irec dâŋ soŋne qâpuc

mutâniŋke‐jarepemurâ irec gie biaŋ mitiŋic wawahane jâmbâŋ no hâcne
munarekicne. 9 Dâŋ soŋne muraruŋkepere mukicne, i Anutu bapafâre e
maŋbuc‐ticnere dameŋne dameŋne baju warehuc juwec. 10 Ʒi ine Anutuzi
kikefuŋ gurufâc‐ticne nâŋâcnao maŋɋârâŋ‐ticnere fârine qaratiekume
qâreŋne fuŋne fuŋne fuame sambâŋko ira fekicne â tâpirihec jaŋe wâc
hone ʒâŋitac eeŋgopieŋ. 11 Anutu e mârâc jaha dameŋ tâmiricko maŋnezi
dâŋ mupaŋkewec irec fârine hâcne Wofuŋ‐ nâŋec Kristo Jesu sorehuc
bâfuawec. 12 Eme eki hâcne hata bâʒâwe‐nâreme e manasiŋkehuc hâhâwic
tâmiric Anutu maickeeŋgopeneŋ. 13 Irec ʒiŋuc ŋazapemananiŋ: No ŋoŋere
erâ fific guguriŋ faio jupe irec maŋŋeŋic mi wahazejec, aricne, ŋoŋe irec
manapie eri qoqonaŋ‐ŋeŋic ezejec.

Paulozi Efeso ŋic jaŋere numuwec
14 Irec hâcne sambâŋko â mâreŋko ŋic guru sâc jueŋgopeneŋ 15 nâŋâcne

Mamac fârine e dieŋzi hecnehuc ŋoŋere erâ numucnehuc ʒiŋucmuekopac:
16Anutu e hahaŋnehec sâkoziMâro ecneme tâpiri bâfua‐ŋarememaŋŋeŋiczi
soka sanaŋ ezejec. 17 Eme Kristo manasiŋkepie maŋŋeŋicko ŋeŋe juju
ezejec. Eme ere maŋjauŋko gâtâ barâ qiŋ herâ domanʒepieŋ. 18 Ehuc
mitiŋic gâcne sasawa jaŋehec mâmâc mitire fuŋne botâŋne, hâŋne otecne,
i afeckerâ mana taranʒepieŋ, 19 erâ wâc Kristore maŋjauŋ, ŋic mamana
jâuru‐fâreekac, i sifu mana‐hâmonʒepieŋ. Ehame Anuturao maŋ mâriri
fufusuc fokac izi bâfusec‐ŋopazejec.

Mumuteŋ dâŋ
20 Tâpiri‐ticnere fuŋne nâŋâcnao bataniŋkeekac Anutu hâcne, e wiac

bapa‐ ticnezi nunumu‐ nâŋec â mamanasu‐ nâŋec siricke‐ fâreekacte
21 kikefuŋko â Kristo Jesurao mumuteŋ‐ ticne mimiŋzi ɋâric ʒuhuckeme
ʒuhuc fofehuc juzejec sanaŋ. Jâmbomac.

4
Mârozi qâzuc‐nâpome juju guru mocjaha embeŋ

1 No Wofuŋte kâpâcwâru ŋiczi faŋ qaŋarehuc ŋazape: Wiac fekicnere
hefârec‐ŋopakicne irec sâcko junʒepieŋ. 2 Ehuc maŋhuhuŋ â buuruc â
3:2: Kol 1:25 3:3: Efe 1:9, 10; Kol 1:26 3:6: Efe 2:13, 18, 19 3:7: Kol 1:25, 29 3:8:

Kor I 15:9, 10; Efe 1:7; Gal 1:16 3:9: Rom 16:25; Kol 1:26, 27 3:10: Pet I 1:12; Rom 11:33; Kol
1:26 3:11: Efe 1:11 3:12: Joh 14:6; Heb 4:16; Rom 5:2; 3:13; Kol 1:24 3:16: Efe 1:7; 6:10;
Kol 1:11 3:17: Joh 14:23; Kol 1:23; 2:7 3:18: Kol 2:2 3:19: Kol 2:3 3:20: Kol 1:29
4:1: Kol 1:10

bumâteŋ juhuc maŋjauŋko dedec ââsic enʒepieŋ. 3 Erâ Mâro e wamare
muczi qâzuc‐ŋoparâ dâtâc‐ŋopawec, i qâtâcnenʒipiŋte ruc babac ehuc
junʒepieŋ. 4 Fâri ombâŋzi mocjaha â Mârozi mocjaha erâ wâc sambâŋ
ʒeŋaŋ mocjahare biŋe qaŋarehuc hefârec‐ŋopakicne. 5 Ine hâcne, Wofuŋzi
mocjaha, mamanasiŋzimocjaha, Miti Opâzimocjaha. 6Erâ Anutu e Mamac
wirec‐nâŋecmocjaha, eki mâmâc sasawa qâhuc‐nâpokac erâ maŋnâŋec sâc
tâpiri sicne‐nâreekac â mâŋnâŋec sâc ŋeŋe juju eekac.

Wofuŋzimiti giere ŋic fuŋne fuŋne râec‐nâpowec
7 Kristo e ŋicne ŋicne mitire kâdoc nârewec sâc bajueŋgopeneŋ. 8 Irec

hâcne dâŋqâreŋ moc ʒiŋuc fokac:
“E faic jâmbâŋ fehuc kâpâcwâru ŋic bacjopa rawec,
e ŋic wiac tahac‐jopawec.”
9 “Faic fewec”, i mâc mi mukicne, mâreŋko juwic jâmbâŋ wahaweckonec
risie fewec. 10 E wahaweczia risierâ sambâŋne sambâŋne fotâcnerâ fewec,
i sambâŋ â mâreŋ fusucmârâ jufâreocte fewec hâcne. 11 Erâ ekizia wâc ŋic
gâcne aposolo râec‐nâpowec, gâcne porofete, gâcne miti kiŋaŋ ŋic, gâcne
lama guru jaŋere soŋaŋ â qaqazu, 12 i mitiŋic ŋokac baʒawiec‐ jopapene
kikefuŋte kiŋaŋ qaqa gie bapie Kristore me kike fâri ombâŋ soka sanaŋ
eocte ŋic iŋuc râec‐nâpowec.

Mitio gegec dodoc boc mi juzo
13 Iŋuczi iŋuc gie bakupene mamanasiŋ‐ nâŋec â Anutu Ŋokâ‐ ticnere

fuŋne mamana‐nâŋec i niniweme maŋ mocjaha enʒepeneŋ. Ehuc mitio
sosoka‐ nâŋecte sâc mukicne i Kristore rowaŋkonec tâpiri fârehuc fua
sokac eku ŋic kâcɋene erâ bâfuanʒepeneŋ. 14 Nâŋâc ɋiene hati mi ee
sanaŋkerâ juhapene eeatuc ŋic jaŋe sioc enârepie gibioc dâŋ â mumusifuc‐
jeŋicte mâŋâŋzi ba bâsoriŋ â qac qârândiŋ moc mi enârezejec. 15 Aricne,
nâŋâc dâŋfâri paŋʒâic bajupene maŋjauŋ‐nâŋeczi fua sawec ehame qizec‐
nâŋec Kristo erao ʒuhucke sanaŋkenʒepeneŋ. 16 Erao ʒuhuckepene ruazi
ŋeturec‐nâporâ bândeŋ‐nâpome ɋâɋâdoc erâ me sahac‐ticne eeŋgopeneŋ.
Ehuc tofafâc‐ticne erâ tâpiri fonâreekac sâc gie bahucmaŋjauŋko soka ewec
enaŋmu.

Qâpuc juju mi juzo
17NoWofuŋtemaio ŋaza‐jâmbâŋkepe: Ŋoŋe qâpuc,maŋmamanasu‐jeŋic

wiac jawanere foekac, jaŋere sâcmi junʒepieŋ. 18 Jaŋemaŋjeŋicdapâc ekic-
nere mutuc â maŋsanaŋ erâ Anuture juju râpeckembiŋ. 19 Eme maŋjeŋic
ʒikeme nânâ qowire nâ areŋ ehuc sasec mamakâc fuŋne fuŋne takicmâc
ebac eeŋgopieŋ. 20 Ŋoŋe ine juju iŋucne juniŋte Kristore fuŋne mi qazu‐
ŋarekicne. 21 Ŋoŋe fuŋne‐ticne qazu‐ŋarekicko Jesurao dâŋfâri kecʒiŋuc
fokac i hâcne manambiŋ: 22 Qâpuc juju râpeckerâ maŋraŋɋa‐ŋeŋic burec
ehuc sasecko sipirickeekac, i heunuckenʒepieŋ. 23 Erâ mâro manacnepie
mamanasu‐ŋeŋic heɋârehame 24 maŋɋâri hepie huzejec. I hâcne Anuture
hawari iŋucne tiŋne â furu jâmbâŋ bâfuakicne.

Sâqocne fuŋne fuŋne qikiŋnezo
25 Irec ŋoŋe burec beherâ dâŋ jâmbomac sasawa nazaŋ gazaŋ enʒepieŋ,

nâŋâc qoqomâ efâreŋgopeneŋte. 26 Kimbeŋko mi sâqorenʒepieŋ. Kim-
beŋ aaric mi bajuhapie ʒoaŋ ŋeutuckezejec. 27 Erâ Sataŋ mi mana
uruecnenʒepieŋ. 28 Fiuc rorozi fiuc qikiŋnerâ meticnezi gie ʒoɋac
bahuc nânâ mafa bâfuarâ waha qaqane boki bajarezejec. 29 Dâŋ sim-
biŋne micŋeŋickonec mi wahazejec, dâŋ biaŋne sawa, ine dodopec eere
hatane fuame mupie ŋic âgo bacjopazejec. 30 Anuture Tiri Mâro mi
qaisockenʒepieŋ, e hâcne roroc‐nâpo dameŋkomaqâreŋ‐ŋeŋic eocte tahac‐
ŋopakicne. 31 Râsidâŋ, kimbeŋ aaric, mu ojowa, susurec, erâ wiac
gâgâpâcne gâcne i ŋondeŋ‐ŋeŋicko mi fuazejec. 32 Ŋoŋe ââgo erâ eehâmoc
ehuc kiŋ bebehec enʒepieŋ, Anutu e iŋuc jaha Kristore erâ kiŋŋeŋic
behewec.

5
Sâqocne geŋkecnehuc juzo

1 Ŋoŋe joroc naru motecfâcne juŋgopieŋzi Anutu sâckehuc junʒepieŋ.
2 Erâ maŋjauŋhec junʒepieŋ. Kristo e iŋuc jaha maŋjauŋ enârehuc
nâŋâcnere erâ sahac‐ticne qaisockerâ Anutu taha bâzi biaŋ ecnewec. 3 Boe
sau, sasec mamakâc, buchâro, irec saŋuc wâc mitiŋic ŋoŋere ŋondeŋko mi
fuazejec. 4 Dâŋ miminehec, mutucdâŋ, dâŋ simbiŋne, i epie sâqoreocmu.
Daŋge mumuteŋ ine epie sâckeocmu. 5Ŋoŋe ʒiŋuc mana sanaŋkenʒepieŋ:
Boe sau ŋic â sasec mamakâchec â buchâro, nemu qaŋgec ŋic hâcne, jaŋe
Kristo â Anutu uucmaŋ‐ticnao ŋeŋe basaniŋmu.

Soŋsoŋko wiac miminehec mi ezo
6 Eatuc‐ ŋopahuc siocdâŋ ŋazapie manapie fârine mi ezejec. Sâqocne

iŋucnere hâcne Anuturaonec okacne qaqatara ŋic jaŋerao fuaocmu. 7 Irec
ŋoŋe mi bafic‐jopanʒepieŋ. 8Ŋoŋe mârâc jaha dapâchec jujumbieŋ, ʒi ine
Wofuŋtao fisirâ tatamachec embiŋ juŋgopieŋ. Irec tatamacte ɋâricfâc erâ
irec hawari junʒepieŋ. 9 Tatamacte fârine fuaekac i maŋbiaŋhec juju â
tiŋne juju â jâmbomac dâŋ mumu. 10Wiac ezo murâ ine Wofuŋzi maname
biaŋkeocmu me mâcne, i qanaŋ mana wosâerâ enʒepieŋ. 11 Gâcnezi
dapâcte wiac jawane epie mi qâsuec‐jopanʒepieŋ, aricne. Ŋoŋe irec tapa
qararuŋkehuc qatara‐jarenʒepieŋ. 12Wiac soŋsoŋko eeŋgopieŋ i mu bâuac
epene miminehec jaha eocmu. 13 Wiac iŋucne tapane qararuŋkepene
tatamaczi âeckeme fuaocmu. Eme tâtâc fuakac wiac izi wâc tatamac
bâfuaocmu. 14 Irec hâcne ʒiŋucmukicne:
“Guŋ foekiczi faharec, â hâmockonec ɋârec,
eme Kristozi batamaecguocmu.”

Maŋmutuc erâ dameŋ mi sipirickezo

15 Ŋoŋe juju bapa‐ŋeŋicte ruc bahuc junʒepieŋ. Erâ mutuc matacne
mâcne,maŋ mamanasuhec junʒepieŋ. 16Dameŋ ʒira sâqocnezi haŋ bawec
fokacte dameŋ gâcne mi behehuc gie ʒoɋachec banʒepieŋ. 17Maŋ tâmiric
tinac mi junʒepieŋ, Wofuŋzi gie muŋareekac i hone ʒâŋitac enʒepieŋ.
18 Waiŋ opâ wiacte âmbâŋ mi enʒepieŋ, izi maŋ sisipiric gie. Mârore ine
âmbâŋ enʒepieŋ. 19Mârozi esoc‐ŋopaocmu sâc gaemânec hehucmaŋ nareŋ
gareŋ enʒepieŋ. ÂmaŋŋeŋickoWofuŋ gaezi â musizi mu ʒeri ecnenʒepieŋ.
20 Erâ Wofuŋ‐nâŋec Jesu Kristore erâ dameŋ sâc Anutu Mamac wiac fuŋne
fuŋnere daŋgemumuteŋ ecnenʒepieŋ.

Ŋonâŋ jaŋere dâŋ
(Kol 3:18—4:1)

21Ŋoŋe Kristo araŋ bacnehuc micrereŋ eec efârenʒepieŋ. 22Ŋonâŋ ŋoŋe
Wofuŋte rereŋfâc juŋgopieŋ iŋuc jaha ŋowefâc‐ŋeŋic jaŋere junʒepieŋ.
23 Ŋowezi ŋonâŋte qizec ekac hâcne, iŋuc jaha Kristozi kikefuŋte qizec
ekac, ehuc me sahac‐ticnere bâbâpiaŋ wâc ekac. 24 Eme kikefuŋzi Kristore
mic reŋkeekac, iŋuc jaha ŋonâŋ jaŋe ŋowefâc‐jeŋic jaŋere mic dameŋ sâc
reŋkenʒepieŋ.

Ŋowe jaŋere dâŋ
25 Ŋowe ŋoŋe ŋonâŋfâc‐ŋeŋic maŋjauŋ ejarenʒepieŋ. Kristo e iŋuc jaha

kikefuŋ‐ ticne maŋjauŋ ecnehuc ere due bawec. 26 Erâ kikiruhucne â
sâfânehec â wâc wiac gâcnehec juzacte mitidâŋzi opâ umbiŋkeha ʒurehuc
jambuŋkerâ 27 ericke bâpiaŋ ecnerâ e jahacne biŋe furu â bahacmâc juocte
mucnewec. 28 Eme ŋowe jaŋe jaŋacne sahac jauŋ bacneeŋgopieŋ, sâc
ijaha ŋonâŋfâc‐jeŋic bajarenʒepieŋ. Moc e ŋonâŋ‐ticne maŋjauŋ ecnehuc
e jahacne sahac mâmâc ecneocmu. 29 Ŋic moczi moc sahac‐ticne râsi mi
eecne, gume jauŋ ecnehuc jaha juekac, Kristozi kikefuŋ ecnehuc juekac
iŋuc; 30nâŋâcme sahac‐ticnere tofafâc juŋgopeneŋ hâcne. 31 “Irec hâcne ŋic
moczi neŋgoc mamac jahec‐ticne behec‐jofarâ ŋonâŋ‐ticnerao qohotame
jahe maŋ sahac mocjaha erâ junicmu.” 32 I dâŋ soŋne, qame hukicne. Ine
Kristo â Kikefuŋ jahere muhuc mukopac. 33 Ŋoŋe ine ŋic sasawa sahac‐
ŋeŋic jauŋ baeŋgopieŋ sâc ijaha ŋonâŋfâc‐ŋeŋic jauŋ bacjopanʒepieŋ. Â
ŋokac ine ŋowefâc‐ŋeŋic araŋ bajarenʒepieŋ.

6
Neŋgocmamac â naru motec jaŋere dâŋ

1 Naru motec ŋoŋe Wofuŋte erâ neŋgoc mamacfâc‐ŋeŋic jaŋere
dâŋ reŋkenʒepieŋ. Izi hata biaŋne. 2 “Go neŋgoc mamac ja-
hecge sâsec‐jofazemec”, i sâcmutâc dâŋ fekicne, erâ biŋedâŋ‐ticne ʒiŋuc
ʒuhuckerâ mukicne: 3 “Iŋuc erâ mâreŋko dameŋ ʒora juhâc qâhâmocmu.”
4 Mamac ŋoŋe naru motecfâc‐ŋeŋic aaric bâfuanʒipiŋte wiac kosa mi
ejarenʒepieŋ. Ŋoŋemitio jaza bâtiŋ â uŋ sawaŋ ejarehuc soŋaŋ‐jopahapie
sokanʒepieŋ.

Ŋicbomboŋ â kiŋaŋ qaqa jaŋere dâŋ
5 Kiŋaŋ qaqa ŋoŋe mâreŋ ŋicbomboŋfâc‐ŋeŋic araŋ bajarehuc,

maŋŋeŋiczi qâzuc foha, Kristo ecneŋgopieŋ tinac, mana mezac ehuc
micjeŋic reŋkenʒepieŋ. 6 Ŋoŋe ŋicbomboŋfâc‐ŋeŋic maizi qambaraŋ
ejarepie honec‐ ŋopapie biaŋkeocte mâcne, nâŋe Kristore kiŋaŋ qaqa,
iŋuc muhuc Anutuzi hata muwec i maŋafec jaha âtenʒepieŋ. 7 Ŋic
jaŋere manasuhuc aricne, Wofuŋte manasuhuc gie‐ŋeŋic tatakic tâmiric
banʒepieŋ. 8Ŋoŋe manaeŋgopieŋ, moc e kiŋaŋ qaqa me ŋicbomboŋ juhuc
wiac biaŋne ehuc juocmu, e Wofuŋzi okacne sâc ijaha bazucneocmu.

9 Erâ ŋicbomboŋ ŋoŋe kiŋaŋ qaqafâc‐ŋeŋic iŋuc jaha ehâmo‐jarenʒepieŋ,
ehuc mu imac mi ejarenʒepieŋ. Erâ ʒiŋuc mananʒepieŋ: Kiŋaŋ qaqa â
ŋicbomboŋ ine sambâŋkoWofuŋ wirec‐ŋeŋic jukac, e ra rowec ware rowec
mi focnekac.

Râsimi hohonene jueŋgopieŋ
10 Mutarahuc mupe: Wofuŋtao roweckepie tâpiri sâko‐ticnezi ŋoŋerao

fotâcneme qaboc‐ ŋeŋichec junʒepieŋ. 11 Erâ Anuturaonec sându maro
ʒika wiac ro barâ juhapie Sataŋzi rucko râsi fisi‐ŋareme hâbi‐ŋeŋic rorâ
jâpenʒepieŋ. 12 Ŋoŋe manaŋgopieŋ, nâŋâc râsi sahac biuchec jaŋehec
ʒika qaqa mi eeŋgopeneŋ, aricne, ŋicbomboŋ sâko â momori sanaŋ,
dameŋ ʒi dapâc fokac irec guriŋ bapa, demoŋ sâqocne sambâŋ rurumaŋko
jueŋgopieŋ, jaŋe râsi enâreeŋgopieŋ. 13 Irec Anuturaonec sândumaro ʒika
wiac ro bajuhuc ʒika dameŋko qiŋ herâ domahapie râsi jaŋe bâipiec‐ŋoparâ
wisenʒepieŋ.

Momorire wiac bajuzo
14Ŋoŋe kecʒiŋuc domanʒepieŋ: Dâŋ fâri qizecnezi umbika‐ŋeŋic eme jo-

manʒepieŋ, kiŋfâsâczimaruku‐ŋeŋic ene rufanʒepieŋ, 15wamare Biŋebiaŋ
baʒawiehuc badomanʒepieŋ, izi kikehuhu hepie hume âte sanaŋkeŋgopieŋ
ezejec. 16 Erâ neŋgocne sâko ine mamanasiŋzi maro‐ŋeŋic eme dameŋ
sâc he bâfeŋnerâ domahapie sâqocne runere ʒoc tepe moteczi kisowarierâ
hâpozejec. 17 Erâ wâc aeŋdu ʒâŋene bâbâpiaŋ hepie huzejec, â Mâroraonec
ʒika, Anuture dâŋ hâcne, i bajunʒepieŋ. 18 Ŋoŋe ʒâfo sâc Mârore tâpirio
Wofuŋ ʒuʒuhuc jaha numucnehuc wâsickenʒepieŋ, erâ qâoma mi ehuc
rucjaric‐ ŋeŋic banʒepieŋ, erâ hae sâc mitiŋic guru jaŋere nunumu gie
banʒepieŋ wâc. 19 Erâ nore mâmâc numuhuc jupie Wofuŋzi micnane
baafeckeme Biŋebiaŋ soŋsoŋ fowec i asa feferaŋko mutaniŋkezepac. 20No
irec biŋe mumu kâpâcwâruo foekopaczi hâhâwic tâmiric mutaniŋkepe
sâckezejec.

Mumutara dâŋ
(Kol 4:7–8)

21 Juju‐ nanere fuŋne â gie baekopac i kâuc banʒipiŋte Tikikozi fârâ
dâŋ binaŋ eŋare‐fâreocmu, e âgo biaŋ‐ nâŋec â Wofuŋte kiŋaŋ qaqa
micrereŋhec. 22 Eki nâŋere dâŋ binaŋ eŋarehuc bubiaŋ qaŋareocte sorepe

fakac hâcne. 23 Anutu Mamac â Wofuŋ Jesu Kristo eki âgofâc‐nane
ŋoŋe wama bâfua‐ŋarehuc mamanasiŋ‐ ŋeŋic basanaŋkeme maŋjauŋhec
junʒepieŋ. 24 Wofuŋ‐ nâŋec Jesu Kristo erao qohota sanaŋkeeŋgopieŋ
ŋoŋerao aki anonoczi fozejec.

6:22: Kol 4:7, 8 6:24: Pet I 1:8



FILIPI 1:1 1643 FILIPI 1:7

FILIPI
Paulo e miti kiŋaŋ ʒâʒâŋiŋ moc rawec i raku Asia mâreŋ masunao

hâwecmecko hae moc ŋewec ʒâŋene Troa, ira fisiwec. Fisirâ juhame
guŋko Airopa mâreŋkonec ŋicmoczi wira wâwâsic ecneme manarâ Airopa
mâreŋko rawec. Raku Makedonia mâreŋko Filipi haeo fisiwec (Aposolo
16:9–12). Luka â Sila jahe ehec mâmâc jumbiŋ. Eme Paulo e hae ira miti
mume Lidiazi mana ʒakierâ hezu hewâneŋ ejarewec. Ʒâhec ine Paulo â Sila
kâcbiŋzi jofarâ kâpâcwâru ficko râec‐jofambiŋ. Ira fohapire ŋafeo homeŋzi
motâc bâŋgoroŋkeme soŋaŋ e sahac‐ticne qazo ewec. Eme hae fureme Luka
e ijaha juhame Paulo â Sila jahe Tesalonike haeo rapic (Aposolo 16:14–40).
Filipi haeonec jaŋe mitire mana aŋac boc epie Paulozi jaŋere bubiaŋ

kâcɋene bajuwec. Ehuc ʒiŋuc qâreŋke‐jarewec: Ŋoŋe hâcne eri bu-
biaŋfâc‐nane (gaŋ 4:1). Hae gâcnaoneczi Paulo moneŋ mafa râcnezomupie
qikiŋnewec. Filipi haeonec miti ŋic ŋokac jaŋe ine Paulore maŋjeŋic
boc domawecte bubiaŋ wiac râcnepie rojujec (gaŋ 4:10–18). Roma haeo
kâpâcwâru ficko ŋehame Epafodito bubiaŋ wiac bâmockerâ râcnepie barâ
rawec. Erâ Roma haeo fisirâ hucsâko bame hâmozo ewec. Foku ɋiɋic qame
Paulozi soreme hae‐ticnao risiewec, ehuc Paulore papia i bafisirâ âgofâcne
jarewec (gaŋ 2:25–35).
Paulozi ʒeri bubiaŋ dâŋ bocjaha qâreŋke‐jarewec (gaŋ 3:1 â gaŋ 4:4). E

jahacnere ʒiŋuc manawec: No mi nupie hâmopemu, no ŋoŋehec mocwâc
jupemu. E hâmocte mi hâwickewec, mâc giere manabâc ewec (gaŋ 1:13–
14 erâ 21–26). Maŋ mocjaha erâ Jesure bâjâpecfâc fârine juniŋte uŋsawaŋ
â mu qâmoc dâŋ qâreŋke‐jarewec wâc (1:27—2:18). Miti bâbâsifuc ŋic
Filipi haeo fisimbiŋ, ehuc ʒiŋucmumbiŋ: Mamac‐jeŋic kâpâcwâruo fohame
ŋicfâcne sâcne rucjopapene nâŋâcne kike bâjâpec enʒepieŋ. Eme Paulo
e jaŋere uŋsawaŋ dâŋ qâreŋkewec (gaŋ 1:15–17 erâ gaŋ 3:17–19). Ŋic i
jaŋere rucsoŋaŋ juniŋte mujarewec, ehuc mao eri‐ nâŋec râekicne irec
henʒiriŋneniŋte bufac qajarewec (gaŋ 3:12–16).

Jambuŋdâŋ
1 Paulo â Timoteo, Jesu Kristore kiŋaŋ qaqa, nâhe Filipi haeonec Kristo

Jesure mitiŋic ŋokac â soŋaŋ babafic ŋoŋere papia ʒi râekoperec. 2Mamac‐
nâŋec Anutu â Wofuŋ Jesu Kristo eraonec aki anonoc â wama ŋoŋerao
fotâcnerâ fozejec.

Paulo e kâpâcwâru ficko ŋic jaŋere era Wofuŋ daŋge nunumu ecnewec
3 No ŋoŋere manasuhuc sâc Anutu‐nane daŋge âzâcneekopac. 4 Ŋoŋe

Biŋebiaŋ manahuc izia nâŋehec qâturerâ giene bawarehuc jumbiŋ, 5 eme
irec numuekopac sâc mâmâc‐ŋeŋicte bubiaŋ manahuc Wofuŋ daŋge
numumu ecneekopac. 6 Erâ ʒiŋuc manapaŋkekopac, gie biaŋ ŋoŋerao
fuŋkeweczi baku bataraha Jesu Kristo fifisi dameŋ‐ ticne maickezokac.
7 No ŋoŋe sasawa iŋuc mana‐ ŋarekopac i fuŋne ʒiŋucte sâckekac: No
ʒira kâpâcwâru ficko Biŋebiaŋte erâ dâŋgie bahuc feŋeŋ râecnepe ŋoŋe
sasawa bificnuhuc ŋesiŋ ŋenareeŋgopieŋ; eme no irec hâcne maŋnanezi
1:1: Kor I 1:2; Tim I 3:1, 8 1:2: Rom 1:7 1:3: Rom 1:8; Kor I 1:4 1:6: Fil 2:13; Kor I 1:6–8

ʒâfic‐ŋopaekopac. 8 Jesu Kristozi maŋjauŋ enâreekac ira hesiŋnehuc
no ŋoŋere erâ maŋhâhâŋ boc enareekac, i Anutuzi manaha jâmbomac
mukopac. 9 Erâ maŋjauŋ‐ŋeŋiczi maŋ mamanasu â mamana wosâc‐ŋeŋic
bâsoka raocte numuhuc juekopac. 10 Eme ŋoŋe wiac fâri wâmbuŋne
hone ʒâŋitac erâ Kristo fifisi‐ ticnere manasuhuc maŋtaniŋ â bahacmâc
junʒepieŋ, 11ehuc Jesu Kristozi hume keteŋ eŋarememitire fârinemâririhec
bâfuapie Anuture ʒeri mumuteŋ ezejec.

Gâcnezi hehefaricko miti mumbiŋ
12 Âgofâc‐nane, kâuc banʒipiŋte ŋazape, no ʒira wiac fua‐narewec izi

Biŋebiaŋ hatacke‐ hâmoocte fuawec. 13 No Kristore erâ kâpâcwâru ŋic
epo, dâŋ izi ʒira kia â momori â ŋic gâcne jaŋere hazecko hufârewec.
14 Eme kâpâcwâruo ŋehape ʒirecnec âgofâc‐nâŋec gâcne sâko jaŋeWofuŋte
manasuhuc afeckerâ Anuture dâŋ hâhâwic tâmiric mueŋgopieŋ. 15 Tucne
Kristore miti i iiŋguuŋko â hehefaricko mueŋkopieŋ, â tucnezi ine bu-
urucko mueŋgopieŋ. 16 I jaŋe mueŋgopieŋ ine no ʒira fohuc Biŋebiaŋ
ŋezickeekopac irec maŋjauŋ enarehuc mueŋgopieŋ, 17 â gâcnezi ine sioc
ehuc iiriacko Kristore ʒâŋe muromackeeŋgopieŋ, i kâpâcwâru‐nanere faio
buʒâic bâfua‐nareniŋte eeŋgopieŋ. 18 Erâ iŋuc me iŋuc, miti qâtiŋ ehuc
muniŋmume jâmbomackomuniŋmu irec wemocte boc muzo, mâc Kristore
dâŋzi haŋ baocmu izi fârine, eme i fuakacte bunane biaŋkekac.

Paulo e jujure â hâhâmoremâmâc ecnewec
19Erâ ʒiŋucmuhuc bubiaŋ hati jupemu: Ŋoŋe nore erâ nunumu gie bapie

JesuKristoreMârozibaficnumewiac kecʒizi bubiaŋ bâfua‐nareocmu. 20Erâ
mimi mi bâfuapemu, i manapaŋkepe ʒickeha maŋzi worickehuc jupemu.
Ewarepo iŋuc erapemu, jujure me hâhâmore sahac‐ nane maŋafec jaha
Kristo qikiŋnecnepe izi mumuteŋ‐ticne ezejec. 21 Kristozi juju‐nane ekac â
hâmoczi wiac fekicne bâfua‐nareocmu. 22Me mâreŋko ʒuhuckerâ jupemu,
ine giere fârine mocwâc bâfuapemu. Irec wenimoire afeckepe muhuc
maŋguru ekopac. 23 No mocte â mocte mâmâc enarekac. Mâreŋ beherâ
Kristo bâfuarâ ehec juju irec aŋacnukac, izi hâcne wiac fekicne. 24 Â ŋoŋe
bekâ enʒipiŋte ine ŋoŋere erâmâreŋkomocwâc ʒuhuckerâ jupe sâckeocmu.
25 Eme irec hâcne ʒiŋucmanapaŋkekopac: No mi hâhâmo ŋoŋehec jupemu,
erâ bafic‐ŋopape mamanasiŋ‐ŋeŋic ɋârâŋkeme bubiaŋhec junʒepieŋ. 26 Â
ŋoŋeraomocwâc fârâ jupe nore erâ Jesu Kristo muteŋkeeŋgopieŋzi hati erâ
muteŋkenʒepieŋ.

Keketeŋ erâ juju gie bazo
27 Mocjaha, ŋoŋe kikefuŋte maio Kristore furu Biŋebiaŋ irec sâcko

junʒepieŋ. Erâ maŋmocjaha ehuc ʒâʒâfic erâ keketeŋ domahuc Biŋebiaŋte
juju gie bapie fârâ honec‐ ŋopazepac, me taicko juhuc biŋe‐ŋeŋic man-
azepac. 28 Keketeŋ epie kisâfâc‐ŋeŋic hâhâwic heŋarepie hâbi‐ŋeŋic mi
goroŋkezejec. Iŋuc epie Anutuzi jaŋe behec‐jopaocmu â ŋoŋe rocŋopaocmu
irec fuŋne bataniŋkeocmu. 29Anutuzi Kristo wiac ecneniŋtemana‐ŋarewec
1:8: Rom 1:9; Kor II 1:23; Tes I 2:5 1:10: Rom 2:18; 12:2; Tes I 5:23; Heb 5:14 1:11: Efe 5:9;

1:6, 12, 14; Joh 15:8 1:12: Tim I 2:9 1:13: Fil 4:22; Efe 3:1 1:18: Fil 2:17, 18 1:19: Hio
13:16; Kor II 1:11 1:20: Pet I 4:16 1:21: Gal 2:20 1:22: Rom 1:13 1:23: Ŋic I 19:4;
Kor II 5:8 1:27: Kol 1:10; Fil 4:3; Tes II 2:12

i manasiŋkeniŋte sawa mâcne, ere erâ ʒâic fâro faio juniŋtemâmâcmana‐
ŋarewec. 30 Eme no mârâcko juju gie bape honecnumbiŋ â ʒiŋuczia bape
biŋenemanaeŋgopieŋ, juju gie ijaha ŋoŋe baeŋgopieŋ.

2
Maŋ mocjaja erâ jauŋ babac ezo

1 Ŋoŋerao Kristore erâ sawaŋ qaqac me maŋjauŋko muketeŋ, me
Mârohec ʒâʒâfic, me miriŋ â buuruc, wiac i sasawa fokacko 2 bubiaŋ‐nane
ferâ foocte mamanasu‐ŋeŋic qâturenʒepieŋ, erâ maŋzi ʒâʒâfic ehuc moc-
jaha efârerâ wiac irecteaŋ henʒiriŋnehuc junʒepieŋ. 3 Ŋoŋe hehefaricko
â sahac mumuteŋko wiac mi enʒepieŋ, moc e jahacne maŋ bawahahuc
âgofâcne jaŋere maname fezejec. 4 Erâ moc e jahacne wiac embiaŋkeocte
sawa mâcne, âgofâcne jaŋere fua biaŋ eocte mâmâcmanasuzejec.

Jesuzi hata bânie‐nârewec ijaha âtezo
5 Kristo Jesure maŋ mamanasu fowec, iŋuc jaha ŋoŋerezi fozejec. 6 E

Anutu juju jeweczi ine, Anuture sâcko juekopac weniŋuc behepemu, iŋuc
muhuc mi sakarewec. 7 Aricne, e juju‐ticne hetararâ kiŋaŋ qaqa hawari
rohuc ŋic iŋucne fuawec, â eebapa‐ticne honepie ŋic nâŋâcne sâc ewec.
8 E wahakicne erâ juhuc micrereŋte hata âte raku hâmoc maickewec,
maripoŋko hâmoc hâcne. 9 Iŋuc ewecte Anutuzi bafehuc fekicne sâko
âkendâŋnewec. Âkendâŋnerâ ʒâŋe biŋe‐ticne fuŋmoc izi haŋ bahuc ŋic
ʒâŋe biŋe getâcke‐fâreocte mucnewec. 10 Eme sambâŋko â mâreŋko â
mâreŋ jujuwicnao jueŋgopieŋ jaŋe ʒeŋgoma Jesure ʒâŋe muhuc dieŋzi
hecnenʒepieŋ. 11 â micne mic sâc Jesu Kristo e Wofuŋ jukac iŋuc
musereckenʒepieŋ. Eme mumuteŋ izi Anutu Mamacte biŋe ezejec.

Biaŋke‐hâmonaŋte fotarienʒepeneŋ
12 Jorocfâc‐nane, ŋoŋe dameŋ sâc micrereŋ eeŋgopieŋ, ŋoŋehec juhape

sawa mâcne, taicko juhape wâc ejâmbâŋkeeŋgopieŋ, irec bâbâpiaŋ‐ŋeŋicte
fârine bâfuaniŋte mezac‐ŋopaha fotac qatarienʒepieŋ. 13 Anutu e jahac
hâcne, honec‐ŋopame biaŋkeocte aafecke mecne fârine bâbâfuamecne irec
tâpiri ŋareekac. 14 Ŋoŋe wiac sasawa kâroŋ â maŋguru tâmiric enʒepieŋ.
15 Erâ bahacmâc â maŋtaniŋ junʒepieŋ, ehuc ŋicguru bac bâŋoricne â
qaqaharicne jaŋere dapâc ŋondeŋko Anuture naru motecfâc maŋɋaɋac
erâ juhuc bâpiŋ iŋucne tamaenʒepieŋ. 16 Tamaehuc jujure dâŋ paŋnea
bajunʒepieŋ. Iŋuc epie juku Kristo fifisi dameŋ‐ ticnao, ʒâic mi mana‐
bipiepo â gie mi bâipiepo, irec fuŋne taniŋkeme ʒeri bubiaŋ manazepac.
17 No mamanasiŋ‐ŋeŋic Anutu taha bacnehuc sahac‐nane due bapemuo
sifu irec ʒeri ehuc ŋoŋehec bubiaŋ manapemu. 18 Â ŋoŋe iŋuc jaha ʒeri
ehuc nohec bubiaŋ mananʒepieŋ.

Timoteore dâŋ

19 Wofuŋ Jesuzi maname sâckeme Timoteo biac ŋoŋerao sorepe fâocte
mukopac. Eme ŋoŋere dâŋ biŋe moc risie wareme manarâ bunane
mâteŋkezejec. 20Ŋic e iŋucnemoc mi junareŋgopieŋ, eki jâmbomac ŋoŋere
manoniehucmaŋticnezi dopec‐ŋopaocmu. 21Ŋic gâcne jaŋe jaŋacnere sawa
manasuhuc Jesu Kristo gie‐ ticnere mi mueŋgopieŋ. 22 Timoteo ine juju‐
ticnere fuŋne manaeŋgopieŋ, ŋokâzi mamac‐ ticne bafickeekac iŋuc jaha
no Biŋebiaŋte giere baficnuekac. 23 Eme no nahacnao wiac iŋuc me iŋuc
fuaocmu i mana‐hâmorâ e hâcne biac sorepe fâocmu. 24ErâWofuŋzimana‐
nareme no nahac wâcmi ʒoraha ŋoŋerao fâpemu, iŋucmanakopac.

Epafodito ere dâŋ
25 No wiac basahuc juhape ŋoŋe Epafodito sorepie ware dope hutuŋ

enarewec, ehuc qomâ‐nane â babafic‐nane â momori âgo‐nane juekac,
e sifu bârisie‐ŋarezo mukopac. 26 E huc bame biŋene manambiŋ, eme
ere manabâc enʒipiŋte ŋoŋere maŋhâhâŋ ecnekac. 27 E huc ŋemâcne
bame hâmozo ewec. Anutuzi ine ehâmocnewec, erâ e sawa mâcne,
norao busâqoczi busâqoc fuazacte no mâmâc ehâmo‐narewec. 28 Ŋoŋe
honerâ buŋeŋic biaŋkeocte â no iŋuc jaha manabâc tâmiric jupemurâ e mi
sakarehuc ʒiŋuczia râepe fakac. 29 Irec fâme bubiaŋ manacnehuc Wofuŋte
erâ âgo ecnenʒepieŋ. Ŋoŋe ŋic iŋucne hâcne sâsac‐jopanʒepieŋ. 30 E
Kristore giere erâ hâmozo ewec. Ŋoŋere okacne kiŋaŋ qanareocte sahac‐
ticne qaisockewec.

3
Mitiŋic bâbâsifucne jaŋere rucsoŋaŋ juzo

1 Âgofâc‐nane, moc mupe. Wofuŋte erâ bubiaŋhec junʒepieŋ. Dâŋ
hâsine ijaha qâreŋke‐ŋarezoremanapemi quŋkekac, â ŋoŋe ine hume keteŋ
eŋarezejec.

2 Ŋoŋe qâto jaŋere rucsoŋaŋ junʒepieŋ, miti gie bapa bâbâsifucne,
sahac hehetâc ŋic jaŋere rucsoŋaŋ hâcne junʒepieŋ. 3 Anutu maŋzi
kiŋaŋ qacneeŋgopeneŋ â Kristo Jesurao qohotaeŋgopeneŋ â mamanasiŋ‐
nâŋec sahacko mi râeeŋgopeneŋ, nâŋâc hâcne ma fârine bajueŋgopeneŋ.
4 No nahac sahacko siŋkezo murâ sâcne ezapo. Ŋic gâcne jaŋe sahacko
siŋkeeŋgopieŋ no ijaha ezo murâ siric‐jopazapo. 5 No fuarâ fohape ʒoaŋ
8 eme sahac‐naneo ma bambiŋ, no Israe ŋicguruonec, Benjamiŋte ɋâric,
no Judaŋiczi Judaŋic jaŋeraonec fuakicne hâcne, sâcmutâc dâŋte neŋgocne
farisaio ŋic jupo, 6 ʒoɋac‐nanere erâ kikefuŋ jaŋere râsi epo, sâcmutâc dâŋ
sâcko tiŋne juju â bahacmâc jupo.

Paulozi Wofuŋte erâ wiac sasawa jawane muhuc qikiŋnewec
7Emenomârâcwiac bajuhucmanape fârine ewec, i ʒâhec ine Kristore erâ

manape racne ewec. 8 No Wofuŋ‐nane Kristo Jesu ere fuŋne hone ʒâŋitâc
erâ manape furi sâko eme wiac mârâc epo bapo irec jâmbomac manape
racne eekac. No Kristo rauckepemurâ ere erâ wiac sasawa ho jawa muhuc
qikiŋne‐fârepo. 9No erao qohotahuc, sâcmutâc reŋkehuc kiŋfâsâc bâbâfua i
mâcne, Kristo manasiŋkehuc kiŋfâsâc juju irec enareekac. Mamanasiŋhec
2:20: Kor I 16:10 2:21: Tim II 4:10, 16; Gal 4:17 2:24: Fil 1:25 2:25: Fil 4:18 2:29:

jupe Anutuzi kiŋnanere maname tatara, irec mukopac. 10 Erâ no Kristo
maŋzi hemiriŋkepe fafahare‐ticnere tâpiri norao fuame ʒâic manawecko
ʒuhuckerâ ehec manazepac. Eku hâmoc‐ticnere hawari wâc bâfuazepac.
11 Iŋuc eerâ raku hâmockonec fafahare bâfuapere enareekac.

Mao eri râe‐nârekicne irec henʒiriŋnezo
12 No nahacnere ʒiŋuc mi mukopac: Biac mao fisirâ eri bâfuapo. Mâc

Kristo Jesuzi no rocnuwecte eri bâfuapemurâ hata gagasa i gasackeekopac.
13 Âgofâc‐nane, eri biac bâfuarâ ropo, i no nahacnere manape iŋuc mi
ekac. Kecʒiŋuc ine eekopac: Wiac hetarapo i râpeckeekopac, â wiac mai‐
naneo râekicne irec menane sicneekopac, 14 ehuc Anutuzi Jezu Kristore
erâ sambâŋte hefârecnuhuc mao eri râe‐narewec, i bâfuapemurâ ʒâŋezi
hone dendeŋnehuc gasackeekopac. 15 Soka tarakicne nâŋâcmâmâc sasawa
wiac irecteaŋ hâcne henʒiriŋnehuc junʒepeneŋ. Eme wiac mocte manapie
hatanemoc ekacko Anutuzimaŋŋeŋic batamaememana taraniŋmu. 16Mâc
hata âte warembeŋ ijaha âte ranʒepeneŋ.

Nâŋâc sambâŋ hae irec fârine
17Âgofâc‐nane, banie‐ŋarepe honecnuhuc ijaha bâjâpecnunʒepieŋ. Â ŋic

gâcne sâc ijaha juhuc bânie‐ŋareeŋgopieŋ jaŋeraowâc ʒâŋefihuc junʒepieŋ.
18Ŋic tucne jaŋereŋazawarehuc jupo, ʒi ine ki busâqochecmocwâcŋazape:
Jaŋe Kristo maripoŋ‐ticne râsi ecneeŋgopieŋ. 19 Ŋic i jaŋe hâcne sisipiric
bâfuaniŋmu. Hobu‐jeŋiczi wofuŋ ejareekac, â wiac mimineheczi bubiaŋ
qajareekac, â mâreŋkonec wiac maŋ mamanasu‐jeŋic rofâreekac. 20Nâŋâc
ine sambâŋ hae irec fârine, eme irecnec hâcne bâbâpiaŋ‐nâŋec,Wofuŋ Jesu
Kristo, e waharâ rocnâpoocte woŋec jueŋgopeneŋ. 21 E ŋic â wiac sasawa
bawahac‐joparâ jahacne rurumaŋko guruc‐jopaocte tâpiri focnekac, tâpiri
izi sahac‐nâŋec waha qaqane bâtikieme e jahacne sahac iŋucne tatamac
huririnehec eocmu.

4
Paulo âgo babaficfâc‐ticne jaŋere dâŋ

1 Âgo biaŋfâc‐nane, maŋnane ŋoŋere boc ecneekac, ŋoŋe hâcne eri
bubiaŋfâc‐nane, ŋoŋe Wofuŋtao qohota sanaŋkenʒepieŋ, jorocfâc‐mae.
2Euodia â Sintike ŋokac jahec jaheWofuŋte erâmaŋmocjaha erâ juzepirec.
3 Â babafic fâri‐nane go ine ŋokac jahec hâcne hone maiŋ ejactezemec.
Jahe mecne â Kelemento â âgo gâcne jaŋe Biŋebiaŋte giere dopecnumbiŋ.
Ʒâŋe‐jeŋic juju sanaŋte papia qizecko fofârekac.

Mu baafec dâŋ
4 Ŋoŋe Wofuŋte erâ ʒeri bubiaŋ manahuc junʒepieŋ, no harierâ mupe,

ʒeri bubiaŋ mananʒepieŋ. 5Wofuŋzi bâqiŋ‐nâpokacte ŋic sasawa wamane
ejarenʒepieŋ. 6Wiac irec me irec manamezacmi eemaŋŋeŋicte dâŋ fuŋne
3:9: Rom 3:21, 22 3:10: Rom 6:3–5; 8:17; Gal 6:17 3:11: Apo 4:2; Bar 20:5, 6 3:12: Tim

fuŋne i Anutu daŋge nunumu ecnehuc mutaniŋkecnenʒepieŋ. 7 Eme Anu-
ture wama e ŋic mamana sirickeekaczi maŋ mamanasu‐ŋeŋic qâzuckeme
Kristore fosanaŋkeocmu.

8 Erâ âgofâc, dâŋ moc mupe: Wiac fârine â wiac araŋ bapanehec, wiac
tiŋne â wiac ɋaɋacne, wiac hohone ʒiziwene â wiac mamana ʒiziwene,
wiac eesaricne â wiac bubiaŋ bâbâfuane, wiac i sasaware henʒiriŋnehuc
junʒepieŋ. 9 No wiac mu qazuc â ŋaza ŋowatuc epe hone manac embiŋ,
ijaha ehuc jupie Anutu wama runezi ŋoŋehec juocmu.

Paulozi iŋucme iŋuc jume bame biaŋkewec
10Ŋoŋe ŋondeŋnemoc mâc juwareku ʒi nore mocwâcmanasurâ buafec‐

ŋeŋicte ehâmo‐narembiŋ, irecmanapeWofuŋtao qacneme bubiaŋ kâcɋene
manakopac. Ŋoŋe nore mamanasu i manasumbiŋ, mâc wiac enareniŋte
hata basarâ quŋkembiŋ. 11 No kâroŋ qaŋarehuc mi mukopac, no wiac i
me i basarâ mâc juhuc manape mi sâqoreekac. 12 No qafec qawahac juju
me fofo dunduŋ fonareha juju, iŋuc me iŋuc juzo murâ sâcne jupemu. Nâ
gapehec juju â natac qatac juju, mâriri faio juju â roroc faio juju, irec fuŋne
mâmâc manaekopac. 13 Tâpiri nareme sanaŋkeekopac, ere erâ jupe bape
sâcke‐fâreekac. 14 Ŋoŋe ine busâqocko juhape ehâmo‐narembiŋte manape
biaŋkekac.

Paulo wiac râcne tahac embiŋ
15 Filipi haeonec ŋic ŋokac ŋoŋemanaŋgopieŋ, no Biŋebiaŋte gie fufuŋke

dameŋko Makedonia mâreŋ behepoo kikefuŋ gâcnezi mâc juhapie ŋoŋe
buc nohec nareŋ gareŋ embeŋ. 16 Erâ Tesalonike haeo juhape sahacte
wiaczi dopecnuhuc jumbiŋ wâc. 17 No moneŋ mafare mi mukopac, mâc
miti‐ŋeŋicte fârine fuaocte mukopac, eme fârine izi ŋoŋeraopec hamârekao
hâcne. 18 Ʒi wiac bâfuacnu‐fârewec, bocjaha fonarekac. Epafoditozi
ŋoŋeraonec wiac bafisi‐ nareme mâririhec epo jukopac. Ŋoŋe no wiac
enarembiŋ, irec manape Wofuŋ taha bâzi biaŋ âsu mumundoŋnehec
ecnembiŋ ekac. 19 Anutu‐nane e mâriri bâbâfuazi Kristo Jesure erâ wiac
hezu heŋareme hâmoc huriaŋ tâmiric juniŋmu. 20AnutuMamac‐nâŋec erao
ine mumuteŋzimumuteŋ foraʒihuc juzejec sanaŋ. Jâmbomac.

Mumutara dâŋ
21 No Kristo Jesure erâ manasuc‐ ŋopakopac, i mitiŋic ŋokac jaza‐

fârenʒepieŋ. Â âgofâc‐nane nohec juŋgopieŋ jaŋe wâc manasuc‐
ŋopaŋgopieŋ. 22 Mitiŋic sasawa â Sisare ŋicfâc jaŋe wâc boc manasuc‐
ŋopaŋgopieŋ. 23Wofuŋ Jesu Kristo ere aki anonoczi maŋ qâqâtâc‐ŋeŋicko
fofârezejec. Jâmbomac.

KOLOSAI
Kolosai i hae ʒâŋe jaha, hae i Efeso hae ramicnao ŋewec. Mâreŋ ira

Laodikea hae ŋewec wâc. Paulo e jahacne Kolosai haeo mi ra fisiwec
(gaŋ 2:1). Motec‐ ticne Epafara eki hae ira miti gie bame Jesure kikefuŋ
fuambiŋ (gaŋ 1:7 â gaŋ 4:12). Filemoŋ e hae ijaha juwec wâc. Paulo e Roma
haeo kâpâcwâru ficko ŋehame Epafara e ere busâqocmanarâ ra iqickewec.
Iqickerâ hae‐ticnaonec miti ŋic ŋokac jaŋere dâŋ binaŋ ecnewec. Jaŋerao
mâreŋmockonecmitiŋic burecne fisirâmaŋ bâsifuc ejarembiŋ. Ehuc ʒiŋuc
mumbiŋ: Ŋoŋe miti maine sawa bajueŋgopieŋ, râpene ine fokac. Nâŋe
aŋelozi dâŋ soŋne mufua‐nârembiŋ, i qazu‐ŋarepene reŋkenʒepieŋ. Ehuc
aŋelo araŋ bajarenʒepieŋ â sowa bâtâc hombaŋ sabata ŋenʒepieŋ. Jesu
sawamanasiŋkepiemi sâckeocmu. Iŋuc hâcne jazapie Kolosai haeonec miti
mamana jaŋe dâŋ irec maŋjahec erâ Epafara ecnepie Paulorao rarâ dâŋ
binaŋ ecnewec.
Eme Paulo e dâŋ i manarâ Kolosai ŋic jaŋere papia qâreŋkewec. Ehuc

mitire fuŋne kecʒiŋuc mutaniŋkewec: Jesu e wiac sasawa irec Wofuŋ.
Aŋelo fekicne wahakicne jaŋe ere jujuo fuambiŋ juŋgopieŋ wâc. Â dâŋ
soŋne Anuturao fowarehuc fowec, irec fârine Jesuzi bâfuawec. Eme ʒi dâŋ
soŋne moc mi fokac. Erâ Jesu e hâmohuc âgo bac‐nâpome erea embeŋ.
Eme irec fainao wiac ʒuhuckerâ enaŋte mi munârekicne (gaŋ 1). Gaŋ 2
ira mu qaqazuc dâŋ gâcne gâcne forakac. Mitiŋic burecne jaŋere Paulozi
ʒiŋuc qâreŋkewec: Jaŋe maŋko fuac dâŋ â qâpucdâŋ ŋazapie manarâ
Kristo bâsueniŋmu. Jaŋe wiac jawane ŋarehuc boreŋ fâri‐ŋeŋic ŋowac
rozo muŋgopieŋ. Iŋuc muhuc kime dopec ejarewec. Dâŋ i erâ Efeso ŋic
qâreŋke‐jarewec irec dâŋ tucne mâmâc qâreŋkehuc âkesiŋ‐jopawec (gaŋ 3
erâ 4:1–5). Eme ʒâhec e jahacne dâŋ binaŋ ehuc papia qâreŋke tarawec (gaŋ
4:6–18). Eme Tikiko râcneme barawec.

Jambuŋ â daŋgemumuteŋ dâŋ
1 Paulo no Anuture micte Jesu Kristore aposolo epo, erâ âgo‐nâŋec Timo-

teo, 2NâheKolosai haeonecmitiŋic â âgofâc‐nâhecKristorao qohotaŋgopieŋ
ŋoŋe papia ʒi râe‐ŋarekoperec. Anutu Mamac‐nâŋec eraonec aki anonoc â
wama ŋoŋerao fotâcnerâ fozejec.

3 Nâŋe Wofuŋ‐ nâŋec Jesu Kristo ere Mamac Anutu hâcne ŋoŋere
erâ dameŋ sâc daŋge nunumu ecneeŋgopeneŋ. 4 Ŋoŋe Kristo Jesu
manasiŋkeeŋgopieŋ â mitiŋic hae gâcnaonec maŋjauŋ ejareeŋgopieŋ irec
mecne, 5 â sambâŋ miti ʒeŋaŋ ŋoŋere biŋe râekicne irec mâmâc Anutu
muteŋkeeŋgopeneŋ. Ŋoŋe miti ʒeŋaŋte kâuc mi baeŋgopieŋ. Dâŋ fâri
qizecne Biŋebiaŋ hâcne ŋoŋerao fuawec irec biŋe mârâc manambiŋ.
6 Biŋebiaŋ i mâreŋ sâc fua bâbâriŋ rahuc fârinehec eekac. Eme Anutu
akidâŋ‐ticne ŋoŋerao fâme jâmbomacko mana maŋ embiŋ, dameŋ ira
ŋoŋerao iŋuc jaha fârinehec ewec. 7 Joroc âgo babafic‐ nâŋec Epafara,
Kristore kiŋaŋ qaqamicrereŋhec, eki qazu‐ŋarememanambiŋ hâcne. 8Erâ
ekizia wâc,Mârozi ŋoŋeraomaŋjauŋ bâfuawec, irec dâŋ binaŋ enârewec.

Miti mana ɋârâŋke rahuc irec fârine bâfuazo
9 Eme nâŋe dâŋ binaŋ‐ŋeŋicmanarâ izia fuŋkerâ Anutuzi maŋ mamana‐

ŋeŋic bâsokame micdâŋ‐ticnere â Mârore maŋɋârâŋ dâŋ mana taraniŋte
numucne warehuc jueŋgopeneŋ. 10 Wofuŋzi iŋuc hâcne eŋareme juju‐
ŋeŋiczi fuŋne‐ticne mutaniŋkeme honec‐ ŋopame biaŋkezejec. Â mitio
gie fuŋne fuŋne fokac, i bahuc irec fârine bâfuanʒepieŋ, ehuc Anuture
fuŋne mana ɋârâŋke rahuc junʒepieŋ. 11 Erâ Anuture tâpiri mu wawarec‐
ticnehec izi âkesiŋ‐ ŋopame hâbi sâko hepie hume juhapie fai‐ ŋeŋicko
wiac ŋemâcne feme sâc docke pârâc tâmiric bumâteŋ jaha de domahuc
bubiaŋ mananʒepieŋ. 12 Erâ Mamac‐nâŋec e faic tatamacko merâfâc‐ticne
râe‐nârewec, i mitiŋic nâŋâc ru sâc enaŋte bâmoc‐nâpoekacte buafec jaha
daŋge âzâcnenʒepeneŋ.

Wiac sasawa Ŋokâre jujuo fuawec
13 Anutu e dâpac runere tâpirionec batarac‐nâporâ joroc Ŋokâ‐ ticnere

uucmaŋko râec‐nâpowec. 14Ŋokâ‐ticne eki hâcne sâqocne‐nâŋec tâmireote
kiwiric‐nâŋec rowec. 15 Anutu soŋne ere hawari tâtâc fufua Ŋokâ‐ticne
hâcne. E wiac sasawa mi fuahame micne barâ juweczi juwec. 16 Ere
jujuo wiac sasawa sambâŋko â mâreŋko fua‐fârewec, wiac hohonene â mi
hohonene, ŋic me aŋelo ɋuŋɋasaŋhec me tâpirihec, fekicne sâko me araŋ
bapa‐ jarene, i mâmâc sasawa ere tâpirio â ere biŋe fuakicne. 17 E wiac
sasawa irec juwicnao juwec erâ wiac sasawa irec micne sâko, erâ wiac
sasawa ere dope sisiŋko fowarehuc juekac.

Kristo e fekicne sâko‐nâŋec
18 Erâ e me sahac‐ticne, kikefuŋ‐ticne hâcne, nâŋâcne qizec juekac. Erâ

fufuŋke ŋic, hâmockonec micne barâ faharewec, ehuc wiac sasawa irec
jâcne ewec. 19 Anutu e juju â tâpiri‐ticnere rowaŋ Ŋokârao guru fufusuc
foocte maname sâckewec. 20 Erâ wiac sasawa sambâŋko â mareŋko Anutu
jahacnehec miriŋ bacnâpoocte mucneme eki hâcne maripoŋko socticnezi
wama bâfuahuc iŋuc ewec.

Jesu e hâmoc‐ticnezi miriŋ bacnâpowec
21 Ŋoŋe mârâc jaha Anutu râpeckerâ nâme nikecne erâ sâqocne fuŋne

fuŋne bahuc maŋʒârâhec jujumbieŋ. 22 Eme Kristo sahac biuchec fuarâ
hâmoc‐ticnezi miriŋ bacŋoparâ Anuture maio furu â maŋɋaɋac â bahac
fâsâc juniŋte râec‐ŋopawec. 23 Eme irec ŋoŋe mamanasiŋko qiŋ herâ
domahuc, Biŋebiaŋzi woworic bâfua‐ŋarewec i sifucke‐ ŋarezacte biric
borocne mi enʒepieŋ. Biŋebiaŋ i ŋoŋe qazu‐ŋarekicne, erâ ŋoŋe sawa
mâcne, ŋicne ŋicne mâreŋ sâc jaza rakicne. Paulo no hâcne irec kiŋaŋŋic
juekopac.

Anuture dâŋ soŋne fowarehuc juku Jesurao fârinehec ewec

24 No ŋoŋere erâ ʒâic serereŋ faio juekopac irec ʒi manape biaŋkeekac.
Kristozime sahac‐ticne, kikefuŋ‐ticne hâcne, ere erâ ʒâic serereŋmanawec,
ʒâic irec tofanao ʒuhuckehucmamanane fokacte nore sahacko fehucmicne
qazejec. 25 No Anutu dâŋbiri‐ticnere sâcko kikefuŋte kiŋaŋ qaqa erâ
ŋoŋerao micdâŋ‐ticnere qaqazu gie batarapemurâ munarekicne. 26 Dâŋ i
dameŋne dameŋne soŋne fome mimiŋzi ɋâricmi mamana mâc juwefuhuc
jumbiŋ, eme dameŋ ʒiŋuczia ine mitiŋicfâc‐ticne mufua‐nârekicne. 27 Erâ
qâpuc jaŋerao dâŋ soŋnere mâriri biaŋ sâko fuakac i mitiŋicfâc‐ticne
mutaniŋke‐nârekac. Kristomaŋŋeŋicko juekac e hâcne dâŋ soŋnere fârine â
sambâŋ ʒeŋaŋ irec hozine. 28Ere fuŋnemutaniŋkehucŋicneŋicneuŋ sawaŋ
ejarerâ maŋɋârâŋ dâŋ sasawa jaza qazuc eeŋgopeneŋ, i Kristoo ŋic fârine
epie erao guruc‐jopanaŋte iŋuc eeŋgopeneŋ. 29 Ere tâpirizi eferenʒoŋnume
gie i hâcne fotariehuc baekopac.

2
Kristo mana maŋ ehuc mana tarazo

1 No ŋazape mananiŋ, ŋoŋe mecne â Laodikea haeonec â ŋic gâcne
ʒâŋe mai‐nane mi honembiŋ, ŋoŋere ʒâic afecne mi manaekopac. 2 Ŋoŋe
maŋŋeŋiczi âte tâcnerâ roroc efâreme Anutu dâŋsoŋ‐ticnere fuŋne, Kristo
hâcne, mana maŋ ehuc mana utuckerâ mana taranʒepieŋ. 3 Erao hâcne
maŋɋârâŋ â mamana tara irec ʒâkâŋne soŋkekicne fokac.

Ŋicdâŋ racne mi manazo
4 Moczi moc mu hemiriŋ eŋarehuc maŋ bâsifuc eŋarenʒipiŋte dâŋ i

mukopac. 5 No sahac‐nanezi wiwicko juekopac, maŋnanezi ine ŋoŋehec
juhuc ŋoŋe Kristo manasiŋkehuc ʒiʒimic erâ sosoŋaŋko domapie honec‐
ŋoparâ bunane biaŋkekac. 6 Ŋoŋe Kristo Jesu Wofuŋ eŋareocte rombiŋ
erao qohotahuc junʒepieŋ, 7 ehuc eraoa gâtâ barâ fua‐hâmonʒepieŋ, â ma-
manasiŋte hata ŋaza ŋowatuc ekicne ijaha âte sanaŋkerâ daŋge mumuteŋ
ecnehuc jupie ferâ fe ehuc fozejec. 8 Moczi moc ŋickonec mamana dâŋ,
eeatuc dâŋ racne hâcne, qazu‐ŋarehuc maŋŋeŋic bawisenʒipiŋte rucŋeŋic
banʒepieŋ. Dâŋ iŋucne i mimiŋne jaŋere maŋko fuac dâŋ â mâreŋte wiac
tâpirihec ira roweckehuc mueŋgopieŋ, Kristorao siŋkehucmâcne.

Anutu e Kristorao ʒuhuc‐nâpowec
9 Manaŋgopieŋ, Anuture sâc i Kristo maŋ sahac‐ ticnao qaja fuserâ

qâniniwerâ fokac. 10 Irec ŋoŋe erao wiac moc mi basaniŋmu, eki hâcne
micne â fekicne sasawa jaŋere qizecne. 11 Eraonec maŋeŋic wâc rombiŋ,
mezi sahacko ma bapa i mâcne, juju‐ŋeŋic raŋɋane heunuckehuc Kristore
maqâreŋhec embiŋ hâcne. 12 Ihec eniŋteMiti Opâ rua‐ŋarehuc ere hâmocko
ʒuhuc‐ŋopakicne, erâ Anutu e tâpiri‐ticnezi Kristo hâmockonec bâɋârewec,
tâpiri ijaha manasiŋkepie ŋoŋerao fotâcneme fafahare‐ticnao wâc ʒuhuc‐
ŋopakicne. 13 Ŋoŋe mârâc jaha ma tâmiric juhuc sâqocne kosa barâ
hâmocne juhapie Anutu e kiŋŋeŋic behehuc Kristohec bâɋârec‐ŋopawec.

14 Erâ dâŋ qaqatara‐nâŋec qâreŋkekicne i âke sifuckehuc irec kiŋ papia
i bâsuckerâ maripoŋko ɋetickeme arictâc ewec. 15 Iŋuc ehuc fekicne â
tâpirihec hâbi‐jeŋic bâŋgoroŋkerâ saoreŋ qahuc fuŋne‐jeŋic bataniŋkewec.

Boreŋ fâri‐nâŋec wiac jawanere mi qikiŋnezo
16 Ŋic moczi nânâ qowi soware me sabata hombaŋ me mosa hom-

baŋ i me i ŋeŋere me mi ŋeŋere mu supaic mi eŋarezejec. 17 Wiac
iŋucnere nâkumucne muzo, fârine ʒâhec fuaocte irec nâkumucnezi qanaŋ
bâniewec. Â fârine ine Kristorao fuawec fokac. 18 Ŋic gâcnezi maŋhuhuŋ
hawari erâ juhuc aŋelo araŋ bajareeŋgopieŋ, â maŋnâŋec ŋerisieme wiac
honeeŋgopeneŋ muhuc irec manapie fârine eme sahac‐ jeŋic maŋgâŋ
muʒoraeŋgopieŋ, ŋic iŋucne jaŋe boreŋ fâri‐ŋeŋic mi ŋowac ronʒepieŋ.
19 Jaŋe hâcne Kristorao sâcne mi siŋkeeŋgopieŋ. Eki qizec‐nâŋec â nâŋâc
me sahac‐ ticne. Eme qizeckonec ruazi fâuckerâ wahahuc me kike fâri
ombâŋ‐ticne basanaŋ‐ nâpohuc bândeŋ‐ nâpoekac. Ehuc gume hesiwiŋ
enâreme soka sanaŋte tâpiri Anuturaonec fua‐nâreekac.

Kibâtâc dâŋ ŋicmaŋko fuakicne mi manazo
20 Ŋoŋe Kristore hâmocko ʒuhuckehuc mâreŋte wiac tâpirihec

râpeckembiŋko wemocte mâreŋte hae fâri juhuc tinac sâcmutâc dâŋticne
reŋkeeŋgo‐pieŋ? 21Dâŋ kecʒiŋuc: “Keci mi bâuac, keci mi nâc, keci mi roc.”
22 Wiac nâ bac erâ bebehene hâcne, irec kibâtâc dâŋ i ŋiczi maŋjeŋicte
manasurâ mu qaqazuc eeŋgopieŋ. 23 Ŋic iŋucnezi maŋɋârâŋ hawari erâ
“bâtâcko â sowa juhuc sahac bâpitiwazo” iŋuc mupie dâŋ izi fârine tinac
eekac. Erâ wiac iŋucnezi fârine aricne, izi sasec aka sâcnemi hecneocmu.

3
Wiac faic fokac irec henʒiriŋnezo

1Ŋoŋe Kristo fafahare‐ticnao ʒuhuckembiŋko ine faic Anuture maŋfuŋko
Kristo jukacko wiac fokac, irec henʒiriŋnehuc junʒepieŋ. 2 Mâreŋko wiac
fokac irec mâcne, faic wiac fokac irec maŋmamanasu‐ŋeŋic râepie fozejec.
3 Ŋoŋe hâmombiŋ hâcne, eme juju‐ŋeŋic Kristohec Anuturao soŋkekicne
fokac. 4 Juku Kristo e juju runâŋeczi fua taniŋkeme ŋoŋe iŋuc jaha ehec
mâmâc tatamac huririnao fua taniŋkeniŋmu.

Maŋraŋɋa heunucke behec ezo
5 Wiac kecʒiŋucte ine sowa juhuc sahac‐ ŋeŋic bâhâmonʒepieŋ: Boe

sau, maŋwânâŋ, bu gâgâpâcne, sasec sâqocne, buchâro, i eocmu e sahac‐
ticnezi wofuŋ ecnekac muzo. 6 Wiac i sasaware Anuturaonec okacne
fisiocmu. 7 Ŋoŋe mârâcko iŋuc jaha wiac i bajupie maŋ fâri‐ŋeŋic ejujec.
8 Ʒi ine wiac iŋucne sasawa hetaranʒepieŋ. Ehuc aaric, kimbeŋ, râŋgeŋ
bârâŋgeŋ, dâŋ gâgâpâcne â simbiŋne i qikiŋnenʒepieŋ. 9 Burec eec i wâc
mi enʒepieŋ. Maŋraŋɋa‐ŋeŋic mâsi qâqâreŋ‐ ticnehec heunucke behec
erâ 10 maŋɋâri‐ŋeŋic hepie hume rojuŋgopieŋ. Maŋ i hâcne bâbâfuazi
bâpiaŋkememamanahec erâ e jahacne hawari iŋucne fuahuc jukac. 11 Irec

bârâwiŋ juju i tarawec, Grikŋic â Judaŋic, mahec â ma tâmiric, hâwecŋic â
kâte sanaŋ, kiŋaŋ qaqa â ŋicbomboŋ,mâmâc sasawa Kristozi qâhâc‐nâporâ
micne junâre‐fâreekac.

Mitio jujure dâŋ
12 Eme Anuture biŋefâc, e jahac maŋjauŋ eŋarehuc rowosâec‐ŋopawec,

ŋoŋe buuruc â buafec â maŋhuhuŋ â miriŋ â bumâteŋ izi ŋaqi‐ŋeŋic
eme hepie hume rojunʒepieŋ. 13 Ŋoŋe aakic enʒepieŋ, â ŋondeŋ‐
ŋeŋicko dâŋ fuame kiŋ bebehec enʒepieŋ. Wofuŋzi kiŋ behe‐ ŋarewec
iŋuc jaha eec enʒepieŋ. 14 Eme wiac sasawa irec fainao maŋjauŋ ba-
jupie izi wiac bâture‐fârehuc ematauckezejec. 15 Erâ Kristore wamazi
maŋŋeŋicko guriŋne bazejec. Ŋoŋe wamahec erâ me sahac mocjahao
juniŋte rocŋopakicne hâcne. Erâ wâc daŋge mumuteŋ ehuc junʒepieŋ.
16Kristore dâŋzi ŋondeŋ‐ŋeŋicko sawemâririackezejec. Ememaŋɋârâŋ dâŋ
fuŋne fuŋne qaqazuc ehuc faŋ qaqac enʒepieŋ. Erâmiti gaemânec i Mârozi
baafec‐ŋopahamaŋŋeŋicziAnutumuteŋkehuc hecnenʒepieŋ. 17Ememaŋzi
memezi wiac ezo murâ i Wofuŋ Jesu manasiŋkehuc enʒepieŋ, ehuc ere erâ
Anutu Mamac daŋge âzâcnenʒepieŋ.

Ŋowe ŋonâŋ, neŋgocmamac, kiŋaŋ qaqa, ŋicbomboŋ
(Efe 5:22—6:9)

18 Ŋokac ŋoŋe ŋowefâc‐ŋeŋic jaŋere rereŋfâc junʒepieŋ, Wofuŋte biŋe
ekicnezi iŋuc epie sâckeocmu. 19 Ŋic ŋoŋe ŋonâŋfâc‐ŋeŋic maŋjauŋ
ejarenʒepieŋ, ʒâʒâicne ine mi ejarenʒepieŋ. 20 Naru motec ŋoŋe
neŋgoc mamacfâc‐ŋeŋic dâŋ mupie sâc reŋkenʒepieŋ, iŋuc epie Wo-
fuŋzi maname biaŋkeocmu. 21 Mamac ŋoŋe naru motecfâc‐ŋeŋic hâwic
sahac enʒipiŋte aaricko wiac mi ejarenʒepieŋ. 22 Kiŋaŋ qaqa ŋoŋe
mâreŋ ŋicbomboŋfâc‐ŋeŋic jaŋeremic reŋke‐fârenʒepieŋ,maizi qambaraŋ
ejarepie ŋiczi sawa honec‐ŋopapie sâckeocte mâcne, maŋsiocmâc Wofuŋ
araŋ bacnehuc epie sâckeomu. 23 Gie‐ŋeŋic sasawa i ŋic jaŋere erâ mâcne,
Wofuŋte erâ aafec faio banʒepieŋ. 24Kecʒiŋucmanahuc: Gie furi sambâŋko
merâfâc fokac i Wofuŋtaonec roniŋmu. Irec Wofuŋ Kristo ere kiŋaŋ
qaqafâc juŋgopieŋ hâcne. 25 Moc e gie‐ticne bâsâqoreocmu, e irec okacne
jaha roocmu. Wofuŋtao ra rowec ware rowec mi fokac.

4
1 Ŋicbomboŋ ŋoŋe kiŋaŋ qaqafâc‐ŋeŋic wiac sâkoa etiŋnehuc

ejarenʒepieŋ, ehuc ŋaŋacne femicne Wofuŋ sambâŋko jukac i
manasunʒepieŋ.

Nunumure dâŋ
2 Paŋʒâic jaha numuhuc junʒepieŋ. Erâ rucgereŋ juhuc daŋge nunumu

enʒepieŋ. 3 Erâ nâŋere wâc numupie Anutuzi mitire hata bâʒâwe‐nâreme
Kristore dâŋ soŋne mufuanʒepeneŋ. Dâŋ irec hâcne niŋgiŋko fokopac.
4Nunumuzi dopecnupie dâŋ afeckehuc mujaŋgeŋkepe sâckezejec. 5Qâpuc
jaŋehec bâbâfuac erâ wiac mana tara‐hâmohuc enʒepieŋ. Ehuc gie bapa

dameŋ mi sipirickenʒepieŋ. 6 Dâŋŋeŋic hâwec ruacnepie aŋacne ezejec.
Eme ŋic dâŋ iŋucme iŋuc bâtikie‐jareniŋtemi bititienʒepieŋ.

Tikiko â Onesimo
(Efe 6:21–22)

7No nahacne dâŋ binaŋ i Tikikozi eŋareocmu. E joroc âgo babafic‐nâŋec
â Wofuŋte kiŋaŋ qaqa micrereŋhec. 8 E hâcne juju‐nâŋecte dâŋ binaŋ
eŋarehuc mu âkeriŋ eŋareocte ŋoŋerao sorepe fakac. 9 Erâ Onesimo, miti
mamana âgo biaŋ‐nâŋec, ŋoŋere haeonec, e mâmâc ecnepe fârâ ʒirec dâŋ
binaŋ eŋare‐fâreocmu.

Mumutara dâŋ
10 Kâpâcwâru ŋic âgo‐nane Aristako â Banaba nafe‐ticne Mareko â Jesu,

ʒâŋe‐ticne moc Justo, jaŋe manasu‐ ŋareŋgopieŋ. Mareko ere sâcmutâc
eŋarepo, fâ fisiocmuo âgo ecnenʒepieŋ. 11 Ŋic i jaŋe sawa Judaŋic
jaŋeraonec fuakicnezi Anutu uucmaŋ‐ticnere giere baficnueŋgopieŋ, ehuc
bubiaŋ qanareeŋgopieŋ. 12 Erâ ŋoŋere haeonec ŋic moc Epafara, Kristore
kiŋaŋ qaqa, ere mamanac ŋoŋerao fokac, erâ ŋoŋe sanaŋkerâ Anuture
micsâcko juhuc wiac mana tararâ etiŋneniŋte dameŋ sâc nunumuzi dopec‐
ŋopaekac. 13 No fuŋne‐ticne manakopac, e ŋoŋere mecne erâ Laodikea
haconec â Hierapoli haeonec mitiŋic jaŋere mecne mâmâc ʒâic gie wemo
afecne baekac. 14Luka dokta biaŋ‐nâŋec â Dema jahemu ʒeri eŋarekopirec.
15 Erâ no Laodikea haeonec mitiŋic â Nimfasi â wiacfâcne mu ʒeri
ejarekopac i mufua‐jarenʒepieŋ. 16 Papia ʒi ŋic ŋokac wose‐jarepie mana‐
fârepie Laodikea haeonec kikefuŋ jaŋerao râepie rame wosenʒepieŋ. Â
jaŋere moc qâreŋkepo iŋuc jaha ŋarepie wosenʒepieŋ. 17 Arikipo e ʒiŋuc
âzâcnenʒepieŋ: “Miti gie Wofuŋzi neŋgoc ŋeha mugarekicne i aijakic jaha
bâhâmozemec.” 18 Paulo no nahacne ʒâŋe qâreŋ ʒi râekopac. Kâpâcwâru
ŋic nore manasunʒepieŋ. Aki anonoczi ŋoŋerao fozejec.

TESALONIKE I
Tesalonike hae Makedonia mâreŋko ŋekac. Paulo e miti kiŋaŋ namba 2

raku Tesalonike haeo fisirâ sabata hombaŋ jahec â moc miti mume Judaŋic
gâcne â qâpuc bocjaha jaŋe mana ʒakiembiŋ. Eme Judaŋic râŋgeŋne jaŋe
irec aaric bâfuarâ qâpuc suruc‐jopapie Paulo â Sila jofazomupie jahe ŋafeoa
Berea haeo wiserâ rapic (Aposolo 17:1–10). Eme irecnec Paulozi Ateŋ
haeo rawec. Erâ Tesalonike haeonec miti mamana jaŋeremana mezac erâ
Timoteo jaŋerao soreme rawec. Ra fisirâ miti babaju‐jeŋicte fuŋnemanarâ
risierâ Paulo Korinti haeo bâfuarâ dâŋ binaŋ ecnewec. Ecneme fuŋne‐jeŋic
manarâ papia‐jeŋic qâreŋkewec (gaŋ 3:1–8).
Tesalonike haeonec miti ŋic ŋokac jaŋe jopa qâʒâic ejarepie Jesure

erâ ʒâic manambiŋ (gaŋ 1:6 â gaŋ 2:14). Eme tatakic tâmiric juhuc
sanaŋkepie mitizi jaŋerao fua ɋârâŋkewec (gaŋ 1:5 â gaŋ 2:13). Paulo e
irec bune biaŋkeme Wofuŋ daŋge mumuteŋ ecnewec (gaŋ 1:1–4). E irec
qâreŋke‐jarehuc dâŋ mocte mâmâc qâreŋke‐jarewec. Jaŋe Wofuŋ fisiocte
woŋec juhuc ʒiŋuc mumbiŋ: Jesu e fisihuc hâmokicnefâc‐nâŋec hetarac‐
jopame ʒâhec eniŋmu. Iŋuc muhuc jaŋere busâqoc manambiŋ. Erâ gâcne
jaŋe Wofuŋ e biac jâmbâŋ fisiocmu murâ gie‐jeŋic hetararâ hâhâŋ qahuc
jumbiŋ. EmePaulo eWofuŋfifisi‐ticnere fuŋnemufua‐jarewec (gaŋ 4:14–18
â gaŋ 5:1–3). Erâ maŋɋâri juhuc Jesure ŋicfâc fârine jâmbâŋ erâ bahacmâc
juniŋte bufac qajarewec (gaŋ 5:6–11 â gaŋ 4:1–8). Erâ papia ra fisime
tutumaŋ‐jeŋicko woseniŋte mujarewec (gaŋ 5:27). Tesalonike ŋic jaŋere
papia I i Paulozi bâbâni jâmbâŋ qâreŋkewec, papia gâcne sasawa i ʒâhec
qâreŋkewec.
Papia irec dâkâne sâko jajahec kecʒiŋuc fokopirec:
1. Tes I 1—3. Daŋgemumuteŋ dâŋ.
2. Tes I 4—5. Uŋsawaŋ â mu qaqazuc dâŋ.

Paulo e jaŋere erâ Anutu daŋge nunumu ecnewec
1 Paulo, Siliwano â Timoteo nâŋe Tesalonike haeonec kikefuŋ, Anutu

Mamac â Wofuŋ Jesu Kristo ere ŋicfâc, ŋoŋere papia ʒi râeŋgopeneŋ. Aki
anonoc â wama ŋoŋerao fotâcnerâ fozejec. 2 Nâŋe dameŋ sâc ŋoŋere
erâ Anutu daŋge âzâcneeŋgopeneŋ, erâ nunumu gie bahuc sâc ŋoŋere
manasu‐fâreeŋgopeneŋ. 3 Ŋoŋe mamanasiŋ‐ŋeŋicte fârine bâfuaeŋgopieŋ
â maŋjauŋte bâmec gie baeŋgopieŋ â Wofuŋ‐ nâŋec Jesu Kristo paŋʒâic
jaha worickeeŋgopieŋ, irec Mamac‐nâŋec Anutu ere maio hati manasurâ
mufuahuc âzâcneeŋgopeneŋ. 4 Âgofâc, nâŋe manaŋgopeneŋ, Anutuzi
maŋjauŋ eŋarehuc rowosâec‐ŋopawec. 5 Iŋuc eŋarewecte Biŋebiaŋ bafârâ
ŋazapene dâŋ sawami ewec, i tâpirihec â Tiri Mârohec â buâkecnehec ewec.
Ŋoŋerao jumbeŋkoŋoŋere erâwiac ebac embeŋ imanaŋgopieŋ. 6Emenâŋe
bâjâpec‐nâpombiŋ, bâjâpec‐nâpohuc Wofuŋ e jahacne mâmâc bâjâpembiŋ.
Ehuc miti i fific guguriŋ faio Tiri Mârozi bufahac qaŋarehame ro maŋ embi.
7Ŋoŋe iŋuc ehuc Makedonia â Akaia mâreŋkonecmiti mamana jaŋemicne
bajarehuc fuŋne qazu‐jarembiŋ.

Tesalonike ŋic jaŋere dâŋ biŋe hae sâc rawec
8 Ŋoŋeraonec hâcne Wofuŋte dâŋzi haŋ barahuc Makedonia â Akaia

mâreŋko fuawec, erâ i sawa mâcne, ŋoŋe Anutu manasiŋkembiŋ irec
dâŋ biŋe i hae sâc mana‐ fârepie nâŋe jajazane moc mi fuawec. 9 Jaŋe
jaŋac ŋoŋerao gie bapene fârine fuawec irec dâŋ nâzâeŋgopieŋ. Erâ
ŋoŋe nemuɋâŋ râpeckerâ Anutu jujune â fârine maickerâ ŋicfâc‐ticne
embiŋ, 10erâ Ŋokâ‐ticne Jesu hâmockonec bâɋârekicne, e juku sambâŋkonec
waharâ okac dameŋko ŋezic‐nâpozokac, ere ʒawiehuc jueŋgopieŋ, irec dâŋ
binaŋ‐ŋeŋic hae sâc eeŋgopieŋ.

2
Paulo e Wofuŋzi honeme biaŋkeocte irec mocjaha muwec

1 Âgofâc‐nane, ŋoŋerao fisirâ gie bapene fârimâc mi ewec i ŋaŋac
manaŋgopieŋ. 2 Qanaŋ Filipi haeo qa imac enârembiŋ i manaŋgopieŋ
wâc. Enârepie sifu mi dockembeŋ. Aricne, Anuturao roweckepene bubiaŋ
qanâreme afeckerâ ŋoŋerao fârâ Anuture Biŋebiaŋ i juju gie sâko bahuc
mufua‐ ŋarembeŋ. 3 Babaafec dâŋ mueŋgopeneŋ i mamana sifuc faio
mâcne,me maŋsifuc faio mâcne,me kege wage eŋarehucmâcne; 4Anutuzi
honec‐ nâpome sâckeme Biŋebiaŋ muromackenaŋte betoŋ‐ nâpowec irec
sâc mueŋgopeneŋ. Ŋiczi mana‐nârepie biaŋkeocte aricne, Anutu e maŋ
hohonezi mana‐nâreme biaŋkeoctemocjaha mueŋgopeneŋ.

5 Ŋoŋe nâŋere manaeŋgopieŋ, nâŋe bâbâmiriŋ dâŋ moc mi ŋazambeŋ â
mitio ake hehuc moneŋ mafare andac i wâc mi embeŋ, i Anutuzi manaha
mukopac. 6Kristore aposolo nâŋemana‐nârepie feme sâckeocmu imanahuc
sifu ŋoŋe me hae gâcnaonec ŋicbomboŋ eŋarenaŋte mi mumbeŋ. 7 Aricne,
neŋgocmoczi kogocfâcne hemiriŋ‐jopaekac, iŋuc jaha nâŋe ŋoŋerao juhuc
eŋarembeŋ. 8 Aŋac‐nâŋec ŋoŋerao fowecte Anuture Biŋebiaŋ ŋaŋazare
sawa mâcne, ŋoŋere erâ juju‐ nâŋec qiqikiŋ irec mâmâc afeckembeŋ,
maŋnâŋec ŋoŋerao âeckewec irec.

Paulozi mamac‐jeŋic erâ miti qazu‐jarewec
9 Âgofâc, micneneŋ eŋarepene takic‐ ŋopazacte ŋafe furec sahacte gie

mâmâc ʒocne fâronebahuc domambeŋ, i ehucAnuture Biŋebiaŋŋazambeŋ,
ŋoŋe irec manasueŋgopieŋ. 10 Nâŋe maŋtaniŋ â tiŋne â bahacmâc juhuc
miti mamana ŋoŋe wiac eŋarembeŋ, i ŋoŋe mecne â Anutu mecne
fuŋne‐nâŋec manaŋgopieŋ. 11 Erâ moc ʒiŋuc wâc manaŋgopieŋ: Ma-
mac moczi naru motecfâcne ejareekac, sâc ijaha nâŋe ŋoŋe eŋarehuc
buc buc mu sawaŋ dâŋ ŋazambeŋ â esoc qafeŋ eŋarembeŋ â ʒiŋuc
muʒakiehuc ŋazambeŋ: 12 “Uucmaŋ‐ticne â eri tatamac‐ticne rauckeniŋte
hefârec‐ŋopaekac Anutu hâcne, ere ŋicfâc fârine erâ irec sâcko junʒepieŋ.”

Miti manahuc ʒika kimbiŋ
13 Nâŋe Anuture dâŋ ŋazapene manapie ŋicdâŋ mi ewec. Eme iŋuc

sâcne manambiŋ, i Anuture dâŋ jâmbâŋ, eki miti mamana ŋoŋerao gie
baekac. Eme nâŋe irec hâcne Anutu daŋge mumuteŋ kuduc jaha ecnehuc

jueŋgopeneŋ. 14Âgofâc‐nane, ŋoŋe Anuture kikefuŋ Judaia mâreŋko Kristo
Jesurao qohotambiŋ jaŋehec sâcmocjaha embiŋ. Jaŋe Judaŋiczi jopa qâʒâic
ejarembiŋ iŋuc jaha âgofâc‐ŋeŋic gâcnezi ŋoŋe ŋopa qâʒâic eŋarembiŋ.
15 Judaŋic jaŋeWofuŋ Jesu â porofete iŋuc jaha qâhâmoc‐jopambiŋ, erâwâc
nâŋe nâpo jâpec enârembiŋ. Jaŋe Anutu âgomi ecneeŋgopieŋ â ŋicne ŋicne
kisuec‐jopaeŋgopieŋ. 16 Ehuc qâpuc miti jazapene manarâ biaŋkenʒipiŋte
aka henâreeŋgopieŋ. Jaŋe iŋuczi iŋuc ehuc sâqocne faio fefec hefekupie
kiŋjeŋicte sâcmicne qame Anuture kimbeŋ fisi‐jarewec.

Paulo e jaŋeremaŋhâhâŋ ecnewec
17 Âgofâc, nâŋe behec‐ ŋopambeŋ, erâ maŋzi mâcne, sahaczi dameŋ

ŋondeŋ ʒi ŋoŋe tâmiric juhuc huacbuc eŋgopeneŋte mocwâc honec‐
ŋopanaŋte boc enâreekac. 18 Eme irec fârâ iqic‐ŋopanaŋtemumbeŋ, Paulo
no nahac dameŋ moc â moc fâzo mupe Sataŋzi aka henarewec. 19Ŋoŋere
aŋac‐nâpoekac i ʒiŋucte: Wofuŋ‐nâŋec Jesu ere fifisi dameŋkoweni jaŋe gie
fâri‐nâŋec â ʒeri‐nâŋec â eri‐nâŋec eniŋmu? Ŋoŋe wâc enâreniŋmu hâcne.
20Ŋoŋemumuteŋ‐nâŋec â bubiaŋ‐nâŋec.

3
Paulo e jaŋeremanabâc erâ Timoteo soreme rawec

1Ŋoŋeremaŋhâhâŋ boc enârekume nâŋe gâcnezi sifu Ateŋ haeo buc juhuc
2 Timoteo sorepene behec‐nâporâ ŋoŋerao fâwec. E âgo‐nâŋec â Anuture
gieŋic juhuc Kristore Biŋebiaŋ muekaczi fârâ mitio hume keteŋ eŋarehuc
faŋ qaŋareoctemucnembeŋ.

3 Ŋoŋe ʒârâ hâriŋ faio juhuc dockenʒipiŋte iŋuc embeŋ. Ŋoŋe
manaŋgopieŋ, miti mâteŋne juhuc mananaŋte mi munârekicne. 4 Nâŋe
ŋoŋerao juhuc qanaŋ dâŋ ʒiŋuc ŋazambeŋ: “Ʒika biac fai‐ nâŋecko
feocmu.” Eme dâŋ i sanaŋkewec, i manaŋgopieŋ. 5 Eme eesâic runezi
bârokawec‐ŋopame gie‐ nanere fârine omaezacte maŋ kukumbuc boc
enareme jupe bape sâqoreme ŋic e miti babaju‐ŋeŋicte fuŋne manaocte
sorepe fâwec.

Timoteozi risierâ dâŋ binaŋ ewec
6Eme ʒi Timoteo e risie warerâ mamanasiŋ â maŋjauŋ‐ŋeŋicte biŋe biaŋ

nâzâwec. Erâ nâŋere boc manasueŋgopieŋ, â nâŋe ŋoŋe honec‐ŋopazo
muhapene ŋoŋe iŋuc jaha nâŋe honec‐nâpozo mueŋgopieŋ, dâŋ i nâzâ‐
fârewec. 7 Âgofâc, nâŋe ʒârâ hâriŋ â buʒâiczi maŋnâŋec hehâriŋkeme
juhapene miti babaju‐ŋeŋicte dâŋzi bunâŋec bâuruewec. 8 Ŋoŋe Wofuŋ
heme hariŋ ecnehuc sanaŋkeeŋgopieŋ i manahuc maŋnâŋec fie ruruck-
ekac.

Miti jaŋerao fua biaŋ erâ fosanaŋkeocte Paulozi numuwec
9Ŋoŋere erâ Anuture maio bubiaŋ sâko manaeŋgopeneŋte Anutu daŋge

mo iŋucne ecnepene sâckeocmu? 10 Mâc mana‐ nâreha ŋoŋerao fârâ
hohonec erâ miti gâcne forakac i moc ʒuhucke‐ŋarenaŋte ŋafe furec mu
wâwâsic ecneeŋgopeneŋ. 11 Mamac‐nâŋec Anutu â Wofuŋ‐nâŋec Jesu e
2:13: Tes I 1:2; Gal 1:11; Tes II 2:13 2:15: Apo 2:23; 7:52 2:16: Fuf 15:16; Mat 23:32, 33
2:17: Rom 1:11, 13 2:19: Fil 2:16; 4:1; Tes II 1:4 3:1: Apo 17:14, 15 3:2: Apo 16:1–3
3:3: Efe 3:13; Tim II 3:12; Tes II 1:4 3:4: Tes II 3:10; Apo 14:22 3:5: Fil 2:16 3:6: Apo

jahac hata bâfua‐nâreme ŋoŋerao fânʒepeneŋ. 12 Ŋoŋerao ine Wofuŋzi
maŋjauŋ‐ ŋeŋic bâŋɋârâŋkeme ŋedâmâreme ŋaŋackoaŋ â gâcne jaŋehec
eec enʒepieŋ; nâŋe iŋuc jaha ŋoŋe eŋareeŋgopeneŋ. 13 Erâ Anutuzi
maŋŋeŋic keteŋkeme ŋoŋe Mamac‐ nâŋecte maio bahacmâc â maŋfuru
juhapie Wofuŋ‐nâŋec Jesu tiŋnefâc‐ticne sasawa jaŋehec fisizejec.

4
Maŋ wâwânâŋhec aricne, maŋtaniŋ juzo

1Âgofâc‐nane, Wofuŋ Jesure erâ uŋ sawaŋ eŋarehucmoc ʒiŋuc ŋazapene
mananiŋ: Mitio juju bapa‐ŋeŋicziAnutu âgo ecneocte fuŋneŋazaqazuc em-
beŋ, ijaha junʒepieŋ. Mitio juju i sâcne jueŋgopieŋ, mâc juŋɋârâŋkeniŋte
ŋazaŋgopeneŋ. 2 Wofuŋ Jesure micte dâŋ ŋaza qâmoc embeŋ, irec kâuc
mi baŋgopieŋ. 3 Anutu e ʒiŋuc hâcne muekac: Boe sau qikiŋnehuc
maŋɋaɋac junʒepieŋ. 4 Ŋoŋerao moczi e jahacne ŋonâŋ maŋɋaɋacko â
pectâcko rauckezejec, 5 sasecte ʒocbâruŋko misac, i ŋic qâpuc Anuture
kâuc baeŋgopieŋzi eeŋgopieŋ. 6 Moczi moc aka huckehuc wiac iŋucnao
âgo‐ticne mi eatuckezejec. Wofuŋ e wiac irec okacne bazu‐fâreocmu; nâŋe
dâŋ i mârâc jaha mujomirerâ ŋazambeŋ. 7 Maŋwânâŋhec junaŋte aricne,
maŋɋaɋac junaŋteAnutuzi hefârec‐nâpowec. 8 Irecmoc e dâŋ i bâsueocmu,
e ŋic moc mâcne, Anuctu e jahacne bâsueocmu, Tiri Mâro maŋŋeŋicko
râeekac e hâcne bâsueocmu.

Maŋjauŋhec juhuc gie ʒoɋac bazo
9 Ŋoŋe miti mamanazi maŋzi jauŋ babac eniŋte wemocte boc

qâreŋke‐ŋarenaŋmu, Anutu e jahac maŋzi jauŋ babac eniŋte fuŋne ŋaza
ŋowatuc ewec. 10Erâ ŋoŋeMakedonia mâreŋ hae sâc opâ ruac juraŋgopieŋ
jaŋe maŋjauŋ ejarehuc jueŋgopieŋ. Erâ sifu mocwâc ɋârâŋkeocte
ŋazaŋgopeneŋ. 11 Erâ dâŋ moc ʒiŋuc ŋaza qâmoc embeŋ: Rac warec
juhuc dâŋ ojowa mi ee, hae‐ŋeŋicko ŋezurâ ŋehuc mezi gie muŋarekicne
aijakic jaha baniŋte ɋicwânʒâŋ enʒepieŋ. 12 Ehuc qâpuc jaŋere maio roroc
tâmiric pectâc junʒepieŋ.

Jesu fifisi‐ticnere dâŋ
13 Âgofâc, ŋoŋe hâmokicne jaŋere kâuc bârâ, miti tâmiriczi maŋjeŋic

ʒickeme ki mamakuc eeŋgopieŋ iŋuc enʒipiŋte ŋazapene mananiŋ:
14 Nâŋâc Jesu hâmorâ faharewec dâŋ i maŋkerâ ʒiŋuc mananʒepeneŋ:
Anutu e Jesu ecneme hâmokicne jaŋe e jahacnehec amec‐jopa fisiocmu. 15Â
moc i Wofuŋ e jahacne micdâŋ ŋazanaŋ: Mâreŋko ɋâricne juhapeneWofuŋ
fisiocmu nâŋâc hâmokicne mi siric‐jopanaŋmu. 16 Wofuŋ e sambâŋkonec
wahaocte ine dâŋ wiwira â aŋelo qizecte micʒonʒoŋ â Anuture qeŋfânâŋ
fuahamewahaocmu. Wahame Kristo manasiŋkehuc hâmombiŋ jaŋe bâbâni
fahareniŋmu. 17 Faharepie ɋâricne junaŋmu, tiwâne hâcne, izi jaŋerao
ʒuhuckepene karoraczi bafec‐nâpome sawao Wofuŋhec bâbâfuac enaŋmu.

Erâ Wofuŋhec juhuc junaŋmu sanaŋ. 18Ŋoŋe dâŋ i hâcnemuc manac ehuc
maŋ bâbâmâteŋ enʒepieŋ.

5
Wofuŋ dameŋ‐ticne acmâc jaha maickeocmu

1Âgofâc‐nane, dameŋte â ʒâfore dâŋwemocte moc qâreŋke‐ŋarenaŋmu?
2Ŋaŋac ʒiŋuc sâcnemanaŋgopieŋ: Râsi jaŋe ŋafeo ututuŋ fisieŋgopieŋ, iŋuc
jaha dameŋ‐ticne ɋeŋfâfâc jaha maickeocmu. 3 Eme ŋic jaŋe aki wama
sâko fokac muhuc mana fâserâ juhapie wiac hâhâwicnezi acmâc jaha fisi‐
jareocmu. Ŋokac kiwechec moc e gozi onʒoŋ jaha kime fâfâreocmu, iŋuc
jaha ŋic iŋucne jaŋewiac onʒoŋ jaha fua‐jareme wemockomoc wiseniŋmu.
4 Âgofâc, ŋoŋe ine dapâcko mi juŋgopieŋ, irec wemocko Wofuŋte dameŋzi
râsi iŋucne erâ ututuŋ maic‐ŋopame bipic tatara eniŋmu. 5Ŋoŋe tatamacte
â ʒoaŋte kikefuŋ ekicne, nâŋâc ŋafereme dapâcte biŋe aricne.

Dameŋ mi manaŋgopeneŋtemaŋɋâri juhuc ruc bazo
6 Irec ŋic gâcnezi guŋ fopie qâtec‐joparâ guŋ mi fonʒepeneŋ, rucgereŋ‐

nâŋec bahuc maŋte sowa junʒepeneŋ. 7 Guŋ fofo jaŋe ŋafeo foeŋgopieŋ â
gae wowo jaŋe ŋafeowohuc bâbâsifuc bâfuaeŋgopieŋ. 8Ʒoaŋte biŋe ekicne
nâŋâc inemaŋte sowa junʒepeneŋ, ehucmamanasiŋ âmaŋjauŋ izimaruku
enârezejec, â bâbâpiaŋte woworiczi dunâŋec ezejec. 9 I ʒiŋucte: Anutu e
kimbeŋ‐ticnere fârine hotâckenaŋtemâcne,Wofuŋ‐nâŋec Jesu Kristore erâ
bâbâpiaŋ rauckenaŋtemuekac. 10E hâcne okac‐nâŋec hâmowec, i hâmohuc
me ɋâricne juhuc ehec mâmâc junaŋte iŋuc ewec. 11 Ŋoŋe irec hâcne faŋ
qaqac â hehe ʒakiec eeŋgopieŋ iŋuc jaha ehuc junʒepieŋ.

Micne bapa sâsec‐jopahuc ŋic gâcnemâmâc bafic‐jopazo
12 Âgo bureŋ, wiac mocte esoc‐ ŋopaŋgopeneŋ: Ŋoŋerao ʒâic gie

baeŋgopieŋ âWofuŋte erâ micne baŋareeŋgopieŋ âmu bâtiŋ eŋareŋgopieŋ
i jaŋe sâsec‐jopanʒepieŋ. 13 Ehuc gie‐ jeŋicte erâ maŋjauŋ ejarehuc
mana‐ jarepie fehâmbâŋkezejec. Erâ wâc wama qaqac ehuc junʒepieŋ.
14 Âgofâc, hazec qâuŋ dâŋ moc ŋazape mananiŋ. Ŋic kosa ju-
june jaŋe uŋ sawaŋ ejarenʒepieŋ, ŋic manabâcne jaŋe mu âkeriŋ
ejarenʒepieŋ, bataŋkekicne jaŋe dopec‐ jopanʒepieŋ, erâ mâmâc hezu
hemiriŋ ejarenʒepieŋ. 15 Sâqocnere okac babazuc enʒipiŋte sosoŋaŋ
enʒepieŋ. Ŋaŋackoaŋ â ŋic gâcne sasawa jaŋehec eehâmoc erâ erahuc
junʒepieŋ.

Faŋ qaqa dâŋ
16Bubiaŋ faio jurâ jurahuc junʒepieŋ. 17Nunumumocmi hetaranʒepieŋ.

18 Wiac irec me irec daŋge mumuteŋ enʒepieŋ, i Kristo Jesure erâ eniŋte
Anutuzi muŋarekac. 19Mârore ʒoc mi hehâponʒepieŋ. 20 Anuture micdâŋ
mufua‐ŋarepie mana qâoma mi enʒepieŋ. 21 Dâŋ sasawa mana wosâerâ

bâtâc banʒepieŋ, â biaŋne eme bajunʒepieŋ. 22 Sâqocne fuŋne fuŋne ine
qikiŋnenʒepieŋ.

Jambuŋdâŋ
23 Anutu wama rune e jahac ʒure bâpiaŋ eŋareme maŋfuru

ejâmbâŋkenʒepieŋ, eme mâro â maŋ qâqâtâc â sahac‐ŋeŋic furu fohame
Wofuŋ‐ nâŋec Jesu Kristo ere fifisi dameŋko bahacmâc domanʒepieŋ.
24Hefârec‐ŋopakac e mume sasanaŋ, irec gie‐ticne baku batarocmu.

25 Âgofâc, ŋoŋe nâŋere erâ numunʒepieŋ. 26 Opâ ruac ŋoŋe mitio meo
babac efârenʒepieŋ. 27NoWofuŋtemaio ŋaza sanaŋkepe: Ŋoŋe papia kecʒi
opâ ruac mâmâc sasawa wose‐jarepie mananʒepieŋ. 28Wofuŋ‐nâŋec Jesu
Kristo ere aki anonoczi ŋoŋerao fotâcnerâ fozejec.

TESALONIKE II
Tesalonike ŋic jaŋere papia II i Paulozi Korinti haeoa juhuc qâreŋkewec.

Papia namba 1 qâreŋke‐jarerâ râeme ramemi ʒorahamePaulozi jaŋeraonec
dâŋ biŋe kecʒiŋuc manawec: Tesalonike haeonec miti ŋic ŋokac jaŋe
harierâ ʒârâ hâriŋ faio fembiŋ juŋgopieŋ (gaŋ 1:5–10). Erâ moc ʒiŋuc
manawec: Papia mârâcko râepe rawec, izi wiac bâtâcne bâtimuŋ sâcne
mi efârewec. Aricne, Jesu fifisi‐ticnere mumusifuc bâfuarâ Paulorao âke
hotahuc ʒiŋuc mumbiŋ: Dâŋ iŋuc mume warekac, dâŋ iŋuc qâreŋkeme
warekac (gaŋ 2:2). Â gâcnezi ʒiŋucmumbiŋ: Wofuŋ e biac warerâ hetarac‐
nâpowec (2:1–3). Dâŋ i â gâcne fuame ŋic tucne jaŋe gie qikiŋnerâ sisi hâhâŋ
jumbiŋ (gaŋ 3:10–12).
Paulo e dâŋ iŋuc manarâ papia mocwâc qâreŋke‐jarewec. Ehuc mitire

erâ ʒâic fârohec juipiehuc mi dockembiŋ, irec bubiaŋ dâŋ qâreŋke‐jarewec
(1:3–4), erâ Wofuŋzi juku okacne sâckoa bazu‐nâreocmu, irec fuŋne wâc
mujaŋgeŋkewec (gaŋ 1:5–10). Erâ mumusifuc â qac qâsoric wiac fuawec,
irec fuŋne kecʒiŋuc mu rituc ewec: Wofuŋ e acmâc jaha mi fisiocmu, â
ŋic sindaŋnezi fua tâcnerâ eeatuc hâhâwicne bâfuaocmu (gaŋ 2:1–12). Wiac
iŋucne mi fuahame Jesure dameŋ maickekac mi muzo. Iŋuc qâreŋkerâ
miti paŋʒâic bajuhuc irec fârine maŋkopec â sahackopec bâfuaniŋte faŋ
qajarewec (gaŋ 2:13 â gaŋ 3:18).

Jambuŋ â daŋgemumuteŋ dâŋ
1 Paulo, Siliwano â Timoteo nâŋe Tesalonike haeonec kikefuŋ guru,

Mamac‐ nâŋec Anutu â Wofuŋ Jesu Kristo ere ŋicfâc, ŋoŋere papia ʒi
râeŋgopeneŋ. 2 Anutu Mamac â Wofuŋ Jesu Kristo eraonec aki anonoc â
wama ŋoŋerao fotâcnerâ fozejec.

3 Âgofâc, maŋnâŋeczi jâiŋ‐nâpome ŋoŋere erâ Anutu dameŋ sâc daŋge
âzâcneeŋgopeneŋ. Mamanasiŋ‐ŋeŋic boc fua ɋârâŋ eekac, âmaŋjauŋ‐ŋeŋic
fua sawec eme qame qoŋgiŋ eeŋgopieŋ. Eme irec Anutu daŋge âzâcnepene
i jâmbomac sâckeekac. 4 Erâ ŋoŋe fific guguriŋ eŋarepie ʒâic busâqochec
juhuc mamanasiŋ‐ŋeŋic mi ŋeŋgoroŋkeha sifu sanaŋkerâ jueŋgopieŋ, irec
dâŋ binaŋ hae sâc Anuture kikefuŋfâc ejareeŋgopeneŋ.

Wofuŋ e okacne dâŋ tiŋnemutaraocmu
5 Ŋoŋe wiac‐ŋareekac, irec ʒiŋuc muzo: Anutuzi okac dameŋko wiac

sâckoa enâreocmu, irec sâsâcne ʒi qanaŋ fuakac. Anutuzi ŋoŋere maname
sâckeme uucmaŋ‐ticnao raraʒire sâc bâfuaniŋte ʒârâ hâriŋ faio jueŋgopieŋ.
6 Eme juku Anutu mana wosâc‐ticne tiŋne fokac irec sâc enâreocmu: Ŋoŋe
ʒâic fâro eŋareeŋgopieŋ jaŋe ʒâic fâro jaha bâfua‐jareocmu, 7 â ʒâic fâro
manaeŋgopieŋ ŋoŋe ine nâŋe‐hecmâmâc bâgunuc‐nâpoocmu. I jukuWofuŋ
Jesu e aŋelo guru hâhâwicne jaŋehec sambâŋkonecwaha fua tâcneocmu ira
iŋuc enâreocmu. 8 E ʒocbâruŋko waharâ ŋic Anuture kâuc baeŋgopieŋ â
Wofuŋ Jesu Biŋebiaŋ‐ticnemana rereŋmi eeŋgopieŋ jaŋe okacne jareocmu.

9 Ŋic i jaŋe Anutuzi furine sisipiric sanaŋ jarehuc ʒâŋe mai‐ ticnaonec
â tâpiri‐ticnere huriri biaŋkonec bârâriec‐jopaocmu. 10 Eme dameŋ ira
fuŋfuŋfâc‐ticne jaŋerao eri tatamac‐ ticne fuaocmu, â miti‐ ticne ro maŋ
embiŋ jaŋe hone warec ecneniŋmu. Ŋoŋe ine mumutaniŋ dâŋnâŋecmana
ʒakiembiŋ hâcne.

Jaŋe biaŋke sanaŋkeniŋte Paulozi numuhuc juwec
11 Irec hâcne ŋoŋere erâ dameŋ sâc numuhuc ʒiŋuc mueŋgopeneŋ:

Anutu‐nâŋec e hefârec‐ŋopaweczi irec sâcko juniŋte baʒawiec‐ŋopazejec,
erâ tâpiri‐ticnezi dopec‐ŋopahame wiac biaŋnere mu manasuc ehuc ma-
manasiŋte gie fâri bâfua‐fârenʒepieŋ. 12 Iŋuc epie Wofuŋ‐nâŋec Jesu ere
ʒâŋe qâreŋzi ŋoŋerao fua jaŋgeŋkezejec, â ŋoŋe iŋuc jaha erao taniŋke biaŋ
enʒepieŋ. I Anutu‐nâŋec â Wofuŋ Jesu Kristo eki aki anonoc‐ticnere iŋuc
eŋarezejec.

2
Miti ima qaqa sâko fuame Jesure dameŋ bembeŋkeocmu

1 Âgofâc, Wofuŋ‐ nâŋec Jesu Kristo fifisi‐ ticnere â ehec bâbâfuac ee
irec dâŋne moc ŋazapene mananiŋ. 2 Ŋic gâcne jaŋe Wofuŋte dameŋ
maickekac muhuc Mâroraomuhotaniŋmu,me nâŋemicko itic enâreniŋmu
me papia‐ nâŋecte mu ɋetic eniŋmu, eme ŋoŋe mi mutuc erâ fâfârepie
maŋŋeŋic hockezejec. 3 Eatuc dâŋ iŋuc me iŋuc ŋazapie mi mananʒepieŋ.
Wofuŋ dameŋ‐ticne maickezo eha qanaŋ miti ima qaqa sâko fuaocmu, erâ
sindaŋŋic sisipiricte biŋe eki hâcne fua tâcneocmu. 4 Eme ʒâŋene Anutu
me miti wiac mueŋgopieŋ i sasawa râsi ecnehuc qâhuckerâ ro waha âte
ecne‐fâreocmu. Erâ Anuture ufuŋko ferâ ŋehuc e jahacnere muocmu, “No
Anutu.”

Sindaŋŋic
5 No ŋoŋerao juhuc irec hâcne ŋazapo, i moc manasuŋgopieŋ me?

6Dameŋ ʒiŋuczia aka fokac, i manaŋgopieŋ, i hâcne rârieme dameŋ‐ticnao
fua tâcneocmu. 7 Ʒi ine sindaŋzi soŋsoŋko biac gie‐ ticne baekac. Â
aka hecneekac e rârieme sindaŋŋic fua tâcneocmu. 8 Eme Wofuŋ Jesu e
micrombâŋ‐ticnezi qarâ fifisi‐ticnere ʒâziriŋnezi imackeocmu.

Eeatuc hâhâwicne fuazokac
9Ŋic e Sataŋzi neŋgoc ŋesiŋ ŋecnehame tâpiri wiac fuŋne fuŋnehec fuarâ

burecko mâsi â qaŋgec wiac ʒâŋe furu baocmu. 10 Erâ ŋic gâcne, dâŋ
fâri qizecne manarâ bibiaŋke i qaisockerâ sisipiricte biŋe eeŋgopieŋ, jaŋe
sâqocnere maŋ bâsifuc ejareocmu. 11 Ŋic jaŋe iŋuc eeŋgopieŋte Anutuzi
eeatuc neŋgoc qizecne sâkomume fuame burecko qohotaniŋmu hâcne. 12 I
mâcmâcne, dâŋ fâri qizecne qikiŋnerâwiac hehesicnere aŋac‐jopaekac, ŋic
i jaŋe okacne fisi‐jareocte iŋuc hâcne eocmu.

Nunumu â miti mi hetarazo

1:9: Jes 2:10, 19, 21 1:10: Tes I 3:13; Kol 3:4; Mi Mâ 89:7; 69:36; Jes 49:3; 2:11, 17 1:11: Tes

13Âgofâc‐nâŋec,Wofuŋte jorocfâc, ŋoŋeMârozi baɋaɋac‐ŋopame dâŋ fâri
qizecnao qohotahuc biaŋkeniŋte Anutuzi mârâc jaha rowosâec‐ŋopawec,
irec daŋge hati âzâcnenaŋte maŋnâŋeczi jâiŋ‐ nâpoekac. 14 Irec hâcne
Biŋebiaŋ ŋazapene manarâ Wofuŋ‐ nâŋec Jesu Kristo eri tatamac‐ ticne
rauckeniŋte hefârec‐ŋopawec. 15Eme irec âgofâc ŋoŋe sanaŋkerâ dâŋmiczi
â papiazi ŋaza qazuc embeŋ i paŋʒâic bajunʒepieŋ. 16 Wofuŋ‐nâŋec Jesu
Kristo â Anutu Mamac‐nâŋec eki maŋjauŋ enârehuc katucmâc‐ticnere erâ
bubiaŋ fofo sanaŋ bâfua‐nârewec â ʒeŋaŋ fâri woŋec‐nâŋec râewec, 17 eki
hâcne maŋŋeŋic bâinaŋkerâ dopec‐ŋopame dâŋfâri â gie fâri i ŋoŋerao mi
wahazejec.

3
Ŋic jaŋe Paulo nunumuzi bafickeniŋtemuwec

1 Âgofâc, dâŋ moc fokac mananiŋ: Nâŋere erâ numupie Wofuŋte dâŋzi
fofotâc haŋ barame qâreŋ biaŋ‐ticne ŋoŋerao fuawec iŋuc jaha fua razejec.
2 Erâ ŋicmaŋbâiŋ bâbâfuane â sindaŋne jaŋere erâ Anutuzi ŋezic‐nâpoocte
nunumuzi wâc bafic‐ nâponʒepieŋ. Miti i ŋiczi furu ninic ro maŋ mi
eeŋgopieŋ. 3 Wofuŋzi ine mume sasanaŋ, irec hume keteŋ eŋarehuc
sâqocne runere roroŋ sasapec eŋareocmu. 4 Ŋoŋe dâŋ ŋâzapene reŋkerâ
reŋke rahuc juniŋmu, irec Wofuŋte erâ ŋoŋere maŋjahec mi eŋgopeneŋ.
5 Wofuŋzi maŋŋeŋic jowame Anuture maŋjauŋko â Kristore bumâteŋko
iticnezejec.

Gie hetararâ ojoŋ juhuc miti babajune i mi fokac
6 Âgofâc, Wofuŋ‐ nâŋec Jesu Kristo ere micte ŋazapene mananiŋ,

dâŋ qazu‐ ŋarembeŋ i opâ ruac gâcnezi mi reŋkehuc kosa jueŋgopieŋ,
ŋic i jaŋehec mi junʒepieŋ. 7 Nâŋe hata fuŋkerâ âte‐ŋarembeŋ ijaha
bâjâpec‐nâponiŋte kâuc mi baŋgopieŋ. Nâŋe ŋoŋerao ojoŋ mi jumbeŋ.
8 Erâ ŋoŋeraonec nânâ furimâcmi nâmbeŋ, aricne, nânâ mafare micneneŋ
eŋarenʒipeŋte ŋafe furec mezi gie ʒocnehec bahuc ʒâic manambeŋ. 9 Erâ
iŋuc enaŋte mi munârekicne, nâŋe qaŋeŋ‐ ŋopahuc fuŋne ŋowatupene
nâŋere mimiŋ qâjâpec juniŋte iŋuc eŋarembeŋ. 10 Ŋoŋerao juhuc ʒiŋuc
hâcne boc ŋazambeŋ: Ojoŋ juocmuzi nânâmi nâzejec. 11Eme ʒi ŋoŋeraonec
dâŋ ʒiŋuc wareme manambeŋ: Ŋic gâcnezi gie‐jeŋic hetârarâ qâoma erâ
jueŋgopieŋ. 12 Ŋic iŋucne jaŋe Wofuŋ Jesu Kristore micte uŋdâŋ ʒiŋuc
jazapene mana‐jâmbâŋkenʒepieŋ: Ŋezu ŋewâneŋ erâ gie‐jeŋic bapie fârine
fuame jaŋacneonec nânʒepieŋ.

13Âgofâc, ŋoŋe ine eehâmo gie tatakic tâmiric banʒepieŋ. 14Ʒi papiao dâŋ
qâreŋke‐ŋareŋgopeneŋ, i ŋic moczi qikiŋneme fuŋne‐ticne mujaŋgeŋkerâ
behepie buc juhuc mimiezejec. 15 Râsi ecneniŋte mi mukopac, âgo‐nâŋec
muhuc mu bâtiŋ ecnehuc tutuc qacnenʒepieŋ.

16 Wofuŋ e wama runezi ine wama bâfua‐ŋareme ŋoŋerao dameŋ sâc
sâcke‐fârerâ fozejec. Wofuŋ e ŋoŋehec jufârezejec. 17 Ʒi Paulo no nahacne

mezi ʒâŋe qâreŋ‐nane râekopac. Papia qâreŋkeekopac sâc ma izi fuaekac.
Iŋuc hâcne qâreŋkeekopac. 18 Wofuŋ‐nâŋec Jesu Kristo ere aki anonoczi
ŋoŋerao fotâcnerâ fozejec.

3:17: Kor I 16:21

TIMOTEO I
Timoteo e Lisitera haeo fuawec. Mimi‐ ticne â neŋgoc‐ticne jahe Juda

ŋokac. Neŋgoc‐ticne e Miti Opâ ruacnekicne (Aposolo 16:1–13), mamac‐
ticne ine ŋic qâpuc (Timoteo II 1:5). Timoteo e ɋieonecteaŋ miti manahuc
juku sokawec (Timoteo II 3:15). Paulo e miti kiŋaŋ ʒâʒâŋiŋ raku Lisitera
haeo fisirâ Timoteo motec bawec. Eme izia Paulo bâjâpehuc juwec sanaŋ.
Ehuc miti giere bafickewec â kiŋaŋ rac warec ehuc juwec. Paulo e
fuŋne‐ticne Filipi 2:19–22 ira qâreŋkewec. Juku Timoteo soreme Efeso
haeo miti mamana guru hone soŋaŋ â hume keteŋ ejarewec. E jahac
ine Makedonia mâreŋko juhuc papia qâreŋkecnewec (gaŋ 1:3). Timoteo e
Paulozi hâmohame Efeso haeoa juwec.
Efeso haeo ŋic tucnezi miti qâsuahuc dâŋ hehesicne mupie haŋ bawec.

Jaŋe qâpucdâŋ â Judaŋic jaŋere dâŋ â mitidâŋ i mâmâc bâturepie sisifucne
ewec. Eme Timoteo e dâŋ i hehâmoocte Paulozi bufac qacnewec (gaŋ 1). Erâ
tutumaŋ‐jeŋicko gae nunumure â miti mumure dâŋ mutâcnecnewec (gaŋ
2). Erâ mitire micne bapa â babafic juju bapa‐jeŋicte dâŋ ʒuhuckewec (gaŋ
3). Erâ Timoteo e jahacne juju bapare mâmâc qâreŋkewec (gaŋ 4). Ʒâhec
ine hozec jaŋere dâŋ â soŋaŋ kiŋaŋ qaqa jaŋere dâŋ mutâcnecnewec (gaŋ
5 â 6:1–2), erâ ŋic hehesicne jaŋere fuŋne rituwec (gaŋ 6:3–10), â Timoteo e
sâmbâŋ boreŋte fotarieocte bufac qacnewec wâc (gaŋ 6:11–21).

Jambuŋdâŋ
1Paulo no Anutu bâbâpiaŋ‐nâŋectemicte â Kristo Jesumamanac‐nâŋecte

micte Kristo Jesure aposolo juekopaczi 2mitio motec jâmbâŋ‐nane Timoteo
go papia ʒi qâreŋke‐garekopac. Anutu Mamac â Wofuŋ‐nâŋec Kristo Jesu
eraonec aki anonoc â uruc jauŋ â wama gorao fotâcnerâ fozejec.

Mitire numusifuc irec dâŋ
3NoMakedonia mâreŋko razo ehuc gazapo iŋuc ezemec, ehuc Efeso haeo

ʒuhuckerâ juhuc, ŋic tucnezi miti musifuckeeŋgopieŋ jaŋe qatara‐jaretec
behenʒepieŋ. 4 Jaŋe nemu binaŋ bahuc ŋic gaŋne gaŋne juwefumbiŋ irec
fuŋne qapie raʒic wefuc eme mu qaqataranehec fuaekac. Iŋuc epie Anutu
manasiŋkehuc kiŋaŋ qaqacne i wahame sâqoreekac. 5Miti mumure fârine
ine ʒiŋuc fuame sâckeocmu: Maŋtaniŋ â maŋʒuruc â maŋ mamanasiŋhec
juhuc maŋjauŋ bâfuazo. 6Ŋic tucnezi ine miti hata i qâsorierâ dâŋ jawane
fârimâc bâfuambiŋ bajuŋgopieŋ. 7 Erâ jaŋacnere ʒiŋuc mueŋgopieŋ: Nâŋe
Mosere sâcmutâc dâŋ irec qaqazu, iŋucmurâ dâŋ kosa muhuc irec sasanaŋ
bâfuaeŋgopieŋ.

Sâcmutâc dâŋ i ŋic hehesicne jaŋeremukicne
8 Nâŋâc sâcmutâc dâŋte ʒiŋuc manaeŋgopeneŋ: I dâŋ biaŋne, erâ

fuŋne‐ticnemana‐hâmohuc bajuzo. 9Fuŋne‐ticne ine ʒiŋuc fokac: Sâcmutâc
dâŋ i ŋic bahacmâc jaŋere biŋemi ekac, ŋic sindaŋne, râŋgeŋne, araŋ bapa
tâmiric, sâqocne bapa, maŋwânâŋhec, ʒaubacne, neŋgoc mamac sisipiric,
ʒika qaqa, 10boe sau ŋic, ŋicziaŋicko sasec gie bapa, ŋicŋokacfiuc rocjoparâ
1:1: Kol 1:27 1:2: Tit 1:4 1:3: Apo 20:1 1:4: Tim I 4:7 1:5: Rom 13:10; Gal 5:6
1:6: Tim I 6:4, 20 1:8: Rom 7:12

gâcne qikiŋne‐jarehuc moneŋ bâbâfua, burecŋic, Wofuŋte ʒâŋe muhuc
bureckomumupaŋ ee, erâwiac gâcnemoc dâŋ fari biaŋ râsi ecneekac, wiac
iŋucne eeŋgopieŋ jaŋere hâcne sâcmutâc dâŋ mukicne. 11 Anutu juju aŋac
rune ere Biŋebiaŋ eri tatamacnehec tahacnukicne izi hâcne iŋucmufuakac.

Jesuzi Paulo kiŋticne behehuc miti gie mucnewec
12 Tâpiri narehuc basanaŋnuwec Wofuŋ‐ nâŋec Kristo Jesu e daŋge

âzâcneekopac. Eki mana‐nareme sâckeme betoŋnuhucmiti gie munarewec
hâcne. 13 Juwicnao e musoriŋkehuc ŋicfâcne râsi ejarerâ jopa qâʒâic
ejarehape sifu iŋuc enarewec. No Wofuŋte fuŋne kâuc bahuc mamanasiŋ‐
nane tâmiricte iŋuc epore akicnuwec. 14 Eme Wofuŋ‐nâŋecte aki anonoczi
norao qaja fuseme Kristo Jesuraonecmamanasiŋ âmaŋjauŋhec epo. 15 Jesu
Kristo e sâqocne bapa bâpiaŋ‐nâpoocte mâreŋko wahawec, dâŋ i fârine
jâmbâŋ â mâmâc sâko ro maŋ eenere sâc. Sâqocne bapa jaŋere micne no
hâcne. 16 Eme Jesu Kristo e akicnurâ, uruc jauŋ‐ticne ŋemâcne fokac, irec
fuŋne norao furu jaha bataniŋkewec i mâc mâcne, ŋic ʒâhec mâsi i hâcne
norao honerâ e manasiŋkerâ juju sanaŋko fisiniŋte iŋuc enarewec. 17 Juju
sanaŋte Wofuŋ Sâko, mi hâhâmone â mi hohonene, Anutu sâko mocjaha
hâcne, ere ʒâŋe biŋe â eri tatamac foraʒihuc juzejec sanaŋ. Jâmbomac.

Mitire momori gie bazo
18 Motec‐nane Timoteo, qanaŋ gore findaŋdâŋ fuawec irec sâcko dâŋ

mutâcne‐garekicne i hâcne râe‐garekopac. Go i bajuhuc momori gie
biaŋ sanaŋkerâ bazemec. 19 Erâ mamanasiŋge foʒakierâ fohame maŋge
soŋaŋketec ɋaɋacnea fozejec. Ŋic tucnezi maŋɋaɋac juju râpeckembiŋte
mamanasiŋ‐jeŋic ŋeŋgoroŋkeme qâsoriembiŋ. 20 Jaŋeraonecmoc Himenaio
â moc Alesande, eme jahe Sataŋzi bâʒâic‐jofakume mumusoriŋ‐ jekic
behenicte erao râec‐jofapo.

2
Nunumure dâŋ

1 No bâbâni dâŋ moc gaza qâmoc epe: Nunumu wâwâsic â daŋge
mumuteŋ izi ŋaŋacne â ŋic gâcne sasawa dopec‐ jopahuc 2 ŋicwofuŋ â
kia gawaman mâmâc dopec‐jopanʒepieŋ. Eme soŋaŋ‐nâpohapie wamao
mâteŋne âmitine juhâmopene ŋiczimana‐nârepie fezejec. 3 Izi biaŋkeocmu,
â bâbâpiaŋ‐ nâŋec Anutu e irec maname sâckeocmu. 4 Eki ŋic mâmâc
sasawa biaŋkerâ dâŋ fâri qizecnemanamaŋ eniŋtemuekac hâcne. 5Anutu
mocjaha hâcne junârekac, erâ Anutu â ŋic ŋondeŋ‐nâŋecko ŋicwirec‐nâŋec
mocjaha Jesu Kristo e ŋic ekicnezi junâre‐fârekac. 6 Eki hâcne juju‐ticne
qikiŋnehucmâmâc sâko kiwiric‐nâŋec rowec, irec biŋezi dameŋ‐ticnao haŋ
baocte. 7No irec biŋemumu â aposolo jupemurâ râecnukicne, erâ ŋic qâpuc
dâŋ fâri qizecne â mamanasiŋte fuŋne jaza mutâc epemurâ qaqazu gie
munarekicne. Dâŋ i burec mâcne, jâmbomacmukopac.

Ŋic â ŋokac jaŋere dâŋ

8Ŋic jaŋeremukopac, jaŋe hae sâc aaric âmaŋjahec tâmiric juhucmejeŋic
ɋaɋacne foha Anuturao sicnerâ numunʒerpieŋ. 9Â ŋokac jaŋeremukopac,
jaŋe ŋaqi aickerâ rojuhuc rume rume jupie izi eri‐jeŋic ezejec, â qizec susuc‐
jeŋickomâsi qâreŋ ee, me eri wiac furi sâko qoqonaŋ,meŋaqi hohonebâcne
ro juju ine mi enʒepieŋ. 10 Ŋokac mitio juzo muŋgopieŋzi eehâmo gie
bapie sâckeocmu. 11 Ŋokac jaŋe wahamicne juhuc niniŋkerâ hazec râehuc
mamana gie banʒepieŋ. 12Ŋokacziqaqazu gie baoctemeŋic qâhuc‐jopaocte
mi manacnekopac, e mâc rumerâ juzejec. 13 Adam e bâbâni bâfuakicne
â Ewa ine ʒâhec. 14 Adam e eesaic rune mi manacnewec, ŋokaczi ine
manacnerâ qaqatara bâfuawec. 15Ŋokaczimotec roro‐ticnere biaŋkeocmu,
ine mamanasiŋhec â maŋjauŋhec erâ maŋɋaɋac juniŋmu ŋokac i jaŋe iŋuc
hâcne eniŋmu.

3
Mitire micne bapa irec dâŋ

1 Moc e mitire micne bapa juocte muocmu, e gie furi sâkore ecnekac
muzo, dâŋ i jâmbomac. 2 Eme mitire micne bapazi bahacmâc juhuc
ŋokac mocjahahec juzejec, erâ maŋsowa juzejec, eesifuc tâmiric metâne
juzejec, jauŋhec juzejec, qaqazu gie basarickehuc bapane, 3 waiŋ opâ
âmbâŋmi nâzejec, ʒikafac aricne, urucne âwamane juzejec, moneŋmafare
mubâre mi ezejec, 4 e jahacne wiacfâc sâcne soŋaŋ‐jopazejec erâ pectâc
juhuc naru motecfâcne mu bâtiŋ ejareme micrereŋhec junʒepieŋ. 5 Moc
e wiacfâc‐ticne sâcne mi soŋaŋ‐ jopaocmu, e wemocko Anuture kikefuŋ
mamac ejareocmu. 6 Erâ opâ ruac ɋâricne moczi mitire micne bapa mi
juzejec, iŋucnezi penaroŋ eme Sataŋzi doc bazacte. 7Ŋicŋokac kikefuŋkomi
raʒimbiŋ jaŋewâcmanacnepie sâckeekac ŋic iŋucnezimitiremicne juzejec,
jaŋemusoriŋkepie Sataŋzimaŋne bâsifuckeme ere bitiŋko kizacte.

Babafic jaŋere dâŋ
8 Babafic jaŋe iŋuc jaha ŋic metâne junʒepieŋ, nameŋ sosohoc mi

junʒepieŋ, waiŋ opâ nâ âmbâŋ mi enʒepieŋ, moneŋ mafare mubâre mi
enʒepieŋ. 9 Miti boreŋ soŋsoŋ fowarehuc juwec i maŋɋaɋacko duckepie
fozejec. 10 Jaŋe wâc qanaŋ ba esâic ejarezo; eme fuŋne‐jeŋic hone manac
epie sâckeme gie jarezo. 11Ŋonâŋfâc‐jeŋic jaŋe iŋuc jaha metâne junʒepieŋ,
gupe micko âkec mi enʒepieŋ, maŋsowa juhuc wiac sasawa mu bac epie
fâri fideteŋ efârezejec. 12 Bâbafic mo e ŋokac mocjahahec juzejec. Naru
motecfâc‐ticne â wiacfâc‐ticne sâcne soŋaŋ‐jopazejec. 13Eme babaficmoc e
gie‐ticne bame biaŋkememaŋte juju ʒae biaŋne bâfuaocmu â Kristo Jesurao
qohotahuc giere afecke‐hâmoocmu.

Mitire gumi â hobeteŋne
14 No gorao biac fâpemurâ manasuhuc sifu kecʒiŋucte dâŋ ʒi

qâreŋke‐garekopac: 15 Wiac moczi niŋgiŋnume jupe ʒorame Anuture
ficko ju bac ezore fuŋne kâuc bazic. Anutu jujune ere kikefuŋfâc jaŋe

1:27; 2:7, 22; Kor I 11:8, 9 2:14: Fuf 3:6; Kor II 11:3 3:1: Apo 20:28 3:2: Tit 1:6, 7 3:4:
Sam I 2:12 3:7: Tim I 5:10; Kor II 8:21; Kor I 5:12, 13 3:8: Fil 1:1; Apo 6:3 3:11: Tit 2:3



TIMOTEO I 3:16 1668 TIMOTEO I 4:16

hâcne ficticne, erâ wâc dâŋ fâri qizecnere gumi â hobeteŋne juŋgopieŋ.
16Miti‐nâŋecte fuŋne qame hukicne mutaniŋkeeŋgopeneŋ i qeŋ bipinehec:
E sahacko fua tâcnekicne,
Mârozi fuŋne bataniŋkekicne,
aŋelozi honekicne,
qâpucko biŋenemukicne,
mâreŋ sâcmana maŋ ekicne,
eri tatamacko bafekicne.

4
Sataŋzi ŋicmaŋ bâsifuc ejareme miti âke sipuniŋmu

1 Mâro e qanaŋ ʒiŋuc mujaŋgeŋkerâ muekac: Juku ʒâhec ŋic tucnezi
miti beherâ maŋ bâsifuc bâbâfua jaŋere eeatuc dâŋko â demoŋ jaŋere
burecdâŋko qohotaniŋmu. 2 Ine burecŋiczi maŋjeŋic ʒukiwic bakicnere
ŋic eatuc‐ jopahuc ʒiŋuc jazaeŋgopieŋ: 3 “Ŋokac mi rohuc ŋicʒeŋoŋ juzo
â nânâ gâcne mi nâhuc irec sowa juzo.” Nânâ i Anutuzi râe‐fârewec,
erâ mamanasiŋhec juhuc dâŋfâri mana maŋ embeŋzi daŋge âzâcnehuc
nanaŋtemuwec. 4Anuturaonec wiac fuakicne i biaŋne sasawa. Erâ daŋge
âzâcnehuc nâ bac eeŋgopeneŋko qaqatarene mi fokac. 5 I Anuture dâŋzi â
nunumuzi jambuŋkekicne hâcne.

Maŋzi aafec gie bazo
6 Go opâ ruac dâŋ i jaza qâmoc ecmu, ine Jesu Kristore kiŋaŋŋic dâŋ

rereŋhec jucmu, ehuc mamanasiŋte dâŋ â mitire dâŋfuŋne fârine mana
rereŋ ewaremeŋ izi maŋgere nâqiŋ eha jucmu. 7 Â qeŋokac qizec dâŋ
wose murarane ine qikiŋnezemec. Go Wofuŋ manasiŋkehuc jucmurâ
maŋzi aafec bazemec. 8 Sahacte aafec gie bapa izi fâfârine, â maŋ
baafeckehuc Wofuŋ manariŋ qâriŋ eecne ine fârine. Izi ʒira mâreŋko
â juku sambâŋko juju bâfua‐nâreocte mukicne. 9 Dâŋ i fârine jâmbâŋ â
mâmâc sâko ro maŋ eenere sâc. 10 Irec fârine hâcne ronaŋte gie amec
fâfâuc baeŋgopeneŋ, ine mumusoriŋzi fai‐nâŋecko feipieha Anutu jujune
ere mamanacko juhuc eeŋgopeneŋ. E hâcnemâreŋ sâc ŋic jaŋere bâbâpiaŋ
juekaczi mamanasiŋhec nâŋâcne ejâmbâŋkeekac.

Timoteo juju bapa‐ticnere dâŋ
11 Dâŋ mukopac sasawa i jaza mutâc ezemec. 12 Go motec ɋâri jukic

irec ŋic jaŋe gore manapie wawahane mi ezejec. Go maŋjauŋhec â ma-
manasiŋhec â maŋɋaɋachec jutec miti mumugezi â juju bapagezi opâ ruac
guru hata jowatuzejec. 13Woŋec‐nane juhuc miti wose qazuc â jaza qâmoc
ehuc juzemec. 14 Micne bapa jaŋe Mâroraonec dâŋ mufuahuc mejeŋic
qizecgao râehuc jambuŋgumbiŋ, jambuŋ irec fârine sifucke‐garezacte bâiŋ
basawec ezemec. 15 Go irec mana mezac ehuc giege baʒihuc batec fârine
fuarâ fua ehuc fome hone‐fârenʒepieŋ. 16Gahacne maŋ sahac soŋaŋkehuc
mitire dâŋfuŋne furu mimic foŋareocte mâmâc soŋaŋkezemec. Go i hâcne
3:15: Tim II 2:20; Efe 2:19–22 3:16: Joh 1:14; 16:10; Rom 1:4; Mar 16:19 4:1: Tim II 3:1; Pet

II 3:3; Jud 1:18; Joh I 2:18 4:3: Fuf 9:3; Kor I 10:30, 31 4:4: Fuf 1:31; Apo 10:15 4:7: Tim
I 1:4; 6:20; Tim II 2:16, 23; Tit 1:14; 3:9 4:8: Tim I 6:6 4:9: Tim I 1:15 4:10: Tim I 2:3, 4

paŋʒâic bajuzemec. Iŋuc ecmuo ine dâŋge manaeŋgopieŋ jaŋe mecne â go
gahacne mâmâc juju biaŋko fisiniŋmu.

5
Mu tutuc â mu bâtiŋ irec dâŋ

1 Ŋicqizec moc dâŋ âzâcnemurâ fâfâcnehec mi ecnezemec, mamac‐nane
muhuc urucko mu tutuc ecnezemec, ŋicmotec hahac ɋafâc‐nane muhuc
sâcjeŋicko jaza bâtiŋ ejarezemec. 2Ŋokac qizec neŋgocfâc‐nanemuhuc iŋuc
jaha uruc jauŋdâŋ jazazemec, ŋokac sahac ɋâri seŋfâc‐nane muhuc rucge
bahuc dâŋ wiac jazazemec.

Hozec bâmec bajarezo
3 Hozec sâsec‐jopahuc dâŋjeŋic dopeckezemec, hozec jâmbâŋ jaŋere

mukopac. 4Hozec moc naru motec me ŋosafâcne juniŋmu, ine jaŋe qanaŋ
jaŋacne ficko miti gie bahuc ŋic ŋokac qizefâc‐jeŋic jauŋ‐jopanʒepieŋ, ehuc
juwicnao wiac ejarekicne irec tofa bazunʒepieŋ. Anutu e irec maname
sâckeocmu. 5 Hozec fârine ine e jahackoaŋ juhuc Anuturao roweckeekac,
ehuc ŋafe furec nunumu wâwâsic ecneekac. 6 Â hozec moc sasec gie
baocmu ere ine ɋâricnezi hâmocne mucnezo. 7 Dâŋ i wâc jaza sanaŋketec
manarâ bahacmâc junʒepieŋ. 8Moc e wiacfâcne â soctofafâcne hone jauŋ
â kime dopec mi ejareocmu e miti beherâ qâpuc sanaŋ ewec mucnezo.

Hozec fuŋne‐jeŋicmanazo
9 Hozec moc jara‐ticne 60 bazuwec, erâ ŋic mocjahahec juwec, iŋucne

sawa ʒâŋe‐ticne bâmec papiao râezo. 10 Erâ eehâmo gie bawec me mâcne,
irec fuŋne taniŋkeocte kecʒiŋucmu wioc ezo: Naru motec rocjoparâ gume
jowac ejarewec memâcne? Erao ŋic furune fisipie hezu hewâneŋ ejarewec
me mâcne? Mitiŋic bâmec bajarewec me aricne? Jauŋ gie fuŋne fuŋne
bawecmemâcne? Fuŋne‐jeŋic iŋuc hâcnemanazo. 11Hozec sahac ɋâri jaŋe
ʒâŋe‐jeŋic bâmec papiao feocte mupie ine qatara‐jarezemec. Iŋucne jaŋe
sasecte ejareme Kristo qâoma ecnerâ ŋicte sahac bapa eeŋgopieŋ. 12 Erâ
mârâc dâŋmupaŋkembiŋ i qâsuapie bahacnehec eekac.

13 Erâ wâc gie tâmiricte ficbiri juhuc oma qâoma erâ jueŋgopieŋ, erâ i
sawa mâcne, dâŋ jawane â simbiŋne kosa wosepie feekac. 14 Irec no ʒiŋuc
mukopac: Hozec sahac ɋâri jaŋe ŋic mocwâc rorâ naru motec rocjoparâ
dete mamac â ro rikec qâ rikec enʒepieŋ. Iŋuc ehuc jupie kisâ jaŋe
sâqocnere ojowa baniŋmurâ dâŋ basarâ behenʒepieŋ. 15 Hozec gâcne
jaŋe ine biac hata qâsoriembiŋ Sataŋ bâjâpeeŋgopieŋ. 16 Hozec moc e
miti ŋokac mocte ficko juhuc gie bafickeme ine eki bâmec bacnezejec, â
qâqâhâc‐jeŋickonec mi rozejec, qâqâhâc‐jeŋic i hozec waha qaqane jaŋere
ezejec.

Soŋaŋ jaŋere dâŋ
17 Soŋaŋzi gie‐jeŋic bapie biaŋkeme wiac bafehuc ehâmo‐jarezo, ine miti

mumu â qaqazu gie paŋʒâic baeŋgopieŋ jaŋe hâcne iŋuc ejarezo. 18 Miti
papiao dâŋqâreŋ ʒiŋuc hâcne fokac: “Bulimakaozi gi bagarehuc sopâc
kecɋaŋ nâzo mume mi sakarecnezemec.” Erâ moc ʒiŋuc: “Gie bapa ŋic e
4:16: Rom 11:14 5:1: Tah 19:32 5:5: Jer 49:11; Luk 2:37; 18:7 5:10: Heb 13:2; Joh 13:14
5:13: Tes II 3:11 5:14: Kor I 7:9 5:17: Rom 12:8; Fil 2:29

furi fuacneme sâckeocmu.” 19Ŋicmocjahazi soŋaŋ moc dâŋko râezomume
mi manacnezemec, ŋic 2 me 3 jaŋe mupie ine manarâ giene bazemec.
20Moczi bahac bâfuame âgo guru jaŋeremaio mu bâtiŋ ecnetec gâcne jaŋe
manahuc hâwic‐jopazejec wâc. 21No Anutu â Jesu Kristo ere maio â aŋelo
bufuŋfâc‐ticne jaŋeremaio kecʒiŋucmupaŋke‐garekopac: Dâŋ gaza qâmoc
ekopac i aimuŋ soŋaŋkehaŋ moc mi wahazejec, ehuc maŋgere ŋic ŋokac
wiac sâctiri moc mi ejarezemec. 22 Go ŋic miti giere fâro ehuc biac mi
jambuŋ‐ jopazemec, jaŋere kiŋzi gore faio fezacte. Gahacne maŋ sahac
soŋaŋketec ɋaɋacnea fozejec.

Hucte dâŋ â sâqocne fufuare dâŋ
23Go bukiki â huc ʒâic gâbâ egareekacte opâ sawa mi nâzemec,waiŋ opâ

afecne mac nâzemec wâc. 24 Ŋic tucne jaŋere sâqocne i fuŋne babataniŋ
dameŋmimaickeha qanaŋ fua taniŋkeekac, tucne jaŋere soŋsoŋ foku ʒâhec
fuaocmu. 25 Eme eehâmo gie i iŋuc jaha fua taniŋkeekac, â iŋucmi eekacko
soŋsoŋ foku ʒâhec fua taniŋkeocmu.

6
Kiŋaŋ qaqa jaŋere dâŋ

1 Kiŋaŋ qaqa juŋgopieŋ jaŋe sasawa bomboŋfâc‐jeŋic sâsec‐jopahuc
rume‐ jarenʒepieŋ, Anuture ʒâŋe biŋe babawaha â miti susure fuazacte
iŋuc enʒepieŋ. 2 Erâ bomboŋfâc‐jeŋic gâcne opâ ruac jaŋe ine ʒiŋuc
mi muhuc bawahac‐ jopanʒepieŋ: “Mitio sâcnâŋec mocjaha eŋgopeneŋ.”
Aricne, “bomboŋfâc‐nâŋec jaŋe Wofuŋ manasiŋkepie âgo jauŋ eja-
reekacte ehâmo‐nâreeŋgopieŋ”, iŋuc muhuc kiŋaŋ maŋafec jaha qajarepie
sâckeocmu. Go dâŋ i jaza mutâc ehuc faŋ qajarezemec.

Moneŋ mafare andac mi ezo
3Moc e dâŋ i âke sipurâ mocmuhucWofuŋ‐nâŋec Jesu Kristo ere dâŋbiaŋ

qikiŋnehuc miti hatare sâcmutâc râpeckeekac ere ʒiŋuc muzo: 4 E maŋgâc
erâ sahac‐ ticne bafehuc dâŋ giŋkeme giŋ baʒihuc muraocmu, izi sasec‐
ticne eocmu hâcne. Eme irec iiŋguuŋ, hehefaric, mumusoriŋ, qoqoric,
5 erâ wâc mu qaqatarac hati fuaekac. Ŋic iŋucne jaŋe maŋjeŋic sifuckerâ
mamana‐jeŋic ʒikeme, moneŋ mafa fua‐nârezejec muhuc miti bajuniŋte
mueŋgopieŋ. 6Miti babajuzi jâmbomac sahacte dope bâbâfua‐nârene,moc-
jaha mukâroŋ tâmiric bajunʒepeneŋ. 7 Ʒiŋuc manasunʒepeneŋ: Fuanaŋte
mâreŋko metariŋ warembeŋ, juku hâmonaŋte iŋuc jaha metariŋ jaha
ranaŋmu. 8 Eme irec hâcne nânâ wiac â ŋaqi qoruc fonâreme manapene
sâckeha junʒepeneŋ. 9Moneŋmafa sâko qâhâckezomuniŋmu, jaŋe eesâicte
wiwiticko feniŋmu, erâ wiac omane fuŋne fuŋnere sasec bâfuarâ mana
utuckehuc sipirickeniŋmu. 10 Moneŋ mafare andaczi sâqocne gâcnere
jâcne hâcne. Ŋic tucnezi irec harac ehuc miti hata qâsorierâ buʒâic sâko
bâfuambiŋ.

Juju sanaŋte heʒakiezo

11 Anuture ŋic go wiac iŋucne geŋkezemec. Ehuc tiŋke biaŋ erâ mitihec
â mamanasiŋhec â maŋjauŋhec â sasanaŋhec â buuruchec ecmurâ irec
fotac qatariezemec. 12 Erâ mamanasiŋte juju gie biaŋ bazemec. Baku
juju sanaŋte heʒakiezemec. Go irec hâcne hefârecgukicne, erâ go gahac
iŋuc ecmurâ ŋic tutumaŋkomupaŋketecmanambiŋ. 13Anutu wiac sasawa
juju bâfua‐jareekac ere maio â Jesu Kristo kia Pilatorao mumupaŋ fârine
muwec ere maio musanaŋke‐garekopac: 14 Go sâcmutâc dâŋ mugarekicne
i bâbâsifuc tâmiric â bâbâbiene tâmiric reŋkehuc juhaŋteWofuŋ‐nâŋec Jesu
Kristo fisizejec. 15 Irec dameŋ maickeme juju aŋac â tâpiri buc focneekac
Anutu hâcne, eki motâc rome fua taniŋkeocmu. E ŋicwofuŋ jaŋere Wofuŋ
Sâko â fekicne jaŋere Fekicne. 16 E bucticne hâhâmo tâmiriczi, tatamac
moczi moc mi raraʒine irec maŋnao juekac. E ŋicmoczi moc mi honekicne
erâ mi honezo. Mumumbiaŋ â tâpiri focneweczi focnehuc juocmu sanaŋ.
Jâmbomac.

Hobeteŋne fofo sanaŋ bâfuazo
17 Ŋic mâreŋte moneŋ mafa ɋâfoŋne fojarekac jaŋe jazatec sahac‐jeŋic

mi bafehuc wiac sisirowenere manapie izi hobeteŋne‐jeŋic eme ira mi
âtesiŋnenʒepieŋ. Anutu e mâriri bâfua‐nâreme nâ bac ehuc jueŋgopeneŋ
erao âtesiŋnenʒepieŋ. 18 Erâ mujaretec buafec â bokifac erâ eehâmo gie
bahuc mitire fârine bocjaha bâfuanʒepieŋ. 19 Ehuc hobeteŋne‐jeŋic moc
fofo sanaŋ i bâfuarâ juju fârine rauckenʒepieŋ.

Timoteore uŋsawaŋ dâŋ
20 O Timoteo, go merâfâc garekicne i soŋaŋkehuc bajuzemec. Erâ

dâŋ jawane â fârimâc, ŋic gâcnezi bajuhuc ʒâŋene “dâŋ qame hukicne”
mueŋgopieŋ, i qikiŋnezemec. 21 Ŋic tucnezi dâŋ ira hâcne qohotahuc
mamanasiŋte hata qâsoriembiŋ. Aki anonoczi ŋoŋerao fosejec.

TIMOTEO II
Paulo e Roma haeo mecne kâpâcwâruo ŋehuc papia i qâreŋkewec. Mârâc

kâpâcwâru bapie ŋewec dameŋ ira mâcne, ʒâhec mocwâc rorâ Roma haeo
bararâ kâpâcwâru bapie ŋewec, dameŋ ira papia namba 2 qâreŋkewec.
Mârâcko Roma haeo momori moczi soŋaŋkehame fic omanao ŋewec.
Ŋehame ŋic jaŋe iqickezo murâ sâcne iqickembiŋ. Ʒâhec ine kâpâcwâru
fic jâmbâŋko râepie ŋehame Onesiforozi basaku jaha bâfuawec (gaŋ 1:15–
17). Motecfâcne gâcne jaŋe mamac‐jeŋic behe‐fârembiŋ, Luka e mocjahazi
ehec juwec (gaŋ 4:10–11). Kiazi Paulo dâŋte hefâreme ŋic moczi Paulore
riŋ rorâ dâŋ mumu i aricne (gaŋ 4:16). Eme irec Timoteore ecneme ʒiŋuc
qâreŋkewec: Go ŋeŋe ʒeʒepec boc mi ehuc biac norao warezemec (gaŋ 4:9
erâ 21). Erâ Mareko jowame mâmâc erao ranicte muwec (gaŋ 4:11).
Timoteozi biac ra fisirâ honeocmu me mâcne, irec maŋjahec erâ papia

qâreŋkecnewec. Timoteo e Efeso haeoa huhame râecnewec. Ira mitire
mumusifuc dâŋ boc haŋ bawec. Eme Timoteozi hehâmoocte giene bame
ŋic gâcne jaŋe râsi boc ecnepie ʒâic busâqocko juhuc maŋne betaŋkezo
ewec. Irec Paulozi ʒiŋuc qâreŋkecnewec: Go hâbige mi goroŋkezejec (gaŋ
1:6–8), â ʒârâ hâriŋ kâdoc rocmurâ mi takicguzejec (gaŋ 2:1–7 â 4:1–5).
Erâ mitire mumusifuc ŋic jaŋere dâŋ bawahaocte â tatakic tâmiric mu
bâuruec ejareocte qâreŋkecnewec (gaŋ 2:23–26). Ŋic iŋucnezi Anuture qânâ
wâtuŋ mi herândiŋkeniŋmu (gaŋ 2:19). Gie i bahuc mitidâŋ qazucnekicne
ira siŋkeocte (gaŋ 3:14–17) â miti muminʒiriŋkeocte irec dâŋ mâmâc
qâmockecnewec (gaŋ 4:2).
Paulo e hâmohape miti gie i weniŋuc foocmu, iŋuc muhuc manabâc mi

ewec. E mitire ʒiŋuc manawec: I ŋiczi mi niŋgiŋkeniŋmu (gaŋ 2:9), â
mumusifuc ŋic jaŋere ʒiŋuc muwec: Fuŋne‐jeŋic taniŋkeocmu (gaŋ 3:8–9).
Erâ hâmocte wâc mi hâwickewec. E Wofuŋtao qohota sanaŋkehuc ʒiŋuc
muwec: Wofuŋ e hâmoc qâmiziewec (gaŋ 1:10), ehec ʒâic fâromanahuc juku
hâmorâ juju‐ ticnao fisizo (gaŋ 2:10–13), erâ Wofuŋte meonec eri hendiŋ
rozo (gaŋ 4:6–8). Paulo e Wofuŋte mamanac iŋuc hâcne juhame Nerozi
mume qambiŋ. E fuŋne ʒiŋuc manawec: Hâmoc dameŋ‐nane maickekac,
iŋuc manahuc papia ʒi hâcne mâmâzoc dâŋ qâreŋkewec. Gie‐ticne â papia
qâqâreŋ‐ticne ira hâcne tarawec. Baweme‐ticnezi hâcne Timoteore papia II
qâreŋkewec.

Jambuŋdâŋ
1 Paulo no Anuture micte, Kristo Jesuzi juju bâfuawec irec biŋedâŋ

muiŋnepemurâ Kristo Jesure aposolo epozi 2Timoteo motec biaŋ‐nane gore
papia ʒi qâreŋkekopac. Anutu Mamac â Wofuŋ‐nâŋec Kristo Jesu eraonec
aki anonoc, uruc jauŋ â wama gorao fotâcnerâ fozejec.

Timoteo mamanasiŋ fârine focnewec
3 Mamac ŋosafâc‐nane jaŋe maŋfâsâc juhuc tuczi tuc Anuture kiŋaŋ

qawarekupie ɋâric‐jeŋic noni iŋuc jaha eekopaczi daŋge âzâcnehuc
nunumuo ʒuʒuhuc ŋafe furec manasucguhuc juekopac. 4Nore ki busâqoc
emeŋ, irec manasurâ honecguhuc bubiaŋ sâko manapemurâ enareekac.
1:3: Apo 23:1; 24:16; Fil 3:5

5 Erâ mamanasiŋ fârine fogarekac, irec wâc manasuekopac, mamanasiŋ
i hâcne mimige Loisi â neŋgocge Eunike jaherao foweczi gorao wâc
fotâcnewec fokac i manakopac.

Sasanaŋhec erâ mitire juju gie bazo
6 Eme no irec hâcne manasu‐gararâ mupe: No menane qizecgao râepe

Anutuzi jambuŋ tahacguwec i hehâroŋketec ʒocne fuazejec. 7 Ehuc ʒiŋuc
manasuzemec: Anutu e hâbi‐nâŋec goroŋkeoctemârominârewec, tâpirihec
â maŋjauŋhec â maŋsowahec enaŋte nârewec. 8 Irec go Wofuŋ‐nâŋecte
biŋe mutaniŋkecmurâ mimi gaŋgaŋ mi ezemec, erâ kâpâcwâru ŋicticne
nore dâŋ mucmurâ acmeruŋ wâc mi ezemec. Go Anutuzi tâpiri gareme
sâc no qâsuecnurâ Biŋebiaŋte erâ ʒârâ hâriŋ faio juzemec. 9 Eki hâcne
bâpiaŋ‐nâporâ tiridâŋ‐ticnezi hefârec‐nâpowec. I biaŋ‐nâŋecte mâcne, e
jahac maname fowecte aki anonoc‐ticnere erâ iŋuc enârewec. I mârâc jaha
jâmbâŋ Kristo Jesure erâ biŋe qanârekicne. 10 Eme fârine fufua ine dameŋ
ʒi bâbâpiaŋ‐nâŋec Kristo Jesu wahame fua tâcnewec. Eki hâcne hâmoc
qâmizierâ juju â wiac fofo sanaŋ Biŋebiaŋko bajaŋgeŋke‐nârewec. 11 Eme
no irec biŋemumu â aposolo â qaqazu jupemurâ munarekicne.

Mitire kadahe aimuŋ soŋaŋkezo
12No irec hâcne ʒârâ hâriŋ faio juekopac, ehucmimimieekopac. Noman-

asiŋkeekopac eremaŋjahecmi eekopac, aricne, no ʒiŋucmanapaŋkeekopac,
e tâpiriheczi ʒeŋaŋ‐ nane sâcne soŋaŋke‐narehame dameŋ sâko maicke-
zokac. 13 Dâŋ fârine irec biri‐ ticne qazu‐ garepo ijaha bâjâpezemec, i
Kristo Jesu manasiŋkehuc â maŋzi jauŋkehuc iŋuc ezemec. 14 Tiri Mâro
maŋnâŋecko juekac eki neŋgoc ŋegarehame miti kâdoc qârârie‐garekicne,
i aimuŋ soŋaŋketec fogarezejec.

Onesiforo ere dâŋ
15 Asia mâreŋko behecnu‐fârembiŋ i manameŋ, Figelo â Hemogene jahe

mâmâc. 16 Wofuŋ e Onesiforo ere wiacfâc maŋuruc qajarezejec. Mamac‐
jeŋiczi kâpâcwâru ŋic nore mi takickeha bubiaŋ hati qanarehuc juwec.
17 E Roma haeo fisirâ ʒoɋac basacnuku bâfuacnuwec. 18 Wofuŋzi manaha
dameŋ sâko Wofuŋtao uruc jauŋ bâfuazejec. E Efesoo wâc kiŋaŋ qaqa gie
wemo afecne bawec i go gahac hone manac emeŋ.

2
Wofuŋtemomori gie bazo

1Kristo Jesuzi aki anonoc tahacguwec i gomotec‐nanezi bajuhuc qabocge
qame huzejec. 2 Ŋic bocjahazi hone manac ehapie gie gaza gowatuc epo,
gie i hâcne ŋic tucne Wofuŋte hatao jueŋgopieŋ â miti munusuŋkeniŋte
tâpiri fojarekac iŋucne jaŋe qazu‐jaretec banʒepieŋ wâc. 3Go Kristo Jesure
momori ŋic sanaŋne juhuc irec ʒârâ hâriŋ kâdocge rocmurâ mi takicguze-
jec. 4 Moc e momori gie baocmuzi wemocko sahackopec gie fuŋne fuŋne
ameckeocmu. E momori jaŋere birio râeweczi wiac honeme sâckeocmu i
sawa eocte muocmu. 5Moc e sisiric gie bahuc sâcmutâc qâsuaocmuzi furine
1:5: Apo 16:1 1:6: Tes I 5:19; Tim I 4:14 1:7: Rom 8:15 1:8: Rom 1:16 1:9: Tit 3:5
1:10: Rom 16:26; Heb 2:14; Kor I 15:55, 57 1:11: Tim I 2:7 1:13: Tim I 6:3; Tit 2:1 1:14:

Tim I 6:20 1:15: Tim II 4:16 1:18: Jud 1:21 2:3: Tim II 1:8; 4:5

mi roocmu. 6Moc e he sarac ehuc ʒâic‐ticnemanaocmuzi nânâ fârinemicne
barâ bâsurâ nâme sâckeocmu. 7 Dâŋ gazakopac i manatâc qâtâc ezemec.
Wofuŋ eki maŋge bâwiŋkememana tara‐fârezemec.

Mi docke pârâc ezo
8 Go Jesu Kristore mamanac juzemec; e Dawidire ɋâriczi hâmockonec

ɋârerâ faharewec; Biŋebiaŋ‐ticne iŋuc hâcne muekopac. 9 Biŋebiaŋ irec
erâ ʒâic fâro manaekopac, erâ wâc sâqocne bapa iŋucne niŋgiŋnumbiŋ
ŋekopac. Anuture dâŋ ine mi niŋgiŋkekicne. 10No ʒâic gie sasawa i Anutu
bâwosâefâc‐ticne jaŋere erâ ŋetâcneekopac, jaŋe Kristo Jesure bâbâpiaŋzi
ŋihe umbiŋ ejareha eri tatamac fofone mâmâc rauckeniŋte iŋuc eekopac
hâcne. 11Dâŋ ʒiŋuc fokac i jâmbomac:
Ere hâmocko ʒuhuckembeŋko
juju‐ticnao iŋuc jaha ʒuhuckenaŋmu,
12 ʒâicmana takirenaŋmuo
ehec guriŋ bapa gie wâc banaŋmu.
E mic banaŋmuo
eki iŋuc jaha mic bacnâpoocmu.
13Mumupaŋ‐nâŋeczi dockeocmuo
ere mumupaŋzi sanaŋkeocmu.
Moc murâ moc mu i erao mi fokac.

Mitire mumusifuc
14 Go dâŋ i heqâre‐jarerâ Anuture maio mujomirehuc jaza sanaŋketec

dâŋ racnere mu iigoc mi enʒepieŋ. I wiac fârimâc, iŋuc ehuc miti mamana
sipiric‐jopaniŋmu. 15Anutuzimana‐gareme sâckeocte ʒoɋachec juhuc giege
bazemec, ehuc dâŋ fâri qizecne fâretiŋ jaha mujaŋgeŋkehuc jutec mimizi
gieŋic gore faio mi fezejec. 16 Â dâŋ jawanere ojowane bapie mi bafic‐
jopazemec. Iŋuc eeŋgopieŋzi eraku miti beheniŋmu. 17 Burecdâŋ‐jeŋiczi
biac wicbâroŋ iŋucne erâ ŋedâmâreocmu. Ŋic iŋucne jaŋeraonec moc
Himenaio â moc Fileto. 18 Jahe dâŋ fâri beherâ mukopirec, fafahare i biac
fuawec. Iŋucmuhuc ŋic gâcnemiti ba imac ejarekopirec.

Anuture qânâ wâtuŋ â râqâc furi sâko
19 Anutuzi qânâ wâtuŋ râeme huwec ine qiŋ herâ domakac. Maqâreŋ‐

ticne ʒiŋuc fokac: “Wofuŋzi biŋefâc‐ticne ʒâŋitac‐jopaekac.” Erâmoc ʒiŋuc:
“Wofuŋte ʒâŋe bajuŋgopieŋ jaŋe ʒeŋgoma bâbâsifuc râpeckenʒepieŋ.”
20Ufuŋ sâkoo râqâcwiac gol â siliwazi bakicne i sawamâcne, jâczi âmâreŋzi
bakicne imâmâcŋekac. Râqâc gâcnaowiac furi sâkozihuocmu, gâcnaowiac
omanezi huocmu. 21 Moc e bâbâsifuc wiac qikiŋneme maŋne ɋaɋackeme
râqâc furi sâko eme ufuŋ runezi jambuŋkerâ bajuhuc izi gie biaŋ fuŋne
fuŋne baocmu.

Wofuŋte ŋic juzo
22 Socɋârizi wiac fuŋne fuŋnere andac eeŋgopieŋ i bâec bazemec. Ehuc

maŋjaŋicbiaŋkekicneziWofuŋmuwâwâsic ecneeŋgopieŋ jaŋebafic‐jopatec

tiŋke biaŋ eere â mamanasiŋte â maŋjauŋte â wamare henʒiriŋnenʒepieŋ.
23 Mugufuc dâŋ mutucne â racne igockezemec, irec fârine mu qaqatarac
sawa fuaekac i manakic. 24Wofuŋte kiŋaŋŋiczi mu hehefaric mi ezejec, e
ŋic sasawa âgo ejarehuc miti micafec qazu‐jarezejec, â pepecne ecnepie
wiac aaricko mi ejarezejec; 25 erâ ŋic maŋrâŋgeŋ ine urucko mu bâtiŋ
ejareme Anutu e jahac moc bawahac‐ jopame maŋjeŋic bârisierâ dâŋfâri
ʒâŋitanʒepieŋ. 26 Eme maŋjeŋic uŋtome, Sataŋte dâŋ reŋkeniŋte wiwitic‐
ticnao kicjopawec i hetaranʒepieŋ.

3
Miti bâbâsifuc ŋic jaŋere dâŋ

1 Go ʒiŋuc manazemec: Dameŋ tarazo eha sâqocnezi sawe
mâririackeocmu. 2 Ŋic kecʒiŋucne juniŋmu hâcne: Jaŋe jaŋacnere
sawa manoniehuc juju, moneŋ sasec, ruruc bâbâcne, sahac mumuteŋ,
musurecne, neŋgocmamac dâŋ qaqatara, nâme nikecne, araŋ bapa tâmiric,
3 maŋjauŋ tâmiric, kiŋ babaju, micko âkechec, nâ areŋne, qicqucne, wiac
biaŋne qaqaisoc, 4 docbapa, enʒaŋaucne, pepecne, sasecte aŋac kâcɋene
bajuhuc Anuture aŋac mi mamana, 5 sahaczi miti hawari juhuc mitio
sasanaŋ tâmiric juju. Iŋucne hâcne jupie honec‐ joparâ râpec‐jopazemec.
6 Ŋic mukopac jaŋeraonec tucnezi kamierâ ficbiri juhuc ŋokac kosane,
bahac fuŋne fuŋne bâfuambiŋ â saseczi ejareme ra qa ware qa eeŋgopieŋ,
iŋucnezi jaŋere eniŋtemubâdoc ejareeŋgopieŋ; 7ŋokacdameŋ sâcmamana
gie bahuc dâŋ fâri qizecnere fuŋne mi mana taraeŋgopieŋ iŋucne hâcne.
8 Mârâc jaha Jane â Jambere jaha Mosere dâŋ bawahapic, iŋuc jaha ŋic
mukopac jaŋe maŋjeŋic sifuckekicnere mamanasiŋte hata kâuc bahuc
mutuc eeŋgopieŋ. 9 Erâ wiac eejeŋic wemocko boc efeniŋmu. Mutuc‐
jeŋicte fuŋne taniŋkeme ŋic sasawa hone‐fâreniŋmu, Jane Jambere jaherao
fuawec iŋuc.

Paulo ʒârâ hariŋ ŋemâcne fuacnewec
10Go jupe juju‐nanezi inemiti mumu‐nane, juju‐nane, giebapa‐nane, ma-

manasiŋ‐nane, buuruc‐nane, maŋjauŋ‐nane, sasanaŋ‐nane, 11fific guguriŋ‐
nane â ʒârâ hâriŋ‐nane, irec hatane âtehuc bâjâpecnuekic. Antiokia haeo â
Ikonioŋ haeo â Listera haeo fific guguriŋ enarepie ʒâic serereŋ mo iŋucne
manapo! EmeWofuŋzi sifuwiac iŋucnaonec bataracnuwec. 12Erâ ŋic gâcne
wâc Kristo Jesurao qohotahuc miti hata âteniŋmu jaŋemâmâc fific guguriŋ
fua‐ jare‐ fâreocmu. 13 Ŋic repicne â eeatucne jaŋe ine jaŋacnao â gâcne
jaŋerao eeatuc gie bafeku repire sanaŋkeniŋmu.

Tiri papia wose manac ehuc juzo
14Go ine dâŋ qazu‐garekicne âmaŋge ekicne ira qohotahuc juzemec. Dâŋ

moraonec romeŋ i kâucmi bakomec. 15Erâ go ɋieocnecteaŋ tiri papia wose
manac ewefuhuc juekicte izi maŋge batamaeha Kristo Jesu manasiŋkehuc
bâbâpiaŋ sâcne bâfuacmu. 16Miti papia i Anutu Mâro‐ticnere qafeŋko fua‐
fârewec, eme irec wose manac epene mitire fuŋne qazu‐nâreekac â mu

tutuc enâreekac â mu bâtiŋ enâreekac â tiŋne hata nâwotuekac. 17 Iŋuc
enârehuc baʒawiec‐nâpokume nâŋâc Anuture ŋicfâri erâ eehâmo gie fuŋne
fuŋne sâcne bâfuanaŋmu.

4
Pectâc juhuc miti gie ɋicwânʒâŋ jaha bazo

1 No Anuture maio â Kristo Jesu, juku Wofuŋ tâpirihec fisirâ qâricne
â hâmokicne dâŋnâŋec mutaraocmu, ere maio gazapaŋkepe manac: 2 Go
miti muminʒiriŋkezemec, ehuc ŋic irec ejareha me mi ejareha ɋicwânʒâŋ
jaha jazazemec. Erâ ŋic mu tutuc â mu bâtiŋ â mu sawaŋ ejarehuc
qaqazu giege uneŋko tatakic tâmiric bazemec. 3 Juku dameŋmocmaickeme
miti riucdâŋ manapie joŋtaweme qikiŋneniŋmu. Qikiŋnerâ miti hazecte
nâpene‐jeŋic sawa eme qaqazu mana wosâc ejarepie maŋjeŋic sâckeme
iŋucnea guruhec rocjopaniŋmu. 4 Ehuc mitidâŋ fârine râpeckerâ nemu
binaŋko qohotaniŋmu. 5 Go ine dameŋ sâc maŋtiec juzemec, ʒârâ hâriŋzi
faigao feme sanaŋkezemec, Biŋebiaŋ muromackezemec, gie mugarekicne i
basarickezemec.

Paulo dameŋ‐ticne bembeŋkewec
6No ine biac due bazo ekopac, rara dameŋ‐nane bembeŋkekac. 7No juju

gie biaŋ batarakopac, hata‐nane âte wareku mao fisikopac, mamanasiŋ‐
nane soŋaŋkehape mi ŋeŋgoroŋkewec. 8 Eme ʒi sambâŋte eri hendiŋ
biŋe‐nane râekicne fokac, i juku dameŋ sâkoo Wofuŋ, mumutara tiŋne eki
narezokac, erâ no sawa mâcne, fifisi‐ticnere aŋac‐jopaha jueŋgopieŋ jaŋe
mâmâc jarezokac.

Ŋic gâcnezi Paulo behembiŋ
9 Go fâro barâ norao biac warezemec. 10 Dema e mâreŋkopec wiac

irec mana kikiwerâ behecnurâ Tesalonike haeo fâwec, Kereske e Galatiao
rawec, â Tito e Dalimatia mâreŋko fâwec. 11 Ʒi Lukahec buc jukoperec.
Mareko jowatec mâmâc warezepirec. E giere sâcne baficnuocmu. 12 Tikiko
ine sorepe Efeso haeo fâwec. 13 Warezo ehuc hata ŋaqi‐nane Troa haeo
Karpo ere ficko hetarapo i bawarezemec, erâ papia‐nane qizecne â rehacne
mâmâc amecke warezemec. 14 Aeŋzi wiac bapa ŋic Alesande e sâqocne
bocjaha enarewec, irec Wofuŋzi juku okacne bazucneocmu. 15 Dâŋnâŋec
mâretec ro waha âte ewec. Go ere sawaŋge qazemec. 16 Dâŋgie‐nane
bâbâni fuawec dameŋ ira âgo moczi dâŋte mi baficnuwec, aricne, jaŋe
behecnu‐fârembiŋ; kiŋjeŋic mi fojarezejec. 17Wofuŋ eki ine miti musawe
tarape qâpuc jaŋe mana‐fâreniŋte dopecnurâ basanaŋnuwec, ehuc laioŋte
mickonec bataracnuwec. 18Wofuŋ e sâqocne irecme irec ŋezicnurâ sambâŋ
uucmaŋ‐ ticnao râecnuocmu. Erâo eri tatamac forahuc juzejec sanaŋ.
Jâmbomac.

19 No Prisika â Aqila â Onesiforo wiacfâc‐ticne mâmâc manasu‐ jare‐
fârekopac, i jazazemec. 20Erasto e Korinti haeo juwec â Trofimo e huc bame
Milete haeo hetarapo. 21Go hoemaŋ dameŋ mi maickeha biac warezemec.
Eubulozi manasu‐garekac, erâ wâc Pudeŋ â Lino â Klaudia â âgo sasawa
jaŋe iŋuc jahamanasu‐gareŋgopieŋ. 22Wofuŋzimaŋ qâqâtâcgehec juzehec.
Aki anonoczi ŋoŋerao fozejec.

TITO
Tito e Helene ŋic. Paulozi miti qazucneme manawec (Galata 2:3). Paulo

e rame ra jume ju ecnewec. Paulo â Banaba jahe Jerusalem haeo rapire
bâjâpec‐jofamemâmâc rambiŋ (Galata 2:1). Juku Paulozi soreme ŋic jaŋere
papia barame jajahec ewec. Ʒâhec ine Paulozi Kreta mucko râeme juhuc
irecnec miti mamana hone soŋaŋ ejarewec. Paulo e Makedonia mâreŋko
juhuc Tito papia râecnewec, ehuc erao raocte qâreŋkecnewec (gaŋ 3:12).
Timoteore papia i qâreŋkewec dameŋ ijaha Tito ere qâreŋkewec wâc.
Kreta miti mamana jaŋerao Judaŋic fisirâ maŋ bâsifuc ejarembiŋ. Â

Kretaŋic jaŋacnaonec gâcnezimaŋko fuac dâŋmumbiŋ. Eme ŋic ŋokac jaŋe
dâŋ i â i mâmâc manarâ mitio wiac esifuckezo embiŋ. Eme Paulozi irec
uŋdâŋ qâreŋkewec (gaŋ 1:10–16 â gaŋ 3:8–11). Erâ micne bapa jaŋere dâŋ i
mâmâc qâreŋkewec.
Tito e Kreta nucko Jesure kikefuŋ jumbiŋ jaŋere micne erâ juku ijaha

hâmowec.

Mumuʒâwe â jambuŋdâŋ
1 Paulo, Anuture kiŋaŋŋic â Jesu Kristore aposolo, no gie munarekicne i

Anuture bâwosâecfâc jaŋe mamanasiŋhec eniŋte â dâŋ fâri qizecne mitio
fokac i mana taraniŋte; 2 ehuc juju sanaŋte biŋedâŋ, Anutu burec tâmiriczi
mârâc jaha dameŋ mi fowecko muwec, i manahuc juju sanaŋ worickehuc
juniŋte. 3 Dâŋticne i hâcne dameŋ‐ ticnao mufuahuc Anutu bâbâpiaŋ‐
nâŋeczi noni muromackepemurâ mupaŋke‐narewec. 4 Eme mamanasiŋ
wirec fonârekacte motec jâmbâŋ‐nane jukomec Tito go hâcne papia ʒi
râe‐garekopac. Anutu Mamac â bâbâpiaŋ‐nâŋec Kristo Jesu eraonec aki
anonoc â wama gorao fotâcnerâ fozejec.

Soŋaŋ micne bapa jaŋere dâŋ
5 Gie tofane fokac i bataracmurâ Kreta nucko hetaracgupo, irec gazapo

iŋuc ehuc hae sâc soŋaŋ râec‐jopa razemec. 6 Ŋic moc bahac fâsâc â
ŋokac mocjahahec juocmu, erâ naru motecfâcne mitihec â ʒaubac tâmiric
â pepecne tâmiric juniŋmu, ŋic iŋucne râec‐jopazemec. 7 Micne bapa moc
e Anuture gie soŋaŋkeekaczi bahacmâc juzejec, ehuc pepecne tâmiric â
ʒâʒâicne tâmiric â waiŋ âmbâŋ mi nânâ â ʒikare aafec tâmiric â moneŋ
mafare sasec tâmiric, iŋuc juzejec. 8 Erâ jauŋhec â wiac biaŋne sasawa
dodopecke â wama ruaine, tiŋne, araŋ bapanehec â sowa bâtâchec juzejec.
9Mitidâŋmuqaqazuc ehuc hatane basanaŋkekicne i paŋnea bajuzejec. Eme
izi tâpiri râcneme dâŋ fâri biaŋ ŋic qazu‐jarehucmu sawaŋ ejarezejec â miti
âke sipueŋgopieŋ jaŋere dâŋ bawahazejec.

Mumusifuc â eeatuc ŋic
10Ŋic bocjahazi râŋgeŋne â dâŋ racnemumu â eeatuc‐jeŋichec juŋgopieŋ,

Judaŋiczi opâ ruac jaŋerao wemo afecnezi iŋuc juŋgopieŋ. 11Ŋic izi hâcne
moneŋ mafare erâ, mumusifuc‐ jeŋic qatarakicne i musawehuc garikiŋ
gâcne furu jaha ba sipiric ejareeŋgopieŋ; ŋic iŋucne jaŋeremic qâbâzickezo.

Tim II 2:24 1:9: Tit 2:1; Tim I 1:10; Tim II 4:3 1:11: Tit 3:6; Joh 10:12; Pet I 5:2

12 Kreta jaŋacne porofete moczi ʒiŋuc muwec: “Kreta ŋic jaŋe burec hati,
qowi mimicne â wiac âmbâŋ nânâ.” 13 No dâŋ i manape jâmbomac ekac.
Irec go mu bâtiŋ sanaŋne ejaretec mamanasiŋzi bâɋârec‐jopame ɋiɋic
qanʒepieŋ. 14 Ehuc Judaŋic jaŋere mamana gufuc dâŋ racne â ŋic dâŋfâri
râpeckembiŋ jaŋere sâcmutâc dâŋ mi mananʒepieŋ. 15 Maŋɋaɋachec
jueŋgopieŋziwiac sasaware manapie ɋaɋacne eekac. Â sâqocnezimaŋjeŋic
bâbiekume mamanasiŋ tâmiric embiŋ jueŋgopieŋ, jaŋe ine mamana â
maŋjeŋic mâmâc wâwânâŋhec efârewecte wiac mocte manapie ɋaɋacne
mi eekac. 16 Jaŋe, Anuture fuŋne manaeŋgopeneŋ, miczi iŋuc muhapie
eebapa‐jeŋiczi ine mickeekac. Jaŋe ŋic mamakâcne â dâŋ qaqatara, â gie
biaŋnemoc bapanere sâcmâcne.

2
Ŋic ŋokac kâcɋene jaŋere dâŋ

1 Go ine miti riucdâŋ fokac irec sâcko jaza mutâc ezemec. 2 Ehuc mutec
ŋic kâcɋene jaŋe sowa bâtâc â metâne â wama ruaine jupie mamanasiŋ â
maŋjauŋ â maŋuruc furu fojarezejec. 3Erâ ŋokac kâcɋene iŋuc jaha jazatec
miti ŋokac fârine erâ gupe micko âkec tâmiric â nârâmbe tâmiric juhuc
juju biaŋte qaqazu enʒepieŋ. 4 Ehuc ŋokac socɋâri jaza mutâc epie ŋowe
ɋiefâc‐jeŋic jauŋ biaŋne ejarenʒepieŋ. 5Erâmimihec erâ sasec tâmiric juhuc
nâ qofac â wiac bâpiaŋke emasaŋ ehuc ŋowefâc‐jeŋic sâsec‐jopanʒepieŋ. I
Anuture dâŋ susure fuazacte iŋuc enʒepieŋ.

Ŋicmotec â kiŋaŋ qaqa jaŋere dâŋ
6Ŋicmotec iŋuc jaha esoc‐jopatec sowa bâtâc‐jeŋichec junʒepieŋ. 7 Ehuc

go gahac wiac biaŋne sasawa irec micne bajarehuc eehâmo gie batec
honerâ bâjâpecgunʒepieŋ. Miti mutiŋnehuc â bâmâckehuc jazazemec. 8Erâ
hata sanaŋ fokac irec sâcko musaricketec kisâ jaŋere maŋ henʒaŋneme
jaŋe burec enâreniŋte dâŋ basarâ behenʒepieŋ. 9 Kiŋaŋ qaqa jazatec
bomboŋfâc‐jeŋic jaŋere dâŋ reŋke‐fârehuc kiŋaŋ biaŋne qajarenʒepieŋ,
ehuc micjeŋicko mi ronʒepieŋ. 10 Erâ fiuc serereŋ tâmiric juhuc wiac‐jeŋic
hone qâzuc ehâmonʒepieŋ. Iŋuc ehuc bâbâpiaŋ‐nâŋec Anutu dâŋticne ba
eric ecneniŋmu.

Ʒure baɋaɋac enârekicnere juju jaŋgeŋnao juzo
11 Mâreŋ sâc ŋic biaŋkenaŋte Anuture aki anonoczi bâtâcne bâtimuŋ

ewec. 12 Erâ izi bâfiriec‐nâpohuc bâtiŋ‐ nâpohame qâpuc hata â wiac
jawanere andac i qikiŋnerâ mâreŋ ʒira wama ruaine â tiŋne â mitine
junʒepeneŋ. 13 Iŋuc juhuc Anutu sâko â bâbâpiaŋ‐nâŋec Kristo Jesu ere
eri tatamac fua tâcneme juju aŋacko fisinaŋte irec mamanac junʒepeneŋ.
14 Eki hâcne nâŋâcnere due bahuc sindaŋkonec bâhoc‐nâpowec, erâ
fuŋfuŋfâc‐ticne juhuc mitire fârine ʒoɋac erâ bâfuanaŋte ʒure bâpiaŋ
enârewec. 15 Go paŋʒâic erâ dâŋ i hâcne jazahuc mu sawaŋ â mu bâtiŋ
ejarezemec. Ŋic jaŋe go mi hucgunʒepieŋ.
1:13: Tim II 4:2 1:14: Tim I 4:7 1:15: Mat 15:11; Rom 14:20 1:16: Tim II 3:5 2:1:

Tim I 6:3; Tim II 1:13 2:2: Tim I 5:1 2:3: Tim I 3:11 2:5: Efe 5:22 2:7: Tim I 4:12; Pet
I 5:3 2:8: Pet I 2:15 2:9: Efe 6:5; Tim I 6:1; Pet I 2:18 2:10: Tit 1:3 2:12: Efe 1:4; Joh
I 2:16 2:13: Kor I 1:7; Rom 5:2; Fil 3:20 2:14: Gal 1:4; Tim I 2:6; Efe 2:10; Mi Mâ 130:8; Wah
19:5; Sâc 14:2; Eʒek 37:23; Pet I 3:13 2:15: Tim I 4:12

3
Tiri Mâroraonec fufua ɋâricne fuambeŋ

1 Go dâŋ heɋâre‐jarehuc jazatec ŋic jaŋe kia gawaman â fekicne araŋ
bajarehuc dâŋjeŋic reŋkenʒepieŋ, erâ gie biaŋne fuŋne fuŋne fokac irec
afeckerâ banʒepieŋ. 2 Erâ mumusoriŋ â dâŋ mumuc mi enʒepieŋ. Aricne,
wamane juhuc ŋic maŋuruc ejare‐fârenʒepieŋ. 3 Nâŋâc mârâc jaha iŋuc
jaha maŋmutuc erâ râŋgeŋne juhuc qac qâsoric ejumbeneŋ. Erâ sasec
fuŋne fuŋne irec kiŋaŋ qahuc sindaŋ â iiŋguuŋ bâfuarâ mamakâcne erâ
kikisuec ejumbeneŋ. 4 Izi ʒâhec ine bâbâpiaŋ‐nâŋec Anutu uruc jauŋ â
buafec‐ticne fua tâcneme 5 eki nâŋâc tiŋne juhuc gie moc bambeŋtemâcne,
buuruc‐ ticnere erâ juju ɋârire opâzi â Tiri Mâroraonec fufua ɋâricnezi
bâpiaŋ‐nâpowec. 6 E bâbâpiaŋ‐nâŋec Jesu Kristore erâ Tiri Mâro afecne mi
qoŋgiŋke‐nârewec. 7 I nâŋâc Kristore aki anonocte erâ kiŋnâŋec fâsâeme
juju sanaŋtemamanac juku rauckenaŋte iŋuc enârewec.

Dâŋ fârimâc qikiŋnezo
8 Dâŋ i jâmbomac, eme go ɋicwânʒâŋ erâ âkendâŋnetec Anutu man-

asiŋkeeŋgopieŋzi eehâmo gie baniŋte ʒoɋac enʒepieŋ. I wiac biaŋne, i epie
ŋic jauŋ bacjopaocmu. 9 Â mugufuc dâŋ jawane â fuŋne qaqa dâŋbiri â
sâcmutâc dâŋtemu qaqatarac â bac bârisic ine geŋkezemec. I wiac racne â
fârimâc. 10Ŋic hâme âkefâucnemoc uŋdâŋmocjahame jajahec âzâcnetecne
qikiŋneme behetec buc juzejec. 11 Go manakic, ŋic iŋucne e qaqaharicne,
maŋnezimumu hehec ecne‐bipieha sâqocne baekac.

Mumutara dâŋ
12 No Atema me Tikiko sorepe gorao fâ fisime biac Nikopoli haeo ware

bâfuacnuzemec, no hae ira hâcne hoemaŋko juzo mukopac. 13 Sâcmutâc
mamana ŋic Ʒena â Apolo jahe miti kiŋaŋ ranicte nânâ mafa wiac
bâmocke‐jactetec wiac mi basahuc bititiezepirec. 14Ŋicfâc‐nâŋec jaŋe wâc
eehâmo gie baku maŋjeŋic ezejec, eme sahacte dope babasa fuaocmu sâc
jauŋ gie bapie miti‐jeŋiczi fârinehec ezejec. 15 Ŋic nohec jueŋgopieŋ jaŋe
sasawa go manasu‐gareŋgopieŋ. Mitio âgo enâreeŋgopieŋ jaŋe manasu‐
jareŋgopeneŋ irec wâc jazazemec. Aki anonoczi sâcŋopa‐fârezejec.

3:1: Pet I 2:13 3:2: Fil 4:5 3:3: Kor I 6:11; Efe 2:2; 5:8 3:4: Tit 2:11; Muq 8:31 3:5:
Efe 2:8, 9; 5:26; Joh 3:5; Tim II 1:9 3:6: Joe 2:28 3:7: Rom 3:24 3:9: Tim I 4:7 3:10:
Joh II 1:10; Mat 18:15, 16 3:11: Tim I 6:4, 5 3:12: Tim II 4:12 3:13: Apo 18:24; Kor I 3:5, 6
3:14: Tit 2:14; Mat 7:19; Efe 4:28, 29



FILEMOŊ 1 1681 FILEMOŊ 14

FILEMOŊ
Filemoŋ e Kolosai haeo juwec. E ŋic moneŋ mafa‐ ticnehec. Jesure

kikefuŋfâc jaŋe ficticnao tumaŋne jumbiŋ (ombâŋne 2). Kiŋaŋ qaqafâcne
jumbiŋ jaŋeraonecmoc ʒâŋene Onesimo eki wiserâ raku Roma haeo Paulo-
rao fisiwec. Fisime Paulozi miti qazucneme manarâ maŋne bârisiewec.
Erâ Paulo kiŋaŋ qacnehuc juwec. Paulo e motecte maname biaŋkewec
(omb. 11–12). Erâ sakareocte maname mi sâckewecte bârisiewec (omb. 13–
14). Bârisieocmurâ kecʒiŋuc manasuwec: Mâc sorepe ra fisime bomboŋ‐
ticnezi jâpezacte papia qâreŋkezepac. Iŋuc manasuhuc Filemoŋte papia
qâreŋkewec hâcne, kecʒiŋucmuhuc: Mârâcko qâpucmotec juhuc sahacnezi
sawa gie bagarewec. Ʒi inemitio âgoge ewecko sahacnezi âmaŋnezimâmâc
jugareocmu (omb. 16).
Kolosai haeonec miti mamana papia wirec‐ jeŋic qâreŋkerâ Filemoŋte

moc buc qâreŋkewec. Erâ papia jajahec Tikiko râcneme barawec. Barahuc
Onesimo jowame mâmâc rapic.
Paulore papia ine mac hâcne. Eki papia qâreŋkeme Miti Ɋârio râekicne

i ʒiŋuc: Roma jaŋere 1, Korinti jaŋere 2, Galata jaŋere 1, Efeso jaŋere 1,
Filipi jaŋere 1, Kolosai jaŋere 1, Tesalonike jaŋere 2, Timoteore 2, Tito ere
1, Filemoŋte 1. Papia 13 ine hâcne qâreŋkewec. Papia‐ticne sasawa i mitire
ʒâkâŋ sâko.

Mumuʒâwe â jambuŋdâŋ
1 Paulo, Kristo Jesure kâpâcwâru ŋic no, â âgo‐nâŋec Timoteo, nâhe

Filemoŋ joroc babafic‐nâhec gore papia ʒi râekoperec; 2 erâ wâc ŋokac
âgo‐nâhec Apia â momori âgo‐nâhec Akipo, erâ Filemoŋ gore ficko mitire
tumaŋneeŋgopieŋ ŋoŋere mâmâc râekoperec. 3 Mamac‐ nâŋec Anutu â
Wofuŋ Jesu Kristo eraonec aki anonoc â wama ŋoŋerao fotâcnerâ fozejec.

Paulo e Anutu Filemoŋte erâ daŋge nunumu ecnewec
4 No nunumuo gore manasuhuc sâc Anutu‐nane daŋge âzâcneekopac.

5 Go Wofuŋ Jesurao â mitiŋic jaŋerao maŋge domakac â jaŋere mamanac
juekic irec biŋe manakopac hâcne. 6 Eme go mamanasiŋko nâŋehec
maŋ mocjaha emeŋte wiac biaŋne Kristoraonec fua‐ nârewec fokac i
sasawa mana taracmurâ numuekopac. 7 Âgo‐nane, go mitiŋic bubiaŋ
qajareekomec, irec nomaŋjauŋgere bunane uruemewemo afecne ʒeri epo.

Kiŋaŋ qaqa Onesimo ere dâŋ
8 Go wiac ecmurâ i no Kristore micte mupaŋke‐garezo murâ sâcne

afeckerâ ezapo, 9erâ sifumaŋjauŋte erâmâcmuhemunaŋ egarehucmupe;
ŋicqizec Paulo no hâcne, erâ dameŋ ʒi wâc Kristo Jesure kâpâcwâru ŋic
epozi, 10 no motec‐mae Onesimo, kâpâcwâru ficko juhape fua‐narewec, ere
gazakopac. 11 E mârâcko jugareme mi sâckewec, ʒi ine no â go mâmâc
junâcteme sâckekac. 12 Buhândâŋ‐nane e hâcne sifu bârisie‐garepe fakac.
13No Biŋebiaŋte erâ kâpâcwâru ficko ŋehape gore âkehoc kiŋaŋ qanareocte
sakarezomupo. 14Erâ gomimanahaŋtecne sakarepe uruckomâcne, jâiŋko
1:1: Efe 3:1 1:2: Kol 4:17; Tim II 2:3 1:3: Rom 1:7 1:6: Fil 1:9 1:7: Kor II 7:4
1:10: Kol 4:9; Gal 4:19; Kor I 4:15 1:13: Fil 2:30

qikiŋne‐narezicte manabâc ehuc bârisie‐garekopac. 15Behecgume e tâmiric
piticne jumeŋ, i fuŋne ʒiŋucte mecne, risie‐garerâ gohec jusanaŋkeocte.
16 Kiŋaŋ qaqage sawa mâcne, mitio âgoge erâ juocte fagarekac. No hâcne
iŋucne junarewec, â go ine fehuc jugareocmu i ʒiŋucte: Sahaczi gore
juweczi Wofuŋte erâ bufuŋge ekac. 17 Go nore manatec âgoge ekopacko
ine e hefârockehuc manatec Paulo hefârockekopac ezejec. 18 Wiac moc
sipiricke‐ garewecko me tofage moc erao fokacko ine nore muzemec.
19 Paulo no hâcne ʒi qâreŋke‐garekopac, okacne bazu‐ garepemu. No
nahacne tofa wâc gorao kâcɋene fokac, noraonec hâcne fuameŋ i; erâ
irec wemocte boc mupemu. 20 Âgo‐nane, go Wofuŋte erâ wiac buafec
tahacnucmurâ enarekac. Kristore erâ bubiaŋ qanarezemec.

Mumutara dâŋ
21 Go micrereŋge fokac i manahuc dâŋ ʒi qâreŋke‐garekopac. Erâ

manakopac, gazakopac i sawa mi ehuc maŋgere gâcne ʒuhuckecmu.
22Ŋoŋe nunumuzi bataracnupie Wofuŋzi no bâriesiecnu‐ŋareme fâpemurâ
mukopac, eme go irec ŋeŋe hewâneŋke‐narezemec.

23Kristo Jesure kâpâcwâru ŋic âgo‐nane Epafra e manasu‐garekac. 24 Erâ
babaficfâc‐nane Mareko, Aristako, Dema â Luka jaŋe iŋuc jaha manasu‐
gareŋgopieŋ. 25Wofuŋ Jesu Kristo ere aki anonoczi maŋŋeŋicko fozejec.

1:14: Kor II 9:7; Pet I 5:2 1:16: Tim I 6:2 1:19: Gal 6:11; Tes II 3:17 1:22: Fil 1:25; 2:24
1:23: Kol 1:7; 4:12 1:24: Kol 4:10, 14

HEBIRAIO
Papia i mitiŋic eki me eki qâreŋkewec i mi manaŋgopeneŋ. Mâc Paulore

babaficfâc jaŋeraonec moczi qâreŋkewec i sawa manaŋgopeneŋ. Ŋic
gâcne jaŋe Apolozi mecne qâreŋkewec, â gâcne jaŋe Banabazi qâreŋkewec,
iŋuc mueŋgopieŋ. Papia rune ine Palestaiŋ mâreŋkonec Judaŋic Miti
Opâ rua‐ jarekicne jaŋe. Hebiraio i Judaŋic jaŋere ʒâŋe raŋɋa moc.
Papia qâreŋkewec mitiŋic eki Itali mâreŋko juhuc qâreŋkewec (gaŋ 13:24).
Timoteo kâpâcwâru fickonec wahawec dameŋ ira qâreŋkewec (gaŋ 13:23).
Palestaiŋ mâreŋko Judaŋic gâcne Jesure kikefuŋ erâ juhapie fai‐jeŋicko

ʒika kâpâcwâru feme bugâpâcko jumbiŋ. Moneŋ mafa i wâc jowac rokicne
(gaŋ 10:32–34). Eme pârâckehuc ʒiŋuc mumbiŋ: Miti ɋâricne bajuhapene
fific guguriŋ boc enâreŋgopieŋ. Irec miti ɋâricne beherâ raŋɋane sawa
bajuhuc mâteŋne junʒepeneŋ (gaŋ 4:4–6 â gaŋ 10:26–29). Tucnezi biac
mitire tutumaŋko mocwâc mi fisihuc qâoma embiŋ (gaŋ 10:25). Ine hâcne,
Jesure hata râpeckerâ Judaŋic hata raŋɋa‐jeŋic i mocwâc âtezomumbiŋ.
Eme mitiŋic papia qâreŋke‐jarewec eki bufac qajarehuc dâŋ ʒiŋuc

qâreŋke‐jarewec: Jesurao qohota sanaŋkehuc miti kiki papaŋ jaha bajuzo
(gaŋ 3:1 â gaŋ 10:23). Ehuc qâoma rorokac tâmiric juzo (gaŋ 10:19–25). Â
Jesure ʒiŋuc qâreŋkewec: Jesu e miti fârine jâmbâŋ bâfua‐nârewec. Mârâc
jaha mitio wiac ewarekicne i sahacne sawa. Jesu e fekicne sâko, porofete
â aŋelo jaŋe ere wahacmicne sasawa (gaŋ 1 â 2). Mose â Josua jahe Jesure
wahamicne (gaŋ 3 â 4). Taha bapa ŋic jaŋe sâqocnemutâmireniŋte tâpirimi
fojarewec. Qowi bâzi rikembiŋ irec fârine mi muzo, i mâc sâsâc ekicne.
Jesu e taha bapa sâko fârine, eki kiŋnâŋecte kiwiric rome tarawec (gaŋ
4–10). Mitiŋic guru sâko mârâc jaha mamanasiŋhec juhuc sanaŋkembiŋ
jaŋerao findendeŋnehuc ɋicwânʒâŋhec erâ juzo (gaŋ 11 â 12). Erâ miti
qaqazu â micne bapa hata âte‐nârembiŋ, ijaha âte raku hae ŋeŋe sanaŋ
bâfua‐nârekicne, ira fisizo (gaŋ 13).

Jesu e miti mujaŋgeŋke‐nâre tarawec
1 Anutu e mârâc jaha porofete ejareme jaŋe mimiŋnefâc‐nâŋec dâŋ

hawarine fuŋne fuŋne â hatane fuŋne fuŋne jaza warekuhapie 2 ine ʒâhec
tataranao, dameŋ ʒira hâcne, Ŋokâ ecneme dâŋ nâzâwec. Ŋokâ e wiac
sasawa irec rune juocte mucnewec, ehec hâcnewiac bâfua‐fârepic. 3Anutu
eri tatamac‐ticnere qâreŋ erao fuawec fokacte â juju‐ticnere sâc juekacte
tâpiri dâŋticnezi wiac sasawa dope siŋsiŋ ecneha foekac. Eki sâqocne ʒure
bataniŋ gie bafârerâ faic fekicne sâko ere fâreo fewec ŋekac. 4 Aŋelo
hucjopa‐fârewec jukac, irec sâcko aŋelo ʒâŋe siricke‐fârehuc ʒâŋe fekicne
hotâckewec.

Aŋelo jaŋe wahakicne, Ŋokâ e fekicne
5Anutuzi mo aŋelomo kecʒiŋucmoc âzâcnewec:

“Go hâcne Ŋokâ‐nane,
no miŋecgac bâfuacgukopac”?
Me kecʒiŋuc:
1:2: Mi Mâ 2:8; Joh 1:3; Kol 1:16; Mat 21:38 1:3: Mi Mâ 110:1; Kor II 4:4; Kol 1:15; Mar 16:19;

Heb 9:14, 26 1:4: Fil 2:9



HEBIRAIO 1:6 1684 HEBIRAIO 2:6

“Noni Mamac ecnerâ jupemu
â eki Ŋokâ enarerâ juzejec”?
6 Moc ine juku mârâc fufua e mâreŋko râeme wahaocmu irec dâŋ ʒiŋuc
muwec:
“Anuture aŋelofâc jaŋe dieŋzi hecne‐fârenʒepieŋ.”
7Aŋelo jaŋere kecʒiŋucmukicne:
“E aŋelofâcne hawari‐jeŋic bâtikiememâŋâŋ eeŋgopieŋ,
â kiŋaŋ qaqafâcne hawari‐jeŋic bâtikieme ʒocbâruŋ eeŋgopieŋ.”
8Ŋokâre ine ʒiŋucmukicne:
“Anutu go ŋicwofuŋ ŋeŋege i ŋeŋe sanaŋ ŋeraʒihuc juocmu,
â ŋicwofuŋ gunuge i bâbâtiŋ gunu biaŋ.
9Go tiŋnere egareekac â hehesic ine râsi ecneekic.
Irec Anutu, gore Anutu, eki ʒeri wokemaŋ rua‐garewec,
i âgofâcge jaŋere sâc jâuruhuc rua‐garewec.”
10Moc ʒiŋucmucnekicne:
“Wofuŋ go fufuŋkenaomâreŋte hobeteŋ râemeŋ,
â sambâŋne sambâŋne jaŋemegere qâreŋ.
11 Jaŋe siroweniŋmu, go ine jusanaŋkekic,
jaŋe ŋaqi iŋucne raŋɋaŋkeniŋmu.
12Ŋaqi iŋucne epie goki bataforiec‐jopacmu,
eme jaŋe hawari moc eniŋmu.
Goki ine juekic ijaha juekic,
â jara dameŋge i moc mi taraocmu.”
13Anutu e mo aŋelomo ʒiŋucmoc âzâcnewec:
“Ware fâre‐naneo ŋehaŋtec
râsifâcge guruc‐jopape
kikegere ââtesiŋ enʒepieŋ”?
14Aŋelo sasawa jaŋemârozi kiŋaŋ qaqa, ŋic bâbâpiaŋ rauckeniŋtemukicne
jaŋe bafic‐jopaniŋte sorec‐jopakicne.

2
Bâbâpiaŋ dâŋmi qikiŋnezo

1 Irec nâŋâc ma bâtirinʒipeŋte dâŋ manambeŋ i mocwâc paŋʒâic mana
sakac enʒepeneŋ. 2 Aŋelo mickonec dâŋ mukicne i mupaŋkekicne, eme
huhucke â qaqatara fuame okacnehec ejujec, 3 izi wemocko bâbâpiaŋ dâŋ
fekicne qikiŋnepene okacmâc foocmu? I Wofuŋ e jahac qanaŋ mufuawec,
eme hazec fâri‐jeŋiczi manambiŋ jaŋe muwarekupie sanaŋke‐nârewec.
4 Ehame Anutu e jahac wâc mâsi â tâpiri wiac ʒâŋe furu bâfuahuc dâŋ i
dopeckehuc Tiri Mârore taha biaŋ manawec sâc kâdoc qajarehuc feŋeŋ
râecnewec.

Jesu e dameŋ bembeŋne aŋelo jaŋere wahamicne juwec
5Hae mâreŋ ʒâhec fuaocmu, dâŋne muŋgopeneŋ hâcne, i Anutuzi aŋelo

jaŋe guriŋne baniŋtemimuwec. 6Mitiŋicmoczi irec dâŋmutaniŋkewec ine
ʒiŋuc:
“Go ŋic e wemomac‐ticnere manasucneekic,
1:5: Mi Mâ 2:7; Sam II 7:14; Heb 5:5; Apo 13:33 1:6: Rom 8:29; Mi Mâ 97:7 1:7: Mi Mâ

â ŋicte ɋâric e wemo‐ticnere hone maiŋ ecneekic?
7Go dameŋ ŋondeŋ bembeŋnemac aŋelo jaŋere
wahamicnao juocte mucnemeŋ,
go tatamac â ʒâŋe biŋezi erickemeŋ,
8 ehuc wiac sasawa kike‐ticnere rurumaŋko râemeŋ.”
Anutu e wiac sasawa ŋicte rurumaŋko râewec, i bâtâcmi bahuc wiac furu
jaha qikiŋnecne‐fârewec ekac. Dameŋ ʒiŋuczia ine wiac ʒeŋgoma ŋicte
rurumaŋko guruckekicne i mi honeeŋgopeneŋ. 9 Jesu ine honeŋgopeneŋ, e
dameŋ ŋondeŋ bembeŋnemac aŋelo jaŋerewahamicne juhuc hâmocte ʒâic
manawecte tatamac â ʒâŋe biŋe tahackekicne hâporâ jukac. E Anutuzi aki
anonoc enâreoctemume hâmoc hâtâne ŋic sasawa nâŋâcnere erâmanawec
hâcne.

Jesu e ɋafâc‐ticne munâreoctemaname mi quŋkewec
10 Wiac sasawa irec rune â bâbâfua e naru motecfâcne bocjaha eri

tatamac‐ ticnao jowac‐ jopaocte manasuhuc bâbâpiaŋ‐ jeŋicte micne bapa
e ʒâic serereŋ gie baku mao fisiocte mucnewec i sâcke‐hâmowec. 11 Eme
maŋfuru bacjopakac e mecne â furu bacjopakicne jaŋemecneMamac‐jeŋic
mocjaha, irec ɋafâc‐nane mujareocte maname mi quŋkeekac. 12 Dâŋticne
ʒiŋuc hâcne fokac:
“No ʒâŋe biŋege ɋafâc‐nane muromacke‐jarepe,
kikefuŋ guruo ʒeri mumuteŋ egarepe.”
13 Erâ moc ʒiŋuc:
“No erao roweckehuc jupemu.”
Erâ moc ʒiŋuc:
“Ʒi no erâ Anutuzi ɋie guru narewec nâŋemâmâc juŋgopeneŋ.”

Jesu e nâŋâcne sâc ewecte sâcne bafic‐nâpoocmu
14Eme ɋie jaŋe sahac biuchec sasawa jueŋgopieŋte eki ijaha wâc rowec. I

e jahacne hâmoczi hâmoc rune Sataŋ hâcne tâpiri‐ticne qame goroŋkewecte,
15 erâ wâc hâmocte hâhâwiczi niŋgiŋ‐jopame dameŋ‐jeŋic sâc kâpâcwâru
ficko ŋejumbieŋ jaŋe batarac‐jopaocte iŋuc ewec. 16Wiac i aŋelo kime dopec
mi ejareekac i, e Abrahamte ɋâricfâc nâŋâc kime dopec enâreekac. 17 Eme
irec hâcne ɋafâc‐ticne jaŋehec sâc mocjaha jâmbâŋ eocte mucnekicne,
hatane gâcne moc mi fowec. I taha bapa sâko urucne â hazec hâricne erâ
Anuture maio taha gie bahuc ŋic ŋokac nâŋâcne sâqocne ʒure tâmireocte
iŋuc ewec jukac hâcne. 18 E jahac ʒâic manahuc eesâicko raʒiwecte ŋic
eesâic fua‐nâreha sâcne bafic‐nâpoekac.

3
Jesu e Mosere femicne

1 Mitiŋic âgofâc‐nane, sambâŋte mâmâc hefârec‐ŋopakicne, ŋoŋe miti
kiŋaŋ ŋic â taha bapa sâko Jesu, ʒâŋene murâ rereŋ eeŋgopeneŋ, erao
findendeŋnenʒepieŋ. 2 Eki gie runere mume rereŋ juwec, Mosezi Anuture
ficko juwec irec sâc juwec hâcne. 3Fic baekac ere ʒâŋe biŋezi ficte ʒâŋe biŋe
2:6: Mi Mâ 8:4–6 2:8: Kor I 15:27 2:9: Fil 2:8, 9 2:10: Rom 11:36 2:11: Mar 3:34,

Heb 4:15 3:1: Heb 4:14 3:2: Ʒar 12:7



HEBIRAIO 3:4 1686 HEBIRAIO 4:3

jâuruekac, sâc ijaha Jesu ʒai ʒonʒoŋ‐ticnezi Mosere sirickekac. 4 Ficne ficne
i bâbâfua‐ticnehec, wiac sasawa irec bâbâfua ine Anutu. 5Mose e Anuture
ficko jufârehucmume rereŋ gie bawec, i dâŋ ʒâhec fufuanere biŋe muocte
kiŋaŋ qaqa juwec. 6Kristo e ine Ŋokâzific rune jukac. Ficticne nâŋâc hâcne.
Erâ i mâcmâcne,wiac biŋe qanârekicne irec mamanac paŋʒâic â bubiaŋko
juhapene taraocmu, ine ficticne eŋgopeneŋ muzo.

Israe ŋicmaŋsanaŋ embiŋ iŋucmi ezo
7 Irec Tiri Mârozi dâŋ ʒiŋucmuwec i nâŋâcne biŋe ekac:

“Ŋoŋemiŋecgac dâŋticnemanaŋgopieŋko,
8 tuhuo eesâic fuame aaricko ekicne,
maŋsanaŋ iŋucmi enʒepieŋ.
9Mimiŋnefâc‐ŋeŋic jaŋe ira wiac bapa‐nane jara 40 honembiŋ,
erâ sifu pepecne enarehuc esâicnumbiŋ.
10 Eme no irec manape gâpâreme jaŋere ʒiŋucmupo:
‘Jaŋemaŋjeŋiczi raŋɋa raŋɋa qâsorieeŋgopieŋ,
jaŋe nore hata moc mi hone manac embiŋ.’
11 Iŋucte kimbeŋ qajarehuc mumupaŋ dâŋ ʒiŋucmupo:
‘Jaŋe nore jujumana hae mâreŋkomoc mi raʒinʒepieŋ’.”
12Âgofâc‐nane, ŋoŋeraonecmoc e miti qikiŋnehucmaŋ gâgâpâc erâ Anutu
jujune râpeckezacte soŋaŋ babac ehuc junʒepieŋ. 13 Erâ ʒoaŋne ʒoaŋne
miŋecgaczi miŋegac forahuc juocmu sâc faŋ qaqac enʒepieŋ, sâqocnere
eeatuczi ŋoŋeraonec ŋicmoc ecneme maŋbâzic ezackohec.

Israe ŋic jaŋeremanasurâ hâwic‐nâpozejec
14 Nâŋâc Kristore miti kâdoc babaju, ine fuŋkehuc manasiŋkembeŋ

mamanasiŋ i paŋnea bajuku mao fisinaŋmuzi eŋgopeneŋ. 15 Dâŋ ʒiŋuc
fokac:
“Ŋoŋemiŋecgac dâŋticnemanaŋgopieŋko,
aaricko ekicne, maŋsanaŋ iŋucmi enʒepieŋ”,
16 ine weni jaŋe dâŋticne mana‐bipiehuc aaric bâfuambiŋ? I mockoneczi
mâcne, Mosezi micne bajareme Aigita mâreŋkonec warembiŋ ŋicguru i
sasawa jaŋe hâcne. 17Me weni jaŋere Anutuzi maname gâpâreme jara 40
tarawec? I sâqocne bahuc mâreŋ tuhuo hâmo sipiric embiŋ jaŋere hâcne
iŋuc ewec. 18 Erâ weni jaŋeremumupaŋ dâŋ ʒiŋucmuwec: Nore jujumana
hae mâreŋko mi raʒinʒepieŋ? I dâŋticne qahuc jumbiŋ jaŋere hâcne
muwec. 19 Irec ʒiŋuc honeŋgopeneŋ: Jaŋe miti qiqikiŋ‐jeŋicte quŋkerâ mi
raʒimbiŋ.

4
Jujumana hae mâreŋko fisinaŋtemunârekicne

1 Jujumana hae mâreŋ‐ticnao raʒinaŋtemukicne, biŋedâŋ i mi hetâtieme
omaewec, irec ŋoŋeraonec moczi hatao sifuckezacte mezac‐ nâpozejec.
2 Biŋe biaŋ dâŋ jaŋe jazakicne sâc ijaha nâŋâc nâzâkicne. Jaŋe ine dâŋ i
manarâ maŋjeŋicko mi râepie hurâ fowecte jaŋerao fârimâc ewec. 3Nâŋâc
3:5: Ʒar 12:7 3:6: Efe 2:19; Kol 1:23 3:7: Mi Mâ 95:7–11 3:8: Wah 17:7; Ʒar 20:2–5

miti mana ʒakieeŋgopeneŋzi jujumana hae mâreŋko raʒieŋgopeneŋ. E
ʒiŋucmuwec:
“No kimbeŋ qajarehuc mumupaŋ dâŋ ʒiŋucmupo:
Jaŋe nore jujumana hae mâreŋkomoc mi raʒinʒepieŋ”,
i mâreŋ hobeteŋne râehuc wiac sasawa bafârerâ sifu iŋuc muwec. 4 Irec
ʒoaŋ namba 7 irec dâŋmoc ʒiŋucmuwec: “Anutu e wiac sasawa bafârereâ
ʒoaŋ 7 ira jumanawec.” 5Ehame faic honembeneŋ ine ʒiŋucmuwec: “Jaŋe
nore jujumana hae mâreŋkomoc mi raʒinʒepieŋ.”

6 Eme ʒi ŋic gâcnezi jujumana hae mâreŋko raraʒinere hata fokac jaha,
â mârâc raraʒire biŋe biaŋ jazakicne jaŋe qikiŋnehuc mi raʒimbiŋ; 7 irec
“miŋecgac” ʒâfo i mocwâc bahuc ʒâhec Dawidire micko dâŋmupac i râeme
ʒiŋucmuwec:
“Ŋoŋemiŋecgac dâŋticnemanaŋgopieŋko
maŋbâzicmi junʒepieŋ.”

8 Josuazi jujumana hae mâreŋ fârine bâfua‐jareme muzac, Anutuzi ʒâhec
dameŋmoctemimuzac. 9 Irec ʒiŋucmananʒepeneŋ: Anuture ŋicfâc jaŋere
jujumanahombaŋmoc fokac. 10Anutuzi gie batararâ jumanawec, iŋuc jaha
ŋicmoc Anuture jujumanao raʒiocmuzi gie‐ticne hetararâ jumanaocmu.

Anutu dâŋticnere fuŋne
11 Eme nâŋâcnaonec moczi docke sâqorec erâ ŋic mârâc qaqatara hata

âtembiŋ ijaha âtezacte jujumana hae mâreŋko raʒinaŋte ʒoɋac enʒepeneŋ.
12 Anuture dâŋ i jujuhec â tâpirihec, erâ sâqe moc bune râpene micnehec
irec sâc jâuruhuc mictara jâmbâŋ. Izi nâhuku qâqâtâc â maŋ, bibiric â siec
wamboŋ ʒuʒuhuc‐jeŋic nâtâcneekac, ehuc maŋte mamanasu â mamana
wosâc irec fuŋne bataniŋkeekac. 13 Eme wiac bâfuakicne moczi moc
Anuture maio soŋsoŋ mi foekac, erao wiac sasawa tâtâc â foŋ tâmiric
foekac. Erao hâcne dâŋgie banaŋmu.

Jesu taha bapa sâko‐nâŋec e maŋafec jaha iqickenʒepeneŋ
14 Taha bapa sâko hahaŋnehec moc junârekac, e sambâŋ fotâcne‐fârerâ

fewec jukac, Jesu Anuture Ŋokâ hâcne, eme iŋucne junârekacte ʒâŋe‐ticne
murâ rereŋ enʒepeneŋ. 15 Erâ taha bapa sâko‐nâŋec e dodocne enâreme
hone qâoma mi enâreekac, nâŋâcnao eesâic fuaekac iŋuc jaha wâc erao
eesâic fuŋne fuŋne fuawec, eesâicko dodocke mocjaha ine mi ewec. 16 Irec
nâŋâc aki anonoc ŋeŋe rowaŋnao maŋafec jaha fisihuc junʒepeneŋ, eme
wiac izi me izi maic maic‐nâpoha eki buuruc enârehuc aki anonoc‐ticnere
erâ bafic‐nâpozejec.

5
Jesu e ʒâic gie bakume Anutuzi taha bapa sâko âkendâŋnewec

1 Mâreŋŋic nâŋâcnaonec taha bapa sâko rowosâec‐jopakicne sasawa
jaŋe ŋic jaŋere erâ Anutu fuacnehuc kiŋ bahacte taha bâzi rikecneniŋte
râec‐jopakicne. 2Taha bapa iŋucne e jahac ŋic dodocne jukacte ŋicmutucne
â qâsoriekicne sâcne urucne ejareekac. 3 Erâ fuŋne iŋucte ŋic jaŋere kiŋ
bahacte mecne â e jahacne mâmâc taha bâzi rikeocte mukicne. 4 Gie

fekicne i ŋicmoczimaŋticneremi rorâ bapane, taha bapa ŋicmoc e Anutuzi
rowosâerâ gie mucneme sâcne baocmu, Aroŋ iŋuc hâcne ecnewec. 5 Eme
Kristo e iŋuc jaha e jahacne maname fefene eha taha bapa sâko mi ewec, i
Anutuzi ʒiŋucmuhuc mucnewec:
“Go hâcne Ŋokâ‐nane,
no miŋecgac bâfuacgukopac.”
6 Erâ dâŋmoc ʒiŋucmuwec:
“Goki Melikisede ere sâcko
taha bapa juraʒihuc jucmu sanaŋ.”
7 Jesu e mâreŋko juwec dameŋ ira, hâmockonec bataraocte tâpiri focnewec,
erao numuhuc kio wâwâsic kâcɋene ecnewec. Ehuc Anutu araŋ bac-
newecte manacnewec. 8 E Ŋokâ juwec, erâ sifu ʒâic gie baku micrereŋte
fuŋne mana tarawec. 9 Erâ wiac emataucke‐fârerâ mume rereŋfâc‐ticne
sasawa jaŋere bâbâpiaŋ tatara tâmiric bâfuawec. 10 E hâcne taha bapa sâko
erâ Melikisede ere sâcko juocte Anutuzi mucnewec.

Ɋiemaŋ mi juzo
11 Irec dâŋ bocjaha fokac, erâ ŋoŋe hazecfâŋ juŋgopieŋte ŋazamutâc epe-

murâmanape ŋemâckekac. 12Ŋoŋe dameŋ ʒora miti mana wareeŋgopieŋzi
gâcne qazu‐ jarepie sâckezac; eme iŋucne ŋoŋe miti maine i mocwâc
qaqazu‐ ŋarenere sâc eŋgopieŋ. Ŋoŋe nânâ sanaŋnere sâc aricne, susu
nânâre sâc sawa juŋgopieŋ. 13 Susu nâeŋgopieŋ jaŋe ine ɋiene mujarezo,
iŋucnezidâŋ fârinewemockomana taraniŋmu? 14Nânâ sanaŋne i sokakicne
jaŋere biŋe, maŋ mamanasu‐ jeŋic fua tâcneme biaŋne â sâqocne mana
wosâeeŋgopieŋ jaŋere biŋe hâcne.

6
Anutu behe sanaŋkerâ maŋ bâbârisiemi fokac

1 Irec nâŋâc ʒi Kristore dâŋ maine, fufuŋkeo mumune, i râepene foha
dâŋ hukicne, wiac efehuc mumune, i moc ʒuhuckenaŋ. Wemocte miti
hobeteŋne i hâsine râehuc maŋ bâbârisie â juju raŋɋa bebehe â Anutu
mamanasiŋ, 2âMiti Opâ â qizeckome rârâe â hâmockonec fafahare â bâtâc
sanaŋ irec dâŋ mocwâc fuŋkezo? 3 Anutuzi maname sâckeme dâŋ moc
ʒuhuckenaŋ.

4 Ŋic mitizi maŋjeŋic batamaeme sambâŋkonec nânâ nâhonembiŋ â Tiri
Mârohec embiŋ, 5 erâ Anuture dâŋbiaŋ â juju sanaŋte tâpiri mana aŋac
embiŋ, 6ŋic iŋucne jaŋemiti behe sanaŋkehucAnuture Ŋokâ jaŋacnemaŋte
mocwâc maripoŋko qahuc mamakâc ecnepie mitio bâbârisiec‐jopane mi
fokac. 7 Mâreŋ moc hoezi gâbâ hehuc bâgunuckekume, ŋic sara mamac
eeŋgopieŋ jaŋere biŋe nânâ monʒaŋ bâfuaekac, i Anutu jambuŋ‐ ticnere
fârine fuacneekac. 8Âmâreŋmocko hofâ qinʒiŋ sawa fuaocmu, ine fârimâc
ekacte sâwec fâreme juku ʒoczi ʒaocmu.

Ɋicwânʒâŋ erâ juju

9 Âgofâc, no dâŋ mukopac i ŋoŋe sipirickeniŋmu manahuc mâcne,
mitio biaŋke‐hâmoniŋmu, iŋuc manahuc mukopac. 10 Anutu e eesifucne
mâcne; ŋoŋe ere erâ ŋicfâc‐ticne hone bafic ejarehuc jauŋ bacjopambiŋ erâ
eeŋgopieŋ jaha irec wemocko nikeckeocmu. 11Ŋoŋe ʒiŋuc eniŋte enârekac:
Ŋoŋe mâmâc sasawa sâc ijaha ɋicwânʒâŋ epie sambâŋ ʒeŋaŋ bâbâfuare
buâkec mi omaezejec, fofehame dameŋ tarazejec. 12 Eme mi rokawehuc,
mitiŋic gâcnemamanasiŋ â sasanaŋhec juhuc wiac biŋec‐nâpokicne rauck-
eeŋgopieŋ, jaŋere hata âteniŋmu.

Biŋe qanârekicnezi juju‐nâŋecte aŋga ekac
13 Jaŋeraonec moc Abraham e Anutuzi biŋedâŋ âzâcnerâ femicne mocte

maio mupaŋkeocte basarâ e jahacnao râehuc mupaŋkewec. 14 Ehuc ʒiŋuc
muwec: “No jambuŋgurâ jambuŋgu epemu â basawecgurâ basawecgu
epemu.” 15 Eme Abraham e mumupaŋ dâŋ irec woŋec tatakic tâmiriŋ juku
fârine rowec. 16 Ŋiczi fekicne moc ere maio mumupaŋ dâŋ mupene mu
qaqatarac eene mi fuaocmu. 17 Irec Anutu e ŋic biŋe qajareme maŋjahec
enʒipiŋte, maŋticnezi sanaŋkeha muwec irec fuŋne bataniŋkehuc biŋedâŋ
irec fainaomumupaŋ dâŋ ʒuhuckewec. 18Anutu e burec tâmiriczi dâŋsanaŋ
jajahec âkendâŋ‐jofahuc nâŋâcnao suru râewec, i ere dapeŋko raʒimbeŋzi
wiac biŋe qanârekicne irec fârine fotarierâ ronaŋte manasuhuc ewec.
19Biŋe qanârekicne irec fârinezi juju‐nâŋecte aŋga sanaŋne â tâtâcne tâmiric
iŋucne ekac, erâ aŋga izi faic qoruc ââketâc irec râpenao râekicne fokac.
20 Ââketâc i micne bapa‐nâŋec Jesu eki bânie‐nârehuc fotâcnerâ maŋnao
raʒiwec. E Melikisede ere sâcko taha bapa erâ jusanaŋkeekaczi iŋuc ewec
hâcne.

7
Melikisedere fuŋne

1Melikisede e hâcne Salem haere ŋicwofuŋ â Anutu femicne sâko ere taha
bapa juwec. Eki hâcne Abrahamzi ŋicwofuŋ râsifâc‐ticne joparâ risiehame
ra hatao bâfuarâ jambuŋkewec. 2Erâ e hâcneAbrahamzimafamateŋ bâtâc
barâ teŋkonecwâŋ irec sâc râcnewec. Melikisede ʒâŋe‐ticne nâŋâcne dâŋko
“Tiŋne ŋicwofuŋ”, â Salem ŋicwofuŋ ine “Wama ŋicwofuŋ”. 3 Melikisede
e neŋgoc mamac tâmiric, apa ŋosa fuŋne‐ticne qahuc mi mufuakicne, e
juju‐ticne fufuŋke tâmiric â tatara tâmiric. E Anuture Ŋokâ ere sâsâc eocte
mukicnezi taha bapa juju hati ewec.

Melikisede e ʒâhec taha bapa gâcne jumbiŋ jaŋere sâc aricne
4 Ʒi honeniŋ, e ŋic fekicne mo iŋucne irec mimiŋne‐nâŋec Abrahamzi

mafa mateŋ biaŋne sasawa bâwosâerâ teŋkonec wâŋ irec sâc râcnewec.
5 Lewire ɋâricfâc gâcne taha gie baniŋte mujarekicne jaŋe ŋic ŋokac
âgofâc‐jeŋic Abrahamte tofâfâc jaha sifu mafa wiac teŋkonec wâŋ irec sâc
jowac roniŋte sâcmutâc dâŋqâhâcko mutâcne‐jarekicne. 6 Â Melikisede e
jaŋere guruonec mi fuakicnezi ine Abrahamtaonec teŋkonec wâŋ rowec.
Ehuc miti biŋe qacnekicne e jambuŋkewec. 7 Â fekicnezi wahakicne
jambuŋkeekac i mozi mickeocmu? 8 Dameŋ ʒi ŋic sisirowenezi teŋkonec
6:10: Heb 10:32–34 6:11: Heb 3:14; Fil 1:6 6:13: Fuf 22:16, 17 6:16: Wah 22:10 6:18:

wâŋ roeŋgopieŋ; ira ine juju hati mucnekicnezi rowec. 9 No manape
ʒiŋuc ekac, Lewi e teŋkonec wâŋ roekaczi Abrahamte bifuŋko fohuc wiac
i Melikisede râcnewec; 10 e mamac‐ticnere bifuŋko fohame Melikisedehec
bâbâfuac epicte Abrahamzi râcneme Lewizi mâmâc râcnewec ekac.

Taha bapa raŋɋane gie‐jeŋicmi sâcke‐hâmowec
11 Lewire ɋâricfâc jaŋere taha bapa gie sâcke‐hâmozac muzac, wemocko

ʒâhec taha bapa moc Melikisede ere sâcko fuazac â Aroŋte sâcko aricne?
Taha bapa giere erâ ŋic ŋokac sâcmutâc dâŋ jarekicne. 12 Eme taha bapa
gie raŋɋane rârieha ɋâricnemoc fuame, raŋɋanere sâcmutâc dâŋ iŋuc jaha
râriehame ɋâricne moc fuaocmu. 13 Findaŋdâŋzi ŋic rokac e taha ufuŋko
gie mujarekicne jaŋere guruonec mi fuawec, e guru mockonec. 14Wofuŋ‐
nâŋec e Judare tofafâc jaŋeraonec fuawec, i mana‐ fâreŋgopeneŋ. Eme
ŋicguru i jaŋe taha gie baniŋte Mosezi moc mi muwec. 15 Erâ irec fuŋne
moc taniŋke‐hâmokac wâc. Taha bapa moc Melikisedere sâcko fuaocte
mukicne, 16 e sahaczi fuakicnere sâcmutâc râekicne irec sâcko mâcne, juju
fofo sanaŋte tâpirio taha bapa erâ juwec jukac. 17 Ere hâcne dâŋ ʒiŋuc
mutaniŋkekicne:
“Goki Melikisede ere sâcko
taha bapa juraʒihuc jucmu sanaŋ.”

Jesu e ʒâʒâfic fârine irec jâcne
18 Ine hâcne sâcmutâc dâŋ mârâc mukicne i tâpirimâc â fâri tâmiric

ewecte bârâriekicne. 19 Sâcmutâc dâŋzi wiac moc mi emataucke‐fârewec;
eme irec okacne woworic fârine bâfuakicne, izi fârec‐nâpome Anutu sâcne
maickeeŋgopeneŋ. 20 Ɋâricne fuawec i mumupaŋ dâŋsanaŋ tâmiric mi
fuawec, raŋɋane jaŋemumupaŋ tâmiricko taha bapa erâ jumbiŋ. 21Ɋâricne
ʒi ine mumupaŋ faio taha bapa ewec jukac. Ere dâŋqâreŋ ʒiŋuc fokac:
“Wofuŋzimumupaŋ dâŋmuwec i mi beheocmu:
‘Goki taha bapa juraʒihuc jucmu sanaŋ’.”
22 Fuŋne iŋucte ʒâʒâfic fârinere jâcne ewec, Jesu hâcne. 23 Raŋɋane jaŋe
hâmohuc tuczi tuc juwarembiŋte bocjaha juwarembiŋ. 24Ɋâricne e ine juju
sanaŋ jukacte taha bapa gie‐ticne ʒuʒuhuc focnehuc juocmu sanaŋ. 25 Irec
ere ŋesiŋko Anutu maickeeŋgopieŋ jaŋe sâcne bâbâpiaŋko râe basanaŋ
ejareekac, e juju sanaŋ jukaczi hâcne dameŋ sâc roroŋ sasape ejareekac.

Jesu e taha bapa sâko fârine jâmbâŋ
26Taha bapa sâko‐nâŋec hâcne e furu, bahacmâc, ɋaɋacne, sâqocne bapa

jaŋere sâcko mi juhuc qâtâcnerâ pectâc jujune, erâ samâŋ hucke‐fârewec
jukac. Iŋucnezi hâcne junâreme sâcke‐hâmokac. 27 E taha bapa raŋɋane
jaŋe iŋucne mâcne, e sindaŋ tâmiriczi wemocko ʒoaŋne ʒoaŋne qanaŋ e
jahacne sindaŋte erâ taha bâzi rikerâ ʒâhec ŋic jaŋere rikezac, e jahacne
maŋ sahac i taha bâzi‐nâŋec mocjaha hâcne râeme tarawec. 28 Sâcmutâc
dâŋko ŋic maŋjeŋiczi dodocne jaŋe taha bapa sâko juniŋte mukicne. Eme
ʒâhec ine sâcmutâc dâŋ faicnaomumupaŋ dâŋsanaŋziŊokâ âkendâŋnewec.
Eki hâcnemaŋfuru jaha juraʒihuc juocmu sanaŋ.

8
Jesu e faic miti ufuŋ fârinao gie‐ticne baekac

1 Dâŋ mukicne irec hândâŋne ʒiŋuc: Taha bapa sâko junârekac e faic
sambâŋko femicne sâko ere ŋeŋefuŋko mefârenao fewec ŋeekac. 2 E furu
ufuŋ,mitific fârine hâcne, irec taha bapa jukac. Ufuŋ i ŋiczimâcne,Wofuŋ
e jahac bâfuawec. 3 Taha bapa sâko sasawa jaŋe nânâ qowi bâzi râe rikec
eniŋte mujarekicne, irec taha bapa sâko‐nâŋec wemocko taha bâzi tâmiric
juzac? 4Erâ e mâreŋko juhuc muzac taha bapami juzac, mâreŋko sâcmutâc
dâŋte sâcko bâzi ririke ŋic sâcne juŋgopieŋ. 5 Jaŋe gie‐jeŋicmitific jabane â
sâsâcne ira baeŋgopieŋ, fârine ine sambâŋko ŋekac. Mose e mitire qoruc
boze bazo ehame Wofuŋzi ʒiŋuc âzâcnewec: “Manakic, tikio hawarine
gowatukicne irec sâcko wiac sasawa bazemec.”

Ʒâʒâfic ɋâricnere dâŋ
6 Ʒi ine Jesuzi ʒâʒâfic fekicnere jâcne juekacte taha gie fekicne jaha

baekac. Ʒâʒâfic fekicne ine biŋedâŋ fekicnezi hobeteŋ ecneha bâfuakicne.
7Mârâc ʒâʒâfic fowec, izi fârinehec ememuzac ʒâhecmoc fuaocte dâŋnemi
fuazac. 8Anutu eki ine ŋic jaŋeremaname mi sâckeme ʒiŋucmuwec:
“Juku dameŋ mocko Israe kikefuŋ â Juda kikefuŋ
jaŋehec ʒâʒâfic ɋâricnemoc bâfuapemu,
Wofuŋzi iŋucmukac.
9Mârâcmimiŋnefâc‐jeŋic Aigita mâreŋkonec jowac‐jopapere
mejeŋicko rohuc jaŋehec ʒâʒâfic epo,
ʒâʒâfic iŋucnemâcne;
jaŋe ʒâʒâfic irec maŋnao paŋʒâicmi jupie
noni râpec‐jopapo, Wofuŋzi iŋucmukac.
10Â ʒâhec Israe kikefuŋ jaŋehec ʒâʒâfic epemu ine kecʒiŋuc:
No mumupaŋ dâŋnanemaŋjeŋicko râepe huocmu,
erâ buhândâŋ‐jeŋicko qâreŋkepe foocmu,
eme no Anutu‐jeŋic jupemu
â jaŋe kikefuŋfâc‐nane juniŋmu.
11 Eme ŋicmoczi ŋicâgo‐ticne
me ŋicmoczi qomâ‐ticne
ʒiŋucmi muhuc miti qazucneocmu:
Âjoc, go Wofuŋte fuŋnemanac â!’
Mâcne, jaŋe wahakicnezi mecne fekicnezi mecne
mâmâcmanacnu‐fâreniŋmu.
12 Ʒiŋuctemanacnuniŋmu: No kiŋjeŋic behe‐jarepemu
â sindaŋ‐jeŋictemocwâcmi manasupemu,
Wofuŋzi iŋucmukac.”
13 Eme Wofuŋ e ʒâʒâfic ɋâricnere dâŋ muhuc, mârâc fowec irec
“raŋɋaŋkekicne” muwec. Eme wiac raŋɋaŋkekicne â gufekicne izi arictac
ezo ekac hâcne.

9
MârâcWofuŋ mai eecnere wiac fowec i jabane

1 Ʒâʒâfic raŋɋanao Wofuŋ mai eecnere hata fowec â irec tiri qoruc boze
mâreŋko ŋewec wâc. 2Mitire qoruc boze hâcne kecʒiŋuc bambiŋ: Maŋne
moc maine, ʒâŋene Furufic mukicne, ira kendo kikenehec domawec erâ
tebo ŋewec fainao poroŋ furu mukicne i fowec. 3 Eme bumec maŋne moc
âke tâcnekicne fowec, ʒâŋene Furu Dindiŋ mukicne. 4 Ira hosâc ririke alata
golzi bakicne ŋewec, erâ ʒâʒâficte qorac tapa katapa golzi ɋorockekicne i
ŋewec, erâ Aroŋte gunu ɋârerâ gitec hekicne i â qorac tapamâmâc râekicne.
5 Fainao ine tatamacte kerubim hawari jajahec fakec‐jekiczi katapa tapane
sâockehuc domapic. Irec dâŋ ninic jaha wemocko mufârezo.

6Wiac iŋuc râepie fohame fic maŋnemaine ira taha bapa jaŋe dameŋ sâc
fec wahac ehuc gie‐jeŋic bajumbieŋ. 7Ficmaŋnemoc ira ine taha bapa sâko
e bucticne jara moc maŋnao arec mocjaha fejujec. Erâ soc tâmiric aricne,
sochec sasawa fehuc e jahacne â ŋic jaŋere bahacte tie jujec. 8 Wiac irec
fuŋne Tiri Mârozi ʒiŋuc nâwotukac: Maŋne maine izi ŋehame furu ufuŋko
raraʒire hata mi fua tâcnekac. 9Maŋnemaine izi dameŋ ʒiŋucziamâreŋko
juŋgopeneŋ irec sâsâcne ekac. Tiri qoruc bozeo nânâ qowi bâzi râe rikec
ee izi wemocko ŋic Anutu mai ecnembiŋ jaŋere maŋ bâpiaŋkezac? 10 I
sahackopec sâcmutâc dâŋ sawa, nânâ opâre â sahac ʒuʒurere dâŋ fowec
iŋucne, i ʒâhec fârinezi âkehockeocte jaba fowec.

Kristo e taha bapa gie fârine bawec
11Kristo eki ine wiac fârine fuaocte mukicne irec taha bapa sâko fuawec,

ehuc qoruc boze sâc moc, fârine jâmbâŋ, mezi mi bakicne, mâreŋko mi
ŋeŋene, ira raʒiwec. 12 Noniŋ bulimakao sochec mâcne, e jahacne sochec
Furuficko arec mocjaha raʒihuc kitâc‐nâpowec izi fofo sanaŋ foocmu.
13 Noniŋ bulimakao soc â bulimakao ʒafe i ŋic wâwânâŋ fua‐jarewec jaŋe
epie furu bacjopame sahackopec ɋaɋackembiŋ; 14Kristo e ine Mâro juweczi
jukac eki neŋgoc ŋecneha maŋ sahac‐ ticne Anutu taha bâzi furu biaŋ
ecnewec, emenâŋâc eebapa aputacnezimaŋnâŋechegâpârembeŋ i Kristore
soczi sâcne ʒure ɋaɋackeme Anutu jujune kiŋaŋ qacnenaŋmu.

Kristo socticnezi wiac kitâcne‐nârewec
15 Irec hâcne Kristo e ʒâʒâfic ɋâricnere jâcne ewec, erâ ʒâʒâfic raŋɋanao

juhuc kiŋ bâfuakicne i taraocte hâmowec, eme irec biŋefâc‐ticne jaŋe
juju sanaŋte merâfâc roniŋte mujarekicne i sâcne roniŋmu. 16 Merâfâcte
hata ʒiŋuc fokac: Runezi hâmome jaha rauckezo. 17 Ɋâricne juhame
merâfâcte dâŋmukicne imâc foocmu, hâmome ine dâŋ irec fârine fuaocmu.
18 Irec hâcne ʒâʒâfic raŋɋane i soc tâmiricko wâc mi fuawec. 19 Mose e
sâcmutâc dâŋqâhâc jâcne jâcne,mutâcnekicnere sâckoŋic jazaku jaza‐fârerâ
bulimakao â noniŋsoc opâhec bâsifuckerâ kâcbiŋko lama kanʒaŋ bâbâroŋ
qâfiserâ izi soc tieme miti papia mecne ŋic ŋokac mecne mâmâc rua‐
jarewec. 20 Ehuc ʒiŋuc jazawec: “Anutuzi ʒâʒâficte dâŋ mupaŋke‐ŋarejec
irec soc ʒi hâcne.” 21 Erâ taha boze â taha giere râqâcwiac i iŋuc jaha soczi

ruacne‐fârewec. 22 Ine hâcne, sâcmutâc dâŋko mukicnere wiac ʒeŋgoma
qâririŋ soczi ʒure ɋaɋackezo, â soc tâmiricko sâqocne bâbâtâmiremi fokac.

Mesia e taha‐nâŋecmocjaha bame sâckewec
23 Sambâŋko wiac fârine fokac irec sâsâc wiac i soc omanezi ʒure

ɋaɋackeocte mukicne, â wiac fârine e jahacne ine taha furi sâkozi ʒure
ɋaɋackeocte hatane mocjaha fokac. 24 Irec hâcne Kristo e furu ufuŋ mezi
bakicne, fârine irec sâsâcnemac, irami raʒiwec, e sambâŋmaŋnao raʒiwec,
eme ira Anuture maio juhuc nâŋâcnere erâ taha gie‐ticne baekac. 25 Erâ
e maŋ sahac‐ ticne hâsi fâri taha‐nâŋec qikiŋneocte wâc mi fewec, taha
bapa sâkozi jâmbomac jarane jarane feekac, ehuc e jahacne soc mâcne,
soc jabane rorâ tiri ufuŋko feekac. 26 Kristo e iŋucnere sâc erâ muzac
mâreŋ fuaweckonecteaŋ wemo afecne hâmo warehuc juzac. E ine iŋuc
mi ehuc dameŋ ŋondeŋ tataranao due‐nâŋec bahuc kiŋnâŋec bârârieocte
fua tâcnewec. 27 Ŋiczi mocjaha hâmonaŋte munârekicne, eme irec faicnao
dâŋnâŋecmumutara fuaoctemukicne; 28emeKristo e iŋuc jaha, ŋic bocjaha
kiŋjeŋic âsickehucmocjaha hâcne hâmoweczimocwâc sâqocnere gie baocte
mâcne, e worickehuc jueŋgopieŋ jaŋe rocjopaocte sawa fua taniŋkeocmu.

10
Sâcmutâc dâŋte sâcko taha gie bakicne i jabane

1 Sâcmutâc dâŋko wiac mukicne i mâc ʒâhec fârine fuaocmu irec mu-
mucne sawa fuakac, fârine jâmbâŋmâcne. Irec taha bapa jaŋe sâcmutâcdâŋ
reŋkehuc jarane jarane taha barâ ba epie ŋic ira Anutu mai ecneeŋgopieŋ
jaŋe sâcne maŋfuru mi bacjopaekac. 2 Iŋuc eme muzac, taha bâzi ririke
omaezac i! Ira Anutu mai ecneeŋgopieŋ jaŋe kiŋfâsâc enʒapiŋ muzac,
kiŋjeŋicte manabâc mocwâc mi enʒapiŋ. 3 Taha bâzi izi in jarane jarane
fuame kiŋjeŋicte manasueŋgopieŋ. 4 Noniŋ bulimakao soczi wemocko
kiŋjeŋic bâtâmirezac? I aricne. 5 Irec hâcne Kristo mâreŋko wahaocte dâŋ
ʒiŋucmuwec:
“Taha bâzi fuŋne fuŋneremi egareekac,
sahac ine bâfua‐narekomec.
6Qowi hâcbuc ririke me sâqocnere taha bapa
i fua‐gareocte mi muekic.
7 Eme mupo, ‘Manakic, no Anutu gore mic reŋkepere fisikopac’,
miti papiao nore dâŋ qâreŋkekicne irec sâcko.”
8 Faic dâŋ ʒiŋuc muwec fokac, “Taha bâzi fuŋne fuŋne â qowi hâcbuc
sâqocnere taha irec mi egareekac â irec takicguekac” wiac i sâcmutâc dâŋte
sâcko râe rikec ekicne. 9 Erâ dâŋ ʒiŋuc ʒuhuckerâ muwec: “Manakic, gore
dâŋ reŋkepere fisikopac”, iŋucmuhuc wiac raŋɋane bârârierâ ɋâricnemoc
âkendâŋnewec. 10 Irec Anuturemicdâŋte erâ JesuKristo e sahac‐ticnezi taha
bame maŋfuru embeŋ, i arec mocjaha ekicnezi fofo sanaŋ.

Jesu e nâŋâcnere taha fârine bawec
11 Taha bapa sasawa jaŋe ʒoaŋne ʒoaŋne gie‐jeŋic bahuc bâzi ijaha hati

rikerâ rike ehuc jueŋgopieŋ, eme izi kiŋ bahac sâcnemoc mi bâtâmireekac.

12 Kristozi ine sâqocne‐nâŋecte taha mocjaha bame tarame faic Anutu
mefârenao fewec jukac. 13 Eme ira râsifâc‐ticne dockerâ waha fohuc kike‐
ticnere ââtesiŋ eniŋte woŋec juekac. 14 Maŋfuru eere hatao juŋgopieŋ
jaŋere taha mocjaha bahuc bâbâpiaŋ‐ jeŋicte gie batarawec. 15 Eme Tiri
Mârozi irec dâŋ mufua‐nârekac wâc. Qanaŋ dâŋ ʒiŋuc fokac, Wofuŋ e
kecʒiŋucmukac:
16 “Ʒâhec dameŋko jaŋehec ʒâʒâfic epemu ine kecʒiŋuc:
No mumupaŋ dâŋnanemaŋjeŋicko râepe huocmu,
erâ buhândâŋ‐jeŋicko qâreŋkepe foocmu.”
17 Erâ ʒuhuckekac,
“No kiŋjeŋic behe‐jarepemu
â sindaŋ‐jeŋictemocwâcmi manasupemu.”
18 Sâqocne tâmire‐fâreme ine irec taha bapa iŋuc jaha omaeocmu.

Anutu siocmâcmai ecnezo
19 Âgofâc, Jesu e socticnezi motâc ronârewecte furu ufuŋko fenaŋte

maŋnâŋe afeckekac. 20 Irec hatane ɋâricne â jujune ine e jahac
bâʒâwe‐nârewec. Ehuc ââketâc fowec, sahac‐ticne hâcne, i fotâcnerâ fewec.
21 Eme taha bapa fekicne Anuture ufuŋ qizeckerâ junârekac. 22 Irec nâŋâc
mamanasiŋzi maŋnâŋec baafeckeha siocmâc mai ecnehuc junʒepeneŋ.
Ine qanaŋ maŋnâŋec kiŋzi hegâpârekicne i socticnezi ruacneme taniŋkeha
â sahac‐ nâŋec opâ ɋaɋaczi ʒureha iŋuc sâcne enaŋmu. 23 Erâ mume
sasanaŋzi wiac biŋe qanârewecte biŋedâŋ i kiki papaŋ jaha bajuhuc
muhaŋnenʒepeneŋ. 24 Erâ wâc sosoŋaŋ ehuc maŋjauŋte â eehâmo giere
qaqafeŋ enʒepeneŋ. 25 Ehuc mitire tutumaŋko gâcnezi mi fisihuc qâoma
eeŋgopieŋ iŋuc mi ezo. Dameŋ sâko bâqiŋ‐nâpokac, iŋuc hâcne manahuc
ʒoɋac erâ faŋ qaqac enʒepeneŋ.

Sâqocnemana afeckehuc bapa irec dâŋ
26 Nâŋâc dâŋ fâri qizecnezi maŋnâŋec âke tamaehame sâqocne mana

jaŋgeŋkehuc bapene mozi irec taha bame tâmireocmu? Aricne, iŋuc mi
fokac, 27 ine okacne hâhâwicne â ʒocbâruŋ sâko izi sawa woŋec‐nâŋec
foocmu. Ʒocbâruŋ izi mitire râsifâc ʒâmiziec‐jopaocmu hâcne. 28Ŋicmoczi
Mosere sâcmutâc dâŋ mana suahuc qame ŋic jajahec me jahec â moczi
mujaŋgeŋkepie acmâc jaha qapie hâmoekac. 29Emeŋicmoc eAnutureŊokâ
ro waha âte ecnehuc, ʒâʒâficte soc ruarâ maŋfuru ewec i mana suahuc
aki anonoc rune Mâro musoriŋkeocmu, e okacne mo iŋucne fisicneocmu
muŋgopieŋ? 30 Nâŋâc dâŋ kecʒiŋuc muwec ere fuŋne manaeŋgopeneŋ:
“Kiŋ babatara i nore gie, okacne babazu i noni epemu.” Erâ moc ʒiŋuc
fokac: “Wofuŋ e ŋicfâc‐ticne jaŋere dâŋmutara‐jareocmu.” 31Anutu jujune
ere meo fefe i wiac hâhâwicne jâmbâŋ.

Miti ba behec mi ezo
32 Ŋoŋe mârâc wiac ejumbieŋ irec manasunʒepieŋ. Dameŋ ira

maŋŋeŋiczi hae furehame fific guguriŋ maŋko juju gie sâko bahuc

sanaŋkembiŋ. 33 Eme gâcne ŋoŋe imaŋ gomaŋ â ʒâic busâqoc fai‐ŋeŋicko
feme ŋic jaŋere maio mamakâc embiŋ, â gâcne ŋoŋe ine âgofâc‐ŋeŋic
wiac iŋucne ejarepie ʒâic‐jeŋic mâmâc manambiŋ. 34 Ŋoŋe âgofâc‐ŋeŋic
kâpâcwâru ficko fepie jaŋere erâ buheric fua‐ ŋarewec, â moneŋ mafa
ŋowac ropie inemafa fârine fofone fonârekacmuhucmanapie bubiaŋnehec
ewec. 35 Eme ʒi hâbi‐ŋeŋic mi goroŋkezejec, hâbihec juku furine kâcɋene
rozo. 36 Irec ŋoŋe sasanaŋ bâfuarâ Anuture micdâŋkoa juku wiac biŋe
qaŋarekicne irec fârine ronʒepieŋ.
37 “Irec dameŋ bembeŋnemac moc fokac i tarame
wareocte mukicne e ŋeŋe râqâcmi ehuc biac fisiocmu.
38Ŋicnane biaŋkekicnezi ine mamanasiŋte erâ juju hotâckeocmu,
â docke pârâc eocmuo maŋnanezimanacnepe mi biaŋkeocmu.”
39 Nâŋâc ine docke pârâc ehuc sisipiricko rara irec biŋe mâcne, nâŋâc
manasiŋkehucmaŋ qâqâtâc ŋeŋezic irec biŋe.

11
Mamanasiŋte dâŋ

1 Wiac biŋe qanârekicne i manapaŋkerâ irec woŋec juju, â wiac mi
hohonene maŋzi sakarerâ babaju, izi mamanasiŋ ekac. 2 Mitiŋic raŋɋane
jaŋe mamanasiŋ iŋucnehec jupie Anutuzi honec‐ jopame biaŋkewec
hâcne. 3 Mâreŋ i Anuture micte fuawec, ine mamanasiŋhec juhuc mana
taraeŋgopeneŋ. Wiac hohonene i mi honekickonec fuawec hâcne.

Abe, Enoko â Noa
4 Mamanasiŋhec juhuc Abezi Anutu bâzi rikecneme honeme sâckeha

Kaiŋte qikiŋnewec. Mamanasiŋ‐ticnere hâcne Anutuzi honeme kiŋfâsâc
eme bâzi‐ticne rohuc fuŋne‐ticne bataniŋkewec. E mamanasiŋhec juwecte
manapene hâmokicnezi sifu dâŋ nâzâkac ekac. 5 Enoko e mamanasiŋhec
juwec, irec hâmoczimi bâuaocte Anutuzi ɋâricne bafewec. Iŋuc ecnewecte
ŋiczi basambiŋ. Erâ mi feha fuŋne‐ticne biac ʒiŋuc mutaniŋkekicne:
Anutuzi e honeme biaŋkewec. 6Mamanasiŋ tâmiric jupene Anutuzi honec‐
nâpome bibiaŋke ine mi fokac. Anutu mâc mai mi ecnezo, jukac i mana
ʒakiezo, â maŋzi hefârepene tahac‐ nâpoekac dâŋ i mana ʒakiehuc mai
ecnezo. 7 Noa e mamanasiŋhec juwecte Anutuzi wiac ʒâhec fuaocmu irec
biŋe qanaŋ âzâcnewec. Âzâcneme araŋ bacnehuc wiacfâc‐ticne ɋâricne
juniŋte murâ woke bawec. Iŋuc ehuc ŋic kiŋjeŋicte fuŋne bataniŋkewec.
Erâ mamanasiŋte erâ kiŋfâsâc ee irec fârine rauckewec.

Abraham
8Abraham emamanasiŋhec juwecte mâreŋ‐ticne beherâmoc rauckeocte

irec dâŋ erao fuame reŋkewec. Erâmâreŋ irecme irecmukicne kâuc bahuc
sifu rawec. 9 Mamanasiŋhecte mâreŋ biŋe qacnekicne ira ra fisirâ jaba
juwec. Jaba juhuc bozeo sawa ŋeŋerâ juwec. Isaka â Jakobo jahe biŋe
mâmâc qajactekicnezi sâc ijaha epic. 10 Abraham e hae ŋeŋe sanaŋ moc

Anutuzi bâfuarâ basarickewec irec mamanacko juwec. 11 Sara e iŋuc jaha
mamanasiŋhecte tâpiri fuacneme ŋokac qizec juipiehuc kiwechec ewec.
Ine ɋâricte biŋe qacnewec ere, mume fufuazi mukac, muhuc iŋuc ewec.
12 Eme irec hâcne ŋic mocjaha, fua sawecte tâpiri‐ticne arictac ehame,
eraonec ɋâric fua sawec embiŋ jaŋe sambâŋko bâpiŋ ŋerakac irec sâc, erâ
hâwecmeckomoŋgeŋ forakac, ŋiczimi wowosene, irec sâc fuambiŋ.

13 Ŋic izi hâcne mamanasiŋhec juhuc hâmo‐fârembiŋ. Wiac biŋe qa-
jarekicne irec fârine ine mi roro mâc taicko fome honerâ worickehuc
jumbiŋ. Iŋuc ehuc fuŋne‐jeŋic ʒiŋuc manambiŋ: Nâŋe mâreŋko hotâ â
jaba juŋgopeneŋ. 14Dâŋ iŋucmuhuc mâreŋ qizec moc bâfuaniŋtemaŋjeŋic
âeckeba ewec. 15 Erâ jaŋacne hae mâreŋ râpeckembiŋ irec maŋhâhâŋ mi
ejarewec, irec ejareme muzac risiezo murâ sâcne risienʒapiŋ. 16 Jaŋe ine
hae mâreŋ biaŋ mocte maŋhâhâŋ ejarewec, sambâŋko fokac irec hâcne.
Irec Anutu e jaŋere Anutu, ere iŋuc mupene maname mi sâqoreekac.
Wemocte? E jahac hae sâkomoc bâfua‐jarewec.

Isaka â Jakobo
17 Abraham e Anutuzi esâickeme mamanasiŋhec juwecte Isaka taha

bâzire qikiŋnewec, e biŋedâŋ roweczi ŋokâ‐ ticne mocjaha qikiŋnezo
ewec hâcne. 18 Biŋedâŋ ʒiŋuc âzâcnekicne: “Isakaraonec ɋâricfâcge
fua sawec eraniŋmu.” 19 I kecʒiŋuc muhuc ewec: “Anutu e ŋic
hâmockonec bâɋârec‐jopaocte tâpiri focnekac.” Eme irec hâmockonec tinac
bârisiecnewec. 20 Isaka e mamanasiŋhec juwecte Jakobo â Esau jambuŋ‐
jofahuc wiac ʒâhec fuaocmu irec findaŋdâŋ wâc jasawec. 21 Jakobo e
mamanasiŋhec juwecte hâmozo ehuc Josefe ŋokâ jahec‐ ticne jambuŋ‐
jofawec, ehuc gunuzi âkesiŋnerâ ŋehuc Anutu dapecnewec. 22 Josefe e
mamanasiŋhec juwecte hâmozo dameŋ‐ ticne maickeme Israe ŋic jaŋe
juku Aigita mâreŋ beherâ raniŋmu irec manasurâ siec‐ticnere qanaŋ dâŋ
mutâcne‐jarewec.

Mose â Josua
23 Mose fuame neŋgoc mamacne jahe mamanasiŋhecte motec

honebâckerâ ŋicwofuŋ dâŋticnere mi hâwic‐jofaha mosa jahec â moc
soŋkepic. 24 Mose e mamanasiŋhec juwecte ine sokarâ Farao otâ‐ticnere
ŋokâ mucneniŋte mupie qikiŋnewec. 25 E sâqocnere aŋac bembeŋne
qikiŋnerâ Anuture ŋicfâc jaŋehec ʒâic busâqoc manaocte wosâewec.
26 Ehuc Aigita mâreŋkonec moneŋ mafa mâriri irec maname jawane ewec,
â Kristore erâ mamakucne juocte ine maname fârine ewec. I juku furine
roocte manasuhuc iŋuc ewec. 27 E mamanasiŋhec juwecte ŋicwofuŋ aaric‐
ticne qamaserâ Aigita mâreŋ behewec. Erâ Anutu mi hohonene e ʒâŋezi
honehuc tinac erao siŋkewec. 28 Mose e mamanasiŋhec juwecte mume
aakic lama hezurâ socnezi ficmotâc ruacnepie aŋelo momorizi jowaruhuc
mârâc ŋokâfâc‐jeŋic akic‐ jopawec. 29 Eme Israe ŋic jaŋe mamanasiŋhec
jumbiŋte Hâwec Bâbâroŋko tiŋko rara tinac rahuc fotâcnembiŋ. Aigita ŋic

jaŋe ijaha ezo mupie hâweczi ɋâcjopawec. 30 Israe ŋic jaŋe mamanasiŋhec
jumbiŋte Jeriko haesac orâŋkekuhapie ʒoaŋ gie bapa 7 eme hericke qawec.
31 Sasec ŋokac Rahaba e mamanasiŋhec juwecte ŋic mâreŋ hone têcnepic
jahe âgo ejactewec. Eme qaqatara ŋic jopambiŋko e akickekicne.

Mitiŋic gâcne jaŋere dâŋ
32 Erâ dâŋ gâcnewemocko mufârezo. Gideoŋ â Baraki â Simsoŋ â Jefita â

Dawidi â Samue â porofete jaŋere binaŋ bafârepemuzac mâretec ʒorazac.
33 Jaŋemamanasiŋhec jumbiŋte ŋic guru sâko bawahac‐jopambiŋ. Bâbâtiŋ
gie bâhâmombiŋ, wiac biŋe qajarekicne irec fârine rombiŋ, laioŋ micjeŋic
bâbâzickembiŋ, 34 ʒocbâruŋ fâro‐ticne hemâteŋkembiŋ, ʒika faio feipiehuc
ɋâricne jumbiŋ, dockekicnezi mocwâc sanaŋkembiŋ, ʒikaomomori wânʒâŋ
embiŋ, mâreŋ gâcnaonec râsi jopa jâpec embiŋ. 35 Ŋokac gâcne jaŋere
ŋokâ hâmockonec bâɋâre‐jarekicne. Ŋic tucne bâʒâic‐jopahuc mâsi qâsi
ejarekicne, eme “miti behepie akic‐ŋopazo” jazapie, juju sanaŋte ɋâreniŋte
manasuhuc qikiŋnembiŋ. 36 Ŋic tucne jaŋe maric maŋgâpâc â qa imac
ejarekicne, â tucne jaŋeme kike‐jeŋic qarâ kâpâcwâru ficko râec‐jopakicne.
37 Tucne jaŋe qânâzi hehâmoc‐jopakicne, tucne jopa qâʒâic ejarekicne,
tucne jaŋe segezi bâtâc‐jopambiŋ, tucne jaŋe ʒikazi upe‐jeŋic qâtâcnembiŋ.
Jaŋe lama â noniŋ sahacne rufarâ rorocko juhuc bebekâne erâ ʒâŋ goma
faio jujumbieŋ. 38 Iŋucnezi ŋicwemo‐jeŋictemâreŋko jupie sâckewec. Jaŋe
tiki tuhuo mâreŋ â qorac hawecko foforâ jujumbieŋ. 39 I jaŋe sasawa
mamanasiŋ‐jeŋicte Anutuzi honec‐jopame biaŋkewec, erâ sifu wiac biŋe
qajarekicne irec fârine mi bâfuambiŋ. 40 Fuŋne ʒiŋucte: Anutu e nâŋâcnao
wiac fekicne râeocte maname fowec, irec jaŋe nâŋâc tâmiricko juju saric
bâfuaniŋtemi manasuwec.

12
Jesuzi micne banârewecte e bâjâpehuc sanaŋkezo

1 Wiʒec guru sâko iŋucnezi karorac tinac erâ orâŋ‐nâpoŋgopieŋte wiac
bâmâc‐nâpoekac i hetera‐fârenʒepeneŋ, â sâqocnere muczi fâfâc‐nâpoekac
i wâc hetâcnenʒepeneŋ, ehuc hata nâwotukicne ira tatakic tâmiric gagasac
jaha ranʒepeneŋ. 2 Ehuc Jesu, mamanasiŋte micne bapa â mamanasiŋte
fârine bâbâfua, erao findendeŋnehuc junʒepeneŋ. E ʒeri bubiaŋ fuacneocte
mukicne irec manasuhuc maripoŋte ʒâic manawec â mimi faio fefe mana
suawec. Iŋuc erâ Anuture ŋeŋefuŋko mefârenao fewec ŋekac. 3 Sâqocne
bapa jaŋemukacmupemo iŋucne ecnepiemana‐bipierâ sanaŋkewec, ŋoŋe
ere hâcnemanasuhuc mi takirepie maŋŋeŋic betaŋkezejec.

Anutuzi ba bâtiŋ enâreekac irec dâŋ
4 Ŋoŋe sâqocnezi herokawec‐ ŋopazo eme samandiŋkerâ sahac‐ ŋeŋic

bapie wozeme dodoma, i juwarehuc iŋuc sâcne mi embiŋ. 5 Erâ dâŋ moc
“ŋokâ” muŋarehuc faŋ qaŋarekicne fokac irec nikec‐ ŋopawec me? Dâŋ
ʒiŋuc:
“Ŋokâ‐nane, Wofuŋzi bâtiŋgumemanatec

wawahane mi ezejec,
â bâʒâicgumemaŋgemi rokawezejec.
6Wofuŋ e ŋicmoc jauŋkezomurâ ba bâtiŋ ecneekac,
â ŋic fuŋfuŋfâcne bacjopahuc qa qâtiŋ ejare‐fâreekac.”
7Wofuŋzi ba bâtiŋ eŋarezomume hâbi‐ŋeŋicmi ŋeŋgoroŋkezejec. Anutuzi
honec‐ŋopame naru motecfâc‐ticne epie iŋuc hâcne eŋareekac. Me mo
mamaczi ŋokâ‐ticne ba bâtiŋ mi ecneocmu? 8 Ba bâtiŋ i ŋic gâcne sasawa
ejarewec, eme ŋoŋe i tâmiric jupie ine naru motecfâcne mâcne, fiuckonec
fuakicne muŋarezo. 9 Erâ moc mupe: Mâreŋ mamacfâc‐nâŋec jaŋe qa
bâtiŋ enârepie araŋ bajare jumbeneŋ. Eme qâqâtâcte Mamac e araŋ
baʒihuc bacnepene sâckeocmu. Iŋuc ehuc juhâmonaŋmu. 10 Jaŋemamana‐
jeŋicte sâc jara dameŋ bembeŋne sawa qa bâtiŋ enâre jumbieŋ, eki ine
wiac fârine fua‐ nâreocte enâreekac, e jahacne tiri jujuo ʒuhuckenaŋte
hâcne. 11 Bâbâtiŋ fuaocmu sâc i qanaŋ manapene bubiaŋhec mi ehuc
busâqochec eekac; â ʒâhecko ine bâbâtiŋko juhuc sanaŋkeeŋgopieŋ jaŋerao
fârine wamane fuaekac, ʒâŋene bahac fâsâc juju.

Sasanaŋ bâfuarâ dodopec ezo
12 Eme ŋoŋe meŋeŋic betaŋkekicne â hoqaŋeŋ‐ŋeŋic ŋetarakicne, irec

âte tiŋnehuc sanaŋkenʒepieŋ. 13Ehuc hata bâʒâwepiewiŋkeme ŋoŋeraonec
puriŋ ekicnezi ira qac qâsoric tâmiric âte rahuc biaŋkenʒepieŋ. 14Ŋoŋe ŋic
mâmâc sasawa jaŋehec wamao jujure giene banʒepieŋ, erâ maŋfuru erâ
juniŋte henʒiriŋnenʒepieŋ, maŋwânâŋhec juku Wofuŋ hohone i mi fokac.
15 Ŋoŋeraonec moczi Anuture aki anonoc ririzacte soŋaŋ babac enʒepieŋ.
Erâ ŋondeŋ‐ŋeŋicko ʒâŋ opac moczi gitec herâ ʒacŋopame sâqorenʒipiŋte
rucŋeŋic banʒepieŋ. 16 Erâ ŋoŋeraonec moczi Esaure hata mi âtehuc
sasecŋic â ŋic araŋ bapa tâmiric mi ezejec. E nânâ mocjaha mac irec erâ
mârâc fufuare merâfâc qikiŋnewec. 17 Ŋoŋe ere manaeŋgopieŋ, e ʒâhec
jambuŋ rozomume sakarecnekicne. E wiac ewec i suame arictac eocte kio‐
bipiehuc emâmâŋkewec.

Nâŋâc Sinai tiki mâcne, Zioŋ tiki maickembeŋ
18 Ŋoŋe tiki moc ba bâuac eene, ʒocbâruŋnehec ira mi ra fisimbiŋ, erâ

hâweŋ, dapâc â mâŋâŋ ʒâʒâkiriŋne irec maŋnao mi raʒimbiŋ. 19 Erâ
qeŋfânâŋ sâko â dâŋowa i wâcmimanambiŋ. Manambiŋzi dâŋ niniŋkeocte
numu huacbuc embiŋ. 20 Dâŋ kecʒiŋuc mukicne, irec manapie hâhâwicne
ewec: “Qowi tiki âteuame qânâzi hehâmozo.” 21 Wiac i bipic tataranehec
fuakume Mosezi muwec: “No hâwicnume ɋarac ɋarac qakopac.” 22 Ŋoŋe
tiki iŋucnao mâcne, ŋoŋe Zioŋ tiki, Anutu jujune ere hae sâkoo, sambâŋte
Jerusalemko fisimbiŋ. Ehuc aŋelo mi wowosec‐ jopane â ʒeri tutumaŋ
sâko 23 â fuŋfuŋ gurufâc‐ticne ʒâŋejeŋic sambâŋko qâreŋkekicne jaŋe hâcne
maic‐jopambiŋ. Ehuc Anutu, ŋic sasawa nâŋâcne mumutara maickembiŋ,
â ŋic tiŋne furu bacjopakicne qâqâtâcfâc‐jeŋic jaŋerao ʒuhuckembiŋ; 24 â

Jesu, ʒâʒâfic ɋâricnere jâcne, erao fisirâ rurua soc maickembiŋ, soc izi Abe
socticnezi wira wâwâsic ewec iŋucmâcne, sâcmoc wira wâwâsic eekac.

Anutuzi juku mâreŋ itiriŋkeme ŋerisieocmu
25 Ŋoŋe dâŋ ŋazaekac e râpeckenʒipiŋte ruc bahuc junʒepieŋ. Mârâc

jaha mâreŋko waharâ dâŋ jazame qikiŋnepie okacne fisi‐jarewec. Eme ʒi
sambâŋko juhuc dâŋ nâzâekac, e râpeckerâwemocko okac tâmiric junaŋmu.
26 Mârâc jaha dâŋ mume mâreŋ qiriŋ qawec. Eme ʒi ine dâŋticne ʒiŋuc
fokac: No juku mâreŋ mocwâc itiriŋkehuc sambâŋ mâmâc itiriŋkepemu.
27 Mocwâc itiriŋkepemu, iŋuc muwec, ine wiac bâfuakicne i itiriŋkeme
ŋerisieocte manasuhuc muwec. Ŋerisieme fofo sanaŋ i fuarâ qiriŋmâc
fozokac. 28 Nâŋâc uucmaŋ moc qiriŋmâc fofo sanaŋ rauckenaŋmu, irec
Anutumucne bacnenʒepeneŋ, ehuc rumerâ araŋ bacnehuc, jahacmaname
biaŋkeekac irec sâcko kiŋaŋ qacnenʒepeneŋ. 29Ehuc ʒiŋucmananʒepeneŋ:
Anutunâŋec e ʒocbâruŋ iŋucne.

13
Faŋdâŋ

1 Qoqomâzi jauŋ babac eeŋgopieŋ i ŋoŋerao mi wahazejec. 2 Ŋic hezu
hewâneŋ ejareniŋte qâoma mi enʒepieŋ. Gâcnezi ŋic hezu hewâneŋ
ejareŋgopeneŋ muhuc aŋelo ejarembiŋ. 3 Âgofâc‐ŋeŋic kâpâcwâru ficko
râec‐jopakicne jaŋere manasuhuc manapie mâmâc râec‐ŋopakicne tinac
ezejec. Erâ ŋoŋe sahachec jaha juŋgopieŋte qa imac ejarekicne jaŋere wâc
manasunʒepieŋ. 4Ŋowe ŋonâŋ jujuremanapiewiac fârine eha fofowirecko
gâc mi hezejec. Boe sau â ʒuhuc bâtâc eeŋgopieŋ jaŋe Anutuzi okacne
jareocmu. 5 Maŋŋeŋiczi moneŋ mafare harac mi ezejec. Wiac foŋarekac
sâc mukâroŋ tâmiric bajunʒepieŋ. Wofuŋ e jahac ʒiŋuc muwec: “Noni mi
behecgupemu, â hone qâomamoc mi egarepemu.” 6 Irec nâŋâc hâbi‐nâŋec
rohuc ʒiŋucmunʒepeneŋ:
“Wofuŋ e ŋeŋezic‐nane,
no mi hâwicnuzejec;
ŋic jaŋe wemo enareniŋmu?”

Miti qazu‐nârekicne ijaha bajuhuc Jesu bâjâpenʒepeneŋ
7Micne bapafâc‐ŋeŋic Anuture dâŋ ŋaza qazuc embiŋ jaŋeremanasuhuc

junʒepieŋ, erâmiti hata âtekuhâmombiŋ itirocne honehuc jaŋere bâjâpecne
mamanasiŋhec junʒepieŋ. 8 Jesu Kristo e juweczi jukac ijaha juraʒihuc
juocmu sanaŋ. 9Mu qaqazuc dâŋ kosane hazec furu ŋazapie izi maŋŋeŋic
mi hesifuckezejec; maŋŋeŋic aki anonoczi keteŋneme qiŋ herâ fome
biaŋkeocmu, wiac nâkicnezi sâcne mi basanaŋkeocmu. Hata i âtembiŋzi
fârine mi bâfuambiŋ. 10Nâŋâcne alata ŋekac, irec nânâ i qoruc boze kiŋaŋ
qacneeŋgopieŋ jaŋe nâniŋte mi mana‐jarekicne. 11 Ŋoŋe manaeŋgopieŋ,
qowi hezurâ socjeŋic taha bapa sâkozi sâqocnere kiŋte furu ufuŋko bafeme
fârine hae sahao bahurâ ʒoczi rikeeŋgopieŋ. 12 Eme Jesu e iŋuc jaha

socticnezi ŋic maŋfuru bacnâpoocte hae sahao qapie hâmowec. 13 Irec
nâŋâc iŋuc jaha hae sahao erao hurâ, eki mimi faio fewec ijaha enʒepeneŋ.
14 Ʒiŋuc manahuc enʒepeneŋ: Hae ŋeŋe sanaŋ moc ʒira mi ŋenârekac;
moc juku fufuane irec maŋhâhâŋ enâreekac. 15 Irec nâŋâc Jesure erâ
Anutu ʒuʒuhuc jahamumuteŋ ecnepene izi taha bâzi‐ticne ezejec, micbipic‐
nâŋecte fârine ʒâŋe‐ticne muac baafec enʒepeneŋ hâcne.

Muqâmoc dâŋ
16 Jauŋ â bâmec baniŋte qâomami enʒepieŋ, Anutu e irec hâcnemaname

taha bâzi fârine eocmu. 17 Micne bapafâc‐ŋeŋic jaŋere dâŋ reŋkehuc
sâsec‐jopanʒepieŋ; jaŋe maŋ qâqâtâc‐ŋeŋic hone soŋaŋ eeŋgopieŋzi
juku gie‐ jeŋicte fuŋne mutaniŋkeniŋmu. Irec gie‐ jeŋic bubiaŋko bapie
sâckeocmu, busâqocko bahapie ŋoŋerao wiac sâcnemi biaŋkeocmu.

18 Ŋoŋe nâŋere erâ numuhuc junʒepieŋ. Nâŋe pectâc sasawa
junaŋte ʒoɋac eeŋgopeneŋzi maŋnâŋecko bahac basaeŋgopeneŋ.
19 Nunumuzi baficnupie Wofuŋzi bârisiecnume ŋoŋerao biac fâpemurâ
ŋaza sanaŋkekopac.

20Wama Anutu e lama soŋaŋ sâko Wofuŋ‐nâŋec Jesu ʒâʒâfic fofo sanaŋ
irec socte hâmockonec bârisiewec, 21 Anutu eki hâcne wiac biaŋne fuŋne
fuŋne tahac‐ŋopahuc baafec‐ŋopame dâŋticne reŋkenʒepieŋ, erâ e jahac
maname sâckeekac i Jesu Kristore erâ ŋoŋerao bâfuazejec. Eraomumuteŋzi
mumuteŋ foraʒihuc juzejec sanaŋ. Jâmbomac.

22 Âgofâc, no dâŋ ʒoricne boc mi qâreŋkepac, eme ŋoŋe uŋsawaŋ dâŋ i
manapie mi sâqoreocte esoc‐ŋopakopac. 23Erâ ŋazapemananiŋ, âgo‐nâŋec
Timoteo e firuembiŋ, biac wareme jowape fanacmu. 24 Micnefâc‐ŋeŋic
â mitiŋic ŋokac sasawa manasu‐ŋare‐fârekopac. Italia mâreŋkonec jaŋe
manasu‐ŋareŋgopieŋ. 25Aki anonoczi ŋoŋerao fofârezejec.

JAKOBO
Jakobore papia mo mitiŋiczi qâreŋkewec i mi mana sanaŋkeŋgopeneŋ.

Ŋic gâcne jaŋe, Jesure ɋa Jakobo eki mecne qâreŋkewec, iŋuc muhapie
gâcne jaŋe ʒiŋuc mueŋgopieŋ: Aricne, Judaŋic opâ ruac moc ʒâhec juwec
eki Jakobore ʒâŋeo âkehotahuc qâreŋkewec. Qâreŋŋic e me e qâreŋkeweczi
fuŋne‐ticnemimutaniŋkewectemimana‐hâmoŋgopeneŋhâcne. Irec Jesure
ɋazi qâreŋkewec iŋucmi musanaŋkehucmecnehec sawa mupene fooc.
Papia maŋnao miti mamana betaŋkekicne jaŋere uŋsawaŋ dâŋ bocjaha

qâreŋkekicne fokac. Erâ papia i kikefuŋ mocjahere biŋe mâcne, Judaŋic
opâ ruac Siriamâreŋko jurambiŋ jaŋere biŋe qâreŋkekicne. Jerusalemhaeo
mitire ʒika fuame ŋic ŋokac bocjahazi wiserâ hae mâreŋ gâcnao rambiŋ.
Ehame gâcnezi Siria mâreŋko fisirâ ira hâcne jurambiŋ. Ehuc Judaŋic
fekicne ijaha jumbiŋ jaŋere kiŋaŋ qaqa embiŋ. Jaŋe ʒâic busâqocko jumbiŋ.
Bomboŋfâc‐jeŋic jaŋe qaisoc‐joparâ râsi ejarembiŋ. Eme irec qâreŋŋiczi
maŋuruc qajarewec (gaŋ 1:1–8 â 5:7–11). Erâ bocjahazi miti sahaczi sawa
bajumbiŋte ʒiŋuc qâreŋke‐jarewec: Mamanasiŋ fâri tâmiric i wiac jawane
(gaŋ 2:8–26). Ŋic fekicne moc moczi tutumaŋ‐ jeŋicko fisipie boc dape‐
jarembiŋ, irec mana sâqorerâ qâreŋkewec wâc (gaŋ 2:1–7). Erâ fekicne
jaŋere fuŋne rituwec (gaŋ 1:9–12 â 5:1–6). Nameŋzi bâbâsâqorec embiŋ,
irec uŋdâŋmâmâc râe‐jarewec (gaŋ 3:1–12 â gaŋ 4:1–12).

Eesâicte fârine
1 Jakobo no Anutu â Jesu Kristo ere kiŋaŋ qaqazi Israe ŋicguru 12 siŋsaŋ

qarâ juraŋgopieŋ ŋoŋemu ʒeri eŋarehuc papia ʒi râe‐ŋarekopac. 2Ŋoŋerao
eesâic fuŋne fuŋne fuame manapie bubiaŋnehec sasawa ezejec. 3 Wiac
iŋucnezi hâcne mamanasiŋ‐ŋeŋic ba esâic ecnekume gâtâ bame ŋoŋerao
sasanaŋ fuaocmu. 4 Sasanaŋte fârine ŋoŋerao fua‐hâmozejec, eme wiac
moc mi basahuc bahacmâc â maŋfuru junʒepieŋ.

Maŋɋârâŋ basarâ Wofuŋ numucnezo
5 Ŋoŋeraonec moczi maŋɋârâŋ basarâ Anutu numucnezejec. Eme e ŋic

sasawa, dâŋ mi munârehuc, wiac maŋhumuc nâreekaczi bâfuacneocmu.
6Nunumu inemaŋjahec ehucmâcne,Wofuŋmanasiŋkehuc numucnezejec.
Maŋjahec eocmu e hâwec siri, mâŋâŋzi ficne sueme fâuckerâ tâtieekac,
iŋucne eocmu. 7 Ŋic iŋucnezi Wofuŋtaonec wiac moc roocmu mi muzejec.
8Maŋguru â tie faranezi wemocko iŋuc eocmu.

Mafahec juju i wiac fârinemâcne
9 Opâ ruac wahakicnezi fekicne jukopac muhuc maname ʒerine ezejec.

10 Â mafaŋiczi wahakicne jukopac muhuc maname ʒerine ezejec. Jâcârizi
ŋeindaŋnerâ biac mârâŋkeekac, iŋuc jaha mafaheczi biac siroweniŋmu.
11Ʒoaŋ e furicte wefurâ ʒocnezi ʒariŋ rikeme ɋaŋame ârinemârâŋkeme eri‐
ticne wahaekac, iŋuc jaha mafaŋic jaŋe ɋaŋapie qâŋtac‐jeŋic sawa ŋeocmu.
12Ŋicmoc e eesâicko qiŋ herâ juocmu eremanape ʒerine ekac. E sanaŋkeku

maŋne emeWofuŋzi eri hendiŋ juju sanaŋ hâcne râcneocmu. Imaŋjeŋic ere
domakac jaŋe biŋe qajarekicne.

Eesâicte dâŋ
13 Ŋic moc sâqocnere eesâic fuacneme ʒiŋuc mi muzejec: Anutuzi

esâicnukac. Sâqocnere eesâic Anuturao fufuane mi fokac, â eki wâc ŋic
moc sâqocnere mi esâickeocmu. 14 Eesâic ine kecʒiŋuc fuaocmu, qanaŋ ŋic
moc e jahacne saseczi beŋgisic sicnecnehuc hehawickeocmu. 15Eme saseczi
motec kiweckerâ roocmu, ʒâŋene sâqocne; sâqocnezi ine woze qeuc eku
hâmoc bâfuaocmu.

16Âgo biaŋfâc‐nane, ŋoŋe dâŋmi mana sifuckenʒepieŋ, 17 jauŋ biaŋne â
taha fârine i faicnec sasawa, tatamacMamac eraonecwahaekac, erao hâcne
hec hetikic â sâsâoc mi fokac. 18 Anutu e manapaŋkewecte dâŋfârizi naru
motecfâcne bâfuac‐nâpowec, i wiac sasawa bâfuawec irec hata qaqasune
tinac enaŋte iŋuc enârewec.

Dâŋmamana sawazi aricne, rereŋzi fârine
19 Âgo biaŋfâc‐nane, mananiŋ. Ŋiczi dâŋ mamanare afeckenʒepeneŋ,

dâŋ mumure â aaricte ine ŋemâckenʒepeneŋ. 20 Aaricko wiac eeŋgopeneŋ
izi Anuture tiŋne hata ririekac. 21 Irec ŋoŋe maŋwânâŋ â râŋgeŋ bârâŋgeŋ
hetararâ urucko juhuc maŋŋeŋicko mitidâŋ râekicne i âgo ecnenʒepieŋ.
Izi hâcne maŋ qâqâtâc‐nâŋec bâpiaŋkeocte tâpiri focnekac. 22 Ŋoŋe
mitidâŋte fârine bâfuanʒepieŋ, mâc hazecte nâpene sawa eme maŋŋeŋic
eatuckeniŋmu. 23 Moc e mitidâŋ mana qâoma eocmu, e ŋiczi ʒâŋe mai‐
nâŋec hawario honerâ eeŋgopeneŋ, sâc ijaha eocmu. 24 Ʒâŋe mai‐nâŋec
hawario honerâ ra qâoma erâ izia hawari‐nâŋectenikec‐nâpoekac. 25Âmoc
e sâcmutâc dâŋ fârine, rambaŋko rârâec‐nâpone, dâŋ ira mana utuckerâ
juocmu, ehuc mana qâoma mâcne, mana rereŋ eocmu, iŋucnezi ine dâŋte
fârine bâfuarâ mana aŋac eocmu.

Mitio jujure dâŋ
26Moc e mitio jukopac muekaczi micbipic‐ticne mi soŋaŋkehucmaŋticne

eatuckeekac, ŋic iŋucnere mitio juju i racne eocmu. 27 Hozec bekâ
busâqocko juhapie hone maiŋ ejarezo â mâreŋko sâqocne fokac izi
maŋnâŋec hegâpârezacte pectâc juzo, izi Anutu â Mamac ere maio
wâwânâŋ tâmirickomitio juju ekac.

2
Mafahec â hapetac sâcmocjaha ejarezo

1Âgofâc, ŋoŋe tatamacWofuŋ‐nâŋec JesuKristomanasiŋkeeŋgopieŋziŋic
fekicne wahakicne wiac sâctirimi ejarenʒepieŋ. 2No kecʒiŋuctemukopac:
Tutumaŋ‐ŋeŋicko ŋic moc boreŋ qonaŋkerâ ŋaqi erinehec hefâocmu, eme
ere râpefuŋko ŋic hapetac moc ŋaqi taocnehec hefâocmu. 3Ehame ŋoŋe ŋic
ŋaqi erinehec erao ʒâŋe firâ ʒiŋuc âzâcneniŋmu: “Go ʒira ware popoo ŋec.”
Iŋucmurâ hapetac e ʒiŋuc âzâcneniŋmu: “Go ocna domac, me ɋâriŋkowaha
ŋec.” 4 Ŋoŋe ŋondeŋ‐ŋeŋicko ŋic teŋtiri ejareeŋgopieŋ, i maŋŋeŋicko dâŋ
1:12: Dan 12:12; Tim II 4:8; Pet I 5:4; Kor I 9:25; Bar 2:10 1:14: Rom 7:7–10 1:17: Joh I 1:5;

Mat 7:11 1:18: Joh 1:13; Pet I 1:23 1:19: Mi Mu 7:9 1:20: Efe 4:26 1:21: Kol 3:8;
Pet I 2:1 1:22: Mat 7:26; Rom 2:13 1:25: Jak 2:12; Rom 8:2; Joh 13:17 1:26: Mi Mâ 34:13
2:1: Kor I 2:8 2:2: Heb 10:25



JAKOBO 2:5 1703 JAKOBO 2:23

repicne soŋkepie fokacte wiac esifuckeeŋgopieŋ hâcne. 5Âgo biaŋfâc‐nane,
dâŋ mupe mananiŋ: Anutuzi ŋic weniŋucne rowosâec‐jopawec? Mâreŋko
hapetac jueŋgopieŋ jaŋe hâcne mamanasiŋko maŋ mâririhec erâ uucmaŋ
rauckeniŋte rowosâec‐jopawec. I irec ejareekac jaŋe hâcne biŋe qajarewec.
6 Eme ŋoŋe ine hapetac jaŋe ʒâŋe titikic honec‐ jopaeŋgopieŋ. Â weni
jaŋezia bâuruŋ‐ ŋoparâ kiarao râec‐ŋopaeŋgopieŋ? Mafahec jaŋe hâcne
iŋuc eŋareeŋgopieŋ. 7 Ehuc wâc ʒâŋe biaŋ fai‐ ŋeŋicko fewec e mu-
soriŋkeeŋgopieŋ.

Dâŋ gâcne reŋkehuc gâcne qatarazo i mi sâckeocmu
8 “Gahacnere egareekac sâc ijaha âgogere egarezejec”, sâcmutâc dâŋ

neŋgocne iŋuc qâreŋkekicne fokac, i reŋkepie jâmbomac biaŋkeocmu.
9 Â ŋic sâctiri ejareniŋmu, ine bahac bâfuapie sâcmutâc dâŋzi qaqatara
ŋic eŋgopieŋ irec fuŋne bataniŋkeocmu. 10 Moc e sâcmutâc dâŋ gâcne
reŋke‐fârehucmocjaha qatarame sâcmutâc dâŋ qâqâhâc qatarawec eocmu.
11 “Ŋowe ŋonâŋ ŋohe bebehec mi ezepirec” muwec ekizia wâc “go ʒika mi
qazemec” muwec. Eme go ŋonâŋge mi behecmu, ʒika ine qacmu, ine dâŋ
qaqatara ŋic ecmu. 12 Sâcmutâc dâŋ rambaŋko rârâec‐nâpo izi juku fuŋne
babataniŋ dameŋko rambaŋko râec‐ŋopaocte wiac mana tarahuc mu bac
enʒepieŋ. 13Ŋic uruc jauŋ tâmiric juocmu e wâc juku uruc jauŋ mi ecnezo.
Uruc jauŋhec juocmu e fuŋne babataniŋko hâhâwic tâmiric domaocmu.

Mamanasiŋ fâri tâmiric i wiac omane
14 Âgofâc‐nane, ŋic moczi “mamanasiŋhec jukopac” muocmu, ehuc

eehâmo gie mi baocmu, e mamanasiŋ‐ ticnezi moc bafickeocmu me?
Mamanasiŋzi wemocko sisipirickonec bataraocmu. 15 Ŋic me ŋokac
âgo‐ŋeŋic moczi qoruc ŋaqi me nânâ wiac basahuc juhame 16 ŋoŋeraonec
moczi e ʒiŋuc âzâcneocmu: “Go sâcne ra juzemec, erâ fâfârezicte sahacge
foŋkezemec â nânâ nâ gapec ezemec”, moc emiczi iŋuc sawamuhuc jauŋmi
bacneocmu, izi wemocko bafickeocmu? 17 Irec mamanasiŋ bucticne, fârine
eehâmo gie mi fuaocmuo, hâmo mâteŋ ekicne muzo. 18 Me moczi ʒiŋuc
mecne muocmu: “Go mamanasiŋ fogarekac, â no eehâmo gie fonarekac.”
Me, mamanasiŋge eehâmo gie tâmiric i nowatutec honepe. Â no eehâmo
gie bahuc mamanasiŋ‐nanere fuŋne sâcne gowatupemu. 19Anutu mocjaha
jukac, dâŋ i mana ʒakiekic; i sâcne ekic. Dâŋ i demoŋ jaŋe wâc mana
ʒakieŋgopieŋ, ehuc ɋarac ɋarac qaeŋgopieŋ. 20Ŋic maŋtac go mamanasiŋ
eehâmo gie tâmiriczi wiac jawane ekac irec fuŋne ʒi manac.

Abraham â Rahaba jahe mamanasiŋte fârine bâfuapic
21Mimiŋne‐nâŋec Abraham e ŋokâ‐ticne Isaka taha bâzi rikeocte alatao

râewec ira Anutuzi manacneme kiŋfâsâc ewec i eebapa‐ ticnere hâcne.
22 Eme ʒiŋuc honekic: Abraham mamanasiŋ‐ticne i eebapa‐ticnezi bafick-
ewec, ehuc mamanasiŋ‐ticne qizecne qawec. 23Eme irec hâcne Abrahamte
dâŋqâreŋ kecʒiŋuc fokac i sanaŋkewec: “Abraham e Anutu manasiŋkeme
eremaname kiŋfâsâc ewec.” Eme irec ʒâŋe‐ticne Anuture âgomucnekicne.

24 Honeŋgopieŋ, Anutu e ŋic moc mamanasiŋ‐ ticnere sawa mi maname
kiŋfâsâc eocmu, fârine eehâmo gie bame manacneme kiŋfâsâc eocmu. 25Â
sasec ŋokac Rahaba e iŋuc jahamamanasiŋ‐ticnere fârine eehâmo gie bame
Anutuzi manacneme kiŋfâsâc ewec. E ŋic mâreŋ hone tâcnepic jahe erao
fisipire âgo ejacterâ hatasoŋko râec‐jofame wisepic. 26 Irec ʒiŋuc fokac:
Sahac e mâro tâmiric erâ qâŋɋâŋ eekac, iŋuc jaha mamanasiŋzi eehâmo gie
tâmiric qâŋɋâŋne jaha eekac.

3
Nameŋ‐nâŋec soŋaŋkenʒepeneŋ

1 Âgofâc‐nane, ŋoŋe bocjahazi qaqazu gie baniŋte mi fotarienʒepieŋ.
Manaŋgopieŋ, mumutara dameŋko Wofuŋzi qaqazu nâŋe wiac baʒihuc
enâreocmu. 2Nâŋâcmâmâc sasawa wiac gâbâ esifuckeeŋgopeneŋ. Ŋicmoc
e dâŋko moc mi sâqoreocmu, e ŋic saric sarahaŋne mucnezo. Iŋucnezi me
sahac‐ ticne sasawa guriŋne sâcne bafâreocmu. 3 Becâsic jaŋe dâŋnâŋec
reŋkeniŋte micko kiki râe‐jareeŋgopeneŋ. Erâ izi becsâko bac bâtikic
ejareeŋgopeneŋ. 4 Wokere wâc manaeŋgopeneŋ, jaŋe kâcɋene sâko, erâ
mâŋâŋ sanaŋnezi ficne suec‐ jopame raeŋgopieŋ, eme sifu guriŋ bapa
e guriŋ piticne i bac bâtikic ehuc hata muocmu ijaha wokezi raocmu.
5 Eme ŋicnameŋ e iŋuc jaha wiac piticne, erâ wiac wemo afecne efeekac.
Manaŋgopieŋ, ʒoc masisi i wiac huŋgaŋne mac, eme iŋucne maczi sopâc
sâko rikepene ʒafâreekac.

Nameŋzi sisipiric eeŋgopeneŋ
6 Eme nameŋ‐nâŋec ʒoc masisi iŋucnea wâc. Eki hâcne me sahac gâcne

siric‐ jopahuc sâqocnere neŋgocne eekaczi sahac‐ nâŋec bâbie‐fâreekac
â juju‐ nâŋecte ŋesiŋ rikeme ʒafâreekac; e jahacne ine hârâckonec
ʒoczi qâhâsâme ʒaekac. 7 Qowi fuŋne fuŋne tiŋkonec â hâweckonec
erâ wipe homa wiac i ŋiczi bâmâteŋkezo murâ bâmâteŋkeeŋgopeneŋ.
8 Nameŋ ine mo ŋic mozi bâmâteŋkeocmu? E gapec tâmiric ririsiehuc
sâqocne baekac, qotâre micopâzi fusucmakicne tinac. 9 Nameŋ‐nâŋeczi
Wofuŋ Mamac muteŋkeeŋgopeneŋ, erâ nameŋzia ŋic Anuture hawar-
ifâc sâwec‐jopaeŋgopeneŋ. 10 Mic ijaha mumuteŋ â sâwec wahaekac.
Âgofâc‐nane, iŋuc wemocte? 11 Opâ ʒâŋe ijaha nocne â hâtâne ataŋ
wahaekac me? 12 Âgofâc, hâmeŋko woraŋ fuaocmu? Me saŋko hâmeŋ
fuaocmu? Me hâweczi nocne eocmu?

Mamana hata faicnec â juwicnec
13Ŋoŋeraomaŋɋârâŋhec â maŋ manahuc wiac ee iŋucnemoc juŋgopieŋ

me? Ine wama ruaine juhuc eebapa biaŋne bâfuahuc maŋɋârâŋ‐jeŋicte
fuŋne bataniŋkenʒepieŋ. 14 Â maŋjeŋicko iiŋguuŋ hâtâne â hehefaric fo-
hame ine sahac‐jeŋic bafehuc dâŋfârimanaŋgopeneŋ mupie burec eocmu.
15Maŋɋârâŋ hata iŋucne i faicnec wahakicne mi muzo, aricne, mâŋɋârâŋ
hata iŋucne i mâreŋkonec, ŋickonec, Sataŋtaonec. 16 Iiŋguuŋ â hehefaric
foocmu ijaha wâc fâfâuc â wiac gâgâpâcne gâcne gâcne fofâreocmu.

17Maŋɋârâŋ hata faicnec izi ine wiac ʒiŋuc bâfuaekac: Qanaŋ maŋɋaɋac,
erâ wama, miriŋ, micrereŋ, uruc jauŋhec juju â mitire fârine gâcne, erâ
wâc maŋguru tâmiric â siocmâc juju. 18Wamare guriŋne baeŋgopieŋ jaŋe
wamao ukicne sara mamac epie fârine tiŋne juju fua‐jareekac.

4
Harac gie bahuc fârinemi bâbâfua

1 Ŋoŋerao ʒika â rârâsi foekac i fuŋne weniŋucte? Me sahac‐ŋeŋicko
andac forakac izi hâcne ʒika gie baekac. 2 Ŋoŋe andac eipiehuc wiac
mi rauckeeŋgopieŋ. Ŋoŋe qaqac â iiŋguuŋ eec ehuc sifu wiac sâcne mi
hotâckeeŋgopieŋ. Ŋoŋe kikisâ â kikisuec ehuc wiac sâcne mi hure nâc
eeŋgopieŋ. I nunumu tâmiric jueŋgopieŋ irec. 3Moc i numu‐bipiehuc wiac
mi roeŋgopieŋ, ine maŋŋeŋicko dâŋ sâqocne ʒiŋuc foha numueŋgopieŋte:
“Wiac fua‐nâreme samarierâ andac‐nâŋecte fârine bâfuanʒepeneŋ.”

Maŋnâŋeczi ra fo ware fo mi ezejec
4 Oi, ʒâʒâfic hehetâc ŋic ŋoŋe! Mâreŋko wiac fokac irec biŋe juocmuzi

Anutu râpeckeocmu, i mi manaŋgopieŋ me? Irec moc e mâreŋkopec wiac
kosa âgo ecneocmuzi Anutu kisâ ecneocmu. 5Me dâŋqâreŋ kecʒiŋuc fokac
i ŋoŋe manapie racne eekac me? “Maŋnâŋecko mâro râewec i ere biŋe
sawa juocte ʒoɋac sâko eekac.” 6 Erâ ŋifec ine aki anonoc wemo afecne
sicne‐nâreekac. Irec dâŋqâreŋ hâcne kecʒiŋuc fokac: “Anutu e ŋicmaŋfefe
dope qatara‐jareekac, ŋic maŋhuhuŋ ine aki anonoc sicne‐jareekac.” 7 Irec
ŋoŋe Anuture rurumaŋko raʒirâ domanʒepieŋ. Ehuc Sataŋ bâsuenʒepieŋ,
eme behec‐ ŋoparâ wiseocmu. 8 Ŋoŋe Anutu maickepie eki wâc maic‐
ŋopaocmu. Sâqocne bapa, maŋŋeŋic ra qa ware qa eekac, ŋoŋe meŋeŋic
ʒurerâ maŋŋeŋic baɋaɋackenʒepieŋ. 9 Ŋoŋe fuŋne‐ŋeŋic mana tararâ
ki busâqoc enʒepieŋ. Gâgâwi‐ŋeŋiczi rirehame busâqoc fuazejec, â ʒeri‐
ŋeŋiczi rirehame ki mamakuc fuazejec. 10Wofuŋte maio maŋhuhuŋ jupie
eki bafaharec‐ŋopaocmu.

Wofuŋ mi âkehockezo
11 Âgofâc‐nane, ŋoŋe mumusâqoc mi enʒepieŋ. Moc e âgo‐ticne

musâqorerâ okacne dâŋko râeocmu, e sâcmutâc dâŋ musâqorehuc
hetâtieocmu. Go ine sâcmutâc dâŋ hetâtiecmuo rereŋŋicmi ehucmumutara
ŋic ecmu. 12 Sâcmutâc dâŋ irec mumufua â soŋaŋ mocjaha sawa jukac,
aakic â bebehe irec gie ekizia baocmu. Go ine wemogezi âgoge okacne
dâŋko râecmu?

Wofuŋzimana‐nâreme wiac enaŋmu
13 Ajoc, moc ʒi mananiŋ. Ŋoŋe kecʒiŋuc mueŋgopieŋ: “Miŋecgac me

tomâcko hae ira ra moneŋ mafa hurehuc juhapene jara moc tarame
risienʒepeneŋ.” 14 Oi ŋoŋe, tomâcko wiac iŋuc me iŋuc fuaocmu, i moc
manaeŋgopieŋ? Me juju‐ŋeŋic i weniŋucne? I rombâŋ iŋucne, fua fuahuc
izia qaʒueekac. 15 Irec ŋoŋe kecʒiŋuc mupie sâckeocmu: “Wofuŋzi mana‐

nâreme ɋâricne juhuc iŋuc me iŋuc enʒepeneŋ.” 16Ŋoŋe ine pacgoroŋ dâŋ
boc muhuc sahac‐ŋeŋic bafeeŋgopieŋ. Pacgoroŋ dâŋ i wiac sâqocne. 17Ŋic
moc e wiac biaŋne eocte mana tarahuc sifu qikiŋneekac, e bahac bâfuakac
muzo.

5
Ŋicmoneŋ mafa sasec jaŋere dâŋ

1 Ajoc, mafa mâririhec ŋoŋe ʒârâ hâriŋ fua‐ ŋareocmu irec qanaŋ ki
mamakuc enʒepieŋ. 2Mafa mâriri‐ŋeŋic i ʒaŋke‐fârewec, ŋaqi guru dindiŋ‐
ŋeŋic mâreŋte temane ewec, 3 â moneŋ boreŋ‐ŋeŋic gufewec, eme gufe izi
ŋaŋacne fuŋne bataniŋkehuc sahac‐ŋeŋic ʒoc iŋucne nâmizieocmu. Ŋoŋe
dameŋ qândâŋkeha mafa sesuc sembureŋ hefembiŋ. 4Manaŋgopieŋ, padi
qaŋarepie gie furi sakare‐jarembiŋ irec kiŋzi hohosâcne qakac, erâ qa roro
ŋic jaŋere kio wâwâsiczi sambâŋ momori jaŋere Wofuŋte hazecko huwec.
5 Ŋoŋe mâreŋko wiac nâminʒiriŋkehuc mana aŋac embiŋ â okac dameŋ
maickeha nâ areŋ embiŋ. 6Ŋoŋe ŋic tiŋne dâŋne mutararâ ʒikao râembiŋ.
E sahac‐ticne mi ŋezickekac.

Ʒârâ ʒâpâ faio hâbi hâro juzo
7 Âgofâc‐nane, ŋoŋe Wofuŋ fisiocte woŋec tatakic tâmiric junʒepieŋ.

Manaŋgopieŋ, gie rune moczi iŋuc jaha nânâ he sarac erâ fârine fua
biaŋ eocte woŋec juekac, ehuc hoe ʒoaŋ sâckoa bacneme fua sokac eocte
mamanac juekac. 8 Eme Wofuŋte dameŋ bembeŋkekacte ŋoŋe iŋuc jaha
tatakic tâmiric woŋec juhuc maŋŋeŋic keteŋnenʒepieŋ. 9 Âgo bureŋ, ŋoŋe
mu takic mi eec enʒepieŋ; manaŋgopieŋ mumutara ŋic e motâc râpeo
domakac, fuŋne‐ŋeŋic rituzacte dâŋ ere biŋe râepie fozejec. 10Âgofâc‐nane,
porofete Wofuŋte micte dâŋ mumbiŋzi ʒâic busâqoc tatakic tâmiric man-
ahuc jumbiŋ jaŋere kike hata bâjâpehuc junʒepieŋ. 11 Manaŋgopieŋ,
ʒâicmaŋko sasanaŋhec jumbiŋ jaŋere manapene ʒerine ekac. Hiobe
sasanaŋ‐ticnere manaeŋgopieŋ, â Wofuŋzi ʒâhec wiac afusecnewec i wâc
manaeŋgopieŋ. Wofuŋ e buuruc â jauŋ‐ticne kâcɋene fokac hâcne.

Mumupaŋte dâŋ
12Âgofâc‐nane dâŋ fârinemoc ʒi: Ŋoŋe sambâŋko ɋetickehucmumupaŋ,

memâreŋko ɋetickehucmumupaŋ,mewiacmocko ɋetickehucmumupaŋ, i
mi enʒepieŋ. Ŋoŋe dâŋŋeŋic jâmbomacte fârine jâmbomac ezejec â aricnere
fârine aricne jaha ezejec. I kiŋ bâfuanʒipiŋte iŋuc enʒepieŋ.

Hucko fohuc wiac ezo
13 Ŋoŋeraonec moczi ʒâic busâqocko juocmu, e Anutu numucnezejec,

me moczi bubiaŋko juocmu, e mumuteŋ gae hezejec. 14 Ŋoŋeraonec
moczi huc foocmu, e kikefuŋte micne bapa hefârec‐jopame fisirâ ere faio
numunʒepieŋ, erâ Wofuŋte ʒâŋe muhuc wokemaŋ opâ ruacnenʒepieŋ.
15Ememamanasiŋkonunumumukicne izi huchec bâpiaŋkeocmu âWofuŋzi

e ɋiɋicne baocmu. Â sâqocne bawecko i bâtâmirecneocmu. 16 Irec ŋoŋe ɋiɋic
qaniŋte sâqocne mumufuac erâ nunumuzi dodopec enʒepieŋ. Ŋic tiŋne
moczi numume tâpirinehec eocmu. 17 Elia e ŋic jaha, nâŋâc iŋucne. Eme
eki hoe mi heocte samarierâ numume mâreŋko jara jahec â moc â mosa 6
hoe mi hehe mâc fowec. 18 Eme ʒâhecmocwâc numume sambâŋkonec hoe
wahame mâreŋko wiac ukicne âkeʒuwec.

Qâsoriekicne bârisiec‐jopazo
19 Âgofâc‐nane, ŋoŋeraonec moc e dâŋfârire hata qâsorieme âgo moczi

bâtikieocmu, 20 e dâŋ ʒiŋuc manazejec: Moc e âgo‐ticne hata sâqocnaonec
bârisieocmuzi e jahacne maŋ qâqâtâc hâmockonec bataraocmu â sâqocne
guru sâko sâockeocmu.

PETORO I
Petoro â ɋaticne Anderea jahe Galilaia mâreŋko qowi roro ŋic jupic.

Juhapire Jesuzi rocjofame ŋicroro epic (Mataio 4:18–22). Petorore ʒâŋe
raŋɋa Simoŋ. Jesuzi ʒâŋe ɋâri‐ticne Petoro (Kefa) muwec. Petoro e motec
gâcne jaŋeremicne bapa erâ juwec. Eme Jesu e juku hâmockonec faharerâ
Genesarete riqicko motecfâcne fua‐jarehuc Petoro miti gie mocwâc muc-
newec â hâmoc‐ticnere findaŋdâŋ muwec. Eme ʒâhec Tiri Mâro wahame
Judaŋic bocjaha tumaŋnepie Petorozi jaŋere maio domahuc Jesure fuŋne
muŋɋârâŋkewec (Aposolo 2:14–36). Erâ miti ufuŋte motâcko ŋicpuriŋ moc
bâpiaŋkewec (Aposolo 3:1–8). Juku Jerusalem haeo mitire ʒika kâpâcwâru
boc fuarâ fome Petorozi hae i beherâ mâreŋ rârecke raku Jope haeo fisirâ
Tabita bâɋârewec (Aposolo 9:36). Erâ wâc Konelio â wiacfâcnemiti jazawec
(Aposolo 10). Eme Jerusalem haeo risiehame Herodezi qaocte kâpâcwâru
ficko râemeŋehame aŋelozi batarawec (Aposolo 12). Juku Paulozi Jerusalem
haeo fisime Petoro â aposolo gâcne jaŋe turerâ qâpuc jaŋere dâŋ mumbiŋ
(Aposolo 15). Dameŋmocte Petoro â Paulo jahe Antiokia haeo bâbâfuac epic
(Galata 2:11). Ʒâhecko ine Petorozi Siria mâreŋko miti gie bawec. Irecnec
risierâ raku Roma haeo fisime rorâ qambiŋ.
Papia I i Petorozi Roma haeo juhuc qâreŋkewec. Mareko ehec mâmâc ira

jupic. Papia i Asia mâreŋmasunao Paulore ŋicfâc jurambiŋ jaŋerao râewec
(gaŋ 1:11). Jaŋe bekâ erâ jumbiŋ. Paulo e dameŋ ʒora kâpâcwâru ficko
ŋehuc juwec. Eme firuepie waharâ Sipeŋmâreŋko rawec mecne. Iŋuc ehuc
juhameŋic ŋokacfâcnemamac tâmiric jumbiŋ. EmeMareko e Paulozi Roma
haeo kâpâcwâru ficko juhame ra iqickewec (Kolosai 4:10). Iqickerâ risie
warehuc Asia mâreŋ masunao Jesure kikefuŋfâc jurambiŋ jaŋere fuŋne
manarâ Petororao fisirâ dâŋ binaŋ ecnewec. Eme Petorozi jaŋere papia
qâreŋkewec, qâreŋkerâ Sila râcneme barawec. Sila ʒâŋene moc Siliwano.
Eki hâcne Paulo miti kiŋaŋ ʒâʒâŋiŋ moc rame bâjâpehuc bafickeme Asia
masunao miti gie bapic (Aposolo 15:40, â Petoro I 5:12).
Asia mâreŋmasunaomitiŋic ŋokac jurambiŋ jaŋemitire erâ fific guguriŋ

faio fembiŋ. Eme Petorozi hume keteŋ ejareme sanaŋkeniŋte papia
râe‐jarewec. Gie i hâcne Wofuŋzi mucnewec (Luka 22:32). Dâŋ fuŋne
kecʒiŋuc qâreŋke‐jarewec: Wiac furi sâko kitâc‐nâpokicnere Wofuŋtao
qohotahuc sambâŋko merâfâc fokac irec mamanac juzo (gaŋ 1 â 2:1–10).
Erâ dâŋmoc kecʒiŋuc: Mâreŋko jaba jueŋgopeneŋzimiti hata munârekicne
ijaha âtehuc Wofuŋ bâjâpezo (gaŋ 2:11–25, â 3:1–12). Erâ moc: Jesure erâ
ʒâic busâqocko juhuc mi dockezo, dâŋ i qâreŋkehuc bufac qajarewec (gaŋ
3:13–22, â gaŋ 4). Izi ʒâhec mumutâc dâŋ gâcne qâreŋke‐jarewec wâc (gaŋ
5).

Mumuʒâwe â jambuŋdâŋ
1 Petoro no Jesu Kristo ere aposolo jukopaczi Anutu bâwosâecfâc‐ticne

Ponto â Galatia â Kapadokia â Asia â Bitinia mâreŋko ocŋondeŋ jaba
juraŋgopieŋ ŋoŋere papia ʒi qâreŋkekopac. 2 Anutu Mamaczi maname
fowecte rowosâec‐ŋopawec ŋoŋe hâcne Mârozi maŋfuru bacŋopaocte â

1:1: Jak 1:1

mume rereŋfâcne eniŋte Jesu Kristore soc ruambiŋ: Ŋoŋerao aki anonoc
â wama fua bâbâriŋ fuahuc fozejec.

Sambâŋmerâfâc‐nâŋec ʒâŋe rarac biaŋ irec ʒeriezo
3NâŋâcAnutu,Wofuŋ‐nâŋec Jesu Kristo ereMamac, emuteŋkenʒepeneŋ.

Eki Jesu Kristo hâmockonec faharewecte uruc jauŋ sâko‐ticnere erâ, juju
fârire mamanac junaŋte bâɋârec‐nâpowec. 4 Sambâŋko merâfâc‐ŋeŋic
ʒaʒaŋke tâmiric â bie gufec tâmiric â hâmo qanʒaraŋ tâmiric woŋec‐ŋeŋic
râekicne fokac, i juku rauckeniŋte iŋuc hâcne eŋarewec. 5 Ehuc Anutu
tâpiri‐ticnezi bâwâzâŋ‐ŋopamemamanasiŋhec juhapie juku dameŋ tarame
bâbâpiaŋ kâdoc bâmockekicne i fua tâcneocmu. 6 Ŋoŋe irec ʒeri ehuc
juŋgopieŋ, â Anutuzi muŋareme fific guguriŋ faio ferâ ʒâic busâqocko juhuc
sifu dameŋ bembeŋne macte jamaŋ kirâ jueŋgopieŋ. 7Manaŋgopieŋ, gol i
wiac ʒaʒaŋkene fuŋne‐ticne ʒocko taniŋkeekac, ŋoŋe inemamanasiŋ‐ŋeŋic,
wiac furi sâko jâmbâŋ, irec fârine fific guguriŋko fua taniŋkeme Jesu Kristo
fifisi‐ticnao ŋoŋere ʒeri bubiaŋ â mumuteŋ â eri qaraweŋ fuaocmu. 8Ŋoŋe
Jesu e hawari‐ticne mi honembiŋzi sifu maŋŋeŋic qikiŋnecneeŋgopieŋ, erâ
dameŋ ʒiŋucne wâc ʒâŋezi mi hohone sifu manasiŋkeeŋgopieŋ. Ehuc ʒeri
bubiaŋ fuŋmoc, ŋicmiczimimumufuane, manacneeŋgopieŋ. 9Mamanasiŋ‐
ŋeŋicte fârine maŋ qâqâtâc‐ŋeŋicte bâbâpiaŋ hâcne, maic‐ŋopakacte ʒeri
eŋgopieŋ.

Porofete findaŋdâŋmumbiŋ irec fârine fuawec
10 Bâbâpiaŋ i weniŋuc fuazokac, porofete jaŋe mârâc jaha iŋuc wiorâ

gufu koparic ehuc jumbiŋ, ehuc ŋoŋerao aki anonoc fuaocte irec findaŋdâŋ
muhuc jumbiŋ. 11 Kristo e ʒâic fâro manaku eri tatamac‐ ticne rorâ
juocmu, irec dâŋ Mâro‐ticnezi maŋjeŋicko râeme jaŋe dameŋ wezimucko
â weniŋucnao Kristo iŋuc fuacnezokac muhuc wawariehuc jumbiŋ. 12 Jaŋe
gie bambiŋ irec fârine jaŋacnao mâcne, ŋoŋerao fuaocte mukicne, i jaŋe
mufua‐jarekicne. Eme ʒâhec irec fârine fuame Tiri Mârozi sambâŋkonec
waharâ mitiŋic neŋgoc ŋejareme Biŋebiaŋ muromackembiŋ jaŋe hâcne
findaŋdâŋte fârinemujaŋgeŋke‐ŋarembiŋ. Dâŋ irec ʒuhucne aŋelo jaŋewâc
mana ʒiguaniŋte buââkec jueŋgopieŋ.

Qâpuc hata râpecke sanaŋkezo
13 Irec ŋoŋe maŋŋeŋicte umbika jomarâ maŋsowa junʒepieŋ, ehuc

Jesu Kristo fua tâcnerâ aki anonoc bâfua‐ŋareocmu, irec mamanac
junʒepieŋ. 14 Anuture mume rereŋfâc ŋoŋe mârâc jaha qâpuc‐ŋeŋicko
sasechec jujumbieŋ, juju sâc ijaha ʒiŋuczia mi junʒepieŋ. 15 Tiri runezi
hefârec‐ŋopawec ere sâcko tiri jaha jufârenʒepieŋ. 16 Dâŋ ʒiŋuc hâcne
qâreŋkekicne fokac: “No tiri jukopacte ŋoŋe tiri jaha junʒepieŋ.”

Wiac furi sâkozi kitâc‐nâpowec
17 Ŋoŋe Mamac mucnehuc wâsickeeŋgopieŋ e ra rowec ware rowec

mi ehuc juju bapa‐ nâŋecte sâcko dâŋnâŋec mutaraocmu; irec ŋoŋe
1:2: Rom 8:29; Heb 12:24 1:3: Jak 1:18 1:4: Kol 1:12 1:5: Joh 10:28; 17:11; Rom 5:3, 4;

mâreŋko jaba juhuc sâc e araŋ bacnehuc junʒepieŋ. 18 Ŋoŋe ʒiŋuc sâcne
manaeŋgopieŋ, kâcɋenefâc‐ŋeŋic jaŋere sindaŋ hata âtehuc juhapie wiac
sisirowenezi, gol siliwa wiaczi mi kitâc‐ŋopawec. 19 Ŋoŋe Kristore soc
furi sâko izi kitâc‐ŋopawec. E hâcne lama sahac fâsâc â wânâŋ tâmiric
iŋucne juwec. 20 E mârâc jaha, mâreŋte hobeteŋne mi fuahame gie i
mucnekicne, fufua ine ʒâhec dameŋ tarazo ehame ŋoŋere erâ fuawec.
21 Erâ ŋoŋe Anuturao ʒuhuc‐ ŋopawec, Anutu hâmockonec bâɋârerâ eri
tatamac hecneme huwec erao hâcne; eme irecmamanasiŋ âwoworic‐ŋeŋic
Anuturao fokac.

Mitidâŋzi bâɋârec‐nâpowec
22Ŋoŋe dâŋfârimurâ rereŋ ekupie maŋ qâqâtâc‐ŋeŋic ɋaɋackewec i ââgo

fârihec eniŋte iŋuc fuawec; eme irec maŋzi jâmbâŋ ʒâʒâfic ehuc junʒepieŋ.
23 Ŋoŋe fufua ɋâri i ukic sisirowenaonec mâcne, mi sisirowenaonec,
Anuture dâŋ jujune â fofo sanaŋ, irecnec âkeʒurâ fuambiŋ. 24 Dâŋ ʒiŋuc
hâcne fokac:
“Sahachec jaŋe sopâc kecɋaŋ iŋucne,
â ʒâŋe rarac biaŋ‐jeŋic i ʒariŋ âri iŋucne.
Sopâc kecɋaŋzi ɋaŋaekac â ârinezimârâŋkeekac.
Anuture dâŋzi ine fofo sanaŋ foocmu.”
25 Biŋedâŋ biaŋne ŋazakicne ʒi hâcne.

2
Nâŋâc qânâ wâtuŋ‐nâŋec Jesu erao âtesiŋnenʒepeneŋ

1Ŋoŋe sindaŋ â burec wiac â eeatuc â iiŋguuŋ â gupemicko âkec i hetara‐
fârenʒepieŋ. 2Hetararâ naru motec ɋiene susure ejareekac iŋuc jaha ŋoŋe
maŋ qâqâtâc‐ŋeŋicte susu biaŋ irec eŋarezejec. I nâhuc mitio soka pupuŋ
enʒepieŋ. 3 Wofuŋ jauŋ‐ ticne moc mana aŋac embiŋko iŋuc enʒepieŋ.
4 Ŋoŋe Wofuŋ, qânâ jujune hâcne, ŋiczi hone suŋgiŋkehapie Anutuzi
maname fekicne eme bâwosâewec, erao âtesiŋkeniŋ. 5 Ehuc qânâ jujunea
efârerâ ʒuhuckeme ʒuhuc doma doma fehuc Mârore ufuŋ enʒepieŋ. Erâ
wâc tiri taha bapa guru erâ maŋzi Anutu taha bâzi ecnenʒepieŋ. I Jesu
Kristore erâ maname biaŋkeocmu. 6Miti papiao dâŋ ʒiŋuc hâcne fokac:
“Manakic, no Zioŋko qânâ moc hekopac,
qânâ wâtuŋ bâwosâekicne furi sâko.
Ŋicmoczi erao roweckeocmu e mi qurutuaocmu.”
7 Irec erao roweckeeŋgopieŋ ŋoŋerao wiac furi sâko ekac. Â mamanasiŋ
tâmiric jaŋere ʒiŋucmukicne:
“Ficbapa jaŋe qânâ surehuc behembiŋ,
izi hâcne qânâ wâtuŋ ewec domakac.”
8 Erâ wâc
“Qânâ ira kike‐jeŋic hepirickeniŋmu
â buse ira heariweniŋmu.”

Ŋicmiti qikiŋnehuc ira heariweniŋtemukicnere iŋuc hâcne eeŋgopieŋ.
Anuture bufuŋfâc embeŋ

9 Ŋoŋe ine bâwosâecfâc‐ticne â taha bapa ŋicbomboŋfâc‐ticne â tiri
ŋicgurufâc‐ticne â fuŋfuŋ gurufâc‐ticne. Iŋucne ŋoŋe dapâckonec bawefuc‐
ŋoparâ tatamac jaŋgeŋ‐ ticnao râec‐ŋopawec ere mâsi sâkore biŋedâŋ
muropiepie haŋ bazejec. 10 Ŋoŋe mârâc jaha ruc hurâ jumbiŋ, ʒi ine
Anuture ŋicfâc embiŋ juŋgopieŋ; mârâc jaha qarâ suŋgiŋne jumbiŋ, ʒi ine
uruc jauŋko juŋgopieŋ.

Sasec getâckehuc juzo
11Âgo biaŋfâc‐nane, no ŋazapemananiŋ, ŋoŋemâreŋko jaba â ŋicmanac

jueŋgopieŋzi sasec, maŋ qâqâtâc‐ŋeŋicte râsi hâcne, i getâckenʒepieŋ.
12 Ehuc qâpuc jaŋere ŋondeŋko juju tiŋne junʒepieŋ. Iŋuc jupie qâpuc
jaŋe fuŋne‐ŋeŋic hone mana tarac erâ, sâqocne bapa muŋareeŋgopieŋ,
i beherâ juku Anuture iiqic dameŋko eehâmo gie‐ ŋeŋicte erâ Anutu
muteŋkenkenʒepieŋ.

Fekicne jaŋere dâŋ reŋkezo
13 Ŋiczi sâcmutâc fuŋne râekicne i ŋoŋe Wofuŋte erâ reŋke‐fârenʒepieŋ.

Ŋicwofuŋ, femicne juekac, ere mecne, 14 â kia gawaman râec‐jopawec
jaŋere mumupaŋ mecne, mâmâc reŋkenʒepieŋ; jaŋe hâcne sâqocne bapa
okacne jareniŋte, â sâcne jueŋgopieŋ jaŋe mumbiaŋ‐ jopaniŋte mujare-
kicne. 15 Ŋoŋe eehâmo gie bahuc ŋic mutucne, mumusifuc bâfuaeŋgopieŋ
jaŋere dâŋ bâniniŋkeniŋte Anutuzi muŋareekac hâcne. 16 Ŋoŋe goroŋ‐
ŋopakicnere rambaŋ juŋgopieŋ, erâ juju izi sâqocnere tapa mi eze-
jec, rambaŋ juhuc Anuture kiŋaŋ qanʒepieŋ. 17 Ŋoŋe ŋic ʒeŋgoma
sâsec‐jopanʒepieŋ, âgofâc‐ŋeŋic maŋjauŋ ejarenʒepieŋ, Anutu araŋ bac-
nenʒepieŋ, ŋicwofuŋ sâsenʒepieŋ.

Kiŋaŋ qaqa jaŋere dâŋ
18 Kiŋaŋ qaqa ŋoŋe bomboŋfâc‐ŋeŋic araŋ bajarehuc micjeŋic

reŋkenʒepieŋ, i bomboŋ urucne âmâteŋne jaŋe sawamâcne, ʒâʒâicne jaŋe
mâmâc iŋuc ejarenʒepieŋ. 19 Jaŋe maŋgâŋ bahac tâmiricko bâʒâic‐ŋopapie
Anuture manasuhuc rârâŋgeŋ tâmiric jupie maname biaŋkeocmu.
20 Â bahac bâfuarâ ʒika kihuc rârâŋgeŋ tâmiric jupie mozi maname
biaŋkeocmu? Tiŋne juhuc ʒika kirâ rârâŋgeŋ tâmiric jupie ine Anutuzi
maname biaŋkeocmu.

Jesure kike hata âte razo
21 Ŋoŋe iŋuc eniŋte hâcne muŋarekicne. Kristo e iŋuc jaha ŋoŋere erâ

ʒâic manahuc bânie‐ŋarewec, eme ŋoŋe kike hata‐ ticne honehuc ijaha
âte ranʒepieŋ. 22 E bahac mi bâfuawec, â sioc micticnaonec mi fuawec.
23 E musâqorepie okacne mi musâqorec‐jopawec, bâʒâickepie okacnere
dâŋ mi jazawec. E dâŋ mumutara gie fârine baekac ere biŋe qawec.

24 Nâŋâcne sâqocnezi ere sahacko feme maripoŋko bafewec, i sâqocne
hâmocnehuc tiŋkerâ junaŋte ewec. Erewiczi ŋoŋerewic bâsomiewec hâcne.
25Ŋoŋe lama iŋucne qâsoc bâsoriehuc jumbiŋ. Ʒi ine maŋ qâqâtâc‐ŋeŋicte
rusoŋaŋzi hefârec‐ŋopame erao fisimbiŋ.

3
Ŋokac jaŋere dâŋ

1 Ŋokac ŋoŋere iŋuc jaha mupe, ŋoŋe ŋowefâc‐ŋeŋic jaŋere wahamicne
junʒepieŋ. Eme ŋowefâc‐ŋeŋic gâcne miti qiqikiŋ jueŋgopieŋ jaŋe dâŋ mi
jajazamâc rume‐jarehucmaŋɋaɋac jupie 2ŋonâŋfâc‐jeŋic ŋoŋere juju bapa
hone manac erâ maŋjeŋic bârisienʒepieŋ. 3 Ŋoŋe sahacte eri, qizec ba
ericko bapa, kubu wiac furi sâko qoqonaŋ, ŋaqi qâreŋ biaŋ rojuju, irec
manapie jawane ezejec. 4 Ehame buuruc fârine, maŋwâmbuŋko soŋkerâ
tiŋbenoŋ bâfuaekac, izi eri fofo sanaŋ‐ŋeŋic eme Anutuzi maname furi sâko
eocmu. 5Miti ŋokac mârâc jujumbieŋ jaŋe eri i hâcne baju jumbieŋ, ehuc
Anuturao roweckehuc ŋowefâc‐jeŋic sâsec‐jopa jumbieŋ. 6 Sara eki hâcne
Abraham dâŋticne reŋke jujec, ehuc ŋicbomboŋ mucne jujec. Eme ŋoŋe
wiac biaŋne bahuc mu hâhâwicte mana mezac mi eniŋmuo otâfâc‐ticne
embiŋ juŋgopieŋ muŋarezo.

Ŋic jaŋere dâŋ
7Ŋic ŋoŋere iŋuc jaha mupe; ŋokac e tâpirine wahakacte ŋonâŋfâc‐ŋeŋic

wiac mana manahuc ejarenʒepieŋ. Erâ juju sanaŋte biŋe mâmâc qajare-
kicnere sâsec‐jopahuc junʒepieŋ. Eme nunumu‐ŋeŋiczi ququŋke tâmiric
qâfâsâerâ fezejec.

Dâŋ wirec‐nâŋec
8 Erâ qâhâckehucmupe; ŋoŋemâmâc sasawa maŋ mocjaha erâ miriŋhec

junʒepieŋ, ehuc âgofâc‐ŋeŋicmaŋjauŋ ejarehuc wama ruaine â maŋhuhuŋ
junʒepieŋ. 9Wiac sâqocne eŋarepie okacne sâqocne jaha mi ejarenʒepieŋ,
sosopec dâŋ ŋazapie okacne sosopec dâŋ jaha mi jazanʒepieŋ, aricne,
ŋoŋe jambuŋ hotâckeniŋte hefârec‐ŋopakicnere jaŋe wâc jambuŋdâŋ
jazanʒepieŋ.
10 “Moc e jujure aŋackekac
â dameŋ biaŋ bâfuazo ecnekac,
e nameŋ‐ticne soŋaŋkeha sâqocnemi bazejec,
â micbipic‐ticne qataracneme burecdâŋmi ezejec.
11 Eme sâqocne râpeckerâ wiac biaŋne ezejec,
erâ wamao juhuc irec giene fotarierâ bazejec.
12Wofuŋ e ŋic tiŋne jaŋerao ʒâŋe fihuc
mu wâwâsic‐jeŋicte hazec râeekac,
sâqocne bapa jaŋe ine Wofuŋzi hone qikiŋ ejareekac.”

Fific guguriŋte dâŋ
13 Ŋoŋe wiac biaŋnere henʒiriŋnehuc juhapie mozi wemo wiac

eŋareocmu? 14 Me juju bapa tiŋnere erâ fific guguriŋ faio feniŋmu, ine

manapie bubiaŋnehec ezejec. Ʒika hâhâwic eŋarepie ɋarac ɋarac mi
qanʒepieŋ â hâbi gogoroŋ mi enʒepieŋ. 15Maŋŋeŋic ba emasaŋ epie Kristo
e tiri Wofuŋ juŋarezejec. Erâ maŋzi wiac worickehuc jueŋgopieŋ irec mu
indiŋ eŋarepie afeckerâ fuŋne mutaniŋkenʒepieŋ. 16 Erâ dâŋ i urucko â
acmeruŋ ehuc, maŋŋeŋiczi mumu hehec mi eŋareha munʒepieŋ. Iŋuc
epie, Kristohec juhuc wiac ebac eeŋgopieŋ irec qoric‐ŋopaeŋgopieŋ, ŋic i
jaŋe burec‐jeŋicte fuŋne taniŋkeme mimienʒepieŋ. 17 Ŋoŋe wiac biaŋne
ehuc juhapie Anutuzi maname sâckeha ʒika kâpâcwâru eŋareniŋmu irec
manape fekac, â bahac bâfuapie eŋareniŋmu inemanapewahakac. 18Kristo
e iŋuc jaha tiŋnezi sâqocnere erâ arec moc hâmowec, e tiŋnezi hehesicne
ŋoŋere erâ iŋuc ewec, Anuturao râec‐ŋopaocte. E sahachec juwecte qapie
hâmowec, â Mârohec juwecte ɋârewec.

Noa juhame jumbiŋ jaŋere dâŋ
19 Mârohec wâc juhuc qâqâtâc kâpâcwâruo fombiŋ jaŋerao rarâ miti

jazawec. 20 Jaŋe mârâc jaha Noa e woke bahuc juhame Anutuzi
maŋuruc‐ticnere erâ woŋec‐jeŋic juipiehame dâŋticne qâsuambiŋ. Eme
ŋic ŋokac jahec mac, 8 sawa, jaŋe wokeo fepie opâzi akic‐jopame jumbiŋ.
21 Eme ŋifecne ʒi opâzi wâc Miti Opâo bâpiaŋ‐ŋopaekac. Miti Opâ e sahac
wânâŋ mi ʒureekac, e Anutu hefâreme ware maŋŋeŋic ʒureme mumu
hehec mocwâc mi eŋareekac; wiac i Jesu Kristozi hâmockonec ɋârehuc
bâfuawec. 22 E jahacne sambâŋko Anutu fârenao fewec jukac; ira juhame
aŋelo fekicne jaŋe ere wahamicnao jueŋgopieŋ.

4
Jesuzi sahac ʒâicmanawecte ijaha manahuc sâqocne qikiŋnezo

1 Kristo e sahac ʒâic manawecte ŋoŋe ijaha eniŋte hâbi‐ŋeŋic hepie
huzejec. Ehuc ʒiŋucmananʒepieŋ,moc e sahac ʒâicmanaekaczi sâqocnere
ninikec bâfuaekac. 2 Eme sahacko juju dameŋ‐ticne fokac sâc sasecte gie
mi bapa Anuture micdâŋ sawa reŋkehuc juzejec. 3 Juwicnao qâpuc wiac
ʒiŋuc ehuc jumbiŋ: Wiac gapec tâmiric ee, sasec, opâ momori âmbâŋ nânâ,
bec qowi âmbâŋ nânâ, tiwâ sisiricko nânâ, nemu burec kiŋaŋ qaqajare,
wiac i hâcne ewarehuc jukupie micne qawec. 4 Eme ʒi ine qâpuc jaŋe
sâqocnere ʒâkâŋko fohapie mi qâtec‐jopaeŋgopieŋtemanapie moc eme mu
supaic eŋareeŋgopieŋ. 5 Erâ jaŋe juku jukicne hâmokicne fuŋne‐nâŋec
bataniŋkeocte ʒawierâ jukac erao dâŋgie baniŋmu. 6 Eme fuŋne ʒiŋucte
hâmokicne wâc Biŋebiaŋ jazakicne: Jaŋe ŋifec ŋic hata fokac irec sâcko
sahaczi okacne roniŋte, â ŋifec Anuture hata fokac irec sâcko mârozi
juniŋte.

Dameŋ bembeŋkekacte ââgo erâ babafic ezo
7 Wiac sasawa irec dameŋ bembeŋkekac. Irec ŋoŋe maŋsowa â pectâc

juhuc nunumure afeckenʒepieŋ. 8 Erâ maŋŋeŋiczi jauŋ babac ehuc
junʒepieŋ. Maŋjauŋhec juhuc kiŋ bebehec sâcne ezo. 9 Ŋoŋe mutakic
3:14: Mat 5:10; Pet I 2:20; Jes 8:12 3:15: Jes 8:13; Pet I 1:3, 13 3:16: Pet I 2:12 3:17:

Pet I 2:20–24 3:18: Rom 6:10; Efe 2:18; Heb 9:28; 10:10 3:19: Pet I 4:8 3:20: Fuf 7:7, 17
3:21: Efe 5:26; Heb 10:22 3:22: Efe 1:20, 21; Mi Mâ 110:1; Kol 1:16 4:1: Rom 6:2, 7 4:2:

Joh I 2:16, 17 4:3: Efe 2:2, 3; Tit 3:3 4:5: Apo 10:42; Tim II 4:1; Rom 14:9, 10 4:6: Pet I
3:19; Rom 8:10; Kor I 5:5 4:7: Kor I 10:11; Joh I 2:18 4:8: Muq 10:12; Pet I 1:22; Jak 5:20; Kor
I 13:7

tâmiric hezu hewâneŋ eec enʒepieŋ. 10 Ŋoŋe Anutuzi miti mâriri fuŋne
fuŋne tahac‐ŋopawec, i ŋicne ŋicne foŋarekac sâc aimuŋ bajuhuc bâmec
babac â dodopec ehuc junʒepieŋ. 11 Moc e miti muocmu i Anuture dâŋ
jâmbâŋ ezejec, moc e giemucnekicko baocmu ineAnutuzi tâpiri râcneme sâc
bazejec. Ŋoŋe iŋuc epie Anuture huriri qâreŋ i Jesu Kristore erâ ŋoŋerao
fua tâcnezejec. Eri tatamac â tâpiri i erao foweczi fohuc juocmu sanaŋ.
Jâmbomac.

Jesure erâ ʒâicmanahuc bubiaŋ bâfuazo
12 Jorocfâc‐nane, ŋoŋerao hâbi qaqazure wiac micne momori fuawec

fokac, eme ŋoŋe wiac ʒâŋe furu fua‐ nârekac muhuc bipic tatara mi
enʒepieŋ. 13ŊoŋeKristore erâ ʒâic fâromanahuc sâc bubiaŋ bâfuanʒepieŋ,
eme juku eri tatamac‐ticne fua tâcneme iŋuc jaha bubiaŋ sâko manahuc
ʒeri bari eniŋmu. 14 Ŋoŋe Kristo ʒâŋe biŋe‐ticnere musoc qâsoriŋ‐ŋopapie
manapie ʒerine ezejec. Wiac i eŋarepie tatamacte maqâreŋ, Anuture Mâro
hâcne, ŋoŋerao waha juocmu. 15 Ŋoŋeraonec moczi ʒikare me fiucte me
sindaŋteme penaroŋte ʒika kâpâcwâru faio mi fezejec. 16Amoc e Kristoŋic
jukacte ʒika kâpâcwâru ecnepie ine irec maname mimi busâqochec mi
ezejec. E ʒâŋe i bajuhuc Anuture mumuteŋ bâfuazejec. 17 Manaŋgopieŋ,
Anutu e fuŋne babataniŋ gie‐ ticne ŋicfâc‐ticne nâŋâcnao fuŋkerâ baocte
dameŋne maickekac hâcne. Nâŋâcnao qanaŋ fuŋkerâ baraku Biŋebiaŋ‐
ticne qikiŋneeŋgopieŋ jaŋerao batarame sâc weniŋucne fuaocmu? 18Â
“Ŋic tiŋne e okac dameŋko bipic tatara ecnehame
miti qiqikiŋ â sâqocne bapa e wenac eocmu!”
19 Eme irec Anutuzi maname sâckeha fific guguriŋ faio feniŋmu jaŋe maŋ
qâqâtâc‐jeŋic i bâbâfuamume sasanaŋ erao râehuc eehâmo gie banʒepieŋ.

5
Micne bapa jaŋere dâŋ

1 Ŋoŋerao micne bapa juŋgopieŋ ŋoŋe no micne bapa âgo‐ŋeŋiczi dâŋ
ŋazape. No Kristo e ʒâic fâro maname ʒâŋe fâri‐nanezi honepo, izi
juku eri tatamac‐ ticne fua tâcneme i wâc rauckepemu. Irec no hâcne
dâŋ mu qâmoc eŋarepe mananiŋ: 2 Anuture lama guru soŋaŋ‐jopaniŋte
muŋarekicne, i jâiŋko mâcne, buafec jaha hone maiŋ ejarenʒepieŋ, erâ
moneŋmafa huhurere manasuhuc mâcne, giere buâkec eŋareha enʒepieŋ.
3 Erâ wâc ŋicbomboŋ ejarehuc mâcne, lama micne bajarehuc miti hata
bânie‐jarenʒepieŋ. 4 Eme juku soŋaŋ sâkozi fisirâ hendiŋ huririnehec fofo
sanaŋ i heŋareme hume rojuniŋmu.

5 Ŋic socɋâri ŋoŋe iŋuc jaha ŋazakopac, ŋoŋe ŋic kâcɋene jaŋere wa-
hamicne junʒepieŋ. Erâ mâmâc sasawa ine gie qoruc ʒâŋene maŋhuhuŋ
i jomarâ kiŋaŋ qaqac enʒepieŋ. Manaŋgopieŋ, Anutu e ŋic maŋfefe jaŋe
dope qatara‐jareekac â ŋic maŋhuhuŋ ine dope sicne‐jareekac. 6 Anuture

4:9: Heb 13:2 4:10: Luk 12:42 4:11: Rom 3:2; 12:7; Kor I 10:31 4:12: Pet I 1:6, 7 4:13:
Apo 5:41; Jak 1:2; Rom 8:17; Tim II 2:12 4:14: Pet I 2:20; Jes 11:2; Mi Mâ 89:50, 51 4:16: Apo
11:26; Fil 1:20 4:17: Eʒek 9:6; Jer 25:29; Tes II 1:8 4:18: Muq 11:31; Luk 23:31 4:19: Mi
Mâ 31:5 5:1: Joh II 1:1; Joh III 1:1; Rom 8:17; Bar 1:9 5:2: Joh 10:12; 21:16; File 1:14; Tit 1:11;
Apo 20:28; Tim I 3:2–7 5:3: Kor II 1:24; Tit 2:7; Fil 3:17; Tes I 1:7 5:4: Pet I 2:25; Heb 13:20;

mesanaŋzi bâuruŋ‐ ŋopame dapenʒepieŋ. Iŋuc epie juku dameŋ‐ ticne
maickeme ekizia bafaharec‐ŋopaocmu. 7 Wiac mezac‐ŋopaekac sasawa i
Anutu qârâriecnenʒepieŋ, eki sâcne hone jauŋ eŋareekac.

Maŋɋâri juzo
8Ŋoŋemaŋsowa juhuc rucgereŋ‐ŋeŋic banʒepieŋ. Râsi sâko‐ŋeŋic Sataŋ

e oâ iŋucne erâ mic aŋkerâ e me e ɋâckepe muhuc ra fisi ware fisi ehuc
juekac. 9Eme ŋoŋemamanasiŋhec qiŋ herâ domahuc e hetapaickenʒepieŋ.
Erâ ʒiŋucmananʒepieŋ, âgofâc‐ŋeŋicmâreŋ sâc jaŋerao ʒâic fâro ijaha fua‐
fârewec fokac. 10 Erâ Anutu aki anonoc rune, e eri tatamac fofo sanaŋ
focnekac, ira Kristore erâ fisiniŋte hefârec‐ŋopaweczi ʒâic fâro dameŋ bem-
beŋne manahapie bâtiec‐ŋopahuc âkesiŋ‐ŋopaocmu, erâ basanaŋ‐ŋopahuc
keteŋ‐ ŋopaocmu. 11 Tâpiri i erao hâcne foweczi fohuc juocmu sanaŋ.
Jâmbomac.

Mumutara dâŋ
12 No dâŋ i Siliwano âzâcnepe qâreŋke‐ŋarekac. No ere hâcne manape

âgo fârine ekac. No bapa fuŋfuŋ jaha manapozi Anutu uruc jauŋ‐ticnere
dâŋ bembeŋnea mutaniŋke‐ŋarerâ faŋ qaŋarehuc mukopac, dâŋ i fârine,
maŋnao qiŋ herâ domanʒepieŋ. 13 Babe haeonec kikefuŋ, nâŋâcnehec
mâmâc rowosâec‐jopakicne, jaŋe manasu‐ ŋareŋgopieŋ, erâ motec‐ nane
Mareko e mâmâc. 14 Ŋoŋe mitio ââgo ehuc meo babac efârenʒepieŋ.
Kristohec jueŋgopieŋ ŋoŋerao wama fofârezejec.

5:6: Hio 22:29; Jak 4:10 5:7: Mi Mâ 55:22; Mat 6:25; Fil 4:6 5:8: Tes I 5:6; Luk 18:3; Jak 4:7

PETORO II
Petorore papia II i Petoro e jahac me mitiŋic âgo‐ticne moczi Petorore

ʒâŋeo âkehotahuc qâreŋkewec i mi mana sanaŋkeŋgopeneŋ. Petorozi
Asia mâreŋ masunao Jesure kikefuŋfâc jurambiŋ jaŋere papia namba i
qâreŋkememi ʒorame jaŋeraomitire mumusifuc ŋic fisirâ ʒiŋuc jazambiŋ:
Miti ɋâricnezi akadâŋ âkehockeme arictac ewecte juju kosa juzo. Iŋucmurâ
dâŋ moc ʒiŋuc mumbiŋ: Jesu e mocwâc mi fisizokac, e fesanaŋ fewec
hâcne. Ere woŋec maŋgâŋko mi juzo, behezo. Mumusifuc dâŋ i muhuc
sasec mamakâc embiŋ. Ehuc ŋic ŋokac qazu‐jarezo mumbiŋ. Eme Petoro
e jahac me mitiŋicmoczi irec dâŋmanarâ uŋdâŋ qâreŋke‐jarewec hâcne.
Qâreŋŋic e mitire fârine jaŋerao fua ɋârâŋkeocte bufac qajarewec (gaŋ

1:3–11). Ehuc wiac hone manac eweczi miti mana sarickehuc muwec. Eme
hâmoc dameŋ‐ticne bembeŋkewecte ʒi mimic uŋ sawaŋ ejarewec (gaŋ 1:12–
21). Erâ mumusifuc â sasec ŋic jaŋere fuŋne ritu‐jâmbâŋkewec (gaŋ 2). Â
Wofuŋ fifisi‐ticnere fuŋnemujaŋgeŋkehuc qâreŋkewec (gaŋ 3).

Mumuʒâwe â jambuŋdâŋ
1 Simoŋ Petoro, Jesu Kristore kiŋaŋ qaqa â aposolo noni, Anutu â

bâbâpiaŋ‐nâŋec Jesu Kristo tiŋne‐ticnere erâ mamanasiŋ furi sâko tahac‐
nâpokicne ijaha ŋare tahac ekicne, ŋoŋe papia ʒi qâreŋke‐ŋarekopac. 2Ŋoŋe
Anutu â Wofuŋ‐nâŋec Jesu mana maŋ epie ŋoŋerao aki anonoc â wama
ɋaŋɋaŋ ɋâriaŋ fuahuc fozejec.

Mitire fârine bâfua rahuc juzo
3 Jesu e tatamac â tâpiri‐ticnezi hefârec‐nâpome hone ʒâŋitac ecnepene

sahacte â maŋte dope sasawa i Anutu tâpiri‐ticnezi bâfua‐nârewec. 4 Iŋuc
erâ dâŋ biŋe fekicne furi sâko nâre tahac ewec, i maŋkepene irec fârine
nâŋâcnao fuame mâreŋko sasecte sisipiric fokac i râpeckerâ Anuture
hawari qâreŋfâc enaŋmu. 5 Irec ŋoŋe mamanasiŋhec juŋgopieŋte ʒoɋac
epie tiŋne juju‐ŋeŋic fuazejec, tiŋne jujuzi mamana bâfuazejec, 6mamanazi
maŋte sowa bâfuazejec, maŋte sowazi sasanaŋ bâfuazejec, sasanaŋzi miti
nunumure aafec bâfuazejec, 7miti nunumure aafeczi ââgo juju bâfuazejec,
ââgo jujuzi maŋjauŋ bâfuazejec. 8 Wiac i sasawa ŋoŋerao fohuc fua
ɋârâŋkemeWofuŋ‐nâŋec Jesu Kristo mana maŋ eniŋte giene bapie fârimâc
mi eocmu. 9Moc e wiac i tâmiric juocmu, ere ʒiŋuc muzo: E ʒâŋe tiŋtuŋ â
maŋmutuc, mârâc ʒure bâpiaŋ ecnekicne irec nikeckewec. 10Âgofâc, ŋoŋe
irec hâcne samarierâ, bâwosâec‐ŋoparâ hefârec‐ŋopakicne i fârinehec eocte
sasanaŋ bâfuanʒepieŋ. Ŋoŋe iŋuc erâ docke pârâc tâmiric sâcne juniŋmu.
11 Iŋuc epie juku Wofuŋ â bâbâpiaŋ‐nâŋec Jesu Kristozi eŋareme ere juju
sanaŋte uucmaŋko ququŋke tâmiric hata aaŋko raʒiniŋmu.

Petoro e hâmoc‐ticnere manawec
12 Ŋoŋe wiac i sasawa qazu‐ŋarekicne â dâŋfârio keteŋ‐ŋopakicne do-

maŋgopieŋ, i manahuc sifu dâŋ ijaha heɋâre‐ŋarehuc jupemu. 13 Sahac
boze‐nanehec juhuc sâc dâŋ i manasu‐ŋarehuc wiwic‐ŋopape sâckeocmu.
1:2: Jud 1:2 1:3: Pet I 2:9 1:5: Gal 5:6, 22; Jud 1:3 1:7: Gal 6:10 1:9: Joh I 2:9, 11
1:11: Joh 3:5; 10:7 1:12: Jud 1:5 1:13: Kor II 5:1

14 No boze‐nane biac hetarapemu i manakopac, dâŋ i Wofuŋ‐nâŋec Jesu
Kristozimufua‐narewec. 15Erâ behec‐ŋopape ŋoŋe dâŋ i ɋâreme ɋâremana
rahuc juniŋte emoc bâmoc eŋarepemu.

Petoro e bapa fuŋfuŋ juhuc wiac hone manac ewec
16 Nâŋe Wofuŋ‐ nâŋec Jesu Kristo tâpiri‐ticnere â fifisi‐ ticnere dâŋ

ŋazambeŋ, i nemu binaŋ ŋic mamanao fuakicne mi ŋazambeŋ, nâŋe bapa
fuŋfuŋ domahuc Wofuŋ tatamac‐ ticne fuame honembeŋ. 17 Ine Anutu
Mamaczi eri mumuteŋ râcnehame sambâŋ tatamackonec erao dâŋ ʒiŋuc
wahawec: “Joroc Ŋokâ‐nane keci hâcne, no hone aŋac ecneekopac.” 18Nâŋe
ehec mâmâc tiri tikio juhapene dâŋ i sambâŋkonec wahame manambeŋ.
19 Eme nâŋe irec porofete jaŋere dâŋ manapene fârine jâmbâŋ eekac, izi
ʒoclambe iŋucne erâ dapâcko tamaeekacte ŋoŋe ira ʒâŋe fihuc juhapie hae
fure‐fârezejec âmaŋŋeŋickobâpiŋ sâkoziwefuzejec. 20Erâ qanaŋmoc ʒiŋuc
mana‐hâmonʒepieŋ: Findaŋdâŋ miti papiao qâreŋkekicne fokac irec fuŋne
i ŋicmoczi e jahacne maŋtemi mumune. 21 Findaŋdâŋ i ŋiczimanasu biric
erâ moc mi mukicne, ŋic jaŋe Tiri Mârozi fenʒoŋ‐jopame Anuturaonec dâŋ
mujumbieŋ.

2
Miti bâbâsifuc ŋic jaŋere dâŋ

1 Israe ŋic jaŋerao porofete burecne i wâc mâmâc fuarâ jumbiŋ, eme
ŋoŋerao iŋuc jaha qaqazu burecne fuaniŋmu. Jaŋe mitire mumusifuc
bâfuapie ŋoŋerao fâfâuc fuaocmu, erâ Wofuŋ kiwiric‐jeŋic rowec e mick-
eniŋmu. Iŋuc epie sisipiric ɋeŋfâfâc jaha fisi‐jareocmu. 2 Ŋic i jaŋe sasec
gie bapie bocjahazi honerâ bâjâpec‐jopaniŋmu, eme jaŋere erâ miti hata
susure fuaocmu. 3 Erâ wâc moneŋ mafare andac ehuc maŋko fuac dâŋzi
eatuc‐ŋopahucwiac‐ŋeŋicte kâŋgâc gie baniŋmu. Jaŋere okacne dâŋ esecne
mukicne i mi pârâwewec, â sisipiric‐jeŋic i micmâŋmi ewec.

Ŋicmârâc jaha okacne fisi‐jarewec irec dâŋ
4 Anuture manaeŋgopeneŋ, e aŋelo sâqorekicne jaŋe mi akic‐ jopawec,

aricne, e hârâcko tuŋjopame duŋdapâcko humbiŋ, ira okac dameŋtewoŋec
foeŋgopieŋ. 5 E mârâc sasac jaha ŋic â wiac sasawa mi akic‐jopawec, mâc
Noa, tiŋne jujure biŋe mumu, erâ ŋic ŋokac 7 jaŋe sawa ŋezic‐jopame
ɋâricne juhapie ŋic sâqocne jaŋerao rumi sâko fisiwec. 6 Erâ Sodom â
Gomora hae iŋuc jaha sirowenicte mume ʒoczi ʒacjofawec, i ŋic sâqocne
ʒâhec fuarâ juniŋmu jaŋere uŋ muhuc iŋuc ewec. 7 Erâ wâc mitiŋic Loti
e sindaŋŋic jaŋe wiac mamakâcne mimi tâmiric ehuc jupie irec buʒâic
manahuc juhame ŋezickewec. 8 Loti e mitiheczi jaŋere ŋondeŋko juhame
jaŋe sindaŋ hârindaŋ epie ʒoaŋne ʒoaŋne hone manac ehuc maŋne sisi
hâhâŋ wemo afecne ewec. 9Wofuŋ eki ine ŋic mitihec eesâic docko roroŋ
sasapec ejareekac â miti tâmiric jaŋe okac dameŋko ʒâic gie mujareocte
kâpâcwâru bacjopaekac. 10Ŋicmaŋjeŋiczi sasecte bâruŋkeme sohoŋnâ ruac
ehucWofuŋ â ŋic fekicne ro waha âte ejareeŋgopieŋ jaŋe hâcne kâpâcwâru
1:14: Joh 21:18, 19 1:17: Mat 17:5 1:21: Tim II 3:16, 17 2:1: Mat 24:11; Tim I 4:1;

sanaŋne bacjopaocmu. Ŋic iŋucnezi hâhâwic tâmiric mukac mupe ehuc
tatamachec jaŋe wâcmusuac‐jopaeŋgopieŋ.

Miti beherâ sasecko sipirickezo
11 Iŋuc ehapie aŋelo jaŋe ine sasanaŋ â tâpiri fuŋmoc fojarekacziWofuŋte

maio mi mugâpâre‐jareeŋgopieŋ. 12 Ŋic izi hâcne maŋ tâmiric, qowi qa
nâc ejareeŋgopeneŋ jaŋe iŋucne. Jaŋe wiac fuŋne kâuc baeŋgopieŋ i
kosa musuaeŋgopieŋ; irec qowi sisipiric sipirickeniŋmu, 13 ehuc hehesic‐
jeŋicte furine roniŋmu. Jaŋe ʒoaŋ ɋaɋacko tiwâ ʒepec â gae wowozi
ʒeri‐ jeŋic eekac. Mamakâcne â maŋwânâŋ qâŋkerâ juju, ʒege hârocko
hefârec‐ŋopahuc bâbâsifucte eeatuc‐ ŋopa, 14 ʒâŋe‐jeŋiczi sasec ʒâŋe fifi,
sâqocne gapecmâc ee, ŋic biric borocne wiac iŋucnere doc babac‐ jopa,
moneŋmafare harac ekumaŋjeŋic ekicne, ŋic iŋucnezi hârâcte biŋe hâcne!
15 Jaŋe hata dândâŋne i râpeckerâ qâsoriehuc Bileam, Beorore ŋokâ, ere kike
hata bâjâpembiŋ. E sâqocnere furi roocte andac eme 16Wofuŋzi qaqatara‐
ticnere haneckewec. Eme doŋgi dâŋ tâmiriczi ŋicdâŋ dâŋehuc porofete
bâbâsifucne e heckenewec.

Sâqocnere gisicbeŋ
17 Ŋic iŋucnezi opâ ʒizicne iŋucne, erâ mâŋâŋzi hâwec ficne sueme ra

fe ware fe eekac iŋucne tinac. Ŋic i jaŋe ŋafe sanaŋko dapâc qisiricko
fisiniŋte mukicne. 18 Jaŋe pacgoroŋ dâŋ erâ, ŋic qâpuc hata ɋâri qaqa
jaha râpeckembiŋ, jaŋe eatuc‐ jopaeŋgopieŋ, ehuc tiwâ ʒepeczi gisicbeŋ
eme sicne‐jarepie fisipie qâturerâ sasec gie baeŋgopieŋ. 19 Ehuc ŋic ʒiŋuc
jazaeŋgopieŋ: “Iŋuc erâ niŋgiŋ tâmiric sâcne juhâmozo”, i jaŋacne sisipiricte
niŋgiŋko fohuc iŋuc mueŋgopieŋ. Ŋic moczi wiac mocte kiŋaŋ qaocmu, e
wiac irec niŋgiŋko juocmu hâcne.

Hata raŋɋanao risierâ kiŋsâko hurezo
20 Manaŋgopieŋ, miti tâmiric jaŋere sohoŋ râpeckerâ Wofuŋ â bâbâpiaŋ

Jesu Kristo mana maŋ embiŋzi ijaha mocwâc maickerâ qohotaniŋmu, ine
mârâc juju bapa‐ jeŋic afecne sâqorehame ʒâhec juju bapa‐ jeŋic sâqore
sanaŋkeocmu. 21Ŋic iŋucne jaŋe tiŋne hata kâuc bahucmi âtepiemuzac boc
mi sâqorezac; â hata i âtekicnezi tiri sâcmutâc dâŋ qazu‐jarekicne i mocwâc
igockehuc hata raŋɋanao risiepie ine sâqoreekac. 22Ŋic iŋucne jaŋerao dâŋ
ʒiŋuc mukicne i sanaŋkeekac: Qâto e nânâ maŋurâ ijaha mocwâc nâekac,
â bec e opâ ruarâ izia sohoŋ ruaekac.

3
Wofuŋte dâŋ racne mi eocmu

1 Jorocfâc‐nane, ŋoŋere papia ʒi qâreŋkehape jajahec ekac. No
maŋŋeŋic wiwickepe mitidâŋ mi mana sifuckehuc sâcne mana taraniŋte
qâreŋke‐ŋareekopac hâcne. 2 Eme ŋoŋe tiri porofete mârâc jaha dâŋ
mumbiŋ irec mecne â aposolofâc‐ŋeŋic nâŋeWofuŋ â bâbâpiaŋte sâcmutâc
dâŋ ŋazambeŋ i mecne mâmâc manasuhuc junʒepieŋ. 3 Ehuc qanaŋ ʒiŋuc
mana sanaŋkenʒepieŋ: Dameŋ bembeŋkezo eme ŋic âke sisicne fuarâ
2:10: Jud 1:7, 8, 16 2:11: Jud 1:9 2:12: Jud 1:10 2:13: Jud 1:12 2:15: Ʒar 22:7; Bar

mufec muriŋ dâŋ muhuc sasec gie‐jeŋicte heʒâkiriŋkerâ juniŋmu. 4 Ehuc
ʒiŋucmuniŋmu: “Wofuŋ risieocte mukicne fârineweni? Kâcɋenefâc‐nâŋec
hâmombiŋ, ehame wiac sasawa mâreŋ fuaweckonecteaŋ fowarehuc juwec
iŋucnea fohuc jukac.” 5 Jaŋe fuŋne ʒiŋucmana‐bipiehuc dâŋ i mueŋgopieŋ:
Sambâŋ e mârâc jaha fuawec â mâreŋ e iŋuc jaha. I Anutu dâŋticnere
opâonec fuarâ opâheckoaŋ fowec. 6 Eme ʒâhec opâzia ŋic â wiac sasawa
qâuruc‐jopahuc bâsirowec‐jopawec. 7 Â sambâŋ â mâreŋ ʒi fokopirec ine
Anuture dâŋzi sakarec‐ jofame ʒocte biŋe erâ fokopirec. Okac dameŋ
maickeme ŋic sâqocne jaŋe sipirickeniŋte irec woŋec fokopirec hâcne.

Wofuŋ e nâŋâcnere erâ dameŋ‐ticne bâʒoraekac
8 Jorocfâc‐nane, wiac moc ʒi kâuc mi banʒepieŋ: Wofuŋ e ʒoaŋ gie bapa

mocjahare maname jare I tauseŋ tinac eekac â jara I tauseŋ irec maname
ʒoaŋ gie bapa mocjaha tinac eekac. 9 Wofuŋ e dâŋ muwec irec fârine
bâfuaocte bititiehuc dameŋ mi bâʒoraekac, ŋic gâcnezimanapie iŋuc tinac
eekac. Aricne, e ŋic gâcnezi sipirickenʒipiŋte ŋoŋere erâ woŋec juekac. E
ŋicmâmâc sasawa maŋjeŋic bârisie‐fâreniŋtemuekac hâcne.

Sambâŋ â mâreŋ sirowezokopirec
10 Wofuŋte dameŋ e râsi fisieŋgopieŋ iŋuc jaha ututuŋ maickeocmu.

Maickeme sambâŋ e fânâŋ sâko ehuc siroweocmu, â wiac hohonene
sasawa i ʒoczi ʒafâreocmu, erâ wâcmâreŋ â fainao wiac bâfuakicne i ʒoczi
ʒâseŋkeocmu. 11Wiac sasawa sirowe‐fâreocmu, irec ŋoŋe pectâc juhuc miti
sisirombe faio bajunʒepieŋ. 12 Iŋuc ehuc Anutu dameŋ‐ ticne hejâpehuc
harac huacbuc enʒepieŋ. Maickeme hâcne sambâŋ e ʒoczi ʒârârâŋneocmu,
â wiac hohonene sasawa i ʒocbâruŋko ʒâtâmireocmu. 13Nâŋâc ine sambâŋ
ɋâricne âmâreŋ ɋâricne fuaocte biŋe qanârekicne, irecwoŋec jueŋgopeneŋ,
eme ira tiŋne jujuzi sâcke‐fârerâ fozokac.

Mumutara â jambuŋdâŋ
14 Jorocfâc‐nane, ŋoŋe wiac iŋucnere woŋec juhuc ere maio maŋfuru

â bahacmâc juniŋte wawariehuc wamao jupie honec‐ŋopame sâckezejec.
15 Erâ Wofuŋ‐nâŋeczi dameŋ‐ticne bâʒorame munʒepieŋ, bâpiaŋ‐nâpoocte
ekac. Âgo biaŋ‐ nâŋec Paulo e maŋɋârâŋ‐ticnere sâcko dâŋ irecteaŋ
qâreŋke‐ŋarewec. 16 E papia qâreŋkehuc sâc dâŋ i mufua rawec. Papia‐
ticnao dâŋ gâcne fokac irec fuŋne qame hukicne. Eme dâŋ iŋucne i
ŋic mutucne â biric borocne jaŋe musifuckeeŋgopieŋ. Erâ i ere papiare
sawa mâcne, miti papia gâcnere mâmâc ehuc sisipiric maickeeŋgopieŋ.
17 Âgo biaŋfâc‐nane, uŋdâŋ qanaŋ ŋazakicnere ŋic kosa jujune jaŋere
mumusifuczi maŋŋeŋic bâŋgoroŋkeme dockenʒipiŋte sawaŋ‐ŋeŋic qahuc
junʒepieŋ. 18 Ehuc Wofuŋ â bâbâpiaŋ‐nâŋec Jesu Kristo ere aki anonocko â
fuŋne‐ticne mana utuckehuc soka sanaŋ enʒepieŋ. E eri tatamac i ʒiŋuczia
focnekac erâ juju sanaŋ dameŋko iŋuc jaha focne rahuc juzokac.

JOHANE I
Asiamâreŋmasunao Jesure kikefuŋ gurune gurune jurambiŋ. EmePaulo

â Petoro jahe hâmohapire Johanezi Efeso haeo ra juwec. Ira juhuc hae sâc
mitiŋic ŋokac jurambiŋ jaŋe mamac ejarewec. Mamac ejarehuc juhame
jara 23 tarawec. Eme papia I qâreŋkewec i ŋic i jaŋere biŋe qâreŋkewec
hâcne. Petorozi qanaŋ jaha ŋic ijaha papia jajahec râe‐jarewec. Eme papia‐
ticnezi mitire mumusifuc â bâbâsifuc fowec i hehâmowec. Hehâmohame
ʒâhecmoc fuawec. Ine ŋicmoc ʒâŋeneKerinti eki kecʒiŋucmuwec: Kristo â
Jesu jahere fuŋne bârâwiŋ. Kristo e ŋic sahachecmi fuawec. Ŋic omanemoc
juwec ʒâŋene Jesu, e JohaneziMiti Opâ ruacneme eraoKristozi hapâ hawari
iŋucne wahawec. Erâ Jesuhec juhame maripoŋko qazo ehapie Kristo e
beherâ sambâŋko risie fewec. Burecdâŋ i hâcne haŋ bazo eme Johanezi
hehâmoocte papia ʒi râe‐jarewec.
Dâŋ qizecne kecʒiŋuc qâreŋkewec: Wofuŋ e tatamac rune, irec naru

motecfâcne tatamackoa juhuc dâpâckonec wiac qikiŋnezo (gaŋ 1 â 2:1–17).
Erâ dâŋ qizecnemoc: Kristore râsifâc juŋgopieŋ jaŋe AnutuMamac â Ŋokâ‐
ticne bârâwiŋ‐jofazo muŋgopieŋ, jaŋere sawaŋ qahuc juzo (gaŋ 2:18–29 â
4:1–6). Dâŋ qizecne moc: Anutu e maŋjauŋ sokawec jâmbâŋ eŋarewecte
sâqocne geŋkehucmaŋjauŋ eec ezo (gaŋ 3). Erâ moc: Anutu e maŋjauŋ irec
fuŋqizecne jukac, eme nâŋâc âgofâc‐nâŋec maŋjauŋ ejarepene Anuturao
qacneocmu (gaŋ 4:7–21 â 5:1–4). Erâ moc: Jesu e Anuture Ŋokâ muhuc
e manasiŋkenaŋmuo ine sisipiric hatao mi rahuc juju sanaŋ rauckenaŋmu
(gaŋ 5:5–21).

Mumuʒâwe dâŋ
1 Fuŋnaonecteaŋ fowarehuc juwec, eme hazeczi manambeŋ â

ʒâŋe‐nâŋeczi honembeŋ, erâ hone dendeŋnehucmezi ba bâuac ecnembeŋ,
i juju sanaŋte Micdâŋ hâcne. 2 Juju fârine fua tâcneme honembeŋte juju
sanaŋte biŋedâŋ hâcne mufuarâ ŋazaeŋgopeneŋ. Juju sanaŋ i Mamactao
fowarehuc juku nâŋerao fomârâŋkewec. 3 Ine hâcne wiac hone manac
embeŋ ijaha ŋoŋe wâc ŋazaeŋgopeneŋ. Ŋazapene manapie miriŋ‐nâŋec
fuame mocjaha junaŋte hâcne mueŋgopeneŋ. Eme miriŋ babac‐ nâŋec
i Mamac â Ŋokâ‐ ticne Jesu Kristo erao qâsiŋnerâ foekac. 4 Iŋuc fuame
bubiaŋ‐nâŋec fua ɋârâŋke taraocte papia ʒi hâcne qâreŋke‐ŋarekopac.

Tatamacko juhuc sâqocnere hehesoŋ mi bajuzo
5 Dâŋ biŋe Jesuraonec kecʒiŋuc manambeŋte ŋazaeŋgopeneŋ: Anutu e

tatamac, dapâc i erao moc mi fohuŋgaŋkekac. 6 Nâŋâc dapâcko juhuc
Anuturao qohotaŋgopeneŋ mupene burec eocmu â dâŋ fâri qizecne mi
bajunaŋmu. 7E jahacne tatamacko jukac iŋuc jahawâc nâŋâc tatamacko ju-
naŋmu, inemiriŋ babac sâcne enaŋmu, emeŊokâ‐ticne Jesu Kristo ere soczi
sâqocne‐nâŋec ʒureme ɋaɋackenaŋmu. 8 Nâŋâc sâqocne‐nâŋec mi fokac,
iŋuc munaŋmuo maŋnâŋec eatuckenaŋmu â dâŋ fâri qizecne maŋnâŋecko
mi foocmu. 9 Â sâqocne‐nâŋec mufuanaŋmuo ine e mume sasanaŋ â tiŋne
runezi sâqocne‐nâŋec ʒurehuc bahac‐nâŋec nâwoc rofâreocmu. 10 Nâŋâc

sâqocne mi baeŋgopeneŋ, iŋuc mupene Anutu burecŋic mucneŋgopeneŋ
eocmu â dâŋticnemaŋnâŋeckomi foocmu.

2
Anutu dâŋticne reŋkehuc erao sâcne qohotazo

1Narumotecfâc‐nane, ŋoŋe sâqocne banʒipiŋte dâŋ i qâreŋke‐ŋarekopac.
Â moc e sâqocne baocmu, ine Mamactao sacfozic‐nâŋec Jesu Kristo e tiŋne
runezi jukac, irec manasuzejec. 2Eki hâcne sâqocne‐nâŋecte kiwiric rowec,
erâ nâŋâcne sawa mâcne, mâreŋ sâc ŋic jaŋere mâmâc rowec. 3 Anutu
mana maŋ eeŋgopeneŋ, ine sâcmutâc dâŋticne mana rereŋ epene fuŋne
jaŋgeŋkeme mananaŋmu. 4 Â ŋic moc e sâcmutâc dâŋticne mana rereŋ
mi ehuc muocmu, “No Anutu mana maŋ eekopac”, ere burecŋic muzo, ŋic
iŋucnere maŋko dâŋ fâri qizecne mi fokac. 5Moc e ine Anuture dâŋ mana
rereŋ eocmu, e jâmbomac Anutu maŋjauŋ fârine ecneocmu. Iŋuc ehuc ine
Anuturao qohotaeŋgopeneŋ irec fuŋne taniŋkeme mananaŋmu. 6 Moc e
Anuturao qohotahuc jukopacmuocmu, e Jesu juwec irec sâcko jaha juzejec.

Ââgo erâ tatamacko juhâmozo
7 Jorocfâc‐nane, no sâcmutâc dâŋ ɋâricne moc mi qâreŋke‐ŋarekopac, i

raŋɋane, fuŋnaonecmanawefuhuc jueŋgopieŋ i hâcne. Dâŋqazu‐ŋarekicne
irec hâcne sâcmutâc dâŋ raŋɋane mukopac. 8 Erâ dâŋ qâreŋkekopac i
sâcmutâc dâŋ ɋâricne wâc ekac, i Jesurao â ŋoŋerao mâmâc fârine ekac.
Ine fuŋne ʒiŋucte: Dapâc raruŋkehame tatamac fârinezi fua tâcnehuc fokac.
9Eme ŋicmoc e âgo‐ticne qaisockeekaczi “no tatamacko jukopac”muocmu,
ere dapâcko juweczi jukac muzo. 10Âmoc e âgo‐ticne maŋzi jauŋkeocmu, e
ine tatamacko sâcne juraocmu, ehuc sâqocne bâbâiŋ moc mi bâfuaocmu.
11 Â moc e âgo‐ticne qaisockeocmu, e ine dapâcko juocmu â dapâcte
hatao raocmu, e dapâcko ʒâŋe fime qiŋquŋkeme wemocko hata‐ticne hone
taraocmu.

Kâcɋne piticne dâŋ i mâmâcmanazo
12 Naru motec ŋoŋe Jesu ʒâŋe‐ticnere erâ sâqocne bâtâmire‐ŋarekicnere

dâŋ qâreŋke‐ŋarekopac. 13 Mamac ŋoŋe juwarehuc juwec sanaŋ e mana
maŋ embiŋte dâŋ qâreŋke‐ŋarekopac. Ŋicmotec ŋoŋe sâqocne rune
sanaŋkecnembiŋte dâŋ qâreŋke‐ŋarekopac. Narumotec ŋoŋeMamacmana
maŋ embiŋte dâŋ qâreŋke‐ŋarekopac. 14 Mamac ŋoŋe juwarehuc juwec
sanaŋ e mana maŋ embiŋte dâŋ qâreŋke‐ŋarekopac. Ŋicmotec ŋoŋe
sasanaŋ‐ŋeŋic fokac â Anuture dâŋzi maŋŋeŋicko fokac â sâqocne rune
sanaŋkecnembiŋte dâŋ qâreŋke‐ŋarekopac.

Maŋnâŋecmâreŋkopec wiacte mi domazejec
15 Maŋŋeŋic mâreŋko me mâreŋte wiacko mi râepie fozejec. Moc e

maŋticnemâreŋko râeme foocmu, e wemocko Mamac maŋjauŋ ecneocmu.
16 Manaŋgopieŋ, mâreŋkopec wiac sasawa: Sahaczi sasec, ʒâŋezi sasec â
maŋzi fefe wiac, i Mamactaonec mâcne, i mâreŋkonec. 17 Eme mâreŋ e

sasec wiac‐ticnehec siroweocmu, Anuture micdâŋmana rereŋ eocmu e ine
juhuc juocmu sanaŋ.

Kristore râsi qizec fuaocte mukicne
18 Naru motecfâc‐nane, dameŋ bembeŋke‐jâmbâŋkekac; eme ŋoŋe Kri-

store râsi qizec fuaocte mukicne i manaŋgopieŋ; eme ʒi biac râsifâcne
bocjaha fuambiŋ juraŋgopieŋ; irec hâcne dameŋ bembeŋke‐jâmbâŋkekac
i manaŋgopeneŋ. 19 Jaŋe fufua i nâŋâcne ŋondeŋkonec fuambiŋ, â âgo
fârifâc‐nâŋec juju ine mi jumbiŋ. Jaŋe âgo fârifâc‐nâŋec jurâ muzac mi
behec‐ nâponʒapiŋ. Behec‐ nâpombiŋ i fuŋne ʒiŋuc taniŋkeocte embiŋ:
Nâŋâcnehec jueŋgopieŋ jaŋe âgo fârifâc‐nâŋec sasawa aricne. 20 Ŋoŋe ine
Tiri runeziMâro rua‐ŋarewectemamanahec sasawa juŋgopieŋ. 21Ŋoŋe dâŋ
fâri qizecne kâuc baeŋgopieŋ muhuc papia mi qâreŋke‐ŋarekopac. Aricne,
ŋoŋe dâŋfâri manaeŋgopieŋte qâreŋke‐ŋarekopac. Erâ wâc ʒiŋucte: Burec
sasawa i ere maŋnaonecmi fuaekac.

Anutu Mamac â Ŋokâ mi bârâwiŋ‐jofazo
22 Burecŋic i more muzo? Jesu e Kristo aricne, ŋic moczi iŋuc mume ere

burecŋic muzo. Mamac â Ŋokâ mic bacjofaocmu, ŋic ere muzo, e Kristore
râsi qizec. 23Moc e Ŋokâ mickeocmu, e Mamac mâmâc qikiŋneocmu, â moc
e Ŋokâ muɋaɋackeocmu, e Mamac mâmâc sakareocmu. 24 Fuŋnaonecteaŋ
mitidâŋmana warehuc jumbiŋ i hâcnemaŋke junʒepieŋ. Mitidâŋ i maŋke
jupie Ŋokâ â Mamac jahe iŋuc jaha maŋŋopahuc junicmu. 25Wiac i Jesuzi
biŋe qanârewec, juju sanaŋ hâcne.

Mâro ruarâ juku Jesurao qacfiric domazo
26 Maŋ bâsifuc eŋareeŋgopieŋ jaŋere dâŋ iŋuc qâreŋke‐ŋarekopac.

27 Ŋoŋere ine ʒiŋuc mukopac, Mâro rua‐ŋarewec i ŋoŋerao foocmu, irec
wemocte ŋic moczi mu qazuc eŋareocmu, i aricne. Mâro ruambiŋ eki dâŋ
sasawa ŋaza qazuc eekac. Eme dâŋ i burec mâcne, i jâmbomac. Eme
qazu‐ŋarewec iŋucmaŋnao junʒepieŋ. 28Naru motecfâc‐nane, ŋoŋe Kristo
maŋnao junʒepieŋ. Eme juku fua tâcneme qacfiric domanʒepeneŋ, ehuc
fifisi‐ticnao mimiʒu qâʒuʒu ehuc wise ŋeŋe uruŋ mi enʒepeneŋ. 29 Anutu
e tiŋne juekac, ŋoŋe iŋucmanaeŋgopieŋko ine ŋicmoc tiŋnea jume honerâ
munʒepieŋ, Anuturaonec fuawec.

3
Anuture naru motecfâc juŋgopeneŋ irec fuŋne

1 Manaŋgopieŋ, Mamac‐ nâŋec e maŋjauŋ mo iŋucne enârehuc naru
motecfâc‐ticne munârewec. Eme i hâcne juŋgopeneŋ. Ŋic miti tâmiric
jaŋe mi ʒâŋitac‐nâpoeŋgopieŋ, i Anutu e jahacne mi ʒâŋitambiŋ irec.
2 Âgo biaŋfâc‐nane, nâŋâc ʒiŋuczia Anuture naru motecfâc juŋgopeneŋ, â
juku sâc weniŋucne bâfuanaŋmu, ine biac mi fua taniŋkekac. Ʒiŋuc ine
manaŋgopeneŋ: Wofuŋ fua tâcneme juju hawari‐ticne honehuc sâc ijaha
enaŋmu. 3Ememoc e irec erâ worickehuc juocmuziWofuŋ e ɋaɋacne jukac
iŋucnea juocte maŋticne emasaŋkeocmu.

Sâqocne bahuc Sataŋtemotec ezo
4Moc e sâqocne baekac, e sâcmutâc dâŋ qâsuaekac, sâcmutâc dâŋ qâqâsua

izi hâcne sâqocne fârine. 5Â Jesure ine manaeŋgopieŋ, e sâqocne bârireocte
fisiwec, erâ e jahacne ine bahac fâsâc juwec. 6 Moc e Jesuo juekaczi
sâqocne mi baekac. Â moc e sâqocne baekac, e ine Jesu hone manac mi
ecnewec. 7Naru motecfâc‐nane, moczi moc maŋ bâsifuc eŋarezomupie mi
mananʒepieŋ. Moc e tiŋne hata âteme ere ŋic tiŋnemuzo, e Jesuzi juju tiŋne
juekac, iŋuc jaha juocmu. 8Moc e sâqocne baocmu, e Sataŋte ŋic. Sataŋ e
sâqocne fuŋnaonecteaŋ bawec bahuc juekac. Anuture Ŋokâ eki Sataŋte gie
imackeocte fisiwec hâcne.

Anuture naru motec juhuc sâqocne bapa i mi fokac
9Moc e Anuturaonec fuaweczi sâqocne mi baocmu. Anuturaonec jujure

tâpiri focnehame e Anuturaonec fuakicnezi wemocko sâqocne baocmu.
10Anuture narumotec â Sataŋte narumotecfâc jaŋere fuŋne ʒiŋucko hâcne
taniŋkemehonezo: Moc e juju tiŋnemi juocmu, e Anuturaonecmimucnezo,
â moc e âgo‐ticne maŋjauŋ mi ecneocmu, ere ijaha muzo. 11Mitidâŋmana
wareeŋgopieŋ i ʒiŋuc hâcne: Maŋzi jauŋ babac enʒepeneŋ. 12 Kaiŋte hata
mi âtenʒepeneŋ, e sâqocne runere motec erâ ɋaticne qâhâmowec. Erâ
wemocte qâhâmowec? Ine kecʒiŋucte: E jahacne juju bapa sâqocne â
ɋaticnere juju bapa biaŋne irec.

Maŋjauŋ enârekicneremaŋjauŋ enʒepeneŋ
13 Âgofâc‐nane, miti tâmiriczi qaisoc‐ ŋopapie manapie iŋuc me iŋuc

mi ezejec. 14 Nâŋâcne ʒiŋuc manaeŋgopeneŋ: Hâmockonec wiserâ jujuo
raʒimbeŋ. Iŋuc ekicnere hâcne âgofâc‐nâŋec maŋjauŋ ejareeŋgopeneŋ.
Moc e maŋjauŋ tâmiric juocmu e ine hâmocnea juocmu. 15Moc e âgo‐ticne
qaisockeocmu e ʒika qaqaŋicmucnezo. Eme ŋoŋe ʒika qaqaŋic jaŋereman-
aeŋgopieŋ, jaŋere maŋko juju sanaŋ mi fuarâ foocmu. 16 Jesu e nâŋâcnere
erâ juju‐ticne qikiŋneweckomaŋjauŋte fuŋne ʒâŋitambeŋ. Eme nâŋâc iŋuc
jaha âgofâc‐nâŋec jaŋere erâ juju‐nâŋec qikiŋnenaŋte munârekicne. 17Ŋic
moc e nânâ mafa mâriri‐ticne fohame âgo‐ticne waha qaqane jume hone
takirerâ bune bofackeocmu, ere muzo, maŋticnao Anuture maŋjauŋ mi
fokac. 18Naru motecfâc‐mae, nâŋâc jauŋ i dâŋzi â micbipiczi sawa mâcne,
mezi â maŋzi banʒepeneŋ.

Anuture dâŋ reŋkehuc hâhâwicmâc juzo
19 Iŋuc epene dâŋ fâri qizecnere kikefuŋ juŋgopeneŋ irec fuŋne taniŋkeme

mananaŋmu. Eme maŋnâŋeczimumu hehec enâreme Anuture maio sâcne
bâmiriŋkenaŋmu. 20 Ehuc ʒiŋuc munʒepeneŋ: Anutu e maŋnâŋecte sâc
mâcne, e sâcmoc juhuc wiac mana‐fâreekac. 21 Jorocfâc‐nane, maŋnâŋeczi
mumu hehec mi enârehame Anuture maio qacfiric sâcne junaŋmu. 22 Erâ
micdâŋ‐ticne reŋkehuc ere maio wiac ebac epene biaŋkeekacte irec me
irec numucnepene nâreekac. 23 Sâcmutâc dâŋticne kecʒiŋuc fokac: Ŋokâ‐
ticne Jesu Kristo ere ʒâŋe manasiŋkehuc maŋzi jauŋ babac enʒepeneŋ.

Iŋuc hâcne enaŋte munârewec. 24 Moc e sâcmutâc dâŋticne reŋkeocmu e
Anutuhec maŋmaŋ enicmu. Anutu maŋkeeŋgopeneŋ i Mâro nârewec eki
mufua‐nârememanaeŋgopeneŋ.

4
Mâro fuŋne fuŋne juŋgopieŋ

1 Âgo biaŋfâc‐nane, mâro kosa jaŋere dâŋ mi mana ʒakienʒepieŋ.
Mâro moc e Anuturaonec me mâcne, i mana taraniŋte ruc banʒepieŋ.
Porofete burecne wemo afecne fuambiŋ juraŋgopieŋ. 2 Anuture Mâro e
ʒiŋucko ʒâŋitazo: Mâro moc e Jesu Kristo ŋic fuawec i mutaniŋkeocmu,
e Anuturaonec iŋuc mucnezo. 3 Â mâro moc e Jesu mi mutaniŋkeocmu
e Anuturaonec mâcne. E Kristo râsi qizec‐ticnere mâro iŋuc muzo. Ere
manaeŋgopieŋ, e mâreŋko fuaocte mukicne, eme ʒine hâcne biac fuakac.

4 Naru motecfâc‐mae, ŋoŋe Anuturaonec, irec porofete burecne
sanaŋke‐jarembiŋ. Ŋoŋere maŋko juekac ere tâpirizi mâreŋko juekac
ere tâpiri sirickekac hâcne. 5 Porofete burecne jaŋe mâreŋkonec, irec
mâreŋkonec ŋiczi dâŋ mumu i mueŋgopieŋ, mupie mâreŋkoneczi hazec‐
jeŋic râeeŋgopieŋ. 6Nâŋâc ine Anuturaonec, ememoc e Anutu hone ʒâŋitac
eekaczi dâŋnâŋec manaekac. Anuturaonec mi fuakicnezi ine dâŋnâŋec
qikiŋneekac. Dâŋ fâri qizecneremâro â bâbâsifucmâro jahere fuŋne iŋucko
hâcne ʒâŋitaeŋgopeneŋ.

Anutu e maŋjauŋte fuŋne
7 Jorocfâc‐nane, nâŋâcmaŋjauŋ eec enʒepeneŋ. Maŋjauŋ i Anuturaonec.

Eme moc e maŋjauŋhec juomu, e Anuturaonec fuakicnezi Anutu mana
maŋ eekac mucnezo. 8 Moc e maŋjauŋ tâmiric juocmuzi Anutu ʒâŋe
ruruŋkeocmu. Anutu e maŋjauŋ irec fuŋqizecne hâcne. 9 Anutuzi Ŋokâ‐
ticne mocjaha e juju bâfua‐nâreocte mâreŋko soreme wahawec ira hâcne
maŋjauŋ‐ticne nâŋâcnao fua taniŋkewec. 10Maŋjauŋte fuŋne ʒiŋuc fokac:
NâŋâcAnutumaŋjauŋmi ecnembeŋ, ekizia nâŋâcmaŋjauŋ enârehucŊokâ‐
ticne soreme waharâ sâqocne‐nâŋecte erâ kiwiric nâwoc rowec.

Anuture maŋjauŋ honehuc ŋiczi wâc eec enʒepeneŋ
11 Jorocfâc‐nane, Anutu e maŋjauŋ iŋucne sâko enârewecte nâŋâc iŋuc

jaha maŋzi jauŋ babac ehuc junʒepeneŋ. 12 Ŋiczi Anutu hohone i moc mi
ekicne, maŋzi jauŋ babac enaŋmuo ine Anutu maŋkenaŋmu, ememaŋjauŋ‐
ticne nâŋâcnao fua sarickeocmu. 13 Eki nâŋâc maŋnâpoekac â nâŋâc
e maŋkeeŋgopeneŋ, irec fuŋne ine Mâro‐ticne nârewec ira taniŋkewec.
14 Mamac e Ŋokâ‐ticne mâreŋ sâc ŋic bâpiaŋ‐nâpoocte soreme wahawec,
eme nâŋe ʒâŋe fâri‐nâŋeczi qame honembeŋte dâŋ i mutaniŋkeeŋgopeneŋ.
15Emeŋicmoczi Jesu e AnutureŊokâ jâmbâŋ dâŋ i mutaniŋkeocmu, e Anutu
maŋkeocmu âAnutuziwâc emaŋkeocmu. 16Anutumaŋjauŋ‐ticne nâŋâcnao
fuawec i hone ʒâŋitac erâmana ʒakiembeŋ. Anutu emaŋjauŋte fuŋqizecne,
eme moc e maŋjauŋhec juocmu e Anutuzi maŋkeocmu, â eki wâc Anutu
maŋkeocmu.

Maŋjauŋheczi hâhâwicme âgo qaqaisoc mi ezejec
17 Iŋucko nâŋâcnao maŋjauŋ fua tarawec, i okac dameŋko qacfiric

domanaŋte. Jesuzi juekac iŋuc jaha nâŋâc wâc mâreŋko ʒira jueŋgopeneŋ
hâcne. 18 Hâhâwic â maŋjauŋ jahe ââgo aricne, maŋjauŋ fârinezi hâhâwic
guriŋkeocmu. Hâhâwic e ʒâic‐ticnehec. Irec moc e hâhâwic bajuocmu,
erao maŋjauŋ sâcne mi fua tarawec muzo. 19 Nâŋâc ine Anutuzi qanaŋ
maŋjauŋ enârewecte maŋjauŋhec junʒepeneŋ. 20 Ŋic moc e Anutu
maŋjauŋ ecneekopac muhuc âgo‐ticne qaisockeocmu, ere burecŋic muzo.
Manaŋgopieŋ, moc e âgo‐ticne ʒâŋezi hohonene e qaisockehuc wemocko
Anutu mi hohonene maŋjauŋ ecneocmu. 21 Jesure sâcmutâc dâŋ ʒiŋuc
fonârekac: Anutu maŋjauŋ ecneekaczi âgo‐ticne mâmâc ecnezejec.

5
Anuturao qohotapene wiac moczi mi bawahac‐nâpoocmu

1 Ŋic moczi Jesu e Kristo muhuc mana ʒakieocmu, e Anuturaonec
fuakicne muzo. Eme moc e mamac bâbâfua maŋjauŋ ecneocmuzi
ɋâricfâcne mâmâc ejareocmu. 2 Nâŋâc Anuture naru motecfâc maŋjauŋ
ejareeŋgopeneŋmemâcne, ine Anutu maŋjauŋ ecnehuc sâcmutâc dâŋticne
reŋkepene izi mufuaocmu. 3 Anutu maŋjauŋ mâc mi ecnezo, sâcmutâc
dâŋticne reŋkehuc hâcne maŋjauŋ ecnezo. Anuture sâcmutâc dâŋ i dâŋ
ŋemâcne aricne. 4 Anuturaonec fuakicne sasawa jaŋe mâreŋkonec wiac
qamaseeŋgopieŋ, â mâreŋkonec wiac qame wahaekac tâpiri i ʒâŋene
mamanasiŋ‐nâŋec.

Anutu e dâŋticne dopeckehuc wiac râewec
5Moczi sanaŋhec erâ mâreŋkonecwiac sasawa qamaseocmu? Ŋicmoc e,

Jesu e Anuture Ŋokâ, iŋuc muhuc mana ʒakieocmu eki hâcne iŋuc eocmu.
6 Jesu Kristo eki hâcne opâhec â sochec fisiwec, opâhec sawamâcne, opâhec
â sochec mâmâc. 7Mârozi ine fuŋnemufuaekac, Mâro e dâŋ fâri qizecnere
rune hâcne. 8 Irec jahec â moc jaŋe dodopec gie baeŋgopieŋ: Mâro â opâ
â soc. Eme jaŋe jahec â moczi fuŋne‐jeŋic mocjaha. 9 Ŋiczi dâŋ dodopec
ehuc mupie manapene jâmbomac eekac, â Anutuzi dâŋ moc dopeckeme
ine fâri rarau jâmbâŋ eekac. Anuture dodopec dâŋ ine Ŋokâ‐ ticnere
dâŋ dopeckewec i hâcne. 10 Moc e Anutu Ŋokâ‐ticne manasiŋkeocmu, e
Anuture dâŋ fârine maŋkeocmu. Moc e Anuture dâŋ mi mana ʒakieocmu,
i Anutu burecŋicmucnekac eocmu. Ŋic iŋucnezi Anutu e Ŋokâ‐ticnere dâŋ
dopeckewec i maname fâri tâmiric ekac hâcne. 11 Â dâŋ dopeckewec ine
ʒiŋuc fuakac: Anutu e juju sanaŋ bâfua‐nârewec, â juju sanaŋ irec jâcne
ine Ŋokâ‐ticne. 12Moc e Ŋokâ rauckeocmu e juju rauckeocmu, moc e Ŋokâ
mi rauckeocmu e juju wâcmi rauckeocmu.

Nunumure â sâqocnere dâŋ
13 No dâŋ i ŋoŋe kecʒiŋuc mananiŋte qâreŋke‐ŋarekopac: Anutu Ŋokâ‐

ticnemanasiŋkeeŋgopieŋ ŋoŋe juju sanaŋ foŋarekac. 14Nâŋâc ʒiŋucmuhuc
Anutu bubiaŋ manacneeŋgopeneŋ: Wiac mocte, e jahac maname fokac

irec sâcko râehuc numucnepene mana‐ nâreocmu. 15 Ine hâcne, wiac i
me i numucnepene mana‐nâreocmu, i manahuc ʒiŋuc wâc mananaŋmu:
Wiac numucnekicne i biac rauckeŋgopeneŋ. 16 Ŋic moc e âgo‐ticnezi
sâqocne bame honeocmu, sâqocne hârâcte niŋgiŋ sanaŋ‐ticnehec i mâcne,
ine honerâ ere erâ numume Anutuzi juju hatao râeocmu, ine sâqocne
hârâcte niŋgiŋ sanaŋ‐ticnehec mi baniŋmu jaŋe iŋuc ejareocmu. Sâqocne
hârâcte niŋgiŋ sanaŋ‐ticnehec i fokac wâc. Iŋucnere nunumu gie baocte mi
mukopac. 17 Juju bapa hehesicne i sâqocne sasawa. Erâ sâqocne gâcne ine
hârâcte niŋgiŋ sanaŋ‐ticnehec mi ekac.

Maŋ mamanasu‐nâŋec fuame Wofuŋ fârine ʒâŋitaeŋgopeneŋ
18 Nâŋâc ʒiŋuc manaŋgopeneŋ: Anuturaonec fuakicnezi sâqocne mi

baocmu. Anuture Ŋokâzi hone maiŋ ecnehame sâqocne runezi mi
bâuaocmu. 19 Nâŋâc Anuturaonec fuakicne, â miti tâmiric sasawa jaŋe
sâqocne rune ere rurumaŋko foŋgopieŋ, iŋuc manaŋgopeneŋ. 20 Erâ
ʒiŋuc wâc manaŋgopeneŋ: Anutu Ŋokâ‐ ticne e waharâ maŋ ma-
manasu bâfua‐nârewecte jâmbomac rune mana maŋ ecneeŋgopeneŋ. Eme
jâmbomac rune, Ŋokâ‐ticne Jesu Kristo, eki maŋnâpokac. Eki hâcne Anutu
fârine â juju sanaŋ rune. 21 Naru motecfâc‐mae, wofuŋ jawane jaŋere
rucgereŋ‐ŋeŋic banʒepieŋ.

JOHANE II
Papia i Johanezi ŋokac bomboŋ moc qâreŋkecnewec. Ŋokac e jahacne

â naru motecfâcne jaŋe mitidâŋ aimuŋ reŋkehuc jumbiŋ. Ŋokac e mitiŋic
hae ira fisipie hefârec‐joparâ hezu hewâneŋ ejarehuc juwec. Eme mitire
mumusifuc ŋic fisipie iŋuc jaha hefârec‐jopame eatuckenʒipiŋte uŋdâŋ
râecnewec. Mumusifuc ŋic jaŋe, Jesu e mâreŋ sahachec fuawec, dâŋ i
mickembiŋ hâcne.
Ŋokac bomboŋte mu qâreŋ ewec i kikefuŋ mocte manasuhuc mu qâreŋ

ewec mecne.

Mumuʒâwe dâŋ
1Ŋicraŋɋa no ŋokac bomboŋ bâwosâekicne go â naru motecfâcge ŋoŋere

papia ʒi qâreŋke‐ŋarekopac. No maŋjauŋ eŋareekopac, erâ noni sawa
mâcne, dâŋ fâri qizecne mana maŋ eeŋgopieŋ jaŋe mâmâc eŋareeŋgopieŋ.
2 Miti maŋnâŋecko fokac erâ nâŋâcnehec fohuc juocmu sanaŋ, irec erâ
ââgo jueŋgopeneŋ. 3 Anutu Mamac â Jesu Kristo, Mamacte Ŋokâ, eraonec
aki anonoc, uruc jauŋ â wama i dâŋfâri â maŋjauŋhec juhapene nâŋâcnao
fotâcnerâ fohuc juocmu.

Maŋzi jauŋ babac ezo irec dâŋ
4Narumotecfâcge gâcneMamaczi sâcmutâc dâŋticne nâzâwec i reŋkehuc

dâŋ fâri qizecne sâcne bajueŋgopieŋ, fuŋne‐jeŋic iŋuc manarâ bunane boc
biaŋkewec. 5 Eme ʒi ŋokac bomboŋ go sâcmutâc dâŋ moc gazape manac.
Dâŋ furune aricne, raŋɋane fuŋnaonec mana warehuc jueŋgopeneŋ ijaha
ʒiŋuc gazape: Maŋjauŋ eec ehuc junʒepeneŋ. 6 Anuture sâcmutâc dâŋ
rereŋke izi hâcne maŋjauŋ ekac. Anuture sâcmutâc dâŋ fuŋnaonec mana
warehuc jueŋgopieŋ i hâcne bajuhuc sâseniŋtemuŋareekac.

Bâbâsifuc ŋic jaŋere dâŋ
7Manakomec, eeatuc ŋic bocjaha fuambiŋ juraŋgopieŋ, jaŋe Jesu Kristo

e mâreŋ sahachec fuawec, dâŋ i mickeeŋgopieŋ. Ŋic iŋucne hâcne eeatuc
ŋic â Kristore râsi ɋizec mucnezo. 8 Gie bapene ŋoŋerao fârine fuawec, i
sifucke‐ŋarezacte soŋaŋ babac ehuc junʒepieŋ. Eme juku fârine ŋemâcne
ronʒepieŋ. 9 Moc e Kristore mu qaqazuc dâŋ mi bajuhuc âke sipuocmu e
Anutu mi rauckeocmu. Moc e mu qaqazuc dâŋ bajuocmu e ine Mamac â
Ŋokâ mâmâc rauc‐jofaocmu. 10Ŋic moc e mu qaqazuc dâŋ i mi bajuekaczi
iqic‐ ŋopazo mume fic sakarecnehuc âgo mi ecnenʒepieŋ. 11 Moc e ŋic
iŋucne âgo ecneocmuzi bâbâsifuc‐ticnere bafickeocmu.

Mumutara dâŋ
12Dâŋ gâcne bocjaha fokac, erâ tintezi papiao qâreŋkezomi enarekac. No

ŋoŋeraobiac fâpemiczimucmanac enaŋtemukopac. Ehuc bubiaŋ kâcɋene
bâfuanʒepeneŋ. 13 Go qoge bâwosâekicne ere naru motecfâc jaŋe manasu‐
gareŋgopieŋ.

JOHANE III
Micne bapa moc juwec ʒâŋene Gaio. Erao miti kiŋaŋ fisipie moneŋ

mafa jare tahac ejujec. Miti kiŋaŋ ŋic ŋokac jaŋe qâpuc jaŋeraonec wiac
mi rombiŋ, miti mamana jaŋe ine ehâmo‐jarembiŋ. Eme Gaio eki iŋuc
jaha buafec jaha wiac ejareme Johanezi irec biŋe manarâ bubiaŋ dâŋ
qâreŋkecnewec. Eme miti kiŋaŋ ŋic moc ʒâŋene Demetrio eki Gaiorao
fisime iŋuc jaha ehâmocneocte Johanezi qâreŋkecnewec.
Hae ijaha ŋic moc juwec ʒâŋene Diotrefe, eki ine miti kiŋaŋ ŋic ŋokac

hone takirec‐jopahuc wiac sakare‐jarehuc juwec. Irec Johanezi ere mana
sâqorehuc dâŋticne qâreŋkewec.

Mumuʒâwe â bubiaŋ dâŋ
1 No ŋicraŋɋazi âgo‐nane Gaio gore papia ʒi qâreŋkekopac. No gore

jâmbomac enarekac. 2 Âgo‐nane, maŋge mitio sâcne foekac, iŋuc jaha
sahackopec huc ʒâic tâmiric sâcne juhâmocmurâ enarekac. 3 Go dâŋ fâri
qizecne sâcne bajuhuc reŋkeekomec, irec âgo gâcne jaŋe ware dâŋ binaŋ
epie manarâ bunane boc biaŋkekac. 4 Naru motecfâc‐nane jaŋe dâŋ
fâri qizecnere hata âteeŋgopieŋ, dâŋ i manarâ bubiaŋ fekicne jâmbâŋ
manaekopac.

Miti kiŋaŋŋic ehâmo‐jarewec
5Âgo‐nane, go ŋic âgo ehâmo‐jareekomec, erâ bembeŋkonec sawamâcne,

ʒorickonec mâmâc ejareekic, i sâcnea eekic. 6 Ŋic jaŋe ʒira kikefuŋte
maio jauŋgere mu warec embiŋ. Ŋic fâpie go Anutu ʒâŋe biŋe‐ticnere erâ
hone jauŋ ejarerâ râec‐jopatec rapie biaŋkeocmu. 7 Jaŋe ʒâŋe‐ticnere erâ
miti kiŋaŋ rahuc mâreŋ‐ jeŋic beherâ qâpuc jaŋeraonec moneŋ mafa mi
roeŋgopieŋte ehâmo‐jarezo hâcne. 8Ŋic iŋucne âgo ejarehuc bafic‐jopapene
dâŋ fâri qizecne haŋ baocte munârekicne hâcne.

Diotrefe e ŋic qaisoc‐jopawec
9 No kikefuŋ dâŋ wirec‐ jeŋic qâreŋkepo. Eme Diotrefe e micne‐ jeŋic

juocte muekaczi dâŋnâŋec qikiŋneekac. 10 Irec no fârâ juju bapa‐ticnere
fuŋne bataniŋkepemu. E nâŋere burec ehuc boc musâqorec‐nâpoekac. Erâ i
sawamâcne, ŋic fâpie e jahac hezu hewâneŋmi ejarehame gâcnezi ejarepie
qatara‐jarerâ kikefuŋ sahacnao râec‐jopaekac.

Demetrio ere manapie sâcke‐fârewec
11 Âgo‐nane go ŋic jaŋe wiac sâqocne epie mi bâjâpec‐jopazemec, wiac

biaŋne epie ine bâjâpec‐jopazemec. Moc e wiac biaŋne ehuc juocmu
ere muzo, e Anuturaonec fuakicne. Moc e sâqocne ehuc juocmu, e
Anutu mi ʒâŋitawec muzo. 12 Demetrio ere fuŋne ine ŋic sasawa mu-
taniŋke‐fârembiŋ. Erâ mitio fuŋne‐ticne taniŋkewec wâc. Nâŋe iŋuc jaha
dâŋticne dopeckeŋgopeneŋ. Erâ dâŋ jâmbomacmueŋgopeneŋ i manaekic.

Mumutara dâŋ
1:1: Joh II 1:1 1:2: Joh II 1:4 1:6: Tit 3:13 1:7: Apo 20:35; Kor I 9:12, 15 1:8: Heb

13:2; Joh II 1:10 1:11: Joh I 3:6, 9 1:12: Joh 19:35; 21:24

13 Dâŋ gâcne bocjaha fokac, erâ tinte â fedazi qâreŋkezo mi enarekac.
14 No gorao biac fâzore mukopac. Fâ fisipe miczi nazaŋ gazaŋ ezeperec.
15 Wama gorao fozejec. Âgo jaŋe manasu‐gare‐fâreŋgopieŋ. Go iŋuc jaha
âgofâc‐nâŋec ʒâŋe‐jeŋic wosehuc manasu‐jarezemec.

1:13: Joh II 1:12

JUDA
Juda e Jakobo Tiŋne juju ere ɋa. Jahe Jesure ɋajahec hâcne. Mâc Judare

papia i Jesu ɋajâmbâŋ‐ticnezi qâreŋkewec me mitiŋic moczi Judare ʒâŋeo
âkehotahuc qâreŋkewec i mi mana sanaŋkeŋgopeneŋ. Mitire bâbâsifuc â
mumusifuc ŋic dâŋjeŋic qâreŋkewec jaŋe ʒâhec, aposolo â Jesure ɋafâc
hâmo‐fârehapie fuarâ gie‐jeŋic bambiŋte Jesure ɋajâmbâŋzimâcne,mitiŋic
moczi mecne qâreŋkewec. I ʒiŋuc ewec mecne: No dâŋ moc mâcne,
aposolo gâcne â Jakobo jaŋemitidâŋmuqaqazuc erâ qâreŋkembiŋ ijahamu
qaqazuc ehuc qâreŋkekopac. Irec Petorore papia namba 2 iramiti bâbâsifuc
ŋic jaŋere fuŋne bataniŋkehuc qâreŋkekicne, dâŋ ijaha tucne Judare papiao
qâreŋkekicne.
Miti mamana jaŋere guruo bâbâsifuc ŋic fuambiŋ jaŋe pepec sâko erâ

qâsuahuc mamakâc sâko erâ miti sisipiric gie bambiŋ. Eme Judare papia
qâreŋkewec qâreŋŋic eki fuŋne‐jeŋic bataniŋkehucmiti mamana uŋ sawaŋ
ejarehuc qâreŋkewec.

Mumuʒâwe â jambuŋdâŋ
1 Juda no Jesu Kristore kiŋaŋ qaqa â Jakobore ɋa. Mitio hefârec‐ŋoparâ

AnutuMamacte jauŋko râec‐ŋoparâ JesuKristore biŋe qacŋopakicneŋoŋere
papia ʒi qâreŋkekopac. 2Ŋoŋerao uruc jauŋ, wama â maŋjauŋ fua bâbâriŋ
fuahuc fozejec.

Bâbâsifuc ŋic jaŋere dâŋ
(Pet II 2:1–7)

3 Âgo biaŋfâc‐nane, miti wirec‐ nâŋecte qâreŋke‐ŋarepemurâ boc
enareekac. Ehuc mitiŋic mamanasiŋte hata fosanaŋkeocte biricke‐
nârekicne i sifuckezacte sasanaŋ bâfuarâ juju gie baniŋte irec faŋdâŋ
qâreŋke‐ŋarepemurâ dameŋ‐nane maickekac. 4 Ŋic gâcne guru‐ŋeŋicko
kamic kamic raʒimbiŋ, jaŋe fuŋne‐jeŋic qanaŋ ʒiŋuc qâreŋkekicne: Ŋic
miti tâmiric, nâ areŋ juhuc sasec gie baeŋgopieŋ, ehuc wiac‐jeŋic Anuture
jauŋdâŋzi foŋkehuc fekicne sâko‐nâŋec mocjaha, Wofuŋ‐nâŋec Jesu Kristo
hâcne e mickeeŋgopieŋ.

Mârâc jaha okacne fisi‐jarewec jaŋere dâŋ
5 Ŋoŋe dâŋ mana‐ fâreeŋgopieŋ ijaha manasu‐ŋarepe. Wofuŋ e Israe

ŋicguru Aigita mâreŋkonec batarac‐ joparâ ʒâhec dâŋticne qikiŋnembiŋ i
jaŋe behec‐jopame sipirickembiŋ. 6 Erâ aŋelo soŋaŋ gie‐jeŋic hetararâ hae
mâreŋ‐jeŋic behembiŋ, jaŋe okac dameŋ sâkore woŋec foniŋte kâpâcwâru
fofo sanaŋzi dapâczi ɋoroc‐jopawec. 7 Erâ Sodom, Gomora â hae rârec
rârec ŋerawec, irec ŋic jaŋe ŋic keci jaŋe iŋucne sasec kosa ehuc mamakâc
fuŋmoc bâfuapie ʒocsanaŋko behec‐jopame humbiŋ juŋgopieŋ, i hâhâwic
râe‐nâreocte iŋuc ewec.

Miti sisipiric ŋic jaŋere dâŋ
1:1: Mat 13:55 1:2: Pet II 1:2 1:3: Tim I 1:18; Pet II 1:5; 2:21 1:4: Gal 2:4; Pet II 2:1
1:5: Ʒar 14:35; Kor I 10:5; Pet II 1:12 1:6: Fuf 6:1; Joh 8:44; Pet II 2:4, 9 1:7: Fuf 19:4–25;

Pet II 2:6, 10

8 Eme sifu ŋic keci jaŋe wâc iŋuc jaha, guŋko jujune tinac erâ sahaczi
mamakâc eeŋgopieŋ, erâ fekicne ro waha âte ejarehuc tatamachec jaŋe
wâc musuac‐jopaeŋgopieŋ. 9Mikae e aŋelo fekicnezi Mose qâŋɋâŋ‐ticnere
Sataŋhec iiriac erâ mu qaqatarac ehuc Sataŋ dâŋ sâqocne âzâcneocte
maname quŋkeme ʒiŋuc sawa muwec: “Wofuŋzi okacne bazu‐garezejec.”
10Ŋic keci jaŋe inewiac kâuc baeŋgopieŋ i kosamusua‐fâreeŋgopieŋ, â qowi
jaŋere sâc tinac erâ mâcmaŋjeŋiczimanaeŋgopieŋ ira ine sâqorerâ sipiric-
keeŋgopieŋ. 11 Jei, jaŋe juku wenac eniŋmu? Jaŋe Kaiŋte hata âteeŋgopieŋ,
â moneŋ mafare harac ehuc Bileamte bâbâsifuc bâfuaeŋgopieŋ, â Kora
pepec‐ticnere sipirickewec iŋuc jaha pepec‐jeŋicte sipirickeeŋgopieŋ. 12Ŋic
i jaŋe hâcne nânâ qowire harac ehuc fisi tutumaŋ‐ŋeŋic hehegâpârene,
mimi tâmiric nâ areŋ eene, karorac hoe mi hehuc mâc mâŋâŋzi ficneme
rame arictac eekac irec sâcko jujune, jâc garaŋ garaŋne, fâri tâmiric, hâsi
fâri hâmokicne, qâqâfiene, ŋic iŋucne tinac hâcne, 13 hâwec siri ʒocnehec
bazu bâfeŋ eekac iŋucne, jaŋacne sâqocne miminehec qâqâtâtiene, bâpiŋ
qâsoriekicne iŋucne, duŋdapâc fofo sanaŋ i jaŋere biŋe hâcne bâfuakicne.

Enokozi okac dameŋte findaŋdâŋmuwec
14 Adamte oso gitecne fua warekupie 7 eha Enoko fuawec, eme eki

hâcne ŋic iŋucne jaŋere findaŋdâŋ ʒiŋucmuwec: “Wofuŋ e tiri ŋicfâc‐ticne
guru hâhâwicne jaŋehec fisizokac, 15 erâ ŋic mâmâc sasawa fuŋne‐jeŋic
bataniŋkehuc ŋic sindaŋne jaŋe sindaŋ‐jeŋicte okacne bazu‐jareocmu. Ŋic
sindaŋne miti tâmiric jaŋe wiac gâgâpâcne bocjaha mu bac eeŋgopieŋte
katucne fisi‐jareocmu hâcne.” 16Ŋic izi mu qâtimbucne, isoc qaisocne, sasec
fuŋne fuŋnere heʒâkiriŋkerâ jujune, pepecdâŋmumune, ŋicmoneŋ mafare
mu bâmiriŋ eejarene, iŋuc hâcne jueŋgopieŋ.

Uŋsawaŋ dâŋ
17 Âgo biaŋfâc‐nane, ŋoŋe ine Wofuŋ‐nâŋec Jesu Kristo aposolofâc‐ticne

jaŋe qanaŋ dâŋ mumbiŋ, irec manasuhuc junʒepieŋ. 18 Jaŋe kecʒiŋuc
ŋazahuc jumbiŋ: “Dameŋ bembeŋkeme ŋic âke sisicne fuarâ miti
imackehuc sasec gie‐ jeŋicte heʒâkiriŋkerâ juniŋmu.” 19 Ŋic iŋucnezi
hâcne fâfâuc bâfuaeŋgopieŋ, erâ Mâro tâmiric maŋ qâŋɋâŋne jueŋgopieŋ.
20 Jorocfâc‐nane, ŋoŋe ine tiri mamanasiŋ fârine izi ŋesiŋ ŋeŋarehame
sanaŋkerâ junʒepieŋ. Ehuc Tiri Mârorao roweckerâ numuhuc junʒepieŋ.
21 Iŋuc ehuc Anuture maŋjauŋko aimuŋ junʒepieŋ. Erâ Wofuŋ‐nâŋec Jesu
Kristo uruc jauŋ‐ticne fua tâcneme juju sanaŋko fisiniŋtewoŋec junʒepieŋ.
22 Ŋic miti bape behepe bajueŋgopieŋ jaŋe dopec‐jopanʒepieŋ. 23 Â gâcne
jaŋerebusâqocmanarâ rucŋeŋicbahuc bafic‐jopanʒepieŋ, ehuc qoruc‐jeŋic
sâqocnezi hegâpârekicne i wâc bâec banʒepieŋ.

Mumutara dâŋ
24 Âkesiŋ‐ŋopame docke pârâc tâmiric juhapie tatamac‐ticnao bahacmâc

â ʒerihec râec‐ŋopaocte tâpiri focnekac, 25Anutu mocjaha hâcne, e Wofuŋ‐

1:8: Pet II 2:10 1:9: Dan 12:1; Ʒek 3:2; Pet II 2:11 1:10: Pet II 2:12 1:11: Fuf 4:8; Pet II
2:15; Ʒar 31:16; 16:22 1:12: Eʒek 34:8; Pet II 2:13 1:13: Jes 57:20; Pet II 2:17 1:14: Fuf
5:21; Sâc 33:2; Ʒek 14:5 1:15: Mat 25:31 1:16: Pet II 2:10, 18 1:17: Pet II 3:2 1:18:
Tim I 4:1; Pet II 3:5 1:19: Kor I 2:14 1:20: Kol 2:7; Tes I 5:11 1:23: Amo 4:11; Ʒek 3:2; Jak
5:19; Bar 3:4 1:24: Tes I 5:23; Fil 1:10; Pet II 3:14

nâŋec Jesu Kristore erâ bâbâpiaŋ‐nâŋec juekaczi tatamac â eri qaraweŋ â
sasanaŋ â tâpirimârâc dameŋ tâmiricko focnewec iŋuc jaha ʒi focnekac, erâ
focne rahuc juocmu sanaŋ. Jâmbomac.

1:25: Rom 16:27; Tim I 1:17; Pet II 3:18

BARARUŊ DÂŊ
Johane e Efeso haeo juhuc Jesure kikefuŋfâc jurambiŋ jaŋe mamac

ejarewec. Ejarehuc juhame mitire ʒika fuawec. Eme kia e Johane
rorâ Patimo nucko bararâ kâpâcwâru bame ŋehuc juwec. Ŋehuc juhame
Wofuŋzi juku wiac fuazokac i âzâcne jâutuc eme hone manac ewec. Erâ
papiao qâreŋke‐fârewec. Wofuŋ Jesu e jahac mâreŋko juhuctecne, fifisi
dameŋ‐ ticne bembeŋkeha wiac fuazokac irec findaŋdâŋ gâcne muwec
(Mataio gaŋ 24 â 25). Ine wiac fuazokac irec dâŋ neŋgocne sâko â maine
mufuawec, ehuc mutaniŋkewecte sâcne mana ɋârâŋkehuc qâreŋkewec.
Erâ moc ʒiŋuc: Wiac fuazokac irec dâŋne sawa maŋnao mi fuame binaŋ
bahuc qâreŋkewec, wiac fuazokac irec hawarine maŋʒâŋe‐ticnezi mâmâc
honewec. Wiac furune jâmbâŋ irec hawari fuŋne fuŋe honewec i mâreŋŋic
nâŋâcne dâŋko bâtikiehuc qâreŋkewec. Eme sifu hawari wiac gâcne irec
fuŋne mana jaŋgeŋkenaŋte emâmâŋkeeŋgopeneŋ. Erâ nâŋâc dâŋ gâcne
i kâuc baeŋgopeneŋte Johanere findaŋdâŋ qâoma ecnerâ mi behepene
fozejec. Dâŋ irec maŋnao uŋdâŋ â babasanaŋ dâŋ â maŋ babaafec
dâŋ bocjaha fokac. Irec Johanere dâŋ soŋne hâcne i wâc gâbâ woserâ
numuhuctecne giene banʒepeneŋ. Barahuc juhapene ʒâhec fârio qaocmu
ira mana utuckehuc mana taranʒoŋgopeneŋ.

Mumuʒâwe dâŋ
1 Jesu Kristore mu bararuŋ dâŋ, dameŋ mi ʒoraha wiac fuaocte mukicne

i kiŋaŋŋicfâcne jaza mutâc eocte Anutuzi Jesu mufuacnewec, eme eki
aŋelo‐ticne soreme kiŋaŋŋic‐ticne Johane âzâcne jâutuc ewec. 2 Eme
eki Anuture dâŋ â Jesu Kristore mumutaniŋ dâŋ hone manac eweczi
manapaŋkehuc mufuawec. 3 Eme findaŋdâŋ i wose‐ jareocmu e jahacne
mecne, â dâŋ mu qâreŋ ekicne manarâ maŋkeniŋmu jaŋe mecne, mâmâc
juhâc qâhâmoniŋmu. Dameŋ bembeŋkekac hâcne.

Jambuŋ â mumuteŋ dâŋ
4 Johane no Asia mâreŋko kikefuŋ 7 juŋgopieŋ ŋoŋere papia ʒi

qâreŋkekopac. Juweczi jukac erâ wâc wareocmu eraonec mecne, â mâro 7
eri ŋeŋefuŋ‐ticnao juŋgopieŋ jaŋeraonecmecne, 5 â Jesu Kristo eraonec aki
anonoc â wama ŋoŋerao fotâcnerâ fozejec. Eki hâcne mume sasanaŋ erâ
wâc hâmockonec fafahare irec micne, â mâreŋ sâc ŋicwofuŋ jaŋere fekicne
sâko jukac. E maŋjauŋ enârehuc socticnezi sâqocnaonec bâhoc‐nâporâ
6 uucmaŋ‐ ticnere kikefuŋfâc bacnâporâ Anutu â Mamac‐ ticnere taha
bapafâc junaŋte munârewec, erao hâcne eri qaraweŋ â tâpiri ɋuŋɋasaŋ
fokaczi fohuc juzejec sanaŋ. Jâmbomac.

7 Manaŋgopieŋ, e karorac faio warekac, eme ŋic sasawa ʒâŋe‐jeŋiczi
honeniŋmu, â âkeckembiŋ jaŋe mâmâc honeniŋmu. Erâ mâreŋ sâc ŋic
gurune gurune jaŋe ere kio mamakuc eniŋmu. Dâŋ i jâmbomac jâmbâŋ.
1:1: Dan 2:28, 29 1:2: Bar 6:9 1:3: Bar 22:7, 10 1:4: Wah 3:14, 15; Jes 41:4; Bar 3:1; 5:6
1:5: Mi Mâ 89:27, 37; 130:8; Jes 40:2; Joh 18:37; Kol 1:18; Heb 9:14; Bar 3:14; 7:14; 19:16 1:6:

Bar 5:10; Pet I 2:5, 9; Wah 19:6; Jes 61:6 1:7: Dan 7:13; Ʒek 12:10–14; Joh 19:37; Luk 23:27, 28

8 “Nonizia ʒâhec â bâbâni”, Wofuŋ Anutu e iŋucmukac, e juweczi jukac erâ
wâc wareocmu, e bapafâre hâcne.

Johane Patimo nucko maŋne ŋerisiewec
9 Johane no fific guguriŋte â uucmaŋte â Jesure woŋec jujure mâmâc

qâtec‐ŋopahuc âgo babafic‐ŋeŋic juekopac. Eme no Anuture dâŋte â Jesu
mutaniŋkepore Patimo nucko râecnupie ŋepo. 10 Ŋehuc Wofuŋte ʒoaŋko
maŋ qâruru‐nane ropieme râpefuŋ‐naneo dâŋsâko qeŋfânâŋ iŋucne fuame
11 ʒiŋucmanapo: “Wiac honekomec i papiao qâreŋkerâ kikefuŋ 7 kecʒiŋuc
jaŋerao râetec razejec: Efeso haeo â Simirna haeo â Peagamoŋ haeo â
Tiatira haeo â Sarde haeo â Filadefia haeo â Laodikea haeo.”

Johanezi Jesure hawari honewec
12 Eme no ŋic dâŋ nazawec e honepemurâ fotikiepo. Fotikierâ lambe

7 golzi bakicne honepo. 13 Lambe ŋondeŋko moc domame honepo, e
hawarine ŋic hawari tinac. Ŋaqi‐ticne ʒoricne waha domawec, â amecnao
umbika golzi bakicne fowec. 14 Qizec‐ ticne â qizec susuc‐ ticne qaŋqaŋ
jâmbâŋ, kota hâpokicne, faroqac iŋucne, â ʒâŋe jahecne ʒoc bâruŋkeekac
iŋucne tinac. 15 Kike jahec‐ticne ine aeŋ ʒocko ʒahuc bâruŋkeekac iŋucne
tinac â dâŋ hawari‐ticne opâ sâro fânâŋ tinac. 16 Mefâre‐ticnezi bâpiŋ 7
badomawec, â michawec‐ticnao sâqe momori moc bune râpene micnehec
waha domawec, â ʒâŋemai‐ticne ine ʒoaŋ gereŋ gereŋne eekac iŋuc tinac
tamaewec.

Jesuzi Johane mu bâmiriŋ ecnewec
17 No hawari‐ ticne iŋuc honerâ rândiŋkerâ kikefuŋnao hâmocne tinac

fopo. Fohape mefâre‐ticne fai‐ naneo râerâ ʒiŋuc nazawec: “Go mi
hâwicguoc, ʒâhec bâbâni â juju rune no hâcne ʒi; 18 manakic, no hâmorâ
ɋârepozi juraʒihuc jupemu sanaŋ, erâ hâmoc â hârâcmotâc‐jekicte ki noni
bajuekopac. 19 Go wiac honemec â ʒiŋuczia fuakac â ʒâhec fuaocmu i
mâmâc qâreŋke‐fârezemec. 20 Erâ mefâre‐naneo bâpiŋ 7 i mecne â lambe 7
golzi bakicne mâmâc honemec, irec fuŋne gazape manac: Bâpiŋ 7 i kikefuŋ
7 jaŋere aŋelo, â lambe 7 ine kikefuŋ 7.

2
Maŋjauŋzimi wahazejec

1 “Efeso haeonec kikefuŋ aŋelo‐jeŋicte dâŋ kecʒiŋuc qâreŋkec: ‘Bapiŋ 7
mefâre‐ticnezi badomahuc lambe 7 golzi bakicne irec ŋondeŋhao rac warec
eekac, eki gore ʒiŋuc mukac: 2 No eebapagere â giegere â sasanaŋgere
fuŋne manaekopac. Goki ŋic sâqocne mana qâoma mi ejareekic. Eme irec
hâcne ŋic tucne jaŋe, nâŋe aposolo, muhuc burec epie burec‐jeŋicte fuŋne
bataniŋkemeŋ. 3 Erâ sasanaŋhec juhuc nore erâ ʒârâ hâriŋ faio tatakic
tâmiric jumeŋ. 4Emeno inewiac kecʒiŋucte goremanape bahacnehec ekac:
Go mârâc jaha maŋjauŋ fogarewec sâc ijaha dameŋ ʒiŋucziami fogarekac.
5 Mârâc jaha hahaŋko rahuc jumeŋzi miŋecgac wahakomec. Eme go irec
manasurâ maŋge bârisierâ mârâc hatagao mocwâc âtezemec. Iŋucmi etec

no gorao fisirâ lambege bârâriepemu. Maŋge mi bârisietec iŋuc hâcne
epemu. 6 Moc ine etec manape sâckeekac, Nikolao ŋicfâc‐ticne jaŋe wiac
epie takicguekac, ine no iŋuc jaha wâc takicnuekac. 7Mârozi kikefuŋ dâŋ
jazakac, i hazecneheczi manazejec. Moc e sasanaŋ gie baraku batarame
jujujâcte fârine Anuture paradisi gieo fuaekac i râcnepe nâocmu.’

Miti paŋnea bajuku hâmozo
8 “Simirna haeonec kikefuŋ aŋelo‐jeŋicte dâŋ kecʒiŋuc qâreŋkec: ‘Ʒâhec

bâbâni â hâmorâ ɋâreweczi gore ʒiŋuc mukac: 9 Go fific guguriŋ faio qafec
qawahac juekic, i manakopac. Erâ go mâririgehec. Â Judaŋic gâcnezi
dâŋ gâgâpâcne gazaeŋgopieŋ, i wâc manakopac. Erâ jaŋe Judaŋic jâmbâŋ
mâcne, jaŋe Sataŋte ŋicfâc. 10Gowiac ʒârâ hâriŋnemocwâc fua‐gareocmu,
irec mi hâwicguzejec. Manakic, Sataŋ e eesâic fua‐ŋareocte ŋoŋeraonec
tucne kâpâcwâru ficko râec‐jopaocmu. Eme ŋoŋerao fific guguriŋ ʒoaŋ gie
bapa 10 fuaocmu. Goki ine miti paŋʒâic jaha bajuku hâmotec juju sanaŋte
eriduzi geroŋgupemu. 11 Mârozi kikefuŋ dâŋ jazakac, i hazecneheczi
manazejec. Moc e sasanaŋ gie baraku batarame hâmoc namba tuzi mi
imackeocmu.’

Sasecte hata mi âtezo
12 “Peagamoŋ haeonec kikefuŋ aŋelo‐jeŋicte dâŋ kecʒiŋuc qâreŋkec:

‘Sâqe momori, micne ŋifec â ŋifec bajuekaczi gore ʒiŋuc mukac: 13 Go
hae jukomec, irec fuŋne manakopac, ira Sataŋte hozi sanaŋ fokac. Go
ʒâŋe biŋe‐nane paŋnea bajuekic. Mupe rereŋ biaŋ‐nane Antipa e hae‐
ŋeŋic Sataŋzi ŋeŋe juju eekac ira hâcne qambiŋ, eme go dameŋ ira no
manasiŋnurâ mi dockemeŋ. 14 Erâ no gore manape piticne babahacnehec
ekac. Gore haeo ŋic gâcne juŋgopieŋ, jaŋe Bileamte hata âteeŋgopieŋ.
Bileam e Balakezi Israe bitiŋ râe‐jareocte âzâcneme eki qafeŋ‐jopame ɋâŋte
ʒepec nâhuc sasecko sâqorembiŋ. 15 Eme gore haeo ŋic gâcne jaŋe Nikolao
ŋicfâc‐ticne jaŋere hata âtehuc sâc ijaha eeŋgopieŋ. 16 Irec go maŋge
bârisiezemec. Iŋuc mi etecne no gorao picpac jaha fisirâ ŋic hâcne râsi
ejarehuc micnanere ʒikazi jopapemu. 17 Mârozi kikefuŋ dâŋ jazakac, i
hazecneheczi manazejec. Moc e sasanaŋ gie baraku batarame e mana
soŋne gumepemu. Erâ qânâ qaŋqaŋ râcnepemu, ira ʒâŋe qâreŋ‐ticne moc
fome runezia buc manaocmu.’

Isebe ere hata mi âtezo
18 “Tiatira haeonec kikefuŋ aŋelo‐jeŋicte dâŋ kecʒiŋuc qâreŋkec: ‘Anu-

ture Ŋokâ ʒâŋene ʒocbâruŋ iŋucne â kikene aeŋ bâroŋ iŋucne, eki gore
ʒiŋucmukac: 19No eebapagere â maŋjauŋgere â mamanasiŋgere â giegere
â sasanaŋgere fuŋne manakopac. Erâ mârâc ɋicwânʒâŋge afecne fowec, ʒi
ine fekac, i wâcmanakopac. 20Erâ no kecʒiŋucte gore manape bahacnehec
ekac: Goki ŋokac Isebe mana qâoma ecnetec eki, no porofete ŋokac,muhuc
ŋicfâc‐nane dâŋ qazu‐jarehuc qafeŋ‐jopame sasec gie bahuc ɋâŋte ʒepec
nâeŋgopieŋ. 21 E maŋticne bârisieocte ʒâfo bacnepo, eme eki ine maŋticne
bârisierâ sasec‐ticne beheocte mi muekac. 22 Manakic, no irec mupe huc

hâmoc fuacneme fozejec, â ehec sasec eec eeŋgopieŋ jaŋerao fific guguriŋ
kâcɋene fuazejec. Ŋokacte sasec wiac mi behepie iŋuc hâcne ejarepemu.
23 Â naru motecfâc‐ticne jaŋere mupe huc mimicnezi bâhâmoc‐jopazejec.
Iŋuc epe hae sâc opâ ruac jaŋe, noni maŋjeŋicte guruc tuturuŋ hone tara‐
fâreekopac, i mana taraniŋmu. No ŋic mâmâc sasawa juju bapa‐ŋeŋicte
okacne bazu‐ŋarepemu.

24 “ ‘Tiatira haeonec ŋic gâcne ŋoŋe burecdâŋ i qikiŋneeŋgopieŋ, ehuc
ŋic gâcne, Sataŋte fuŋne mana utuckeeŋgopeneŋ mueŋgopieŋ, jaŋe mi
bafic‐jopaeŋgopieŋ, ŋoŋere mupe mananiŋ: No tagi gâcne fai‐ŋeŋicko mi
râeckopac. 25 Eme wiac foŋarekac i paŋnea bajuhapie fisizepac. 26 Moc
e sanaŋkerâ nore eebapa i eraku etaraocmu, e noni tâpiri râcnepe qâpuc
jaŋere micne erâ 27 aeŋ gunu bajuhuc soŋaŋ‐jopaocmu. Ehuc mâreŋ kuʒi
wiac qapene ʒaŋkeekac iŋuc ejareocmu. 28NoMamac‐nanezi tâpirinarewec
iŋuc jaha e râcnepemu, erâ wâc bâpiŋ sâko ʒuhuckecnepemu. 29 Mârozi
kikefuŋ dâŋ jazakac, i hazecneheczi manazejec.’

3
Maŋ hâmocnemi juzo

1 “Sarde haeonec kikefuŋ aŋelo‐jeŋicte dâŋ kecʒiŋuc qâreŋkec: ‘Anuture
mâro 7 â bâpiŋ 7 bajuekaczi gore ʒiŋuc mukac: No eebapagere fuŋne
manakopac, ŋic jaŋe honecgupie ɋâricne jukomec tinac ekac, maŋge ine
hâmoc qâŋɋâŋne fokac. 2 Irec go ɋârerâ ŋic gâcne hâmozo eŋgopieŋ
jaŋe maŋjeŋic âke ɋârezemec. Manakic, no Anuture maio eebapage
honepe mi sâckekac. 3 Go wiac gare tahac ekicne â gaza qazuc ekicne,
i heɋârerâ aimuŋ bajuhuc maŋge bârisiezemec. Mi ɋâretecne ine râsi
fifisi tinac fisi‐garepemu, go ʒâfo‐nane moc mi manahaŋtec biac fisipemu
hâcne. 4 Sarde haeo ira ŋicfâcge gâcne juŋgopieŋ, jaŋe ŋaqi‐jeŋic sohoŋ
mi ruacnembiŋ. Eme iŋucnezi juku ŋaqi qaŋqaŋ rojuhuc nohec ŋeŋe juju
eniŋmu. Jaŋe iŋuc eniŋtemana‐jarepe sâckekac. 5Moc e sasanaŋ gie baraku
batarame ŋaqi qaŋqaŋ râcnepe rojuocmu, â ʒâŋe‐ticne juju sanaŋ papiaomi
hetâmirepemu, aricne, no ʒâŋe‐ticne Mamac‐nanere maio â aŋelofâc‐ticne
jaŋeremaio mutaniŋkepemu. 6Mârozi kikefuŋ dâŋ jazakac, i hazecneheczi
manazejec.’

Miti paŋnea bajupene Wofuŋzi eesâicko dopec‐nâpoocmu
7 “Filadefia haeonec kikefuŋ aŋelo‐jeŋicte dâŋ kecʒiŋuc qâreŋkec: ‘Tiri

juju â mume sasanaŋ, Dawidire ki bajuhuc motâc bâŋgoroŋkeme moczi
mi basanaŋkeocmu,me basanaŋkememoczi mi bâŋgoroŋkeocmu, eki hâcne
gore ʒiŋucmukac: 8No eebapagere fuŋnemanakopac. Manakic, nomaigao
motâc moc baandaŋke‐garepo i moczi moc sâcne mi hebâzicke‐gareocmu.
Go tâpiri piticne sawa fogarekac i manakopac, erâ sifu dâŋnane paŋnea
bajuhuc ʒâŋe biŋe‐nane mi behemeŋ. 9 Manakic, Sataŋte guruonec ŋic
gâcne jaŋe Judaŋic fârine aricne, racne juhuc burec eeŋgopieŋ, eme no
jaŋe ejarepe gorao fisirâ dieŋzi hegarehuc, âgo bacgupo i hone taranʒepieŋ.
10 Go woŋec‐nane tatakic tâmiric jucmurâ mugarekicne, dâŋnane i paŋnea

bajumeŋte noni eesâic dameŋ maicguzacte sabecgupemu. Eesâic i mâreŋ
sâc ŋic jaŋerao mâmâc fua‐ fâreocmu. 11 No biac fâpemu, irec go
wiac fogarekac i paŋnea bajuhaŋtec moczi eriduge mi gowac rozejec.
12 Moc e sasanaŋ gie baraku batarame e Anutu‐nanere ufuŋko safatariŋ
âkendâŋnepemu. Eme e ira domahuc juocmu sanaŋ. Erâ ere faio Anutu‐
nanere ʒâŋe qâreŋkepemu, erâ Anutu‐nanere hae ere ʒâŋe iŋuc jaha ere
faio qâreŋkepemu, i Jerusalem hae ɋâricne hâcne, sambâŋkonec Anutu‐
naneraonec wahaocmu, erâ no nahacne ʒâŋe ɋâri i iŋuc jaha ere faio
qâreŋkepemu. 13Mârozi kikefuŋ dâŋ jazakac, i hazecneheczi manazejec.’

Dodo horaŋnemi juzo
14 “Laodikea haeonec kikefuŋ aŋelo‐jeŋicte dâŋ kecʒiŋuc qâreŋkec:

‘Dâŋte mamacne â mumutaniŋ fârine â mume sasanaŋ, e Anuturaonec
wiac fuawec irec fuŋqizecne juekaczi gore ʒiŋuc mukac: 15No eebapagere
fuŋne manakopac. Go mâteŋne mi juekic â fârone mi juekic i manakopac.
Mâteŋne me fârone juzo murâ junʒaŋ me! 16 Mâteŋne â fârone ŋondeŋ‐
jekicko dodo horaŋne juekicte micnaneonec maŋucgupe wahacmu. 17 Go
gahacnere ʒiŋuc muekomec, no mâriri bocjaha fonarekac, no wiac wemo
afecne hurepo, irec wiac moc mi basapemu. Go fuŋnege kâuc baekic, ehuc
qarâ suriŋne, huacbucne, tac qararacne, tiŋtuŋne â biuctac juekic, i mi
mana tarakomec. 18 Irec go gazape manac: Go noraonec ʒuŋe kizukicne
furine barâ boreŋhec ezemec, â ŋaqi qaŋqaŋ furine barâ hetec hurâ
mimige sâockezejec, erâ ʒâŋere wokemaŋ furine barâ ʒâŋege ruacnerâ
fiɋaɋackezemec. 19 No âgo bacjopaekopac jaŋe mu bâtiŋ â qa bâtiŋ
ejare‐fâreekopac. Irec go ʒoɋac erâ maŋge bârisiezemec. 20 Manakic, no
motâc râpeo domahuc heickekopac, eme moc e dâŋnane manarâ motâc
ronareme ere ficko ferâ suanʒeŋ nâ gumec ecnepemu. 21Moc e sasanaŋ gie
baraku batarame noni hefârepe nore eri ŋeŋeo mâmâc ŋenacmu, no iŋuc
jaha sasanaŋ gie baraku batarape Mamac‐nanezi ere eri ŋeŋeo ŋepemurâ
hefârecnuwec. 22Mârozi kikefuŋ dâŋ jazakac, i hazecneheczi manazejec.’ ”

4
Johanezi Anuture ŋeŋe honewec â mumuteŋ gae manawec

1 No wiac i hone manac efârerâ ʒâŋe firâ mi sambâŋko motâc moc aaŋ
domame honezepac i! Ehame dâŋ qanaŋ qeŋfânâŋ tinac manapo, ijaha
mocwâc fuarâ ʒiŋuc nazawec: “Go ʒira wefutec juku wiac fuaocmu gaza
gowatuc epe honec.” 2 Iŋuc mume izia maŋnane ŋerisieme sambâŋko
eri ŋeŋe moc ŋehame fainao moczi ŋeme honepo. 3 Â eri ŋeŋeo ŋewec
e hawarine ârâŋ ɋârizi bâbâroŋ findowakicne, â ŋeŋe botâŋnao huriri
somâckerâ domawec, hawarine buge iŋucne erâ jawaririŋ kikicne. 4Erâ eri
ŋeŋe sâko rârec rârec eri ŋeŋe gâcne 24 ŋerawec. Ŋeŋe irec faio ŋicqizec 24
ŋerambiŋ. Jaŋe ŋaqi qaŋqaŋ sasawa roŋembiŋ â eridu golzi bakicne qizec‐
jeŋicko ŋerawec. 5 Erâ eri ŋeŋe sâkoonec bâbâric â ɋuŋ parandaŋ fuahuc

fowec, â eri ŋeŋe mainao ʒocbâruŋ 7 ʒawec, i Anuture mâro 7 jaŋere ʒoc.
6 Erâ wâc eri ŋeŋe maio ine hâwec kiruŋzi bakicne tinac jawaririŋ kikicne
fowec.
Erâ eri ŋeŋe maŋfuŋnao wiac jujune 4 ŋerambiŋ, jaŋe bu râpe‐jeŋicko

ʒâŋehec sasawa. 7 Moc e laioŋ hawari iŋucne, moc e bulimakao ŋicne
hawari iŋucne, moc e ʒâŋe maine ŋic hawari iŋucne, moc ine tucwipe
fahareekac hawari iŋucne. 8 Wiac jujune 4 jaŋe fakec‐jeŋic 6 sasawa, erâ
fakec‐jeŋic faine â juwicne ʒâŋe‐jeŋic jaha fowec. Erâ ŋafe furec wirahuc
ʒiŋucmueŋgopieŋ:
“Wofuŋ Anutu bapafâre, e tiri, tiri, tiri jaha,
juweczi jukac erâ wâc wareocmu.”
9 Eme wiac jujune 4 jaŋe eri ŋeŋeo ŋeekac, juju sanaŋ rune hâcne, e daŋge
mumuteŋ â ʒeri bubiaŋ ecnepie sâc 10 ŋicqizec 24 jaŋe, eri ŋeŋeo ŋeekac,
juju sanaŋ rune hâcne, ere maŋfuŋko fodaperâ mu ʒeri ecnehuc ŋeŋefuŋ‐
ticnao eridu‐jeŋic râerâ ʒiŋucmueŋgopieŋ:
11 “Wofuŋ‐nâŋec Anutu,
eri qaraweŋ â ʒâŋe biŋe â tâpiri
i goki raucketec sâcke‐hâmokac,
goki hâcne wiac sasawa bâfuameŋ,
â gore micte wiac fua‐fârewec fokac.”

5
Johanezi papia moc sâfâzi basanaŋkekicne honewec

1 Eme eri ŋeŋeo ŋeekac e mefâre‐ticnezi papia foforiŋ moc baŋeme
honepo, papia e bune râpene qâreŋhec jaha fowec, erâ sâfâ 7‐ zi
basanaŋkekicne. 2Eme aŋelo sâko honepo, e dâŋ hahaŋnehec ʒiŋucmuwec:
“Mo tiŋnezi papia sâfâ‐ticne bâhockerâ bâdâmâreme sâckeocmu?” 3 Iŋuc
mume sambâŋkomemâreŋkomemâreŋ jujuwicnaomoczi moc papia sâfâ‐
ticne bâhockerâ woseocte mi afeckewec. 4 Eme moczi sâsâcne mi juhuc
papia bâdâmârerâ wosewecte bunane sâqoreme boc kiopo. 5 Iŋuc epe
ŋicqizec jaŋeraonecmoczi ʒiŋucnazamuwec: “Mi kioc, manakomec, Judare
ɋâricfâc jaŋeraonec laioŋ moc fuawec, Dawidire gitecne hâcne, eki papia
sâfâ‐ticne 7 bâhockerâ bâdâmâreocte wiac sasawa qamase‐fârewec.”

Johanezi Lama honewec
6 Eme no ʒâŋe firâ eri ŋeŋe â wiac jujune 4 irec ŋondeŋko ŋicqizec jaŋere

birio Lama moc hezukicne hawari domame honepo. Ʒuŋene 7 â ʒâŋene
iŋuc jaha 7. Ʒâŋene 7 i Anuture mâro 7, jaŋe mâreŋ sâc sorec‐jopakicne
juraŋgopieŋ. 7 Eme Lamazi rarâ eri ŋeŋeo ŋewec ere mefâreonec papia
foforiŋ rowec. 8Papia foforiŋ romewiac jujune 4 â ŋicqizec 24 jaŋe Lamare
maŋfuŋko fodapembiŋ. Jaŋe musi‐jeŋichec sasawa, â râqâc golzi bakicne i
mâmâc barâ fombiŋ. Râqâc maŋkonec hosâc âsu biaŋ wefuwec, i Anuture
tiriŋicfâc jaŋere nunumu. 9 Eme jaŋe gae ɋâricnemoc ʒiŋuc hembiŋ:
“Goki papia rorâ sâfâ‐ticne bâhocketec sâcke‐hâmoocmu.

Go gupie socgezi mâreŋ sâc ŋic sahac hawari
fuŋne fuŋne â dâŋmarac fuŋne fuŋne
kitâc‐jopame Anuture biŋe embiŋ.
10 Erâ qâzuc‐jopatec Anutu uucmaŋ‐ticnere
kikefuŋfâc â taha bapafâc‐ticne embiŋ.
Eme jaŋemâreŋte faio guriŋ bapa gie baniŋmu.”

Sâmbâŋko ʒeri mumuteŋ sâko fuawec
11 Eme no ʒâŋe firâ aŋelo bocjaha jâmbâŋ honec‐jopahuc micfânâŋ‐jeŋic

manapo. Jaŋe eri ŋeŋe â wiac jujune â ŋicqizec orâŋ‐jopahuc domambiŋ,
teŋ tauseŋ gurune gurune â wâŋ tauseŋ gurune gurune domarahuc 12 dâŋ
ʒiŋuc wiwirao mumbiŋ: “Lama hezukicne eki tâpiri mazuc mâriri â
maŋɋârâŋ â sasanaŋ â ʒâŋe biŋe â eri qaraweŋ â muac baafec rauckeme
sâcke‐hâmokac.” 13 Eme sambâŋko â mâreŋko â mâreŋ jujuwicnao â
hâwecko jurambiŋ sasawa jaŋe kecʒiŋuc mupie manapo: “Eri ŋeŋeo
ŋekac e â Lama mâmâc muac baafec â ʒâŋe biŋe â eri qaraweŋ â tâpiri
focnekaczi focnerahuc juzejec sanaŋ.” 14 Eme wiac jujune 4 jaŋemumbiŋ:
“Jâmbomac.” Â ŋicqizec jaŋe fodapehuc numucnembiŋ.

6
Becâsic 4 jaŋere dâŋ

1 Eme no ʒâŋe firâ honepo, Lama eki papia sâfâ 7 fowec ine moc
bâhockewec. Bâhockeme wiac jujune 4 jaŋeraonec moc e ɋuŋ parandaŋ
maracko wirahuc muwec: “Warec.” 2 Mume mi becâsic qaŋqaŋ moc
wareme honezepac i! Fainao ŋic moc ŋewec e tepe‐ ticnehec, eme e eri
qoqonaŋ râcnepiemomori erâ wiac qamase rahuc juwec.

3 Eme Lamazi sâfâ namba 2 bâhockeme wiac jujune namba 2‐zi wirahuc
muwec, “Warec!” 4 Mume becâsic bâbâroŋ fuawec. Fainao ŋic ŋewec e
mâreŋkowama bârârieme ŋic jaŋe qâqâmiziec eniŋte tâpiri râcnekicne. Erâ
ʒika sâkomâmâc râcnekicne.

5 Eme Lamazi sâfâ namba 3 bâhockeme wiac jujune namba 3‐zi wirahuc
muwec, “Warec!” Eme no ʒâŋe firâ honehapemi becâsic gâgâpâcwarezejec
i! Ŋic fainao ŋewec e sigeli baŋewec. 6Eme no wiac jujune jaŋere ŋondeŋko
ŋicmarac tinac fuarâ ʒiŋuc mume manapo: “Padi tase 2 furine 1 kina
â jacgoŋ 12 iŋuc jaha furine 1 kina. Erâ saŋ hâmeŋ fâric ine akicketec
fuazejec.”

7 Eme Lamazi sâfâ namba 4 bâhockeme wiac jujune namba 4‐zi wiwirao
muwec, “Warec!” 8 Eme ʒâŋe firâ honehape mi becâsic moc sahacne
gowaekicne warezejec i! Ŋic fainao ŋewec ʒâŋene hâmoc. Erâ hârâckoneczi
bâjâpembiŋ. Eme mâreŋko rukec jahec â moc mâc fohame moc ira mume
ʒikazi â roroczi â hucmimicnezi â kâte qowimomorizi ŋic sipiric‐jopaniŋte
tâpiri râe‐jarekicne.

Ŋicmitire erâ jopakicne jaŋere dâŋ

9Eme Lamazi sâfâ namba 5 bâhockewec. Ehame ŋicAnuture dâŋ bajuhuc
biŋe‐ticne mutaniŋkepie jopakicne jaŋere maŋ qâqâtâc alata maŋfuŋko
fopie honec‐jopapo. 10 Jaŋe dâŋ wiwic jaha wirahuc ʒiŋucmumbiŋ: “Tiri â
mume sasanaŋWofuŋ, go wemocte okac dameŋ bâʒorahuc socnâŋecte kiŋ
ŋicmâreŋko juŋgopieŋ jaŋeraomi batarakic?” 11 Iŋucmupie ŋaqi qaŋqaŋ ru
sâc jare‐fârerâ ʒiŋuc jazambiŋ: “Kiŋaŋ qaqa âgofâc‐ŋeŋic gâcne iŋuc jaha
jopa qâhâmoc ejarepie ʒare‐jeŋic qosackeocte woŋec piticne junʒepieŋ.”

Okac dameŋ maickeme wiac fuaocmu irec dâŋ
12 Eme wiac ʒiŋuc honepo: Lama e sâfâ namba 6 bâhockeme homeŋ

sâko bawec. Ehame ʒoaŋ gâpârerâ kuʒi sahacne iŋucne ewec, â mosa
e soc iŋucne ewec. 13 Â bâpiŋ jaŋe mâŋâŋzi nemuja qâmârâŋkeme wa-
haekac, iŋuc sambâŋkonecmârâŋkerâ wahambiŋ. 14Â sambâŋ e ine papia
bataforieeŋgopeneŋ iŋuc foforierâ sirowewec. Â tiki â nuc jaŋe ŋeŋe‐jeŋic
behembiŋ. 15Wiac iŋucne fuamemâreŋ sâc ŋicwofuŋ â ŋicbomboŋ, erâ mo-
mori micnefâc‐jeŋic â mafa mâririhec â tâpirihec, ŋic fekicne â wahakicne
mâmâc sasawa mâreŋ â qânâ hawecko soŋkerâ tiki â hârâc wâsic‐jopahuc
ʒiŋucmumbiŋ: 16 “Waharâ ŋemac‐nâporâ bârârâŋ‐nâpopie eri ŋeŋeo ŋekac
ere ʒâŋeomi henʒepeneŋ â Lamare kimbeŋ mi honenʒepeneŋ. 17Kimbeŋ‐
jeŋicte dameŋ sâkomaickekacte ŋicmozi moc juocmu?”

7
Ŋicmai‐jeŋickomaqâreŋ bajarekicne

1 Eme no ʒâŋe firâ aŋelo 4 honec‐ jopapo, jaŋe mâreŋ tuturuŋne 4 ira
doma rahuc mâreŋte mâŋâŋ 4 badomambiŋ. Mâreŋko me hâwecko me
jâcko mâŋâŋ moc mi qaocte iŋuc embiŋ. 2 Ehame ʒoaŋ wewefunaonec
aŋelo moc wefume honepo. E Anutu jujune eraonec maqâreŋ bajuwec.
Bajuhuc aŋelo 4 mâreŋko â hâwecko ima baniŋte mujarekicne jaŋe wiwic
jaha wira‐jarehuc ʒiŋuc muwec: 3 “Ŋoŋe mâreŋko me hâwecko me jâcko
ima biac mi banʒepieŋ, nâŋe qanaŋ Anuture ŋicfâc mai‐jeŋicko maqâreŋ
râenaŋmu.” 4 Iŋuc mume ŋic maqâreŋhec jaŋere ʒare kecʒiŋuc mupie
manapo: “Israe guru sâc jaŋeraonec 144 tauseŋ maqâreŋ râe‐jarekicne.
5 Judare guruonec 12 tauseŋ maqâreŋ‐ jeŋichec, Rubeŋte guruonec 12
tauseŋ, Gade ere guruonec 12 tauseŋ, 6Ase ere guruonec 12 tauseŋ, Naftali
ere guruonec 12 tauseŋ, Manase ere guruonec 12 tauseŋ, 7 Simeoŋ ere
guruonec 12 tauseŋ, Lewi ere guruonec 12 tauseŋ, Isasa ere guruonec 12
tauseŋ, 8 Sebuloŋ ere guruonec 12 tauseŋ, Josefe ere guruonec 12 tauseŋ,
Benjamiŋ ere guruonec 12 tauseŋ, ŋic iŋuczimaqâreŋ‐jeŋichec embiŋ.”

Ŋicguru hâhâwicne Anuture maio domambiŋ
9Wiac i honemanac efârerâ moc honepo, mâreŋ sâc irec ŋic tucne, sahac

hawari‐ jeŋic fuŋne fuŋne â dâŋ marac‐ jeŋic fuŋne fuŋne, guru sokawec
jâmbâŋ, ŋic moczi mi wowosene, jaŋe eri ŋeŋere â Lamare maŋfuŋko
domapie honec‐jopapo. Jaŋe ŋaqi qaŋqaŋhec sasawa, 10 erâ mejeŋiczi ʒariŋ

badomahuc dâŋ hahaŋne bahuc ʒiŋuc mumbiŋ: “Bâbâpiaŋ i Anutu‐nâŋec
eri ŋeŋeo ŋekac erao â Lamarao fokac.” 11 Eme aŋelo sasawa eri ŋeŋe â
ŋicqizec â wiac jujune 4 orâŋ‐jopahuc domambiŋ, jaŋe eri ŋeŋemaŋfuŋnao
fodaperâ Anutu nunumumumuteŋ ecnehuc ʒiŋucmumbiŋ: 12 “Jâmbomac!
Mumuteŋ â eri qaraweŋ â maŋɋârâŋ â daŋge mumu â ʒâŋe rara â tâpiri â
sasanaŋ i Anutu‐nâŋec focnekaczi focne rahuc juzejec sanaŋ. Jâmbomac.”

Jaŋe ʒâic busâqocmaŋnaonec
13 Eme ŋicqizec jaŋeraonec moczi wio‐narerâ muwec: “Ŋaqi qaŋqaŋhec

i mo jaŋe? Wenirec warembiŋ?” 14 Wio‐nareme dâŋ ʒiŋuc bâtikiecnepo:
“Ŋicbomboŋ‐ nane, i goki manakic.” Eme nazawec: “Jaŋe ʒâic busâqoc
maŋnaonec warembiŋ â ŋaqi‐jeŋic Lamere soczi ʒure ɋaɋackembiŋ.
15 Irec ʒi Anutu eri ŋeŋe‐ticnere maŋfuŋko juhuc
ŋafe furec ufuŋ‐ticnao kiŋaŋ qacneeŋgopieŋ.
Ehame eri ŋeŋeo ŋeekaczi qâtec‐jopahuc sâoc‐jopaocmu.
16 Eme nânâ opâremocwâcmi hâmoniŋmu;
ʒoaŋzimi rikec‐jopaocmu â ʒâic fâromi fua‐jareocmu.
17Ŋeŋe ʒâʒâŋiŋko Lama domakac eki hâcne soŋaŋ‐jopaocmu,
ehuc juju opâ ʒâkâŋnao amec‐jopa rahuc juocmu;
erâ Anutuzi ʒâŋeuc‐jeŋic bâkereŋke‐fâreocmu.”

8
Aŋelo 7 jaŋe qeŋ jarekicne

1 Eme Lama e sâfâ namba 7 bâhockeme sambâŋko niniŋ qiririŋ fuarâ
fohame haf aua qâririŋ ewec. 2 I tarame aŋelo 7 Anuture maŋfuŋko
domambiŋ jaŋe honec‐jopahape gâcnezi qeŋ 7 jarembiŋ. 3Eme aŋelomoczi
râqâc golzi bakicne ihec warerâ ra alata maŋfuŋko badomame gâcnezi ira
hosâc âsu biaŋ bocjaha râepie huwec. Hume eri ŋeŋe mainao alata golzi
bakicne ŋewec irec fainao râehuc mitiŋic jaŋere nunumuo ʒuhuckewec.
4Ehamemeticnaonec hosâc âsu biaŋ izi mitiŋic jaŋere nunumu bafickehuc
Anuturao fewec. 5 Aŋelo e iŋuc erâ alataonec ʒoc kine rorâ râqâc‐ticne
bâfuserâmâreŋko hoŋkeme huwec. Hume ɋuŋ parandaŋ â bâbâric â homeŋ
fuawec.

Aŋelo 4 jaŋe qeŋ qapie mâreŋko wiac fuawec
6 Eme aŋelo 7 qeŋ jarekicne jaŋe qeŋ qaniŋte ʒawiembiŋ. 7 Ehuc aŋelo

nambawâŋ eki qeŋqamehoe sanaŋ â ʒoc sochec bâsifuckekicne izimâreŋko
hewec. Heme mâreŋ tucne ʒoczi ʒawec â jâc tucne â sopâc kecɋaŋ sasawa
ʒoczi ʒafârewec.

8Eme aŋelo namba 2 eki qeŋ qawec. Qeŋ qame wiac moc tiki sâko iŋucne
ʒocbâruŋnehec hâwecko rucnewec. 9 Rucneme hâwec tucne soc efârewec.
Eme hâwec qowi tucne hâmo‐fârembiŋ â woke tucne ʒaŋke‐fârewec.

10 Eme aŋelo namba 3 eki qeŋ qawec. Qeŋ qame bâpiŋ sâko moc
sambâŋkonec tara waharâ ine waha iŋucne bâruŋkehuc opâ gâcnao huwec.

11Bâpiŋ ʒâŋeneHâtâqiŋqiŋ. Eme irec opâ gâcne hâtâ qiŋqiŋne eme ŋic jaŋe
nâpie hâtâc‐jopame bocjaha hâmombiŋ.

12Eme aŋelo namba 4 eki qeŋ qawec. Qeŋ qame ʒoaŋmosa â bâpiŋ gâcne
ira sâwec fuame tatamac‐ jeŋic pitiwawec. Tatamac‐ jeŋic gâkowawecte
hae burec burec sawa furewec â ŋafeo iŋuc jaha mosa bâpiŋ buburecne
tamaewec.

13Eme no ʒâŋe firâ tucwipe sâkomoc honepo. E sawao faic jâmbâŋ juhuc
wiwic jaha ʒiŋuc wirawec: “Jei, jei, jei, aŋelo jahec â moc jaŋere qeŋ fokac,
i qapie mâreŋŋic jaŋe weniŋuc eniŋmu!”

9
Aŋelo namba 5 eki qeŋ qame ɋirikiŋ mimicne fuambiŋ

1 Eme aŋelo namba 5 eki qeŋ qawec. Eme noni bâpiŋ moc sambâŋkonec
tararâ mâreŋko wahame honepo. E hârâcte tapa roocte irec ki râcnekicne.
2 Eme hârâcte tapa rome hosâc sâko wefuwec, gie ʒame hosâc feekac, irec
sâc hosâc wefu ferâ ʒoaŋ â sawa sâocke‐fârewec. 3 Hosâc maŋkonec ine
ɋirikiŋ wefurâ mâreŋko wahambiŋ. Micjeŋic ine omeqaqare sâc. 4 Erâ
jaŋemâreŋko sopâc nânâ kise me jâcrehacwiac râsi ecneniŋtemimukicne,
ŋic Anuture maqâreŋ mai‐ jeŋicko mi fowec, jaŋe sawa râsi ejareniŋte
mukicne. 5 Erâ jopapie hâmoniŋte mâcne, mâc mosa 5 kiʒâic‐jopahuc
juniŋte mukicne. Ʒâic ine omeqaqare micte sâc iŋuc manazo. 6 Eme
dameŋ ira ŋic jaŋe hâmoniŋte biŋe muniŋmu erâ mi hâmoniŋmu, hâmoc
hefâre‐bipiepie sifu mi maic‐jopaocmu.

Ɋirikiŋ hawari‐jeŋicte dâŋ
7 Ɋirikiŋ jaŋe ine becâsic hawari, momori jaŋe ʒikao raniŋte becâsic

wiac bâmocke‐jareeŋgopieŋ hawari iŋucne hâcne. Qizec‐jeŋicko du golzi
bakicne tinac ŋewec, ʒâŋe mai‐ jeŋic ŋic ʒâŋe mai tinac. 8 Kanʒaŋ‐ jeŋic
ʒoricne, ŋokac qizec gere‐jeŋicte sâc. Micjeŋic laioŋte mic iŋucne. 9 Amec‐
jeŋicko maro wapazi bakicne tinac fowec. Fakec fânâŋ‐jeŋic ine keretac
fânâŋ iŋucne, becâsic bocjaha jaŋe ʒikao raniŋte keretac gagasac jaha fâre
rapie fânâŋkeekac, iŋucne tinac hâcne. 10 Gecjeŋic omeqaqare gec iŋucne.
Micjeŋic i gecjeŋicko hâcne fokac, izi ŋic mosa 5 kiʒâic‐jopahuc juniŋmu.
11 Erâ hârâckonec aŋelo e ŋicwofuŋ jujarekac, ʒâŋene Judaŋic jaŋere dâŋko
Abadoŋ â Grikŋic jaŋere dâŋko Apolioŋ.* 12 Tucwipezi jei jahec â moc
wirawec, moc omaekac, ʒi jajahec fokopirec.

Aŋelo namba 6 eki qeŋ qame momori guru hâhâwicne fuambiŋ
13 Eme aŋelo namba 6 eki qeŋ qawec. Eme alata golzi bakicne,

Anuture maio ŋekac, masune 4, 14 irecnec dâŋ wefurâ aŋelo namba 6
qeŋ badomawec e ʒiŋuc âzâcnewec: “Eufrata opâ sâkoo aŋelo 4 niŋgiŋ‐
jopakicne jaŋe bâŋgoroŋ‐ jopac.” 15 Eme aŋelo 4 jaŋe jara, mosa, ʒoaŋ,
aua maickeme mâreŋ sâc ŋic tucne qâmiziec‐jopaniŋte woŋec jumbiŋ,
jaŋe hâcne firuec‐jopawec. 16 Eme momorifâc‐jeŋic becâsicko ŋeŋe jaŋere

ʒare 200 million, iŋuc mupie manapo. 17 Ŋic â becâsic jaŋere hawari
ine maŋ ʒâŋe‐nanezi kecʒiŋuc honepo: Ŋic jaŋe maruku bâbâroŋ â keda
â bâbâŋeŋ iŋuc rojumbiŋ, â becâsic jaŋere qizec laioŋ qizecne iŋucne,
micjeŋickonec ine ʒoc â hosâc â tepe ʒocne wahawec. 18 Eme wiac fârone
jahec â moc izi ŋic gâcne sipiric‐jopa‐fârewec, becâsicmickonec ʒoc â hosâc
â tepe ʒocne wahawec izi hâcne. 19 Becâsic tâpiri‐jeŋic ine micjeŋicko â
gecjeŋicko fowec. Gecjeŋic homa iŋucne, qizecnehec, izi hâcne ŋic sipiric‐
jopaeŋgopieŋ. 20 Eme ŋic tucne hâmo sipiric ehapie tucne akic‐jopakicne
jaŋe maŋjeŋic mi bârisiembiŋ â juju bapa‐jeŋicte manapie mi sâqorewec.
Aricne, jaŋe sifu demoŋ wiac bajumbiŋ. Â nemuɋâŋ golzi â siliwazi â
aeŋzi â qânâzi â jâczi bakicne, hone manac eene tâmiric â rarac wawarecne
tâmiric, i numu‐jarehuc jumbiŋ. 21 Ehuc ʒika â qaŋgec â sasec â fiuc i mi
behembiŋ.

10
Aŋelomoczi mumupaŋ sanaŋ muwec

1 Eme aŋelo sâko moc sambâŋkonec wahame honepo. E karoraczi
rufacnekicne, qizec botâŋnao hiriri somâckerâ domawec, ʒâŋe maine
ʒoaŋ iŋucne, kike jahecne ʒocbâruŋhec. 2 Meticnezi papia piticne moc
bâdâmârekicne i badomawec. Erâ kike fâre‐ticnezi hâwec faio â kike qanazi
mâreŋko âterâ domawec. 3 Domahuc dâŋ wiwira kâcɋene, laioŋte dâŋ
sâcko ewec. Wirame ɋuŋ 7 jaŋe dâŋembiŋ. 4 Dâŋehuc mupie manarâ
qâreŋkezo ehape sambâŋkonec wiwira norao ʒiŋuc wahawec: “Ɋuŋ 7 dâŋ
mumbieŋ i mi qâreŋkec, mâc tapa batec fooc.” 5 Eme aŋelo hâwecko â
mâreŋko âterâ domawec, eki mefâre‐ticne sambâŋkopec sicnehuc dâŋmu-
paŋkewec. 6 Ehuc juraʒihuc juocmu sanaŋzi wiac bâfua‐fârewec, sambâŋ â
irec wiac‐ticne, mâreŋ â irec wiac‐ticne, hâwec â irec wiac‐ticne, erao hâcne
ɋetickehuc ʒiŋuc mupaŋkewec: “Dameŋ mocwâc mi fokac. 7 Aŋelo namba
7 qeŋticne qame fânâŋ fuaocmu, dameŋ ira Anuture dâŋsoŋ, ŋicfâc‐ticne
porofete biŋene jazawec, irec fârine fua taraocmu.”

Aŋelomoczi Johane papia râcneme nâwec
8 Eme sambâŋkonec dâŋ manapo ijaha mocwâc fuarâ ʒiŋuc nazawec:

“Go rarâ aŋelo hâwecko â mâreŋko âterâ domahuc papia bâdâmârekicne
badomakac i roc.” 9Mume no aŋelorao rarâ papia nareocte âzâcnepe ʒiŋuc
nazawec: “Rorâ nâc. Nâtecne bugao hâtâcguocmu â micgao baŋac iŋucne
erâ aŋacguocmu.” 10 Iŋucmurâ papia nareme nâpo. Nârâ micnaneo baŋac
iŋucne erâ aŋacnuwec, izi nâkâcnepe ine bunaneohâtâcnuwec. 11Eme ʒiŋuc
nazambiŋ: “Go ŋicguru bocjaha, sahac hawari‐jeŋic â dâŋmarac‐jeŋic fuŋne
fuŋne erâ ŋicwofuŋfâc‐jeŋic jaŋere findaŋdâŋmocwâcmuzemec.”

11
Johane ufuŋ sâc baocte mucnekicne

1 Eme moczi gunusâc narehuc ʒiŋuc nazawec: “Go fahare Anuture ufuŋ
â alata sâc barâ maŋnao numuhuc jueŋgopieŋ jaŋe wosec‐ jopazemec.
2 Ufuŋte hae ʒoŋa ine sâc mi bahuc mâc behetec fooc, i qâpuc jaŋere
qikiŋnekicne. Jaŋe hâcnemiti hae mosa 42 ima bahuc juniŋmu.

Mumutaniŋ ŋic jajahec fuapire hârâckonec qowizi jofaocmu
3 “Eme no mumutaniŋ ŋicjahec‐nane ejactepe mateŋ barâ ŋic findaŋdâŋ

jazahuc juhapire ʒoaŋ gie bapa 1 tauseŋ â 260 tarazejec.” 4 Jahe oliwa jâc
â lambe iŋucne, jahe mâreŋte Wofuŋ ere maio domakopirec. 5 Ŋic moc e
râsi ejactezo mume micjekickonec ʒoc waharâ ʒaocmu. Irec ŋicmoczi râsi
ejacterâ sipirickeocmu. 6 Ŋic jahe hoere motâc henicte tâpiri jactekicne,
irec mupire hoe mi hehe mâc fohame findaŋdâŋ muhuc junicmu. Erâ
mupire opâzi soc eocte irec tâpiri fojacteocmu, erâ mâreŋko wiac micne
momori fuaocte mupire sâc fuaocmu. 7 Eme miti mumutaniŋ dameŋ‐
jekic tarame hârâckonec qowi mimicnezi wefurâ râsi ejacterâ jofame
hâmonicmu. 8 Hâmopire ŋic jaŋe qâŋɋâŋ‐jekic behec‐ jofapie hae sâkore
hae ʒoŋao fonicmu. Hae irec ʒâŋe herâriehuc Sodom â Aigita mukicne,
Wofuŋ‐ jekic hae ijaha maripoŋko qapie hâmowec. 9 Eme mâreŋ sâc ŋic
gâcne, sahac hawari‐jeŋic fuŋne fuŋne â dâŋmarac‐jeŋic fuŋne fuŋne, izi
qâŋɋâŋ‐jekic ʒoaŋ gie bapa jahec â moc â moc nâfocne honec‐ jofahuc
juniŋmu, erâ gâcnezi ducjofazo mupie qatara‐jareniŋmu. 10 Eme porofete
jahe ŋic boc bâʒâic‐jopapicte mâreŋnemâreŋne ŋic ʒeri bubiaŋ ehuc boreŋ
nareŋ gareŋ eniŋmu.

11 Eme ʒoaŋ gie bapa jahec â moc â moc nâfocne tarame Anuturaonec
juju bâbâfuamâro qâŋɋâŋ‐jekicko raʒime ɋârerâ faharepic. Faharepire ŋic
jaŋe honerâ bipic‐jeŋic tarawec. 12 Ehame sambâŋkonec wiwira kâcqene
jaherao ʒiŋuc wahawec: “Ŋohe ʒira wefunic.” Eme râsifâc‐jekic honec‐
jofahapie karorac maŋko sambâŋko fepic. 13 Eme dameŋ ijaha sambâŋko
fepire izia homeŋ sâko bawec. Bame hae sâkoo fic gâcne, teŋkonecwâŋ irec
sâc, herickehuc ŋic 7 tauseŋ jopame hâmombiŋ. Eme ɋâricne jumbiŋ jaŋe
hâwic‐jopame Anutu sambâŋ rune muteŋkembiŋ.

14 Tucwipezi jei jahec â moc wirawec, ine jajahecte fârine fuawec,
mocjahare fokac ine biac fuaocmu.

Aŋelo namba 7 eki qeŋ qame wiac fuawec
15Eme aŋelo namba 7 eki qeŋ qawec. Qeŋ qame sambâŋkomicfânâŋ sâko

embiŋ, ehuc ʒiŋucmumbiŋ: “Ʒimâreŋ sâkomâreŋ irec Wofuŋ jujure tâpiri
i Wofuŋ‐nâŋec â Kristo‐ticne eremeo fekac, eme e guriŋ bapa gie baraʒihuc
juocmu sanaŋ.” 16Eme ŋicqizec 24 Anuture maio eri ŋeŋe‐jeŋicko ŋembiŋzi
waha fodaperâ Anutu ʒiŋucmuhuc daŋge nunumu ecnembiŋ:
17 “Wofuŋ Anutu bapafâre, jumeŋzi juekic,
nâŋe go daŋgemumuteŋ egareŋgopeneŋ.
Go tâpiri sâkoge qaratietec fuakac,

ehuc Wofuŋ giege fuŋkerâ bataniŋkekic.
18Ŋicne ŋicne kimbeŋ qapie gore kimbeŋzi fuakac.
Erâ hâmokicne jaŋere dâŋmutaracmurâ dameŋ maickekac.
Erâ kiŋaŋ qaqafâcge, porofete â mitiŋic,
â araŋ bagareeŋgopieŋ fekicne wahakicne,
jaŋe furine jarecmurâ dameŋnemaickekac,
â mâreŋ sipirickeeŋgopieŋ jaŋe sipiric‐jopacmurâ
irec dameŋ mâmâcmaickekac.”

19 Jaŋe iŋuc epie sambâŋko Anuture ufuŋ aŋkeme qorac tapa katapa
ufuŋmaŋko tâtâc fuawec. Eme izia bâbâric â micfânâŋ â ɋuŋ parandaŋ â
homeŋ â hoe sanaŋ hâhâwicne fuawec.

12
Sambâŋko ŋokacmoc domawec

1 Eme sambâŋko mâsi qâreŋ kecʒiŋuc fuawec: Ŋokac moc domawec, e
ʒoaŋzi rufacnekicne, kike jujuwicnao mosa ŋewec, qizecnao bâpiŋ 12 izi
hendiŋ ecnembiŋ. 2 Erâ e kiwechec, eme motec roocte gozi kime kio owa
ewec. 3 E iŋuc ehuc domahame mâsi qâreŋ moc sambâŋkoa fuawec. Ine
oâ sâko moc fowec, hawarine bâbâroŋ jâmbâŋ, qizecne 7 â ʒuŋene 10, â
qizec‐ticne sâc ŋicwofuŋ du jaha ŋerawec. 4 Eme gecnezi sambâŋko bâpiŋ
gâcne qatarac‐ joparâ mâreŋko sâroc‐jopame wahambiŋ. Oâ e iŋuc erâ,
ŋokac motec rozo ehame ʒiŋuc manasuhuc ra maŋfuŋnao fowec: Motec
rome ɋâckezepac. 5 Eme motec rowec, e mâreŋ sâc ŋicne ŋicne aeŋ gunuzi
soŋaŋ‐ jopaocte mucnekicne. Erâ motec fuame ine Anuturao baferâ eri
ŋeŋe‐ticneremaŋfuŋko râekicne. 6Âŋokac e inemâreŋ tuhuowiserâ rawec,
ira ʒoaŋ gie bapa 1 tauseŋ â 260 gume jauŋ ecneniŋteAnutuzi ŋeŋehaemoc
bâfuacnewec.

Sataŋ sambâŋkonec tuŋkepie wahawec
7 Eme sambâŋko ʒika fuawec. Mikae â aŋelofâc‐ticne jaŋe oâ qa jâpec

ecneniŋte râsi roroc embiŋ, â ŋifec oâ â aŋelofâcne jaŋe iŋuc jaha râsi roroc
embiŋ. 8 Erâ mi sanaŋkembiŋ. Dockepie sambâŋ sakare‐jarembiŋ. 9 Ehuc
oâ sâko, homa raŋɋa, demoŋ micne sâko Sataŋ hâcne, mâreŋ sâc ŋic maŋ
bâsifuc ejareekac, e hâcne tuŋkepiemâreŋkowahawec. E jahacne tuŋkehuc
aŋelofâcne mâmâc tuŋjopapie wahambiŋ. 10 Eme sambâŋko dâŋ wiwira
ʒiŋuc fuame manapo: “Anutu‐nâŋecte bâbâpiaŋ â tâpiri â guriŋ bapa gie
â Kristo‐ticnere Wofuŋ qâreŋ ʒi fua taniŋkekac. Âgofâc‐nâŋec jaŋere râsi,
Anuturao ŋafe furec qoric‐jopaekac, e tuŋkeŋgopieŋ hâcne. 11 Jaŋe Lamare
socko ŋesiŋnehucmiti hâwicmâcmutaniŋkembiŋte sanaŋkembiŋ, ehuc juju‐
jeŋic mi sakarehuc hâmocte qikiŋnembiŋ. 12 Irec sambâŋ maŋne maŋne â
ira juŋgopieŋzi ʒeri enʒepieŋ. Âmâreŋ â hâwec, jei, ŋoheweniŋuc enicmu!
Ʒi Sataŋzi ŋoŋerao hufakac, erâ dameŋ‐ ticne biac taraocmu, i manahuc
aaric sâkohec jukac hâcne.”

Oâzi ŋokac râsi ecnewec
13Eme oâ emâreŋko behepie waharâ, ŋokacmotec rowec e râsi ecnewec.

14 Eme ŋokac e tucwipe sâkore fakec jahecne râcnepie mâreŋ tuhuo ŋeŋe
hae‐ ticnao wiserâ homare hâhâwic soŋkewec, ira gume jauŋ ecnehuc
juhapie jara jahec â moc â moc nâfocne taraocmu. 15 Eme ŋokacwisehame
homa e râpefuŋnao opâ maŋume micticnaonec waharâ rumi sâko ewec, i
ŋokac jowaocte iŋuc ewec. 16Ememâreŋzi ŋokac ŋezickehucmicne aŋkeme
oâzi opâ maŋuwec i ira hufârewec. 17 Eme oâ e ŋokacte mana gâpârerâ
kikefuŋfâc‐ticne jopaocte rawec. Anuture sâcmutâc dâŋ reŋkehuc Jesu
mutaniŋkeeŋgopieŋ jaŋe hâcne jopaocte rawec. 18 Ehuc hâwec moŋgeŋko
hurâ domawec.

13
Hâwecmaŋkonec qowi mimicne wefuwec

1 Eme no honehape hâwecmaŋkonec qowi mimicne moczi wefuwec. E
ʒuŋene 10 â qizecne 7, erâ ʒuŋene sâc ira ŋicwofuŋdu 10ŋerawec. Erâ qizec‐
ticnao ʒâŋe qâreŋ simbiŋne forawec. 2 Qowi mimicne honepo e hawarine
qâto iŋucne, menezi pusime iŋucne, â micnezi laioŋ mic iŋucne. Eme oâ
e ʒoɋac sasanaŋ‐ticne â ŋicwofuŋ ŋeŋe‐ticne â tâpiri sâko qikiŋnecnewec.
3Qowi qizecne moc qâhâmokicne tinac honepo. Eme izi wicticne somieme
biaŋkewec. Eme irec mâreŋ sâc ŋic jaŋe qowi hone warec boc ecnehuc
râpefuŋnao jumbiŋ. 4 Erâ oâ e qowi tâpiri râcnewecte muteŋ bâteŋ
ecnembiŋ. Ehuc qowi iŋuc jaha fenʒoŋkehuc ʒiŋuc mumbiŋ: “Qowi e
iŋucnemozi jukac? Erâ mozi moc wemo ecneocmu?”

5 Eme sahac mumuteŋ dâŋ â dâŋ gâgâpâcne muocte irec micne heteck-
ekicne. Erâ gie‐ticne i mosa 42 bahuc juocte dameŋ bacnekicne. 6 Eme
irec Anutu e jahacne mecne â ʒâŋe biŋe‐ticne mecne â sambâŋko ŋeŋe
juju eeŋgopieŋ jaŋe mecne musoc qâsoriŋ ejarehuc juwec. 7 Erâ Anuture
tiriŋicfâc râsi ejarehuc jopa sipiric ejareocte mana fâsâecnekicne, erâ wâc
mâreŋne mâreŋne ŋic sahac hawari‐ jeŋic â dâŋmarac‐jeŋic fuŋne fuŋne
jaŋe ŋicbomboŋ ejare‐fâreocte tâpiri râcnekicne. 8 Eme mâreŋŋic sasawa
jaŋe mu ʒeri ecneniŋmu, ŋic ʒâŋe‐jeŋic Lama qa hezuc ekicne ere juju
papiao mârâc jaha mâreŋ fufuaonecteaŋ mi qâreŋkekicne jaŋe hâcne qowi
iŋuc ecne‐fâreniŋmu. 9Hazecneheczi dâŋ kecʒi manazejec:
10 “Moc e kâpâcwârure biŋe eweczi kâpâcwâru ficko fezejec.
Moc e ʒikare biŋe eweczi ʒika kizejec.”
Tiriŋic jaŋe dameŋ ira hâcne sasanaŋhec â mamanasiŋhec junʒepieŋ.

Mâreŋmaŋkonec qowi moc wefuwec
11 Eme mâreŋmaŋkonec qowi mimicne moc wefume honepo, e lama

iŋucne ʒuŋene jajahec sawa fowec. Dâŋticnezi ine oâdâŋ. 12 Eme qowi
izi qowi mârâc wefuwec ere maio ere tâpiri gie jaha bahuc jukac. Ehuc
mâreŋŋic ejareme mârâc qowi, hâmocne tinac erâ ɋârewec, e dieŋzi
hecneeŋgopieŋ. 13 Erâ mâsi kâcɋene baekac, ehuc mume mâreŋŋic

honehapie sambâŋkonec ʒoc wahaekac. 14 Mâsi iŋucne hâcne baocte
manacnekicnere mârâc qowi ere maio bahuc mâreŋŋic maŋ bâsifuc
ejareekac. Ehuc mume qowi hâmokicne tinac erâ ɋârewec ere hawari
baeŋgopieŋ. 15Hawari i barâ râepie domaha ʒâhec qowi e manacnekicnere
bâɋâreme dâŋ dâŋ eekac. Dâŋ dâŋ ehuc mume ŋic, e dieŋzi mi hec-
neeŋgopieŋ jaŋe qâhâmoc‐jopaeŋgopieŋ. 16 Erâ wâc fekicne â wahakicne,
mafahec â hapetac, ŋicbomboŋ â kiŋaŋ qaqa, ŋic i mâmâc sasawa ejareme
mefâre‐jeŋicko â mai‐jeŋickomaqâreŋ bafâreeŋgopieŋ. 17Eme qowire ʒâŋe
qâreŋ â ʒare mi bajueŋgopieŋ, jaŋe wiac furi bapare aka hejareeŋgopieŋ.
18Maŋɋârâŋ ʒira fokac: Ŋic moc e mamana focnekacko qowi ʒare‐ticnere
fuŋne bâfuazejec. Ʒare i ŋicmocte ʒâŋe. Ʒare hâcne i 666.

14
Lama â kikefuŋfâc‐ticne Zioŋ tikio domambiŋ

1Eme no ʒâŋe firâ mi Lama Zioŋ tikio domame honezepac i! Erâ ehec ŋic
144 tauseŋ mâmâc domambiŋ. Mai‐jeŋicko e jahacne ʒâŋe qâreŋ â Mamac‐
ticnere ʒâŋe qâreŋ fowec. 2 Eme sambâŋkonec dâŋfânâŋ manapo, i opâ
sâro fânâŋ iŋucne â ɋuŋ fânâŋ sâko iŋucne. Erâ dâŋfânâŋ i manape musi
tinac ewec, ŋic bocjaha musi bapie fânâŋkeekac iŋuc tinac manapo. 3 Jaŋe
eri ŋeŋere maŋfuŋko â wiac jujune 4 â ŋicqizec jaŋere maio gae ɋâricne
moc heeŋgopieŋ. Gae i ŋic gâcnezi he manac eene mi ewec, ŋic 144 tauseŋ,
mâreŋŋic gâcne jaŋeraonec furi bacjopakicne, jaŋe sawamamanane. 4 Jaŋe
hâcne ŋokacko mi sâqorehuc maŋɋaɋac jaha jumbiŋ; jaŋe hâcne Lama
jume ju ecneeŋgopieŋ; jaŋe hâcne mâreŋŋic gâcne jaŋeraonec Anuture â
Lamare qaqasune bâbâni rocjopakicne. 5 Erâ micjeŋickonec burecdâŋmoc
mi wahawec, jaŋe bahacmâc.

Aŋelo jahec â moc jaŋere dâŋ wiwira fuawec
6 Eme no aŋelo moc honepo, e faic sawao fotâcnehuc rawec. E

mâreŋŋic jaŋere Biŋebiaŋ fofo sanaŋ, mâreŋ sâc ŋic sahac hawari‐ jeŋic
â dâŋmarac‐jeŋic fuŋne fuŋne, jaŋere bajuwec. 7 Eki wiwic jaha wirahuc
ʒiŋuc muwec: “Ŋoŋe Anutu araŋ bacnehuc sâsenʒepieŋ, okac dameŋ‐
ticne maickekac hâcne. Sambâŋ â mâreŋ, hâwec â opâ ʒâŋe bâfuawec
e mu wâwâsic ecnenʒepieŋ.” 8 Iŋuc murâ rame râpefuŋnao aŋelo moczi
warerâ ʒiŋuc wirawec: “Babe hae sâko tâtiekac, tâtie‐jâmbâŋkekac, hae
irec rune mâreŋ sâc ŋicne sasecte waiŋ opâ momori gumec‐ jopahuc
jumbiŋ hâcne.” 9 Eme râpefuŋnao aŋelo âgo‐ticne moczi warerâ dâŋ
hahaŋne bahuc ʒiŋucmuwec: “Moc e qowi mimicne e jahacne me hawari‐
ticne dieŋzi hecneocmu â mai‐ticnao me meticnao maqâreŋ roocmu, 10 e
Anutuzi kimbeŋ‐ ticnere waiŋ opâ momori jâmbâŋ, opâ jâmbâŋhec mi
bâsifuckekicne, i râqâc‐ticnaonec gumeme tiri aŋelo â Lama jaŋere maio
ʒocbâruŋko hurâ ʒâic serereŋ mana rahuc juocmu. 11 Eme ʒoczi ŋic iŋucne

ʒâfitac‐jopame irec hosâcne ŋezume ŋezu fehuc foocmu sanaŋ. Irec ŋic
qowi mimicne â hawari‐ticne dieŋzi hecnembiŋ jaŋemecne, â ʒâŋe qâreŋ‐
ticne bajumbiŋ jaŋemâmâc ʒâiczimi behec‐jopame ŋeŋemana tâmiric ŋafe
furec ʒuʒuhuc jaha mana rahuc juniŋmu.” 12 Dameŋ ira hâcne Anuture
sâcmutâc dâŋ reŋkehuc Jesure miti hâwicmâc bajueŋgopieŋ tiriŋic i jaŋe
sasanaŋ bâfuanʒepieŋ.

Mitio hâmokicne jaŋere dâŋ
13 Eme sambâŋkonec dâŋ moc ʒiŋuc wahame manapo: “Go dâŋ ʒi

qâreŋkec: Dameŋ ʒi fuŋkerâ, Wofuŋtao qohotahuc hâmoniŋmu jaŋere
bubiaŋ manazo. Mârozi mukac, jâmbomac, jaŋe neneŋ gie‐jeŋic hetararâ
ŋemanahuc biaŋ‐jopaocmu. Erâ juju bapa‐jeŋicte fârinezi rapie raocmu.”

Mâreŋkonecmitiŋic rocjopazo irec sâsâc fuawec
14 Eme no fipe feme karorac qaŋqaŋ ututuŋ fuame honepo. Erâ karorac

faio moc ŋewec, e hawari‐ticne ŋic iŋucne. Qizec‐ticnao ŋicwofuŋ du golzi
bakicne roŋewec â meticnezi sâqe mictara baŋewec. 15 Ehame ufuŋkonec
aŋelomoczi waharâ karorac faio ŋewec, e ʒiŋuc wiracnewec: “Go sâqegezi
gie fârine qa roro ec, mâreŋko giere fârine woze‐fârewecte qa roro ezore
dameŋnemaickekac hâcne.” 16 Iŋucmume karorac faio ŋeweczi sâqe‐ticne
wickeme mâreŋko fârine qafârewec.

Sâqocne bapa okacne fisi‐jareocmu irec sâsâc fuawec
17 Eme aŋelo moczi sambâŋko ufuŋkonec wahawec, e iŋuc jaha sâqe

mictara bajuwec. 18Warehame âgo‐ticnemoczi alata ŋeweckonecwarewec.
E ʒocte soŋaŋzi âgo‐ticne sâqe mictara bajuwec e ʒiŋuc wiracnewec:
“Go sâqege mictara mâreŋko waiŋ fârine qâtâcne‐fârec, hândâŋne qeue‐
fârekac hâcne.” 19 Mume aŋelo âgo‐ticnezi sâqe wickeme mâreŋko waiŋ
hândâŋne nâtâcneme Anutu kimbeŋ‐ ticnere katapa sâko irec maŋko be-
heme hufârewec. 20 Erâ hae râpeo âte pisickepie katapa maŋkonec socsâko
wahahuc fowec. Wahaku ʒâkâŋne fuarâ becâsic mecqaŋeŋ‐jeŋicko qawec.
Â ʒâkâŋ rereŋ ʒoric‐ticnere sâc ine 300 kilometa iŋuc ŋerawec.

15
Kiruŋzi hâwec irec mecnao gae hembiŋ

1 Eme sambâŋko mâsi qâreŋ sâko bipinehec moc honepo. Aŋelo 7 jaŋe
wiac micne momori 7 badomambiŋ. Wiac i mimic fuahame Anuturaonec
okacne fisi taraocte mukicne. 2 Erâ hâwec moc honepo, i kiruŋzi barâ
ʒocbâruŋhec bâbâsifuc ekicne tinac fome honepo. Erâ qowi mimicne ere
dâŋ â hawari â ʒare qâreŋ i sanaŋkerâ qikiŋnembiŋ ŋic i jaŋe kiruŋzi hâwec
irec mecnao Anuturaonec musi badomapie honec‐jopapo. 3 Jaŋe Anuture
kiŋaŋŋicMose â Lamare gae kecʒiŋucmuhuc heeŋgopieŋ:
“O Wofuŋ Anutu bapafâre,
go gie fekicne â bipinehec baekic.
Ŋicne ŋicne jaŋereWofuŋ Sâko,
go hatage tiŋne â fâri fideteŋ.

4Wofuŋ go mozi araŋ mi bagareocmu
â mozi ʒâŋegemi mumbiaŋkeocmu?
Go mocjahazi tiri hâcne.
Irec ŋicne ŋicne gorao warerâ dieŋzi hegareniŋmu.
Go bâbâtiŋ gie fârine batec fuŋne taniŋkekac hâcne.”

Aŋelo 7 râqâc‐jeŋichec fuambiŋ
5 Eme no ʒâŋe firâ honehape sambâŋko ufuŋ qoruc boze‐ticnehec irec

motâc aŋkewec. 6 Aŋkeme aŋelo 7 wiac micne momori 7 bajumbiŋ, jaŋe
ufuŋkonecwahambiŋ. Jaŋe ŋaqi ɋaɋacne qaŋqaŋ rojumbiŋ, â amec‐jeŋicko
umbika golzi bakicne fowec. 7 Eme wiac jujune 4 domambiŋ jaŋeraonec
moczi aŋelo 7 râqâc 7 golzi bakicne jare‐fârewec. Râqâcmaŋko ine Anutu
juju sanaŋ runere kimbeŋ fusucmarâ fowec. 8 Eme ufuŋmaŋko Anutu
tatamac‐ticnere â tâpiri‐ticnere hosâc fuarâ fusucma‐fârewec. Eme aŋelo
7 jaŋe wiac micne momori 7 mi bâfua tarahapie ufuŋko fefere hata mi
fuawec.

16
Aŋelo 7 jaŋe râqâc‐jeŋickonec wiac mâreŋko hoŋkepie wahawec

1 Eme ufuŋmaŋkonec dâŋ wiwira sâko wahame manapo. I aŋelo 7 ʒiŋuc
jazawec: “Ŋoŋe rarâ râqâc 7 hoŋkepieAnuture kimbeŋzimâreŋko huzejec.”
2 Eme aŋelo namba 1 eki rarâ râqâc‐ticnaonec wiac hoŋkeme mâreŋko
huwec. Hume ŋic qowi mimicnere ʒâŋe qâreŋ bajumbiŋ â hawari‐ticne
dieŋzi hecnembiŋ jaŋe wicʒâhâc ʒâic sisiac‐ticnehec mâretec fua‐jarewec.

3 Eme aŋelo namba 2 eki râqâc‐ticnaonec wiac hâwecko hoŋkeme
huwec. Hume hâweczi soc tânipu tinac ewec. Eme irec hâwecko qowi
hâmo‐fârembiŋ.

4 Eme aŋelo namba 3 eki râqâc‐ticnaonec wiac hoŋkeme opâo â riqicko
hume soc efârewec. 5 Eme aŋelo opâ soŋaŋ râekicne eki ʒiŋuc mume
manapo:
“Tiŋne â tiri, jumeŋzi juekic,
okac babazuge bâbâsifuc tâmiric.
6 Jaŋemitiŋic â porofetefâcge
jaŋere soc sipirickembiŋte
soc jaha gumec‐jopatec nâŋgopieŋ.
Eme i sâcke‐jarekac.”
7 Eme alatazi dâŋ ʒiŋucmume manapo:
“Jâmbomac,Wofuŋ Anutu bapafâre,
okac babazuge tiŋne â fâri fideteŋ.”

8 Eme aŋelo namba 4 eki râqâc‐ticnaonec wiac hoŋkeme ʒoaŋko huwec.
Ira hume ʒoaŋ ʒocne bâruŋke‐jâmbâŋkerâ ŋic mâretec ʒacjopawec. 9 Eme
ŋic jaŋe ʒoaŋ fâroroc‐ticnezi boc rikec‐ jopame Anutu, micticnere wiac
micnemomori iŋuc fuawec, e ʒâŋe biŋe‐ticne musâqorembiŋ. Erâmaŋjeŋic
sifu mi bârisierâ Anutu mi sâsembiŋ.

10Eme aŋelonamba 5 eki râqâc‐ticnaonecwiac qowimimicnere ŋicwofuŋ
ŋeŋeo hoŋkeme wahawec. Wahame hae mâreŋ‐ticne dapâc efârewec. Eme
ŋic jaŋe ʒâic serereŋmanahuc nameŋ‐jeŋic kitâcnembiŋ. 11Eme ʒâic‐jeŋicte
â wicʒâhâc‐jeŋicte Anutu sambâŋ rune musoriŋkembiŋ. Ehuc maŋjeŋicmi
bârisierâ juju bapa‐jeŋicmi qikiŋnembiŋ.

12 Eme aŋelo namba 6 eki râqâc‐ticnaonec wiac hoŋkeme Eufrata opâ
sâkoo huwec. Hume opâ ʒickewec. I hata fuame ʒoaŋ wewefunaonec
ŋicwofuŋ fisiniŋte iŋuc fuawec. 13 Eme no honehape oâre mickonec â
qowimimicneremickonec â porofete burecne eremickonec demoŋ repicne
jahec â moc qaqec hawari tinac wefumbiŋ. 14 I jaŋe demoŋ fârine,
mâsi wiac baniŋte tâpiri fojarekac. Jaŋe hâcne mâreŋ sâc irec ŋicwofuŋ
qafeŋ‐jopapie Anutu bapafâre ere dameŋ sâkoo râsi roroc erâ fisirâ qaqac
eniŋmu. 15 “Manaŋgopieŋ, no ʒika qaqa jaŋe iŋucne ututuŋ fisipemu.
Irec moc e biuctac jume mimi‐ ticne fuazacte maŋɋâri juhuc ŋaqi‐ticne
soŋaŋkezejec. Iŋuc eocmu ere manape ʒerine ekac.” 16 Eme demoŋ jaŋe
mâreŋmoc ʒâŋene JudadâŋkoHamagedoŋmukicne, ira ŋicwofuŋ hetumaŋ‐
jopa‐fârembiŋ.

17 Eme aŋelo namba 7 eki râqâc‐ticnaonec wiac sawao hoŋkeme huwec.
Eme ufuŋko eri ŋeŋe ŋeweckonec dâŋ wiwira moc ʒiŋuc wahawec:
“Efârekicne.” 18 Eme bâbâric â ɋuŋ parandaŋ â micfânâŋ fuawec â homeŋ
kâcɋene sâko jâmbâŋ bawec, sâc iŋucne moc ŋic fuarâ juwarembiŋko mi
bawec. 19 Eme hae sâko fâuckeme jahec â moc ewec. Erâ mâreŋ sâc ŋic
jaŋere hae tâtie‐fârewec, â Babe hae sâkore rufâc jaŋere Anutuzi iŋuc jaha
manasurâ kimbeŋ‐ticnere waiŋ opâ gumec‐jopawec. 20 Erâ wâc nuc â tiki
mâmâc sirowe‐fârembiŋ. 21 Â sambâŋkonec hoe sanaŋ hewec, hândâŋne
buse iŋucne, izi ŋic hecjopame Anutu musoriŋkembiŋ. Hoe i hâhâwicne
jâmbâŋ, ima‐ticnehec.

17
Ŋokacmoc qowi bâbâroŋko ŋewec

1 Eme aŋelo 7 râqâc 7 bajumbiŋ jaŋeraonec moczi norao warerâ ʒiŋuc
nazawec: “Sasec ŋokac sâko opâ kâcɋenao ŋeekac e okacne fisicneocmu, i
waretec gowatupe. 2Mâreŋne mâreŋne ŋic jaŋe ehec sasec eec eeŋgopieŋ
â mâreŋ sâc ŋicwofuŋ jaŋe eraonec hâcne sasec‐ ticnere waiŋ opâ nârâ
maŋsifuc ejareekac.” 3 Iŋuc nazame maŋnane ŋerisieme mâreŋ tuhuo
jowacnu rawec. Eme ira ŋokac moc honepo, e qowi mimicne bâbâroŋ
moc ere faio ŋewec. Qowi sahac‐ticnao ʒâŋe qâreŋ simbiŋne fuŋne fuŋne
sâcke‐fârerâ fowec. Erâ qowi hâcne e qizec‐ ticne 7 â ʒuŋene 10. 4 Â
ŋokac e ŋaqi bâbâroŋ â âmuc âmucne rojuwec, erâ erizi kiseŋ qâseŋ kiwec.
Meticnezi râqâc moc golzi bakicne badomawec, i sasec‐ ticnere sohoŋ
mamakâczi fusewec. 5 Mai‐ ticnao ʒâŋesoŋ‐ ticne kecʒiŋuc qâreŋkekicne
fowec: “Babe hae sâko, mâreŋ sâc sasec mamakâc wiac irec neŋgocne no

hâcne.” 6Eme ŋokac e tiriŋic â Jesuremumutaniŋfâc jaŋere soc nâkumaŋne
bibiriwame honepo. Honerâ bipic tatara enarewec.

Qowi qizecne 7 irec dâŋ
7 Eme aŋelozi ʒiŋuc muhuc wio‐ narewec: “Wemocte bipic tatara

egarekac? No ŋokacte fuŋne â qowizi âsickekac ere fuŋne â qowi qizecne
7 â ʒuŋene 10 irec fuŋne mâmâc gazape manac. 8 Go qowi mimicne
honemec i mârâc jaha juwec, ʒi mi jukac, ʒâhec ine hârâckonec risie wefurâ
sisipiric sanaŋko huocmu. Eme qowi mârâc juwec, ʒi mi jukac, juku ine
risieocmu, i mâreŋko ŋic jaŋe honerâ mu warec ecneniŋmu. Ʒâŋe‐jeŋic
mâreŋ fufuaonecteaŋ juju sanaŋte papiaomi qâreŋkekicne, ŋic i jaŋe hâcne
iŋuc eniŋmu. 9 Ʒi maŋɋârâŋheczi mamanane fokac: Qizecne 7 i tiki 7,
ŋokaczi ŋefackekac hâcne. 10 Eme tiki 7 izi ŋicwofuŋ 7. Ŋicwofuŋ 5 arictac
embiŋ, moc ʒi jukac â moc juku fuaocmu. Fuarâ dameŋ bembeŋne mac
juocte mucnekicne. 11 Qowi mârâc juwec, ʒi ine mi jukac, izi ŋicwofuŋ 7
jaŋere birio ʒuhuckehuc namba 8 eocmu, erâ sisipiricko huocmu.

Ʒuŋene 10 irec dâŋ
12 “Ʒuŋene 10 honemec i ŋicwofuŋ 10 jaha wâc, erâ jaŋe gie‐jeŋic dameŋ

ʒiŋuczia mi fuŋkembiŋ. Ŋicwofuŋ gie‐ jeŋic fuŋkerâ qowi mimicnehec
dameŋ bembeŋne mac baniŋmu. 13 Jaŋe maŋ mamanasu‐ jeŋic mocjaha
fome qowi mimicnere kiŋaŋ ʒoɋachec qaniŋmu. 14 Ehuc Lamahec ʒika
gie baniŋmu. Eme Lama eki ine sanaŋkerâ jopaocmu. Eki hâcne fekicne
jaŋere Fekicne â ŋicwofuŋ jaŋere Wofuŋ Sâko. Â jume jujufâc‐ticne
rowosâec‐joparâ rocjoparâ bufuŋfâc‐ticne bacjopakicne hâcne.”

Ŋokacte dâŋ
15 Iŋuc murâ ʒiŋuc ʒuhuckerâ nazawec: “Sasec ŋokac e opâ sâko irec

mecnao ŋeme honemec, opâ izi ŋicne ŋicne, sahac hawari â dâŋmarac fuŋne
fuŋnehec. 16 Erâ ʒuŋene 10 honemec, jaŋemecne â qowi e mâmâc qaisock-
erâ ŋaqi wiac jâoc rofârerâ biucne nârâ siec sahacne ʒocko rikeniŋmu.
17 Erâ i mâcmi eniŋmu, Anutuzi maŋjeŋickomu qafeŋ râeme jaŋe dâŋticne
reŋkehucmaŋmocjaha efârerâ qowi kiŋaŋ qacneniŋmu. Qacnehuc juhapie
Anuture dâŋ hâcne sanaŋke‐fâreocmu. 18 Erâ go ŋokac honemec i hae sâko,
e hâcnemâreŋ sâc ŋicwofuŋ ejareme kiŋaŋ qacneniŋte tâpiri focnekac.”

18
Babe hae tâtieocmu irec dâŋ

1 Eme no aŋelo moc sambâŋkonec wahame honepo. E tâpiri kâcɋene
focnewec â tatamac‐ticnezi mâreŋ batamae‐fârewec. 2 E wira owa ehuc
ʒiŋucmuwec:
“Babe hae sâko iŋuc jaha tutuŋke sanaŋ tuŋkezo,
Ehuc demoŋ jaŋere hae gie ekac,
demoŋ mamakâcne jaŋe tuhu‐ticnao soŋkeniŋmu,
homa â bioc bioc mamakâcne jaŋere fic hae ekac.

3Mâreŋ sâc ŋic jaŋe sasec‐ticnere waiŋ opâ nâhuc jumbiŋ,
mâreŋ sâc ŋicwofuŋ jaŋe warerâ sasec gie bahuc jumbiŋ,
hae sâc siricfâc‐ticne fisi mazuc mâriri‐ticnere erâ
moneŋ mafa sâko hurembiŋ, irec hâcne tâtiekac.”

Hae sâko e Anuture micte ima qazo
4 Eme sambâŋkonec dâŋ wiwira moc ʒiŋuc wahame manapo:

“Ŋicfâc‐nane ŋoŋe hae i beherâ wiseniŋ,
ira juhuc sâqocnere bafickenʒipiŋte
â wiac micne ʒâicne ŋoŋerao fotâcnezacte.
5Hae izi sâqocne fainezi faine hefekume sambâŋ heuakac.
Eme ʒi Anutuzi kiŋticneremukac.
6 Irec fisicnerâ eŋarewec sâc ecnenʒepieŋ,
ehuc sâc bafehuc okacne bazucnenʒepieŋ,
katucne oto gomba ijaha bafehuc râcnenʒepieŋ.
7 Sahac bapa ehuc nâ aŋac â gae woŋgâŋ bajuwec
irec sâc ʒâic serereŋ â ki busâqoc bâfuacnenʒepieŋ.
E maŋticnezimuekac, ‘No ʒi ŋokac bomboŋ sâko,
no hozec aricne, bubiaŋ faioa jurahuc jupemu.’
8 Iŋucmuekacte ʒoaŋ gie bapa ijaha
erao wiac micne ʒârâne fuaocmu,
huc hâmoc, ki mamakuc â roroc,
erâ wâc ʒocte temane eocmu.
Wofuŋ Anutu e tâpiri runezi kiŋticne batarakac hâcne.”

Siricfâc‐ticne ki busâqoc eniŋmu
9Ememâreŋ sâcŋicwofuŋ ehec sasec â tiwâ ʒepec gaewowo ehuc jumbiŋ,

jaŋe ʒoc hosâc‐ticne feme honerâ ki mamakuc â hobu heheric eniŋmu.
10 Ehuc ima‐ticne honerâ bipic tatara ejareme taicko domahuc wâsickerâ
muniŋmu:
“Jei, jei, hae sâko!
Babe hae sanaŋ go,
okacne ɋeŋfâfâc jaha fisi‐garekac ine.”

11 Â haene haene siricfâc‐ticne jaŋe mozi mafa‐nâŋec furine baocmu
muhuc iŋuc jaha ki busâqoc eniŋmu. 12 Mafa ine kecʒiŋuc nareŋ gareŋ
embiŋ: Gol â siliwa â kubu furi sâko â qoruc erinehec sasawa, qaŋqaŋ
â bâbâroŋ, hameŋne â ɋâfoŋne, erâ mondaŋjâczi wiac bakicne â elefante
ʒuŋenezi wiac bakicne, erâ bonezi â aeŋzi â wapazi â qânâzi wiac bakicne,
13 erâ musijâc sahacne â tokic â kâŋâ â opâ âsu â hosâc âsu biaŋ, erâ waiŋ
opâ â saŋ fâric â hâmu gai, erâ lama bulimakao â becâsic keretac wiac, â
kiŋaŋ qaqa motec.
14 “Ʒi ine mâririge honeriŋ qâriŋ ehuc juekic i arictac efârewec.
Erâ ʒâmbâŋ titikucge qaʒuewec,
â eri qaraweŋge somarewec,
wemocko mocwâc fua‐gareocmu!”

15 Eme siricfâc‐ticne wiac iŋucne ehec nareŋ gareŋ ehuc moneŋ mafa
sâkohec embiŋ, jaŋe ima‐ticne honerâ wiwicko domahuc ki mamakuc erâ
wâsickehuc ʒiŋucmuniŋmu:
16 “Jei, jei, hae sâko,
go ŋaqi qoruc qâreŋzia kirâ qârikuakicne roju jumec
â eri fuŋne fuŋne furi sâko irec maŋko jujumec!
17 Ʒimafa mâririge ɋeŋnea imacke‐fârekicne ine.”
Erâ wâc woke rune â wokeo gie bapa ŋic hâwecko rac warec eeŋgopieŋ,

jaŋe iŋuc jaha ʒoc hosâc‐ticne feme honerâ taicko ŋehuc 18ki oowa erâ ʒiŋuc
mumbiŋ:
“Busâqoc, hae sâko iŋucnemoc wena ŋekac?”
19 Iŋucmurâ mâsic ruarâ ki busâqoc â mu mamakuc erâ ʒiŋucmumbiŋ:
“Jei, jei, hae sâko,
gore erâ woke rune moneŋ mafahec embiŋ.
Eme ʒi ututuŋ jaha hae sesuc fuawec.
20 Sambâŋ â tiriŋic â aposolo â porofete
ŋoŋe ine ʒeri bubiaŋ enʒepieŋ;
hae sâkore kiŋ ŋoŋerao fowec i Anutuzi batarakac hâcne.”

Hae sâko i tuhu erâ niniŋ siarereŋ foocte mukicne
21Dâŋ iŋuc fuame aŋelo sanaŋnemoczi buse sâko ro bafaharerâ hâwecko

sârockeme huwec. Hume kecʒiŋucmuwec:
“Babe hae sâko iŋuc jaha tutuŋke sanaŋtuŋkezo,
eme omae‐jâmbâŋkezejec.
22 Eme musi bapa gita qaqa guru jaŋeremarac fânâŋ
i gorao mocwâcmi fuazejec,
â metâ qâreŋ wiac bâbâfua
i gorao arictac ezejec.
Eme gie wiac fânâŋ tâmiric
nac gumororo barâ fozejec.
23 Lambe ʒoc tatamacne
gorao moc mi fuazejec,
â ŋic ŋokac jaŋere dâŋ gâgâwi
iŋuc jaha moc mi fuazejec.
Siricfâcge jaŋemâreŋ sâc ŋicbomboŋ sâko erâ jurambiŋ,
â gore qaŋgeczimâreŋ sâc ŋicmaŋjeŋic bâsifuckewec.
24 Erâ porofete â tiriŋic â mâreŋ sâc ŋic jopakicne
jaŋere socte kiŋ i gorao fokacte iŋuc egarezo.”

19
Johane e sambâŋko ʒeri mumuteŋ fuame manawec

1 Eme no sambâŋko ŋic guru sâko jaŋere micʒonʒoŋ tinac manapo, jaŋe
musereckerâ ʒiŋucmumbiŋ:
“Haleluja, bâbâpiaŋ â eri tatamac â tâpiri ɋuŋɋasaŋ,
i Anutu‐nâŋec erao fokac.

2 Eki hâcne okac babazu gie bame
fârinehec â sâckoa eekac.
Sasec ŋokac sâko e mâreŋ sâc ŋic
sasec qazu‐jarehuc sipiric‐jopawec
ere kiŋtofa bazuwec,
ehuc ŋicfâc‐ticne jaŋere socte kiŋ
fowec i batarawec.”
3 Iŋucmurâ harierâ musereckerâ mumbiŋ:
“Haleluja, hae sâko ere hosâczi
ŋezurâ ŋezu fehuc foocmu sanaŋ.”
4Eme ŋicqizec 24 â wiac jujune 4 jaŋewaha fodaperâ Anutu eri ŋeŋe‐ticnao
ŋewec e muteŋkehuc ʒiŋucmumbiŋ: “Jâmbomac, Haleluja.” 5 Eme eri ŋeŋe
ŋeweckonec dâŋ ʒiŋuc fuawec:
“Anuture kiŋaŋŋicfâc ŋoŋe e muteŋke‐fâreniŋ,
fekicne wahakicne araŋ bacneeŋgopieŋzi iŋuc hâcne eniŋ.”

Lamare ʒeri hombaŋ
6 Eme no micʒonʒoŋ sâko tinac mocwâc manapo, i opâ sâro fânâŋ â

ɋuŋfânâŋ tinac ewec. Ine wiwira dâŋ ʒiŋuc fuawec:
“Haleluja, Wofuŋ Anutu‐nâŋec bapafâre
e guriŋ bapa gie‐ticne tâtâc fuŋkekac.
7 Irec nâŋâc ʒeri bubiaŋ ecnehuc mumbiaŋkenaŋ.
Lamare ʒeri hombaŋ maickekacte biŋefâc‐ticne ʒawieŋgopieŋ.
8 Jaŋe ŋaqi qaŋqaŋ kisieckekicne rojuniŋtemana‐jarekicne.”
Wofuŋte tiriŋicfâc eebapa tiŋne bâfuambiŋ, izi ŋaqi‐jeŋic ekac hâcne. 9Eme
dâŋ moc nazawec, “Go kecʒiŋuc qâreŋkec: Lamare ʒeri hombaŋko tiwâ
bâzi nâniŋte hefârec‐jopakicne, jaŋe ʒeri bubiaŋ mana‐ jarezo.” Iŋuc
murâ muwec: “Dâŋ gazakopac i Anuture dâŋ fâri hândâŋne jâmbâŋ.”
10 Iŋuc nazame no dieŋzi hecnerâ numucnezo ehape qatara‐narerâmuwec:
“Misac, iŋuc mi ec, no kiŋaŋ qaqa âgoge, â qomâfâcge Jesu hâwicmâc
mutaniŋkeeŋgopieŋ jaŋere âgo jaha. Go Anutu e jahacne sawa daŋge
nunumu ecnec.” Jesu mumutaniŋke i findaŋdâŋmumu Mâro ere gie.

Johanezi Jesu â momorifâcne honec‐jopawec
11 Eme no ʒâŋe firâ mi sambâŋ aŋkeme becâsic qaŋqaŋ moc honezepac

i! Eme fainao ŋewec e ʒâŋene Mume sasanaŋ â Fârine mumu. E okac
babazu gie â ʒika gie bâbâsifuc tâmiric sâkoa baekac. 12 Ʒâŋe jahec‐
ticne ʒocbâruŋ iŋucne, qizec‐ ticnao ŋicwofuŋ du bocjaha ŋewec. Erâ
ʒâŋe qâreŋ‐ ticne fowec i e jahaczia buc wose manac eekac. 13 Ŋaqi
ʒora‐ticne i soc ruacnekicne, erâ ʒâŋe‐ticne i “Anuture Micdâŋ” mukicne.
14 Rame sambâŋkonec momori gurune gurune jaŋe becâsic qaŋqaŋkoa
ŋehuc bâjâpembiŋ. Ŋaqi‐jeŋic qaŋqaŋ kisieckekicne. 15 Micticnaonec ine
sâqe ʒikamictaramocwefuwec, izi hâcne ŋicne ŋicne jopa bâtiŋ ejareocmu.
Erâ aeŋ gunu bajuhuc soŋaŋ‐jopaocmu. Erâ Anutu bapafâre ere kimbeŋ

bajaŋgeŋkehuc tofa babazu gie baocmu. 16 Ŋaqi‐ticne ombâŋnao ʒâŋe
qâreŋ‐ ticne ʒiŋuc fokac, ŋicwofuŋ jaŋere Wofuŋ Sâko, fekicne jaŋere
Fekicne.

Jesu e micticnaonec ʒikazi râsifâcne jopa‐fâreocmu
17 Eme no ʒâŋe firâ aŋelo moc ʒoaŋko domame honepo. E ira domahuc

wipe sawao rac warec embiŋ jaŋemâmâc sasawa wiwic jaha wira‐jarehuc
muwec: “Anutuzi ʒepec sâko bâfuakacte ware tumaŋne‐fâreniŋ, 18 ehuc
ŋicwofuŋ jaŋere sahac biuc â fekicne jaŋere sahac biuc â ŋic sanaŋne
jaŋere sahac biuc, erâ becâsic â momorifâc‐jeŋic jaŋere sahac biuc erâ ŋic
mâmâc sasawa, ŋicbomboŋ â kiŋaŋ qaqa, fekicne â wahakicne jaŋere sahac
biuc nâfârenʒepieŋ.” 19 Eme no qowi mimicne e â mâreŋ sâc ŋicwofuŋ
â momorifâc‐jeŋic tumaŋne‐fârepie honec‐jopapo. Jaŋe becâsic qaŋqaŋko
ŋewec e â momorifâcne râsi ejareniŋte fisimbiŋ. 20 Eme qowi mimicne â
porofete burecne‐ticne jahe dockepic. Porofete burecne eki hâcne qowi
mimicneremaiomâsi fuŋne fuŋne bawec, ehuc qowimimicnere ʒâŋe qâreŋ
bajumbiŋ â hawari‐ ticne dieŋzi hecnembiŋ ŋic i maŋ bâsifuc ejarewec.
Eme jahe ɋâricne rocjofarâ lambe opâre riqiczi ʒoc ʒahuc foekac ira behec‐
jofapie hupic. 21Gâcne sâko jaŋe ine becâsic qaŋqaŋko ŋewec ere mickonec
sâqe ʒikazi waharâ jopa‐fârewec. Emewipe jaŋefisirâ sahac biuc‐jeŋic nârâ
gagapec embiŋ.

20
Juku Sataŋ kâpâcwâru baniŋmu

1 Eme no sambâŋkonec aŋelo moczi wahame honepo. E hârâcte ki â
kâpâcwâru sâko moc bajuwec. 2 Erâ e oâ, homa raŋɋa, demoŋ micne
Sataŋ hâcne, e rorâ kâpâcwâruzi bândeŋnerâ jara 1 tauseŋ niŋgiŋhec foocte
mucnerâ 3hârâcko tuŋkeme huwec. Humemotâcne kizi basanaŋkerâ sâfâzi
bâbâzickewec. Eme ŋicne ŋicne maŋ bâsifuc mocwâc mi ejarehuc mâc
fohame jara 1 tauseŋ taraocte mukicne. Tarame firuepie wefurâ dameŋ
bembeŋnemac juocmu.

Ŋic bâbâni fahareniŋmu jaŋere dâŋ
4 Eme no eri ŋeŋe ŋerame honepo. Honehape ŋic fisirâ fainao ŋembiŋ

jaŋemumutara gie baniŋtemujarekicne. Eme Jesu mutaniŋkehuc Anuture
dâŋ hâwicmâc bajuhapie upe‐jeŋic qâtâcnekicne jaŋeremaŋ qâqâtâc honec‐
jopapo, erâ qowi mimicne e jahacne â hawari‐ticne dieŋzi mi hecnembiŋ
â ʒâŋe qâreŋ‐ ticne mai‐ jeŋicko â mejeŋicko mi bajumbiŋ, jaŋere maŋ
qâqâtâc mâmâc honec‐jopapo. Eme ŋic i jaŋe sahac‐jeŋic ɋâreme honec‐
jopapo. Eme jaŋe Kristohec ŋicwofuŋ gie bahapie jara 1 tauseŋ tarawec.
5 Hâmokicne gâcne sâko jaŋe ine mi ɋârehuc jara 1 tauseŋ taraocte irec
woŋec fombiŋ. Fafahare honepo i fafahare namba wâŋ. 6 Fafahare namba
wâŋko ʒuhuckeŋgopieŋ jaŋe ʒeri bubiaŋ faio tiri juŋgopieŋ. Ŋic iŋucne
hâmoc namba tuzi bâsowariec‐jopaocmu. Jaŋe Anuture â Kristore taha

bapafâc erâ juniŋmu, ehuc ehec ŋicwofuŋ gie bahuc juhapie jara 1 tauseŋ
taraocmu.

Sataŋ kâpâcwâru fickonec wefurâ ŋicmocwâcmaŋ bâsifuc ejareocmu
7 Eme jara 1 tauseŋ tarame Sataŋ firuepie kâpâcwâru fickonec mocwâc

wefuocmu. 8Wefurâ ŋicne ŋicnemâreŋ ŋifec â ŋifec, faic â juwic juŋgopieŋ
maŋjeŋic bâsifuckerâ Gogo â Magogo ŋic qafeŋ‐ jopame râsi roroc erâ
fisiniŋmu, jaŋe ʒare‐jeŋic hâwecmoŋgeŋ iŋucne,wowosene tâmiric. 9Fisirâ
mâreŋ wâneŋ sâko ira raferâ tiriŋic toma âterâ fohapie somâc‐jopambiŋ.
Somâc‐jopahuc hae biaŋ i mâmâc orâŋkembiŋ. Iŋuc ehapie sambâŋkonec
ʒoc waharâ ʒâhâmoc‐jopa‐fârewec. 10Â Sataŋ,maŋ bâsifuc ejarehuc juwec,
e lambe opâre riqiczi ʒoc ʒahuc foekac ira behepie huwec. Qowi mimicne
â porofete‐ticne burecne jahe ijaha mâmâc jupic. Eme jahe ira ŋafe ʒoaŋ
qâqâtiri ʒâic fâromana rahuc junicmu sanaŋ.

Ʒâhec fafahare â okac babazu
11 Eme no eri ŋeŋe kâcɋene qaŋqaŋ moc honepo. Fainao ŋewec

ere maionec sambâŋ â mâreŋ wise tâmirepic. 12 Ehame hâmokicne fe-
kicne wahakicne jaŋe mâmâc sasawa eri ŋeŋe fuŋnao domapie honec‐
jopapo. Domahapie papiane papiane qaratiembiŋ. Erâ moc qaratiem-
biŋ i juju sanaŋte papia. Eme hâmokicne jaŋe juju bapa‐ jeŋicte dâŋ
papiao qâreŋkekicne i honehuc dâŋjeŋic mutarambiŋ. 13 Eme dameŋ ira
hâweczi maŋnao hâmokicne fombiŋ jaŋe bârisiec‐jopawec â hâmoczi ŋic
hâmocne bârisiec‐jopawec â hârâczi ŋic hâmocne bârisiec‐jopawec wâc.
Eme hâmokicne sasawa jaŋe juju bapa‐ jeŋicte fuŋne rituhuc tofa bazu‐
jarekicne. 14 Eme hâmoc â hârâc i ʒocriqicko behepie huwec. Izi hâmoc
namba tu ekac, ʒocriqic hâcne. 15Eme ŋicmoc e ʒâŋene juju sanaŋte papiao
basarâ ʒocriqicko behepie huwec.

21
Sambâŋ ɋâricne â mâreŋ ɋâricne fuazokac

1 Eme no sambâŋ ɋâricne â mâreŋ ɋâricne honec‐ jofapo. Sambâŋ
raŋɋane â mâreŋ raŋɋane jahe ine sirowepic. Erâ hâwec iŋuc jaha arictac
ewec. 2 Eme tiri hae, Jerusalem ɋâricne hâcne, sambâŋkonec Anuturaonec
wahame honepo, ŋokac biŋe moc ŋicko râeniŋte erickeeŋgopieŋ iŋuc tinac
ericke emasaŋ ekicne honepo. 3 Eme eri ŋeŋeonec dâŋ kâcɋene ʒiŋuc
wareme manapo: “Honekic, Anuture ŋeŋe hae ŋic jaŋerao fuakac hâcne.
Eki ŋondeŋ‐jeŋicko ŋeŋe juju ehame jaŋe ŋicfâc‐ticne erâ juniŋmu. 4Anutu
e jahac jaŋerao juhuc ʒâŋeuc‐jeŋic bâkereŋke‐fâreocmu. Hâmocme busâqoc
me ki oowa me huc ʒâic ira mi fuaocmu. Wiac raŋɋanezi omae‐fârewec
hâcne.” 5Eme eri ŋeŋeo ŋeweczi ʒiŋuc nazawec: “Manakic, no wiac sasawa
ɋâricne bâfuakopac.” Iŋucmurâ muwec: “Go qâreŋkec, dâŋ i fâri hândâŋne
jâmbâŋ.” 6 Erâ ʒiŋuc nazawec: “Wiac efârekicne, no bâbâni â ʒâhec, wiac
fufuŋke â babatara. Moc e opâre hâmome no juju opâ ʒâkâŋkonec fiarâ

katucmâc gumepemu. 7Moc e sasanaŋte gie baku batararâ wiac ʒi raucke‐
fâreocmu, eme noni Anutu‐ticne erâ juhape eki motec‐nane erâ juocmu.
8Hâwic bâroŋ â miti qiqikiŋ â wâwânâŋhec â ʒika qaqa â sasecŋic â hafec
qaŋgec ŋic â nemuɋâŋ babaju â siocdâŋ babaju sasawa, ŋic i jaŋere ŋeŋe
lambe opâre riqiczi ʒoc ʒahuc foekac ira mukicne. Izi hâmoc namba tu.”

Jerusalem hae ɋâricne sambâŋkonec wahaocmu
9Eme aŋelo 7 râqâc‐jeŋic sâcwiacmicnemomorizi fuseme badomambiŋ,

jaŋeraonec moczi norao warerâ ʒiŋuc nazawec: “Waretec Lamare ŋokac
biŋe gowatupe.” 10 Iŋucmurâ enarememaŋnane ŋerisieme tiki sâko ʒoricne
moc ŋewec ira jowacnu ferâ tiri hae Jerusalem i sambâŋkonec Anutu-
raonec wahame nowatume kecʒiŋuc honepo: 11 Anuture eri tatamaczi
geroŋke‐fârekicne. Hae irec tatamacnezi qânâ furi sâko jawa ririŋ kikicne
iŋucne erâ bâric bâricneekac. 12 Qânâsac sâko ʒoricnezi hae râreckekac.
Sac i motâc‐ticne 12, erâ motâc botâŋnao aŋelo moc moc doma rapie 12
jaha ekac, erâ wâc motâc sâc Israe ŋicguru 12 jaŋere ʒâŋe qâreŋ forakac.
13Ʒoaŋwewefunaopecmotâc jahec âmoc domakac, mâreŋ juwicpecmotâc
jahec â moc domakac, mâreŋ faicpec motâc jahec â moc domakac, â ʒoaŋ
huhunaopec iŋuc jaha motâc jahec â moc domakac. 14 Haesac irec qânâ
wâtuŋ 12 doma rakac, eme wâtuŋ 12 irec ombâŋnao Lamare aposolofâc 12
jaŋere ʒâŋe qâreŋ 12 jaha forakac.

Jerusalem hae ɋâricnere hawari
15 Aŋelo dâŋ nazawec eki gunusâc moc golzi bakicne badomawec, izi

hae â motâc‐ticne â sacticne sâc bawec. 16 Hae i tuturuŋne jahec â jahec,
hâŋne otecne sâckoa. Eme aŋelozi hae rârec rârec gunusâc‐ticnezi sâc bame
kilometa 2 tauseŋ ewec. Hâŋne otecne â ʒoricne sâckoa sasawa. 17 Eme
haesac ɋâfoŋ‐ticnere sâc bame 70meta ewec, ŋiczi sâc bajueŋgopeneŋ ijaha
aŋelozi bajuhuc hae sâc bawec. 18 Haesac i qânâ ɋaɋacne, huririnehec
izi bakicne, â hae ine gol fifimârâŋne kiruŋ ɋaɋacne iŋucne izi bakicne.
19 Haesac irec qânâ wâtuŋ i qânâ furi sâko fuŋne fuŋne findowakicne
sasawa izi bakicne. Wâtuŋ namba 1 i qânâ ɋaɋacne kiruŋ tinac izi bakicne,
wâtuŋ namba 2 i qânâ keŋkeŋne izi bakicne, wâtuŋ namba 3 i qânâ kedazi
bakicne, wâtuŋ namba 4 i qânâ ârâŋ ɋâri izi bakicne, 20 wâtuŋ namba 5
i qânâ birâ birâ izi bakicne, wâtuŋ namba 6 i qânâ bâbâroŋzi bakicne,
wâtuŋ namba 7 i qânâ âmuc âmucnezi bakicne, wâtuŋ namba 8 i qânâ buge
tinac weweaŋne izi bakicne, wâtuŋ namba 9 i qânâ bâbâŋeŋzi bakicne,
wâtuŋ namba 10 i qânâ râweckekicnezi bakicne, wâtuŋ namba 11 i qânâ
soc tinac gogowacne izi bakicne, wâtuŋ namba 12 i qânâ qondaŋ horiki
tinac izi bakicne. 21 Sacmotâc 12 i kubu furi sâko 12 izi bakicne, motâcmoc
i kubi moczi bakicne, motâcmoc i kubu moczi, iŋuc sasawa. Hae hata i gol
ɋaɋacnezi bakicne, kiruŋ iŋucne fifimârâŋne.

22 Ufuŋ ine haeo moc mi ŋeme honepo, Wofuŋ Anutu bapafâre eki ufuŋ
ejareekac â Lamazi mâmâc. 23 Erâ hae i mosa ʒoaŋzi mi âke tamaeekac,
Anuture eri tatamaczi batamaeekac â Lamazi ʒoc tatamac‐ ticne eekac.
24 Mâreŋ sâc ŋicne ŋicne jaŋe hae irec tatamackoa jufâreniŋmu, â mâreŋ

sâc ŋicwofuŋ jaŋe eri boreŋ wiac‐ jeŋic hae ira bara‐fâreniŋmu. 25 Hae i
moc mi ŋafeocmu, irec sac motâcne i ʒoaŋkore aaŋ sasawa doma‐fâreocmu.
26 Ŋicne ŋicne jaŋere wiac furi sâko qame hukicne, aŋac ʒizine i hae ira
bara‐fâreniŋmu. 27Wiac wâwânâŋhec ine moc mi raʒi‐jâmbâŋkeocmu. Â ŋic
moczi wiac mamakâcne me burec bajuocmu, e hae ira wâc mi raʒiocmu.
Ʒâŋe‐jeŋic Lamare juju sanaŋ papiao qâreŋkekicne jaŋe sawa raʒiniŋmu.

22
Juju opâ â jujujâc irec dâŋ

1 Eme aŋelozi juju opâ sâko moc nowatume honepo, ɋaɋacne, jawa ririŋ
kikicne. I Anutu â Lama ere eri ŋeŋe fuŋkonecwahakac. 2Waharâ hae hata
ʒâʒâŋiŋnao rakac. Opâ mecnao ŋifec â ŋifec jujujâc doma rakac. Jâc irec
fârine hawarine fuŋne fuŋne 12 izi mosa sâc fua qeuc eekac. Eme mâreŋ
sâc ŋic jaŋe jâc irec rehacne nâhuc biaŋkeniŋmu. 3Hae ira wiac sâwechec
mi foocmu. Anutu â Lama ere ŋeŋe hae ira hâcne fuame ŋicfâc‐ticne jaŋe
kiŋaŋ qacnehuc juniŋmu. 4 Erâ hawari‐ ticne honehuc juniŋmu, â ʒâŋe
qâreŋ‐ticne mai‐jeŋicko fuarâ foocmu. 5Hae i mi ŋafeocmu, erâ lambe me
ʒoaŋ tatamacneremimuniŋmu,WofuŋAnutu e jahac ʒoaŋ ejareocmu. Eme
hae rune jaŋe ŋicwofuŋ gie barahuc juniŋmu sanaŋ.

Johane e aŋelozi dâŋ âzâcnememumucnezo ewec
6 Eme aŋelozi ʒiŋuc nazawec: “Dâŋ i fâri hândâŋne jâmbâŋ. Wofuŋ

Anutu porofete ejarememaŋjeŋic ŋerisieekac, eki hâcne aŋelo‐ticne soreme
kiŋaŋ qaqafâc‐ticne ŋoŋewiac, mi ʒoraha fuaocte mukicne i ŋaza ŋowatuc
ewec. 7 Manakic, no biac fâpemu, eme moc e papia kecʒira findaŋdâŋ
qâreŋkekicne i sisirombe faio bajuocmu e ʒeri bubiaŋ manacnezo.”

8 Eme Johane no hâcne wiac i hone manac efârepo. Hone manac efârerâ
aŋelowiac nowatuwec ere maŋfuŋko fodaperâ numucnezo ehape 9qatara‐
narerâ muwec: “Misac mac, no kiŋaŋ qaqa âgoge, erâ porofete qomâfâcge
jaŋere âgo, â papia ʒirec dâŋ aimuŋ bajuniŋmu jaŋere âgo jaha. Go Anutu
e jahacne sawa daŋge nunumu ecnec.” 10 Iŋuc murâ ʒiŋuc nazawec: “Go
papia ʒirec findaŋdâŋ fâzâ mi bazemec. Dâŋ i fârinehec eocte dameŋne
bembeŋkekac hâcne. 11 Irec sâqocne bapa e sâqocne bazo murâ bazejec,
â maŋwânâŋheczi maŋwânâŋhec juzo murâ juzejec, â mitio juekaczi ine
mitioa juzejec, â maŋfuru juekaczi maŋfuru jaha juzejec.”

Jesuzi Johane dâŋ âzâcnewec
12 “Manakic, no biac fâpemu. Okacnehec fâ fisirâ ŋic juju bapa‐ŋeŋicte

tofa sâckoa bazu‐ŋarepemu. 13 No bâbâni â ʒâhec, fuŋne â botâŋne, wiac
fufuŋke â babatara. 14 Ŋaqi‐jeŋic ʒure ɋaɋackeeŋgopieŋ jaŋere manape
ʒerine ekac. Jaŋe hâcne mujarepe jujujâckonec fârine nânʒepieŋ â hae
irec maŋnao raʒinʒepieŋ. 15Hae râpenao juniŋmu ine qâto â hafec qaŋgec

bapa â sasecŋic â ʒika qaqa â nemuɋâŋ babaju erâ burec bajuhuc irec
aŋac‐jopaekac.

Jesuzi hefârec‐nâpoekacte hefârenʒepeneŋ
16 “Jesu no hâcne aŋelo‐nane sorepe eki kikefuŋ gurufâc‐nane ŋoŋe

mumutaniŋ dâŋ i mufua‐ŋarewec. No hâcne Dawidire fuŋqizecne â oso
gitecne, erâ bâpiŋ sâko tatamachec.”

17Mâro â Jesure biŋefâc jaŋe ʒiŋucmueŋgopieŋ: “Go warezemec.” Âmoc
e dâŋ ʒi manarâ iŋuc jaha muzejec: “Go warezemec.” Moc e opâre hâmorâ
ʒira fisizejec. Â moc e irec ecnekacko ware juju opâ furimâc nâzejec.

Johanezi uŋdâŋmuwec
18 Papia kecʒira findaŋdâŋ qâreŋkekicne i wose manac eniŋmu ŋoŋe uŋ

ŋazape mananiŋ: Moc e maŋticnere dâŋ moc ʒuhuckeocmu, ŋic e Anutuzi
wiac micne momori papia kecʒira qâreŋkekicne i ʒuhuckecneocmu wâc,
19 â moc e findaŋdâŋ ʒi âke sipuocmu, ŋic erao Anutuzi jujujâcte dâŋ â tiri
haere dâŋ ʒi qâreŋkekicne iŋuc jaha âke sipuocmu.

Mumutara dâŋ
20 Dâŋ mufuakicne ʒi dopeckekaczi ʒiŋuc mukac: “Jâmbomac, no biac

fâpemu.” Jâmbomac, Wofuŋ Jesu go warezemec. 21 Wofuŋ Jesure aki
anonoczi ŋoŋerao fofârezejec. Jâmbomac.

